
         ഉള്ളടക്കങ്ങള്‍

        ഭാഗം ഒന്ന് ആരംഭത്തിലെ ക്രിസ്തുവിന്‍റെ അരുളപ്പാടുകള്‍—സഭകളോടുള്ള പരിശുദ്ധാത്മാവിന്‍റെ വചനങ്ങള്‍ (ഫെബ്രുവരി 11, 1991 മുതല്‍ നവംബര്‍ 20, 1991 വരെ)

        ഭാഗം രണ്ട് സര്‍വപ്രപഞ്ചത്തിനുമായുള്ള ദൈവവചനങ്ങള്‍ (ഫെബ്രുവരി 20, 1992 മുതല്‍ ജൂണ്‍ 1, 1992 വരെ)

        അനുബന്ധം: സര്‍വപ്രപഞ്ചത്തിനുമായുള്ള ദൈവവചനങ്ങളിലെ രഹസ്യങ്ങളുടെ വ്യാഖ്യാനങ്ങള്‍ (ചില അധ്യായങ്ങളുടെ വ്യാഖ്യാനങ്ങള്‍)
      
        	
          അധ്യായം 8
        

      

      

      	
        ഭാഗം മൂന്ന് ‍സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ (ജൂണ്‍ 1992 മുതല്‍ ഓഗസ്റ്റ് 2014 വരെ)
      
        	
          സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ I (ജൂണ്‍ 1992 മുതല്‍ ഒക്ടോബര്‍ 1992 വരെ)
        
          	
            വിശ്വാസികള്‍ മുറുകെപ്പിടിക്കേണ്ട കാഴ്ചപ്പാട്
          

          	
            ദൈവവേലയുടെ ഘട്ടങ്ങളെക്കുറിച്ച്
          

          	
            കളങ്കിതനായ മനുഷ്യന് ദൈവത്തിന്‍റെ പ്രതിനിധിയായി വര്‍ത്തിക്കാന്‍ സാധ്യമല്ല
          

          	
            മതസേവനം മലിനമുക്തം ആയിരിക്കണം
          

          	
            നിങ്ങൾ ദൈവത്തിലുള്ള വിശ്വാസത്തോടെ അവനെ അനുസരിക്കണം
          

          	
            ദൈവവുമായി ഒരു സ്വാഭാവിക ബന്ധം സ്ഥാപിക്കേണ്ടത് വളരെ പ്രധാനമാണ്
          

          	
            സാധാരണഗതിയിലുള്ള ആത്മീയ ജീവിതം ആളുകളെ ശരിയായ പാതയിലേക്ക് നയിക്കുന്നു
          

          	
            പൂർണരാക്കപ്പെട്ടവർക്കു നൽകുന്ന വാഗ്ദാനങ്ങൾ
          

          	
            ദുഷ്ടന്മാർ നിശ്ചയമായും ശിക്ഷിക്കപ്പെടും
          

          	
            ഒരു സ്വാഭാവിക അവസ്ഥയിലേക്ക് എങ്ങനെ പ്രവേശിക്കാം
          

          	
            ദൈവഹിതത്തിനു ചേർച്ചയിൽ എങ്ങനെ സേവിക്കാം?
          

          	
            യാഥാര്‍ത്ഥ്യം അറിയുന്നത് എങ്ങനെ?
          

          	
            ഒരു സാധാരണ ആത്മീയ ജീവിതത്തെക്കുറിച്ച്
          

          	
            എല്ലാവരും തങ്ങളുടെ കടമ നിർവ്വഹിക്കുന്നതിനെ പറ്റി
          

          	
            ദൈവം മനുഷ്യനെ ഉപയോഗിക്കുന്നതു സംബന്ധിച്ച്
          

          	
            സത്യം മനസ്സിലാക്കി കഴിഞ്ഞാൽ, നിങ്ങൾ അത് അനുഷ്ഠിക്കണം
          

          	
            രക്ഷ നേടുന്ന ഒരു വ്യക്തി സത്യം അനുഷ്ഠിക്കാൻ ആഗ്രഹിക്കുന്ന ഒരാളാണ്
          

          	
            യോഗ്യനായ ഇടയൻ എങ്ങനെ തയ്യാറെടുക്കണം
          

          	
            അനുഭവത്തെക്കുറിച്ച്
          

          	
            പുതുയുഗ കൽപ്പനകൾ
          

          	
            സഹസ്രാബ്ധരാജ്യം എത്തിച്ചേർന്നിരിക്കുന്നു
          

          	
            ദൈവവുമായുള്ള നിങ്ങളുടെ ബന്ധം എങ്ങനെയുള്ളതാണ്?
          

          	
            യാഥാര്‍ഥ്യത്തിന്മേൽ കൂടുതല്‍ ശ്രദ്ധ കേന്ദ്രീകരിക്കൂ
          

          	
            പ്രായോഗികദൈവം ദൈവം തന്നെ എന്നു നീ അറിയണം
          

          	
            സത്യം പ്രാവർത്തിമാക്കുന്നതിലൂടെ മാത്രമാണ് യാഥാർത്ഥ്യം സ്വന്തമാക്കുന്നത്
          

          	
            ദൈവത്തിന്റെ ഇന്നത്തെ പ്രവൃത്തി അറിയുക
          

          	
            ദൈവത്തിന്‍റെ പ്രവൃത്തി മനുഷ്യൻ സങ്കൽപ്പിക്കുന്നതുപോലെ അത്ര ലളിതമാണോ?
          

          	
            ദൈവത്തില്‍ വിശ്വസിക്കുന്നതുകൊണ്ട് നീ സത്യത്തിനുവേണ്ടി ജീവിക്കണം
          

          	
            ഏഴ് ഇടിമുഴക്ക ധ്വനികൾ—രാജ്യസുവിശേഷം പ്രപഞ്ചമാകെ വ്യപിക്കുമെന്നുള്ള പ്രവചനം
          

          	
            ജഡാവതാരമെടുത്ത ദൈവവും ദൈവം ഉപയോഗിക്കുന്നവരും തമ്മിലുള്ള കാതലായ വ്യത്യാസം
          

          	
            ഇരുട്ടിന്‍റെ സ്വാധീനത്തിൽ നിന്നു രക്ഷപ്പെടുക; അപ്പോൾ ദൈവം നിങ്ങളെ നേടും
          

          	
            വിശ്വാസമുള്ള ഒരു വ്യക്തിയുടെ ശ്രദ്ധ സത്യത്തിൽ ആയിരിക്കണം—മതാനുഷ്ഠാനങ്ങളിൽ ഏർപ്പെടുന്നത് വിശ്വാസമല്ല
          

          	
            ദൈവത്തിന്‍റെ ഇന്നത്തെ പ്രവൃത്തി മനസ്സിലാക്കുന്നവര്‍ക്കു മാത്രമേ അവിടുത്തെ സേവിക്കാനാകൂ
          

          	
            പ്രാർത്ഥന ഒരു ശീലമാക്കൽ
          

          	
            ദൈവത്തിന്റെ ഏറ്റവും പുതിയ പ്രവൃത്തി അറിയുക, അവന്റെ ചുവടുകൾ പിൻപറ്റുക
          

          	
            സ്വഭാവത്തില്‍ മാറ്റം വന്നിട്ടുള്ള ആളുകള്‍ ദൈവവചനത്തിന്റെ യാഥാർഥ്യത്തിലേക്കു പ്രവേശിച്ചവരാണ്
          

          	
            ദൈവഹൃദയത്തെ പിൻചെല്ലുന്നവരെ ദൈവം പരിപൂർണ്ണരാക്കുന്നു
          

          	
            ദൈവത്തെ ഹൃദയപൂര്‍വം അനുസരിക്കുന്നവർ തീർച്ചയായും ദൈവത്താൽ വീണ്ടെടുക്കപ്പെടും
          

          	
            ദൈവരാജ്യയുഗം വചനത്തിന്‍റെ യുഗമാണ്
          

          	
            ദൈവവചനത്താല്‍ എല്ലാം നിറവേറ്റപ്പെടുന്നു
          

          	
            ദൈവത്താൽ പൂർണരാക്കപ്പെടാനുള്ളവർ ശുദ്ധീകരണത്തിനു വിധേയരാകണം
          

          	
            വേദനനിറഞ്ഞ പരീക്ഷകൾ അനുഭവിക്കുന്നതിലൂടെ മാത്രമേ നിനക്ക് ദൈവത്തിന്റെ ലാവണ്യം അറിയാൻ കഴിയൂ
          

          	
            ദൈവത്തെ സ്നേഹിക്കുന്നതാണ് ശരിക്കും അവനിലുള്ള വിശ്വാസം
          

          	
            “സഹസ്രാബ്ദരാജ്യം എത്തിച്ചേർന്നിരിക്കുന്നു” എന്നതിനെ കുറിച്ചൊരു ഹ്രസ്വഭാഷണം
          

          	
            ദൈവത്തെ അറിയുന്നവര്‍ക്കുമാത്രമേ അവിടുത്തേക്ക് സാക്ഷ്യം വഹിക്കാനാകൂ
          

          	
            പത്രോസ് യേശുവിനെ അറിയാന്‍ ഇടയായതെങ്ങനെ
          

          	
            ദൈവത്തെ സ്നേഹിക്കുന്നവര്‍ എന്നേക്കും അവന്റെ പ്രകാശത്തില്‍ വസിക്കും
          

          	
            പരിശുദ്ധാത്മാവിന്റെ പ്രവൃത്തിയും സാത്താന്റെ പ്രവൃത്തിയും
          

          	
            സത്യം അനുഷ്ഠിക്കാത്തവർക്ക് ഒരു മുന്നറിയിപ്പ്
          

          	
            ജീവനിലേക്കു വന്നിരിക്കുന്ന ഒരുവനാണോ നിങ്ങൾ?
          

          	
            വ്യത്യാസപ്പെടുത്താത്ത ഒരു സ്വഭാവമുണ്ടായിരിക്കുന്നത് ദൈവവുമായി ശത്രുതയിലായിരിക്കലാണ്
          

          	
            ദൈവത്തെ അറിയാത്ത സകലരും ദൈവത്തെ എതിര്‍ക്കുന്നവരാണ്
          

        

        

        	
          സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ II (നവംബര്‍ 1992 മുതല്‍ ജൂണ്‍ 1993 വരെ)
        
          	
            ദൈവ വേലയുടെ ദര്‍ശനം (1)
          

          	
            ദൈവ വേലയുടെ ദര്‍ശനം (2)
          

          	
            ദൈവ വേലയുടെ ദര്‍ശനം (3)
          

          	
            ദൈവം മനുഷ്യനായി ജനിച്ചതിലെ രഹസ്യം (1)
          

          	
            ദൈവം മനുഷ്യനായി ജനിച്ചതിലെ രഹസ്യം (2)
          

          	
            ദൈവം മനുഷ്യനായി ജനിച്ചതിലെ രഹസ്യം (3)
          

          	
            ദൈവം മനുഷ്യനായി ജനിച്ചതിലെ രഹസ്യം (4)
          

          	
            രണ്ട് അവതാരങ്ങളും കൂടി മനുഷ്യാവതാരത്തിന്റെ പ്രാധാന്യം പൂർത്തിയാക്കുന്നു
          

          	
            ത്രിത്വം നിലവിലുണ്ടോ?
          

          	
            ജയിച്ചടക്കൽ വേലയുടെ ആന്തരിക സത്യം (1)
          

          	
            ജയിച്ചടക്കൽ വേലയുടെ ആന്തരിക സത്യം (3)
          

          	
            ജയിച്ചടക്കൽ വേലയുടെ ആന്തരിക സത്യം (4)
          

          	
            ദൈവരക്ഷ നേടുവാന്‍ ആത്മശേഷി വര്‍ധിപ്പിക്കുക
          

          	
            നിങ്ങള്‍ വേലയെക്കുറിച്ച് മനസ്സിലാക്കണം—ചിന്താക്കുഴപ്പത്തോടെ അനുഗമിക്കാതിരിക്കുക!
          

        

        

        	
          സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ III (ജൂലൈ 1993 മുതല്‍ മാര്‍ച്ച് 1994 വരെ)
        
          	
            ഭാവിയിലെ നിന്‍റെ ദൗത്യത്തെ നീ എങ്ങനെ കൈകാര്യം ചെയ്യണം?
          

          	
            മാനവരാശിയുടെ കാര്യനിർവഹണ ലക്ഷ്യം
          

          	
            മനുഷ്യന്റെ സത്തയും സ്വത്വവും
          

          	
            അനുഗ്രഹങ്ങളെക്കുറിച്ച് നിങ്ങൾ എന്തു മനസ്സിലാക്കി?
          

          	
            ദൈവത്തെക്കുറിച്ച് നിങ്ങൾ എന്തു മനസ്സിലാക്കി?
          

          	
            ഒരു യഥാര്‍ത്ഥ വ്യക്തിയെന്നാല്‍ അര്‍ത്ഥമാക്കുന്നതെന്ത്
          

          	
            നിങ്ങൾക്കു വിശ്വാസത്തെപ്പറ്റി എന്തറിയാം?
          

          	
            പൊഴിയുന്ന ഇലകള്‍ വേരുകളിലേക്കു മടങ്ങുമ്പോള്‍, നീ ചെയ്ത തിന്മകളോര്‍ത്ത് നീ ഖേദിക്കും
          

          	
            ക്രോധ ദിനത്തെ അതിജീവിക്കാൻ ജഡരൂപത്തിലുള്ള ഒരാൾക്കും ആകില്ല
          

          	
            രക്ഷകൻ ഒരു “വെണ്മേഘ”ത്തിൽ തിരിച്ചുവന്നുകഴിഞ്ഞിരിക്കുന്നു
          

          	
            സുവിശേഷം പ്രചരിപ്പിക്കുന്ന വേല മനുഷ്യനെ രക്ഷിക്കുന്ന വേല കൂടിയാണ്
          

          	
            ന്യായപ്രമാണയുഗത്തിലെ പ്രവർത്തനങ്ങൾ
          

          	
            വീണ്ടെടുപ്പിന്‍റെ യുഗത്തിലെ വേലയ്ക്കു പിന്നിലെ യാഥാർത്ഥ്യം
          

          	
            ചെറുപ്പക്കാരോടും പ്രായമായവരോടുമായി ചില വാക്കുകൾ
          

          	
            മനുഷ്യരാശി ഇന്നത്തെ നിലയിലേക്ക് വികസിച്ചത് എങ്ങനെയെന്ന് നീ അറിയണം
          

          	
            പദവിനാമങ്ങളും സ്വത്വവും
          

          	
            പരിപൂര്‍ണ്ണരാക്കപ്പെട്ടവര്‍ക്കു മാത്രമേ അര്‍ത്ഥവത്തായ ഒരു ജീവിതം നയിക്കാനാവൂ
          

          	
            പദവിയുടെ അനുഗ്രഹങ്ങളെ നീ മാറ്റിവെയ്ക്കുകയും മനുഷ്യന് വിമോചനം കൊണ്ടുവരാനുള്ള ദൈവഹിതം ഗ്രഹിക്കുകയും വേണം
          

          	
            തന്റെ സങ്കൽപ്പങ്ങളിൽ ദൈവത്തെ പരിമിതപ്പെടുത്തിയ മനുഷ്യന് എങ്ങനെ അവന്റെ വെളിപാടുകൾ സ്വീകരിക്കാനാകും?
          

          	
            ദൈവത്തെയും അവന്റെ പ്രവർത്തനങ്ങളെയും അറിയുന്നവർക്കു മാത്രമേ ദൈവത്തെ സംതൃപ്തനാക്കാൻ കഴിയുകയുള്ളൂ
          

          	
            മനുഷ്യജന്മമെടുത്ത ദൈവത്തിന്റെ ശുശ്രൂഷയും മനുഷ്യന്റെ കടമയും തമ്മിലുള്ള വ്യത്യാസം
          

          	
            ദൈവം സകല സൃഷ്ടികളുടെയും നാഥന്‍
          

          	
            ജയവും പരാജയവും മനുഷ്യന്‍ നടക്കുന്ന പാതയെ ആശ്രയിച്ചിരിക്കുന്നു
          

          	
            ദൈവത്തിന്റെ പ്രവൃത്തിയും മനുഷ്യന്റെ പ്രവൃത്തിയും
          

          	
            ദൈവവേലയുടെ മൂന്നു ഘട്ടങ്ങൾ അറിയുക, അതുവഴി ദൈവത്തെയും
          

          	
            ദുഷിച്ച മനുഷ്യവർഗത്തിന് മനുഷ്യജന്മമെടുത്ത ദൈവത്തിലൂടെയുള്ള രക്ഷയാണ് കൂടുതൽ ആവശ്യം
          

          	
            ദൈവം വസിക്കുന്ന ജഡത്തിന്റെ സാരം
          

          	
            ദൈവത്തിന്റെ വേലയും മനുഷ്യന്റെ അനുഷ്ഠാനവും
          

          	
            ക്രിസ്തുവിന്റെ സത്ത സ്വർഗസ്ഥനായ പിതാവിന്റെ ഹിതത്തോടുള്ള അനുസരണയാണ്
          

          	
            മനുഷ്യന്റെ സാധാരണ ജീവിതം പുനഃസ്ഥാപിച്ച് അവനെ അത്ഭുതകരമായ ഒരു ലക്ഷ്യസ്ഥാനത്തേക്ക് ആനയിക്കൽ
          

          	
            ദൈവവും മനുഷ്യനും ഒരുമിച്ചു വിശ്രമത്തിലേക്കു പ്രവേശിക്കും
          

        

        

        	
          സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ IV (1994 മുതല്‍ 1997 വരെ, 2003 മുതല്‍ 2005 വരെ)
        
          	
            നിങ്ങൾ യേശുവിന്റെ ആത്മീയ ശരീരം ദർശിക്കുമ്പോഴേക്കും ദൈവം ആകാശത്തെയും ഭൂമിയെയും പുതുതാക്കിക്കഴിഞ്ഞിരിക്കും
          

          	
            ക്രിസ്തുവിനോടു പൊരുത്തപ്പെടാത്തവർ തീർച്ചയായും ദൈവത്തിന്‍റെ എതിരാളികളാണ്
          

          	
            വിളിക്കപ്പെട്ടവരോ അനേകർ, തിരഞ്ഞെടുക്കപ്പെട്ടവരോ ചുരുക്കം
          

          	
            ക്രിസ്തുവിനോടു പൊരുത്തപ്പെടാനുള്ള മാർഗം നീ തേടണം
          

          	
            നിങ്ങള്‍ ഒരു യഥാര്‍ത്ഥ ദൈവവിശ്വാസിയാണോ?
          

          	
            ക്രിസ്തു സത്യത്താൽ ന്യായവിധിയുടെ വേല നിർവഹിക്കുന്നു
          

          	
            നീ അറിഞ്ഞോ? മനുഷ്യർക്കിടയിൽ ദൈവം ഒരു മഹാകാര്യം ചെയ്തിട്ടുണ്ട്
          

          	
            അന്ത്യനാളുകളിലെ ക്രിസ്തുവിനു മാത്രമേ മനുഷ്യന് നിത്യജീവന്‍റെ മാര്‍ഗ്ഗം നല്കുവാന്‍ സാധിക്കുകയുള്ളൂ
          

          	
            നിങ്ങളുടെ ലക്ഷ്യസ്ഥാനത്തിനായി മതിയായ സത്പ്രവൃത്തികൾ ഒരുക്കുക
          

          	
            നിങ്ങളുടെ കൂറ് ആരോടാണ്?
          

          	
            ലക്ഷ്യത്തിലേക്ക്
          

          	
            മൂന്ന് അനുശാസനങ്ങൾ
          

          	
            അതിക്രമങ്ങള്‍ മനുഷ്യനെ നരകത്തിലേക്ക് നയിക്കും
          

          	
            ദൈവത്തിന്റെ പ്രകൃതം മനസ്സിലാക്കേണ്ടത് വളരെ പ്രധാനമാണ്
          

          	
            ഭൂമിയിലെ ദൈവത്തെ അറിയുന്നത് എങ്ങനെ?
          

          	
            വളരെ ഗൗരവമുള്ള ഒരു പ്രശ്നം: വഞ്ചന (1)
          

          	
            വളരെ ഗൗരവമുള്ള ഒരു പ്രശ്നം: വഞ്ചന (2)
          

          	
            തിരഞ്ഞെടുക്കപ്പെട്ട ദൈവജനത ദൈവരാജ്യയുഗത്തിൽ അനുസരിക്കേണ്ട പത്ത് ഭരണപരമായ ഉത്തരവുകൾ
          

          	
            നിങ്ങള്‍ സ്വന്തം പ്രവൃത്തികളിൽ ജാഗ്രത പുലര്‍ത്തേണ്ടതുണ്ട്
          

          	
            മനുഷ്യ ജീവന്‍റെ ഉറവിടം ദൈവമാണ്
          

          	
            സർവ്വശക്തന്‍റെ നെടുവീർപ്പ്
          

          	
            ദൈവത്തിന്‍റെ ആഗമനം ഒരു പുതിയ യുഗപ്പിറവിക്ക് കാരണമായി
          

          	
            മുഴു മനുഷ്യരാശിയുടെയും ഭാഗധേയം ദൈവം നിശ്ചയിക്കുന്നു
          

          	
            മനുഷ്യന്റെ രക്ഷ ദൈവത്തിന്റെ കാര്യനിർവഹണത്തിലൂടെ മാത്രം
          

        

        

        	
          സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ (തുടര്‍ച്ച) (ഒക്ടോബര്‍ 17, 2013 മുതല്‍ ഓഗസ്റ്റ് 18, 2014 വരെ)
        
          	
            ദൈവത്തെ അറിയുക എന്നത് ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുന്നതിനുള്ള മാർഗം
          

        

        

        	
          അനന്യനായ ദൈവം II
        

        	
          ദൈവം തന്നെയായവന്‍, അതുല്യന്‍ III
        

        	
          ദൈവം തന്നെയായവന്, അതുല്യനായവന്‍ VI
        

        	
          ദൈവം തന്നെയായവന്‍, അതുല്യന്‍ IX
        

      

      

      	
        അനുബന്ധം: ദൈവത്തിന്റെ ന്യായവിധിയിലും ശാസനത്തിലും അവിടുത്തെ രൂപം ദര്‍ശിക്കല്‍
      

    

  


ആമുഖം

ദൈവത്തിൽ വിശ്വസിക്കുന്ന അനേകരുണ്ടെങ്കിലും ദൈവത്തിൽ വിശ്വസിക്കുക എന്നാൽ എന്താണ് അർഥമാക്കുന്നതെന്നും ദൈവഹിതത്തിന് അനുരൂപരാകാൻ തങ്ങൾ എന്താണ് ചെയ്യേണ്ടെന്നും അറിയുന്നവർ ചുരുക്കമാണ്. കാരണം, “ദൈവം” എന്ന വാക്കും “ദൈവത്തിന്റെ വേല” എന്നതുപോലെയുള്ള പദപ്രയോഗങ്ങളും ആളുകൾക്ക് പരിചിതമാണെങ്കിലും അവർക്ക് ദൈവത്തെ അറിയില്ല, അവന്റെ വേലയെക്കുറിച്ചാകട്ടെ, അത്രപോലും അറിയില്ല. ദൈവത്തെ അറിയാത്തവരെല്ലാം അവനെക്കുറിച്ചുള്ള വിശ്വാസം സംബന്ധിച്ച് ആശയക്കുഴപ്പത്തിലായതിൽ അതിശയിക്കാനില്ല. ദൈവവിശ്വാസത്തെ ആളുകൾ ഗൗരവമായി എടുക്കുന്നില്ല, ദൈവവിശ്വാസം അവർക്ക് തീർത്തും അപരിചിതവും വിചിത്രവും ആണെന്നതുതന്നെ കാരണം. ഈ വിധത്തിൽ, അവർ ദൈവത്തിന്റെ നിബന്ധനകളിൽ വീഴ്ചവരുത്തുന്നു. മറ്റു വാക്കുകളിൽ പറഞ്ഞാൽ, ആളുകൾക്ക് ദൈവത്തെ അറിയില്ലെങ്കിൽ, അവന്റെ വേലയെക്കുറിച്ച് അറിയില്ലെങ്കിൽ, അവർ ദൈവത്തിന്റെ ഉപയോഗത്തിന് അനുയോജ്യരല്ല, ദൈവഹിതം നിറവേറ്റാൻ അവർക്ക് അത്രപോലും കഴിയില്ല. “ദൈവ വിശ്വാസം” എന്നതിനർഥം, ദൈവമുണ്ടെന്ന് വിശ്വസിക്കുക എന്നതാണ്. ദൈവത്തിൽ വിശ്വസിക്കുന്നതുമായി ബന്ധപ്പെട്ട ഏറ്റവും ലളിതമായ ആശയമാണിത്. എന്തിനധികം, ദൈവമുണ്ട് എന്നു വിശ്വസിക്കുന്നത് ദൈവത്തിൽ യഥാർഥത്തിൽ വിശ്വസിക്കുന്നതിനു സമമല്ല; പകരം, കടുത്ത മതപരമായ അഭിപ്രായങ്ങൾ ഉൾപ്പെട്ടിരിക്കുന്ന ഒരുതരം ലളിതമായ വിശ്വാസമാണ് അത്. ദൈവത്തിലുള്ള യഥാർഥ വിശ്വാസത്തിന്റെ അർഥം ഇതാണ്: ദൈവം സകലതിനും മേൽ പരമാധികാരം ഉള്ളവനാണെന്ന വിശ്വാസത്തെ അടിസ്ഥാനമാക്കി ഒരുവൻ ദൈവത്തിന്റെ വചനങ്ങളും അവന്റെ വേലയും അനുഭവിച്ചറിയുന്നു, തന്റെ ദുഷിച്ച പ്രകൃതം പരിത്യജിക്കുന്നു, ദൈവഹിതം നിറവേറ്റുന്നു, ദൈവത്തെ അറിയുന്നു. ഇത്തരത്തിലുള്ള ഒരു യാത്രയെ മാത്രമേ “ദൈവത്തിലുള്ള വിശ്വാസം” എന്നു വിളിക്കാനാവൂ. എന്നിട്ടും, ആളുകൾ പലപ്പോഴും ദൈവവിശ്വാസത്തെ ലളിതവും നിസ്സാരവുമായ കാര്യമായി കാണുന്നു. ദൈവത്തിൽ ഇത്തരത്തിൽ വിശ്വസിക്കുന്ന ആളുകൾ, ദൈവത്തിൽ വിശ്വസിക്കുക എന്നതിന്റെ അർഥം നഷ്ടമായവരാണ്; അവരുടെ വിശ്വാസം അന്ത്യം വരെ തുടർന്നേക്കാമെങ്കിലും ഒരിക്കലും ദൈവാംഗീകാരം നേടില്ല, കാരണം, തെറ്റായ മാർഗത്തിലാണ് അവർ ചരിക്കുന്നത്. അക്ഷരങ്ങൾക്കും പൊള്ളയായ പ്രമാണങ്ങൾക്കും ചേർച്ചയിൽ ദൈവത്തിൽ വിശ്വസിക്കുന്ന ആളുകളും ഇന്നുണ്ട്. ദൈവത്തിലുള്ള വിശ്വാസത്തിന്റെ സാരം തങ്ങൾക്ക് അന്യമാണെന്ന് അവർക്ക് അറിയില്ല, അവർക്ക് ദൈവാംഗീകാരം ലഭിക്കില്ല. അപ്പോഴും അവർ സുരക്ഷയും വേണ്ടുവോളം കൃപയും പോലുള്ള അനുഗ്രഹങ്ങൾക്കായി ദൈവത്തോട് പ്രാർഥിക്കുന്നു. നമുക്ക് ഒന്നു നിർത്തി, നമ്മുടെ ഹൃദയങ്ങളെ ശാന്തമാക്കി, സ്വയം ഇങ്ങനെ ചോദിക്കാം: ദൈവത്തിൽ വിശ്വസിക്കുക എന്നത് ഭൂമിയിൽ ഏറ്റവും എളുപ്പമുള്ള കാര്യമാണോ? ദൈവത്തിൽനിന്ന് ഒരുപാട് അനുഗ്രഹങ്ങൾ നേടുന്നതു മാത്രമാണോ ദൈവത്തിൽ വിശ്വസിക്കുക എന്നതിന്റെ അർഥം? ദൈവത്തെ അറിയാതെ അവനിൽ വിശ്വസിക്കുന്നവർക്ക്, അല്ലെങ്കിൽ, അവനിൽ വിശ്വസിക്കുകയും അതേസമയം അവനെ എതിർക്കുകയും ചെയ്യുന്നവർക്ക് ശരിക്കും ദൈവഹിതം നിറവേറ്റാനാകുമോ?

ദൈവത്തെയും മനുഷ്യനെയും കുറിച്ച് ഒരേ തലത്തിൽ സംസാരിക്കാനാവില്ല. ദൈവത്തിന്റെ സത്തയും അവന്റെ വേലയും മനുഷ്യന് അത്യഗാധവും ദുർഗ്രഹവുമാണ്. ദൈവം വ്യക്തിപരമായി തന്റെ വേല ചെയ്യുകയോ മനുഷ്യന്റെ ലോകത്ത് തന്റെ വചനങ്ങൾ അരുളുകയോ ചെയ്തില്ലെങ്കിൽ, മനുഷ്യന് ഒരിക്കലും ദൈവഹിതം ഗ്രഹിക്കാനാവില്ല. അതിനാൽ, ജീവിതം മുഴുവൻ ദൈവത്തിനായി അർപ്പിച്ചവർക്കു പോലും ദൈവാംഗീകാരം ലഭിക്കുക സാധ്യമല്ല. ദൈവം പ്രവർത്തിക്കുന്നില്ലെങ്കിൽ, മനുഷ്യൻ എത്ര കിണഞ്ഞ് ശ്രമിച്ചാലും അതെല്ലാം വെറുതെയാകും. കാരണം, ദൈവത്തിന്റെ ചിന്തകൾ എപ്പോഴും മനുഷ്യന്റെ ചിന്തകളെക്കാൾ ഉന്നതമാണ്, കൂടാതെ, ദൈവത്തിന്റെ ജ്ഞാനം മനുഷ്യനു ഗ്രഹിക്കാവുന്നതിനും അപ്പുറമാണ്. അതുകൊണ്ടാണ്, ദൈവത്തെയും അവന്റെ വേലയെയും “പൂർണമായി മനസ്സിലാക്കിയിരിക്കുന്നു” എന്ന് അവകാശപ്പെടുന്നവർ തീർത്തും കഴിവുകെട്ടവരാണെന്നും അവരെല്ലാം ഗർവികളും അജ്ഞരുമാണെന്നും ഞാൻ പറയുന്നത്. ദൈവത്തിന്റെ വേലയെ മനുഷ്യൻ നിർവചിക്കരുത്; എന്നു തന്നെയല്ല, മനുഷ്യന് ദൈവത്തിന്റെ വേലയെ നിർവചിക്കാനാവില്ല. ദൈവത്തിന്റെ ദൃഷ്ടിയിൽ, മനുഷ്യൻ ഒരു ഉറുമ്പിനോളം നിസ്സാരനാണ്, അപ്പോൾ മനുഷ്യന് എങ്ങനെ ദൈവത്തിന്റെ വേല ഗ്രഹിക്കാനാകും? “ദൈവം ഇങ്ങനെ പ്രവർത്തിക്കില്ല, അങ്ങനെ പ്രവർത്തിക്കില്ല” എന്നോ, “ദൈവം ഇങ്ങനെയാണ്, അങ്ങനെയാണ്” എന്നോ പറയാൻ തുനിയുന്നവർ—അവർ ധാർഷ്ട്യത്തോടെ സംസാരിക്കുകയല്ലേ? ജഡികനായ മനുഷ്യൻ സാത്താനാൽ ദുഷിപ്പിക്കപ്പെട്ടവനാണെന്ന് നാമെല്ലാം അറിയണം. മനുഷ്യരാശിയുടെ പ്രകൃതം തന്നെ ദൈവത്തെ എതിർക്കുക എന്നതാണ്. ദൈവത്തിനു തുല്യനാകാൻ മനുഷ്യനു കഴിയില്ല, ദൈവത്തിന്റെ വേലയ്ക്കുവേണ്ട ഉപദേശം നൽകാൻ തനിക്കാകുമെന്ന് മനുഷ്യന് തീരെ ആശിക്കാനുമാകില്ല. ദൈവം മനുഷ്യനെ എങ്ങനെ നയിക്കുന്നു എന്നതു സംബന്ധിച്ചാണെങ്കിൽ, അത് ദൈവത്തിന്റെ സ്വന്തം വേലയാണ്. തോന്നിയതുപോലെ വീക്ഷണങ്ങൾ നിരത്താതെ കീഴ്പ്പെട്ടിരിക്കുന്നതാണ് മനുഷ്യന് ഉചിതം; കാരണം, മനുഷ്യൻ വെറും പൊടിയാണ്. ദൈവത്തെ അന്വേഷിക്കുക എന്നത് നമ്മുടെ ഉദ്ദേശ്യമാണെന്നിരിക്കെ, നമ്മൾ നമ്മുടെ സങ്കല്പങ്ങൾ ദൈവത്തിന്റെ പരിഗണനയ്ക്കായി അവന്റെ വേലയ്ക്കുമേൽ വെച്ചുകെട്ടരുത്. ദൈവത്തിന്റെ വേലയെ മനഃപൂർവം എതിർക്കാൻ നമ്മുടെ അങ്ങേയറ്റം വഷളായ പ്രകൃതത്തെ തീരെയും ഉപയോഗിക്കരുത്. അതു നമ്മളെ ക്രിസ്തുവൈരികളാക്കില്ലേ? അത്തരക്കാർക്ക് എങ്ങനെ ദൈവത്തിൽ വിശ്വസിക്കാനാകും? ദൈവമുണ്ടെന്ന് നമ്മൾ വിശ്വസിക്കുകയും അവനെ പ്രസാദിപ്പിക്കാനും അവനെ ദർശിക്കാനും ആഗ്രഹിക്കുകയും ചെയ്യുന്ന സ്ഥിതിക്ക്, നമ്മൾ സത്യമാർഗം തിരയേണ്ടതുണ്ട്, ദൈവവുമായി പൊരുത്തപ്പെടുന്നതിന് ഒരു മാർഗം നാം തിരയേണ്ടതുണ്ട്. അവന്റെ മുന്നിൽ കടുംപിടുത്തവുമായി നിൽക്കാൻ പാടില്ല. അത്തരം പ്രവൃത്തികളിലൂടെ എന്തു നന്മ കൈവരാനാണ്?

ഇന്ന് ദൈവം പുതിയ വേല ചെയ്തിരിക്കുന്നു. ഈ വാക്കുകൾ അംഗീകരിക്കാൻ നിനക്ക് ബുദ്ധിമുട്ടായിരിക്കാം, നിനക്ക് അവ വിചിത്രമായി തോന്നാം. പക്ഷേ, എനിക്കു നിന്നെ ഉപദേശിക്കാനുള്ളത് ഇതാണ്, നിന്റെ തനി സ്വഭാവം പുറത്തെടുക്കരുത്, ദൈവമുമ്പാകെ നീതിക്കായി ശരിക്കും വിശക്കുകയും ദാഹിക്കുകയും ചെയ്യുന്നവർക്കു മാത്രമേ സത്യം ലഭ്യമാകൂ, ആത്മാർഥമായി അർപ്പിക്കുന്നവർക്കു മാത്രമേ അവനാൽ പ്രബുദ്ധരാകാനും നയിക്കപ്പെടാനും സാധിക്കൂ. കലഹിച്ചും വഴക്കടിച്ചുമല്ല, തികഞ്ഞ ശാന്തതയോടെ സത്യം തേടുമ്പോഴാണ് ഫലമുണ്ടാകുന്നത്. “ഇന്ന്, ദൈവം പുതിയ വേല ചെയ്തിരിക്കുന്നു” എന്നു പറയുന്നതുകൊണ്ട് ഞാൻ ഉദ്ദേശിക്കുന്നത് ദൈവം ജഡത്തിൽ മടങ്ങിവരുന്നതിനെയാണ്. ഒരുപക്ഷേ, ഈ വാക്കുകൾ നിന്നെ അലട്ടുന്ന കാര്യമേ ആയിരിക്കില്ല; ഒരുപക്ഷേ, നീ അവയെ പുച്ഛിച്ചേക്കാം; മറ്റൊരുപക്ഷേ, നിനക്ക് വളരെ താത്പര്യമുള്ള കാര്യമായിരിക്കാം അവ. എന്തായിരുന്നാലും, ദൈവം പ്രത്യക്ഷപ്പെടുന്നതിനായി തീവ്രമായി അഭിലഷിക്കുന്ന സകലരും എടുത്തുചാടി നിഗമനങ്ങളിലെത്തുന്നതിനു പകരം ഈ വസ്തുതയെ അംഗീകരിക്കുമെന്നും അവധാനപൂർവം പരിശോധിക്കുമെന്നും ഞാൻ പ്രത്യാശിക്കുന്നു; ജ്ഞാനിയായ ഒരു വ്യക്തി ചെയ്യേണ്ടത് അതാണ്.

ഇത്തരം ഒരു കാര്യത്തെക്കുറിച്ച് വിശദമായി അന്വേഷിക്കാൻ ബുദ്ധിമുട്ടൊന്നുമില്ല, പക്ഷേ, അതിന് നമ്മൾ ഓരോരുത്തരും ഈ ഒരു സത്യം മനസ്സിലാക്കേണ്ടതുണ്ട്: മനുഷ്യജന്മമെടുത്ത ദൈവമായവനിൽ ദൈവത്തിന്റെ സത്തയുണ്ട്, അവതരിച്ച ദൈവമായവനിൽ ദൈവത്തിന്റെ പ്രകടനമുണ്ട്. ദൈവം മനുഷ്യജന്മമെടുക്കുന്നതിനാൽ, അവൻ ഉദ്ദേശിക്കുന്ന വേല അവൻ മുന്നോട്ടുകൊണ്ടുവരും. ദൈവം മനുഷ്യജന്മമെടുക്കുന്നതിനാൽ, താൻ എന്താണ് എന്നത് അവൻ വെളിപ്പെടുത്തും, മനുഷ്യനിലേക്ക് സത്യം എത്തിക്കാനും മനുഷ്യന് ജീവൻ നൽകാനും വഴി കാട്ടാനും അവനു കഴിയും. ദൈവത്തിന്റെ സത്തയില്ലാത്ത ജഡശരീരം ഉറപ്പായും മനുഷ്യജന്മമെടുത്ത ദൈവമല്ല, അതിൽ ഒരു സംശയവുമില്ല. ഇത് ദൈവത്തിന്റെ മനുഷ്യജന്മമാണോ എന്ന് ഉറപ്പുവരുത്താൻ മനുഷ്യൻ ആഗ്രഹിക്കുന്നെങ്കിൽ, അവൻ അത് ദൈവം പ്രകടിപ്പിക്കുന്ന പ്രകൃതത്തിൽനിന്നും ദൈവം സംസാരിക്കുന്ന വചനങ്ങളിൽനിന്നും സ്ഥരീകരിക്കണം. അതായത്, ഇത് ദൈവത്തിന്റെ മനുഷ്യജന്മമാണോ അല്ലയോ എന്നും, ഇത് സത്യമാർഗമാണോ അല്ലയോ എന്നും തിട്ടപ്പെടുത്താൻ, ഒരുവൻ ദൈവത്തിന്റെ സത്തയുടെ അടിസ്ഥാനത്തിൽ വേർതിരിച്ചു നോക്കണം. അതുകൊണ്ട്, ഇത് അവതരിച്ച ദൈവത്തിന്‍റെ ജഡരൂപമാണോ എന്നു മുഖ്യമായും നിർണയിക്കുന്നത് അവന്റെ സത്തയിൽനിന്നാണ് (അവന്റെ വേല, അവന്റെ മൊഴികൾ, അവന്റെ പ്രകൃതം, എന്നിങ്ങനെ പല ഘടകങ്ങൾ) അല്ലാതെ ബാഹ്യരൂപത്തിൽനിന്നല്ല. അവന്റെ ബാഹ്യരൂപം മാത്രം സൂക്ഷ്മമായി പരിശോധിക്കുകയും അതിന്റെ ഫലമായി അവന്റെ സത്ത കാണാതിരിക്കുകയും ചെയ്താൽ, അതു കാണിക്കുന്നത് മനുഷ്യൻ ബുദ്ധിശൂന്യനും അജ്ഞനുമാണ് എന്നാണ്. ബാഹ്യരൂപത്തിന് അന്തഃസത്ത നിർണയിക്കാനാവില്ല. എന്തിനധികം, ദൈവത്തിന്റെ വേലയ്ക്ക് മനുഷ്യന്റെ സങ്കല്പങ്ങളുമായി ഒരിക്കലും പൊരുത്തപ്പെടാനാവില്ല. യേശുവിന്റെ ബാഹ്യരൂപം മനുഷ്യന്റെ സങ്കല്പങ്ങൾക്കു വിരുദ്ധമായിരുന്നില്ലേ? അവന്റെ മുഖഭാവത്തിനും വേഷവിധാനത്തിനും അവൻ യഥാർഥത്തിൽ ആരാണെന്നതിന്റെ ഒരു സൂചനയും നൽകാൻ കഴിഞ്ഞില്ലല്ലോ? സത്യത്തിൽ, യേശുവിന്റെ ബാഹ്യരൂപം മാത്രം നോക്കിയതുകൊണ്ടും, അവന്റെ വായിൽനിന്നു പുറപ്പെട്ട വാക്കുകൾക്ക് ശ്രദ്ധകൊടുക്കാതിരുന്നതുകൊണ്ടുമല്ലേ പണ്ടുകാലത്തെ പരീശന്മാർ അവനെ എതിർത്തത്? ദൈവത്തിന്റെ പ്രത്യക്ഷതയ്ക്കായി തിരയുന്ന സഹോദരീ സഹോദരന്മാരിൽ ഓരോരുത്തരും ചരിത്രത്തിലെ ആ ദുരന്തം ആവർത്തിക്കില്ലെന്നാണ് എന്റെ പ്രത്യാശ. നിങ്ങൾ ഒരുകാരണവശാലും ആധുനികകാല പരീശന്മാരാകുകയോ ദൈവത്തെ വീണ്ടും കുരിശിൽ തറയ്ക്കുകയോ ചെയ്യരുത്. ദൈവത്തിന്റെ പുനരാഗമനത്തെ എങ്ങനെ വരവേൽക്കാം എന്നതിന് നിങ്ങൾ കാര്യമായ പരിഗണന കൊടുക്കണം. എങ്ങനെ സത്യത്തിന് കീഴ്പ്പെട്ടിരിക്കുന്ന ഒരുവനാകാം എന്ന കാര്യം മനസ്സിൽ വ്യക്തമായിരിക്കണം. യേശു വീണ്ടുമൊരു മേഘത്തിൽ എഴുന്നള്ളിവരുന്നതിനായി കാത്തുകാത്തിരിക്കുന്ന സകലരുടെയും ഉത്തരവാദിത്വമാണത്. നമ്മുടെ ആത്മീയ നേത്രങ്ങൾ തടവി അവ തെളിച്ചമുള്ളതാക്കണം, അതിശയോക്തി കലർന്ന വെറും ഭാവനാസൃഷ്ടിയായ വാക്കുകളിൽ മുഴുകരുത്. ദൈവത്തിന്റെ സാക്ഷാലുള്ള പ്രവൃത്തിയെക്കുറിച്ച് നമ്മൾ ചിന്തിക്കണം, ദൈവത്തിന്റെ പ്രായോഗിക വശം പരിശോധിക്കണം. കർത്താവായ യേശു മേഘത്തിൽ എഴുന്നള്ളിവരുകയും നിങ്ങൾക്കിടയിൽ പൊടുന്നനെ ഇറങ്ങിവന്ന്, അവനെ ഒരിക്കലും അറിയുകയോ കാണുകയോ ചെയ്തിട്ടില്ലാത്ത, അവന്റെ ഹിതം നിറവേറ്റേണ്ടത് എങ്ങനെയെന്ന് അറിയാത്ത നിങ്ങളെ കൂട്ടിക്കൊണ്ടുപോകുകയും ചെയ്യുന്ന ദിവസത്തിനായി സദാ കാത്തിരുന്ന് ആവേശഭരിതരാകുകയും പകൽക്കിനാവുകളിൽ സ്വയം നഷ്ടപ്പെടുത്തുകയും ചെയ്യരുത്. കൂടുതൽ പ്രായോഗികമായ കാര്യങ്ങൾ ചിന്തിക്കുന്നതാണ് അതിലും നല്ലത്!

ഗവേഷണം ചെയ്യുന്നതിനായിരിക്കാം നീ ഈ പുസ്തകം തുറന്നത്, അല്ലെങ്കിൽ സ്വീകരിക്കുക എന്ന ഉദ്ദേശ്യത്തിൽ; നിന്റെ മനോഭാവം എന്തായിരുന്നാലും, വെറുതെ തള്ളിക്കളയാതെ നീ അവസാനം വരെ ഇതു വായിക്കുമെന്നാണ് എന്റെ പ്രതീക്ഷ. ഒരുപക്ഷേ, ഈ വചനങ്ങൾ വായിച്ചുകഴിയുമ്പോൾ നിന്റെ മനോഭാവം മാറിയെന്നുവരാം, പക്ഷേ, അത് നിന്റെ പ്രേരണയെയും ഗ്രഹണപ്രാപ്തിയെയും ആശ്രയിച്ചിരിക്കും. എന്നിരുന്നാലും, നീ അറിഞ്ഞിരിക്കേണ്ട ഒരു കാര്യമുണ്ട്: ദൈവത്തിന്റെ വചനത്തെ മനുഷ്യന്റെ വാക്കുകളായി മാറ്റാനാവില്ല, മനുഷ്യന്റെ വാക്കുകളെ ഒരുവന് ദൈവത്തിന്റെ വചനങ്ങളാക്കാൻ തീരെയും സാധ്യമല്ല. ദൈവം ഉപയോഗപ്പെടുത്തുന്ന ഒരു മനുഷ്യൻ മനുഷ്യജന്മമെടുത്ത ദൈവമല്ല, മനുഷ്യജന്മമെടുത്ത ദൈവമാകട്ടെ, ദൈവം ഉപയോഗപ്പെടുത്തുന്ന മനുഷ്യനുമല്ല. ഇതിൽ, കാതലായ ഒരു വ്യത്യാസമുണ്ട്. ഒരുപക്ഷേ, ഈ വചനങ്ങൾ വായിച്ചതിനു ശേഷം, ഇവ ദൈവവചനമായി നീ അംഗീകരിച്ചെന്നു വരില്ല, അതിന് മനുഷ്യൻ പ്രബുദ്ധത നേടേണ്ടതുണ്ട്. സംഗതി അതാണെങ്കിൽ, അറിവില്ലായ്മ നിന്നെ അന്ധനാക്കിയിരിക്കുകയാണ്. ദൈവത്തിന്റെ വചനങ്ങൾക്കും മനുഷ്യൻ നേടിയ പ്രബുദ്ധതയ്ക്കും എങ്ങനെയാണ് ഒന്നാകാൻ കഴിയുക? മനുഷ്യജന്മമെടുത്ത ദൈവത്തിന്റെ വചനങ്ങൾ ഒരു പുതുയുഗത്തിനു തുടക്കം കുറിക്കുകയും സകല മനുഷ്യരാശിയെയും വഴിനയിക്കുകയും രഹസ്യങ്ങൾ വെളിപ്പെടുത്തുകയും നവയുഗത്തിൽ മനുഷ്യൻ സ്വീകരിക്കേണ്ട ദിശ കാണിച്ചു കൊടുക്കുകയും ചെയ്യുന്നു. എന്നാൽ, മനുഷ്യൻ നേടുന്ന പ്രബുദ്ധതയാകട്ടെ, പ്രയോഗത്തിൽ വരുത്താനോ അറിയാനോ ഉള്ള ലളിതമായി നിർദേശങ്ങളാണ്. അതിന് മനുഷ്യവർഗത്തെ മുഴുവൻ ഒരു പുതിയ യുഗത്തിലേക്കു നയിക്കാനോ സ്വയം ദൈവത്തിന്റെ രഹസ്യങ്ങൾ വെളിപ്പെടുത്താനോ കഴിയില്ല. ചുരുക്കത്തിൽ, ദൈവം ദൈവമാണ്, മനുഷ്യൻ മനുഷ്യനും. ദൈവത്തിന് ദൈവത്തിന്റെ സത്തയാണുള്ളത്, മനുഷ്യന് മനുഷ്യന്റെ സത്തയും. ദൈവം അരുളിച്ചെയ്ത വചനങ്ങളെ മനുഷ്യൻ കേവലം പരിശുദ്ധാത്മാവ് നൽകുന്ന പ്രബുദ്ധതയായി കണക്കാക്കുകയോ അപ്പോസ്തോലന്മാരുടെയും പ്രവാചകന്മാരുടെയും വാക്കുകളെ ദൈവം നേരിട്ടു പറഞ്ഞ വാക്കുകളായി എടുക്കുകയോ ചെയ്താൽ, അത് മനുഷ്യന്റെ തെറ്റാണ്. എന്തായിരുന്നാലും, നീ ശരിയും തെറ്റും കൂട്ടിക്കുഴയ്ക്കരുത്, ഉയർന്നതിനെ താഴ്ന്നതോ, ഗഹനമായതിനെ ഉപരിപ്ലവമോ ആയി തെറ്റിദ്ധരിക്കരുത്; എന്തുവന്നാലും, സത്യമാണെന്ന് നിനക്ക് അറിയാവുന്നതിനെ ഒരിക്കലും മനഃപൂർവം ഖണ്ഡിക്കാൻ നോക്കരുത്. ദൈവമുണ്ടെന്നു വിശ്വസിക്കുന്ന സകലരും ശരിയായ വീക്ഷണകോണിലൂടെ വിഷയങ്ങൾ അന്വേഷിക്കണം, ദൈവത്തിന്റെ പുതിയ വേലയെയും അവന്റെ പുതിയ വചനങ്ങളെയും അവന്റെ സൃഷ്ടി എന്ന സ്ഥാനത്തുനിന്ന് സ്വീകരിക്കണം. അല്ലാത്തപക്ഷം, ദൈവം അവരെ ഇല്ലാതാക്കും.

യഹോവയുടെ വേല പൂർത്തിയായ ശേഷം, മനുഷ്യർക്കിടയിൽ തന്റെ വേല ചെയ്യുന്നതിനായി യേശു ജഡരൂപമെടുത്തു. അവന്റെ വേല തികച്ചും വേറിട്ട ഒന്നായിരുന്നില്ല, യഹോവയുടെ വേലയ്ക്കു മേൽ കെട്ടിപ്പൊക്കിയ ഒന്നായിരുന്നു. ന്യായപ്രമാണ യുഗത്തിനു സമാപ്തികുറിച്ചശേഷം ഒരു പുതിയ യുഗത്തിനായുള്ള ദൈവത്തിന്റെ വേലയായിരുന്നു അത്. സമാനമായി, യേശുവിന്റെ വേല പൂർത്തിയായ ശേഷം, ദൈവം അടുത്ത യുഗത്തിലെ തന്റെ വേലയുമായി മുന്നോട്ടുപോയി. കാരണം, ദൈവത്തിന്റെ മൊത്തത്തിലുള്ള കാര്യനിർവഹണം സദാ മുന്നോട്ടു പോകുന്ന ഒന്നാണ്. പഴയ യുഗം കടന്നുപോകുമ്പോൾ അതൊരു പുതുയുഗത്തിന് വഴിമാറും, കൂടാതെ, പഴയ വേല പൂർത്തിയായാൽ ദൈവത്തിന്റെ കാര്യനിർവഹണം മുന്നോട്ടുകൊണ്ടുപോകുന്നതിന് പുതിയ വേല ഉണ്ടായിരിക്കും. ഈ മനുഷ്യജന്മം ദൈവത്തിന്റെ രണ്ടാമത്തെ മനുഷ്യജന്മമാണ്, യേശുവിന്റെ വേലയെ തുടർന്നുവന്ന ഒന്ന്. തീർച്ചയായും, ഈ മനുഷ്യജന്മമെടുക്കൽ സ്വതന്ത്രമായി സംഭവിക്കുന്നില്ല; ന്യായപ്രമാണയുഗത്തിനും കൃപായുഗത്തിനും ശേഷം ഇത് വേലയുടെ മൂന്നാം ഘട്ടമാണ്. ദൈവം വേലയുടെ ഒരു പുതിയ ഘട്ടം ആരംഭിക്കുമ്പോഴെല്ലാം ഒരു പുതിയ തുടക്കമുണ്ടായിരിക്കും, കൂടാതെ, അത് എപ്പോഴും ഒരു പുതിയ യുഗം ആനയിക്കും. അതുപോലെ, ദൈവത്തിന്റെ പ്രകൃതത്തിലും അവൻ പ്രവർത്തിക്കുന്ന വിധത്തിലും അവൻ പ്രവർത്തിക്കുന്ന ഇടത്തിലും അവന്റെ പേരിലും സമാനമായ മാറ്റങ്ങളുണ്ടാകും. അതിനാൽ, പുതിയ യുഗത്തിലെ ദൈവത്തിന്റെ വേലയെ അംഗീകരിക്കാൻ മനുഷ്യന് ബുദ്ധിമുട്ട് വരുന്നതിൽ അതിശയിക്കാനില്ല. പക്ഷേ, മനുഷ്യനിൽനിന്ന് അവന് എങ്ങനെയെല്ലാം എതിർപ്പ് നേരിട്ടാലും ദൈവം എപ്പോഴും കർമനിരതനാണ്, മനുഷ്യരാശിയെ മുഴുവൻ എപ്പോഴും മുന്നോട്ടു നയിക്കുകയാണ് അവൻ. മനുഷ്യന്റെ ലോകത്തേക്ക് യേശു കടന്നുവന്നപ്പോൾ അവൻ കൃപായുഗം ആനയിക്കുകയും ന്യായപ്രമാണയുഗത്തിന് പരിസമാപ്തി കുറിക്കുകയും ചെയ്തു. അന്ത്യനാളുകളിൽ ദൈവം ഒരിക്കൽക്കൂടി മനുഷ്യജന്മമെടുത്തു, ഈ മനുഷ്യജന്മം ഉപയോഗിച്ച് അവൻ കൃപായുഗത്തിന് വിരാമമിടുകയും ദൈവരാജ്യയുഗത്തിന് തുടക്കം കുറിക്കുകയും ചെയ്തു. ദൈവത്തിന്റെ രണ്ടാം മനുഷ്യജന്മത്തെ അംഗീകരിക്കാൻ കഴിയുന്നവരെയെല്ലാം ദൈവരാജ്യയുഗത്തിലേക്ക് ആനയിക്കും, എന്നുതന്നെയല്ല, അവർക്ക് ദൈവത്തിൽനിന്ന് നേരിട്ട് മാർഗനിർദേശങ്ങൾ സ്വീകരിക്കുക സാധ്യമാകും. യേശു മനുഷ്യർക്കിടയിൽ അനേകം കാര്യങ്ങൾ ചെയ്തെങ്കിലും അവൻ മനുഷ്യരാശിയുടെ മുഴുവൻ വീണ്ടെടുപ്പ് പൂർത്തിയാക്കുകയും മനുഷ്യന്റെ പാപബലിയാകുകയും മാത്രമാണ് ചെയ്തത്; അവൻ മനുഷ്യന്റെ ദുഷിച്ച സ്വഭാവമെല്ലാം മറ്റിയെടുത്തില്ല. മനുഷ്യനെ സാത്താന്റെ സ്വാധീനത്തിൽനിന്ന് പൂർണമായി രക്ഷിക്കുന്നതിന് യേശു പാപബലിയാകുന്നതോ മനുഷ്യന്റെ പാപം വഹിക്കുന്നതോ മതിയാകുമായിരുന്നില്ല, സാത്താനാൽ ദുഷിപ്പിക്കപ്പെട്ട പ്രകൃതത്തിൽനിന്ന് മനുഷ്യനെ പൂർണമായി മോചിപ്പിക്കുന്നതിന് ദൈവം അതിലും മഹത്തായ വേല ചെയ്യേണ്ടതുണ്ട്. അതിനാൽ, ഇപ്പോൾ മനുഷ്യന് പാപമോചനം ലഭിച്ച സ്ഥിതിക്ക് മനുഷ്യനെ ഒരു നവയുഗത്തിലേക്ക് നയിക്കുന്നതിന് ദൈവം ജഡത്തിൽ മടങ്ങിയെത്തുകയും ശാസനയുടെയും ന്യായവിധിയുടെയും വേല ആരംഭിക്കുകയും ചെയ്തു. ഈ വേല മനുഷ്യനെ ഒരു ഉയർന്ന മണ്ഡലത്തിൽ എത്തിച്ചിരിക്കുകയാണ്. ദൈവത്തിന്റെ ആധിപത്യത്തിനു കീഴ്പ്പെടുന്ന സകലരും ഉന്നതമായ സത്യവും മഹത്തായ അനുഗ്രഹങ്ങളും നേടും. അവർ തീർച്ചയായും വെളിച്ചത്തിൽ വസിക്കും, അവർ സത്യവും വഴിയും ജീവനും നേടും.

ആളുകൾ ഇപ്പോഴും കൃപായുഗത്തിൽ കുടുങ്ങിക്കിടക്കുകയാണെങ്കിൽ അവർക്ക് ഒരിക്കലും തങ്ങളുടെ ദുഷിച്ച പ്രകൃതം ഉപേക്ഷിക്കാനാവില്ല, അവർ ദൈവത്തിന്റെ സഹജ സ്വഭാവം മനസ്സിലാക്കില്ല എന്നു പ്രത്യേകിച്ച് പറയുകയും വേണ്ടാ. ആളുകൾ എപ്പോഴും സമൃദ്ധമായ കൃപയിൽ ജീവിക്കുകയും, എന്നാൽ, ദൈവത്തെ അറിയാനോ അവനെ സന്തോഷിപ്പിക്കാനോ ഉള്ള ജീവന്റെ മാർഗം ഇല്ലാതിരിക്കുകയും ചെയ്താൽ, അവനിലുള്ള വിശ്വാസത്തിൽ അവർ ഒരിക്കലും യഥാർഥത്തിൽ അവനെ നേടുകയില്ല. ഇത്തരം വിശ്വാസം വളരെ ദയനീയമാണ്. ഈ പുസ്തകം വായിച്ചു കഴിയുന്നതോടെ, മനുഷ്യജന്മമെടുത്ത ദൈവത്തിന്റെ ദൈവരാജ്യയുഗത്തിലെ വേലയുടെ ഓരോ ഘട്ടവും അനുഭവിച്ചറിയുന്നതോടെ, വർഷങ്ങളായി നീ കൊണ്ടുനടന്നിരുന്ന ആഗ്രഹങ്ങൾ ഒടുവിൽ സഫലമായതായി നിനക്ക് അനുഭവപ്പെടും. ഇപ്പോൾ മാത്രമാണ് ദൈവത്തെ ശരിക്കും മുഖാമുഖം കാണുന്നതെന്ന് നിനക്ക് അനുഭവപ്പെടും; നീ അവന്റെ മുഖത്തേക്ക് ഉറ്റുനോക്കുന്നതും അവന്റെ നേരിട്ടുള്ള മൊഴികൾ ശ്രവിക്കുന്നതും അവന്റെ വേലയിലെ ജ്ഞാനം വിലമതിക്കുന്നതും അവൻ എത്രമാത്രം യഥാർഥവും സർവശക്തനുമാണെന്ന് ശരിക്കും മനസ്സിലാക്കുന്നതും ഇപ്പോൾ മാത്രമാണ്. പൊയ്പ്പോയ കാലങ്ങളിൽ ആളുകൾ ഒരിക്കലും കാണുകയോ സ്വന്തമാക്കുകയോ ചെയ്യാത്ത നിരവധി കാര്യങ്ങൾ നേടിയിരിക്കുന്നതായി നിനക്ക് അനുഭവപ്പെടും. ദൈവത്തിൽ വിശ്വസിക്കുക എന്നാൽ എന്താണെന്നും, ദൈവഹിതത്തിന് അനുരൂപരാകുക എന്നാൽ എന്താണെന്നും ഈ സമയത്ത് നിനക്ക് വ്യക്തമായി അറിയാനാകും. നീ പോയകാലത്തെ കാഴ്ചപ്പാടുകളിൽ കടിച്ചുതൂങ്ങിയാൽ, ദൈവത്തിന്റെ രണ്ടാമത്തെ മനുഷ്യജന്മം എന്ന വസ്തുതയെ തള്ളിക്കളയുകയോ നിഷേധിക്കുകയോ ചെയ്താൽ, നിനക്ക് ഒന്നും നേടാനാവാതെ വെറുംകൈയ്യോടെ തുടരേണ്ടിവരും; ഒടുവിൽ, ദൈവത്തെ എതിർക്കുന്നവൻ എന്ന കുറ്റവും നിന്റെ മേൽ ചാർത്തപ്പെടും. സത്യം അനുസരിക്കാനും ദൈവത്തിന്റെ വേലയ്ക്കു കീഴ്പ്പെടാനും കഴിയുന്നവരെ ദൈവത്തിന്റെ രണ്ടാമത്തെ അവതാരത്തിന്റെ നാമത്തിൽ ഉൾപ്പെടുത്തും—സർവശക്തൻ. അവർക്ക് ദൈവത്തിൽനിന്നുള്ള വ്യക്തിപരമായ മാർഗദർശനം സ്വീകരിക്കാൻ കഴിയും, മഹത്തരമായ കൂടുതൽ കൂടുതൽ സത്യങ്ങൾ അവർ നേടും, ഒപ്പം, യഥാർഥ ജീവനും. കഴിഞ്ഞ കാലത്ത് ആളുകൾ ഒരിക്കലും കണ്ടിട്ടില്ലാത്ത ദർശനം അവർ കാണും: “എന്നോടു സംസാരിക്കുന്നത് ആരാണെന്നറിയുവാൻ ഞാൻ തിരിഞ്ഞുനോക്കി. അപ്പോൾ ഏഴു പൊൻവിളക്കുകളും അവയുടെ മധ്യത്തിൽ നിലയങ്കി ധരിച്ച് മാറിൽ സ്വർണക്കച്ച കെട്ടിയ മനുഷ്യസദൃശനായ ഒരുവനെയും കണ്ടു; അവിടുത്തെ ശിരസ്സും മുടിയും വെൺകമ്പിളിപോലെയും ഹിമംപോലെയും ധവളസുന്ദരമായിരുന്നു. അവിടുത്തെ നേത്രങ്ങൾ അഗ്നിജ്വാലപോലെ കാണപ്പെട്ടു. പാദങ്ങളാകട്ടെ തേച്ചുമിനുക്കിയ വെള്ളോടുപോലെയും, അവിടുത്തെ സ്വരം പെരുവെള്ളത്തിന്റെ ഇരമ്പൽപോലെയും ആയിരുന്നു. അവിടുത്തെ വലംകൈയിൽ ഏഴു നക്ഷത്രങ്ങൾ ഉണ്ടായിരുന്നു. വായിൽനിന്നു മൂർച്ചയേറിയ ഇരുമുനവാൾ പുറത്തേക്കു വന്നു. അവിടുത്തെ വദനം അതിഭാസുരമായി പ്രകാശിക്കുന്ന സൂര്യനു സമാനമായിരുന്നു” (വെളിപാട് 1:12-16). ദൈവത്തിന്റെ മുഴുവൻ പ്രകൃതത്തിന്റെയും പ്രകടനമാണ് ഈ ദർശനം. അവന്റെ മുഴുവൻ പ്രകൃതത്തിന്റെയും പ്രകടനം ദൈവത്തിന്റെ ഇപ്പോഴത്തെ മനുഷ്യജന്മത്തിന്റെ പ്രവർത്തനത്തിന്റെ പ്രകടനം കൂടിയാണ്. ശാസനങ്ങളുടെയും ന്യായവിധികളുടെയും പ്രവാഹത്തിൽ മനുഷ്യപുത്രൻ അരുളപ്പാടുകളിലൂടെ തന്റെ സഹജ സ്വഭാവം പ്രകടമാക്കുന്നു, തന്റെ ശാസനയും ന്യായവിധിയും ശിരസ്സാവഹിക്കുന്ന സകലരെയും തന്റെ ശരിക്കുമുള്ള മുഖം കാണാൻ അവൻ അനുവദിക്കുന്നു, അതായത്, യോഹന്നാൻ കണ്ട മനുഷ്യപുത്രന്റെ വദനത്തിന്റെ യഥാർഥ ചിത്രീകരണം. (തീർച്ചയായും, ദൈവരാജ്യയുഗത്തിലെ ദൈവത്തിന്റെ വേലയെ അംഗീകരിക്കാത്തവർക്ക് ഇവയെല്ലാം അദൃശ്യമായിരിക്കും.) മനുഷ്യഭാഷയിൽ പൂർണമായി വർണിക്കാനാവുന്നതല്ല ദൈവത്തിന്റെ യഥാർഥ മുഖം. അതുകൊണ്ട്, ദൈവം തന്റെ യഥാർഥ മുഖം കാണിച്ചുതരുന്നതിന്, തന്റെ സഹജ സ്വഭാവം വ്യക്തമാക്കാൻ ഉപയോഗിക്കുന്ന മാർഗം ഉപയോഗിക്കുന്നു. അതായത്, മനുഷ്യപുത്രന്റെ സഹജ സ്വഭാവത്തെ വിലമതിച്ച സകലരും മനുഷ്യപുത്രന്റെ യഥാർഥ മുഖം കണ്ടിരിക്കുന്നു. കാരണം, മഹോന്നതനായ ദൈവത്തെ മനുഷ്യഭാഷയിൽ പൂർണമായി വരച്ചു കാട്ടാനാവില്ല. മനുഷ്യൻ ദൈവരാജ്യയുഗത്തിലെ ദൈവത്തിന്റെ ഓരോ പ്രവർത്തനഘട്ടവും അനുഭവിച്ചു കഴിയുന്നതോടെ, ഏഴു വിളക്കുകളുടെ മധ്യത്തിൽ നിൽക്കുന്ന മനുഷ്യപുത്രനെ വർണിക്കുന്ന യോഹന്നാന്റെ വാക്കുകളുടെ ശരിക്കുമുള്ള അർത്ഥം അവൻ മനസ്സിലാക്കും: “അവിടുത്തെ ശിരസ്സും മുടിയും വെൺകമ്പിളിപോലെയും ഹിമംപോലെയും ധവളസുന്ദരമായിരുന്നു. അവിടുത്തെ നേത്രങ്ങൾ അഗ്നിജ്വാലപോലെ കാണപ്പെട്ടു. പാദങ്ങളാകട്ടെ തേച്ചുമിനുക്കിയ വെള്ളോടുപോലെയും, അവിടുത്തെ സ്വരം പെരുവെള്ളത്തിന്റെ ഇരമ്പൽപോലെയും ആയിരുന്നു. അവിടുത്തെ വലംകൈയിൽ ഏഴു നക്ഷത്രങ്ങൾ ഉണ്ടായിരുന്നു. വായിൽനിന്നു മൂർച്ചയേറിയ ഇരുമുനവാൾ പുറത്തേക്കു വന്നു. അവിടുത്തെ വദനം അതിഭാസുരമായി പ്രകാശിക്കുന്ന സൂര്യനു സമാനമായിരുന്നു.” ഇത്രയേറെ കാര്യങ്ങൾ അരുളിച്ചെയ്ത ഈ സാധാരണ ജഡരൂപമാണ് നിസ്സംശയമായും ദൈവത്തിന്റെ രണ്ടാം അവതാരമെന്ന് ആ സമയത്ത് സംശയലേശമെന്യേ നിനക്കു മനസ്സിലാകും. കൂടാതെ, എത്ര അനുഗ്രഹീതനാണ് നീയെന്ന് ശരിക്കും അനുഭവപ്പെടും, നീ ഏറ്റവും ഭാഗ്യവാനാണെന്ന് നിനക്ക് സ്വയം അനുഭവപ്പെടും. ഈ അനുഗ്രഹം കൈക്കൊള്ളാൻ നീ ഒരുക്കമല്ലേ?

ഈ പുസ്തകത്തിന്റെ ആദ്യഭാഗം “ആരംഭത്തിലെ ക്രിസ്തുവിന്റെ അരുളപ്പാടുകള്‍” എന്നതാണ്. കൃപായുഗത്തിന്റെ അവസാനത്തിൽനിന്ന് ദൈവരാജ്യയുഗത്തിന്റെ ആരംഭത്തിലേക്കുള്ള മാറ്റത്തെ പ്രതിനിധീകരിക്കുന്നതാണ് ഈ വചനങ്ങൾ. പരിശുദ്ധാത്മാവ് സഭകളിൽ മനുഷ്യപുത്രന് പരസ്യമായി നൽകുന്ന സാക്ഷ്യമാണവ. വെളിപാട് പുസ്തകത്തിലെ ഈ വാക്കുകളുടെ നിവൃത്തി കൂടിയാണവ: “ആത്മാവു സഭകളോട് അരുൾചെയ്യുന്നത് ചെവിയുള്ളവൻ കേൾക്കട്ടെ.” ഈ വചനങ്ങൾ ദൈവരാജ്യയുഗത്തിൽ ദൈവം തുടങ്ങിവെച്ച വേലയുടെ ആദ്യഘട്ടത്തെ പ്രതിനിധീകരിക്കുന്നു. ഈ പുസ്തകത്തിന്റെ രണ്ടാം ഭാഗം മനുഷ്യപുത്രന്റെ സ്വന്തം വാക്കുകളാണ്, തന്നെത്തന്നെ ഔപചാരികമായി വെളിപ്പെടുത്തിയതിനു ശേഷം പറഞ്ഞ വാക്കുകൾ. പ്രവചനം, രഹസ്യങ്ങളുടെ വെളിപ്പെടുത്തൽ, ജീവന്റെ മാർഗം തുടങ്ങി അതിൽ പല വിധത്തിലുള്ള മൊഴികളും വചനങ്ങളുമുണ്ട്. സമ്പുഷ്ടമായ ഉള്ളടക്കമാണ് ഇതിന്റേത്—ദൈവരാജ്യത്തിന്റെ ഭാവിയെക്കുറിച്ചുള്ള പ്രവചനങ്ങൾ, ദൈവത്തിന്റെ കാര്യനിർവഹണ പദ്ധതി സംബന്ധിച്ച രഹസ്യങ്ങളുടെ വെളിപ്പെടുത്തൽ, മനുഷ്യ പ്രകൃതത്തിന്റെ വിശകലനം, ഉദ്ബോധനങ്ങളും മുന്നറിയിപ്പുകളും, കർക്കശമായ ന്യായവിധികൾ, ഹൃദയംഗമമായ ആശ്വാസവചസ്സുകൾ, ജീവിതം സംബന്ധിച്ച ചർച്ച, പ്രവേശനത്തെ അധികരിച്ചുള്ള പ്രഭാഷണം എന്നിങ്ങനെ പലതും ഇതിലുണ്ട്. ചുരുക്കിപ്പറഞ്ഞാൽ, ദൈവത്തിനുള്ളതും അവനാകുന്നതും, ദൈവത്തിന്റെ പ്രകൃതവുമെല്ലാം അവന്റെ വേലയിലും വചനങ്ങളിലും പ്രകടിപ്പിക്കപ്പെട്ടിരിക്കുന്നു. തീർച്ചയായും, ശാസനയിലൂടെയും ന്യായവിധിയിലൂടെയും തന്റെ പ്രകൃതം പ്രകടിപ്പിക്കുക എന്നതാണ് പ്രാഥമികമായും ദൈവത്തിന്റെ ഇപ്പോഴത്തെ അതാരത്തിന്റെ വേല. ഈ അടിസ്ഥാനത്തിന്മേൽ പണിതുയർത്തിക്കൊണ്ട് അവൻ കൂടുതലായ സത്യങ്ങൾ മനുഷ്യന് പകർന്നുകൊടുക്കുകയും അനുഷ്ഠിക്കുന്നതിന് കൂടുതലായ വിധങ്ങൾ കാണിച്ചുകൊടുക്കുകയും ചെയ്യുന്നു; അതിലൂടെ, മനുഷ്യനെ കീഴടക്കുകയും സ്വന്തം ദുഷിച്ച പ്രകൃതത്തിൽനിന്ന് അവനെ രക്ഷിക്കുകയും ചെയ്യുക എന്ന തന്റെ ലക്ഷ്യത്തിൽ എത്തിച്ചേരുന്നു. ദൈവരാജ്യയുഗത്തിലെ ദൈവത്തിന്റെ വേലയിൽ ഉൾപ്പെട്ടിരിക്കുന്നത് ഇതാണ്. പുതിയ യുഗത്തിലേക്കു പ്രവേശിക്കാൻ നിനക്ക് ആഗ്രഹമുണ്ടോ? ദുഷിച്ച പ്രകൃതം ഉപേക്ഷിക്കാൻ നിനക്ക് ആഗ്രഹമുണ്ടോ? ഉന്നതമായ സത്യം നേടാൻ നിനക്ക് ആഗ്രഹമുണ്ടോ? മനുഷ്യപുത്രന്റെ യഥാർഥ മുഖം കാണാൻ നിനക്ക് ആഗ്രഹമുണ്ടോ? ഈ ജീവിതം സാർഥകമാക്കാൻ നീ ആഗ്രഹിക്കുന്നുണ്ടോ? ദൈവത്താൽ പൂർണനാക്കപ്പെടാൻ നീ ആഗ്രഹിക്കുന്നുണ്ടോ? അങ്ങനെയെങ്കിൽ, യേശുവിന്റെ മടങ്ങിവരവിനെ എങ്ങനെയാണ് നീ വരവേൽക്കാനിരിക്കുന്നത്?


ഭാഗം ഒന്ന്
ആരംഭത്തിലെ ക്രിസ്തുവിന്‍റെ അരുളപ്പാടുകള്‍—സഭകളോടുള്ള പരിശുദ്ധാത്മാവിന്‍റെ വചനങ്ങള്‍ 
(ഫെബ്രുവരി 11, 1991 മുതല്‍ നവംബര്‍ 20, 1991 വരെ)


അധ്യായം 1

സ്തുതി സീയോനിലേക്കു വന്നിരിക്കുന്നു. ദൈവത്തിന്‍റെ വാസസ്ഥലം പ്രത്യക്ഷമായിരിക്കുന്നു. എല്ലാ ജനങ്ങളാലും പുകഴ്ത്തപ്പെടുന്ന മഹത്ത്വപൂര്‍ണ്ണമായ വിശുദ്ധനാമം എങ്ങും പരക്കുന്നു. ഓ, സര്‍വശക്തനായ ദൈവം! പ്രപഞ്ചത്തിന്‍റെ നാഥന്‍, അന്ത്യനാളുകളിലെ ക്രിസ്തു—മഹിമയിലും പ്രതാപത്തിലും പ്രപഞ്ചത്തിനുമേല്‍ ഉയര്‍ന്നു നില്‍ക്കുന്ന സീയോന്‍ പര്‍വ്വതത്തില്‍ ഉദിച്ചുയര്‍ന്ന ജ്വലിക്കുന്ന സൂര്യനാണവിടുന്ന് ...

സര്‍വശക്തനായ ദൈവമേ! ആഘോഷത്തിമിര്‍പ്പില്‍ ഞങ്ങൾ അങ്ങയെ വിളിക്കുന്നു; ഞങ്ങള്‍ ആടുകയും പാടുകയും ചെയ്യുന്നു. സത്യമായും അവിടുന്ന് ഞങ്ങളുടെ വിമോചകനാണ്, പ്രപഞ്ചത്തിന്‍റെ മഹാനായ അധിപതി! അതിജീവിക്കുന്ന ഒരു പറ്റത്തെ രൂപപ്പെടുത്തി അവിടുന്ന് ദൈവത്തിന്‍റെ കാര്യനിര്‍വഹണപദ്ധതി പൂര്‍ത്തിയാക്കി. എല്ലാ ജനങ്ങളും ഈ പര്‍വ്വതത്തിലേക്കെത്തിച്ചേരും. എല്ലാ ജനങ്ങളും സിംഹാസനത്തിനു മുമ്പില്‍ മുട്ടുകുത്തും! അവിടുന്നാണ് ഒരേയൊരു സത്യദൈവം. അവിടുത്തേക്കുള്ളതാണ് എല്ലാ മഹത്ത്വവും ബഹുമാനവും. സിംഹാസനത്തിന് എല്ലാ മഹത്ത്വവും സ്തുതിയും അധികാരവും ഉണ്ടായിരിക്കട്ടെ! ജീവന്‍റെ ഉറവ ആ സിംഹാസനത്തില്‍ നിന്ന് ഒഴുകുന്നു. എണ്ണമറ്റ ദൈവജനങ്ങള്‍ക്ക് അത് ദാഹജലം പകരുകയും അവരെ ഊട്ടുകയും ചെയ്യുന്നു. ഓരോ ദിവസവും ജീവിതം മാറിക്കൊണ്ടിരിക്കുന്നു. പുതിയ പ്രകാശവും വെളിപാടുകളും നമ്മെ പിന്തുടരുന്നു. ദൈവത്തെക്കുറിച്ച് നിരന്തരം പുതിയ ഉള്‍ക്കാഴ്ചകള്‍ ലഭിച്ചുകൊണ്ടിരിക്കുന്നു. അനുഭവങ്ങള്‍ക്കിടയില്‍ നമ്മള്‍ ദൈവത്തെക്കുറിച്ച് പൂര്‍ണ്ണമായ ബോധ്യത്തില്‍ എത്തിച്ചേരുന്നു. അവിടുത്തെ വചനങ്ങള്‍ നിരന്തരം പ്രകടമാകുന്നു, നേരുള്ളവരുടെ ഉള്ളില്‍ പ്രകടമാകുന്നു. തീര്‍ച്ചയായും നാം വളരെ അനുഗ്രഹിക്കപ്പെട്ടവരാണ്! എല്ലാ ദിവസവും നാം ദൈവത്തെ മുഖാമുഖം കാണുന്നു, എല്ലാക്കാര്യങ്ങളിലും അവിടുത്തോട് ആശയവിനിമയം നടത്തുന്നു, എല്ലാറ്റിന്മേലും ദൈവത്തിനു പരമാധികാരം നല്‍കുന്നു. നാം ദൈവവചനം ശ്രദ്ധാപൂര്‍വ്വം മനനം ചെയ്യുന്നു. നമ്മുടെ ഹൃദയങ്ങള്‍ ദൈവത്തില്‍ ശാന്തമായി വിശ്രമിക്കുന്നു. അങ്ങനെ നാം ദൈവ സന്നിധിയിൽ എത്തുകയും അവിടെ നിന്ന് അവന്‍റെ പ്രകാശം സ്വീകരിക്കുകയും ചെയ്യുന്നു. ഓരോ ദിവസവും നമ്മുടെ ജീവിതങ്ങളില്‍, പ്രവൃത്തികളില്‍, വാക്കുകളില്‍, ചിന്തകളില്‍, ആശയങ്ങളിലെല്ലാം നാം ദൈവത്തിന്‍റെ വചനത്തില്‍ വസിക്കുന്നു. എല്ലാ സമയത്തും വിവേചിച്ചറിയുവാന്‍ നമുക്കു സാധിക്കുന്നു. ദൈവവചനം നൂലിനെ സൂചിക്കുഴയിലൂടെ കടത്തുന്നു. പ്രതീക്ഷിക്കാതെ, നമ്മുടെ ഉള്ളില്‍ ഒളിഞ്ഞിരിക്കുന്ന കാര്യങ്ങള്‍ ഓരോന്നായി വെളിച്ചത്തുവരുന്നു. ദൈവവുമായി സംവദിക്കുന്നതിന് താമസമനുഭവപ്പെടുന്നില്ല. നമ്മുടെ ചിന്തകളെയും ആശയങ്ങളെയും ദൈവം അനാവരണം ചെയ്യുന്നു. ഓരോ നിമിഷവും നാം ക്രിസ്തുവിന്‍റെ ഇരിപ്പിടത്തിനു മുമ്പില്‍ ജീവിക്കുന്നു. അവിടെ നാം ന്യായവിധിക്ക് വിധേയരാകുന്നു. നമ്മുടെ ശരീരങ്ങളിലെ എല്ലായിടവും സാത്താനാല്‍ അധിനിവേശം ചെയ്യപ്പെട്ടിരിക്കുന്നു. ഇന്ന്, ദൈവത്തിന്‍റെ പരമാധികാരം വീണ്ടെടുക്കാന്‍ അവിടുത്തെ ആലയം ശുദ്ധിയാക്കേണ്ടതുണ്ട്. പൂര്‍ണ്ണമായും ദൈവത്തിന് സ്വന്തമാകാന്‍ നാമൊരു ജീവന്‍മരണ പോരാട്ടം നടത്തേണ്ടതുണ്ട്. നമ്മുടെ പഴയ സ്വത്വം ക്രൂശിക്കപ്പെട്ടാല്‍ മാത്രമേ ക്രിസ്തുവിന്‍റെ പുനരുജ്ജീവിപ്പിക്കപ്പെട്ട ജീവന് പരമാധികാരത്തോടെ ഭരിക്കുവാന്‍ സാധിക്കുകയുള്ളൂ.

നമ്മുടെ വീണ്ടെടുപ്പിന്റെ പോരാട്ടം നടത്തുന്നതിനായി പരിശുദ്ധാത്മാവ് നമ്മുടെ ഓരോ കോണിലേക്കും ഒരു വിദ്യുത്പ്രവാഹം നിഷ്ക്രമിപ്പിക്കുന്നു! സ്വയം ഇല്ലാതായി ദൈവത്തോടു സഹകരിക്കുവാന്‍ തയ്യാറാകുന്നിടത്തോളം, ദൈവം തീര്‍ച്ചയായും നമ്മെ എല്ലായ്പ്പോഴും ഉള്ളില്‍ നിന്നും പ്രകാശിപ്പിക്കുകയും ശുദ്ധീകരിക്കുകയും സാത്താന്‍ കയ്യടക്കി വച്ചിരിക്കുന്നവ പുതുതായി വീണ്ടെടുക്കുകയും ചെയ്യും. നമ്മള്‍ ദൈവത്താല്‍ എത്രയും വേഗം പൂര്‍ണമാക്കപ്പെടുവാന്‍ വേണ്ടിയാണ് ഇത്. സമയം കളയരുത്—-ഓരോ നിമിഷവും ദൈവത്തിന്റെ വചനത്തില്‍ ജീവിക്കുക, വിശുദ്ധരോടൊപ്പം പണിതുയര്‍ത്തപ്പെടുക, ദൈവരാജ്യത്തിലേക്ക് ആനയിക്കപ്പെടുക, മഹത്വത്തിലേക്ക് ദൈവത്തോടൊപ്പം പ്രവേശിക്കുക.


അധ്യായം 2

പൂർണ്ണമായും ദൈവത്തിന്‍റെ കൃപാ കാരുണ്യങ്ങളാൽ മാത്രം ഫിലാഡെല്‍ഫിയ സഭ രൂപം കൊണ്ടിരിക്കുന്നു. തങ്ങളുടെ ആത്മീയ യാത്രയില്‍ ചഞ്ചലപ്പെടാത്ത അനവധി വിശുദ്ധരുടെ ഹൃദയങ്ങളില്‍ ദൈവത്തോടുള്ള സ്നേഹമുണരുന്നു. ഏകനായ സത്യദൈവം ‌ജഡ രൂപമെടുത്തെന്നും അവിടുന്നാണ് എല്ലാ കാര്യങ്ങളെയും നിയന്ത്രിക്കുന്ന പ്രപഞ്ച നാഥനെന്നുമുള്ള തങ്ങളുടെ വിശ്വാസത്തെ അവര്‍ മുറുകെപ്പിടിക്കുന്നു. ഇത് പരിശുദ്ധാത്മാവിനാല്‍ സ്ഥിരീകരിക്കപ്പെട്ടതാണ്, മലകളെപ്പോലെ ഇളക്കമില്ലാത്തതാണ്! അതൊരിക്കലും മാറുകയില്ല!

സര്‍വശക്തനായ ദൈവമേ! കുരുടനു കാഴ്ച നല്‍കിക്കൊണ്ട്, മുടന്തനെ നടത്തിച്ചുകൊണ്ട്, കുഷ്ഠരോഗികളെ സുഖപ്പെടുത്തിക്കൊണ്ട് ഇന്നു നീയാണു ഞങ്ങളുടെ ആത്മീയനയനങ്ങള്‍ തുറന്നിരിക്കുന്നത്. നീയാണു സ്വര്‍ഗത്തിലേയ്ക്കുള്ള ജനാലകള്‍ തുറന്നുകൊണ്ട് ആത്മീയതലത്തിലെ നിഗൂഢതകള്‍ ദര്‍ശിക്കുവാന്‍ ഞങ്ങളെ അനുവദിച്ചിരിക്കുന്നത്. ഞങ്ങള്‍ നിന്റെ വിശുദ്ധവചനങ്ങളാല്‍ നിറയുകയും സാത്താന്‍ ദുഷിപ്പിച്ച ഞങ്ങളുടെ മനുഷ്യസ്വഭാവത്തില്‍ നിന്നും മോചിപ്പിക്കപ്പെടുകയും ചെയ്തു—അങ്ങനെയുള്ളതാണ് നിന്റെ അമൂല്യവും മഹത്തായതുമായ പ്രവൃത്തിയും നിന്റെ അമൂല്യവും മഹത്തായതുമായ കാരുണ്യവും. ഞങ്ങള്‍ നിന്റെ സാക്ഷികളാണ്!

വളരെക്കാലത്തേക്ക് എളിമയോടെ, നിശബ്ദനായി നീ മറഞ്ഞിരുന്നു. നീ മരണത്തില്‍ നിന്നുള്ള ഉയിര്‍പ്പിലൂടെയും, കുരിശുമരണത്തിലെ ക്ലേശങ്ങളിലൂടെയും, മനുഷ്യജീവിതത്തിലെ സന്തോഷങ്ങളിലൂടെയും ദുഖങ്ങളിലൂടെയും, പീഡകളിലൂടെയും ദുരിതങ്ങളിലൂടെയും കടന്നുപോയി. നീ മനുഷ്യലോകത്തിലെ വേദന അനുഭവിക്കുകയും രുചിക്കുകയും ചെയ്തിട്ടുണ്ട്. കാലം നിന്നെ കൈവിട്ടിട്ടുണ്ട്. ദൈവത്തിന്റെ മനുഷ്യാവതാരം ദൈവം തന്നെയാണ്. ദൈവത്തിന്റെ ഇംഗിതത്തിനായി നീ ഞങ്ങളെ ചെളിക്കുഴിയില്‍ നിന്നും രക്ഷിച്ചു. നിന്റെ വലതുകരം കൊണ്ടു ഞങ്ങളെ താങ്ങി നിര്‍ത്തി. നിന്റെ കൃപ ധാരാളമായി നല്‍കി. യാതൊരു വേദനയും ഒഴിവാക്കാതെ നീ നിന്റെ ജീവന്‍ ഞങ്ങളിലേക്കു പകര്‍ന്നു. രക്തം കൊണ്ടും, വിയര്‍പ്പുകൊണ്ടും കണ്ണീരുകൊണ്ടും നീ നല്‍കിയ വില വിശുദ്ധരുടെ മേല്‍ ഉറഞ്ഞുകൂടിയിരിക്കുന്നു. നിന്റെ കഠിനമായ അധ്വാനത്തിന്റെ ഫലമാണു[a] ഞങ്ങള്‍. നീ ഒടുക്കിയ വിലയാണു ഞങ്ങള്‍.

സര്‍വശക്തനായ ദൈവമേ! നിന്റെ സ്നേഹപൂര്‍ണമായ ദയയും കാരുണ്യവും നിന്റെ നീതിയും മഹത്വവും നിന്റെ വിശുദ്ധിയും എളിമയും നിമിത്തമാണ് എല്ലാ ആളുകളും നിന്നെ നമിക്കുകയും അനന്തമായി നിന്നെ ആരാധിക്കുകയും ചെയ്യേണ്ടത്.

ഇന്നു നീ എല്ലാ സഭകളെയും—ഫിലഡെല്‍ഫിയയിലെ സഭ—പരിപൂര്‍ണമാക്കുകയും അങ്ങനെ നിന്റെ 6000-വര്‍ഷത്തെ നിര്‍വഹണപദ്ധതി പൂര്‍ത്തിയാക്കുകയും ചെയ്തിരിക്കുന്നു. ആത്മാവില്‍ ഒന്നായി, സ്നേഹത്തില്‍ ഒരുമിച്ചനുഗമിച്ച്, നീരുറവയുടെ ഉറവിടത്തോടു ചേര്‍ക്കപ്പെട്ട്, വിശുദ്ധര്‍ക്കു നിന്റെ മുമ്പില്‍ എളിമയോടെ സ്വയം സമര്‍പ്പിക്കാം. ജീവന്റെ ജലം നിലയ്ക്കാതെ പ്രവഹിക്കുന്നു. സഭയിലെ എല്ലാ അഴുക്കും മലിനജലവും അതു കഴുകിക്കളഞ്ഞു വൃത്തിയാക്കുന്നു. ഒരിക്കല്‍ക്കൂടി നിന്റെ ദേവാലയം ശുദ്ധമാക്കുന്നു. പ്രയോഗമതിയായ യഥാര്‍ഥദൈവത്തെ നമ്മള്‍ അറിഞ്ഞു. അവന്റെ വചനങ്ങള്‍ക്കുള്ളില്‍ ചരിച്ചു. സ്വന്തം കടമകളും കര്‍ത്തവ്യങ്ങളും മനസ്സിലാക്കി. സഭയ്ക്കു വേണ്ടി നമ്മളാല്‍ കഴിയുന്ന എല്ലാം ചെയ്തു. എപ്പോഴും നിനക്കു മുമ്പില്‍ നിശബ്ദരായി പരിശുദ്ധാത്മാവിന്റെ പ്രവര്‍ത്തനം ഞങ്ങള്‍ ശ്രദ്ധിക്കേണ്ടതുണ്ട്. അല്ലെങ്കില്‍ നിങ്ങളുടെ ഇംഗിതം ഞങ്ങളില്‍ തടസ്സപ്പെടും. വിശുദ്ധര്‍ക്കിടയില്‍ പരസ്പരസ്നേഹമുണ്ട്. ചിലരുടെ കരുത്ത് മറ്റുള്ളവരുടെ ബലഹീനതയെ പരിഹരിക്കും. എല്ലാ സമയവും പരിശുദ്ധാത്മാവിനാല്‍ പ്രബുദ്ധരാക്കപ്പെടുകയും പ്രകാശിപ്പിക്കപ്പെടുകയും ചെയ്ത് ആത്മാവില്‍ ചരിക്കുവാന്‍ അവര്‍ക്കു സാധിക്കുന്നു. അവര്‍ സത്യം മനസ്സിലാക്കി ഉടന്‍ അതു പ്രാവര്‍ത്തികമാക്കുവാന്‍ തുടങ്ങുന്നു. അവര്‍ പുതിയ വെളിച്ചത്തോടൊപ്പം ചരിക്കുകയും ദൈവത്തിന്റെ കാല്‍പ്പാടുകള്‍ പിന്തുടരുകയും ചെയ്യുന്നു.

ദൈവത്തോടു സജീവമായി സഹകരിക്കുക. നിയന്ത്രണം അവനെ ഏല്‍പ്പിക്കുക എന്നാല്‍ അവനോടൊപ്പം ചരിക്കുക എന്നാണര്‍ഥം. നമ്മുടെ എല്ലാ ആശയങ്ങളും ധാരണകളും അഭിപ്രായങ്ങളും മതേതരമായ കെട്ടുപാടുകളും പുകപോലെ വായുവില്‍ അലിഞ്ഞ് ഇല്ലാതാകും. നമ്മുടെ ആതാവിനെ ഭരിക്കുവാന്‍ നമ്മള്‍ ദൈവത്തെ അനുവദിക്കുന്നു, അവനോടൊപ്പം നടക്കുന്നു. അങ്ങനെ ലോകത്തെ കീഴടക്കിക്കൊണ്ട് വൈശിഷ്ട്യം നേടുന്നു. നമ്മുടെ ആത്മാക്കള്‍ സ്വതന്ത്രമായി പറന്നു നടക്കുകയും സ്വാതന്ത്ര്യം നേടുകയും ചെയ്യുന്നു: ഇതാണു സര്‍വശക്തനായ ദൈവം രാജാവാകുമ്പോള്‍ സംഭവിക്കുന്നത്. അപ്പോള്‍ എങ്ങനെയാണ് സ്തുതിച്ചുകൊണ്ട് നമൂക്ക് ആടുകയും പാടുകയും ചെയ്യാതിരിക്കുവാന്‍ സാധിക്കുക, നമ്മുടെ സ്തുതികള്‍ സമര്‍പ്പിക്കാതിരിക്കുവാന്‍ സാധിക്കുക, പുതിയ ഗീതങ്ങള്‍ അര്‍പ്പിക്കുവാന്‍ സാധിക്കാതിരിക്കുക?

ദൈവത്തെ സ്തുതിക്കാന്‍ ശരിക്കും ധാരാളം വഴികളുണ്ട്: അവന്റെ നാമം ഉറക്കെ പറയുക, അവനിലേയ്ക്കടുക്കുക, അവനെപ്പറ്റി വിചിന്തനം ചെയ്യുക, വായിച്ചു പ്രാര്‍ഥിക്കുക, സംവാദത്തില്‍ ഏര്‍പ്പെടുക, ധ്യാനിക്കുക, ചിന്തിക്കുക, പ്രാര്‍ഥന, പ്രാര്‍ഥനാഗീതങ്ങള്‍ മുതലായവ. ഇങ്ങനെയുള്ള സ്തുതികളില്‍ ആസ്വാദനമുണ്ട്, അഭിഷേകമുണ്ട്; സ്തുതിയില്‍ ശക്തിയുണ്ട്, ഭാരവുമുണ്ട്. സ്തുതിയില്‍ വിശ്വാസമുണ്ട്, പുതിയ ഉള്‍ക്കാഴ്ചയുണ്ട്.

ദൈവത്തോടു സജീവമായി സഹകരിക്കുക, സേവനത്തില്‍ കൂടിച്ചേര്‍ന്നു ഒന്നായിത്തീരുക, സര്‍വശക്തനായ ദൈവത്തിന്റെ ഉദ്ദേശ്യങ്ങള്‍ പൂര്‍ത്തീകരിക്കുക, പരിശുദ്ധാത്മ ശരീരമായിമാറാന്‍ പരിശ്രമിക്കുക, സാത്താനെ ചവിട്ടിമെതിക്കുക, സാത്താന്റെ ഭാഗധേയം അവസാനിപ്പിക്കുക. ഫിലഡെല്‍ഫിയയിലെ സഭ ദൈവത്തിന്റെ സാന്നിധ്യത്തില്‍ ആനന്ദപരവശരാകുകയും അത് അവന്റെ മഹത്വത്തില്‍ പ്രകടമാകുകയും ചെയ്യുന്നു.

അടിക്കുറിപ്പ്: 

a. മൂലഗ്രന്ഥത്തില്‍ “ഫലമാണ്” എന്ന ഭാഗം ഇല്ല. 

വിജയശ്രീലാളിതനായ രാജാവ് അവിടുത്തെ മഹത്ത്വപൂര്‍ണ്ണമായ സിംഹാസനത്തില്‍ ഉപവിഷ്ടനായിരിക്കുന്നു. അവിടുന്ന് വീണ്ടെടുപ്പ് പൂര്‍ത്തിയാക്കുകയും അവിടുത്തെ എല്ലാ ജനങ്ങളെയും മഹത്ത്വത്തില്‍ പ്രത്യക്ഷപ്പെടുമാറാക്കുകയും ചെയ്തിരിക്കുന്നു. അവിടുന്നു പ്രപഞ്ചത്തെ തന്‍റെ കരങ്ങളില്‍ വഹിക്കുന്നു. തന്‍റെ ദൈവികജ്ഞാനവും ശക്തിയും ഉപയോഗിച്ച് അവിടുന്ന് സീയോന്‍ കെട്ടിപ്പടുക്കുകയും ഉറപ്പിച്ചു നിര്‍ത്തുകയും ചെയ്തിരിക്കുന്നു. അവിടുന്ന് പാപം നിറഞ്ഞ ലോകത്തെ മഹത്ത്വത്തോടെ വിധിക്കുന്നു. എല്ലാ രാജ്യങ്ങള്‍ക്കും, എല്ലാ ജനങ്ങള്‍ക്കും, ഭൂമിക്കും സമുദ്രങ്ങള്‍ക്കും അവയില്‍ വസിക്കുന്ന എല്ലാറ്റിനും, അതുപോലെ ലൈംഗിക അരാജകത്വത്തിന്‍റെ വീഞ്ഞുകുടിച്ച് ഉന്മത്തരായിരിക്കുന്നവര്‍ക്കും വേണ്ടിയുള്ള വിധി അവിടുന്ന് പ്രഖ്യാപിച്ചിരിക്കുന്നു. ദൈവം തീര്‍ച്ചയായും അവരെ വിധിക്കും, തീര്‍ച്ചയായും അവരുടെ മേല്‍ കോപിഷ്ടനാകും. അങ്ങനെ ദൈവത്തിന്‍റെ മഹത്ത്വം അനാവൃതമാകും. അവിടുത്തെ വിധി തല്‍ക്ഷണം താമസംവിനാ നടപ്പാക്കപ്പെടുന്നതുമാണ്. അവിടുത്തെ കോപാഗ്നി തീര്‍ച്ചയായും അവരുടെ ഹീനമായ കുറ്റകൃത്യങ്ങളെ ദഹിപ്പിക്കുകയും ഏതു നിമിഷവും വിപത്ത് അവരുടെമേല്‍ പതിക്കുകയും ചെയ്യും. അവര്‍ക്ക് രക്ഷപ്പെടുവാന്‍ വഴിയറിയുകയില്ല, അവര്‍ക്ക് ഒളിക്കുവാന്‍ ഇടമുണ്ടായിരിക്കുകയില്ല, അവര്‍ വിലപിക്കുകയും പല്ലിറുമ്മുകയും തങ്ങളുടെ മേല്‍ തന്നെ നാശം വരുത്തി വയ്ക്കുകയും ചെയ്യും.

വിജയികളായ പുത്രന്മാര്‍, ദൈവത്തിനു പ്രിയപ്പെട്ടവര്‍, തീര്‍ച്ചയായും സീയോനില്‍ വസിക്കും. പിന്നെയൊരിക്കലും അവര്‍ അവിടംവിട്ടു പോകുകയില്ല. അസംഖ്യം ആളുകള്‍ അവന്റെ വാക്കുകള്‍ അടുത്തുനിന്നു കേള്‍ക്കും. ശ്രദ്ധാപൂര്‍വം അവന്റെ പ്രവൃത്തികള്‍ നിരീക്ഷിക്കും, അവരുടെ സ്തുതികളുടെ സ്വരം ഒരിക്കലും നിലയ്ക്കില്ല. യഥാര്‍ഥ ഏകദൈവം പ്രത്യക്ഷപ്പെട്ടിരിക്കുന്നു! അവനെക്കുറിച്ച് നമുക്ക് ആത്മാവില്‍ ഉറപ്പുണ്ടായിരിക്കുകയും അവനെ പിന്തുടരുകയും ചെയ്യും; നമ്മള്‍ സര്‍വശക്തിയോടും കൂടെ മുന്നോട്ടു കുതിയ്ക്കുകയും സങ്കോചം വെടിയുകയും ചെയ്യും. ലോകാവസാനം നമുക്കുമുമ്പില്‍ സംഭവിക്കുന്നു. ശരിയായ സഭാജീവിതവും ആളുകളും കാര്യങ്ങളും നമുക്കു ചുറ്റുമുള്ളവയും ഇപ്പോഴും നമ്മുടെ പരിശീലനത്തെ ദൃഢമാക്കിക്കൊണ്ടിരിക്കുകയാണ്. ലോകത്തെ അത്രയധികം സ്നേഹിക്കുന്ന നമ്മുടെ ഹൃദയത്തെ വേഗം നമുക്കു വീണ്ടെടുക്കാം! അത്രയും അവ്യക്തമായ നമ്മുടെ ദര്‍ശനത്തെയും വേഗം നമുക്കു വീണ്ടെടുക്കാം. ചുവടുകള്‍ ഉറച്ച്, അതിരുകള്‍ ഭേദിക്കാം. നമ്മുടെ അധരങ്ങളെ നിശ്ചലമാക്കിക്കൊണ്ട് ദൈവത്തിന്റെ വചനത്തില്‍ വഴിനടക്കാം. നമ്മുടെ സ്വന്തം ലാഭങ്ങളുടെയും നഷ്ടങ്ങളുടെയും മത്സരം ഒഴിവാക്കാം. മതേതര ലോകത്തോടും സമ്പത്തിനോടുമുള്ള അത്യാഗ്രഹം നിറഞ്ഞ നിന്റെ താല്‍പര്യം—നമുക്കതിനെ കൈകാര്യം ചെയ്യാം! ഭര്‍ത്താക്കന്മാരോടും പെണ്‍മക്കളോടും ആണ്‍മക്കളോടുമുള്ള നിങ്ങളുടെ അതിരുകടന്ന അടുപ്പം—അതില്‍ നിന്നും സ്വയം മോചനം നേടൂ! നിങ്ങളുടെ കാഴ്ചപ്പാടുകളും മുന്‍ധാരണകളും—അവയില്‍ നിന്നും പിന്തിരിയൂ! ഉണരൂ! സമയം കുറച്ചേ ഉള്ളൂ! ആത്മാവിനുള്ളില്‍ നിന്നും ദൃഷ്ടിയുയര്‍ത്തൂ, ദൃഷ്ടിയുയര്‍ത്തൂ. ദൈവത്തെ നിയന്ത്രണമേറ്റെടുക്കാന്‍ അനുവദിക്കൂ. എന്തുതന്നെ സംഭവിച്ചാലും മറ്റൊരു ലോത്തിന്റെ ഭാര്യയാകരുത്. പുറന്തള്ളപ്പെടുന്നത് എന്തൊരു കഷ്ടമാണ്! തീര്‍ച്ചയായും കഷ്ടമാണ്! ഉണരൂ!

പര്‍വതങ്ങളും പുഴകളും മാറുന്നു, നദികള്‍ അവയുടെ ഗതിയില്‍ ഒഴുകുന്നു. ഭൂമിയും ആകാശവും നിലനില്‍ക്കുന്നിടത്തോളം മനുഷ്യന്റെ ജീവിതം നിലനില്‍ക്കുന്നില്ല. സര്‍വശക്തനായ ദൈവം മാത്രമാണു നിത്യമായി, ഉയിര്‍പ്പിക്കപ്പെട്ട് തലമുറ തലമുറയായി എന്നേക്കും തുടരുന്ന ജീവിതം! എല്ലാ കാര്യങ്ങളും, എല്ലാ സംഗതികളും അവന്റെ കരങ്ങളിലാണ്. സാത്താന്‍ അവന്റെ കാല്‍ക്കീഴിലും.

ഇന്ന്, ദൈവത്തിന്റെ മുന്‍നിശ്ചയിക്കപ്പെട്ട തെരഞ്ഞെടുപ്പാലാണ് അവന്‍ നമ്മെ സാത്താന്റെ പിടിയില്‍ നിന്നും മോചിപ്പിക്കുന്നത്. അവന്‍ യഥാര്‍ഥത്തില്‍ നമ്മുടെ മോചകനാണ്. യേശുവിന്റെ നിത്യവും ഉയിര്‍പ്പിക്കപ്പെട്ടതുമായ ജീവന്‍ തീര്‍ച്ചയായും നമ്മുടെ ഉള്ളില്‍ രൂപം കൊണ്ടിരിക്കുന്നു. അതു ദൈവീകജീവനുമായി ബന്ധം സ്ഥാപിക്കുവാന്‍ നമ്മെ വിധിച്ചിരിക്കുന്നു. അതുവഴി തീര്‍ച്ചയായും നമുക്കവനെ മുഖാമുഖം കാണുവാന്‍ സാധിക്കും. അവനെ ഭക്ഷിക്കുവാനും പാനം ചെയ്യുവാനും ആസ്വദിക്കുവാനും സാധിക്കും. സ്വന്തം ഹൃദയരക്തം വിലയായിക്കൊടുത്ത് ദൈവം നല്കിയ നിസ്വാര്‍ഥമായ വാഗ്ദാനമാണത്.

ഋതുക്കള്‍ വരികയും പോകുകയും ചെയ്യുന്നു. കാറ്റിലൂടെയും തണുപ്പിലൂടെയും കടന്നുപോയിട്ടും, ജീവിതത്തില്‍ പല സഹനങ്ങളും പീഡകളും ക്ലേശങ്ങളും, ലോകത്തിന്റെ നിരാസങ്ങളും ദോഷാരോപണങ്ങളും, സര്‍ക്കാരിന്റെ തെറ്റായ കുറ്റാരോപണങ്ങളും നേരിട്ടിട്ടും ദൈവത്തിന്റെ വിശ്വാസമോ അവന്റെ നിശ്ചയദാര്‍ഢ്യമോ അല്പം പോലും കുറഞ്ഞില്ല. പൂര്‍ണഹൃദയത്തോടെ ദൈവത്തിന്റെ ഇംഗിതത്തിനും അവന്റെ നിയന്ത്രണത്തിനും പദ്ധതിയ്ക്കും കീഴടങ്ങി, അവ പൂര്‍ത്തിയാകുവാന്‍ വേണ്ടി അവന്‍ തന്റെ ജീവിതം ഉഴിഞ്ഞുവയ്ക്കുന്നു. അനവധിയായ അവന്റെ ജനങ്ങള്‍ക്ക് അവനൊരു വേദനയും വരുത്തുന്നില്ല. ശ്രദ്ധയോടെ അവന്‍ അവരെ ഊട്ടുകയും നനയ്ക്കുകയും ചെയ്യുന്നു. നമ്മള്‍ എത്ര ബുദ്ധിശൂന്യരായാലും, ഇടപെടാന്‍ എത്ര ബുദ്ധിമുട്ടുള്ളവരായാലും നമ്മള്‍ അവനു മുമ്പില്‍ സ്വയം സമര്‍പ്പിക്കുകയേ വേണ്ടതുള്ളൂ. അപ്പോള്‍ ക്രിസ്തുവിന്റെ ഉത്ഥാനം ചെയ്യപ്പെട്ട ജീവന്‍ നമ്മുടെ പഴയ സ്വഭാവത്തെ മാറ്റും.... ആദ്യജാതരായ ഈ എല്ലാ പുത്രന്‍മാര്‍ക്കുവേണ്ടിയും ഊണും ഉറക്കവും ഉപേക്ഷിച്ച് അവന്‍ അക്ഷീണം പരിശ്രമിക്കുന്നു. എത്രയോ ദിനരാത്രങ്ങള്‍, അത്രയും കൊടും ചൂടിലും മരവിപ്പിക്കുന്ന തണുപ്പിലും അവന്‍ പൂര്‍ണഹൃദയത്തോടെ സീയോനിലിരുന്നു നിരീക്ഷിക്കുന്നു.

ലോകം, വീട്, ജോലി എല്ലാം സന്തോഷത്തോടെ, പൂര്‍ണമനസ്സോടെ അവന്‍ ഉപേക്ഷിച്ചു. ലൗകികസുഖങ്ങള്‍ക്ക് അവന്‍ ഒട്ടും പ്രാധാന്യം കൊടുക്കുന്നില്ല.... അവന്റെ അധരത്തില്‍ നിന്നുള്ള വാക്കുകള്‍ നമ്മുടെ ഉള്ളില്‍ വേരോടുന്നു. നമ്മുടെ ഹൃദയത്തിന്റെ ആഴങ്ങളില്‍ ഒളിഞ്ഞിരിക്കുന്ന കാര്യങ്ങള്‍ അവ പുറത്തുകൊണ്ടുവരുന്നു. വിശ്വസിക്കാതിരിക്കുവാന്‍ നമുക്കെങ്ങനെ സാധിക്കും? അവന്റെ അധരത്തില്‍ നിന്നും പുറത്തുവരുന്ന ഓരോ വാചകവും ഏതു സമയത്തു വേണമെങ്കിലും നമ്മില്‍ സത്യമായി ഭവിക്കാം. അവന്റെ സാന്നിധ്യത്തിലായാലും അവനില്‍ നിന്നും മറഞ്ഞിരിക്കുമ്പോഴായാലും നമ്മള്‍ എന്തു ചെയ്താലും അവനറിയാത്തതായി ഒന്നുമില്ല, അവനു മനസ്സിലാകാത്തതായി ഒന്നുമില്ല. നമ്മുടെ പദ്ധതികളും തയ്യാറെടുപ്പുകളും നിഷ്ഫലമാക്കി എല്ലാം അവനു മുമ്പില്‍ തീര്‍ച്ചയായും വെളിവാക്കപ്പെടും.

നമ്മുടെ ആത്മാവിനുള്ളില്‍ ആനന്ദമനുഭവിച്ച്, സ്വസ്ഥതയോടും ശാന്തതയോടും, എന്നിരുന്നാലും എല്ലായ്പ്പോഴും ശൂന്യതയനുഭവിച്ചു ദൈവത്തോടുള്ള യഥാര്‍ഥ കടപ്പാടോടെ അവനു മുമ്പില്‍ ഇരിക്കുമ്പോള്‍: അതു സങ്കല്‍പ്പിക്കാനാകാത്തതും സാധ്യമാക്കാനാകാത്തതുമായ ഒരു അത്ഭുതമാണ്. സര്‍വശക്തനായ ദൈവമാണ് യഥാര്‍ത്ഥ ഏകദൈവം എന്നു തെളിയിക്കാന്‍ പരിശുദ്ധാത്മാവു മതി! അതു തര്‍ക്കമറ്റ തെളിവാണ്! ഈ കൂട്ടത്തില്‍പ്പെട്ട നമ്മള്‍ വിവരണാതീതമായ വിധത്തില്‍ അനുഗ്രഹിക്കപ്പെട്ടവരാണ്! ദൈവത്തിന്റെ കൃപയും കാരുണ്യവും ഇല്ലെങ്കില്‍ നമ്മള്‍ വിനാശത്തിലേക്കു പോകുകയും സാത്താനെ അനുഗമിക്കുകയും ചെയ്യുകയേ ഉള്ളൂ. സര്‍വശക്തനായ ദൈവത്തിനു മാത്രമേ നമ്മെ രക്ഷിക്കുവാന്‍ സാധിക്കുകയുള്ളൂ. 

സര്‍വശക്തനായ ദൈവമേ, പ്രായോഗികമതിയായ ദൈവമേ! നീയാണു ഞങ്ങളുടെ ആത്മീയനയനങ്ങള്‍ തുറന്ന് ആത്മീയലോകത്തിന്റെ നിഗൂഢതകള്‍ കാണുവാന്‍ ഞങ്ങളെ അനുവദിച്ചത്. സ്വര്‍ഗരാജ്യത്തിന്റെ സാധ്യതകള്‍ നിസ്സീമമാണ്. കാത്തിരിക്കുമ്പോള്‍ നമുക്ക് ജാഗ്രതയുള്ളവരായിരിക്കാം. ആ ദിവസം ഒട്ടൊന്നും അകലെയാകാന്‍ സാധ്യതയില്ല.

യുദ്ധത്തിന്റെ ജ്വാലകള്‍ ആളുന്നു. പീരങ്കിയുടെ പുക വായുവില്‍ നിറയുന്നു. കാലാവസ്ഥ ചൂടുപിടിക്കുന്നു. അന്തരീക്ഷം മാറുന്നു. മഹാമാരി വ്യാപിക്കും. ആളുകള്‍ രക്ഷപ്പെടുമെന്ന പ്രതീക്ഷയില്ലാതെ മരിച്ചുപോകും.

സര്‍വശക്തനായ ദൈവമേ, പ്രായോഗികമതിയായ ദൈവമേ! നീയാണു ഞങ്ങളുടെ പിടിച്ചടക്കാനസാധ്യമായ കോട്ട. നീയാണു ഞങ്ങളുടെ സങ്കേതം. ഞങ്ങള്‍ നിന്റെ ചിറകുകള്‍ക്കുകീഴില്‍ ഒതുങ്ങുന്നു. അതുകൊണ്ട് ദുരന്തങ്ങള്‍ക്കു ഞങ്ങളെ തൊടാന്‍ സാധിക്കില്ല. അങ്ങനെയുള്ളതാണ് അങ്ങയുടെ ദൈവീകസംരക്ഷണവും കരുതലും.

ഞങ്ങളെല്ലാവരും സ്വരമുയര്‍ത്തി പാടുന്നു. ഞങ്ങള്‍ സ്തുതിച്ചുകൊണ്ടു പാടുന്നു. ഞങ്ങളുടെ സ്തുതിയുടെ ശബ്ദം കൊണ്ട് സീയോന്‍ മുഖരിതമാകുന്നു! സര്‍വശക്തനായ ദൈവം, പ്രായോഗികമതിയായ ദൈവം, ആ മഹത്തരമായ ലക്ഷ്യസ്ഥാനം നമുക്കായി ഒരുക്കിയിരിക്കുന്നു. ജാഗരൂകരായിരിക്കുക—ജാഗ്രതയോടെയിരിക്കുക! ഇതുവരെയും ആ മണിക്കൂര്‍ അധികം വൈകിയിട്ടില്ല.

ദൈവത്തിന്‍റെ പ്രത്യക്ഷത എല്ലാ സഭകളിലും നടന്നുകഴിഞ്ഞിരിക്കുന്നു. ആത്മാവാണ് ഈ അരുളുന്നത്; അവൻ ജ്വലിക്കുന്ന തീയാണ്, പ്രൗഢി പേറുന്നവനാണ്, വിധാതാവുമാണ്. അവൻ മനുഷ്യപുത്രൻ, കാലറ്റം മുട്ടുമാറ് അങ്കിയണിഞ്ഞവൻ, മാറിൽ പൊൻകച്ച ചുറ്റിയവൻ. അവന്റെ ശിരസ്സും കൂന്തലും വെൺകമ്പിളി പോലെ, കണ്ണുകളോ അഗ്നിനാളങ്ങൾ. അവന്റെ പാദങ്ങൾ ഉലയിൽ ചുട്ടുപഴുത്ത പിച്ചള പോലെ, സ്വരമോ പെരുവെള്ളത്തിന്റെ ഒച്ച കണക്ക്. വലതുകരത്തിൽ അവൻ ഏഴു താരകങ്ങളെയേന്തിയിരിക്കുന്നു, വായിലോ ഇരുതലമൂർച്ചയുള്ള വാൾ. അവന്റെ മുഖമോ, വെട്ടിത്തിളങ്ങുന്നു പൂർണസൂര്യനെപ്പോലെ.

മനുഷ്യപുത്രൻ സാക്ഷിയായിരിക്കുന്നു, ദൈവംതന്നെ തുറന്നു വെളിപ്പെടുത്തിയിരിക്കുന്നു. ദൈവത്തിന്റെ ഖ്യാതി ഇതാ, കത്തുന്ന സൂര്യന്റെ ജാജ്ജ്വലശോഭയോടെ പൊട്ടിപ്പുറപ്പെട്ടിരിക്കുന്നു! അവന്റെ മഹിമാവാർന്ന മുഖം മിന്നുംവെളിച്ചമായ് ആളുന്നു; ഏതു കണ്ണുകൾക്കാവും അവനെ പ്രതിരോധിക്കാൻ? മരണത്തിൽ കൊണ്ടെത്തിക്കും പ്രതിരോധം! ഉള്ളിന്റെയുള്ളിലുണരുന്നൊരു തോന്നലിനോടോ, ഉച്ചരിക്കുന്നൊരു വാക്കിനോടോ, ഏതെങ്കിലുമൊരു ചെയ്തിയോടോ തരിമ്പും ദയ കാണിക്കപ്പെടില്ല. നിങ്ങൾ ഏവരും മനസ്സിലാക്കാനും കാണാനും ഇടവരും, വന്നണഞ്ഞിരിക്കുന്നതെന്തെന്ന്—എന്റെ വിധിനിർണയമല്ലാതെ മറ്റൊന്നുമല്ലത്! എന്റെ വാക്കുകൾ ഉണ്ണാനും നുകരാനും പരിശ്രമംചെയ്യാതെ ഞാൻ നിർമിച്ചതിന് തന്നിഷ്ടംപോലെ വിഘ്നവും നാശവുമുണ്ടാക്കുമ്പോൾ എനിക്ക് സഹിക്കാൻ പറ്റുമോ? ഇങ്ങനൊരാളെ സൗമ്യമായി പരിചരിക്കുകയില്ലതന്നെ! പെരുമാറ്റം ഇനിയും ഗുരുതരമായി ദുഷിക്കുന്നു എങ്കിൽ തീയിൽ എരിയിക്കപ്പെടും നീ! ആത്മീയദേഹമായാണ് സർവശക്തനായ ദൈവം വെളിപ്പെടുന്നത്, അടിതൊട്ടു മുടിവരേക്കും രക്തമോ മാംസമോ തീണ്ടാതെ. മൂന്നാം സ്വർഗത്തിലെ മഹിതസിംഹാസനത്തിലിരുന്ന് അവൻ പ്രാപഞ്ചികലോകത്തെ അതിവർത്തിക്കുന്നു, സർവതും നിർവഹിച്ചുകൊണ്ട്! വിശ്വവും അതിലെ സകലതും എന്റെ കരങ്ങളിലാണ്. ഞാനൊന്നുച്ചരിച്ചാൽ, അതായിരിക്കും. ഞാനൊന്നു കല്പിച്ചാൽ, അതങ്ങനെയായിത്തീരും. സാത്താൻ എന്റെ കാൽക്കീഴിലുണ്ട്; അന്തമില്ലാത്ത ഗർത്തത്തിൽ! എന്റെ സ്വരം പുറപ്പെട്ടുകഴിഞ്ഞാൽ സ്വർഗവും ഭൂമിയും നശിച്ച് ശൂന്യമായിത്തീരും! സർവതും പുതുക്കപ്പെടും; ഇത് നിസ്സംശയമായ അലംഘനീയ സത്യം! ഞാൻ ലോകത്തെ ജയിച്ചിരിക്കുന്നു, ഒപ്പം എല്ലാ ദുഷ്ടരെയും. ഞാൻ നിങ്ങളോട് പറയുന്നു; കാതുള്ളവരെല്ലാം അതു കേൾക്കട്ടെ, ജീവനുള്ളവയെല്ലാം അതു സ്വീകരിക്കട്ടെ.

ദിനങ്ങൾ ഒടുങ്ങും; ഇഹലോകത്തിലെ സകലതും ഒന്നുമില്ലായ്മയാകും, സകലതും പുതുതായ് പിറക്കുകയും ചെയ്യും. ഓർത്തുകൊള്ളുക! മറക്കാതിരിക്കുക! അതിലൊരു സംശയവും ഉണ്ടാവാനില്ല! സ്വർഗവും ഭൂമിയും അന്തർധാനം ചെയ്താലും എന്റെ വാക്കുകൾ എന്നും ഇവിടെ ഉണ്ടായിരിക്കും! ഒന്നുകൂടി നിങ്ങളെ ഗുണദോഷിക്കട്ടെ ഞാൻ: വെറുതെ ഓടാതിരിക്കുവിൻ! ഉണരുവിൻ! പശ്ചാത്തപിപ്പിൻ, സ്വന്തം രക്ഷ ഇതാ കൈവെള്ളയിൽ! ഞാൻ ഇതിനകംതന്നെ നിങ്ങളുടെ ഇടയിൽ പ്രത്യക്ഷനായിരിക്കുന്നു, എന്റെ സ്വരം ഉയരുകയും ചെയ്തിരിക്കുന്നു. എന്റെ സ്വരം ഉയർന്നിരിക്കുന്നത് നിങ്ങൾ മുമ്പാകെയാണ്; ഓരോ ദിവസവും അത് നിങ്ങൾക്കെതിരിൽ നേർക്കുനേർ നിൽക്കുന്നു, ദിനമോരോന്നിലും അത് നവവും ഉന്മേഷകരവുമാണ്. നീയെ എയും ഞാൻ നിന്നെയും കാണുന്നു; ഞാൻ നിന്നോട് നിർത്താതെ പറഞ്ഞുകൊണ്ടിരിക്കുന്നു, നിനക്ക് മുഖാമുഖമാവുകയും ചെയ്യുന്നു. എന്നിരുന്നിട്ടും, നീയെന്നെ നിരാകരിക്കുന്നു, അറിയാതെയുമിരിക്കുന്നു. എന്റെ ആടുകൾ എന്റെ ശബ്ദം കേൾക്കുന്നു, അപ്പോഴും നിങ്ങളോ അറച്ചുനിൽക്കുന്നു! നിനക്ക് ശങ്കയെന്നോ! മന്ദീഭവിച്ചിരിക്കുന്നു നിന്റെ ഹൃദയം, സാത്താനാൽ മൂടപ്പെട്ടിരിക്കുന്നു നിന്റെ നയനം, എന്റെ വിളങ്ങുന്ന മുഖപ്രസാദം കാണാൻ പറ്റുന്നില്ല നിനക്ക്—എത്ര ദയനീയം നിന്‍റെ കാര്യം! എത്ര ദയനീയം!

എന്റെ സിംഹാസനത്തിനരികിലെ ഏഴ് ആത്മാക്കളെ ഭൂമിയുടെ എല്ലാ മൂലകളിലേക്കുമായി അയച്ചിരിക്കുന്നു, സഭകളെ ഉദ്ബോധിപ്പിക്കാൻ എന്റെ ദൂതനെയും അയക്കും. നീതിമാനും വിശ്വസ്തനുമാണ് ഞാൻ; മനുഷ്യഹൃദയത്തിലെ അത്യഗാധതകളെ നോക്കിക്കാണുന്ന ദൈവമാണു ഞാൻ. പരിശുദ്ധാത്മാവാണ് സഭകളോട് അരുൾചെയ്യുന്നത്, എന്റെ വചനങ്ങളാണ് എന്റെ പുത്രനിൽനിന്നു പുറപ്പെട്ടു വരുന്നതും; കാതുള്ളവരൊക്കെ അതു കേട്ടേ മതിയാവൂ! ജീവനുള്ളവയെല്ലാം അത് സ്വീകരിച്ചേ മതിയാവൂ! സ്വച്ഛമായി അവ ഉണ്ണുകയും നുകരുകയും ചെയ്യുക; സംശയിക്കാതിരിക്കുക. എന്റെ വചനങ്ങൾ വകവെയ്ക്കുകയും അവയ്ക്ക് വഴങ്ങുകയും ചെയ്യുന്നവർക്കൊക്കെയും വൻ കൃപ വന്നുചേരും! മനസ്സുറച്ച് എന്റെ മുഖപ്രസാദം തേടുന്നവർക്കൊക്കെ ഉറപ്പായും പുതുവെളിച്ചം കിട്ടും, പുതിയ ജ്ഞാനോദയം സിദ്ധിക്കും, പുതിയ ഉൾക്കാഴ്ച കൈവരും; എല്ലാം പുതുപുത്തനായിത്തീരും. ഏതു സമയത്തും വരാം എന്റെ വചനങ്ങൾ, ആത്മീയലോകത്തെ നിഗൂഢതകളും, ആ രാജസവിധം മനുഷ്യനിലാണെന്നതും കാണാനാകുമാറ് അവ നിന്റെ ആത്മാവിന്റെ കൺതുറപ്പിക്കുകയും ചെയ്യും. എന്റെ അഭയത്തിൽ പ്രവേശിക്കൂ, എല്ലാ കൃപയും അനുഗ്രഹങ്ങളും നിനക്കുമേൽ ഉണ്ടാകും: പഞ്ഞവും വ്യാധിയും നിന്നെ തൊടില്ല, ചെന്നായ്ക്കൾക്കും സർപ്പങ്ങൾക്കും കടുവയ്ക്കും പുലിക്കും നിന്നെ ഉപദ്രവിക്കാനുമാവില്ല. നീ എനിക്കൊപ്പം ഗമിക്കും, എനിക്കൊപ്പം നടക്കും, എനിക്കൊപ്പം മഹത്ത്വത്തിലേക്ക് പ്രവേശിക്കുകയും ചെയ്യും!

സർവശക്തനായ ദൈവം! അവന്റെ മഹത്ത്വപൂർണമായ ശരീരം പുറത്ത് പ്രത്യക്ഷമായിരിക്കുന്നു, പരിശുദ്ധ ആത്മീയശരീരം ഉയിർത്തിരിക്കുന്നു, ആ അവൻ പരിപൂർണനായ ദൈവം തന്നെ! ലോകവും ജഡവും മാറിയിരിക്കുന്നു, ഉയർന്നു വന്നിരിക്കുന്ന തേജോരൂപം ദൈവത്തിന്റെ വ്യക്തീഭാവമാണ്. അവൻ ശിരസ്സിലണിഞ്ഞിരിക്കുന്നു സുവർണകിരീടം, അവന്റെ വസ്ത്രം ശുദ്ധധവളം, മാറിൽച്ചുറ്റിയത് സ്വർണക്കച്ച, പ്രപഞ്ചമാകെയവന് പാദപീഠവും. അവന്റെ കണ്ണുകൾ അഗ്നിനാളങ്ങൾ, അവന്റെ വായിൽ ഇരുതലമൂർച്ചയുള്ള വാൾ, വലംകയ്യിലേന്തിയിരിക്കുന്നതോ ഏഴു താരകങ്ങളും. അവന്റെ രാജ്യത്തേക്കുള്ള പാത നിസ്സീമ പ്രദീപ്തം. അവന്റെ തേജസ്സോ ഉയർന്നു പ്രഭ ചൊരിയുന്നു; ആറായിരം വർഷത്തെ കാര്യനിർവഹണ പദ്ധതിയുടെ പൂർത്തി ഉദ്ഘോഷിക്കുന്ന വിജയശ്രീലാളിതമായ വരവ് ആരുടെയോ, ആ അദ്വിതീയനായ യഥാർത്ഥ ദൈവത്തിന് സ്വാഗതമോതി ആഹ്ലാദപ്രഹർഷത്തിലാണ് പർവതങ്ങൾ, പൊട്ടിച്ചിരിക്കുന്നു വെള്ളക്കെട്ടുകൾ, സ്വന്തം ക്രമബദ്ധവിന്യാസത്തിൽ പ്രദക്ഷിണം ചെയ്യുന്നു സൂര്യചന്ദ്രന്മാരും താരകളും. ആനന്ദാതിരേകത്തിൽ തുള്ളിക്കുതിച്ച് നർത്തനം ചെയ്യുന്നുസകലതും! തന്റെ മഹിതസിംഹാസനത്തിൽ ഇരുന്നരുളുന്നു സർവശക്തനായ ദൈവം! പാടുവിൻ! സർവശക്തന്റെ വിജയ ധ്വജം രാജകീയവും പ്രൗഢവുമായ സിയോൻ പർവതത്തിൽ ഉയർന്നിരിക്കുന്നു! ഹർഷാരവത്തിലാകുന്നു രാജ്യങ്ങളെല്ലാം, ആലാപനത്തിലാകുന്നു ജനതകളെല്ലാം, ആഹ്ലാദഹാസം തൂകുന്നു സിയോൻ പർവതം, ദൈവത്തിന്റെ കീർത്തി ഇതാ ഉദിച്ചിരിക്കുന്നു! ദൈവത്തിന്റെ മുഖകാന്തി ദർശിക്കുമെന്ന് സ്വപ്നത്തിൽപോലും ഞാൻ കണ്ടിട്ടില്ല, എന്നിട്ടും ഇന്നു ഞാനത് കണ്ടിരിക്കുന്നു. ദിനേന അവന് മുഖത്തോടു മുഖമായി, എന്റെ ഹൃദയം ഞാനവന് വിവൃതമാക്കിയിരിക്കുന്നു. സമൃദ്ധമായി അവൻ ഭക്ഷ്യവും പേയവും നൽകുന്നു. ജീവിതം, വാക്കുകൾ, ചെയ്തികൾ, ചിന്തകൾ, ആശയങ്ങൾ—എല്ലാറ്റിനെയും അവന്റെ മഹദ്പ്രകാശം പ്രഭ വഴിയിക്കുന്നു. വഴിയിൽ ഓരോ കാൽവെയ്പ്പിനെയും അവൻ നയിക്കുന്നു, ഏതു വിക്ഷുബ്ധമനസ്സിലും അവന്റെ വിധിന്യായം ക്ഷണം വന്നണയുന്നു.

ദൈവത്തിനൊപ്പം തിന്നും കൂടെ പാർത്തും ജീവിച്ചും, അവനൊപ്പമായും ഒരുമിച്ചുനടന്നും ഒരുമിച്ചാസ്വദിച്ചും, ഒരുമിച്ച് കീർത്തിയും അനുഗ്രഹവും നേടിയും, അവനൊപ്പം രാജപദം പങ്കിട്ടും രാജധാനിയിൽ ഒരുമിച്ച് വർത്തിച്ചും—ഓ, എന്താണാ ആനന്ദം! ഓ, അതെത്ര മധുരതരം! എന്നും നാം അവനോട് മുഖത്തോടുമുഖമാകുന്നു, എന്നുമവനോട് നിർത്താതെ ചൊല്ലിയും പറഞ്ഞും, എന്നും പുതിയ പ്രബുദ്ധതയും പുതിയ ഉൾക്കാഴ്ചയും നൽകപ്പെട്ടും. നമ്മുടെ ആത്മീയനേത്രങ്ങൾ വിടർന്നിരിക്കുന്നു, നാം സർവതും കാണുന്നു; ആത്മാവിന്റെ സർവ നിഗൂഢതകളും നമുക്ക് വെളിപ്പെട്ടിരിക്കുന്നു. വിശുദ്ധജീവിതം നിശ്ചയമായും അല്ലലില്ലാത്തതാണ്; വേഗം ചലിക്കൂ നിർത്താതെ, അഭംഗുരം മുന്നോട്ടുപോകൂ—ഇനിയും അതിശയിപ്പിക്കുന്ന ജീവിതമുണ്ട് മുമ്പാകെ. മധുരസം കൊണ്ടുമാത്രം തൃപ്തിയടയാതിരിക്കൂ; ദൈവത്തിങ്കലേക്ക് പ്രവേശിക്കാൻ അവിരാമം ആഗ്രഹിക്കൂ. സർവാശ്ലേഷിയും ഉദാരവാനുമാണവൻ, നമുക്കു കുറവുള്ള സർവ സംഗതിയും അവനുണ്ട്. ഉത്സാഹപൂർവം അവനോട് യോജിച്ചു നിൽക്കുക, ഒന്നും ഒരിക്കലും ഇനി സമാനതയുള്ളതാവില്ല. നമ്മുടെ ജീവിതങ്ങൾ വിശിഷ്ടതയിലേക്കുയരും, ഒരാൾക്കും വസ്തുവിനും സംഗതിക്കും നമ്മെ അലട്ടാനാവില്ല.

വിശിഷ്ടതയിലേക്കുയരൽ! വിശിഷ്ടതയിലേക്കുയരൽ! പരമശുദ്ധമായ അതീതത്വത്തിലേക്കുയരൽ! ദൈവത്തിന്റെ അതീതജീവിതം നമുക്കുള്ളിലാകുന്നു, അങ്ങനെ സർവസംഗതികളും വാസ്തവമായും മോചിതമാക്കപ്പെട്ടിരിക്കുന്നു! ഭർത്താക്കന്മാരോടോ മക്കളോടോ മമതയൊന്നും തോന്നാതെ ലോകത്തിനും ലൗകികസംഗതികൾക്കും നാം അതീതരാകുന്നു. വ്യാധികളുടെയും പരിതസ്ഥിതികളുടെയും നിയന്ത്രണശക്തിക്ക് നാം അതീതരാകുന്നു. സാത്താൻ നമ്മെ അലട്ടാൻ ധൈര്യപ്പെടുന്നില്ല. സർവ ദുരന്തങ്ങൾക്കും നാം സമ്പൂർണമായും അതീതരാണ്. അധീശത്വമേൽക്കാൻ ദൈവത്തെ അനുവദിക്കലാണിത്! നാം സാത്താനെ കാൽക്കീഴിൽ ചവിട്ടിത്താഴ്ത്തുന്നു, സഭയ്ക്ക് സാക്ഷിനിൽക്കുന്നു, സാത്താന്റെ ദുർമുഖം പാടെ വലിച്ചുചീന്തുന്നു. ക്രിസ്തുവിലാണ് സഭയുടെ നിർമിതി, വിശിഷ്ടദേഹം ഉയിർക്കുകയും ചെയ്തിരിക്കുന്നു—ഇതാണ് ആനന്ദാതിരേക ജീവിതം!

എന്റെ ഗതിവേഗം എത്രയ്ക്ക് ത്വരിതമായിരിക്കുന്നുവെന്ന് ലോകർക്ക് സങ്കല്പിക്കാൻ പോലുമാവില്ല: മനുഷ്യന് അഗോചരമായ ഒരു അത്ഭുത സംഭവമാണത്. വിശ്വസൃഷ്ടിതൊട്ട് തുടരുന്നതാണ് എന്റെ ഗതിവേഗം, എന്റെ പ്രവൃത്തിയോ ഒരിക്കലും നിലച്ചിട്ടുമില്ല. വിശ്വപ്രപഞ്ചമാകമാനം അനുദിനം മാറുന്നു, ലോകരും ഒപ്പം അവിരാമം മാറുന്നു. എന്റെ പ്രവൃത്തിയുടെ ഭാഗമാണിവയെല്ലാം, എല്ലാം എന്റെ പദ്ധതിയുടെ ഭാഗം, അതിലുപരി, എന്റെ കാര്യനിർവഹണത്തിന്റെ അനുബന്ധം; ഇക്കാര്യങ്ങൾ ഒരു മനുഷ്യനും അറിയുകയോ മനസ്സിലാവുകയോ ഇല്ല. ഞാനായിട്ട് പറയുമ്പോൾ മാത്രമാണ്, ഞാൻ നേർക്കുനേർ അറിയിക്കുമ്പോൾ മാത്രമാണ് സ്വല്പമെങ്കിലും നിങ്ങൾ അറിയുക; അല്ലാത്തപക്ഷം, എന്റെ കാര്യനിർവഹണ പദ്ധതിയുടെ രൂപരേഖയെപ്പറ്റി ഒരാൾക്കും ഒരു പിടിയും കിട്ടുകയില്ല. അത്തരമാണെന്റെ ഉഗ്രശക്തി, അതിലേറെ, അത്തരത്തിലാണെന്റെ അതിശയവൃത്തികൾ. ഒരാൾക്കും മാറ്റാനാവാത്തവയാണ് ഇക്കാര്യങ്ങൾ. ആയതിനാൽ, ഞാനിന്നു പറയുന്നവ നടക്കും, അത് മാറ്റാനാവുകയേയില്ല. എന്റെ അറിവിന്റെ ചെറുതരി പോലും ഉൾക്കൊള്ളുന്നില്ല മനുഷ്യസങ്കൽപ്പങ്ങൾ—നിരർഥകമായ ജല്പനങ്ങളല്ലാതൊന്നുമല്ല അവ! നിനക്ക് വേണ്ടതു കിട്ടിക്കഴിഞ്ഞുവെന്നും തൃപ്തിയായെന്നും കരുതേണ്ടാ! ഞാൻ പറയുന്നു: ഇനിയുമെത്രയോ പോകാനുണ്ട് നിനക്ക്! എന്റെ മൊത്തം കാര്യനിർവഹണ പദ്ധതിയെക്കുറിച്ച് അല്പം മാത്രമാണ് നിങ്ങൾക്കറിയുക, അതിനാൽ ഞാൻ പറയുന്നത് നിങ്ങൾ കേട്ടിരിക്കണം, ചെയ്യാൻ പറയുന്നതെന്തോ അതു ചെയ്തിരിക്കുകയും വേണം. സർവത്തിലും എന്റെ ആഗ്രഹത്തിനൊത്ത് പ്രവർത്തിക്കുക, എന്റെ അനുഗ്രഹങ്ങൾ നിശ്ചയമായും കിട്ടിയിരിക്കും; വിശ്വസിക്കുന്നവർക്ക് സ്വീകരിക്കാം, അതേസമയം, വിശ്വസിക്കാത്തവർക്ക് ഉണ്ടാവുക അവരിൽ നിറഞ്ഞതായി അവർ സങ്കൽപ്പിക്കുന്ന ആ ‘ഇല്ലായ്മ’യാവും. ഇതാണെന്റെ നീതി, എന്നു മാത്രവുമല്ല, എന്റെ മഹിമ, എന്റെ ക്രോധം, എന്റെ ശിക്ഷണം ഇതാണ്. ഒരു ചിന്തകൊണ്ടോ പ്രവൃത്തികൊണ്ടോ ഒഴിഞ്ഞുമാറാൻ ഒരാളെയും ഞാൻ അനുവദിക്കില്ല.

എന്റെ വചനങ്ങൾ കേൾക്കുന്നപാടേ മിക്കവരും ഭയന്നു വിറയ്ക്കുന്നു, മുഖങ്ങൾ ആശങ്കാകുലമാകുന്നു. ഞാൻ വാസ്തവത്തിൽ നിന്നോട് അന്യായം ചെയ്തുവോ? നീ ചുവന്ന മഹാവ്യാളിയുടെ സന്താനം അല്ലായ്കകൊണ്ടാവുമോ? നീ നല്ലവനായി നടിക്കുകപോലും ചെയ്യുന്നു! നീയെന്റെ ആദ്യജാതനായിപ്പോലും നടിക്കുന്നു! ഞാൻ അന്ധനാണെന്നു കരുതുന്നുവോ? ആളുകളെ തമ്മിൽ തിരിച്ചറിയാൻ എനിക്കാവില്ലെന്നു കരുതുന്നുവോ? ആളുകളുടെ ഹൃദയാന്തരങ്ങളിൽ തിരയുന്ന ദൈവമാണു ഞാൻ: എന്റെ പുത്രന്മാരോട് ഞാൻ പറയുന്നത് ഇതാണ്, ചുവന്ന മഹാവ്യാളിയുടെ സന്താനങ്ങളായ നിങ്ങളോടും ഞാൻ പറയുന്നത് ഇതാണ്. ഞാൻ സർവവും വ്യക്തമായി കാണുന്നു, തരിമ്പും പിഴവു പറ്റാതെ. ഞാൻ ചെയ്യുന്നത് എന്തെന്ന് ഞാൻ അറിയാതിരിക്കുന്നത് എങ്ങനെ? ഞാൻ ചെയ്യുന്നവ എനിക്ക് സുവ്യക്തമാണ്! ഞാൻ ദൈവംതന്നെയെന്ന്, പ്രപഞ്ചത്തിന്റെയും സർവതിന്റെയും സ്രഷ്ടാവെന്ന്, ഞാനെന്തിന് പറയുന്നു? ജനങ്ങളുടെ ഹൃദയങ്ങളുടെ അത്യഗാധങ്ങൾ ചൂഴ്ന്നുനോക്കുന്ന ദൈവമാണ് ഞാനെന്ന് എന്തിന് പറയുന്നു? ഓരോരുത്തരുടെയും നിലയെന്തെന്ന് ഞാൻ നന്നായറിയുന്നു. പറയേണ്ടതെന്തെന്നോ ചെയ്യേണ്ടതെന്തെന്നോ എനിക്കറിഞ്ഞുകൂടെന്ന് നിങ്ങൾ വിചാരിക്കുന്നുവോ? ഇത് നിങ്ങളുടെ വിഷയമല്ല. എന്റെ കരങ്ങളാൽ സംഹരിക്കപ്പെടാതിരിക്കാൻ കരുതിക്കൊള്ളുക; ആ വഴിയേ നിങ്ങൾക്ക് നഷ്ടമാണ് വരിക. ക്ഷമിച്ചു കൊടുക്കാത്തവയാണ് എന്റെ ഭരണപരമായ ഉത്തരവുകൾ. മനസ്സിലാകുന്നുവോ? എന്റെ ഭരണപരമായ ഉത്തരവുകളുടെ ഭാഗങ്ങളാണ് മേൽപ്പറഞ്ഞവയെല്ലാം. നിങ്ങളോടവ ഉച്ചരിക്കപ്പെട്ട നാൾതൊട്ട്, നിങ്ങൾ എന്തു ലംഘനങ്ങളിൽ ഏർപ്പെട്ടാലും, പകരംവീട്ടലുണ്ടാവും, എന്തുകൊണ്ടെന്നാൽ മുമ്പു നിങ്ങൾ മനസ്സിലാക്കിയിട്ടില്ലായിരുന്നു.

ഇതാ ഞാനെന്റെ ഭരണപരമായ ഉത്തരവുകൾ വിളംബരം ചെയ്യുന്നു (പ്രഖ്യാപനനാൾ തൊട്ട് അവ സാധുവായിരിക്കും, അതിലെ ശാസനം ഓരോരുത്തർക്കും ഓരോ വിധമുള്ളതായിരിക്കും):

ഞാൻ എന്റെ വാഗ്ദാനങ്ങൾ പാലിക്കുന്നു, സർവതും എന്റെ കരങ്ങളിലാണ്: സംശയിക്കുന്നവർ ആരായാലും നിശ്ചയമായും സംഹരിക്കപ്പെടും. ഒരു പരിഗണനയ്ക്കും അവസരമുണ്ടാകില്ല; ക്ഷണം അവർ ഉന്മൂലനം ചെയ്യപ്പെടും, അങ്ങനെ എന്റെ ഹൃദയത്തിലെ വിദ്വേഷം ഒഴിവാക്കപ്പെടും. (ഇപ്പോൾ മുതൽ ഇത് ഉറപ്പായിരിക്കുന്നു, സംഹരിക്കപ്പെടുന്നവരാരും എന്റെ രാജ്യത്തെ അംഗങ്ങളായിരിക്കില്ല, സാത്താന്റെ അനുചരരായിരിക്കും.)

ആദ്യജാതന്മാരെന്ന നിലയ്ക്ക്, നിങ്ങൾ സ്വന്തം നില കാത്തേ പറ്റൂ, സ്വധർമ്മങ്ങൾ നന്നായി നിറവേറ്റിയേ പറ്റൂ, അന്യന്റെ കാര്യത്തിൽ അനാവശ്യമായി ഇടപെടാതിരുന്നേ പറ്റൂ. എന്റെ കാര്യനിർവഹണ പദ്ധതിക്ക് നീ സ്വയം സമർപ്പിക്കണം, നീ പോകുന്നിടത്തെല്ലാം എനിക്ക് സദ്സാക്ഷ്യം വഹിക്കുകയും എന്റെ നാമം മഹത്ത്വപ്പെടുത്തുകയും വേണം. ലജ്ജാകരമായ പ്രവൃത്തികളിൽ ഏർപ്പെടാതിരിക്കുക; എന്റെ പുത്രന്മാർക്കും എന്റെ ജനത്തിനും ദൃഷ്ടാന്തമാവുക. ഒരു മാത്ര പോലും വഴിപിഴച്ചുപോകരുത്: ആദ്യജാതന്മാരുടെ സ്വത്വം വഹിച്ചുവേണം സകലർക്കു മുമ്പാകെയും സകല സമയത്തും പ്രത്യക്ഷരാവാൻ, ദാസരായിട്ടല്ല; അതിലേറെ, ശിരസ്സുയർത്തി മുന്നോട്ടു നീങ്ങുക. എന്റെ നാമം മഹത്ത്വപ്പെടുത്താനാണ് ഞാൻ ആവശ്യപ്പെടുന്നത്, എന്റെ നാമത്തെ ഇകഴ്ത്താനല്ല. ആദ്യജാതന്മാർക്ക് ഓരോരുത്തർക്കും അവരവരുടേതായ വ്യക്തിധർമമുണ്ട്, എല്ലാം ചെയ്യാൻ പറ്റില്ല. നിങ്ങൾക്ക് ഞാൻ തന്നിരിക്കുന്ന ചുമതലയാണത്, അതിൽ ഉപേക്ഷ കാട്ടിക്കൂടാ. ഞാൻ നിങ്ങളെ ഏൽപ്പിച്ചിരിക്കുന്നതു നിറവേറ്റാൻ, നിങ്ങൾ പൂർണമനസ്സോടെയും പൂർണ ശക്തിയോടെയും പൂർണഹൃദയത്തോടെയും നിങ്ങളെത്തന്നെ സമർപ്പിക്കണം.

ഇന്നു മുതൽ അങ്ങോട്ട്, വിശ്വപ്രപഞ്ചം മുഴുവൻ എന്റെ സർവ പുത്രന്മാരുടെയും എന്റെ സർവ ജനങ്ങളുടെയും അജപാലന ചുമതല നിറവേറ്റൽ എന്റെ ആദ്യജാതന്മാരിൽ അർപ്പിതമായിരിക്കും; അതു നിറവേറ്റാൻ തങ്ങളുടെ ഹൃദയവും മനസ്സും മുഴുവനായി സമർപ്പിക്കാൻ പറ്റാത്തവരെ ഞാൻ ശാസിക്കുകയും ചെയ്യും. ഇതാണ് എന്റെ നീതി. എന്റെ ആദ്യജാതന്മാരെപ്പോലും ഞാൻ ഒഴിവാക്കുകയോ വെറുതെവിടുകയോ ചെയ്യില്ല.

എന്റെ പുത്രന്മാരിലോ എന്റെ ജനങ്ങളിലോ എന്റെ ആദ്യജാതന്മാരിൽ ഒരുത്തനെ പരിഹസിക്കുകയും അപമാനിക്കുകയും ചെയ്യുന്ന ആരെങ്കിലുമുണ്ടെങ്കിൽ, അവരെ ഞാൻ കഠിനമായി ശിക്ഷിക്കും, എന്തെന്നാൽ എന്റെ ആദ്യജാതന്മാർ എന്നെത്തന്നെ പ്രതിനിധാനം ചെയ്യുന്നു; ഒരാൾ അവരോടു ചെയ്യുന്നത്, എന്നോടും ചെയ്യുന്നു. എന്റെ ഭരണപരമായ ഉത്തരവുകളിൽ ഇത് ഏറ്റവും കർക്കശമാകുന്നു. എന്റെ കല്പനകൾ ലംഘിക്കുന്ന എന്റെ ഏതു പുത്രന്മാർക്കും ജനങ്ങൾക്കും എതിരെ, സ്വന്തം ഇഷ്ടപ്രകാരം, എന്റെ നീതി നിർവഹിക്കാൻ എന്റെ ആദ്യജാതന്മാർക്ക് ഞാൻ അനുമതി നൽകും.

എനിക്ക് നിസ്സാരത കല്പിക്കുകയും എന്റെ ഊണിനും ഉടുപ്പിനും ഉറക്കത്തിനും മാത്രം ശ്രദ്ധകൊടുക്കുകയും ചെയ്യുന്ന, എന്റെ ബാഹ്യകാര്യങ്ങളിൽ മാത്രം എന്നെ പരിചരിക്കുകയും എന്റെ ഭാരത്തോട് പരിഗണനയില്ലാതിരിക്കുകയും ചെയ്യുന്ന, സ്വധർമ്മങ്ങൾ വെടിപ്പായി നിറവേറ്റാൻ ശ്രദ്ധ ചെലുത്താതിരിക്കുന്ന ആരെയും പതിയെ ഞാൻ പരിത്യജിക്കും. കാതുള്ളവർക്കു മുഴുവൻ കേൾക്കാനുള്ളതാണിത്.

എനിക്കായി സേവനം ചെയ്തു പൂർത്തിയാക്കിയവർ കോലാഹലംകൂട്ടാതെ അനുസരണയോടെ പിൻവാങ്ങിക്കൊള്ളണം. ശ്രദ്ധിക്കൂ, അതല്ലെങ്കിൽ ഞാൻ നിന്റെ കാര്യം തീർപ്പാക്കും. (അനുബന്ധ ഉത്തരവാണിത്.)

എന്റെ ആദ്യജാതന്മാർ ഇനിമേൽ സർവ രാജ്യങ്ങൾക്കും ജനതകൾക്കുമിടയിൽ ഇരുമ്പുദണ്ഡ് കയ്യിലേന്തുകയും, സർവ രാജ്യങ്ങളെയും ജനതകളെയും ഭരിക്കാനുള്ള എന്റെ അധികാരം നടപ്പാക്കാൻ, സർവ രാജ്യങ്ങൾക്കും ജനതകൾക്കുമിടയിൽ സഞ്ചരിക്കാൻ, എന്റെ ന്യായവിധിയും നീതിയും പ്രതാപവും നടപ്പാക്കാൻ തുടങ്ങുകയും ചെയ്യും.

എന്റെ പുത്രന്മാരും എന്റെ ജനവും നിർത്താതെ എന്നെ ഭയക്കും, എന്നെ വാഴ്ത്തും, എനിക്കായി ആർപ്പുവിളിക്കും, എന്നെ കീർത്തിക്കും; കാരണം, എന്റെ കാര്യനിർവഹണ പദ്ധതി പൂർത്തീകരിക്കപ്പെട്ടിരിക്കുന്നു, എന്റെ ആദ്യജാതന്മാർക്ക് എനിക്കൊപ്പം വാഴാം.

എന്റെ ഭരണപരമായ ഉത്തരവുകളുടെ ഒരു ഭാഗമാണിത്, ഇതിനുശേഷം, പ്രവൃത്തി മുന്നേറുന്നതിനൊത്ത് ഞാനവ നിങ്ങളോട് പറയും. മുൻപറഞ്ഞ ഭരണപരമായ ഉത്തരവുകളിൽ, എന്റെ പ്രവൃത്തി ഞാൻ നിറവേറ്റുന്നതിലെ ഗതിവേഗവും എന്റെ പ്രവൃത്തി ഏതു പടിയിലെത്തി നിൽക്കുന്നുവെന്നതും നിങ്ങൾ കാണും. ഇതൊരു സ്ഥിരീകരണമായിരിക്കും.

സാത്താനെ ഞാൻ ന്യായംവിധിച്ചു കഴിഞ്ഞിരിക്കുന്നു. എന്റെ ഹിതം തടസ്സമേശാത്തതായതിനാലും എനിക്കൊപ്പം എന്റെ ആദ്യജാതന്മാരും മഹത്ത്വപ്പെട്ടിരിക്കുന്നതിനാലും, ലോകത്തിനും സാത്താന്റേതായ സർവ സംഗതികൾക്കും മേലും ഞാനെന്റെ നീതിയും മഹിമയും പ്രയോഗിച്ചുകഴിഞ്ഞിരിക്കുന്നു. സാത്താനു നേർക്കു ഞാൻ വിരലുയർത്തുകയോ ശ്രദ്ധ കൊടുക്കുകയോ ചെയ്യില്ല (കാരണം, എന്നോട് സംസാരിക്കാൻ പോലും അതിന് അർഹതയില്ല). ഞാൻ ചെയ്യാനാഗ്രഹിക്കുന്നത് ചെയ്തു കൊണ്ടിരിക്കുകമാത്രം ചെയ്യുന്നു. എന്റെ വേല സുഗമമായി, പടിപടിയായി മുന്നേറുന്നു, എന്റെ ഹിതം ഭൂഗോളത്തിൽ അങ്ങോളമിങ്ങോളം തടസ്സമില്ലാത്തതായിരിക്കുകയും ചെയ്യുന്നു. ഒരളവോളം ഇത് സാത്താനെ ലജ്ജിപ്പിച്ചിരിക്കുന്നു, അത് പാടേ നശിപ്പിക്കപ്പെട്ടിരിക്കുന്നു, എന്നാൽ അതൊന്നുകൊണ്ടുമാത്രം എന്റെ ഹിതം പൂർത്തിയാകില്ല. എന്റെ ഭരണപരമായ ഉത്തരവുകൾ അവയ്ക്കു മേലും നടപ്പാക്കിക്കൊള്ളാൻ എന്റെ ആദ്യജാതന്മാരെ ഞാൻ അനുവദിച്ചിരിക്കുന്നു. ഒരു നിലയ്ക്ക്, അതിനോടുള്ള എന്റെ ക്രോധത്തെ സാത്താൻ കാണട്ടെ എന്നാണ് ഞാൻ വിചാരിക്കുന്നത്; മറ്റൊരു നിലയ്ക്ക്, എന്റെ മാഹാത്മ്യത്തെയാണ് അത് കാണട്ടെ എന്നു ഞാൻ വിചാരിക്കുന്നത് (സാത്താന്റെ ഗർവഭംഗത്തിന് ഏറ്റവും മികച്ച സാക്ഷികളാണ് എന്റെ ആദ്യജാതന്മാരെന്ന് അത് കാണട്ടെ എന്ന്). ഞാനതിനെ നേരിട്ട് ശിക്ഷിക്കുന്നില്ല: മറിച്ച്, എന്റെ നീതിയും മഹിമയും നടപ്പിൽവരുത്താൻ എന്റെ ആദ്യജാതന്മാരെ ഏല്പിക്കുന്നു. സാത്താൻ എന്റെ പുത്രന്മാരെ നിന്ദിച്ചിരുന്നുവെന്ന, എന്റെ പുത്രന്മാരെ ഉപദ്രവിച്ചിരുന്നുവെന്ന, എന്റെ പുത്രന്മാരെ പീഡിപ്പിച്ചിരുന്നുവെന്ന കാരണത്താൽ, ഇന്ന്, അതിന്റെ ഊഴം തീർന്നുകഴിഞ്ഞാൽ, കണക്കുതീർക്കാൻ ഞാനെന്റെ പരിപക്വരായ ആദ്യജാതന്മാർക്ക് അനുമതിയേകും. പതനം ചെറുക്കാൻ സാത്താൻ അശക്തനായിത്തീർന്നിരിക്കുന്നു. ലോകത്തിലെ രാഷ്ട്രങ്ങൾക്കാകെ വന്നിരിക്കുന്ന മരവിപ്പ് അതിന് ഉത്തമസാക്ഷ്യമാണ്; പോരടിക്കുന്ന ജനതകളും യുദ്ധത്തിലേർപ്പെട്ടിരിക്കുന്ന രാജ്യങ്ങളും സാത്താന്റെ സാമ്രാജ്യം നിലംപൊത്തുന്നതിന്റെ സുവ്യക്തമായ നിദർശനങ്ങളാണ്. കഴിഞ്ഞ കാലത്ത് എന്തെങ്കിലും അടയാളങ്ങളും അത്ഭുതങ്ങളും ഞാൻ പ്രദർശിപ്പിക്കാതിരുന്നത് സാത്താനുമേൽ അപമാനം കൊണ്ടുവരാനും, പടിപടിയായി എന്റെ നാമം മഹത്ത്വപ്പെടുത്താനുമായിരുന്നു. സാത്താൻ നിശ്ശേഷം അവസാനിപ്പിക്കപ്പെട്ടു കഴിയുന്നതോടെ ഞാൻ എന്റെ ശക്തി പ്രദർശിപ്പിക്കാൻ തുടങ്ങുന്നു: ഞാൻ പറയുന്നത് നിലവിൽ വരികയായി, മനുഷ്യസങ്കൽപ്പങ്ങളോട് യോജിച്ചുപോകാത്ത പ്രകൃത്യതീത സംഗതികൾ സാക്ഷാത്കരിക്കപ്പെടും (താമസംവിനാ വരാനിരിക്കുന്ന അനുഗ്രഹങ്ങളാണ് ഇതിൽ സൂചന). ഞാൻതന്നെ പ്രായോഗിക ദൈവം എന്നതിനാലും എനിക്കൊരു നിയമവുമില്ല എന്നതിനാലും, എന്റെ കാര്യനിർവഹണ പദ്ധതിയിലെ മാറ്റങ്ങൾക്ക് അനുസൃതമായാണ് ഞാൻ സംസാരിക്കുന്നത് എന്നതിനാലും, പൂർവകാലത്ത് ഞാൻ പറഞ്ഞത് വർത്തമാനകാലത്തും ബാധകമാകണമെന്നില്ല. സ്വന്തം സങ്കൽപ്പങ്ങളിൽ കടിച്ചുതൂങ്ങാതിരിക്കുക! നിയമങ്ങളാൽ ചരിക്കപ്പെടുന്നൊരു ദൈവമല്ല ഞാൻ; എന്നിലാവുമ്പോൾ, സർവം സ്വതന്ത്രം, അതീതം, പൂർണ്ണമുക്തവും. ഇന്നലെ പറയപ്പെട്ടത് ഇന്ന് കാലഹരണപ്പെട്ടിട്ടുണ്ടെന്നു വരാം, അല്ലെങ്കിൽ, അത് റദ്ദാക്കപ്പെട്ടിരിക്കാമെന്നു വരാം (എന്നുവരികിലും, എന്റെ ഭരണപരമായ ഉത്തരവുകൾ, വിളംബരം ചെയ്യപ്പെട്ടവയെന്ന നിലയ്ക്ക്, ഒരിക്കലും മാറില്ല). എന്റെ കാര്യനിർവഹണ പദ്ധതിയിലെ പടികളാണിവ. നിയമങ്ങളിൽ കടിച്ചുതൂങ്ങാതിരിക്കുക. എന്നും പുതിയ വെളിച്ചവും പുതിയ വെളിപാടുകളുമുണ്ട്, അതാണ് എന്റെ പദ്ധതി. എന്നും എന്റെ വെളിച്ചം നിന്നിൽ വെളിവാകുകയും എന്റെ സ്വരം വിശ്വപ്രപഞ്ചത്തിൽ പ്രസിദ്ധമാക്കപ്പെടുകയും ചെയ്യും. മനസ്സിലാകുന്നുണ്ടോ നിനക്ക്? നിന്റെ കർത്തവ്യമാണിത്, ഞാൻ നിന്നിൽ അർപ്പിച്ചിരിക്കുന്ന ചുമതല. ഒരു മാത്ര പോലും നീയത് അവഗണിച്ചുകൂടാ. ഞാൻ ശരിവെക്കുന്ന ആളുകളെ അവസാനംവരേക്കും ഞാൻ ഉപയോഗിക്കും, ഇതൊരിക്കലും മാറില്ല. സർവശക്തനായ ദൈവമാണ് ഞാൻ എന്നതിനാൽ, ഏതുതരം ആൾ ഏതു കാര്യം ചെയ്യണമെന്നതും ഏതുതരം ആൾക്ക് ഏതു കാര്യം ചെയ്യാനാവുമെന്നതും എനിക്കറിയാം. ഇതുതന്നെ എന്റെ സർവശക്തിത്വം.

ഇടിമുഴക്കം പോലെ ഒരു ശബ്ദം പുറപ്പെടുന്നു, അത് പ്രപഞ്ചത്തെ മുഴുവൻ വിറകൊള്ളിക്കുന്നു. ആളുകൾക്ക് തക്കസമയത്ത് ഒഴിഞ്ഞുമാറാൻ കഴിയാത്തവിധം അത് അത്രയ്ക്ക് കാതടപ്പിക്കുന്നതാണ്. ചിലർ കൊല്ലപ്പെടുന്നു, ചിലർ നശിപ്പിക്കപ്പെടുന്നു, ചിലരെ ന്യായം വിധിക്കുന്നു. അത് ശരിക്കും ഒരു കാഴ്ചയാണ്, ആരും ഇതുവരെ കണ്ടിട്ടില്ലാത്ത തരത്തിലുള്ള ഒന്ന്. സൂക്ഷ്മമായി ശ്രദ്ധിക്കുക: ഇടിയുടെ മുഴക്കത്തോടൊപ്പം കരച്ചിൽ ശബ്ദവും കേൾക്കാം, ഈ ശബ്ദം വരുന്നത് ഹേഡീസിൽ നിന്നാണ്; അത് നരകത്തിൽ നിന്നാണ് വരുന്നത്. ഞാൻ കുറ്റം വിധിച്ച കലാപപുത്രന്മാരുടെ കയ്പേറിയ ശബ്ദമാണത്. ഞാൻ പറയുന്നത് ശ്രദ്ധിക്കാത്തവരെയും എന്റെ വാക്കുകൾ പ്രയോഗത്തിൽ വരുത്താത്തവരെയും കഠിനമായി വിധിക്കുകയും അവർ എന്റെ ക്രോധത്തിന്റെ ശാപം ഏറ്റുവാങ്ങുകയും ചെയ്തിരിക്കുന്നു. എന്റെ ശബ്ദം ന്യായവിധിയും ക്രോധവുമാണ്; ഞാൻ ആരോടും സൗമ്യമായി പെരുമാറുകയും ആരോടും കരുണ കാണിക്കുകയും ചെയ്യുന്നില്ല. കാരണം ഞാൻ നീതിമാനായ ദൈവമാണ്, ഞാൻ കോപിഷ്ഠനാണ്. ജ്വലനവും ശുദ്ധീകരണവും നശീകരണവും എന്നിലുണ്ട്. എന്നിൽ യാതൊന്നും മറഞ്ഞിരിക്കുന്നില്ല, എന്നിൽ വൈകാരികമായി ഒന്നുമില്ല. മറിച്ച്, എല്ലാം തുറന്നതും നീതിനിഷ്‌ഠവും നിഷ്പക്ഷവുമാണ്. എന്റെ ആദ്യജാതന്മാർ ഇതിനകം എന്നോടൊപ്പം സിംഹാസനത്തിലിരുന്ന് സകല ജനതകളെയും സകല ആളുകളെയും ഭരിക്കുന്നു; അന്യായവും അനീതിയുമുള്ള സകല സംഗതികളെയും ആളുകളെയും ന്യായം വിധിക്കാൻ ഇപ്പോൾ തുടങ്ങിയിരിക്കുന്നു. യാതൊന്നും വിട്ടുകളയാതെ, അവയെ പൂർണമായി വെളിപ്പെടുത്തിക്കൊണ്ട് ഞാൻ അവ ഒന്നൊന്നായി പരിശോധിക്കും. കാരണം, എന്റെ ന്യായവിധി പൂർണമായി വെളിപ്പെടുകയും സമഗ്രമായി തുറന്നുകാട്ടപ്പെടുകയും ചെയ്തിരിക്കുന്നു. ഞാൻ യാതൊന്നും മറച്ചു വച്ചില്ല; എന്റെ ഹിതത്തിന് അനുസൃതമല്ലാത്ത സകലതും ഞാൻ തള്ളിക്കളയും. അഗാധപാതാളത്തിൽ സനാതന കാലത്തോളം അതു നശിക്കാൻ ഇടവരും. അവിടെ അത് എന്നേക്കും കത്താൻ ഞാൻ അനുവദിക്കും. അതാണ് എന്റെ നീതി, അതാണ് എന്റെ നേര്. ആർക്കും ഇത് മാറ്റാനാവില്ല, എല്ലാം എന്റെ നിയന്ത്രണത്തിന് കീഴിലായിരിക്കണം.

വാക്കുകൾ വെറും വാക്കുകൾ ആണെന്നും വസ്തുതകൾ വെറും വസ്തുതകൾ ആണെന്നും കരുതി മിക്കവരും എന്റെ അരുളപ്പാടുകളെ അവഗണിക്കുന്നു. അവർ അന്ധരാണ്! ഞാൻ വിശ്വസ്തനായ ദൈവമാണെന്ന് അവർക്കറിയില്ലേ? എന്റെ വചനങ്ങളും വസ്തുതകളും ഒരേ സമയത്തു സംഭവിക്കുന്നു. യഥാർഥത്തിൽ അങ്ങനെയല്ലേ കാര്യം? ആളുകൾ എന്റെ വാക്കുകൾ മനസ്സിലാക്കുന്നില്ല, പ്രബുദ്ധരായവർക്ക് മാത്രമേ യഥാർഥത്തിൽ മനസ്സിലാക്കാനാകൂ. ഇതൊരു വസ്തുതയാണ്. എന്റെ വചനങ്ങൾ കാണുന്ന ഉടൻ ആളുകൾ ഭയചകിതരായി, ഒളിക്കാൻ എല്ലായിടത്തും പരക്കം പായുന്നു. എന്റെ ന്യായവിധി വരുമ്പോഴുള്ള അവസ്ഥ ഇതിലും കൂടുതലാണ്. ഞാൻ സകലതും സൃഷ്ടിച്ചത്, ഞാൻ ലോകത്തെ നശിപ്പിക്കുന്നത്, ഞാൻ ആദ്യജാതന്മാരെ തികഞ്ഞവരാക്കുന്നത് തുടങ്ങിയവയെല്ലാം നടക്കുന്നത് എന്റെ വായിൽനിന്ന് വരുന്ന ഒറ്റ വാക്കിനാലാണ്. അതിന്റെ കാരണം എന്റെ വചനം തന്നെ ആധികാരികമായിരിക്കുന്നു എന്നതാണ്; അത് ന്യായവിധിയാണ്. ഞാൻ തന്നെ ന്യായവിധിയും പ്രതാപവുമാണെന്നു പറയാനാകും; മാറ്റാനാവാത്ത ഒരു വസ്തുതയാണിത്. എന്റെ ഭരണപരമായ ഉത്തരവുകളുടെ ഒരു വശമാണിത്; ഞാൻ ആളുകളെ വിധിക്കുന്ന കേവലം ഒരു മാർഗ്ഗമാണിത്. എന്റെ ദൃഷ്ടിയിൽ, എല്ലാ ആളുകളും എല്ലാ കാര്യങ്ങളും എല്ലാ സംഗതികളും ഉൾപ്പെടെ സകലതും എന്റെ കരങ്ങളിലാണ്, എന്റെ ന്യായവിധിക്കു കീഴിലാണ്. ആരും വന്യമായോ തന്നിഷ്ടത്തോടെയോ പെരുമാറാൻ ധൈര്യപ്പെടുന്നില്ല, സകലതും ഞാൻ അരുളിച്ചെയ്യുന്ന വചനങ്ങൾക്ക് അനുസൃതമായി നടക്കണം. മനുഷ്യ സങ്കൽപ്പങ്ങൾക്കുള്ളിൽ നിന്നുകൊണ്ട് ഞാൻ എന്ന വ്യക്തിയുടെ വചനങ്ങൾ എല്ലാവരും വിശ്വസിക്കുന്നു. എന്റെ ആത്മാവ് സംസാരിക്കുമ്പോൾ എല്ലാവരും സംശയാലുക്കളാണ്. എന്റെ സർവശക്തിയെക്കുറിച്ച് ആളുകൾക്ക് ലവലേശം അറിവില്ല, മാത്രമല്ല അവർ എനിക്കെതിരേ ദോഷാരോപണം ഉന്നയിക്കുക പോലും ചെയ്യുന്നു. എന്റെ വാക്കുകളെ സംശയിക്കുകയും എന്റെ വചനങ്ങളെ നിസ്സാരവത്കരിക്കുകയും ചെയ്യുന്ന ഏതൊരാളും നശിപ്പിക്കപ്പെടുമെന്ന് ഞാൻ പറയുന്നു; അവർ നിത്യനാശത്തിന്റെ പുത്രന്മാരാണ്. ആദ്യജാതന്മാർ വളരെ കുറച്ചുപേരേ ഉള്ളുവെന്ന് ഇതിൽനിന്ന് കാണാം, കാരണം ഞാൻ ഇങ്ങനെയാണ് പ്രവർത്തിക്കുന്നത്. ഞാൻ മുമ്പു പറഞ്ഞതുപോലെ, ഒരു വിരൽ പോലും അനക്കാതെ ഞാൻ എല്ലാ കാര്യങ്ങളും ചെയ്യുന്നു; ഞാൻ എന്റെ വാക്കുകൾ മാത്രമാണ് ഉപയോഗിക്കുന്നത്. അവിടെയാണ് എന്റെ സർവശക്തി ഇരിക്കുന്നത്. എന്റെ വാക്കുകളിൽ, ഞാൻ പറയുന്നതിന്റെ ഉറവിടവും ലക്ഷ്യവും കണ്ടെത്താൻ ആർക്കും കഴിയില്ല. ആളുകൾക്ക് ഇത് നേടാനാവില്ല, നീതിയും സമാധാനവും ഉണ്ടാകാനും നിത്യമായി ജീവിക്കാനും ശാശ്വതമായി ഉറച്ചുനിൽക്കാനും അചഞ്ചലമായിരിക്കാനും എന്റെ കുടുംബത്തെ ഇടയാക്കിക്കൊണ്ട് അവർ എന്റെ നേതൃത്വം പിന്തുടരുകയും എന്റെ നീതിയനുസരിച്ച് എന്റെ ഹിതത്തിനു ചേർച്ചയിൽ സകലതും ചെയ്യുകയും ചെയ്യുമ്പോൾ മാത്രമാണ് അവർക്കു പ്രവർത്തിക്കാൻ കഴിയുന്നത്.

എന്റെ വിധി എല്ലാവരിലേക്കും എത്തുന്നു, എന്റെ ഭരണപരമായ ഉത്തരവുകൾ എല്ലാവരെയും ബാധിക്കുന്നു, എന്റെ വചനങ്ങളും എന്റെ വ്യക്തിത്വവും എല്ലാവർക്കുമായി വെളിപ്പെടുന്നു. ഇത് എന്റെ ആത്മാവിന്റെ മഹത്തായ പ്രവർത്തനത്തിനുള്ള സമയമാണ് (ഈ സമയത്ത്, അനുഗ്രഹിക്കപ്പെടാനുള്ളവരും ദുരിതം അനുഭവിക്കാനുള്ളവരും പരസ്പരം വേർതിരിക്കപ്പെടുന്നു). എന്റെ വചനങ്ങൾ പുറപ്പെട്ട ഉടനെ, അനുഗ്രഹിക്കപ്പെടാൻ പോകുന്നവരെയും ദുരിതം അനുഭവിക്കാൻ പോകുന്നവരെയും ഞാൻ വേർതിരിച്ചുകഴിഞ്ഞിരിക്കുന്നു. ഇതെല്ലാം വളരെ വ്യക്തമാണ്, ഒറ്റനോട്ടത്തിൽ എനിക്ക് ഇതെല്ലാം കാണാനാകും. (എന്റെ മനുഷ്യത്വം സംബന്ധിച്ചാണ് ഞാൻ ഇതു പറയുന്നത്; അതിനാൽ, ഈ വചനങ്ങൾ എന്റെ മുൻനിർണയത്തിനും തിരഞ്ഞെടുപ്പിനും വിരുദ്ധമല്ല.) പർ‌വതങ്ങളിലും നദികളിലും സകലതിനും ഇടയിലും പ്രപഞ്ചത്തിലെ ആകാശമണ്ഡലങ്ങളിലും ഞാൻ ചുറ്റിസഞ്ചരിച്ച് സകല സ്ഥലങ്ങളും നിരീക്ഷിക്കുകയും ശുദ്ധീകരിക്കുകയും ചെയ്യുന്നു. അങ്ങനെ ആ അശുദ്ധ സ്ഥലങ്ങളും അവിഹിത ദേശങ്ങളുമെല്ലാം ഇല്ലാതാകുകയും എന്റെ വചനങ്ങളുടെ ഫലമായി കത്തിച്ചാമ്പലായി അസ്തിത്വത്തിൽ നിന്ന് ഇല്ലാതാകുകയും ചെയ്യും. എനിക്ക് എല്ലാം എളുപ്പമാണ്. ലോകത്തെ നശിപ്പിക്കാൻ ഞാൻ മുൻനിർണയിച്ച സമയം ഇപ്പോഴായിരുന്നെങ്കിൽ, ഒരൊറ്റ വാക്ക് അരുളിച്ചെയ്യുന്നതിലൂടെ എനിക്ക് അതിനെ വിഴുങ്ങിക്കളയാൻ കഴിയും. എന്നാൽ, ഇപ്പോൾ അതിനുള്ള സമയമല്ല. എന്റെ പദ്ധതിക്ക് ഭംഗം വരാതിരിക്കാനും എന്റെ കാര്യനിർവഹണം തടസ്സപ്പെടാതിരിക്കാനും, ഞാൻ ഈ വേല ചെയ്യുന്നതിനു മുമ്പ് സകലതും തയ്യാറായിരിക്കേണ്ടതുണ്ട്. ഇത് എങ്ങനെ ന്യായമായി ചെയ്യാമെന്ന് എനിക്കറിയാം: എനിക്ക് എന്റേതായ ജ്ഞാനമുണ്ട്, എനിക്ക് എന്റേതായ ക്രമീകരണങ്ങളുമുണ്ട്. ആളുകൾ ഒരു വിരലും അനക്കരുത്; എന്റെ കൈയാൽ മരിക്കാതിരിക്കാൻ ശ്രദ്ധിക്കുക. ഇത് എന്റെ ഭരണപരമായ ഉത്തരവുകളെ ഇതിനകം സ്പർശിച്ചിരിക്കുന്നു. ഇതിൽനിന്ന് ഒരുവന് എന്റെ ഭരണപരമായ ഉത്തരവുകളുടെ കാഠിന്യവും അവയ്ക്കു പിന്നിലെ തത്ത്വങ്ങളും കാണാനാകും. അവയ്ക്ക് രണ്ട് വശങ്ങളുണ്ട്: ഒരു വശത്ത്, എന്റെ ഹിതത്തിനു ചേർച്ചയിൽ അല്ലാത്തവരും എന്റെ ഭരണപരമായ ഉത്തരവുകൾ ലംഘിക്കുന്നവരുമായ എല്ലാവരെയും ഞാൻ വധിക്കുന്നു; മറുവശത്ത്, എന്റെ ഭരണപരമായ ഉത്തരവുകൾ ലംഘിക്കുന്ന എല്ലാവരെയും ഞാൻ എന്റെ ക്രോധത്തിൽ ശപിക്കുന്നു. ഈ രണ്ട് വശങ്ങളും ഒഴിവാക്കാനാവാത്തതാണ്. അവ എന്റെ ഭരണപരമായ ഉത്തരവുകൾക്കു പിന്നിലെ ഭരണനിർവഹണ തത്ത്വങ്ങളാണ്. ഈ രണ്ട് തത്ത്വങ്ങൾക്ക് അനുസൃതമായി യാതൊരു വികാരങ്ങളുമില്ലാതെ ഏവരെയും കൈകാര്യം ചെയ്യുന്നു, അവർ എത്രതന്നെ വിശ്വസ്തരായിരുന്നാലും. എന്റെ നീതിയും പ്രതാപവും, കൂടാതെ എല്ലാ ഭൗമിക സംഗതികളെയും സകല ലൗകിക കാര്യങ്ങളെയും എന്റെ ഹിതത്തിനു ചേർച്ചയിലല്ലാത്ത സകലതിനെയും ദഹിപ്പിക്കുന്ന എന്റെ കോപവും വെളിവാക്കാൻ ഇതു ധാരാളം. എന്റെ വാക്കുകളിൽ മറഞ്ഞിരിക്കുന്ന രഹസ്യങ്ങളുണ്ട്, മാത്രമല്ല എന്റെ വാക്കുകളിൽ, വെളിപ്പെടുത്തപ്പെട്ട രഹസ്യങ്ങളുണ്ട്. അങ്ങനെ, മനുഷ്യ സങ്കൽപ്പങ്ങൾ പ്രകാരം, മനുഷ്യ മനസ്സിൽ, എന്റെ വചനങ്ങൾ എന്നേക്കും ദുർഗ്രഹങ്ങളാണ്, എന്റെ ഹൃദയം എക്കാലവും അഗോചരമാണ്. അതായത്, മനുഷ്യരെ അവരുടെ സങ്കൽപ്പങ്ങളിൽനിന്നും ചിന്തകളിൽ നിന്നും ഞാൻ പുറത്താക്കേണ്ടതുണ്ട്. എന്റെ കാര്യനിർവഹണ പദ്ധതിയിലെ ഏറ്റവും പ്രധാനപ്പെട്ട ഇനമാണിത്. എന്റെ ആദ്യജാതന്മാരെ നേടാനും ഞാൻ ചെയ്യാൻ ആഗ്രഹിക്കുന്ന കാര്യങ്ങൾ നിറവേറ്റാനുമായി ഞാൻ ഇതു ചെയ്യണം.

ലോകത്തിലെ ദുരന്തങ്ങൾ അനുദിനം വർധിക്കുകയാണ്, എന്റെ ഭവനത്തിൽ ദുരന്തങ്ങൾ എന്നത്തെക്കാളും ശക്തമായിക്കൊണ്ടിരിക്കുന്നു. സത്യത്തിൽ, ആളുകൾക്ക് പോയൊളിക്കാൻ ഒരിടവുമില്ല, മറഞ്ഞിരിക്കാൻ ഒരു സ്ഥലവുമില്ല. ഇപ്പോൾ പരിവർത്തനം നടക്കുന്നതിനാൽ, തങ്ങളുടെ അടുത്ത പടി എതിലേ കടന്നുപോകുമെന്ന് അവർക്ക് അറിയില്ല. എന്റെ ന്യായവിധിക്കു ശേഷമേ ഇത് വ്യക്തമാകൂ. ഓർക്കുക! എന്റെ വേലയുടെ ഘട്ടങ്ങൾ ഇവയാണ്, ഞാൻ പ്രവർത്തിക്കുന്ന രീതിയാണ് ഇത്. എന്റെ ആദ്യജാതന്മാരെ ഓരോരുത്തരായി ഞാൻ ആശ്വസിപ്പിക്കും, പടിപടിയായി അവരെ ഉയർത്തും; സേവകരുടെ കാര്യമെടുത്താൽ, അവരെയെല്ലാം ഓരോരുത്തരായി ഞാൻ ഇല്ലാതാക്കും, ഉപേക്ഷിക്കും. എന്റെ കാര്യനിർവഹണ പദ്ധതിയുടെ ഒരു ഭാഗമാണിത്. സേവകരെയെല്ലാം വെളിപ്പെടുത്തിയശേഷം, എന്റെ ആദ്യജാതന്മാരെയും വെളിപ്പെടുത്തുന്നതായിരിക്കും. (എന്നെ സംബന്ധിച്ചിടത്തോളം, ഇത് വളരെ എളുപ്പമാണ്. എന്റെ വചനങ്ങൾ കേട്ടശേഷം, ആ സേവകരെല്ലാം ക്രമേണ എന്റെ വാക്കുകളുടെ ന്യായവിധിയുടെയും ഭീഷണിയുടെയും മുമ്പിൽനിന്നു ക്രമേണ പിൻവാങ്ങും. എന്റെ ആദ്യജാതന്മാർ മാത്രമായിരിക്കും അവശേഷിക്കുന്നത്. ഇത് സ്വമേധയാ ഉള്ള ഒന്നല്ല, മനുഷ്യേച്ഛയ്ക്ക് മാറ്റാൻ കഴിയുന്നതുമല്ല; മറിച്ച്, എന്റെ ആത്മാവ് വ്യക്തിപരമായി പ്രവർത്തിക്കുന്നതാണ്.) ഇതൊരു വിദൂര സംഭവമല്ല, എന്റെ വേലയുടെയും എന്റെ വാക്കുകളുടെയും ഈ ഘട്ടത്തിനുള്ളിൽനിന്ന് നിങ്ങൾക്ക് ഒരു പരിധിവരെ അത് മനസ്സിലാക്കാൻ കഴിയേണ്ടതാണ്. ഞാൻ ഇത്രയധികം പറയുന്നതിന്റെ കാരണവും, അതുപോലെ എന്റെ അരുളപ്പാടുകളുടെ പ്രവചനാതീതമായ സ്വഭാവവും ആളുകൾക്കു ഗ്രഹിക്കാൻ കഴിയുന്നതിന് അതീതമാണ്. ഞാൻ എന്റെ ആദ്യജാതന്മാരോടു സംസാരിക്കുന്നത് ആശ്വാസമേകും വിധവും കരുണയോടും സ്നേഹത്തോടും കൂടിയുമാണ് (കാരണം ഞാൻ അവരെ എപ്പോഴും പ്രബുദ്ധരാക്കുന്നു; ഞാൻ അവരെ ഉപേക്ഷിക്കുകയില്ല, കാരണം, ഞാനാണ് അവരെ മുൻനിർണയിച്ചത്). അതേസമയം, എന്റെ ആദ്യജാതന്മാരല്ലാത്തവരെ ഞാൻ കടുത്ത ന്യായവിധിയോടും ഭീഷണികളോടും പേടിപ്പെടുത്തുന്ന വാക്കുകളോടും കൈകാര്യം ചെയ്യുകയും, അവരുടെ ഞരമ്പുകൾ സദാ പ്രവർത്തിക്കുന്ന അളവോളം അവർക്ക് നിരന്തരം ഭയം തോന്നാൻ ഇടയാക്കുകയും ചെയ്യുന്നു. സ്ഥിതിവിശേഷം ഒരു പരിധിവരെ പുരോഗമിച്ചുകഴിഞ്ഞാൽ, അവർ ഈ അവസ്ഥയിൽനിന്ന് രക്ഷപ്പെടും (ഞാൻ ലോകത്തെ നശിപ്പിക്കുമ്പോൾ ഇവർ അഗാധപാതാളത്തിൽ ആയിരിക്കും), എന്നാൽ, അവർ ഒരിക്കലും എന്റെ ന്യായവിധിയിൽനിന്ന് രക്ഷപ്പെടുകയോ ഈ അവസ്ഥയിൽ നിന്ന് മുക്തരാകുകയോ ചെയ്യുകയില്ല. അപ്പോൾ ഇതാണ് അവർക്കുള്ള ന്യായവിധി; ഇതാണ് അവർക്കുള്ള ശിക്ഷ. വിദേശികൾ എത്തുന്ന ദിവസം, ഞാൻ ഇവരെ ഓരോരുത്തരായി വെളിപ്പെടുത്തും. ഇവയാണ് എന്റെ വേലയുടെ ഘട്ടങ്ങൾ. മുമ്പ് ആ വചനങ്ങൾ ഞാൻ അരുളിച്ചെയ്തതിനു പിന്നിലെ ഉദ്ദേശ്യം നിങ്ങൾ‌ക്ക് മനസ്സിലാകുന്നുണ്ടോ? എന്റെ അഭിപ്രായത്തിൽ, പൂർത്തീകരിക്കാത്ത ഒരു കാര്യം, പൂർത്തീകരിച്ച ഒരു കാര്യം കൂടിയാണ്. എന്നാൽ, പൂർത്തീകരിക്കപ്പെട്ട ഒരു കാര്യം അവശ്യം കൈവരിച്ച ഒന്നായിരിക്കണം എന്നില്ല. മനുഷ്യർക്ക് ദുർഗ്രഹമായ എന്റെ ജ്ഞാനവും എന്റെ പ്രവർത്തന രീതിയും കാരണമാണിത്. ഈ ഘട്ടത്തോടെ എനിക്കു ഫലങ്ങൾ ലഭിച്ചുകഴിഞ്ഞാൽ (എന്നെ എതിർക്കുന്ന സകല ദുഷ്ടരെയും ഞാൻ വെളിപ്പെടുത്തിക്കഴിയുമ്പോൾ), ഞാൻ അടുത്ത ഘട്ടം ആരംഭിക്കും. കാരണം എന്റെ ഹിതം തടസ്സമില്ലാത്തതാണ്, എന്റെ കാര്യനിർവഹണ പദ്ധതിക്കു പ്രതിബന്ധമാകാൻ ആരും ധൈര്യപ്പെടുന്നുമില്ല. യാതൊന്നും എന്തെങ്കിലും തരത്തിലുള്ള വിഘ്നം ഉണ്ടാക്കാൻ ധൈര്യപ്പെടുന്നില്ല—അവയെല്ലാം വഴി മാറി നിൽക്കണം! ചുവന്ന മഹാസർപ്പത്തിന്റെ സന്തതികളേ, ഞാൻ പറയുന്നത് കേൾക്കുവിൻ! എന്റെ ആദ്യജാതന്മാരെ വീണ്ടെടുക്കുന്നതിനും നിങ്ങളുടെ പിതാവിനെ അപമാനിക്കുന്നതിനും (ഈ വാക്കുകൾ ചുവന്ന മഹാസർപ്പത്തിന്റെ പിൻ‌ഗാമികളെ ലക്ഷ്യം വെച്ചുള്ളതാണ്) എന്റെ ആദ്യജാതന്മാരെ പിന്തുണയ്ക്കുന്നതിനും എന്റെ ആദ്യജാതന്മാരോടു ചെയ്ത തെറ്റുകൾ തിരുത്തുന്നതിനുമായി ഞാൻ സീയോനിൽനിന്ന് വന്നു, ലോകത്തിൽ ജഡമായിത്തീർന്നു. അതിനാൽ, വീണ്ടും ക്രൂരത കാണിക്കരുത്; എന്റെ ആദ്യജാതന്മാർ നിങ്ങളെ കൈകാര്യം ചെയ്യാൻ ഞാൻ അനുവദിക്കും. കഴിഞ്ഞ കാലത്ത്, എന്റെ പുത്രന്മാർക്ക് ഭീഷണികളും മർദനവും ഉണ്ടായി; പുത്രന്മാർക്കായി പിതാവ് കരുത്തു കാട്ടുന്നതിനാൽ, എന്റെ പുത്രന്മാർ എന്റെ സ്നേഹമസൃണമായ ആശ്ലേഷത്തിലേക്കു തിരിയും, മേലാൽ അവർക്കു ഭീഷണികളോ മർദനമോ നേരിടേണ്ടിവരില്ല. ഞാൻ അനീതിയുള്ളവനല്ല; ഇത് എന്റെ നീതിയെ കാണിക്കുന്നു, ഇത് യഥാർഥത്തിൽ “ഞാൻ സ്നേഹിക്കുന്നവരെ സ്നേഹിക്കുകയും ഞാൻ വെറുക്കുന്നവരെ വെറുക്കുകയും ചെയ്യലാണ്.” ഞാൻ നീതികെട്ടവൻ ആണെന്ന് നിങ്ങൾ പറഞ്ഞാൽ, നിങ്ങൾ തിടുക്കത്തിൽ പുറത്തിറങ്ങണം. ലജ്ജയില്ലാത്തവരും എന്റെ ഭവനത്തിലെ ഇത്തിൾക്കണ്ണികളും ആകരുത്. ഞാൻ നിങ്ങളെ മേലാൽ കാണാതിരിക്കേണ്ടതിനു നിങ്ങൾ തിടുക്കത്തിൽ നിങ്ങളുടെ വീട്ടിലേക്ക് മടങ്ങണം. അഗാധപാതാളമാണ് നിങ്ങളുടെ ലക്ഷ്യസ്ഥാനം, അവിടെയാണ് നിങ്ങൾ വിശ്രമിക്കുക. എന്റെ ഭവനത്തിൽ നിങ്ങൾക്ക് ഒരു ഇടവുമില്ല, കാരണം നിങ്ങൾ ഭാരം ചുമക്കുന്ന മൃഗങ്ങളാണ്; ഞാൻ ഉപയോഗിക്കുന്ന ഉപകരണങ്ങളാണ് നിങ്ങൾ. നിങ്ങളെക്കൊണ്ട് എനിക്ക് മേലാൽ ഒരു ഉപയോഗവും ഇല്ലാത്തപ്പോൾ, നിങ്ങളെ ചുട്ടെരിക്കുന്നതിനായി ഞാൻ നിങ്ങളെ തീയിലേക്ക് വലിച്ചെറിയും. ഇതാണ് എന്റെ ഭരണപരമായ ഉത്തരവ്; ഞാൻ ഈ രീതിയിൽ അതു ചെയ്തേ മതിയാവൂ. ഇതു മാത്രമാണ് എന്റെ പ്രവർത്തനവിധം പ്രകടമാക്കുന്നതും എന്റെ നീതിയും പ്രതാപവും വെളിപ്പെടുത്തുന്നതും. അതിലും പ്രധാനമായി, ഈ വിധത്തിൽ മാത്രമേ എന്നോടൊപ്പം അധികാരത്തിൽ ഭരിക്കാൻ എന്റെ ആദ്യജാതന്മാരെ അനുവദിക്കാനാകൂ.


ഭാഗം രണ്ട്
സര്‍വപ്രപഞ്ചത്തിനുമായുള്ള ദൈവവചനങ്ങള്‍
(ഫെബ്രുവരി 20, 1992 മുതല്‍ ജൂണ്‍ 1, 1992 വരെ)

എന്നെ സേവിക്കുന്ന എല്ലാ ആളുകളും ഭൂതകാലത്തേക്ക് തിരിഞ്ഞുനോക്കി ചിന്തിക്കണം: നിങ്ങള്‍ക്ക് എന്നോടുണ്ടായിരുന്ന സ്നേഹം അശുദ്ധിയാല്‍ കളങ്കപ്പെട്ടിരുന്നോ? നിങ്ങള്‍ക്ക് എന്നോടുണ്ടായിരുന്ന വിശ്വസ്തത നിര്‍മലവും പൂര്‍ണഹൃദയത്തോടെയുള്ളതും ആയിരുന്നോ? എന്നെക്കുറിച്ചുണ്ടായിരുന്ന നിങ്ങളുടെ അറിവ് സത്യമായിരുന്നോ? നിങ്ങളുടെ ഹൃദയങ്ങളില്‍ എന്തുമാത്രം സ്ഥാനം എനിക്കുണ്ടായിരുന്നു? ഞാന്‍ നിങ്ങളുടെ ഹൃദയങ്ങളെ പൂര്‍ണമായും നിറച്ചോ? എന്‍റെ വചനങ്ങള്‍ നിങ്ങളില്‍ എന്തുമാത്രം നേട്ടമാണ് ഉണ്ടാക്കിയത്? ഞാന്‍ ഒരു വിഡ്ഢിയാണെന്ന് കരുതരുത്! ഈ കാര്യങ്ങള്‍ എനിക്കു വളരെ വ്യക്തമാണ്! ഇന്ന്‍ എന്‍റെ രക്ഷയുടെ ശബ്ദം അരുളിച്ചെയ്യപ്പെടുമ്പോള്‍, എന്നോടുള്ള നിങ്ങളുടെ സ്നേഹം അല്പം കൂടിയിട്ടുണ്ടോ? നിങ്ങള്‍ക്കെന്നോടുള്ള വിശ്വസ്തത ഭാഗികമായി നിര്‍മലമായി മാറിയോ? എന്നെക്കുറിച്ചുള്ള നിങ്ങളുടെ വിജ്ഞാനം വര്‍ധിച്ചോ? ഭൂതകാലത്തില്‍ അര്‍പ്പിക്കപ്പെട്ട സ്തുതികള്‍ നിങ്ങളുടെ ഇന്നത്തെ വിജ്ഞാനത്തിന് ശക്തമായ ഒരു അടിത്തറയൊരുക്കിയോ? നിങ്ങളില്‍ എത്ര ഭാഗമാണ് എന്‍റെ ആത്മാവിനാല്‍ നിറയപ്പെട്ടിട്ടുള്ളത്? നിങ്ങളുടെ ഉള്ളില്‍ എന്‍റെ രൂപത്തിന് എന്തുമാത്രം സ്ഥാനമുണ്ട്? എന്‍റെ അരുളപ്പാടുകള്‍ നിങ്ങളുടെ ഉള്ളില്‍ സ്പര്‍ശിച്ചുവോ? നിങ്ങളുടെ അപമാനം മറയ്ക്കുവാന്‍ ഒരിടവുമില്ല എന്നു യഥാര്‍ഥത്തില്‍ നിങ്ങള്‍ക്ക് തോന്നുന്നുണ്ടോ? നിങ്ങള്‍ക്ക് എന്‍റെ ജനമായിരിക്കാന്‍ യോഗ്യതയില്ല എന്നു സത്യമായും നിങ്ങള്‍ വിശ്വസിക്കുന്നുവോ? ഈ ചോദ്യങ്ങള്‍ക്ക് നിങ്ങളുടെ പക്കല്‍ ഉത്തരമില്ലെങ്കില്‍ അതു സൂചിപ്പിക്കുന്നത് നിങ്ങള്‍ കലക്കവെള്ളത്തില്‍ മീന്‍ പിടിക്കുകയാണ് എന്നാണ്, നിങ്ങള്‍ എണ്ണം തികയ്ക്കാന്‍ മാത്രമുള്ളവരാണ് എന്നാണ്. ഞാന്‍ മുന്‍കൂട്ടി നിശ്ചയിച്ച സമയത്ത് തീര്‍ച്ചയായും നിങ്ങള്‍ ഒഴിവാക്കപ്പെടുകയും രണ്ടാമതും അഗാധ പാതാളത്തിലേക്ക് എറിയപ്പെടുകയും ചെയ്യും. ഈ വാക്കുകള്‍ എന്‍റെ മുന്നറിയിപ്പാണ്. ഇതിനെ നിസ്സാരമായി എടുക്കുന്നവര്‍ ആരായാലും അവര്‍ എന്‍റെ വിധിയുടെ പ്രഹരമേല്‍ക്കും. നിശ്ചയിക്കപ്പെട്ട സമയത്ത് ദുരന്തം അവരെ തേടിയെത്തുകയും ചെയ്യും. ഇതങ്ങനെയല്ലേ? ഇത് വ്യക്തമാക്കാന്‍ ഞാന്‍ ഇനിയും ഉദാഹരണങ്ങള്‍ നല്‍കണോ? നിങ്ങള്‍ക്ക് ഒരു മാതൃക നൽകുവാന്‍ ഞാന്‍ കൂടുതല്‍ സ്പഷ്ടമായി സംസാരിക്കണോ? സൃഷ്ടിയുടെ സമയം മുതല്‍ ഇന്നുവരെ അനവധി ആളുകള്‍ എന്‍റെ വചനങ്ങള്‍ ധിക്കരിക്കുകയും അതുമൂലം പുറന്തള്ളപ്പെടുകയും എന്‍റെ വീണ്ടെടുക്കല്‍ പദ്ധതിയില്‍ നിന്ന് ഒഴിവാക്കപ്പെടുകയും ചെയ്തിട്ടുണ്ട്; ആത്യന്തികമായി അവരുടെ ശരീരങ്ങള്‍ നശിക്കുകയും അവരുടെ ആത്മാക്കള്‍ പാതാളത്തിലേക്ക് തള്ളപ്പെടുകയും ചെയ്യുന്നു. ഇന്നുവരെ അവര്‍ ഭീകരമായ ശിക്ഷകള്‍ക്ക് വിധേയമായിക്കൊണ്ടിരിക്കുകയാണ്. അനവധി ആളുകള്‍ എന്‍റെ വചനങ്ങളെ പിന്തുടര്‍ന്നെങ്കിലും, ഞാൻ പകർന്ന ബോധജ്ഞാനത്തിനും പ്രകാശത്തിനും എതിരായി അവര്‍ പ്രവര്‍ത്തിച്ചു. അതിനാല്‍ ഞാന്‍ അവരെ തൊഴിച്ചെറിയുകയും അവര്‍ സാത്താന്റെ ആധിപത്യത്തിനു കീഴില്‍ നിപതിക്കുകയും എന്നെ എതിര്‍ക്കുന്നവരുടെ ഒപ്പം ചേരുകയും ചെയ്തു. (ഇന്ന് എന്നെ നേരിട്ടെതിര്‍ക്കുന്ന എല്ലാവരും എന്‍റെ വചനങ്ങളുടെ ഉപരിപ്ലവതകള്‍ മാത്രം അനുസരിക്കുന്നവരും എന്‍റെ വചനങ്ങളുടെ സത്ത അനുസരിക്കാത്തവരുമാണ്.) ഇന്നലെ ഞാന്‍ പറഞ്ഞ വചനങ്ങള്‍ വെറുതെ കേള്‍ക്കുക മാത്രം ചെയ്തവരും ഉണ്ടായിരുന്നു. അവര്‍ ഭൂതകാലത്തിന്‍റെ “പതിരുകള്‍” മുറുകെപ്പിടിച്ചിരിക്കുന്നവരും ഇന്നിന്‍റെ “കതിരുകള്‍ക്ക്” വിലവയ്ക്കാത്തവരുമായിരുന്നു. ഈ ആളുകള്‍ സാത്താനാല്‍ തടവിലാക്കപ്പെടുക മാത്രമല്ല, അവര്‍ എന്നെന്നേക്കുമായി പാപികളായിത്തീരുകയും എന്‍റെ ശത്രുക്കളായിത്തീരുകയും ചെയ്തിരിക്കുന്നു. അവർ എന്നെ നേരിട്ട് എതിർക്കുന്നു. അത്തരം ആളുകള്‍ എന്‍റെ ക്രോധത്തിന്‍റെ പാരമ്യത്തില്‍ എന്‍റെ ന്യായവിധിക്ക് വിധേയരായിത്തീരുന്നു. ഇന്നും അവര്‍ അന്ധരാണ്. ഇന്നും അവര്‍ ഇരുണ്ട തടവറകള്‍ക്കുള്ളിലാണ് (എന്നുവച്ചാല്‍, അത്തരം ആളുകള്‍ സാത്താനാല്‍ നയിക്കപ്പെടുന്ന ജീര്‍ണിച്ച, മരവിച്ച ശവങ്ങളാണ്; ഞാന്‍ അവരുടെ കണ്ണുകള്‍ മൂടിയിരിക്കുന്നതുകൊണ്ട് അവര്‍ അന്ധരാണെന്ന് ഞാന്‍ പറയുന്നു). നിങ്ങള്‍ക്ക് മനസ്സിലാകുവാന്‍ ഒരു ഉദാഹരണം നല്‍കുന്നത് നന്നായിരിക്കും, അപ്പോള്‍ നിങ്ങള്‍ക്ക് അതുനോക്കി പഠിക്കു വാന്‍ സാധിക്കും:

പൗലൊസിനെപ്പറ്റി പരാമര്‍ശിക്കുമ്പോള്‍ നിങ്ങള്‍ അവന്റെ ചരിത്രത്തെപ്പറ്റി ഓര്‍ക്കും. അവനെപ്പറ്റിയുള്ള അവാസ്തവവും അയഥാര്‍ഥവുമായ ചില കഥകളെപ്പറ്റിയും ഓര്‍ക്കും. ചെറുപ്രായം മുതല്‍ക്കുതന്നെ അവന്‍ മാതാപിതാക്കളാല്‍ പരിശീലിപ്പിക്കപ്പെട്ടു. അവന്‍ എന്‍റെ ജീവന്‍ സ്വീകരിച്ചു. ഞാന്‍ മുന്‍കൂട്ടി നിശ്ചയിച്ചിരുന്നതിന്റെ ഫലമായി എനിക്കാവശ്യമായ ആത്മശേഷി അവനുണ്ടായിരുന്നു. പത്തൊന്‍പതാമത്തെ വയസ്സില്‍ അവന്‍ ജീവിതത്തെക്കുറിച്ചുള്ള അനവധി പുസ്തകങ്ങള്‍ വായിച്ചു; ഇത്തരത്തില്‍, അതെങ്ങനെ എന്നതിനെപ്പറ്റി കൂടുതല്‍ വിശദാംശങ്ങളിലേക്ക് ഞാന്‍ പോകേണ്ട ആവശ്യമില്ല. അവന്‍റെ ആത്മശേഷിയും എന്നില്‍ നിന്നുള്ള ബോധജ്ഞാനവും പ്രകാശവും മൂലം, അവന് ആത്മീയകാര്യങ്ങളെപ്പറ്റി ഉള്‍ക്കാഴ്ചയോടെ സംസാരിക്കുവാന്‍ സാധിച്ചു എന്നുമാത്രമല്ല, എന്‍റെ ഉദ്ദേശ്യങ്ങള്‍ മനസ്സിലാക്കുവാനും സാധിച്ചു. തീര്‍ച്ചയായും, ആന്തരികവും ബാഹ്യവുമായ ഘടകങ്ങളുടെ കൂടിച്ചേരലിനെ ഇത് തള്ളിക്കളയുന്നില്ല. എന്നിരുന്നാലും അവന്‍റെ കഴിവുകള്‍ കാരണം അവന്‍ പലപ്പോഴും വിടുവായനും പൊങ്ങച്ചക്കാരനുമായി എന്നതാണ് അവന്‍റെ ഒരു ന്യൂനത. ഇതിന്‍റെ ഫലമായി, ഭാഗികമായി പ്രധാനദൈവദൂതനെ നേരിട്ടു പ്രതിഫലിപ്പിച്ച അവന്‍റെ അനുസരണക്കേട് നിമിത്തം, ഞാന്‍ ആദ്യമായി മനുഷ്യരൂപം പൂണ്ടപ്പോള്‍ എന്നെ എതിര്‍ക്കുവാന്‍ അവന്‍ എല്ലാ ശ്രമവും നടത്തി. എന്‍റെ വചനത്തെ അറിയാത്തവരില്‍ ഒരാളായിരുന്നു അവന്‍. അവന്‍റെ ഹൃദയത്തില്‍ എനിക്കുള്ള സ്ഥാനം എപ്പോഴേ അപ്രത്യക്ഷമായിരുന്നു. അത്തരം ആളുകള്‍ എന്‍റെ ദൈവികതയെ നേരിട്ടെതിര്‍ക്കുന്നു. ഞാന്‍ അവരെ പ്രഹരിച്ചു വീഴ്ത്തുന്നു. ഏറ്റവും ഒടുവില്‍ മാത്രമേ അവര്‍ തലകുനിക്കുകയും സ്വന്തം പാപങ്ങള്‍ ഏറ്റുപറയുകയും ചെയ്യുന്നുള്ളൂ. അതിനാല്‍ ഞാന്‍ അവന്‍റെ ശക്തമായ വശങ്ങള്‍ ഉപയോഗിച്ചതിനുശേഷം—എന്നു പറഞ്ഞാല്‍, ഒരു സമയംവരെ അവന്‍ എനിക്കുവേണ്ടി പ്രവര്‍ത്തിച്ചശേഷം—അവന്‍ ഒരിക്കല്‍ക്കൂടി അവന്‍റെ പഴയ രീതികളിലേക്ക് വീണുപോയി. അവന്‍ എന്‍റെ വചനങ്ങളെ നേരിട്ടെതിര്‍ത്തില്ലെങ്കിലും ഞാൻ നൽകിയ ആന്തരികമാര്‍ഗദര്‍ശനത്തെയും ബോധജ്ഞാനത്തെയും അവന്‍ അനുസരിച്ചില്ല. അങ്ങനെ മുമ്പ് അവന്‍ ചെയ്തതെല്ലാം നിരര്‍ഥകമായി മാറി; മറ്റു വാക്കുകളില്‍ പറഞ്ഞാല്‍ അവന്‍ പറഞ്ഞ മഹത്ത്വത്തിന്‍റെ കിരീടം ശൂന്യമായ വാക്കുകളായി, അവന്‍റെ സ്വന്തം ഭാവനയുടെ ഉല്‍പ്പന്നമായി മാറി. കാരണം, ഇന്നും അവന്‍ എന്‍റെ ബന്ധനങ്ങളുടെ തടങ്കലില്‍ എന്‍റെ ന്യായവിധിക്ക് വിധേയനായിക്കൊണ്ടിരിക്കുന്നു.

മുകളിലെ ഉദാഹരണത്തില്‍ നിന്നും, ആരെല്ലാം എന്നെ എതിര്‍ക്കുന്നുവോ (എന്‍റെ മനുഷ്യാവതാരത്തെ മാത്രമല്ല, അതിലും പ്രധാനമായി, എന്‍റെ വചനങ്ങളെയും എന്‍റെ ആത്മാവിനെയും—എന്നു പറഞ്ഞാല്‍ എന്‍റെ ദൈവികതയെ) അവര്‍ തങ്ങളുടെ ശരീരങ്ങളില്‍ത്തന്നെ എന്‍റെ ന്യായവിധി ഏറ്റുവാങ്ങുന്നു എന്നു കാണാം. എന്‍റെ ആത്മാവ് നിന്നെ ഉപേക്ഷിക്കുമ്പോള്‍, നീ താഴോട്ട് നിപതിക്കുകയും നേരെ പാതാളത്തിലേക്കിറങ്ങുകയും ചെയ്യുന്നു. നിന്‍റെ ഭൗതികശരീരം ഭൂമിയില്‍ ഉണ്ടെങ്കിലും നീ മാനസികരോഗം ബാധിച്ച ഒരാളെപ്പോലെയാണ്: നിനക്ക് യുക്തി നഷ്ടപ്പെട്ടിരിക്കുന്നു. താമസമില്ലാതെ നിന്‍റെ ശരീരത്തെ ഇല്ലാതാക്കണം എന്ന്‍ എന്നോടപേക്ഷിക്കുവാന്‍ തക്കവണ്ണം ഒരു ശവമായി മാറിയതായി നിനക്ക് തോന്നുന്നു. ആത്മാവിനാല്‍ സ്വന്തമാക്കപ്പെട്ട നിങ്ങളില്‍ മിക്കവര്‍ക്കും ഈ സാഹചര്യങ്ങളുമായി ബന്ധപ്പെട്ട് ആഴത്തിലുള്ള ധാരണ ഉണ്ടായിരിക്കും. അതിനാല്‍ത്തന്നെ ഞാന്‍ കൂടുതല്‍ വിശദാംശങ്ങളിലേക്ക് പോകേണ്ട ആവശ്യമില്ല. മുമ്പ്, ഞാന്‍ സാധാരണ മാനവികതയില്‍ പ്രവര്‍ത്തിച്ചിരുന്നപ്പോള്‍, മിക്ക ആളുകളും എന്‍റെ ക്രോധത്തിനും മഹത്ത്വത്തിനും എതിരെ സ്വയം അളന്നിരുന്നു. എന്‍റെ ജ്ഞാനത്തെയും പ്രകൃതത്തെയും കുറിച്ച് അപ്പോഴേക്കും അവര്‍ കുറച്ചെല്ലാം അറിഞ്ഞിരുന്നു. ഇന്ന്‍, ഇന്ന് ഞാന്‍ പറയുകയും പ്രവര്‍ത്തിക്കുകയും ചെയ്യുന്നത് നേരിട്ട് എന്‍റെ ദൈവികതയിലാണ്. ഇപ്പോഴും എന്‍റെ ക്രോധവും ന്യായവിധിയും അവരുടെ കണ്ണുകള്‍ കൊണ്ട് നേരിട്ട് കാണുവാന്‍ പോകുന്ന ചില ആളുകളുണ്ട്; അതിലുപരി, ന്യായവിധിയുടെ യുഗത്തിന്‍റെ രണ്ടാം ഘട്ടത്തിലെ പ്രധാന പ്രവൃത്തി, മനുഷ്യാവതാരത്തിലുള്ള എന്‍റെ പ്രവൃത്തികളെ എന്‍റെ എല്ലാ ജനങ്ങളെയും നേരിട്ടറിയിക്കുകയും നിങ്ങള്‍ക്കെല്ലാവര്‍ക്കും എന്‍റെ പ്രകൃതം നേരിട്ട് കാണിച്ചുതരികയുമാണ്. എന്നിരുന്നാലും ഞാന്‍ മനുഷ്യരൂപത്തിലായതുകൊണ്ട് നിങ്ങളുടെ ബലഹീനതകളെ പരിഗണിക്കുന്നുണ്ട്. നിങ്ങള്‍ സ്വന്തം ജീവനെയും ആത്മാവിനെയും ശരീരത്തെയും കളിപ്പാട്ടങ്ങളായി കാണില്ലെന്നും, ചിന്തിക്കാതെ അവ സാത്താന് സമര്‍പ്പിക്കില്ല എന്നുമാണ് ഞാന്‍ പ്രതീക്ഷിക്കുന്നത്. നിങ്ങള്‍ക്ക് ഉള്ളതിനെയെല്ലാം വിലമതിക്കുകയും അതിനെ ഒരു കളിയായി കാണാതിരിക്കുകയുമാണ് നല്ലത്. കാരണം, അത്തരം കാര്യങ്ങള്‍ നിങ്ങളുടെ വിധിയുമായി ബന്ധപ്പെട്ടിരിക്കുന്നു. എന്‍റെ വാക്കുകളുടെ യഥാര്‍ഥ അര്‍ഥം മനസ്സിലാക്കുവാന്‍ ശരിക്കും നിങ്ങള്‍ക്കു സാധിക്കുന്നുണ്ടോ? എന്‍റെ യഥാര്‍ഥ വികാരങ്ങളെ പരിഗണിക്കുവാന്‍ നിങ്ങള്‍ ശരിക്കും പ്രാപ്തരാണോ?

സ്വര്‍ഗത്തിലേതിനു സമാനമായ എന്‍റെ അനുഗ്രഹങ്ങള്‍ ഭൂമിയില്‍ അനുഭവിക്കുവാന്‍ നിങ്ങളെല്ലാവരും തയ്യാറാണോ? എന്നെക്കുറിച്ച് നീ മനസ്സിലാക്കിയവ, എന്‍റെ വചനങ്ങളുടെ ആസ്വാദനം, എന്നെക്കുറിച്ചുള്ള അറിവ് ഇവയെല്ലാം നിങ്ങളുടെ ജീവിതത്തിലെ ഏറ്റവും വിലപ്പെട്ടതും അര്‍ഥവത്തായതുമായ കാര്യങ്ങളായി കാണുവാന്‍ നിങ്ങള്‍ തയ്യാറാണോ? സ്വന്തം നേട്ടങ്ങളെക്കുറിച്ച് ചിന്തയില്ലാതെ എനിക്കു പൂര്‍ണമായി സ്വയം സമര്‍പ്പിക്കുവാന്‍ യഥാര്‍ഥത്തില്‍ നിങ്ങള്‍ക്ക് സാധിക്കുന്നുണ്ടോ? ഞാന്‍ നിങ്ങളെ മരണത്തിനു വിധേയരാക്കുന്നത്, ഒരു കുഞ്ഞാടിനെയെന്ന പോലെ ഞാന്‍ നിങ്ങളെ നയിക്കുന്നത് അനുവദിക്കുവാന്‍ യഥാര്‍ഥത്തില്‍ നിങ്ങള്‍ക്ക് സാധിക്കുന്നുണ്ടോ? ഇത്തരം കാര്യങ്ങള്‍ നേടുവാന്‍ കഴിവുള്ള ആരെങ്കിലും നിങ്ങള്‍ക്കിടയില്‍ ഉണ്ടോ? ഞാന്‍ സ്വീകരിക്കുന്നവരും എന്‍റെ വാഗ്ദാനങ്ങള്‍ സ്വീകരിക്കുന്നവരുമാണ് എന്‍റെ അനുഗ്രഹങ്ങള്‍ നേടുന്നവര്‍ എന്നാകുമോ? ഈ വാക്കുകളിൽനിന്ന് നിങ്ങൾക്ക് എന്തെങ്കിലും മനസ്സിലായോ? ഞാന്‍ നിങ്ങളെ പരീക്ഷിച്ചാല്‍ നിങ്ങള്‍ക്ക് യഥാര്‍ഥത്തില്‍ എന്‍റെ കരുണയില്‍ പൂര്‍ണമായി ആശ്രയിക്കുവാന്‍ സാധിക്കുമോ? ഈ പരീക്ഷണങ്ങള്‍ക്കു നടുവില്‍ നിങ്ങള്‍ എന്‍റെ ഉദ്ദേശ്യങ്ങള്‍ തേടുകയും എന്‍റെ ഹൃദയം അറിയുകയും ചെയ്യുമോ? നിങ്ങള്‍ക്ക് ഹൃദയസ്പര്‍ശിയായ അനവധി വാക്കുകള്‍ പറയുവാനോ ആവേശമുണര്‍ത്തുന്ന അനവധി കഥകള്‍ പറയുവാനോ സാധിക്കണമെന്ന് ഞാന്‍ ആഗ്രഹിക്കുന്നില്ല; മറിച്ച്, എനിക്കു മികച്ച സാക്ഷ്യം വഹിക്കുവാന്‍ നിങ്ങള്‍ക്ക് സാധിക്കണമെന്നും, പൂര്‍ണമായും ആഴത്തിലും നിങ്ങള്‍ക്ക് യാഥാര്‍ഥ്യത്തിലേക്ക് പ്രവേശിക്കുവാന്‍ സാധിക്കണമെന്നുമാണ് ഞാന്‍ ആഗ്രഹിക്കുന്നത്. ഞാന്‍ നേരിട്ട് സംസാരിച്ചിരുന്നില്ലെങ്കില്‍ നിനക്കു ചുറ്റുമുള്ളതെല്ലാം ഉപേക്ഷിച്ച്, ഞാന്‍ നിന്നെ ഉപയോഗിക്കുന്നതിന് സ്വയം അനുവദിക്കുവാന്‍ നിനക്കു സാധിക്കുമായിരുന്നോ? ഞാൻ ആവശ്യപ്പെടുന്ന യാഥാർഥ്യമല്ലേ ഇത്? ആര്‍ക്കാണ് എന്‍റെ വാക്കുകളുടെ അര്‍ഥം മനസ്സിലാക്കുവാന്‍ സാധിക്കുക? എന്നിരുന്നാലും സംശയങ്ങളാൽ തളര്‍ത്തപ്പെടാതിരിക്കുവാനും, പ്രവേശനത്തില്‍ പരപ്രേരണ കൂടാതെ മുന്‍കൈ എടുക്കുവാനും എന്‍റെ വചനങ്ങളുടെ സത്ത ഗ്രഹിക്കുവാനും ഞാന്‍ നിങ്ങളോട് ആവശ്യപ്പെടുന്നു. ഇത് എന്‍റെ വചനങ്ങളെ തെറ്റായി മനസ്സിലാക്കുന്നതില്‍ നിന്നും, എന്‍റെ അര്‍ഥത്തെക്കുറിച്ച് അവ്യക്തതയുണ്ടാകുന്നതില്‍ നിന്നും എന്‍റെ ഭരണപരമായ ആജ്ഞകള്‍ ലംഘിക്കുന്നതില്‍ നിന്നും നിങ്ങളെ തടയും. എന്‍റെ വചനങ്ങളില്‍ നിന്നും നിങ്ങളെക്കുറിച്ചുള്ള എന്‍റെ ഉദ്ദേശ്യങ്ങള്‍ നിങ്ങള്‍ മനസ്സിലാക്കുമെന്ന് ഞാന്‍ പ്രതീക്ഷിക്കുന്നു. നിങ്ങളുടെ സ്വന്തം ലക്ഷ്യങ്ങളെക്കുറിച്ച് ഇനി ചിന്തിക്കേണ്ടാ. എല്ലാ കാര്യങ്ങളിലും ദൈവത്തിന്‍റെ പദ്ധതികള്‍ക്കായി സ്വയം സമര്‍പ്പിക്കുവാന്‍ തീരുമാനിച്ചതുപോലെ എന്‍റെ മുമ്പില്‍ പെരുമാറുക. എന്‍റെ ഭവനത്തില്‍ വസിക്കുന്നവര്‍ എല്ലാം തന്നെ അവര്‍ക്ക് കഴിയുന്ന അത്രയും ചെയ്യണം; എന്‍റെ പ്രവൃത്തിയുടെ അവസാനഘട്ടത്തിനായി നീ നിൻറെ ഏറ്റവും മികച്ചതു സമര്‍പ്പിക്കണം. അത്തരം കാര്യങ്ങള്‍ പ്രയോഗത്തില്‍ വരുത്തുവാന്‍ യഥാര്‍ഥത്തില്‍ നീ തയ്യാറാണോ?

എന്റെ ആത്മാവിന്റെ ശബ്ദം എന്റെ മുഴുവന്‍ പ്രകൃതത്തിന്റെയും പ്രകാശനമാണ്. നിങ്ങള്‍ ഇത് മനസിലാക്കുന്നുണ്ടോ? ഈ കാര്യത്തില്‍ അവ്യക്തത പുലര്‍ത്തുന്നത് എന്നെ നേരിട്ടെതിര്‍ക്കുന്നതിന് തുല്യമാണ്. ഇതിനുള്ള പ്രാധാന്യം ശരിക്കും നിങ്ങള്‍ തിരിച്ചറിഞ്ഞിട്ടുണ്ടോ? എത്രമാത്രം അധ്വാനമാണ്, എത്രമാത്രം ഊര്‍ജമാണ് ഞാന്‍ നിങ്ങള്‍ക്കുവേണ്ടി ചെലവഴിക്കുന്നതെന്ന് ശരിക്കും നിങ്ങള്‍ക്കറിയുമോ? നിങ്ങള്‍ എന്താണ് ചെയ്തതെന്നും എന്റെ മുന്‍പില്‍ എങ്ങനെയാണ് പെരുമാറിയാതെന്നും തുറന്നുകാണിക്കുവാന്‍ യഥാര്‍ഥത്തില്‍ നിങ്ങള്‍ ധൈര്യപ്പെടുന്നുണ്ടോ? എന്റെ മുഖത്തുനോക്കി എന്റെ ജനമെന്ന് സ്വയം വിശേഷിപ്പിക്കുവാന്‍ നിങ്ങള്‍ ധൈര്യപ്പെടുന്നു--നിങ്ങള്‍ക്ക് ലജ്ജയില്ല, ബോധമാകട്ടെ, ഒട്ടുമില്ല! അധികം താമസിയാതെ നിങ്ങളെപ്പോലുള്ള ആളുകള്‍ എന്റെ ഭവനത്തില്‍ നിന്നും നിഷ്കാസിതരായിത്തീരും! നിങ്ങള്‍ എനിക്കു സാക്ഷ്യം വഹിച്ചിട്ടുണ്ട് എന്ന വിശ്വാസത്തില്‍, അനുഭവസമ്പത്തിന്റെ പേരില്‍ ഇളവുകള്‍ പ്രതീക്ഷിച്ചു നിങ്ങള്‍ എന്റെ അടുത്ത് വരേണ്ട! ഇതു മനുഷ്യര്‍ക്ക് ചെയ്യാന്‍ പറ്റുന്ന ഒരു കാര്യമല്ലേ? നിന്റെ ഉദ്ദേശ്യങ്ങളിലും ലക്ഷ്യങ്ങളിലും ഒന്നും അവശേഷിച്ചിട്ടില്ലെങ്കില്‍, നിങ്ങള്‍ എപ്പോഴേ വ്യത്യസ്തമായ ഒരു പാത സ്വീകരിക്കുമായിരുന്നു. മനുഷ്യഹൃദയത്തിന് എന്തുമാത്രം കാര്യങ്ങള്‍ ഉള്‍ക്കൊള്ളാന്‍ കഴിയുമെന്ന് എനിക്കറിയില്ല എന്നാണോ നിങ്ങള്‍ കരുതുന്നത്? ഈ സമയം മുതല്‍ എല്ലാ കാര്യങ്ങളിലും നിങ്ങള്‍ പ്രവര്‍ത്തനത്തിന്റെ യാഥാര്‍ഥ്യത്തിലേക്ക് പ്രവേശിക്കണം; മുന്‍പ് ചെയ്തിരുന്നതുപോലെ വൃഥാ എന്തൊക്കെയോ പുലമ്പിയതുകൊണ്ട് നിങ്ങള്‍ ഇനി രക്ഷപ്പെടാന്‍ പോകുന്നില്ല. മുന്‍പ് എന്റെ മേല്‍ക്കൂരയ്ക്ക് കീഴില്‍ നിങ്ങള്‍ സൗജന്യമായി എല്ലാം അനുഭവിച്ചു. ഇന്നു നിങ്ങള്‍ രണ്ടുകാലില്‍ ഉറച്ചു നില്ക്കുന്നു എന്നതിന് കാരണം പൂര്‍ണമായും എന്റെ വാക്കുകളുടെ മൂര്‍ച്ചയാണ്. ഞാന്‍ ലക്ഷ്യമില്ലാതെ വെറുതെ അതുമിതും പറയുകയാണെന്ന് നിങ്ങള്‍ കരുതുന്നുണ്ടോ? അസാധ്യം! ഉന്നതങ്ങളില്‍ നിന്ന് ഞാന്‍ എല്ലാറ്റിനെയും നോക്കിക്കാണുന്നു. ഉന്നതങ്ങളില്‍ നിന്നും എല്ലാറ്റിനും മേലെ ആധിപത്യം പുലര്‍ത്തുകയും ചെയ്യുന്നു. ഇതേ രീതിയില്‍ ഞാന്‍ ഭൂമിക്കുമേല്‍ എന്റെ രക്ഷ ഒരുക്കിയിരിക്കുന്നു. എന്റെ രഹസ്യസങ്കേതത്തില്‍ നിന്നും മനുഷ്യന്റെ ഓരോ നീക്കവും, അവര്‍ പറയുന്നതും ചെയ്യുന്നതുമായ എല്ലാ കാര്യങ്ങളും, ഞാന്‍ വീക്ഷിക്കാത്ത ഒരു നിമിഷം പോലുമില്ല. എന്നെ സംബന്ധിച്ചിടത്തോളം മനുഷ്യര്‍ തുറന്ന പുസ്തകങ്ങളാണ്: അവരെ ഓരോരുത്തരേയും ഞാന്‍ കാണുകയും അറിയുകയും ചെയ്യുന്നു. രഹസ്യസങ്കേതം എന്റെ വാസസ്ഥലമാണ്. സ്വര്‍ഗത്തിലെ നിലവറ മുഴുവനും എന്റെ ശയ്യയും. സാത്താന്റെ ശക്തികള്‍ക്ക് എന്റെ അടുത്തെത്തുവാന്‍ സാധിക്കുകയില്ല. കാരണം എന്നില്‍ നിന്നും മഹത്വവും നീതിയും ന്യായവിധിയും വഴിഞ്ഞൊഴുകുകയാണ്. അവര്‍ണനീയമായ ഒരു നിഗൂഢത എന്റെ വചനങ്ങളില്‍ കുടികൊള്ളുന്നു. ഞാന്‍ സംസാരിക്കുമ്പോള്‍ ആദ്യമായി വെള്ളത്തിലേക്കിറക്കിവിട്ട പക്ഷികളെപ്പോലെ നിങ്ങള്‍ ആശയക്കുഴപ്പം നിറഞ്ഞവരാകുന്നു. അല്ലെങ്കില്‍ പേടിച്ചരണ്ട കുഞ്ഞുങ്ങളെപ്പോലെ ഒന്നുമറിയാത്തവരായി കാണപ്പെടുന്നു. കാരണം നിങ്ങളുടെ ആത്മാവ് അമ്പരപ്പിന്റെതായ ഒരവസ്ഥയിലേക്ക് വീണുകഴിഞ്ഞിരിക്കുന്നു. രഹസ്യസ്ഥാനമാണ് എന്റെ വാസസ്ഥലമെന്ന് എന്തുകൊണ്ടാണ് ഞാന്‍ പറയുന്നത്? എന്റെ വാക്കുകളുടെ കൂടുതല്‍ ഗഹനമായ അര്‍ഥം നിങ്ങള്‍ക്കറിയുമോ? മനുഷ്യര്‍ക്കിടയില്‍ ആര്‍ക്കാണ് എന്നെ അറിയുവാന്‍ കഴിവുള്ളത്? ആര്‍ക്കാണ് സ്വന്തം പിതാവിനെയും മാതാവിനെയും അറിയുന്നതുപോലെ എന്നെ അറിയുവാന്‍ കഴിവുള്ളത്? എന്റെ വാസസ്ഥലത്ത് വിശ്രമിച്ചുകൊണ്ട് ഞാന്‍ സൂക്ഷ്മമായി നിരീക്ഷിക്കുന്നു: ഭൂമിയിലെ എല്ലാ മനുഷ്യരും തിരക്കിട്ടുപായുന്നു, "ലോകം മുഴുവന്‍ സഞ്ചരിക്കുന്നു". വരുന്നു, പോകുന്നു. എല്ലാം അവരുടെ ലക്ഷ്യത്തിനും ഭാവിക്കും വേണ്ടി. എന്നിരുന്നാലും ഒരാള്‍ക്കുപോലും എന്റെ രാജ്യം പടുത്തുയര്‍ത്തുവാനായി മാറ്റിവയ്ക്കാന്‍ ഊര്‍ജമില്ല. ശ്വാസമെടുക്കുന്ന അത്രപോലും അധ്വാനം മാറ്റിവയ്ക്കുവാനില്ല. ഞാന്‍ മനുഷ്യരെ സൃഷ്ടിച്ചു. പലതവണ അവരെ ദുരിതങ്ങളില്‍ നിന്നും രക്ഷിച്ചു; എന്നിരുന്നാലും, ഈ മനുഷ്യര്‍ എല്ലാവരും നന്ദി കെട്ടവരാണ്; അവരില്‍ ഒരാള്‍ക്കുപോലും എന്റെ രക്ഷയുടേതായ അനുഭവങ്ങളെല്ലാം എത്രയെന്ന് എണ്ണിത്തിട്ടപ്പെടുത്താന്‍ സാധിക്കുകയില്ല. ലോകസൃഷ്ടിമുതല്‍ ഇന്നുവരെ കുറെ വര്‍ഷങ്ങളായി--കുറെ നൂറ്റാണ്ടുകളായി അതങ്ങനെയാണ്. ഞാന്‍ അനവധി അത്ഭുതങ്ങള്‍ പ്രവര്‍ത്തിച്ചിട്ടുണ്ട്. അനവധി തവണ എന്റെ ജ്ഞാനം ഞാന്‍ പ്രകാശിപ്പിച്ചിട്ടുണ്ട്. എന്നിരുന്നാലും, മനുഷ്യര്‍ മാനസികരോഗികളെപ്പോലെ മറവി ബാധിച്ചവരും മരവിച്ചവരുമാണ്. ചിലപ്പോള്‍ വനത്തില്‍ വിഹരിക്കുന്ന വന്യമൃഗങ്ങളെപ്പോലെയാണ് അവര്‍. എന്റെ കാര്യങ്ങള്‍ക്ക് ചെവികൊടുക്കണമെന്ന് അവര്‍ക്ക് അല്പം പോലും വിചാരമില്ല. അനവധി തവണ ഞാന്‍ മനുഷ്യര്‍ക്ക് മരണശിക്ഷ നല്‍കി അവരെ മരണത്തിനായി വിധിച്ചു. പക്ഷേ ആര്‍ക്കും എന്റെ നിര്‍വഹണപദ്ധതിയില്‍ മാറ്റം വരുത്തുവാന്‍ സാധിക്കുകയില്ല. അതിനാല്‍, എന്റെ കരങ്ങളില്‍, മനുഷ്യര്‍ മുറുകെപ്പിടിച്ചുകൊണ്ടിരിക്കുന്ന പഴയ കാര്യങ്ങള്‍ വെളിപ്പെടുത്തുന്നു. എന്റെ പദ്ധതിയിലെ ഘട്ടങ്ങള്‍ നിമിത്തം, വിഘടിച്ച, ദുഷിച്ച, വൃത്തികെട്ട, നീചമായ ഒരു വലിയ കുടുംബത്തില്‍ ജനിച്ച നിങ്ങളെ ഞാന്‍ ഒരിക്കല്‍ കൂടി രക്ഷിച്ചിരിക്കുന്നു.

എന്റെ ആസൂത്രിതപദ്ധതി ഒരു നിമിഷം പോലും നിലയ്ക്കാതെ അനുസ്യൂതം മുന്നോട്ട് പോയ്ക്കൊണ്ടിരിക്കുന്നു. ദൈവരാജ്യയുഗത്തിലേക്ക് കടന്നിരിക്കുന്നതു കൊണ്ട്, നിങ്ങളെ എന്റെ ജനമായി എന്റെ രാജ്യത്തിലേക്ക് പ്രവേശിപ്പിച്ചിരിക്കുന്നതുകൊണ്ട്, ഞാന്‍ നിങ്ങളില്‍ നിന്നും വേറെ ചില കാര്യങ്ങള്‍ ആവശ്യപ്പെടും; എന്നുപറഞ്ഞാല്‍, ഈ യുഗത്തില്‍ ഏത് ഭരണഘടന ഉപയോഗിച്ചാണോ ഞാന്‍ നിങ്ങളെ ഭരിക്കുവാന്‍ പോകുന്നത്, അത് ഞാന്‍ നിങ്ങള്‍ക്ക് മുന്നില്‍ വിളംബരം ചെയ്യും: 

നിങ്ങള്‍ എന്റെ ജനമെന്ന് വിളിക്കപ്പെടുന്നതുകൊണ്ട് നിങ്ങള്‍ക്ക് എന്റെ നാമം മഹത്വപ്പെടുത്തുവാന്‍ സാധിക്കണം. എന്നുവച്ചാല്‍, പരീക്ഷണത്തിനു നടുവില്‍ എനിക്കു സാക്ഷ്യം നല്‍കുവാന്‍ നിങ്ങള്‍ക്ക് സാധിക്കണം. ആരെങ്കിലും മുഖസ്തുതി പറഞ്ഞ് എന്നെ കബളിപ്പിക്കാന്‍ ശ്രമിച്ചാല്‍, അല്ലെങ്കില്‍ എന്നില്‍ നിന്നും സത്യം മറയ്ക്കാന്‍ ശ്രമിച്ചാല്‍, അല്ലെങ്കില്‍ ഞാനറിയാതെ അന്തസിന് യോജിക്കാത്ത പ്രവര്‍ത്തനങ്ങള്‍ നടത്തിയാല്‍, അത്തരം ആളുകള്‍, എന്തു ന്യായം പറഞ്ഞാലും, ആട്ടിയോടിക്കപ്പെടുകയും ഞാന്‍ നടപ്പാക്കുന്ന ശിക്ഷ കാത്തിരിക്കുവാനായി എന്റെ ഭവനത്തില്‍ നിന്നും പുറത്താക്കപ്പെടുകയും ചെയ്യും. മുന്‍പ് എന്നോടു വിശ്വസ്തതയും അനുസരണയും ഇല്ലാതിരുന്നവരും, ഇന്നു വീണ്ടും പരസ്യമായി എന്നെ കുറ്റം വിധിക്കുവാന്‍ മുന്നോട്ട് വന്നിരിക്കുന്നവരും എന്റെ ഭവനത്തില്‍ നിന്നും ആട്ടിയോടിക്കപ്പെടും. എന്റെ ജനങ്ങളായിരിക്കുന്നവര്‍ എന്റെ ക്ലേശങ്ങളോട് എപ്പോഴും പരിഗണനയുള്ളവരായിരിക്കണം. അതുപോലെ എന്റെ വചനങ്ങളെ അറിയുവാന്‍ ശ്രമിച്ചുകൊണ്ടിരിക്കണം. ഇത്തരത്തിലുള്ള ആളുകള്‍ക്കു മാത്രമേ ഞാന്‍ ബോധജ്ഞാനം നല്‍കുകയുള്ളൂ. അവര്‍ തീര്‍ച്ചയായും എന്റെ മാര്‍ഗദര്‍ശനത്തിനും ബോധജ്ഞാനത്തിനും അനുസരിച്ചു ജീവിക്കും. അവര്‍ ഒരിക്കലും ശിക്ഷക്ക് വിധേയരാക്കപ്പെടുകയില്ല. എന്റെ ക്ലേശങ്ങളെ പരിഗണിക്കുന്നതില്‍ പരാജയപ്പെടുന്നവര്‍, സ്വന്തം ഭാവിക്കായി പദ്ധതികള്‍ തയ്യാറാക്കുന്നവര്‍--അതായത് സ്വന്തം പ്രവൃത്തികള്‍ വഴി എന്റെ ഹൃദയത്തെ തൃപ്തിപ്പെടുത്തുവാന്‍ ശ്രമിക്കാതെ എന്നില്‍ നിന്നും ദാനങ്ങള്‍ പ്രതീക്ഷിക്കുന്നവര്‍--ഭിക്ഷക്കാരെപ്പോലെയുള്ള ഈ ജന്തുക്കളെ ഞാന്‍ ഒരിക്കലും ഉപയോഗപ്പെടുത്തുകയില്ല. കാരണം, അവര്‍ ജനിച്ച അന്നുമുതല്‍ ഇന്നുവരെ എന്റെ ക്ലേശങ്ങളെക്കുറിച്ച് പരിഗണനയുള്ളവരാകുക എന്നതിന്റെ അര്‍ഥം എന്തെന്ന് അവര്‍ അല്‍പം പോലും അറിഞ്ഞിട്ടില്ല. സാധാരണ ബോധം പോലും ഇല്ലാത്തവരാണ് ഈ ആളുകള്‍; തലച്ചോറിന് “പോഷണം” ലഭിക്കാത്തവര്‍. കുറച്ചെന്തെങ്കിലും “പോഷണം” ലഭിക്കുവാന്‍ അവര്‍ വീട്ടില്‍ പോകേണ്ടിയിരിക്കുന്നു. എനിക്കു അത്തരം ആളുകളെക്കൊണ്ട് ഒരുപകാരവും ഇല്ല. എന്റെ ജനങ്ങളില്‍ എല്ലാവരും എന്നെ അറിയുക എന്നത് അവസാനം വരെ നിര്‍ബന്ധമായും ചെയ്യേണ്ട ഒരു കടമയായി കണക്കാക്കേണ്ടതാണ്. ഒരു നിമിഷത്തേക്കുപോലും ഒരാള്‍ മറന്നുപോകാത്ത ഭക്ഷണം കഴിക്കുക, വസ്ത്രം ധരിക്കുക, ഉറങ്ങുക എന്നീ കര്‍മങ്ങള്‍ പോലെയായിരിക്കണം അത്. അങ്ങനെയാകുമ്പോള്‍ അവസാനം എന്നെ അറിയുക എന്നത് നിങ്ങള്‍ക്ക് ഭക്ഷണം കഴിക്കുക എന്നതുപോലെ അത്രയും പരിചിതമായിരിക്കും--തികച്ചും ആയാസരഹിതമായി, ഏറ്റവും വഴക്കമുള്ള ഒരു പ്രവൃത്തിയായി നിങ്ങള്‍ക്കത് ചെയ്യുവാന്‍ സാധിക്കും. ഞാന്‍ അരുളിചെയ്യുന്ന വചനങ്ങളെക്കുറിച്ചാണെങ്കില്‍, ഓരോന്നിനെയും അങ്ങേയറ്റം വിശ്വാസത്തോടെ സ്വീകരിക്കുകയും പൂര്‍ണമായി ഉള്‍ക്കൊള്ളുകയും വേണം. അര്‍ധമനസോടെ ചെയ്യുന്ന പ്രവൃത്തികള്‍ ഉണ്ടാകരുത്. എന്റെ വാക്കുകള്‍ക്ക് കാതോര്‍ക്കാത്തവര്‍ എന്നെ എതിര്‍ക്കുന്നവരായി കണക്കാക്കപ്പെടും. എന്റെ വചനങ്ങള്‍ ഭക്ഷിക്കുകയോ അവയെ അറിയാന്‍ ശ്രമിക്കുകയോ ചെയ്യാത്തവര്‍ എന്നെ പരിഗണിക്കാത്തവരായി കണക്കാക്കപ്പെടും. അവര്‍ എന്റെ ഭവനത്തില്‍ നിന്നും പുറത്താക്കപ്പെടും. കാരണം, ഞാന്‍ മുന്‍പ് പറഞ്ഞിട്ടുള്ളതുപോലെ എനിക്കു കൂടുതല്‍ എണ്ണം ആളുകളെയല്ല വേണ്ടത്; മറിച്ച് മികവാണ്. ഒരു നൂറുപേരില്‍ ഒരാള്‍ക്ക് മാത്രമാണ് എന്റെ വചനങ്ങളിലൂടെ എന്നെ അറിയുവാന്‍ സാധിക്കുക എങ്കില്‍, ഈ ഒരു വ്യക്തിക്ക് ബോധജ്ഞാനവും പ്രകാശവും നല്‍കുന്നതിനായി മറ്റുള്ളവരെയെല്ലാം പൂര്‍ണമനസോടെ ഞാന്‍ ഉപേക്ഷിക്കും. കൂടുതല്‍ എണ്ണം ആളുകളെക്കൊണ്ട് മാത്രമേ എനിക്കു സാക്ഷാത്കാരം നല്‍കുവാനും എനിക്കുവേണ്ടി ജീവിക്കുവാനും സാധിക്കുകയുള്ളൂ എന്നുപറയുന്നത് യഥാര്‍ഥത്തില്‍ ശരിയല്ല എന്ന് ഇതില്‍ നിന്നും നിങ്ങള്‍ക്ക് കാണുവാന്‍ സാധിക്കും. എനിക്കാവശ്യമുള്ളത് ഗോതമ്പാണ്(ഗോതമ്പുമണികള്‍ പൊടിഞ്ഞതായാലും സാരമില്ല). അല്ലാതെ കളയല്ല(അവയുടെ ധാന്യമണികള്‍ എന്തുമാത്രം പൊടിയാത്തതായാലും). അന്വേഷണത്തിനു ഒട്ടും പ്രാധാന്യം കൊടുക്കാതെ അലസമായ രീതിയില്‍ പെരുമാറുന്നവര്‍ സ്വയം ഒഴിഞ്ഞുപോകേണ്ടതാണ്; ഞാന്‍ അവരെ ഇനിയൊരിക്കലും കാണുവാന്‍ ആഗ്രഹിക്കുന്നില്ല. അല്ലെങ്കില്‍ അവര്‍ എന്റെ നാമത്തിന് അപമാനം കൊണ്ടുവന്നുകൊണ്ടേ ഇരിക്കും. ഞാന്‍ എന്റെ ജനത്തില്‍ നിന്നും എന്താണ് ആഗ്രഹിക്കുന്നത് എന്നതിനെ സംബന്ധിച്ചാണെങ്കില്‍ ഞാന്‍ ഞാന്‍ തല്‍ക്കാലം ഈ പ്രമാണങ്ങളില്‍ എന്റെ ആവശ്യങ്ങള്‍ അവസാനിപ്പിക്കുന്നു. സാഹചര്യങ്ങള്‍ എങ്ങനെ മാറുന്നു എന്നതിനനുസരിച്ച് കൂടുതല്‍ നിയന്ത്രണങ്ങള്‍ കൊണ്ടുവരാന്‍ ഞാന്‍ കാത്തിരിക്കുന്നു.

മുന്‍കാലങ്ങളില്‍ വലിയൊരു ഭൂരിപക്ഷം ആളുകളും വിചാരിച്ചിരുന്നത് ഞാന്‍ ജ്ഞാനത്തിന്റെ ദൈവം ആണെന്നായിരുന്നു. മാനവരുടെ ഹൃദയം ആഴത്തില്‍ കണ്ടറിഞ്ഞ അതേ ദൈവം ഞാനാണ് എന്നായിരുന്നു. ഏതായാലും ഇത് ഉപരിപ്ലവമായ ഒരു സംഭാഷണം മാത്രമായിരുന്നു. എന്നെ സത്യത്തില്‍ മനുഷ്യര്‍ അറിഞ്ഞിരുന്നെങ്കില്‍ തെറ്റായ നിഗമനങ്ങളില്‍ അവര്‍ എത്തിച്ചേരില്ലായിരുന്നു. മറിച്ച് എന്റെ വചനങ്ങളിലൂടെ എന്നെ അറിയുവാന്‍ ശ്രമിച്ചുകൊണ്ടേ ഇരിക്കുമായിരുന്നു. എന്റെ പ്രവൃത്തികള്‍ യഥാര്‍ഥത്തില്‍ കാണുവാന്‍ സാധിക്കുന്ന ഒരു ഘട്ടത്തില്‍ എത്തിച്ചേര്‍ന്നിരുന്നെങ്കില്‍ മാത്രമേ എന്നെ ജ്ഞാനമുള്ളവനും അത്ഭുതമുളവാക്കുന്നവനും എന്നു വിളിക്കാന്‍ അവര്‍ യോഗ്യരാകുമായിരുന്നുള്ളൂ. നിങ്ങള്‍ക്ക് എന്നെക്കുറിച്ചുള്ള അറിവ് തീര്‍ത്തും ഉപരിപ്ലവമാണ്. യുഗായുഗാന്തരം അനേകം ആളുകള്‍ എന്നെ അനവധി വര്‍ഷങ്ങളോളം സേവിച്ചിട്ടുണ്ട്. എന്റെ പ്രവൃത്തികള്‍ക്ക് സാക്ഷിയായിട്ടുണ്ട്. എന്നെക്കുറിച്ച് യഥാര്‍ഥമായും കുറച്ചൊക്കെ അറിവ് നേടിയിട്ടുണ്ട്. ഈ കാരണം കൊണ്ട് അവര്‍ക്കെപ്പോഴും എന്നോട് കീഴ്പ്പെട്ടിരിക്കുന്ന ഒരു ഹൃദയം ഉണ്ടായിരുന്നു. എന്നെ എതിര്‍ക്കണമെന്ന നേരിയ ഒരു ചിന്ത പോലും മനസില്‍ സൂക്ഷിക്കാന്‍ അവര്‍ ഭയപ്പെട്ടു. കാരണം എന്റെ പാദമുദ്രകള്‍ തേടുക അത്രയും ദുഷ്കരമായിരുന്നു. എന്റെ മാര്‍ഗദര്‍ശനം ഈ ജനങ്ങള്‍ക്ക് ലഭിച്ചില്ലായിരുന്നെങ്കില്‍, തിടുക്കത്തില്‍ പ്രവര്‍ത്തിക്കാന്‍ അവര്‍ ധൈര്യപ്പെടുമായിരുന്നില്ല. അതുകൊണ്ട്, കുറെ വര്‍ഷങ്ങളുടെ അനുഭവത്തിനുശേഷം അവര്‍ ക്രമേണ എന്നെക്കുറിച്ചുള്ള അറിവിന്റെ ഒരു ഭാഗം സാമാന്യവല്‍ക്കരിച്ചു. എന്നെ ജ്ഞാനിയെന്നും അത്ഭുതമുളവാക്കുന്നവന്‍ എന്നും ഉപദേശി എന്നും വിളിച്ചു. എന്റെ വാക്കുകള്‍ ഇരുതലമൂര്‍ച്ചയുള്ള വാള്‍ പോലെ എന്നവര്‍ പറഞ്ഞു. എന്‍റെ പ്രവൃത്തികള്‍ മഹത്തരവും അമ്പരപ്പിക്കുന്നതും അത്ഭുതകരവുമാണെന്നവര്‍ പറഞ്ഞു. ഞാന്‍ മഹത്വത്തിന്‍റെ മേലങ്കി ധരിച്ചിരിക്കുന്നുവെന്നും എന്റെ ജ്ഞാനം ആകാശവിതാനത്തിനും ഉയരത്തിലെത്തുന്നു എന്നും അവര്‍ പറയുകയും മറ്റ് ഉള്‍ക്കാഴ്ച്ചകള്‍ പങ്കുവയ്ക്കുകയും ചെയ്തു. എന്നിരുന്നാലും ഇന്ന് നിങ്ങള്‍ക്ക് എന്നെക്കുറിച്ചുള്ള അറിവ് ഞാന്‍ ഒരുക്കിയ അടിത്തറയെ മാത്രം അടിസ്ഥാനമാക്കി ഉണ്ടായതാണ്. അതുമൂലം നിങ്ങളില്‍ വലിയൊരു ഭൂരിപക്ഷം--തത്തകളെപ്പോലെ--ഞാന്‍ പറഞ്ഞ വാക്കുകള്‍ ഉരുവിടുക മാത്രമാണ് ചെയ്യുന്നത്. നിങ്ങള്‍ക്കെന്നെക്കുറിച്ചുള്ള അറിവ് എന്തുമാത്രം ആഴം കുറഞ്ഞതാണെന്ന് ഞാന്‍ കണക്കിലെടുക്കുന്നതുകൊണ്ട് മാത്രമാണ്, നിങ്ങളുടെ "വിദ്യാഭ്യാസം" അത്രയും മോശമായതു കൊണ്ടാണ്, വലിയ ശിക്ഷകളില്‍ നിന്നും നിങ്ങളെ ഒഴിവാക്കിയിരിക്കുന്നത്. എന്നിട്ടുപോലും നിങ്ങളില്‍ വലിയൊരു ഭൂരിപക്ഷത്തിനും ഇപ്പോഴും തങ്ങളെത്തന്നെ അറിയുകയില്ല, അല്ലെങ്കില്‍ നിങ്ങളുടെ പ്രവൃത്തികള്‍ വഴി ഇതിനോടകം തന്നെ എന്റെ ഇച്ഛ നിറവേറ്റിക്കഴിഞ്ഞിരിക്കുന്നു എന്നു നിങ്ങള്‍ കരുതുന്നു. ഇതുമൂലമാണ് ന്യായവിധിയില്‍ നിന്നും രക്ഷപ്പെട്ടത് എന്നാണ് നിങ്ങള്‍ കരുതുന്നത്. അല്ലെങ്കില്‍, മനുഷ്യാവതാരം സ്വീകരിച്ചിരിക്കുന്നതിനാല്‍ എനിക്കു മനുഷ്യരുടെ ചെയ്തികള്‍ ഒട്ടും തന്നെ കാണുവാന്‍ സാധിക്കുന്നില്ല എന്നും ഈ കാരണം കൊണ്ട് നിങ്ങള്‍ ശിക്ഷണത്തില്‍ നിന്ന് ഒഴിവാക്കപ്പെട്ടിരിക്കുന്നു എന്നും നിങ്ങള്‍ കരുതുന്നു; അല്ലെങ്കില്‍ നിങ്ങള്‍ വിശ്വസിക്കുന്ന ദൈവം പ്രപഞ്ചത്തിന്‍റെ വിശാലമായ ഇടങ്ങളില്‍ നിലനില്‍ക്കുന്നില്ല എന്നു നിങ്ങള്‍ കരുതുന്നതുകൊണ്ട്, ദൈവത്തെ അറിയുക എന്നതു ഹൃദയത്തില്‍ സൂക്ഷിക്കേണ്ട, പൂര്‍ത്തിയാക്കേണ്ട ഒരു കടമയായി കാണാതെ ഒഴിവുസമയത്ത് ചെയ്യാവുന്ന ഒരു ജോലിയായി അതിനെ തരംതാഴ്ത്തിയിരിക്കുന്നു. ദൈവവിശ്വാസം എന്നത് അലസമായി പാഴാക്കേണ്ട സമയം രസകരമായി ഉപയോഗിക്കുന്നതിനുള്ള ഒരു വഴിയായിട്ടാണ് നിങ്ങള്‍ കണക്കാക്കുന്നത്. നിങ്ങളുടെ യോഗ്യതയില്ലായ്മയില്‍, യുക്തിയില്ലായ്മയില്‍, ഉള്‍ക്കാഴ്ചയില്ലായ്മയില്‍ ഞാന്‍ സഹതപിച്ചിരുന്നില്ലെങ്കില്‍ നിങ്ങളെല്ലാവരും എന്റെ ശിക്ഷയ്ക്ക് നടുവില്‍ നശിച്ചുപോകുകയും നിലനില്‍പ്പ് നഷ്ടപ്പെട്ട് തുടച്ചുനീക്കപ്പെടുകയും ചെയ്യുമായിരുന്നു. എന്നിരുന്നാലും ഭൂമിയില്‍ എന്റെ പ്രവൃത്തി പൂര്‍ത്തിയാകുന്നിടത്തോളം, ഞാന്‍ മനുഷ്യവംശത്തിനോട് കരുണയുള്ളവനായിരിക്കും. ഇത് നിങ്ങള്‍ എല്ലാവരും അറിഞ്ഞിരിക്കേണ്ട ഒരു കാര്യമാണ്. നന്മയും തിന്‍മയും തമ്മില്‍ തെറ്റിപ്പോകരുത്. 

ആത്മാവിനെ സംബന്ധിച്ച വിഷയങ്ങളില്‍ ഉള്‍ക്കാഴ്ചയുള്ളവരാകുക. എന്‍റെ വചനങ്ങള്‍ക്ക് ശ്രദ്ധ നല്‍കുക. എന്‍റെ ആത്മാവിനെയും എന്‍റെ സത്തയെയും, എന്‍റെ വചനത്തെയും എന്‍റെ സത്തയെയും വേര്‍പ്പെടുത്താനാവാത്ത വിധം ഒന്നായിരിക്കുന്നതായി കാണുക. അപ്പോള്‍ ആളുകള്‍ക്ക് എന്‍റെ സാന്നിധ്യത്തില്‍ എന്നെ തൃപ്തിപ്പെടുത്തുവാന്‍ സാധിക്കും. എല്ലായിടത്തും ഞാന്‍ പോയിട്ടുണ്ട്, പ്രപഞ്ചത്തിന്‍റെ അതിവിശാലതയിലാകെ ഞാന്‍ തിരഞ്ഞിട്ടുണ്ട്. മനുഷ്യര്‍ക്കിടയിലെ മാധുര്യവും കയ്പും രുചിച്ചുകൊണ്ട് ഞാന്‍ എല്ലാ ജനങ്ങള്‍ക്കുമിടയില്‍ നടന്നിട്ടുണ്ട്—എന്നിട്ടും മനുഷ്യന്‍ എന്നെ ശരിക്കും അറിഞ്ഞിട്ടില്ല, എന്‍റെ യാത്രകള്‍ക്കിടയില്‍ ഒരിക്കല്‍ പോലും എന്‍റെ വാക്കുകള്‍ക്ക് ചെവി കൊടുത്തിട്ടില്ല. ഞാന്‍ നിശബ്ദനായിരുന്നതുകൊണ്ടും അമാനുഷമായ യാതൊരു പ്രവൃത്തിയും ചെയ്യാതിരുന്നതുകൊണ്ടും യഥാര്‍ഥത്തില്‍ എന്നെയാരും ശ്രദ്ധിച്ചില്ല. ഇന്ന് മുന്‍പത്തെപ്പോലെയല്ല: സൃഷ്ടിയുടെ സമയം മുതല്‍ ഇന്നുവരെ ഒരിക്കലും കണ്ടിട്ടില്ലാത്ത കാര്യങ്ങള്‍ ഞാന്‍ ചെയ്യും. കഴിഞ്ഞ യുഗങ്ങളിലൊന്നും ഒരിക്കലും കേട്ടിട്ടില്ലാത്ത വാക്കുകള്‍ ഞാന്‍ പറയും. എല്ലാ ആളുകളും ജഡശരീരത്തിലുള്ള എന്നെ അറിയണമെന്ന് ഞാന്‍ ആവശ്യപ്പെടുന്നു. ഇവ എന്‍റെ നിര്‍വഹണപദ്ധതിയുടെ ഘട്ടങ്ങളാണ്. പക്ഷേ മനുഷ്യന് ഇതേപ്പറ്റി നേരിയ സൂചനപോലും ഇല്ല. ഞാന്‍ വ്യക്തമായിട്ടാണ് സംസാരിച്ചതെങ്കിലും മനുഷ്യര്‍ ആശയക്കുഴപ്പത്തിലാണ്; അവരെ സഹായിക്കുക എളുപ്പമല്ല. ഇത് മനുഷ്യന്‍റെ അധമാവസ്ഥയല്ലേ? ഇതല്ലേ കൃത്യമായും ഞാന്‍ പരിഹാരം കാണുവാന്‍ ആഗ്രഹിക്കുന്ന കാര്യം? വര്‍ഷങ്ങളോളം ഞാന്‍ മനുഷ്യരില്‍ യാതൊരു പ്രവൃത്തിയും ചെയ്തില്ല; വര്‍ഷങ്ങളോളം എന്‍റെ മനുഷ്യാവതാരത്തോട് നേരിട്ട് ഇടപെട്ടിട്ടും, ആരും എന്‍റെ ദൈവികതയില്‍നിന്ന് നേരിട്ട് പുറപ്പെട്ട സ്വരം കേട്ടില്ല. ഇങ്ങനെ, ആളുകൾ അനിവാര്യമായും എന്നെക്കുറിച്ച് അറിവില്ലാത്തവരാണ്. എന്നിരുന്നാലും, കഴിഞ്ഞ യുഗങ്ങളിലൊന്നും അവര്‍ക്ക് എന്നോടുള്ള സ്നേഹത്തെ ഇത് ബാധിച്ചിട്ടില്ല. പക്ഷേ, ഇന്ന് ഞാന്‍ നിങ്ങളില്‍ അത്ഭുതകരമായ ഒരു പ്രവൃത്തി ചെയ്തിരിക്കുന്നു, അഗ്രാഹ്യമായതും അളവില്ലാത്തതുമായ ഒരു പ്രവൃത്തി. കൂടാതെ, ഞാന്‍ അനവധി വചനങ്ങള്‍ അരുളിച്ചെയ്തിട്ടുണ്ട്. എന്നിരുന്നാലും, ഇത്തരം സാഹചര്യങ്ങളിലും എന്‍റെ സാന്നിധ്യത്തില്‍ എന്നെ നേരിട്ടെതിര്‍ക്കുന്ന അനേകർ ഇപ്പോഴുമുണ്ട്. ഞാന്‍ ചില ഉദാഹരണങ്ങള്‍ നല്‍കാം.

എന്‍റെ ഹിതം മനസ്സിലാക്കുവാനും ജീവിതത്തിന്‍റെ അര്‍ഥം മനസിലാക്കുവാനും ശ്രമിച്ചുകൊണ്ട് ദിവസവും നിങ്ങള്‍ അവ്യക്തനായ ഒരു ദൈവത്തോട് പ്രാര്‍ഥിക്കുന്നു. എന്നിട്ടും എന്‍റെ വചനങ്ങളെ നിങ്ങള്‍ വ്യത്യസ്തമായാണ് നോക്കിക്കാണുന്നത്; എന്‍റെ വചനങ്ങളും ആത്മാവും ഒന്നുതന്നെയാണെന്ന് നിങ്ങള്‍ കരുതുന്നെങ്കിലും, എന്‍റെ സത്തയെ അവഗണിക്കുന്നു. അത്തരം വചനങ്ങള്‍ ഉച്ചരിക്കാന്‍ അടിസ്ഥാനപരമായി കഴിവില്ലാത്ത ഒരു വ്യക്തിയാണ് ഞാനെന്നും അവ എന്‍റെ ആത്മാവിനാല്‍ നിര്‍ദേശിക്കപ്പെടുന്നവ ആണെന്നുമാണ് നിങ്ങളുടെ വിശ്വാസം. ഇത്തരം സാഹചര്യങ്ങളില്‍ എന്താണ് നിങ്ങളുടെ അറിവ്? ഒരു പരിധിവരെ നിങ്ങള്‍ എന്‍റെ വചനങ്ങളില്‍ വിശ്വസിക്കുന്നു. എന്നിരുന്നാലും ഞാന്‍ അണിഞ്ഞിരിക്കുന്ന ശരീരത്തെക്കുറിച്ച് പല അളവിലുള്ള അബദ്ധധാരണകളും നിങ്ങള്‍ വച്ചുപുലര്‍ത്തുന്നു. എല്ലാ ദിവസവും ഇതേപ്പറ്റി പഠിക്കുവാനായി നിങ്ങള്‍ സമയം ചെലവിടുന്നു. "എന്തുകൊണ്ടാണ് അവൻ ഈ രീതിയില്‍ കാര്യങ്ങള്‍ ചെയ്യുന്നത്? അവ ശരിക്കും ദൈവത്തില്‍ നിന്നാണോ വരുന്നത്? അസാധ്യം! അവൻ എന്നില്‍ നിന്നും വളരെ വ്യത്യസ്തനല്ല—അതുപോലെ അവൻ ഒരു സാധാരണ വ്യക്തിയാണ്.” അത്തരം സാഹചര്യങ്ങളെ എങ്ങനെയാണ് വിശദീകരിക്കുക?

നിങ്ങളില്‍ ആര്‍ക്കാണ് മുകളില്‍ പറഞ്ഞവ ഇല്ലാത്തത്? നിങ്ങളില്‍ ആരാണ് അത്തരം കാര്യങ്ങളില്‍ മുഴുകാത്തത്? ഒരിക്കലും വിട്ടുകളയുവാന്‍ തയ്യാറല്ലാത്ത സ്വകാര്യസ്വത്തിന്‍റെ ഭാഗങ്ങള്‍പോലെ ഈ കാര്യങ്ങളെ മുറുകെ പിടിച്ചിരിക്കുകയാണ് നിങ്ങള്‍. എങ്കിലും ലക്ഷ്യാധിഷ്ഠിത ശ്രമങ്ങൾ വളരെ കുറച്ചേ നിങ്ങള്‍ നടത്തുന്നുള്ളൂ. പകരം, ഞാന്‍ അത് സ്വയം ചെയ്യാനായി നിങ്ങള്‍ കാക്കുന്നു. സത്യം പറഞ്ഞാല്‍, എന്നെ തേടാത്ത ഒരാള്‍ പോലും എളുപ്പത്തില്‍ എന്നെ അറിയുന്നില്ല. ഞാന്‍ നിങ്ങളെ പഠിപ്പിക്കുന്ന ബാലിശമായ വാക്കുകളല്ല ഇവ. കാരണം, നിങ്ങള്‍ക്ക് മനസ്സിലാകുവാന്‍ വേണ്ടി മറ്റൊരു ഉദാഹരണം മറ്റൊരു കാഴ്ചപ്പാടില്‍നിന്നും എനിക്കു നല്കുവാന്‍ സാധിക്കും.

പത്രോസിനെക്കുറിച്ച് പരാമര്‍ശിക്കുമ്പോഴേ ആളുകള്‍ക്ക് അവനെക്കുറിച്ച് പറയുവാനുള്ള നല്ലകാര്യങ്ങള്‍ക്ക് അവസാനമില്ല. അവര്‍ ഉടനെ അവന്‍ ദൈവത്തെ മൂന്നു പ്രാവശ്യം തള്ളിപ്പറഞ്ഞതും സാത്താനെ സേവിച്ചുകൊണ്ട് ദൈവത്തെ പരീക്ഷിച്ചതും അവസാനം അവന്‍ ദൈവത്തിനായി തലകീഴായ കുരിശുമരണം വരിച്ചതുമെല്ലാം ഓര്‍ക്കും. പത്രോസ് എങ്ങനെയാണ് എന്നെ അറിഞ്ഞതെന്നും അവന്‍റെ അന്ത്യം എങ്ങനെയായിരുന്നുവെന്നും നിങ്ങള്‍ക്ക് വിശദീകരിച്ചു തരുവാനാണ് ഞാന്‍ ഇപ്പോള്‍ ശ്രദ്ധിക്കുന്നത്. പത്രോസ് നല്ല സ്വഭാവദാർഢ്യം ഉള്ളയാളായിരുന്നു. എന്നാല്‍ അവന്‍റെ സാഹചര്യങ്ങള്‍ പൗലൊസിന്‍റേതിന് സമാനമായിരുന്നില്ല: അവന്‍റെ മാതാപിതാക്കള്‍ എന്നെ പീഡിപ്പിച്ചു, സാത്താൻ ബാധിച്ച ദുഷ്ടാത്മാക്കളായിരുന്നു അവര്‍. അതിനാല്‍ അവര്‍ ദൈവത്തെപ്പറ്റി പത്രോസിനെ ഒന്നും പഠിപ്പിച്ചില്ല. പത്രോസ് ബുദ്ധിമാനും കഴിവുള്ളവനും ചെറുപ്രായത്തിലേ മാതാപിതാക്കൾക്കു പ്രിയങ്കരനും ആയിരുന്നു. എന്നിരുന്നാലും, മുതിര്‍ന്നപ്പോള്‍ അവന്‍ അവര്‍ക്ക് ശത്രുവായി. കാരണം അവന്‍ എന്നെക്കുറിച്ചുള്ള അറിവ് നിരന്തരം തേടിക്കൊണ്ടിരുന്നു. ക്രമേണ അവന്‍ അവരെ ഉപേക്ഷിച്ചു. സർവോപരി അതിനു കാരണം, സ്വര്‍ഗവും ഭൂമിയും സകല വസ്തുക്കളും സർവശക്തന്‍റെ കരങ്ങളിലാണെന്നും എല്ലാ നല്ല കാര്യങ്ങളും സാത്താന്‍റെ കരസ്പർശം ഏൽക്കാതെ ദൈവത്തില്‍ നിന്നും നേരിട്ട് വരുന്നതാണെന്നും അവന്‍ വിശ്വസിച്ചു എന്നതാണ്. മാതാപിതാക്കളുടെ എതിര്‍ചിന്താഗതി അവന് എന്‍റെ സ്നേഹത്തിനെയും കരുണയെയും സംബന്ധിച്ച് കൂടുതലായ അറിവ് നല്കുകയും അവനില്‍ എന്നെ തേടുവാനുള്ള ആഗ്രഹം വര്‍ധിപ്പിക്കുകയും ചെയ്തു. എന്‍റെ വചനങ്ങള്‍ ഭക്ഷിക്കുന്നതിലും പാനം ചെയ്യുന്നതിലും അവന്‍ ശ്രദ്ധിച്ചു. അതിലുപരി, എന്‍റെ ഹിതം മനസിലാക്കുന്നതിന് അവന്‍ ശ്രമിക്കുകയും ഹൃദയം എപ്പോഴും ജാഗ്രതയോടെ സൂക്ഷിക്കുകയും ചെയ്തു. ഇതിന്‍റെ ഫലമായി അവന്‍ ആത്മാവില്‍ എപ്പോഴും സൂക്ഷ്മബോധമുള്ളവൻ ആയിരുന്നു . അതിനാല്‍ത്തന്നെ, എല്ലാ പ്രവൃത്തികളിലും അവന്‍ എന്‍റെ ഹൃദയത്തെ പിന്തുടര്‍ന്നു. മുന്നേറാനുള്ള പ്രചോദനത്തിനായി അവന്‍ സ്ഥിരമായി മുന്‍കാലങ്ങളിലെ ആളുകളുടെ പരാജയങ്ങള്‍ക്കു ശ്രദ്ധ കൊടുത്തു. പരാജയത്തിന്‍റെ കെണിയില്‍പ്പെടുന്നതിനെ അവന്‍ വളരെയേറെ ഭയപ്പെട്ടിരുന്നു. അതുകൊണ്ടുകൂടിയാണ് അവന്‍ പല യുഗങ്ങളില്‍ ദൈവത്തെ സ്നേഹിച്ച എല്ലാവരുടെയും വിശ്വാസവും സ്നേഹവും സ്വാംശീകരിക്കുന്നതിൽ ശ്രദ്ധ കേന്ദ്രീകരിച്ചത്. ഇത്തരത്തില്‍—മോശം കാര്യങ്ങളിൽ മാത്രമല്ല, അതിലും പ്രധാനമായി, നല്ല കാര്യങ്ങളിലും—എന്‍റെ സന്നിധിയില്‍ അവന്‍റെ വിജ്ഞാനം മറ്റാരെക്കാളും മഹത്തരമാകുന്ന അത്രയും അവൻ വളർന്നു. അതുകൊണ്ട്, സ്വന്തമായുണ്ടായിരുന്ന എല്ലാം അവന്‍ എങ്ങനെയാണ് എന്‍റെ കരങ്ങളില്‍ സമര്‍പ്പിച്ചതെന്നും ഭക്ഷണം, വസ്ത്രം, ഉറക്കം, താമസസ്ഥലം എന്നിവയെപ്പറ്റിയുള്ള തീരുമാനങ്ങള്‍ പോലും അവന്‍ എങ്ങനെയാണ് എനിക്കടിയറവു വെച്ചതെന്നും മനസ്സിലാക്കാന്‍ ബുദ്ധിമുട്ടില്ല. പകരമായി, എല്ലാ കാര്യങ്ങളിലും എന്നെ പ്രീതിപ്പെടുത്തിയതിന്‍റെ അടിസ്ഥാനത്തില്‍ എന്‍റെ സമ്പത്തെല്ലാം അവന്‍ അനുഭവിച്ചു. ഞാനവനെ എണ്ണമില്ലാത്ത പരീക്ഷണങ്ങള്‍ക്ക് വിധേയനാക്കി. ഈ പരീക്ഷണങ്ങള്‍ സ്വഭാവികമായും അവനെ അര്‍ധപ്രാണനാക്കി. പക്ഷേ, ഈ നൂറുകണക്കിനു പരീക്ഷണങ്ങള്‍ക്കിടയിലും ഒരിക്കല്‍പോലും അവന് എന്നിലുള്ള വിശ്വസം നഷ്ടപ്പെടുകയോ എന്നില്‍ നിരാശനാവുകയോ ചെയ്തില്ല. ഞാനവനെ ഉപേക്ഷിച്ചു എന്നു പറഞ്ഞപ്പോള്‍ പോലും അവന്‍ ഹതാശനായില്ല. മറിച്ച്, മുന്‍പുണ്ടായിരുന്ന പതിവുപ്രവൃത്തികളുടെ പ്രമാണങ്ങള്‍ക്കനുസരിച്ച് പ്രായോഗികമായ രീതിയില്‍ തുടര്‍ന്നും എന്നെ സ്നേഹിച്ചു. അവന്‍ എന്നെ സ്നേഹിച്ചാലും ഞാന്‍ അവനെ പ്രശംസിക്കുകയില്ല എന്നും അവസാനം ഞാന്‍ അവനെ സാത്താന്റെ കൈകളില്‍ ഏല്‍പ്പിക്കുമെന്നും ഞാന്‍ പറഞ്ഞു. എന്നാല്‍ ശരീരത്തെ ബാധിക്കാത്ത, വാക്കുകള്‍ കൊണ്ടുള്ള ഇത്തരം പരീക്ഷകള്‍ക്കു നടുവിലും അവന്‍ എന്നോട് പ്രാര്‍ഥിക്കുകയും ഇങ്ങനെ പറയുകയും ചെയ്തു, "ദൈവമേ, സ്വര്‍ഗത്തിലും ഭൂമിയിലും എല്ലാ വസ്തുക്കളിലും സര്‍വശക്തനായ നിന്റെ കരങ്ങളിലല്ലാത്ത ഒരു മനുഷ്യനോ ജീവിയോ മറ്റെന്തെങ്കിലുമോ ഉണ്ടോ? നീ എന്നോട് കരുണയുള്ളവൻ ആയിരിക്കുമ്പോള്‍ എന്‍റെ ഹൃദയം നിന്‍റെ കരുണയില്‍ അത്യധികം ആഹ്ലാദിക്കുന്നു. നീയെന്നെ വിധിക്കുമ്പോള്‍, ഞാന്‍ യോഗ്യനല്ലെങ്കിലും, നിന്‍റെ പ്രവൃത്തികളുടെ ഗഹനതയെപ്പറ്റി കൂടുതല്‍ ബോധ്യം എനിക്കുണ്ടാകുന്നു. കാരണം അധികാരവും ജ്ഞാനവും നിന്നിൽ നിറഞ്ഞിരിക്കുന്നു. എന്‍റെ ശരീരം ക്ലേശങ്ങള്‍ സഹിക്കുന്നുണ്ടെങ്കിലും എന്‍റെ ആത്മാവ് ആശ്വാസം കണ്ടെത്തുന്നു. നിന്‍റെ ജ്ഞാനത്തെയും പ്രവൃത്തികളെയും ഞാന്‍ സ്തുതിക്കാതിരിക്കുന്നതെങ്ങനെ? അങ്ങയെ അറിഞ്ഞതിനുശേഷം ഞാന്‍ മരിച്ചാലും, അത് ആഹ്ലാദത്തോടെയും സന്തോഷത്തോടെയും ആകാതിരിക്കുന്നതെങ്ങനെ? സര്‍വശക്തനേ! ഞാന്‍ അവിടുത്തെ ദര്‍ശിക്കരുതെന്ന് യഥാര്‍ഥമായും നീ ആഗ്രഹിക്കുന്നുണ്ടോ? നിന്‍റെ വിധി ഏറ്റുവാങ്ങാന്‍ ശരിക്കും ഞാന്‍ അയോഗ്യനാണോ? എന്നില്‍ നീ കാണുവാന്‍ ആഗ്രഹിക്കാത്ത എന്തോ ഉണ്ട് എന്നതാണോ അതിനു കാരണം?" അത്തരം പരീക്ഷണങ്ങളില്‍, പത്രോസിന് എന്‍റെ ഹിതം കൃത്യമായി മനസിലാക്കുവാന്‍ സാധിച്ചില്ല എങ്കിലും, ഞാന്‍ അവനെ ഉപയോഗപ്പെടുത്തുന്നതില്‍ അവന് അഭിമാനവും ബഹുമതിയും അനുഭവപ്പെട്ടിരുന്നു എന്നുള്ളതും (മനുഷ്യര്‍ എന്‍റെ മഹത്വവും ക്രോധവും ദര്‍ശിക്കേണ്ടതിനായി അവന്‍ എന്‍റെ ന്യായവിധി സ്വീകരിച്ചുവെങ്കിലും) ഈ പരീക്ഷണങ്ങള്‍ അവനെ തളര്‍ത്തിയില്ല എന്നതും വ്യക്തമായിരുന്നു. അവന് എന്നോടുണ്ടായിരുന്ന വിശ്വസ്തത നിമിത്തവും ഞാൻ അവന്‍റെമേൽ ചൊരിഞ്ഞ അനുഗ്രഹം നിമിത്തവും ആയിരക്കണക്കിനു വര്‍ഷങ്ങളായി അവന്‍ മനുഷ്യന് ഒരു അനുകരണപാത്രവും മാതൃകയുമായിരിക്കുന്നു. ഇതല്ലേ കൃത്യമായും നിങ്ങള്‍ അനുകരിക്കേണ്ടത്? ഞാന്‍ പത്രോസിനെപ്പറ്റി ഇത്രയധികം പറഞ്ഞത് എന്തിനാണെന്ന് കൂലങ്കഷമായി ചിന്തിക്കുക. ഈ തത്ത്വങ്ങൾ അനുസരിച്ചായിരിക്കണം നിങ്ങള്‍ പ്രവര്‍ത്തിക്കേണ്ടത്.

കുറച്ചാളുകള്‍ക്കേ എന്നെ അറിയൂ എങ്കിലും ഞാന്‍ മനുഷ്യന്‍റെമേല്‍ എന്‍റെ ക്രോധം ചൊരിയുന്നില്ല. കാരണം ആളുകള്‍ വളരെയധികം പരിമിതികള്‍ ഉള്ളവരാണ്. ഞാന്‍ ആവശ്യപ്പെടുന്ന നിലവാരത്തിലെത്തുക അവരെ സംബന്ധിച്ചിടത്തോളം അത്യന്തം കഠിനമാണ്. ഇങ്ങനെ, മനുഷ്യനോട് ഞാന്‍ ഇന്നുവരെ ആയിരക്കണക്കിനു വര്‍ഷങ്ങള്‍ സഹിഷ്ണുത കാണിച്ചിരിക്കുന്നു. എന്നിരുന്നാലും എന്‍റെ സഹിഷ്ണുതയെ നിങ്ങള്‍ നിസ്സാരമായി കാണില്ല എന്നു ഞാന്‍ പ്രതീക്ഷിക്കുന്നു. പത്രോസിലൂടെ നിങ്ങള്‍ എന്നെ അറിയുകയും എന്നെ തേടുകയും വേണം. അവന്‍റെ അനുഭവങ്ങളിലൂടെ മുന്‍പെങ്ങും ഇല്ലാത്തവിധം നിങ്ങള്‍ പ്രബുദ്ധരാകുകയും മനുഷ്യന്‍ ഇതുവരെ എത്തിച്ചേരാത്ത തലങ്ങളിലേക്ക് ഉയരുകയും വേണം. മുഴു പ്രപഞ്ചത്തിലും ആകാശവിതാനത്തിലും, സ്വര്‍ഗത്തിലും ഭൂമിയിലുമുള്ള എല്ലാറ്റിനെയും എടുത്താല്‍, ഭൂമിയിലും സ്വര്‍ഗത്തിലുമുള്ള എല്ലാം എന്‍റെ അവസാനഘട്ട പ്രവൃത്തിക്കായി അവയുടെ എല്ലാ അധ്വാനവും നല്കുന്നു. തീര്‍ച്ചയായും, സാത്താന്റെ ശക്തികളുടെ ആജ്ഞകളാല്‍ നിയന്ത്രിക്കപ്പെടുന്ന കാഴ്ചക്കാരാകുവാന്‍ നിങ്ങള്‍ ആഗ്രഹിക്കുന്നില്ലല്ലോ? മനുഷ്യരുടെ ഹൃദയങ്ങളിൽ എന്നെപ്പറ്റിയുള്ള അറിവ് കാർന്നുതിന്നുകൊണ്ട്, അവസാന മരണപ്പിടച്ചിലില്‍ പല്ലു ഞെരിച്ച്, കൂര്‍ത്ത നഖങ്ങള്‍ കാട്ടി സാത്താന്‍ എപ്പോഴും അവിടെത്തന്നെയുണ്ട്. ഈ സമയത്ത് അതിന്‍റെ കുതന്ത്രങ്ങള്‍ക്ക് ഇരയാകുവാന്‍ നിങ്ങള്‍ ആഗ്രഹിക്കുന്നുണ്ടോ? എന്‍റെ പ്രവൃത്തി അവസാനം പൂര്‍ത്തിയാകുന്ന ഈ സമയത്ത് നിങ്ങളുടെ ജീവിതം നശിപ്പിക്കുവാന്‍ നിങ്ങള്‍ ആഗ്രഹിക്കുന്നുണ്ടോ? ഞാന്‍ എന്‍റെ സഹിഷ്ണുത ഒന്നുകൂടി പ്രകടിപ്പിക്കുവാനാണോ നിങ്ങള്‍ കാത്തിരിക്കുന്നത്? എന്നെക്കുറിച്ചുള്ള അറിവ് തേടുന്നത് പ്രധാനമാണ്. എന്നാല്‍ പ്രവൃത്തിയില്‍ ശ്രദ്ധിക്കുന്നതും വളരെ അനിവാര്യമാണ്. എന്‍റെ വചനങ്ങള്‍ ഞാന്‍ നിങ്ങള്‍ക്ക് നേരിട്ട് വെളിപ്പെടുത്തുകയാണ്. നിങ്ങള്‍ക്ക് എന്‍റെ മാര്‍ഗദര്‍ശനം പിന്തുടരാന്‍ സാധിക്കുമെന്നും നിങ്ങള്‍ക്കിപ്പോള്‍ സ്വന്തം പദ്ധതികളും സ്വപ്നങ്ങളുമൊന്നും ഇല്ല എന്നും ഞാന്‍ കരുതുന്നു.

പടിഞ്ഞാറു നിന്നുള്ള എല്ലാ ശാഖകളും എന്റെ സ്വരം കേള്‍ക്കണം: 

മുന്‍പ് നിങ്ങളെന്നോട് വിശ്വസ്തരായിരുന്നോ? എന്റെ ഉപദേശത്തിന്‍റെ ശ്രേഷ്ഠമായ വാക്കുകള്‍ നിങ്ങള്‍ കേട്ടുവോ? നിങ്ങളുടെ പ്രതീക്ഷകള്‍ യഥാര്‍ഥമായതും അവ്യക്തമോ അനിശ്ചിതമോ അല്ലാത്തതുമാണോ? മനുഷ്യരുടെ വിശ്വസ്തതയാകട്ടെ, മനുഷ്യരുടെ സ്നേഹമാകട്ടെ, മനുഷ്യരുടെ വിശ്വാസമാകട്ടെ--എന്നില്‍ നിന്നല്ലാതെ ഇവയൊന്നും വരുന്നില്ല. ഞാന്‍ നല്‍കാതെ ഇവയൊന്നും ഉണ്ടാകുന്നുമില്ല. എന്റെ ജനമേ, നിങ്ങള്‍ എന്റെ വചനങ്ങള്‍ ശ്രവിക്കുമ്പോള്‍, എന്റെ ഇംഗിതം മനസിലാക്കുന്നുണ്ടോ? എന്റെ ഹൃദയം നിങ്ങള്‍ കാണുന്നുണ്ടോ? മുന്‍പ് സേവനത്തിന്റെ പാതയില്‍ നിങ്ങള്‍ ഉയര്‍ച്ചകളും താഴ്ചകളും മുന്നേറ്റങ്ങളും പിന്‍വാങ്ങലുകളും അനുഭവിച്ചു എന്നും, വീഴ്ച പറ്റുവാനും എന്നെ ചതിക്കുവാന്‍ പോലും പോന്ന സാഹചര്യങ്ങളും നേരിട്ടു എന്നുമുള്ള സത്യം നിലനില്‍ക്കെത്തന്നെ, ഓരോ നിമിഷവും ഞാന്‍ നിങ്ങളെ നിരന്തരം രക്ഷിച്ചുകൊണ്ടിരിക്കുകയായിരുന്നു എന്നു നിങ്ങള്‍ അറിഞ്ഞിരുന്നോ? ഓരോ നിമിഷവും ഞാന്‍ നിങ്ങളെ വിളിക്കുവാനും രക്ഷിക്കുവാനുമായി എന്‍റെ സ്വരമുയര്‍ത്തുകയായിരുന്നു എന്നും നിങ്ങള്‍ അറിഞ്ഞോ? പലതവണ നിങ്ങള്‍ സാത്താന്റെ വലയില്‍ വീണു. അനവധി തവണ നിങ്ങള്‍ മനുഷ്യരുടെ കെണികളില്‍ കുടുങ്ങിപ്പോയി. അനവധി തവണ നിങ്ങള്‍ പരസ്പരം വിട്ടുകൊടുക്കാന്‍ തയ്യാറാകാതെ അറ്റമില്ലാത്ത വഴക്കുകളിലേക്ക് വീണു. അനവധി തവണ, നിങ്ങളുടെ ശരീരം എന്റെ ഭവനത്തില്‍ ഉണ്ടായിരുന്നു. എന്നാല്‍ നിങ്ങളുടെ ഹൃദയം എങ്ങും കാണ്മാനുണ്ടായിരുന്നില്ല. എന്നിരുന്നാലും, പലതവണ നിങ്ങളെ പിടിച്ചെഴുന്നേല്‍പ്പിക്കുവാന്‍ ഞാന്‍ എന്റെ രക്ഷയുടെ കരങ്ങള്‍ നീട്ടി. പലതവണ ഞാന്‍ നിങ്ങള്‍ക്കിടയില്‍ കരുണയുടെ വിത്തുകള്‍ വിതച്ചു. പലതവണ സഹനത്തിനുശേഷമുള്ള നിങ്ങളുടെ ക്ലേശങ്ങളുടെ കാഴ്ച എനിക്കു സഹിക്കാവുന്നതിലും അപ്പുറമായിരുന്നു; പല തവണ...നിങ്ങള്‍ക്കിത് അറിയുമോ?

ഏതായാലും ഇന്ന് എന്റെ കരുതലില്‍, അവസാനം നിങ്ങള്‍ എല്ലാ ബുദ്ധിമുട്ടുകളും മറികടന്നിരിക്കുന്നു. ഞാന്‍ നിങ്ങളോടുകൂടെ സന്തോഷിക്കുന്നു; ഇത് എന്റെ ജ്ഞാനം ഉറഞ്ഞുകൂടിയതാണ്. എന്നിരുന്നാലും, ഇത് നന്നായി ഓര്‍മിക്കുക! നിങ്ങള്‍ കരുത്തുള്ളവരായിരുന്നപ്പോള്‍ ആരാണ് വീണുപോയത്? ഒരിക്കലും ബലഹീനതയുടെ നിമിഷങ്ങളിലൂടെ കടന്നുപോകാതെ ആരാണ് ശക്തരായിരുന്നത്? മനുഷ്യര്‍ക്കിടയില്‍ എന്നില്‍ നിന്നല്ലാത്ത ഏതെങ്കിലും അനുഗ്രഹം അനുഭവിച്ചത് ആരാണ്? എന്നില്‍ നിന്നല്ലാത്ത ഏതെങ്കിലും ദൗർഭാഗ്യം ആരാണ് അനുഭവിച്ചിട്ടുള്ളത്? എന്നെ സ്നേഹിക്കുന്നവര്‍ എല്ലാവര്‍ക്കും അനുഗ്രഹങ്ങള്‍ മാത്രമേ ലഭിക്കുകയുള്ളൂ എന്നായിരിക്കുമോ? ദൗർഭാഗ്യങ്ങള്‍ ഇയ്യോബിനെ വേട്ടയാടിയത് അവന്‍ എന്നെ സ്നേഹിക്കുന്നതില്‍ പരാജയപ്പെട്ടതിനാലും, പകരം എന്നെ എതിര്‍ക്കുവാന്‍ തീരുമാനിച്ചതിനാലും ആയിരിക്കുമോ? പൗലൊസിന് എന്റെ സാന്നിധ്യത്തില്‍ എന്നെ വിശ്വസ്തതയോടെ സേവിക്കുവാന്‍ സാധിച്ചത് അവനെന്നെ യഥാര്‍ഥത്തില്‍ സ്നേഹിക്കാന്‍ കഴിഞ്ഞതിനാല്‍ ആകുമോ? നിങ്ങള്‍ എന്റെ സാക്ഷ്യം മുറുകെപ്പിടിക്കുമെങ്കിലും, ശുദ്ധമായ സ്വര്‍ണം പോലെ കലര്‍പ്പുകളില്ലാത്ത സാക്ഷ്യം നിങ്ങള്‍ക്കിടയില്‍ ആര്‍ക്കെങ്കിലും ഉണ്ടാകുമോ? യഥാര്‍ഥമായ വിശ്വസ്തത പ്രകടിപ്പിക്കുവാന്‍ മനുഷ്യര്‍ക്ക് സാധിക്കുമോ? നിങ്ങളുടെ സാക്ഷ്യം എനിക്കു സന്തോഷം നല്‍കുന്നു എന്നത് നിങ്ങളുടെ "വിശ്വസ്തതയെ" ബാധിക്കാതിരിക്കുവാന്‍ തക്കവിധം? കാരണം, ഞാന്‍ ആരില്‍ നിന്നും അത്രയൊന്നും ആവശ്യപ്പെട്ടിട്ടില്ല. എന്റെ പദ്ധതിയുടെ യഥാര്‍ഥ ലക്ഷ്യത്തിനനുസരിച്ചാണെങ്കില്‍ നിങ്ങളെല്ലാവരും പ്രതീക്ഷിച്ച നിലവാരമില്ലാത്ത "കേടുപാടു സംഭവിച്ച ഉരുപ്പടികളായിരിക്കും". ഞാന്‍ നിങ്ങളോട് പറഞ്ഞ "കരുണയുടെ വിത്ത് വിതയ്ക്കുന്നതിന്" ഇതൊരു ഉദാഹരണമല്ലേ? നിങ്ങള്‍ കാണുന്നത് എന്റെ രക്ഷയല്ലേ?

നിങ്ങള്‍ പുറകിലേക്കു തിരിഞ്ഞുനോക്കി ചിന്തിക്കുകയും ഓര്‍ത്തെടുക്കുകയും വേണം. എന്റെ ഭവനത്തിലേക്ക് തിരിച്ചുവന്നതിനുശേഷം, സ്വന്തം നേട്ടങ്ങളെയോ കോട്ടങ്ങളെയോ പറ്റി ചിന്തിക്കാതെ, നിങ്ങളിലാരെങ്കിലും പത്രോസ് എന്നെ അറിഞ്ഞിരുന്നതുപോലെ അറിഞ്ഞിരുന്നോ? നിങ്ങള്‍ വേദപുസ്തകത്തിന്‍റെ ഉപരിപ്ലവമായ ഭാഗങ്ങള്‍ ഹൃദിസ്ഥമാക്കിയിരിക്കുന്നു. പക്ഷേ നിങ്ങള്‍ അതിന്റെ സത്ത ഉള്‍ക്കൊണ്ടിട്ടുണ്ടോ? അതുപോലെ നിങ്ങള്‍ ഇപ്പോഴും നിങ്ങളുടെ "മൂലധനത്തെ" മുറുകെപ്പിടിച്ചിരിക്കുന്നു. സ്വയം വിട്ടുകൊടുക്കാന്‍ നിങ്ങള്‍ തയ്യാറാകുന്നില്ല. ഞാന്‍ നിങ്ങളോട് അരുളിച്ചെയ്യുമ്പോള്‍, ഞാന്‍ നിങ്ങളോട് മുഖാമുഖം സംസാരിക്കുമ്പോള്‍, നിങ്ങളിലാരാണ് നിങ്ങളുടെ അടഞ്ഞ ചുരുള്‍ നിലത്തുവച്ച് ഞാന്‍ വെളിപ്പെടുത്തുന്ന ജീവന്റെ വചസുകള്‍ സ്വീകരിക്കുവാന്‍ എപ്പോഴെങ്കിലും തയ്യാറായിരുന്നിട്ടുള്ളത്? നിങ്ങള്‍ എന്റെ വചനങ്ങളെ ഒട്ടും പരിഗണിക്കുന്നില്ല, അവയെ വിലപ്പെട്ടതായി കാണുന്നുമില്ല. മറിച്ച്, നിങ്ങളുടെ സ്ഥാനം നിലനിര്‍ത്തുവാനായി എതിരാളികള്‍ക്കുനേരെ നിറയൊഴിക്കുവാനുള്ള ഒരു യന്ത്രത്തോക്കായിട്ടാണ് നിങ്ങള്‍ അവയെ കാണുന്നത്. എന്നെ അറിയുവാന്‍ വേണ്ടി എന്റെ വിധി സ്വീകരിക്കുവാന്‍ അല്‍പംപോലും നിങ്ങള്‍ ശ്രമിക്കുന്നില്ല. നിങ്ങളോരോരുത്തരും മറ്റൊരാള്‍ക്കുനേരെ ആയുധം ചൂണ്ടിയിരിക്കുന്നു. നിങ്ങളെല്ലാവരും "നിസ്വാര്‍ഥരാണ്". എല്ലാ സാഹചര്യങ്ങളിലും നിങ്ങള്‍ "മറ്റുള്ളവര്‍ക്കുവേണ്ടി ചിന്തിക്കുന്നു". കൃത്യമായി ഇതുതന്നെയല്ലേ നിങ്ങള്‍ ഇന്നലെയും ചെയ്തുകൊണ്ടിരുന്നത്? ഇന്നോ? നിങ്ങളുടെ "വിശ്വസ്തത" കുറച്ചളവുകൂടി കൂടിയിട്ടുണ്ട്, നിങ്ങള്‍ക്ക് അല്‍പം കൂടി പതം വന്നിട്ടുണ്ട്, അല്‍പം കൂടി പക്വത വന്നിട്ടുണ്ട്; ഇതുകാരണം, നിങ്ങള്‍ക്ക് എന്നോടുള്ള "ഭയം" കുറച്ചൊക്കെ വര്‍ധിച്ചിട്ടുണ്ട്, ആരും "അശ്രദ്ധമായി പ്രവര്‍ത്തിക്കുന്നില്ല". ഈ നിത്യമായ നിഷ്ക്രിയാവസ്ഥയില്‍ തന്നെ നിങ്ങള്‍ തുടരുന്നത് എന്തുകൊണ്ടാണ്? നിങ്ങളില്‍ നല്ല വശങ്ങള്‍ ഒരിക്കലും കാണുവാന്‍ സാധിക്കാത്തത് എന്തുകൊണ്ടാണ്? ഓഹ്, എന്റെ ജനമേ! ഭൂതകാലം എന്നേ പൊയ്മറഞ്ഞു; ഇനിയും നിങ്ങള്‍ അതിനെ മുറുകെപ്പിടിക്കേണ്ട. ഇന്നലെ ഉറച്ചുനിന്നതുകൊണ്ട് ഇന്ന് നിങ്ങള്‍ എന്നോടു ആത്മാര്‍ഥമായ വിശ്വസ്തത പ്രകടിപ്പിക്കണം; അതിലുപരി, നാളെ നിങ്ങള്‍ എനിക്കു നല്ല സാക്ഷ്യം വഹിക്കണം. അപ്പോള്‍ ഭാവിയില്‍ നിങ്ങള്‍ എന്റെ അനുഗ്രഹം നേടും. ഇതാണ് നിങ്ങള്‍ മനസിലാക്കേണ്ടത്.

ഞാന്‍ നിങ്ങള്‍ക്ക് മുന്‍പില്‍ സന്നിഹിതനല്ലെങ്കിലും, എന്റെ ആത്മാവ് തീര്‍ച്ചയായും നിങ്ങളുടെ മേല്‍ കൃപ വര്‍ഷിക്കും. എന്റെ അനുഗ്രഹങ്ങളെ നിങ്ങള്‍ വിലമതിക്കുമെന്നും അവയെ ആശ്രയിച്ചുകൊണ്ട്, സ്വയം അറിയുവാന്‍ നിങ്ങള്‍ക്ക് സാധിക്കുമെന്നും ഞാന്‍ പ്രതീക്ഷിക്കുന്നു. അവയെ നിങ്ങളുടെ മൂലധനമായി കണക്കാക്കരുത്; മറിച്ച്, നിങ്ങളില്‍ ഇല്ലാത്തവ നേടുവാന്‍ എന്റെ വചനങ്ങള്‍ നിങ്ങള്‍ ഉപയോഗിക്കണം. ഇതില്‍ നിന്നും നല്ല ഘടകങ്ങള്‍ നേടിയെടുക്കുകയും വേണം. ഇതാണ് ഞാന്‍ നിങ്ങള്‍ക്ക് നല്‍കുന്ന സന്ദേശം!

ഫെബ്രുവരി 28, 1992 

എന്‍റെ വെളിപാടുകള്‍ മൂര്‍ദ്ധന്യത്തിലെത്തുന്ന സമയം, എന്‍റെ വിധി പൂര്‍ത്തിയാകുന്ന സമയം, അതായിരിക്കും എന്‍റെ എല്ലാ ജനങ്ങളെയും അനാവരണം ചെയ്യുകയും പൂര്‍ണരാക്കുകയും ചെയ്യുന്ന സമയം. എന്‍റെ ഉദ്ദേശ്യത്തിന് അനുയോജ്യരും എന്‍റെ ഉപയോഗത്തിന് യോഗ്യരുമായവരെ ശാശ്വതമായി തിരഞ്ഞുകൊണ്ട് ഞാന്‍ ഈ പ്രപഞ്ചത്തിന്‍റെ എല്ലാ കോണുകളിലേക്കും സഞ്ചരിക്കുന്നു. ആര്‍ക്കാണ് മുന്നോട്ടുവന്ന് എന്നോട് സഹകരിക്കുവാന്‍ സാധിക്കുക? മനുഷ്യന് എന്നോടുള്ള സ്നേഹം വളരെ പരിമിതമാണ്. അവര്‍ക്ക് എന്നിലുള്ള വിശ്വാസമോ തുലോം തുച്ഛവും. ഇപ്പോള്‍ എന്‍റെ വാക്കുകള്‍ കൊണ്ടുള്ള പ്രഹരം ഞാന്‍ ആളുകളുടെ ബലഹീനതകളുടെമേല്‍ പ്രയോഗിച്ചില്ല എങ്കില്‍, സര്‍വവിജ്ഞാനികളും ഭൗതികവിഷയങ്ങളിൽ എല്ലാ അറിവുകളും ഉള്ളവരുമാണ് തങ്ങള്‍ എന്ന പോലെ അവര്‍ പൊങ്ങച്ചം പറയുകയും വീമ്പിളക്കുകയും തങ്ങള്‍ക്ക് എല്ലാം അറിയാമെന്ന രീതിയില്‍ സംസാരിക്കുകയും വീരവാദം നിറഞ്ഞ സിദ്ധാന്തങ്ങളുമായി മുന്നോട്ടു വരികയും ചെയ്യും. മുമ്പ് എന്നോട് "വിശ്വസ്തരായിരുന്നവരിലും" ഇന്ന് എന്നോടൊപ്പം "ഉറച്ചു നില്‍ക്കുന്നവരിലും" എത്ര പേര്‍ ഇപ്പോഴും വമ്പു പറയാന്‍ ധൈര്യപ്പെടുന്നുണ്ട്? തങ്ങളുടെ ഭാവിസാധ്യതകളെപ്പറ്റി രഹസ്യമായി സന്തോഷിക്കാത്തവര്‍ അവരില്‍ ആരാണുള്ളത്? ഞാന്‍ ആളുകളെ നേരിട്ട് വെളിച്ചത്തു കൊണ്ടുവരാതിരുന്ന സമയത്ത് അവര്‍ക്ക് ഒളിക്കാന്‍ ഒരിടമുണ്ടായിരുന്നില്ല. അപമാനത്താല്‍ വലയുകയായിരുന്നു അവര്‍. ഞാന്‍ മറ്റൊരു രീതിയില്‍ സംസാരിച്ചിരുന്നെങ്കില്‍ അത് എത്ര അധികമാകുമായിരുന്നു? ആളുകള്‍ക്ക് കടപ്പാടിന്‍റേതായ ഒരു ബോധം കുറച്ചുകൂടി കൂടുതല്‍ ഉണ്ടാകുമായിരുന്നു. ഒന്നിനും അവരെ സുഖപ്പെടുത്തുവാന്‍ സാധിക്കുകയില്ലെന്ന് അവര്‍ വിശ്വസിക്കുമായിരുന്നു. സ്വന്തം നിഷ്ക്രിയതയില്‍ കുറച്ചുകൂടി ഗാഢമായി അവര്‍ ബന്ധിക്കപ്പെടുമായിരുന്നു. ആളുകള്‍ക്ക് പ്രതീക്ഷ നഷ്ടപ്പെടുമ്പോള്‍ ദൈവരാജ്യത്തിന്‍റെ അഭിവാദനം ഔപചാരികമായി കേള്‍ക്കുന്നു. അത്, ആളുകള്‍ പറഞ്ഞപ്രകാരം ഇങ്ങനെയാണ്, "ഏഴിരട്ടി ബലപ്പെട്ട ആത്മാവ് പ്രവര്‍ത്തിക്കുവാന്‍ തുടങ്ങുന്ന സമയം". മറ്റു വാക്കുകളില്‍ പറഞ്ഞാല്‍ അതാണ് ദൈവരാജ്യത്തിന്‍റെ വാഴ്ച ഭൂമിയില്‍ ഔപചാരികമായി ആരംഭിക്കുന്ന സമയം. അപ്പോഴാണ് എന്‍റെ ദൈവികത നേരിട്ടു പ്രവര്‍ത്തിക്കുന്നതിനായി (യാതൊരു മാനസിക”പ്രക്രിയയും" ഇല്ലാതെ) പുറത്തുവരിക. ഒരു സ്വപ്നത്തില്‍ നിന്നും പുറത്തുവന്നതുപോലെ അല്ലെങ്കില്‍ ഉണര്‍ത്തപ്പെട്ടതുപോലെ എല്ലാ ആളുകളും തിരക്കിട്ടു പായുന്നു. ഉണരുമ്പോള്‍ തങ്ങള്‍ ഇത്തരം സാഹചര്യങ്ങളിലാണെന്നു കണ്ട് അവര്‍ അത്ഭുതപ്പെടുന്നു. മുമ്പ് സഭ സ്ഥാപിക്കുന്നതിനെപ്പറ്റി ഞാന്‍ ഒരുപാട് പറഞ്ഞിട്ടുണ്ട്; ഒരുപാട് രഹസ്യങ്ങള്‍ ഞാന്‍ വെളിപ്പെടുത്തിയിട്ടുണ്ട്. പക്ഷേ ആ പ്രവൃത്തി അതിന്‍റെ മൂര്‍ദ്ധന്യത്തില്‍ എത്തിയപ്പോള്‍ പെട്ടെന്നതിന്‍റെ അന്ത്യമായി. രാജ്യത്തിന്‍റെ സ്ഥാപനം എന്നാല്‍ വ്യത്യസ്തമാണ്. ആത്മീയതലത്തിലുള്ള പോരാട്ടം അന്ത്യഘട്ടത്തില്‍ എത്തുമ്പോള്‍ മാത്രമേ ഞാന്‍ ഭൂമിയില്‍ എന്‍റെ പ്രവര്‍ത്തനം വീണ്ടും തുടങ്ങുകയുള്ളൂ. എന്നുപറഞ്ഞാല്‍, എല്ലാ മനുഷ്യരും പോരാട്ടത്തില്‍ നിന്നും പിന്തിരിയുവാന്‍ ഒരുമ്പെടുന്ന ഘട്ടത്തില്‍ മാത്രമേ ഞാന്‍ എന്‍റെ പുതിയ പ്രവൃത്തി ഔപചാരികമായി തുടങ്ങുകയും ഉയര്‍ത്തിക്കൊണ്ടുവരികയും ചെയ്യുകയുള്ളൂ. ദൈവരാജ്യം സ്ഥാപിക്കുന്നതും സഭ സ്ഥാപിക്കുന്നതും തമ്മിലുള്ള പ്രധാനവ്യത്യാസം സഭ സ്ഥാപിക്കുമ്പോള്‍ ദൈവികതയാല്‍ നയിക്കപ്പെട്ടിരുന്ന മാനവസമൂഹത്തിനിടയിലാണ് ഞാന്‍ പ്രവര്‍ത്തിച്ചത് എന്നതാണ്; മനുഷ്യരുടെ വിരൂപമായ സ്വത്വത്തെ നേരിട്ട് വെളിപ്പെടുത്തി, അവരുടെ സത്തയെ വെളിവാക്കി, ഞാന്‍ അവരുടെ പഴയ സ്വഭാവത്തെ നേരിട്ട് കൈകാര്യം ചെയ്തു. അതിന്‍റെ ഫലമായി ഈ അടിസ്ഥാനത്തില്‍ അവര്‍ തങ്ങളെത്തന്നെ അറിയുകയും തങ്ങളുടെ ഹൃദയങ്ങളിലും വാക്കുകളിലും അവര്‍ ബോധ്യമുള്ളവരാകുകയും ചെയ്തു. രാജ്യം സ്ഥാപിക്കുമ്പോള്‍ എന്‍റെ ദൈവികതയിലൂടെ നേരിട്ടാണ് ഞാന്‍ പ്രവര്‍ത്തിക്കുന്നത്. എന്‍റെ വചനങ്ങളിലുള്ള അവരുടെ അറിവിന്‍റെ അടിസ്ഥാനത്തില്‍ എനിക്ക് എന്താണ് ഉള്ളതെന്നും ഞാന്‍ ആരാണെന്നും അറിയാന്‍ ഞാന്‍ എല്ലാ ജനങ്ങളെയും അനുവദിക്കുന്നു. ആത്യന്തികമായി മനുഷ്യാവതാരം എന്ന നിലയില്‍ എന്നെപ്പറ്റി അറിവുനേടാന്‍ ഞാന്‍ അവരെ അനുവദിക്കുകയും ചെയ്യുന്നു. അവ്യക്തനായ ഒരു ദൈവത്തിനുവേണ്ടിയുള്ള മനുഷ്യവര്‍ഗത്തിന്‍റെ അന്വേഷണം അങ്ങനെ അവസാനിക്കുന്നു. സ്വര്‍ഗസ്ഥനായ ദൈവത്തിനുവേണ്ടി ഹൃദയത്തില്‍ ഒരിടം മാറ്റിവയ്ക്കുന്നത് അങ്ങനെ അവര്‍ അവസാനിപ്പിക്കുകയും ചെയ്യുന്നു; അതായത് മനുഷ്യാവതാരം ആയിരിക്കുമ്പോള്‍ ഞാന്‍ ചെയ്യുന്ന പ്രവൃത്തികളെക്കുറിച്ചറിയാന്‍ മനുഷ്യരെ ഞാന്‍ അനുവദിക്കുന്നു. ഭൂമിയിലെ എന്‍റെ സമയം അങ്ങനെയാണ് അവസാനിക്കുക.

ദൈവരാജ്യത്തിന്‍റെ സ്ഥാപനം നേരിട്ട് ആത്മീയതലത്തെ ലക്ഷ്യം വച്ചുള്ളതാണ്. അതായത്, ആത്മീയതലത്തിലെ യുദ്ധത്തിന്‍റെ അവസ്ഥ നേരിട്ട് എന്‍റെ എല്ലാ ജനങ്ങള്‍ക്കും വ്യക്തമാക്കിക്കൊടുക്കുന്നു. സഭയില്‍ മാത്രമല്ല, അല്ലെങ്കില്‍, ദൈവരാജ്യത്തിന്‍റെ യുഗത്തില്‍ പ്രത്യേകിച്ചും എല്ലാ മനുഷ്യരും എപ്പോഴും യുദ്ധത്തിലാണ് എന്നു കാണിക്കുവാന്‍ അതു മതി. ഭൗതികശരീരം ഉണ്ടായിട്ടും അവര്‍ക്കു മുമ്പില്‍ ആത്മീയതലം നേരിട്ടു വെളിവാക്കപ്പെടുകയാണ്. അവര്‍ ആത്മീയതലത്തിലെ ജീവിതവുമായി നേരിട്ടു സമ്പര്‍ക്കത്തില്‍ വരികയാണ്. അങ്ങനെ നിങ്ങള്‍ വിശ്വാസികളാകാന്‍ തുടങ്ങുമ്പോള്‍ എന്‍റെ പ്രവൃത്തിയുടെ അടുത്ത ഭാഗത്തിനായി നിങ്ങള്‍ ശരിയായി തയ്യാറെടുക്കണം. നിങ്ങളുടെ ഹൃദയം പൂര്‍ണമായും സമര്‍പ്പിക്കണം; അപ്പോള്‍ മാത്രമേ എന്‍റെ ഹൃദയത്തെ തൃപ്തിപ്പെടുത്താന്‍ നിങ്ങള്‍ക്ക് സാധിക്കുകയുള്ളൂ. സഭയില്‍ മുമ്പ് സംഭവിച്ചതിനെപ്പറ്റിയൊന്നും ഞാന്‍ ചിന്തിക്കുന്നില്ല; ഇന്ന്‍ ഇത് ദൈവരാജ്യത്തിലാണ് സംഭവിക്കുന്നത്. എന്‍റെ പദ്ധതിയുടെ ഓരോ ചുവടുവയ്പ്പും സാത്താന്‍ രഹസ്യമായി പിന്തുടരുന്നുണ്ടായിരുന്നു. എൻറെ ജ്ഞാനം വെളിവാകാൻ ഉപകരിക്കുന്ന ഒത്ത എതിരാളി എന്ന നിലയില്‍ എന്‍റെ യഥാര്‍ത്ഥ പദ്ധതി തടസ്സപ്പെടുത്തുവാനുള്ള മാര്‍ഗ്ഗങ്ങളും വഴികളും എപ്പോഴും അവന്‍ തേടിക്കൊണ്ടിരുന്നു. എന്നിരുന്നാലും അതിന്‍റെ വഞ്ചന നിറഞ്ഞ കുതന്ത്രങ്ങള്‍ക്ക് കീഴ്പ്പെടാന്‍ എനിക്കു സാധിക്കുമായിരുന്നോ? സ്വര്‍ഗത്തിലും ഭൂമിയിലുമുള്ള എല്ലാം എന്നെ സേവിക്കുന്നു. സാത്താന്‍റെ വഞ്ചന നിറഞ്ഞ കുതന്ത്രങ്ങള്‍ക്കും ഇതില്‍ നിന്നും വ്യത്യസ്തമായിരിക്കാന്‍ സാധിക്കുമോ? ഇവിടെയാണ് കൃത്യമായും എന്‍റെ വിജ്ഞാനം വഴിപിരിയുന്നത്; ഇതാണ് കൃത്യമായും എന്‍റെ പ്രവൃത്തികളെ സംബന്ധിച്ചിടത്തോളം അത്ഭുതകരമായിട്ടുള്ളത്. ഇതാണ് എന്‍റെ മുഴുവന്‍ നിർവ്വഹണപദ്ധതിയുടെയും നടത്തിപ്പിന്‍റെ പ്രമാണം. ദൈവരാജ്യം സ്ഥാപിക്കുന്ന യുഗത്തിലും സാത്താന്‍റെ വഞ്ചന നിറഞ്ഞ കുതന്ത്രങ്ങളെ ഞാന്‍ അവഗണിക്കുന്നില്ല., അതേസമയം ഞാന്‍ ചെയ്യേണ്ട പ്രവൃത്തി തുടര്‍ന്നും ചെയ്യുന്നു പ്രപഞ്ചത്തിലും മറ്റെല്ലാത്തിലും വച്ച്, എന്നെത്തന്നെ പ്രതിഫലിപ്പിക്കുന്നതിന് ഉതകുന്ന എതിർശക്തിയായി തെരഞ്ഞെടുത്തിരിക്കുന്നത് സാത്താന്‍റെ പ്രവര്‍ത്തനങ്ങളാണ്. ഇത് എന്‍റെ ജ്ഞാനത്തിന്‍റെ പ്രകാശനമല്ലേ? ഇതല്ലേ കൃത്യമായും എന്‍റെ പദ്ധതിയെ സംബന്ധിച്ചിടത്തോളം അത്ഭുതകരമായിട്ടുള്ളത്? ദൈവരാജ്യത്തിന്‍റെ യുഗത്തിലേക്ക് പ്രവേശിക്കുന്ന അവസരത്തില്‍, സ്വര്‍ഗത്തിലും ഭൂമിയിലും ഉള്ള സകലതും പൂര്‍ണമായും രൂപാന്തപ്പെട്ടിരിക്കുന്നു. അവയെല്ലാം ആഘോഷിക്കുകയും ആഹ്ലാദിക്കുകയും ചെയ്യുന്നു. നിങ്ങള്‍ അവയില്‍ നിന്നും ഏതെങ്കിലും തരത്തില്‍ വ്യത്യാസപ്പെട്ടിരിക്കുന്നുണ്ടോ? ആരുടെ ഹൃദയത്തിലാണ് തേനിന്‍റെ മധുരമില്ലാത്തത്? ആരാണ് ആഹ്ലാദത്താല്‍ നിറയാത്തത്? ആരാണ് സന്തോഷത്താല്‍ നൃത്തം വയ്ക്കാത്തത്? ആരാണ് സ്തുതിയുടെ വചനങ്ങള്‍ പറയാത്തത്?

മുകളില്‍ ഞാന്‍ സംസാരിക്കുകയും സംവദിക്കുകയും ചെയ്ത എല്ലാറ്റിന്‍റെയും ലക്ഷ്യങ്ങളും ഉത്ഭവവും നിങ്ങള്‍ക്ക് മനസ്സിലാകുന്നുണ്ടോ ഇല്ലയോ? ഞാനിതു ചോദിച്ചില്ലെങ്കില്‍ മിക്ക ആളുകളും ഞാന്‍ വെറുതെ ജല്പിക്കുകയാണെന്ന് കരുതുകയും എന്‍റെ വാക്കുകളുടെ ഉറവിടം മനസ്സിലാക്കാന്‍ അവര്‍ക്ക് സാധിക്കാതെ വരികയും ചെയ്യും. നിങ്ങള്‍ അവയെപ്പറ്റി ശ്രദ്ധാപൂര്‍വ്വം ചിന്തിച്ചാല്‍ അവയുടെ പ്രാധാന്യം നിങ്ങള്‍ക്ക് മനസ്സിലാകും. നീ അവയെ സസൂക്ഷ്മം വായിക്കുന്നത് നന്നായിരിക്കും: എന്‍റെ വചനങ്ങളില്‍ നിനക്കു ഗുണകരമല്ലാത്തവ ഏതെങ്കിലുമുണ്ടോ? നിന്‍റെ ജീവന് വളരുവാന്‍ പ്രേരകമല്ലാത്തവ ഏതെങ്കിലുമുണ്ടോ? ആത്മീയതലത്തിലെ യാഥാര്‍ത്ഥ്യത്തെപ്പറ്റി പറയാത്തവ ഏതെങ്കിലുമുണ്ടോ? മിക്ക ആളുകളും വിചാരിക്കുന്നത് എന്‍റെ വാക്കുകള്‍ക്ക് അര്‍ത്ഥമോ യുക്തിയോ ഇല്ല എന്നാണ്, അവയ്ക്കു വിശദീകരണമോ വ്യാഖ്യാനമോ ഇല്ല എന്നാണ്. എന്‍റെ വചനങ്ങള്‍ അത്രയും ദുര്‍ഗ്രഹവും ദുര്‍ജ്ഞേയവുമാണോ? നിങ്ങള്‍ എന്‍റെ വചനങ്ങള്‍ക്ക് യഥാര്‍ത്ഥത്തില്‍ കീഴ്പ്പെടുന്നുണ്ടോ? നിങ്ങള്‍ എന്‍റെ വാക്കുകള്‍ യഥാര്‍ത്ഥത്തില്‍ സ്വീകരിക്കുന്നുണ്ടോ? വെറും കളിപ്പാട്ടങ്ങളായിട്ടല്ലേ നിങ്ങള്‍ അവയെ കാണുന്നത്? നിന്‍റെ വൈരൂപ്യത്തെ മറയ്ക്കുന്നതിനുള്ള വസ്ത്രമായിട്ടല്ലേ നീ അവയെ ഉപയോഗിക്കുന്നത്? ഈ വിശാലമായ ലോകത്ത് ആരെയാണ് ഞാന്‍ നേരിട്ടു പരിശോധിച്ചിട്ടുള്ളത്? ആരാണ് വ്യക്തിപരമായി എന്‍റെ ആത്മാവിന്‍റെ വചനങ്ങള്‍ ശ്രവിച്ചിട്ടുള്ളത്? അനവധി ആളുകള്‍ ഇരുട്ടില്‍ തപ്പിത്തടയുന്നു; അനവധി പേര്‍ കഷ്ടപ്പാടുകൾക്കിടയിൽ പ്രാര്‍ത്ഥിക്കുന്നു; ഒട്ടനവധി പേര്‍, വിശപ്പിലും തണുപ്പിലും പ്രതീക്ഷയോടെ ഉറ്റുനോക്കുന്നു; വളരെയധികം പേര്‍ സാത്താനാല്‍ ബന്ധിക്കപ്പെട്ടിരിക്കുകയാണ്; എന്നിരുന്നാലും കുറേ പേര്‍ക്ക് എങ്ങോട്ടാണ് തിരിയേണ്ടത് എന്നറിയില്ല, കുറെപ്പേര്‍ അവരുടെ സന്തോഷത്തിനു മധ്യേ എന്നെ വഞ്ചിക്കുന്നു, കുറെപ്പേര്‍ നന്ദിയില്ലാത്തവരാണ്; പിന്നെയും കുറെപ്പേര്‍ സാത്താന്‍റെ വഞ്ചന നിറഞ്ഞ കുതന്ത്രങ്ങളോട് വിശ്വസ്തത പുലര്‍ത്തുന്നു. നിങ്ങളില്‍ ആരാണ് ഇയ്യോബ്? ആരാണ് പത്രോസ്? ഞാന്‍ എന്തുകൊണ്ടാണ് ​ഇയ്യോബിനെപ്പറ്റി വീണ്ടും വീണ്ടും പരാമര്‍ശിച്ചത്? ഞാന്‍ എന്തുകൊണ്ടാണ് ഇത്ര തവണ പത്രോസിനെപ്പറ്റി പരാമര്‍ശിച്ചത്? എനിക്കു നിങ്ങളെപ്പറ്റിയുള്ള പ്രതീക്ഷകള്‍ എന്താണെന്ന് നിങ്ങള്‍ക്ക് എപ്പോഴെങ്കിലും മനസ്സിലായിട്ടുണ്ടോ? അത്തരം കാര്യങ്ങളെക്കുറിച്ച് ചിന്തിക്കാന്‍ നിങ്ങള്‍ കൂടുതല്‍ സമയം ചെലവഴിക്കണം.

പത്രോസ് എന്നോടു വളരെ വര്‍ഷങ്ങള്‍ വിശ്വസ്തനായിരുന്നു. എന്നാല്‍ അവന്‍ ഒരിക്കലും മുറുമുറുക്കുകയോ പരാതി പറയുകയോ ചെയ്തില്ല; ഇയ്യോബ് പോലും അവന് തുല്യനായിരുന്നില്ല. യുഗാന്തരങ്ങളില്‍ എല്ലാ വിശുദ്ധന്മാരും പത്രോസിന് പിറകിലായി. അവന്‍ എന്നെ അറിയാന്‍ ശ്രമിക്കുക മാത്രമല്ല, സാത്താന്‍ തന്‍റെ വഞ്ചന നിറഞ്ഞ കുതന്ത്രങ്ങള്‍ നടപ്പിലാക്കുന്ന സമയത്ത് എന്നെ അറിയുകയും ചെയ്തു. ഇത് പത്രോസിനെ എപ്പോഴും എന്‍റെ ഇംഗിതത്തിനനുസരിച്ച് വളരെ വര്‍ഷങ്ങള്‍ എന്നെ സേവിക്കുന്നതിലേക്ക് നയിച്ചു. ഈ കാരണം കൊണ്ടുതന്നെ അവന്‍ ഒരിക്കലും സാത്താനാല്‍ ചൂഷണം ചെയ്യപ്പെട്ടില്ല. ഇയ്യോബിന്റെ വിശ്വാസത്തില്‍ നിന്നും അവന്‍ പാഠങ്ങള്‍ ഉള്‍ക്കൊണ്ടു. എങ്കിലും ഇയ്യോബിന്‍റെ ന്യൂനതകള്‍ കൃത്യമായി മനസ്സിലാക്കി. ഇയ്യോബിന്‍റെ വിശ്വാസം വലുതായിരുന്നെങ്കിലും ആത്മീയതലത്തിലെ കാര്യങ്ങളെക്കുറിച്ച് അവന്‍ അജ്ഞനായിരുന്നു. അതുകൊണ്ട് അവന്‍ യാഥാര്‍ത്ഥ്യത്തിനു യോജിക്കാത്ത അനവധി വചനങ്ങള്‍ പറഞ്ഞു. ഇയ്യോബിന്‍റെ അറിവ് ആഴമില്ലാത്തതും പൂര്‍ണത നേടാന്‍ കഴിവില്ലാത്തതുമായിരുന്നു എന്നാണ് ഇത് സൂചിപ്പിക്കുന്നത്. അതുകൊണ്ട് പത്രോസ് ആത്മാവിനെപ്പറ്റി ഒരു അവബോധം ഉണ്ടാകുന്നതിനായി എപ്പോഴും ശ്രമിച്ചുകൊണ്ടിരുന്നു. ആത്മീയതലത്തിലെ ചലനങ്ങള്‍ നിരീക്ഷിക്കുവാനും എപ്പോഴും അവന്‍ ശ്രദ്ധിച്ചു. ഇതിന്‍റെ ഫലമായി എന്‍റെ ആഗ്രഹങ്ങള്‍ കുറച്ചെങ്കിലും മനസ്സിലാക്കാന്‍ അവനു സാധിച്ചു എന്നു മാത്രമല്ല, സാത്താന്‍റെ ചതിനിറഞ്ഞ കുതന്ത്രങ്ങളെപ്പറ്റി അല്‍പം അറിവും അവനുണ്ടായി. ഇതുകാരണം എന്നെക്കുറിച്ചുള്ള അവന്‍റെ അറിവ് യുഗങ്ങളില്‍ തന്നെ ആരെക്കാളും അധികമായി വളര്‍ന്നു.

പത്രോസിന്‍റെ അനുഭവത്തില്‍ നിന്നും, മനുഷ്യര്‍ എന്നെ അറിയുവാന്‍ ആഗ്രഹിക്കുന്നുണ്ടെങ്കില്‍ അവര്‍ ഇതിന് ആത്മാവിനുള്ളില്‍ ശ്രദ്ധാപൂര്‍ണ്ണമായ പരിഗണന നല്‍കുന്നതില്‍ ശ്രദ്ധിക്കണം എന്നു മനസ്സിലാക്കാന്‍ ബുദ്ധിമുട്ടൊന്നും ഇല്ല. നീ എനിക്കുവേണ്ടി ബാഹ്യമായി കുറച്ചു സമയം "നീക്കിവയ്ക്കണമെന്ന്" ഞാന്‍ ആവശ്യപ്പെടുന്നില്ല. ഇതിനു രണ്ടാമതേ പ്രാധാന്യമുള്ളൂ. നീ എന്നെ അറിയുന്നില്ലെങ്കില്‍ നീ പറയുന്ന വിശ്വാസവും സ്നേഹവും വിശ്വസ്തതയുമെല്ലാം വെറും മിഥ്യകളാണ്; അവയെല്ലാം ഉപരിപ്ലവമാണ്. നീയാകട്ടെ, തീര്‍ച്ചയായും എനിക്കു മുമ്പില്‍ വളരെ വീരവാദം മുഴക്കുകയും എന്നാല്‍ സ്വയം അറിയാതിരിക്കുകയും ചെയ്യുന്ന ഒരാളായിരിക്കും. അങ്ങനെയാണെങ്കില്‍ സാത്താന്‍ ഒരിക്കല്‍ കൂടി നിന്നെ കെണിയില്‍ പെടുത്തുകയും നിനക്കു രക്ഷപ്പെടാന്‍ സാധിക്കാതെ വരികയും ചെയ്യും. നീ നാശത്തിന്‍റെ പുത്രനാകുകയും വിനാശത്തിനു പാത്രമാകുകയും ചെയ്യും. ഏതായാലും, ഉദാസീനതയോടും അശ്രദ്ധയോടും കൂടിയാണ് നീയെന്‍റെ വചനങ്ങളെ സമീപിക്കുന്നതെങ്കില്‍ നീയെന്നെ എതിര്‍ക്കുകയാണെന്നതില്‍ സംശയമില്ല. 

ഇത് സത്യമാണ്. നീ ആത്മീയതലത്തിന്‍റെ പടിവാതിലിലൂടെ എന്‍റെ ശിക്ഷണത്തിന് വിധേയരായ അനവധിയായ ആത്മാക്കളെ നോക്കുന്നത് നന്നായിരിക്കും. അവരിലാരാണ്, എന്‍റെ വചനങ്ങളെ അഭിമുഖീകരിച്ചിട്ട് അവയെ നിസംഗതയോടെയും, അശ്രദ്ധയോടെയും അസ്വീകാര്യതയോടെയും സമീപിക്കാതിരുന്നിട്ടുള്ളത്? അവരില്‍ ആരാണ് എന്‍റെ വചനങ്ങളെ ദോഷദര്‍ശിയായി സമീപിക്കാതിരുന്നിട്ടുള്ളത്? അവരില്‍ ആരാണ് എന്‍റെ വചനങ്ങളില്‍ കുറ്റം കണ്ടുപിടിക്കാന്‍ ശ്രമിക്കാതിരുന്നിട്ടുള്ളത്? അവരില്‍ ആരാണ് "സ്വയം സംരക്ഷിക്കാന്‍" എന്‍റെ വചനങ്ങളെ "പ്രതിരോധ ആയുധങ്ങളായി" ഉപയോഗിക്കാതിരുന്നിട്ടുള്ളത്? അവര്‍ എന്‍റെ വചനങ്ങളുടെ ഉള്ളടക്കത്തെ എന്നെ അറിയാനുള്ള ഒരു മാര്‍ഗ്ഗമായി ഉപയോഗിക്കാതെ, വെറും കളിപ്പാട്ടങ്ങളായി കണക്കാക്കി. ഇങ്ങനെ അവര്‍ എന്നെ നേരിട്ട് എതിര്‍ക്കുകയായിരുന്നില്ലേ? ആരാണ് എന്‍റെ വചനങ്ങള്‍? ആരാണ് എന്‍റെ ആത്മാവ്? ഞാന്‍ നിങ്ങളോട് ഇത്തരം ചോദ്യങ്ങള്‍ നിരവധി തവണ ചോദിച്ചിട്ടുണ്ട്. എന്നിട്ടും നിങ്ങള്‍ക്കവയെപ്പറ്റി കൂടുതല്‍ ഉന്നതവും വ്യക്തവുമായ ഉള്‍ക്കാഴ്ച ലഭിച്ചിട്ടുണ്ടോ? നിങ്ങള്‍ അവയെ എപ്പോഴെങ്കിലും ശരിക്കും അനുഭവിച്ചിട്ടുണ്ടോ? ഞാന്‍ ഒരിക്കല്‍ക്കൂടി നിന്നെ ഓര്‍മ്മപ്പെടുത്തുന്നു: എന്‍റെ വചനങ്ങളെ അറിയുകയോ സ്വീകരിക്കുകയോ പ്രവൃത്തിയില്‍ വരുത്തുകയോ ചെയ്യുന്നില്ലെങ്കില്‍ നിങ്ങള്‍ തീര്‍ച്ചയായും എന്‍റെ ശിക്ഷണത്തിന് വിധേയരാകും! നിങ്ങള്‍ തീര്‍ച്ചയായും സാത്താന് ഇരകളാകും!

നിങ്ങള്‍ എന്‍റെ ഭവനത്തിലുള്ളവർ ആയതുകൊണ്ട്, നിങ്ങള്‍ എന്‍റെ രാജ്യത്തില്‍ വിശ്വസ്തരായതുകൊണ്ട്, നിങ്ങള്‍ ചെയ്യുന്ന എല്ലാ കാര്യങ്ങളിലും ഞാന്‍ ആവശ്യപ്പെടുന്ന നിലവാരം കാത്തുസൂക്ഷിക്കണം. നിങ്ങള്‍ ഒഴുകിനീങ്ങുന്ന ഒരു മേഘം എന്നതില്‍ കൂടുതല്‍ ഒന്നും ആകരുതെന്നല്ല ഞാന്‍ ആവശ്യപ്പെടുന്നത്. മറിച്ച്, നിങ്ങള്‍ തിളങ്ങുന്ന മഞ്ഞാകണമെന്നും അതിന്‍റെ സത്തയെയും, അതിലുമധികമായി, അതിന്‍റെ മൂല്യത്തെയും സ്വന്തമാക്കണമെന്നാണ്. വിശുദ്ധദേശത്തുനിന്നാണ് വരുന്നത് എന്നതുകൊണ്ട് ഞാന്‍ താമരപ്പൂവ് പോലെയല്ല. താമരയ്ക്ക് പേരു മാത്രമേയുള്ളൂ, സത്തയില്ല. കാരണം അതു വരുന്നത് ചേറിൽ നിന്നാണ്, വിശുദ്ധനാട്ടില്‍ നിന്നല്ല. ഒരു പുതിയ സ്വര്‍ഗം ഭൂമിമേല്‍ ഇറങ്ങിവരികയും ഒരു പുതിയ ഭൂമി ആകാശത്തിനുമേല്‍ വിതാനിക്കുകയും ചെയ്യുന്ന സമയമാണ് കൃത്യമായും ഞാന്‍ ഔദ്യോഗികമായി മനുഷ്യര്‍ക്കിടയില്‍ പ്രവര്‍ത്തിക്കുന്ന സമയം. മനുഷ്യരില്‍ ആര്‍ക്കാണ് എന്നെ അറിയാവുന്നത്? ആരാണ് ഞാന്‍ എഴുന്നള്ളുന്ന നിമിഷം ദര്‍ശിച്ചത്? ആരാണ് ഞാന്‍ കേവലമൊരു നാമമല്ല, അതിലുപരി, എനിക്ക് അന്തസ്സത്തയുമുണ്ട് എന്ന്‍ മനസിലാക്കിയിട്ടുള്ളത്? ഞാന്‍ എന്‍റെ കരങ്ങള്‍കൊണ്ട് വെൺമേഘങ്ങളെ വകഞ്ഞുമാറ്റുകയും ആകാശം സൂക്ഷ്മമായി നിരീക്ഷിക്കുകയും ചെയ്യുന്നു; ബഹിരാകാശത്തില്‍ എന്‍റെ കരങ്ങളാല്‍ ഒരുക്കപ്പെടാത്തതായി ഒന്നുമില്ല. ആകാശത്തിനു കീഴെയാകട്ടെ, ഒരാളും തന്‍റെ ഭാഗത്തുനിന്നും ചെറിയ തോതിലുള്ള അധ്വാനം പോലും എന്‍റെ ശക്തമായ സംരംഭം പൂര്‍ത്തിയാകുന്നതിനായി സംഭാവന ചെയ്യാതിരിക്കുന്നില്ല. ഭൂമിയിലെ മനുഷ്യരോടു ഞാന്‍ ഭാരപ്പെട്ട ആവശ്യങ്ങളൊന്നും മുന്നോട്ടുവയ്ക്കുന്നില്ല. കാരണം ഞാന്‍ എപ്പോഴും ഒരു പ്രായോഗിക ദൈവമാണ്; ഞാന്‍ സര്‍വശക്തനായ, മനുഷ്യരെയെല്ലാം സൃഷ്ടിച്ച, അവരെ നന്നായി അറിയുന്ന ദൈവമാണ്. എല്ലാ ആളുകളെയും സര്‍വശക്തന്‍റെ കണ്ണുകൾ കാണുന്നു. ഭൂമിയുടെ വിദൂര കോണുകളിലുള്ള മനുഷ്യര്‍ക്കു പോലും എന്‍റെ ആത്മാവിന്‍റെ സൂക്ഷ്മപരിശോധനയില്‍ നിന്നും രക്ഷപ്പെടുവാന്‍ എങ്ങനെ സാധിക്കും? ജനങ്ങള്‍ എന്‍റെ ആത്മാവിനെ "അറിയുന്നെങ്കിലും" അവർ അപ്പോഴും എന്‍റെ ആത്മാവിനെ വേദനിപ്പിക്കുന്നു. എന്‍റെ വചനങ്ങള്‍ സകലരുടെയും വികൃതമുഖങ്ങളും അവരുടെ മനസ്സിന്‍റെ ആഴങ്ങളിലുള്ള ചിന്തകളും അനാവരണം ചെയ്യുകയും ഭൂമിയിലെ എല്ലാ ജനങ്ങളും എന്‍റെ പ്രകാശത്താൽ അനാവൃതരാകുവാനും എന്‍റെ സൂക്ഷ്മപരിശോധനയ്ക്കിടയില്‍ വീണുപോകുവാനും കാരണമാകുകയും ചെയ്യുന്നു. എന്നിരുന്നാലും, അവര്‍ വീണുപോയാലും അവരുടെ ഹൃദയം എന്നില്‍നിന്നും അകന്നുപോകുവാന്‍ ധൈര്യപ്പെടുന്നില്ല. സൃഷ്ടിത വസ്തുക്കളില്‍ ആരാണ് എന്‍റെ പ്രവൃത്തികളുടെ ഫലമായി എന്നെ സ്നേഹിക്കാന്‍ തുടങ്ങാത്തത്? ആരാണ് എന്‍റെ വചനങ്ങള്‍ കാരണമായി എന്നെ തീവ്രമായി ആഗ്രഹിക്കാത്തത്? ആര്‍ക്കാണ് എന്‍റെ സ്നേഹത്തിന്‍റെ ഫലമായി എന്നോട് അടുപ്പം തോന്നാത്തത്? സാത്താന്‍ ദുഷിപ്പിക്കുന്നതുകൊണ്ട് മാത്രമാണ് ഞാന്‍ ആഗ്രഹിക്കുന്ന അവസ്ഥയിലേക്ക് മനുഷ്യര്‍ എത്തിച്ചേരാതിരിക്കുന്നത്. ഞാന്‍ വെക്കുന്ന ഏറ്റവും കുറഞ്ഞ നിലവാരം പോലും മനുഷ്യരില്‍ തെറ്റിദ്ധാരണകള്‍ ഉണ്ടാക്കുന്നു. തത്ഫലമായി ഇന്നിനെ കുറിച്ച്, സാത്താന്‍ വിളയാട്ടം നടത്തുന്ന സ്വേച്ഛാധിപത്യത്തിന്‍റെ ഈ ഭ്രാന്തൻ യുഗത്തെ കുറിച്ച്, അഥവാ ശരീരങ്ങളിൽ അഴുക്ക് പൂർണമായും പൊതിയുന്ന അളവോളം മനുഷ്യരെ സാത്താന്‍ ചവിട്ടിമെതിക്കുന്ന ഈ യുഗത്തെ കുറിച്ച് അവർ ഒന്നുമേ പറയുന്നില്ല. എപ്പോഴാണ് മനുഷ്യരുടെ അധമാവസ്ഥ നിമിത്തം അവര്‍ എന്‍റെ ഹൃദയത്തെ ശ്രദ്ധിക്കുന്നതില്‍ പരാജയപ്പെട്ടപ്പോള്‍ എനിക്കു ദുഖം തോന്നാതിരുന്നിട്ടുള്ളത്? എനിക്ക് സാത്താനോടു സഹതാപമുണ്ട് എന്നായിരിക്കുമോ? എന്‍റെ സ്നേഹത്തെപ്രതി ഞാന്‍ തെറ്റിദ്ധരിക്കപ്പെടുന്നു എന്നാണോ? മനുഷ്യര്‍ എന്നോട് അനുസരണക്കേട് കാണിക്കുമ്പോള്‍ എന്‍റെ ഹൃദയം നിശബ്ദമായി തേങ്ങുന്നു; അവര്‍ എന്നെ എതിര്‍ക്കുമ്പോള്‍ ഞാന്‍ അവര്‍ക്ക് ശിക്ഷണം നല്‍കുന്നു; അവരെ ഞാന്‍ രക്ഷിക്കുകയും മരിച്ചവരില്‍ നിന്നും ഉയിര്‍പ്പിക്കുകയും ചെയ്തിട്ട് ശ്രദ്ധാപൂര്‍വമായ പരിപാലനം കൊണ്ട് അവരെ പരിപോഷിപ്പിക്കുന്നു; അവര്‍ സ്വയം എനിക്കായി സമര്‍പ്പിക്കുമ്പോള്‍ എന്‍റെ ഹൃദയം ശാന്തമാകുന്നു. അപ്പോള്‍ സ്വര്‍ഗത്തിലും ഭൂമിയിലും എല്ലാ വസ്തുക്കളിലും ഉണ്ടാകുന്ന മാറ്റങ്ങള്‍ പെട്ടെന്നുതന്നെ ഞാന്‍ അറിയുന്നു. മനുഷ്യര്‍ എന്നെ സ്തുതിക്കുമ്പോള്‍ ഞാനത് ആസ്വദിക്കാതിരിക്കുന്നതെങ്ങനെ? അവര്‍ എനിക്കു സാക്ഷികളാകുകയും ഞാന്‍ അവരെ വീണ്ടെടുക്കുകയും ചെയ്യുമ്പോള്‍ മഹത്വപ്പെടുന്നതായി എനിക്ക് തോന്നാതിരിക്കുന്നതെങ്ങിനെ? മനുഷ്യര്‍ എങ്ങനെ പ്രവര്‍ത്തിക്കുന്നു എന്നതും പെരുമാറുന്നു എന്നതും ഞാന്‍ നിയന്ത്രിക്കുന്നതോ നടപ്പിലാക്കുന്നതോ ആയ രീതിയില്‍ അല്ല എന്നായിരിക്കുമോ? ഞാന്‍ മാര്‍ഗനിര്‍ദേശം നല്‍കാതിരിക്കുമ്പോള്‍ ആളുകള്‍ അലസരും നിഷ്ക്രിയരുമാണ്; മാത്രമല്ല, എനിക്കു പിറകില്‍ അവര്‍ ആ "പ്രശംസനീയമായ" അവിശുദ്ധ ഇടപാടുകളില്‍ ഏര്‍പ്പെടുന്നു. ഞാന്‍ അണിഞ്ഞിരിക്കുന്ന ശരീരം നിങ്ങളുടെ പ്രവൃത്തികളെക്കുറിച്ച്, നിങ്ങളുടെ സ്വഭാവത്തെക്കുറിച്ച്, നിങ്ങളുടെ വാക്കുകളെക്കുറിച്ച് ഒന്നും അറിയുന്നില്ല എന്ന് നിങ്ങള്‍ കരുതുന്നുവോ? അനേകം വര്‍ഷങ്ങള്‍ ഞാന്‍ കാറ്റിനെയും മഴയെയും അതിജീവിച്ചു. അതുപോലെ ഞാന്‍ മനുഷ്യലോകത്തിന്‍റെ കയ്പും അനുഭവിച്ചിട്ടുണ്ട്; എന്നിരുന്നാലും, കൂടുതല്‍ അടുത്തുനിന്നു ചിന്തിച്ചാല്‍, ഏതളവിലുള്ള യാതനയ്ക്കും ലൗകിക മനുഷ്യർക്ക് എന്നിലുള്ള പ്രതീക്ഷ നഷ്ടപ്പെടുത്തുവാന്‍ സാധിക്കുകയില്ല. അതുപോലെ ഏതൊരു മാധുര്യത്തിനും ലൗകിക മനുഷ്യർക്കു എന്നോടുള്ള മനോഭാവത്തെ തണുത്തതോ വിഷണ്ണമോ വർജ്യമോ ആക്കിത്തീര്‍ക്കുവാന്‍ സാധിക്കുകയില്ല. അവര്‍ക്ക് എന്നോടുള്ള സ്നേഹം യാതനയില്ലായ്മയിൽ അല്ലെങ്കില്‍ മാധുര്യമില്ലായ്മയിൽ പരിമിതപ്പെട്ടതാണോ?

ഇന്ന് ഞാന്‍ ജഡശരീരത്തില്‍ വസിക്കുകയും ചെയ്യേണ്ടതായ പ്രവൃത്തി ഔദ്യോഗികമായി ആരംഭിക്കുകയും ചെയ്തിരിക്കുന്നു. മനുഷ്യര്‍ എന്‍റെ ആത്മാവിന്‍റെ ശബ്ദത്തെ ഭയപ്പെടുന്നുണ്ടെങ്കിലും അവര്‍ എന്‍റെ ആത്മാവിന്‍റെ അന്തസത്തയ്ക്കെതിരെ പ്രവര്‍ത്തിക്കുന്നു. എന്‍റെ വചനങ്ങളില്‍ നിന്നും ജഡത്തിലുള്ള എന്നെ അറിയുക എന്നത് മനുഷ്യരെ സംബന്ധിച്ചിടത്തോളം എത്ര ബുദ്ധിമുട്ടാണെന്ന് ഞാന്‍ വിശദീകരിക്കേണ്ട ആവശ്യമില്ലല്ലോ. ഞാന്‍ മുന്‍പ് പറഞ്ഞിട്ടുള്ളതുപോലെ, എന്‍റെ ആവശ്യങ്ങളില്‍ ഞാന്‍ പിടിവാശിക്കാരനല്ല. എന്നെക്കുറിച്ചുള്ള മുഴുവന്‍ അറിവും നിങ്ങള്‍ നേടണമെന്ന് നിര്‍ബന്ധവുമില്ല (കാരണം മനുഷ്യര്‍ കുറവുകളുള്ളവരാണ്; ഇത് അവരില്‍ അന്തര്‍ലീനമായ ഒരു അവസ്ഥയാണ്. ഒരു ആർജിത ഒരവസ്ഥയ്ക്കും ഈ കുറവ് നികത്താന്‍ സാധിക്കുകയില്ല). ഞാന്‍ ജഡരൂപത്തിൽ ആയിരിക്കെ ചെയ്തതും പറഞ്ഞതുമായ എല്ലാ കാര്യങ്ങളും നിങ്ങള്‍ അറിഞ്ഞിരിക്കുക മാത്രമേ വേണ്ടതുള്ളൂ. എന്‍റെ വ്യവസ്ഥകൾ കര്‍ക്കശമല്ലാത്തതിനാല്‍, നിങ്ങള്‍ എല്ലാവര്‍ക്കും ഈ പ്രവൃത്തികളെയും വചനങ്ങളെയും കുറിച്ചറിയുവാനും നേട്ടം കൈവരിക്കുവാനും കഴിയും എന്നാണ് എന്‍റെ പ്രതീക്ഷ. ഈ വൃത്തികെട്ട ലോകത്ത് നിങ്ങള്‍ എല്ലാ അശുദ്ധികളില്‍ നിന്നും മോചനം നേടണം, ഈ പിന്നോക്ക "ചക്രവര്‍ത്തി കുടുംബത്തില്‍" പുരോഗതിയുണ്ടാക്കുവാന്‍ ശ്രമിക്കണം, നിങ്ങളൊരിക്കലും സ്വയം വിട്ടുവീഴ്ചകള്‍ ചെയ്യരുത്. നിങ്ങള്‍ നിങ്ങളോടുതന്നെ അല്‍പം പോലും ദാക്ഷണ്യം ഉള്ളവരായിരിക്കരുത്. ഓരോ ദിവസവും ഞാന്‍ പറയുന്നതു മനസ്സിലാക്കാന്‍ നിങ്ങള്‍ക്ക് വലിയൊരളവ് സമയവും അധ്വാനവും വേണ്ടിവരും. ഞാന്‍ പറയുന്ന ഒരു വാചകത്തില്‍ നിന്നുപോലും അറിവ് നേടുന്നതിനും അത് അനുഭവിക്കുന്നതിനും ഒരു ജീവിതകാലം തന്നെ വേണ്ടിവരും. ഞാന്‍ പറയുന്ന വചനങ്ങള്‍ അവ്യക്തമോ ദുര്‍ഗ്രഹമോ അല്ല; അവ വ്യര്‍ഥഭാഷണവുമല്ല. അനവധി ആളുകള്‍ എന്‍റെ വചനങ്ങള്‍ നേടുവാന്‍ ആഗ്രഹിക്കുന്നെങ്കിലും ഞാന്‍ അവര്‍ക്ക് ചെവി കൊടുക്കുന്നില്ല; അനവധിയാളുകള്‍ എന്നിൽനിന്നുള്ള സമൃദ്ധിക്കായി ദാഹിക്കുന്നെങ്കിലും ഞാനത് അൽപ്പം പോലും അവര്‍ക്ക് നല്‍കുന്നില്ല. അനവധിയാളുകള്‍ എന്‍റെ മുഖം കാണുവാന്‍ ആഗ്രഹിക്കുന്നെങ്കിലും ഞാന്‍ അതെപ്പോഴും മറച്ചുപിടിച്ചിരിക്കുന്നു. അനവധി ആളുകള്‍ മനസ്സിരുത്തി എന്‍റെ സ്വരം കേൾക്കുന്നെങ്കിലും ഞാന്‍ കണ്ണുകളടച്ച് തല പിറകോട്ട് ചെരിച്ച് അവരുടെ "തീവ്രാഭിലാഷത്താല്‍" ഒട്ടും തന്നെ സ്വാധീനിക്കപ്പെടാതെ ഇരിക്കുന്നു. അനവധിയാളുകള്‍ എന്‍റെ സ്വരത്തെ ഭയപ്പെടുന്നെങ്കിലും എന്‍റെ വാക്കുകള്‍ എപ്പോഴും വ്രണപ്പെടുത്തുന്നവയാണ്. അനവധിയാളുകള്‍ക്കു എന്‍റെ രൂപം കാണുന്നത് ഭയമാണെങ്കിലും അവരെ പ്രഹരിച്ചുവീഴ്ത്തുവാനായി മനപ്പൂര്‍വം ഞാന്‍ പ്രത്യക്ഷപ്പെടുന്നു. മനുഷ്യര്‍ ഒരിക്കലും യഥാര്‍ഥത്തില്‍ എന്‍റെ മുഖം ദര്‍ശിച്ചിട്ടില്ല. അവര്‍ ഒരിക്കലും യഥാര്‍ഥത്തില്‍ എന്‍റെ സ്വരം കേട്ടിട്ടില്ല. അതിനു കാരണം അവര്‍ക്ക് യഥാര്‍ഥത്തില്‍ എന്നെ അറിയില്ല എന്നതാണ്. ഞാന്‍ അവരെ പ്രഹരിച്ചുവീഴ്ത്തിയയാലും, അവര്‍ എന്നെ വിട്ടുപോയാലും, എന്‍റെ കയ്യാൽ ശിക്ഷ ഏറ്റുവാങ്ങിയാലും, അവര്‍ ചെയ്യുന്നതെല്ലാം യഥാര്‍ഥത്തില്‍ എന്‍റെ ഹൃദയം ഇച്ഛിക്കുന്ന രീതിയില്‍ ആണോ എന്ന് അപ്പോഴും അവര്‍ അറിയുന്നില്ല. ആര്‍ക്കാണ് കൃത്യമായും ഞാന്‍ എന്‍റെ ഹൃദയം തുറന്നുകാണിക്കുന്നതെന്ന് അപ്പോഴും അവര്‍ അറിയുന്നില്ല. ലോകസൃഷ്ടി മുതല്‍ ഇന്നുവരെ ഒരാളും യഥാര്‍ഥത്തില്‍ എന്നെ അറിയുകയോ എന്നെ കാണുകയോ ചെയ്തിട്ടില്ല. ഇന്ന് ഞാന്‍ ജഡമായി മാറിയിട്ടും നിങ്ങള്‍ എന്നെ അറിയുന്നില്ല. ഇതൊരു സത്യമല്ലേ? എന്‍റെ പ്രവര്‍ത്തനങ്ങളും ജഡത്തിലുള്ള എന്‍റെ പ്രകൃതവും എപ്പോഴെങ്കിലും, അൽപ്പമെങ്കിലും നിങ്ങള്‍ കണ്ടിട്ടുണ്ടോ?

സ്വര്‍ഗമാണ് ഞാന്‍ ശയിക്കുന്നയിടം, സ്വര്‍ഗത്തിനു കീഴെ ഞാന്‍ വിശ്രമം കൊള്ളുന്നു. എനിക്കു താമസ്സിക്കാൻ മറ്റൊരിടമുണ്ട്. എന്‍റെ ശക്തികള്‍ പ്രകടിപ്പിക്കാന്‍ എനിക്കൊരു സമയമുണ്ട്. ഞാന്‍ ഭൂമിയില്‍ ഇല്ലായിരുന്നെങ്കില്‍, ഞാന്‍ സ്വയം ശരീരത്തിനുള്ളില്‍ മറഞ്ഞിരുന്നില്ല എങ്കില്‍, ഞാന്‍ വിനീതനും ഗുപ്തനും ആയിരുന്നില്ല എങ്കില്‍, ആകാശവും ഭൂമിയും വളരെ മുമ്പേ മാറുമായിരുന്നില്ലേ? എന്‍റെ ജനമായ നിങ്ങളെ ഇതിനോടകം ഞാന്‍ ഉപയോഗിച്ചിട്ടുണ്ടാകുമായിരുന്നില്ലേ? എന്തായാലും, എന്‍റെ പ്രവൃത്തികളില്‍ വിവേകമുണ്ട്. മനുഷ്യരുടെ വഞ്ചനയെക്കുറിച്ച് എനിക്കു പൂര്‍ണമായ അവബോധം ഉണ്ടെങ്കിലും ഞാന്‍ അവരുടെ മാതൃക പിന്തുടരുന്നില്ല. എന്നാൽ പകരമായി ഞാനവര്‍ക്ക് ചിലതു നല്കുന്നു. ആത്മീയതലത്തിലുള്ള എന്‍റെ ജ്ഞാനം അവസാനമില്ലാത്തതാണ്. ശരീരത്തിലുള്ള എന്‍റെ ജ്ഞാനമാകട്ടെ എന്നേക്കും നിലനില്‍ക്കുന്നതും. കൃത്യമായും ഈ നിമിഷത്തിലല്ലേ എന്‍റെ പ്രവൃത്തികള്‍ വെളിവാക്കപ്പെടുന്നത്? ദൈവരാജ്യയുഗത്തില്‍, ഈ ദിവസം വരെ, പലതവണ ഞാന്‍ മനുഷ്യരോടു ക്ഷമിക്കുകയും അവരുടെ ശിക്ഷ ഇളച്ചുകൊടുക്കുകയും ചെയ്തിട്ടുണ്ട്. എന്‍റെ സമയം ഇനിയും വൈകിപ്പിക്കാൻ എനിക്കു സാധിക്കുമോ? ദുര്‍ബലരായ മനുഷ്യരോടു കുറച്ചൊക്കെ അധികം കരുണ ഞാന്‍ കാണിച്ചിട്ടുണ്ടെങ്കിലും എന്‍റെ പ്രവൃത്തി പൂര്‍ത്തിയായിക്കഴിഞ്ഞാല്‍, പിന്നേയും പഴയ പ്രവൃത്തി ചെയ്തുകൊണ്ട് എനിക്കുതന്നെ ബുദ്ധിമുട്ട് ഉണ്ടാക്കുവാന്‍ എനിക്കു സാധിക്കുമോ? സാത്താന് എന്നില്‍ കുറ്റമാരോപിക്കുവാന്‍ മനഃപൂര്‍വം ഞാന്‍ ഇടവരുത്തുമോ? മനുഷ്യര്‍ എനിക്കുവേണ്ടി എന്തെങ്കിലും ചെയ്യണമെന്ന് എനിക്കഗ്രഹമില്ല. മറിച്ച്, അവര്‍ എന്‍റെ വചനങ്ങളുടെ യാഥാര്‍ഥ്യവും അവയുടെ ശരിക്കുള്ള അര്‍ഥവും അംഗീകരിച്ചാല്‍ മാത്രം മതി. എന്‍റെ വചനങ്ങള്‍ ലളിതമാണെങ്കിലും ഉള്ളടക്കത്തില്‍ അവ സങ്കീര്‍ണമാണ്. കാരണം നിങ്ങള്‍ തീരെ ചെറിയവരും മരവിപ്പ് ബാധിച്ചവരുമാണ്. ഞാന്‍ എന്‍റെ രഹസ്യങ്ങള്‍ നേരിട്ടു വെളിപ്പെടുത്തുകയും ജഡത്തിലെ എന്‍റെ ഹിതം വെളിവാക്കുകയും ചെയ്യുമ്പോള്‍ നിങ്ങള്‍ അത് ശ്രദ്ധിക്കുന്നില്ല. നിങ്ങള്‍ സ്വരങ്ങള്‍ കേള്‍ക്കുന്നു, പക്ഷേ അവയുടെ അര്‍ഥം മനസ്സിലാക്കുന്നില്ല. ദുഃഖം എന്നെ ഗ്രസ്സിച്ചിരിക്കുന്നു. ഞാന്‍ ജഡത്തിൽ ആണെങ്കിലും ജഡത്തിന്‍റെ ശുശ്രൂഷ ചെയ്യുവാന്‍ എനിക്കു സാധിക്കുന്നില്ല.

ആരാണ് എന്‍റെ വാക്കുകളില്‍ നിന്നും പ്രവൃത്തികളില്‍ നിന്നും ജഡത്തിലുള്ള എന്‍റെ പ്രവൃത്തികളെക്കുറിച്ച് അറിവു നേടിയിരിക്കുന്നത്? ഞാന്‍ എന്‍റെ രഹസ്യങ്ങള്‍ ലിഖിതരൂപത്തിൽ വെളിവാക്കുമ്പോള്‍, അല്ലെങ്കില്‍ അവ ഉറക്കെ പറയുമ്പോള്‍, ആളുകള്‍ അത്ഭുതപരതന്ത്രരാകുന്നു. അവര്‍ നിശ്ശബ്ദരായി കണ്ണുകള്‍ അടയ്ക്കുന്നു. എന്തുകൊണ്ടാണ് ഞാന്‍ പറയുന്നതു മനുഷ്യര്‍ക്ക് മനസ്സിലാക്കുവാന്‍ സാധിക്കാത്തത്? എന്താണ് എന്‍റെ വചനങ്ങള്‍ അവര്‍ക്ക് ദുർഗ്രഹമായിരിക്കുന്നത്? എന്തുകൊണ്ടാണ് അവര്‍ എന്‍റെ പ്രവൃത്തികള്‍ ഒട്ടും തന്നെ കാണാത്തത്? ആര്‍ക്കാണ് എന്നെ കണ്ടിട്ട് ഒരിക്കലും മറക്കാതിരിക്കാൻ സാധിക്കുന്നത്? അവരില്‍ ആര്‍ക്കാണ് എന്‍റെ സ്വരം ശ്രവിച്ചിട്ട് അത് അവഗണിക്കാതിരിക്കാൻ കഴിയുന്നത്? ആര്‍ക്കാണ് എന്‍റെ ഹിതം മനസ്സിലാക്കി എന്‍റെ ഹൃദയത്തെ പ്രീതിപ്പെടുത്താൻ കഴിയുന്നത്? ഞാന്‍ ജനങ്ങള്‍ക്കിടയില്‍ ജീവിക്കുകയും ചരിക്കുകയും ചെയ്യുന്നു. ഞാന്‍ അവരുടെ ജീവിതങ്ങള്‍ അനുഭവിച്ചറിഞ്ഞിട്ടുണ്ട്. മനുഷ്യര്‍ക്കുവേണ്ടി എല്ലാം സൃഷ്ടിച്ചതിനുശേഷം അവയെല്ലാം നല്ലതെന്നു എനിക്കു തോന്നിയെങ്കിലും മനുഷ്യര്‍ക്കിടയിലുള്ള ജീവിതത്തില്‍ ഞാന്‍ ഒരു സന്തോഷവും കണ്ടെത്തുന്നില്ല. അവര്‍ക്കിടയിലുള്ള ഒരു സന്തോഷവും എന്നെ ആഹ്ലാദിപ്പിക്കുന്നില്ല. ഞാന്‍ അവരെ വെറുക്കുകയോ തള്ളിക്കളയുകയോ ചെയ്യുന്നില്ല. എന്നാല്‍ എനിക്കവരോട് വികാരപരമായ അടുപ്പവുമില്ല. കാരണം മനുഷ്യര്‍ക്കെന്നെ അറിയില്ല എന്നതിനാല്‍ അന്ധകാരത്തില്‍ എന്‍റെ മുഖം കാണുന്നത് അവരെ സംബന്ധിച്ചിടത്തോളം ബുദ്ധിമുട്ടാണ്. എല്ലാ ബഹളങ്ങള്‍ക്കുമിടയില്‍ എന്‍റെ സ്വരം ശ്രവിക്കുക അവര്‍ക്ക് ക്ലേശകരമാണ്. ഞാന്‍ പറയുന്നതെന്തെന്ന് വിവേചിക്കാനും അവര്‍ക്ക് സാധിക്കുന്നില്ല. അങ്ങനെ, ഉപരിപ്ലവമായി എനിക്കു കീഴ്പ്പെട്ടുകൊണ്ട് നിങ്ങള്‍ എല്ലാം ചെയ്യുന്നു. പക്ഷേ നിങ്ങളുടെ ഹൃദയത്തില്‍ നിങ്ങള്‍ ഇപ്പോഴും എന്നോട് അനുസരണക്കേട് കാണിക്കുന്നു. മനുഷ്യവംശത്തിന്‍റെ പഴയ പ്രകൃതം പൂര്‍ണമായി ഇങ്ങനെയാണെന്ന് പറയാം. ആരാണ് ഇതിനൊരപവാദം? ആരാണ് എന്‍റെ ശിക്ഷണത്തിന് വിധേയനാകാത്തത്? ആരാണ് എന്‍റെ സഹിഷ്ണുതയ്ക്ക് കീഴില്‍ ജീവിക്കാത്തത്? എന്‍റെ ക്രോധത്തില്‍ മനുഷ്യരെല്ലാം നശിപ്പിക്കപ്പെട്ടാല്‍ പിന്നെ ഞാന്‍ സ്വര്‍ഗവും ഭൂമിയും സൃഷ്ടിച്ചതിന്‍റെ പ്രസക്തി എന്താണ്? ഒരിക്കല്‍ ഞാന്‍ അനവധി ആളുകള്‍ക്ക് മുന്നറിയിപ്പ് നല്‍കി, അനവധി ആളുകളെ ഉദ്ബോധിപ്പിച്ചു, അനവധി ആളുകളെ പരസ്യമായി വിധിച്ചു — ഇത് മനുഷ്യരെ നേരിട്ടു നശിപ്പിക്കുന്നതിനെക്കാള്‍ എത്രയോ ഭേദമല്ലേ? മനുഷ്യരെ മരണത്തിലേക്കു തള്ളിവിടുക എന്നതല്ല എന്‍റെ ലക്ഷ്യം. മറിച്ച്, എന്‍റെ ന്യായവിധിക്കിടെ മനുഷ്യര്‍ എന്‍റെ എന്‍റെ പ്രവൃത്തികള്‍ പൂര്‍ണമായി അറിയുവാന്‍ ഇടയാക്കുക എന്നതാണ്. നിങ്ങള്‍ അഗാധമായ പാതാളത്തില്‍ നിന്നും ആരോഹണം ചെയ്യുമ്പോള്‍, എന്നുവച്ചാല്‍ എന്‍റെ ന്യായവിധിയില്‍ നിന്നും നിങ്ങള്‍ സ്വതന്ത്രമാക്കപ്പെടുമ്പോൾ, നിങ്ങളുടെ വ്യക്തിഗത താല്പര്യങ്ങളും പദ്ധതികളുമെല്ലാം അപ്രത്യക്ഷമാകും. എല്ലാവരും എന്നെ പ്രീതിപ്പെടുത്തുവാന്‍ ആഗ്രഹിക്കും. ഇതില്‍, ഞാന്‍ എന്‍റെ ലക്ഷ്യം നേടിയിട്ടുണ്ടാകില്ലേ?

മാര്‍ച്ച് 1, 1992

എന്തെല്ലാമായാലും ദൈവരാജ്യയുഗം ഭൂതകാലത്തില്‍ നിന്നും വ്യത്യസ്തമാണ്. മനുഷ്യര്‍ എങ്ങനെയാണ് പ്രവര്‍ത്തിക്കുന്നതെന്ന് അത് പരിഗണിക്കുന്നില്ല. മറിച്ച്, എന്‍റെ പ്രവൃത്തി നേരിട്ടു പൂര്‍ത്തിയാക്കുവാന്‍ ഞാന്‍ ഭൂമിയിലേക്ക് ഇറങ്ങിവന്നിരിക്കുന്നു. ഇത് മനുഷ്യര്‍ക്ക് ഒരിക്കലും ഗ്രഹിക്കുവാനോ നേടുവാനോ സാധിക്കുന്ന കാര്യമല്ല. ലോകസൃഷ്ടി മുതല്‍ അനേകം വര്‍ഷങ്ങളില്‍ പ്രവൃത്തി എന്നാല്‍ സഭ രൂപീകരിക്കുക എന്നായിരുന്നു അര്‍ഥം. എന്നാല്‍ ദൈവരാജ്യം നിര്‍മിക്കുന്നതിനെപ്പറ്റി ആരും കേള്‍ക്കുന്നില്ല. ഇതിനെപ്പറ്റി ഞാന്‍ എന്‍റെ  അധരം കൊണ്ടാണ് പറയുന്നതെങ്കിലും ഇതിന്‍റെ സാരം അറിയുന്നവര്‍ ആരെങ്കിലും ഉണ്ടോ? ഒരിക്കല്‍ ഞാന്‍ മനുഷ്യരുടെ ലോകത്തിലേക്കു ഇറങ്ങി വന്നു അവരുടെ സഹനങ്ങള്‍ അനുഭവിക്കുകയും നിരീക്ഷിക്കുകയും ചെയ്തു. എന്നാല്‍ ഞാന്‍ അങ്ങനെ ചെയ്തത് എന്‍റെ അവതാരത്തിന്‍റെ ലക്ഷ്യം പൂര്‍ത്തിയാക്കാതെ ആയിരുന്നു. ദൈവരാജ്യത്തിന്‍റെ സ്ഥാപനം പൂര്‍ത്തിയായിക്കഴിഞ്ഞപ്പോള്‍ എന്‍റെ അവതരിക്കപ്പെട്ട മനുഷ്യരൂപം എന്‍റെ ദൗത്യം ഔദ്യോഗികമായി നിറവേറ്റുവാന്‍ തുടങ്ങി. എന്നുപറഞ്ഞാല്‍, ദൈവരാജ്യത്തിലെ രാജാവ് ഔദ്യോഗികമായി തന്‍റെ പരമാധികാരം ഏറ്റെടുത്തു. ദൈവരാജ്യത്തിന്‍റെ മാനവലോകത്തിലേക്കുള്ള അവരോഹണം കേവലം അക്ഷരാര്‍ഥത്തിലുള്ള സാക്ഷാത്കാരമല്ല, മറിച്ച് ശരിക്കുമുള്ള യാഥാര്‍ഥ്യമാണെന്ന് ഇതില്‍ നിന്നും വ്യക്തമാണ്. "പ്രവൃത്തിയുടെ യാഥാര്‍ഥ്യം" എന്നതിന്‍റെ അര്‍ഥത്തിന്‍റെ ഒരു വശമാണിത്. മനുഷ്യര്‍ ഒരിക്കലും എന്‍റെ ഒരു പ്രവൃത്തി പോലും കണ്ടിട്ടില്ല. എന്‍റെ ഒരു അരുളപ്പാടു പോലും ഒരിക്കലെങ്കിലും കേട്ടിട്ടുമില്ല. അവര്‍ എന്‍റെ പ്രവൃത്തികള്‍ കണ്ടിട്ടുണ്ടായിരുന്നെങ്കില്‍ തന്നെ, അവര്‍ എന്തായിരിക്കും മനസിലാക്കിയിട്ടുണ്ടായിരിക്കുക?  അവര്‍ ഞാന്‍ സംസാരിക്കുന്നതു കേട്ടിരുന്നെങ്കില്‍ എന്തായിരിക്കും ഗ്രഹിച്ചിട്ടുണ്ടായിരിക്കുക? ലോകത്തിലെല്ലായിടത്തും എല്ലാവരും നിലനില്‍ക്കുന്നത് എന്‍റെ കാരുണ്യത്തിലും സ്നേഹപൂര്‍ണമായ ദയയിലുമാണ്. എന്നാല്‍ അതുപോലെത്തന്നെ എല്ലാ മനുഷ്യരും എന്‍റെ ന്യായവിധിക്ക് കീഴ്പ്പെട്ടിരിക്കുകയും എന്‍റെ പരീക്ഷണങ്ങള്‍ക്ക് വിധേയരായിക്കൊണ്ടിരിക്കുകയും ചെയ്യുന്നു. ഞാന്‍ മനുഷ്യരോടു കരുണയുള്ളവനും സ്നേഹമുള്ളവനും ആയിരുന്നു. ഒരളവുവരെ അവരെല്ലാവരും ദുഷിക്കപ്പെട്ടപ്പോഴും അതങ്ങനെത്തന്നെ ആയിരുന്നു. അവര്‍ എല്ലാവരും എന്‍റെ സിംഹാസനത്തിനു മുന്‍പാകെ സ്വയം സമര്‍പ്പിച്ചപ്പോഴും  ഞാന്‍ അവര്‍ക്ക് ശിക്ഷണം നല്കിയിരുന്നു. എന്നിരുന്നാലും ഞാന്‍ അയച്ചിട്ടുള്ള സഹനത്തിനും ശുദ്ധീകരണത്തിനും മധ്യത്തിലല്ലാത്ത  ഏതെങ്കിലും മനുഷ്യരുണ്ടോ? വളരെയധികം ആളുകള്‍ വെളിച്ചത്തിനായി ഇരുട്ടില്‍ തപ്പിത്തടയുന്നു. വളരെയധികം ആളുകള്‍ പരീക്ഷണങ്ങള്‍ക്കു നടുവില്‍ കഠിനമായി ഞെരുങ്ങുന്നു. ഇയ്യോബിന് വിശ്വാസം ഉണ്ടായിരുന്നു. പക്ഷേ തനിക്ക് സ്വന്തമായി ഒരു പാത തിരയുകയല്ലേ അവന്‍ ചെയ്തുകൊണ്ടിരുന്നത്? എന്‍റെ ജനത്തിന് പരീക്ഷണങ്ങളെ നേരിടുമ്പോഴും ഉറച്ചുനില്‍ക്കുവാന്‍ സാധിക്കുമെങ്കിലും, ഉറക്കെ വിളിച്ചുപറയാതെ ഹൃദയത്തിന്‍റെ ആഴങ്ങളില്‍ വിശ്വാസം കാത്തുസൂക്ഷിക്കുന്ന ആരെങ്കിലും ഉണ്ടോ? ഇതിനു വിപരീതമായി, വിശ്വാസം ഉറക്കെ വിളിച്ചുപറയുമ്പോഴും ആളുകള്‍ ഉള്ളില്‍ സംശയങ്ങള്‍ സൂക്ഷിക്കുകയല്ലേ ചെയ്യുന്നത്? പരീക്ഷണത്തിനു നടുവിലും ഉറച്ചു നില്‍ക്കുകയും പരീക്ഷിക്കപ്പെടുമ്പോള്‍ ആത്മാര്‍ഥമായി സ്വയം സമര്‍പ്പിക്കുകയും ചെയ്യുന്ന മനുഷ്യര്‍ ഇല്ല. ഈ ലോകത്തിലേക്കു നോക്കുന്നത് ഒഴിവാക്കാനായി ഞാന്‍ എന്‍റെ മുഖം മൂടിയില്ല എങ്കില്‍ മനുഷ്യവംശം മുഴുവന്‍ എന്‍റെ ദഹിപ്പിക്കുന്ന നോട്ടത്തിനു കീഴില്‍ മറിഞ്ഞുവീഴും. കാരണം ഞാന്‍ മനുഷ്യരില്‍ നിന്നും ഒന്നും ആവശ്യപ്പെടുന്നില്ല.

ദൈവരാജ്യത്തിന്‍റെതായ വന്ദനം മുഴങ്ങിക്കേള്‍ക്കുമ്പോള്‍, അതായത് ഏഴു ഇടിമുഴക്കങ്ങള്‍ ഗര്‍ജ്ജിക്കുമ്പോള്‍--ഈ ശബ്ദം സ്വര്‍ഗത്തെയും ഭൂമിയെയും വിറപ്പിക്കുകയും, സ്വര്‍ഗത്തെപ്പിടിച്ചു കുലുക്കുകയും എല്ലാ മനുഷ്യരുടെയും ഹൃദയതന്ത്രികളെ പ്രകമ്പനം കൊള്ളിക്കുകയും ചെയ്യും. തീനിറമുള്ള മഹാസര്‍പ്പത്തിന്‍റെ നാട്ടില്‍ ദൈവരാജ്യത്തിനായുള്ള ഗീതം ആചാരപരമായി ഉയര്‍ന്നുകേള്‍ക്കുന്നു. ഞാന്‍ ആ രാജ്യത്തെ തകര്‍ത്തിരിക്കുന്നുവെന്നും അവിടെ എന്‍റെ രാജ്യം സ്ഥാപിച്ചിരിക്കുന്നു എന്നുമാണ് അത് വ്യക്തമാക്കുന്നത്. അതിലും പ്രധാനമായി ഭൂമിയില്‍ എന്‍റെ രാജ്യം സ്ഥാപിക്കപ്പെട്ടിരിക്കുന്നു. ഈ നിമിഷം ഓരോ ലോകരാഷ്ട്രങ്ങളിലേക്കും ഞാന്‍ എന്‍റെ ദൂതന്മാരെ അയക്കുവാന്‍ തുടങ്ങുന്നു. അവര്‍ എന്‍റെ പുത്രന്മാരെ, എന്‍റെ ജനത്തെ ഒരുമിച്ചുകൂട്ടും. ഇത് എന്‍റെ പ്രവൃത്തിയുടെ അടുത്ത ഘട്ടത്തിനായുള്ള ആവശ്യകോപാധികള്‍ പാലിക്കുന്നതിന് വേണ്ടിയാണ്. എന്തായാലും, തീനിറമുള്ള മഹാസര്‍പ്പം ചുരുണ്ടുകൂടി വിശ്രമിക്കുന്ന നാട്ടിലേക്ക്, അതിനെ നേരിടാനായി ഞാന്‍ നേരിട്ടു പോകുന്നു. എല്ലാ മനുഷ്യരും എന്‍റെ മനുഷ്യാവതാരത്തെ അറിയുകയും അവര്‍ക്ക് എന്‍റെ പ്രവൃത്തികള്‍ കാണുവാന്‍ സാധിക്കുകയും ചെയ്താല്‍, തീനിറമുള്ള മഹാസര്‍പ്പത്തിന്‍റെ മട ചാമ്പലാക്കപ്പെടുകയും പൊടിപോലുമവശേഷിക്കാതെ അപ്രത്യക്ഷമാകുകയും ചെയ്യും. എന്‍റെ രാജ്യത്തെ ജനങ്ങള്‍ എന്ന നിലയില്‍ നിങ്ങള്‍ തീനിറമുള്ള മഹാസര്‍പ്പത്തെഅത്യന്തം വെറുക്കുന്നതുകൊണ്ട്, എന്‍റെ ഹൃദയത്തെ നിങ്ങളുടെ പ്രവൃത്തികള്‍ കൊണ്ട് പ്രീതിപ്പെടുത്തുകയും അങ്ങനെ  സര്‍പ്പത്തിന്  അപമാനം കൊണ്ടുവരികയും ചെയ്യേണ്ടതുണ്ട്. തീനിറമുള്ള മഹാസര്‍പ്പം  വെറുപ്പ് നിറഞ്ഞവനാണെന്ന് ശരിക്കും നിങ്ങള്‍ക്ക് മനസിലാകുന്നുണ്ടോ? ദൈവരാജ്യത്തിലെ രാജാവിന്‍റെ ശത്രുവാണ് അതെന്ന് ശരിക്കും നിങ്ങള്‍ക്ക് തോന്നുന്നുണ്ടോ? നിങ്ങള്‍ക്ക് എനിക്കുവേണ്ടി അത്ഭുതകരമായ സാക്ഷ്യം വഹിക്കുവാന്‍ സാധിക്കുമെന്ന് നിങ്ങള്‍ ശരിക്കും വിശ്വസിക്കുന്നുണ്ടോ? തീനിറമുള്ള മഹാസര്‍പ്പത്തെ നിങ്ങള്‍ക്ക് പരാജയപ്പെടുത്തുവാന്‍ സാധിക്കുമെന്ന് ശരിക്കും നിങ്ങള്‍ക്ക് ആത്മവിശ്വാസമുണ്ടോ? ഇതാണ് ഞാന്‍ നിങ്ങളില്‍ നിന്നും ആവശ്യപ്പെടുന്നത്; ഈ ഘട്ടത്തില്‍ എത്തിച്ചേരാന്‍ നിങ്ങള്‍ പ്രാപ്തരായിരിക്കുക എന്നതുമാത്രമാണ് എന്‍റെ ആവശ്യം. ഇത് നിങ്ങള്‍ക്ക് ചെയ്യുവാന്‍ സാധിക്കുമോ? ഇത് നേടുവാന്‍ സാധിക്കും എന്ന് നിങ്ങള്‍ക്ക് വിശ്വാസമുണ്ടോ? കൃത്യമായും മനുഷ്യര്‍ക്ക് എന്തുചെയ്യുവാനാണു കഴിവുള്ളത്? ഞാന്‍ അത് സ്വയം ചെയ്യുകയല്ലേ നല്ലത്? പോരാട്ടം നടക്കുന്നയിടത്ത് ഞാന്‍ നേരിട്ടു ഇറങ്ങിവരുമെന്ന് ഞാന്‍ പറയുന്നതു എന്തുകൊണ്ടാണ്? എനിക്കുവേണ്ടത് നിങ്ങളുടെ വിശ്വാസമാണ്, നിങ്ങളുടെ പ്രവൃത്തികളല്ല. മനുഷ്യരൊന്നും എന്‍റെ വചനങ്ങളെ നേരായ രീതിയില്‍ സ്വീകരിക്കുവാന്‍ കഴിവുള്ളവരല്ല. പകരം അവയെ ഇടക്കണ്ണിട്ട് നോക്കുക മാത്രമാണു അവര്‍ ചെയ്യുന്നത്. ഇത് നിങ്ങളുടെ ലക്ഷ്യങ്ങള്‍ നേടുവാന്‍ നിങ്ങളെ സഹായിച്ചോ? ഈ രീതിയില്‍ നിങ്ങള്‍ക്കെന്നെ അറിയുവാന്‍ സാധിച്ചോ? സത്യം പറഞ്ഞാല്‍ ഭൂമിയിലെ മനുഷ്യരില്‍ ഒരുവന് പോലും എന്‍റെ മുഖത്ത് കണ്ണുകളുയര്‍ത്തി നോക്കുവാന്‍ സാധിക്കുകയില്ല. അതുപോലെ ഒരാള്‍ക്കുപോലും എന്‍റെ വചനങ്ങളുടെ ശുദ്ധവും കലര്‍പ്പില്ലാത്തതുമായ അര്‍ഥം ഗ്രഹിക്കുവാനും സാധിക്കില്ല. അതിനാല്‍ മുന്‍പെങ്ങും സംഭവിച്ചിട്ടില്ലാത്ത ഒരു പദ്ധതിക്കു ഞാന്‍ തുടക്കമിട്ടിരിക്കുന്നു. എന്‍റെ ലക്ഷ്യങ്ങള്‍ നേടുവാനും മനുഷ്യരുടെ ഹൃദയങ്ങളില്‍ എന്‍റെ യഥാര്‍ഥചിത്രം സ്ഥാപിക്കുവാനും വേണ്ടിയാണത്. ഈ രീതിയില്‍  അബദ്ധധാരണകള്‍ മനുഷ്യരെ ഭരിക്കുന്ന ഒരു യുഗത്തിന് ഞാന്‍ അന്ത്യം കുറിക്കും.

ഇന്ന് ഞാന്‍ തീനിറമുള്ള മഹാസര്‍പ്പത്തിന്‍റെ നാട്ടിലേക്ക് ഇറങ്ങി വരിക മാത്രമല്ല, ഞാന്‍ പ്രപഞ്ചത്തിനു മുഴുവന്‍ നേരെയും  എന്‍റെ മുഖം തിരിക്കുകയാണ്. ഇതുകാരണം സ്വര്‍ഗമാകെ കുലുങ്ങിവിറയ്ക്കുന്നു. എന്‍റെ ന്യായവിധിക്ക് വിധേയമല്ലാത്ത ഏതെങ്കിലും ഒരിടമുണ്ടോ? ഞാന്‍ വര്‍ഷിക്കുന്ന ദുരിതങ്ങള്‍ക്ക് കീഴില്‍ നിലനില്‍ക്കാത്ത ഏതെങ്കിലും ഒരു സ്ഥലമുണ്ടോ? പോകുന്നിടത്തെല്ലാം ഞാന്‍ "ദുരന്തത്തിന്‍റെ വിത്തുകള്‍" വിതയ്ക്കുന്നു. ഇത് ഞാന്‍ പ്രവര്‍ത്തിക്കുന്ന രീതികളിലൊന്നാണ്. സംശയഭേദമെന്യേ, മനുഷ്യരുടെ രക്ഷയ്ക്കുവേണ്ടിയുള്ള ഒരു പ്രവര്‍ത്തനമാണ്. ഇപ്പോഴും ഞാന്‍ അവര്‍ക്കുനേരെ നീട്ടുന്നത് ഒരു തരം സ്നേഹമാണ്. കൂടുതല്‍ ജനങ്ങളെ എന്നെ അറിയുവാനും എന്നെ കാണുവാനും അനുവദിക്കുവാന്‍ ഞാന്‍ ആഗ്രഹിക്കുന്നു. ഇത് വഴി, അനേകം വര്‍ഷങ്ങളായി അവര്‍ക്കു കാണുവാന്‍ സാധിക്കാതിരുന്ന, എന്നാല്‍ ഇപ്പോള്‍ യഥാര്‍ഥമായ, ഒരു ദൈവത്തെ അവര്‍ക്ക് ആരാധിക്കുവാന്‍ സാധിക്കും. ഈ കാരണം കൊണ്ടല്ലേ ഞാന്‍ ലോകം സൃഷ്ടിച്ചത്? മനുഷ്യര്‍ ദുഷിക്കപ്പെട്ട് കഴിഞ്ഞിട്ടും എന്തുകൊണ്ടാണ് ഞാന്‍ അവരെ പൂര്‍ണമായും നശിപ്പിക്കാതിരുന്നത്? മനുഷ്യവംശമാകെ ദുരന്തങ്ങള്‍ക്ക് നടുവില്‍ വസിക്കുന്നത് എന്തുകൊണ്ടാണ്? ഞാന്‍ മനുഷ്യാവതാരം സ്വീകരിച്ചതിന്‍റെ ലക്ഷ്യം എന്തായിരുന്നു? ഞാന്‍ എന്‍റെ പ്രവൃത്തി ചെയ്യുമ്പോള്‍ മനുഷ്യര്‍ കയ്പ്പിന്‍റെ ചുവ മാത്രമല്ല, മാധുര്യത്തിന്‍റെ രുചിയും അറിയുന്നു. ലോകത്തിലെ എല്ലാ ജനങ്ങളിലും ആരാണ് എന്‍റെ കൃപയില്‍ വസിക്കാതിരിക്കുന്നത്? മനുഷ്യര്‍ക്ക് ഞാന്‍ ഭൗതികമായ അനുഗ്രഹങ്ങള്‍ നല്‍കിയിട്ടില്ലായിരുന്നു എങ്കില്‍ ഭൂമിയില്‍ ആരാണ് സമൃദ്ധി ആസ്വദിക്കുക? എന്‍റെ ജനം എന്ന നിങ്ങളുടെ സ്ഥാനം ഏറ്റെടുക്കുവാന്‍ അനുവദിക്കുന്നത് ഒരു  അനുഗ്രഹമാണ് എന്ന് വരുമോ? നിങ്ങള്‍ എന്‍റെ ജനം അല്ലായിരുന്നു എങ്കില്‍, കേവലം സേവകര്‍ ആയിരുന്നെങ്കില്‍, എന്‍റെ അനുഗ്രഹങ്ങള്‍ക്കുള്ളില്‍ നിങ്ങള്‍ വസിക്കുമായിരുന്നോ? നിങ്ങളില്‍ ഒരാള്‍ക്കുപോലും എന്‍റെ വചനങ്ങളുടെ ഉത്ഭവം മനസിലാക്കുവാനുള്ള കഴിവില്ല. മനുഷ്യര്‍--ഞാന്‍ അവര്‍ക്ക് നല്കിയ സ്ഥാനങ്ങള്‍ക്ക് ഒട്ടു വില കല്‍പ്പിക്കാതെ,അവരില്‍ പലരും "സേവകന്‍" എന്ന സ്ഥാനം കാരണം അവരുടെ ഉള്ളില്‍ വളരെയധികം അതൃപ്തി സൂക്ഷിക്കുന്നു. വേറെ ചിലരാകട്ടെ, "എന്‍റെ ജനം" എന്ന സ്ഥാനം കൊണ്ട് അവരുടെ ഹൃദയങ്ങളില്‍ എന്നോടുള്ള സ്നേഹം വളര്‍ത്തുന്നു. ആരും എന്നെ വിഡ്ഢിയാക്കുവാന്‍ ശ്രമിക്കരുത്; എന്‍റെ കണ്ണുകള്‍ എല്ലാം കാണുന്നവയാണ്! നിങ്ങളില്‍ ആരാണ് പൂര്‍ണമനസോടെ സ്വീകരിക്കുന്നത്, നിങ്ങളില്‍ ആര്‍ക്കാണ് പൂര്‍ണമായ അനുസരണ ഉള്ളത്? ദൈവരാജ്യത്തിന്‍റെ വന്ദനം മുഴങ്ങിക്കേട്ടില്ലെങ്കില്‍, അവസാനം വരെ സ്വയം സമര്‍പ്പിക്കുവാന്‍ നിങ്ങള്‍ക്ക് സാധിക്കുമോ? മനുഷ്യര്‍ക്ക് എന്താണ് ചെയ്യാന്‍ സാധിക്കുന്നത്, എന്താണ് ചിന്തിക്കുവാന്‍ സാധിക്കുന്നത്, അവര്‍ക്ക് എത്രത്തോളം മുന്നേറാന്‍ സാധിക്കും--ഇതെല്ലാം ഞാന്‍ വളരെ മുമ്പേ തന്നെ മുന്‍കൂട്ടി തീരുമാനിച്ചതാണ്.

ഒരു വലിയ വിഭാഗം ജനങ്ങളും എന്‍റെ പ്രസന്നതയുടെ പ്രകാശത്തില്‍ ഞാന്‍ ജ്വലിക്കുന്നതിനെ അംഗീകരിക്കുന്നു. ഒരു വലിയ വിഭാഗം ആളുകള്‍, എന്‍റെ പ്രോല്‍സാഹനത്താല്‍ പ്രേരിതരായി, ദൈവത്തിനായുള്ള അന്വേഷണത്തില്‍ സ്വയം മുന്നോട്ടുപോകുവാന്‍ സന്നദ്ധരാകുന്നു. സാത്താന്‍റെ ശക്തികള്‍ എന്‍റെ ജനത്തെ ആക്രമിക്കുമ്പോള്‍, അവരെ സംരക്ഷിക്കുവാന്‍ ഞാനുണ്ട്. സാത്താന്‍റെ കുടിലതന്ത്രങ്ങള്‍ അവരുടെ ജീവിതത്തില്‍ നാശം വിതയ്ക്കുമ്പോള്‍ ഞാനതിനെ ഒരിക്കലും തിരിച്ചുവരാത്ത വിധം ആട്ടിപ്പായിക്കുന്നു. ഭൂമിയില്‍ എല്ലാത്തരം ദുഷ്ടാത്മാക്കളും വിശ്രമത്തിനായി ഒരു സ്ഥലം തേടിയലയുന്നു. ഭക്ഷിക്കുവാനുള്ള മനുഷ്യശവങ്ങള്‍ തേടി അവര്‍ നിരന്തരം അലയുകയാണ്. എന്‍റെ ജനമേ! നിങ്ങള്‍ എന്‍റെ കരുതലിലും സംരക്ഷണത്തിലും ആയിരിക്കണം. സുഖലോലുപതയില്‍ മുഴുകരുത്! മോശമായി പെരുമാറരുത്! നിങ്ങളുടെ വിശ്വസ്തത എന്‍റെ ഭവനത്തില്‍ നിങ്ങള്‍ സമര്‍പ്പിക്കണം. വിശ്വസ്തത കൊണ്ടുമാത്രമേ സാത്താന്‍റെ കുതന്ത്രങ്ങള്‍ക്കെതിരെ നിങ്ങള്‍ക്കു തിരിച്ചടിക്കുവാന്‍ സാധിക്കുകയുള്ളൂ. ഒരു സാഹചര്യത്തിലും മുന്‍പത്തേത് പോലെ, എന്‍റെ മുന്‍പില്‍ ഒന്നു ചെയ്ത്, എനിക്കു പിറകില്‍ മറ്റൊന്ന് ചെയ്യുന്ന രീതിയില്‍ നിങ്ങള്‍ പെരുമാറരുത്. അങ്ങനെ ചെയ്താല്‍ നിങ്ങളെ വീണ്ടെടുക്കുക എന്നത് അസാധ്യമായിത്തീരും.  ഇതുപോലുള്ള ആവശ്യത്തിലധികം വചനങ്ങള്‍ ഞാന്‍ പറഞ്ഞിട്ടില്ലേ? കൃത്യമായും അതിനു കാരണം ആളുകളുടെ പഴയ സ്വഭാവം തിരുത്താന്‍ സാധിക്കാത്തതായതിനാല്‍ അവര്‍ക്ക് വീണ്ടും വീണ്ടും ഓര്‍മപ്പെടുത്തലുകള്‍ എനിക്കു നല്‍കേണ്ടി വന്നു എന്നതുകൊണ്ടാണ്. നിങ്ങള്‍ക്ക് വിരസത തോന്നേണ്ട! ഞാന്‍ പറയുന്നതെല്ലാം നിങ്ങള്‍ക്ക് നല്ല ഭാഗധേയം ഉറപ്പ് വരുത്തുന്നതിന് വേണ്ടിയാണ്!  ഒരു വൃത്തികെട്ട, അഴുക്ക് നിറഞ്ഞ സ്ഥലമാണ് കൃത്യമായും സാത്താന് വേണ്ടത്. നിയന്ത്രണത്തിന് വിധേയരാകാതെ നിങ്ങള്‍ എത്രമാത്രം വീണ്ടെടുക്കാന്‍ സാധിക്കാത്തവരും സുഖലോലുപരും ആകുന്നുവോ, അത്രമാത്രം  അശുദ്ധാത്മാക്കള്‍ക്കു നിങ്ങളുടെ ഉള്ളിലേക്ക് പ്രവേശിക്കുവാന്‍ അവസരം ലഭിക്കും. നിങ്ങള്‍ ഈയൊരു അവസ്ഥയില്‍ എത്തിയിട്ടുണ്ടെങ്കില്‍, നിങ്ങളുടെ വിശ്വസ്തത യാഥാര്‍ഥ്യം ഒട്ടുമില്ലാത്ത അലസഭാഷണം മാത്രമായിരിക്കും. അശുദ്ധാത്മാക്കള്‍ നിങ്ങളുടെ നിശ്ചയദാര്‍ഢ്യത്തെ ഭക്ഷിക്കുകയും അതിനെ അനുസരണക്കേടായും എന്‍റെ പ്രവൃത്തി തടസ്സപ്പെടുത്തുന്നതിനായുള്ള പൈശാചിക കുതന്ത്രങ്ങളായി മാറ്റുകയും ചെയ്യും. അവിടന്ന് എപ്പോള്‍ വേണമെങ്കിലും നിങ്ങള്‍ക്കെന്‍റെ സ്നേഹപ്രഹരമേല്‍ക്കാം. ഈ സാഹചര്യത്തിന്‍റെ ഗൗരവം ആരും മനസിലാക്കുന്നില്ല. ആളുകള്‍ അവര്‍ കേള്‍ക്കുന്നത് ചെവിക്കൊള്ളുന്നില്ല.. അവര്‍ അല്പം പോലും ശ്രദ്ധാലുക്കളല്ല. മുന്‍പ് ചെയ്തിട്ടുള്ളത് എന്താണെന്ന്  എന്ന് ഞാന്‍ ഓര്‍ക്കുന്നില്ല. ഒരിക്കല്‍ കൂടി എല്ലാം “മറന്ന്” ഞാന്‍ നിങ്ങളോട് കരുണ കാണിക്കുന്നതിനുവേണ്ടിയാണോ നിങ്ങള്‍ കാത്തിരിക്കുന്നത്?  മനുഷ്യര്‍ എന്നെ എതിര്‍ത്തിട്ടുണ്ടെങ്കിലും എനിക്ക് അവരോടു പകയില്ല. കാരണം അവര്‍ തീരെ ഔന്നത്യമില്ലാത്തവരാണ്. അതുകൊണ്ട് കൂടുതല്‍ വലിയ ആവശ്യങ്ങള്‍ ഞാന്‍ അവരുടെ മുന്‍പില്‍ വച്ചിട്ടില്ല. അവര്‍ സുഖലോലുപതയില്‍ മുഴുകാതെ നിയന്ത്രണങ്ങള്‍ക്ക് വിധേയരാകണം എന്നു മാത്രമാണു ഞാന്‍ ആവശ്യപ്പെടുന്നത്. തീര്‍ച്ചയായും, ഈ ഒരാവശ്യം നിറവേറ്റിത്തരിക എന്നത് നിങ്ങളുടെ കഴിവിനും അപ്പുറത്തല്ലല്ലോ? മിക്ക ആളുകളും ഞാന്‍ ഇനിയും കൂടുതല്‍ രഹസ്യങ്ങള്‍ വെളിപ്പെടുത്തി അവരുടെ കണ്ണുകളെ ആനന്ദിപ്പിക്കണം എന്നാണ് പ്രതീക്ഷിക്കുന്നത്. എന്തുതന്നെയായാലും, സ്വര്‍ഗത്തിലെ മുഴുവന്‍ രഹസ്യവും നീ മനസിലാക്കിയാലും, ആ അറിവുകൊണ്ട് കൃത്യമായും നീ എന്താണ് ചെയ്യുക? അത് നിങ്ങള്‍ക്ക് എന്നോടുള്ള സ്നേഹം വര്‍ധിപ്പിക്കുമോ? അത് നിങ്ങളില്‍ എന്നോടു സ്നേഹം ഉണര്‍ത്തുമോ? ഞാന്‍ മനുഷ്യരെ കുറച്ചു കാണുന്നില്ല. ഞാന്‍ അവരെപ്പറ്റി എളുപ്പത്തില്‍ ഒരു നിഗമനത്തില്‍ എത്തുന്നുമില്ല. മനുഷ്യരുടെ യഥാര്‍ഥ സാഹചര്യങ്ങള്‍  ഇവയൊന്നും ആയിരുന്നില്ല എങ്കില്‍ ഞാന്‍ അവര്‍ക്ക് ഇത്തരം പട്ടങ്ങള്‍ ഇത്രയും സാധാരണ രീതിയില്‍ ചാര്‍ത്തിക്കൊടുക്കുമായിരുന്നില്ല. ഭൂതകാലത്തെപ്പറ്റി തിരിഞ്ഞു ചിന്തിക്കൂ: എത്രതവണ ഞാന്‍ നിങ്ങള്‍ക്കെതിരെ അപവാദം പറഞ്ഞിട്ടുണ്ട്? എത്ര തവണ ഞാന്‍ നിങ്ങളെ വിലകുറച്ച് കണ്ടിട്ടുണ്ട്? എത്ര തവണ ഞാന്‍ നിങ്ങളുടെ യഥാര്‍ഥ സാഹചര്യങ്ങളെ പരിഗണിക്കാതിരുന്നിട്ടുണ്ട്? എത്ര തവണ എന്‍റെ അരുളപ്പാടുകള്‍ നിങ്ങളുടെ ഹൃദയങ്ങളെ പൂര്‍ണമായി നേടുന്നതില്‍ പരാജയപ്പെട്ടിട്ടുണ്ട്? എത്രതവണ എന്‍റെ വാക്കുകള്‍ നിങ്ങളുടെ ഹൃദയങ്ങളെ ആഴത്തില്‍ സ്പര്‍ശിക്കാതിരുന്നിട്ടുണ്ട്? ഞാന്‍ നിങ്ങളെ പാതാളത്തിലേക്ക് തള്ളും എന്ന ആഴത്തിലുള്ള ഭീതിയില്ലാതെ, ഭയവും വിറയലുമില്ലാതെ നിങ്ങളില്‍ എത്രപേര്‍ എന്‍റെ വചനങ്ങള്‍ വായിച്ചിട്ടുണ്ട്? എന്‍റെ വചനങ്ങളില്‍ നിന്നുള്ള പരീക്ഷണങ്ങളിലൂടെ കടന്നുപോകാത്തവര്‍ ആരാണുള്ളത്? എന്‍റെ അരുളപ്പാടുകള്‍ അധികാരത്തോടെയുള്ളതാണ്. പക്ഷേ അത് വെറുതെ മനുഷ്യരെ വിധിക്കുന്നതിന് വേണ്ടിയല്ല. മറിച്ച്, അവരുടെ യഥാര്‍ഥസാഹചര്യങ്ങള്‍ പരിഗണിച്ച്, എന്‍റെ വചനങ്ങളില്‍ അടങ്ങിയിരിക്കുന്ന സത്ത ഞാന്‍ അവര്‍ക്ക് നിരന്തരം മനസിലാക്കിക്കൊടുക്കുന്നു. വസ്തുതാപരമായി, എന്‍റെ വചനങ്ങളില്‍ നിന്നും എന്‍റെ സര്‍വശക്തിത്വം തിരിച്ചറിയുവാന്‍ കഴിവുള്ള ആരെങ്കിലും ഉണ്ടോ? എന്‍റെ വാക്കുകള്‍ നിര്‍മിച്ചിരിക്കുന്ന ശുദ്ധമായ സ്വര്‍ണം സ്വീകരിക്കുവാന്‍ യോഗ്യരായ ആരെങ്കിലും ഉണ്ടോ? എത്ര വാക്കുകള്‍ ഞാന്‍ പറഞ്ഞു? ആരെങ്കിലും അവയെ വിലപ്പെട്ടതായി കരുതി  സൂക്ഷിച്ചിട്ടുണ്ടോ?

മാര്‍ച്ച് 3, 1992


രാജ്യഗീതം

ജനസഹസ്രങ്ങൾ എന്നെ വാഴ്ത്തുന്നു, ദശലക്ഷങ്ങൾ എന്നെ സ്തുതിക്കുന്നു; സകല അധരങ്ങളിൽനിന്നും ഏക സത്യദൈവത്തിന്‍റെ നാമം ഉയരുന്നു. എന്‍റെ പ്രവർത്തനങ്ങൾ കാണാനായി സകല ജനങ്ങളും കണ്ണുകളുയർത്തുന്നു. മാനുഷലോകത്തേക്ക് ദൈവരാജ്യം ആഗതമാകുകയാണ്, സമ്പദ്സമൃദ്ധമാണ് എന്‍റെ വ്യക്തിത്വം. ആരാണ് ഇതിൽ സന്തോഷിക്കാതിരിക്കുക? ആരാണ് ആനന്ദനൃത്തം ചവിട്ടാതിരിക്കുക? അല്ലയോ സീയോനേ! എന്നെ പ്രകീർത്തിക്കുന്നതിനായി നിന്‍റെ വിജയപതാക ഉയർത്തൂ! എന്‍റെ വിശുദ്ധനാമം പ്രസിദ്ധമാക്കേണ്ടതിന് നിന്‍റെ ജയഗീതം ആലപിക്കൂ! ഭൂമിലെമ്പാടുമുള്ള സകല സൃഷ്ടികളുമേ, തെല്ലും വൈകാതെ സ്വയം ശുദ്ധിവരുത്തൂ, അങ്ങനെ എനിക്കുള്ള വഴിപാടായി നിങ്ങൾ മാറൂ! മേലേ വാനത്തെ നക്ഷത്രരാശികളേ! നഭോമണ്ഡലത്തിൽ എന്‍റെ അതിരറ്റ ശക്തി പ്രകടമാക്കേണ്ടതിന് ശീഘ്രം സ്വസ്ഥാനങ്ങളിലെത്തൂ! എന്നോടുള്ള അകമഴിഞ്ഞ സ്നേഹവും ഭക്തിയും ഗീതത്തിലൂടെ പ്രകാശിപ്പിക്കുന്ന ഭൂമിയിലെ മർത്യസ്വരം ശ്രവിക്കാൻ ഞാൻ ചെവിചായ്ക്കുന്നു! ഇന്ന്, സകല സൃഷ്ടിയും ജീവനിലേക്കു മടങ്ങിയെത്തുന്ന വേളയിൽ, ഞാൻ മനുഷ്യരുടെ ലോകത്തേക്ക് ഇറങ്ങിവരുകയാണ്. ഈ മുഹൂർത്തത്തിൽ, ഈ നിർണ്ണായക വേളയിൽ, സസ്യങ്ങളെല്ലാം പൂത്തുലയുന്നു, പക്ഷികൾ ഒരേസ്വരത്തിൽ പാടുന്നു, സകലതും ആനന്ദത്തിൽ ആറാടുന്നു! ദൈവരാജ്യ ആഗമന ഭേരിയിൽ സാത്താന്‍റെ രാജ്യം തകർന്നടിയുന്നു. രാജ്യഗീതത്തിന്‍റെ കാതടപ്പിക്കുന്ന ശബ്ദത്തിൽ അത് നാമാവശേഷമാകുന്നു, ഒരിക്കലും ഒരു ഉയിർത്തെഴുന്നേൽപ്പില്ലാത്തവിധം!

ഒരു ചെറുത്തുനിൽപ്പിനായി എഴുന്നേൽക്കാൻ ഭൂമിയിൽ ആർക്കാണ് ധൈര്യം? ഭൂമിയിലേക്കു വരുമ്പോൾ ഞാൻ കൂടെ തീയും ക്രോധവും സകലവിധ വിപത്തുകളും കൊണ്ടുവരുന്നു. ഭൂമിയിലെ രാജത്വങ്ങൾ ഇന്ന് എന്‍റെ രാജ്യമാണ്! അങ്ങ് വിണ്ണിൽ മേഘങ്ങൾ കല്ലോലങ്ങൾപോലെ തെന്നിനീങ്ങുന്നു. ആകാശത്തിനു കീഴിലോ, തടാകങ്ങളും നദികളും ഉല്ലസിക്കുകയാണ്. സന്തോഷത്താൽ അവ കളകളാരവം ഉയർത്തുന്നു. വിശ്രമിക്കുകയായിരുന്ന ജന്തുക്കൾ ഗുഹ വിട്ട് പുറത്തുവരുന്നു, മാലോകരെല്ലാം ഞാൻ മൂലം ഉറക്കം വിട്ടുണരുന്നു. ജനസഹസ്രങ്ങൾ കാത്തുകാത്തിരുന്ന ആ ദിനം ഒടുവിൽ ആഗതമായി! അവർ എനിക്കായി ഏറ്റവും ശ്രുതിമധുരമായ ഗാനങ്ങൾ അർപ്പിക്കുകയാണ്!

ഈ സുന്ദര നിമിഷത്തിൽ, കോരിത്തരിപ്പിക്കുന്ന ഈ വേളയിൽ,

എവിടെയും സ്തുതികൾ മുഴങ്ങുന്നു, മേലെ സ്വർഗങ്ങളിലും താഴെ ഭൂമിയിലും. ആരാണ് ഇതിൽ ആവേശം കൊള്ളാതിരിക്കുക?

ആരുടെ മനമാണ് കുളിർക്കാത്തത്? ആരുടെ കണ്ണുകളെയാണ് ഈ ദൃശ്യം ഈറനണിയിക്കാത്തത്?

വാനം പഴയ വാനമല്ല, ഇന്നത് രാജ്യത്തിന്‍റെ വാനമാണ്.

ഭൂമി ആ പഴയ ഭൂമിയല്ല, ഇന്നത് വിശുദ്ധ നാടാണ്.

പേമാരിക്കൊടുവിൽ, പഴയ ലോകത്തിന്‍റെ അഴുക്കുപുരണ്ട മുഖഛായ മാറി പുതുമ കൈവന്നു.

പർവതങ്ങൾക്കു മാറ്റം വരുന്നു ... ജലാശയങ്ങൾക്കു മാറ്റം വരുന്നു ...

ആളുകൾക്കും മാറ്റം വരുന്നു ... സകലതിനും മാറ്റം വരുന്നു ...

അല്ലയോ മൂകമാം മലനിരകളേ! എഴുന്നേറ്റ് എനിക്കായി നൃത്തമാടൂ!

അല്ലയോ നിശ്ചലമാം ജലാശയങ്ങളേ! സ്വച്ഛന്ദമായി ഒഴുകിത്തുടങ്ങൂ!

സ്വപ്നലോകത്തെ പുരുഷന്മാരേ! ഉണർന്നെണീറ്റ് മുന്നോട്ടു പായൂ!

ഞാൻ ആഗതനായി ... ഞാൻ രാജാവാണ്...

സ്വന്തം കണ്ണാൽ മാലോകരെല്ലാം എൻ മുഖം ദർശിക്കും, സ്വന്തം കാതുകളാൽ എൻ സ്വരം ശ്രവിക്കും,

രാജ്യത്തിലെ ജീവിതം അവർ ആവോളം ആസ്വദിക്കും...

എത്ര മധുരം ... എത്ര മനോജ്ഞം...

അവിസ്മരണീയം ... മറക്കാനാവില്ലൊരിക്കലും...

എന്‍റെ ക്രോധാഗ്നിയിൽ ചുവന്ന മഹാസർപ്പം പിടയുന്നു;

എന്‍റെ മഹാ ന്യായവിധിയിൽ പിശാചുക്കൾ തനിനിറം കാട്ടുന്നു;

എന്‍റെ കടുത്ത വാക്കുകളിൽ ജനങ്ങൾ വല്ലാതെ ലജ്ജിച്ചു പോകുന്നു, ഒളിക്കാൻ അവർക്ക് ഇടമില്ല.

പഴയകാലം അവരുടെ ഓർമയിലേക്കു വരുന്നു, എന്നെ പരിഹസിച്ചതും നിന്ദിച്ചതുമെല്ലാം.

അവർ സ്വയം ഉയർത്താത്ത ഒരു സമയവും ഉണ്ടായിരുന്നിട്ടില്ല, അവർ എന്നെ ധിക്കരിക്കാത്ത വേളകളും ഉണ്ടായിരുന്നിട്ടില്ല.

ആരാണ് ഇന്ന് വിലപിക്കാത്തത്? ആർക്കാണ് മനസ്സാക്ഷിക്കുത്ത് തോന്നാത്തത്?

പ്രപഞ്ചമാകെ വിലാപപൂരിതമാണ് ...

ആനന്ദാരവങ്ങളാൽ മുഖരിതമാണ് ... ചിരികളാൽ മാറ്റൊലികൊള്ളുകയാണ്...

അനന്യമായ ആനന്ദം ... സമാനതകളില്ലാത്ത സന്തോഷം...

ഒരു ചെറു ചാറ്റൽമഴ ... വലിയ ഹിമപാളികൾ, കനത്ത മഞ്ഞുവീഴ്ച...

ഉള്ളാലേ മനുഷ്യന്‍റെ സന്തോഷസന്താപങ്ങൾ മാറിമറിയുന്നു ... ചിലർ ചിരിക്കുന്നു ...

ചിലർ വിതുമ്പുന്നു ... ചിലർ ആനന്ദിച്ചാർക്കുന്നു...

എല്ലാവരും മറന്നതുപോലെ ... ഇത് വർഷപാതവും കാർമേഘവും പതിവായ വസന്തമോ,

ചെടികൾ പൂത്തുലയുന്ന വേനലോ, നല്ല വിളവെടുപ്പിന്‍റെ ഗ്രീഷ്മമോ,

മഞ്ഞും മരംകോച്ചും തണുപ്പുമുള്ള ശിശിരകാലമോ, ആർക്കുമറിയില്ല...

ആകാശത്ത് മേഘങ്ങൾ തെന്നിനീങ്ങുന്നു, ഭൂമിയിലോ സാഗരങ്ങൾ ഇളകിമറിയുന്നു.

പുത്രന്മാർ കൈകൾ വീശുന്നു ... ജനങ്ങൾ നൃത്തച്ചുവടുകൾ വെക്കുന്നു...

മാലാഖമാർ കർമനിരതരാണ് ... മാലാഖമാർ ഇടയവേലയിലാണ്...

ഭൂമിയിൽ ജനങ്ങൾ തിരക്കിലാണ്, ഭൂമിൽ സകലതും എണ്ണത്തിൽ പെരുകുന്നു.

മനുഷ്യവര്‍ഗത്തിലെ ഓരോ വ്യക്തിയും എന്‍റെ ആത്മാവിനാല്‍ സൂക്ഷ്മമായ പരിശോധനയ്ക്ക് വിധേയനാകുന്നതിനു തയ്യാറാകുകയും സ്വന്തം വാക്കുകളെയും പ്രവൃത്തികളെയും സസൂക്ഷ്മം നിരീക്ഷിക്കുകയും വേണം. അതിലുപരി, എന്‍റെ അത്ഭുതകരമായ പ്രവര്‍ത്തനങ്ങള്‍ അവര്‍ കാണണം. ദൈവരാജ്യം ഭൂമിയില്‍ വരുമ്പോള്‍ നിങ്ങള്‍ക്ക് എന്താണ് തോന്നുന്നത്? എന്‍റെ പുത്രന്മാരും ജനങ്ങളും എന്‍റെ സിംഹാസനത്തിങ്കല്‍ എത്തുമ്പോള്‍, മഹത്തായ ശ്വേതസിംഹാസനത്തിനു മുന്‍പിലെ ന്യായവിധി ഔദ്യോഗികമായി ഞാന്‍ ആരംഭിക്കുന്നു. എന്നുപറഞ്ഞാല്‍ ഞാന്‍ നേരിട്ട് ഭൂമിയിലെ എന്‍റെ പ്രവൃത്തി തുടങ്ങുമ്പോള്‍, ന്യായവിധിയുടെ യുഗം അതിന്‍റെ അവസാനത്തിലേയ്ക്കടുക്കുമ്പോള്‍, ഞാന്‍ എന്‍റെ വചനങ്ങള്‍ പ്രപഞ്ചം മുഴുവനു നേരെയും തൊടുക്കുന്നു. എന്‍റെ ആത്മാവിന്‍റെ ശബ്ദം പ്രപഞ്ചം മുഴുവനിലേക്കും അയക്കുന്നു. എന്‍റെ വചനങ്ങളിലൂടെ എല്ലാ ജനങ്ങളെയും, സ്വര്‍ഗത്തിലെയും ഭൂമിയിലെയും സകല വസ്തുക്കളെയും ഞാന്‍ കഴുകി വൃത്തിയാക്കും. അങ്ങനെ ഭൂമി ഇനിമുതല്‍ അഴുക്ക് നിറഞ്ഞതോ വഴിപിഴച്ചതോ ആകില്ല. മറിച്ച്, ഒരു വിശുദ്ധരാജ്യം ആയി മാറും. എന്‍റെ ഉപയോഗത്തിന് ലഭ്യമാക്കുന്നതിനായി എല്ലാം ഞാന്‍ നവീകരിക്കും. അപ്പോഴവയ്ക്ക് മണ്ണിന്‍റെ ഗന്ധമുണ്ടാകില്ല, മണ്ണിന്റെ ചുവയാല്‍ കറ പിടിച്ചതുമാകില്ല. ഭൂമിയില്‍ മനുഷ്യന്‍ എന്‍റെ വചനങ്ങളുടെ ലക്ഷ്യവും ഉത്ഭവവും അന്വേഷിച്ചു. എന്‍റെ പ്രവൃത്തികള്‍ നിരീക്ഷിച്ചു. എന്നിട്ടും ഒരാള്‍ പോലും എന്‍റെ വചനങ്ങളുടെ ഉത്ഭവം എവിടെനിന്ന് എന്നറിഞ്ഞില്ല. ഒരുവന്‍ പോലും എന്‍റെ പ്രവൃത്തികളിലെ വിസ്മയം ദര്‍ശിച്ചില്ല. ഇന്ന്, ഞാന്‍ മനുഷ്യര്‍ക്കിടയില്‍ നേരിട്ടുവന്ന് എന്‍റെ വചനങ്ങള്‍ പറയുമ്പോള്‍ മാത്രമാണ്, മനുഷ്യന് എന്നെപ്പറ്റി അല്‍പമെങ്കിലും അറിവുണ്ടാകുന്നത്. അവരുടെ ചിന്തകളില്‍ “എനിക്ക്” ഉണ്ടായിരുന്ന ഇടം എടുത്തുമാറ്റി പകരം അവരുടെ ബോധതലത്തില്‍ പ്രായോഗികമതിയായ ദൈവത്തിനായി ഒരിടമുണ്ടാക്കിയിരിക്കുന്നു. മനുഷ്യന് അബദ്ധധാരണകളുണ്ട്, നിറയെ ജിജ്ഞാസയും; ആരാണ് ദൈവത്തെ കാണുവാന്‍ ആഗ്രഹിക്കാത്തത്? ആരാണ് ദൈവവുമായി ഒരു കൂടിക്കാഴ്ച ആഗ്രഹിക്കാത്തത്? എന്നിരുന്നാലും മനുഷ്യന്‍റെ ഹൃദയത്തില്‍ സുനിശ്ചിതമായ സ്ഥാനമുള്ള ഒന്നു മാത്രമേയുള്ളൂ. അത് അവ്യക്തവും നിഗൂഢവുമെന്ന് മനുഷ്യന്‍ കരുതുന്ന ദൈവമാണ്. ഞാന്‍ വ്യക്തമായി പറഞ്ഞില്ലെങ്കില്‍ ആരാണ് ഇത് തിരിച്ചറിയുക? ആരാണ് ഉറപ്പോടെയും അല്‍പംപോലും സംശയമില്ലാതെയും ഞാന്‍ ഉണ്ടെന്ന് യഥാര്‍ഥത്തില്‍ വിശ്വസിക്കുക? മനുഷ്യന്‍റെ ഹൃദയത്തിലെ “ഞാനും” യഥാര്‍ഥത്തിലെ “ഞാനും” തമ്മില്‍ വളരെയധികം വ്യത്യാസമുണ്ട്. രണ്ടിനെയും താരതമ്യം ചെയ്യാന്‍ ആര്‍ക്കും സാധിക്കില്ല. ഞാന്‍ മനുഷ്യരൂപം ധരിച്ചില്ലെങ്കില്‍ മനുഷ്യന്‍ എന്നെ ഒരിക്കലും അറിയില്ല. ഇനി അവന്‍ എന്നെ അറിഞ്ഞാല്‍ത്തന്നെയും ആ അറിവ് അപ്പോഴും ഒരു അബദ്ധധാരണയായിരിക്കില്ലേ? ഓരോ ദിവസവും ഞാന്‍ നിലയ്ക്കാത്ത ജനപ്രവാഹത്തിനിടയിലൂടെ നടക്കുന്നു. ഓരോ ദിവസവും ഞാന്‍ ഓരോ വ്യക്തിക്കുള്ളിലും പ്രവര്‍ത്തിക്കുന്നു. മനുഷ്യന്‍ എന്നെ യഥാര്‍ഥത്തില്‍ കാണുമ്പോള്‍, എന്‍റെ വചനങ്ങളില്‍ നിന്നും അവന് എന്നെ അറിയുവാന്‍ സാധിക്കും. ഞാന്‍ സംസാരിക്കുന്ന ഉപാധികളും അതുപോലെ എന്‍റെ ഉദ്ദേശ്യങ്ങളും അവന്‍ മനസിലാക്കും.

ദൈവരാജ്യം ഔദ്യോഗികമായി ഭൂമിയില്‍ വരുമ്പോള്‍ എല്ലാ വസ്തുക്കളിലും ഏതാണ് നിശബ്ദമല്ലാ തിക്കുന്നത്? എല്ലാ ജനങ്ങളിലും ആരാണ് ഭയപ്പെടാതിരിക്കുന്നത്? പ്രപഞ്ചലോകത്തിലുടനീളം എല്ലായിടത്തും ഞാന്‍ നടക്കുന്നു. എല്ലാം ഞാന്‍ നേരിട്ടൊരുക്കിയിരിക്കുന്നു. ഇപ്പോള്‍, എന്‍റെ പ്രവൃത്തികള്‍ അത്ഭുതകരമാണെന്ന് ആര്‍ക്കാണ് അറിയാത്തത്? എന്‍റെ കരങ്ങള്‍ എല്ലാത്തിനെയും താങ്ങിനിര്‍ത്തുന്നു. എന്നിരുന്നാലും ഞാനും എല്ലാത്തിനും മുകളിലാണ്. ഇന്ന്‍, മനുഷ്യര്‍ക്കിടയിലുള്ള എന്‍റെ അവതാരവും എന്‍റെ നേരിട്ടുള്ള സാന്നിധ്യവുമല്ലേ എന്‍റെ വിനയത്തിന്‍റെയും ഗോപ്യതയുടെയും യഥാര്‍ഥ അര്‍ഥം? പുറമേക്ക്, അനവധി ആളുകള്‍ എന്നെ നല്ലവനെന്നു പ്രശംസിക്കുകയും മനോഹരമെന്ന് പ്രകീര്‍ത്തിക്കുകയും ചെയ്യും. എന്നാല്‍ ആര്‍ക്കാണ് യഥാര്‍ഥത്തില്‍ എന്നെ അറിയുക? ഇന്ന്, നിങ്ങള്‍ എന്നെ അറിയുമോ എന്ന് എന്തുകൊണ്ടാണ് ഞാന്‍ ചോദിക്കുന്നത്? മഹത്തായ ചുവന്ന വ്യാളിയെ ലജ്ജിപ്പിക്കാതിരിക്കുക എന്നതാണോ എന്‍റെ ലക്ഷ്യം? എന്നെ സ്തുതിക്കുവാനായി മനുഷ്യനെ നിര്‍ബന്ധിക്കാന്‍ ഞാന്‍ ആഗ്രഹിക്കുന്നില്ല. മറിച്ച്, അവന്‍ എന്നെ അറിയുവാനും അങ്ങനെ അവന്‍ എന്നെ സ്നേഹിക്കുവാനും, സ്തുതിക്കുവാനുമാണ് ഞാന്‍ ആഗ്രഹിക്കുന്നത്. ആ സ്തുതിയാണ് യഥാര്‍ഥത്തിലുള്ള സ്തുതി, അത് വ്യര്‍ഥഭാഷണമല്ല; ഇത്തരത്തിലുള്ള സ്തുതികള്‍ മാത്രമേ എന്‍റെ സിംഹാസനത്തിങ്കലേക്ക് എത്തുകയും ആകാശങ്ങളിലേക്ക് ഉയരുകയും ചെയ്യുകയുള്ളൂ. മനുഷ്യന്‍ സാത്താനാല്‍ പ്രലോഭിപ്പിക്കപ്പെടുകയും ദുഷിക്കപ്പെടുകയും ചെയ്തതിനാല്‍, അവന്‍ അബദ്ധധാരണകളുടെയും ചിന്തയുടെയും നിയന്ത്രണത്തിലായതിനാല്‍, മനുഷ്യവര്‍ഗത്തെ നേരിട്ടു കീഴ്പ്പെടുത്താന്‍, മനുഷ്യന്‍റെ എല്ലാ അബദ്ധധാരണകളെയും പൊളിച്ചടുക്കാന്‍, മനുഷ്യന്‍റെ ചിന്തയെ വലിച്ചുകീറുവാന്‍ ഞാന്‍ മനുഷ്യരൂപം പൂണ്ടിരിക്കുന്നു. ഇതിന്‍റെ ഫലമായി, മനുഷ്യന്‍ ഇപ്പോള്‍ എന്‍റെ മുന്പില്‍ പ്രകടനം നടത്തുന്നില്ല, അവന്‍റെ സ്വന്തം അബദ്ധധാരണകളുടെ അടിസ്ഥാനത്തില്‍ എന്നെ സേവിക്കുന്നില്ല. അങ്ങനെ, മനുഷ്യന്‍റെ അബദ്ധധാരണകളിലെ “ഞാന്‍” പൂര്‍ണമായി ഇല്ലാതാക്കപ്പെട്ടിരിക്കുന്നു. ദൈവരാജ്യം വരുമ്പോള്‍ ഞാന്‍ ആദ്യം ചെയ്യുക പ്രവൃത്തിയുടെ ഈ ഘട്ടം ആരംഭിക്കുകയാണ്. എന്‍റെ ജനങ്ങള്‍ക്കിടയില്‍ ഞാനങ്ങനെ ചെയ്യുന്നു. മഹത്തായ ചുവന്ന വ്യാളിയുടെ നാട്ടില്‍ ജനിച്ച എന്‍റെ ജനങ്ങളെ സംബന്ധിച്ചാണെങ്കില്‍, തീര്‍ച്ചയായും നിങ്ങളില്‍ മഹത്തായ ചുവന്ന വ്യാളിയുടെ വിഷം കുറച്ച്, അല്ലെങ്കില്‍ ഒരു ഭാഗം, മാത്രമല്ല ഉള്ളത്. അങ്ങനെ, എന്‍റെ പ്രവൃത്തിയുടെ ഈ ഘട്ടം പ്രാഥമികമായും ശ്രദ്ധ കേന്ദ്രീകരിക്കുന്നത് നിങ്ങളിലാണ്. ഇതാണ് ചൈനയിലെ എന്‍റെ അവതാരത്തിനുള്ള പ്രാധാന്യത്തിന്‍റെ ഒരു വശം. ഞാന്‍ പറയുന്ന വചനങ്ങളുടെ ഒരു ഭാഗമെങ്കിലും മനസിലാക്കാന്‍ മിക്ക ആളുകള്‍ക്കും സാധിക്കുന്നില്ല. അവര്‍ മനസിലാക്കുമ്പോഴാകട്ടെ, അത് അവ്യക്തവും കുഴഞ്ഞുമറിഞ്ഞതുമായ അവസ്ഥയിലാണ്. ഞാന്‍ സംസാരിക്കുന്ന രീതിയില്‍ ഒരു വഴിത്തിരിവാണിത്. എല്ലാ ആളുകളും എന്‍റെ വചനങ്ങള്‍ വായിക്കുവാനും അവയുടെ അര്‍ഥം മനസിലാക്കുവാനും പ്രാപ്തിയുള്ളവരായിരുന്നെങ്കില്‍, മനുഷ്യരില്‍ ആരെയാണ് രക്ഷിക്കുവാന്‍, പാതാളത്തിലേക്ക് തള്ളിയിടാതിരിക്കാന്‍ സാധിക്കുക? മനുഷ്യന്‍ എന്നെ അറിയുകയും അനുസരിക്കുകയും ചെയ്യുന്ന സമയം, അതായിരിക്കും ഞാന്‍ വിശ്രമിക്കുന്ന സമയം. കൃത്യമായും മനുഷ്യനു എന്‍റെ വചനങ്ങളുടെ അര്‍ഥം ശരിയായി ഗ്രഹിക്കുവാന്‍ സാധിക്കുന്ന സമയം. ഇന്ന് നിങ്ങളുടെ ഔന്നത്യം തീരെ ചെറുതാണ്—സഹതാപാര്‍ഹമാം വിധം ചെറുത്. പിടിച്ചുയര്‍ത്തുവാന്‍ പോലും നിങ്ങള്‍ യോഗ്യരല്ല—എന്നെക്കുറിച്ചുള്ള നിങ്ങളുടെ അറിവിനെപ്പറ്റിയാണെങ്കില്‍ പറയുകയും വേണ്ട.

എന്‍റെ പുത്രന്‍മാരെയും ജനങ്ങളെയും ഒരുമിച്ചുകൂട്ടുവാന്‍ മാലാഖമാരെ അയച്ചുതുടങ്ങി എന്നു ഞാന്‍ പറയുമ്പോഴും ആര്‍ക്കും എന്‍റെ വാക്കുകളുടെ അര്‍ഥം മനസിലാകുന്നില്ല. ഞാന്‍ നേരിട്ട് മനുഷ്യരുടെ ഇടയില്‍ വരുമ്പോള്‍, അതേ സമയം തന്നെ മാലാഖമാര്‍ ഒരുമിച്ചുകൂട്ടുന്ന ജോലിയും തുടങ്ങുന്നു. മാലാഖമാര്‍ ഇങ്ങനെ ഒരുമിച്ചുകൂട്ടുന്ന സമയത്ത് എല്ലാ പുത്രന്മാരും ജനങ്ങളും പരീക്ഷണങ്ങള്‍ സ്വീകരിക്കുകയും മേയ്ക്കപ്പെടുകയും മാത്രമല്ല, അവരുടെ സ്വന്തം കണ്ണുകള്‍കൊണ്ട് എല്ലാത്തരം ദര്‍ശനങ്ങളും കാണാന്‍ സാധിക്കുകയും ചെയ്യും. ഞാന്‍ ദൈവികതയില്‍ നേരിട്ടു പ്രവര്‍ത്തിക്കുന്നതിനാല്‍ എല്ലാം ഒരു പുതിയ തുടക്കത്തിലേക്ക് പ്രവേശിക്കുന്നു. ഈ ദൈവികത നേരിട്ടു പ്രവര്‍ത്തിക്കുന്നതായതിനാല്‍ അത് അല്‍പം പോലും മാനവികതയാല്‍ നിയന്ത്രിക്കപ്പെടുന്നില്ല. അത് അമാനുഷികസാഹചര്യങ്ങളില്‍ സ്വതന്ത്രമായി പ്രവര്‍ത്തിക്കുന്നതായി മനുഷ്യനു കാണപ്പെടുകയും ചെയ്യുന്നു. എന്നിരുന്നാലും, എനിക്കത് തികച്ചും സാധാരണമായ കാര്യമാണ്(മനുഷ്യന്‍ അത് അമാനുഷികമാണ് എന്നു പറയുന്നത് അവന്‍ ഒരിക്കലും ദൈവികതയോട് നേരിട്ട് ഇടപെട്ടിട്ടില്ലാത്തതു കൊണ്ടാണ്); ദൈവികതയെ മനുഷ്യന്‍റെ അബദ്ധധാരണകളൊന്നും ബാധിച്ചിട്ടില്ല. മനുഷ്യന്‍റെ ആശയങ്ങള്‍ അതിനെ കളങ്കപ്പെടുത്തിയിട്ടുമില്ല. ആളുകള്‍ എല്ലാവരും ശരിയായ പാതയിലേക്ക് പ്രവേശിച്ചു കഴിയുമ്പോള്‍ മാത്രമേ ഇത് കാണുകയുള്ളൂ. ഇപ്പോള്‍ തുടക്കമായതുകൊണ്ട്, മനുഷ്യന്‍റെ പ്രവേശനത്തെ സംബന്ധിച്ചിടത്തോളം ഒഴിവാക്കാനാകാത്ത അനവധി അപര്യാപ്തതകളും തോല്‍വികളും അവ്യക്തതകളുമുണ്ട്. ഇന്ന്, ഞാന്‍ നിങ്ങളെ ഇപ്പോഴത്തെ സ്ഥിതിയിലേക്ക് നയിച്ചതുകൊണ്ട്, ആവശ്യമായ ഒരുക്കങ്ങള്‍ നടത്തിയിട്ടുണ്ട്. എനിക്ക് എന്‍റേതായ ലക്ഷ്യങ്ങളുമുണ്ട് അവയെപ്പറ്റി ഇന്ന് ഞാന്‍ നിങ്ങളോട് പറയുകയാണെങ്കില്‍ ശരിക്കും നിങ്ങള്‍ക്ക് അവയെ അറിയുവാന്‍ സാധിക്കുമോ? മനുഷ്യമനസിന്റെ ചിന്തകളും മനുഷ്യഹൃദയത്തിന്‍റെ ആഗ്രഹങ്ങളും എനിക്ക് വളരെ പരിചിതമാണ്: ആരാണ് രക്ഷപ്പെടാന്‍ സ്വന്തമായി ഒരു വഴി ഒരിക്കലും നോക്കാതിരുന്നിട്ടുള്ളത്? ആരാണ് സ്വന്തം സാധ്യതകളെപ്പറ്റി ഒരിക്കലും ചിന്തിക്കാതിരുന്നിട്ടുള്ളത്? എന്നിരുന്നാലും, മനുഷ്യന് ശ്രേഷ്ഠവും വിസ്മയം ജനിപ്പിക്കുന്നതുമായ ബുദ്ധി ഉണ്ടെങ്കിലും, യുഗങ്ങള്‍ക്കുശേഷം വര്‍ത്തമാനകാലം ഇന്നത്തെ അവസ്ഥയിലേക്ക് ഉരുത്തിരിഞ്ഞെത്തും എന്ന്‍ ആര്‍ക്കാണ് പ്രവചിക്കാനായത്? ഇത് ശരിക്കും നിങ്ങളുടെ വ്യക്തിപരമായ പരിശ്രമങ്ങളുടെ ഫലമാണോ? ഇത് നിങ്ങളുടെ അക്ഷീണപരിശ്രമത്തിന് നിങ്ങള്‍ക്കു ലഭിച്ച പ്രതിഫലമാണോ? ഇത് നിങ്ങളുടെ മനസ് വിഭാവനം ചെയ്ത ഒരു മനോഹരദൃശ്യമാണോ? മനുഷ്യവര്‍ഗം മുഴുവനെയും ഞാന്‍ നയിച്ചില്ല എങ്കില്‍, ആര്‍ക്കാണ് എന്‍റെ സജ്ജീകരണങ്ങളില്‍ നിന്നും വേര്‍പെട്ട് മറ്റൊരു വഴി കണ്ടുപിടിക്കാന്‍ കഴിയുക? മനുഷ്യന്‍റെ ഭാവനകളും ആശകളുമാണോ അവനെ ഇന്നിലേക്കെത്തിച്ചത്? അനവധിയാളുകള്‍ സ്വന്തം ആഗ്രഹങ്ങള്‍ നേടാതെ അവരുടെ ജീവിതം മുഴുവന്‍ ജീവിച്ചുതീര്‍ക്കുന്നു. ഇത് ശരിക്കും അവരുടെ ചിന്തയില്‍ ഉള്ള തകരാറു കാരണം സംഭവിക്കുന്നതാണോ? അനവധി ആളുകളുടെ ജീവിതങ്ങള്‍ അപ്രതീക്ഷിത സന്തോഷങ്ങളും സംതൃപ്തികളും കൊണ്ട് നിറഞ്ഞിരിക്കുന്നു. അവര്‍ വളരെ കുറച്ചുമാത്രം പ്രതീക്ഷിക്കുന്നതുകൊണ്ടാണോ ശരിക്കും ഇങ്ങനെ സംഭവിക്കുന്നത്? മനുഷ്യവംശം മുഴുവനിലും ആരാണ് ദൈവത്തിന്റെ കണ്ണുകളില്‍ പരിപാലിക്കപ്പെടാതിരുന്നിട്ടുള്ളത്? സര്‍വശക്തന്‍ മുന്‍കൂട്ടി നിശ്ചയിച്ചവയ്ക്കു മധ്യേ ജീവിക്കാതിരിക്കുന്നവന്‍ ആരാണ്? മനുഷ്യന്‍റെ ജീവിതവും മരണവും അവന്‍റെ താല്‍പര്യങ്ങള്‍ക്കനുസരിച്ചാണോ സംഭവിക്കുന്നത്? മനുഷ്യന്‍ സ്വന്തം വിധി നിയന്ത്രിക്കുന്നുണ്ടോ? അനവധിയാളുകള്‍ മരണത്തിനായി നിലവിളിക്കുന്നു. എങ്കിലും അതവരില്‍ നിന്നും വളരെ അകലെയാണ്; അനവധിയാളുകള്‍ ജീവിതത്തില്‍ കരുത്തുള്ളവരാകുവാന്‍ ആഗ്രഹിക്കുന്നു, മരണത്തെ ഭയപ്പെടുന്നു. എന്നിട്ടും അവര്‍പോലും അറിയാതെ അവരുടെ മരണത്തിന്‍റെ ദിനം അടുത്തെത്തുന്നു. അവരെ മരണത്തിന്‍റെ അഗാധതയിലേക്ക് തള്ളിയിടുന്നു. അനവധിയാളുകള്‍ ആകാശത്തിലേക്കു നോക്കി ആഴത്തില്‍ നെടുവീര്‍പ്പിടുന്നു. അനവാധിയാളുകള്‍ കഠിനമായി നിലവിളിക്കുന്നു, ഏങ്ങലടിക്കുന്നു. അനവധിയാളുകള്‍ പരീക്ഷണങ്ങള്‍ക്ക് നടുവില്‍ വീണുപോകുന്നു. അനവധിയാളുകള്‍ പ്രലോഭനത്തിന്‍റെ തടവുകാരാകുന്നു. മനുഷ്യന് എന്നെ ദര്‍ശിക്കുവാന്‍ പാകത്തിന് ഞാന്‍ നേരിട്ടു പ്രത്യക്ഷപ്പെടുന്നില്ലെങ്കിലും അനവധിയാളുകള്‍ എന്‍റെ മുഖം ദര്‍ശിക്കുന്നതിനെ ഭയപ്പെടുന്നു. ഞാന്‍ അവരെ പ്രഹരിച്ചുവീഴ്ത്തുമെന്നും ജീവനെടുക്കുമെന്നും അവര്‍ വളരെയധികം ഭയക്കുന്നു. മനുഷ്യന്‍ ശരിക്കും എന്നെ അറിയുന്നുണ്ടോ, ഇല്ലയോ? ആര്‍ക്കും കൃത്യമായി പറയാനാകില്ല. അങ്ങനെയല്ലേ അത്? നിങ്ങള്‍ എന്നെയും എന്‍റെ ശിക്ഷണത്തെയും ഭയപ്പെടുന്നു. എന്നാലും നിങ്ങള്‍ എന്നെ എതിര്‍ക്കുവാന്‍ മുന്നോട്ടുവരികയും എന്നെ വിധിക്കുകയും ചെയ്യുന്നു. ഇങ്ങനെയല്ലേ സംഭവിക്കുന്നത്? മനുഷ്യന്‍ ഒരിക്കലുമെന്നെ അറിഞ്ഞിട്ടില്ല എന്നതിനു കാരണം അവന്‍ ഒരിക്കലും എന്‍റെ മുഖം കണ്ടിട്ടുമില്ല, എന്‍റെ സ്വരം കേട്ടിട്ടുമില്ല എന്നതാണ്. അങ്ങനെ, ഞാന്‍ മനുഷ്യന്‍റെ ഹൃദയത്തിനുള്ളില്‍ ഉണ്ടെങ്കിലും, ഹൃദയത്തിലുള്ള എന്‍റെ രൂപം അമൂര്‍ത്തവും അവ്യക്തവുമല്ലാത്ത ആരെങ്കിലുമുണ്ടോ? ഹൃദയത്തില്‍ എന്‍റെ രൂപം ഏറ്റവും വ്യക്തമായിട്ടുള്ളവര്‍ ആരെങ്കിലുമുണ്ടോ? എന്‍റെ ജനമായിരിക്കുന്നവര്‍ എന്നെ അവ്യക്തമായും അസ്പഷ്ടമായും കാണണമെന്ന് ഞാന്‍ ആഗ്രഹിക്കുന്നില്ല. അങ്ങനെ മഹത്തായ ഈ കര്‍മം ഞാന്‍ ആരംഭിക്കുന്നു.

ഞാന്‍ മനുഷ്യര്‍ക്കിടയിലേക്ക് നിശബ്ദനായി കടന്നുവരുന്നു, ആരുമറിയാതെ പോകുകയും ചെയ്യുന്നു. എന്നെ ആരെങ്കിലും എപ്പോഴെങ്കിലും കണ്ടിട്ടുണ്ടോ? അതിന്‍റെ തിളങ്ങുന്ന നാളങ്ങള്‍ നിമിത്തം സൂര്യന് എന്നെ കാണുവാന്‍ സാധിക്കുന്നുണ്ടോ? അതിന്‍റെ തിളങ്ങുന്ന വ്യക്തത കൊണ്ട് ചന്ദ്രന് എന്നെ കാണുവാന്‍ സാധിക്കുന്നുണ്ടോ? ആകാശത്തുള്ള അവയുടെ സ്ഥാനം നിമിത്തം നക്ഷത്രസമൂഹങ്ങള്‍ക്ക് എന്നെ കാണുവാന്‍ സാധിക്കുന്നുണ്ടോ? ഞാന്‍ വരുമ്പോള്‍ മനുഷ്യരോ മറ്റുള്ളവയോ അതറിയുന്നില്ല. ഞാന്‍ പോകുമ്പോഴും മനുഷ്യനത് അറിയാന്‍ സാധിക്കുന്നില്ല. ആര്‍ക്കാണ് എനിക്കുവേണ്ടി സാക്ഷ്യം വഹിക്കുവാന്‍ സാധിക്കുക? ഭൂമിയിലെ മനുഷ്യരുടെ സ്തുതികള്‍ക്കോ? വന്യതയില്‍ വിരിയുന്ന ലില്ലിപ്പൂക്കള്‍ക്കോ? ആകാശത്തു പറക്കുന്ന പക്ഷികള്‍ക്കോ? മലകളിലെ ഗര്‍ജിക്കുന്ന സിംഹങ്ങള്‍ക്കോ? ആര്‍ക്കും എന്നെ പൂര്‍ണമായി കാണുവാന്‍ സാധിക്കില്ല! ആര്‍ക്കും ഞാന്‍ ചെയ്യുവാന്‍ പോകുന്ന പ്രവൃത്തി ചെയ്യുവാന്‍ സാധിക്കില്ല! അവര്‍ ഈ പ്രവൃത്തി ചെയ്താല്‍ തന്നെയും, അതുകൊണ്ട് എന്തുഫലമാണ് ഉണ്ടാകുക? ഓരോ ദിവസവും ഞാന്‍ അനവധി ആളുകളുടെ ഓരോ പ്രവൃത്തിയും നിരീക്ഷിക്കുന്നു. ഓരോ ദിവസവും ഞാന്‍ അനവധി ആളുകളുടെ ഹൃദയങ്ങളും മനസുകളും തിരയുന്നു. ആരും ഒരിക്കലും എന്‍റെ ന്യായവിധിയില്‍ നിന്നും രക്ഷപ്പെട്ടിട്ടില്ല. ആര്‍ക്കും ഒരിക്കലും എന്‍റെ ന്യായവിധിയുടെ യാഥാര്‍ഥ്യത്തില്‍ നിന്നും വേര്‍പ്പെട്ടുപോകാന്‍ സാധിച്ചിട്ടില്ല. ഞാന്‍ ആകാശങ്ങള്‍ക്ക് മുകളില്‍ നിന്ന് വിദൂരതയിലേക്ക് നോക്കുന്നു: എണ്ണമില്ലാത്ത ആളുകളെ ഞാന്‍ പ്രഹരിച്ചുവീഴ്ത്തിയിരിക്കുന്നു. എന്നാലും എണ്ണമറ്റ ആളുകള്‍ എന്‍റെ കരുണയ്ക്കും സ്നേഹപൂര്‍ണമായ ദയയ്ക്കും മധ്യേ വസിക്കുന്നു. നിങ്ങളും അത്തരം സാഹചര്യങ്ങളിലാണോ വസിക്കുന്നത്?

കിഴക്കുനിന്നും മിന്നല്‍പ്പിണര്‍ പാഞ്ഞുവരുന്ന സമയം—അതാണ് കൃത്യമായും ഞാന്‍ എന്‍റെ വചനങ്ങള്‍ ഉരുവിടുന്ന നിമിഷം—മിന്നല്‍പ്പിണര്‍ പാഞ്ഞുവരുമ്പോള്‍ അത്യുന്നതസ്വര്‍ഗം മുഴുവന്‍ പ്രകാശപൂരിതമാകുന്നു. നക്ഷത്രങ്ങള്‍ക്കു മുഴുവന്‍ രൂപാന്തരം സംഭവിക്കുന്നു. മനുഷ്യവര്‍ഗം മുഴുവന്‍ തരംതിരിക്കപ്പെട്ടതുപോലെയായിത്തീരുന്നു. കിഴക്കുനിന്നുള്ള ഈ പ്രകാശപാളിയുടെ തെളിച്ചത്തില്‍ കണ്ണുകള്‍ മഞ്ഞളിച്ച്, എന്തുചെയ്യണമെന്നറിയാതെ, തങ്ങളുടെ വികൃതമായ മുഖം എങ്ങനെ ഒളിപ്പിക്കണമെന്ന് ഒട്ടുമറിയാതെ മനുഷ്യവര്‍ഗം മുഴുവനും അവരുടെ യഥാര്‍ഥരൂപത്തില്‍ അനാവൃതരാകുന്നു. എന്‍റെ പ്രകാശത്തില്‍നിന്നും ഒളിച്ചോടി പര്‍വതഗുഹകളില്‍ അഭയം തേടുന്ന മൃഗങ്ങളെപ്പോലെയാണ് അവര്‍—എന്നിരുന്നാലും അവരില്‍ ഒരുവനുപോലും എന്‍റെ വെളിച്ചത്തില്‍നിന്നും ഒളിഞ്ഞിരിക്കുവാന്‍ സാധിക്കുകയില്ല. എല്ലാ മനുഷ്യരും അമ്പരന്നിരിക്കുകയാണ്, എല്ലാവരും കാത്തിരിക്കുകയാണ്, എല്ലാവരും വീക്ഷിക്കുകയാണ്; എന്‍റെ പ്രകാശം കടന്നുവരുമ്പോള്‍ എല്ലാവരും തങ്ങള്‍ ജനിച്ച ദിവസത്തെയോര്‍ത്ത് ആഹ്ലാദിക്കും, അതുപോലെ തങ്ങള്‍ ജനിച്ച ദിവസത്തെ ശപിക്കുകയും ചെയ്യും. വൈരുധ്യപൂര്‍ണമായ വികാരങ്ങളെ വാക്കുകള്‍കൊണ്ടു വര്‍ണിക്കുക അസാധ്യം; ആത്മപീഡയുടെ കണ്ണുനീര്‍ പുഴകളായി മാറുന്നു. കുത്തിയൊലിച്ചുവരുന്ന ജലപ്രവാഹം അതിനെ വഹിച്ചുകൊണ്ടുപോകുന്നു. നിമിഷനേരത്തിനുള്ളില്‍ അവ ഒരു കണിക പോലുമവശേഷിക്കാതെ അപ്രത്യക്ഷമാകുന്നു. ഒരിക്കല്‍ക്കൂടി എന്‍റെ ദിവസം സകല മനുഷ്യര്‍ക്കുംമേല്‍ കടന്നുവരുന്നു. ഒരിക്കല്‍ക്കൂടി അതു മനുഷ്യരെ ഉണര്‍ത്തുന്നു. അവര്‍ക്കു മറ്റൊരു പുതിയ തുടക്കം നല്‍കുന്നു. എന്‍റെ ഹൃദയം മിടിക്കുന്നു, അതിന്‍റെ താളത്തിനനുസരിച്ച് പര്‍വതങ്ങള്‍ ആഹ്ലാദത്താല്‍ തുള്ളിച്ചാടുന്നു, ജലാശയങ്ങള്‍ നൃത്തം വയ്ക്കുന്നു. തിരമാലകള്‍ പാറക്കൂട്ടങ്ങളില്‍ വന്നലയ്ക്കുന്നു. എന്‍റെ ഹൃദയത്തിലുള്ളത് പ്രകടിപ്പിക്കുക ക്ലേശകരമാണ്. എന്‍റെ നോട്ടത്തിന്‍കീഴില്‍, അശുദ്ധമായ എല്ലാ വസ്തുക്കളും എരിച്ചു ചാരമാക്കുവാന്‍ ഞാന്‍ ആഗ്രഹിക്കുന്നു. അനുസരണക്കേടിന്‍റെ പുത്രന്മാരെയെല്ലാം കണ്‍മുന്നില്‍നിന്നും എനിക്ക് അപ്രത്യക്ഷരാക്കണം. അവരുടെ നിലനില്‍പ്പ് എന്നെന്നേക്കുമായി ഇല്ലാതാക്കണം. ചുവന്ന മഹാവ്യാളിയുടെ വാസസ്ഥലത്ത് ഞാനൊരു പുതിയ തുടക്കമിടുക മാത്രമല്ല, പ്രപഞ്ചത്തില്‍ ഞാനൊരു പുതിയ പ്രവൃത്തി ആരംഭിക്കുക കൂടി ചെയ്തിരിക്കുന്നു. വൈകാതെ ഭൂമിയിലെ രാജ്യങ്ങളെല്ലാം എന്‍റെ രാജ്യമായിത്തീരും. വൈകാതെ ഭൂമിയിലെ രാജ്യങ്ങളെല്ലാം എന്‍റെ രാജ്യം നിമിത്തം ഇല്ലാതാകും. കാരണം, ഞാന്‍ വിജയം നേടിക്കഴിഞ്ഞിരിക്കുന്നു. ഞാന്‍ വിജയശ്രീലാളിതനായി മടങ്ങിയെത്തിയിരിക്കുന്നു. ഭൂമിയിലെ എന്‍റെ പ്രവൃത്തികള്‍ മായ്ച്ചുകളയാം എന്ന പ്രതീക്ഷയില്‍ ചുവന്ന മഹാവ്യാളി എന്‍റെ പദ്ധതിയെ തടസ്സപ്പെടുത്താന്‍ സാധ്യമായ എല്ലാ മാര്‍ഗങ്ങളും പ്രയോഗിച്ചുകഴിഞ്ഞു. പക്ഷേ ചതിനിറഞ്ഞ അതിന്‍റെ തന്ത്രങ്ങള്‍ക്ക് എന്‍റെ മനസ്സുമടുപ്പിക്കുവാന്‍ കഴിയുമോ? അതിന്‍റെ ഭീഷണികളില്‍ ഭയപ്പെട്ട് ആത്മവിശ്വാസം നഷ്ടപ്പെടുത്താന്‍ എനിക്കാകുമോ? സ്വര്‍ഗത്തിലും ഭൂമിയിലും ഞാനെന്‍റെ കൈവെള്ളയില്‍ താങ്ങാത്ത ഒരൊറ്റ അസ്തിത്വം പോലുമില്ല; എന്‍റെ എതിര്‍ശക്തിയായി പ്രവര്‍ത്തിക്കുന്ന ഉപകരണം മാത്രമായ ചുവന്ന മഹാവ്യാളിയെ സംബന്ധിച്ചിടത്തോളം ഇത് അതിലുമെത്രയോ സത്യമാണ്! ഇതും എന്‍റെ കരങ്ങളാല്‍ ഉപയോഗിക്കപ്പെടുവാനുള്ള ഒരു വസ്തുവല്ലേ?

മനുഷ്യലോകത്തിലെ എന്‍റെ അവതാരസമയത്ത് എന്‍റെ മാര്‍ഗദര്‍ശനത്തിന്‍കീഴില്‍ മനുഷ്യവര്‍ഗം സ്വയമറിയാതെ ഈ ദിവസത്തിലേക്കെത്തിയിരിക്കുന്നു, എന്നെ അറിയാനിടയായിരിക്കുന്നു. പക്ഷേ മുന്നോട്ടുള്ള പാതയില്‍ എങ്ങനെ നടക്കണമെന്ന് ആര്‍ക്കും ഒരു സൂചനയില്ല. ആരും അതിനെക്കുറിച്ച് ബോധവാന്മാരല്ല—ആ പാത ഏതു ദിശയിലേക്കാണ് അവരെ നയിക്കുകയെന്ന് അത്രപോലും അവര്‍ക്കറിവില്ല. സര്‍വശക്തനായ ദൈവത്തിന്‍റെ പരിപാലനത്തിന്‍കീഴില്‍ മാത്രമേ ആര്‍ക്കും അന്ത്യത്തിലേക്കുള്ള പാതയില്‍ നടക്കുവാന്‍ സാധിക്കുകയുള്ളൂ; കിഴക്കന്‍ മിന്നല്‍പ്പിണരാല്‍ നയിക്കപ്പെട്ടാല്‍ മാത്രമേ ആര്‍ക്കും എന്‍റെ രാജ്യത്തിന്‍റെ പ്രവേശനകവാടം താണ്ടുവാന്‍ സാധിക്കുകയുള്ളൂ. മനുഷ്യര്‍ക്കിടയില്‍ എന്‍റെ മുഖം കണ്ട ഒരുവന്‍പോലും ഒരിക്കലുമുണ്ടായിട്ടില്ല, കിഴക്കന്‍ മിന്നല്‍പ്പിണര്‍ കണ്ട ഒരുവന്‍പോലുമില്ല; എന്‍റെ സിംഹാസനത്തില്‍ നിന്നുള്ള അരുളപ്പാടുകള്‍ കേട്ടവര്‍ അതിലും എത്രയോ കുറവാണ്? സത്യത്തില്‍, പുരാതനകാലം മുതല്‍ ഒരു മനുഷ്യന്‍ പോലും എന്‍റെ സ്വത്വവുമായി നേരിട്ടു ബന്ധപ്പെട്ടിട്ടില്ല; ഇന്നുമാത്രമാണ്, ഞാന്‍ ഈ ലോകത്തേക്ക് വന്നിട്ടുള്ളതുകൊണ്ട് മനുഷ്യന് എന്നെ കാണുവാന്‍ ഒരവസരമുണ്ടായത്. പക്ഷേ ഇപ്പോള്‍പോലും മനുഷ്യര്‍ എന്നെ അറിയുന്നില്ല. അവര്‍ എന്‍റെ മുഖത്തു നോക്കുകയും എന്‍റെ സ്വരം കേള്‍ക്കുകയും മാത്രം ചെയ്യുന്നു, എന്നിട്ടും എന്‍റെ അര്‍ഥം മനസ്സിലാകുന്നില്ല എന്നതുപോലെ. എല്ലാ മനുഷ്യരും ഇതുപോലെയാണ്. എന്‍റെ ജനത്തില്‍പ്പെട്ട ഒരാളായതുകൊണ്ട്, നിങ്ങള്‍ക്കെന്‍റെ മുഖം കാണുമ്പോള്‍ വളരെ അഭിമാനം തോന്നുന്നില്ലേ? എന്നെ അറിയില്ല എന്നതുകൊണ്ട് വളരെ ലജ്ജ തോന്നുന്നില്ലേ? ഞാന്‍ മനുഷ്യര്‍ക്കിടയില്‍ നടക്കുകയും മനുഷ്യര്‍ക്കിടയില്‍ വസിക്കുകയും ചെയ്യുന്നു, കാരണം ഞാന്‍ ശരീരമായി മാറുകയും മനുഷ്യലോകത്തിലേക്ക് വരികയും ചെയ്തിരിക്കുന്നു. മുഴുവന്‍ മനുഷ്യരെയും എന്‍റെ ശരീരം ദര്‍ശിക്കുവാന്‍ അനുവദിക്കുക എന്നതുമാത്രമല്ല എന്‍റെ ലക്ഷ്യം; അതിലും പ്രധാനമായി, എന്നെ അറിയുവാന്‍ മനുഷ്യരെ പ്രാപ്തരാക്കുക എന്നതാണ്. കൂടുതലായി, ഞാന്‍, എന്‍റെ അവതാരം ചെയ്യപ്പെട്ട ശരീരത്തിലൂടെ, മനുഷ്യരെ അവരുടെ പാപങ്ങളെപ്രതി കുറ്റംവിധിക്കും; ഞാന്‍ എന്‍റെ അവതാരം ചെയ്യപ്പെട്ട ശരീരത്തിലൂടെ, ചുവന്ന മഹാവ്യാളിയുടെമേല്‍ വിജയം വരിക്കുകയും അതിന്‍റെ സങ്കേതം നിശ്ശേഷം നശിപ്പിക്കുകയും ചെയ്യും.

ഭൂമിയില്‍ വസിക്കുന്ന മനുഷ്യര്‍ നക്ഷത്രങ്ങള്‍ക്കുസമം അസംഖ്യമാണെങ്കിലും ഞാന്‍ അവരെയെല്ലാവരെയും എന്‍റെ ഉള്ളംകൈ പോലെ വ്യക്തമായി അറിയുന്നു. അതുപോലെ, എന്നെ "സ്നേഹിക്കുന്ന" മനുഷ്യരും സമുദ്രത്തിലെ മണല്‍ത്തരികള്‍ പോലെ അസംഖ്യമാണെങ്കിലും, അവരില്‍ വളരെ കുറച്ചുപേരെ മാത്രമേ ഞാന്‍ തെരഞ്ഞെടുത്തിട്ടുള്ളൂ: എന്നെ "സ്നേഹിക്കുന്നവര്‍ക്കു” പുറമേ തെളിച്ചമുള്ള പ്രകാശം പിന്തുടരുന്നവരെ മാത്രം. ഞാന്‍ മനുഷ്യരെ അതിയായി വിലമതിക്കുന്നില്ല. വിലകുറച്ചുകാണുന്നുമില്ല; പകരം അവന്‍റെ സ്വാഭാവികഗുണവിശേഷങ്ങള്‍ക്ക് അനുസൃതമായി അവനോട് എന്‍റെ ആവശ്യങ്ങള്‍ ഉന്നയിക്കുന്നു. അതിനാല്‍ എനിക്കാവശ്യം എന്നെ ആത്മാര്‍ഥമായി തേടുന്ന തരം ആളുകളെയാണ്. അങ്ങനെ ജനങ്ങളെ തെരഞ്ഞെടുക്കുക എന്ന എന്‍റെ ലക്ഷ്യം പൂര്‍ത്തീകരിക്കുവാന്‍ എനിക്കു സാധിച്ചേക്കാം. പര്‍വതങ്ങളില്‍ എണ്ണമറ്റ വന്യജീവികളുണ്ട്. പക്ഷേ അവയെല്ലാം എനിക്കു മുമ്പില്‍ ചെമ്മരിയാടുകളെപ്പോലെ ഇണക്കമുള്ളവയാണ്; അലകള്‍ക്കു കീഴെ അളക്കാനാകാത്ത നിഗൂഢതകളുണ്ട്. പക്ഷേ അവ ഭൂമുഖത്തെ വസ്തുക്കളെപ്പോലെതന്നെ വ്യക്തമായി എനിക്കു മുമ്പില്‍ വെളിവാകുന്നു; അത്യുന്നതസ്വര്‍ഗത്തിനു മേലെ മനുഷ്യന് എത്തിച്ചേരുവാന്‍ കഴിയാത്ത തലങ്ങളുണ്ട്; എന്നിരിക്കിലും ഞാന്‍ ആ അപ്രാപ്യമായ തലങ്ങളില്‍ സ്വതന്ത്രമായി വിഹരിക്കുന്നു. മനുഷ്യന്‍ വെളിച്ചത്തിൽ എന്നെ ഒരിക്കലും തിരിച്ചറിഞ്ഞിട്ടില്ല. അന്ധകാരത്തിന്‍റെ ലോകത്തില്‍ മാത്രമാണ് അവനെന്നെ കണ്ടിട്ടുള്ളത്. ഇന്ന് നിങ്ങള്‍ കൃത്യമായും അതേ അവസ്ഥയിലല്ലേ? ചുവന്ന മഹാവ്യാളിയുടെ വിളയാട്ടങ്ങളുടെ ഉച്ചസ്ഥായിയിലാണ് ഞാന്‍ എന്‍റെ പ്രവൃത്തി ചെയ്യുവാനായി മനുഷ്യശരീരമണിഞ്ഞത്. ചുവന്ന മഹാവ്യാളി ആദ്യമായി അതിന്‍റെ യഥാര്‍ഥരൂപം വെളിവാക്കിയപ്പോള്‍ ഞാന്‍ എന്‍റെ നാമത്തിന് സാക്ഷ്യം വഹിച്ചു. ഞാന്‍ മനുഷ്യവര്‍ഗത്തിന്‍റെ പാതകളില്‍ സഞ്ചരിച്ചപ്പോള്‍ ഒരു സ്വത്വമോ ഒരു വ്യക്തിയോ ഉണര്‍വിലേക്ക് ഞെട്ടിയെഴുന്നേല്‍ക്കുകയുണ്ടായില്ല. അതുകൊണ്ട് ഞാന്‍ മനുഷ്യലോകത്തില്‍ അവതാരമെടുത്തപ്പോള്‍ അത് ആരുമറിഞ്ഞില്ല. പക്ഷേ അവതാരം ചെയ്ത ശരീരത്തില്‍ ഞാനെന്‍റെ പ്രവൃത്തി ചെയ്യുവാന്‍ ആരംഭിച്ചപ്പോള്‍ മനുഷ്യര്‍ ഉണരുകയും എന്‍റെ മേഘനാദം പോലുള്ള സ്വരം കേട്ടു സ്വപ്നത്തില്‍ നിന്നും ഞെട്ടിയെഴുന്നേല്‍ക്കുകയും ചെയ്തു. ആ നിമിഷം മുതല്‍ എന്‍റെ മാര്‍ഗദര്‍ശനത്തിനു കീഴിലുള്ള ജീവിതം അവര്‍ ആരംഭിച്ചു. എന്‍റെ ജനങ്ങള്‍ക്കിടയില്‍ ഞാന്‍ ഒരിക്കല്‍ക്കൂടി പുതിയ പ്രവൃത്തി ആരംഭിച്ചിരിക്കുന്നു. ഭൂമിയില്‍ എന്‍റെ പ്രവൃത്തി പൂര്‍ത്തിയായിട്ടില്ല എന്നു പറഞ്ഞിരിക്കുന്നതുതന്നെ, എന്‍റെ ജനമെന്നു ഞാന്‍ പറഞ്ഞവരല്ല ഹൃദയത്തില്‍ എനിക്കാവശ്യമുള്ളവര്‍ എന്നു കാണിക്കുവാന്‍ മതിയായതാണ്. എന്നിരുന്നാലും അവരില്‍നിന്നും ചിലരെ ഞാന്‍ തെരഞ്ഞെടുക്കുന്നു. ഞാന്‍ എന്‍റെ ജനങ്ങളെ അവതാരം ചെയ്ത ദൈവത്തെ കാണുവാന്‍ പ്രാപ്തരാക്കുക മാത്രമല്ല, അവരെ ശുദ്ധീകരിക്കുക കൂടിയാണ് ചെയ്യുന്നത് എന്നും ഇതില്‍നിന്നും വ്യക്തമാണ്. എന്‍റെ ഭരണപരമായ നിയമങ്ങളുടെ കാര്‍ക്കശ്യം നിമിത്തം വലിയൊരു ഭൂരിഭാഗം ജനങ്ങളും ഇപ്പോഴും ഞാന്‍ ഒഴിവാക്കും എന്ന ആപത്തിലാണ് ഉള്ളത്. സ്വയം തിരുത്തുവാനും സ്വന്തം ശരീരത്തെ കീഴ്പ്പെടുത്തുവാനും നിങ്ങള്‍ എല്ലാ ശ്രമവും നടത്തുന്നില്ലെങ്കില്‍—നിങ്ങള്‍ ഇതു ചെയ്യുന്നില്ലെങ്കില്‍, ഞാന്‍ വെറുക്കുകയും തള്ളിക്കളയുകയും നരകത്തിലേക്ക് തള്ളിക്കളയുവാന്‍ മാറ്റിവയ്ക്കുകയും ചെയ്തിരിക്കുന്ന ഒരു വസ്തുവായി നിങ്ങള്‍ മാറും, പൗലൊസ്‌ രക്ഷപ്പെടാന്‍ സാധിക്കാത്തവിധം എന്‍റെ കൈയില്‍ നിന്നും നേരിട്ടു ശിക്ഷണം

ഏറ്റുവാങ്ങിയതുപോലെ. എന്‍റെ വാക്കുകളില്‍ നിന്നും എന്തെങ്കിലും മനസ്സിലാക്കുവാന്‍ നിങ്ങള്‍ക്ക് സാധിച്ചോ? മുമ്പത്തെപ്പോലെ, സഭയെ ശുദ്ധീകരിക്കുക എന്നത്, എനിക്കാവശ്യമുള്ള മനുഷ്യരെ ശുദ്ധീകരിക്കുന്നത് തുടരുക എന്നത്, എന്‍റെ ഉദ്ദേശ്യമാണ്. കാരണം, ഞാനാണ് സര്‍വസംശുദ്ധനായ, കളങ്കമില്ലാത്തവനായ ദൈവം തന്നെയായവന്‍. ഞാന്‍ എന്‍റെ ആലയം മഴവില്ലിന്‍റെ നിറങ്ങള്‍ കൊണ്ട് വര്‍ണ്ണോജ്ജ്വലമാക്കുക മാത്രമല്ല, അതീവവൃത്തിയുള്ളതും ഉള്‍ഭാഗം പുറംഭാഗത്തിന് ചേരുന്നതും ആക്കിത്തീര്‍ക്കും. എന്‍റെ സാന്നിധ്യത്തില്‍ നിങ്ങള്‍ ഓരോരുത്തരും ഭൂതകാലത്തില്‍ നിങ്ങള്‍ എന്താണ് ചെയ്തിരുന്നതെന്ന് തിരിഞ്ഞുനോക്കി ചിന്തിക്കുകയും എന്‍റെ ഹൃദയത്തിന് പൂര്‍ണമായ സംതൃപ്തി നല്‍കുവാനുള്ള ദൃഢനിശ്ചയം ചെയ്യുവാന്‍ നിങ്ങള്‍ക്കു സാധിക്കുമോ എന്നു തീരുമാനിച്ചുറപ്പിക്കുകയും വേണം.

മനുഷ്യന്‍ എന്‍റെ ശരീരത്തെ മാത്രമല്ല അറിയാത്തത്. അതിലുപരിയായി, ജഡികശരീരത്തില്‍ കുടികൊള്ളുന്ന തന്‍റെ സ്വന്തം സ്വത്വത്തെയും അറിയുന്നതില്‍ അവന്‍ പരാജയപ്പെട്ടിരിക്കുന്നു. കുറെ വര്‍ഷങ്ങളോളം മനുഷ്യര്‍ എന്നെ വഞ്ചിക്കുകയായിരുന്നു, പുറത്തുനിന്നും വന്ന ഒരു അതിഥിയെപ്പോലെ എന്നോടു പെരുമാറുകയായിരുന്നു. പലതവണ "അവരുടെ ഭവനങ്ങളിലേക്കുള്ള വാതിലുകള്‍" അടച്ച് എന്നെയവര്‍ പുറത്തുനിര്‍ത്തി; പലതവണ അവരെന്‍റെ മുന്നില്‍ നിന്നിട്ടും എനിക്കു ചെവി തരാതിരുന്നു; പലതവണ മറ്റു മനുഷ്യര്‍ക്കിടയില്‍ അവരെന്നെ കയ്യൊഴിഞ്ഞിട്ടുണ്ട്. അനവധി തവണ, പിശാചിനു മുമ്പില്‍ അവരെന്നെ തള്ളിപ്പറഞ്ഞു; പലതവണ തങ്ങളുടെ കലഹിക്കുന്ന അധരങ്ങള്‍കൊണ്ട് അവരെന്നെ ആക്രമിച്ചിട്ടുണ്ട്. എന്നിരുന്നാലും ഞാന്‍ മനുഷ്യന്‍റെ ബലഹീനതകളുടെ കണക്കു സൂക്ഷിക്കുന്നില്ല. അവന്‍റെ അനുസരണക്കേടുകാരണം പല്ലിനു പകരം പല്ല് ആവശ്യപ്പെടുന്നുമില്ല. ആകെ ഞാന്‍ ചെയ്തത് അവന്‍റെ സുഖമാക്കുവാനാകാത്ത അസുഖങ്ങള്‍ സുഖമാക്കുവാനായി മരുന്നു കൊടുക്കുകയും, അങ്ങനെ അവനെ ആരോഗ്യത്തിലേക്ക് തിരികെക്കൊണ്ടുവരികയും അതുവഴി അവനെ എന്നെയറിയുവാന്‍ പ്രാപ്തനാക്കുകയുമാണ്. ഞാന്‍ ചെയ്തതെല്ലാം മനുഷ്യരുടെ നിലനില്‍പ്പിനു വേണ്ടിയായിരുന്നില്ലേ? അവര്‍ക്കു ജീവിതത്തില്‍ ഒരവസരം നല്‍കുന്നതിനു വേണ്ടിയായിരുന്നില്ലേ? പലതവണ ഞാന്‍ മനുഷ്യരുടെ ലോകത്തിലേക്കു വന്നിട്ടുണ്ട്. എന്നാല്‍ ഞാന്‍ എന്‍റെ സ്വന്തം സ്വത്വമായി ഭൂമിയില്‍ വന്നതുകൊണ്ട് മനുഷ്യര്‍ എനിക്ക് ഒരു പരിഗണനയും നല്‍കിയില്ല; പകരം ഓരോരുത്തരും അവര്‍ക്കു തോന്നുന്ന രീതിയില്‍ പ്രവര്‍ത്തിക്കുകയും സ്വയം ഒരു വഴി തേടുകയും ചെയ്തു. സ്വര്‍ഗങ്ങള്‍ക്കു കീഴെയുള്ള ഓരോ വഴിയും എന്‍റെ കരങ്ങളില്‍ നിന്നാണ് വരുന്നതെന്ന് അവര്‍ ഒട്ടും അറിയുന്നില്ല! സ്വര്‍ഗങ്ങള്‍ക്കു കീഴെയുള്ള ഓരോ വസ്തുവും എന്‍റെ നിയന്ത്രണത്തിന്‍കീഴിലാണെന്ന് അവര്‍ ഒട്ടും അറിയുന്നില്ല! നിങ്ങളില്‍ ആരാണ് ഹൃദയത്തില്‍ വെറുപ്പ് സൂക്ഷിക്കുവാന്‍ ധൈര്യപ്പെടുന്നത്? നിങ്ങളില്‍ ആര്‍ക്കാണ് ഒരൊത്തുതീര്‍പ്പിനു വരുവാന്‍ അല്പമെങ്കിലും ധൈര്യമുള്ളത്? ഞാന്‍ നിശ്ശബ്ദമായി മനുഷ്യര്‍ക്കിടയിലെ എന്‍റെ പ്രവൃത്തിയുമായി മുന്നോട്ടുപോകുകയായിരുന്നു—അത്ര തന്നെ. എന്‍റെ അവതാരകാലഘട്ടത്തില്‍ ഞാന്‍ മനുഷ്യരുടെ ബലഹീനതകളോട് സഹതാപം പ്രകടിപ്പിച്ചിരുന്നില്ലെങ്കില്‍, മൊത്തം മനുഷ്യരും എന്‍റെ അവതാരം കാരണം മാത്രം, ഭയത്താല്‍ സുബോധം നഷ്ടപ്പെട്ട് പാതാളത്തിലേക്ക് നിപതിക്കുമായിരുന്നു. ഞാന്‍ വിനയാന്വിതനാകുകയും സ്വയം മറഞ്ഞിരിക്കുകയും ചെയ്തതുകൊണ്ട് മനുഷ്യര്‍ ദുരന്തത്തില്‍നിന്നും രക്ഷപ്പെട്ടു. എന്‍റെ കഠിനശിക്ഷയില്‍ നിന്നും മോചനം നേടി ഇന്നിലേക്കെത്തിയിരിക്കുന്നു. ഇന്നിലേക്കെത്തിച്ചേരുവാന്‍ എന്തുമാത്രം ബുദ്ധിമുട്ടി എന്നതോര്‍മ്മിച്ച് ഇനിയും വരാനിരിക്കുന്ന നാളെയെ നിങ്ങള്‍ ഏറ്റവുമധികമായി വിലമതിക്കേണ്ടതല്ലേ?

മാര്‍ച്ച് 8, 1992

എന്‍റെ വാക്കുകളിലും അരുളപ്പാടുകളിലും എന്‍റെ അനവധി ഉദ്ദേശ്യങ്ങള്‍ ഒളിഞ്ഞിരിക്കുന്നു. പക്ഷേ, മനുഷ്യര്‍ ഇവയൊന്നും അറിയുകയോ മനസിലാക്കുകയോ ചെയ്യുന്നില്ല; ബാഹ്യമായി അവര്‍ എന്‍റെ വചനങ്ങള്‍ സ്വീകരിച്ചുകൊണ്ടിരിക്കുകയും ബാഹ്യമായി അവ പാലിച്ചുകൊണ്ടിരിക്കുകയും ചെയ്യുന്നു. അവര്‍ക്ക് എന്‍റെ ഹൃദയത്തെ മനസിലാക്കുവാനോ എന്‍റെ വചനങ്ങളില്‍ എന്‍റെ ഇംഗിതം മനസിലാക്കുവാനോ സാധിക്കുന്നില്ല. ഞാനെന്‍റെ വാക്കുകള്‍ വ്യക്തമാക്കുന്നുണ്ടെങ്കിലും അവ മനസിലാക്കുന്നവര്‍ ആരാണുള്ളത്? സീയോനില്‍ നിന്നും ഞാന്‍ മനുഷ്യവര്‍ഗത്തിലേക്കു വന്നു. ഞാന്‍ സാധാരണ മനുഷ്യന്‍റെ രൂപം ധരിച്ചതുകൊണ്ട്, മനുഷ്യശരീരത്തിനുള്ളില്‍ എന്‍റെ യഥാര്‍ഥരൂപം മനുഷ്യര്‍ക്ക് പുറത്തുനിന്നും വ്യക്തമായില്ല—പക്ഷേ എന്‍റെയുള്ളിലുള്ള ജീവനെ അവര്‍ അറിയുന്നില്ല. ആത്മാവിന്‍റെ ദൈവത്തെയും അവര്‍ തിരിച്ചറിയുന്നില്ല. അവനെ അറിയാനുള്ള നിങ്ങളുടെ ശ്രമത്തിന് യഥാര്‍ഥ ദൈവം തന്നെയായവന്‍ അയോഗ്യനാണെന്ന് വരുമോ? അവനെ “കീറിമുറിച്ച് പരിശോധിക്കുവാനുള്ള” നിങ്ങളുടെ പരിശ്രമത്തിന് യഥാര്‍ഥ ദൈവം തന്നെയായവന്‍ അയോഗ്യനാണെന്ന് വരുമോ? മൊത്തം മനുഷ്യവംശത്തിന്‍റെയും ദുഷിപ്പിനെ ഞാന്‍ വെറുക്കുന്നു. പക്ഷേ എനിക്കവരുടെ ബലഹീനതയോട് അനുകമ്പയും തോന്നുന്നുണ്ട്. മൊത്തം മനുഷ്യവര്‍ഗത്തിന്‍റെയും പഴയ പ്രകൃതത്തെയും ഞാന്‍ കൈകാര്യം ചെയ്യുന്നുണ്ട്. ചൈനയിലെ എന്‍റെ ഒരു ജനമായതുകൊണ്ട്, നിങ്ങള്‍ മനുഷ്യവര്‍ഗത്തിന്‍റെയും ഭാഗമല്ല എന്നുവരുമോ? എന്‍റെ എല്ലാ ജനങ്ങള്‍ക്കുമിടയില്‍, എന്‍റെ എല്ലാ പുത്രന്‍മാര്‍ക്കുമിടയില്‍, അതായത്, മൊത്തം മനുഷ്യവര്‍ഗത്തിനുമിടയില്‍ നിന്നു ഞാന്‍ തെരഞ്ഞെടുത്തവരില്‍ ഏറ്റവും അധമരായ ഗണമാണ് നിങ്ങള്‍. ഈ കാരണം കൊണ്ട്, എന്‍റെ ഏറ്റവുമധികം ഊര്‍ജ്ജവും എന്‍റെ ഏറ്റവും വലിയ് അധ്വാനവും ഞാന്‍ നിങ്ങളുടെ മേലാണ് ചെലവഴിച്ചത്. എന്നിട്ടും നിങ്ങള്‍ ഇന്ന്‍ ആസ്വദിക്കുന്ന നിങ്ങളുടെ അനുഗ്രഹീതജീവിതം നിങ്ങള്‍ വിലമതിക്കുന്നില്ലേ? നിങ്ങള്‍ ഇപ്പൊഴും എന്നെ എതിര്‍ക്കുവാനും നിങ്ങളുടെ സ്വന്തം പദ്ധതികള്‍ തയ്യാറാക്കുവാനുമായി നിങ്ങളുടെ ഹൃദയം കഠിനപ്പെടുത്തിക്കൊണ്ടിരിക്കുകയാണോ? എന്‍റെ അനുസ്യൂതമായ സഹതാപവും സ്നേഹവുമില്ലായിരുന്നെങ്കില്‍ മനുഷ്യവര്‍ഗം മുഴുവന്‍ എന്നേ സാത്താന് അടിമകളായി തീരുകയും അതിന്‍റെ വായില്‍ “രുചികരമായ അപ്പത്തുണ്ടുകളായി” മാറുകയും ചെയ്യുമായിരുന്നു? ഇന്ന്‍, എല്ലാ ജനങ്ങള്‍ക്കുമിടയില്‍, എനിക്കുവേണ്ടി ആത്മാര്‍ഥമായി വ്യയംചെയ്യുന്നവരും എന്നെ ആത്മാര്‍ഥമായി സ്നേഹിക്കുന്നവരും ഇപ്പോഴും വിരലില്‍ എണ്ണാവുന്ന അത്രയും വിരളമാണ്. ഇന്ന്, “എന്‍റെ ജനം” എന്ന സ്ഥാനം നിങ്ങളുടെ സ്വകാര്യസ്വത്തായി മാറുമോ? നിങ്ങളുടെ മനസാക്ഷി മഞ്ഞുകട്ടപോലെ തണുത്തുറഞ്ഞുപോയോ? ഞാന്‍ ആവശ്യപ്പെടുന്ന തരത്തിലുള്ള ദൈവജനമാകുവാന്‍ നിങ്ങള്‍ യഥാര്‍ഥത്തില്‍ യോഗ്യരാണോ? ഭൂതകാലത്തെപ്പറ്റി തിരിഞ്ഞുനോക്കി ചിന്തിക്കൂ, എന്നിട്ട് ഇന്നിലേക്കു നോക്കൂ—നിങ്ങളിലാരാണ് എന്‍റെ ഹൃദയത്തെ സംതൃപ്തമാക്കിയിട്ടുള്ളത്? നിങ്ങളിലാരാണ് എന്‍റെ ഉദ്ദേശ്യങ്ങളോട് ആത്മാര്‍ഥമായ അഭിനിവേശം കാണിച്ചിട്ടുള്ളത്? ഞാന്‍ നിങ്ങള്‍ക്ക് ഉണര്‍ച്ച നല്‍കിയില്ലായിരുന്നുവെങ്കില്‍ നിങ്ങള്‍ ഇപ്പോഴും ഉണരില്ലായിരുന്നു. പകരം, തണുത്തുറഞ്ഞാലെന്ന പോലെ, ശിശിരനിദ്രയിലെന്നപോലെ നിങ്ങള്‍ തുടരുമായിരുന്നു.

ആര്‍ത്തലയ്ക്കുന്ന തിരമാലകള്‍ക്കു മധ്യേ മനുഷ്യന്‍ എന്‍റെ ക്രോധം ദര്‍ശിക്കുന്നു; ഇരുണ്ട മേഘങ്ങള്‍ ഇളകിമറിയുയുന്നതുകണ്ട് മനുഷ്യന്‍ സ്ഥബ്ധനാകുകയും ഭയചകിതാകുകയും ചെയ്യുന്നു. ഇടിമിന്നലും മഴയും അവനെ ഒഴുക്കിക്കൊണ്ടുപോകും എന്നു ഭയപ്പെട്ടാലെന്ന പോലെ എങ്ങോട്ട് ഓടിരക്ഷപ്പെടണമെന്നറിയാതെ അവന്‍ ഉഴറുന്നു. ചൂഴ്ന്നുവരുന്ന ഹിമപാതം കടന്നുപോയിക്കഴിയുമ്പോള്‍ പ്രകൃതിസുന്ദരമായ ദൃശ്യങ്ങള്‍ അവര്‍ ആസ്വദിക്കുവാന്‍ തുടങ്ങുന്നതോടെ അവരുടെ മനോനില ശാന്തവും ലാഘവമുള്ളതും ആയിത്തീരുന്നു. പക്ഷേ, അത്തരം നിമിഷങ്ങളില്‍ ആരാണ് എനിക്കു മനുഷ്യവര്‍ഗത്തോടുള്ള അദമ്യമായ സ്നേഹം എപ്പോഴെങ്കിലും അനുഭവിച്ചിട്ടുള്ളത്? അവരുടെ ഹൃദയങ്ങളില്‍ എന്‍റെ രൂപം മാത്രമേയുള്ളൂ, പക്ഷേ എന്‍റെ ആത്മാവിന്‍റെ സത്തയില്ല: മനുഷ്യന്‍ എന്നെ പരസ്യമായി എതിര്‍ക്കുകയല്ലേ? കൊടുങ്കാറ്റു വീശിക്കഴിയുമ്പോള്‍ മുഴുവന്‍ മനുഷ്യവര്‍ഗവും നവീകരിക്കപ്പെട്ടതുപോലെയായിത്തീരുന്നു; ക്ലേശങ്ങളിലൂടെയുള്ള ശുദ്ധീകരണത്തിനുശേഷം അവര്‍ പ്രകാശവും ജീവനും വീണ്ടെടുത്തതുപോലെയായിത്തീരുന്നു. ഞാന്‍ ഏര്‍പ്പെടുത്തിയ പ്രഹരങ്ങള്‍ സഹിച്ച ശേഷം നിങ്ങള്‍ക്കും ഇന്നിലേക്കെത്തിച്ചേരുവാനുള്ള നല്ല ഭാഗ്യം ഉണ്ടായില്ലേ? പക്ഷേ, ഇന്നു പോയ്ക്കഴിഞ്ഞു നാളെ വരുമ്പോള്‍, മഴയ്ക്കുശേഷമുണ്ടായ ശുദ്ധി നിലനിര്‍ത്തുവാന്‍ നിനക്കു സാധിക്കുമോ? നിന്‍റെ ശുദ്ധീകരണത്തിന് ശേഷമുള്ള ഭക്തി നിനക്കു നിലനിര്‍ത്തുവാന്‍ സാധിക്കുമോ? ഇന്നത്തെ അനുസരണ നിങ്ങള്‍ക്ക് നിലനിര്‍ത്തുവാന്‍ സാധിക്കുമോ? നിങ്ങളുടെ ഭക്തിക്കു ഉറച്ചതും മാറ്റമില്ലാത്തതുമായി തുടരുവാന്‍ കഴിയുമോ? ഇത് മനുഷ്യന്‍റെ കഴിവിനെക്കൊണ്ട് സാധ്യമാക്കുവാന്‍ സാധിക്കുന്നതിലും മേലെയായ ഒരു ആവശ്യമാണോ? ഞാന്‍ എല്ലാ ദിവസവും മനുഷ്യര്‍ക്കിടയില്‍ ജീവിക്കുന്നു. അവര്‍ക്കിടയില്‍, അവര്‍ക്കൊപ്പം പ്രവര്‍ത്തിക്കുന്നു. എന്നിരുന്നാലും ആരും ഒരിക്കലും ഇതു ശ്രദ്ധിച്ചിട്ടില്ല. എന്‍റെ ആത്മാവിന്‍റെ മാര്‍ഗദര്‍ശനം ഇല്ലായിരുന്നുവെങ്കില്‍ മൊത്തം മനുഷ്യവര്‍ഗത്തിലും ആരായിരിക്കും ഇന്നത്തെ യുഗത്തിലും ബാക്കിയുണ്ടാകുക? മനുഷ്യര്‍ക്കൊപ്പം ജീവിക്കുകയും പ്രവര്‍ത്തിക്കുകയും ചെയ്യുന്നു എന്നു ഞാന്‍ പറയുമ്പോള്‍ ഞാന്‍ അതിശയോക്തി പറയുകയാണോ? മുന്‍കാലത്ത് ഞാന്‍ പറഞ്ഞു, “ഞാന്‍ മനുഷ്യരെ സൃഷ്ടിച്ചു, ഞാന്‍ എല്ലാ മനുഷ്യരെയും നയിച്ചു. എല്ലാ മനുഷ്യരെയും നിയന്ത്രിച്ചു”; അത് യഥാര്‍ഥത്തില്‍ അങ്ങനെയായിരുന്നില്ലേ? നിങ്ങള്‍ക്ക് ഈ കാര്യങ്ങളിലുള്ള അനുഭവജ്ഞാനം അപര്യാപ്തമാണ് എന്നു വരുമോ? “സേവനം ചെയ്യുന്നയാള്‍”—ഈ പദങ്ങള്‍ വിശദീകരിക്കുവാന്‍ നിങ്ങളുടെ മുഴുവന്‍ ജീവിതവും വേണ്ടിവരും. യഥാര്‍ഥ അനുഭവമില്ലാതെ ഒരു മനുഷ്യനു ഒരിക്കലും എന്നെ അറിയുവാന്‍ സാധിക്കുകയില്ല——അവര്‍ക്കൊരിക്കലും എന്‍റെ വചനങ്ങളിലൂടെ എന്നെ അറിയുവാന്‍ സാധിക്കുകയില്ല. ഇന്ന്‍, ഏതായാലും, ഞാന്‍ നേരിട്ടു നിങ്ങളുടെ ഇടയിലേക്ക് വന്നിരിക്കുന്നു——ഇത് നിങ്ങളുടെ ബോധ്യത്തിന് കൂടുതല്‍ സഹായകമാകുകയില്ലേ? എന്‍റെ അവതാരം നിങ്ങളുടെ മോചനം കൂടിയല്ലേ? എന്‍റെ സ്വന്തം സ്വത്വത്തില്‍ ഞാന്‍ മനുഷ്യര്‍ക്കിടയിലേക്ക് ഇറങ്ങിവന്നില്ലായിരുന്നെങ്കില്‍ മനുഷ്യവംശം മുഴുവന്‍ പണ്ടേ തന്നെ അബദ്ധധാരണകളാല്‍ മൂടപ്പെടുമായിരുന്നു, എന്നുവച്ചാല്‍ സാത്താനു സ്വന്തമാകുമായിരുന്നു. കാരണം, നിങ്ങള്‍ എന്തില്‍ വിശ്വസിക്കുന്നുവോ അത് വെറും സാത്താന്‍റെ രൂപം മാത്രമാണ്. അതിനു ദൈവം തന്നെയായവനുമായി യാതൊരു ബന്ധവുമില്ല. ഇതല്ലേ ഞാന്‍ നല്‍കുന്ന മോചനം?

സാത്താന്‍ എനിക്കു മുന്‍പില്‍ വരുമ്പോള്‍ അതിന്‍റെ വന്യമായ ശൗര്യത്താൽ പിന്‍വാങ്ങുന്നില്ല. അതിന്‍റെ ബീഭത്സത എന്നെ ഭയപ്പെടുത്തുന്നുമില്ല: ഞാന്‍ അതിനെ അവഗണിക്കുക മാത്രം ചെയ്യുന്നു. സാത്താന്‍ എന്നെ പ്രലോഭിപ്പിക്കുമ്പോള്‍ ഞാന്‍ അതിന്‍റെ കുതന്ത്രം മനസിലാക്കുന്നു. അപ്പോള്‍ അവന്‍ ലജ്ജയും അപമാനവും കൊണ്ട് കടന്നുകളയുന്നു. സാത്താന്‍ എന്നോടു പോരാടുമ്പോള്‍, എന്‍റെ തെരഞ്ഞെടുക്കപ്പെട്ട ജനത്തെ എന്നില്‍നിന്നും പിടിച്ചുവാങ്ങാന്‍ നോക്കുമ്പോള്‍, ഞാന്‍ എന്‍റെ ശരീരത്തില്‍ അതിനോടു യുദ്ധം ചെയ്യുന്നു; എന്‍റെ ശരീരത്തില്‍ ഞാന്‍ തുടരുകയും എന്‍റെ ജനങ്ങളെ നയിക്കുകയും ചെയ്യുന്നു. അപ്പോള്‍ അവര്‍ എളുപ്പത്തില്‍ വീണുപോകുകയോ വഴിതെറ്റിപ്പോകുകയോ ഇല്ല. ഞാന്‍ വഴിയിലെ ഓരോ ചുവടിലും അവരെ നയിക്കുന്നു. സാത്താന്‍ തോറ്റു പിന്മാറുമ്പോഴാകട്ടെ, ഞാന്‍ എന്‍റെ ജനങ്ങള്‍ക്കിടയില്‍ മഹത്ത്വപ്പെട്ടിട്ടുണ്ടാകും. എന്‍റെ ജനം എനിക്കു മനോഹരവും ഗംഭീരവുമായ സാക്ഷ്യം വഹിച്ചിട്ടുമുണ്ടാകും. അതുകൊണ്ട് ഞാന്‍ എന്‍റെ നിര്‍വഹണപദ്ധതിയിലെ എതിര്‍ശക്തികളെ പിടിച്ച് എന്നെന്നേക്കുമായി അഗാധപാതാളത്തില്‍ തള്ളും. ഇതാണ് എന്‍റെ പദ്ധതി; ഇതാണ് എന്‍റെ പ്രവൃത്തി. നിങ്ങളുടെ ജീവിതങ്ങളില്‍ നീ അത്തരമൊരു സാഹചര്യത്തെ നേരിടേണ്ടിവരുന്ന ഒരു ദിവസം വരാം: സാത്താന്‍റെ തടവുകാരനാകുവാന്‍ നീ പൂര്‍ണമനസോടെ സ്വയം അനുവദിക്കുമോ, അതോ നിന്നെ നേടുവാന്‍ എന്നെ അനുവദിക്കുമോ? ഇത് നിങ്ങളുടെ സ്വന്തം വിധിയാണ്. ഇതിനെ നിങ്ങള്‍ ശ്രദ്ധാപൂര്‍വം പരിഗണിക്കണം. 

സ്വര്‍ഗരാജ്യത്തിലെ ജീവിതം മനുഷ്യരുടെയും ദൈവം തന്നെയായവന്‍റെയും ജീവിതമാണ്. എല്ലാ മനുഷ്യരും എന്‍റെ പരിപാലനയ്ക്കും സംരക്ഷണത്തിനും കീഴിലാണ്. എല്ലാവരും ചുവന്ന മഹാവ്യാളിയുമായി മരണം വരെയുള്ള പോരാട്ടത്തിലുമാണ്. ഈ അവസാനയുദ്ധം ജയിക്കുവാന്‍, ഈ ചുവന്ന മഹാവ്യാളിയെ ഇല്ലാതാക്കുവാന്‍, എല്ലാ ജനങ്ങളും അവരെ പൂര്‍ണമായും എനിക്കും എന്‍റെ രാജ്യത്തിനുമായി അര്‍പ്പിക്കണം. ഇവിടെ “ദൈവരാജ്യം” എന്നുപറയുന്നത് ദൈവികതയുടെ നേരിട്ടുള്ള നിയന്ത്രണത്തിന്‍ കീഴില്‍ ജീവിക്കുന്ന ജീവിതമാണ്. അതില്‍ ഞാന്‍ മൊത്തം മനുഷ്യവര്‍ഗത്തിന്‍റെയും ഇടയനാണ്. അവര്‍ നേരിട്ട് എന്‍റെ പരിശീലനം സ്വീകരിക്കുകയും അതുവഴി അവരുടെ ജീവിതങ്ങള്‍, അത് ഭൂമിയില്‍ത്തന്നെയാണെങ്കിലും അത് സ്വര്‍ഗത്തിലേതുപോലെ ആയിത്തീരുകയും ചെയ്യുന്നു——മൂന്നാംസ്വര്‍ഗത്തിലെ ജീവിതത്തിന്‍റെ യഥാര്‍ഥ സാക്ഷാത്കാര മാണത്. ഞാന്‍ എന്‍റെ ശരീരത്തിലാണെങ്കിലും, ശരീരത്തിന്‍റെ പരിമിതികള്‍ ഞാന്‍ അനുഭവിക്കുന്നില്ല. നിരവധി തവണ മനുഷ്യന്‍റെ പ്രാര്‍ഥനകള്‍ ശ്രവിക്കുവാനായി ഞാന്‍ മനുഷ്യരുടെ മധ്യത്തിലേക്ക് വന്നിട്ടുണ്ട്. നിരവധി തവണ ഞാന്‍ മനുഷ്യര്‍ക്കിടയില്‍ നടന്നുകൊണ്ട് അവരുടെ സ്തുതികള്‍ ആസ്വദിച്ചിട്ടുണ്ട്; മനുഷ്യര്‍ എന്‍റെ അസ്തിത്വത്തെക്കുറിച്ച് ഒരിക്കലും ബോധവാന്‍മാരായിരുന്നില്ലെങ്കിലും, ഞാന്‍ എന്‍റെ പ്രവൃത്തികള്‍ ഈ തരത്തില്‍ തുടര്‍ന്നുകൊണ്ടേയിരിക്കുന്നു. ഞാന്‍ മറഞ്ഞിരിക്കുന്ന ഇടമായ എന്‍റെ വാസസ്ഥലത്ത്——അതെങ്ങനെയായാലും, എന്‍റെ വാസസ്ഥലത്ത്, ഞാന്‍ എന്‍റെ എല്ലാ ശത്രുക്കളെയും പരാജയപ്പെടുത്തിയിരിക്കുന്നു; എന്‍റെ വാസസ്ഥലത്ത് ഭൂമിയില്‍ ജീവിക്കുന്നതിന്‍റെ യഥാര്‍ഥ അനുഭവം ഞാന്‍ നേടിയിരിക്കുന്നു; എന്‍റെ വാസസ്ഥലത്ത് ഞാന്‍ മനുഷ്യന്‍റെ എല്ലാ വാക്കും പ്രവൃത്തിയും നിരീക്ഷിക്കുന്നു. മൊത്തം മനുഷ്യവര്‍ഗത്തെയും കാത്തുപരിപാലിക്കുകയും നയിക്കുകയും ചെയ്യുന്നു. മനുഷ്യര്‍ക്ക് എന്‍റെ ഉദ്ദേശ്യങ്ങളോട് അഭിനിവേശം തോന്നുകയും, എന്‍റെ ഹൃദയത്തെ അവര്‍ സംതൃപ്തരാക്കുകയും അതുവഴി എനിക്കു സന്തോഷം നല്‍കുകയും ചെയ്താല്‍ ഉറപ്പായും ഞാന്‍ മനുഷ്യവംശത്തെ മുഴുവന്‍ അനുഗ്രഹിക്കും. ഇതല്ലേ ഞാന്‍ മനുഷ്യര്‍ക്കുവേണ്ടി ചെയ്യുവാന്‍ ഉദ്ദേശിക്കുന്നത്?

മനുഷ്യവര്‍ഗം തളര്‍ന്നുകിടക്കുമ്പോള്‍, എന്‍റെ ഇടിമുഴക്കത്തിന്‍റെ ഗര്‍ജ്ജനം മാത്രമാണ് അവരെ സ്വപ്നങ്ങളില്‍നിന്നും ഉണര്‍ത്തുന്നത്. അവര്‍ കണ്ണുതുറക്കുമ്പോള്‍, ഈ തണുത്ത പ്രകാശത്തിന്‍റെ സ്ഫോടനങ്ങള്‍ അവരില്‍ പലരുടെയും കണ്ണുകളെ വേദനിപ്പിക്കുന്നു. അപ്പോള്‍ അവര്‍ക്കു ദിശാബോധം നഷ്ടമാകുന്നു. എവിടെ നിന്നാണ് വന്നതെന്നോ എവിടേക്കാണു പോകുന്നതെന്നോ അവര്‍ക്കറിയുവാന്‍ സാധിക്കുന്നില്ല. മിക്ക ആളുകളും ലേസര്‍ പോലെയുള്ള പ്രകാശകിരണങ്ങളുടെ ആഘാതം താങ്ങാനാകാതെ കൊടുങ്കാറ്റില്‍ അവര്‍ കുഴഞ്ഞുവീഴുകയും കുത്തിയൊലിച്ചുവരുന്ന ജലപ്രവാഹം അവരുടെ ശരീരങ്ങളെ ഒരു കണികപോലും അവശേഷിപ്പിക്കാതെ ഒഴുക്കിക്കൊണ്ടുപോകുകയും ചെയ്യുന്നു. അതിജീവിക്കുന്നവര്‍ക്ക് അവസാനം വെളിച്ചത്തില്‍ എന്‍റെ മുഖം വ്യക്തമായി കാണുവാന്‍ സാധിക്കുന്നു. അപ്പോള്‍ മാത്രമേ അവര്‍ക്ക് എന്‍റെ ബാഹ്യരൂപത്തെക്കുറിച്ച് എന്തെങ്കിലുമൊരു ധാരണ ലഭിക്കുന്നുള്ളൂ. അതോടെ, ഒരിക്കല്‍കൂടി ഞാന്‍ അവരുടെ ശരീരത്തിലേക്ക് എന്‍റെ കഠിനശിക്ഷയും ശാപങ്ങളും അയയ്ക്കുമോ എന്നു ഭയപ്പെട്ട്, അവര്‍ എന്‍റെ മുഖത്ത് നേരിട്ടുനോക്കുവാന്‍ ധൈര്യപ്പെടാതാകുന്നു. അനവധിയാളുകള്‍ കരയുകയും ഭയങ്കരമായി നിലവിളിക്കുകയും ചെയ്യുന്നു. അനവധിയാളുകള്‍ നിരാശയിലേക്ക് വീണുപോകുന്നു; അനവധി ആളുകള്‍ സ്വന്തം രക്തംകൊണ്ട് നദികളുണ്ടാക്കുന്നു. അനവധി പേര്‍ മൃതശരീരങ്ങളാകുകയും ലക്ഷ്യമില്ലാതെ അങ്ങുമിങ്ങും ഒഴുകിനടക്കുകയും ചെയ്യുന്നു; അനവധിയാളുകള്‍ വെളിച്ചത്തില്‍ സ്വന്തം സ്ഥാനം കണ്ട്, പെട്ടന്നു ഒരു ഹൃദയവേദന അനുഭവിക്കുകയും വര്‍ഷങ്ങള്‍ നീണ്ട അവരുടെ അസന്തോഷത്തെയോര്‍ത്ത് കണ്ണുനീര്‍ വാര്‍ക്കുകയും ചെയ്യുന്നു. അനവധിയാളുകള്‍, വെളിച്ചത്താല്‍ നിര്‍ബന്ധിതരായി സ്വന്തം അശുദ്ധി ഏറ്റുപറയുകയും, സ്വയം നവീകരിക്കുവാന്‍ തീരുമാനമെടുക്കുകയും ചെയ്യുന്നു. അനവധിയാളുകള്‍, അന്ധരായി, ജീവിക്കുന്നതിലെ സന്തോഷം എപ്പോഴേ നഷ്ടപ്പെട്ടുപോയതിനാല്‍, നിഷ്ക്രിയാവസ്ഥയില്‍ തുടരുകയും അവരുടെ അന്ത്യത്തിനായി കാക്കുകയും ചെയ്യുന്നു. അതേസമയം അനവധിയാളുകള്‍ ജീവിതത്തിന്‍റെ പാമരം ഉയര്‍ത്തിക്കെട്ടുകയും വെളിച്ചത്തിന്‍റെ മാര്‍ഗദര്‍ശനത്തില്‍ അവരുടെ നാളേയ്ക്കായി ആവേശത്തോടെ കാത്തിരിക്കുകയും ചെയ്യുന്നു. ...ഇന്ന്‍, മനുഷ്യവംശത്തില്‍ ആരാണ് ഈ അവസ്ഥയില്‍ അല്ലാത്തത്? ആരാണ് എന്‍റെ വെളിച്ചത്തില്‍ നിലനില്‍ക്കാത്തത്? നീ ശക്തനാണെങ്കിലും ബലഹീനനാണെങ്കിലും എങ്ങനെയാണ് നിനക്ക് എന്‍റെ പ്രകാശത്തിന്‍റെ ആഗമനത്തില്‍ നിന്നും ഒഴിഞ്ഞുമാറുവാനാകുക?

യുഗങ്ങളായി ഒരു മനുഷ്യനും ദൈവരാജ്യത്തില്‍ പ്രവേശിച്ചിട്ടില്ല. അതുകൊണ്ട് ആരും ദൈവരാജ്യയുഗത്തിന്‍റെ കൃപ ആസ്വദിച്ചിട്ടില്ല. ദൈവരാജ്യത്തിന്‍റെ അധിപനെ ദര്‍ശിച്ചിട്ടുമില്ല. എന്‍റെ ആത്മാവിന്‍റെ വെളിച്ചത്തില്‍ അനവധിയാളുകള്‍ ദൈവരാജ്യത്തിന്‍റെ സൗന്ദര്യത്തെപ്പറ്റി പ്രവചിച്ചിട്ടുണ്ടെങ്കിലും, അവര്‍ക്കു ബാഹ്യവശത്തെപ്പറ്റി മാത്രമേ അറിയുകയുള്ളൂ. അതിന്‍റെ സൂക്ഷ്മായ പൊരുളിനെപ്പറ്റി അവര്‍ക്കറിയില്ല. ഇന്ന്‍, ദൈവരാജ്യം ഔദ്യോഗികമായി ഭൂമിയില്‍ നിലവില്‍ വരുമ്പോള്‍, ഭൂരിഭാഗം മനുഷ്യര്‍ക്കും കൃത്യമായും എന്താണ് നേടേണ്ടത് എന്നോ, അല്ലെങ്കില്‍ കൃത്യമായും ഏത് തലത്തിലേക്കാണ് ആത്യന്തികമായി മനുഷ്യരെ ദൈവരാജ്യത്തിന്‍റെ യുഗത്തില്‍ കൊണ്ടുവരേണ്ടതെന്നോ അറിയില്ല. ഇതിനെപ്പറ്റി എല്ലാവരും ഒരു ആശയക്കുഴപ്പത്തിലാണെന്ന് ഞാന്‍ ഭയപ്പെടുന്നു. കാരണം, ദൈവരാജ്യത്തിന്‍റെ പൂര്‍ണമായ സാക്ഷാത്കാരം ഇതുവരെ മുഴുവനായും യാഥാര്‍ഥ്യമായിട്ടില്ല എന്നതിനാല്‍ എല്ലാ മനുഷ്യരും ആശയക്കുഴപ്പത്തിലാണ്. അവര്‍ക്കതു വ്യക്തമായി ഗ്രഹിക്കുവാന്‍ സാധിക്കുന്നില്ല. ദൈവികതയിലുള്ള എന്‍റെ പ്രവൃത്തി ദൈവരാജ്യത്തിന്‍റെ യുഗത്തില്‍ ഔദ്യോഗികമായി ആരംഭിക്കുന്നു. ദൈവരാജ്യയുഗത്തിന്‍റെ ഔദ്യോഗികമായ ഈ ആരംഭത്തോടെയാണ് എന്‍റെ പ്രകൃതം കൂടുതലായി മനുഷ്യരില്‍ പ്രകാശിതമാകുവാന്‍ പോകുന്നത്. അതിനാല്‍, കൃത്യമായും ഈ നിമിഷത്തിലാണ് വിശുദ്ധകാഹളം ഔദ്യോഗികമായി മുഴങ്ങുകയും എല്ലാവരോടും വിളംബരം ചെയ്യുകയും ചെയ്യുന്നത്. ഞാന്‍ ഔദ്യോഗികമായി എന്‍റെ അധികാരം കൈയ്യേല്‍ക്കുകയും ദൈവരാജ്യത്തിന്‍റെ രാജാവായി ഭരണം നടത്തുകയും ചെയ്യുമ്പോള്‍, എന്‍റെ എല്ലാ ജനങ്ങളെയും, ക്രമേണ, ഞാന്‍ പൂര്‍ണരാക്കിത്തീര്‍ക്കും. ലോകത്തെ എല്ലാ രാജ്യങ്ങളും ശിഥിലമാകുമ്പോള്‍, കൃത്യമായും അപ്പോഴാണ് എന്‍റെ രാജ്യം സ്ഥാപിക്കപ്പെടുകയും രൂപം നല്‍കപ്പെടുകയും ചെയ്യുക, അതുപോലെ ഞാന്‍ മുഴുവന്‍ പ്രപഞ്ചത്തെയും രൂപാന്തരപ്പെടുത്തുകയും മുഖം മാറ്റുകയും ചെയ്യുക. ആ സമയത്ത് എല്ലാ മനുഷ്യരും എന്‍റെ ശോഭയാര്‍ന്ന മുഖം ദര്‍ശിക്കുകയും എന്‍റെ യഥാര്‍ഥ മുഖപ്രസാദത്തിന് സാക്ഷികളാകുകയും ചെയ്യും. ലോകസൃഷ്ടി മുതല്‍, സാത്താന്‍ മനുഷ്യരെ ദുഷിപ്പിച്ചതുമുതല്‍ മനുഷ്യര്‍ ഇന്ന്‍ ആയിരിക്കുന്ന ദുഷിപ്പിന്‍റെ വ്യാപ്തിവരെ, അവരുടെ ദുഷിപ്പ് മൂലമാണ് ഞാന്‍ അവരുടെ ദൃഷ്ടികോണില്‍ കൂടുതല്‍ ഗുപ്തനും ദുര്‍ഗ്രാഹ്യനുമായത്. മനുഷ്യര്‍ ഒരിക്കലും എന്‍റെ യഥാര്‍ഥമുഖം കാണുകയോ എന്നോടു നേരിട്ട് ഇടപെടുകയോ ചെയ്തിട്ടില്ല. കേട്ടുകേള്‍വികളിലും ഐതിഹ്യങ്ങളിലും മാത്രമേ മനുഷ്യഭാവനയില്‍ “ഞാന്‍” ഉണ്ടായിരുന്നുള്ളൂ. അതിനാല്‍ മനുഷ്യരുടെ മനസ്സിലെ “എന്നെ” ഉന്മൂലനം ചെയ്യുവാനായി ഞാന്‍ ഈ മനുഷ്യഭാവനയോട്, അതായത് മനുഷ്യന്‍റെ അബദ്ധധാരണകളോട്, സമരൂപനാകുന്നു. അങ്ങനെ അനേകം വര്‍ഷങ്ങളായി അവര്‍ മനസില്‍ കണ്ടിട്ടുള്ള “എന്‍റെ” അവസ്ഥയെ എനിക്കു മാറ്റുവാന്‍ സാധിച്ചേക്കാം. ഇതാണ് എന്‍റെ പ്രവൃത്തിയുടെ തത്വം. ഒരുവനുപോലും അത് മുഴുവനായി അറിയുവാന്‍ സാധിച്ചിട്ടില്ല. മനുഷ്യര്‍ എനിക്കുമുന്‍പില്‍ സാഷ്ടാംഗപ്രണാമം ചെയ്തിട്ടുണ്ടെങ്കിലും, എന്നെ ആരാധിക്കുവാനായി അവര്‍ എന്‍റെ മുന്‍പില്‍ വന്നിട്ടുണ്ടെങ്കിലും, ഞാന്‍ അത്തരം മനുഷ്യപ്രവൃത്തികളെ ആസ്വദിക്കുന്നില്ല. കാരണം മനുഷ്യര്‍ ഹൃദയത്തില്‍ സൂക്ഷിക്കുന്നത് എന്‍റെ രൂപമല്ല, മറ്റാരുടെയോ രൂപമാണ്. അതിനാല്‍, എന്‍റെ പ്രകൃതത്തെക്കുറിച്ചുള്ള ധാരണ അവര്‍ക്കില്ലാത്തതുകൊണ്ട്, ആളുകള്‍ എന്‍റെ യഥാര്‍ഥമുഖം ഒട്ടും മനസിലാക്കുന്നില്ല. അതിന്‍റെ ഫലമായി, അവര്‍ എന്നെ എതിര്‍ത്തുവെന്നോ എന്‍റെ ആജ്ഞകളെ ധിക്കരിച്ചുവെന്നോ അവര്‍ വിശ്വസിക്കുമ്പോഴും ഞാന്‍ അതെല്ലാം കണ്ടില്ലെന്ന്‍ നടിക്കുന്നു——അതിനാല്‍, അവരുടെ ഓര്‍മകളില്‍, ഞാന്‍ ഒന്നുകില്‍ മനുഷ്യരെ കഠിനശിക്ഷയ്ക്കു വിധേയരാക്കാതെ അവരോടു കാരുണ്യം കാണിക്കുന്ന ദൈവമോ അല്ലെങ്കില്‍ പൊള്ളയായി സംസാരിക്കുന്ന ദൈവം തന്നെയായവനോ ആണ്. ഇതെല്ലാം മനുഷ്യചിന്തയില്‍ നിന്നും വന്ന ഭാവനകളാണ്. അവ വസ്തുതകളുമായി യോജിച്ചുപോകുന്നവയല്ല.

ഓരോ ദിവസവും ഞാന്‍ പ്രപഞ്ചത്തെ വീക്ഷിച്ചുകൊണ്ട് നിലകൊള്ളുന്നു. ഞാന്‍ വിനയാന്വിതനായി മനുഷ്യജീവിതം അനുഭവിച്ചുകൊണ്ട്, മനുഷ്യന്‍റെ ഓരോ പ്രവൃത്തിയും സൂക്ഷ്മമായി പഠിച്ചുകൊണ്ട് എന്‍റെ വാസസ്ഥലത്ത് മറഞ്ഞിരിക്കുന്നു. ആരും ഒരിക്കലും പൂര്‍ണമായും എനിക്കു സ്വയം സമര്‍പ്പിച്ചിട്ടില്ല; ആരും ഒരിക്കലും സത്യം തേടിയിട്ടില്ല. ആരും എന്നോട് ആത്മാര്‍ഥത കാണിക്കുകയോ എനിക്കുമുന്‍പില്‍ ശപഥം ചെയ്യുകയോ അവരുടെ കടമകള്‍ നിര്‍വഹിക്കുകയോ ചെയ്തിട്ടില്ല. ആരും എന്നെ അവരില്‍ വസിക്കുവാന്‍ അനുവദിച്ചിട്ടില്ല; സ്വന്തം ജീവനെയെന്നപോലെ എന്നെ വിലമതിച്ചിട്ടില്ല. ആരും, പ്രായോഗികയാഥാര്‍ഥ്യത്തില്‍, എന്‍റെ ദൈവികത മുഴുവനായും എന്താണെന്ന് ദര്‍ശിച്ചിട്ടില്ല; പ്രയോഗമതിയായ ദൈവം തന്നെയായവനോട് നേരിട്ട് ബന്ധപ്പെടുവാന്‍ ആരും ഒരിക്കലും തയ്യാറായിയിരുന്നില്ല. ജലം മനുഷ്യനെ മുഴുവനായി വിഴുങ്ങുമ്പോള്‍, ഞാന്‍ അവരെ ആ നിശ്ചലമായ ജലത്തില്‍നിന്നും രക്ഷിക്കുകയും ജീവിതം പുതുതായി തുടങ്ങുവാന്‍ ഒരവസരം നല്‍കുകയും ചെയ്യുന്നു. മനുഷ്യര്‍ക്ക് ജീവിക്കുവാനുള്ള ആത്മവിശ്വാസം നഷ്ടമാകുമ്പോള്‍ ഞാന്‍ മരണത്തിന്‍റെ വക്കില്‍നിന്നും അവരെ വലിച്ചുകയറ്റുകയും, അവരുടെ നിലനില്‍പ്പിന് അടിസ്ഥാനമായി അവര്‍ എന്നെ ഉപയോഗിക്കുവാനായി ഞാന്‍ അവര്‍ക്ക് തുടര്‍ന്നും ജീവിക്കുവാനുള്ള ധൈര്യം നല്‍കുകയും ചെയ്യുന്നു. അവര്‍ എന്നോട് അനുസരണക്കേട് കാണിക്കുമ്പോള്‍ ആ അനുസരണക്കേടിനുള്ളില്‍ നിന്നും എന്നെയറിയുവാന്‍ ഞാനവര്‍ക്കിടയാക്കുന്നു. മനുഷ്യരുടെ പഴയ പ്രകൃതത്തിന്‍റെ വെളിച്ചത്തില്‍, എന്‍റെ കാരുണ്യത്തിന്‍റെ വെളിച്ചത്തില്‍, മനുഷ്യരെ മരണത്തിനു വിധേയരാക്കുന്നതിനു പകരം, ഞാനവരെ പശ്ചാത്തപിക്കുവാനും പുതിയ ഒരു തുടക്കമിടുവാനും അനുവദിക്കുന്നു. അവര്‍ ക്ഷാമം മൂലം കഷ്ടപ്പെടുമ്പോള്‍ അവരുടെ ശരീരങ്ങളില്‍ ഒരൊറ്റ ശ്വാസം മാത്രമേ അവശേഷിച്ചിട്ടുള്ളൂ എങ്കില്‍ക്കൂടി ഞാനവരെ മരണത്തിന്‍റെ പിടിയില്‍ നിന്നും വിടുവിക്കുകയും അവര്‍ സാത്താന്‍റെ കുതന്ത്രങ്ങള്‍ക്ക് ഇരയാകുന്നത് തടയുകയും ചെയ്യുന്നു. അനവധി തവണ മനുഷ്യര്‍ എന്‍റെ കരം ദര്‍ശിച്ചിരിക്കുന്നു, അനവധി തവണ അവരെന്‍റെ കരുണാര്‍ദ്രമായ ഭാവവും പുഞ്ചിരിക്കുന്ന മുഖവും ദര്‍ശിച്ചിരിക്കുന്നു. അനവധി തവണ അവരെന്‍റെ മഹത്ത്വവും ക്രോധവും ദര്‍ശിച്ചിരിക്കുന്നു. മനുഷ്യര്‍ എന്നെ ഒരിക്കലും അറിഞ്ഞിട്ടില്ലെങ്കിലും, മനപ്പൂര്‍വം പ്രകോപിപ്പിക്കുവാനുള്ള അവസരങ്ങളായി ഞാന്‍ അവരുടെ ബലഹീനതകളെ കണ്ടിട്ടില്ല. മനുഷ്യരുടെ കഷ്ടപ്പാടുകള്‍ അനുഭവിച്ചത് എന്നെ അവരുടെ ബലഹീനതകളോട് സഹാനുഭൂതിയുള്ളവനാകുവാന്‍ പ്രാപ്തനാക്കി. മനുഷ്യരുടെ അനുസരണക്കേടിനും നന്ദികേടിനുമുള്ള പ്രതികരണമായി മാത്രമേ ഞാന്‍ പല അളവുകളിലുള്ള ശിക്ഷകള്‍ അവര്‍ക്കു നല്‍കുന്നുള്ളൂ.

മനുഷ്യര്‍ തിരക്കിലായിരിക്കുമ്പോള്‍ ഞാന്‍ അവരില്‍നിന്നും മറഞ്ഞിരിക്കുന്നു. അവരുടെ വിശ്രമയസമയത്ത് ഞാനവര്‍ക്കുമുന്‍പില്‍ അനാവൃതനാകുന്നു. ഞാന്‍ എല്ലാ കാര്യങ്ങളും അറിയുന്നവനാണെന്ന് മനുഷ്യര്‍ എന്നെപ്പറ്റി ഭാവനയില്‍ കാണുന്നു. എല്ലാ യാചനകള്‍ക്കും ഉത്തരമരുളുന്ന ദൈവം തന്നെയായവനായി അവര്‍ എന്നെ കണക്കാക്കുന്നു. മിക്കവരും, അതിനാല്‍, എന്‍റെ മുന്‍പില്‍ വരുന്നത് ദൈവത്തിന്‍റെ സഹായം തേടി മാത്രമാണ്. എന്നെ അറിയുവാനുള്ള അവരുടെ ആഗ്രഹം മൂലമൊന്നുമല്ല. രോഗപീഡകളില്‍ മനുഷ്യര്‍ എന്‍റെ അടിയന്തരമായ സഹായത്തിനായി കെഞ്ചുന്നു. കഷ്ടതകളുടെ സമയത്ത്, അവര്‍ സര്‍വശക്തിയോടുംകൂടെ അവരുടെ ബുദ്ധിമുട്ടുകള്‍ എന്നെ ഭരമേല്‍പ്പിക്കുന്നു. അവരുടെ സഹനം കുറയുവാന്‍ വേണ്ടിയാണത്. എന്നിരുന്നാലും സുഖകരമായ അവസ്ഥയില്‍ക്കൂടി ഒരൊറ്റ മനുഷ്യനുപോലും എന്നെ സ്നേഹിക്കുവാന്‍ സാധിക്കുന്നില്ല; ഒരു മനുഷ്യന്‍ പോലും സമാധാനത്തിന്‍റെയും സന്തോഷത്തിന്‍റെയും അവസ്ഥയില്‍, ഞാന്‍ അവരുടെ സന്തോഷത്തില്‍ പങ്കുചേരണമെന്നാഗ്രഹിച്ച്, എന്നെ തേടി വന്നിട്ടില്ല. അവരുടെ കൊച്ചുകുടുംബങ്ങള്‍ സന്തോഷത്തിലും സൗഖ്യത്തിലും ആയിരിക്കുമ്പോള്‍, മനുഷ്യര്‍ കാലങ്ങളായി എന്നെ മാറ്റിനിര്‍ത്തുകയും അകത്തുകയറുന്നതില്‍ നിന്നും എന്നെ തടഞ്ഞുകൊണ്ട്, അവരുടെ കുടുംബങ്ങളുടെ അനുഗ്രഹിക്കപ്പെട്ട സന്തോഷം ആസ്വദിക്കുന്നതിനായി വേണ്ടി എനിക്കുനേരെ വാതില്‍ കൊട്ടിയടയ്ക്കുകയും ചെയ്തിട്ടുണ്ട്. മനുഷ്യമനസ് വളരെ സങ്കുചിതമാണ്. എന്നെപ്പോലെ സ്നേഹധനനും കാരുണ്യവാനും അഭികാമ്യനുമായ ഒരു ദൈവത്തെ ഉള്‍ക്കൊള്ളാന്‍ സാധിക്കാത്ത അത്രയും അത് സങ്കുചിതമാണ്. പലതവണ, അവരുടെ സന്തോഷം നിറഞ്ഞ പൊട്ടിച്ചിരികളുടെ സമയത്ത് ഞാന്‍ മനുഷ്യരാല്‍ തിരസ്കരിക്കപ്പെട്ടിട്ടുണ്ട്; പലതവണ അവര്‍ വീഴാന്‍പോകുമ്പോള്‍ ഒരു ഊന്നുവടിപോലെ എന്നെ ഒരു താങ്ങായി കണക്കാക്കിയിട്ടുണ്ട്. അനവധിതവണ രോഗംമൂലം കഷ്ടപ്പെടുന്ന ആളുകള്‍ എന്നെ നിര്‍ബന്ധിച്ചൊരു വൈദ്യനാക്കിയിട്ടുണ്ട്. മനുഷ്യര്‍ എത്ര ക്രൂരന്മാരാണ്! അവര്‍ തീര്‍ത്തും യുക്തിയില്ലാത്തവരും അസന്‍മാര്‍ഗികളുമാണ്. മനുഷ്യര്‍ക്ക് ഉണ്ടെന്നു കരുതപ്പെടുന്ന വികാരങ്ങള്‍ പോലും അവരില്‍ കാണുവാന്‍ കഴിയില്ല. അവരില്‍ മാനവികതയുടെ അംശം ഒട്ടും തന്നെ അവശേഷിച്ചിട്ടില്ല. ഭൂതകാലത്തെക്കുറിച്ച് ചിന്തിക്കുക. അതിനെ വര്‍ത്തമാനകാലവുമായി താരതമ്യം ചെയ്തുനോക്കുക: നിങ്ങളില്‍ എന്തെങ്കിലും മാറ്റം സംഭവിക്കുന്നുണ്ടോ? നിങ്ങളുടെ ഭൂതകാലത്തിലെ ചില കാര്യങ്ങള്‍ നിങ്ങള്‍ ഒഴിവാക്കിയിട്ടുണ്ടോ? അതോ അവയെ ഇനിയും മാറ്റിയിട്ടില്ലേ?

മനുഷ്യന്‍റെ ലോകത്തിലെ നിമ്നോന്നതികള്‍ അനുഭവിച്ചുകൊണ്ട് ഞാന്‍ പര്‍വതനിരകളിലും നദീതാഴ്വാരങ്ങളിലും സഞ്ചരിച്ചു. അവര്‍ക്കിടയില്‍ ഞാന്‍ ചുറ്റിക്കറങ്ങി. അവര്‍ക്കിടയില്‍ പലവര്‍ഷങ്ങള്‍ ഞാന്‍ ജീവിച്ചു. എന്നിട്ടും മനുഷ്യരുടെ പ്രകൃതം ഒട്ടും മാറിയിട്ടില്ല എന്നാണ് വ്യക്തമാകുന്നത്. മനുഷ്യരുടെ പഴയ പ്രകൃതം അവരില്‍ വേരോടി മുളപൊട്ടിയതു പോലെയാണ് കാണപ്പെടുന്നത്. അവര്‍ക്കൊരിക്കലും ആ പഴയ പ്രകൃതം മാറ്റുവാന്‍ സാധിക്കുന്നില്ല. യഥാര്‍ഥ അടിത്തറയിന്‍മേല്‍ അത് മെച്ചപ്പെടുത്തുക മാത്രമാണു അവര്‍ ചെയ്യുന്നത്. ആളുകള്‍ പറയുന്നതുപോലെ, സത്തയില്‍ മാറ്റം വന്നിട്ടില്ല. പക്ഷേ രൂപം ഒരുപാട് മാറിയിരിക്കുന്നു. എന്നെ പറ്റിച്ച് എന്‍റെ പ്രശംസ നേടുവാന്‍ വേണ്ടി ആളുകള്‍ എന്നെ വിഡ്ഢിയാക്കുവാനും കണ്ണില്‍ പൊടിയിടാനും ശ്രമിക്കുന്നതുപോലെയാണ് തോന്നുന്നത്. ഞാന്‍ മനുഷ്യന്‍റെ തന്ത്രങ്ങളെ പ്രശംസിക്കുകയോ അവയ്ക്കു ശ്രദ്ധ കൊടുക്കുകയോ ചെയ്യുന്നില്ല. കോപാകുലനാകുന്നതിനുപകരം ഞാന്‍ നോക്കുന്നു-പക്ഷേ-കാണുന്നില്ല എന്നൊരു സമീപനം സ്വീകരിക്കുന്നു. ഞാന്‍ മനുഷ്യര്‍ക്ക് കാര്‍ക്കശ്യത്തില്‍ ഒരളവുവരെ ഇളവുനല്‍കുവാനും അങ്ങനെ എല്ലാ മനുഷ്യരെയും ഒരുമിച്ച് തിരുത്തുവാനും ആഗ്രഹിക്കുന്നു. മനുഷ്യര്‍ സ്വയം സ്നേഹിക്കാത്ത വിലകെട്ട അധമര്‍ ആയതുകൊണ്ട് അവരെ എല്ലാവരെയും തിരുത്തുവാന്‍ ഞാന്‍ ആഗ്രഹിക്കുന്നു. സ്വയം ഒട്ടും വിലമതിക്കാത്തവരായതുകൊണ്ട്, ഞാന്‍ കാരുണ്യം കാണിക്കണമെന്നും ഒരിക്കല്‍ കൂടി അവരെ സ്നേഹിക്കണമെന്നും അവര്‍ ആവശ്യപ്പെടേണ്ട കാര്യമെന്താണ്? മനുഷ്യരില്‍ ഒന്നൊഴിയാതെ ആരും തന്നെ സ്വയം അറിയുന്നില്ല. അവര്‍ എത്രമാത്രം വിലപ്പെട്ടവരാണെന്നും അറിയുന്നില്ല. അവര്‍ ഒരു ത്രാസില്‍ സ്വയം അളന്നുനോക്കണം. മനുഷ്യര്‍ ഞാന്‍ പറയുന്നതു കേള്‍ക്കുന്നില്ല. അതിനാല്‍ ഞാനും അവരെ പരിഗണിക്കുന്നില്ല. മനുഷ്യര്‍ ഞാന്‍ പറയുന്നതു ശ്രദ്ധിക്കുന്നില്ല. അതിനാല്‍ ഞാനും അവര്‍ക്കുവേണ്ടി കൂടുതല്‍ അധ്വാനിക്കുവാന്‍ ആഗ്രഹിക്കുന്നില്ല. ഇതല്ലേ ലാഭകരം? ഇത് നിങ്ങള്‍ എങ്ങനെയാണെന്നുള്ളത് വിശദീകരിക്കുന്നില്ലേ, എന്‍റെ ജനമേ? നിങ്ങളില്‍ ആരാണ് എനിക്കുമുന്‍പില്‍ ശപഥങ്ങള്‍ എടുത്തിട്ട് പിന്നീട് അവ ഉപേക്ഷിച്ചിട്ടുള്ളത്? ആരാണ് കാര്യങ്ങളില്‍ ഇടയ്ക്കിടെ മനസുറപ്പിക്കുന്നതിനു പകരം ദീര്‍ഘകാലശപഥങ്ങള്‍ എടുത്തിട്ടുള്ളത്? എപ്പോഴും മനുഷ്യര്‍ സുഖമായി ഇരിക്കുന്ന സമയത്ത് എനിക്കുമുമ്പില്‍ ശപഥങ്ങളെടുക്കുന്നു. എന്നാല്‍ കഷ്ടപ്പാടിന്‍റെ സമയത്ത് അവയെല്ലാം എഴുതിത്തള്ളുന്നു. പിന്നീട് അത് വീണ്ടും ഏറ്റെടുത്ത് എനിക്കുമുമ്പില്‍ കൊണ്ടുവരുന്നു. മനുഷ്യര്‍ കുപ്പത്തൊട്ടിയില്‍ നിന്നും പെറുക്കിയെടുക്കുന്ന പാഴ്വസ്തുക്കള്‍ വെറുതെയങ്ങു സ്വീകരിക്കുന്ന അത്രയും വിലകുറഞ്ഞവനാണോ ഞാന്‍? സ്വന്തം ശപഥങ്ങള്‍ പാലിക്കുന്ന മനുഷ്യര്‍ ആരുമില്ല. പരിശുദ്ധരായവര്‍ ആരുമില്ല, അവര്‍ക്ക് ഏറ്റവും വിലപ്പെട്ടവ എനിക്കു കാഴ്ചയായി അര്‍പ്പിക്കുന്ന മനുഷ്യര്‍ ആരുമില്ല. നിങ്ങളെല്ലാവരും ഇതുപോലെയല്ലേ? എന്‍റെ രാജ്യത്തിലെ ജനങ്ങള്‍ എന്ന നിലയില്‍ നിങ്ങളുടെ കടമകള്‍ പാലിക്കാന്‍ നിങ്ങള്‍ക്കു കഴിയുന്നില്ലെങ്കില്‍ നിങ്ങളെ ഞാന്‍ വെറുക്കുകയും തിരസ്കരിക്കുകയും ചെയ്യും!

മാര്‍ച്ച് 12, 1992

സ്വയംബോധമില്ലാത്ത ജീവികളാണ് മനുഷ്യരെല്ലാവരും. അവര്‍ക്ക് സ്വയം അറിയുവാനുള്ള കഴിവുമില്ല. എന്നിരുന്നാലും അവര്‍ക്ക് മറ്റുള്ളവരെയെല്ലാം സ്വന്തം കൈവെള്ള പോലെ അറിയാം. മറ്റുള്ളവര്‍ ചെയ്തിട്ടുള്ളതും പറഞ്ഞിട്ടുള്ളതും അവരുടെ മുന്നില്‍ വച്ചാണെന്നും അതെല്ലാം ആദ്യമായി “പരിശോധിച്ചത്” അവരാണെന്നും അതിനെല്ലാം അവരുടെ അനുമതി ലഭിച്ചിട്ടുണ്ടെന്നും ഉള്ളതുപോലെയാണ് അവരുടെ ഭാവം. അതുമൂലം, മറ്റുള്ളവരെ മാനസികാവസ്ഥയടക്കം എല്ലാം പൂര്‍ണമായി അളന്നിട്ടുള്ളതുപോലെയാണ് അവരുടെ ഭാവം. മനുഷ്യരെല്ലാം ഇങ്ങനെ തന്നെയാണ്. അവരിന്നു ദൈവരാജ്യത്തിന്‍റെ യുഗത്തിലേക്ക് പ്രവേശിച്ചിരിക്കുന്നുവെങ്കിലും അവരുടെ പ്രകൃതത്തില്‍ മാറ്റമൊന്നും വന്നിട്ടില്ല. അവര്‍ ഇപ്പോഴും എനിക്കു മുമ്പില്‍ ഞാന്‍ ചെയ്യുന്നതുതന്നെ ചെയ്യുകയും എന്നാല്‍ എനിക്കു പിറകില്‍ തങ്ങളുടെ സ്വന്തം പ്രത്യേക “വ്യാപാരങ്ങളില്‍” ഏര്‍പ്പെടാന്‍ തുടങ്ങുകയും ചെയ്യുന്നു. എന്നിരുന്നാലും, അതിനുശേഷം അവര്‍ എനിക്കു മുമ്പില്‍ വരുമ്പോള്‍, അവര്‍ തികച്ചും വ്യത്യസ്തരായ മനുഷ്യരാണ്. ശാന്തരായും ഭയമില്ലാത്തവരായും ശാന്തി നിറഞ്ഞ ഭാവത്തോടെയും അവര്‍ കാണപ്പെടുന്നു. ഇതല്ലേ കൃത്യമായും മനുഷ്യരെ ഇത്രയും അവജ്ഞയര്‍ഹിക്കുന്നവരാക്കുന്നത്? അനവധിയാളുകള്‍ക്ക് തികച്ചും വ്യത്യസ്തങ്ങളായ രണ്ടു മുഖങ്ങളുണ്ട്——എന്‍റെ മുമ്പിലായിരിക്കുമ്പോഴത്തെ മുഖവും എനിക്കു പിറകിലായിരിക്കുമ്പോഴത്തെ മുഖവും. അവരില്‍ അനവധി പേര്‍ എനിക്കു മുമ്പിലായിരിക്കുമ്പോള്‍ പുതുതായി ജനിച്ച കുഞ്ഞാടുകളെപ്പോലെയാണ്. എന്നാല്‍ എനിക്കു പിറകിലായിരിക്കുമ്പോള്‍ അവര്‍ ക്രൂരസ്വഭാവമുള്ള കടുവകളായി മാറുന്നു. എന്നാല്‍ പിന്നീട് കുന്നുകളില്‍ സന്തോഷത്തോടെ പറന്നുകളിക്കുന്ന ചെറുപക്ഷികളെപ്പോലെ പെരുമാറുകയും ചെയ്യുന്നു. അനവധിപേര്‍ എന്‍റെ മുമ്പില്‍ ലക്ഷ്യബോധവും നിശ്ചയദാര്‍ഢ്യവും പ്രകടിപ്പിക്കുന്നു. അനവധിപേര്‍ ദാഹത്തോടെയും തീവ്രമായ അഭിലാഷത്തോടെയും എന്‍റെ വചനങ്ങള്‍ തേടി എനിക്കു മുമ്പില്‍ വരുന്നു. എന്നാല്‍ എനിക്കു പിറകില്‍, അവര്‍ക്കെന്‍റെ വചനങ്ങള്‍ മടുക്കുകയും ഒരു ബാധ്യതയെന്നതുപോലെ അവര്‍ അവയെ ഉപേക്ഷിക്കുകയും ചെയ്യുന്നു. അനവധി തവണ, എന്‍റെ ശത്രുവിനാല്‍ ദുഷിക്കപ്പെട്ട മനുഷ്യവര്‍ഗത്തെ കണ്ട്, മനുഷ്യരില്‍ വിശ്വാസമര്‍പ്പിക്കുന്നത് ഞാന്‍ അവസാനിപ്പിച്ചിട്ടുണ്ട്. അനവധി തവണ, കണ്ണുനീരോടെ ക്ഷമ ചോദിച്ച് അവരെന്‍റെ മുമ്പില്‍ വന്നതുകണ്ട്, അവരുടെ ആത്മാഭിമാനമില്ലായ്മയും തിരുത്തുവാന്‍ സാധിക്കാത്ത അത്രയും കഠിനമായ അധമാവസ്ഥയും ഓര്‍ത്ത്, ഞാൻ ക്രോധത്തോടെ അവരുടെ പ്രവൃത്തികള്‍ക്കു നേരെ കണ്ണടച്ചിട്ടുണ്ട്, അവരുടെ ഹൃദയങ്ങള്‍ അവ്യാജവും ഉദ്ദേശ്യങ്ങള്‍ ആത്മാര്‍ഥവും ആയിരിക്കുമ്പോള്‍ പോലും. അനവധി തവണ, ഞാന്‍ മനുഷ്യരെ എന്നോടു സഹകരിക്കുവാന്‍ മാത്രം ആത്മവിശ്വാസമുള്ളവരായി കണ്ടിട്ടുണ്ട്. അവര്‍ എനിക്കു മുമ്പിലായിരിക്കുമ്പോള്‍ എന്‍റെ കരവലയത്തിനുള്ളിലെ ഊഷ്മളത അനുഭവിക്കുന്നതുപോലെ കാണപ്പെടുന്നു. അനവധി തവണ, എന്‍റെ തെരഞ്ഞെടുക്കപ്പെട്ട ജനത്തിന്‍റെ നിഷ്കളങ്കതയും പ്രസരിപ്പും മനോഹാരിതയും കണ്ട് എനിക്കെങ്ങനെയാണ് ഈ കാര്യങ്ങളെയോര്‍ത്ത് അതിയായി സന്തോഷിക്കാതിരിക്കുവാനാകുമായിരുന്നത്? എന്‍റെ കൈകളില്‍നിന്നും ലഭിക്കുന്ന മുന്‍കൂട്ടി നിര്‍ണയിക്കപ്പെട്ട അനുഗ്രഹങ്ങളെ എങ്ങനെ ആസ്വദിക്കണമെന്ന് മനുഷ്യര്‍ക്ക് അറിയില്ല. കാരണം “അനുഗ്രഹങ്ങള്‍” എന്നതുകൊണ്ടും “പ്രയാസങ്ങൾ” എന്നതുകൊണ്ടും കൃത്യമായി എന്താണ് അര്‍ഥമാക്കുന്നതെന്ന് അവര്‍ മനസ്സിലാക്കുന്നില്ല. ഈ കാരണം കൊണ്ട് എന്നെ തേടുന്നതില്‍ മനുഷ്യര്‍ ഒട്ടും ആത്മാര്‍ഥതയുള്ളവരല്ല. നാളെയെന്നത് ഉണ്ടായിരുന്നില്ലെങ്കില്‍ എന്‍റെ മുമ്പില്‍ നില്‍ക്കുന്ന നിങ്ങളില്‍ ആരാണ് കാറ്റില്‍ പറന്ന മഞ്ഞുപോലെ ശുദ്ധരും പച്ചരത്നക്കല്ലുപോലെ കളങ്കമില്ലാത്തവരും ആകുക? നിങ്ങള്‍ക്ക് എന്നോടുള്ള സ്നേഹം നിങ്ങള്‍ക്ക് സ്വാദിഷ്ടമായ ഭക്ഷണത്തിനോ സുന്ദരമായ ഒരു വസ്ത്രത്തിനോ അല്ലെങ്കില്‍ ഉയര്‍ന്ന വേതനമുള്ള ഒരു ജോലിക്കോ പകരമായി കൊടുക്കാവുന്ന ഒരു സംഗതി മാത്രമാണെന്നോ? അത് മറ്റുള്ളവര്‍ക്ക് നിങ്ങളോടുള്ള സ്നേഹത്തിനു പകരമായി കൊടുക്കുവാന്‍ സാധിക്കുമോ? പരീക്ഷണങ്ങളിലൂടെ കടന്നുപോകുന്നത് എന്നോടുള്ള സ്നേഹത്തെ ഉപേക്ഷിക്കുവാന്‍ ആളുകളെ പ്രേരിപ്പിക്കും എന്നാണോ? ക്ലേശങ്ങളും പ്രയാസങ്ങളും എന്‍റെ സജ്ജീകരണങ്ങളെപ്പറ്റി അവര്‍ പരാതി പറയുവാന്‍ കാരണമാകുമോ? എന്‍റെ വായിലുള്ള മൂർച്ചയേറിയ വാളിനെ ആരും ഒരിക്കലും യഥാര്‍ഥത്തില്‍ ഇഷ്ടപ്പെട്ടിട്ടില്ല: അവര്‍ക്കതിന്‍റെ ബാഹ്യമായ അര്‍ഥം മാത്രമേ അറിയുകയുള്ളൂ. അതിൽ ഉൾപ്പെട്ടിരിക്കുന്നത് യഥാര്‍ഥത്തില്‍ അവര്‍ മനസ്സിലാക്കുന്നില്ല. മനുഷ്യര്‍ക്ക് യഥാര്‍ഥത്തില്‍ എന്‍റെ വാളിന്‍റെ മൂർച്ച അറിയുവാന്‍ കഴിഞ്ഞിരുന്നെങ്കില്‍ അവര്‍ എലികളെപ്പോലെ അവരുടെ മാളങ്ങളില്‍ ഓടിയൊളിച്ചേനെ. അവരുടെ മരവിപ്പ് നിമിത്തം മനുഷ്യര്‍ എന്‍റെ വചനങ്ങളുടെ യഥാര്‍ഥ അര്‍ഥം മനസ്സിലാക്കുന്നില്ല. അതുകൊണ്ട് എന്‍റെ അരുളപ്പാടുകള്‍ എന്തുമാത്രം ഭയാനകമാണെന്നോ അല്ലെങ്കില്‍ അവ എത്രമാത്രം മനുഷ്യസ്വഭാവം വെളിവാക്കുന്നുവെന്നോ അവരുടെതന്നെ ദുഷിപ്പിനെ ആ വചനങ്ങള്‍ എത്രമാത്രം വിധിക്കുന്നുണ്ടെന്നോ അവര്‍ക്കൊരു ധാരണയുമില്ല. ഈ കാരണം കൊണ്ട്, ഞാന്‍ പറയുന്ന കാര്യങ്ങളെപ്പറ്റിയുള്ള അവരുടെ പാതിവെന്ത ആശയങ്ങളുടെ ഫലമായി, മിക്ക ആളുകളും ഒരു തണുപ്പൻ സമീപനമാണ് സ്വീകരിച്ചിട്ടുള്ളത്.

എന്‍റെ രാജ്യത്തില്‍ എന്‍റെ വായില്‍ നിന്നും അരുളപ്പാടുകള്‍ പുറപ്പെടുക മാത്രമല്ല, എന്‍റെ പാദങ്ങള്‍ ആഡംബരപൂര്‍വം നാടുകളില്‍ ഉടനീളം സഞ്ചരിക്കുകയും ചെയ്യുന്നു. ഈ തരത്തില്‍ ഞാന്‍ എല്ലാ അശുദ്ധവും അഴുക്കുനിറഞ്ഞതുമായ സ്ഥലങ്ങള്‍ക്കുമേലും വിജയം വരിച്ചിരിക്കുന്നു. അതുകൊണ്ട് സ്വര്‍ഗം മാറുക മാത്രമല്ല, ഭൂമിയും രൂപാന്തരപ്പെടുകയും ക്രമേണ നവീകരിക്കപ്പെടുകയും ചെയ്യുകയാണ്. പ്രപഞ്ചത്തിലെ എല്ലാം എന്‍റെ മഹത്ത്വത്തിന്‍റെ പ്രഭയില്‍ പുതിയവയെന്നപോലെ തിളങ്ങുന്നു. സംവേദനങ്ങളെ പുളകം കൊള്ളിക്കുകയും മനുഷ്യരുടെ ആവേശത്തെ ഉണര്‍ത്തുകയും ചെയ്യുന്ന ഹൃദ്യമായ ഒരു വശം അത് പ്രദാനം ചെയ്യുന്നു. സ്വര്‍ഗത്തിലും സ്വര്‍ഗങ്ങള്‍ക്കപ്പുറവും നിലനില്‍ക്കുന്നതുപോലെ, മനുഷ്യന്‍റെ ഭാവനയില്‍ രൂപമെടുത്തതുപോലെ, സാത്താനാല്‍ അശുദ്ധമാക്കപ്പെടാതെ, പുറത്തുനിന്നുള്ള ശത്രുക്കളുടെ ആക്രമണത്തില്‍നിന്നും സ്വതന്ത്രമായി അത് നിലകൊള്ളുന്നു. പ്രപഞ്ചത്തിന്‍റെ ഏറ്റവും ഉയര്‍ന്ന തലങ്ങളില്‍, അനവധി നക്ഷത്രങ്ങള്‍ എന്‍റെ ആജ്ഞയനുസരിച്ച് നിശ്ചയിക്കപ്പെട്ട സ്ഥാനങ്ങളില്‍ നിലയുറപ്പിക്കുന്നു, അന്ധകാരത്തിന്‍റെ മണിക്കൂറുകളില്‍ ആകാശമണ്ഡലങ്ങളില്‍ അവയുടെ പ്രകാശരശ്മികള്‍ പ്രസരിപ്പിക്കുന്നു. ഒരൊറ്റ വസ്തുപോലും എതിര്‍പ്പിന്‍റെ ചിന്തകള്‍ വച്ചുപുലർത്താൻ ധൈര്യപ്പെടുന്നില്ല. അതുകൊണ്ട് എന്‍റെ ഭരണപരമായ ആജ്ഞകളുടെ അന്തസ്സത്തയ്ക്ക് അനുസൃതമായി മുഴുവന്‍ പ്രപഞ്ചവും നന്നായി നിയന്ത്രിക്കപ്പെടുകയും മികച്ച ക്രമത്തില്‍ ആയിരിക്കുകയും ചെയ്യുന്നു: ഒരു വ്യതിചലനവും ഒരിക്കലും സംഭവിച്ചിട്ടില്ല, പ്രപഞ്ചം ഒരിക്കലും വിഭജിക്കപ്പെടുകയും ചെയ്തിട്ടില്ല. ഞാന്‍ നക്ഷത്രങ്ങള്‍ക്കു മീതെ ഉയര്‍ന്നു പൊങ്ങുന്നു. സൂര്യന്‍ അതിന്‍റെ പ്രകാശരശ്മികള്‍ പുറപ്പെടുവിക്കുമ്പോള്‍, എന്‍റെ കൈകളില്‍ നിന്നും അരയന്നച്ചിറകുകളുടെ അത്രയും വലുപ്പമുള്ള ഹിമവര്‍ഷങ്ങളുതിര്‍ത്തു ഞാന്‍ അവയുടെ ചൂടിനെ തടയുന്നു. എന്നാല്‍ ഞാന്‍ എന്‍റെ മനസ്സു മാറ്റുമ്പോള്‍, ആ മഞ്ഞെല്ലാം ഉരുകി ഒരു പുഴയായി ഒഴുകുന്നു. ഞൊടിയിടയില്‍ ആകാശത്തിനു കീഴെ എല്ലായിടത്തും വസന്തം പൊട്ടിവിടരുന്നു. മരതകപ്പച്ചയാല്‍ ഭൂമി മുഴുവന്‍ രൂപാന്തരപ്പെടുന്നു. ഞാന്‍ ആകാശത്തില്‍ അലഞ്ഞുനടക്കുന്നു. പെട്ടെന്ന്, എന്‍റെ രൂപം നിമിത്തം ഭൂമിയെ മുഴുവന്‍ കനത്ത അന്ധകാരം പൊതിയുന്നു: മുന്നറിയിപ്പില്ലാതെ “രാത്രി” വന്നെത്തിയിരിക്കുന്നു. കൈ മുഖത്തിനു നേരെ പിടിച്ചാല്‍ കാണാന്‍ സാധിക്കാത്ത വിധം അത്രയും കനത്ത അന്ധകാരമായി അത് ലോകം മുഴുവന്‍ പടരുന്നു. ഒരിക്കല്‍ വെളിച്ചം കെട്ടുകഴിഞ്ഞാല്‍ മനുഷ്യന്‍ ഒട്ടും സമയം കളയാതെ പരസ്പരം നാശം വിതയ്ക്കുന്ന പ്രവൃത്തികളില്‍ ഏര്‍പ്പെടുകയും പരസ്പരം പിടിച്ചുപറിക്കുകയും കൊള്ളയടിക്കുകയും ചെയ്യുന്നു. ഭൂമിയിലെ രാജ്യങ്ങള്‍ അലങ്കോലപ്പെട്ട വിഘടിതാവസ്ഥയിലേക്ക് നിപതിക്കുകയും വീണ്ടെടുക്കപ്പെടുവാനുള്ള എല്ലാ സാധ്യതകള്‍ക്കുമപ്പുറം കലങ്ങിമറിയുന്ന ഒരു പ്രക്ഷുബ്ധാവസ്ഥയില്‍ എത്തിച്ചേരുകയും ചെയ്യുന്നു. മനുഷ്യര്‍ ക്ലേശങ്ങളുടെ യാതനകളില്‍ ഞെരുങ്ങുന്നു. വേദനയില്‍ മൂളുകയും ഞരങ്ങുകയും ചെയ്യുന്നു. കഠിനവേദനയില്‍ ദയനീയമായി നിലവിളിക്കുന്നു. ഒരിക്കല്‍ക്കൂടി പ്രകാശം പെട്ടെന്ന് മനുഷ്യലോകത്തിലേക്ക് കടന്നുവരുവാനും അങ്ങനെ അന്ധകാരത്തിന്‍റെ ദിനങ്ങള്‍ അവസാനിക്കുവാനും മുമ്പത്തെ ചൈതന്യം പുനസ്ഥാപിക്കപ്പെടുവാനും അവര്‍ ആഗ്രഹിക്കുന്നു. എന്നിരുന്നാലും, വളരെ മുമ്പുതന്നെ, ലോകത്തിന്‍റെ പാപങ്ങളെപ്രതി ഇനിയൊരിക്കലും അവരോടു സഹതാപം കാണിക്കാത്ത വിധത്തില്‍ അനായാസമായി ഞാന്‍ മനുഷ്യരെ ഉപേക്ഷിച്ചിരിക്കുന്നു: കാലങ്ങളായി ഞാന്‍ ഭൂമി മുഴുവനുമുള്ള മനുഷ്യരെ വെറുക്കുകയും തിരസ്കരിക്കുകയും ചെയ്തിരിക്കുന്നു, അവിടത്തെ അവസ്ഥകള്‍ക്കു നേരെ ഞാന്‍ കണ്ണടച്ചിരിക്കുന്നു, മനുഷ്യരുടെ എല്ലാ നീക്കങ്ങള്‍ക്കും പ്രവൃത്തികള്‍ക്കും നേരെ ഞാന്‍ മുഖം തിരിച്ചിരിക്കുന്നു, അവരുടെ പക്വതയില്ലായ്മയിലും നിഷ്കളങ്കതയിലും സന്തോഷം കണ്ടെത്തുന്നത് അവസാനിപ്പിച്ചിരിക്കുന്നു. ഞാന്‍ ലോകത്തെ നവീകരിക്കുവാനുള്ള മറ്റൊരു പദ്ധതി ആരംഭിച്ചിരിക്കുന്നു. അതുകൊണ്ട് ഈ പുതിയലോകത്തിന് ഒരിക്കലും മുങ്ങിപ്പോകാത്ത വിധം ഉടന്‍തന്നെ ഒരു പുനര്‍ജന്മം ഉണ്ടായേക്കാം. മനുഷ്യര്‍ക്കിടയില്‍ അനവധി വിചിത്രമായ അവസ്ഥകള്‍ ഞാന്‍ നേരെയാക്കുവാനായി കാത്തിരിക്കുന്നു, അനവധി തെറ്റുകള്‍ സംഭവിക്കുന്നത് ഞാന്‍ നേരിട്ടു തടയേണ്ടതുണ്ട്. കുറെയധികം പൊടി എനിക്കു തൂത്തുവാരി കളയുവാനുണ്ട്. അനവധി നിഗൂഢതകള്‍ എനിക്ക് അനാവരണം ചെയ്യുവാനുണ്ട്. മനുഷ്യര്‍ മുഴുവന്‍ എന്നെ കാത്തിരിക്കുന്നു. എന്‍റെ വരവിനായി തീവ്രമായി ആഗ്രഹിക്കുന്നു.

ഭൂമിയില്‍ ഞാന്‍ മനുഷ്യരുടെ ഹൃദയങ്ങളില്‍ വസിക്കുന്ന പ്രായോഗികമതിയായ ദൈവം തന്നെയായവന്‍ ആണ്. സ്വര്‍ഗത്തില്‍ ഞാന്‍ എല്ലാ സൃഷ്ടികളുടെയും നാഥനാണ്. ഞാന്‍ മലകള്‍ കയറുകയും നദികള്‍ താണ്ടുകയും ചെയ്തിട്ടുണ്ട്. മനുഷ്യര്‍ക്കിടയിലേക്ക് ഞാന്‍ വരികയും പോകുകയും ചെയ്തിട്ടുണ്ട്. ആരാണ് പ്രായോഗികമതിയായ ദൈവം തന്നെയായവനെ പരസ്യമായി എതിര്‍ക്കുവാന്‍ ധൈര്യപ്പെടുന്നത്? ആരാണ് സര്‍വശക്തന്‍റെ പരമാധികാരത്തില്‍ നിന്നും വേര്‍പ്പെട്ടുപോകുവാന്‍ ധൈര്യപ്പെടുന്നത്? ആരാണ് സംശയത്തിന്‍റെ ഒരു നിഴല്‍ പോലുമില്ലാതെ ഞാന്‍ സ്വര്‍ഗത്തിലാണ് എന്ന് സമർത്ഥിക്കുന്നത്? ആരാണ് സുനിശ്ചിതമായും ഞാന്‍ ഭൂമിയിലാണെന്ന് ഉറപ്പിച്ചുപറയാന്‍ ധൈര്യപ്പെടുന്നത്? മനുഷ്യരിലാര്‍ക്കും തന്നെ ഞാന്‍ വസിക്കുന്ന ഇടങ്ങളുടെ എല്ലാ വിശദാംശങ്ങളും പറയുവാന്‍ സാധിക്കുകയില്ല. ഞാന്‍ സ്വര്‍ഗത്തിലായിരിക്കുമ്പോഴെല്ലാം അമാനുഷനായ ദൈവം തന്നെയായവന്‍ ആയിരിക്കുകയും ഭൂമിയിലായിരിക്കുമ്പോള്‍ പ്രായോഗികമതിയായ ദൈവം തന്നെയായവന്‍ ആയിരിക്കുകയും ചെയ്യുന്നു എന്നായിരിക്കുമോ? തീര്‍ച്ചയായും, ഞാന്‍ പ്രായോഗികമതിയായ ദൈവം ആണോ അല്ലയോ എന്നത് ഞാന്‍ സകല സൃഷ്ടികളുടെയും ഭരണാധികാരിയാണ് എന്നതിന്‍റെ അടിസ്ഥാനത്തിലോ ഞാന്‍ മനുഷ്യരുടെ ലോകത്തിലെ യാതനകള്‍ അനുഭവിക്കുന്നു എന്നതിന്‍റെ അടിസ്ഥാനത്തിലോ നിശ്ചയിക്കുക സാധ്യമാണോ? അങ്ങനെയായിരുന്നുവെങ്കില്‍, മനുഷ്യര്‍ എല്ലാ പ്രതീക്ഷകള്‍ക്കുമപ്പുറം അജ്ഞരാകുമായിരുന്നില്ലേ? ഞാന്‍ സ്വര്‍ഗത്തിലാണ്, എന്നാല്‍ ഞാന്‍ ഭൂമിയിലുമാണ്; ഞാന്‍ പലതരം സൃഷ്ടവസ്തുക്കള്‍ക്കിടയിലുണ്ട്. ഞാന്‍ ജനക്കൂട്ടങ്ങള്‍ക്കിടയിലുമുണ്ട്. മനുഷ്യര്‍ക്ക് എന്നെ എല്ലാ ദിവസവും സ്പര്‍ശിക്കാം. അതിലുപരിയായി അവര്‍ക്കെന്നെ എല്ലാ ദിവസവും കാണാം. മനുഷ്യരെ സംബന്ധിച്ചിടത്തോളം ഞാന്‍ ചിലപ്പോള്‍ മറഞ്ഞിരിക്കുന്നു, ചിലപ്പോള്‍ പ്രത്യക്ഷനാകുന്നു. ഞാന്‍ യഥാര്‍ഥത്തില്‍ ഉള്ളതുപോലെ കാണപ്പെടുന്നു. ഞാന്‍ ഇല്ലാത്തതുപോലെയും കാണപ്പെടുന്നു. എന്നില്‍ മനുഷ്യര്‍ക്ക് അഗ്രാഹ്യമായ നിഗൂഢതകളുണ്ട്. എല്ലാ മനുഷ്യരും ഒരു സൂക്ഷ്മദര്‍ശിനിയിലൂടെ എന്നപോലെ എന്നെ നോക്കുന്നു. ഇനിയും കൂടുതല്‍ നിഗൂഢതകള്‍ എന്നില്‍ കണ്ടെത്തുകയാണ് ലക്ഷ്യം. അങ്ങനെ തങ്ങളുടെ ഹൃദയത്തിലെ ആ അസുഖകരമായ വികാരം ഇല്ലാതാക്കാം എന്ന്‍ അവര്‍ കരുതുന്നു. എന്നിരുന്നാലും അവര്‍ എക്സ്-റേ ഉപയോഗിച്ചാല്‍ കൂടിയും എന്നിലുള്ള രഹസ്യങ്ങളെ മനുഷ്യര്‍ക്ക് എങ്ങനെ മനസ്സിലാക്കുവാനാകും?

എന്‍റെ പ്രവൃത്തിയുടെ ഫലമായി എന്‍റെ ജനം എന്നോടൊപ്പം മഹത്ത്വപ്പെടുന്ന ആ നിമിഷം ചുവന്ന മഹാവ്യാളിയുടെ സങ്കേതം കണ്ടെത്തപ്പെടുകയും എല്ലാ ചേറും അഴുക്കും തൂത്തു വൃത്തിയാക്കപ്പെടുകയും എണ്ണമില്ലാത്ത വര്‍ഷങ്ങളായി കെട്ടിക്കിടക്കുന്ന മലിനജലമെല്ലാം എന്‍റെ എരിയുന്ന അഗ്നിയില്‍ അശേഷം വറ്റിപ്പോകുകയും ചെയ്യും. അപ്പോള്‍ ചുവന്ന മഹാവ്യാളി തീയുടെയും ഗന്ധകത്തിന്‍റെയും തടാകത്തില്‍ നാമാവശേഷനാകും. വ്യാളിയുടെ പിടിയിലകപ്പെടാതിരിക്കുവാനായി എന്‍റെ സ്നേഹപൂര്‍ണമായ സംരക്ഷണത്തിന്‍ കീഴിലായിരിക്കുവാന്‍ ആത്മാര്‍ഥമായി നിങ്ങള്‍ തയ്യാറാണോ? അതിന്‍റെ വഞ്ചന നിറഞ്ഞ കുതന്ത്രങ്ങളെ നിങ്ങള്‍ ശരിക്കും വെറുക്കുന്നുണ്ടോ? എനിക്കുവേണ്ടി ശക്തമായ ഒരു സാക്ഷ്യം വഹിക്കുവാന്‍ ആര്‍ക്കാണ് സാധിക്കുക? എന്‍റെ നാമത്തെപ്രതി, എന്‍റെ ആത്മാവിനെപ്രതി, എന്‍റെ മൊത്തം നിര്‍വഹണപദ്ധതിയെപ്രതി ആര്‍ക്കാണ് തങ്ങളുടെ മുഴുവന്‍ ശക്തിയും സമര്‍പ്പിക്കുവാന്‍ സാധിക്കുക? ഇന്ന്‍, എന്‍റെ രാജ്യം മനുഷ്യരുടെ ലോകത്തിലായിരിക്കുമ്പോഴാണ് ഞാന്‍ മനുഷ്യര്‍ക്കിടയില്‍ നേരിട്ടുവന്നിരിക്കുന്ന സമയം. ഇതങ്ങനെയായിരുന്നില്ലെങ്കില്‍, എനിക്കുവേണ്ടി യാതൊരു ഭയപ്പാടുമില്ലാതെ യുദ്ധക്കളത്തിലേക്ക് മുന്നിട്ടിറങ്ങുവാന്‍ കഴിവുള്ള ആരെങ്കിലുമുണ്ടോ? അപ്പോള്‍ എന്‍റെ രാജ്യം രൂപം കൊണ്ടേക്കാം, അപ്പോള്‍ എന്‍റെ ഹൃദയത്തിന് സംതൃപ്തി ഉണ്ടായേക്കാം. അതില്‍ കൂടുതലായി, അപ്പോള്‍ എന്‍റെ ദിവസം വരാം. വിവിധ സൃഷ്ടവസ്തുക്കള്‍ പുനര്‍ജനിക്കുകയും സമൃദ്ധമായി പെരുകുകയും ചെയ്തേക്കാം. മനുഷ്യരെല്ലാം അവരുടെ സങ്കടക്കടലില്‍ നിന്നും രക്ഷിക്കപ്പെട്ടേക്കാം. നാളെയെന്നത് വന്നുചേരാം, അപ്പോള്‍ അത് അത്ഭുതകരമായിരുന്നേക്കാം. അത് പുഷ്പിക്കുകയും പടര്‍ന്നുപന്തലിക്കുകയും ചെയ്തേക്കാം. അതിലുപരിയായി ഭാവിയുടെ ആഘോഷം കടന്നുപോയേക്കാം. എല്ലാ മനുഷ്യരും തങ്ങളുടെ സര്‍വശക്തിയുമുപയോഗിച്ച് പരിശ്രമിക്കുകയാണ്. എനിക്കുവേണ്ടി സ്വയം ബലിയായര്‍പ്പിക്കുവാന്‍ അവരൊന്നിനെയും ഒഴിവാക്കുന്നില്ല. ഇത് ഞാന്‍ ഇപ്പോള്‍ത്തന്നെ നേടിയിട്ടുള്ള വിജയത്തിന്‍റെ സൂചനയല്ലേ? എന്‍റെ പദ്ധതി പൂര്‍ത്തിയായി എന്നതിന്‍റെ അടയാളമല്ലേ?

അന്ത്യനാളുകളില്‍ ആളുകള്‍ എത്രമാത്രം ജീവിക്കുന്നുവോ അത്രമാത്രം അവര്‍ക്ക് ലോകത്തിന്‍റെ ശൂന്യത അനുഭവവേദ്യമാകും. ജീവിക്കുവാനുള്ള അവരുടെ ധൈര്യം കുറഞ്ഞുപോകുകയും ചെയ്യും. ഈ കാരണം കൊണ്ട്, അനവധിയാളുകള്‍ നിരാശയില്‍ മരിച്ചിട്ടുണ്ട്. മറ്റനവധിയാളുകള്‍ തങ്ങളുടെ അന്വേഷണങ്ങളില്‍ നിരാശരായിത്തീര്‍ന്നു. വേറെയും അനവധിയാളുകള്‍ സാത്താന്‍റെ കരങ്ങളാല്‍ വിഡ്ഢിയാക്കപ്പെടുവാനായി സ്വയം കഷ്ടപ്പാടുകള്‍ സഹിക്കുന്നു. ഞാന്‍ ഒരുപാടുപേരെ രക്ഷിക്കുകയും ഒരുപാടുപേരെ സഹായിക്കുകയും ചെയ്തിട്ടുണ്ട്. പലപ്പോഴും മനുഷ്യനു പ്രകാശം നഷ്ടപ്പെട്ടപ്പോള്‍ ഞാനവരെ തിരിച്ച് പ്രകാശത്തിന്‍റെ ഇടത്തേക്ക് കൊണ്ടുവന്നിട്ടുണ്ട്. പ്രകാശത്തില്‍ അവരെന്നെ അറിയുവാനും സന്തോഷത്തില്‍ അവരെന്നെ ആസ്വദിക്കുവാനും വേണ്ടിയായിരുന്നു അത്. എന്‍റെ പ്രകാശത്തിന്‍റെ ആഗമനത്താല്‍, എന്‍റെ രാജ്യത്തില്‍ വസിക്കുന്ന ജനങ്ങളുടെ ഹൃദയത്തില്‍ ആരാധന വളരുന്നു. കാരണം ഞാന്‍ മനുഷ്യര്‍ക്ക് സ്നേഹിക്കുവാനുള്ള ഒരു ദൈവമാണ്—സ്നേഹപൂര്‍ണമായ ഒരു ബന്ധനത്തില്‍ മനുഷ്യര്‍ മുറുകെപ്പിടിച്ചിരിക്കുന്ന ദൈവമാണ്. എന്‍റെ രൂപത്തിന്‍റെ ശാശ്വതമായ ഒരു മുദ്രയാല്‍ അവര്‍ നിറഞ്ഞിരിക്കുന്നു. എന്നിരുന്നാലും, എല്ലാം ചെയ്തും പറഞ്ഞും കഴിയുമ്പോള്‍ ഇത് ആത്മാവിന്‍റെ പ്രവര്‍ത്തനമാണോ ശരീരത്തിന്‍റെ പ്രവൃത്തിയാണോ എന്ന്‍ ആര്‍ക്കും മനസ്സിലാകുന്നില്ല. ഈ ഒരു കാര്യം വിശദമായി അനുഭവിക്കുവാന്‍ മനുഷ്യര്‍ക്ക് ഒരു ജന്മം തന്നെ വേണ്ടിവരും. തങ്ങളുടെ ഹൃദയങ്ങളുടെ അന്തരാളങ്ങളില്‍ മനുഷ്യര്‍ ഒരിക്കലുമെന്നെ ചതിച്ചിട്ടില്ല. മറിച്ച്, അവരുടെ ആത്മാവിന്‍റെ ആഴങ്ങളില്‍ അവരെന്നെ മുറുകെപ്പിടിച്ചിരിക്കുന്നു. എന്‍റെ ജ്ഞാനം അവരുടെ ആരാധന വര്‍ധിപ്പിക്കുന്നു. ഞാന്‍ പ്രവര്‍ത്തിക്കുന്ന അത്ഭുതങ്ങള്‍ അവരുടെ കണ്ണുകള്‍ക്ക് വിരുന്നാണ്. എന്‍റെ വചനങ്ങള്‍ അവരുടെ മനസ്സുകളെ അത്ഭുതപ്പെടുത്തുന്നു. എന്നിട്ടും അവർ അവ സ്നേഹപൂര്‍വം വിലമതിക്കുന്നു. എന്‍റെ യഥാര്‍ഥ്യം മനുഷ്യര്‍ക്ക് നഷ്ടമുണ്ടാക്കുന്നു, അവരെ അത്ഭുതസ്തബ്ധരും ആശയക്കുഴപ്പം നിറഞ്ഞവരുമാക്കുന്നു. എന്നിരുന്നാലും അവരത് സ്വീകരിക്കുവാന്‍ ഒരുക്കമാണ്. ഇതല്ലേ കൃത്യമായും അവര്‍ യഥാര്‍ഥത്തില്‍ എന്തായിരിക്കുന്നുവോ അതിനെ അളക്കുന്നത്?

ഞാന്‍ മനുഷ്യനോടു പറയുവാന്‍ ഉദ്ദേശിക്കുന്ന അനവധി കാര്യങ്ങളുണ്ട്. ഞാന്‍ അവനോടു പറയേണ്ടതായ അനവധി കാര്യങ്ങള്‍ ഉണ്ട്. പക്ഷേ അവ സ്വീകരിക്കുവാനുള്ള മനുഷ്യന്‍റെ കഴിവ് തികച്ചും അപര്യാപ്തമാണ്. മനുഷ്യനു എന്‍റെ വാക്കുകള്‍ മുഴുവനായി മനസിലാക്കുവാനുള്ള കഴിവില്ല. അവന്‍ ഒരു വശം മാത്രമേ മനസിലാക്കുന്നുള്ളൂ. ശേഷിക്കുന്നവയെക്കുറിച്ച് അവന്‍ അജ്ഞനായി തുടരുന്നു. എന്നിരുന്നാലും അവന്‍റെ ബലഹീനതയെ ഓര്‍ത്ത് ഞാനവനെ മരണത്തിന് വിധിക്കുന്നില്ല. അവന്‍റെ ബലഹീനത എന്നെ ദുഃഖിതനാക്കുന്നുമില്ല. മനുഷ്യന്‍ എന്‍റെ ഹിതം മനസിലാക്കുന്നില്ലെങ്കിലും ഞാന്‍ എന്‍റെ ജോലി ചെയ്യുകയും എപ്പോഴും ഞാന്‍ ചെയ്തിട്ടുള്ളതുപോലെ സംസാരിക്കുകയും മാത്രം ചെയ്യുന്നു; ആ ദിവസം വരുമ്പോള്‍, മനുഷ്യര്‍ അവരുടെ ഹൃദയത്തിന്‍റെ ആഴങ്ങളില്‍ എന്നെ അറിയും. അവരുടെ ചിന്തകളില്‍ എന്നെ സ്മരിക്കും. ഞാന്‍ ഈ ഭൂമിയില്‍ നിന്നും വിടപറയുന്ന സമയമായിരിക്കും കൃത്യമായും ഞാന്‍ മനുഷ്യഹൃദയത്തിലെ സിംഹാസനത്തില്‍ ഉപവിഷ്ടനാകുന്ന സമയം. എന്നു പറഞ്ഞാല്‍, അപ്പോഴായിരിക്കും എന്നെ എല്ലാ മനുഷ്യരും അറിയുക. അപ്പോഴായിരിക്കും എന്‍റെ പുത്രന്മാരും എന്‍റെ ജനങളും ഭൂമിയെ അടക്കിഭരിക്കുന്ന സമയം. എന്നെ അറിയുന്നവര്‍ ഉറപ്പായും എന്‍റെ രാജ്യത്തിന്‍റെ നെടുംതൂണുകളായി മാറും. അവരല്ലാതെ മറ്റാരും എന്‍റെ രാജ്യം ഭരിക്കുവാനും അധികാരം കയ്യാളുവാനും യോഗ്യരായിരിക്കുകയില്ല. എന്നെ അറിയുന്ന എല്ലാവരും എന്‍റെ സ്വത്വം സ്വന്തമാക്കിയിരിക്കുന്നു. മനുഷ്യര്‍ക്കിടയില്‍ സ്വന്തം ജീവിതത്തിലൂടെ എനിക്കു സാക്ഷ്യം വഹിക്കുവാന്‍ അവര്‍ക്ക് സാധിക്കുന്നു. എത്രത്തോളം മനുഷ്യര്‍ എന്നെ അറിയുന്നു എന്നതിനെപ്പറ്റി ഞാന്‍ ആകുലനാകുന്നില്ല: ആര്‍ക്കും ഒരു തരത്തിലും എന്‍റെ പ്രവൃത്തി തടസ്സപ്പെടുത്തുവാന്‍ സാധിക്കുകയില്ല. മനുഷ്യനു എനിക്കു സഹായം നല്‍കുവാനോ എനിക്കുവേണ്ടി എന്തെങ്കിലും ചെയ്യുവാനോ സാധിക്കുകയില്ല. മനുഷ്യനു എന്‍റെ പ്രകാശത്തിന്‍റെ മാര്‍ഗദര്‍ശനം പിന്തുടരാനും ഈ പ്രകാശത്തില്‍ എന്‍റെ ഹിതം തേടുവാനും മാത്രമേ സാധിക്കുകയുള്ളൂ. ഇന്ന്‍, മനുഷ്യര്‍ക്ക് യോഗ്യതകളുണ്ട്. എന്‍റെ മുന്‍പില്‍ നെഞ്ചുംവിരിച്ചു നടക്കാമെന്നവര്‍ വിശ്വസിക്കുന്നു. ഒട്ടും സങ്കോചമില്ലാതെ എന്നോടു തമാശ പറഞ്ഞു ചിരിക്കാമെന്നും സമസ്ഥാനീയനായ ഒരാളോടെന്നപോലെ പെരുമാറാമെന്നും അവര്‍ കരുതുന്നു. അപ്പോഴും മനുഷ്യന്‍ എന്നെ അറിയുന്നില്ല. സത്തയില്‍ ഞാനും അവനും ഒരുപോലെയെന്നു അപ്പോഴും അവന്‍ കരുതുന്നു. ഞാനും അവനും ചോരയും നീരും കൊണ്ടുണ്ടാക്കപ്പെട്ടവരാണെന്നും ഇരുവരും മനുഷ്യലോകത്തിലാണ് വസിക്കുന്നതെന്നും അവന്‍ കരുതുന്നു. അവനെന്നോടുള്ള ബഹുമാനം തുലോം തുച്ഛമാണ്; എനിക്കു മുന്നിലുള്ളപ്പോള്‍ അവനെന്നെ ബഹുമാനിക്കുന്നു. പക്ഷേ ആത്മാവിനു മുമ്പാകെ എന്നെ സേവിക്കുവാന്‍ അവനു കഴിവില്ല. മനുഷ്യനെ സംബന്ധിച്ചിടത്തോളം ആത്മാവു നിലനില്‍ക്കുന്നേയില്ല എന്നതുപോലെയാണ്. അതുകാരണം, ഒരുമനുഷ്യനും ഒരിക്കലും ആത്മാവിനെ അറിഞ്ഞിട്ടില്ല. എന്‍റെ അവതാരത്തില്‍ മനുഷ്യര്‍ മാംസനിര്‍മിതമായ ഒരു ശരീരവും രക്തവും മാത്രമേ കാണുന്നുള്ളൂ. ദൈവാത്മാവിനെ തിരിച്ചറിയുവാന്‍ അവര്‍ക്ക് സാധിക്കുന്നില്ല. അങ്ങനെ ഒരു രീതിയില്‍ എന്‍റെ ഹിതം നിറവേറ്റുവാന്‍ സാധിക്കുമോ? മനുഷ്യര്‍ എന്നെ പറ്റിക്കുന്നതില്‍ വിദഗ്ധരാണ്. എന്നെ വിഡ്ഢിയാക്കുവാനായി സാത്താന്‍ അവരെ പ്രത്യേകം പരിശീലിപ്പിച്ചതുപോലെയുണ്ട്. പക്ഷേ സാത്താന്‍ എന്നെ അലോസരപ്പെടുത്തുന്നില്ല. മൊത്തം മനുഷ്യരാശിയെ കീഴടക്കുവാനും എല്ലാ മനുഷ്യരെയും ദുഷിപ്പിക്കുന്നവനെ തോല്‍പ്പിക്കുവാനും ഇനിയും ഞാനെന്‍റെ ജ്ഞാനം ഉപയോഗിക്കും. അങ്ങനെ എന്‍റെ രാജ്യം ഭൂമിയില്‍ സ്ഥാപിക്കപ്പെടും. 

മനുഷ്യര്‍ക്കിടയില്‍ നക്ഷത്രങ്ങളുടെ വലിപ്പം കണക്കാക്കുവാന്‍ ശ്രമിച്ചവരും ബഹിരാകാശത്തിന്‍റെ വ്യാപ്തി അളക്കാന്‍ ശ്രമിച്ചവരുമുണ്ട്. എന്നാല്‍ അവരുടെ ഗവേഷണങ്ങള്‍ ഒരിക്കലും ഫലം കണ്ടിട്ടില്ല. അവര്‍ക്കാകെ ചെയ്യാന്‍ കഴിയുന്നത് നിരാശരായി തല താഴ്ത്തുകയും പരാജയം സമ്മതിക്കുകയുമാണ്. എല്ലാ മനുഷ്യരിലും മനുഷ്യരുടെ പരാജയങ്ങളില്‍ അവരുടെ പരിവര്‍ത്തനാത്മകത പരിശോധിച്ചതിലും, എന്നെപ്പറ്റി ബോധ്യമുള്ളവനോ എന്നെ അനുസരിക്കുന്നവനോ എനിക്കു കീഴ്പ്പെടുന്നവനോ ആയ ഒരാളെപ്പോലും ഞാന്‍ കാണുന്നില്ല. മനുഷ്യന്‍റെ ആഗ്രഹങ്ങള്‍ എത്രമാത്രം വന്യമാണ്! ആഴങ്ങള്‍ കലങ്ങിമറിയുവാന്‍ തുടങ്ങുമ്പോള്‍ മനുഷ്യര്‍ക്കിടയില്‍ ഞാന്‍ ലോകത്തിന്‍റെ കയ്പ് അനുഭവിക്കുവാന്‍ തുടങ്ങുന്നു. എന്‍റെ ആത്മാവ് ലോകത്തുടനീളം സഞ്ചരിക്കുന്നു. എല്ലാ മനുഷ്യരുടെയും ഹൃദയങ്ങള്‍ പരിശോധിക്കുന്നു. അങ്ങനെയാണെങ്കിലും ഞാനെന്‍റെ അവതാരം ചെയ്യപ്പെട്ട ശരീരത്തിലും മനുഷ്യവര്‍ഗത്തെ കീഴടക്കുന്നു. മനുഷ്യന്‍ എന്നെ കാണുന്നില്ല. കാരണം അവന്‍ അന്ധനാണ്. മനുഷ്യന്‍ എന്നെ അറിയുന്നില്ല, കാരണം അവന്‍റെ മനസ് മരവിച്ചുപോയിരിക്കുന്നു. മനുഷ്യന്‍ എന്നെ എതിര്‍ക്കുന്നു. കാരണം അവന്‍ അനുസരണയില്ലാത്തവനാണ്. മനുഷ്യന്‍ എന്‍റെ മുന്‍പില്‍ കുമ്പിടുവാനായി വരുന്നു. കാരണം അവനെ ഞാന്‍ കീഴടക്കിയതാണ്; മനുഷ്യന്‍ എന്നെ സ്നേഹിക്കുവാനായി വരുന്നു. കാരണം മനുഷ്യനാല്‍ സ്നേഹിക്കപ്പെടുവാനുള്ള യോഗ്യത എന്നില്‍ സഹജമാണ്; മനുഷ്യന്‍ എന്നെ ജീവിതത്തില്‍ പകര്‍ത്തുകയും എനിക്കു സാക്ഷാത്കാരം നല്കുകയും ചെയ്യുന്നു. കാരണം എന്‍റെ അധികാരവും എന്‍റെ എന്‍റെ ജ്ഞാനവും അവന്‍റെ ഹൃദയത്തെ എന്‍റേതുപോലെയാക്കുന്നു. മനുഷ്യന്‍റെ ഹൃദയത്തില്‍ എനിക്കൊരു സ്ഥാനമുണ്ട്. പക്ഷേ ഒരിക്കലും എനിക്കായി അല്പം സ്നേഹം എന്‍റെ ആത്മാവില്‍ വസിക്കുന്ന മനുഷ്യരില്‍ നിന്നും എനിക്കു ലഭിച്ചിട്ടില്ല. തീര്‍ച്ചയായും മനുഷ്യന്‍റെ ആത്മാവില്‍ എല്ലാറ്റിനുമുപരിയായി അവന്‍ സ്നേഹിക്കുന്ന ചില കാര്യങ്ങളുണ്ട്. എന്നാല്‍ ഞാന്‍ അതിലൊന്നല്ല. അതുകൊണ്ട് മനുഷ്യന്‍റെ സ്നേഹം ഒരു സോപ്പുകുമിള പോലെയാണ്: കാറ്റുവീശുമ്പോള്‍ അത് പൊട്ടുകയും ഇല്ലാതാകുകയും ചെയ്യുന്നു. പിന്നീടൊരിക്കലും അതിനെ കാണുന്നില്ല. മനുഷ്യരോടുള്ള എന്‍റെ സമീപനത്തില്‍ ഞാന്‍ എപ്പോഴും സ്ഥിരാതയുള്ളവനും മാറ്റമില്ലാത്തവനും ആയിരുന്നു. മനുഷ്യവര്‍ഗത്തില്‍ ആര്‍ക്കെങ്കിലും ഇതുപോലെ ചെയ്യുവാന്‍ സാധിക്കുമായിരുന്നോ? മനുഷ്യന്‍റെ ദൃഷ്ടിയില്‍ ഞാന്‍ വായുവെപ്പോലെ കാണപ്പെടാത്തവനും അദൃശ്യനുമാണ്. ഈ കാരണം കൊണ്ട് വലിയൊരു ഭൂരിഭാഗം ജനങ്ങളും അനന്തമായ ആകാശത്തിലും അലയിളകുന്ന കടലിലും ശാന്തമായ തടാകത്തിനുമീതെയും ശൂന്യമായ അക്ഷരങ്ങളിലും സിദ്ധാന്തങ്ങളിലും മാത്രമേ എന്നെ തേടുന്നുള്ളൂ. മനുഷ്യാവര്‍ഗത്തിന്‍റെ സത്തയറിയുന്ന ഒരൊറ്റ വ്യക്തിപോലുമില്ല. എന്നിലുള്ള നിഗൂഢതയെപ്പറ്റി എന്തെങ്കിലും പറയാന്‍ കഴിയുന്നവര്‍ അത്രപോലുമില്ല. അതുകൊണ്ട് ഞാന്‍ അവനില്‍നിന്നും ആവശ്യപ്പെടുന്നു എന്നവന്‍ കരുതുന്ന അത്രയും ഉയര്‍ന്ന നിലവാരം മനുഷ്യന്‍ നേടണമെന്ന് ഞാന്‍ ആവശ്യപ്പെടുന്നില്ല.

എന്‍റെ വചനങ്ങള്‍ക്കു മധ്യേ മലകള്‍ മറിഞ്ഞുവീഴുകയും നദികള്‍ പിന്തിരിഞ്ഞൊഴുകുകയും മനുഷ്യന്‍ വിധേയത്വമുള്ളവനായി മാറുകയും തടാകങ്ങള്‍ നിലയ്ക്കാതെ ഒഴുകുവാന്‍ തുടങ്ങുകയും ചെയ്യുന്നു. ആര്‍ത്തലയ്ക്കുന്ന കടല്‍ ക്രോധത്തോടെ ആകാശത്തിലേക്കുയരുന്നെങ്കിലും എന്‍റെ വചനങ്ങള്‍ക്കുമധ്യേ ആ സമുദ്രങ്ങള്‍ തടാകത്തിന്‍റെ ഉപരിതലം പോലെ ശാന്തമാകുന്നു. ഞാന്‍ കൈ ചെറുതായി വീശുമ്പോള്‍ ഉഗ്രമായ കൊടുങ്കാറ്റുകള്‍ ഉടനടി നിലയ്ക്കുകയും എന്നെ വിട്ടുപോകുകയും മനുഷ്യലോകം ഉടനടി ശാന്തതയിലേക്ക് മടങ്ങിവരികയും ചെയ്യുന്നു. പക്ഷേ ഞാനെന്‍റെ ക്രോധം അഴിച്ചുവിടുമ്പോള്‍ പര്‍വതങ്ങള്‍ പിളര്‍ന്നുമാറുകയും ഭൂമിയിളകാന്‍ തുടങ്ങുകയും ജലാശയങ്ങള്‍ ഉടനടി വരണ്ടുപോകുകയും മനുഷ്യന്‍ ദുരന്തത്തിന്‍റെ പിടിയിലകപ്പെടുകയും ചെയ്യുന്നു. എന്‍റെ ക്രോധം നിമിത്തം ഞാന്‍ മനുഷ്യന്‍റെ നിലവിളിയ്ക്കു ചെവി കൊടുക്കുന്നില്ല. അവന്‍റെ യാചനകള്‍ക്ക് ഉത്തരം കൊടുക്കുന്നില്ല.കാരണം എന്‍റെ ക്രോധം വളരുകയാണ്. ഞാന്‍ സ്വര്‍ഗങ്ങള്‍ക്കിടയിലായിരിക്കുമ്പോള്‍ ഒരിക്കലും എന്‍റെ സാന്നിധ്യം നക്ഷത്രങ്ങളെ പരിഭ്രാന്തരാക്കിയിരുന്നില്ല. പകരം അവര്‍ സ്വന്തം ഹൃദയങ്ങളെ എനിക്കായുള്ള അവരുടെ പ്രവൃത്തിയില്‍ അര്‍പ്പിച്ചു. അതിനാല്‍ ഞാനവരുടെ മേല്‍ കൂടുതല്‍ പ്രകാശം വര്‍ഷിക്കുകയും കൂടുതല്‍ ഉജ്ജ്വലമായി പ്രകാശിക്കുവാനും അങ്ങനെ എനിക്കു വേണ്ടി കൂടുതല്‍ മഹത്ത്വം നേടുവാനും അവരെ അനുവദിക്കുകയും ചെയ്യുന്നു. സ്വര്‍ഗം എത്രമാത്രം പ്രകാശമാനമാകുന്നുവോ അത്രമാത്രം താഴെയുള്ള ലോകം അന്ധകാരമയമാകുന്നു. എന്‍റെ സംവിധാനങ്ങള്‍ അനുയോജ്യമായവയല്ല എന്ന്‍ അനവധിപേര്‍ പരാതി പറഞ്ഞിട്ടുണ്ട്. അനവധിപേര്‍ തങ്ങളുടെ സ്വന്തം സാമ്രാജ്യം ഉണ്ടാക്കുവാനായി എന്നെ ഉപേക്ഷിച്ചുപോയിട്ടുണ്ട്. അവയുപയോഗിച്ച് അവര്‍ എന്നെ വഞ്ചിക്കുകയും അന്ധകാരാവസ്ഥയെ പൂര്‍വസ്ഥിതിയിലാക്കുകയും ചെയ്യുന്നു. എന്നിരിക്കിലും ആരാണ് ഇതവരുടെ നിശ്ചയദാര്‍ഢ്യം കൊണ്ട് നേടിയിരിക്കുന്നത്? ആരാണ് അവരുടെ ശപഥം പാലിക്കുന്നതില്‍ വിജയിച്ചത്? എന്‍റെ കരങ്ങളാല്‍ സജ്ജീകരിച്ചതിനെ പൂര്‍വസ്ഥിതിയിലാക്കുവാന്‍ ആര്‍ക്കാണ് സാധിക്കുക? വസന്തം ഭൂമിയില്‍ വ്യാപിക്കുമ്പോള്‍ ഞാന്‍ രഹസ്യമായും നിശബ്ദമായും പ്രകാശം ലോകത്തിലേക്കയയ്ക്കുന്നു. മനുഷ്യനു പെട്ടെന്നുതന്നെ അന്തരീക്ഷത്തിലെ നവോന്മേഷം അനുഭവവേദ്യമാകുന്നു. എന്നിരുന്നാലും കൃത്യം ആ നിമിഷത്തില്‍ ഞാന്‍ മനുഷ്യന്‍റെ കണ്ണുകള്‍ അടയ്ക്കുന്നു. അപ്പോഴവന്‍ ഭൂമിയെ മൂടിനില്‍ക്കുന്ന മൂടല്‍മഞ്ഞു മാത്രമേ കാണുന്നുള്ളൂ. ഈ മനുഷ്യരും വസ്തുക്കളും അവന് അവ്യക്തമാകുന്നു. മനുഷ്യര്‍ക്ക് ആകെ ചെയ്യുവാന്‍ കഴിയുന്നത് സ്വയം നെടുവീര്‍പ്പിടുകയും ഇപ്രകാരം ചിന്തിക്കുകയുമാണ്, “എന്തുകൊണ്ടാണ് പ്രകാശം ഒരു നിമിഷം മാത്രം നീണ്ടുനിന്നത്? എന്തുകൊണ്ടാണ് ദൈവം മനുഷ്യനു മൂടല്‍മഞ്ഞും അവ്യക്തതയും മാത്രം തരുന്നത്?” മനുഷ്യരുടെ ഹതാശയ്ക്കിടെ മൂടല്‍മഞ്ഞു ക്ഷണത്തില്‍ അപ്രത്യക്ഷമാകുകയും, എന്നാല്‍ അവരൊരു നേരിയ വെട്ടം കാണുമ്പോഴേക്കും ഞാന്‍ അവരുടെ മേല്‍ ഒരു പെരുമഴ തുറന്നുവിടുകയും ചെയ്യുന്നു. അവര്‍ ഉറങ്ങുമ്പോള്‍ ഇടിനാദം അവരുടെ കര്‍ണ്ണപുടം തകര്‍ക്കുന്നു. ഭയപ്പെട്ടു, മഴനനയാതെ നില്‍ക്കാന്‍ ഒരിടമില്ലാതെ ആ മഹാമാരിയില്‍ അവര്‍ മുങ്ങിപ്പോകുന്നു. ക്ഷണത്തില്‍ സ്വര്‍ഗത്തിനുകീഴെയുള്ള എല്ലാം എന്‍റെ ക്രോധത്തിനിടയില്‍ കഴുകി വൃത്തിയാക്കപ്പെടുന്നു. കനത്ത മഴയെപ്പറ്റി മനുഷ്യരിപ്പോള്‍ പരാതി പറയുന്നില്ല. അവരിലെല്ലാം ബഹുമാനം ജനിച്ചിരിക്കുന്നു. മഴയുടെ ഈ പെട്ടന്നുള്ള വരവുമൂലം ബഹുഭൂരിപക്ഷം ജനങളും ആകാശത്തുനിന്നും പെയ്യുന്ന വെള്ളത്തില്‍ മുങ്ങിത്താഴ്ന്നു ശവശരീരങ്ങളായി മാറുന്നു. ഞാന്‍ ഭൂമി മുഴുവന്‍ വീക്ഷിക്കുന്നു. അനവധിപേര്‍ ഉണര്‍ന്നെണീക്കുന്നതായി ഞാന്‍ കാണുന്നു. അനവധിപേര്‍ പശ്ചാത്തപിക്കുന്നുണ്ട്. അനവധിപേര്‍ ചെറുതോണികളില്‍ നദിയുടെ ഉറവിടം തേടിപ്പോകുന്നു. അനവധിപേര്‍ എന്നോടു മാപ്പപേക്ഷിച്ച് അവരുടെ തലകുനിക്കുന്നു. കാരണം അനവധിപേര്‍ വെളിച്ചം കണ്ടിട്ടുണ്ട്. അനവധിപേര്‍ എന്‍റെ മുഖം കണ്ടിട്ടുണ്ട്. അനവധിപേര്‍ക്ക് ജീവിക്കുവാനുള്ള ധൈര്യമുണ്ട്. മുഴുവന്‍ ലോകവും രൂപാന്തരപ്പെട്ടിരിക്കുന്നു. കനത്ത വര്‍ഷത്തിനുശേഷം എല്ലാം എന്‍റെ മനസില്‍ എന്തായിരുന്നോ ആ അവസ്ഥയിലേക്ക് മടങ്ങിവന്നിട്ടുണ്ട്. അവര്‍ ഇപ്പോള്‍ അനുസരണയില്ലാത്തവരല്ല. അധികം വൈകാതെ നാടുമുഴുവന്‍ പൊട്ടിച്ചിരിയുടെ ശബ്ദങ്ങളാല്‍ നിറയുന്നു. ഭൂമിയില്‍ എല്ലായിടത്തും സ്തുതിയുടെ അന്തരീക്ഷമാണ്. എന്‍റെ മഹത്ത്വമില്ലാത്ത ഒരിടവും ഇവിടെയില്ല. എന്‍റെ ജ്ഞാനം ഭൂമിയില്‍ എല്ലായിടത്തുമുണ്ട്. പ്രപഞ്ചം മുഴുവനിലുമുണ്ട്. എല്ലാ കാര്യങ്ങളിലും എന്‍റെ ജ്ഞാനത്തിന്‍റെ ഫലങ്ങളുണ്ട്. എല്ലാ മനുഷ്യരിലും എന്‍റെ ജ്ഞാനത്തിന്‍റെ ഉദാത്തസൃഷ്ടികള്‍ നിറഞ്ഞിരിക്കുന്നു. എന്‍റെ രാജ്യത്തിലെ വസ്തുക്കള്‍ എന്നപോലെയാണെല്ലാം. സ്വര്‍ഗങ്ങള്‍ക്കുതാഴെ, എന്‍റെ മേച്ചില്‍പ്പുറങ്ങളിലെ ആടുകളെപ്പോലെ മനുഷ്യര്‍ വിശ്രമിച്ചുപാര്‍ക്കുന്നു. ഞാന്‍ എല്ലാ മനുഷ്യര്‍ക്കും മുകളിലൂടെ നീങ്ങുകയും എല്ലാം നിരീക്ഷിക്കുകയും ചെയ്യുന്നു. ഒന്നുംതന്നെ പഴയതായി കാണപ്പെടുന്നില്ല. ഒരു വ്യക്തിയും അവന്‍ മുന്‍പുണ്ടായിരുന്ന പോലെയല്ല. ഞാന്‍ എന്‍റെ സിംഹാസനത്തിന്‍മേല്‍ വിശ്രമിക്കുന്നു. ഞാന്‍ സര്‍വപ്രപഞ്ചത്തിനും മീതെ ശയിക്കുന്നു. ഞാന്‍ പൂര്‍ണമായും തൃപ്തനാണ്. കാരണം എല്ലാ കാര്യങ്ങളും അവയുടെ പരിശുദ്ധി വീണ്ടെടുത്തിരിക്കുന്നു. എനിക്കിനി ഒരിക്കല്‍കൂടി സമാധാനത്തോടെ സീയോനില്‍ വസിക്കാം. എന്‍റെ മാര്‍ഗദര്‍ശനത്തില്‍കീഴില്‍ ഭൂമിയിലെ മനുഷ്യര്‍ക്ക് ശാന്തവും സംതൃപ്തവുമായ ജീവിതം നയിക്കാം. എല്ലാ ജനങ്ങളും എന്‍റെ കയ്യിലുള്ള എല്ലാം നിയന്ത്രിക്കുന്നു. എല്ലാ ജനങ്ങളും അവര്‍ക്ക് മുന്‍പുണ്ടായിരുന്ന ബുദ്ധിയും അവരുടെ യഥാര്‍ത്ഥരൂപവും വീണ്ടെടുത്തിരിക്കുന്നു. അവര്‍ ഇപ്പോഴും പൊടിപുരണ്ടവരല്ല. മറിച്ച് എന്‍റെ രാജ്യത്തില്‍ എല്ലാവരും പച്ചരത്നക്കല്ലുപോലെ പരിശുദ്ധരും മനുഷ്യഹൃദയത്തിനുള്ളിലെ പരിശുദ്ധനു സമാനമായ മുഖമുള്ളവരും ആയിത്തീരുന്നു. കാരണം എന്‍റെ രാജ്യം മനുഷ്യര്‍ക്കിടയില്‍ സ്ഥാപിക്കപ്പെട്ടുകഴിഞ്ഞു.

 മാര്‍ച്ച് 14, 1992

എല്ലാ ദിശകളിലേക്കും ഭൂമി മുഴുവനും അത് പ്രകാശം പരത്തിക്കൊണ്ട് എന്‍റെ അരുളപ്പാടുകള്‍ ഇടിനാദം പോലെ മുഴങ്ങുന്നു. ഇടിയുടെയും മിന്നലിന്റെയും മധ്യേ മനുഷ്യര്‍ അടിച്ചുവീഴ്ത്തപ്പെടുന്നു. ഇടിക്കും മിന്നലിനും മധ്യേ ഒരു മനുഷ്യനും ഒരിക്കലും കാലുറച്ചു നിന്നിട്ടില്ല. മിക്കവരും എന്‍റെ പ്രകാശത്തിന്‍റെ ആഗമനത്തില്‍ എന്തുചെയ്യണമെന്നറിയാതെ ഭയചകിതരായിരിക്കുകയാണ്. പ്രകാശത്തിന്‍റെ ഒരു നേരിയ തിളക്കം കിഴക്കുഭാഗത്ത് തെളിയുമ്പോള്‍ അനവധിപേര്‍ ഉടന്‍ തന്നെ തങ്ങളുടെ ഭ്രമകല്‍പനകള്‍ വിട്ടുണരുന്നു. എന്നിരുന്നാലും എന്‍റെ പ്രകാശം ഭൂമിയില്‍ ഇറങ്ങിവരുന്ന ദിവസം വന്നുചേര്‍ന്നിരിക്കുന്നു എന്ന് ഒരാളും ഒരിക്കലും മനസിലാക്കിയിട്ടില്ല. പ്രകാശത്തിന്‍റെ പെട്ടെന്നുള്ള കടന്നുവരവുമൂലം ഒട്ടുമിക്ക ആളുകളും അമ്പരന്നിരിക്കുകയാണ്. ചിലര്‍ കൗതുകകരമായ താല്‍പര്യം നിറഞ്ഞ ഒരു നോട്ടത്തോടെ പ്രകാശത്തിന്‍റെ ചലനങ്ങളും അത് കടന്നുവരുന്ന ദിശയും നിരീക്ഷിക്കുന്നു. എന്നാല്‍ മറ്റു ചിലരാകട്ടെ, വെളിച്ചത്തെ എതിരേല്‍ക്കുമ്പോള്‍ അതിന്‍റെ ഉറവിടത്തെ കൂടുതല്‍ വ്യക്തമായി മനസിലാക്കുവാന്‍ വേണ്ടി തയ്യാറായിരിക്കുന്നു. അതങ്ങനെയായാലും ഇന്നത്തെ വെളിച്ചം എന്തുമാത്രം അമൂല്യമാണെന്ന് ആരെങ്കിലും തിരിച്ചറിഞ്ഞിട്ടുണ്ടോ? ആരെങ്കിലും എപ്പോഴെങ്കിലും ഇന്നത്തെ വെളിച്ചത്തിന്‍റെ അതുല്യതയിലേക്ക് ഉണര്‍ന്നെണീറ്റിട്ടുണ്ടോ? ഭൂരിഭാഗം മനുഷ്യരും വെറുതെ അന്ധാളിച്ചിരിക്കുകയാണ്; രാത്രിയില്‍ പ്രകാശം അവരെ കണ്ണില്‍ മുറിവേല്‍പ്പിച്ച് ചേറില്‍ തള്ളിയിരിക്കുന്നു. ഈ മങ്ങിയ വെളിച്ചത്തിനുകീഴെ, ഭൂമി മുഴുവന്‍ ക്രമമില്ലായ്മയാല്‍ മൂടിയിരിക്കുകയാണെന്ന്, അതൊരു അസഹനീയമാംവിധം ദുഖകരമായ കാഴ്ചയാണെന്ന്, സൂക്ഷിച്ചു നോക്കിയാല്‍ ആ കാഴ്ച അവനെ വിഷാദത്തിലാഴ്ത്തുമെന്ന് ഒരുവന്‍ പറഞ്ഞേക്കാം. ഇതില്‍നിന്നും മനസിലാക്കുന്നതെന്തെന്നാല്‍, പ്രകാശം ഏറ്റവും ശക്തമായിരിക്കുമ്പോള്‍, ഭൂമിയുടെ അവസ്ഥയ്ക്ക് മനുഷ്യവര്‍ഗത്തെ എനിക്കുമുന്പില്‍ നില്‍ക്കുവാന്‍ അനുവദിക്കുന്നതിനുള്ള കഴിവ് വളരെ കുറവായിരിക്കും. പ്രകാശത്തിന്‍റെ ശോഭയില്‍ മനുഷ്യര്‍ കിടക്കുന്നു; മേലും, പ്രകാശത്തിന്‍റെ മോചനത്തിലും എന്നാല്‍ അതിനാല്‍ മുറിവേറ്റും മനുഷ്യരെല്ലാം കിടക്കുന്നു: പ്രകാശത്തിന്‍റെ മാരകമായ ആഘാതങ്ങള്‍ക്ക് മധ്യേയല്ലാത്ത ആരെങ്കിലുമുണ്ടോ? പ്രകാശത്തിന്‍റെ ജ്വലനത്തില്‍നിന്നും രക്ഷപ്പെടാന്‍ സാധിക്കുന്ന ആരെങ്കിലുമുണ്ടോ? ഞാന്‍ പ്രപഞ്ചം മുഴുവന്‍ നടന്നു. എന്‍റെ ആത്മാവിന്‍റെ വിത്തുകള്‍ എന്‍റെ കൈകള്‍ കൊണ്ട് ഞാന്‍ വിതച്ചു. ഭൂമിയിലെ മനുഷ്യരെയെല്ലാം അങ്ങനെ ഉണര്‍ത്തുവാന്‍ വേണ്ടിയാണ് ഞാനത് ചെയ്തത്. സ്വര്‍ഗത്തിന്‍റെ അത്യുന്നതിയില്‍നിന്നും ഞാന്‍ ഭൂമി മുഴുവനും വീക്ഷിക്കുന്നു. ഭൂമിയിലെ സൃഷ്ടികളുടെ വികൃതവും വിചിത്രവുമായ പ്രതിഭാസങ്ങള്‍ ഞാന്‍ നിരീക്ഷിക്കുന്നു. സമുദ്രോപരിതലം ഒരു ഭൂകമ്പത്തിന്‍റെ ആഘാതമേറ്റതുപോലെ കാണപ്പെടുന്നു: കടല്‍പ്പക്ഷികള്‍ ഭക്ഷിക്കുവാന്‍ മത്സ്യം തേടി അങ്ങുമിങ്ങും പറക്കുന്നു. അതേ സമയം സമുദ്രത്തിന്‍റെ അടിത്തട്ടിനെ ഇതൊന്നും ബാധിക്കുന്നില്ല. സമുദ്രോപരിതലത്തിലെ അവസ്ഥകള്‍ക്ക് അടിത്തട്ടിനെ ബോധത്തിലേക്കുണര്‍ത്താന്‍ ഒട്ടും സാധിക്കുന്നില്ല. കാരണം, സമുദ്രത്തിന്‍റെ അടിത്തട്ട് മൂന്നാംസ്വര്‍ഗം പോലെ ശാന്തമാണ്: ഇവിടെ ചെറുതും വലുതുമായ ജീവികള്‍ ഐക്യത്തോടെ സഹവര്‍ത്തിക്കുന്നു. “അധരത്തിന്‍റെയും നാക്കിന്‍റെയും സംഘര്‍ഷങ്ങളില്‍” അവ ഒരിക്കലും ഏര്‍പ്പെടുന്നില്ല. വിചിത്രവും ഭ്രമാത്മകവുമായ പല പ്രതിഭാസങ്ങള്‍ക്കിടെ, മനുഷ്യര്‍ക്ക് എന്നെ പ്രീതിപ്പെടുത്തുക എന്നത് അത്യന്തം ദുഷ്കരമാണ്. ഞാന്‍ മനുഷ്യനു നല്‍കിയിരിക്കുന്ന സ്ഥാനം വളരെ ഉന്നതമാണ്. അതുകൊണ്ട് അവന്‍റെ ഉല്‍ക്കര്‍ഷേച്ഛ വളരെ വലുതാണ്. അവന്‍റെ കണ്ണുകളില്‍ എപ്പോഴും ഒരല്‍പ്പം അനുസരണക്കേടുണ്ട്. മനുഷ്യര്‍ക്കുള്ള എന്‍റെ ശിക്ഷണത്തില്‍, അവനുള്ള എന്‍റെ വിധിയില്‍, അധ്വാനം ആവശ്യപ്പെടുന്ന അനവധി കാര്യങ്ങളുണ്ടായിരുന്നു. കരുണാര്‍ദ്രമായ അനവധി കാര്യങ്ങളുണ്ടായിരുന്നു. പക്ഷേ, ഇവയെക്കുറിച്ചൊന്നും മനുഷ്യന് ഒരു സൂചന പോലുമില്ല. ഞാന്‍ ഒരു മനുഷ്യനോടും ക്രൂരമായി പെരുമാറിയിട്ടില്ല; മനുഷ്യര്‍ അനുസരണക്കേടു കാണിക്കുമ്പോള്‍ അതിനനുസരിച്ച് തിരുത്തലുകള്‍ നല്‍കുക മാത്രമേ ഞാന്‍ ചെയ്തിട്ടുള്ളൂ. അവന്‍ ബലഹീനനായിരിക്കുമ്പോള്‍ ആവശ്യമായ സഹായം നല്‍കുക മാത്രമേ ഞാന്‍ ചെയ്തിട്ടുള്ളൂ. എന്നാല്‍, മനുഷ്യര്‍ എന്നില്‍ നിന്നും അകലം പാലിക്കുമ്പോള്‍, അതിലുപരിയായി സാത്താന്റെ ചതി നിറഞ്ഞ തന്ത്രങ്ങള്‍ എനിക്കെതിരെ പ്രയോഗിക്കുമ്പോള്‍ ഞാന്‍ മനുഷ്യരെ അപ്പോള്‍ തന്നെ നശിപ്പിക്കും. അവരുടെ കൗശലങ്ങളുടെ മഹത്തായ പ്രകടനങ്ങള്‍ എനിക്കു മുന്‍പില്‍ നടത്താന്‍ ഇനിയൊരവസരം ഞാന്‍ അവര്‍ക്ക് കൊടുക്കില്ല. പിന്നെയവര്‍ക്കൊരിക്കലും ഭൂമുഖത്തുവച്ച് അഹങ്കാരത്തോടെ പൊങ്ങച്ചം പറയുവാനോ മറ്റുള്ളവരെ ഉപദ്രവിക്കുവാനോ സാധിക്കുകയില്ല.

ഭൂമിക്കുമേല്‍ ഞാനെന്‍റെ അധികാരം കൈയ്യാളുന്നു. എന്‍റെ പ്രവൃത്തി പൂര്‍ണ്ണമായി വെളിവാക്കുന്നു. എന്‍റെ പ്രവൃത്തിയില്‍ ഉള്ളതെല്ലാം ഭൂമുഖത്ത് പ്രതിഫലിക്കുന്നു; ഭൂമിയില്‍ മനുഷ്യന് ഒരിക്കലും സ്വര്‍ഗത്തിലെ എന്‍റെ ചലനങ്ങള്‍ മനസിലാക്കുവാന്‍ സാധിച്ചിട്ടില്ല. എന്‍റെ ആത്മാവിന്‍റെ ഭ്രമണ, സഞ്ചാരപഥങ്ങളെപ്പറ്റി ഗഹനമായി ചിന്തിക്കുവാനും അവന് സാധിച്ചിട്ടില്ല. ഭൂരിഭാഗം മനുഷ്യര്‍ക്കും ആത്മാവിനു പുറത്തുള്ള അല്പം വിശദാംശങ്ങള്‍ മാത്രമേ മനസിലാക്കുവാന്‍ സാധിച്ചിട്ടുള്ളൂ. ആത്മാവിന്‍റെ യഥാര്‍ഥ അവസ്ഥ മനസിലാക്കുവാന്‍ അവര്‍ക്ക് സാധിക്കുന്നില്ല. മനുഷ്യരോടു ഞാന്‍ മുന്നോട്ടു വയ്ക്കുന്ന ആവശ്യങ്ങള്‍ വരുന്നത് സ്വര്‍ഗത്തിലുള്ള എന്‍റെ അവ്യക്തമായ സ്വത്വത്തില്‍ നിന്നും പുറപ്പെടുവിക്കുന്നവയല്ല. ഞാന്‍ ഭൂമിയിലായിരിക്കുമ്പോഴത്തെ എന്‍റെ അചിന്തനീയമായ സ്വത്വത്തില്‍ നിന്നുമല്ല. ഞാന്‍ ഭൂമിയിലെ മനുഷ്യന്‍റെ അവസ്ഥയ്ക്ക് അനുയോജ്യമായ ആവശ്യങ്ങളാണ് മുന്നോട്ടു വയ്ക്കുന്നത്. ഞാനൊരിക്കലും ആരെയും ബുദ്ധിമുട്ടുകളില്‍പ്പെടുത്തിയിട്ടില്ല. എന്‍റെ സന്തോഷങ്ങള്‍ക്കുവേണ്ടി “ചോര നീരാക്കുവാന്‍” ഞാനാരോടും ആവശ്യപ്പെട്ടിട്ടുമില്ല. അത്തരം അവസ്ഥകളിലെ ആവശ്യങ്ങള്‍ മാത്രമേ എനിക്കു മുന്നോട്ടുവയ്ക്കുവാന്‍ സാധിക്കൂ എന്നുണ്ടോ? ഭൂമിയിലെ വ്യത്യസ്തജീവികളില്‍ ഏതാണ് അധരത്തിലെ വചനങ്ങളുടെ പ്രകൃതങ്ങള്‍ക്ക് കീഴ്പ്പെടാത്തത്? ഈ ജീവികളില്‍ ഏതാണ് എനിക്കു മുന്‍പില്‍ വരുമ്പോള്‍ എന്‍റെ വചനങ്ങളിലും ദഹിപ്പിക്കുന്ന അഗ്നിയിലും പൂര്‍ണമായി എരിയാത്തത്? ഇവയില്‍ ഏതുസൃഷ്ടിയാണ് എന്‍റെ മുമ്പിലൂടെ അഹങ്കാരത്തോടെ “നെഞ്ചുവിരിച്ച് നടക്കുവാന്‍” ധൈര്യപ്പെടുന്നത്? ഇവയില്‍ ഏത് സൃഷ്ടിയാണ് എന്‍റെ മുന്‍പില്‍ കുമ്പിടാത്തത്? ഞാന്‍ സൃഷ്ടികള്‍ക്കുമേല്‍ വെറുതെ നിശബ്ദത അടിച്ചേല്‍പ്പിക്കുന്ന ദൈവമാണോ? അനവധിയായ സൃഷ്ടികളില്‍ നിന്നും എന്‍റെ ഉദ്ദേശ്യങ്ങളെ തൃപ്തിപ്പെടുത്തുന്നവയെ ഞാന്‍ തെരഞ്ഞെടുക്കുന്നു. മനുഷ്യവര്‍ഗത്തിലെ അനവധി മനുഷ്യര്‍ക്കിടയില്‍നിന്ന് എന്‍റെ ഹൃദയത്തെപ്പറ്റി ചിന്തയുള്ളവരെ ഞാന്‍ തെരഞ്ഞെടുക്കുന്നു. ഞാന്‍ എല്ലാ നക്ഷത്രങ്ങളില്‍ നിന്നും ഏറ്റവും മികച്ചതിനെ തെരഞ്ഞെടുക്കുന്നു. അങ്ങനെ വെളിച്ചത്തിന്‍റെ ഒരു നേരിയ തിളക്കം ഞാനെന്‍റെ രാജ്യത്തിനു ചേര്‍ക്കുന്നു. ഞാന്‍ ഭൂമിക്കുമേല്‍ നടന്നുകൊണ്ട് എല്ലായിടത്തും സുഗന്ധം പരത്തുന്നു. എല്ലായിടത്തും എന്‍റെ രൂപം ഞാന്‍ അവശേഷിപ്പിക്കുന്നു. ഓരോ സ്ഥലത്തും എന്‍റെ സ്വരം മുഴങ്ങിക്കേള്‍ക്കുന്നു. എല്ലായിടത്തും മനുഷ്യര്‍ ഇന്നലത്തെ സുന്ദരകാഴ്ചകളില്‍ നിന്നും വിട്ടുപോരുന്നില്ല. കാരണം എല്ലാ മനുഷ്യരും ഭൂതകാലത്തെപ്പറ്റി ഓര്‍ക്കുകയാണ്...

എല്ലാ മനുഷ്യരും എന്‍റെ മുഖം കാണുവാന്‍ ആഗ്രഹിക്കുന്നു. പക്ഷേ ഞാന്‍ നേരിട്ടു ഭൂമിയിലേക്കിറങ്ങി വരുമ്പോള്‍, അവര്‍ എന്‍റെ വരവിനെ ഇഷ്ടപ്പെടുന്നില്ല. സ്വര്‍ഗത്തില്‍ മനുഷ്യന്‍റെ ശത്രു ഞാനാണ് എന്നപോലെ അവര്‍ പ്രകാശത്തിന്‍റെ കടന്നുവരവിനെ ഒഴിവാക്കുന്നു. കണ്ണുകളില്‍ എതിര്‍പ്പിന്‍റെ ഭാവത്തോടെ മനുഷ്യന്‍ എന്നെ എതിരേല്‍ക്കുന്നു. എനിക്കവനെപ്പറ്റി വേറെയെന്തെങ്കിലും പദ്ധതിയുണ്ടായിരിക്കുമോ എന്ന് ആശങ്കപ്പെട്ട് എപ്പോഴും ജാഗ്രതയോടെയിരിക്കുന്നു. പരിചിതനല്ലാത്ത ഒരു സുഹൃത്ത് എന്ന നിലയിലാണ് മനുഷ്യര്‍ എന്നെ കാണുന്നത് എന്നതുകൊണ്ട് എനിക്കവരെ നിഷ്കരുണം കൊന്നുകളയുവാനുള്ള ഉദ്ദേശ്യമുണ്ടെന്ന് അവര്‍ ഭയപ്പെടുന്നു. മനുഷ്യന്‍റെ ദൃഷ്ടിയില്‍ ഞാന്‍ ഭയങ്കരനായ ഒരു പ്രതിനായകനാണ്. ദുരന്തത്തിനിടെ എന്‍റെ ഊഷ്മളത അനുഭവിച്ചിട്ടും മനുഷ്യന്‍ എന്‍റെ സ്നേഹത്തെക്കുറിച്ച് അജ്ഞനായി തുടരുന്നു. അവര്‍ അപ്പോഴും എന്നെ മാറ്റിനിര്‍ത്തുന്നതിലും എന്നെ ചെറുത്തു നില്‍ക്കുന്നതിലും ശ്രദ്ധ കേന്ദ്രീകരിക്കുന്നു. അവന്‍റെ അവസ്ഥ മുതലെടുത്ത് അവനെ ശിക്ഷിക്കുന്നതിനുപകരം ഞാന്‍ മനുഷ്യനെ എന്‍റെ ആലിംഗനത്തിന്‍റെ ഊഷ്മളതയില്‍ പൊതിഞ്ഞുപിടിക്കുന്നു. അവന്‍റെ അധരം മധുരം കൊണ്ടു നിറയ്ക്കുന്നു. അവനു വയറുനിറച്ചും ഭക്ഷണം നല്‍കുന്നു. എന്നാല്‍ എന്‍റെ കോപാഗ്നി പര്‍വതങ്ങളെയും നദികളെയും പിടിച്ചുകുലുക്കുമ്പോള്‍, പിന്നെ ഞാനൊരിക്കലും, മനുഷ്യന്‍റെ ഭീരുത്വമോര്‍ത്ത് അവന് പലതരം സഹായങ്ങള്‍ നല്‍കുകയില്ല. ഈ നിമിഷത്തില്‍, ഞാന്‍ ക്രുദ്ധനാകുകയും, എല്ലാ ജീവജാലങ്ങള്‍ക്കും പശ്ചാത്തപിക്കുവാനുള്ള ഒരവസരം പോലും നല്‍കാതെ മനുഷ്യനെക്കുറിച്ചുള്ള എല്ലാ പ്രതീക്ഷകളും ഉപേക്ഷിച്ചു അവന് ഏറ്റവും അര്‍ഹമായ ശിക്ഷ ഞാന്‍ നല്‍കും. സമുദ്രത്തിലെ തിരമാലകള്‍ കോപത്തോടെ ആഞ്ഞടിക്കുന്നതുപോലെ, പതിനായിരക്കണക്കിന് പര്‍വതങ്ങള്‍ നിലം പതിക്കുന്നതുപോലെ ഈ സമയത്ത് ഇടിമിന്നലും ഇടിമുഴക്കവും ഉണ്ടാകും. എന്നെ എതിര്‍ത്തതിനാല്‍ മനുഷ്യന്‍ ഇടിയും മിന്നലുമേറ്റ് നിലംപതിക്കുന്നു. മറ്റ് സൃഷ്ടികളും ഇടിയിലും മിന്നലിലും തുടച്ചുനീക്കപ്പെടുന്നു. മുഴുവന്‍ പ്രപഞ്ചവും ഞൊടിയിടയില്‍ കുഴഞ്ഞുമറിഞ്ഞ അവസ്ഥയില്‍ ആയിത്തീരുന്നു. സൃഷ്ടികള്‍ മുഴുവന്‍ ജീവന്‍റെ ആദിമശ്വാസത്തില്‍ നിന്നും മോചനം നേടുവാന്‍ സാധിക്കാത്ത അവസ്ഥയില്‍ എത്തിച്ചേരുന്നു. മനുഷ്യരുടെ വിവിധ ഗണങ്ങള്‍ക്ക് ഇടിമുഴക്കത്തിന്‍റെ ഗര്‍ജ്ജനത്തില്‍ നിന്നും രക്ഷപ്പെടുവാന്‍ സാധിക്കുന്നില്ല. ഇടിമിന്നലുകള്‍ക്കിടെ, മനുഷ്യര്‍ കൂട്ടം കൂട്ടമായി ഒഴുക്കിലേക്ക് മറിഞ്ഞുവീഴുകയും പര്‍വതങ്ങളില്‍ നിന്നും കുത്തിയൊലിച്ചുവരുന്ന ജലപ്രവാഹത്തില്‍ ഒഴുകിപ്പോകുകയും ചെയ്യുന്നു. പെട്ടെന്ന് “മനുഷ്യരുടെ” ലോകം മനുഷ്യരുടെ “ലക്ഷ്യസ്ഥാനവുമായി” കൂടിച്ചേരും. സമുദ്രോപരിതലത്തില്‍ മൃതദേഹങ്ങള്‍ ഒഴുകിനടക്കും. എന്‍റെ കോപം നിമിത്തം എല്ലാ മനുഷ്യരും എന്നില്‍ നിന്നും അകന്നുപോകും. കാരണം മനുഷ്യന്‍ എന്‍റെ ആത്മാവിന്‍റെ സത്തയ്ക്കെതിരെ പാപം ചെയ്തിരിക്കുന്നു. അവന്‍റെ കലാപം എന്നെ വേദനിപ്പിച്ചിരിക്കുന്നു. എന്നാല്‍ ജലമില്ലാത്ത പ്രദേശങ്ങളില്‍ മനുഷ്യരപ്പോഴും പൊട്ടിച്ചിരികള്‍ക്കും സംഗീതത്തിനുമിടയില്‍ സന്തോഷിക്കുന്നു. അത് ഞാനവര്‍ക്ക് നല്‍കിയ വാഗ്ദാനമാണ്.

മനുഷ്യര്‍ നിശബ്ദരായിരിക്കുമ്പോള്‍ ഞാന്‍ അവരുടെ അടുത്തേക്ക് ഒരു പ്രകാശരശ്മി അയയ്ക്കുന്നു. അപ്പോള്‍ മനുഷ്യര്‍ മനസില്‍ വ്യക്തതയുള്ളവരും കണ്ണില്‍ തിളക്കമുള്ളവരും ആയിത്തീരുന്നു. അവര്‍ പിന്നീടൊരിക്കലും നിശബ്ദരായിരിക്കുവാന്‍ തയ്യാറാകുന്നില്ല. അങ്ങനെ ഉടന്‍ അവരുടെ ഹൃദയങ്ങളില്‍ ആത്മീയമായ അനുഭവം ഉണരുന്നു. ഇതുസംഭവിക്കുമ്പോള്‍ എല്ലാ മനുഷ്യരും പുനരുജ്ജീവിക്കുന്നു. ഞാന്‍ പറയുന്ന വചനങ്ങളിലൂടെ അതിജീവിക്കുവാന്‍ മറ്റൊരാവസരം നേടിയ എല്ലാ മനുഷ്യരും പറയപ്പെടാത്ത അവരുടെ പരാതികള്‍ മാറ്റിവച്ച് എന്‍റെ മുമ്പില്‍ വരുന്നു. കാരണം എല്ലാ മനുഷ്യരും ഭൂമുഖത്ത് ജീവിക്കുവാന്‍ ആഗ്രഹിക്കുന്നു. എന്നിരിക്കിലും അവരിലാര്‍ക്കാണ് എനിക്കുവേണ്ടി ജീവിക്കണമെന്ന ഉദ്ദേശ്യം എപ്പോഴെങ്കിലും ഉണ്ടായിരുന്നിട്ടുള്ളത്? അവരിലാരാണ് എനിക്കാസ്വദിക്കുവാനായി നല്‍കുന്ന തന്‍റെയുള്ളിലെ മനോഹരമായ സംഗതികള്‍ എപ്പൊഴെങ്കിലും വെളിവാക്കിയിട്ടുള്ളത്? അവരിലാരാണ് എപ്പോഴെങ്കിലും എന്‍റെ മോഹിപ്പിക്കുന്ന ഗന്ധം തിരിച്ചറിഞ്ഞിട്ടുള്ളത്? എല്ലാ മനുഷ്യരും പരുക്കനും അസംസ്കൃതവുമായ വസ്തുക്കളാണ്: പുറമേ അവര്‍ കണ്ണഞ്ചിപ്പിക്കുന്നതുപോലെ തോന്നിപ്പിക്കും. എന്നാല്‍ അവരുടെ സത്തയില്‍ അവരെന്നെ ആത്മാര്‍ഥമായി സ്നേഹിക്കുന്നില്ല. കാരണം മനുഷ്യഹൃദയത്തിന്‍റെ അഗാധഗര്‍ത്തങ്ങളില്‍ ഒരിക്കലും എന്‍റെ ചെറിയ ഒരംശം പോലും ഉണ്ടായിരുന്നിട്ടില്ല. മനുഷ്യന്‍ വളരെയധികം പരിമിതികള്‍ ഉള്ളവനാണ്: അവനെ എന്നോടു താരതമ്യം ചെയ്താല്‍ ആകാശത്തിനും ഭൂമിക്കും ഇടയിലുള്ളതുപോലുള്ള അത്രയും വലിയ ഒരു അന്തരം വെളിവാകും. അങ്ങനെയായിരുന്നാലും, ഞാന്‍ മനുഷ്യരെ മര്‍മസ്ഥാനം നോക്കി പ്രഹരിക്കുന്നില്ല. അവന്‍റെ അപര്യാപ്തതകളുടെ പേരില്‍ അവനെ പുച്ഛിക്കുന്നുമില്ല. എന്‍റെ കരങ്ങള്‍ ആയിരക്കണക്കിനുവര്‍ഷങ്ങള്‍ ഭൂമിയില്‍ പ്രവര്‍ത്തിച്ചുകൊണ്ടിരിക്കുകയായിരുന്നു. അപ്പോഴെല്ലാം എന്‍റെ കണ്ണുകള്‍ മനുഷ്യരെ മുഴുവന്‍ കാത്തുപരിപാലിച്ചു. എന്നിരുന്നാലും, ഞാന്‍ ഒരു മനുഷ്യജീവിതത്തെയും ഒരു കളിപ്പാട്ടമെന്നപോലെ വെറുതെ കളിക്കുവാനായി എടുത്തിട്ടില്ല. മനുഷ്യന്‍റെ അധ്വാനം ഞാന്‍ നിരീക്ഷിക്കുന്നു. അവനു നല്‍കേണ്ടിവന്ന വില ഞാന്‍ മനസിലാക്കുന്നു. അവന്‍ എന്‍റെ മുന്നില്‍ നില്‍ക്കുമ്പോള്‍, ശിക്ഷിക്കുവാനായി അവന്‍ പ്രതീക്ഷിക്കാത്ത സമയത്ത് അവനെ പിടികൂടണമെന്നോ അനഭിലഷണീയമായ കാര്യങ്ങള്‍ അവനു നല്‍കണമെന്നോ ഞാന്‍ ആഗ്രഹിക്കുന്നില്ല. പകരം, ഈ സമയമെല്ലാം ഞാന്‍ മനുഷ്യനെ പരിപാലിക്കുകയും അവനു ആവശ്യമായവ നല്കുകയും മാത്രമേ ചെയ്തിട്ടുള്ളൂ. അതിനാല്‍ എല്ലാ മനുഷ്യരും എന്‍റെ കൃപ ആസ്വദിക്കുന്നു. അതെല്ലാം എന്‍റെ കൈയില്‍ നിന്നും വരുന്ന അവനുള്ള സമ്മാനങ്ങളാണ്. ഞാന്‍ ഭൂമിയില്‍ ഉള്ളതിനാല്‍ മനുഷ്യനൊരിക്കലും വിശന്നുവലയേണ്ടി വന്നിട്ടില്ല. മറിച്ച്, എന്‍റെ കൈകളില്‍ നിന്നും അവനാസ്വദിക്കുവാന്‍ സാധിക്കുന്ന കാര്യങ്ങള്‍ സ്വീകരിക്കുവാന്‍ ഞാന്‍ മനുഷ്യനെ അനുവദിക്കുന്നു. എന്‍റെ അനുഗ്രഹങ്ങള്‍ക്കുള്ളില്‍ വസിക്കുവാനും ഞാന്‍ മനുഷ്യര്‍ക്ക് അനുവാദം നല്‍കുന്നു. എല്ലാ മനുഷ്യരും എന്‍റെ ശിക്ഷണത്തിന്‍കീഴിലല്ലേ ജീവിക്കുന്നത്? പര്‍വതങ്ങളുടെ ആഴങ്ങളില്‍ സമൃദ്ധി ഒളിഞ്ഞിരിക്കുന്നതുപോലെ, സമുദ്രങ്ങളില്‍ ആസ്വദിക്കുവാന്‍ ഒട്ടനവധി സംഗതികള്‍ ഉള്ളതുപോലെ, ഇന്ന്‍ എന്‍റെ വചനങ്ങളില്‍ ജീവിക്കുന്ന മനുഷ്യര്‍ക്ക്, എല്ലാറ്റിനുമുപരി, രുചിക്കുവാനും ആസ്വദിക്കുവാനും ഭക്ഷണമില്ലേ? ഞാന്‍ ഭൂമിയില്‍ ഉണ്ട്. മനുഷ്യര്‍ ഭൂമിയില്‍ എന്‍റെ അനുഗ്രഹങ്ങള്‍ ആസ്വദിക്കുന്നു. ഞാന്‍ ഭൂമി വിട്ടുപോകുമ്പോള്‍, എന്‍റെ പ്രവൃത്തി പൂര്‍ത്തിയാകുമ്പോള്‍, മനുഷ്യരുടെ ബലഹീനതയിന്‍മേല്‍ ഒരിക്കലും പിന്നീട് ഞാന്‍ ഇടപെടില്ല.

മാര്‍ച്ച് 16,1992

ഒരിടിമിന്നലിന്‍റെ വെളിച്ചത്തില്‍ ഓരോ മൃഗവും അതിന്‍റെ യഥാര്‍ഥരൂപത്തില്‍ വെളിവാകുന്നു. അതുപോലെ, എന്‍റെ വെളിച്ചത്താല്‍ പ്രകാശിപ്പിക്കപ്പെട്ട് മനുഷ്യന്‍ ഒരിക്കല്‍ അവനു സ്വന്തമായിരുന്ന പരിശുദ്ധി വീണ്ടെടുത്തിരിക്കുന്നു. ഹാ, പഴയ ദുഷിച്ച ലോകം! അവസാനം, അത് അഴുക്കുവെള്ളത്തിലേക്ക് മറിഞ്ഞുവീണിരിക്കുന്നു. ഉപരിതലത്തില്‍ നിന്നും മുങ്ങിത്താഴ്ന്ന് അത് ചെളിയില്‍ അലിഞ്ഞുപോയിരിക്കുന്നു! ഇതാ, മനുഷ്യരാശി, എന്‍റെ സ്വന്തം സൃഷ്ടി! അവസാനം അവര്‍ വെളിച്ചത്തില്‍ ജീവിതത്തിലേക്ക് തിരിച്ചുവന്നിരിക്കുന്നു, നിലനില്‍പ്പിന്‍റെ അടിസ്ഥാനം കണ്ടെത്തിയിരിക്കുന്നു, ചെളിയില്‍ മല്ലിടുന്നത് അവസാനിപ്പിച്ചിരിക്കുന്നു! ഇതാ, ഞാന്‍ കൈകളില്‍ താങ്ങിയിരിക്കുന്ന പലതരം സൃഷ്ടവസ്തുക്കൾ! എന്‍റെ വചനങ്ങളിലൂടെ എങ്ങനെയാണ് അവയ്ക്ക് നവീകരിക്കപ്പെടാതിരിക്കുവാനാകുക? എങ്ങനെയാണ് അവയ്ക്ക് വെളിച്ചത്തില്‍ അവയുടെ പ്രവര്‍ത്തനങ്ങള്‍ നടത്താതിരിക്കുവാനാകുക? ഭൂമി ഇപ്പോള്‍ മൃതസമാനമായ നിശ്ചലാവസ്ഥയിലോ നിശ്ശബ്ദതയിലോ അല്ല. സ്വര്‍ഗം മേലാൽ വിജനമോ ദുഃഖപൂര്‍ണമോ അല്ല. സ്വര്‍ഗവും ഭൂമിയും ഇപ്പോള്‍ ഒരു ശൂന്യതയാല്‍ വേര്‍തിരിക്കപ്പെട്ടിട്ടില്ല. അവ ഒന്നായി യോജിച്ചിരിക്കുന്നു. ഇനി ഒരിക്കലും അവ വീണ്ടും വേര്‍തിരിക്കപ്പെടുകയില്ല. ആഘോഷകരമായ ഈ വേളയില്‍, ജയാഹ്ലാദത്തിന്‍റെ ഈ നിമിഷത്തില്‍, എന്‍റെ നീതിയും എന്‍റെ പരിശുദ്ധിയും പ്രപഞ്ചമാകമാനം വ്യാപിച്ചിരിക്കുന്നു. മനുഷ്യവര്‍ഗം മുഴുവന്‍ അവയെ നിലയ്ക്കാതെ പ്രശംസിച്ചുകൊണ്ടിരിക്കുന്നു. സ്വര്‍ഗത്തിലെ നഗരങ്ങള്‍ സന്തോഷത്താല്‍ പൊട്ടിച്ചിരിക്കുന്നു. ഭൂമിയുടെ രാജ്യം ആഹ്ലാദത്താല്‍ നൃത്തം ചവിട്ടുന്നു. ഈ സമയത്ത് ആരാണ് ആഹ്ലാദിക്കാത്തത്? ആരാണ് കരയുക കൂടി ചെയ്യാത്തത്? ഭൂമി അതിന്‍റെ ആദിമമായ അവസ്ഥയില്‍ സ്വര്‍ഗത്തിന് സ്വന്തമാണ്, സ്വര്‍ഗം ഭൂമിയോട് ചേര്‍ന്നിരിക്കുന്നു. മനുഷ്യനാണ് സ്വര്‍ഗത്തെയും ഭൂമിയെയും ചേര്‍ത്തു ബന്ധിക്കുന്ന തന്തു. മനുഷ്യന്റെ പരിശുദ്ധി കാരണം, മനുഷ്യന്‍റെ നവീകരണം കാരണം സ്വര്‍ഗം ഇപ്പോള്‍ ഭൂമിയില്‍ നിന്നും മറയ്ക്കപ്പെട്ടിട്ടില്ല. ഭൂമിയിപ്പോള്‍ സ്വര്‍ഗത്തോട് നിശ്ശബ്ദത പാലിക്കുന്നുമില്ല. മനുഷ്യരുടെ മുഖങ്ങള്‍ സംതൃപ്തിയുടെ പുഞ്ചിരികൊണ്ട് അലങ്കരിക്കപ്പെട്ടിരിക്കുന്നു. നിസ്സീമമായ ഒരു മാധുര്യം അവരുടെ ഹൃദയങ്ങളില്‍ മറഞ്ഞിരിക്കുന്നു. മനുഷ്യന്‍ മനുഷ്യനോടു വഴക്കു കൂടുന്നില്ല. മനുഷ്യര്‍ പരസ്പരം പോരടിക്കുന്നുമില്ല. എന്‍റെ വെളിച്ചത്തില്‍ മറ്റുള്ളവരുമായി സമാധാനത്തില്‍ ജീവിക്കാത്ത ആരെങ്കിലും ഉണ്ടോ? എന്‍റെ ദിവസത്തില്‍ എന്‍റെ നാമത്തിന് കളങ്കം വരുത്തുന്ന ആരെങ്കിലുമുണ്ടോ? എല്ലാ മനുഷ്യരും അവരുടെ ബഹുമാനപൂര്‍ണമായ നോട്ടം എനിക്കുനേരെ ഉയര്‍ത്തുന്നു. അവരുടെ ഹൃദയങ്ങളില്‍ രഹസ്യമായി അവര്‍ എന്നെവിളിച്ചു നിലവിളിക്കുന്നു. ഞാന്‍ മനുഷ്യവര്‍ഗത്തിന്‍റെ എല്ലാ പ്രവൃത്തിയും പരിശോധിച്ചിട്ടുണ്ട്: ശുദ്ധീകരിക്കപ്പെട്ട മനുഷ്യരില്‍ എന്നോട് അനുസരണക്കേടുള്ള ഒരുവന്‍ പോലുമില്ല. എന്നെ വിധിക്കുന്ന ഒരുവന്‍ പോലുമില്ല. മനുഷ്യവര്‍ഗം മുഴുവനിലും എന്‍റെ പ്രകൃതം വ്യാപിച്ചിരിക്കുന്നു. എല്ലാ മനുഷ്യരും എന്നെ അറിയാന്‍ തുടങ്ങുന്നു. അവര്‍ എന്നോട് കൂടുതല്‍ അടുക്കുന്നു. എല്ലാവരും എന്നെ ആരാധിക്കുന്നു. ഞാന്‍ മനുഷ്യന്‍റെ ആത്മാവില്‍ നിലയുറപ്പിച്ചിരിക്കുന്നു. ഞാന്‍ മനുഷ്യന്‍റെ ദൃഷ്ടിയില്‍ അത്യുന്നതിയിലേക്ക് ഉയര്‍ത്തപ്പെട്ടിരിക്കുന്നു. രക്തത്തിലൂടെ അവന്‍റെ ധമനികളില്‍ ഞാന്‍ ഒഴുകിക്കൊണ്ടിരിക്കുന്നു. മനുഷ്യന്‍റെ ഹൃദയത്തില്‍ നുരപൊങ്ങുന്ന ആഹ്ലാദം ഭൂമുഖത്തെ എല്ലാ പ്രദേശത്തും നിറയുന്നു. അന്തരീക്ഷം ഊര്‍ജ്ജസ്വലവും ഉന്മേഷജനകവുമാണ്. കനത്ത മൂടല്‍മഞ്ഞ് ഇപ്പോള്‍ ഭൂമിയെ ആവരണം ചെയ്തിട്ടില്ല. സൂര്യന്‍ ഉജ്ജ്വലമായി പ്രകാശിക്കുന്നു.

ഇപ്പോള്‍, ഞാന്‍ എല്ലാവര്‍ക്കും മേലെ രാജാവായിരിക്കുന്ന, എല്ലാവര്‍ക്കും മേലെ അധികാരം പ്രയോഗിക്കുന്ന, എന്‍റെ രാജ്യത്തേക്ക് നോക്കുക. സൃഷ്ടിയുടെ തുടക്കം മുതല്‍ ഇന്നുവരെ, എന്‍റെ മാര്‍ഗദര്‍ശനത്തിന്‍ കീഴില്‍ എന്‍റെ പുത്രന്മാര്‍ അനവധി ജീവിതക്ലേശങ്ങളിലൂടെ, ലോകത്തിലെ അനവധി അനീതികളിലൂടെ, മനുഷ്യതലത്തിലെ അനവധി പരിവര്‍ത്തനങ്ങളിലൂടെ കടന്നുപോയിട്ടുണ്ട്. പക്ഷേ, ഇപ്പോഴവര്‍ എന്‍റെ പ്രകാശത്തില്‍ വസിക്കുന്നു. ഇന്നലെയുടെ അനീതികളോര്‍ത്ത് ആരാണ് വിലപിക്കാത്തത്? ഇന്നിലേക്കെത്തിച്ചേരുവാന്‍ സഹിച്ച കഷ്ടപ്പാടുകളോര്‍ത്ത് ആരാണ് കണ്ണീര്‍ വാര്‍ക്കാത്തത്? വീണ്ടും, ഈ അവസരത്തില്‍ സ്വയം എനിക്കു സമര്‍പ്പിക്കാത്ത ആരെങ്കിലുമുണ്ടോ? അവരുടെ ഹൃദയങ്ങളില്‍ നിറയുന്ന അഭിനിവേശം വെളിപ്പെടുത്താന്‍ ഈ അവസരം ഉപയോഗിക്കാത്ത ആരെങ്കിലും ഉണ്ടോ? ഈ നിമിഷം, അവര്‍ അനുഭവിച്ച കാര്യത്തെ വാക്കുകളാല്‍ വിവരിക്കാത്ത ആരാണുള്ളത്? ഈ സമയത്ത്, എല്ലാ മനുഷ്യരും അവരുടെ ഏറ്റവും നല്ല വശം എനിക്കായി സമര്‍പ്പിക്കുകയാണ്. എത്രപേര്‍ ഇന്നലെകളിലെ അവരുടെ വിഡ്ഢിത്തങ്ങളോര്‍ത്ത് പശ്ചാത്താപത്താല്‍ നീറുന്നു? കഴിഞ്ഞ കാലങ്ങളിലെ ചെയ്തികളോര്‍ത്ത് എത്രപേര്‍ സ്വയം വെറുക്കുന്നു! മനുഷ്യരെല്ലാം സ്വയം അറിയുവാന്‍ തുടങ്ങിയിരിക്കുന്നു. അവരെല്ലാവരും സാത്താന്‍റെ ചെയ്തികളും എന്‍റെ ഉത്കൃഷ്ടതയും ദര്‍ശിച്ചിരിക്കുന്നു. ഇപ്പോള്‍ അവരുടെ ഹൃദയങ്ങള്‍ക്കുള്ളില്‍ എനിക്കൊരു സ്ഥാനമുണ്ട്. ഇനിയൊരിക്കലും എനിക്കു മനുഷ്യര്‍ക്കിടയില്‍ വെറുപ്പും തിരസ്കരണവും നേരിടേണ്ടി വരില്ല. കാരണം, എന്‍റെ മഹത്തായ പ്രവൃത്തി പൂര്‍ത്തിയായിക്കഴിഞ്ഞിരിക്കുന്നു. അതിപ്പോള്‍ തടസ്സപ്പെട്ട അവസ്ഥയിലല്ല. ഇന്ന്‍, എന്‍റെ രാജ്യത്തെ പുത്രന്മാര്‍ക്കിടയില്‍, അവരുടെ സ്വന്തം താത്പര്യങ്ങളെക്കുറിച്ച് ചിന്തിക്കാത്ത ആരെങ്കിലുമുണ്ടോ? എന്‍റെ പ്രവൃത്തി നടപ്പിലാക്കുന്ന രീതിയെപ്രതി കൂടുതല്‍ ചിന്തകളില്ലാത്ത ആരെങ്കിലുമുണ്ടോ? എന്നെ പ്രതി ആത്മാര്‍ഥമായി സ്വയം സമര്‍പ്പിച്ച ആരെങ്കിലുമുണ്ടോ? നിങ്ങളുടെ ഹൃദയത്തിലെ അശുദ്ധികള്‍ക്ക് കുറവു വന്നോ? അതോ അവ വര്‍ധിച്ചോ? നിങ്ങളുടെ ഹൃദയത്തിലെ അശുദ്ധിയുടെ അംശത്തിന് കുറവു വന്നിട്ടില്ല എങ്കില്‍, വര്‍ധനവും ഉണ്ടായിട്ടില്ല എങ്കില്‍, ഞാന്‍ നിന്നെപ്പോലെയുള്ള ആളുകളെ തീര്‍ച്ചയായും ദൂരെയെറിഞ്ഞുകളയും. എന്‍റെ ഹൃദയത്തോട് സാദൃശ്യമുള്ള വിശുദ്ധരായ വ്യക്തികളെയാണ് എനിക്കാവശ്യം. എന്നെ എതിര്‍ക്കുന്ന അശുദ്ധ ഭൂതങ്ങളെയല്ല. മനുഷ്യവര്‍ഗത്തോട് ഞാന്‍ മുന്നോട്ടുവയ്ക്കുന്ന ആവശ്യങ്ങള്‍ അത്ര കഠിനമല്ലെങ്കിലും, മനുഷ്യഹൃദയങ്ങള്‍ ഉള്ളില്‍ വളരെയധികം സങ്കീര്‍ണ്ണമാണ്. അതുകൊണ്ട് മനുഷ്യര്‍ക്ക് എന്‍റെ ഹിതത്തോട് ഉടനടി യോജിക്കുവാനോ അല്ലെങ്കില്‍ പെട്ടെന്നുതന്നെ എന്‍റെ ഉദ്ദേശ്യങ്ങള്‍ പൂര്‍ത്തിയാക്കുവാനോ സാധിക്കുകയില്ല. ബഹുഭൂരിഭാഗം മനുഷ്യരും ആത്യന്തികമായ വിജയത്തിന്‍റെ പുഷ്പമാല്യം നേടുവാനായി രഹസ്യമായി അധ്വാനിക്കുന്നു. വലിയൊരു വിഭാഗം മനുഷ്യരും തങ്ങളുടെ സകല ശക്തിയുമെടുത്തു ശ്രമിക്കുന്നു. ഒരു നിമിഷം പോലും ആക്കം കുറയ്ക്കുവാന്‍ അവര്‍ ധൈര്യപ്പെടുന്നില്ല. രണ്ടാമതും സാത്താന്‍റെ തടവിലാകുമോ എന്നവര്‍ ഭയപ്പെടുന്നു. എനിക്കെതിരെ പരാതികള്‍ മനസ്സില്‍ സൂക്ഷിക്കുവാന്‍ അവര്‍ ധൈര്യപ്പെടുന്നില്ല. എന്നോടു വിശ്വസ്തത കാണിക്കുന്നതില്‍ അവര്‍ സ്ഥിരതയുള്ളവരാണ്. അനവധി ആളുകള്‍ ഹൃദയത്തില്‍ തൊടുന്ന വാക്കുകള്‍ പറയുന്നതു ഞാന്‍ കേട്ടിട്ടുണ്ട്. സഹനങ്ങള്‍ക്കിടയിലെ അവരുടെ വേദനാജനകമായ അനുഭവങ്ങള്‍ അനവധിയാളുകള്‍ പങ്കുവയ്ക്കുന്നതും ഞാന്‍ കേട്ടിട്ടുണ്ട്; ഏറ്റവും മോശം അവസ്ഥകളില്‍പ്പോലും എന്നോട് വിശ്വസ്തത പുലര്‍ത്തിയ അനവധി പേരെ ഞാന്‍ കണ്ടിട്ടുണ്ട്. രക്ഷപ്പെടുവാന്‍ ഒരു വഴിതേടി കഠിനപാതകളിലൂടെ നടന്നുകൊണ്ടിരുന്ന അനവധി പേരെയും ഞാന്‍ നിരീക്ഷിച്ചിട്ടുണ്ട്. ഈ സാഹചര്യങ്ങളിലൊന്നും അവരൊരിക്കലും പരാതി പറഞ്ഞിട്ടില്ല. പ്രകാശം കണ്ടെത്താൻ കഴിയാതിരുന്നതിനാൽ അല്പമൊന്ന് മനസ്സിടിഞ്ഞെങ്കിലും അവർ ഒരിക്കൽപ്പോലും പരാതി പറഞ്ഞില്ല. എന്നാല്‍ അനവധിയാളുകള്‍ സ്വര്‍ഗത്തെ ശപിച്ചുകൊണ്ടും ഭൂമിയെ കൂറ്റമാരോപിച്ചുകൊണ്ടും തങ്ങളുടെ ഹൃദയത്തിന്‍റെ ആഴങ്ങളില്‍ നിന്നും ശാപവാക്കുകള്‍ പുറപ്പെടുവിക്കുന്നതും ഞാന്‍ കേട്ടിട്ടുണ്ട്. കഷ്ടങ്ങള്‍ക്കിടയില്‍ നിരാശയോടെ സ്വയം ഉപേക്ഷിക്കുന്ന അനവധി പേരെയും ഞാന്‍ കണ്ടിട്ടുണ്ട്. അവര്‍ ഒരു പാഴ്വസ്തുവെന്ന പോലെ സ്വയം കുപ്പത്തൊട്ടിയില്‍ എറിയുന്നു. അവരുടെ മേല്‍ അഴുക്കും ചെളിയും പുരളുന്നു. അനവധിയാളുകള്‍ പരസ്പരം വഴക്കുകൂടുന്നത് ഞാന്‍ കേട്ടിട്ടുണ്ട്. സ്ഥാനത്തില്‍ മാറ്റം വരുമ്പോള്‍ അവരുടെ മുഖഭാവം മാറുന്നു. അങ്ങനെ മറ്റു മനുഷ്യരുമായുള്ള അവരുടെ ബന്ധങ്ങളിലും മാറ്റം വരുന്നു. അപ്പോള്‍ സുഹൃത്തുക്കള്‍ സുഹൃത്തുക്കളല്ലാതായിത്തീരുകയും ശത്രുക്കളായി മാറുകയും ചെയ്യുന്നു. നാക്കുകള്‍ കൊണ്ട് അവര്‍ പരസ്പരം ആക്രമിക്കുന്നു. വലിയൊരു ഭൂരിഭാഗം ജനങ്ങളും എന്‍റെ വചനങ്ങളെ യന്ത്രത്തോക്കിലെ വെടിയുണ്ടകള്‍ എന്നപോലെയാണ് ഉപയോഗിക്കുന്നത്. ശാന്തതയെ തകര്‍ക്കുന്ന ശബ്ദകോലാഹലം മനുഷ്യലോകത്തില്‍ എല്ലായിടത്തും നിറയുന്നതുവരെ, പ്രതീക്ഷിക്കാത്ത അവസരത്തില്‍ അവര്‍ മറ്റുള്ളവര്‍ക്കുനേരെ വെടിയുണ്ടകളുതിര്‍ക്കുന്നു. ഭാഗ്യത്തിന് ഈ ദിവസം ഇപ്പോള്‍ ആഗതമായിരിക്കുന്നു. അല്ലെങ്കില്‍ യന്ത്രത്തോക്കുകളുടെ ഈ നിലയ്ക്കാത്ത തീതുപ്പലില്‍ എത്രപേര്‍ നശിച്ചിട്ടുണ്ടാകുമെന്ന് ആര്‍ക്കറിയാം.

എന്‍റെ വചനങ്ങള്‍ പുറപ്പെടുവിച്ച ശേഷം, എല്ലാ മനുഷ്യരുടെയും അവസ്ഥകളോട് ചേര്‍ന്നു നീങ്ങി, ഘട്ടം ഘട്ടമായി എന്‍റെ രാജ്യം ഭൂമിയിലേക്കിറങ്ങിവരുന്നു. മനുഷ്യരുടെ ഉള്ളിലിപ്പോള്‍ ആശങ്ക നിറഞ്ഞ ചിന്തകളില്ല. മറ്റു മനുഷ്യരുടെ കാര്യങ്ങളില്‍ അവന്‍ സ്വയം “വ്യാപൃതനാകുകയോ” അവരെപ്പറ്റിയുള്ള “ചിന്തകളില്‍ മുഴുകുകയോ” ചെയ്യുന്നില്ല. അതുകൊണ്ട്, ഭൂമിയില്‍ ഇപ്പോള്‍ തീര്‍ക്കാന്‍ സാധിക്കാത്ത വഴക്കുകള്‍ ഇല്ല. എന്‍റെ വചനങ്ങള്‍ പുറപ്പെടുവിച്ചതിനു ശേഷം ആധുനികയുഗത്തിന്‍റെ പലതരം “ആയുധങ്ങള്‍” പിന്‍വലിക്കപ്പെട്ടിരിക്കുന്നു. വീണ്ടും മനുഷ്യന്‍ മനുഷ്യനില്‍ സമാധാനം കണ്ടെത്തുന്നു. മനുഷ്യഹൃദയം ഒരിക്കൽക്കൂടി ഐക്യത്തിന്‍റെ ചൈതന്യം പുറപ്പെടുവിക്കുന്നു. ഒളിയാക്രമണങ്ങളില്‍ നിന്നും ഇപ്പോള്‍ ആര്‍ക്കും സ്വയം രക്ഷിക്കേണ്ടി വരുന്നില്ല. മനുഷ്യവര്‍ഗം മുഴുവന്‍ സാധാരണ നിലയിലേക്ക് മടങ്ങിവരികയും പുതിയൊരു ജീവിതം ആരംഭിക്കുകയും ചെയ്തിരിക്കുന്നു. പുതിയ സാഹചര്യങ്ങളില്‍ വസിക്കുന്ന ഒട്ടനവധി ആളുകൾ തികച്ചും പുതിയൊരു ലോകത്തെത്തിയതുപോലെ ചുറ്റും നോക്കുന്നു. ഇതിനാല്‍ അവരുടെ ഇപ്പോഴത്തെ സാഹചര്യങ്ങളോട് പെട്ടെന്നിണങ്ങുവാനോ ഉടനടി ശരിയായ പാതയിലേക്ക് പ്രവേശിക്കുവാനോ അവര്‍ക്ക് സാധിക്കുന്നില്ല. അതുകൊണ്ട്, മനുഷ്യരെ സംബന്ധിച്ചിടത്തോളം “ആത്മാവു സന്നദ്ധമാണ്, എന്നാല്‍ ശരീരം ദുർബലമത്രേ” എന്ന അവസ്ഥയാണ്. മനുഷ്യരെപ്പോലെ ഞാന്‍ കഷ്ടപ്പാടിന്‍റെ കയ്പ് സ്വയം അനുഭവിച്ചിട്ടില്ലെങ്കിലും അവരുടെ അപര്യാപ്തതകളെക്കുറിച്ച് അറിയേണ്ടതെല്ലാം ഞാന്‍ അറിഞ്ഞിരിക്കുന്നു. ഞാന്‍ മനുഷ്യരുടെ ആവശ്യങ്ങളെ അടുത്തറിയുന്നു. അവന്‍റെ ബലഹീനതകളെക്കുറിച്ചുള്ള എന്‍റെ അറിവ് പൂര്‍ണമാണ്. ഈ കാരണം കൊണ്ട് മനുഷ്യന്‍റെ അപര്യാപ്തതകളില്‍ ഞാന്‍ അവനെ പരിഹസിക്കുന്നില്ല. അവന്‍റെ നീതികേടിന് അനുസൃതമായി, എല്ലാവരെയും ശരിയായ പാതയിലേക്കു കൊണ്ടുവരാന്‍ സഹായകമാകുന്ന തരത്തില്‍, ആവശ്യമായ അളവില്‍ അവനു “വിദ്യാഭ്യാസം” നല്‍കുക മാത്രമേ ഞാന്‍ ചെയ്യുന്നുള്ളൂ. അതുമൂലം മനുഷ്യവര്‍ഗം ഇനിമേലില്‍ അലഞ്ഞുതിരിയുന്ന അനാഥര്‍ ആയിരിക്കുകയില്ല. പകരം വീടെന്നു വിളിക്കാന്‍ ഒരിടമുള്ള കുഞ്ഞുങ്ങള്‍ ആയിരിക്കും. എന്നിരുന്നാലും, എന്‍റെ പ്രവൃത്തികള്‍ ധര്‍മബോധത്താല്‍ നയിക്കപ്പെടുന്നതാണ്. മനുഷ്യര്‍ എന്നിലുള്ള ആനന്ദത്തെ ആസ്വദിക്കാന്‍ തയ്യാറല്ലെങ്കില്‍ അവര്‍ മനസ്സിലുറപ്പിച്ചതുമായി മുന്നോട്ടുപോകുവാനും അവരെ അഗാധപാതാളത്തിലേക്ക് അയയ്ക്കുവാനും മാത്രമേ എനിക്കു സാധിക്കുകയുള്ളൂ. ഈ അവസരത്തില്‍ ഒരുവനും ഹൃദയത്തില്‍ പരാതികൾ സൂക്ഷിക്കരുത്. മറിച്ച്, ഞാനൊരുക്കിയ സജ്ജീകരണങ്ങളില്‍ എന്‍റെ നീതി കാണുവാന്‍ എല്ലാവരും ശ്രമിക്കണം. എന്നെ സ്നേഹിക്കുവാന്‍ ഞാന്‍ മനുഷ്യവര്‍ഗത്തെ നിര്‍ബന്ധിക്കുന്നില്ല. എന്നെ സ്നേഹിക്കുന്നതുകൊണ്ട് ഒരു മനുഷ്യനെയും ഞാന്‍ പ്രഹരിക്കുന്നില്ല. എന്നില്‍ പൂര്‍ണസ്വാതന്ത്ര്യവും പൂര്‍ണവിടുതലുമുണ്ട്. മനുഷ്യന്‍റെ ഭാവി എന്‍റെ കരങ്ങളില്‍ ആണെങ്കിലും ഞാന്‍ മനുഷ്യന് എന്‍റെ നിയന്ത്രണത്തിനു വിധേയമല്ലാത്ത തെരഞ്ഞെടുക്കുവാനുള്ള സ്വാതന്ത്ര്യം നല്‍കിയിരിക്കുന്നു. ഈ തരത്തില്‍, മനുഷ്യര്‍ എന്‍റെ ഭരണപരമായ ചട്ടങ്ങളെപ്രതി “പ്രശ്നത്തില്‍” ചെന്നു ചാടുവാനുള്ള വഴികള്‍ കണ്ടുപിടിക്കുകയില്ല. പകരം, എന്‍റെ മഹാമനസ്കതയില്‍ ആശ്രയിച്ച് അവര്‍ “സ്വാതന്ത്ര്യം” നേടും. അതുകൊണ്ട് അനവധി മനുഷ്യര്‍ എന്‍റെ നിയന്ത്രണത്തില്‍ കഴിയുന്നതിനെക്കാള്‍ സ്വയം ഒരു വഴി കണ്ടെത്തുന്നതിനായി സ്വന്തം സ്വാതന്ത്ര്യം ഉപയോഗിച്ച് പരിശ്രമിക്കുന്നു.

ഞാന്‍ സ്വതന്ത്രമായ ഒരു സമീപനത്തോടെയാണ് എന്നും മനുഷ്യരോടു പെരുമാറിയിട്ടുള്ളത്. പരിഹാരമില്ലാത്ത പ്രശ്നങ്ങള്‍ നല്‍കി ഞാനൊരിക്കലും മനുഷ്യനെ കുഴക്കിയിട്ടില്ല. ഒരു വ്യക്തിയെപ്പോലും ബുദ്ധിമുട്ടില്‍പ്പെടുത്തിയിട്ടില്ല. അങ്ങനെയല്ലേ? വളരെയധികം ആളുകള്‍ എന്നെ സ്നേഹിക്കുന്നില്ലെങ്കിലും ഇത്തരം ചിന്താഗതിയാല്‍ പ്രകോപിതനാകാതെ, ഞാനവര്‍ക്ക് സ്വാതന്ത്ര്യം നൽകിയിരിക്കുന്നു. കയ്പിന്‍റെയും ക്ലേശത്തിന്‍റെയും സമുദ്രത്തില്‍ സ്വതന്ത്രമായി നീന്തിത്തുടിക്കാന്‍ അനുവദിക്കുന്ന അത്രയും ഇളവുകള്‍ ഞാനവര്‍ക്ക് നല്‍കിയിരിക്കുന്നു. കാരണം, മനുഷ്യനൊരു നിന്ദാപാത്രമാണ്; എന്‍റെ കരങ്ങളിലുള്ള അനുഗ്രഹം അവന്‍ കാണുന്നുണ്ടെങ്കിലും അവ ആസ്വദിക്കുന്നതില്‍ അവനൊട്ടും താത്പര്യമില്ല. പകരം സാത്താന്‍റെ കയ്യില്‍ നിന്നും ശിക്ഷയേറ്റു വാങ്ങാനാണ് അവനു താത്പര്യം. അങ്ങനെ സാത്താനു ഭക്ഷിക്കുവാനുള്ള “ആഹാരമായി” അവന്‍ സ്വയം നശിക്കുന്നു. തീര്‍ച്ചയായും അവരുടെ കണ്ണുകള്‍ കൊണ്ട് എന്‍റെ പ്രകാശം ദര്‍ശിച്ച ചിലരുണ്ട്. അതുകൊണ്ട്, ഇന്നിന്‍റെ എല്ലാം മറയ്ക്കുന്ന മൂടല്‍മഞ്ഞിലാണ് അവന്‍ വസിക്കുന്നതെങ്കിലും അവര്‍ക്ക് ഈ മൂടല്‍മഞ്ഞു കാരണം പ്രകാശത്തില്‍ വിശ്വാസം നഷ്ടപ്പെട്ടിട്ടില്ല. പകരം, ആ മൂടല്‍മഞ്ഞില്‍ തപ്പിത്തടഞ്ഞ് അവര്‍ അന്വേഷണം തുടരുന്നു, അത് തടസ്സങ്ങള്‍ നിറഞ്ഞ ഒരു പാതയാണെങ്കിലും. മനുഷ്യന്‍ എന്നെ എതിര്‍ക്കുമ്പോള്‍ ഞാന്‍ എന്‍റെ ക്രോധാഗ്നി അവനു നേരെ ഉതിര്‍ക്കുന്നു. അങ്ങനെ തന്‍റെ അനുസരണക്കേടുമൂലം അവന്‍ നശിച്ചുപോകുന്നു. അവന്‍ എന്നെ അനുസരിക്കുമ്പോള്‍, ഞാനവനില്‍ നിന്നും മറഞ്ഞിരിക്കുന്നു. അങ്ങനെ അവന്‍റെ ഹൃദയത്തിന്‍റെ ആഴങ്ങളില്‍ ഒരു സ്നേഹം ഞാന്‍ ഉരുവാക്കുന്നു. എന്നെക്കുറിച്ചു മുഖസ്തുതി പറയുവാനുള്ള സ്നേഹമല്ല, മറിച്ച് എനിക്ക് ആസ്വദിക്കുവാന്‍ സാധിക്കുന്ന സ്നേഹം. പല തവണ, മനുഷ്യന്‍റെ യഥാര്‍ഥ വിശ്വാസം പുറത്തുകൊണ്ടുവരുവാന്‍ വേണ്ടി ഞാന്‍ എനിക്കുവേണ്ടിയുള്ള അവന്‍റെ അന്വേഷണത്തിനുനേരെ കണ്ണുകള്‍ അടയ്ക്കുകയും നിശ്ശബ്ദത പാലിക്കുകയും ചെയ്തിട്ടുണ്ട്. എന്നാല്‍ ഞാന്‍ സംസാരിക്കാതിരിക്കുമ്പോള്‍ നിമിഷനേരം കൊണ്ട് മനുഷ്യന്‍റെ വിശ്വാസം മാറിമറിയുന്നു. പിന്നെ ഞാന്‍ കാണുന്നത് അവന്‍റെ “കപടനന്മകള്‍” മാത്രമാണ്. കാരണം, മനുഷ്യന്‍ ഒരിക്കലും എന്നെ ആത്മാര്‍ഥമായി സ്നേഹിച്ചിട്ടില്ല. ഞാന്‍ എന്നെ സ്വയം വെളിപ്പെടുത്തുമ്പോള്‍ മാത്രമാണു മനുഷ്യര്‍ അവരുടെ “വിശ്വാസത്തിന്‍റെ” ഭയങ്കരമായ പ്രകടനം കാഴ്ചവയ്ക്കുന്നത്. എന്നാല്‍ ഞാനെന്‍റെ രഹസ്യസ്ഥലത്ത് മറഞ്ഞിരിക്കുമ്പോള്‍ എന്നെ വേദനിപ്പിക്കുവാന്‍ ഭയപ്പെട്ടാലെന്ന പോലെ അവര്‍ ബലഹീനരും മനസ്സുറപ്പില്ലാത്തവരും ആയി മാറുന്നു. വേറെ ചിലര്‍ എന്‍റെ മുഖം ദര്‍ശിക്കുവാന്‍ സാധിക്കാതെ എന്നെ “ആഴത്തിലുള്ള പരിശോധനയ്ക്ക്” വിധേയനാക്കുകയും അങ്ങനെ എന്‍റെ അസ്തിത്വത്തിന്‍റെ സത്യം നിഷേധിക്കുകയും ചെയ്യുന്നു. അനവധി പേര്‍ ഈ അവസ്ഥയില്‍ നിലനില്‍ക്കുന്നു. അനവധി പേര്‍ക്ക് ഈ ചിന്താഗതിയുണ്ട്. ഇത് സ്വന്തം വൈരൂപ്യം മൂടിവയ്ക്കാനുള്ള എല്ലാ മനുഷ്യരുടെയും പ്രവണതയല്ലാതെ മറ്റൊന്നുമല്ല. ഇതു കാരണം, സ്വന്തം അപര്യാപ്തതകളിലേക്ക് ശ്രദ്ധ ക്ഷണിക്കുവാന്‍ അവര്‍ വൈമനസ്യം കാണിക്കുന്നു. പല്ലു കടിച്ചും മുഖം മറച്ചുമാണ് അവര്‍ എന്‍റെ വചനങ്ങളിലെ സത്യം അംഗീകരിക്കുന്നത്.

മാര്‍ച്ച് 17, 1992 

എന്റെ വചനങ്ങള്‍ സ്വന്തം നിലനില്‍പ്പിന്റെ അടിസ്ഥാനമായി കണക്കാക്കുക—ഇതാണ് മനുഷ്യരുടെ കടമ. എന്റെ വചനങ്ങളുടെ ഓരോ ഭാഗത്തിലും മനുഷ്യര്‍ തങ്ങളുടെ സ്വന്തം പങ്ക് സ്ഥാപിക്കണം;അങ്ങനെ ചെയ്യാതിരിക്കുക എന്നാല്‍ അവരുടെ സ്വന്തം നാശം തേടുക, അവജ്ഞ സമ്പാദിക്കുക എന്നതായിരിക്കും. മനുഷ്യര്‍ എന്നെ അറിയുന്നില്ല. ഇക്കാരണത്താല്‍, പകരമായി നല്‍കാന്‍ അവരുടെ സ്വന്തം ജീവിതങ്ങളുമായി എന്നെ സമീപിക്കാതെ, തങ്ങളുടെ കയ്യിലെ പാഴ്വസ്തുക്കളുമായി എനിക്കു മുമ്പില്‍ പ്രകടനം നടത്തി എന്നെ തൃപ്തിപ്പെടുത്തുവാന്‍ ശ്രമിക്കുക മാത്രമാണവര്‍ ചെയ്യുന്നത്. എന്നിരുന്നാലും,കാര്യങ്ങളുടെ സ്ഥിതിയില്‍ ഒട്ടും സംതൃപ്തനാകാതെ ഞാന്‍ മനുഷ്യരോട് ആവശ്യങ്ങള്‍ ഉന്നയിക്കുന്നത് തുടരുന്നു. മനുഷ്യരുടെ സംഭാവനകള്‍ ഞാന്‍ ഇഷ്ടപ്പെടുന്നു. എന്നാല്‍ അവകാശബോധത്തോടെയുള്ള ആവശ്യപ്പെടലുകളെ ഞാന്‍ വെറുക്കുന്നു. എല്ലാ മനുഷ്യരുടെയും ഹൃദയം അത്യാഗ്രഹം കൊണ്ടു നിറഞ്ഞിരിക്കുന്നു;മനുഷ്യഹൃദയം പിശാചിന്റെ അടിമത്തത്തിൻ കീഴിലാണെന്നതുപോലെയാണത്. ആര്‍ക്കും അതില്‍നിന്നും മോചനം നേടി സ്വന്തം ഹൃദയം എനിക്കു സമര്‍പ്പിക്കുവാന്‍ സാധിക്കില്ല. ഞാന്‍ സംസാരിക്കുമ്പോള്‍ അത്യധികം ശ്രദ്ധയോടെ ജനങ്ങള്‍ എന്റെ ശബ്ദം കേള്‍ക്കുന്നു;ഞാന്‍ നിശ്ശബ്ദനാകുമ്പോള്‍ അവര്‍ വീണ്ടും തങ്ങളുടെ സ്വന്തം "വ്യാപാരങ്ങളില്‍" മുഴുകുവാന്‍ തുടങ്ങുന്നു, എന്റെ വാക്കുകള്‍ ശ്രവിക്കുന്നത് അവര്‍ പൂര്‍ണമായും നിറുത്തുന്നു. എന്റെ വചനങ്ങള്‍ അവരുടെ "വ്യാപാരങ്ങള്‍ക്ക്" ഒരു അനുബന്ധം മാത്രമാണ് എന്നതുപോലെയാണത്. ഞാന്‍ മനുഷ്യര്‍ക്ക് ഒരിക്കലും ഇളവു നല്‍കിയിട്ടില്ല. എന്നിരുന്നാലും, ഞാന്‍ മനുഷ്യരോടു ക്ഷമയും സഹിഷ്ണുതയും ഉള്ളവനായിരുന്നു. അതുകൊണ്ട്,എന്റെ അലിവിന്റെ ഫലമായി,മനുഷ്യരെല്ലാവരും തങ്ങളെക്കുറിച്ചുതന്നെ കണക്കിലേറെ ഭാവിക്കുന്നു. സ്വയം അറിയുവാനും സ്വയം വിലയിരുത്തുവാനും അവര്‍ക്ക് സാധിക്കുന്നില്ല;അവര്‍ എന്നെ വഞ്ചിക്കുവാനായി എന്റെ ക്ഷമയെ മുതലെടുക്കുക മാത്രം ചെയ്യുന്നു. അവരില്‍ ഒരാള്‍ പോലും ഒരിക്കലും എന്നെ ആത്മാര്‍ഥമായി പരിഗണിച്ചിട്ടില്ല. ഒരുവന്‍ പോലും യഥാര്‍ഥത്തില്‍ എന്നെ വിലപ്പെട്ടതായി കരുതിയിട്ടില്ല,ഹൃദയത്തിനു പ്രിയപ്പെട്ടതായി കരുതിയിട്ടില്ല;അവരുടെ അലസമായ നിമിഷങ്ങളില്‍ മാത്രമേ എനിക്ക് ഉദാസീനമായ ഒരു പരിഗണനയെങ്കിലും അവര്‍ നല്‍കുന്നുള്ളൂ. ഞാന്‍ മനുഷ്യര്‍ക്കായി ഇതിനകം ചെയ്ത അധ്വാനത്തിന് കയ്യും കണക്കുമില്ല;അതിനു പുറമേ,അഭൂതപൂര്‍വമായ രീതികളില്‍ ഞാന്‍ മനുഷ്യനുമേല്‍ പ്രവര്‍ത്തിച്ചു. അതും കൂടാതെ,എനിക്ക് എന്താണ് ഉള്ളത് എന്നതില്‍ നിന്നും, ഞാന്‍ എന്താണ് എന്നുള്ളതില്‍ നിന്നും, അവര്‍ കുറച്ചു ജ്ഞാനം നേടുകയും കുറച്ചു മാറ്റത്തിന് വിധേയമാകുകയും ചെയ്യുവാന്‍ വേണ്ടി ഞാനവര്‍ക്ക് ഒരു അധിക ഭാരം നല്‍കിയിട്ടുണ്ട്. വെറും "ഉപഭോക്താക്കൾ" ആയിരിക്കുവാന്‍ ഞാന്‍ മനുഷ്യരോട് ആവശ്യപ്പെടുന്നില്ല;സാത്താനെ തോല്‍പ്പിക്കുന്ന "ഉത്പാദകര്‍" കൂടിയാകാനാണ് ഞാനവരോട് ആവശ്യപ്പെടുന്നത്. മനുഷ്യരോട് എന്തെങ്കിലും ചെയ്യുവാന്‍ ഞാന്‍ ആവശ്യപ്പെടില്ലായിരിക്കാം. എന്നിരുന്നാലും,ഞാന്‍ മുന്നോട്ടു വയ്ക്കുന്ന ആവശ്യങ്ങള്‍ക്ക് നിലവാരമുണ്ട്. കാരണം ഞാന്‍ ചെയ്യുന്നവയ്ക്ക് ഒരു ഉദ്ദേശ്യമുണ്ട്. അതുപോലെ,എന്റെ പ്രവൃത്തികള്‍ക്ക് ഒരു അടിസ്ഥാനമുണ്ട്: ആളുകള്‍ കരുതുന്നതുപോലെ ഞാന്‍ അടുക്കും ചിട്ടയുമില്ലാതെ എന്തെങ്കിലും ചെയ്യുകയല്ല. ആകാശത്തെയും ഭൂമിയെയും അനേകം സൃഷ്ടവസ്തുക്കളെയും എനിക്കു തോന്നുന്നതുപോലെ പരുവപ്പെടുത്തുന്നുമില്ല. എന്റെ പ്രവൃത്തിയില്‍ മനുഷ്യര്‍ എന്തെങ്കിലും കാണുകയും അതില്‍നിന്ന് എന്തെങ്കിലും നേടുകയും വേണം. അവരുടെ യൗവനത്തിൻറെ വസന്തം അവര്‍ പാഴാക്കിക്കളയരുത്. അവരുടെ സ്വന്തം ജീവിതങ്ങളെ അശ്രദ്ധമായി പൊടിപിടിക്കുവാന്‍ ഇട്ടിരിക്കുന്ന വസ്ത്രങ്ങള്‍ എന്നപോലെ കരുതുകയുമരുത്. മറിച്ച്,ഞാന്‍ കാരണം അവര്‍ക്ക് സാത്താനിലേക്ക് തിരിച്ചുപോകുവാനാകില്ല,ഞാന്‍ കാരണം അവര്‍ക്ക് സാത്താനോട് എതിരിടാനാവും എന്നൊരു അവസ്ഥ എത്തുന്നതുവരെ അവര്‍ക്കെപ്പോഴും സ്വയം കര്‍ശനമായ കരുതല്‍ ഉണ്ടായിരിക്കുകയും എന്റെ ദാനങ്ങളില്‍ നിന്നും അവരുടെ സ്വന്തം ആസ്വാദനത്തിനുള്ളവ എടുക്കുകയും വേണം. ഞാന്‍ മനുഷ്യരോട് ആവശ്യപ്പെടുന്നവ വളരെ ലളിതമല്ലേ?


കിഴക്കുഭാഗത്ത് വെളിച്ചത്തിന്റെ ഒരു നേരിയ തിളക്കം കാണുവാന്‍ തുടങ്ങുമ്പോള്‍ പ്രപഞ്ചത്തിലുള്ള എല്ലാ മനുഷ്യരും അതിനൊരല്‍പ്പം കൂടുതല്‍ ശ്രദ്ധ നല്‍കുന്നു. ഗാഢനിദ്രവിട്ട് മനുഷ്യര്‍ ഈ പൗരസ്ത്യ പ്രകാശത്തിന്റെ ഉറവിടം തേടിയിറങ്ങുന്നു. അവരുടെ പരിമിതമായ കഴിവു മൂലം,ആര്‍ക്കും ഇതുവരെ പ്രകാശം പുറപ്പെടുന്ന ഇടം കണ്ടെത്തുവാന്‍ സാധിച്ചിട്ടില്ല. പ്രപഞ്ചത്തിലുള്ള എല്ലാം പൂർണമായി പ്രകാശിപ്പിക്കപ്പെട്ടു കഴിയുമ്പോള്‍, മനുഷ്യന്‍ ഉറക്കത്തില്‍നിന്നും സ്വപ്നത്തില്‍നിന്നും എഴുന്നേല്‍ക്കുന്നു. അപ്പോള്‍ മാത്രമേ എന്റെ ദിവസം പതിയെ അവരുടെമേല്‍ ഇറങ്ങിവന്നിരിക്കുന്നുവെന്ന് അവര്‍ മനസ്സിലാക്കുകയുള്ളൂ. പ്രകാശത്തിന്റെ വരവിനെ എല്ലാ മനുഷ്യരും ആഘോഷിക്കുന്നു. അതുകൊണ്ട് അവര്‍ പിന്നെയും ഉറക്കത്തിലാഴുകയോ മയക്കത്തിലായിരിക്കുകയോ ചെയ്യുന്നില്ല. എന്റെ പ്രകാശത്തിന്റെ പ്രഭയില്‍ മുഴുവന്‍ മനുഷ്യരും മനസ്സിലും കാഴ്ചയിലും വ്യക്തതയുള്ളവരായി മാറുന്നു; എല്ലാവരും പെട്ടെന്നുതന്നെ, ജീവിക്കുന്നതിന്റെ ആഹ്ലാദത്തിലേക്ക് ഉണര്‍ന്നെണീക്കുന്നു. മൂടല്‍മഞ്ഞിന്റെ ആവരണത്തിനടിയില്‍ ഞാന്‍ ലോകത്തെ നോക്കുന്നു. എല്ലാ മൃഗങ്ങളും വിശ്രമിക്കുകയാണ്;നേരിയ പ്രകാശം വന്നതുകൊണ്ട്,ഒരു പുതിയ ജീവിതം വരാനിരിക്കുന്നു എന്ന് അവയെല്ലാം തിരിച്ചറിയുന്നു. ഈ കാരണം കൊണ്ട് മൃഗങ്ങളും ഭക്ഷണം തേടി അവയുടെ മാളങ്ങളില്‍നിന്നും പുറത്തുവരികയാണ്. സസ്യങ്ങളും തീര്‍ച്ചയായും വ്യത്യസ്തമല്ല. പ്രകാശത്തിന്റെ പ്രഭയില്‍ അവയുടെ ഹരിതവര്‍ണമാര്‍ന്ന ഇലകള്‍ ഉജ്ജ്വലമായി തിളങ്ങുന്നു. ഞാന്‍ ഭൂമിയിലായിരിക്കുന്ന സമയത്ത് എനിക്കുവേണ്ടി അവയുടെ ഭാഗത്തുനിന്നും വേണ്ടതു ചെയ്യാന്‍ കാത്തിരിക്കുന്നു. എല്ലാ മനുഷ്യരും പ്രകാശത്തിന്റെ വരവിനായി കാത്തിരിക്കുന്നു. എന്നിരുന്നാലും അവര്‍ അതിന്റെ കടന്നുവരവിനെ ഭയപ്പെടുന്നു. അവരുടെ വൈരൂപ്യത്തെ ഇനിയും മറയ്ക്കുവാന്‍ സാധിക്കുകയില്ല എന്ന് അവര്‍ അതിയായി ആശങ്കപ്പെടുന്നു. കാരണം മനുഷ്യര്‍ തീര്‍ത്തും നഗ്നരാണ്. സ്വയം മറയ്ക്കുവാന്‍ അവര്‍ക്കൊന്നുമില്ല. അങ്ങനെ പ്രകാശത്തിന്റെ കടന്നുവരവിന്റെ ഫലമായി ഒട്ടനവധിപേര്‍ ഭയചകിതരായിരിക്കുന്നു. അതിന്റെ വരവുമൂലം അവര്‍ നടുക്കത്തിന്റെ ഒരവസ്ഥയിലാണ്. അനവധിയാളുകള്‍ വെളിച്ചത്തിന്റെ വരവു കണ്ട് അതിരില്ലാത്ത പശ്ചാത്താപത്തില്‍ ആണ്ടുപോയിരിക്കുന്നു. സ്വന്തം അശുദ്ധി അവരില്‍ വെറുപ്പുളവാക്കുന്നു. എന്നിരുന്നാലും, വസ്തുതകള്‍ക്ക് മാറ്റം വരുത്തുവാന്‍ അവര്‍ക്ക് കഴിവില്ലാത്തതിനാല്‍ ഞാന്‍ വിധി പ്രസ്താവിക്കുന്നതും കാത്തിരിക്കുകയല്ലാതെ അവര്‍ക്കൊന്നും ചെയ്യുവാന്‍ സാധിക്കുന്നില്ല. അന്ധകാരത്തിലെ സഹനത്താല്‍ ശുദ്ധീകരിക്കപ്പെട്ട അനവധിയാളുകള്‍ പ്രകാശം കാണുമ്പോള്‍, അതിന്റെ ഗഹനമായ അര്‍ഥത്താല്‍ പെട്ടെന്നു നടുങ്ങി, പ്രകാശം വീണ്ടും നഷ്ടപ്പെടുമോ എന്ന് വളരെയധികം ഭയപ്പെട്ട് അതിനെ നെഞ്ചോടു ചേര്‍ക്കുന്നു. അനവധിയാളുകള്‍ പ്രകാശത്തിന്റെ പെട്ടെന്നുള്ള കടന്നുവരവിനാല്‍ ഒട്ടും ബാധിക്കപ്പെടാതെ അവരുടെ നിത്യേനയുള്ള ജോലികളുമായി തുടര്‍ന്നുപോകുന്നു. കാരണം അനേക വര്‍ഷങ്ങളായി അവര്‍ അന്ധരായിരുന്നു. അതുകൊണ്ട് പ്രകാശം വന്ന കാര്യം അവര്‍ ശ്രദ്ധിച്ചില്ല എന്നു മാത്രമല്ല,അത് അവരില്‍ ഒരു വികാരവും ഉണര്‍ത്തിയതുമില്ല. മനുഷ്യഹൃദയങ്ങളില്‍ ഞാന്‍ ഉയര്‍ന്നവനോ താഴ്ന്നവനോ അല്ല. അവരെ സംബന്ധിച്ചിടത്തോളം ഞാന്‍ ഉണ്ടോ ഇല്ലയോ എന്നത് ഒരു വ്യത്യാസവും ഉണ്ടാക്കുന്നില്ല;ഞാന്‍ ഇല്ലായിരുന്നെങ്കില്‍ മനുഷ്യരുടെ ജീവിതം കൂടുതല്‍ ഏകാന്തമായിപ്പോകുമായിരുന്നു എന്നും ഞാന്‍ ഉണ്ടായിരുന്നെങ്കില്‍ അവരുടെ ജീവിതം കൂടുതല്‍ ആഹ്ലാദകരമാകുമായിരുന്നു എന്നൊന്നും ഇല്ലാത്തതുപോലെ. കാരണം മനുഷ്യര്‍ എന്നെ വിലമതിക്കുന്നില്ല. ഞാനവരില്‍ ഒരു സന്തോഷവും ഉണ്ടാക്കുന്നില്ല. എന്നിരുന്നാലും മനുഷ്യര്‍ എനിക്കൊരല്‍പ്പം കൂടുതല്‍ ആരാധന അര്‍പ്പിക്കുമ്പോഴേക്കും ഞാനവരോടുള്ള മനോഭാവത്തില്‍ മാറ്റം വരുത്തും. ഈ കാരണത്താല്‍, മനുഷ്യര്‍ ഈ നിയമം മനസ്സിലാക്കിയാല്‍ മാത്രമേ എനിക്കുവേണ്ടി പൂര്‍ണമായി സമര്‍പ്പിക്കുവാനും എന്റെ പക്കലുള്ളവ ചോദിക്കുവാനും ഉള്ള ഭാഗ്യം അവര്‍ക്ക് ലഭിക്കുന്നുള്ളൂ. തീര്‍ച്ചയായും അവര്‍ക്ക് എന്നോടുള്ള സ്നേഹം അവരുടെ സ്വന്തം താത്പര്യങ്ങളുമായി മാത്രം ബന്ധപ്പെട്ടതാണോ?തീര്‍ച്ചയായും അവര്‍ക്ക് എന്നിലുള്ള വിശ്വാസം ഞാനവര്‍ക്കു നല്‍കുന്ന കാര്യങ്ങളുമായി മാത്രം ബന്ധപ്പെട്ടതാണോ?എന്റെ പ്രകാശം കണ്ടിട്ടില്ലെങ്കില്‍ അവരുടെ വിശ്വാസം വഴി മനുഷ്യര്‍ക്ക് എന്നെ ആത്മാര്‍ഥമായി സ്നേഹിക്കുവാന്‍ സാധിക്കുകയില്ല എന്നാകുമോ?തീര്‍ച്ചയായും അവരുടെ ശക്തിയും ചൈതന്യവും ഇന്നത്തെ അവസ്ഥകളാല്‍ പരിമിതപ്പെട്ടതല്ല എന്നുണ്ടോ?മനുഷ്യന് എന്നെ സ്നേഹിക്കുവാന്‍ ധൈര്യം വേണം എന്നായിരിക്കുമോ?


എന്റെ അസ്തിത്വത്തിന്റെ ഫലമായി, അനേകം സൃഷ്ടവസ്തുക്കള്‍ അവ വസിക്കുന്ന ഇടങ്ങളില്‍ എനിക്ക് അനുസരണയോടെ കീഴ്പ്പെടുന്നു. എന്റെ ശിക്ഷണത്തിന്റെ അഭാവത്തില്‍ അവര്‍ ദുര്‍ന്നടപ്പില്‍ ഏര്‍പ്പെടുന്നില്ല. അതിനാല്‍ കരയിലെ രാജ്യങ്ങള്‍ക്കിടയില്‍ പര്‍വതങ്ങള്‍ അതിര്‍ത്തികളാകുകയും,സമുദ്രങ്ങള്‍ വ്യത്യസ്ത കരകളിലെ മനുഷ്യരെ തമ്മില്‍ അകറ്റിനിര്‍ത്തുന്ന തടസ്സങ്ങളാകുകയും ചെയ്യുന്നു. ഭൂമിക്ക് മുകളിലെ ഇടങ്ങളില്‍ മനുഷ്യനില്‍ നിന്നും മനുഷ്യനിലേക്ക് ഒഴുകുന്ന ഒന്നായി വായു മാറുന്നു. എന്റെ ഇച്ഛയ്ക്കനുസരിച്ചുള്ള ആവശ്യങ്ങള്‍ നിറവേറ്റുന്നതിനു മനുഷ്യര്‍ക്കു മാത്രമേ കഴിവില്ലാത്തതുള്ളൂ. അതിനാലാണ് ഞാന്‍ പറയുന്നത്,സൃഷ്ടികളിലെല്ലാറ്റിലും വച്ച് മനുഷ്യര്‍ മാത്രമാണ് അനുസരണയില്ലാത്തവര്‍ എന്ന വിഭാഗത്തില്‍പ്പെടുന്നത്. മനുഷ്യര്‍ ഒരിക്കലും എനിക്കായി സ്വയം സമര്‍പ്പിച്ചിട്ടില്ല. ഈ കാരണംകൊണ്ട്,ഞാന്‍ എപ്പോഴും മനുഷ്യരെ കർശനമായ അച്ചടക്കത്തിന്‍കീഴിലാണ് സൂക്ഷിച്ചിട്ടുള്ളത്. മനുഷ്യരാശിക്കു മധ്യേ,എന്റെ മഹത്ത്വം പ്രപഞ്ചം മുഴുവന്‍ വ്യാപിക്കുക എന്നത് സംഭവിക്കുകയാണെങ്കില്‍ ഞാന്‍ തീര്‍ച്ചയായും മനുഷ്യര്‍ക്കു മുമ്പില്‍ എന്റെ മഹത്ത്വം മുഴുവന്‍ വെളിവാക്കും. കാരണം,സ്വന്തം അശുദ്ധിയാല്‍ എന്റെ മഹത്ത്വം ദര്‍ശിക്കുവാന്‍ മനുഷ്യര്‍ അനര്‍ഹരായിത്തീര്‍ന്നിരിക്കുന്നു. അനേകായിരം വര്‍ഷങ്ങളോളം ഞാന്‍ പുറത്തു വരാതെ മറഞ്ഞിരുന്നു. ഈ കാരണം കൊണ്ട് എന്റെ മഹത്ത്വം അവര്‍ക്കു മുമ്പില്‍ ഒരിക്കലും പ്രകടമായില്ല. അവര്‍ എപ്പോഴും പാപത്തിന്റെ പടുകുഴിയിലേക്ക് വീണുകൊണ്ടിരുന്നു. ഞാന്‍ മനുഷ്യരുടെ നീതികേട് ക്ഷമിച്ചിരിക്കുന്നു. പക്ഷേ എങ്ങനെ സ്വയം സൂക്ഷിക്കണമെന്ന് അവര്‍ക്കറിയില്ല. പകരം അവര്‍ പാപത്തിനെപ്പോഴും വഴിപ്പെടുന്നു, അവരെ മുറിവേല്‍പ്പിക്കുവാന്‍ അവര്‍ പാപത്തെ അനുവദിക്കുന്നു. ഇത് മനുഷ്യരുടെ ആത്മാഭിമാനമില്ലായ്മയും ആത്മപ്രീതിയില്ലായ്മയുമല്ലേ കാണിക്കുന്നത്?മനുഷ്യരുടെ മധ്യേ,ആര്‍ക്കെങ്കിലും യഥാര്‍ഥത്തില്‍ സ്നേഹിക്കുവാന്‍ സാധിക്കുമോ?മനുഷ്യന്റെ ഭക്തിക്ക് എത്ര ഔണ്‍സ് ഭാരമുണ്ടാകും?മനുഷ്യരുടെ സത്യസന്ധത എന്നു പറയുന്നതിലേക്ക് കൃത്രിമമായ സംഗതികള്‍ കൂട്ടിച്ചേര്‍ക്കപ്പെട്ടിട്ടില്ലേ?അവരുടെ ആരാധന പൂര്‍ണമായും കലര്‍പ്പല്ലേ?വിഭജിക്കപ്പെടാത്ത സ്നേഹമാണ് ഞാന്‍ ആവശ്യപ്പെടുന്നത്. മനുഷ്യര്‍ എന്നെ അറിയുന്നില്ല. എന്നെ അറിയുവാന്‍ ശ്രമിച്ചാല്‍ തന്നെയും അവരുടെ യഥാർഥവും ആത്മാര്‍ഥവുമായ ഹൃദയം അവർ എനിക്ക് നല്‍കുന്നില്ല. മനുഷ്യര്‍ എനിക്കു നല്‍കാന്‍ തയ്യാറല്ലാത്തതു ഞാന്‍ പിടിച്ചുവാങ്ങുന്നില്ല. അവര്‍ എനിക്ക് ആരാധനയര്‍പ്പിക്കുന്നെങ്കില്‍ ഞാന്‍ വിഷമമൊന്നും കൂടാതെ അത് സ്വീകരിക്കും. എന്നാൽ, അവര്‍ എന്നില്‍ വിശ്വാസമര്‍പ്പിക്കുന്നില്ലെങ്കില്‍, തങ്ങളുടെ ഒരംശമെങ്കിലും എനിക്കര്‍പ്പിക്കുവാന്‍ തയ്യാറല്ലെങ്കില്‍, അതിന്റെ പേരില്‍ കൂടുതല്‍ പരിഭവിക്കാതെ ഞാന്‍ മറ്റേതെങ്കിലും തരത്തില്‍ അവരെ ഉപേക്ഷിക്കുകയും അവര്‍ക്ക് അര്‍ഹിക്കുന്ന ഒരിടം നല്‍കുകയും ചെയ്യും. ആകാശത്തു പായുന്ന മിന്നല്‍പ്പിണര്‍ മനുഷ്യനെ അടിച്ചുവീഴ്ത്തും. ഉയര്‍ന്ന മലനിരകള്‍ മറിഞ്ഞുവീണ് അവരെ മൂടും. വിശന്നുവലഞ്ഞ വന്യജീവികള്‍ അവരെ ഭക്ഷിക്കും. സമുദ്രങ്ങള്‍ ഉയര്‍ന്നുപൊങ്ങി അവരുടെ തലയ്ക്കു മീതെ വന്ന് അവരെ മൂടും. മനുഷ്യസഹോദരങ്ങള്‍ പരസ്പരം പോരടിച്ച് കൊന്നുതള്ളുമ്പോള്‍ എല്ലാ മനുഷ്യരും അവര്‍ക്കിടയില്‍ ഉയരുന്ന ദുരന്തങ്ങളില്‍ അവരുടെ സ്വന്തം നാശം തേടും.


മനുഷ്യരുടെ ഇടയില്‍ ദൈവരാജ്യം വികസിക്കുന്നു. അത് മനുഷ്യര്‍ക്കിടയില്‍ രൂപം കൊള്ളുന്നു. അത് മനുഷ്യര്‍ക്കിടയില്‍ ഉയര്‍ന്നു നില്‍ക്കുകയും ചെയ്യുന്നു. എന്റെ രാജ്യത്തെ നശിപ്പിക്കുവാന്‍ പ്രാപ്തിയുള്ള ഒരു ശക്തിയുമില്ല. ദൈവരാജ്യത്ത് ഇന്നുള്ള എന്റെ ജനങ്ങളില്‍, നിങ്ങളിലാരാണ് മനുഷ്യര്‍ക്കിടയില്‍ ഒരു മനുഷ്യനല്ലാത്തത്?നിങ്ങളിലാരാണ് മനുഷ്യന്റെ അവസ്ഥയ്ക്ക് പുറത്തുള്ളത്?എന്റെ പുതിയ ആരംഭസ്ഥാനം ജനങ്ങളോട് പ്രഖ്യാപിച്ചു കഴിയുമ്പോള്‍, എങ്ങനെയായിരിക്കും മനുഷ്യര്‍ പ്രതികരിക്കുക?മനുഷ്യരുടെ അവസ്ഥ നീ നിന്റെ സ്വന്തം കണ്ണുകള്‍ കൊണ്ട് കണ്ടിട്ടുണ്ട്. തീര്‍ച്ചയായും നീ എന്നേക്കും ഈ ലോകത്തില്‍ നിലനില്‍ക്കാം എന്ന പ്രതീക്ഷയൊന്നും വച്ചുപുലര്‍ത്തുന്നില്ലല്ലോ?ഞാനിപ്പോള്‍ എന്റെ ജനങ്ങള്‍ക്കിടയില്‍ നടക്കുന്നു. ഞാന്‍ അവര്‍ക്കിടയില്‍ വസിക്കുന്നു. ഇന്ന് എന്നോട് ആത്മാര്‍ഥമായ സ്നേഹമുള്ളവര്‍—അത്തരം ആളുകള്‍ അനുഗ്രഹിക്കപ്പെട്ടവരാണ്. എനിക്ക് സ്വയം കീഴ്പ്പെടുന്നവര്‍ അനുഗ്രഹിക്കപ്പെട്ടവരാണ്, അവര്‍ തീര്‍ച്ചയായും എന്റെ രാജ്യത്തില്‍ വസിക്കും. എന്നെ അറിയുന്നവര്‍ അനുഗ്രഹിക്കപ്പെട്ടവരാണ്,തീര്‍ച്ചയായും എന്റെ രാജ്യത്തില്‍ അവര്‍ക്ക് അധികാ再രം ലഭിക്കും. എന്നെ അന്വേഷിക്കുന്നവര്‍ അനുഗൃഹീതരാണ്, അവര്‍ തീര്‍ച്ചയായും സാത്താന്റെ ബന്ധനങ്ങളില്‍ നിന്നു രക്ഷപ്പെടുകയും എന്റെ അനുഗ്രഹങ്ങള്‍ ആസ്വദിക്കുകയും ചെയ്യും. സ്വയം ഉപേക്ഷിക്കുവാന്‍ കഴിവുള്ളവര്‍ അനുഗൃഹീതരാണ്, അവര്‍ തീര്‍ച്ചയായും എനിക്ക് സ്വന്തമാകുകയും എന്റെ രാജ്യത്തിന്റെ സമ്പത്തിന് അവകാശികളാകുകയും ചെയ്യും. എനിക്കുവേണ്ടി ഓടിനടക്കുന്നവരെ ഞാന്‍ ഓര്‍ക്കും. എനിക്കുവേണ്ടി ചെലവഴിക്കുന്നവരെ ഞാന്‍ സന്തോഷത്തോടെ ആലിംഗനം ചെയ്യും. എനിക്കുവേണ്ടി കാഴ്ചകള്‍ അര്‍പ്പിക്കുന്നവര്‍ക്ക് ഞാന്‍ സന്തോഷങ്ങള്‍ നൽകും. എന്റെ വാക്കുകളില്‍ സന്തോഷം കണ്ടെത്തുന്നവരെ ഞാന്‍ അനുഗ്രഹിക്കും. അവര്‍ തീര്‍ച്ചയായും എന്റെ രാജ്യത്തിന്റെ കഴുക്കോലുകള്‍ താങ്ങുന്ന തൂണുകളായിരിക്കും. എന്റെ ഭവനത്തില്‍ സമാനതകളില്ലാത്ത സമൃദ്ധി തീര്‍ച്ചയായും അവര്‍ക്കുണ്ടാകും. ആരെയും അവരുമായി താരതമ്യം ചെയ്യുവാന്‍ സാധിക്കുകയില്ല. നിങ്ങള്‍ക്ക് നൽകിയ അനുഗ്രഹങ്ങളെ നിങ്ങള്‍ എപ്പോഴെങ്കിലും സ്വീകരിച്ചിട്ടുണ്ടോ?നിങ്ങള്‍ക്കുവേണ്ടി നൽകിയ വാഗ്ദാനങ്ങളെ നിങ്ങള്‍ എപ്പോഴെങ്കിലും തേടിയിട്ടുണ്ടോ?നിങ്ങള്‍ തീര്‍ച്ചയായും,എന്റെ പ്രകാശത്തിന്റെ മാര്‍ഗദര്‍ശനത്തില്‍ അന്ധകാരശക്തികളുടെ ബന്ധനങ്ങള്‍ പൊട്ടിച്ചെറിയും. അന്ധകാരത്തിനു മധ്യേ, നിങ്ങളെ നയിക്കുന്ന പ്രകാശം നിങ്ങള്‍ക്ക് ഒരിക്കലും നഷ്ടപ്പെടുകയില്ല. നിങ്ങള്‍ തീര്‍ച്ചയായും എല്ലാ സൃഷ്ടികളുടെയും യജമാനന്‍ ആയിരിക്കും. നിങ്ങള്‍ തീര്‍ച്ചയായും സാത്താനു മുമ്പില്‍, അതിജീവിച്ച ഒരുവന്‍ ആയിരിക്കും. നിങ്ങള്‍ തീര്‍ച്ചയായും ചുവന്ന മഹാവ്യാളിയുടെ രാജ്യത്തിന്റെ പതനത്തില്‍ അനവധി ജനങ്ങള്‍ക്കിടയില്‍ നിന്ന് എന്റെ വിജയത്തിനു സാക്ഷിയാകും. നിങ്ങള്‍ തീര്‍ച്ചയായും സീനീംദേശത്ത് ഉലയാതെ ഉറച്ചുനിൽക്കും. നിങ്ങള്‍ അനുഭവിക്കുന്ന സഹനങ്ങളിലൂടെ എന്റെ അനുഗ്രഹങ്ങള്‍ക്ക് നിങ്ങള്‍ അവകാശികളാകും, തീര്‍ച്ചയായും എന്റെ മഹത്ത്വം പ്രപഞ്ചം മുഴുവന്‍ പ്രസരിപ്പിക്കുകയും ചെയ്യും.

മാര്‍ച്ച് 19, 1992

എന്‍റെ ഭവനത്തിലെ സമ്പത്ത് എണ്ണിത്തിട്ടപ്പെടുത്തുവാനും അളന്നുനോക്കുവാനും സാധിക്കാത്ത അത്രയുമുണ്ട്. എന്നിരുന്നാലും അവ ആസ്വദിക്കുന്നതിനായി മനുഷ്യന്‍ ഒരിക്കലും എന്‍റെ അടുക്കല്‍ വന്നിട്ടില്ല. മനുഷ്യന് ഒറ്റയ്ക്ക് സ്വയം ആസ്വദിക്കുവാനോ സ്വന്തം അധ്വാനം ഉപയോഗിച്ച് സ്വയം രക്ഷിക്കുവാനോ കഴിവില്ല. പകരം അവന്‍ എപ്പോഴും മറ്റുള്ളവരിലാണ് വിശ്വാസമര്‍പ്പിച്ചിട്ടുള്ളത്. ഞാന്‍ നോക്കുന്നവരില്‍ ആരും തന്നെ ഒരിക്കലുമെന്നെ സ്വമേധയാലോ നേരിട്ടോ തേടിയിട്ടില്ല. മറ്റുള്ളവരുടെ നിര്‍ബന്ധപ്രകാരം ഭൂരിപക്ഷത്തെ അനുകരിച്ചാണ് അവരെല്ലാവരും എന്‍റെ മുമ്പില്‍ വന്നിട്ടുള്ളത്. അതിനു വേണ്ട വിലകൊടുക്കുവാനോ സ്വന്തം ജീവന്‍ പരിപോഷിപ്പിക്കുന്നതിന് സമയം ചെലവഴിക്കുവാനോ അവര്‍ തയ്യാറല്ല. അതിനാല്‍, മനുഷ്യരില്‍ ആരും തന്നെ യാഥാര്‍ഥ്യത്തില്‍ ജീവിച്ചിട്ടില്ല. എല്ലാ മനുഷ്യരും അര്‍ഥമില്ലാത്ത ജീവിതമാണ് ജീവിക്കുന്നത്. കാലങ്ങളായി പിന്തുടര്‍ന്നുപോരുന്ന മനുഷ്യരുടെ രീതികളും സമ്പ്രദായങ്ങളും മൂലം എല്ലാ മനുഷ്യരുടെയും ശരീരത്തില്‍ മണ്ണിന്റെ മണം കലര്‍ന്നിരിക്കുന്നു. അതിന്‍റെ ഫലമായി മനുഷ്യനു സംവേദനശക്തി നഷ്ടപ്പെട്ടിരിക്കുന്നു. ലോകത്തിന്‍റെ ശൂന്യത അനുഭവിച്ചറിയാതെ പകരം ഈ മരവിച്ച ലോകത്ത് സ്വയം ആസ്വദിക്കുക എന്ന ജോലിയില്‍ അവന്‍ വ്യാപൃതനാകുന്നു. മനുഷ്യന്‍റെ ജീവിതത്തിന് നേരിയ ഊഷ്മളത പോലുമില്ല. മാനവികതയുടെയോ പ്രകാശത്തിന്‍റെയോ അവശേഷിപ്പും അവനിലില്ല—— എന്നിരുന്നാലും എപ്പോഴും അവന്‍ ഭോഗാസക്തിയില്‍ മുഴുകി മൂല്യമില്ലാത്ത ഒരു ജീവിതകാലം തിരക്കിട്ട്, ഒന്നും നേടാതെ അവന്‍ ജീവിച്ചുതീര്‍ക്കുന്നു. കണ്ണടച്ചുതുറക്കുന്നതിനു മുന്‍പ് മരണത്തിന്‍റെ ദിനം അടുത്തെത്തുകയും മനുഷ്യന്‍ കയ്പ്പേറിയ ഒരു മരണം വരിക്കുകയും ചെയ്യുന്നു. ഈ ലോകത്തില്‍ അവന്‍ ഒരിക്കലും ഒന്നും പൂര്‍ത്തിയാക്കിയിട്ടില്ല. ഒന്നും നേടിയിട്ടുമില്ല——അവന്‍ തിരക്കിട്ടു വരുന്നു, തിരക്കിട്ട് പോകുകയും ചെയ്യുന്നു. ഞാന്‍ കണ്ടിട്ടുള്ള ആരും എന്തെങ്കിലും കൊണ്ടുവരികയോ എന്തെങ്കിലും കൊണ്ടുപോകുകയോ ചെയ്തിട്ടില്ല. അതുകൊണ്ട് ഈ ലോകം നീതിയുക്തമല്ലെന്ന് മനുഷ്യന് തോന്നുന്നു. എന്നിരിക്കിലും, ഇവിടെനിന്നു വേഗം പോകുവാന്‍ ആരും തയ്യാറല്ല. എന്‍റെ സ്വര്‍ഗത്തില്‍ നിന്നുമുള്ള വാഗ്ദാനം പെട്ടെന്ന് മനുഷ്യര്‍ക്കിടയില്‍ വരുന്ന ദിവസത്തിനായി അവര്‍ കാത്തിരിക്കുക മാത്രം ചെയ്യുന്നു. വഴിതെറ്റിപ്പോകുന്ന സമയത്ത് ഒരിക്കല്‍ക്കൂടി നിത്യജീവന്‍റെ പാത ദര്‍ശിക്കുവാന്‍ അതവരെ അനുവദിക്കും. അങ്ങനെ, ഞാന്‍ അവനുനല്‍കിയ വാഗ്ദാനം ശരിക്കും പാലിച്ചോ എന്നു പരിശോധിക്കുവാന്‍ എന്‍റെ ഓരോ പ്രവൃത്തിയും ചെയ്തിയും അവന്‍ സൂക്ഷ്മമായി പരിശോധിക്കുന്നു. ക്ലേശങ്ങളുടെ മധ്യത്തിലായിരിക്കുമ്പോള്‍, അല്ലെങ്കില്‍ കഠിനമായ വേദനയിലായിരിക്കുമ്പോള്‍, പരീക്ഷണങ്ങളാല്‍ വലയു മ്പോള്‍, അല്ലെങ്കില്‍ വീഴാന്‍ പോകുമ്പോള്‍, തന്റെ പ്രശ്നങ്ങളില്‍ നിന്നും വേഗത്തില്‍ രക്ഷപ്പെടുവാനും ഉത്തമമായ മറ്റൊരു സ്ഥലത്തേക്ക് മരുവാനും വേണ്ടി മനുഷ്യന്‍ താന്‍ ജനിച്ച ദിവസത്തെ ശപിക്കുന്നു. എന്നാല്‍ പരീക്ഷണങ്ങള്‍ നീങ്ങിക്കഴിയുമ്പോള്‍ മനുഷ്യന്‍ സന്തോഷത്താല്‍ നിറയുന്നു. ഭൂമിയില്‍ ജനിച്ച ദിവസത്തെ അവന്‍ ആഘോഷിക്കുകയും ആ ദിവസത്തെ അനുഗ്രഹിക്കണമെന്ന് എന്നോട് ആവശ്യപ്പെടുകയും ചെയ്യുന്നു. മരണം രണ്ടാമതും തന്‍റെ മേല്‍ വരും എന്ന് അത്യധികം ഭയപ്പെട്ട് ഭൂതകാലത്ത് താന്‍ ചെയ്ത ശപഥങ്ങളെപ്പറ്റി അവന്‍ ഈ സമയത്ത് ഒട്ടും പരാമര്‍ശിക്കുന്നില്ല. എന്‍റെ കരങ്ങള്‍ ലോകത്തെ ഉയര്‍ത്തുമ്പോള്‍ മനുഷ്യര്‍ സന്തോഷത്താല്‍ നൃത്തം വയ്ക്കുന്നു. അവര്‍ ഇപ്പോള്‍ ദുഖിതരല്ല. അവരെല്ലാവരും എന്നെ ആശ്രയിക്കുന്നു. ഞാന്‍ കരങ്ങള്‍ കൊണ്ട് മുഖം മറയ്ക്കുമ്പോള്‍, മനുഷ്യരെ ഭൂമിയ്ക്കടിയിലേക്ക് താഴ്ത്തുമ്പോള്‍ പെട്ടെന്ന് അവര്‍ക്കു ശ്വാസം മുട്ടുന്നു. അവര്‍ക്കതിജീവിക്കുവാന്‍ സാധിക്കുന്നില്ല. ഞാന്‍ അവരെ നശിപ്പിക്കുമെന്ന് ഭയപ്പെട്ട് അവരെല്ലാവരും എന്നെ വിളിച്ച് കരയുന്നു. കാരണം ഞാന്‍ മഹത്ത്വപ്പെടുന്ന ദിനം ദര്‍ശിക്കുവാന്‍ അവരെല്ലാവരും ആഗ്രഹിക്കുന്നു. മനുഷ്യന്‍ എന്‍റെ ദിനത്തെ തന്‍റെ നിലനില്‍പ്പിന്റെ മൂലധനമായിട്ടാണ് കാണുന്നത്. എന്‍റെ മഹത്ത്വം ആഗതമാകുന്ന ദിവസത്തിനായി മനുഷ്യര്‍ ആഗ്രഹിക്കുന്നതുകൊണ്ട് മാത്രമാണ് മനുഷ്യവര്‍ഗം ഈ ദിവസം വരെ നിലനിന്നത്. എന്‍റെ അധരത്തില്‍ നിന്നും ഉരുവായ അനുഗ്രഹമെന്തെന്നാല്‍ അന്ത്യനാളുകളില്‍ ജനിക്കുന്നവര്‍ എന്‍റെ മഹത്ത്വം കാണുവാന്‍ ഭാഗ്യം ചെയ്തവരാണ്.

കഴിഞ്ഞ യുഗങ്ങളിലായി അനേകം പേര്‍ നിരാശയോടെയും വിമുഖതയോടെയും ഈ ലോകംവിട്ടു പോയിട്ടുണ്ട്. പ്രതീക്ഷയോടെയും വിശ്വാസത്തോടെയും അനേകര്‍ ഈ ലോകത്തിലേക്കു വന്നിട്ടുമുണ്ട്. അനേകര്‍ക്ക് വരുവാന്‍ ഞാന്‍ സജ്ജീകരണമൊരുക്കി. അനേകരെ പറഞ്ഞയച്ചു. എണ്ണമറ്റ ആളുകള്‍ എന്‍റെ കരങ്ങളിലൂടെ കടന്നുപോയി. അനേകം ആത്മാക്കള്‍ ഹേഡീസിലേക്ക് തള്ളപ്പെട്ടിട്ടുണ്ട്. അനേകര്‍ ജഡത്തില്‍ ജീവിച്ചു. അനേകര്‍ മരിക്കുകയും ഭൂമിയില്‍ പുനര്‍ജനിക്കുകയും ചെയ്തു. എന്നിരുന്നാലും അവരിലാര്‍ക്കും ദൈവരാജ്യത്തിന്‍റെ ഇന്നുള്ള അനുഗ്രഹങ്ങള്‍ ആസ്വദിക്കുവാന്‍ അവസരം ലഭിച്ചില്ല. ഞാന്‍ മനുഷ്യര്‍ക്ക് ഒരുപാട് നല്‍കി. എന്നിട്ടും അവന്‍ വളരെ കുറച്ചേ നേടിയുള്ളൂ. കാരണം സാത്താന്‍റെ ശക്തികളുടെ കടന്നാക്രമണം മൂലം എന്‍റെ സമ്പത്തെല്ലാം അവന് ആസ്വദിക്കുവാന്‍ സാധിക്കാതായി. അവയെ നോക്കിക്കാണുവാനുള്ള സൗഭാഗ്യം മാത്രമേ അവനു ലഭിച്ചുള്ളൂ. അവയെ പൂര്‍ണമായി ആസ്വദിക്കുവാന്‍ അവനൊരിക്കലും സാധിച്ചിട്ടില്ല. സ്വര്‍ഗത്തിലെ സമ്പത്തു സ്വീകരിക്കുവാനുള്ള സ്വന്തം ശരീരത്തിനുള്ളിലെ നിലവറ അവന്‍ ഒരിക്കലും കണ്ടെത്തിയിട്ടില്ല. അതുകൊണ്ട് ഞാന്‍ അവനുമേല്‍ ചൊരിഞ്ഞ അനുഗ്രഹങ്ങള്‍ അവന് നഷ്ടപ്പെട്ടിരിക്കുന്നു. മനുഷ്യന്‍റെ ആത്മാവു തന്നെയല്ലേ അവനെ എന്‍റെ ആത്മാവുമായി ബന്ധിപ്പിക്കുന്ന ഉപാധി? എന്തുകൊണ്ടാണ് മനുഷ്യന്‍ ശരീരം കൊണ്ട് എന്നോടടുക്കുകയും എന്നാല്‍ ആത്മാവുകൊണ്ടടുക്കുക എന്നത് അവന് അസാധ്യമായിരിക്കുകയും ചെയ്യുന്നത്? എന്തുകൊണ്ടാണ് മനുഷ്യന്‍ സ്വന്തം ആത്മാവുമായി എന്നെ ഒരിക്കലും ഇടപെടുത്താതിരുന്നത്? എന്തുകൊണ്ടാണ് അവന്‍ ശരീരം കൊണ്ട് എന്നോടടുക്കുകയും, എന്നാല്‍ ആത്മാവുകൊണ്ട് അടുക്കുവാന്‍ അവന് സാധിക്കാതിരിക്കുകയും ചെയ്യുന്നത്? എന്‍റെ യഥാര്‍ഥമുഖം മനുഷ്യന്‍റെ മുഖമാണോ? എന്തുകൊണ്ടാണ് മനുഷ്യന്‍ എന്‍റെ സത്ത അറിയാത്തത്? മനുഷ്യന്‍റെ ആത്മാവില്‍ എന്‍റെ ഒരു അടയാളം പോലും ഒരിക്കലും ഉണ്ടായിട്ടില്ലേ? ഞാന്‍ മനുഷ്യന്‍റെ ആത്മാവില്‍ നിന്നും പൂര്‍ണമായും അപ്രത്യക്ഷനായോ? ആത്മീയതലത്തിലേക്ക് കടക്കുന്നില്ലെങ്കില്‍ മനുഷ്യന് എങ്ങനെയാണ് എന്‍റെ ഉദ്ദേശ്യങ്ങള്‍ മനസിലാക്കുവാന്‍ സാധിക്കുക? മനുഷ്യന്‍റെ ദൃഷ്ടിയില്‍ ആത്മീയതലത്തിലേക്ക് നേരിട്ടു പ്രവേശിക്കുവാന്‍ സാധിക്കുന്ന എന്തെങ്കിലും ഉണ്ടോ? അനവധി തവണ ഞാനെന്‍റെ ആത്മാവിനാല്‍ മനുഷ്യനെ വിളിച്ചു. എന്നാല്‍ ഞാനവനെ നോവിച്ചതുപോലെയാണ് മനുഷ്യന്‍ പെരുമാറുന്നത്. ഞാനവനെ മറ്റൊരു ലോകത്തേക്ക് നയിക്കും എന്ന വലിയ ഭയത്താല്‍ അവന്‍ എന്നെ അകലെനിന്നു മാത്രം വീക്ഷിക്കുന്നു. ഞാന്‍ പലതവണ മനുഷ്യന്‍റെ ആത്മാവില്‍ അന്വേഷിച്ചു. എന്നാല്‍ ഞാന്‍ അവന്‍റെ ഭവനത്തില്‍ കടന്ന്‍ അവന് സ്വന്തമായതെല്ലാം പിടിച്ചെടുക്കുവാനുള്ള അവസരം ഉപയോഗിക്കുമെന്ന് വളരെയധികം ഭയപ്പെട്ടിരിക്കുന്ന അവന്‍ ഇതൊന്നും അറിയുന്നില്ല. 

അങ്ങനെ അവന്‍ എന്നെ വാതിലടച്ച് പുറത്തു നിര്‍ത്തുന്നു. അവിടെ ഞാനും മുറുക്കിയടച്ച വാതിലും മാത്രം ബാക്കിയാകുന്നു. അനവധി തവണ മനുഷ്യന്‍ വീഴുകയും ഞാനവനെ താങ്ങുകയും ചെയ്തിട്ടുണ്ട്. എന്നിരുന്നാലും ഉണര്‍ന്നുകഴിഞ്ഞാലുടന്‍ അവനെന്നെ വിട്ടു പോകുന്നു. എന്‍റെ സ്നേഹത്താല്‍ സ്പര്‍ശിക്കപ്പെടാതെ എന്നെ സംശയത്തോടെ നോക്കുന്നു. ഞാനൊരിക്കലും മനുഷ്യന്‍റെ ഹൃദയത്തെ ഊഷ്മളമാക്കിയിട്ടില്ല. മനുഷ്യന്‍ ഒരു വികാരമില്ലാത്ത കഠിനഹൃദയനായ ഒരു മൃഗമാണ്. എന്‍റെ ആലിംഗനം അവനില്‍ സ്നേഹമുണര്‍ത്തുന്നുണ്ടെങ്കിലും അതൊരിക്കലും അവനെ ആഴത്തില്‍ സ്പര്‍ശിക്കുന്നില്ല. മലമുകളിലെ പ്രാകൃതനെപ്പോലെയാണ് മനുഷ്യന്‍. മനുഷ്യവര്‍ഗത്തോടുള്ള എന്‍റെ വാത്സല്യത്തെയൊന്നാകെ അവനൊരിക്കലും വിലമതിച്ചിട്ടില്ല. അവന്‍ എന്‍റെ അടുക്കല്‍ വരുവാന്‍ വിസ്സമതിച്ച് വന്യമൃഗങ്ങള്‍ ആക്രമിക്കുവാന്‍ സാധ്യതയുള്ള പര്‍വതങ്ങളില്‍ വസിക്കുവാന്‍ ഇഷ്ടപ്പെടുന്നു——എന്നിരുന്നാലും എന്നില്‍ ആശ്രയം തേടുവാന്‍ അവന്‍ ഒരുക്കമല്ല. ഞാനൊരു മനുഷ്യനെയും നിര്‍ബന്ധിക്കുന്നില്ല: ഞാന്‍ എന്‍റെ പ്രവൃത്തി ചെയ്യുന്നു. മഹാസമുദ്രത്തിന്‍റെ മധ്യത്തില്‍ നിന്ന്‍ അവന്‍ എന്‍റെ കരയിലേക്ക് നീന്തിയടുക്കുന്ന ഒരു ദിവസം വരും. അപ്പോള്‍ അവന് ഭൂമിയിലെ എല്ലാ സമ്പത്തും ആസ്വദിക്കുവാനും കടലിനാല്‍ വിഴുങ്ങപ്പെടും എന്ന ഭയം ഉപേക്ഷിക്കുവാനും സാധിക്കും.

എന്റെ വചനങ്ങള്‍ നിറവേറപ്പെടുമ്പോള്‍ ദൈവരാജ്യം പതുക്കെ ഭൂമിയില്‍ രൂപം കൊള്ളുകയും മനുഷ്യന്‍ സാവകാശം സാധാരണ നിലയിലേക്ക് മടങ്ങി വരികയും ചെയ്യുന്നു. അങ്ങനെ എന്‍റെ ഹൃദയത്തിലെ രാജ്യം ഭൂമിയില്‍ സ്ഥാപിതമാകുന്നു. ദൈവരാജ്യത്തില്‍ ദൈവത്തിന്‍റെ എല്ലാ ജനങ്ങളും സാധാരണ മനുഷ്യജീവിതം വീണ്ടെടുക്കുന്നു. തണുത്തുറഞ്ഞ മഞ്ഞുകാലം പോയിക്കഴിഞ്ഞു. പകരം വസന്തകാലനഗരങ്ങളുടെ ലോകം വന്നുചേര്‍ന്നിരിക്കുന്നു. അവിടെ വര്‍ഷം മുഴുവന്‍ വസന്തമാണ്. മനുഷ്യന്‍റെ മ്ലാനമായ, ദുരിതം നിറഞ്ഞ ലോകത്തെ ഇനി ആളുകള്‍ക്ക് അഭിമുഖീകരിക്കേണ്ടതില്ല. മനുഷ്യന്‍റെ ലോകത്തെ തണുത്തുറഞ്ഞ ശൈത്യവും അവര്‍ അഭിമുഖീകരിക്കുന്നില്ല. ആളുകള്‍ പരസ്പരം പോരടിക്കുന്നില്ല. രാജ്യങ്ങള്‍ പരസ്പരം യുദ്ധത്തില്‍ ഏര്‍പ്പെടുന്നില്ല. കൂട്ടക്കൊലകളും കൂട്ടക്കൊലകളില്‍ നിന്നൊഴുകുന്ന രക്തപ്പുഴകളുമില്ല; എല്ലാ നാടുകളും സന്തോഷം കൊണ്ട് നിറഞ്ഞിരിക്കുന്നു. എല്ലായിടത്തും മനുഷ്യര്‍ക്കിടയില്‍ ഊഷ്മളത നിറഞ്ഞുകവിയുന്നു. ഞാന്‍ ലോകത്തിലുടനീളം സഞ്ചരിക്കുന്നു. എന്‍റെ സിംഹാസനത്തിലിരുന്ന് ഞാന്‍ ആസ്വദിക്കുന്നു. ഞാന്‍ നക്ഷത്രങ്ങള്‍ക്കിടയില്‍ ജീവിക്കുന്നു. മാലാഖമാര്‍ എനിക്കുവേണ്ടി പുതിയ ഗാനങ്ങളും നൃത്തങ്ങളും അവതരിപ്പിക്കുന്നു. സ്വന്തം ദൗർബല്യത്തെപ്രതി അവരിപ്പോള്‍ കണ്ണീരൊഴുക്കുന്നില്ല. എനിക്കുമുമ്പില്‍ മാലാഖമാര്‍ കരയുന്ന സ്വരം ഞാനിപ്പോള്‍ കേള്‍ക്കാറില്ല. ഇപ്പോള്‍ ആരും ക്ലേശങ്ങളെക്കുറിച്ച് എന്നോടു പരാതി പറയുന്നില്ല. ഇന്ന്‍ നിങ്ങളെല്ലാവരും എനിക്കു മുന്‍പില്‍ ജീവിക്കുന്നു; നാളെ നിങ്ങള്‍ എല്ലാവരും എന്‍റെ രാജ്യത്തില്‍ വസിക്കും. ഇതല്ലേ ഞാന്‍ മനുഷ്യനു നല്‍കുന്ന ഏറ്റവും വലിയ അനുഗ്രഹം? കാരണം ഇന്നൊടുക്കുന്ന വിലകൊണ്ട് നാളെയുടെ അനുഗ്രഹങ്ങള്‍ക്കു നിങ്ങള്‍ അവകാശികളാകും. എന്‍റെ മഹത്ത്വത്തില്‍ വസിക്കുകയും ചെയ്യും. എന്നിട്ടും എന്‍റെ ആത്മാവിന്‍റെ സത്തയുമായി ഇടപെടാന്‍ നിങ്ങള്‍ ആഗ്രഹിക്കുന്നില്ലേ? ഇപ്പോഴും നിങ്ങള്‍ സ്വയം നശിപ്പിക്കുവാന്‍ ആഗ്രഹിക്കുന്നുണ്ടോ? ആളുകള്‍ അവര്‍ക്ക് കണ്ണില്‍ കാണുവാന്‍ കഴിയുന്ന വാഗ്ദാനങ്ങള്‍, അവ നശ്വരമാണെങ്കിലും, പിന്തുടരുവാന്‍ തയ്യാറാണ്. എന്നിരുന്നാലും ആരും ഭാവിയെക്കുറിച്ചുള്ള വാഗ്ദാനങ്ങള്‍, അവ നിത്യമായി നിലനിക്കുന്നതാണെങ്കില്‍ക്കൂടി, സ്വീകരിക്കുവാന്‍ തയ്യാറല്ല. മനുഷ്യര്‍ക്ക് കാണുവാന്‍ കഴിയുന്ന സംഗതികളാണ് ഞാന്‍ ഉന്മൂലനം ചെയ്യുവാന്‍ പോകുന്നവ. മനുഷ്യനു കാണുവാന്‍ സാധിക്കാത്ത കാര്യങ്ങളാണ് ഞാന്‍ പൂര്‍ത്തിയാക്കുവാന്‍ പോകുന്നവ. ഇതാണ് ദൈവവും മനുഷ്യനും തമ്മിലുള്ള വ്യത്യാസം.

എന്‍റെ ദിവസം എന്നുവരുമെന്ന് മനുഷ്യന്‍ കണക്കുകൂട്ടിയിട്ടുണ്ട്. എന്നിരുന്നാലും കൃത്യമായ ദിവസം ആരും ഒരിക്കലും അറിഞ്ഞിട്ടില്ല. അതുകൊണ്ട് മനുഷ്യനു ആ അജ്ഞതയില്‍ ജീവിക്കുവാന്‍ മാത്രമേ സാധിക്കുന്നുള്ളൂ. മനുഷ്യന്‍റെ അഭിലാഷങ്ങള്‍ പരിധികളിലാത്ത ആകാശങ്ങളില്‍ പ്രതിധ്വനിക്കുകയും പിന്നെ അപ്രത്യക്ഷമാകുകയും ചെയ്യുന്നതുകൊണ്ട്, ഇന്നത്തെ അവസ്ഥകളിലേക്ക് അധപതിക്കുമാറ് മനുഷ്യനു പിന്നേയും പിന്നേയും പ്രതീക്ഷ നഷ്ടപ്പെട്ടിരിക്കുന്നു. എന്‍റെ അരുളപ്പാടുകളുടെ ലക്ഷ്യം മനുഷ്യനെ തീയതികള്‍ ഓര്‍ത്തുവയ്ക്കാന്‍ നിര്‍ബന്ധിക്കുകയല്ല. അവന്‍റെ നിരാശയുടെ ഫലമായിട്ടുള്ള നാശത്തിലേക്ക് അവനെ നയിക്കുകയുമല്ല. മനുഷ്യനെക്കൊണ്ട് എന്‍റെ വാഗ്ദാനം സ്വീകരിപ്പിക്കുവാന്‍ ഞാന്‍ ആഗ്രഹിക്കുന്നു. ലോകത്തെമ്പാടുമുള്ള ജനങ്ങള്‍ എന്‍റെ വാഗ്ദാനത്തില്‍ പങ്കുപറ്റണമെന്നും ഞാന്‍ ആഗ്രഹിക്കുന്നു. ജീവന്‍ തുടിക്കുന്ന, ജീവിക്കുന്ന സൃഷ്ടികളെയാണ് എനിക്കാവശ്യം. മരണത്തിലേക്ക് ആണ്ടുപോയ ശവശരീരങ്ങളെയല്ല. ഞാന്‍ എന്‍റെ രാജ്യത്തെ മേശയില്‍ ചാരിയിരിക്കുന്നതിനാല്‍ ഭൂമിയിലെ എല്ലാ ആളുകളോടും എന്‍റെ പരിശോധനയ്ക്ക് വിധേയരാകുവാന്‍ ഞാന്‍ ആജ്ഞാപിക്കും. എന്‍റെ മുമ്പില്‍ ഒരു അവിശുദ്ധവസ്തുവിന്‍റെയും

സാന്നിധ്യം ഞാന്‍ അനുവദിക്കുന്നില്ല. എന്‍റെ പ്രവൃത്തിയില്‍ ഒരു മനുഷ്യന്‍റെയും ഇടപെടല്‍ ഞാന്‍ പൊറുക്കുന്നില്ല. എന്‍റെ പ്രവൃത്തിയില്‍ ഇടപെടുന്നവരെല്ലാം തുറുങ്കിലടയ്ക്കപ്പെടുന്നു. അവിടെനിന്ന്‍ സ്വാതന്ത്ര്യം നേടിയാലും ദുരന്തം അവരെ വേട്ടയാടുന്നു. ഭൂമിയുടെ പൊള്ളുന്ന അഗ്നിനാളങ്ങള്‍ അവര്‍ ഏറ്റുവാങ്ങുന്നു. ഞാന്‍ എന്‍റെ അവതാരം ചെയ്ത മനുഷ്യരൂപത്തിലായിരിക്കുമ്പോള്‍, ആരെല്ലാം എന്‍റെ പ്രവൃത്തിയെക്കുറിച്ച് എന്‍റെ മനുഷ്യാവതാരവുമായി വാദപ്രതിവാദത്തില്‍ ഏര്‍പ്പെടുന്നുവോ, അവരെയെല്ലാവരും ഞാന്‍ വെറുക്കും. ഭൂമിയില്‍ എനിക്കു ഉടയവരില്ല എന്ന്‍ പലതവണ ഞാന്‍ മനുഷ്യരെ ഓര്‍മ്മിപ്പിച്ചിട്ടുണ്ട് ആരെല്ലാം എന്നെ അവര്‍ക്ക് തുല്യനായി കാണുന്നുവോ, എന്നോടൊപ്പമുള്ള ഭൂതകാലത്തെക്കുറിച്ച് സ്മരിക്കാമല്ലോ എന്നുകരുതി ആരെല്ലാം എന്നെ അവരിലേക്ക് വലിച്ചടുപ്പിക്കുന്നുവോ, 

അവരെല്ലാം നാശത്തിന് വിധേയരാകും. ഇതാണ് ഞാന്‍ ആജ്ഞാപിക്കുന്നത്. ഇത്തരം കാര്യങ്ങളില്‍ ഞാന്‍ മനുഷ്യരോട് അല്പം പോലും വിട്ടുവീഴ്ച കാണിക്കുന്നില്ല. എന്‍റെ പ്രവൃത്തികളില്‍ ഇടപെടുകയും എന്നെ ഉപദേശിക്കുകയും ചെയ്യുന്നവരെല്ലാം എന്‍റെ കഠിനശിക്ഷക്ക് വിധേയരാകും. അവരോടു ഒരിക്കലും ഞാന്‍ ക്ഷമിക്കുകയില്ല. ഞാന്‍ വ്യക്തമായി സംസാരിക്കുന്നില്ലെങ്കില്‍ മനുഷ്യന്‍ ഒരിക്കലും സ്വബോധത്തിലേക്ക് വരികയില്ല. അറിയാതെ എന്‍റെ കഠിനശിക്ഷക്ക് വിധേയരാകുകയും ചെയ്യും——കാരണം മനുഷ്യാവതാരത്തിലുള്ള എന്നെ മനുഷ്യന്‍ അറിയുന്നില്ല.

മാര്‍ച്ച് 20, 1992

മനുഷ്യന്‍ എന്‍റെ വെളിച്ചത്തിനു മധ്യേ വീഴുന്നു, എന്‍റെ മോചനത്തിന്‍റെ ഫലമായി വീണ്ടുമെഴുന്നേല്‍ക്കുന്നു. ഞാന്‍ മുഴുവന്‍ പ്രപഞ്ചത്തിനും മോക്ഷം കൊണ്ടുവരുമ്പോള്‍, മനുഷ്യന്‍ എന്‍റെ പുനസ്ഥാപനത്തിന്‍റെ ധാരയിലേക്ക് പ്രവേശിക്കുവാനുള്ള വഴി തേടുന്നു. എന്നിട്ടും ഒന്നും അവശേഷിപ്പിക്കാതെ ഈ പുനസ്ഥാപനത്തിന്‍റെ പ്രവാഹത്തില്‍ ഒലിച്ചുപോകുന്ന അനവധിപേരുണ്ട്. കുത്തിയൊലിച്ചുവരുന്ന ജലപ്രവാഹത്താല്‍ വലയം ചെയ്യപ്പെട്ട് മുങ്ങിത്താഴുന്ന അനവധി പേരുണ്ട്. എന്നാല്‍ ഒരിക്കലും ദിശാബോധം നഷ്ടപ്പെടാതെ ഈ ജലപ്രവാഹത്തില്‍ പതറാതെ നില്‍ക്കുന്ന മറ്റനേകരുമുണ്ട്. അങ്ങനെ അവര്‍ ഇന്നുവരെ ഈ ജലപ്രവാഹത്തെ പിന്തുടര്‍ന്നിരിക്കുന്നു. ഞാന്‍ മനുഷ്യനോടൊപ്പം ഓരോ ചുവടും മുന്നോട്ടു വയ്ക്കുന്നു. എന്നിരുന്നാലും മനുഷ്യന്‍ എന്നെ ഒരിക്കലും അറിഞ്ഞിട്ടില്ല. ഞാന്‍ പുറമെ ധരിക്കുന്ന വസ്ത്രങ്ങള്‍ മാത്രമേ അവനറിയുകയുള്ളൂ. എന്നാല്‍ എന്നില്‍ മറഞ്ഞിരിക്കുന്ന സമ്പത്തിനെക്കുറിച്ച് അവനറിവില്ല. ഞാന്‍ മനുഷ്യനെ പരിപോഷിപ്പിക്കുകയും ഓരോ ദിവസവും അവനു വേണ്ടതെല്ലാം നല്‍കുകയും ചെയ്യുന്നുണ്ടെങ്കിലും അവന് യഥാര്‍ഥസ്വീകരണത്തിനുള്ള പ്രാപ്തിയില്ല. ഞാന്‍ നല്‍കിയിട്ടുള്ള സമ്പത്തെല്ലാം സ്വീകരിക്കുവാനും അവന് സാധിക്കുന്നില്ല. മനുഷ്യന്‍റെ ദുഷിപ്പുകളില്‍ ഒന്നുപോലും എന്‍റെ ശ്രദ്ധയില്‍പ്പെടാതെ പോകുന്നില്ല; ജലത്തില്‍ പ്രതിഫലിക്കുന്ന ശോഭയാര്‍ന്ന ചന്ദ്രനെപ്പോലെ അവന്‍റെ അന്തരംഗം എനിക്കത്രയും വ്യക്തമാണ്. ഞാന്‍ മനുഷ്യനോടു അശ്രദ്ധമായി പെരുമാറുന്നില്ല. ഞാന്‍ അവനുവേണ്ടി മനസില്ലാമനസോടെ ഒന്നും ചെയ്യുന്നുമില്ല; മനുഷ്യന്‍ സ്വന്തം ഉത്തരവാദിത്തം ഏറ്റെടുക്കുവാന്‍ പ്രാപ്തിയില്ല എന്നതുമാത്രമാണ് പ്രശ്നം. അങ്ങനെ മനുഷ്യവര്‍ഗം എപ്പോഴും ദുഷിച്ചതായിരിക്കുന്നു. ഇന്നുവരെ ആ ദുഷിപ്പില്‍നിന്നും മോചനം നേടുവാന്‍ സാധിക്കാതെ തുടരുകയും ചെയ്യുന്നു. പാവം ദൈന്യതയാര്‍ന്ന മനുഷ്യവര്‍ഗം! എന്തുകൊണ്ടാണ് മനുഷ്യന്‍ എന്നെ സ്നേഹിക്കുകയും എന്നാല്‍ എന്‍റെ ആത്മാവിന്‍റെ ഉദ്ദേശ്യങ്ങള്‍ പിന്തുടരാന്‍ അവര്‍ക്ക് സാധിക്കാതിരിക്കുകയും ചെയ്യുന്നത്? ഞാന്‍ യഥാര്‍ഥത്തില്‍ മനുഷ്യര്‍ക്ക് സ്വയം വെളിപ്പെടുത്തിയില്ലേ? മനുഷ്യര്‍ ഒരിക്കലും യഥാര്‍ഥത്തില്‍ എന്‍റെ മുഖം കണ്ടിട്ടില്ലേ? ഞാന്‍ മനുഷ്യരോടു വളരെ കുറച്ചു കാരുണ്യം മാത്രമേ കാണിച്ചിട്ടുള്ളൂ എന്നായിരിക്കുമോ? അല്ലയോ മനുഷ്യവര്‍ഗം മുഴുവനിലെയും നിഷേധികളേ! അവര്‍ എന്‍റെ പാദങ്ങള്‍ക്കു കീഴെ ഞെരിക്കപ്പെടണം; എന്‍റെ കഠിനശിക്ഷയില്‍ അവര്‍ ഇല്ലാതാകണം. എന്‍റെ മഹത്തായ സംരംഭം പൂര്‍ത്തിയാകുന്ന ദിവസം അവര്‍ മനുഷ്യര്‍ക്കിടയില്‍ നിന്നും പുറത്താക്കപ്പെടുകയും, അങ്ങനെ മുഴുവന്‍ മനുഷ്യവര്‍ഗത്തിനുമുന്‍പിലും അവരുടെ വികൃതമുഖം വെളിവാകുകയും വേണം. ഈ ലോകം മുഴുവന്‍ അത്യധികം കലുഷിതമാണ്. അതിന്‍റെ ആരവങ്ങള്‍ അത്യധികം വലുതാണ്. അതുകൊണ്ട് മനുഷ്യന്‍ എന്‍റെ മുഖം തേടുന്നതിലും എന്‍റെ ഹൃദയത്തെ മനസിലാക്കുന്നതിലും വളരെയധികം അലസത കാണിക്കുന്നു. മനുഷ്യന്‍ വളരെ വിരളമായേ എന്‍റെ മുഖം കാണുകയോ എന്‍റെ ശബ്ദം കേള്‍ക്കുകയോ ചെയ്യുന്നുള്ളൂ എന്ന വസ്തുതയ്ക്ക് ഇതാണ് കാരണം. ഇതല്ലേ മനുഷ്യന്‍റെ ദുഷിപ്പിന്‍റെ കാരണം? ഇതുകൊണ്ടല്ലേ മനുഷ്യനു പോരായ്മകളുള്ളത്? മനുഷ്യവര്‍ഗം മുഴുവനും എപ്പോഴും എന്‍റെ കരുതലിലായിരുന്നു. അങ്ങനെയല്ലായിരുന്നെങ്കില്‍, ഞാന്‍ കാരുണ്യവാനല്ലായിരുന്നെങ്കില്‍, ഈ ദിവസം വരെ ആര് അതിജീവിക്കുമായിരുന്നു?എന്നിലുള്ള സമ്പത്തിന് സമാനതകളില്ല. എന്നിരുന്നാലും എല്ലാ ദുരന്തങ്ങളും എന്‍റെ കരങ്ങളിലുണ്ട്——തോന്നുമ്പോഴെല്ലാം ദുരന്തങ്ങളില്‍ നിന്നും രക്ഷപ്പെടാന്‍ ആര്‍ക്കാണ് സാധിക്കുക? മനുഷ്യന്‍റെ പ്രാര്‍ഥനകള്‍ക്കോ അവന്‍റെ ഹൃദയത്തിനുള്ളിലെ തേങ്ങലിനോ അവനെയതിന് പ്രാപ്തനാക്കുവാന്‍ സാധിക്കുമോ? മനുഷ്യന്‍ ഒരിക്കലും ആത്മാര്‍ഥമായി എന്നോടു പ്രാര്‍ഥിച്ചിട്ടില്ല. അതിനാല്‍ മുഴുവന്‍ മനുഷ്യവര്‍ഗത്തിലും ഒരുവന്‍ പോലും അവന്റെ മുഴുവന്‍ ജീവിതവും സത്യത്തിന്‍റെ പ്രകാശത്തില്‍ ജീവിച്ചിട്ടില്ല; ഇടയ്ക്കിടെ അണയുകയും തെളിയുകയും ചെയ്യുന്ന പ്രകാശനാളത്തില്‍ മാത്രമാണു മനുഷ്യര്‍ ജീവിക്കുന്നത്. ഇതാണ് യഥാര്‍ഥത്തില്‍ മനുഷ്യനെ അവരുടെ ഇന്നത്തെ അപര്യാപ്തതയിലേക്ക് നയിച്ചത്.

എല്ലാവരും എന്നില്‍ നിന്നും എന്തെങ്കിലും ലഭിക്കുവാനായി എനിക്കുവേണ്ടി എന്തുവേണമെങ്കിലും ചെയ്യുവാന്‍ തയ്യാറായി അക്ഷമയോടെ കാത്തിരിക്കുകയാണ്. അതുകൊണ്ട്, മനുഷ്യന്‍റെ മനശാസ്ത്രമനുസരിച്ച് യഥാര്‍ഥ സ്നേഹത്തെ ഉളവാക്കുന്നതിനായി ഞാനവന് വാഗ്ദാനങ്ങള്‍ നല്കുന്നു. ശരിക്കും മനുഷ്യന്‍റെ യഥാര്‍ഥസ്നേഹമാണോ അവന് കരുത്ത് നല്‍കുന്നത്? മനുഷ്യന്‍റെ വിശ്വസ്തതയാണോ സ്വര്‍ഗത്തിലുള്ള എന്‍റെ ആത്മാവിനെ സ്പര്‍ശിച്ചത്? സ്വര്‍ഗം ഒരിക്കലും മനുഷ്യന്‍റെ പ്രവൃത്തികളാല്‍ അല്പം പോലും ബാധിക്കപ്പെട്ടിട്ടില്ല. മനുഷ്യരോടുള്ള എന്‍റെ പെരുമാറ്റം അവന്റെ പ്രവൃത്തികളെ ആശ്രയിച്ചായിരുന്നെങ്കില്‍ മുഴുവന്‍ മനുഷ്യവര്‍ഗവും എന്‍റെ കഠിനശിക്ഷയില്‍ ജീവിക്കുമായിരുന്നു. കവിളുകളിലൂടെ ഒഴുകിയിറങ്ങുന്ന മിഴിനീരുമായി അനവധി പേരെ ഞാന്‍ കണ്ടിട്ടുണ്ട്. എന്‍റെ സമ്പത്തിന് പകരമായി സ്വന്തം ഹൃദയം നല്കുവാന്‍ തയ്യാറായ അനവധി മനുഷ്യരെയും ഞാന്‍ കണ്ടിട്ടുണ്ട്. ഈ “ഭക്തി” ഉണ്ടായിട്ടും ഞാനൊരിക്കലും എന്‍റെ സമ്പത്ത് മുഴുവന്‍ വെറുതെ മനുഷ്യനു അവന്റെ പെട്ടെന്നുള്ള ഉല്‍പ്രേരണകള്‍ മൂലം നല്‍കിയിട്ടില്ല. കാരണം മനുഷ്യന്‍ ഒരിക്കലും എനിക്കുവേണ്ടി സന്തോഷത്തോടെ സ്വയം സമര്‍പ്പിക്കുവാന്‍ തയ്യാറായിരുന്നില്ല. ഞാന്‍ എല്ലാ മനുഷ്യരുടെയും മുഖം മൂടികള്‍ പറിച്ചെറിടുത്ത് അവ അഗ്നിപ്പൊയ്കയിലേക്ക് വലിച്ചെറിഞ്ഞി രിക്കുന്നു. അതുമൂലം, മനുഷ്യരുടെ ഇപ്പറയുന്ന വിശ്വസ്തതയും അര്‍ഥനകളും ഒരിക്കലും എന്‍റെ മുന്‍പില്‍ നിലനിന്നിട്ടില്ല. മനുഷ്യന്‍ ആകാശത്തിലെ ഒരു മേഘം പോലെയാണ്: കാറ്റിന്റെ ഹുംകാരം കേള്‍ക്കുമ്പോള്‍ അതിന്റെ ശക്തിയോര്‍ത്ത് അവന്‍ ഭയപ്പെടുന്നു. അതുകൊണ്ട് അവന്‍ അതിനു പിറകെ തിരക്കിട്ട് പായുന്നു. തന്റെ അനുസരണക്കേട് മൂലം താന്‍ അടിച്ചുവീഴ്ത്തപ്പെടും എന്ന്‍ അവന്‍ വളരെയധികം ഭയപ്പെടുന്നു. ഇതല്ലേ മനുഷ്യന്‍റെ വികൃതമുഖം? ഇതല്ലേ മനുഷ്യന്‍റെ ഇപ്പറയുന്ന അനുസരണ? ഇതല്ലേ മനുഷ്യന്‍റെ “യഥാര്‍ഥ അനുഭവവും” കപട സന്മനസ്സും? എന്‍റെ അധരത്തില്‍ നിന്നും വരുന്ന മുഴുവന്‍ അരുളപ്പാടുകള്‍ക്കും ചില മനുഷ്യരില്‍ വിശ്വാസം വരുത്താന്‍ സാധിക്കുന്നില്ല. അനവധിപേര്‍ എന്‍റെ വിലയിരുത്തല്‍ അംഗീകരിക്കുന്നില്ല. അതിനാല്‍ അവരുടെ വാക്കുകളും പ്രവൃത്തികളും അവരുടെ അനുസരണക്കേടിന്റെതായ ഉദ്ദേശ്യം പുറത്തുകൊണ്ടുവരുന്നു. ഞാന്‍ പറയുന്നതു മനുഷ്യന്‍റെ മുമ്പത്തെ പ്രകൃതത്തിന് വിരുദ്ധമായതല്ലേ? “പ്രകൃതിയുടെ നിയമങ്ങള്‍ക്കനുസരിച്ച്” അര്‍ഹിക്കുന്ന ഒരു നിര്‍വചനം ഞാന്‍ മനുഷ്യനു നല്‍കിയിട്ടില്ലേ? മനുഷ്യന്‍ യഥാര്‍ഥത്തില്‍ എന്നെ അനുസരിക്കുന്നില്ല. അവന്‍ യഥാര്‍ഥത്തില്‍ എന്നെ തേടിയിരുന്നെങ്കില്‍ എനിക്കു ഇത്രയും പറയേണ്ടിവരുമായിരുന്നില്ല. മനുഷ്യന്‍ വിലയില്ലാത്ത ഒരു പാഴ്വസ്തുവാണ്. അവനെ മുന്നോട്ട് കൊണ്ടുപോകുവാന്‍ ഞാനെന്‍റെ ശിക്ഷണം ഉപയോഗിക്കണം. ഞാനങ്ങനെ ചെയ്തില്ലെങ്കില്‍, ഞാനവന് നല്‍കുന്ന വാഗ്ദാനങ്ങള്‍ അവന്‍റെ ആസ്വാദനത്തിന് മതിയായതാണെങ്കിലും, എങ്ങനെയാണ് അവന്‍റെ ഹൃദയത്തെ സ്പര്‍ശിക്കുവാന്‍ സാധിക്കുക? മനുഷ്യന്‍ വര്‍ഷങ്ങളായി വേദനാജനകമായ ക്ലേശങ്ങള്‍ക്കിടയിലാണ് എപ്പോഴും ജീവിച്ചുവന്നിട്ടുള്ളത്. അവന്‍ എപ്പോഴും നിരാശയിലാണ് ജീവിച്ചത് എന്ന്‍ പറയാം. അതിന്‍റെ ഫലമായി അവന്‍ ആശയറ്റവനായി, ശരീരവും മനസും തളര്‍ന്നവനായി മാറിയിരിക്കുന്നു. അതുകൊണ്ട് ഞാനവനു നല്‍കുന്ന സമ്പത്തൊന്നും അവന്‍ സന്തോഷത്തോടെ സ്വീകരിക്കുന്നില്ല. ഇന്നുപോലും എന്‍റെ ആത്മാവില്‍ നിന്നുള്ള മാധുര്യം സ്വീകരിക്കുവാന്‍ ആര്‍ക്കുമാകുന്നില്ല. മനുഷ്യര്‍ക്ക് ദരിദ്രരായിരുന്ന് അവസാനദിവസത്തിനായി കാത്തിരിക്കുവാന്‍ മാത്രമേ സാധിക്കുകയുള്ളൂ.

അനവധിയാളുകള്‍ എന്നെ യഥാര്‍ഥത്തില്‍ സ്നേഹിക്കുവാന്‍ ആഗ്രഹിക്കുന്നു. എന്നാല്‍ അവരുടെ ഹൃദയം അവരുടെ സ്വന്തമല്ലാത്തതുകൊണ്ട് അവര്‍ക്ക് അവരുടെ മേല്‍ നിയന്ത്രണമില്ല. അനവധിയാളുകള്‍ ഞാന്‍ നല്‍കുന്ന പരീക്ഷണങ്ങള്‍ നേരിടുമ്പോഴും യഥാര്‍ഥത്തില്‍ എന്നെ സ്നേഹിക്കുന്നു. എന്നിരുന്നാലും ഞാന്‍ യഥാര്‍ഥത്തില്‍ ഉണ്ട് എന്ന്‍ മനസ്സിലാക്കുവാന്‍ അവര്‍ക്ക് സാധിക്കുന്നില്ല. അവര്‍ ശൂന്യതയില്‍ വെറുതെ എന്നെ സ്നേഹിക്കുന്നു. അല്ലാതെ എന്റെ യഥാര്‍ഥ സ്വത്വം മൂലമല്ല. അനവധിയാളുകള്‍ തങ്ങളുടെ ഹൃദയം എന്റെ മുന്പില്‍ വയ്ക്കുന്നു. എന്നാല്‍ പിന്നെയവര്‍ ആ ഹൃദയത്തിന് ഒരു ശ്രദ്ധയും കൊടുക്കുന്നില്ല. അങ്ങനെ അവരുടെ ഹൃദയങ്ങളെ അവസരം കിട്ടുമ്പോഴെല്ലാം സാത്താന്‍ തട്ടിയെടുക്കുകയും അപ്പോള്‍ അവര്‍ എന്നെ ഉപേക്ഷിച്ചു പോകുകയും ചെയ്യുന്നു; എന്റെ വചനങ്ങള്‍ ഞാന്‍ നല്‍കുമ്പോള്‍ അനവധിയാളുകള്‍ എന്നെ ആത്മാര്‍ഥമായി സ്നേഹിക്കുന്നു. എന്നാല്‍ അവരുടെ ആത്മാവില്‍ അവരെന്‍റെ വചനങ്ങളെ വിലമതിക്കുന്നില്ല. പകരം പൊതുമുതല്‍ എന്ന പോലെ ശ്രദ്ധയില്ലാതെ അവയെ ഉപയോഗിക്കുന്നു. അവര്‍ക്ക് തോന്നുമ്പോഴെല്ലാം അവയെ വന്നിടത്തേക്ക് തന്നെ തിരിച്ചെറിയുന്നു. വേദനയ്ക്കിടയില്‍ മനുഷ്യന്‍ എന്നെ അന്വേഷിക്കുന്നു. പരീക്ഷണങ്ങള്‍ക്കിടയില്‍ അവന്‍ എന്നിലേക്ക് കണ്ണുകളുയര്‍ത്തുന്നു. സമാധാനത്തിന്റെ വേളകളില്‍ അവന്‍ എന്നെ ആസ്വദിക്കുന്നു. എന്നാല്‍ ആപത്തിന്റെ സമയത്ത് അവന്‍ എന്നെ നിഷേധിക്കുന്നു. അവന്‍ തിരക്കിലായിരിക്കുമ്പോള്‍ എന്നെ മറക്കുന്നു. അലസനായിരിക്കുമ്പോഴാകട്ടെ എനിക്കുവേണ്ടി ആത്മാര്‍ഥതയില്ലാതെ പ്രവര്‍ത്തിക്കുന്നു. എന്നിരുന്നാലും ഒരുവന്‍ പോലും എന്നെ ജീവിതകാലം മുഴുവന്‍ സ്നേഹിച്ചിട്ടില്ല. മനുഷ്യന്‍ എന്റെ മുമ്പില്‍ ആത്മാര്‍ഥതയോടെ നിലകൊള്ളണം എന്ന് ഞാന്‍ ആഗ്രഹിക്കുന്നു: അവന്‍ എനിക്കു എന്തെങ്കിലും നല്കണം എന്ന് ഞാന്‍ ആഗ്രഹിക്കുന്നില്ല. എല്ലാവരും എന്നെ ഗൗരവത്തോടെ സമീപിക്കണം എന്നും എന്നോടു മുഖസ്തുതി പറയുന്നതിന് പകരം മനുഷ്യരിലുള്ള ആത്മാര്‍ഥത തിരിച്ചുകൊണ്ടുവരുവാന്‍ എന്നെ സഹായിക്കണം എന്നും മാത്രമാണു ഞാന്‍ ആഗ്രഹിക്കുന്നത്. എന്റെ ബോധജ്ഞാനം, എന്റെ പ്രകാശം, എന്റെ അധ്വാനത്തിന്റെ വില എന്നിവ എല്ലാ മനുഷ്യരിലും വ്യാപിക്കുന്നു. അതുപോലെത്തന്നെ മനുഷ്യന്റെ ഓരോ പ്രവൃത്തിയുടെയും യഥാര്‍ഥവസ്തുതയും എല്ലാ മനുഷ്യരെയും ബാധിക്കുന്നു. അവര്‍ എന്നോടു കാണിക്കുന്ന വഞ്ചനയും അതുപോലെത്തന്നെ. മനുഷ്യന്റെ വഞ്ചനയുടെ ചേരുവകള്‍ ഗര്‍ഭത്തിലായിരിക്കുമ്പോള്‍ തന്നെ അവനോടൊപ്പം ഉണ്ടായിരുന്നു എന്നതുപോലെ തോന്നും. ചതിയിലുള്ള അവന്റെ കഴിവുകള്‍ ജനനം തൊട്ടേ അവനോടൊപ്പം ഉണ്ടായിരുന്നു എന്നും. അതിലുപരി അവനൊരിക്കലും രഹസ്യം പുറത്തുവിട്ടിട്ടില്ല. ആരും ഒരിക്കലും അവന്‍റെ വഞ്ചനാപരമായ കഴിവുകളുടെ ഉറവിടം തിരിച്ചറിഞ്ഞിട്ടില്ല. അതിന്റെ ഫലമായി, മനുഷ്യന്‍ വഞ്ചനയ്ക്കിടയില്‍ ജീവിക്കുന്നു. എന്നാല്‍ അതവന്‍ തിരിച്ചറിയുന്നില്ല. അവന്‍ സ്വയം മാപ്പ് നല്‍കുന്ന പോലെയാണത്. അവന്‍ മനപ്പൂര്‍വം എന്നെ ചതിക്കുക എന്നതിലുപരി അത് ദൈവത്തിന്റെ പദ്ധതിയാണ് എന്നതുപോലെയാണത്. ഇതല്ലേ കൃത്യമായും മനുഷ്യന്‍ എന്നോടു ചെയ്യുന്ന വഞ്ചനയുടെ ഉറവിടം? ഇതല്ലേ അവന്റെ കൗശലം നിറഞ്ഞ പദ്ധതി? ഞാന്‍ ഒരിക്കലും മനുഷ്യന്റെ മുഖസ്തുതിയിലും കബളിപ്പിക്കലിലും മയങ്ങിപ്പോയിട്ടില്ല. കാരണം വളരെ മുമ്പുതന്നെ ഞാനവന്റെ സത്ത മനസിലാക്കിയിട്ടുണ്ട്. അവന്റെ രക്തത്തിലെത്രത്തോളം അശുദ്ധിയുണ്ട് എന്നും അവന്റെ മജ്ജയില്‍ എത്രത്തോളം സാത്താന്റെ വിഷമുണ്ട് എന്നും ആർക്കാണ് അറിയുന്നത്? ഓരോ ദിവസം കഴിയുംതോറും സാത്താന്‍ അവനുവരുത്തുന്ന അപകടം തിരിച്ചറിയുവാന്‍ സാധിക്കാത്ത അത്രയും മനുഷ്യന്‍ അതിനോടു കൂടുതല്‍ പരിചിതനായി മാറിക്കൊണ്ടിരിക്കുന്നു. അങ്ങനെ “ആരോഗ്യകരമായ നിലനില്‍പ്പ്” എന്ന കലയെക്കുറിച്ചറിയുവാൻ അവന് ഒട്ടും താല്‍പര്യമില്ല.

മനുഷ്യന്‍ എന്നില്‍ നിന്നും അകന്നിരിക്കുമ്പോള്‍, എന്നെ അവന്‍ പരീക്ഷിക്കുമ്പോള്‍, ഞാന്‍ മേഘങ്ങളില്‍ അവനില്‍ നിന്നും മറഞ്ഞിരിക്കുന്നു. അതിന്റെ ഫലമായി എന്റെ ഒരു അടയാളവും അവന് കണ്ടുപിടിക്കുവാന്‍ സാധിക്കുന്നില്ല. ദുഷ്ടന്റെ കരങ്ങളാല്‍ അവന്‍ ആവശ്യപ്പെടുന്നതെല്ലാം ചെയ്തുകൊണ്ട് മാത്രം ജീവിക്കുന്നു. മനുഷ്യന്‍ എന്നോടു അടുത്തിരിക്കുമ്പോള്‍ ഞാന്‍ അവന് പ്രത്യക്ഷപ്പെടുന്നു. അവനില്‍ നിന്നും ഞാനെന്റെ മുഖം മറയ്ക്കുന്നില്ല. ഈ സമയത്ത് മനുഷ്യന്‍ എന്റെ മുഖഭാവം കാണുന്നു. അവന് പെട്ടെന്ന് ബോധമുണ്ടാകുന്നു. അവന്‍ അത് തിരിച്ചറിയുന്നില്ലെങ്കിലും അവനില്‍ എന്നോടു സ്നേഹമുണരുന്നു. അവന്റെ ഹൃദയത്തില്‍ പെട്ടെന്ന് സമാനതകളിലാത്ത ഒരു മാധുര്യം അവന്‍ അനുഭവിക്കുന്നു. പ്രപഞ്ചത്തില്‍ എന്റെ സ്വത്വം എങ്ങനെ ഇത്രകാലം താന്‍ അറിയാതിരുന്നു എന്ന്‍ അത്ഭുതപ്പെടുന്നു. അങ്ങനെ മനുഷ്യനു എന്റെ സൗന്ദര്യത്തെക്കുറിച്ച്, അതിലുപരി എന്റെ അമൂല്യതയെക്കുറിച്ച് കൂടുതല്‍ ബോധ്യം വരുന്നു. അതിന്റെ ഫലമായി മനുഷ്യന്‍ പിന്നെയൊരിക്കലും എന്നെ വിട്ടുപോകുവാന്‍ ആഗ്രഹിക്കുന്നില്ല. തന്റെ നിലനില്‍പ്പിന്റെ പ്രകാശമായി അവനെന്നെ കാണുന്നു. ഞാന്‍ അവനെ വിട്ടുപോകുമെന്ന് അതിയായി ഭയപ്പെട്ടു അവനെന്നെ മുറുകെ ചുറ്റിപ്പിടിക്കുന്നു. എന്നാല്‍ മനുഷ്യന്റെ ആവേശം എന്നെ സ്പര്‍ശിക്കുന്നില്ല. എന്നാല്‍ അവന്റെ സ്നേഹം കാരണമാണ് ഞാന്‍ അവനോടു കാരുണ്യം കാണിക്കുന്നത്. ഈ സമയത്ത് പെട്ടെന്ന് മനുഷ്യന്‍ എന്റെ പരീക്ഷണങ്ങള്‍ക്ക് മധ്യത്തിലാകുന്നു. അവന്റെ ഹൃദയത്തില്‍ നിന്നും എന്റെ മുഖം അപ്രത്യക്ഷമാകുന്നു. അപ്പോൾ തന്റെ ജീവിതം ശൂന്യമാണെന്ന് അവന് തോന്നുന്നു. രക്ഷപ്പെടുന്നതെങ്ങനെ എന്നതിലേക്ക് അവന്റെ ചിന്തകള്‍ തിരിയുന്നു. ഈ നിമിഷത്തില്‍ മനുഷ്യന്റെ ഹൃദയം അനാവരണം ചെയ്യപ്പെടുന്നു. എന്റെ പ്രകൃതം മൂലമല്ല അവനെന്നെ ആലിംഗനം ചെയ്യുന്നത്. മറിച്ച്, എന്റെ സ്നേഹം മൂലമാണ് അവനെ സംരക്ഷിക്കുമോ എന്നവന്‍ ആവശ്യപ്പെടുന്നത്. എന്നിരുന്നാലും എന്റെ സ്നേഹം അവനു തിരിച്ചടിയാകുമ്പോൾ അവന്‍ ഉടനെ മനസ് മാറ്റുന്നു. ഞാനുമായി ഉണ്ടാക്കിയ ഉടമ്പടി അവന്‍ കീറിയെറിയുന്നു. എന്റെ ന്യായവിധിയില്‍ നിന്നും വേർപ്പെ ട്ടുപോകുന്നു. എന്റെ കാരുണ്യം നിറഞ്ഞ മുഖത്തേക്ക് പിന്നെയൊരിക്കലും നോക്കുവാന്‍ അവന്‍ തയ്യാറാകുന്നില്ല. അതുകൊണ്ട് അവന്‍ എന്നെക്കുറിച്ചുള്ള കാഴ്ചപ്പാട് മാറ്റുന്നു. ഞാന്‍ മനുഷ്യനെ ഒരിക്കലും രക്ഷിച്ചിട്ടില്ല എന്ന്‍ പറയുന്നു. യഥാര്‍ഥസ്നേഹത്തില്‍ കാരുണ്യം മാത്രമാണോ ഉള്ളത്? എന്റെ തിളങ്ങുന്ന പ്രകാശത്തില്‍ കീഴില്‍ വസിക്കുമ്പോള്‍ മാത്രമാണോ മനുഷ്യന്‍ എന്നെ സ്നേഹിക്കുന്നത്?അവന്‍ ഇന്നലെകളിലേക്ക് നോക്കുമ്പോഴും ഇന്നിലാണ് ജീവിക്കുന്നത്. ഇതല്ലേ മനുഷ്യന്റെ അവസ്ഥ? നിങ്ങള്‍ നാളെയും ഇതുപോലെത്തന്നെ ആയിരിക്കുമോ? ആഴങ്ങളില്‍ എനിക്കുവേണ്ടി ആഗ്രഹിക്കുന്ന ഒരു ഹൃദയം മനുഷ്യനു ഉണ്ടായിരിക്കണമെന്നാണ് ഞാൻ ആവശ്യപ്പെടുന്നത്? അല്ലാതെ ഉപരിപ്ലവതകള്‍കൊണ്ട് എന്നെ തൃപ്തനാക്കുന്ന ഒന്നല്ല.

മാര്‍ച്ച് 12, 1992

മനുഷ്യന്‍ വെളിച്ചത്തിനു നടുവിലാണ് വസിക്കുന്നത് എങ്കിലും അവന്‍ വെളിച്ചത്തിന്‍റെ അമൂല്യതയെക്കുറിച്ച് ബോധവാനല്ല. അവന്‍ വെളിച്ചത്തിന്‍റെ സത്തയെക്കുറിച്ചും വെളിച്ചത്തിന്‍റെ സ്രോതസിനെക്കുറിച്ചും, അതിലുപരിയായി വെളിച്ചം ആരുടേതാണ് എന്നതിനെക്കുറിച്ചും അജ്ഞനാണ്. മനുഷ്യരുടെ ഇടയില്‍ വെളിച്ചം കല്‍പ്പിച്ചു നല്‍കുമ്പോള്‍, ഞാന്‍ ഉടനടിതന്നെ മനുഷ്യരുടെ ഇടയിലുള്ള സാഹചര്യങ്ങള്‍ പരിശോധിക്കുന്നു: വെളിച്ചം കാരണം എല്ലാ ആളുകളും മാറുകയും വളരുകയും ചെയ്യുന്നു, ഇരുളിനെ വിട്ടകലുകയും ചെയ്തിരിക്കുന്നു. പ്രപഞ്ചത്തിന്‍റെ ഓരോ കോണും ഞാന്‍ വീക്ഷിക്കുന്നു. മലകള്‍ മഞ്ഞുമൂടിക്കിടക്കുന്നതും ജലാശയങ്ങള്‍ തണുത്തുറഞ്ഞിരിക്കുന്നതും വെളിച്ചത്തിന്‍റെ വരവു കാരണം കൂടുതല്‍ മൂല്യമുള്ള എന്തെങ്കിലും കണ്ടെത്താമെന്ന പ്രതീക്ഷയില്‍ ജനങ്ങള്‍ കിഴക്കോട്ടു നോക്കുന്നതും ഞാന്‍ കാണുന്നു. പക്ഷേ മൂടല്‍മഞ്ഞില്‍ വ്യക്തമായ ഒരു ദിശ കണ്ടുപിടിക്കാന്‍ മനുഷ്യനു സാധിക്കുന്നില്ല. ലോകം മുഴുവന്‍ മഞ്ഞ് മൂടിക്കിടക്കുന്നതില്‍, മേഘങ്ങള്‍ക്കിടയില്‍ നിന്നു ഞാന്‍ നോക്കുമ്പോള്‍, എന്‍റെ അസ്തിത്വം കണ്ടെത്തുന്ന ഒരു മനുഷ്യനെയും ഒരിക്കലും കാണാനാകുന്നില്ല. മനുഷ്യന്‍ ലോകത്തില്‍ എന്തോ തിരയുകയാണ്; അവന്‍ എന്തോ തേടിനടക്കുന്നതായി കാണുന്നു; എന്‍റെ വരവിനായി കാത്തിരിക്കാന്‍ അവന്‍ ഉദ്ദേശിക്കുന്നതുപോലുണ്ട്. എങ്കിലും എന്‍റെ ദിവസം അവന്‍ അറിയുന്നില്ല. അവന് കിഴക്കുള്ള വെളിച്ചത്തിന്‍റെ സ്ഫുരണത്തിലേക്ക് ഇടയ്ക്കിടെ നോക്കാന്‍ മാത്രമേ കഴിയൂ. സകല മനുഷ്യര്‍ക്കുമിടയില്‍ ഞാന്‍ തേടുന്നത് എന്‍റെ ഹൃദയവുമായി വാസ്തവമായും പൊരുത്തപ്പെടുന്നവരെയാണ്. ഞാന്‍ എല്ലാ ജനതകള്‍ക്കുമിടയില്‍ നടക്കുന്നു, എല്ലാ ജനതകള്‍ക്കുമിടയില്‍ ജീവിക്കുന്നു. എന്നാല്‍ ഭൂമിയില്‍ മനുഷ്യന്‍ സുരക്ഷിതനും ആരോഗ്യവാനുമാണ്. ആയതിനാല്‍ എന്‍റെ സ്വന്തം ഹൃദയവുമായി വാസ്തവമായും പൊരുത്തപ്പെടുന്ന ആരുമില്ല. ജനങ്ങള്‍ക്ക് എന്‍റെ ഹിതം നിറവേറ്റേണ്ടത് എങ്ങനെയെന്ന് അറിയില്ല. അവര്‍ക്ക് എന്‍റെ പ്രവൃത്തികള്‍ കാണാനാകുന്നില്ല, വെളിച്ചത്തില്‍ നടക്കാനാകുന്നില്ല, വെളിച്ചത്താല്‍ പ്രകാശിക്കാനാകുന്നില്ല. മനുഷ്യന്‍ എല്ലാ സമയത്തും എന്‍റെ വചനങ്ങളെ വിലമതിക്കുമെങ്കിലും, അവന് സാത്താന്‍റെ കുടിലപദ്ധതികളെ വിവേചിച്ചറിയാന്‍ ശേഷിയില്ല; കാരണം മനുഷ്യന്‍റെ ഔന്നത്യം തീരെ ചെറുതാണ്. അവന്‍റെ ഹൃദയം ആഗ്രഹിക്കുന്നതുപോലെ പ്രവര്‍ത്തിക്കാന്‍ അവന് ശേഷിയില്ല. മനുഷ്യന്‍ ഒരിക്കലും എന്നെ ആത്മാര്‍ഥമായി സ്നേഹിച്ചിട്ടില്ല. ഞാന്‍ അവനെ ഉയര്‍ത്തുമ്പോള്‍ അവന് സ്വയം വിലയില്ലാത്തവനായി തോന്നുന്നു. എന്നാല്‍ ഇത് എന്നെ തൃപ്തനാക്കാന്‍ ശ്രമിക്കാന്‍ അവനെ പ്രേരിപ്പിക്കുന്നില്ല. ഞാന്‍ അവനു കൈകളില്‍ നല്‍കിയ “സ്ഥാനം” മുറുകെപ്പിടിച്ച് അവന്‍ അതിനെ സൂക്ഷ്മമായി പരിശോധിക്കുക മാത്രം ചെയ്യുന്നു. എന്‍റെ സൗന്ദര്യം ശ്രദ്ധിക്കാതെ അവന്‍ തന്‍റെ സ്ഥാനത്തുനിന്നും ലഭിക്കുന്ന അനുഗ്രഹങ്ങള്‍ ആര്‍ത്തിയോടെ കൈക്കലാക്കുന്നത് തുടരുകയാണ് ചെയ്യുന്നത്. ഇത് മനുഷ്യന്‍റെ അപര്യാപ്തതയല്ലേ? മലകള്‍ നീങ്ങുമ്പോള്‍ അവ നിങ്ങളുടെ സ്ഥാനത്തെപ്രതി വഴിമാറി സഞ്ചരിക്കുമോ? ജലം പ്രവഹിക്കുമ്പോള്‍ മനുഷ്യന്‍റെ സ്ഥാനത്തിനു മുമ്പിൽ അവ തടഞ്ഞുനില്‍ക്കുമോ? മനുഷ്യന്‍റെ സ്ഥാനം മൂലം സ്വര്‍ഗവും ഭൂമിയും പിറകിലേക്ക് തിരിയുമോ? ഒരിക്കല്‍ ഞാന്‍ മനുഷ്യരോട് പിന്നെയും പിന്നെയും കരുണ കാണിക്കുന്നവനായിരുന്നു—എന്നാല്‍ ആരും ഇതില്‍ സന്തോഷിക്കുകയോ ഇതിനെ വിലമതിക്കുകയോ ചെയ്യുന്നില്ല. അവര്‍ ഒരു കഥ പോലെ മാത്രം അത് ശ്രവിച്ചു, അല്ലെങ്കില്‍ ഒരു നോവല്‍ പോലെ അത് വായിച്ചു. എന്‍റെ വചനങ്ങള്‍ മനുഷ്യന്‍റെ ഹൃദയത്തെ വാസ്തവമായും സ്പര്‍ശിക്കുന്നില്ലേ? എന്‍റെ വാക്കുകള്‍ക്ക് വാസ്തവത്തില്‍ ഒരു പ്രഭാവവുമില്ലേ? അതിനു കാരണം എന്‍റെ അസ്തിത്വത്തില്‍ ആരും വിശ്വസിക്കുന്നില്ല എന്നതാകുമോ? മനുഷ്യന്‍ സ്വയം സ്നേഹിക്കുകയല്ല ചെയ്യുന്നത്; മറിച്ച്, എന്നെ ആക്രമിക്കുന്നതിനായി അവന്‍ സാത്താനോടു ചേരുകയും, എന്നെ സേവിക്കുന്നതിനുള്ള ഒരു “ഉപകരണമായി” സാത്താനെ ഉപയോഗിക്കുകയുമാണ് ചെയ്യുന്നത്. സാത്താന്‍റെ അസ്തിത്വം നിമിത്തം ജനങ്ങള്‍ എന്നെ എതിര്‍ക്കാതിരിക്കുവാന്‍ ഞാന്‍ അതിന്‍റെ എല്ലാ കുടിലതന്ത്രങ്ങളും തകര്‍ക്കുകയും ഭൂമിയിലെ മനുഷ്യര്‍ അതിന്‍റെ ചതിയില്‍പ്പെടുന്നത് തടയുകയും ചെയ്യും.

ദൈവരാജ്യത്തില്‍ ഞാന്‍ രാജാവാണ്—എന്നാല്‍ എന്നെ അതിന്‍റെ രാജാവായി പരിഗണിക്കുന്നതിനു പകരം, മനുഷ്യന്‍ എന്നെ “സ്വര്‍ഗത്തില്‍ നിന്നിറങ്ങിവന്ന രക്ഷകന്‍” ആയാണ് പരിഗണിക്കുന്നത്. തത്ഫലമായി, ഞാനവന് ദാനങ്ങള്‍ നല്‍കണമെന്ന് അവന്‍ ആഗ്രഹിക്കുന്നു. എന്നാല്‍ എന്നെക്കുറിച്ചുള്ള ജ്ഞാനം അവന്‍ അന്വേഷിക്കുന്നില്ല. നിരവധിയാളുകള്‍ ഭിക്ഷാടകരെപ്പോലെ എന്‍റെ മുന്നില്‍ യാചിച്ചു; നിരവധിയാളുകള്‍ തങ്ങളുടെ “മാറാപ്പുകള്‍” എന്‍റെ മുന്നില്‍ തുറക്കുകയും ജീവന്‍ നിലനിര്‍ത്തുവാനുള്ള ആഹാരം എന്നോടു എന്നോട് കേണപേക്ഷിക്കുകയും ചെയ്തു; നിരവധിയാളുകള്‍ എന്നെ വിഴുങ്ങി തങ്ങളുടെ വയറുകള്‍ നിറയ്ക്കുന്നതിന് ആഗ്രഹം പൂണ്ട്, വിശക്കുന്ന ചെന്നായ്ക്കളെപ്പോലെ തങ്ങളുടെ ആര്‍ത്തി നിറഞ്ഞ കണ്ണുകള്‍ എന്‍റെ മേല്‍ ഉറപ്പിച്ചു; നിരവധിയാളുകള്‍ തങ്ങളുടെ അതിക്രമങ്ങളില്‍ ലജ്ജ തോന്നി എന്‍റെ ദയാവായ്പിനായി യാചിക്കുകയോ എന്‍റെ കഠിനശിക്ഷണം സ്വമനസ്സാലെ സ്വീകരിക്കുകയോ ചെയ്തു മൗനമായി തങ്ങളുടെ തലകള്‍ കുനിച്ചു. ഞാന്‍ എന്‍റെ അരുളപ്പാടുകള്‍ നല്‍കുമ്പോള്‍ മനുഷ്യന്‍റെ വിവിധ അവിവേകങ്ങള്‍ അപഹാസ്യമെന്ന് കാണപ്പെടുന്നു; അവന്‍റെ യഥാര്‍ഥരൂപം വെളിച്ചത്തില്‍ അനാവരണം ചെയ്യപ്പെടുകയും ചെയ്യുന്നു; ആ തിളങ്ങുന്ന വെളിച്ചത്തില്‍ മനുഷ്യന് സ്വയം മാപ്പുനല്‍കുവാന്‍ ആകുന്നില്ല. അപ്പോള്‍ അവന്‍ താണുവണങ്ങി തന്‍റെ പാപങ്ങള്‍ ഏറ്റുപറയുന്നതിനായി എന്‍റെ അടുക്കലേക്ക് പാഞ്ഞെത്തുന്നു. മനുഷ്യന്‍റെ “സത്യസന്ധത” കാരണം, ഒരിക്കല്‍കൂടി ഞാന്‍ അവനെ രക്ഷയുടെ രഥത്തിനു മുകളിലേക്ക് വലിച്ചുകയറ്റുന്നു. അതിനാല്‍ അവന് എന്നോട് നന്ദിയുണ്ടാവുകയും എന്നെ സ്നേഹത്തോടെ നോക്കുകയും ചെയ്യുന്നു. എങ്കിലും അവന്‍ വാസ്തവമായും എന്നില്‍ ആശ്രയിക്കുന്നതിന് വിമുഖത കാണിക്കുന്നു. അവന്‍റെ ഹൃദയം പൂര്‍ണമായി എനിക്ക് സമര്‍പ്പിച്ചിട്ടുമില്ല. അവന്‍ എന്നെ പുകഴ്ത്തുക മാത്രം ചെയ്യുന്നു, എങ്കിലും അവന്‍ സത്യത്തില്‍ എന്നെ സ്നേഹിക്കുന്നില്ല. കാരണം, അവന്‍റെ മനസ് അവന്‍ എന്നിലേക്ക് തിരിച്ചിട്ടില്ല; അവന്‍റെ ശരീരം എന്‍റെ മുന്നിലുണ്ട്, എന്നാല്‍ അവന്‍റെ ഹൃദയം എന്‍റെ പിന്നിലാണ്. നിയമങ്ങളെ സംബന്ധിച്ചുള്ള മനുഷ്യന്‍റെ ധാരണ വളരെ കുറവായതിനാല്‍ അവന് എന്‍റെ മുന്നില്‍ വരുന്നതില്‍ ഒരു താത്പര്യവുമില്ല. അവന്‍റെ ദുശ്ശാഠ്യം നിറഞ്ഞ അജ്ഞതയ്ക്ക് നടുവില്‍ നിന്ന് അവന്‍ എന്നിലേക്ക് തിരിയുന്നതിനായി ഞാന്‍ അവന് ആവശ്യമായ പിന്തുണ നല്‍കുന്നു. ഇതാണ് കൃത്യമായും ഞാന്‍ മനുഷ്യനോട് കാണിക്കുന്ന കരുണയും, അവനെ രക്ഷിക്കുന്നതിനായി ഞാന്‍ പ്രയത്നിക്കുന്ന രീതിയും.

പ്രപഞ്ചത്തിലെല്ലായിടത്തുമുള്ള ആളുകള്‍ എന്‍റെ ദിവസത്തിന്‍റെ വരവിനെ ആഘോഷിക്കുകയും മാലാഖമാര്‍ എന്‍റെ എല്ലാ ജനങ്ങള്‍ക്കുമിടയില്‍ നടക്കുകയും ചെയ്യുന്നു. സാത്താന്‍ പ്രശ്നം സൃഷ്ടിക്കുമ്പോള്‍, മാലാഖമാര്‍ സ്വര്‍ഗത്തിലെ തങ്ങളുടെ സേവനം കാരണമായി, എപ്പോഴും എന്‍റെ ജനത്തെ സഹായിക്കുന്നു. മനുഷ്യരുടെ ബലഹീനത മൂലം അവര്‍ സാത്താനാല്‍ വഞ്ചിക്കപ്പെടുന്നില്ല. മറിച്ച്, അന്ധകാരത്തിന്‍റെ ശക്തികളുടെ കടന്നാക്രമണം മൂലം മൂടല്‍മഞ്ഞിലൂടെ മനുഷ്യന്‍റെ ജീവിതം അനുഭവിക്കാന്‍ അവര്‍ എല്ലാ ശ്രമവും നടത്തുന്നു. എന്‍റെ ജനമെല്ലാം എന്‍റെ നാമത്തിനു കീഴെ സ്വയം സമര്‍പ്പിക്കുന്നു. എന്നെ തുറന്നെതിര്‍ക്കുന്നതിനായി ഒരിക്കലും ഒരുവനും മുന്നോട്ടു വരുന്നില്ല. മാലാഖമാരുടെ പ്രയത്നം നിമിത്തം മനുഷ്യന്‍ എന്‍റെ നാമം അംഗീകരിക്കുകയും, എല്ലാവരും എന്‍റെ പ്രവൃത്തിയുടെ ധാരയ്ക്കു മധ്യേ വരികയും ചെയ്യുന്നു. ലോകം വീഴുകയാണ്! ബാബിലോണ്‍ മരവിപ്പിലാണ്! ഹാ, മതാധിഷ്ഠിതലോകം! ലോകത്തിനു മേലുള്ള എന്‍റെ അധികാരത്താല്‍ അത് എങ്ങനെ നശിക്കാതിരിക്കും? ആരാണ് എന്നെ അനുസരിക്കാതിരിക്കാനും എതിര്‍ക്കാനും ഇപ്പോഴും ധൈര്യപ്പെടുന്നത്? മതപണ്ഡിതന്മാരോ? മതഅധികൃതരോ? ഭൂമിയിലെ ഭരണാധിപതികളും അധികാരികളുമോ? മാലാഖമാരോ? ആരാണ് എന്‍റെ ശരീരത്തിന്‍റെ ഉത്കൃഷ്ടതയും പരിപൂര്‍ണതയും ആഘോഷിക്കാത്തത്? സകലജനങ്ങള്‍ക്കുമിടയില്‍, ആരാണ് നിറുത്താതെ എനിക്ക് സ്തുതികള്‍ പാടാതിരിക്കുന്നത്? ആരാണ് അജയ്യമായ സന്തോഷത്തില്‍ അല്ലാതിരിക്കുന്നത്? ഞാന്‍ ജീവിക്കുന്നത് ചുവന്ന മഹാവ്യാളിയുടെ മാളത്തിന്‍റെ നാട്ടിലാണ്. എങ്കിലും അതുകൊണ്ട് ഞാന്‍ ഭയന്നുവിറയ്ക്കുകയോ ഓടിപ്പോകുകയോ ചെയ്യുന്നില്ല. കാരണം അതിന്‍റെ ആളുകളെല്ലാം ഇതിനോടകംതന്നെ അതിനെ വെറുക്കാന്‍ തുടങ്ങിയിരിക്കുന്നു. ഇതുവരെ ഒന്നുംതന്നെ വ്യാളിയുടെ മുന്നില്‍ വ്യാളിക്കുവേണ്ടി അതിന്‍റെ കടമ നിറവേറ്റിയിട്ടില്ല, അതിനുപകരം, എല്ലാം അവയ്ക്ക് ഉചിതമെന്ന് കാണുന്ന വിധത്തില്‍ പ്രവര്‍ത്തിക്കുകയും, ഓരോന്നും സ്വന്തമായ വഴിക്ക് പോകുകയുമാണ് ചെയ്യുന്നത്. എങ്ങനെയാണ് ഭൂമിയിലുള്ള രാജ്യങ്ങള്‍ നശിക്കാതിരിക്കുക? എങ്ങനെയാണ് ഭൂമിയിലുള്ള രാജ്യങ്ങള്‍ വീഴാതിരിക്കുക? എങ്ങനെയാണ് എന്‍റെ ജനം ആര്‍പ്പുവിളിക്കാതിരിക്കുക? എങ്ങനെയാണ് അവര്‍ ആനന്ദത്താല്‍ പാടാതിരിക്കുക? ഇത് മനുഷ്യന്‍റെ പ്രവൃത്തിയാണോ? ഇത് മനുഷ്യന്‍റെ കൈവേലയാണോ? ഞാന്‍ മനുഷ്യന് അവന്‍റെ നിലനില്‍പ്പിന്‍റെ വേര് നല്‍കുകയും,  വസ്തുക്കള്‍ പ്രദാനം ചെയ്യുകയും ചെയ്തു. എങ്കിലും അവന്‍ തന്‍റെ നിലവിലുള്ള സാഹചര്യങ്ങളില്‍ അസംതൃപ്തനായിരിക്കുകയും എന്‍റെ രാജ്യത്തില്‍ പ്രവേശിക്കണമെന്ന് ആവശ്യപ്പെടുകയും ചെയ്തിരിക്കുന്നു. പക്ഷേ, എങ്ങനെയാണ് അവന് ഒരു വിലയും കൊടുക്കാതെയും, സ്വയം നിസ്വാര്‍ഥമായി സമര്‍പ്പിക്കുവാന്‍ സന്നദ്ധനാകാതെയും അത്ര എളുപ്പം എന്‍റെ രാജ്യത്തില്‍ പ്രവേശിക്കാനാവുന്നത്? മനുഷ്യനില്‍നിന്നും എന്തെങ്കിലും നിര്‍ബന്ധപൂര്‍വം പിടിച്ചെടുക്കുന്നതിനു പകരം, ഭൂമിയിലെ എന്‍റെ രാജ്യം മഹത്ത്വത്താല്‍ നിറയേണ്ടതിന് ഞാന്‍ അവനോട് ആവശ്യങ്ങള്‍ ഉന്നയിക്കുകയാണ് ചെയ്യുന്നത്. മനുഷ്യനെ വര്‍ത്തമാനയുഗത്തിലേക്ക് നയിച്ചത് ഞാനാണ്. അവന്‍ ഈ അവസ്ഥയില്‍ നിലനില്‍ക്കുന്നു. അവന്‍ എന്‍റെ വെളിച്ചത്തിന്‍റെ വഴിനടത്തലിലാണ് ജീവിക്കുന്നത്. അത് അങ്ങനെ അല്ലായിരുന്നെങ്കില്‍, ഭൂമിയിലുള്ള ആളുകളില്‍ ആര്‍ക്കാണ് തങ്ങളുടെ ഭാവി അറിയാന്‍ സാധിക്കുന്നത്? ആര്‍ക്കാണ് എന്‍റെ ഹിതം മനസ്സിലാവുക? ഞാന്‍ മനുഷ്യന്‍റെ ആവശ്യകതകളിലേക്ക് എന്‍റെ ദാനങ്ങള്‍ ചേര്‍ക്കുന്നു; ഇത് പ്രകൃതിയുടെ നിയമങ്ങള്‍ക്ക് അനുരൂപമല്ലേ?

ഇന്നലെ, നിങ്ങള്‍ കാറ്റിന്‍റെയും മഴയുടെയും നടുവില്‍ ജീവിച്ചു; ഇന്ന് നിങ്ങള്‍ എന്‍റെ രാജ്യത്തിലേക്ക് പ്രവേശിക്കുകയും അതിന്‍റെ പ്രജകളായി മാറുകയും ചെയ്തിരിക്കുന്നു; നാളെ നിങ്ങള്‍ എന്‍റെ അനുഗ്രഹങ്ങള്‍ ആസ്വദിക്കും. ആരെങ്കിലും ഇക്കാര്യങ്ങള്‍ എപ്പോഴെങ്കിലും സങ്കല്‍പിച്ചിട്ടുണ്ടോ? നിങ്ങളുടെ ജീവിതത്തില്‍ എത്രമാത്രം പ്രതിസന്ധിയും പ്രയാസവുമാണ് നിങ്ങള്‍ അനുഭവിക്കുക എന്ന് നിങ്ങള്‍ക്ക് അറിയാമോ? ഞാന്‍ കാറ്റിനും മഴയ്ക്കും നടുവേ മുന്നേറുകയും വര്‍ഷങ്ങളോളം മനുഷ്യരുടെ ഇടയില്‍ ചെലവഴിക്കുകയും അതിനുശേഷം ഇന്നത്തെ ദിവസത്തില്‍ എത്തിച്ചേരുകയും ചെയ്തിരിക്കുന്നു. ഇവ കൃത്യമായും എന്‍റെ നിര്‍വഹണപദ്ധതിയുടെ ചുവടുകളല്ലേ? ആരാണ് ഒരിക്കലെങ്കിലും എന്‍റെ പദ്ധതിയോട് കൂട്ടിച്ചേര്‍ത്തിട്ടുള്ളത്? എന്‍റെ പദ്ധതികളുടെ ചുവടുകളില്‍നിന്ന് ആര്‍ക്കാണ് അടര്‍ന്നുമാറാന്‍ കഴിയുന്നത്? ഞാന്‍ ശതകോടിക്കണക്കിന് ആളുകളുടെ ഹൃദയത്തില്‍ ജീവിക്കുന്നു. ഞാന്‍ ശതകോടിക്കണക്കിന് ആളുകള്‍ക്കിടയിലെ രാജാവാണ്. ശതകോടിക്കണക്കിന് ആളുകള്‍ എന്നെ നിരാകരിക്കുകയും അപകീര്‍ത്തിപ്പെടുത്തുകയും ചെയ്തിരിക്കുന്നു. എന്‍റെ ചിത്രം വാസ്തവമായും മനുഷ്യന്‍റെ ഹൃദയത്തിനുള്ളിലില്ല. മനുഷ്യന്‍ എന്‍റെ തേജസാര്‍ന്ന മുഖപ്രസാദം എന്‍റെ വചനങ്ങളില്‍ മങ്ങിയ തോതില്‍ മാത്രം മനസിലാകുന്നു. എന്നാല്‍ അവന്‍റെ ചിന്തകളുടെ ഇടപെടല്‍ മൂലം, അവന്‍ സ്വന്തം തോന്നലുകളെ വിശ്വസിക്കുന്നില്ല; അവന്‍റെ ഹൃദയത്തില്‍ ഒരു അവ്യക്തമായ ഞാന്‍ മാത്രമാണുള്ളത്. എന്നാല്‍ അത് അവിടെ ദീര്‍ഘകാലം നില്‍ക്കുന്നില്ല. അതിനാല്‍ അവനെന്നോടുള്ള സ്നേഹവും ഇങ്ങനെയാണ്: എന്നോടുള്ള അവന്‍റെ സ്നേഹം, ഓരോ മനുഷ്യനും അവന്‍റെ സ്വന്തം പ്രകൃതത്തിനനുസരിച്ച് എന്നെ സ്നേഹിക്കുന്നതുപോലെ, മങ്ങിയ നിലാവെളിച്ചത്തിനു പിന്നില്‍ കാഴ്ചയില്‍നിന്ന് മറയുകയും തെളിയുകയും ചെയ്യുന്നതു പോലെ, അസ്ഥിരമായാണ് പ്രത്യക്ഷപ്പെടുന്നത്. ഇന്ന്, എന്‍റെ സ്നേഹം കാരണം മാത്രമാണ് മനുഷ്യന്‍ നിലനില്‍ക്കുന്നതും, അതിജീവിക്കുന്നതിനുള്ള നല്ല ഭാഗ്യം അവന് ലഭിച്ചിരിക്കുന്നതും. അത് അങ്ങനെയല്ലായിരുന്നെങ്കില്‍, മനുഷ്യരുടെ ഇടയില്‍ ആരാണ് തങ്ങളുടെ ക്ഷയിച്ച ശരീരം കാരണം തീവ്രപ്രകാശത്താല്‍ വെട്ടിവീഴ്ത്തപ്പെടാതിരിക്കുക? മനുഷ്യന് ഇപ്പോഴും സ്വയം അറിയില്ല. അവന്‍ എന്‍റെ മുന്നില്‍ നല്ല ഭാവം നടിക്കുകയും, എന്‍റെ പിന്നില്‍ നിഗളം ഭാവിക്കുകയും ചെയ്യുന്നു. എന്നാല്‍ ആരും എന്‍റെ മുന്നില്‍ വന്നുനിന്ന് എന്നെ എതിര്‍ക്കാന്‍ ധൈര്യപ്പെടുന്നില്ല. എന്നിരുന്നാലും, മനുഷ്യന് ഞാന്‍ പറയുന്ന എതിര്‍പ്പിന്‍റെ അര്‍ഥം അറിയില്ല. അതിനുപകരം, അവന്‍ എന്നെ കബളിപ്പിക്കാന്‍ ശ്രമിക്കുന്നത് തുടരുകയും സ്വയം ഉയര്‍ത്തുന്നത് തുടരുകയുമാണ് ചെയ്യുന്നത് —ഇതിലൂടെ, അവന്‍ എന്നെ പരസ്യമായി എതിര്‍ക്കുകയല്ലേ ചെയ്യുന്നത്? മനുഷ്യരുടെ ബലഹീനത ഞാന്‍ സഹിക്കും. എന്നാല്‍ അവന്‍ സ്വയം സൃഷ്ടിക്കുന്ന എതിര്‍പ്പിനോട് ഞാന്‍ കൊണിശം പോലും ദാക്ഷിണ്യം കാണിക്കുന്നില്ല. അവന് അതിന്‍റെ അര്‍ഥം അറിയാമെങ്കിലും, ഈ അര്‍ഥത്തിന് അനുസൃതമായി പ്രവര്‍ത്തിക്കാന്‍ സന്നദ്ധനാകാതെ അവന്‍ എന്നെ കബളിപ്പിച്ചുകൊണ്ട് തന്‍റെ ഇഷ്ടാനിഷ്ടങ്ങള്‍ക്ക് അനുസൃതമായിമാത്രം പ്രവര്‍ത്തിക്കുകയാണ് ചെയ്യുന്നത്. ഞാന്‍ എല്ലാ സമയത്തും എന്‍റെ വചനങ്ങളില്‍ എന്‍റെ ചിന്ത വ്യക്തമാക്കുന്നു, എങ്കിലും മനുഷ്യന്‍ പരാജയത്തോട് പൊരുത്തപ്പെടുന്നില്ല—അതേ സമയം തന്നെ, അവന്‍ തന്‍റെ സ്വഭാവം വെളിപ്പെടുത്തുകയും ചെയ്യുന്നു. എന്‍റെ ന്യായവിധിയില്‍ മനുഷ്യന് തികഞ്ഞ ബോദ്ധ്യം വരികയും, എന്‍റെ ശാസനത്തിനു മധ്യേ അവസാനം അവന്‍ എന്‍റെ പ്രതിരൂപമായി പ്രവര്‍ത്തിക്കുകയും ഭൂമിയില്‍ എന്‍റെ പ്രകടരൂപമായി മാറുകയും ചെയ്യും!

മാര്‍ച്ച് 22, 1992

എന്‍റെ ശബ്ദം പുറത്തേക്ക് വരുമ്പോള്‍, എന്‍റെ കണ്ണുകള്‍ തീ തുപ്പുമ്പോള്‍ ഞാന്‍ ഭൂമിക്ക് മുഴുവന്‍ കാവലാകുകയാണ്. പ്രപഞ്ചം മുഴുവനെയും നിരീക്ഷിക്കുകയാണ്. മനുഷ്യര്‍ മുഴുവനും എന്നോടു പ്രാര്‍ഥിക്കുന്നു. തങ്ങളുടെ നോട്ടം അവര്‍ എന്നിലേക്ക് തിരിക്കുന്നു. ഇനിയൊരിക്കലും എന്നെ എതിര്‍ക്കുകയില്ലെന്ന് ആണയിട്ടുകൊണ്ട് എന്‍റെ എന്‍റെ കോപത്തെ നിയന്ത്രിക്കുവാന്‍ അവര്‍ കേണപേക്ഷിക്കുന്നു. പക്ഷേ ഇത് കഴിഞ്ഞുപോയ ഒരു കാര്യമല്ല. ഇപ്പോള്‍ സംഭവിക്കുന്നതാണ്. എന്‍റെ ഇച്ഛയെ മാറ്റുവാന്‍ ആര്‍ക്ക് സാധിക്കും? തീര്‍ച്ചയായും മനുഷ്യരുടെ ഹൃദയങ്ങളിലെ പ്രാര്‍ഥനകള്‍ക്കും അവരുടെ അധരങ്ങളിലെ വാക്കുകള്‍ക്കും അതിനു സാധിക്കുകയില്ലല്ലോ? എന്നെക്കൂടാതെ ഈ ദിവസം വരെ ജീവിച്ചിരിക്കുവാന്‍ സാധിച്ചവര്‍ ആരാണുള്ളത്? എന്‍റെ അധരത്തിലെ വചനങ്ങള്‍ കൂടാതെ അതിജീവിക്കുന്നവര്‍ ആരാണുള്ളത്? എന്‍റെ കണ്ണുകളാല്‍ നിരീക്ഷിക്കപ്പെടാത്തവര്‍ ആരുണ്ട്? ഞാന്‍ ഭൂമി മുഴുവനിലും എന്‍റെ പുതിയ പ്രവൃത്തി നടപ്പിലാക്കുന്നു. ആര്‍ക്കാണ് എപ്പോഴെങ്കിലും അതില്‍നിന്നും രക്ഷപ്പെടുവാന്‍ സാധിച്ചിട്ടുള്ളത്? പര്‍വതങ്ങള്‍ക്ക് തങ്ങളുടെ ഉയരം കൊണ്ട് അതില്‍ നിന്നും ഒഴിവാകുവാന്‍ സാധിക്കുമോ? സമുദ്രങ്ങള്‍ക്ക് അവയുടെ വൈവിധ്യമാര്‍ന്ന വ്യാപ്തി കൊണ്ട് അതില്‍ നിന്നും ഒഴിഞ്ഞുമാറുവാന്‍ സാധിക്കുമോ? എന്‍റെ പദ്ധതിയില്‍ ഞാന്‍ ഒന്നിനെയും അപ്രസക്തം എന്ന നിലയില്‍ വിട്ടുകളഞ്ഞിട്ടില്ല. അതുകൊണ്ടുതന്നെ ഏതെങ്കിലും വ്യക്തിയോ വസ്തുവോ എന്‍റെ കരങ്ങളുടെ പിടിയില്‍ നിന്നും രക്ഷപ്പെട്ടിട്ടില്ല. ഇന്ന്‍ എന്‍റെ വിശുദ്ധനാമം മനുഷ്യര്‍ക്കിടയിലാകെ ഉയര്‍ത്തപ്പെട്ടിരിക്കുന്നു. എന്നുതന്നെയല്ല, എനിക്കെതിരെ മനുഷ്യരാശിയിലുടനീളം പ്രതിഷേധത്തിന്‍റെ വാക്കുകള്‍ ഉയരുന്നു. ഞാന്‍ ഭൂമിയില്‍ ആയിരുന്നതിനെപ്പറ്റിയുള്ള ഇതിഹാസങ്ങള്‍ മനുഷ്യവര്‍ഗത്തിലുടനീളം ധാരാളം നിലനില്‍ക്കുന്നു. മനുഷ്യന്‍ എന്നെ വിധിക്കുന്നതിനെ ഞാന്‍ സഹിഷ്ണുതയോടെ കാണുന്നില്ല. എന്‍റെ ശരീരം വിഭജിക്കുന്നതിനോടും എനിക്കു സഹിഷ്ണുതയില്ല. എനിക്കെതിരെയുള്ള അധിക്ഷേപങ്ങളോട് അത്രപോലും എനിക്കു സഹിഷ്ണുതയില്ല. കാരണം മനുഷ്യന്‍ ഒരിക്കലും യഥാര്‍ഥത്തില്‍ എന്നെ അറിഞ്ഞിട്ടില്ല. അവന്‍ എപ്പോഴും എന്നെ എതിര്‍ക്കുകയും വഞ്ചിക്കുകയും ചെയ്തു. എന്‍റെ ആത്മാവിനെ വിലമതിക്കുവാനോ എന്‍റെ വചനങ്ങളെ നിധിപോലെ കാണുവാനോ അവന് സാധിച്ചില്ല. അവന്‍റെ ഓരോ ചെയ്തിക്കും പ്രവൃത്തിക്കും, അവന്‍ എന്നോടു കാണിക്കുന്ന മനോഭാവത്തിനും അര്‍ഹിക്കുന്ന “പ്രതിഫലം” ഞാനവന് നല്‍കുന്നു. അതുകൊണ്ട് എല്ലാ മനുഷ്യരും അവരുടെ പ്രതിഫലത്തില്‍ കണ്ണുവച്ചാണ് പ്രവര്‍ത്തിക്കുന്നത്. ആത്മസമര്‍പ്പണം ആവശ്യമുള്ള ഒരു പ്രവൃത്തിയും ഒരുവനും ഒരിക്കലും ചെയ്തിട്ടില്ല. നിസ്വാര്‍ഥമായ സമര്‍പ്പണത്തിന് മനുഷ്യര്‍ സന്നദ്ധരല്ല. പകരം വെറുതെ കിട്ടുന്ന പ്രതിഫലങ്ങളില്‍ അവര്‍ സന്തോഷിക്കുന്നു. പത്രോസ് എനിക്കുമുമ്പാകെ സ്വയം സമര്‍പ്പിച്ചുവെങ്കിലും അത് നാളത്തെ പ്രതിഫലങ്ങള്‍ക്ക് വേണ്ടിയായിരുന്നില്ല. മറിച്ച് ഇന്നത്തെ ജ്ഞാനത്തിന് വേണ്ടിയായിരുന്നു. മനുഷ്യവര്‍ഗം എന്നോടൊരിക്കലും ഒന്നായി ചേര്‍ന്നിട്ടില്ല. മറിച്ച് യാതൊരു അധ്വാനവും കൂടാതെ എന്‍റെ അംഗീകാരം നേടണം എന്ന ഉദ്ദേശ്യത്തോടെ വീണ്ടും വീണ്ടും ഉപരിപ്ലവമായ രീതിയില്‍ എന്നോട് ഇടപെട്ടിട്ടുണ്ട്. ഞാന്‍ മനുഷ്യഹൃദയത്തിന്‍റെ ആഴത്തിലേക്ക് നോക്കി. അതിന്‍റെ അന്തര്‍ഭാഗത്തെ അഗാധതകളില്‍ “പലതരം സമ്പത്തുകളുടെ ഒരു ഖനി” ഞാന്‍ കണ്ടെത്തി. അതിനെപ്പറ്റി മനുഷ്യനുപോലും ഇതുവരെ അറിവില്ല. എന്നിരുന്നാലും ഞാനത് പുതുതായി കണ്ടുപിടിച്ചതാണ്. അതുകൊണ്ട് “ദൃശ്യമായ തെളിവ്” ഉണ്ടെങ്കില്‍ മാത്രമേ മനുഷ്യര്‍ അവരുടെ കപടഭക്തിയോട് കൂടിയ സ്വയം അവഹേളനം നിര്‍ത്തുകയും കൈകള്‍ വിടര്‍ത്തി അവരുടെ സ്വന്തം അശുദ്ധാവസ്ഥ ഏറ്റുപറയുകയും ചെയ്യുകയുള്ളൂ. മനുഷ്യര്‍ക്കിടയില്‍ ഇനിയും അനവധി പുതിയ കാര്യങ്ങള്‍ അവരുടെ ആസ്വാദനത്തിനുവേണ്ടി ഞാന്‍ കണ്ടെടുക്കുവാനായി കാത്തുകിടക്കുന്നു. മനുഷ്യരുടെ കഴിവില്ലായ്മ കണ്ട് എന്‍റെ പ്രവൃത്തി നിര്‍ത്തുന്നതിനുപകരം എന്‍റെ യഥാര്‍ഥപദ്ധതിയ്ക്കുതകുംവിധം ഞാനവനെ വെട്ടിയൊരുക്കുകയാണ്. ഒരു ഫലവൃക്ഷം പോലെയാണ് മനുഷ്യന്‍: വെട്ടിയൊരുക്കിയില്ലെങ്കില്‍ വൃക്ഷത്തില്‍ ഫലങ്ങള്‍ ഉണ്ടാകുകയില്ല. അവസാനം വീണുകിടക്കുന്ന ഫലങ്ങളല്ല, ഉണങ്ങിയ ചില്ലകളും പൊഴിഞ്ഞ ഇലകളും മാത്രമായിരിക്കും അവിടെ കാണുവാന്‍ സാധിക്കുക.

എന്‍റെ രാജ്യത്തിന്‍റെ “ഉള്ളറ” ഓരോ ദിവസവും ഞാന്‍ അലങ്കരിക്കുമ്പോള്‍, ഒരിക്കലും എന്‍റെ പ്രവൃത്തി തടസ്സപ്പെടുത്തുവാനായി ഒരുവനും എന്‍റെ “പണിശാല”യിലേക്ക് പെട്ടെന്ന് കടന്നുവന്നിട്ടില്ല. എല്ലാ മനുഷ്യരും എന്നോട് സഹകരിക്കുവാന്‍ അവരുടെ പരമാവധി ശ്രമിക്കുന്നുണ്ട്. “ഒഴിവാക്കപ്പെടുമെന്നും” അവരുടെ “സ്ഥാനം നഷ്ടപ്പെടുമെന്നും” അങ്ങനെ ജീവിതത്തിന്‍റെ അന്ത്യസ്ഥാനത്തെത്തി അവിടെ നിന്നും സാത്താന്‍റെ വാസസ്ഥാനമായ “മരുഭൂമിയിലേക്ക്” വീണുപോകുക വരെ ചെയ്തേക്കാമെന്നും അവര്‍ വളരെയധികം ഭയപ്പെടുന്നു. മനുഷ്യരുടെ ഭയം മൂലം എല്ലാ ദിവസവും ഞാനവനെ ആശ്വസിപ്പിക്കുന്നു. ഓരോ ദിവസവും അവനെ സ്നേഹത്തിലേക്ക് നയിക്കുന്നു. കൂടാതെ അവന്‍റെ ദൈന്യംദിനജീവിതത്തില്‍ അവന് വേണ്ട നിര്‍ദ്ദേശങ്ങള്‍ നല്കുകയും ചെയ്യുന്നു. മനുഷ്യരെല്ലാവരും നവജാതശിശുക്കള്‍ പോലെയാണ്. അവര്‍ക്ക് പാലുകൊടുത്ത് പരിപാലിച്ചില്ലെങ്കില്‍ അവര്‍ വേഗം തന്നെ ഈ ഭൂമി വിട്ടുപോകും. പിന്നെ അവരെ ഒരിക്കലും കാണുവാന്‍ സാധിക്കുകയില്ല. മനുഷ്യരുടെ യാചനകള്‍ക്കിടെ ഞാന്‍ അവരുടെ ലോകത്തേക്ക് വരുന്നു. ഉടനടി മനുഷ്യരുടെ ജീവിതം വെളിച്ചത്തിന്‍റെ ലോകത്താകുന്നു. ഇപ്പോഴവര്‍ പൂട്ടിമുദ്രവച്ച ഒരു “മുറിയില്‍” ഇരുന്ന്‍ സ്വര്‍ഗത്തിലേക്ക് നോക്കി കരഞ്ഞു പ്രാര്‍ഥിക്കുന്നില്ല. എന്നെ കാണുമ്പോള്‍ത്തന്നെ മനുഷ്യര്‍ അവരുടെ ഹൃദയങ്ങളില്‍ അടക്കിവച്ചിരിക്കുന്ന “പരാതികള്‍” പറയുവാന്‍ തുടങ്ങുന്നു. അവര്‍ക്ക് ഭക്ഷണം ഇട്ടുകൊടുക്കുവാന്‍ വേണ്ടി യാചിക്കുവാനാണ് അവര്‍ എന്‍റെ മുമ്പില്‍ വായ് തുറക്കുന്നത്. എന്നാല്‍ പിന്നീട് അവരുടെ ഭയം അകലുകയും സമനില വീണ്ടെടുക്കുകയും ചെയ്തുകഴിഞ്ഞാല്‍, അവരെന്നോട് ഒന്നും ആവശ്യപ്പെടുന്നില്ല. പിന്നെയോ, ഗാഢമായ നിദ്രയിലാഴുകയോ അല്ലെങ്കില്‍ എന്‍റെ അസ്തിത്വത്തെ തള്ളിപ്പറഞ്ഞുകൊണ്ട് അവരുടെ സ്വന്തം ഇടപാടുകളുമായി മുന്നോട്ട് പോകുകയോ ചെയ്യുന്നു. മനുഷ്യവര്‍ഗത്തിന്‍റെ “ഉപേക്ഷിക്കലില്‍” എങ്ങനെയാണ് മനുഷ്യര്‍ യാതൊരു “വികാരവുമില്ലാതെ” അവരുടെ “നിഷ്പക്ഷനീതി” എന്‍റെമേല്‍ നടപ്പാക്കുന്നതെന്ന് വ്യക്തമായി കാണുവാനാകും. അതിനാല്‍, അവന്‍റെ ചന്തമില്ലാത്ത രൂപത്തില്‍ മനുഷ്യന്‍റെ കണ്ടുകൊണ്ട് ഞാന്‍ നിശബ്ദമായി വിട കൊള്ളുന്നു. പിന്നെയവന്‍ എത്ര വ്യഗ്രതയോടെ അപേക്ഷിച്ചാലും ഞാന്‍ വീണ്ടും ഇറങ്ങിവരുന്നില്ല. അവനറിയാതെ മനുഷ്യന്‍റെ പ്രശ്നങ്ങള്‍ ദിനംപ്രതി വര്‍ധിച്ചുവരുന്നു. അതുകൊണ്ട്, അവന്‍റെ കഠിനാധ്വാനത്തിനിടെ, പെട്ടെന്ന് അവനെന്‍റെ അസ്തിത്വം തിരിച്ചറിയുമ്പോള്‍ “പറ്റില്ല” എന്ന മറുപടി സ്വീകരിക്കുവാന്‍ തയ്യാറാകാതെ എന്‍റെ വസ്ത്രത്തില്‍ പിടിച്ചുവലിച്ച് അവനെന്നെ സ്വന്തം ഭവനത്തിലേക്ക് അതിഥിയായി ആനയിക്കുന്നു. പക്ഷേ എനിക്കു ഭക്ഷിക്കുവാനായി അവന്‍ വിഭവസമൃദ്ധമായ ഭക്ഷണം ഒരുക്കുമെങ്കിലും അവന്‍ ഒരിക്കല്‍പോലും എന്നെ അവന്‍റെ സ്വന്തം ആളായി കണക്കാക്കിയിട്ടില്ല. പകരം എന്നില്‍ നിന്നും അല്പം സഹായം ലഭിക്കുന്നതിനായി എന്നോട് ഒരു അതിഥിയോടെന്നപോലെ പെരുമാറുകയാണ് ചെയ്യുന്നത്. അതുകൊണ്ട്, ഇന്നേരം, കച്ചവടത്തിനായി പണം കടം വാങ്ങുവാന്‍ ആഗ്രഹിക്കുന്നവനെപ്പോലെ എന്‍റെ ഒരു “ഒപ്പ്” കിട്ടുമെന്ന് പ്രതീക്ഷിച്ചു മനുഷ്യന്‍ തന്‍റെ ദുരവസ്ഥ എന്‍റെ മുന്പില്‍ ഔപചാരികതയൊന്നുമില്ലാതെ അവതരിപ്പിക്കുന്നു. അവന്‍റെ എല്ലാ കഴിവുകളും ഉപയോഗിച്ച് എന്നെയതിന് നിര്‍ബന്ധിതനാക്കുന്നു. അവന്‍റെ ഓരോ ഭാവത്തില്‍ നിന്നും ചലനത്തില്‍ നിന്നും മനുഷ്യന്‍റെ ഉദ്ദേശ്യത്തിലേക്ക് എനിക്കൊരു എത്തിനോട്ടം നടത്താന്‍ സാധിക്കുന്നു: അവന്‍റെ കാഴ്ചപ്പാടില്‍, ഒരു വ്യക്തിയുടെ മുഖഭാവത്തില്‍ ഒളിഞ്ഞിരിക്കുന്ന, അല്ലെങ്കില്‍ വാക്കുകള്‍ക്ക് പിറകില്‍ മറച്ചുവച്ച അര്‍ഥങ്ങള്‍ വായിക്കുവാന്‍ എനിക്കു കഴിവില്ല, അല്ലെങ്കില്‍ ഒരു വ്യക്തിയുടെ ഹൃദയത്തിന്‍റെ ആഴങ്ങളിലേക്ക് നോക്കുവാന്‍ എനിക്കു പ്രാപ്തിയില്ല എന്നതുപോലെയാണ്. അതുകൊണ്ട് അവനുണ്ടായ ഓരോ അനുഭവവും വള്ളിപുള്ളി വിടാതെ എന്നോടു പങ്കുവയ്ക്കുന്നു. അതിനുശേഷം അവന്‍റെ ആവശ്യങ്ങള്‍ അവന്‍ എന്‍റെ മുമ്പില്‍ നിരത്തുന്നു. ഞാന്‍ മനുഷ്യന്‍റെ ഓരോ പ്രവൃത്തിയും ചെയ്തിയും വെറുക്കുകയും അവജ്ഞയോടെ കാണുകയും ചെയ്യുന്നു. മനുഷ്യര്‍ക്കിടയില്‍ ഞാന്‍ ഇഷ്ടപ്പെടുന്ന പ്രവൃത്തി ചെയ്തിട്ടുള്ള ഒരുവന്‍ പോലും ഒരിക്കലും ഉണ്ടായിട്ടില്ല. മനുഷ്യര്‍ മനപ്പൂര്‍വം എന്നെ പ്രകോപിപ്പിക്കുകയും കരുതിക്കൂട്ടി എന്‍റെ ക്രോധം ക്ഷണിച്ചുവരുത്തുന്നതുപോലെയുമാണത്: അവര്‍ എന്‍റെ മുമ്പിലൂടെ അങ്ങോട്ടുമിങ്ങോട്ടും നടക്കുന്നു. എന്‍റെ ദൃഷ്ടിക്കുമുന്‍പില്‍ അവര്‍ക്ക് തോന്നിയതുപോലെ പ്രവര്‍ത്തിക്കുന്നു. മനുഷ്യര്‍ക്കിടയില്‍ എനിക്കുവേണ്ടി ജീവിക്കുന്ന ഒരുവന്‍ പോലുമില്ല. അതുമൂലം മുഴുവന്‍ മനുഷ്യവര്‍ഗത്തിന്‍റെയും നിലനില്‍പ്പിന് വിലയോ അര്‍ഥമോ ഇല്ല. ഇതുമൂലം ഒരു ശൂന്യതയിലാണ് മനുഷ്യര്‍ ജീവിക്കുന്നത്. ആ അവസ്ഥയില്‍ പോലും മനുഷ്യര്‍ ഉണരുവാന്‍ വിസമ്മതിക്കുന്നു. പകരം തുടര്‍ന്നും എന്നെ എതിര്‍ക്കുകയും അവരുടെ മിഥ്യാബോധത്തില്‍ തുടരുകയും ചെയ്യുന്നു.

അവര്‍ കടന്നുവന്നിട്ടുള്ള എല്ലാ പരീക്ഷണങ്ങളിലും മനുഷ്യര്‍ ഒരിക്കല്‍പ്പോലും എന്നെ പ്രീതിപ്പെടുത്തിയിട്ടില്ല. അവരുടെ ക്രൂരമായ അധര്‍മം കാരണം മനുഷ്യവര്‍ഗം എന്‍റെ നാമത്തിന് സാക്ഷ്യം വഹിക്കുവാന്‍ ഉദ്ദേശിക്കുന്നില്ല. പകരം, ജീവിക്കുവാന്‍വേണ്ടി എന്നെ ആശ്രയിക്കുമ്പോഴും അവര്‍ “എതിര്‍ദിശയിലേക്ക് ഓടിക്കൊണ്ടിരിക്കുക യാണ്”. മനുഷ്യന്‍റെ ഹൃദയം പൂര്‍ണമായി എന്നിലേക്ക് തിരിയുന്നില്ല. അതിനാല്‍ ശരീരമാകെ മുറിവുകളാല്‍ പൊതിഞ്ഞ, ചെളിപുരണ്ട അവസ്ഥയിലാകുന്നതുവരെ സാത്താന്‍ അവനെ ക്രൂരമായി ആക്രമിക്കുന്നു. പക്ഷേ അപ്പോഴും അവന്‍റെ മുഖഭാവം എന്തുമാത്രം അറപ്പുളവാക്കുന്നതാണെന്ന് മനുഷ്യന്‍ മനസിലാക്കുന്നില്ല: ഇക്കാലമത്രയും ഞാനറിയാതെ അവന്‍ സാത്താനെ ആരാധിച്ചുകൊണ്ടിരുന്നു. ഈ കാരണം കൊണ്ട്, ഞാന്‍ ക്രോധത്തോടെ മനുഷ്യനെ അഗാധപാതാളത്തിലേക്ക് തള്ളിയിടുന്നു. പിന്നെയവന് ഒരിക്കലും അവിടെനിന്നു രക്ഷപ്പെടുവാന്‍ സാധിക്കുകയില്ല. അപ്പോഴും, അങ്ങേയറ്റം എന്നെ എതിര്‍ക്കുവാന്‍ ഉറപ്പിച്ച്, അങ്ങനെ മനപ്പൂര്‍വ്വം എന്‍റെ ക്രോധം ഇളക്കിവിടാം എന്ന പ്രതീക്ഷയില്‍, അവന്‍റെ ഭക്തിപൂര്‍വമായ നിലവിളികള്‍ക്കിടയില്‍ മനുഷ്യന്‍ തന്‍റെ മനസിനെ നവീകരിക്കുവാന്‍ വിസ്സമ്മതിക്കുന്നു. അവന്‍റെ ചെയ്തികള്‍ നിമിത്തം ഞാന്‍ ഒരു പാപിയോടെന്നപോലെത്തന്നെ അവനോടു പെരുമാറുന്നു. എന്‍റെ ആലിംഗനത്തിന്‍റെ ഊഷ്മളത അവന് ഞാന്‍ നിഷേധിക്കുന്നു. തുടക്കം മുതലേ മാലാഖമാര്‍ എന്നെ ഒരുമാറ്റവുമില്ലാതെ, ഒരിക്കലും നിര്‍ത്താതെ സേവിക്കുകയും അനുസരിക്കുകയും ചെയ്തിട്ടുണ്ട്. പക്ഷേ മനുഷ്യന്‍ എപ്പോഴും നേരെ വിപരീതമാണ് ചെയ്തിട്ടുള്ളത്. അവന്‍ എന്നില്‍ വന്നതല്ല, സാത്താനില്‍ നിന്നും ജനിച്ചതാണ് എന്നതുപോലെ. മാലാഖമാര്‍ അവര്‍ക്ക് അനുവദിച്ചിട്ടുള്ള സ്ഥാനങ്ങളില്‍ നിന്നുകൊണ്ടു എനിക്കു പരമമായ ആരാധന നല്‍കുന്നു. സാത്താന്‍റെ ശക്തികളാല്‍ ഉലയപ്പെടാതെ അവര്‍ തങ്ങളുടെ കടമ മാത്രം നിര്‍വഹിക്കുന്നു. മാലാഖമാരാല്‍ പരിപോഷിപ്പിക്കപ്പെടുകയും പരിപാലിക്കപ്പെടുകയും ചെയ്ത അനവധിയായ എന്‍റെ പുത്രന്മാരും എന്‍റെ ജനങ്ങളുമെല്ലാം ശക്തരും ആരോഗ്യമുള്ളവരുമായിത്തീരുന്നു. അവരില്‍ ഒരാള്‍ പോലും അശക്തനോ ദുര്‍ബലനോ അല്ല. ഇതെന്‍റെ പ്രവൃത്തിയാണ്, എന്‍റെ അത്ഭുതമാണ്. വെടിയൊച്ചകള്‍ ഓരോന്നായി എന്‍റെ രാജ്യത്തിന്‍റെ സ്ഥാപനത്തെ വിളംബരം ചെയ്യുമ്പോള്‍, മാലാഖമാര്‍ വാദ്യമേളങ്ങള്‍ക്കൊത്ത് ചുവടുവച്ച് എന്‍റെ വേദിയ്ക്കു മുമ്പില്‍ വന്ന് എന്‍റെ പരിശോധനയ്ക്ക് വിധേയരാകുന്നു. കാരണം, അവരുടെ ഹൃദയങ്ങള്‍, അശുദ്ധികളില്‍ നിന്നും വിഗ്രഹങ്ങളില്‍ നിന്നും വിമുക്തമാണ്. അവര്‍ എന്‍റെ പരിശോധനയില്‍ നിന്നും ഒഴിഞ്ഞുമാറുന്നില്ല.

കൊടുങ്കാറ്റിന്‍റെ ഹുങ്കാരശബ്ദത്തില്‍ സ്വര്‍ഗങ്ങള്‍ ഒരു നിമിഷത്തില്‍ ഭൂമിക്കുമേല്‍ പതിക്കുന്നു. മനുഷ്യവര്‍ഗം മുഴുവന്‍ ശ്വാസംമുട്ടി അവര്‍ ആഗ്രഹിക്കുമ്പോഴെല്ലാം എന്നെ വിളിക്കുവാന്‍ സാധിക്കാത്ത അവസ്ഥയിലാകുന്നു. ഇതറിയാതെ, മൊത്തം മനുഷ്യവര്‍ഗവും കുഴഞ്ഞുവീണിരിക്കുന്നു. മരങ്ങള്‍ കാറ്റില്‍ അങ്ങോട്ടുമിങ്ങോട്ടും ഉലയുന്നു. ഇടയ്ക്കിടെ ചില്ലകള്‍ ഒടിയുന്ന സ്വരം കേള്‍ക്കാം. കൊഴിഞ്ഞ ഇലകള്‍ പറന്നുപോകുന്നു. ഭൂമി പെട്ടെന്നു ശോകമൂകവും വിജനവുമായതുപോലെ തോന്നുന്നു. ആളുകള്‍ പരസ്പരം പുണര്‍ന്ന് ശിശിരകാലത്തിന് ശേഷം വരുന്ന ദുരന്തം ഏതുസമയത്തും അവരുടെമേല്‍ പതിക്കുന്നതും കാത്തു തയ്യാറായിരിക്കുന്നു. കുന്നുകളില്‍ പക്ഷികള്‍ അങ്ങോട്ടുമിങ്ങോട്ടും പറക്കുന്നു, തങ്ങളുടെ സങ്കടം ആരോടോ പറഞ്ഞു കരയുന്നതുപോലെ. പര്‍വതഗുഹകളില്‍ സിംഹങ്ങള്‍ ഗര്‍ജ്ജിക്കുന്നു. ആ ശബ്ദം ജനങ്ങളെ ഭയചകിതരാക്കുകയും അവരുടെ രോമങ്ങള്‍ എഴുന്നുനില്‍ക്കുകയും ചെയ്യുന്നു. മനുഷ്യവര്‍ഗത്തിന്‍റെ അന്ത്യത്തെ സൂചിപ്പിക്കുന്ന ദുസ്സൂചന പോലെയാണത്. അവരെക്കുറിച്ചുള്ള എന്‍റെ തീരുമാനങ്ങള്‍ക്കു വേണ്ടി കാത്തുനില്‍ക്കാന്‍ തയ്യാറാകാതെ എല്ലാ മനുഷ്യരും സ്വര്‍ഗത്തിലെ പരമോന്നതനായ കര്‍ത്താവിനോട് നിശ്ശബ്ദമായി പ്രാര്‍ഥിക്കുന്നു. പക്ഷേ കൊച്ചരുവിയിലൂടെ ഒഴുകുന്ന ജലത്തിന്‍റെ ശബ്ദത്തിന് കൊടുങ്കാറ്റിനെ തടഞ്ഞുനിര്‍ത്തുവാനാകുമോ? മനുഷ്യന്‍റെ പ്രാര്‍ഥനകളുടെ സ്വരം കൊണ്ട് അതിനെ പെട്ടെന്നു നിര്‍ത്തുവാന്‍ എങ്ങനെ സാധിക്കും? മനുഷ്യന്‍റെ അധൈര്യത്തെ പ്രതി ഇടിമുഴക്കത്തിന്‍റെ ഹൃദയത്തിനുള്ളിലെ ക്രോധത്തെ ശാന്തമാക്കുവാന്‍ എങ്ങനെ സാധിക്കും? മനുഷ്യന്‍ കാറ്റില്‍ അങ്ങോട്ടുമിങ്ങോട്ടും ഉലയുന്നു. മഴയില്‍ നിന്നും രക്ഷനേടാന്‍ അവന്‍ അങ്ങോട്ടുമിങ്ങോട്ടും ഓടുന്നു. അവരുടെ ശരീരത്തില്‍ എന്‍റെ കൈ പതിയുമെന്ന് ഭയന്ന്, അവന്‍റെ നെഞ്ചിലേക്ക് ചൂണ്ടിയിരിക്കുന്ന തോക്കിന്‍റെ കാഞ്ചിയാണ് ഞാനെന്ന പോലെ, അവന്‍ എന്‍റെ മിത്രമായിരിക്കുമ്പോഴും ശത്രുവാണ് എന്നതുപോലെ, എന്‍റെ ക്രോധത്തിനു നടുവില്‍ മനുഷ്യന്‍ വിറയ്ക്കുകയും നടുങ്ങുകയും ചെയ്യുന്നു. എന്‍റെ യഥാര്‍ഥ ഉദ്ദേശ്യങ്ങളെ മനുഷ്യന്‍ ഒരിക്കലും തിരിച്ചറിഞ്ഞിട്ടില്ല. അതുകൊണ്ട്, അറിവില്ലാതെ അവനെന്നെ വേദനിപ്പിക്കുന്നു. എന്നിരുന്നാലും, യാദൃശ്ചികമായി അവനെന്‍റെ സ്നേഹവും കണ്ടിട്ടുണ്ട്. എന്‍റെ ക്രോധത്തിനു നടുവെ എന്‍റെ മുഖം ദര്‍ശിക്കുക മനുഷ്യനു ബുദ്ധിമുട്ടാണ്. ഞാന്‍ എന്‍റെ കോപത്തിന്‍റെ കറുത്ത മേഘങ്ങളില്‍ മറഞ്ഞിരിക്കുന്നു. മേഘഗര്‍ജ്ജനങ്ങള്‍ക്കു മധ്യേ ഞാന്‍ മുഴുവന്‍ പ്രപഞ്ചത്തിനും മുകളില്‍ നിലകൊള്ളുന്നു. മനുഷ്യനുമേല്‍ എന്‍റെ കാരുണ്യം ഞാന്‍ അയയ്ക്കുന്നു. മനുഷ്യന്‍ എന്നെ അറിയുന്നില്ല എന്നതുകൊണ്ട് എന്‍റെ ഉദ്ദേശ്യം അറിയാത്തതിന് ഞാനവനെ കഠിനശിക്ഷയ്ക്ക് വിധേയനാക്കുന്നില്ല. മനുഷ്യന്‍റെ ദൃഷ്ടിയില്‍ ഞാനിടയ്ക്കിടെ കോപിയ്ക്കുന്നു. ഇടയ്ക്കിടെ പുഞ്ചിരിക്കുന്നു. പക്ഷേ അവന്‍ എന്നെ കാണുമ്പോള്‍ പോലും മനുഷ്യന്‍ എന്‍റെ പ്രകൃതം പൂര്‍ണമായി കണ്ടിട്ടില്ല. കാഹളത്തിന്‍റെ മധുരതരമായ നാദം അപ്പോഴും അവന്‍ കേട്ടിട്ടില്ല. കാരണം അത്രയും മരവിച്ചവനും സംവേദനശക്തിയില്ലാത്തവനുമായി അവന്‍ മാറിക്കഴിഞ്ഞിരിക്കുന്നു. എന്‍റെ പ്രതിബിംബം മനുഷ്യന്‍റെ ഓര്‍മ്മകളിലും എന്‍റെ രൂപം അവന്‍റെ ചിന്തകളിലും മാത്രമാണുള്ളത് എന്ന പോലെ. എന്നിരുന്നാലും, മനുഷ്യവര്‍ഗത്തിന്‍റെ ഇന്നുവരെയുള്ള വളര്‍ച്ചയില്‍ എന്നെ യഥാര്‍ഥത്തില്‍ കണ്ടിട്ടുള്ള ഒരുവന്‍ പോലുമില്ല. കാരണം മനുഷ്യന്‍റെ മസ്തിഷ്കം അത്രയും ദരിദ്രമാണ്. അവന്‍റെ ശാസ്ത്രത്തിന്‍റെ വളര്‍ച്ച തികച്ചും അപര്യാപ്തമായതിനാല്‍ എന്നെ എത്രയൊക്കെ “കീറിമുറിച്ചുപരിശോധിച്ചിട്ടും” അവന്‍റെ ശാസ്ത്രീയഗവേഷണങ്ങള്‍ ഇതുവരെ ഫലങ്ങളൊന്നും നല്‍കിയിട്ടില്ല. അതിനാല്‍, “എന്‍റെ പ്രതിച്ഛായ” എന്ന വിഷയം ആരും പൂരിപ്പിക്കുവാനില്ലാതെ, ഒരു ലോകറെക്കോര്‍ഡ് തകര്‍ക്കുവാന്‍ ആരുമില്ലാതെ, എപ്പോഴും പൂര്‍ണമായും ശൂന്യമായിരുന്നു. കാരണം, വലിയ വലിയ ദൗർഭാഗ്യത്തിനിടയ്ക്ക് ഇന്ന് മനുഷ്യന്‍ നിലയുറപ്പിച്ച് നില്‍ക്കുന്നുണ്ട് എന്നതുതന്നെ അതിയായ ഒരാശ്വാസമാണ്.

മാര്‍ച്ച് 23, 1992

എന്‍റെ ശിക്ഷണം എല്ലാ മനുഷ്യര്‍ക്കുമേലും ഇറങ്ങിവരുന്നു, അതേസമയം അതെല്ലാ മനുഷ്യരില്‍ നിന്നും അകന്നുമിരിക്കുന്നു. ഓരോ വ്യക്തിയുടെയും മുഴുവന്‍ ജീവിതവും എന്നോടുള്ള സ്നേഹത്താലും ദ്വേഷത്താലും നിറഞ്ഞിരിക്കുന്നു. ഒരുവനും ഒരിക്കലും എന്നെ അറിഞ്ഞിട്ടില്ല——അതുകൊണ്ട് മനുഷ്യനു എന്നോടുള്ള മനോഭാവം ഇടയ്ക്കു ഊഷ്മളവും ഇടയ്ക്കു തണുത്തതുമാണ്. അതിനു സാധാരണ നിലയിലാകുക സാധ്യമല്ല. എന്നിരുന്നാലും ഞാന്‍ എപ്പോഴും മനുഷ്യനെ പരിപാലിക്കുകയും സംരക്ഷിക്കുകയും ചെയ്തിട്ടുണ്ട്. അവന്‍റെ ബുദ്ധികുറവ് കാരണമാണ് അവനെന്റെ എല്ലാ പ്രവൃത്തികളും കാണുവാനും എന്‍റെ ആത്മാര്‍ഥമായ ഉദ്ദേശ്യങ്ങളെ മനസിലാക്കുവാനും സാധിക്കാത്തത്. എല്ലാ രാജ്യങ്ങളിലും വച്ച് ഞാനാണ് നേതാവ്. എല്ലാ ജനങ്ങളിലും വച്ച് ഞാനാണ് ഏറ്റവും ഉന്നതന്‍. മനുഷ്യനു എന്നെ അറിയില്ല എന്നു മാത്രം. പല വര്‍ഷങ്ങള്‍ ഞാന്‍ മനുഷ്യര്‍ക്കിടയില്‍ ജീവിക്കുകയും മനുഷ്യരുടെ ലോകത്തെ ജീവിതം അനുഭവിക്കുകയും ചെയ്തിട്ടുണ്ട്. എന്നിരുന്നാലും അവന്‍ എപ്പോഴും എന്നെ അവഗണിക്കുകയും ബഹിരാകാശത്തുനിന്നും വന്ന ഒരുവനോടെന്നപോലെ എന്നോടു പെരുമാറുകയും ചെയ്തു. ഇതിന്റെ ഫലമായി, പ്രകൃതത്തിലും ഭാഷയിലുമുള്ള വ്യത്യാസങ്ങള്‍ മൂലം, തെരുവിലെ അജ്ഞാതനോടെന്ന പോലെ മനുഷ്യര്‍ എന്നോട് പെരുമാറുന്നു. എന്‍റെ വസ്ത്രങ്ങളും വളരെയധികം വിചിത്രമാണെന്നു തോന്നുന്നു. അതുകാരണം മനുഷ്യനു എന്നെ സമീപിക്കുവാനുള്ള ആത്മവിശ്വാസമില്ല. അപ്പോള്‍ മാത്രമാണു മനുഷ്യജീവിതത്തിലെ ഏകാന്തത ഞാന്‍ അനുഭവിക്കുന്നത്. അപ്പോള്‍ മാത്രമാണു മനുഷ്യലോകത്തിലെ നീതികേട് എനിക്കാനുഭവവേദ്യമാകുന്നത്. ഞാന്‍ വഴിയാത്രക്കാരുടെ ഇടയില്‍ നടക്കുന്നു. അവരുടെയെല്ലാം മുഖം ഞാന്‍ നിരീക്ഷിക്കുന്നു. മുഖങ്ങള്‍ ദുഖഭാവം കൊണ്ടുനിറയ്ക്കുന്ന ഒരു വ്യാധിക്കു നടുവില്‍ ജീവിക്കുന്നതുപോലെയാണവര്‍. മോചനമില്ലാത്ത ഒരു ശിക്ഷയ്ക്ക് നടുവില്‍ ജീവിക്കുന്നതുപോലെ. മനുഷ്യന്‍ സ്വയം ചങ്ങലകളാല്‍ ബന്ധിതനായി എളിമ പ്രദര്‍ശിപ്പിക്കുന്നു. മിക്ക ആളുകളും എന്‍റെ പ്രശംസ ലഭിക്കുന്നതിനായി അവരെപ്പറ്റി തെറ്റായ ഒരു ധാരണ എനിക്കുമുന്‍പില്‍ ഉണ്ടാക്കുന്നു. എന്‍റെ സഹായം ലഭിക്കുന്നതിനുവേണ്ടി മിക്ക ആളുകളും മനപ്പൂര്‍വം എനിക്കു മുമ്പില്‍ ദയനീയഭാവത്തില്‍ പെരുമാറുന്നു. എന്നാല്‍ എന്‍റെ അസാന്നിധ്യത്തില്‍ അവര്‍ എന്നെ വഞ്ചിക്കുകയും എന്നോട് അനുസരണക്കേട് കാണിക്കുകയും ചെയ്യുന്നു. ഞാന്‍ പറഞ്ഞതു ശരിയല്ലേ? ഇത് മനുഷ്യന്‍റെ അതിജീവനതന്ത്രമല്ലേ? സ്വന്തം ജീവിതത്തില്‍ എന്നെ പ്രതിഫലിപ്പിച്ചിട്ടുള്ളത് ആരാണ്? എപ്പോഴെങ്കിലും എന്നെ മറ്റുള്ളവര്‍ക്കിടയില്‍ മഹത്വപ്പെടുത്തിയിട്ടുള്ളവര്‍ ആരാണുള്ളത്? ആരാണ് എപ്പോഴെങ്കിലും ആത്മാവിനു മുന്പില്‍ ബന്ധിതനായിട്ടുള്ളത്? ആരാണ് സാത്താന് മുന്പില്‍ എന്‍റെ സാക്ഷ്യത്തില്‍ ഉറച്ചു നിന്നിട്ടുള്ളത്? ആരാണ് എപ്പോഴെങ്കിലും എന്നോടുള്ള “വിശ്വസ്തതയില്‍” സത്യസന്ധത ചേര്‍ത്തിട്ടുള്ളത്? ഞാന്‍ കാരണം ആരെയാണ് ചുവന്ന മഹാവ്യാളി പുറത്താക്കിയിട്ടുള്ളത്? മനുഷ്യര്‍ സാത്താനോടൊപ്പം കുറിയിട്ടിരിക്കുന്നു. ഇപ്പോള്‍ അതിനോടൊപ്പം പാപത്തില്‍ കിടന്നു മറിയുന്നു. എന്നെ എതിര്‍ക്കുന്നതില്‍ അവര്‍ വിദഗ്ധരാണ്. എന്നോടുള്ള എതിര്‍പ്പ് കണ്ടുപിടിച്ചതേ അവരാണ്. എന്നോട് ഉദാസീനമായി ഇടപെടുന്നതില്‍ “വളരെ പുരോഗമനം നേടിയ” വിദ്യാര്‍ഥികളാണവര്‍. അവന്‍റെ സ്വന്തം ഭാവിക്കുവേണ്ടി മനുഷ്യന്‍ ഭൂമിയില്‍ അവിടെയും ഇവിടെയും തിരയുന്നു. ഞാന്‍ അവനെ വിളിക്കുമ്പോള്‍ എന്‍റെ അമൂല്യത മനസിലാക്കുവാന്‍ സാധിക്കാതെ, മറ്റുള്ളവര്‍ക്കൊരു “ഭാരമാകുവാന്‍” തയ്യാറാകാതെ, സ്വയം ആശ്രയിക്കുന്നതില്‍ അവന്‍ “വിശ്വാസ”മര്‍പ്പിക്കുന്നു. മനുഷ്യന്‍റെ “അഭിലാഷങ്ങള്‍” വിലപ്പെട്ടതാണ്. എന്നിരുന്നാലും ഒരുവന്‍റെയും അഭിലാഷവും ഒരുകാലത്തും മുഴുവന്‍ മാര്‍ക്കും നേടിയിട്ടില്ല: അവയെല്ലാം എനിക്കുമുമ്പില്‍ തകരുന്നു. നിശബ്ദം മറിഞ്ഞുവീഴുന്നു.

ഓരോ ദിവസവും ഞാന്‍ സംസാരിക്കുന്നു. ഓരോ ദിവസവും ഞാന്‍ പുതിയ കാര്യങ്ങള്‍ ചെയ്യുന്നു. മനുഷ്യന്‍ അവന്‍റെ എല്ലാ ശക്തിയും സംഭരിക്കുന്നില്ലെങ്കില്‍ എന്‍റെ സ്വരം കേള്‍ക്കുക അവന് ബുദ്ധിമുട്ടായിരിക്കും. എന്‍റെ മുഖം കാണുന്നതിനും അവന് ബുദ്ധിമുട്ടനുഭവപ്പെടും. പ്രിയപ്പെട്ടവന്‍ വളരെ നന്നായി ഇരിക്കുന്നുണ്ടായിരിക്കാം. അവന്‍റെ ഭാഷണം ഏറ്റവും സൗമ്യമായിരിക്കാം. എന്നാല്‍ മനുഷ്യനു സുഗമമായി അവന്‍റെ മഹത്വമാര്‍ന്ന മുഖം കാണുവാനോ അവന്‍റെ സ്വരം കേള്‍ക്കുവാനോ സാധിക്കുന്നില്ല. യുഗങ്ങളായി ആരും ഒരിക്കലും എളുപ്പത്തില്‍ എന്‍റെ മുഖം ദര്‍ശിച്ചിട്ടില്ല. ഒരിക്കല്‍ ഞാന്‍ പത്രോസിനോട് സംസാരിക്കുകയും പൗലൊസിന് പ്രത്യക്ഷപ്പെടുകയും ചെയ്തു. എന്നാല്‍ മറ്റൊരുവനും, ഇസ്രായേല്‍ക്കാര്‍ ഒഴികെ, ഒരിക്കലും യഥാര്‍ഥത്തില്‍ എന്‍റെ മുഖം കണ്ടിട്ടില്ല. ഇന്ന് മനുഷ്യര്‍ക്കൊപ്പം ജീവിക്കുവാനായി ഞാന്‍ നേരിട്ടു അവരുടെ ഇടയില്‍ വന്നിരിക്കുന്നു. ഇത് നിങ്ങള്‍ക്ക് അസാധാരണവും അമൂല്യവുമായി തോന്നുന്നില്ല എന്നായിരിക്കുമോ? നിങ്ങള്‍ നിങ്ങളുടെ സമയം നന്നായി വിനിയോഗിക്കുവാന്‍ ആഗ്രഹിക്കുന്നില്ലേ? അതോ ഈ രീതിയില്‍ അത് നിങ്ങളെ കടന്നുപോകുവാനാണോ നിങ്ങള്‍ ആഗ്രഹിക്കുന്നത്? മനുഷ്യരുടെ മനസുകളിലെ ക്ലോക്കിന്റെ സൂചികള്‍ക്കു പെട്ടെന്ന് നിലയ്ക്കുവാന്‍ സാധിക്കുമോ? അതോ സമയത്തിന് പിറകിലേക്കൊഴുകുവാന്‍ സാധിക്കുമോ? അല്ലെങ്കില്‍ മനുഷ്യനു വീണ്ടും ചെറുപ്പമാകുവാന്‍ സാധിക്കുമോ? ഇന്നത്തെ അനുഗ്രഹീതജീവിതം ഇനി എപ്പോഴെങ്കിലും തിരിച്ചുവരുമോ? അവന്‍റെ “പാഴാക്കലിന്” ഞാന്‍ മനുഷ്യനു അര്‍ഹിക്കുന്ന “സമ്മാനം” നല്‍കുന്നില്ല. ഞാന്‍ മറ്റുള്ളവയില്‍ നിന്നെല്ലാമകന്നു എന്‍റെ പ്രവൃത്തി ചെയ്യുന്നത് തുടരുക മാത്രം ചെയ്യുന്നു. മനുഷ്യനു തിരക്കുള്ളതുകൊണ്ട്, അല്ലെങ്കില്‍ അവന്‍റെ കരച്ചിലിന്റെ സ്വരം കേട്ട്, ഞാന്‍ സമയത്തിന്റെ ഒഴുക്ക് നിര്‍ത്തുന്നില്ല. അനേകായിരം വര്‍ഷങ്ങളില്‍ ആര്‍ക്കും എന്‍റെ ശക്തി വിഭജിക്കുവാനോ എന്‍റെ യഥാര്‍ഥപദ്ധതിയെ തടസ്സപ്പെടുത്തുവാനോ സാധിച്ചിട്ടില്ല. ഞാന്‍ സ്ഥലത്തിന് അതീതനാകുകയും യുഗങ്ങളെ കവിഞ്ഞു നിലനില്‍ക്കുകയും ചെയ്യുന്നു. എല്ലാറ്റിനും മേലെയായി ഞാന്‍ എന്‍റെ മൊത്തം പദ്ധതിയുടെ പ്രധാനഭാഗത്തേക്ക് കടക്കുന്നു. ഒരു വ്യക്തിക്കുപോലും എന്നില്‍ നിന്നും പ്രത്യേക പരിഗണനയോ “പാരിതോഷികങ്ങളോ” ലഭിച്ചിട്ടില്ല——ഈ കാര്യങ്ങള്‍ക്കുവേണ്ടി പ്രാര്‍ഥിക്കുവാനായി അവര്‍ വായ്തുറക്കുന്നുണ്ടെങ്കിലും എല്ലാം മറന്ന് ഈ കാര്യങ്ങള്‍ എന്നോടാവശ്യപ്പെടുവാന്‍ വേണ്ടി അവര്‍ കരങ്ങള്‍ വിരിക്കുന്നുണ്ടെങ്കിലും. ഈ ആളുകളില്‍ ഒരുവന്‍ പോലും എന്റെ എന്‍റെ ഹൃദയത്തെ സ്പര്‍ശിച്ചിട്ടില്ല. എന്‍റെ “ഹൃദയശൂന്യമായ” സ്വരത്താല്‍ അവരെല്ലാവരും പിറകോട്ട് തള്ളപ്പെടുന്നു. മിക്ക ആളുകളും ഇപ്പോഴും വിചാരിക്കുന്നത് അവര്‍ “വളരെ പ്രായംകുറഞ്ഞവരാണെന്നാണ്”. അതുകൊണ്ട് ഞാന്‍ വലിയ കരുണ കാണിക്കുവാന്‍ വേണ്ടി, ഒരിക്കല്‍ക്കൂടി അവരോടു അനുകമ്പ കാണിക്കുന്നതിനുവേണ്ടി അവര്‍ കാത്തിരിക്കുന്നു. അവരെ പിറകിലെ വാതിലില്‍ക്കൂടി അകത്തുവരാന്‍ അനുവദിക്കണമെന്ന് അവര്‍ ആവശ്യപ്പെടുന്നു. അങ്ങനെ വെറുതെ എന്‍റെ പദ്ധതിയില്‍ മാറ്റങ്ങള്‍ വരുത്താന്‍ എനിക്കെങ്ങനെ സാധിക്കും? മനുഷ്യന്‍റെ യൗവനത്തിനുവേണ്ടി, അവന് കൂടുതല്‍ വര്‍ഷങ്ങള്‍ ഭൂമിയില്‍ താമസിക്കുവാന്‍ സാധിക്കുന്നതിനുവേണ്ടി ഭൂമിയുടെ ഭ്രമണം നിര്‍ത്തുവാന്‍ എനിക്കു സാധിക്കുമോ? മനുഷ്യന്‍റെ മസ്തിഷ്കം വളരെ സങ്കീര്‍ണ്ണമാണ്. എന്നിരുന്നാലും അതിനു പല കുറവുകളും ഉള്ളതുപോലെ തോന്നുന്നു. അതുമൂലം മനുഷ്യന്‍റെ മനസ്സില്‍ കരുതിക്കൂട്ടി എന്‍റെ പദ്ധതിക്കു തടസ്സം വരുത്തുവാനുള്ള പല “അത്ഭുതകരമായ വഴികളും” തെളിഞ്ഞുവരുന്നു.

പലതവണ ഞാന്‍ മനുഷ്യന്‍റെ പാപങ്ങള്‍ ക്ഷമിക്കുകയും അവന്‍റെ ബലഹീനത കണക്കിലെടുത്ത് അവന് പ്രത്യേകപരിഗണന നല്കുകയും ചെയ്തിട്ടുണ്ടെങ്കിലും മറ്റുപലപ്പോഴും ഞാന്‍ അവന്‍റെ അറിവില്ലായ്മയ്ക്ക് തക്കതായ ചികിത്സയും നല്കിയിട്ടുണ്ട്. എങ്ങനെ എന്‍റെ കരുണയെ വിലമതിക്കണമെന്ന് മനുഷ്യന്‍ ഒരിക്കലും അറിഞ്ഞിട്ടില്ല എന്നുമാത്രം. അതുമൂലം അവന്‍ ഇന്നത്തെ അവസ്ഥയിലേക്ക് മുങ്ങിത്താഴ്ന്നു: പൊടി പുരണ്ട്, വസ്ത്രങ്ങള്‍ കീറിപ്പറിറിഞ്ഞ്, തലമുടി കളവളര്‍ന്നതുപോലെ ഒതുക്കമില്ലാതെ, മുഖത്ത് അഴുക്ക് കട്ട പിടിച്ച് കാലില്‍ സ്വന്തമായി ഉണ്ടാക്കിയ അപരിഷ്കൃതമായ ചെരുപ്പ് ധരിച്ചു, ഒരു ചത്ത പരുന്തിന്‍റെ കാലുകള്‍ പോലെ അവന്‍റെ കരങ്ങള്‍ ശരീരത്തിനിരുവശത്തും ബലഹീനമായി തൂങ്ങിക്കിടന്ന്...ഞാന്‍ എന്‍റെ കണ്ണുതുറന്ന്‍ നോക്കുമ്പോള്‍ മനുഷ്യന്‍ അഗാധപാതാളത്തില്‍ നിന്നും അപ്പോള്‍ കയറി വന്നവനെപ്പോലെയാണ് കാണപ്പെടുന്നത്. എനിക്കു കോപിക്കാതിരിക്കുവാന്‍ സാധിക്കുന്നില്ല: ഞാന്‍ എപ്പോഴും മനുഷ്യനോടു സഹിഷ്ണുത കാണിച്ചിട്ടുണ്ട്. പക്ഷേ പിശാച് അതിനിഷ്ടമുള്ളതുപോലെ എന്‍റെ വിശുദ്ധരാജ്യത്തു വന്നുപോകുന്നത് എനിക്കെങ്ങനെയാണ് അനുവദിക്കുവാനാകുക? എങ്ങനെയാണ് ഒരു ഭിക്ഷക്കാരനെ എന്‍റെ ഭവനത്തില്‍ സൗജന്യമായി ഭക്ഷണം കഴിക്കുവാന്‍ എനിക്കനുവദിക്കുവാനാകുക? ഒരു അശുദ്ധാത്മാവ് എന്‍റെ ഭവനത്തില്‍ അതിഥിയായി വരുന്നത് അനുവദിക്കാനാകുക? മനുഷ്യന്‍ “തന്നോടുതന്നെ എപ്പോഴും കര്‍ക്കശക്കാരനും” മറ്റുള്ളവരോട് “വിട്ടുവീഴ്ച ചെയ്യുന്നവനും” ആയിരുന്നു. എന്നിരുന്നാലും അവന്‍ എന്നോട് അല്പം പോലും മര്യാദയുള്ളവനായിരുന്നില്ല. കാരണം ഞാന്‍ സ്വര്‍ഗത്തിലെ ദൈവമായതുകൊണ്ട് അവനെന്നോട് വ്യത്യസ്തമായിട്ടാണ് പെരുമാറുന്നത്. ഒരിക്കലും അവനെന്നോട് അല്പം പോലും സ്നേഹമുണ്ടായിരുന്നില്ല. മനുഷ്യന്‍റെ കണ്ണുകള്‍ക്ക് സൂക്ഷ്മമായ കാഴ്ചയുള്ളതുപോലെയാണ്: എന്നെ കണ്ടാലുടന്‍ അവന്‍റെ മുഖത്തെ ഭാവം പെട്ടെന്ന് മാറുന്നു. അവന്‍റെ ഉദാസീനമായ യാതൊരു വികാരവുമില്ലാത്ത മുഖഭാവത്തിന് അല്പം കൂടി ആക്കം കൂടുന്നു. അവനെന്നോടുള്ള മനോഭാവത്തിന് പകരമായി ഞാനവന് വിലക്കുകളൊന്നും ഏര്‍പ്പെടുത്തുന്നില്ല. പകരം വെറുതെ പ്രപഞ്ചങ്ങള്‍ക്ക് മുകളിലുള്ള ആകാശങ്ങളിലേക്ക് നോക്കി ഭൂമിയിലെ എന്‍റെ പ്രവൃത്തി തുടരുക മാത്രം ചെയ്യുന്നു. മനുഷ്യന്‍റെ ഓര്‍മയില്‍ ഞാന്‍ ഒരിക്കലും ആരോടും കരുണ കാണിച്ചിട്ടില്ല. എന്നാല്‍ ഞാന്‍ ആരോടും മോശമായി പെരുമാറിയിട്ടുമില്ല. അവന്‍റെ ഹൃദയത്തില്‍ മനുഷ്യന്‍ എനിക്കായി ഒരു “ഒഴിഞ്ഞയിടം” മാറ്റിവയ്ക്കാത്തതിനാല്‍, ഞാന്‍ മുന്നറിയിപ്പ് കാറ്റില്‍ പറത്തി അവന്‍റെയുള്ളില്‍ താമസമാരംഭിക്കുമ്പോള്‍ അവന്‍ യാതൊരു മനസ്സലിവുമില്ലാതെ എന്നെ പുറത്താക്കുന്നു. എന്നാല്‍ പിന്നീട് മധുരഭാഷണവും മുഖസ്തുതിയുമായി, എന്നെ പ്രസാദിപ്പിക്കുവാന്‍ അവന്‍ തീരെ അപര്യാപ്തനാണെന്നും എന്നെ തൃപ്തിപ്പെടുത്തുവാന്‍ അവന് സാധിക്കുകയില്ലെന്നുമൊക്കെ പറഞ്ഞ് തന്‍റെ പ്രവൃത്തിയെ അവന്‍ ന്യായീകരിക്കുന്നു.

യുഗങ്ങള്‍ക്കു മുമ്പ്, ഞാന്‍ പ്രപഞ്ചങ്ങള്‍ക്കുമുകളില്‍ നിന്ന്‍ എല്ലാ നാടുകളും വീക്ഷിച്ചു. ഞാന്‍ ഭൂമിയില്‍ ഒരു വലിയ പദ്ധതി ആസൂത്രണം ചെയ്തു: എന്‍റെ ഹൃദയത്തിന് അനുസൃതമായ ഒരു മനുഷ്യവര്‍ഗത്തിന്‍റെ സൃഷ്ടിയും സ്വര്‍ഗത്തിലേതിനു സമാനമായി ഭൂമിയിലെ ദൈവരാജ്യത്തിന്‍റെ രൂപീകരണവും അതുവഴി എന്‍റെ ശക്തി ആകാശങ്ങള്‍ നിറയ്ക്കുകയും എന്‍റെ ജ്ഞാനം പ്രപഞ്ചമാകമാനം പരത്തുകയും ചെയ്യുക. അതുകൊണ്ടിന്ന്, ആയിരക്കണക്കിന് വര്‍ഷങ്ങള്‍ക്കുശേഷം, ഞാന്‍ എന്‍റെ പദ്ധതി തുടരുന്നു. എന്നിരുന്നാലും എന്‍റെ പദ്ധതിയെക്കുറിച്ചോ ഭൂമിയിലെ അതിന്‍റെ നിര്‍വഹണത്തെക്കുറിച്ചോ ആര്‍ക്കുമറിയില്ല. എന്‍റെ ഭൂമിയിലെ രാജ്യം കാണുവാന്‍ അത്രപോലും അവര്‍ക്കു സാധിക്കുന്നില്ല. അതുകൊണ്ട് മനുഷ്യന്‍ നിഴലുകളെ പിന്തുടരുകയും എന്നെ വിഡ്ഢിയാക്കുവാന്‍ ശ്രമിക്കുന്നതിനായി, സ്വര്‍ഗത്തിലെ എന്‍റെ അനുഗ്രഹങ്ങള്‍ക്കു “നിശബ്ദമായി വിലയൊടുക്കുവാന്‍” ഉദ്ദേശിച്ച്, എനിക്കുമുമ്പില്‍ വരികയും ചെയ്യുന്നു. ഇതുമൂലം അവന്‍ എന്‍റെ ക്രോധത്തെ ഉണര്‍ത്തുകയും എന്‍റെ ശിക്ഷാവിധി അവനുമേല്‍ ക്ഷണിച്ചുവരുത്തുകയും ചെയ്യുന്നു. എന്നിട്ടും അവന്‍ സ്വബോധത്തിലേക്ക് വരുന്നില്ല. സ്വന്തം സാധ്യതകള്‍ മാത്രം പിന്തുടരുന്നതിനാല്‍, ഭൂമിക്കടിയിലിരുന്ന് മുകളില്‍ നടക്കുന്ന ഒന്നും അറിയാതെ പണിയെടുക്കുന്നവനെപ്പോലെയാണ് അവന്‍. മനുഷ്യരിലൊന്നും എന്‍റെ പ്രഭയേറിയ പ്രകാശത്തിനുകീഴില്‍ ജീവിക്കുന്ന ഒരുവനെപ്പോലും ഞാന്‍ കണ്ടിട്ടില്ല. അവര്‍ അന്ധകാരത്തിന്‍റെ ഒരു ലോകത്ത് വസിക്കുന്നു. മ്ലാനതയില്‍ ജീവിക്കുന്നത് അവര്‍ ശീലിച്ചുപോയതുപോലുണ്ട്. പ്രകാശം അവരുടെ ജോലി തടസ്സപ്പെടുത്തി എന്നതുപോലെ അത് വരുമ്പോള്‍ അവര്‍ ദൂരെ മാറി നില്‍ക്കുന്നു. അതുമൂലം, വെളിച്ചം അവരുടെ എല്ലാ സമാധാനവും നശിപ്പിച്ചു എന്നും ഉറക്കം നഷ്ടപ്പെടുത്തി എന്നും തോന്നുമാറ് അവരല്‍പ്പം അസ്വസ്ഥരായി കാണപ്പെടുന്നു. പ്രകാശത്തെ നീക്കിക്കളയുന്നതിനായി മനുഷ്യന്‍ തന്‍റെ സര്‍വശക്തിയും സംഭരിക്കുന്നു. പ്രകാശമാകട്ടെ, ഇതറിയാതെ മനുഷ്യനെ ഉറക്കത്തില്‍ നിന്നുണര്‍ത്തുന്നു. മനുഷ്യന്‍ ഉണരുമ്പോള്‍ കോപം കൊണ്ട് അവന്‍ കണ്ണുകളടയ്ക്കുന്നു. അവന് എന്നോടെന്തോ അതൃപ്തിയുണ്ട്. എന്നിരുന്നാലും എന്‍റെ ഹൃദയത്തില്‍ എനിക്കെല്ലാമറിയാം. എല്ലാ ജനങ്ങളും എന്‍റെ പ്രകാശത്തില്‍ വസിക്കുവാന്‍ ഇടയാക്കുംവിധം വെളിച്ചത്തിന്‍റെ തീവ്രത ഞാന്‍ പതുക്കെ കൂട്ടുന്നു. അതുമൂലം അധികം വൈകാതെ വെളിച്ചത്തില്‍ പെരുമാറുന്നതിനോട് അവര്‍ പൊരുത്തപ്പെട്ടു വരുന്നു. അതിലുപരി വെളിച്ചത്തെ എല്ലാവരും വിലമതിക്കുന്നു. ഈ സമയത്ത്, എന്‍റെ രാജ്യം മനുഷ്യര്‍ക്കിടയില്‍ വന്നുകഴിഞ്ഞു. എല്ലാ ജനങ്ങളും സന്തോഷത്താല്‍ നൃത്തം ചവിട്ടുകയും ആഘോഷിക്കുകയും ചെയ്യുന്നു. വെളിച്ചത്തിന്‍റെ വരവോടെ അനേകായിരം വര്‍ഷങ്ങള്‍ നീണ്ട നിശബ്ദത അവസാനിച്ചിരിക്കുന്നു...

സമയം കടന്നുപോകുന്നു. കണ്ണടച്ചുതുറക്കുന്നതിനു മുമ്പ് ഇന്നത്തെ ദിവസം ആഗതമായിരിക്കുന്നു. എന്‍റെ ആത്മാവിന്‍റെ മാര്‍ഗദര്‍ശനത്തില്‍ എല്ലാ ജനങ്ങളും എന്‍റെ പ്രകാശത്തില്‍ വസിക്കുന്നു. ആരും ഇപ്പോള്‍ ഭൂതകാലത്തെപ്പറ്റി ചിന്തിക്കുകയോ ഇന്നലെയ്ക്ക് പ്രാധാന്യം കൊടുക്കുകയോ ചെയ്യുന്നില്ല. ആരാണ് ഇന്നത്തെ ദിവസത്തില്‍ ജീവിക്കുകയും നിലനില്‍ക്കുകയും ചെയ്യാതിരുന്നിട്ടുള്ളത്? ആരാണ് ദൈവരാജ്യത്തില്‍ സുന്ദരമായ ദിവസങ്ങളും മാസങ്ങളും ചെലവഴിക്കാതിരുന്നിട്ടുള്ളത്? ആരാണ് സൂര്യനുകീഴെ ജീവിക്കാതിരുന്നിട്ടുള്ളത്? ദൈവരാജ്യം മനുഷ്യര്‍ക്കിടയിലേക്ക് ഇറങ്ങിവന്നുവെങ്കിലും ആരും യഥാര്‍ഥത്തില്‍ അതിന്‍റെ ഊഷ്മളത അനുഭവിച്ചിട്ടില്ല; മനുഷ്യന്‍ അതിന്‍റെ സത്ത മനസിലാക്കാതെ പുറമെ നിന്നുമാത്രം അതിനെ നോക്കിക്കാണുന്നു. എന്‍റെ രാജ്യം രൂപംകൊള്ളുന്ന സമയത്ത് ആരാണ് അതുമൂലം സന്തോഷിക്കാത്തത്? ഭൂമിയിലെ രാജ്യങ്ങള്‍ക്ക് യഥാര്‍ഥത്തില്‍ രക്ഷപ്പെടാന്‍ സാധിക്കുമോ? ചുവന്ന മഹാവ്യാളിക്ക് അതിന്‍റെ കൗശലം കൊണ്ട് രക്ഷപ്പെടാന്‍ സാധിച്ചിട്ടുണ്ടോ? എന്‍റെ ഭരണപരമായ ഉത്തരവുകള്‍ പ്രപഞ്ചം മുഴുവനും വിളംബരം ചെയ്യപ്പെടുന്നു. അവ എല്ലാ ജനങ്ങള്‍ക്കിടയിലുമുള്ള എന്‍റെ അധികാരം ഊട്ടിയുറപ്പിക്കുന്നു. പ്രപഞ്ചത്തിലുടനീളം അത് നടപ്പിലാക്കുന്നു. എന്നിരുന്നാലും മനുഷ്യനൊരിക്കലും യഥാര്‍ഥത്തില്‍ ഇതറിഞ്ഞിട്ടില്ല. എന്‍റെ ഭരണപരമായ ഉത്തരവുകള്‍ പ്രപഞ്ചത്തിനുമുമ്പില്‍ അനാവരണം ചെയ്യപ്പെടുമ്പോള്‍, ഭൂമിയിലെ എന്‍റെ പ്രവൃത്തികള്‍ പൂര്‍ത്തിയാകുവാന്‍ പോകുന്ന സമയവും അതുതന്നെയാണ്. ഞാന്‍ എല്ലാ മനുഷ്യര്‍ക്കുമിടയില്‍ ഭരിക്കുകയും അധികാരം കയ്യാളുകയും ചെയ്യുമ്പോള്‍, ഏകനായ ദൈവം തന്നെയായവന്‍ ആയി ഞാന്‍ അംഗീകരിക്കപ്പെടുമ്പോള്‍, എന്‍റെ രാജ്യം പൂര്‍ണമായും ഭൂമിയില്‍ ഇറങ്ങിവരുന്നു. ഇന്ന് എല്ലാ മനുഷ്യര്‍ക്കും ഒരു പുതിയ പാതയില്‍ ഒരു പുതിയ തുടക്കമാണ്. അവര്‍ ഒരു പുതിയ ജീവിതം ആരംഭിച്ചിരിക്കുന്നു. എന്നിരുന്നാലും സ്വര്‍ഗത്തിലേതിനു സമാനമായ ഒരു ജീവിതം ഭൂമിയില്‍ യഥാര്‍ഥത്തില്‍ ആരും അനുഭവിച്ചിട്ടില്ല. നിങ്ങള്‍ യഥാര്‍ഥത്തില്‍ എന്‍റെ പ്രകാശത്തില്‍ വസിക്കുന്നുണ്ടോ? നിങ്ങള്‍ യഥാര്‍ഥത്തില്‍ എന്‍റെ വചനങ്ങളില്‍ വസിക്കുന്നുണ്ടോ? ആരാണ് സ്വന്തം സാധ്യതകളെപ്പറ്റി ചിന്തിക്കാത്തത്? ആരാണ് അവരുടെ സ്വന്തം വിധിയെപ്പറ്റി ആകുലനാകാത്തത്? ആരാണ് ക്ലേശക്കടലില്‍ ഞെരുങ്ങാത്തത്? ആരാണ് സ്വയം സ്വതന്ത്രനാകുവാന്‍ ആഗ്രഹിക്കാത്തത്? ഭൂമിയിലെ മനുഷ്യന്‍റെ കഠിനാധ്വാനത്തിന് പ്രതിഫലമായിട്ടല്ലേ ദൈവരാജ്യത്തിന്‍റെ അനുഗ്രഹങ്ങള്‍ നല്‍കപ്പെടുന്നത്? മനുഷ്യന്‍റെ എല്ലാ ആശകളും അവന്‍ ആഗ്രഹിക്കുന്ന രീതിയില്‍ നിറവേറ്റാന്‍ സാധിക്കുമോ? ഞാനൊരിക്കല്‍ ദൈവരാജ്യത്തിന്‍റെ മനോഹരകാഴ്ച മനുഷ്യനുമുന്പില്‍ അവതരിപ്പിച്ചു. എന്നാല്‍ അവന്‍ അത്യാഗ്രഹം നിറഞ്ഞ കണ്ണുകളോടെ അതിലേക്കു തുറിച്ചുനോക്കുക മാത്രം ചെയ്തു. അതിലേക്കു പ്രവേശിക്കുവാന്‍ ആത്മാര്‍ഥമായി ആഗ്രഹിച്ചവര്‍ ആരുമുണ്ടായിരുന്നില്ല. ഞാനൊരിക്കല്‍ ഭൂമിയിലെ യഥാര്‍ഥ അവസ്ഥ മനുഷ്യനോടു പറഞ്ഞു. എന്നാല്‍ അവനതു വെറുതെ കേള്‍ക്കുക മാത്രം ചെയ്തു. എന്നാല്‍ എന്‍റെ അധരത്തില്‍ നിന്നും വന്ന വാക്കുകള്‍ ഹൃദയം കൊണ്ട് ശ്രവിച്ചില്ല. ഒരിക്കല്‍ ഞാന്‍ സ്വര്‍ഗത്തിലേ അവസ്ഥകളെപ്പറ്റി മനുഷ്യനോടു പറഞ്ഞു. എന്നാല്‍ അവന്‍ എന്‍റെ വാക്കുകളെ മനോഹരമായ കഥകള്‍ പോലെയാണ് കണക്കാക്കിയത്. എന്‍റെ അധരം വിശദീകരിച്ചതിനെ അവന്‍ യഥാര്‍ഥത്തില്‍ സ്വീകരിച്ചില്ല. ഇന്ന്‍ ദൈവരാജ്യത്തിലെ രംഗങ്ങള്‍ മനുഷ്യനു മുന്പില്‍ മിന്നിമായുന്നു. ആരെങ്കിലും അതുതേടി “മലകളും താഴ്വാരങ്ങളും” താണ്ടിയിട്ടുണ്ടോ? ഞാന്‍ ഉണര്‍ത്തിയില്ലായിരുന്നുവെങ്കില്‍ മനുഷ്യന്‍ ഇപ്പോഴും അവന്‍റെ സ്വപ്നങ്ങളില്‍ നിന്നും ഉണര്‍ന്നെണീറ്റിട്ടുണ്ടാകുമായിരുന്നില്ല. ഭൂമിയിലെ ജീവിതം അവന്‍ അത്രയും ആസ്വദിക്കുന്നുണ്ടോ? അവന്‍റെ ഹൃദയത്തില്‍ ഉയര്ന്ന മാനദണ്ഡങ്ങള്‍ ഒന്നുമില്ലേ?

എന്‍റെ ജനമായി ഞാന്‍ മുന്‍നിശ്ചയിച്ചവര്‍ക്കു എനിക്കുവേണ്ടി സ്വയം സമര്‍പ്പിക്കുവാനും എന്നോടു സമാധാനത്തില്‍ വര്‍ത്തിക്കുവാനും സാധിക്കുന്നു. അവര്‍ എന്‍റെ കണ്ണില്‍ അമൂല്യരാണ്. എന്‍റെ രാജ്യത്ത് എന്നോടുള്ള അവര്‍ വിളങ്ങുകയും ചെയ്യുന്നു. ഇന്നത്തെ ജനങ്ങളില്‍ ആരാണ് ഈ വ്യവസ്ഥകള്‍ പാലിക്കുന്നത്? എന്‍റെ ആവശ്യങ്ങള്‍ക്കനുസരിച്ചുള്ള നിലവാരം ഉണ്ടാക്കുവാന്‍ ആര്‍ക്കാണ് സാധിക്കുന്നത്?എന്‍റെ ആവശ്യങ്ങള്‍ മനുഷ്യര്‍ക്ക് ബുദ്ധിമുട്ട് ഉണ്ടാക്കുന്നുണ്ടോ? ഞാന്‍ മനപ്പൂര്‍വം അവന്‍ തെറ്റുകള്‍ വരുത്തുന്നതിന് കാരണമാകുന്നുണ്ടോ? ഞാന്‍ എല്ലാ മനുഷ്യരോടും ദയവു കാണിക്കുകയും അവര്‍ക്ക് പ്രത്യേക പരിഗണന നല്കുകയും ചെയ്യുന്നു. എന്നിരുന്നാലും, ചൈനയിലെ എന്‍റെ ജനത്തോടു മാത്രമാണ് ഞാനങ്ങനെ ചെയ്യുന്നത്. ഞാന്‍ നിങ്ങളെ വിലകുറച്ചുകാണുന്നു എന്നല്ല അതിനര്‍ഥം. എനിക്കു നിങ്ങളെ വിശ്വാസക്കുറവുമില്ല. മറിച്ച് ഞാന്‍ നിങ്ങളോട് പ്രായോഗികമായും യാഥാര്‍ഥ്യബോധത്തോടെയും പെരുമാറുന്നു. കുടുംബവുമായി ബന്ധപ്പെട്ടായാലും പുറമെയുള്ള ലോകവുമായി ബന്ധപ്പെട്ടായാലും, മനുഷ്യര്‍ തീര്‍ച്ചയായും അവരുടെ ജീവിതത്തില്‍ തിരിച്ചടികള്‍ നേരിടുന്നു. എന്നിരുന്നാലും ആരുടെ കഷ്ടപ്പാടുകളാണ് തങ്ങളുടെ സ്വന്തം കരങ്ങളാല്‍ സജ്ജീകരിക്കപ്പെട്ടത്?മനുഷ്യന് എന്നെ അറിയുവാനുള്ള കഴിവില്ല. എന്‍റെ പുറമെയുള്ള രൂപത്തെപ്പറ്റി അവനല്‍പ്പം അറിവുണ്ട്. എന്നാല്‍ എന്‍റെ സത്തയെക്കുറിച്ച് അവന്‍ അജ്ഞനാണ്. അവന്‍ കഴിക്കുന്ന ഭക്ഷണത്തിന്‍റെ ചേരുവകള്‍ അവനറിയില്ല. ആര്‍ക്കാണ് എന്‍റെ ഹൃദയം ശ്രദ്ധാപൂര്‍വം നോക്കിക്കാണുവാന്‍ സാധിക്കുക?ആര്‍ക്കാണ് എന്‍റെ സാന്നിധ്യത്തില്‍ എന്‍റെ ഇംഗിതം യഥാര്‍ഥത്തില്‍ മനസിലാക്കുവാന്‍ സാധിക്കുക? ഞാന്‍ ഭൂമിയിലേക്കിറങ്ങിവരുമ്പോള്‍ ഇവിടെ ഇരുളുമൂടിയിരിക്കുന്നു. മനുഷ്യന്‍ “ഗാഢമായ നിദ്രയിലാണ്”. എല്ലാ സ്ഥലങ്ങളിലും നടക്കുന്നു. ഞാന്‍ കാണുന്നതെല്ലാം കീറിപ്പറിഞ്ഞതും നോക്കുവാന്‍ പോലും സാധിക്കാത്ത വിധം ഭീകരമായ കാഴ്ചകളാണ്. മനുഷ്യന്‍ ആസ്വദിക്കുക മാത്രമാണു ചെയ്യുന്നത്. “പുറംലോകത്തുനിന്നുമുള്ള കാര്യങ്ങളെപ്പറ്റി” കേള്‍ക്കുവാന്‍ അവന് താല്‍പര്യമില്ല എന്നതുപോലെയാണത്. ഒരു മനുഷ്യനുമറിയാതെ ഞാന്‍ ഭൂമി മുഴുവന്‍ പരിശോധിക്കുന്നു. എന്നാല്‍ ജീവന്‍ നിറഞ്ഞ ഒരു സ്ഥലം പോലും എനിക്കു കാണുവാന്‍ സാധിക്കുന്നില്ല. നേരെ, പ്രകാശവും ചൂടും പുറപ്പെടുവിച്ച് മൂന്നാം സ്വര്‍ഗത്തില്‍ നിന്നും ഞാന്‍ ഭൂമിയെ നോക്കുന്നു. പ്രകാശം ഭൂമിയുടെമേല്‍ പതിക്കുകയും അതിനുമേല്‍ പരക്കുകയും ചെയ്യുന്നുണ്ടെങ്കിലും, വെളിച്ചവും ചൂടും മാത്രമേ അതില്‍ സന്തോഷിക്കുന്നതായി കാണുന്നുള്ളൂ. അതു സുഖത്തില്‍ ആറാടുന്ന മനുഷ്യനില്‍ ഒന്നും ഉണര്‍ത്തുന്നില്ല. ഇതുകണ്ട് ഉടന്‍ ഞാന്‍ മനുഷ്യനുവേണ്ടി തയ്യാറാക്കി വച്ചിരിക്കുന്ന “ദണ്ഡ്” അവര്‍ക്കിടയില്‍ പ്രയോഗിക്കുന്നു. ദണ്ഡിന്‍റെ പ്രഹരത്തില്‍ പ്രകാശവും ചൂടും പതുക്കെ ചിതറിപ്പോകുന്നു. ഭൂമി പെട്ടെന്ന് വിജനവും ഇരുണ്ടതുമാകുന്നു. മനുഷ്യാനാകട്ടെ കിട്ടിയ അവസരം പാഴാക്കാതെ സ്വയം ആസ്വദിക്കുന്നത് തുടരുന്നു. മനുഷ്യന് ദണ്ഡിന്‍റെ വരവിനെക്കുറിച്ച് നേരിയ ഒരു ബോധമുണ്ട്. പക്ഷേ അവന്‍ അതിനോടു പ്രതികരിക്കാതെ ഭൂമിയില്‍ അവനുള്ള അനുഗ്രഹങ്ങള്‍ ആസ്വദിക്കുന്നത് തുടരുന്നു. അടുത്തതായി എന്‍റെ അധരം എല്ലാ മനുഷ്യര്‍ക്കുമുള്ള എന്‍റെ ശിക്ഷാവിധി പ്രഖ്യാപിക്കുന്നു. പ്രപഞ്ചമെമ്പാടുമുള്ള മനുഷ്യരെ കുരിശില്‍ തലകീഴായി തൂക്കിയിരിക്കുന്നു. എന്‍റെ ശിക്ഷാവിധി വരുമ്പോള്‍ പര്‍വതങ്ങള്‍ മറിഞ്ഞുവീഴുന്നതിന്‍റെയും ഭൂമി രണ്ടായി പിളരുന്നതിന്‍റെയും ശബ്ദം കേട്ട് മനുഷ്യന്‍ നടുങ്ങുകയും ഞെട്ടിയുണരുകയും ചെയ്യുന്നു. ഞെട്ടിവിറച്ച് ഓടിപ്പോകുവാന്‍ അവന്‍ ആഗ്രഹിക്കുന്നു. പക്ഷേ സമയം വളരെ വൈകിപ്പോയി. എന്‍റെ ശിക്ഷാവിധി ഭൂമിയില്‍ പതിക്കുമ്പോള്‍ എന്‍റെ രാജ്യം ഭൂമിക്കുമേല്‍ ഇറങ്ങിവരുന്നു. എല്ലാ രാജ്യങ്ങളും കഷണങ്ങളായി ചിതറിക്കപ്പെടുന്നു. ഒരു അടയാളം പോലും ബാക്കിവയ്ക്കാതെ, ഒന്നുമവശേഷിപ്പിക്കാതെ അവ അപ്രത്യക്ഷമാകുന്നു.

ഓരോ ദിവസവും ഞാന്‍ പ്രപഞ്ചത്തിന്‍റെ മുഖം കാണുന്നു. ഓരോ ദിവസവും ഞാന്‍ മനുഷ്യര്‍ക്കിടയില്‍ പുതിയ പ്രവൃത്തി ചെയ്യുന്നു. എന്നിരുന്നാലും മനുഷ്യര്‍ അവരുടെ പ്രവൃത്തികളില്‍ സ്വയം നഷ്ടപ്പെടുത്തുന്നു. ആരും എന്‍റെ പ്രവൃത്തിയുടെ പ്രത്യേകതകള്‍ ശ്രദ്ധിക്കുന്നില്ല. അവര്‍ക്കപ്പുറമുള്ള കാര്യങ്ങളുടെ അവസ്ഥകളെക്കുറിച്ച് അവര്‍ ചിന്തിക്കുന്നില്ല. അവര്‍ തന്നെയുണ്ടാക്കിയ ഒരു പുതിയ സ്വര്‍ഗത്തിലും ഭൂമിയിലുമാണ് മനുഷ്യര്‍ വസിക്കുന്നത് എന്നതുപോലെയാണ്. മറ്റാരും അവിടെ ഇടപെടുന്നത് അവര്‍ക്കിഷ്ടമല്ലാത്തതുപോലെ. അവരെല്ലാവരും സ്വയം ആസ്വദിക്കുന്ന പ്രവൃത്തിയില്‍ ഏര്‍പ്പെട്ടിരിക്കുന്നു. ശാരീരിക പരിശീലനത്തിനുവേണ്ടിയുള്ള വ്യായാമം ചെയ്യുമ്പോള്‍ അവര്‍ തങ്ങളെത്തന്നേ സ്വയം കണ്ടാസ്വദിക്കുന്നു. മനുഷ്യന്‍റെ ഹൃദയത്തില്‍ ശരിക്കും എനിക്കൊട്ടും സ്ഥാനമില്ലേ? മനുഷ്യഹൃദയത്തിന്‍റെ നാഥനാകുവാന്‍ എനിക്കോട്ടും കഴിവില്ല എന്നാണോ? മനുഷ്യന്‍റെ ആത്മാവു യഥാര്‍ഥത്തില്‍ അവനെ ഉപേക്ഷിച്ചോ? എന്‍റെ അധരത്തില്‍ നിന്നുള്ള വചനങ്ങളെപ്പറ്റി ആരാണ് എപ്പോഴെങ്കിലും ശ്രദ്ധാപൂര്‍വം ധ്യാനിച്ചിട്ടുള്ളത്? ആരാണ് എപ്പോഴെങ്കിലും എന്‍റെ ഹൃദയഭിലാഷം മനസ്സിലാക്കിയിട്ടുള്ളത്? ശരിക്കും മറ്റെന്തെങ്കിലും മനുഷ്യന്‍റെ ഹൃദയം ഏറ്റെടുത്തോ? പലതവണ ഞാന്‍ മനുഷ്യനെ വിളിച്ച് കരഞ്ഞിട്ടുണ്ട്. എന്നിട്ട് ആര്‍ക്കെങ്കിലും അനുകമ്പ തോന്നിയോ? മനുഷ്യരില്‍ ആരെങ്കിലും എപ്പോഴെങ്കിലും ജീവിച്ചിട്ടുണ്ടോ? മനുഷ്യന്‍ ജഡത്തില്‍ ജീവിക്കുമായിരിക്കും. എന്നലവന് മനുഷ്യത്വമില്ല. അവന്‍ മൃഗങ്ങളുടെ ലോകത്താണോ ജനിച്ചത്? അതോ അവന്‍ സ്വര്‍ഗത്തിലാണോ ജനിച്ചത്, അവനില്‍ ദൈവികതയുണ്ടോ? ഞാന്‍ മനുഷ്യനോട് ആവശ്യങ്ങളുന്നയിക്കുന്നു. എന്നാല്‍ അവന് എന്‍റെ വചനങ്ങള്‍ മനസ്സിലാകാത്തതുപോലെയാണ്. ഞാന്‍ അവന് അജ്ഞാതനായ, അടുക്കാന്‍ സാധിക്കാത്ത ഒരു സത്വമാണ് എന്നതുപോലെയാണ്. പല തവണ മനുഷ്യന്‍ എന്നെ നിരാശനാക്കിയിട്ടുണ്ട്. പല തവണ അവന്‍റെ മോശം പ്രകടനം എന്നെ കോപാകുലനാക്കിയിട്ടുണ്ട്. പലതവണ അവന്‍റെ ബലഹീനത എന്നെ അസ്വസ്ഥനാക്കിയിട്ടുണ്ട്. എന്തുകൊണ്ടാണ് മനുഷ്യന്‍റെ ഹൃദയത്തില്‍ ആത്മീയാനുഭൂതി ഉളവാക്കുന്നതില്‍ ഞാന്‍ പരാജയപ്പെടുന്നത്? എന്തുകൊണ്ടാണ് എനിക്കു മനുഷ്യന്‍റെ ഹൃദയത്തില്‍ സ്നേഹമുളവാക്കുവാന്‍ സാധിക്കാത്തത്? എന്തുകൊണ്ടാണ് മനുഷ്യനു എന്നെ അവന്‍റെ കണ്ണിലെ കൃഷ്ണമണിയായി കാണുവാന്‍ സാധിക്കാത്തത്? മനുഷ്യന്‍റെ ഹൃദയം അവന്‍റെ സ്വന്തമല്ലേ? അവന്‍റെ ആത്മാവില്‍ മറ്റെന്തെങ്കിലും സ്ഥാനം പിടിച്ചിട്ടുണ്ടോ? എന്തുകൊണ്ടാണ് മനുഷ്യന്‍ നിര്‍ത്താതെ നിലവിളിക്കുന്നത്? എന്താണ് അവന്‍ ദുഖാര്‍ത്തനായിരിക്കുന്നത്? ഞാനവനെ വേദനിപ്പിച്ചതുകൊണ്ടായിരിക്കുമോ? ഞാന്‍ അവനെ മനപ്പൂര്‍വം ഉപേക്ഷിച്ചതുകൊണ്ടായിരിക്കുമോ?

എന്‍റെ ദൃഷ്ടിയില്‍ മനുഷ്യനാണ് സകലത്തിന്‍റെയും അധികാരി. ഞാന്‍ അവന് നല്കിയിരിക്കുന്ന അധികാരം ചെറിയ അളവിലുള്ളതല്ല. അത് ഭൂമിയില്‍ എല്ലാറ്റിനെയും നിയന്ത്രിക്കുവാനുള്ള അധികാരമാണ്—മലയിലെ പുല്‍ച്ചെടികളെയും കാട്ടിലെ മൃഗങ്ങളെയും ജലത്തിലെ മത്സ്യങ്ങളെയും. എന്നിരുന്നാലും ഇതില്‍ സന്തോഷിക്കുന്നതിനു പകരം അവന്‍ ആകുലചിത്തനാണ്. അവന്‍റെ മുഴുവന്‍ ജീവിതവും ആകുലതയുടെയും വ്യഗ്രതയുടെയുമാണ്. ശൂന്യതയിലേക്ക് നേരമ്പോക്ക് കൂട്ടിചേര്‍ത്തതുപോലെയാണത്. അവന്‍റെ മുഴുവന്‍ ജീവിതത്തിലും പുതിയൊരു കണ്ടുപിടുത്തമോ ആവിഷ്കാരമോ ഇല്ല. ആര്‍ക്കും ഈ പൊള്ളയായ ജീവിതത്തില്‍ നിന്നും രക്ഷപ്പെടുവാന്‍ സാധിക്കുന്നില്ല. ആരും ഒരിക്കലും അര്‍ഥപൂര്‍ണമായ ഒരു ജീവിതം കണ്ടെത്തിയിട്ടില്ല. ആരും ഒരിക്കലും യഥാര്‍ഥജീവിതം അനുഭവിച്ചിട്ടില്ല. ഇന്നത്തെ മനുഷ്യര്‍ എല്ലാവരും എന്‍റെ പ്രഭായേറിയ പ്രകാശത്തിന്‍ കീഴിലാണ് ജീവിക്കുന്നതെങ്കിലും അവര്‍ക്ക് സ്വര്‍ഗത്തിലേ ജീവിതത്തെക്കുറിച്ച് ഒന്നുമറിയില്ല. ഞാന്‍ മനുഷ്യനോട് കരുണ കാണിക്കുന്നില്ലെങ്കില്‍, മനുഷ്യവര്‍ഗത്തെ രക്ഷിക്കുന്നില്ലെങ്കില്‍, എല്ലാ മനുഷ്യരും വന്നത് വെറുതെയായിത്തീരും. ഭൂമിയില്‍ അവരുടെ ജീവിതം വ്യര്‍ഥമായിത്തീരും. അവര്‍ അഭിമാനിക്കുവാന്‍ ഒന്നുമില്ലാതെ ഇവിടെനിന്നു പോകും. എല്ലാ മതത്തിലും വിഭാഗത്തിലും രാജ്യത്തിലും വര്‍ഗത്തിലും പെട്ട എല്ലാ മനുഷ്യര്‍ക്കും ഭൂമിയുടെ ശൂന്യത അറിയാം. അവരെല്ലാവരും എന്നെ തേടുകയും എന്‍റെ തിരിച്ചുവരവിനുവേണ്ടി കാത്തിരിക്കുകയും ചെയ്യുന്നു. എന്നിരുന്നാലും ഞാന്‍ വരുന്നത് അറിയുവാന്‍ കഴിവുള്ളവര്‍ ആരാണുള്ളത്? ഞാന്‍ എല്ലാം ഉണ്ടാക്കി. മനുഷ്യവര്‍ഗത്തെ സൃഷ്ടിച്ചു. ഇന്ന്‍ ഞാന്‍ മനുഷ്യര്‍ക്കിടയിലേക്ക് ഇറങ്ങിവന്നു. മനുഷ്യന്‍, എന്നിരുന്നാലും, എന്നെ തിരിച്ചടിക്കുന്നു, എന്നോടു പകരം ചോദിക്കുന്നു. ഞാന്‍ മനുഷ്യന് വേണ്ടി ചെയ്യുന്ന പ്രവൃത്തികൊണ്ട് അവനൊരു ഗുണവും ഇല്ലെന്നോ? ശരിക്കും ഞാന്‍ മനുഷ്യനെ സംതൃപ്താക്കുവാന്‍ കഴിവില്ലാത്തവനാണോ? എന്തുകൊണ്ടാണ് മനുഷ്യന്‍ എന്നെ തള്ളിക്കളയുന്നത്? എന്തുകൊണ്ടാണ് മനുഷ്യന്‍ എന്നോടു ഇത്രയും നിര്‍വികാരമായി പെരുമാറുന്നത്? എന്തുകൊണ്ടാണ് ഭൂമി മൃതദേഹങ്ങളാല്‍ മൂടിയിരിക്കുന്നത്? ഞാന്‍ മനുഷ്യനുവേണ്ടി ഉണ്ടാക്കിയ ലോകത്തിന്‍റെ സ്ഥിതി ശരിക്കും ഇതാണോ? ഞാന്‍ മനുഷ്യന് സമാനതകളില്ലാത്ത സമ്പത്തു നല്‍കിയിട്ടും അവന്‍ രണ്ട് ഒഴിഞ്ഞ കരങ്ങളാണ് എനിക്കു പകരമായി തന്നത്? എന്തുകൊണ്ടാണു മനുഷ്യന്‍ എന്നെ ആത്മാര്‍ഥമായി സ്നേഹിക്കാത്തത്? എന്തുകൊണ്ടാണ് ഒരിക്കലും അവന്‍ എനിക്കുമുമ്പില്‍ വരാത്തത്? എന്റെ വചനങ്ങളെല്ലാം വിഫലമായിരുന്നോ? എന്റെ വചനങ്ങളെല്ലാം വെള്ളത്തില്‍ നിന്നും ചൂടെന്ന പോലെ അപ്രത്യക്ഷമായോ? എന്തുകൊണ്ടാണ് എന്നോടു സഹകരിക്കാന്‍ മനുഷ്യന്‍ തയ്യാറാകാത്തത്? എന്റെ ദിനം ആഗതമാകുന്ന സമയം മനുഷ്യന്റെ മരണത്തിന്റെ നിമിഷമാണോ? എന്റെ രാജ്യം രൂപീകരിക്കപ്പെടുന്ന സമയത്ത് എങ്ങനെയാണ് എനിക്കു മനുഷ്യരെ നശിപ്പിക്കാന്‍ സാധിക്കുക? എന്തുകൊണ്ടാണ് എന്റെ മുഴുവന്‍ കാര്യനിര്‍വഹണപദ്ധതിയ്ക്കിടെ ആരും ഒരിക്കലും എന്റെ ഉദ്ദേശ്യങ്ങള്‍ ഗ്രഹിക്കാതിരുന്നത്? എന്തുകൊണ്ടാണ് എന്റെ അധരത്തില്‍ നിന്നുള്ള അരുളപ്പാടുകള്‍ വിലമതിക്കാതെ മനുഷ്യന്‍ അവയെ വെറുക്കുകയും തള്ളിക്കളയുകയും ചെയ്യുന്നത്? ഞാന്‍ ആരെയും കുറ്റം വിധിയ്ക്കുന്നില്ല. മറിച്ച് എല്ലാ ആളുകളും ശാന്തതയിലേക്കു മടങ്ങാനും ആത്മവിചിന്തനം എന്ന പ്രവൃത്തി ചെയ്യുവാനും കാരണമാകുക മാത്രം ചെയ്യുന്നു.

 മാര്‍ച്ച് 27, 1992 


സകല ജനങ്ങളുമേ, ആനന്ദിക്കുവിൻ!

എന്റെ പ്രകാശത്തിൽ ആളുകൾ വീണ്ടും പ്രകാശം കാണുന്നു. എന്റെ മൊഴിയിൽ ആളുകൾ ആസ്വാദ്യകരമായ കാര്യങ്ങൾ കണ്ടെത്തുന്നു. ഞാൻ കിഴക്കുനിന്നാണ് വന്നിരിക്കുന്നത്, ഞാൻ കിഴക്കുനിന്നുള്ളവനാണ്. എന്റെ മഹത്ത്വം പ്രകാശിക്കുമ്പോൾ സകല ജനതകളും പ്രകാശമാനമാകും, സകലതും വെളിച്ചത്തിലേക്കു വരും, ഒരു വസ്തുവും ഇരുട്ടിൽ തുടരുകയില്ല. ദൈവരാജ്യത്തിൽ ദൈവജനം ദൈവത്തോടൊപ്പം നയിക്കുന്ന ജീവിതം അളവറ്റ സന്തോഷത്തിന്റേതാണ്. ജനങ്ങളുടെ അനുഗ്രഹപൂർണമായ ജീവിതത്തിൽ ജലാശയങ്ങൾ ആനന്ദനൃത്തമാടുന്നു, ആളുകളോടാപ്പം പർവതങ്ങൾ എന്റെ സമൃദ്ധി ആസ്വദിക്കുന്നു. സകല മനുഷ്യരും എന്റെ രാജ്യത്തിൽ പരിശ്രമിക്കുന്നു, കഠിനാധ്വാനം ചെയ്യുന്നു, തങ്ങളുടെ വിശ്വസ്തത പ്രകടമാക്കുന്നു. ദൈവരാജ്യത്തിൽ മേലാൽ മത്സരമില്ല, ചെറുത്തുനിൽപ്പില്ല;ആകാശവും ഭൂമിയും പരസ്പരാശ്രയത്വത്തിലാണ്, മനുഷ്യനും ഞാനും ഗാഢമായ വൈകാരിക ബന്ധത്തിലാണ്; ജീവിതത്തിന്റെ മാധുര്യമേറിയ സുഭഗനിമിഷങ്ങളിലൂടെ കടന്നുപോകുമ്പോൾ ഒന്നു മറ്റൊന്നിനോട് പ്രതിപത്തി കാട്ടുന്നു. ... ഈ സമയം, ഞാൻ സ്വർഗത്തിൽ ഔപചാരികമായി എന്റെ ജീവിതം ആരംഭിക്കുന്നു. സാത്താന്റെ ഉപദ്രവം ഇനി ഇല്ല, ആളുകൾ വിശ്രമത്തിൽ പ്രവേശിക്കുന്നു. എന്റെ തിരഞ്ഞെടുക്കപ്പെട്ട ജനം പ്രപഞ്ചമെങ്ങും എന്റെ മഹത്ത്വത്തിൽ വസിക്കുന്നു, തുലനം ചെയ്യാനാവാത്തവിധം അനുഗ്രഹിക്കപ്പെട്ടിരിക്കുന്നു, ജനങ്ങൾക്കിടയിൽ ജീവിക്കുന്ന ആളുകൾ എന്നപോലെയല്ല, മറിച്ച് ദൈവത്തോടൊപ്പം ജീവിക്കുന്ന ജനങ്ങൾ എന്നപോലെ. മനുഷ്യരാശി ഒന്നടങ്കം സാത്താന്റെ ദുഷിപ്പിലൂടെ കടന്നുപോയി, ജീവിതത്തിന്റെ കയ്പും മധുരവും അവസാന മട്ടുവരെ അവർ നുകർന്നു. ഇപ്പോൾ എന്റെ പ്രകാശത്തിൽ വസിക്കുമ്പോൾ എങ്ങനെയാണ് ഒരുവന് സന്തോഷിക്കാതിരിക്കാൻ കഴിയുക?ഈ സുന്ദരനിമിഷം വെറുതെയങ്ങനെ നഷ്ടപ്പെടുത്താൻ, അത് വഴുതിപ്പോകുന്നതിന് അനുവദിക്കാൻ ഒരുവന് എങ്ങനെ കഴിയും? ജനങ്ങളേ! നിങ്ങളുടെ ഹൃദയങ്ങളിൽ പാട്ടുപാടുവിൻ, എനിക്കായി ആനന്ദനൃത്തമാടുവിൻ!നിങ്ങളുടെ ആത്മാർഥ ഹൃദയങ്ങൾ ഉയർത്തി, അവ എനിക്കായി അർപ്പിക്കുവിൻ! നിങ്ങളുടെ ചെണ്ടകൾ കൊട്ടുകയും എനിക്കായി ആനന്ദിച്ച് ഉല്ലസിക്കുകയും ചെയ്യുവിൻ! ഞാൻ പ്രപഞ്ചമാകെ എന്റെ ആഹ്ലാദം പ്രസരിപ്പിക്കുന്നു! ആളുകൾക്ക് ഞാൻ എന്റെ തേജസ്സാർന്ന മുഖം വെളിപ്പെടുത്തുന്നു! ഞാൻ ഉച്ചസ്വരത്തിൽ വിളിച്ചുപറയും! ഞാൻ പ്രപഞ്ചത്തെ കീഴടക്കും! ഇതിനകം ഞാൻ ജനങ്ങൾക്കിടയിൽ വാഴ്ചനടത്തുകയാണ്! ആളുകൾ എന്നെ വാഴ്ത്തുന്നു! മേലേ നീലാകാശത്ത് ഞാൻ സഞ്ചരിക്കുന്നു, ആളുകൾ എന്നോടൊപ്പം നടക്കുന്നു!ഞാൻ ആളുകൾക്കിടയിൽ ഗമിക്കുന്നു, എന്റെ ജനം എനിക്കു ചുറ്റും കൂടുന്നു! ആളുകളുടെ ഉള്ളം ഉല്ലാസഭരിതമാണ്, അവരുടെ ഗാനങ്ങൾ പ്രപഞ്ചത്തെ പ്രകമ്പനം കൊള്ളിക്കുകയും നഭോമണ്ഡലത്തിൽ മുഴങ്ങുകയും ചെയ്യുന്നു! പ്രപഞ്ചം മേലാൽ മൂടൽമഞ്ഞിനാൽ മൂടപ്പെടുന്നില്ല; മേലാൽ ചേറും ചെളിയുമില്ല, കെട്ടിക്കിടക്കുന്ന അഴുക്കുവെള്ളമില്ല. പ്രപഞ്ചത്തിലെ വിശുദ്ധജനം!എന്റെ പരിശോധനയിൽ നിങ്ങൾ നിങ്ങളുടെ യഥാർഥ മുഖം പ്രകടമാക്കുന്നു. നിങ്ങൾ അഴുക്കുപുരണ്ട മനുഷ്യരല്ല, പകരം, സൂര്യകാന്തം പോലെ ശുദ്ധമായ വിശുദ്ധരാണ്, നിങ്ങളെല്ലാം എനിക്കു പ്രിയങ്കരരാണ്, നിങ്ങളെല്ലാം എന്റെ ആനന്ദമാണ്! സകലതും ജീവനിലേക്കു മടങ്ങുന്നു! വിശുദ്ധന്മാരെല്ലാം സ്വർഗത്തിൽ എന്നെ സേവിക്കാനായി മടങ്ങിയെത്തിയിരിക്കുന്നു, എന്റെ സ്നേഹാശ്ലേഷത്തിൽ പ്രവേശിക്കുന്നു;അവർ മേലാൽ വിലപിക്കുന്നില്ല, മേലാൽ ആകുലചിത്തരല്ല; അവർ തങ്ങളെത്തന്നെ എനിക്കായി അർപ്പിക്കുന്നു, എന്റെ ഭവനത്തിലേക്കു മടങ്ങിവരുന്നു, അവരുടെ സ്വരാജ്യത്ത് എന്നോടുള്ള അവരുടെ സ്നേഹം നിലയ്ക്കില്ല!നിത്യതയിലൊന്നും ഒരിക്കലും അതിനു മാറ്റംവരില്ല! ദുഃഖം എവിടെ! കണ്ണുനീർ എവിടെ! ജഡശരീരം എവിടെ! ഭൂമി നീങ്ങിപ്പോകുന്നു, പക്ഷേ സ്വർഗങ്ങൾ എന്നെന്നേക്കും നിലനിൽക്കും. ഞാൻ സകലർക്കും പ്രത്യക്ഷനാകുന്നു, സകല ആളുകളും എന്നെ പുകഴ്ത്തുന്നു. ഈ ജീവിതവും ഈ മനോഹാരിതയും അനാദികാലം മുതൽ അനന്തകാലം വരെ മാറ്റമില്ലാതെ തുടരും. ഇതാണ് ദൈവരാജ്യത്തിലെ ജീവിതം.

ആരാണ് എന്‍റെ ഭവനത്തില്‍ വസിച്ചത്? ആരാണ് എനിക്കുവേണ്ടി നിലകൊണ്ടത്? ആരാണ് എന്‍റെ പേരില്‍ കഷ്ടം സഹിച്ചത്? ആരാണ് എന്‍റെ മുന്നില്‍ പ്രതിജ്ഞ ചെയ്തത്? ആരാണ് ഇതുവരെ എന്നെ അനുഗമിക്കുകയും എന്നാല്‍ ഉദാസീനനാകാതിരിക്കുകയും ചെയ്തത്? എന്തുകൊണ്ടാണ് എല്ലാ മനുഷ്യരും നിരുത്സാഹരും നിര്‍വികാരരുമായിരിക്കുന്നത്? എന്തുകൊണ്ടാണ് മനുഷ്യവര്‍ഗ്ഗം എന്നെ ഉപേക്ഷിച്ചത്? എന്തുകൊണ്ടാണ് മനുഷ്യന് എന്നിലുള്ള താല്പര്യം നഷ്ടപ്പെടത്? എന്തുകൊണ്ടാണ് മനുഷ്യലോകത്ത് ഊഷ്മളത ഇല്ലാതിരിക്കുന്നത്? സീയോനിലായിരിക്കുമ്പോള്‍, ഞാന്‍ സ്വര്‍ഗ്ഗത്തിലെ ഊഷ്മളത രുചിച്ചിട്ടുണ്ട്. സീയോനിലായിരിക്കുമ്പോള്‍, ഞാന്‍ സ്വര്‍ഗ്ഗത്തിലെ അനുഗ്രഹം ആസ്വദിച്ചിട്ടുണ്ട്. ഇതുകൂടാതെ ഞാന്‍ മനുഷ്യരുടെ ഇടയില്‍ പാര്‍ക്കുകയും മനുഷ്യലോകത്തിന്‍റെ കയ്പ് രുചിച്ചറിയുകയും മനുഷ്യരുടെ ഇടയില്‍ നിലനില്‍ക്കുന്ന വ്യത്യസ്ത അവസ്ഥകള്‍ എന്‍റെ സ്വന്തം കണ്ണുകള്‍ കൊണ്ട് കാണുകയും ചെയ്തിട്ടുണ്ട്. പൊടുന്നനവെ, ഞാന്‍ “മാറിയതു” പോലെ മനുഷ്യനും മാറിയിരിക്കുന്നു. ഇങ്ങനെ മാത്രമാണ് അവന്‍ ഇന്നത്തെ കാലത്ത് എത്തിച്ചേര്‍ന്നിരിക്കുന്നത്. എനിക്കുവേണ്ടി എന്തും ചെയ്യാന്‍ മനുഷ്യന് സാധിക്കണം എന്നു ഞാന്‍ ആവശ്യപ്പെടുന്നില്ല. എന്‍റെ പേരില്‍ എന്തെങ്കിലും വര്‍ദ്ധനവ് അവന്‍ വരുത്തണമെന്നും ഞാന്‍ ആവശ്യപ്പെടുന്നില്ല. ഞാന്‍ ആകെ ആവശ്യപ്പെടുന്നത് എന്‍റെ പദ്ധതി അനുസരിച്ച് പ്രവര്‍ത്തിക്കാന്‍ അവനാകണം എന്നാണ്. എന്നെ അനുസരിക്കാതിരിക്കുകയോ എനിക്ക് ലജ്ജ വരുത്തുകയോ ചെയ്യാതെ എനിക്കു ഉജ്ജ്വലമായ സാക്ഷ്യം വഹിക്കണം എന്നുമാത്രമാണ്. മനുഷ്യരുടെ ഇടയില്‍ എനിക്കായി നല്ല സാക്ഷ്യം വഹിക്കുകയും എന്‍റെ നാമം മഹത്വപ്പെടുത്തുകയും ചെയ്തവരുണ്ട്. എന്നാല്‍ എങ്ങനെയാണ് മനുഷ്യന്‍റെ ശീലങ്ങള്‍ക്ക് അല്ലെങ്കില്‍ പെരുമാറ്റത്തിന് എന്‍റെ ഹൃദയത്തെ സംതൃപ്തിപ്പെടുത്താനാവുക? എങ്ങനെയാണ് അവന് എന്‍റെ ഹൃദയവുമായി യോജിക്കാനാവുക, അല്ലെങ്കില്‍ എന്‍റെ ഹിതത്തെ തൃപ്തിപ്പെടുത്താനാവുക? ഭൂമിയിലെ മലകളും ജലാശയങ്ങളും, പുഷ്പങ്ങളും പുല്‍ച്ചെടികളും വൃക്ഷങ്ങളും, എല്ലാമെല്ലാം എന്‍റെ കരങ്ങളുടെ പ്രവൃത്തിയെ വെളിപ്പെടുത്തുന്നു, അവയെല്ലാം എന്‍റെ നാമത്തെ പ്രതിയാണ് നിലനില്ക്കുന്നത്. എന്നിട്ടും എന്തുകൊണ്ടാണ് മനുഷ്യന് ഞാന്‍ ആവശ്യപ്പെടുന്ന നിലവാരം കൈവരിക്കാന്‍ സാധിക്കാതിരിക്കുന്നത്? അവന്‍റെ നിന്ദ്യമായ അധമാവസ്ഥയായിരിക്കുമോ അതിനു കാരണം? ഞാന്‍ അവനെ ഉയര്‍ത്തുന്നതായിരിക്കുമോ അതിനു കാരണം? ഞാന്‍ അവനോട് വളരെ ക്രൂരത കാണിക്കുന്നതാകുമോ അതിനു കാരണം? എന്തുകൊണ്ടാണ് എന്‍റെ ആവശ്യങ്ങളെ മനുഷ്യന്‍ എപ്പോഴും ഭയക്കുന്നത്? ഇന്ന്, രാജ്യത്തിലെ പുരുഷാരങ്ങളുടെ ഇടയില്‍, നീ എന്താണ് എന്‍റെ ശബ്ദം മാത്രം കേള്‍ക്കുകയും, എന്നാല്‍ എന്‍റെ മുഖം കാണാന്‍ ആഗ്രഹിക്കാതിരിക്കുകയും ചെയ്യുന്നത്? എന്തുകൊണ്ടാണ് നീ എന്‍റെ വചനങ്ങളിലേക്ക് മാത്രം നോക്കുകയും അവയെ എന്‍റെ ആത്മാവുമായി പൊരുത്തപ്പെടുത്താതിരിക്കുകയും ചെയ്യുന്നത്? എന്തുകൊണ്ടാണ് നീ മുകളിലുള്ള സ്വര്‍ഗ്ഗത്തിലും താഴെയുള്ള ഭൂമിയിലും എന്നെ വേര്‍തിരിച്ചു നിര്‍ത്തുന്നത്? അത് ഭൂമിയിലുള്ളപ്പോഴുള്ള ഞാന്‍ സ്വര്‍ഗ്ഗത്തിലുള്ള അതേ ഞാന്‍ അല്ല എന്നതിനാലായിരിക്കുമോ? ഞാന്‍ സ്വര്‍ഗ്ഗത്തിലായിരിക്കുമ്പോള്‍, എനിക്ക് താഴെ ഭൂമിയിലേക്ക് വരാനാകില്ല എന്നതിനാലായിരിക്കുമോ? ഞാന്‍ ഭൂമിയിലായിരിക്കുമ്പോള്‍, സ്വര്‍ഗത്തിലേക്ക് ഉയര്‍ത്തപ്പെടാന്‍ എനിക്ക് യോഗ്യതയില്ല എന്നതിനാലായിരിക്കുമോ? ഞാന്‍ ഭൂമിയിലായിരിക്കുമ്പോള്‍ ഒരു നികൃഷ്ടജീവി ആയിരിക്കുകയും സ്വര്‍ഗത്തിലായിരിക്കുമ്പോള്‍ ഉന്നതമായ സ്വത്വമായിരിക്കുകയും സ്വര്‍ഗ്ഗത്തിനും ഭൂമിയ്ക്കുമിടയില്‍ നികത്താനാവാത്ത ഒരു വന്‍വിടവ് നിലനില്‍ക്കുകയും ചെയ്യുന്നത് പോലെയാണത്. എന്നാല്‍ മനുഷ്യരുടെ ലോകത്തില്‍ അവര്‍ ഇക്കാര്യങ്ങളുടെ ഉല്‍പത്തികളെക്കുറിച്ച് ഒന്നും അറിയാതിരിക്കുകയും, എന്നാല്‍ എന്‍റെ വചനങ്ങള്‍ക്ക് ശബ്ദം മാത്രമേയുള്ള അര്‍ഥമൊന്നുമില്ല എന്ന വിധത്തില്‍ എപ്പോഴും എനിക്കെതിരെ തിരിയുകയും ചെയ്യുന്നതായാണ് കാണപ്പെടുന്നത്. മനുഷ്യരാശി മുഴുവന്‍ എന്‍റെ ബാഹ്യസാദൃശ്യത്തെ സംബന്ധിച്ചുള്ള അവരുടെ സ്വന്തം അന്വേഷണങ്ങള്‍ ഏറ്റെടുത്തുകൊണ്ട് എന്‍റെ വചനങ്ങളില്‍ പ്രയത്നം ചെലവഴിക്കുന്നു. എന്നാല്‍ അവരെല്ലാം പരാജയം നേരിടുന്നു, അവരുടെ പ്രയത്നങ്ങളൊന്നും ഫലവത്താകുന്നില്ല. മറിച്ച് അവര്‍ എന്‍റെ വചനത്താല്‍ നിലംപരിശാകുകയും വീണ്ടും എഴുന്നേല്‍ക്കാന്‍ ധൈര്യപ്പെടാതിരിക്കുകയും ചെയ്യുന്നു.

മനുഷ്യരുടെ വിശ്വാസം ഞാന്‍ പരീക്ഷിക്കുമ്പോള്‍ ഒരു മനുഷ്യന്‍ പോലും യഥാര്‍ഥസാക്ഷ്യം വഹിക്കുന്നതായി കാണുന്നില്ല. ആര്‍ക്കും തന്‍റെ എല്ലാം സമര്‍പ്പിക്കുവാന്‍ സാധിക്കുന്നില്ല; മറിച്ച് മനുഷ്യന്‍റെ ഹൃദയം ഞാന്‍ നശിപ്പിക്കുവാന്‍ പോകുകയാണ് എന്നതുകണക്കെ മനുഷ്യന്‍ ഒളിക്കുന്നത് തുടരുകയും ഉള്ളുതുറക്കാന്‍ വിസമ്മതിക്കുകയുമാണ് ചെയ്യുന്നത്. ഇയ്യോബ് പോലും തന്‍റെ പരീക്ഷയില്‍ ഒരിക്കലും വാസ്തവമായി ഉറച്ചു നിന്നില്ല, കഷ്ടതയുടെ നടുവില്‍ അവന്‍ മാധുര്യം പ്രസരിപ്പിച്ചതുമില്ല. എല്ലാ ആളുകളും വസന്തകാലത്തിന്‍റെ ഊഷ്മളതയില്‍ ഹരിതാഭയുടെ ഒരു നേര്‍ത്ത ലാഞ്ചനയെങ്കിലും സൃഷ്ടിക്കും. എന്നാല്‍ ശൈത്യകാലത്ത് തണുപ്പ് ആഞ്ഞടിക്കുമ്പോള്‍ അവര്‍ ഒരിക്കലും ഹരിതമായി നില്‍ക്കില്ല. മനുഷ്യന്‍റെ ശുഷ്കിച്ചതും ക്ഷയിച്ചതുമായ പ്രകൃതം കാരണം അവന് എന്‍റെ ഉദ്ദേശ്യം സഫലമാക്കാനാവില്ല. മനുഷ്യരാശിയെ മുഴുവനായെടുത്താലും, മറ്റുള്ളവര്‍ക്ക് ഒരു മാതൃകയായി വര്‍ത്തിക്കാനാവുന്ന ഒരുവന്‍ പോലുമില്ല. കാരണം എല്ലാ മനുഷ്യരും അടിസ്ഥാനപരമായി ഒരുപോലെയാണ്, ഒരാളെ മറ്റൊരാളില്‍ നിന്ന് വ്യതിരിക്തമാക്കുന്നതിന് കാര്യമായി ഒന്നുമില്ലാത്ത വിധം അവര്‍ പരസ്പരം ഒരു വ്യത്യാസവുമില്ലാത്തവരാണ്. ഇക്കാരണത്താല്‍, ഇപ്പോള്‍ പോലും മനുഷ്യന് എന്‍റെ പ്രവര്‍ത്തനങ്ങള്‍ പൂര്‍ണ്ണമായി അറിയാന്‍ സാധിക്കാതെ തുടരുന്നു. എന്‍റെ കഠിനശിക്ഷ സകല മനുഷ്യരുടേയുംമേല്‍ പതിക്കുമ്പോള്‍ മാത്രമേ, അവര്‍ അറിയാതെത്തന്നെ എന്‍റെ പ്രവൃത്തികളെക്കുറിച്ച് ബോധ്യമുള്ളവരാകൂ. 

അപ്പോള്‍ ഞാന്‍ ഒന്നും ചെയ്യാതെയും ആരെയും നിര്‍ബന്ധിക്കാതെയും തന്നെ മനുഷ്യന്‍ എന്നെ അറിയാന്‍ തുടങ്ങുകയും അങ്ങനെ എന്‍റെ പ്രവൃത്തികളുടെ സാക്ഷികളാവുകയും ചെയ്യും. ഇതാണ് എന്‍റെ പദ്ധതി. ഇത് എന്‍റെ പ്രവൃത്തികളുടെ വെളിവാക്കപ്പെട്ട വശമാണ്. ഇതാണ് മനുഷ്യന്‍ അറിയേണ്ടത്. രാജ്യത്തില്‍, അസംഖ്യം സൃഷ്ടവസ്തുക്കള്‍ പുനര്‍ജീവിക്കാനും അവയുടെ ജീവശക്തി വീണ്ടെടുക്കാനും തുടങ്ങുന്നു. ഭൂമിയുടെ അവസ്ഥയിലെ മാറ്റങ്ങള്‍മൂലം, ഒരു കരയ്ക്കും മറ്റൊന്നിനും ഇടയിലുള്ള അതിര്‍ത്തികള്‍ വ്യതിചലിക്കാന്‍ തുടങ്ങുന്നു. കര കരയില്‍ നിന്ന് വിഭജിക്കപ്പെടുകയും, കര കരയോട് യോജിക്കുകയും ചെയ്യുമ്പോളാണ് ഞാന്‍ എല്ലാ രാഷ്ട്രങ്ങളെയും തകര്‍ത്തു കഷണങ്ങളാക്കുന്ന സമയം എന്ന് ഞാന്‍ പ്രവചിച്ചിട്ടുള്ളതാണ്. ഈ സമയത്താണ് സൃഷ്ടികളെയെല്ലാം ഞാന്‍ പുതുക്കുകയും പ്രപഞ്ചത്തെ മുഴുവന്‍ പുനര്‍വിഭജിക്കുകയും അങ്ങനെ പ്രപഞ്ചത്തെ ക്രമത്തിലാക്കുകയും പഴയതിനെ പുതിയതായി പരിവര്‍ത്തിപ്പിക്കുകയും ചെയ്യുക-- ഇതാണ് എന്‍റെ പദ്ധതി, ഇവയാണ് എന്‍റെ പ്രവൃത്തികള്‍. ലോകത്തിലെ എല്ലാ രാഷ്ട്രങ്ങളും ജനങ്ങളും എന്‍റെ സിംഹാസനത്തിനു മുന്നിലേക്ക് മടങ്ങിവരുമ്പോള്‍, സ്വര്‍ഗ്ഗത്തിലെ എല്ലാ സമ്പത്തുകളും എടുത്ത് ഞാന്‍ മനുഷ്യലോകത്തിന് പകര്‍ന്നു നല്‍കും. അങ്ങനെ ഞാന്‍ മൂലം ലോകം അതുല്യമായ സമ്പത്തിനാല്‍ നിറഞ്ഞുതുളുമ്പും. എന്നാല്‍ പഴയ ലോകം നിലനില്‍ക്കുന്നത് തുടരുന്നിടത്തോളം, പ്രപഞ്ചത്തിലുടനീളം എന്‍റെ ഭരണനിര്‍വഹണ ഉത്തരവുകള്‍ പരസ്യമായി വിളംബരം ചെയ്തും, അവ ലംഘിക്കുന്നവര്‍ ആരായാലും അവര്‍ക്കെതിരെ കഠിനശിക്ഷ നടപ്പിലാക്കിയും, അതിലെ രാഷ്ട്രങ്ങളുടെ മേല്‍ ഞാന്‍ എന്‍റെ കോപം അഴിച്ചുവിടുന്നതാണ്.

സംസാരിക്കുന്നതിനായി ഞാന്‍ എന്‍റെ മുഖം പ്രപഞ്ചത്തിലേക്ക് തിരിക്കുമ്പോള്‍ സകല മനുഷ്യരും എന്‍റെ ശബ്ദം കേള്‍ക്കുകയും അതിനെ തുടര്‍ന്ന് പ്രപഞ്ചത്തിലുടനീളം ഞാന്‍ ചെയ്തിട്ടുള്ള എല്ലാ പ്രവൃത്തികളും കാണുകയും ചെയ്യുന്നു. എന്‍റെ ഹിതത്തിനെതിരായി ഇറങ്ങിത്തിരിക്കുന്നവര്‍, അതായത് മനുഷ്യരുടെ പ്രവൃത്തികളാല്‍ എന്നെ എതിര്‍ക്കുന്നവര്‍, എന്‍റെ കഠിനശിക്ഷയ്ക്ക് പാത്രമാകുന്നതാണ്. ആകാശത്തിലെ കോടാനുകോടി നക്ഷത്രങ്ങളെ ഞാന്‍ പുതുതാക്കുകയും, അങ്ങനെ ഞാന്‍ മൂലം സൂര്യനും ചന്ദ്രനും പുതുക്കപ്പെടുകയും ചെയ്യും. ആകാശം പിന്നീടൊരിക്കലും മുന്‍പ് ആയിരുന്നതുപോലെ ആയിരിക്കില്ല. ഭൂമിയിലെ അസംഖ്യം സംഗതികള്‍ പുതുക്കപ്പെടും. എല്ലാം എന്‍റെ വചനങ്ങളാല്‍ പൂര്‍ത്തീകരിക്കപ്പെടും. പ്രപഞ്ചത്തിനുള്ളിലെ പല രാഷ്ട്രങ്ങളും പുതുതായി വിഭജിക്കപ്പെടുകയും അവയുടെ സ്ഥാനത്ത് എന്‍റെ രാജ്യം വരികയും ചെയ്യും. അങ്ങനെ ഭൂമിയിലുള്ള രാഷ്ട്രങ്ങള്‍ എന്നെന്നേക്കുമായി അപ്രത്യക്ഷമാവുകയും, അവയെല്ലാം എന്നെ ആരാധിക്കുന്ന ഒരൊറ്റ രാജ്യമായി തീരുകയും ചെയ്യും. ഭൂമിയിലെ എല്ലാ രാഷ്ട്രങ്ങളും തകര്‍ക്കപ്പെടുകയും നിലവിലില്ലാതാവുകയും ചെയ്യും. പ്രപഞ്ചത്തിനുള്ളിലെ മനുഷ്യരെ സംബന്ധിച്ചിടത്തോളം, സാത്താനുള്ളവരെല്ലാം ഉന്മൂലനാശം ചെയ്യപ്പെടും. സാത്താനെ ആരാധിക്കുന്നവരെല്ലാം—അതായത് ഇപ്പോള്‍ ശരിയായ മാര്‍ഗത്തില്‍ ആയിരിക്കുന്നവര്‍ ഒഴികെയുള്ള എല്ലാവരും—എന്‍റെ കത്തുന്ന തീയില്‍ വീഴുന്നതും ചാരമായി മാറുന്നതുമാണ്. നിരവധി ആളുകളെ ഞാന്‍ ദണ്ഡിക്കുമ്പോള്‍, മത ലോകത്തിലുള്ളവര്‍, വ്യത്യസ്ത തോതുകളില്‍, എന്‍റെ പ്രവൃത്തികളാല്‍ കീഴടക്കപ്പെട്ട് എന്‍റെ രാജ്യത്തിലേക്ക് മടങ്ങിവരുന്നതാണ്, കാരണം വിശുദ്ധനായവന്‍ വെണ്‍മേഘത്തിലേറി എഴുന്നള്ളുന്നത് അവര്‍ കണ്ടിരിക്കുന്നു. എല്ലാ ആളുകളും അവരുടെ സ്വന്തം തരത്തിനനുസരിച്ച് വേര്‍തിരിക്കപ്പെടുന്നതും അവരുടെ പ്രവൃത്തികള്‍ക്ക് തക്കവണ്ണമുള്ള ദണ്ഡനങ്ങള്‍ സ്വീകരിക്കുന്നതുമാണ്. എനിക്കെതിരെ നിന്നവരെല്ലാം നശിക്കും; ഭൂമിയിലെ തങ്ങളുടെ പ്രവൃത്തികളില്‍ എന്നെ ഇടപെടുത്തിയിട്ടില്ലാത്തവരെ സംബന്ധിച്ചിടത്തോളം, അവര്‍ എന്‍റെ പുത്രന്മാരുടെയും എന്‍റെ ജനത്തിന്‍റെയും ഭരണത്തിന്‍കീഴില്‍ ഭൂമിയില്‍ നിലനില്‍ക്കുന്നത് തുടരും. അസംഖ്യം ആളുകള്‍ക്കും നിരവധി രാഷ്ട്രങ്ങള്‍ക്കും മുന്നില്‍ ഞാന്‍ സ്വയം വെളിപ്പെടുകയും എന്‍റെ മഹാപ്രവൃത്തി സകല മനുഷ്യരും അവരുടെ സ്വന്തം കണ്ണുകളാല്‍ കാണുന്നതിനായി അതിന്‍റെ പൂര്‍ത്തീകരണം എന്‍റെ സ്വന്തം ശബ്ദത്താല്‍ ഞാന്‍ ഭൂമിയിലാകെ വിളംബരം ചെയ്യുന്നതുമാണ്. 

എന്‍റെ ശബ്ദത്തിന്‍റെ തീവ്രത വര്‍ധിക്കുമ്പോള്‍ പ്രപഞ്ചത്തിന്‍റെ അവസ്ഥയും ഞാന്‍ നിരീക്ഷിക്കുന്നു. എന്‍റെ വാക്കുകളിലൂടെ സൃഷ്ടിയുടെ അസംഖ്യം സംഗതികള്‍ പുതുക്കപ്പെടുന്നു. ഭൂമി വ്യത്യാസപ്പെടുന്നതുപോലെ സ്വര്‍ഗ്ഗവും വ്യത്യാസപ്പെടുന്നു. മനുഷ്യരാശി അതിന്‍റെ യഥാര്‍ത്ഥ രൂപത്തില്‍ വെളിവാകുകയും, സാവധാനത്തില്‍, ഓരോ വ്യക്തിയും അവരുടെ പ്രകൃതത്തിനനുസൃതമായി വേര്‍തിരിക്കപ്പെടുകയും തങ്ങളുടെ കുടുംബങ്ങളുടെ സ്നേഹോഷ്മളതയിലേക്ക് തിരികെ പോകാന്‍ അവരറിയാതെ വഴി കണ്ടെത്തുകയും ചെയ്യുന്നു. ഇത് എന്നെ വളരെയധികം പ്രസാദിപ്പിക്കും. ഞാന്‍ തടസ്സങ്ങളില്‍ നിന്ന് മുക്തനാണ്. എന്‍റെ മഹാപ്രവൃത്തി ആരുമറിയാതെ പൂര്‍ത്തീകരിക്കപ്പെട്ടു. സൃഷ്ടിയുടെ എണ്ണമറ്റ എല്ലാക്കാര്യങ്ങളും രൂപാന്തരപ്പെടുകയും ചെയ്തിരിക്കുന്നു. ഞാന്‍ ലോകം സൃഷ്ടിച്ചപ്പോള്‍, എല്ലാ കാര്യങ്ങളും അവയുടെ പ്രകൃതത്തിനനുസരിച്ച് രൂപകല്പന ചെയ്യുകയും, രൂപമുള്ള എല്ലാറ്റിനെയും അവയുടെ തരത്തില്‍പ്പെട്ടവയോട് ചേര്‍ക്കുകയും ചെയ്തു. എന്‍റെ നിര്‍വഹണപദ്ധതിയുടെ അവസാനം സമീപിക്കുമ്പോള്‍, സൃഷ്ടിയുടെ പൂര്‍വാവസ്ഥ ഞാന്‍ പുനഃസ്ഥാപിക്കും; എല്ലാക്കാര്യങ്ങളും അവ

തുടക്കത്തിലായിരുന്ന വിധത്തിലേക്ക് ഞാന്‍ തിരികെക്കൊണ്ടുവരും. എല്ലാക്കാര്യങ്ങളും സമൂലമായി പരിവര്‍ത്തിക്കപ്പെടുകയും എന്‍റെ പദ്ധതിയുടെ മടിത്തട്ടിലേക്ക് മടങ്ങുകയും ചെയ്യും. സമയം ആഗതമായിരിക്കുന്നു! എന്‍റെ പദ്ധതിയുടെ അവസാന ഘട്ടം പൂര്‍ത്തീകരിക്കപ്പെടാന്‍ പോകുകയാണ്. ഹേ, അശുദ്ധമായ പഴയ ലോകമേ! നിങ്ങള്‍ തീര്‍ച്ചയായും എന്‍റെ വചനങ്ങള്‍ക്ക് കീഴില്‍ വീഴും! എന്‍റെ പദ്ധതിയാല്‍ നിങ്ങള്‍ തീര്‍ച്ചയായും ഒന്നുമല്ലാതായി മാറും! ഹേ, സൃഷ്ടിക്കപ്പെട്ട അസംഖ്യം വസ്തുക്കളേ! എന്‍റെ വാക്കുകള്‍ക്കുള്ളില്‍ നിങ്ങളെല്ലാം പുതിയ ജീവന്‍ പ്രാപിക്കും -- നിങ്ങള്‍ക്ക് നിങ്ങളുടെ പരമാധികാരിയായ കര്‍ത്താവിനെ ലഭിക്കും! ഹേ, ശുദ്ധവും കളങ്കമില്ലാത്തതുമായ പുതിയ ലോകമേ! നിങ്ങള്‍ തീര്‍ച്ചയായും എന്‍റെ മഹത്വത്തിനുള്ളില്‍ പുതുക്കപ്പെടും! ഹേ, സീയോന്‍ പര്‍വ്വതമേ! ഇനിമേല്‍ മൗനമായിരിക്കരുത് -- ഞാന്‍ വന്‍വിജയത്തോടെ മടങ്ങിയെത്തിയിരിക്കുന്നു! സൃഷ്ടിയുടെ നടുവില്‍ നിന്ന്, ഞാന്‍ സകല ഭൂമിയെയും നിരീക്ഷിക്കുന്നു. ഭൂമിയില്‍, മനുഷ്യരാശി ഒരു പുതിയ ജീവിതം ആരംഭിക്കുകയും പുതിയ പ്രത്യാശ നേടുകയും ചെയ്തിരിക്കുന്നു. ഹേ, എന്‍റെ ജനമേ! നിങ്ങള്‍ക്ക് എങ്ങനെയാണ് എന്‍റെ പ്രകാശത്തിനുള്ളില്‍ നിന്നുകൊണ്ട് ജീവിതത്തിലേക്ക് തിരികെ വരാതിരിക്കാന്‍ സാധിക്കുന്നത്? എങ്ങനെയാണ് നിങ്ങള്‍ക്ക് എന്‍റെ വഴിനടത്തലിനു കീഴില്‍ ആനന്ദത്താല്‍ തുള്ളിച്ചാടാതിരിക്കാനാവുന്നത്? ഭൂമി അത്യാനന്ദത്തില്‍ ആര്‍പ്പുവിളിക്കുന്നു, ജലം ഉല്ലാസഘോഷം മുഴക്കുന്നു! ഹേ, പുനരുത്ഥാനം ചെയ്ത ഇസ്രായേലേ! നിങ്ങള്‍ക്ക് എങ്ങനെ എന്‍റെ പൂര്‍വ്വനിശ്ചയത്തെ പ്രതി അഭിമാനിക്കാനാവാതിരിക്കുന്നു? ആരാണ് കണ്ണുനീര്‍ തൂകിയത്? ആരാണ് വിലപിച്ചത്? പഴയ ഇസ്രായേല്‍ ഒഴിഞ്ഞുപോയിരിക്കുന്നു, ഇന്നത്തെ ഇസ്രായേല്‍ ഉണര്‍ന്ന് നിവര്‍ന്നും ഉയര്‍ന്നും, സകല മനുഷ്യരാശിയുടെയും ഹൃദയങ്ങളില്‍ നില്ക്കുന്നു. ഇന്നത്തെ ഇസ്രായേല്‍ തീര്‍ച്ചയായും എന്‍റെ ജനത്തിലൂടെ നിലനില്‍പ്പിന്‍റെ സ്രോതസ്സ് കൈവരിക്കും! ഹേ, പകനിറഞ്ഞ ഈജിപ്ത്! തീര്‍ച്ചയായും നിങ്ങള്‍ ഇപ്പോഴും എനിക്കെതിരെ നില്ക്കുകയല്ലേ? നിങ്ങള്‍ക്ക് എങ്ങനെയാണ് എന്‍റെ കരുണയുടെ നേട്ടം എടുക്കാനും, എന്‍റെ കഠിനശിക്ഷയില്‍ നിന്ന് രക്ഷപ്പെടാനും ശ്രമിക്കാനാവുക? നിങ്ങള്‍ക്ക് എങ്ങനെയാണ് എന്‍റെ കഠിനദണ്ഡനങ്ങള്‍ക്കുള്ളില്‍ നിലനില്‍ക്കാനാവുക? ഞാന്‍ സ്നേഹിക്കുന്ന സകലരും തീര്‍ച്ചയായും അനന്തകാലം ജീവിക്കും, എനിക്കെതിരെ നില്‍ക്കുന്നവരെല്ലാം തീര്‍ച്ചയായും നിത്യദണ്ഡനത്തിലാകും. ഞാന്‍ അസൂയാലുവായ ഒരു ദൈവമായതിനാല്‍ മനുഷ്യര്‍ ചെയ്ത ഒരു കാര്യത്തിനും അവരോട് ഒട്ടും വീട്ടുവീഴ്ച്ച ചെയ്യുന്നതല്ല. ഞാന്‍ ഭൂമിയെ മുഴുവന്‍ നിരീക്ഷിക്കുകയും, നീതിയോടും, പ്രൗഢിയോടും, കോപത്തോടും, ദണ്ഡനത്തോടും കൂടെ ഭൂമിയുടെ കിഴക്ക് പ്രത്യക്ഷപ്പെട്ട് എണ്ണമറ്റ മനുഷ്യഗണങ്ങള്‍ക്ക് മുന്നില്‍ എന്നെത്തന്നെ വെളിപ്പെടുത്തുന്നതുമാണ്!

മാര്‍ച്ച് 29,1992

മനുഷ്യന്‍റെ പെരുമാറ്റം ഒരിക്കലും എന്‍റെ മനസ്സിനെ സ്പര്‍ശിച്ചിട്ടില്ല. അത് അമൂല്യമെന്ന് ഒരിക്കലും എനിക്കു തോന്നിയിട്ടുമില്ല. മനുഷ്യന്‍റെ കണ്ണുകളില്‍ ഞാന്‍ എപ്പോഴും അവനോടു കാര്‍ക്കശ്യമുള്ളവനാണ്, എപ്പോഴും അവന്‍റെ മേല്‍ അധികാരം പ്രയോഗിക്കുന്നവനാണ്. മനുഷ്യന്‍റെ എല്ലാ പ്രവൃത്തികളിലും, എനിക്കുവേണ്ടി ചെയ്യുന്നവ വളരെ വിരളമാണ്, എന്‍റെ ദൃഷ്ടിക്കു മുമ്പില്‍ നിലനില്‍ക്കുന്നവയും അതി വിരളമാണ്. ആത്യന്തികമായി, മനുഷ്യന്‍റേതായിട്ടുള്ള എല്ലാം ഒരു മൃദുമന്ത്രണത്തിന്‍റെ സ്വരം പോലുമില്ലാതെ എന്‍റെ മുമ്പില്‍ മറിഞ്ഞുവീഴുന്നു. അതിനുശേഷം മാത്രമേ ഞാനെന്‍റെ പ്രവൃത്തികള്‍ വെളിവാക്കുന്നുള്ളൂ, അങ്ങനെ അവരുടെ സ്വന്തം പരാജയത്തിലൂടെ എന്നെ അറിയുവാന്‍ എല്ലാവരെയും ഞാന്‍ ഇടയാക്കുന്നു. മനുഷ്യന്‍റെ പ്രകൃതം മാറാതെ നില്ക്കുന്നു. അവരുടെ ഹൃദയത്തില്‍ ഉള്ളത് എന്‍റെ ഹിതത്തിനു ചേര്‍ന്നതല്ല—എനിക്കാവശ്യമുള്ളത് അതല്ല. ഞാന്‍ ഏറ്റവുമധികം വെറുക്കുന്നത് മനുഷ്യന്‍റെ ദുര്‍വാശിയും കുറ്റവാസനയുമാണ്. പക്ഷേ, എന്നെ അറിയുന്നതില്‍ പരാജയപ്പെട്ടുകൊണ്ടേ ഇരിക്കുന്നതിനും എന്നെ എപ്പോഴും ഒരകലത്തില്‍ നിര്‍ത്തുന്നതിനും എനിക്കു മുന്നിൽ ഒരിക്കലും എന്‍റെ ഹിതത്തിനനുസരിച്ച് പ്രവര്‍ത്തിക്കാതിരിക്കുന്നതിനും, മറിച്ച് ഞാന്‍ കാണാതെ എന്നെ എതിര്‍ക്കുന്നതിനും മനുഷ്യരെ പ്രേരിപ്പിക്കുന്ന ശക്തി ഏതാണ്? അതവരുടെ വിശ്വസ്തതയാണോ? അതവര്‍ക്ക് എന്നോടുള്ള സ്നേഹമാണോ? പശ്ചാത്തപിച്ച് വീണ്ടും ജനിക്കുവാന്‍ അവര്‍ക്ക് സാധിക്കാത്തത് എന്തുകൊണ്ടാണ്? അഴുക്കില്ലാത്ത ഒരു സ്ഥലത്തിനു പകരം മനുഷ്യന്‍ എപ്പോഴും ചെളിക്കുണ്ടില്‍ താമസിക്കാന്‍ തയ്യാറാകുന്നത് എന്തുകൊണ്ടാണ്? ഞാന്‍ അവരോടു മോശമായി പെരുമാറിയതുകൊണ്ടായിരിക്കുമോ? ഞാന്‍ അവരെ തെറ്റായ ദിശ ചൂണ്ടിക്കാണിച്ചതുകൊണ്ടായിരിക്കുമോ? ഞാന്‍ അവരെ നരകത്തിലേക്ക് നയിക്കുന്നതുകൊണ്ടായിരിക്കുമോ? എല്ലാവരും "നരകത്തില്‍" ജീവിക്കാന്‍ തയ്യാറാണ്. പ്രകാശം വരുമ്പോള്‍ അവരുടെ കണ്ണുകള്‍ ഉടനടി അന്ധമാകുന്നു. കാരണം, അവരില്‍ ഉള്ളതെല്ലാം നരകത്തില്‍ നിന്നും വരുന്നതാണ്. എന്നിരുന്നാലും മനുഷ്യര്‍ ഇതറിയുന്നില്ല. അവര്‍ ഈ "നരകീയ അനുഗ്രഹങ്ങള്‍" ആസ്വദിക്കുന്നു. അവയെ നിധിയെന്നപോലെ അവര്‍ നെഞ്ചോട് ചേര്‍ത്തുപിടിക്കുകപോലും ചെയ്യുന്നു. ഞാന്‍ ഈ നിധികള്‍ തട്ടിപ്പറിക്കുമെന്നും അവരെ “നിലനില്‍പ്പിന്‍റെ വേരില്ലാത്തവരാക്കുമെന്നും” അവര്‍ അതിയായി ഭയപ്പെടുന്നു. മനുഷ്യര്‍ എന്നെ ഭയക്കുന്നു. അതുകൊണ്ടാണ് ഞാന്‍ ഭൂമിയില്‍ വരുമ്പോള്‍ എന്നോടടുക്കുന്നതിനെ വെറുത്ത് അവര്‍ എന്നില്‍ നിന്നും വളരെ അകന്നുനില്‍ക്കുന്നത്. കാരണം അവര്‍ “തങ്ങളുടെ മേല്‍ പ്രശ്നങ്ങള്‍ വിളിച്ചുവരുത്താന്‍” തയ്യാറല്ല. പകരം “ഭൂമിയില്‍ സന്തോഷം” ആസ്വദിക്കുവാന്‍ വേണ്ടി അവര്‍ കുടുംബത്തില്‍ സമാധാനം നിലനിര്‍ത്തുവാന്‍ ആഗ്രഹിക്കുന്നു. പക്ഷേ മനുഷ്യരെ അവർക്ക് ഇഷ്ടമുള്ളതുപോലെ പ്രവര്‍ത്തിക്കുവാന്‍ അനുവദിക്കാന്‍ എനിക്കു സാധിക്കില്ല. കാരണം, കൃത്യമായും മനുഷ്യന്‍റെ കുടുംബം തകര്‍ക്കുവാനാണ് ഞാന്‍ ഇവിടെ വന്നിരിക്കുന്നത്. ഞാന്‍ എത്തുന്ന നിമിഷം മുതല്‍ സമാധാനം അവരുടെ കുടുംബങ്ങളെ വിട്ടുപോകുന്നു. ഞാന്‍ എല്ലാ രാജ്യങ്ങളെയും അടിച്ചു ചിതറിക്കുവാന്‍ ആഗ്രഹിക്കുന്നു, അപ്പോള്‍പ്പിന്നെ മനുഷ്യന്‍റെ കുടുംബത്തിന്‍റെ കാര്യം പറയാനുണ്ടോ? ആര്‍ക്കാണ് എന്‍റെ പിടിയില്‍ നിന്നും രക്ഷപ്പെടുവാന്‍ സാധിക്കുക? അനുഗ്രഹങ്ങള്‍ നേടുന്നവര്‍ അവരുടെ സമ്മതമില്ലായ്മകൊണ്ട് രക്ഷപ്പെടും എന്നായിരിക്കുമോ? ശാസനം സ്വീകരിക്കേണ്ടിവന്നവര്‍ അവരുടെ ഭയംകൊണ്ട് എന്‍റെ സഹതാപം നേടും എന്നായിരിക്കുമോ? എന്‍റെ വചനങ്ങളിലെല്ലാം മനുഷ്യര്‍ എന്‍റെ ഹിതവും എന്‍റെ പ്രവൃത്തികളും കണ്ടിട്ടുണ്ട്. പക്ഷേ സ്വന്തം ചിന്തകളുടെ കെട്ടുപാടില്‍ നിന്നും എപ്പോഴെങ്കിലും രക്ഷനേടുവാന്‍ ആര്‍ക്കു സാധിക്കും? എന്‍റെ വചനങ്ങള്‍ക്കുള്ളില്‍ നിന്നോ പുറത്തുനിന്നോ ഒരു രക്ഷാമാര്‍ഗം കണ്ടെത്താന്‍ ആര്‍ക്കു സാധിക്കും?

മനുഷ്യന്‍ എന്‍റെ ഊഷ്മളത അനുഭവിച്ചിട്ടുണ്ട്. മനുഷ്യന്‍ അത്യാവേശത്തോടെ എന്നെ സേവിച്ചിട്ടുണ്ട്. എന്‍റെ സാന്നിധ്യത്തില്‍ എനിക്കുവേണ്ടി എല്ലാം ചെയ്തുകൊണ്ട് അത്യാവേശത്തോടെ എനിക്കു മുമ്പില്‍ സ്വയം സമര്‍പ്പിച്ചിട്ടുമുണ്ട്. എന്നിരുന്നാലും ഇന്നത്തെ ആളുകള്‍ക്ക് ഇത് അപ്രാപ്യമാണ്. ഒരു വിശപ്പുള്ള ചെന്നായ അവരെ പിടികൂടിയതുപോലെ ആത്മാവില്‍ നിലവിളിക്കുകയല്ലാതെ അവര്‍ മറ്റൊന്നും ചെയ്യുന്നില്ല. എന്നെ വിളിച്ച് നിരന്തരം കരഞ്ഞുകൊണ്ട് എന്നെ നിസ്സഹായതയോടെ നോക്കുവാന്‍ മാത്രമേ അവര്‍ക്ക് സാധിക്കുന്നുള്ളൂ. എന്നാല്‍ ആത്യന്തികമായി അവരുടെ ദുരവസ്ഥയില്‍ നിന്നും രക്ഷനേടാന്‍ അവര്‍ പ്രാപ്തിയില്ലാത്തവരാണ്. പണ്ടത്തെ ആളുകള്‍ എങ്ങനെയാണ് എനിക്കു മുന്നിൽ സത്യം ചെയ്തിരുന്നതെന്ന് ഞാന്‍ ഓര്‍ക്കുന്നു, എന്‍റെ ദയയ്ക്ക് അവരുടെ സ്നേഹംകൊണ്ട് പകരം നൽകുമെന്ന് എൻറെ സന്നിധിയിൽ അവർ സ്വര്‍ഗത്തിന്മേലും ഭൂമിമേലും ആണയിട്ടു. അവര്‍ ദുഃഖിതരായി എന്‍റെ മുമ്പില്‍ കരഞ്ഞു. അവരുടെ കരച്ചിലിന്‍റെ സ്വരം ഹൃദയഭേദകമായിരുന്നു, കേട്ടുനില്‍ക്കാന്‍ സാധിക്കാത്തതായിരുന്നു. അവരുടെ നിശ്ചയദാര്‍ഢ്യത്തെയോര്‍ത്ത് ഞാന്‍ പലപ്പോഴും അവര്‍ക്ക് സഹായം നല്‍കുമായിരുന്നു. ഒരുപാടു തവണ സ്വയം സമര്‍പ്പിക്കുവാനായി മനുഷ്യര്‍ എന്‍റെ മുമ്പില്‍ വന്നു. അവരുടെ മനോഹരമായ പെരുമാറ്റം മറക്കുക എളുപ്പമല്ല. ഒരുപാടു തവണ അവരുടെ വിശ്വസ്തതയില്‍ ചാഞ്ചല്യമില്ലാതെ, പ്രശംസനീയമായ ആത്മാര്‍ഥതയോടെ അവരെന്നെ സ്നേഹിച്ചിട്ടുണ്ട്. ഒരുപാടു തവണ സ്വന്തം ജീവന്‍തന്നെ ബലികഴിക്കുന്ന തരത്തില്‍ അവരെന്നെ സ്നേഹിച്ചിട്ടുണ്ട്, അവരെക്കാള്‍ അധികമായി അവരെന്നെ സ്നേഹിച്ചിട്ടുണ്ട്—അവരുടെ ആത്മാര്‍ഥത കണ്ട് ഞാനവരുടെ സ്നേഹം സ്വീകരിച്ചു. ഒരുപാടു തവണ, എന്‍റെ സന്നിധിയിൽ അവര്‍ സ്വയം സമര്‍പ്പിച്ചു, എനിക്കായി മരണമുഖത്ത് ചങ്കുറപ്പോടെ നിന്നു. ഞാന്‍ അവരുടെ പുരികങ്ങളിലെ ആകുലതയുടെ ചുളിവുകള്‍ നിവര്‍ത്തി, അവരുടെ മുഖഭാവങ്ങളെ ശ്രദ്ധാപൂര്‍വം മനസ്സിലാക്കി. വിലപ്പെട്ട നിധിപോലെ ഞാനവരെ സ്നേഹിച്ച അനവധി അവസരങ്ങള്‍ ഉണ്ടായിട്ടുണ്ട്. അനവധി തവണ ഞാന്‍ അവരെ സ്വന്തം ശത്രുവിനെ എന്നപോലെ വെറുത്തിട്ടുമുണ്ട്. എന്നിരുന്നാലും എന്‍റെ മനസ്സിലുള്ളത് മനുഷ്യന്‍റെ ഗ്രാഹ്യത്തിനും അപ്പുറത്താണ്. മനുഷ്യര്‍ ദുഃഖിതരായിരിക്കുമ്പോള്‍ ഞാനവരെ സാന്ത്വനിപ്പിക്കുവാന്‍ വരുന്നു. അവര്‍ ബലഹീനരായിരിക്കുമ്പോള്‍ ഞാന്‍ അവരെ സഹായിക്കുവാന്‍ വരുന്നു. അവര്‍ക്ക് വഴിതെറ്റുമ്പോള്‍ ഞാന്‍ വഴി കാണിക്കുന്നു. അവര്‍ കരയുമ്പോള്‍ ഞാനവരുടെ കണ്ണുനീര്‍ തുടയ്ക്കുന്നു. എന്നാല്‍ ഞാന്‍ ദുഃഖിതനായിരിക്കുമ്പോള്‍ ആര്‍ക്കാണ് അവരുടെ ഹൃദയങ്ങള്‍കൊണ്ട് എന്നെ സാന്ത്വനിപ്പിക്കുവാന്‍ സാധിക്കുക? ഞാന്‍ വളരെയധികം ആകുലചിത്തനായിരിക്കുമ്പോള്‍ ആരാണ് എന്‍റെ വികാരങ്ങളെ പരിഗണിക്കുന്നത്? ഞാന്‍ ദുഃഖിതനായിരിക്കുമ്പോള്‍ ആരാണ് എന്‍റെ ഹൃദയത്തിലെ മുറിവുകളില്‍ മരുന്നുവയ്ക്കുന്നത്?എനിക്ക് ആരെയെങ്കിലും ആവശ്യമുള്ളപ്പോള്‍ ആരാണ് എന്നോടു സഹകരിക്കുവാന്‍ സന്നദ്ധനാകുന്നത്? ആളുകള്‍ക്ക് എന്നോടു മുമ്പുണ്ടായിരുന്ന മനോഭാവം ഇപ്പോള്‍ മാറി, ഇനിയൊരിക്കലും പഴയതുപോലെയായിരിക്കില്ല എന്നായിരിക്കുമോ? എന്തുകൊണ്ടാണ് അതിന്‍റേതായ ഒന്നും അവരുടെ ഓര്‍മകളില്‍ അവശേഷിക്കാത്തത്? എങ്ങനെയാണ് ആളുകള്‍ ഇക്കാര്യങ്ങളെല്ലാം വിസ്മരിച്ചത്? ഇതിനെല്ലാം കാരണം ശത്രു മനുഷ്യവര്‍ഗത്തെ ദുഷിപ്പിച്ചതല്ലേ?

മാലാഖമാര്‍ എന്നെ പ്രകീര്‍ത്തിച്ച് സംഗീതമുതിര്‍ക്കുമ്പോള്‍ അത് എന്നില്‍ മനുഷ്യനോടുള്ള സഹതാപമുണര്‍ത്താതിരിക്കുന്നില്ല. എന്‍റെ ഹൃദയം ഉടനെ ദുഃഖത്താല്‍ നിറയുന്നു. ഈ വേദനാജനകമായ വികാരത്തില്‍ നിന്നും സ്വയം മോചിപ്പിക്കുക അസാധ്യം. മനുഷ്യനില്‍ നിന്നും വേര്‍പിരിയുകയും വീണ്ടും ഒത്തുചേരുകയും ചെയ്യുന്നതിന്‍റെ സന്തോഷങ്ങള്‍ക്കും സന്താപങ്ങള്‍ക്കുമിടയില്‍ ഞങ്ങള്‍ക്ക് പരസ്പരം വികാരങ്ങള്‍ പങ്കുവയ്ക്കുവാന്‍ സാധിക്കുന്നില്ല. മുകളില്‍ സ്വര്‍ഗത്തിലും താഴെ ഭൂമിയിലുമായി വേര്‍പ്പെട്ടിരിക്കുന്നതിനാല്‍ മനുഷ്യനും എനിക്കും സന്ധിക്കുവാന്‍ സാധിക്കുന്ന അവസരങ്ങള്‍ വളരെ വിരളമാണ്. മുമ്പത്തെ അനുഭൂതികളുടെ ഗൃഹാതുരത്വത്തില്‍ നിന്നും വേർപെടുവാന്‍ ആര്‍ക്കാണ് സാധിക്കുക? ആര്‍ക്കാണ് ഭൂതകാലത്തെപ്പറ്റി ചിന്തിക്കാതിരിക്കുവാന്‍ സാധിക്കുക? ആരാണ് മുമ്പത്തെ അനുഭവങ്ങള്‍ക്ക് തുടര്‍ച്ച പ്രതീക്ഷിക്കാത്തത്? ആരാണ് എന്‍റെ തിരിച്ചുവരവ് ആഗ്രഹിക്കാത്തത്? മനുഷ്യനുമായി ഞാന്‍ വീണ്ടും കൂടിച്ചേരുന്നത് ആരാണ് ആഗ്രഹിക്കാത്തത്? എന്‍റെ ഹൃദയം വളരെ അസ്വസ്ഥമായിരിക്കുന്നു, മനുഷ്യൻറെ ആത്മാവാകട്ടെ വല്ലാത്ത ആശങ്കയിലാണ്. ആത്മാവില്‍ ഒരുപോലെയെങ്കിലും ഞങ്ങള്‍ക്ക് പലപ്പോഴും ഒരുമിച്ചായിരിക്കാന്‍ സാധിക്കുന്നില്ല. പലപ്പോഴും പരസ്പരം കാണുവാന്‍ സാധിക്കുന്നില്ല. അങ്ങനെ എല്ലാ മനുഷ്യരുടെയും ജീവിതം ദുഃഖം നിറഞ്ഞതും ചൈതന്യമറ്റതുമായിത്തീരുന്നു. കാരണം, മനുഷ്യന്‍ എല്ലായ്പ്പോഴും എനിക്കുവേണ്ടി ആഗ്രഹിച്ചിട്ടുണ്ട്. സ്വര്‍ഗത്തില്‍ നിന്നും താഴെവീണ വസ്തുക്കളാണവര്‍ എന്നതുപോലെയാണത്. അവര്‍ ഭൂമിയില്‍ എന്‍റെ നാമം വിളിച്ചപേക്ഷിക്കുന്നു. ഭൂമിയിൽനിന്നും എന്‍റെ നേരെ കണ്ണുകളുയര്‍ത്തുന്നു. പക്ഷേ ആര്‍ത്തിപൂണ്ടുനില്‍ക്കുന്ന ചെന്നായുടെ വായില്‍ നിന്നും എങ്ങനെയാണ് അവര്‍ക്ക് രക്ഷപ്പെടാന്‍ സാധിക്കുക? അതിൻറെ ഭീഷണികളില്‍ നിന്നും പ്രലോഭനങ്ങളില്‍ നിന്നും എങ്ങനെയാണവര്‍ക്ക് സ്വയം മോചിപ്പിക്കാനാകുക? എന്‍റെ പദ്ധതിയുടെ സജ്ജീകരണത്തിനു ചേർച്ചയിൽ സ്വയം ത്യജിക്കാതിരിക്കുവാന്‍ മനുഷ്യനെങ്ങനെയാണ് സാധിക്കുക? അവര്‍ ഉറക്കെ യാചിക്കുമ്പോള്‍ ഞാനവരില്‍ നിന്നും മുഖം തിരിക്കുന്നു. എനിക്കിനിയും കണ്ടിരിക്കുവാന്‍ സാധിക്കില്ല; പക്ഷേ എനിക്കവരുടെ കണ്ണീരില്‍ മുങ്ങിയ നിലവിളികള്‍ എങ്ങനെ കേള്‍ക്കാതിരിക്കുവാന്‍ സാധിക്കും? ഞാന്‍ മനുഷ്യലോകത്തെ അനീതികള്‍ തിരുത്തും. എന്‍റെ ജനത്തെ വീണ്ടും ഉപദ്രവിക്കുന്നതില്‍ നിന്നും സാത്താനെ തടഞ്ഞ്, എന്‍റെ ശത്രുക്കളെ വീണ്ടും അവര്‍ക്ക് തോന്നിയപോലെയെല്ലാം ചെയ്യുന്നതില്‍ നിന്നും തടസ്സപ്പെടുത്തി ഞാന്‍ ലോകമാകെ എന്‍റെ സ്വന്തം കരങ്ങള്‍കൊണ്ട് എന്‍റെ പ്രവൃത്തി ചെയ്യും. ഞാന്‍ ഭൂമിയില്‍ രാജാവാകും. എന്‍റെ സിംഹാസനം അവിടേക്കു മാറ്റി എന്‍റെ എല്ലാ ശത്രുക്കളെയും, നിലത്തുവീണു തങ്ങളുടെ കുറ്റകൃത്യങ്ങള്‍ എന്‍റെ മുമ്പില്‍ ഏറ്റുപറയുമാറാക്കും. എന്‍റെ ദുഃഖത്തില്‍ എന്‍റെ കോപവും ഉള്‍ച്ചേര്‍ന്നിരിക്കുന്നു. ഞാന്‍ മുഴുവന്‍ പ്രപഞ്ചത്തെയും ചവിട്ടിമെതിക്കും. ആരെയും ഞാന്‍ വെറുതെ വിടില്ല. എന്‍റെ ശത്രുക്കളുടെ മനസ്സില്‍ ഞാന്‍ ഭയമുളവാക്കും. ഞാന്‍ മുഴുവന്‍ ഭൂമിയെയും തകര്‍ത്തു തരിപ്പണമാക്കും. എന്‍റെ ശത്രുക്കളെ അതിലേക്കു തള്ളിയിടും. പിന്നെ ഒരിക്കലും അവര്‍ മനുഷ്യവര്‍ഗത്തെ ദുഷിപ്പിക്കില്ല. എന്‍റെ പദ്ധതി തീരുമാനിച്ചുറപ്പിച്ചുകഴിഞ്ഞു. ആരും, അവര്‍ ആരുതന്നെയായാലും, അതില്‍ മാറ്റം വരുത്തരുത്. ഞാന്‍ മഹത്ത്വത്തോടെ പ്രപഞ്ചത്തിനു മുകളില്‍ നടക്കുമ്പോള്‍ മനുഷ്യവര്‍ഗം മുഴുവനും നവീകരിക്കപ്പെടും. എല്ലാം പുനരുജ്ജീവിക്കപ്പെടും. മനുഷ്യന്‍ പിന്നെയൊരിക്കലും കരയില്ല. സഹായത്തിനായി എന്നെ വിളിച്ചു കേഴില്ല. അപ്പോള്‍ എന്‍റെ ഹൃദയം ആഹ്ലാദിക്കും. മനുഷ്യര്‍ ആഘോഷത്തോടെ എന്നിലേക്ക് മടങ്ങിവരും. മുഴുവന്‍ പ്രപഞ്ചവും മുകളില്‍ നിന്നു താഴെവരെ, ആഘോഷത്താല്‍ ഇളകിമറിയും ...

ഇന്ന്, ലോകത്തിലെ രാജ്യങ്ങളില്‍ ഞാന്‍ പൂര്‍ത്തിയാക്കുവാന്‍ നിശ്ചയിച്ചിട്ടുള്ള പ്രവൃത്തി ഞാന്‍ ചെയ്യുകയാണ്. എന്‍റെ പദ്ധതിയിലുള്ള എല്ലാ പ്രവൃത്തിയും ചെയ്തുകൊണ്ട് ഞാന്‍ മനുഷ്യര്‍ക്കിടയിലൂടെ നീങ്ങുന്നു. എല്ലാ മനുഷ്യരും വിവിധ രാജ്യങ്ങളെ എന്‍റെ ഇച്ഛക്കനുസരിച്ച് വിഭജിക്കുന്നു. ഭൂമിയിലെ മനുഷ്യരുടെ ശ്രദ്ധ അവരുടെ സ്വന്തം ലക്ഷ്യസ്ഥാനത്താണ്. കാരണം ആ ദിവസം അടുത്തുവരികയും മാലാഖമാര്‍ കാഹളം മുഴക്കുകയും ചെയ്യുന്നു. ഇനി താമസമുണ്ടാകില്ല. എല്ലാ സൃഷ്ടികളും ആഘോഷത്തിമിര്‍പ്പില്‍ നൃത്തം ചെയ്യുവാന്‍ തുടങ്ങും. ആര്‍ക്കാണ് അവര്‍ ആഗ്രഹിക്കുന്നതു പോലെ എന്‍റെ ദിവസം നീട്ടിവയ്ക്കാന്‍ സാധിക്കുക? ഒരു ഭൂവാസിക്കോ? അല്ലെങ്കില്‍ ആകാശത്തിലെ നക്ഷത്രങ്ങള്‍ക്കോ? മാലാഖമാര്‍ക്കോ? ഞാന്‍ ഇസ്രായേല്‍ ജനങ്ങളുടെ മോചനത്തിന് ആരംഭം കുറിക്കുന്ന അരുളപ്പാടുകള്‍ പുറപ്പെടുവിക്കുമ്പോള്‍ എന്‍റെ ദിനം മനുഷ്യരുടെ മേല്‍ വന്നുപതിക്കുന്നു. ഓരോ മനുഷ്യനും ഇസ്രായേലിന്‍റെ തിരിച്ചുവരവിനെ ഭയപ്പെടുന്നു. ഇസ്രായേല്‍ തിരിച്ചുവരുമ്പോള്‍ അതെന്‍റെ മഹത്ത്വത്തിന്‍റെ ദിനമായിരിക്കും. അതുപോലെ എല്ലാം മാറുകയും നവീകരിക്കപ്പെടുകയും ചെയ്യുന്ന ദിനം കൂടിയായിരിക്കും അത്. നീതിപൂര്‍ണവും ആസന്നവുമായ വിധി മുഴുവന്‍ പ്രപഞ്ചത്തെയും സമീപിക്കുമ്പോള്‍ എല്ലാ മനുഷ്യരും ഭീരുക്കളും ഭയം നിറഞ്ഞവരും ആയി മാറുന്നു. കാരണം മനുഷ്യന്‍റെ ലോകത്ത് നീതി എന്നത് കേട്ടുകേള്‍വിയില്ലാത്ത ഒന്നാണ്. നീതിസൂര്യന്‍ ഉദയം ചെയ്യുമ്പോള്‍ കിഴക്ക് പ്രകാശമാനമാകും. പിന്നെ അത് പ്രപഞ്ചം മുഴുവനെയും പ്രകാശിപ്പിക്കും. എല്ലാവരിലും അത് എത്തിച്ചേരും. മനുഷ്യന് യഥാര്‍ഥത്തില്‍ എന്‍റെ നീതി നടപ്പിലാക്കുവാന്‍ സാധിക്കുമെങ്കില്‍ പിന്നെ ഭയപ്പെടാന്‍ എന്താണുള്ളത്? എന്‍റെ ജനങ്ങളെല്ലാം എന്‍റെ ദിനത്തിനായി കാത്തിരിക്കുന്നു. അവരെല്ലാവരും എന്‍റെ ദിവസത്തിന്‍റെ വരവിനായി തീവ്രമായി ആഗ്രഹിക്കുന്നു. മുഴുവന്‍ മനുഷ്യവര്‍ഗത്തിനോടും ഞാന്‍ പ്രതികാരം ചെയ്യുന്നതിനായും നീതിസൂര്യന്‍ എന്ന നിലയില്‍ ഞാന്‍ മനുഷ്യരുടെ ലക്ഷ്യസ്ഥാനം സജ്ജീകരിക്കുന്നതിനും വേണ്ടി അവര്‍ കാത്തിരിക്കുന്നു. മുഴുവന്‍ പ്രപഞ്ചത്തിനും മുകളില്‍ എന്‍റെ രാജ്യം രൂപം കൊള്ളുന്നു. എന്‍റെ സിംഹാസനം കോടിക്കണക്കിനു മനുഷ്യരുടെ ഹൃദയങ്ങളെ അടക്കിഭരിക്കുന്നു. മാലാഖമാരുടെ സഹായത്തോടെ എന്‍റെ മഹത്തായ നേട്ടം വേഗം ഫലത്തില്‍ കൊണ്ടുവരും. എന്‍റെ എല്ലാ പുത്രന്മാരും എന്‍റെ ജനങ്ങളും, ഇനിയൊരിക്കലും പിരിയാത്തവിധം ഞാനവരെ വീണ്ടും സന്ധിക്കുന്നതിനായി അതിയായി ആഗ്രഹിച്ച് എന്‍റെ തിരിച്ചുവരവിനായി അത്യാകാംക്ഷയോടെ കാത്തിരിക്കുന്നു. ഞാന്‍ അവരോടോത്ത് ചേരുന്നതിന്‍റെ സന്തോഷപൂര്‍ണ്ണമായ ആഘോഷത്തില്‍ പരസ്പരം ഓടിയടുക്കാതിരിക്കാന്‍ എന്‍റെ രാജ്യത്തെ അനവധിയായ ജനങ്ങള്‍ക്ക് എങ്ങനെയാണ് സാധിക്കാതിരിക്കുക? ഇത് ഒരു വിലയും ഒടുക്കേണ്ടാത്ത ഒരു പുനസ്സംഗമം ആകുമോ? സകല മനുഷ്യരുടെയും ദൃഷ്ടിയില്‍ ഞാന്‍ ബഹുമാന്യനാണ്. എല്ലാവരുടെ വാക്കുകളിലും ഞാന്‍ പ്രശംസിക്കപ്പെടുന്നു. ഞാന്‍ തിരിച്ചുവരുമ്പോള്‍, ഏറ്റവും പ്രധാനമായി എല്ലാ ശത്രുശക്തികളെയും ഞാന്‍ കീഴടക്കും. സമയം ആഗതമായിരിക്കുന്നു! ഞാനെന്‍റെ പ്രവര്‍ത്തനം തുടങ്ങിവയ്ക്കും. ഞാന്‍ മനുഷ്യര്‍ക്കിടയില്‍ രാജാവായി വാഴും! ഞാന്‍ തിരിച്ചുവരാറായിരിക്കുന്നു! ഞാന്‍ പുറപ്പെടാന്‍ തയ്യാറായിരിക്കുന്നു! ഇതാണ് എല്ലാവരും പ്രതീക്ഷിക്കുന്നത്. ഇതാണ് എല്ലാവരും ആഗ്രഹിക്കുന്നത്. ഞാന്‍ മുഴുവന്‍ മനുഷ്യരെയും എന്‍റെ ദിവസത്തിന്‍റെ ആഗമനം ദര്‍ശിക്കുവാന്‍ അനുവദിക്കും. അവരെല്ലാവരും എന്‍റെ ദിവസത്തിന്‍റെ ആഗമനത്തെ സന്തോഷത്തോടെ സ്വാഗതം ചെയ്യും!

ഞാന്‍ സീയോനില്‍ നിന്നും വന്നപ്പോള്‍ എല്ലാം എന്നെ കാത്തിരിക്കുകയായിരുന്നു. ഞാന്‍ സീയോനിലേക്ക് തിരിച്ചുപോയപ്പോഴാകട്ടെ, ഞാന്‍ എല്ലാ മനുഷ്യരാലും അഭിവാദ്യം ചെയ്യപ്പെട്ടു. ഞാന്‍ വരികയും പോകുകയും ചെയ്തപ്പോഴോന്നും എന്നോട് വിരോധമുള്ള കാര്യങ്ങളാല്‍ എന്‍റെ ചുവടുവയ്പ്പുകള്‍ തടസ്സപ്പെട്ടില്ല. അതുകൊണ്ട് എന്‍റെ പ്രവൃത്തി സുഗമമായി മുന്നോട്ടുപോയി. ഇന്ന്, ഞാന്‍ എല്ലാ സൃഷ്ടികള്‍ക്കുമിടയിലേക്കു വരുമ്പോള്‍, ഞാന്‍ വീണ്ടും പോകുമെന്നും അങ്ങനെ അവര്‍ക്ക് ആശ്രയം നഷ്ടപ്പെടുമെന്നും തീവ്രമായി ഭയപ്പെട്ട് എല്ലാം എന്നെ നിശബ്ദമായി അഭിവാദ്യം ചെയ്യുന്നു. എല്ലാം എന്‍റെ മാര്‍ഗദര്‍ശനത്തെ പിന്തുടരുന്നു. എന്‍റെ കരങ്ങള്‍ ദിശ കാണിക്കുന്നത് എല്ലാവരും ശ്രദ്ധയോടെ കാണുന്നു. എന്‍റെ അധരങ്ങളില്‍ നിന്നുള്ള വചനങ്ങള്‍ അനവധി സൃഷ്ടികളെ പരിപൂര്‍ണ്ണരാക്കുകയും അനവധി അനുസരണക്കേടിന്‍റെ

പുത്രന്മാരെ ശിക്ഷിക്കുകയും ചെയ്തിട്ടുണ്ട്. അങ്ങനെ എല്ലാ മനുഷ്യരും സാകൂതം എന്‍റെ വാക്കുകള്‍ നിരീക്ഷിക്കുകയും എന്‍റെ അധരങ്ങളില്‍ നിന്നുള്ള അരുളപ്പാടുകളെ ശ്രദ്ധാപൂര്‍വം കേള്‍ക്കുകയും ചെയ്യുന്നു. ഈ നല്ല അവസരം നഷ്ടപ്പെടുമോ എന്ന്‍ അവര്‍ അതിയായി ഭയപ്പെടുന്നു. ഈ കാരണം കൊണ്ടാണ് ഞാന്‍ സംസാരിക്കുന്നതു തുടര്‍ന്നത്. അപ്പോള്‍ എന്‍റെ പ്രവൃത്തി കൂടുതല്‍ വേഗത്തില്‍ നടപ്പിലാക്കുകയും തൃപ്തികരമായ സാഹചര്യങ്ങള്‍ ഭൂമിയില്‍ കൂടുതല്‍ വേഗത്തില്‍ നിലവില്‍ വരികയും ഇവിടത്തെ വിജനതയുടെ കാഴ്ചകള്‍ക്ക് പരിഹാരമാകുകയും ചെയ്യുമല്ലോ. ഞാന്‍ ആകാശത്തിലേക്കു നോക്കുമ്പോള്‍, അതാണ് ഞാന്‍ മനുഷ്യരെ അഭിമുഖീകരിക്കുവാന്‍ വേണ്ടി ഒരിക്കല്‍ കൂടി തിരിയുന്ന സമയം. അപ്പോള്‍ എല്ലാ നാടുകളും പെട്ടെന്നു ചൈതന്യം കൊണ്ട് നിറയുന്നു. അന്തരീക്ഷത്തില്‍ ഇപ്പോള്‍ പൊടി നിറഞ്ഞു നില്‍ക്കുന്നില്ല. ഭൂമിയുടെമേല്‍ ചെളിയുടെ ആവരണമില്ല. എന്‍റെ കണ്ണുകള്‍ പെട്ടെന്ന് പ്രകാശിക്കുന്നു, ഇതുമൂലം എല്ലാ നാടുകളിലെയും ജനങ്ങള്‍ എന്നിലേക്ക് നോക്കുകയും എന്നില്‍ അഭയം തേടുകയും ചെയ്യുന്നു. എന്‍റെ ഭവനത്തില്‍ സന്നിഹിതരായിട്ടുള്ള എല്ലാവരുമടങ്ങുന്ന ഇന്നത്തെ ലോകത്തെ ജനങ്ങള്‍ക്കിടയില്‍ ആരാണ് എന്നില്‍ യഥാര്‍ഥത്തില്‍ അഭയം തേടുന്നത്? ആരാണ് ഞാനൊടുക്കിയ വിലയ്ക്ക് പകരമായി അവരുടെ ഹൃദയമെനിക്ക് നല്‍കുന്നത്? ആരാണ് എന്‍റെ ഭവനത്തിനുള്ളില്‍ സമാധാനത്തോടെ വസിച്ചിട്ടുള്ളത്? ആരാണ് യഥാര്‍ഥത്തില്‍ എനിക്കുമുമ്പില്‍ സ്വയം സമര്‍പ്പിച്ചിട്ടുള്ളത്? ഞാന്‍ മനുഷ്യനോടു ആവശ്യങ്ങള്‍ ഉന്നയിക്കുമ്പോള്‍ അവന്‍ ഉടന്‍ തന്നെ അവന്‍റെ “ചെറിയ കലവറ” അടയ്ക്കുന്നു. ഞാന്‍ മനുഷ്യനു നല്‍കുമ്പോള്‍ ആരും കാണാതെ എന്‍റെ സമ്പത്തു വാങ്ങുവാന്‍ വേണ്ടി വേഗം തന്നെ അവന്‍ വായ് തുറക്കുന്നു. ഞാന്‍ അവനെ തിരിച്ചടിക്കും എന്ന്‍ ഭയപ്പെട്ട് ഹൃദയത്തില്‍ അവന്‍ പലപ്പോഴും നടുങ്ങുന്നു. അങ്ങനെ മനുഷ്യന്‍റെ വായ് പകുതി തുറന്നും പകുതി അടച്ചുമിരിക്കുന്നു. ഞാന്‍ നല്‍കുന്ന സമ്പത്ത് യഥാര്‍ഥത്തില്‍ ആസ്വദിക്കുവാന്‍ അവന് കഴിയുന്നില്ല. ഞാന്‍ എളുപ്പത്തില്‍ മനുഷ്യനെ കുറ്റം വിധിക്കുന്നില്ല. എന്നിരുന്നാലും അവന്‍ എന്‍റെ കയ്യില്‍ പിടിച്ചുവലിച്ച് അവന്‍റെ മേല്‍ കരുണ കാണിക്കണമെന്ന് നിരന്തരം ആവശ്യപ്പെടുന്നു. മനുഷ്യന്‍ എന്നോട് യാചിക്കുമ്പോള്‍ മാത്രമേ ഞാന്‍ വീണ്ടും ഒരിക്കല്‍ക്കൂടി അവന്‍റെ മേല്‍ “കരുണ” ചൊരിയുന്നുള്ളൂ. ഞാനവനോട് എന്‍റെ വായിലുള്ള ഏറ്റവും ക്രൂരമായ വാക്കുകള്‍ പറയുന്നു. അപ്പോഴവന്‍ ലജ്ജിതനായി എന്‍റെ “കരുണ” നേരിട്ടു സ്വീകരിക്കുവാന്‍ സാധിക്കാതെ, മറ്റുള്ളവര്‍ വഴി അത് വാങ്ങിക്കുന്നു. അവന്‍ എന്‍റെ വചനങ്ങള്‍ എല്ലാം വിശദമായി മനസ്സിലാക്കിക്കഴിയുമ്പോള്‍ നിലവാരം ഞാന്‍ ആഗ്രഹിച്ചതിന് സമാനമാകുന്നു. അവന്‍റെ അപേക്ഷകള്‍ വെറുതെയായിപ്പോകുകയോ വൃഥാവിലാകുകയോ ചെയ്യാതെ ഫലമണിയുന്നു. മനുഷ്യവര്‍ഗത്തിന്റെ ആത്മാര്‍ഥമായ, കപടമല്ലാത്ത അപേക്ഷകളെ ഞാന്‍ അനുഗ്രഹിക്കുന്നു.

യുഗങ്ങളായി ഞാന്‍ പ്രവര്‍ത്തിക്കുകയും സംസാരിക്കുകയും ചെയ്യുന്നു. എന്നിരിക്കിലും ഇന്നു ഞാന്‍ പറയുന്ന അരുളപ്പാടുകള്‍ മനുഷ്യന്‍ ഇതുവരെ കേട്ടിട്ടില്ല. എന്‍റെ മഹത്ത്വവും വിധിയും അവന്‍ ഒരിക്കലും അനുഭവിച്ചിട്ടുമില്ല. ഭൂതകാലത്തെ ലോകത്തെ ചിലയാളുകള്‍ എന്നെക്കുറിച്ചുള്ള ഐതിഹ്യങ്ങള്‍ കേട്ടിട്ടുണ്ടെങ്കിലും ആരും എന്‍റെ സമ്പത്തിന്റെ വ്യാപ്തി യഥാര്‍ഥത്തില്‍ മനസിലാക്കിയിട്ടില്ല. ഇന്നത്തെ മനുഷ്യര്‍ എന്‍റെ അധരത്തില് നിന്നുള്ള വചനങ്ങള്‍ കേള്‍ക്കുന്നെങ്കിലും, എന്‍റെ അധരത്തില്‍ എത്ര നിഗൂഢതകള്‍ ഉണ്ടെന്നതിനെപ്പറ്റി അജ്ഞരായിത്തുടരുന്നു. അങ്ങനെ എന്‍റെ അധരത്തെ അവരൊരു അക്ഷയപാത്രമായിട്ടാണ് കാണുന്നത്. എല്ലാ മനുഷ്യരും എന്‍റെ അധരത്തില്‍നിന്നും എന്തെങ്കിലും സ്വന്തമാക്കുവാന്‍ ആഗ്രഹിക്കുന്നു. അത് രാജ്യത്തിന്റെ രഹസ്യങ്ങളായാലും സ്വര്‍ഗത്തിന്റെ നിഗൂഢതകളായാലും ആത്മീയലോകത്തിന്റെ ചലനാത്മകതയായാലും മനുഷ്യവര്‍ഗത്തിന്റെ ലക്ഷ്യസ്ഥാനമായാലും എല്ലാ മനുഷ്യരും അത്തരം കാര്യങ്ങള്‍ നേടുവാന്‍ ആഗ്രഹിക്കുന്നു. അങ്ങനെ ആളുകളെ ഒരുമിച്ചു കൂട്ടുകയും അവരോടു “കഥകള്‍” പറയുകയും ചെയ്യുകയാണെങ്കില്‍ അവര്‍ പെട്ടെന്നുതന്നെ എന്‍റെ വാക്കുകള്‍ കേള്‍ക്കുന്നതിനായി അവരുടെ “രോഗക്കിടക്കയില്‍” നിന്നും എഴുന്നേല്‍ക്കുന്നു. മനുഷ്യര്‍ക്ക് ഒട്ടേറെ ന്യൂനതകളുണ്ട്: അവന് “പോഷകങ്ങള്‍” മാത്രം പോരാ. അതിലുപരിയായി അവനാവശ്യം “മാനസികപിന്തുണയും” “ആത്മീയദാനവുമാണ്”. ഇതാണ് എല്ലാ ആളുകളിലുമുള്ള കുറവ്. ഇതാണ് എല്ലാ മനുഷ്യരുടെയും “രോഗം”. മെച്ചപ്പെട്ട ഫലങ്ങള്‍ നേടുവാന്‍ വേണ്ടി, എല്ലാവരും ആരോഗ്യം വീണ്ടെടുക്കുവാന്‍ വേണ്ടി, എന്‍റെ ചികിത്സയുടെ ഫലമായി എല്ലാവരും സാധാരണ നിലയിലേക്ക് മടങ്ങിയെത്താന്‍ വേണ്ടി ഞാന്‍ മനുഷ്യന്‍റെ രോഗത്തിന് ഒരു മരുന്നു നല്കുന്നു. നിങ്ങള്‍ ചുവന്ന മഹാവ്യാളിയെ യഥാര്‍ഥത്തില്‍ വെറുക്കുന്നുണ്ടോ? നിങ്ങള്‍ ശരിക്കും, ആത്മാര്‍ഥമായി അതിനെ വെറുക്കുന്നുണ്ടോ? എന്തുകൊണ്ടാണ് ഞാനിത് ഇത്രയും തവണ നിങ്ങളോട് ചോദിച്ചത്? എന്തുകൊണ്ടാണ് നിങ്ങളോട് ഞാനീ ചോദ്യം വീണ്ടും വീണ്ടും ചോദിച്ചുകൊണ്ടേ ഇരിക്കുന്നത്? നിങ്ങളുടെ ഹൃദയങ്ങളില്‍ ചുവന്ന മഹാവ്യാളിയുടെ എന്തു രൂപമാണുള്ളത്? അതിനെ ശരിക്കും നീക്കം ചെയ്തിട്ടുണ്ടോ? അതിനെ യഥാര്‍ഥത്തില്‍ നിങ്ങളുടെ പിതാവായി നിങ്ങള്‍ കണക്കാക്കുന്നില്ലല്ലോ?എല്ലാ ആളുകളും എന്‍റെ ചോദ്യങ്ങളില്‍ നിന്നും എന്‍റെ ഉദ്ദേശ്യം മനസിലാക്കണം. അത് മനുഷ്യരുടെ കോപമുണര്‍ത്തുവാനല്ല, അവര്‍ക്കിടയില്‍ കലാപം സൃഷ്ടിക്കാനല്ല, മനുഷ്യന്‍ അവന്‍റെ സ്വന്തം വഴി കണ്ടെത്തണമെന്ന് ഉദ്ദേശിച്ചുമല്ല. മറിച്ച് എല്ലാ മനുഷ്യരെയും ചുവന്ന മഹാവ്യാളിയുടെ ബന്ധനത്തില്‍ നിന്നും സ്വയം മോചിപ്പിക്കുവാന്‍ അനുവദിക്കുന്നതിന് വേണ്ടിയാണത്. എന്നിരുന്നാലും ആരും ആശങ്കാകുലരാകരുത്. എന്‍റെ വചനങ്ങള്‍ വഴി എല്ലാം പൂര്‍ത്തിയാകും. ഞാന്‍ ചെയ്യുന്ന പ്രവൃത്തിയില്‍ ഒരു മനുഷ്യനും പങ്കുചേരുവാനും അത് ചെയ്യുവാനും സാധിക്കില്ല. ഞാന്‍ എല്ലാ നാടുകളിലെയും അന്തരീക്ഷം ശുദ്ധമാക്കുകയും ഭൂമിയില്‍ നിന്നും പിശാചുക്കളുടെ എല്ലാ അടയാളങ്ങളും ഇല്ലാതാക്കുകയും ചെയ്യും. ഞാനത് ആരംഭിച്ചു കഴിഞ്ഞു. എന്‍റെ ശിക്ഷണം എന്ന പ്രവൃത്തിയുടെ ആദ്യഘട്ടം ഞാന്‍ ചുവന്ന മഹാവ്യാളിയുടെ വാസസ്ഥലത്ത് ആരംഭിക്കും. അങ്ങനെ എന്‍റെ ശിക്ഷ മുഴുവന്‍ പ്രപഞ്ചത്തിനുമേലും പതിച്ചുകഴിഞ്ഞു എന്ന്‍ കാണുവാന്‍ സാധിക്കും. ചുവന്ന മഹാവ്യാളിയും എല്ലാ തരം അശുദ്ധാത്മാക്കളും എന്‍റെ ശിക്ഷയില്‍ നിന്നും രക്ഷനേടാന്‍ അശക്തരായിരിക്കും, കാരണം ഞാന്‍ എല്ലാ നാടുകളെയും നിരീക്ഷിക്കുന്നു. ഭൂമിയിലെ എന്‍റെ ജോലി പൂര്‍ത്തിയാകുമ്പോള്‍, അതായത് ന്യായവിധിയുടെ യുഗത്തിന് അവസാനമാകുമ്പോള്‍, ചുവന്ന മഹാവ്യാളിക്കുള്ള ശിക്ഷ ഞാന്‍ ഔപചാരികമായി നടപ്പിലാക്കും. എന്റെ ജനങ്ങള്‍ തീര്‍ച്ചയായും ചുവന്ന മഹാവ്യാളിക്കുള്ള എന്റെ നീതിപൂര്‍വകമായ ശിക്ഷണത്തിന് സാക്ഷികളാകും. എന്റെ നീതിയെ പ്രതി അവരെന്‍റെ മേല്‍ തീര്‍ച്ചയായും പ്രശംസകള്‍ ചൊരിയുകയും എന്റെ വിശുദ്ധനാമം എന്നേക്കും മഹത്വപ്പെടുത്തുകയും ചെയ്യും. അങ്ങനെ എന്നേക്കുമെന്നേക്കും നിങ്ങള്‍ ഔപചാരികമായി നിങ്ങളുടെ കടമ നിര്‍വഹിക്കുകയും ഔപചാരികമായി നാടുകള്‍ തോറും എന്നെ പ്രശംസിക്കുകയും ചെയ്യും.

ന്യായവിധിയുടെ യുഗം അതിന്റെ ഉച്ചസ്ഥായിയിലെത്തുമ്പോള്‍ ഞാനെന്‍റെ പ്രവൃത്തി പൂര്‍ത്തിയാക്കുന്നതിനായി തിടുക്കപ്പെടുകയില്ല. പകരം എന്റെ എല്ലാ ജനങ്ങള്‍ക്കും കാണുവാന്‍ വേണ്ടി ഞാനതിനെ ശിക്ഷയുടെ യുഗത്തിന്‍റെ അടയാളവുമായി കൂട്ടിച്ചേര്‍ക്കും. ഇതുമൂലം കൂടുതല്‍ ഫലം ലഭിക്കും. ഈ അടയാളം എനിക്കു ചുവന്ന മഹാവ്യാളിയെ ശിക്ഷിക്കുന്നതിനുള്ള ഒരു മാര്‍ഗമായിരിക്കും. എന്റെ ജനങ്ങളെ ഞാനത് അവരുടെ സ്വന്തം കണ്ണുകള്‍ കൊണ്ട് കാണുവാന്‍ അനുവദിക്കുകയും അതുവഴി അവരെന്‍റെ പ്രകൃതത്തെക്കുറിച്ച് കൂടുതലറിയുവാന്‍ ഇടയാകുകയും ചെയ്യും. ചുവന്ന മഹാവ്യാളി ശിക്ഷിക്കപ്പെടുന്ന സമയമാണ് എന്റെ ജനങ്ങള്‍ എന്നെ ആസ്വദിക്കുന്ന സമയം. ചുവന്ന മഹാവ്യാളിയുടെ ആളുകള്‍ അതിനെതിരെ കലാപമുയര്‍ത്തുന്നത് എന്‍റെ പദ്ധതിയുടെ ഭാഗമാണ്. ഞാന്‍ എന്‍റെ ജനങ്ങളെ പരിപൂര്‍ണരാക്കുന്ന ഒരു രീതിയാണത്. അതെന്റെ ജനങ്ങള്‍ക്ക് ജീവിതത്തില്‍ വളരുവാനുള്ള ഒരു വലിയ അവസരം കൂടിയാണ്. പ്രഭയേറിയ ചന്ദ്രന്‍ ഉദിക്കുമ്പോള്‍, രാത്രിയുടെ ശാന്തത ഉടന്‍ ഭേദിക്കപ്പെടുന്നു. ചന്ദ്രന്‍ തകര്‍ന്നുവെങ്കിലും മനുഷ്യന്‍ നല്ല ഉന്‍മേഷത്തിലാണ്. അവന്‍ ശാന്തനായി നിലാവിലിരുന്ന് ആ മനോഹരദൃശ്യം ആസ്വദിക്കുന്നു. മനുഷ്യനു അവന്റെ വികാരങ്ങളെ വാക്കുകളാല്‍ വിവരിക്കുവാനാകുന്നില്ല. ഭൂതകാലത്തെക്കുറിച്ച് ചിന്തിക്കുവാന്‍ ആഗ്രഹിക്കുന്നുവെന്നും ഭാവിയിലേക്ക് നോക്കുവാന്‍ ആഗ്രഹിക്കുന്നുവെന്നും വര്‍ത്തമാനകാലം ആസ്വദിക്കുന്നുവെന്നും ഉള്ള പോലുണ്ട്. ഒരു പുഞ്ചിരി അവന്റെ മുഖത്ത് വിരിയുന്നു. പ്രസന്നമായ അന്തരീക്ഷത്തില്‍ ആസ്വാദ്യമായ ഒരു സുഗന്ധം പറക്കുന്നു. ഒരിളംകാറ്റു വീശാന്‍ തുടങ്ങുന്നു. മനുഷ്യന്‍ ആ നിറഞ്ഞ സുഗന്ധമറിയുന്നു. അതില്‍ മനം മയങ്ങി അവന് എഴുന്നേല്‍ക്കാന്‍ സാധിക്കുന്നില്ല. ഈ സമയമാണ് കൃത്യമായും ഞാന്‍ നേരിട്ടു മനുഷ്യര്‍ക്കിടയില്‍ വന്നിട്ടുള്ള സമയം. മനുഷ്യന് ആ മനോഹരമായ സുഗന്ധത്തെ കൂടുതല്‍ അറിയുവാന്‍ സാധിക്കുന്നുണ്ട്. അങ്ങനെ എല്ലാ മനുഷ്യരും ഈ സുഗന്ധത്തില്‍ ജീവിക്കുന്നു. ഞാന്‍ മനുഷ്യനുമായി രമ്യതയിലാണ്. മനുഷ്യന്‍ ഞാനുമായി സമാധാനത്തില്‍ വസിക്കുന്നു. അവന്‍ ഇപ്പോള്‍ എന്നോടുള്ള പെരുമാറ്റത്തില്‍ വ്യതിചലിക്കുന്നവനല്ല. ഞാന്‍ അവന്റെ കുറവുകള്‍ ഇപ്പോള്‍ വെട്ടിയൊരുക്കുന്നില്ല. ഇപ്പോള്‍ മരണം മുഴുവന്‍ മനുഷ്യരാശിയെയും ഭീഷണിപ്പെടുത്തുന്നുമില്ല. ഇന്ന്‍ ഞാന്‍ മനുഷ്യനോടൊപ്പം തോളോടുതോള്‍ ചേര്‍ന്ന് ശിക്ഷണത്തിന്റെ യുഗത്തിലേക്ക് പ്രവേശിക്കുന്നു. ഞാനെന്‍റെ പ്രവൃത്തി ചെയ്യുന്നു. എന്നുപറഞ്ഞാണ്‍ ഞാനെന്‍റെ ദണ്ഡ് മനുഷ്യര്‍ക്കിടയില്‍ പ്രയോഗിക്കുന്നു. മനുഷ്യനിലെ കലാപകാരിയുടെ മേല്‍ അത് പതിക്കുന്നു. മനുഷ്യന്റെ ദൃഷ്ടിയില്‍ എന്‍റെ ദണ്ഡിനു പ്രത്യേക ശക്തികളുള്ളതുപോലെ കാണപ്പെടുന്നു: എന്‍റെ ശത്രുക്കളായ എല്ലാവരുടെയും മേല്‍ അത് പതിക്കുന്നു. എളുപ്പത്തില്‍ അതവരില്‍ നിന്നും മാറിപ്പോകുന്നില്ല: എന്നെ എതിര്‍ക്കുന്ന എല്ലാവരിലും ദണ്ഡ് അതിന്‍റെ ജോലി ചെയ്യുന്നു; എന്‍റെ കരങ്ങളിലുള്ള എല്ലാവരും എന്‍റെ ഉദ്ദേശ്യത്തിനനുസരിച്ച് അവരുടെ കടമ നിര്‍വഹിക്കുന്നു. അവര്‍ ഒരിക്കലും എന്‍റെ ആഗ്രഹങ്ങള്‍ക്ക് എതിരു നില്‍ക്കുകയോ അവരുടെ സത്തയില്‍ മാറ്റം വരുത്തുകയോ ചെയ്തിട്ടില്ല. അതിന്‍റെ ഫലമായി സമുദ്രങ്ങള്‍ ഗര്‍ജ്ജിക്കും, മലകള്‍ മറിഞ്ഞുവീഴും, മഹാനദികള്‍ ഇല്ലാതാകും. മനുഷ്യന്‍ എന്നെന്നേക്കുമായുള്ള മാറ്റത്തിന് വിധേയനാകും. സൂര്യന്‍ മങ്ങിപ്പോകും, ചന്ദ്രന്‍ ഇരുണ്ടുപോകും. മനുഷ്യന്‍ സമാധാനത്തോടെ ജീവിക്കുന്ന ദിവസങ്ങള്‍ ഉണ്ടാകില്ല. ഭൂമിയില്‍ ശാന്തതയുടെ ദിനങ്ങള്‍ ഉണ്ടാകില്ല. സ്വര്‍ഗ്ഗങ്ങള്‍ ഇനിയൊരിക്കലും സമാധാനത്തിലും ശാന്തതയിലും ആയിരിക്കില്ല, ഇനിയും സഹിച്ചുനില്‍ക്കുകയുമില്ല. എല്ലാം നവീകരിക്കപ്പെടുകയും അവയുടെ യഥാര്‍ഥരൂപം വീണ്ടെടുക്കുകയും ചെയ്യും. ഭൂമിയിലെ എല്ലാ ഗൃഹങ്ങളും പിളര്‍ക്കപ്പെടും. ഭൂമിയിലെ എല്ലാ രാഷ്ട്രങ്ങളും വിഭജിക്കപ്പെടും. ഭര്‍ത്താവും ഭാര്യയും തമ്മില്‍ വീണ്ടും സൗമ്യതയിലാകുന്ന ദിവസങ്ങള്‍ പൊയ്ക്കഴിഞ്ഞു. അമ്മയും മകനും ഇനി പരസ്പരം കാണുകയില്ല. അച്ഛനും മകളും ഇനി ഒത്തുചേരുകയില്ല. ഭൂമിയില്‍ ഉണ്ടായിരുന്ന എല്ലാറ്റിനെയും ഞാന്‍ തകര്‍ക്കും. ഞാന്‍ ജനങ്ങള്‍ക്ക് അവരുടെ വികാരങ്ങള്‍ പ്രകടിപ്പിക്കുന്നതിനുള്ള അവസരം നല്‍കുന്നില്ല. മനുഷ്യരുടെ വികാരങ്ങളെ അങ്ങേയറ്റം ഞാന്‍ വെറുത്തുകഴിഞ്ഞു. മനുഷ്യര്‍ക്കിടയിലുള്ള വികാരങ്ങള്‍ മൂലമാണ് ഞാന്‍ ഒരു വശത്തേക്ക് ഒതുക്കപ്പെടുന്നത്. അങ്ങനെ ഞാനവരുടെ കണ്ണില്‍ “അന്യന്‍” ആയിക്കഴിഞ്ഞു. മനുഷ്യര്‍ക്കിടയിലുള്ള വികാരങ്ങള്‍ മൂലമാണ് ഞാന്‍ വിസ്മരിക്കപ്പെട്ടത്. മനുഷ്യന്റെ വികാരങ്ങള്‍ മൂലമാണ് അവന് സ്വന്തം മനസാക്ഷിയെ കുറ്റപ്പെടുത്തുന്നതിനുള്ള അവസരങ്ങള്‍ ഒഴിവാക്കാത്തത്. മനുഷ്യന്റെ വികാരങ്ങള്‍ മൂലമാണ് എന്‍റെ ശിക്ഷണം എപ്പോഴും അവന് മടുക്കുന്നത്. വികാരങ്ങള്‍ നിമിത്തമാണ് അവനെന്നെ നീതിയില്ലാത്തവനെന്നും ന്യായമില്ലാത്തവനെന്നും വിളിക്കുകയും ഞാന്‍ കാര്യങ്ങള്‍ ചെയ്യുമ്പോള്‍ മനുഷ്യന്റെ വികാരങ്ങള്‍ കണക്കിലെടുക്കുന്നില്ല എന്ന്‍ പറയുകയും ചെയ്യുന്നത്. എനിക്കു ഭൂമിയില്‍ ഉടയവരുണ്ടോ? ആരാണ് എപ്പോഴെങ്കിലും എന്നെപ്പോലെ ഊണിനെക്കുറിച്ചും ഉറക്കത്തെക്കുറിച്ചും ചിന്തയില്ലാതെ രാവും പകലും എന്‍റെ നിര്‍വഹണപദ്ധതിക്കുവേണ്ടി പണിയെടുത്തിട്ടുള്ളത്? മനുഷ്യനെ എങ്ങനെയാണ് ദൈവത്തോട് താരതമ്യം ചെയ്യുവാന്‍ സാധിക്കുക? മനുഷ്യന് എങ്ങനെയാണ് ദൈവത്തോട് യോജിച്ചുപോകുവാന്‍ സാധിക്കുക? എങ്ങനെയാണ് സൃഷ്ടിക്കുന്ന ദൈവത്തിനു സൃഷ്ടിക്കപ്പെടുന്ന മനുഷ്യനെപ്പോലെയാകുവാന്‍ സാധിക്കുക: എങ്ങനെയാണ് എനിക്കെപ്പോഴും മനുഷ്യനോടോത്ത് ഭൂമിയില്‍ വസിക്കുവാനും പ്രവര്‍ത്തിക്കുവാനും സാധിക്കുക? ആര്‍ക്കാണ് എന്‍റെ ഹൃദയത്തിലെ വേവലാതി അറിയുവാന്‍ സാധിക്കുക? മനുഷ്യന്റെ പ്രാര്‍ഥനകള്‍ക്ക് അത് സാധിക്കുമോ? ഞാന്‍ ഒരിക്കല്‍ മനുഷ്യനോടു ചേരുവാനും അവനോടൊപ്പം നടക്കുവാനും സമ്മതിച്ചു. അതേ, ഈ ദിവസം വരെ മനുഷ്യന്‍ എന്‍റെ കരുതലിലും സംരക്ഷണത്തിലുമാണ് ജീവിച്ചത്. എന്നാല്‍ മനുഷ്യന് എന്‍റെ കരുതലില്‍ നിന്നും വേര്‍പ്പെട്ടുപോകുവാന്‍ സാധിക്കുന്ന ഒരു ദിവസം എന്നെങ്കിലും വരുമോ? മനുഷ്യന് എന്‍റെ ഹൃദയത്തെപ്പറ്റിയുള്ള ചിന്ത ഒരിക്കലും ഉണ്ടായിട്ടില്ലെങ്കിലും ആര്‍ക്കാണ് വെളിച്ചമില്ലാത്ത ജീവിക്കുവാനാകുക? എന്‍റെ അനുഗ്രഹങ്ങള്‍ ഒന്നുകൊണ്ടുമാത്രമാണ് മനുഷ്യന്‍ ഇന്നുവരെ ജീവിച്ചിട്ടുള്ളത്.

ഏപ്രില്‍ 4, 1992

എല്ലാം പുനരുജ്ജീവിപ്പിക്കപ്പെട്ട ദിവസം ഞാന്‍ മനുഷ്യര്‍ക്കിടയില്‍ വന്നു. ഞാനവനോടൊപ്പം മനോഹരമായ ദിനരാത്രങ്ങള്‍ ചെലവഴിക്കുകയും ചെയ്തു. ഈ ഒരു ഘട്ടത്തില്‍ മാത്രമേ, എന്‍റെ അഭികാമ്യതയെപ്പറ്റി മനുഷ്യന് അല്പമെങ്കിലും ബോധമുണ്ടാകുന്നുള്ളൂ. അവനെന്നോടു കൂടെയുള്ള ഇടപഴകലുകളുടെ എണ്ണം കൂടുമ്പോള്‍ എനിക്കെന്താണ് ഉള്ളതെന്നും ഞാന്‍ ആരാണെന്നുമെല്ലാം കുറച്ചൊക്കെ അവന്‍ മനസ്സിലാക്കുന്നു. അതിന്‍റെ ഫലമായി എന്നെപ്പറ്റിയുള്ള കുറച്ചറിവ് അവന്‍ നേടുന്നു. എല്ലാ മനുഷ്യര്‍ക്കിടയില്‍ നിന്നും ഞാനെന്‍റെ തലയുയര്‍ത്തുകയും നിരീക്ഷിക്കുകയും ചെയ്യുന്നു, അവരെല്ലാവരും എന്നെ കാണുന്നു. എന്നിരുന്നാലും ലോകത്തിനുമേല്‍ ദുരന്തം നിപതിക്കുമ്പോള്‍ അവര്‍ പെട്ടെന്ന് ആശങ്കാകുലരാകുകയും എന്‍റെ രൂപം അവരുടെ ഹൃദയങ്ങളില്‍ നിന്നും അപ്രത്യക്ഷമാകുകയും ചെയ്യുന്നു. ദുരന്തത്തിന്റെ വരവില്‍ ഭയചകിതരായ അവര്‍ ഞാന്‍ പറയുന്നതു ശ്രദ്ധിക്കുന്നില്ല. ഞാന്‍ മനുഷ്യര്‍ക്കിടയില്‍ അനവധി വര്‍ഷങ്ങള്‍ ചെലവഴിച്ചിട്ടുണ്ട്. എന്നിരുന്നാലും അവന്‍ അതിനെപ്പറ്റി ബോധവാനാകാതെയിരുന്നു. അവനെന്നെ ഒരിക്കലുമറിഞ്ഞില്ല. ഇന്ന് ഞാനവനോട് ഇത് എന്‍റെ സ്വന്തം വായ് കൊണ്ട് പറയുന്നു. എന്നില്‍ നിന്നും എന്തെങ്കിലും സ്വീകരിക്കുവാന്‍ വേണ്ടി ഞാന്‍ എല്ലാ മനുഷ്യരെയും എന്‍റെ മുമ്പില്‍ വരുത്തുന്നു. എന്നിട്ടും അവരെന്നോട് അകലം പാലിക്കുന്നു. അതിനാല്‍ അവരെന്നെ അറിയുന്നില്ല. പ്രപഞ്ചത്തിലകമാനവും ഭൂമിയുടെ അറ്റം വരെയും എന്‍റെ പാദങ്ങള്‍ പതിയുമ്പോള്‍ മനുഷ്യന്‍ അവനെപ്പറ്റി സ്വയം ചിന്തിക്കുവാന്‍ തുടങ്ങും. എല്ലാ മനുഷ്യരും എന്‍റെ അടുക്കല്‍ വരികയും എന്‍റെ മുമ്പില്‍ കുമ്പിടുകയും എന്നെ ആരാധിക്കുകയും ചെയ്യും. ഇതായിരിക്കും എന്‍റെ മഹത്വീകരണത്തിന്‍റെ ദിവസം, എന്‍റെ തിരിച്ചുവരവിന്റെ ദിവസം, എന്‍റെ പുറപ്പെടലിന്റെയും ദിവസം. ഇപ്പോള്‍ ഞാന്‍ എല്ലാ മനുഷ്യര്‍ക്കുമിടയില്‍ എന്‍റെ പ്രവൃത്തി ആരംഭിച്ചുകഴിഞ്ഞു. എന്‍റെ നിര്‍വഹണപദ്ധതിയുടെ അവസാനഭാഗത്തേക്ക് പ്രപഞ്ചം മുഴുവനിലും ഞാന്‍ പ്രവേശിച്ചുകഴിഞ്ഞു. ഈ നിമിഷം മുതല്‍, ജാഗ്രതയില്ലാത്തവര്‍ എല്ലാവരും കരുണയറ്റ ശിക്ഷണത്തില്‍ മുങ്ങിപ്പോകാന്‍ വിധിക്കപ്പെട്ടവരാണ്, അതെപ്പോള്‍ വേണമെങ്കിലും സംഭവിക്കാം. ഇത് ഞാന്‍ ഹൃദയശൂന്യനായതുകൊണ്ടല്ല. മറിച്ച്, ഇതെന്റെ നിര്‍വഹണപദ്ധതിയുടെ ഒരു ഘട്ടമാണ്. എല്ലാവരും എന്‍റെ പദ്ധതിയിലെ ഘട്ടങ്ങള്‍ക്കനുസരിച്ച് മുന്നോട്ടുപോകണം. ഒരു മനുഷ്യനും ഇത് മാറ്റുവാന്‍ സാധിക്കില്ല. ഞാന്‍ ഔദ്യോഗികമായി എന്‍റെ ജോലി തുടങ്ങുമ്പോള്‍ എല്ലാ മനുഷ്യരും ഞാന്‍ നീങ്ങുന്നതുപോലെ നീങ്ങുന്നു—പ്രപഞ്ചത്തിലാകെയുമുള്ള മനുഷ്യര്‍ എന്നോടൊപ്പം ഈ ഘട്ടത്തില്‍ മുഴുകുന്നു. പ്രപഞ്ചം മുഴുവന്‍ “ആഘോഷിക്കുന്നു”. എന്‍റെ പ്രേരണയാല്‍ മനുഷ്യന്‍ മുന്നോട്ടുപോകുന്നു. ഇതിന്റെ ഫലമായി ചുവന്ന മഹാവ്യാളിയെത്തന്നെ ഞാന്‍ വെപ്രാളത്തിന്റെയും ആശയക്കുഴപ്പത്തിന്റെയും അവസ്ഥയിലേക്ക് തള്ളിയിടുന്നു. ഇതെന്‍റെ പ്രവൃത്തിക്കു ഗുണകരമാകുന്നു. അതിനു സ്വന്തം ആഗ്രഹങ്ങളെ പിന്തുടരാന്‍ സാധിക്കുന്നില്ല. എന്‍റെ നിയന്ത്രണത്തിന് കീഴടങ്ങുകയല്ലാതെ അതിന് ഒന്നും ചെയ്യുവാന്‍ സാധിക്കുന്നില്ല. എന്‍റെ എല്ലാ പദ്ധതികളിലും ചുവന്ന മഹാവ്യാളിയാണ് എന്‍റെ ഒത്ത എതിരാളി, എന്‍റെ ശത്രു, അതുപോലെ എന്‍റെ സേവകനും. ഞാന്‍ അതിനായി നിശ്ചയിച്ചിട്ടുള്ള “നിബന്ധനകളില്‍” ഒരു വിട്ടുവീഴ്ചയും വരുത്തിയിട്ടില്ല. അതുകൊണ്ട് എന്‍റെ മനുഷ്യാവതാരപ്രവൃത്തിയുടെ അവസാനഘട്ടം അതിന്‍റെ ഭവനത്തിലാണ് പൂര്‍ത്തിയാകുന്നത്. ഈ തരത്തില്‍ ചുവന്ന മഹാവ്യാളിക്ക് കൂടുതല്‍ നന്നായി എന്നെ സേവിക്കുവാന്‍ സാധിക്കുന്നു. അതിലൂടെ ഞാനതിനെ കീഴടക്കുകയും എന്‍റെ പദ്ധതി പൂര്‍ത്തിയാക്കുകയും ചെയ്യും. ഞാന്‍ പ്രവര്‍ത്തിക്കുമ്പോള്‍ എല്ലാ മാലാഖമാരും നിര്‍ണായകമായ ഈ പോരാട്ടത്തില്‍ എന്നോടൊപ്പം ചേരുകയും അന്ത്യഘട്ടത്തില്‍ എന്‍റെ ആഗ്രഹങ്ങള്‍ പൂര്‍ത്തിയാക്കുവാന്‍ ദൃഢനിശ്ചയമെടുക്കുകയും ചെയ്യുന്നു. അതുകൊണ്ട്, ഭൂമിയിലെ ജനങ്ങള്‍ മാലാഖമാരെപ്പോലെ എനിക്കു കീഴടങ്ങുന്നു, അവര്‍ക്ക് എന്നെ എതിര്‍ക്കുവാനുള്ള ആഗ്രഹമില്ലാതിരിക്കുന്നു, എന്നെ എതിര്‍ക്കുന്ന ഒന്നും ചെയ്യാതിരിക്കുന്നു. ഇതാണ് പ്രപഞ്ചമെമ്പാടുമുള്ള എന്‍റെ പ്രവൃത്തിയുടെ ചലനാത്മകത.

മനുഷ്യര്‍ക്കിടയിലുള്ള എന്‍റെ ആഗമനത്തിന്റെ ലക്ഷ്യവും പ്രാധ്യാന്യവും എല്ലാ മനുഷ്യരെയും രക്ഷിക്കുക എന്നതാണ്, എല്ലാ മനുഷ്യരെയും എന്‍റെ ഭവനത്തിലേക്ക് കൊണ്ടുവരിക എന്നതാണ്, സ്വര്‍ഗ്ഗത്തെ ഭൂമിയുമായി വീണ്ടും കൂട്ടിച്ചേര്‍ക്കുക എന്നതാണ്, സ്വര്‍ഗത്തിനും ഭൂമിക്കുമിടയിലുള്ള “സന്ദേശങ്ങള്‍” മനുഷ്യനെക്കൊണ്ട് കൈമാറ്റം ചെയ്യിക്കുക എന്നതാണ്. കാരണം അതെല്ലാമാണ് മനുഷ്യന്‍റെ യഥാര്‍ഥ ജോലി. ഞാന്‍ മനുഷ്യരെ സൃഷ്ടിച്ചപ്പോള്‍, ഞാന്‍ എല്ലാ കാര്യങ്ങളും മനുഷ്യര്‍ക്കുവേണ്ടി തയ്യാറാക്കി. പിന്നീട് എന്‍റെ ആവശ്യങ്ങള്‍ക്കനുസരിച്ച് ഞാനവന് നല്കിയ സമ്പത്തു സ്വീകരിക്കുവാന്‍ ഞാനവനെ അനുവദിച്ചു. അങ്ങനെ, എന്റെ മാര്‍ഗദര്‍ശനത്തില്‍കീഴിലാണ് മനുഷ്യവര്‍ഗം ഇവിടെവരെ എത്തിയതെന്ന് ഞാന്‍ പറയുന്നു. ഇതെല്ലാം എന്‍റെ പദ്ധതിയാണ്. മനുഷ്യര്‍ക്കിടയില്‍ എണ്ണമറ്റ ആളുകള്‍ എന്‍റെ സ്നേഹത്തിന്‍റെ സംരക്ഷണത്തില്‍ കഴിയുന്നുണ്ട്. എണ്ണമറ്റ ആളുകള്‍ എന്‍റെ വെറുപ്പിന്‍റെ ശിക്ഷണത്തിലും കഴിയുന്നുണ്ട്. മനുഷ്യരെല്ലാം എന്നോടു പ്രാര്‍ഥിക്കുന്നുണ്ടെങ്കിലും അവരുടെ അവസ്ഥകളില്‍ മാറ്റം വരുത്തുവാന്‍ അവര്‍ക്ക് സാധിക്കുന്നില്ല. ഒരിക്കല്‍ പ്രതീക്ഷ നഷ്ടപ്പെട്ടാല്‍, പ്രകൃതിയെ അതിന്‍റെ വഴിക്കുപോകുവാന്‍ അനുവദിക്കുവാനും എന്നോടു അനുസരണക്കേട് കാണിക്കുന്നത് നിര്‍ത്തുവാനും മാത്രമേ അവര്‍ക്ക് സാധിക്കുന്നുള്ളൂ. കാരണം മനുഷ്യന് ചെയ്യുവാന്‍ സാധിക്കുന്നത് ഇത്രമാത്രമാണ്. മനുഷ്യജീവിതത്തിന്റെ അവസ്ഥയെ സംബന്ധിച്ചാണെങ്കില്‍, മനുഷ്യന്‍ ഇതുവരെ യഥാര്‍ഥജീവിതം കണ്ടെത്തിയിട്ടില്ല. ഈ ലോകത്തിന്റെ നീതികേടിനും, ശൂന്യതയ്ക്കും ദയനീയമായ അവസ്ഥയ്ക്കും അപ്പുറത്തേക്ക് അവനൊന്നും കണ്ടിട്ടില്ല. അതുകൊണ്ട്, ദുരന്തം വന്നിട്ടില്ലായിരുന്നുവെങ്കില്‍ മിക്ക മനുഷ്യരും ഇപ്പോഴും പ്രകൃതിമാതാവിനെ പുണര്‍ന്ന് “ജീവിതത്തിന്‍റെ” രുചികള്‍ നുകരുന്നതില്‍ മുഴുകിയിരുന്നേനെ. ഇതല്ലേ ലോകത്തിന്റെ യാഥാര്‍ഥ്യം? ഇതല്ലേ ഞാന്‍ മനുഷ്യനോടു സംസാരിക്കുന്ന മോചനത്തിന്റെ സ്വരം? എന്തുകൊണ്ടാണ് മനുഷ്യര്‍ക്കിടയില്‍ ആരുമെന്നെ യഥാര്‍ഥത്തില്‍ സ്നേഹിക്കാതിരുന്നത്? ശിക്ഷണത്തിന്‍റെയും പരീക്ഷണങ്ങളുടെയും മധ്യത്തിലായിരിക്കുമ്പോള്‍ മാത്രം മനുഷ്യന്‍ എന്നെ സ്നേഹിക്കുന്നതും എന്‍റെ സംരക്ഷണത്തിലായിരിക്കുമ്പോള്‍ ആരുമെന്നെ സ്നേഹിക്കാതിരിക്കുന്നതും എന്തുകൊണ്ടാണ്? ഞാന്‍ പലതവണ മനുഷ്യന് ശിക്ഷണം നല്കിയിട്ടുണ്ട്. എന്നാല്‍ അവരാകട്ടെ, അതൊന്നു നോക്കിയതിനുശേഷം അതിനെ അവഗണിക്കുന്നു. ഈ സമയത്ത് അതിനെപ്പറ്റി പഠിക്കുകയോ അതിനെപ്പറ്റി ചിന്തിക്കുകയോ ചെയ്യുന്നില്ല. അതുകൊണ്ട് മനുഷ്യന് ലഭിക്കുന്നത് കരുണയില്ലാത്ത ശിക്ഷാവിധി മാത്രമാണ്. ഇതെന്‍റെ ഒരു പ്രവര്‍ത്തനരീതി മാത്രമാണ്. എന്നിരുന്നാലും അത് മനുഷ്യനെ മാറ്റുവാനും അവനെന്നെ സ്നേഹിക്കുവാനും ഉദ്ദേശിച്ചുള്ളതാണ്.

ഞാന്‍ രാജ്യം ഭരിക്കുന്നു. അതിലുപരി, ഞാന്‍ പ്രപഞ്ചം മുഴുവന്‍ ഭരിക്കുന്നു. ഞാന്‍ തന്നെയാണ് രാജ്യത്തിന്‍റെ രാജാവും പ്രപഞ്ചത്തിന്‍റെ നാഥനും. ഈ സമയം മുതല്‍, തെരഞ്ഞെടുക്കപ്പെട്ടവര്‍ അല്ലാത്തവരായ എല്ലാവരെയും ഞാന്‍ ഒരുമിച്ചുകൂട്ടും. വിജാതീയര്‍ക്കിടയില്‍ എന്‍റെ പ്രവൃത്തി ആരംഭിക്കും. എന്‍റെ ഭരണപരമായ ഉത്തരവുകള്‍ ഞാന്‍ പ്രപഞ്ചം മുഴുവന്‍ വിളംബരം ചെയ്യും. അങ്ങനെ ഞാന്‍ എന്‍റെ പ്രവൃത്തിയുടെ അടുത്ത ഘട്ടത്തിലേക്ക് വിജയകരമായി പ്രവേശിക്കും. വിജാതീയര്‍ക്കിടയില്‍ എന്‍റെ പ്രവൃത്തി പ്രചരിപ്പിക്കുവാന്‍ വേണ്ടി ശിക്ഷണത്തെ ഞാന്‍ ഉപയോഗിക്കും. എന്നുപറഞ്ഞാല്‍ വിജാതീയരായ എല്ലാവര്‍ക്കുമെതിരെ ഞാന്‍ ശക്തി പ്രയോഗിക്കും. സ്വാഭാവികമായും, തെരഞ്ഞെടുക്കപ്പെട്ടവര്‍ക്കിടയിലെ എന്‍റെ പ്രവൃത്തി നടപ്പിലാക്കുമ്പോള്‍ ത്തന്നെയാണ് ഈ പ്രവൃത്തിയും നടപ്പിലാക്കുക. എന്‍റെ ജനം ഭൂമി ഭരിക്കുകയും അധികാരം കയ്യാളുകയും ചെയ്യുമ്പോള്‍, അതുതന്നെയായിരിക്കും ഭൂമിയിലെ എല്ലാ ജനങ്ങളും കീഴടക്കപ്പെടുന്ന സമയവും. അതിലുപരി, അതായിരിക്കും ഞാന്‍ വിശ്രമിക്കുന്ന സമയം—അപ്പോള്‍ മാത്രമേ ഞാന്‍ കീഴടക്കപ്പെട്ട എല്ലാവര്ക്കും മുമ്പില്‍ പ്രത്യക്ഷപ്പെടുകയുള്ളൂ. ഞാന്‍ വിശുദ്ധരാജ്യത്തിന് പ്രത്യക്ഷപ്പെടുന്നു. അഴുക്കിന്‍റെ നാട്ടില്‍നിന്നും സ്വയം മറയ്ക്കുകയും ചെയ്യുന്നു. കീഴടക്കപ്പെട്ടവരും എന്നോടു അനുസരണയുള്ളവരുമായവര്‍ക്ക് അവരുടെ സ്വന്തം കണ്ണുകള്‍ കൊണ്ട് എന്‍റെ മുഖം കാണുവാന്‍ സാധിക്കുന്നു. അവരുടെ സ്വന്തം ചെവികള്‍ കൊണ്ട് എന്‍റെ സ്വരം കേള്‍ക്കുവാന്‍ സാധിക്കുന്നു. ഇത് അന്ത്യനാളുകളില്‍ ജനിച്ചവര്‍ക്ക് ലഭിച്ച അനുഗ്രഹമാണ്. ഇത് ഞാന്‍ മുന്‍കൂട്ടി നിശ്ചയിച്ച അനുഗ്രഹമാണ്. ഒരു മനുഷ്യനും ഇത് മാറ്റുവാന്‍ സാധിക്കില്ല. ഇന്ന് ഞാന്‍ ഈ രീതിയില്‍ പ്രവര്‍ത്തിക്കുന്നത് ഭാവിയിലെ എന്‍റെ പ്രവൃത്തിക്കു വേണ്ടിയാണ്. എന്‍റെ എല്ലാ പ്രവൃത്തികളും പരസ്പരം ബന്ധപ്പെട്ടിരിക്കുന്നു. അവയിലെല്ലാത്തിലും ഒരു വിളിയും ഒരു മറുപടിയുമുണ്ട്: ഒരിക്കലും അതിലെ ഒരു ഘട്ടവും പെട്ടെന്നു നിന്നുപോയിട്ടില്ല. ഒരിക്കലും ഒരു ഘട്ടവും മറ്റുള്ളവയില്‍ നിന്നും സ്വതന്ത്രമായി നടപ്പാക്കിയിട്ടുമില്ല. അങ്ങനെയല്ലേ? ഇന്നലത്തെ പ്രവൃത്തിയല്ലേ ഇന്നത്തെ പ്രവൃത്തിയുടെ അടിത്തറ? ഇന്നലത്തെ വചനങ്ങളല്ലേ ഇന്നത്തെ വചനങ്ങളുടെ മുന്നോടി? ഇന്നലത്തെ ചുവടുകളിലല്ലേ ഇന്നത്തെ ചുവടുകളുടെ തുടക്കം? ഞാന്‍ ഔപചാരികമായി ചുരുള്‍ തുറക്കുമ്പോഴാണ് പ്രപഞ്ചത്തിലെ എല്ലാ ജനങ്ങള്‍ക്കും ശിക്ഷണം ലഭിക്കുന്നത്, ലോകമെമ്പാടുമുള്ള ജനങ്ങള്‍ പരീക്ഷണങ്ങള്‍ക്ക് വിധേയരാകുന്നത്. അതാണ് എന്‍റെ പ്രവൃത്തിയുടെ പരകോടി. എല്ലാ ജനങ്ങളും വെളിച്ചമില്ലാത്ത ഒരിടത്ത് വസിക്കുന്നു. അവരുടെ അന്തരീക്ഷം മുന്നോട്ടുവയ്ക്കുന്ന ഭീഷണികള്‍ക്ക് നടുവില്‍ ജീവിക്കുന്നു. മറ്റ് വാക്കുകളില്‍ പറഞ്ഞാല്‍ അത് സൃഷ്ടിയുടെ സമയം മുതല്‍ ഇന്നുവരെ ഒരിക്കലും മനുഷ്യന്‍ അനുഭവിക്കാത്ത ഒരു ജീവിതമാണ്. യുഗങ്ങളിലായി ആരും ഇത്തരത്തിലുള്ള ജീവിതം ഒരിക്കലും “ആസ്വദിച്ചിട്ടില്ല”. അതുകൊണ്ട് മുമ്പൊരിക്കലും ചെയ്യപ്പെടാത്ത പ്രവൃത്തിയാണ് ഞാന്‍ ചെയ്യുന്നതെന്ന് ഞാന്‍ പറയുന്നു. ഇതാണ് കാര്യങ്ങളുടെ യഥാര്‍ഥ സ്ഥിതി. ഇതാണ് ആന്തരാര്‍ത്ഥം. എന്‍റെ ദിവസം എല്ലാ മനുഷ്യര്‍ക്കും അടുത്തുവരുമ്പോള്‍ അത് അകലെയല്ല, മനുഷ്യന്‍റെ കണ്ണുകള്‍ക്ക് തൊട്ടുമുമ്പിലാണ് പ്രത്യക്ഷപ്പെടുന്നത് എന്നതുകൊണ്ട്, ആരാണ് അതിന്‍റെ ഫലത്തെയോര്‍ത്ത് ഭയപ്പെടാതിരിക്കുന്നത്? ആര്‍ക്കാണ് ഇതില്‍ സന്തോഷിക്കാതിരിക്കുവാന്‍ കഴിയുക? വൃത്തികെട്ട നഗരമായ ബാബിലോണിന്റെ അവസാനമായിരിക്കുന്നു. മനുഷ്യന്‍ വീണ്ടും ഒരു പുതുപുത്തന്‍ ലോകത്തെ സന്ധിച്ചിരിക്കുന്നു. ആകാശവും ഭൂമിയും മാറുകയും നവീകരിക്കപ്പെടുകയും ചെയ്തിരിക്കുന്നു.

ഞാന്‍ എല്ലാ രാഷ്ട്രങ്ങള്ക്കും എല്ലാ ജനങ്ങള്‍ക്കും പ്രത്യക്ഷപ്പെടുമ്പോള്‍ ആകാശത്തു വെണ്‍മേഘങ്ങള്‍ രൂപം കൊള്ളുകയും എന്നെ ആവരണം ചെയ്യുകയും ചെയ്യുന്നു. അതുപോലെ ഭൂമിയിലെ പക്ഷികള്‍ ഗാനമാലപിക്കുകയും എനിക്കുവേണ്ടി ആഹ്ലാദത്തോടെ നൃത്തം ചവിട്ടുകയും ചെയ്യുന്നു. അത് ഭൂമിയിലെ അന്തരീക്ഷത്തെ ഉന്മേഷഭരിതമാക്കുന്നു. ഭൂമിയിലെ എല്ലാറ്റിനും ജീവന്‍ വയ്ക്കുന്നു. ഇനിയൊരിക്കലും അവ “പതുക്കെ പിറകിലേക്ക് പോകില്ല”. പകരം ചൈതന്യം തുടിക്കുന്ന അന്തരീക്ഷത്തില്‍ ജീവിക്കും. ഞാന്‍ മേഘങ്ങള്‍ക്കിടയില്‍ ആയിരിക്കുമ്പോള്‍ മനുഷ്യന്‍ അവ്യക്തമായി എന്‍റെ മുഖവും എന്‍റെ കണ്ണുകളും കാണുന്നു. ഈ സമയത്ത് അവനല്‍പ്പം ഭയം തോന്നുന്നു. പണ്ട്, ഐതിഹ്യങ്ങളില്‍ എന്നെപ്പറ്റിയുള്ള ചരിത്രസംഭവങ്ങള്‍ അവന്‍ കേട്ടിട്ടുണ്ട്. അതിനാല്‍ പകുതി എന്നെ വിശ്വസിക്കുമ്പോഴും പകുതി എന്നെക്കുറിച്ച് അവന് സംശയമുണ്ട്. ഞാന്‍ എവിടെയാണെന്ന് അവനറിയുന്നില്ല. എന്‍റെ മുഖം എത്ര വലുതാണെന്ന്—അത് സമുദ്രം പോലെ വിസ്താരമുള്ളതാണെന്നോ പച്ചപ്പുല്‍മേടുകള്‍ പോലെ വിശാലമാണെന്നോ അവനറിയുന്നില്ല. ആര്‍ക്കും ഈ കാര്യങ്ങള്‍ അറിയില്ല. ഇന്ന് മേഘങ്ങളില്‍ എന്‍റെ മുഖം കാണുമ്പോള്‍ മാത്രമാണു മനുഷ്യന് ഐതീഹ്യങ്ങളിലെ ഞാന്‍ ശരിക്കുമുള്ളതാണെന്ന് മനസ്സിലാകുന്നത്. അതുകൊണ്ട് അവന്‍ എന്നോടു അല്പം കൂടി അനുകൂലമായി പെരുമാറുന്നു. എന്‍റെ പ്രവൃത്തികള്‍ മൂലം മാത്രമാണു അവന് എന്നോടുള്ള ആരാധന അല്പം കൂടി വര്‍ധിക്കുന്നത്. പക്ഷേ അപ്പോഴും മനുഷ്യന്‍ എന്നെ അറിയുന്നില്ല. അവന്‍ എന്‍റെ ഒരു ഭാഗം മാത്രമാണു മേഘങ്ങളില്‍ ദര്‍ശിക്കുന്നത്. അതിനുശേഷം ഞാന്‍ എന്‍റെ കൈകള്‍ നീട്ടി മനുഷ്യനെ കാണിക്കുന്നു. മനുഷ്യന്‍ അത്ഭുതപരതന്ത്രനാകുന്നു. അവന്‍ ആശ്ചര്യത്തോടെ തന്റെ കൈകള്‍ മുഖത്തിനു മുന്‍പില്‍ ചേര്‍ത്തുപിടിക്കുന്നു. അവന്റെ ആരാധനയില്‍ അല്പം ബഹുമാനം കൂടി ചേര്‍ക്കുന്നു. ശ്രദ്ധിച്ചില്ലെങ്കില്‍ ഞാനവനെ അടിച്ചുവീഴുമെന്ന് ഭയപ്പെട്ടാലെന്നവണ്ണം മനുഷ്യന്‍ എന്‍റെ എല്ലാ ചലനത്തിലും അവന്റെ ദൃഷ്ടികള്‍ ഉറപ്പിക്കുന്നു. എന്നിരുന്നാലും മനുഷ്യന്‍ എന്നെ വീക്ഷിക്കുന്നു എന്നതുകൊണ്ട് ഞാന്‍ ഒന്നും പരിമിതപ്പെടുത്തുന്നില്ല. മറിച്ച്, ചെയ്യുവാനുള്ള പ്രവൃത്തികള്‍ തുടര്‍ന്നും ചെയ്യുന്നു. ഞാന്‍ ചെയ്യുന്ന പ്രവൃത്തികളിലെല്ലാം മാത്രമേ മനുഷ്യന് എന്നോടല്‍പ്പം പ്രിയമുള്ളൂ. അതിനാല്‍ അവന്‍ എന്നെ സഹായിക്കുവാനായി പതുക്കെ എന്‍റെയടുത്ത് വരുന്നു. ഞാന്‍ എന്നെ പൂര്‍ണമായി മനുഷ്യന് വെളിപ്പെടുത്തുമ്പോള്‍ മനുഷ്യന്‍ എന്‍റെ മുഖം കാണും. ഞാന്‍ പിന്നെ ഒരിക്കലും മനുഷ്യനില്‍ നിന്നും ഒളിഞ്ഞിരിക്കുകയോ മറഞ്ഞിരിക്കുകയോ ഇല്ല. പ്രപഞ്ചം മുഴുവന്‍ ഞാന്‍ പരസ്യമായി എല്ലാ ആളുകള്‍ക്കും പ്രത്യക്ഷപ്പെടും. മാംസവും രക്തവുമുള്ള എല്ലാവരും എന്‍റെ എല്ലാ പ്രവൃത്തികളും ദര്‍ശിക്കും. ആത്മാവിനു സ്വന്തമായ എല്ലാവരും തീര്‍ച്ചയായും എന്‍റെ ഭവനത്തില്‍ സമാധാനത്തോടെ വസിക്കും. എന്നോടൊപ്പം അത്ഭുതകരമായ അനുഗ്രഹങ്ങള്‍ ആസ്വദിക്കുകയും ചെയ്യും. എനിക്കു താല്‍പര്യമുള്ള എല്ലാവരും ശിക്ഷണത്തില്‍ നിന്നും രക്ഷപ്പെടുകയും ആത്മാവിന്‍റെ വേദനയില്‍ നിന്നും ശരീരത്തിന്‍റെ യാതനയില്‍ നിന്നും ഒഴിവാക്കപ്പെടുകയും ചെയ്യും. ഞാന്‍ പരസ്യമായി എല്ലാ ജനങ്ങള്‍ക്കും പ്രത്യക്ഷപ്പെടുകയും ഭരിക്കുകയും അധികാരം കയ്യാളുകയും ചെയ്യും. ശവത്തിന്‍റെ ഗന്ധം പിന്നെയോരിക്കലും പ്രപഞ്ചത്തില്‍ നിറഞ്ഞുനില്‍ക്കില്ല. പകരം എന്‍റെ സുഖകരമായ സുഗന്ധം ലോകം മുഴുവന്‍ വ്യാപിക്കും. എന്‍റെ ദിവസം അടുത്തുവരുന്നു. മനുഷ്യന്‍ ഉണര്‍ന്നെണീക്കുന്നു. ഭൂമിയിലെ എല്ലാം ക്രമത്തിലാണ്. ഭൂമിയില്‍ ഇനിമുതല്‍ അതിജീവനത്തിന്റെ ദിനങ്ങളല്ല. കാരണം ഞാന്‍ വന്നെത്തിയിരിക്കുന്നു!

ഏപ്രില്‍ 6, 1992


അനുബന്ധം: 
സര്‍വപ്രപഞ്ചത്തിനുമായുള്ള ദൈവവചനങ്ങളിലെ രഹസ്യങ്ങളുടെ വ്യാഖ്യാനങ്ങള്‍ 
(ചില അധ്യായങ്ങളുടെ വ്യാഖ്യാനങ്ങള്‍)

ആത്മാവിന്‍റെ വീക്ഷണകോണില്‍ നിന്നും ദൈവം സംസാരിക്കുമ്പോള്‍, അവിടുത്തെ സ്വരം മനുഷ്യരാശിയെ മുഴുവനായി ലക്ഷ്യം വച്ചുള്ളതാണ്. മനുഷ്യവീക്ഷണത്തില്‍ നിന്നുകൊണ്ട് ദൈവം സംസാരിക്കുമ്പോഴാകട്ടെ, അവിടുത്തെ സ്വരം അവിടുത്തെ ആത്മാവിന്‍റെ മാര്‍ഗോപദേശം പിന്തുടരുന്ന എല്ലാവരേയും ലക്ഷ്യം വയ്ക്കുന്നു. ദൈവം മൂന്നാമതൊരാള്‍ എന്ന നിലയില്‍ സംസാരിക്കുമ്പോള്‍ (ആളുകള്‍ പറയുന്നതുപോലെ, ഒരു നിരീക്ഷകന്‍റെ കാഴ്ചപ്പാടില്‍ നിന്ന്) അവിടുന്ന് തന്‍റെ വചനങ്ങളെ മനുഷ്യര്‍ക്ക് നേരിട്ടു കാണിച്ചുകൊടുക്കുന്നു. അപ്പോള്‍ അവര്‍ അവിടുത്തെ ഒരു വ്യാഖ്യാതാവ് ആയി കാണുകയും, മനുഷ്യര്‍ക്ക് ഗ്രഹിക്കാന്‍ സാധിക്കാത്തതും അവര്‍ക്കറിയാത്തതുമായ അനവധി കാര്യങ്ങള്‍ അവിടുത്തെ അധരത്തില്‍നിന്നും പുറത്തുവരുന്നതുപോലെ അവര്‍ക്ക് തോന്നുകയും ചെയ്യും. ഇങ്ങനെയല്ലേ സംഭവിക്കുന്നത്? ദൈവം ആത്മാവിന്‍റെ വീക്ഷണകോണില്‍ നിന്നും സംസാരിക്കുമ്പോള്‍ മുഴുവന്‍ മനുഷ്യവര്‍ഗവും അത്ഭുതപ്പെടുന്നു. “മനുഷ്യന് എന്നോടുള്ള സ്നേഹം വളരെ പരിമിതമാണ്. അവര്‍ക്ക് എന്നിലുള്ള വിശ്വാസമോ തുലോം തുച്ഛവും. ഇപ്പോള്‍ എന്‍റെ വാക്കുകള്‍ കൊണ്ടുള്ള പ്രഹരം ഞാന്‍ ആളുകളുടെ ബലഹീനതകളുടെമേല്‍ പ്രയോഗിച്ചില്ല എങ്കില്‍, സര്‍വവിജ്ഞാനികളും ഭൗതികവിഷയങ്ങളിൽ എല്ലാ അറിവുകളും ഉള്ളവരുമാണ് തങ്ങള്‍ എന്ന പോലെ അവര്‍ പൊങ്ങച്ചം പറയുകയും വീമ്പിളക്കുകയും തങ്ങള്‍ക്ക് എല്ലാം അറിയാമെന്ന രീതിയില്‍ സംസാരിക്കുകയും വീരവാദം നിറഞ്ഞ സിദ്ധാന്തങ്ങളുമായി മുന്നോട്ടു വരികയും ചെയ്യും.” ഈ വചനങ്ങള്‍ മനുഷ്യവര്‍ഗം യഥാര്‍ഥത്തില്‍ എങ്ങനെയാണോ അങ്ങനെ തന്നെ അവരെ വെളിവാക്കുകയും മനുഷ്യരുടെ ഹൃദയത്തില്‍ ദൈവത്തിനുള്ള സ്ഥാനം വ്യക്തമാക്കുകയും മാത്രമല്ല ചെയ്യുന്നത്, മറിച്ച് മനുഷ്യവര്‍ഗത്തിന്‍റെ മുഴുവന്‍ ജീവിതവും അനാവരണം ചെയ്യുന്നു. ഓരോ വ്യക്തിയും കരുതുന്നത് താന്‍ വളരെ വിശേഷപ്പെട്ട ഒരാളാണെന്നാണ്. എന്നാല്‍ “ദൈവം” എന്ന ഒരു വാക്ക് ഉണ്ടെന്നുപോലും അവര്‍ക്കറിയില്ല. അതിനാല്‍ അവര്‍ വീരവാദം നിറഞ്ഞ സിദ്ധാന്തങ്ങള്‍ മുന്നോട്ടു വയ്ക്കും. എന്നിരുന്നാലും ഈ “വീരവാദം നിറഞ്ഞ സിദ്ധാന്തങ്ങള്‍ മുന്നോട്ടു വയ്ക്കുക” എന്നാല്‍ ആളുകള്‍ മനസ്സിലാക്കുന്ന തരത്തിലുള്ള ഒരു “സംസാരിക്കല്‍” അല്ല. മറിച്ച്, മനുഷ്യര്‍ സാത്താനാല്‍ ദുഷിക്കപ്പെട്ടു എന്നാണ് അത് അര്‍ഥമാക്കുന്നത്. അവര്‍ ചെയ്യുന്നതെല്ലാം, അവര്‍ എടുക്കുന്ന ഓരോ നടപടിയും, ദൈവത്തിനു വിരുദ്ധമായതും അവിടുത്തെ നേരിട്ടെതിര്‍ക്കുന്നതുമാണ്. അവരുടെ പ്രവൃത്തികളുടെ സാരം സാത്താനില്‍ നിന്നാണ് വരുന്നത്. അവ ദൈവത്തിനു എതിരായിട്ടുള്ളതും അവിടുത്തെ ഇച്ഛക്ക് വിരുദ്ധമായി സ്വാതന്ത്ര്യം നേടുവാന്‍ ഉദ്ദേശിച്ചുള്ളതുമാണ്. അതുകൊണ്ടാണ്, മനുഷ്യരെല്ലാവരും വീരവാദം നിറഞ്ഞ സിദ്ധാന്തങ്ങള്‍ മുന്നോട്ടു വയ്ക്കുമെന്ന് ദൈവം പറയുന്നത്. തന്‍റെ വചനങ്ങളുടെ പ്രഹരം മനുഷ്യന്‍റെ ബലഹീനതകളെയാണ് ലക്ഷ്യം വയ്ക്കുന്നതെന്ന് ദൈവം പറയുന്നത് എന്തുകൊണ്ടാണ്? കാരണം, ദൈവം ഉദ്ദേശിക്കുന്നതുപോലെ, മനുഷ്യരുടെ ഹൃദയത്തില്‍ ആഴത്തില്‍ ഒളിഞ്ഞുകിടക്കുന്ന കാര്യങ്ങള്‍ അവിടുന്ന് വെളിപ്പെടുത്തിയില്ലെങ്കില്‍, ആരും അവിടുത്തേക്ക് കീഴ്പ്പെടുകയില്ല; അങ്ങനെ വന്നാല്‍ മനുഷ്യര്‍ സ്വയം മനസ്സിലാക്കുകയോ ദൈവത്തെ ബഹുമാനിക്കുകയോ ചെയ്യില്ല. മറ്റുവാക്കുകളില്‍ പറഞ്ഞാല്‍, മനുഷ്യരുടെ ഉദ്ദേശ്യങ്ങള്‍ വെളിച്ചത്തു കൊണ്ടുവരാത്ത പക്ഷം അവര്‍ എന്തും ചെയ്യാന്‍ ധൈര്യപ്പെടും—ഒരു പക്ഷേ സ്വര്‍ഗത്തിനോ അല്ലെങ്കില്‍ ദൈവത്തിനോ നേരെ പോലും ശാപവാക്കുകള്‍ ചൊരിയും. ഇവയാണ് മനുഷ്യരുടെ ബലഹീനതകള്‍. അതിനാല്‍ ദൈവം ഇങ്ങനെ പറയുന്നു: “എന്‍റെ ഉദ്ദേശ്യത്തിന് അനുയോജ്യരും എന്‍റെ ഉപയോഗത്തിന് യോഗ്യരുമായവരെ ശാശ്വതമായി തിരഞ്ഞുകൊണ്ട് ഞാന്‍ ഈ പ്രപഞ്ചത്തിന്‍റെ എല്ലാ കോണുകളിലേക്കും സഞ്ചരിക്കുന്നു.” ഈ പ്രസ്താവനയെ, രാജ്യത്തിന്‍റെ വന്ദനം ഔപചാരികമായി മുഴങ്ങിക്കേള്‍ക്കുന്നതിനെപ്പറ്റി പിന്നീട് അരുളിച്ചെയ്തതുമായി കൂട്ടിവായിച്ചാല്‍, ദൈവത്തിന്‍റെ ആത്മാവ് ഭൂമിയില്‍ പുതിയ പ്രവൃത്തിയില്‍ ഏര്‍പ്പെട്ടിരിക്കുന്നുവെന്നാണ് വ്യക്തമാകുന്നത്; മനുഷ്യര്‍ക്ക് അവരുടെ ബാഹ്യനേത്രങ്ങള്‍ കൊണ്ട് കാണാന്‍ സാധിക്കുന്നില്ല എന്നുമാത്രം. ആത്മാവ് ഭൂമിയില്‍ പുതിയ പ്രവൃത്തിയില്‍ ഏര്‍പ്പെട്ടിരിക്കുകയാണ് എന്നുള്ളതുകൊണ്ട് പ്രപഞ്ചം മുഴുവനും സുപ്രധാനമായ ഒരു മാറ്റത്തിലൂടെ കടന്നുപോകുന്നു: ദൈവത്തിന്‍റെ പുത്രന്മാരും ദൈവത്തിന്‍റെ ജനവും ദൈവത്തിന്‍റെ അവതാരത്തിന്‍റെ സാക്ഷ്യം അംഗീകരിക്കാന്‍ തുടങ്ങിയിരിക്കുന്നു. എന്നാല്‍ അതിലുപരിയായി, എല്ലാ മതങ്ങളും മതവിഭാഗങ്ങളും, ജീവിതത്തിന്‍റെ സകല മേഖലകളും, സ്ഥലങ്ങളും കൂടി അത് വ്യത്യസ്ത അളവുകളില്‍ സ്വീകരിക്കാന്‍ തുടങ്ങിയിരിക്കുന്നു. പ്രപഞ്ചലോകത്തിലെ ആത്മീയതലത്തില്‍ ഇതൊരു വലിയ മുന്നേറ്റമാണ്. ആത്മീയലോകത്തെ മുഴുവനായും അകക്കാമ്പു വരെ അത് പിടിച്ചുകുലുക്കുന്നു. ഭാഗികമായി ഇതിനെപ്പറ്റിയാണ് “ഭൂകമ്പം” എന്നു മുന്‍പ് പരാമര്‍ശിച്ചിരിക്കുന്നത്. അടുത്തതായി, മാലാഖമാര്‍ ഔപചാരികമായി തങ്ങളുടെ പ്രവൃത്തി തുടങ്ങുന്നു. ഇനിയൊരിക്കലും അലയേണ്ടതില്ലാതെ ഇസ്രായേല്‍ജനം തങ്ങളുടെ ഭവനത്തിലേക്കു മടങ്ങുന്നു. ഉള്‍പ്പെട്ടിട്ടുള്ള എല്ലാവരും നയിക്കപ്പെടുവാന്‍ സന്നദ്ധരാകുന്നു. ഇതിനു വിപരീതമായി ഈജിപ്തുകാര്‍ എന്‍റെ വിമോചനത്തിന്‍റെ പരിധിയില്‍ നിന്നു വിഘടിച്ചുപോകാന്‍ തുടങ്ങുന്നു. അതായത് അവര്‍ക്കെന്‍റെ ശിക്ഷ ലഭിക്കുന്നു. (പക്ഷേ അതിപ്പോഴും ഔപചാരികമായി ആരംഭിച്ചിട്ടില്ല). അതുകൊണ്ട്, ലോകം ഒരേസമയം ഈ മഹത്തായ പല മാറ്റങ്ങളിലൂടെ കടന്നുപോകുമ്പോള്‍, അത് രാജ്യത്തിന്‍റെ വന്ദനം ഔപചാരികമായി മുഴങ്ങിക്കേള്‍ക്കുന്ന സമയം കൂടിയാണ്, “ഏഴിരട്ടി ബലപ്പെട്ട ആത്മാവ് പ്രവര്‍ത്തിക്കുവാന്‍ തുടങ്ങുന്ന സമയം” എന്ന് മനുഷ്യര്‍ പറയുന്ന സമയം. ഓരോ തവണയും ദൈവം വീണ്ടെടുപ്പിന്‍റെ പ്രവൃത്തി ചെയ്യുമ്പോള്‍, ഈ ഘട്ടങ്ങളില്‍ (അല്ലെങ്കില്‍ ഈ പരിവര്‍ത്തനകാലഘട്ടങ്ങളില്‍) ആര്‍ക്കും പരിശുദ്ധാത്മാവിന്‍റെ പ്രവൃത്തി മനസ്സിലാക്കുവാന്‍ സാധിക്കുന്നില്ല. അതുകൊണ്ട്, ദൈവത്തിന്‍റെ വചനങ്ങള്‍ പറയുന്നതുപോലെ “ആളുകള്‍ക്ക് പ്രതീക്ഷ നഷ്ടപ്പെടുമ്പോള്‍” എന്നത് സത്യമായി അനുഭവപ്പെടുന്നു. കൂടാതെ, ഈ ഓരോ പരിവര്‍ത്തനഘട്ടത്തിലും, മനുഷ്യര്‍ക്ക് പ്രതീക്ഷ നഷ്ടപ്പെടുമ്പോള്‍, അല്ലെങ്കില്‍ ഇതൊരു തെറ്റായ പാതയാണെന്ന് അവര്‍ക്ക് തോന്നുമ്പോള്‍, ദൈവം ആദ്യം മുതല്‍ തുടങ്ങുകയും തന്‍റെ പ്രവൃത്തിയുടെ അടുത്ത ഘട്ടം ആരംഭിക്കുകയും ചെയ്യുന്നു. സൃഷ്ടിയുടെ സമയം മുതല്‍ ഇപ്പോള്‍ വരെ, ദൈവം തന്‍റെ പ്രവൃത്തി വീണ്ടെടുക്കുകയും തന്‍റെ പ്രവൃത്തിയുടെ രീതികളില്‍ ഈ തരത്തില്‍ മാറ്റങ്ങള്‍ വരുത്തുകയും ചെയ്തിട്ടുണ്ട്. മിക്ക ആളുകള്‍ക്കും, വ്യത്യസ്ഥമായ അളവുകളില്‍ ഈ പ്രവൃത്തിയുടെ ചില വശങ്ങള്‍ ഗ്രഹിക്കുവാന്‍ സാധിക്കുമെങ്കിലും, അവസാനം അതെല്ലാം ഒരു ജലപ്രവാഹത്തിലെന്നപോലെ ഒലിച്ചുപോകുന്നു. കാരണം, അവരുടെ ഔന്നത്യം അത്രയും തുച്ഛമാണ്. അവര്‍ക്ക് ദൈവത്തിന്‍റെ പ്രവൃത്തിയുടെ ഘട്ടങ്ങള്‍ മനസ്സിലാക്കുവാന്‍ സാധിക്കുന്നില്ല. അതുകൊണ്ട് അവര്‍ ഒഴിവാക്കപ്പെടുന്നു. എന്നിരുന്നാലും, ഇത് ദൈവം മനുഷ്യരെ ശുദ്ധീകരിക്കുന്ന രീതി കൂടിയാണ്. മനുഷ്യരുടെ കാലഹരണപ്പെട്ട ധാരണകള്‍ക്കുമേലുള്ള ദൈവത്തിന്‍റെ വിധിയുമാണ്. മനുഷ്യര്‍ക്ക് എത്രത്തോളം ഒരു അടിത്തറയുണ്ടോ, ദൈവത്തെക്കുറിച്ചുള്ള അവരുടെ തെറ്റായ ധാരണകളും അത്രത്തോളം വലുതായിരിക്കും. അവ ഒഴിവാക്കാന്‍ അവര്‍ക്ക് സാധിക്കുകയില്ല; അവര്‍ എപ്പോഴും പഴയ കാര്യങ്ങളെ അള്ളിപ്പിടിച്ചിരിക്കും. പുതിയവെളിച്ചം സ്വീകരിക്കുവാന്‍ അവര്‍ക്ക് ബുദ്ധിമുട്ടാണ്. അതേ സമയം, ഒരുവന്‍ നില്‍ക്കുന്നുണ്ടെങ്കില്‍ അവനു നില്‍ക്കാന്‍ അടിത്തറയും ആവശ്യമാണ്. എന്നിരിക്കിലും മിക്ക മനുഷ്യര്‍ക്കും അവരുടെ തെറ്റായ ധാരണകളെ വിട്ടുകളയുന്നത് ഇപ്പൊഴും ബുദ്ധിമുട്ടാണ്. ഇന്നത്തെ ദൈവാവതാരത്തെക്കുറിച്ചുള്ള അവരുടെ തെറ്റായ ധാരണകളെ സംബന്ധിച്ചിടത്തോളം ഇത് പ്രത്യേകിച്ചും ശരിയാണ്. ഇത് വളരെ വ്യക്തമായി നമുക്ക് കാണാവുന്നതാണ്.

ഇന്നത്തെ വചനങ്ങളില്‍ ദൈവം ദര്‍ശനങ്ങളെപ്പറ്റി ഏറെ സംസാരിക്കുന്നു. അതിനെപ്പറ്റി വിശദീകരിക്കേണ്ട ആവശ്യമില്ല. ദൈവം പ്രധാനമായും സംസാരിക്കുന്നത് എങ്ങനെ സഭ പണിതുയര്‍ത്തുന്നതിലൂടെ രാജ്യത്തിന് അടിത്തറയിടുന്നു എന്നാണ്. കൂടുതല്‍ വ്യക്തമാക്കിയാല്‍, സഭ പണിതുയര്‍ത്തുന്ന സമയത്തെ പ്രധാനലക്ഷ്യം മനുഷ്യരെ, അവര്‍ ദൈവാവതാരത്തെ സ്വന്തം കണ്ണുകള്‍ കൊണ്ട് കണ്ടിട്ടുണ്ടായിരുന്നെങ്കിലും, ഹൃദയത്തിലും വചനത്തിലും ബോധ്യപ്പെടുത്തുക എന്നുള്ളതായിരുന്നു. അവരുടെ ഹൃദയങ്ങളില്‍ വിശ്വാസം ഉണ്ടായിരുന്നെങ്കിലും അവര്‍ ദൈവാവതാരത്തെ അറിഞ്ഞിരുന്നില്ല. കാരണം, ആ ഘട്ടത്തില്‍ അവിടുത്തെ ഒരു വ്യക്തിയില്‍ നിന്നും വേര്‍തിരിച്ചറിയുക പ്രയാസമായിരുന്നു. ദൈവരാജ്യത്തിന്‍റെ യുഗത്തില്‍ എല്ലാവരും തങ്ങളുടെ ഹൃദയങ്ങളിലും വാക്കുകളിലും കണ്ണുകളിലും ദൃഢവിശ്വാസം പ്രകടമാക്കണം. ഹൃദയങ്ങളിലും വാക്കുകളിലും കണ്ണുകളിലും ദൃഢവിശ്വാസം പ്രകടമാക്കണമെങ്കില്‍ ശരീരത്തില്‍ ജീവിക്കുന്ന ദൈവത്തെ ബാഹ്യനേത്രങ്ങള്‍ കൊണ്ട് കാണുവാന്‍ മനുഷ്യരെ അനുവദിക്കണം എന്നുകാണിക്കാന്‍ ഇത് പര്യാപ്തമാണ്. അത് ബലപ്രയോഗത്താലോ വെറും ഉദാസീനമായ വിശ്വാസത്താലോ അല്ല, മറിച്ച് അവരുടെ ഹൃദയങ്ങളിലേയും അധരങ്ങളിലേയും ദൃഢവിശ്വാസത്തില്‍ നിന്നും വരുന്ന അറിവിനാല്‍ ആണ്. അതിനാല്‍, പണിതുയര്‍ത്തലിന്‍റെതായ ഈ ഘട്ടത്തില്‍ യുദ്ധമോ കൊലയോ ഇല്ല. പകരം, ദൈവത്തിന്‍റെ വചനങ്ങളിലൂടെ മനുഷ്യര്‍ ജ്ഞാനോദയത്തിലേക്ക് നയിക്കപ്പെടും. ഇതുവഴി അവര്‍ പിന്തുടരുകയും അന്വേഷിച്ചറിയുകയും അങ്ങനെ അവര്‍ ഉപബോധമനസില്‍ ദൈവാവതാരത്തെപ്പറ്റി അറിയുകയും ചെയ്യും. അതിനാല്‍, ദൈവത്തിന് പ്രവൃത്തിയുടെ ഈ ഘട്ടം വളരെ എളുപ്പമാണ്. കാരണം അത് പ്രകൃതത്തെ അതിന്‍റെ സ്വന്തം മാര്‍ഗത്തില്‍ മുന്നോട്ടുപോകാന്‍ അനുവദിക്കുന്നു. മനുഷ്യവര്‍ഗത്തിന് എതിരായിക്കൊണ്ട് മുന്നോട്ടുപോകുന്നുമില്ല. അത്, അവസാനം, മനുഷ്യരെ സ്വഭാവികമായും ദൈവത്തെക്കുറിച്ചുള്ള ജ്ഞാനത്തിലേക്ക് നയിക്കും. അതുകൊണ്ട് വ്യാകുലപ്പെടുകയോ ഉത്കണ്ഠപ്പെടുകയോ വേണ്ട. അതായത്, ആത്മീയതലത്തിലെ യുദ്ധത്തിന്‍റെ അവസ്ഥ നേരിട്ട് എന്‍റെ എല്ലാ ജനങ്ങള്‍ക്കും വ്യക്തമാക്കിക്കൊടുക്കുന്നു,” എന്നു ദൈവം പറഞ്ഞപ്പോള്‍ അവിടുന്ന് ഉദ്ദേശിച്ചത് മനുഷ്യര്‍ ദൈവത്തെ അറിയുന്നതിനുള്ള ശരിയായ പാതയില്‍ യാത്ര തുടങ്ങുമ്പോള്‍ ഓരോ വ്യക്തിയും ആന്തരികമായി സാത്താനാല്‍ പ്രലോഭിപ്പിക്കപ്പെടും എന്നത് മാത്രമല്ല, സഭയിലും അവര്‍ സാത്താന്‍റെ പ്രലോഭനത്തിന് ഇരയായേക്കാം എന്നത് കൂടിയാണ്. എന്നിരുന്നാലും, ഇതാണ് ഏവരും സ്വീകരിക്കേണ്ട പാത. അതുകൊണ്ട് ആരും ഭയപ്പെടേണ്ട. സാത്താന്‍റെ പ്രലോഭനം പല രൂപത്തില്‍ വരാം. ദൈവം പറയുന്നതു ചിലര്‍ അവഗണിക്കുകയും ഉപേക്ഷിക്കുകയും ചെയ്തേക്കാം. മറ്റു മനുഷ്യരുടെ സന്തോഷത്തെ കെടുത്തുന്ന നിഷേധാത്മകമായ കാര്യങ്ങള്‍ അവര്‍ പറയുകയും ചെയ്തേക്കാം. എന്നിരുന്നാലും, അത്തരക്കാരനായ ഒര വ്യക്തി സാധാരണ നിലയില്‍ മറ്റുള്ളവരെ തന്‍റെ ഭാഗത്തേക്ക് കൊണ്ടുവരുന്നതില്‍ വിജയിക്കില്ല. ഇത് വിവേചിച്ചറിയാന്‍ പ്രയാസമാണ്. ഇതിനുള്ള പ്രധാന കാരണം: അത്തരമൊരു വ്യക്തി യോഗങ്ങളില്‍ പങ്കെടുക്കാന്‍ അപ്പോഴും ഉല്‍സുകനായിരിക്കും, എന്നാല്‍ അവര്‍ക്ക് ദര്‍ശനങ്ങളെക്കുറിച്ച് വ്യക്തതയുണ്ടാകില്ല. സഭ അവര്‍ക്കെതിരെ ജാഗ്രത പാലിച്ചില്ലെങ്കില്‍ സഭ ഒന്നടങ്കം അവരുടെ നിഷേധാത്മകതയാല്‍ ഉലയുകയും അതുമൂലം ദൈവത്തോട് നിസംഗമായി പ്രതികരിക്കുന്നതിലേക്കും അങ്ങനെ ദൈവത്തിന്‍റെ വചനങ്ങള്‍ക്ക് ശ്രദ്ധ കൊടുക്കാതിരിക്കുന്നതിലേക്കും അത് നയിച്ചേക്കാം—സാത്താന്‍റെ പ്രലോഭനങ്ങളിലേക്ക് നേരിട്ടു വീണുപോകുക എന്നാണ് ഇതിന്‍റെ അര്‍ഥം. അത്തരമൊരു വ്യക്തി ദൈവത്തെ നേരിട്ട് എതിര്‍ക്കുകയില്ലായിരിക്കാം. പക്ഷേ, ദൈവത്തിന്‍റെ വചനങ്ങള്‍ മനസിലാക്കാന്‍ സാധിക്കാത്തതുകൊണ്ടും ദൈവത്തെ അറിയാത്തതുകൊണ്ടും, അവര്‍ പരാതി പറയുകയും ഹൃദയം അവജ്ഞയാല്‍ നിറക്കുകയും വരെ ചെയ്തേക്കാം. ദൈവം അവരെ കൈവിട്ടുവെന്നും അതുകൊണ്ട് അവര്‍ക്ക് ബോധോദയവും വെളിവും നേടുവാന്‍ സാധിക്കുന്നില്ല എന്നും അവര്‍ പറഞ്ഞേക്കാം. പോകുവാന്‍ അവര്‍ ആഗ്രഹിക്കും, പക്ഷേ അവര്‍ക്ക് ചെറിയ ഭയമുണ്ട്. ദൈവത്തിന്‍റെ പ്രവൃത്തി ദൈവത്തില്‍ നിന്നല്ല വരുന്നതെന്നും മറിച്ച് അത് ദുരാത്മാക്കളുടെ പ്രവൃത്തിയാണെന്നും അവര്‍ പറഞ്ഞേക്കാം.

എന്തുകൊണ്ടാണ് ദൈവം പത്രോസിനെപ്പറ്റി ഇടയ്ക്കിടെ പരാമര്‍ശിക്കുന്നത്? ഇയ്യോബ് പോലും അവനോടു തുല്യനാകുന്നതിന്‍റെ അടുത്തുപോലും എത്തിയിട്ടില്ല എന്നു പറയുന്നത്? അങ്ങനെ പറയുന്നത് ആളുകള്‍ പത്രോസിന്‍റെ പ്രവൃത്തികള്‍ ശ്രദ്ധിക്കുവാന്‍ കാരണമാകും എന്നുമാത്രമല്ല, അവരുടെ ഹൃദയങ്ങളില്‍ ഉണ്ടായിരുന്ന എല്ലാ മാതൃകകളും മാറ്റിവയ്ക്കാന്‍ അവരെ പ്രേരിപ്പിക്കുകയും ചെയ്യും. ഏറ്റവും വലിയ വിശ്വാസമുണ്ടായിരുന്ന ഇയ്യോബിന്‍റെ മാതൃക പോലും അവരെ സംതൃപ്തരാക്കില്ല. ഈ വഴിയിലൂടെ മാത്രമേ ഒരു മികച്ച ഫലം നേടാനാകൂ. എങ്ങനെയെന്നാല്‍, ആളുകള്‍ പത്രോസിനെ അനുകരിക്കുവാനുള്ള പ്രയത്നത്തില്‍ മറ്റെല്ലാം മാറ്റിവയ്ക്കുകയും അങ്ങനെ ചെയ്യുന്നതുവഴി ദൈവത്തെപ്പറ്റിയുള്ള അറിവിന്‍റെ കാര്യത്തില്‍ ഒരു പടികൂടി മുന്നോട്ടുവരികയും ചെയ്യും. ദൈവത്തെ അറിയുവാനായി പത്രോസ് സ്വീകരിച്ച വഴി അവിടുന്ന് ജനങ്ങള്‍ക്ക് കാണിച്ചു കൊടുക്കുന്നു. അങ്ങനെ ചെയ്യുന്നതിന്‍റെ ലക്ഷ്യം ജനങ്ങള്‍ക്ക് ഉറ്റുനോക്കാന്‍ ഒരു മാതൃക നല്കുക എന്നതാണ്. “ഏതായാലും, ഉദാസീനതയോടും അശ്രദ്ധയോടും കൂടിയാണ് നീയെന്‍റെ വചനങ്ങളെ സമീപിക്കുന്നതെങ്കില്‍ നീയെന്നെ എതിര്‍ക്കുകയാണെന്നതില്‍ സംശയമില്ല. ഇത് സത്യമാണ്,” എന്നു ദൈവം പറയുമ്പോള്‍ സാത്താന്‍ മനുഷ്യരെ പ്രലോഭിപ്പിക്കുവാന്‍ പോകുന്ന വഴികളിലൊന്നിനെക്കുറിച്ച് അവിടുന്ന് പ്രവചിക്കുകയാണ്. ഈ വാക്കുകളില്‍, സാത്താന്‍ ഉപയോഗിക്കാന്‍ ശ്രമിച്ചേക്കാവുന്ന കുടിലതന്ത്രങ്ങളെക്കുറിച്ച് ദൈവം മുന്‍കൂട്ടി പറയുന്നു. അതൊരു മുന്നറിയിപ്പാണ്. എല്ലാവരും ദൈവത്തിന്‍റെ വചനങ്ങളെ ഉദാസീനതയോടെ സമീപിക്കുക എന്നത് സാധ്യതയില്ലാത്തതാണെങ്കിലും അനേകം പേര്‍ ഈ പ്രലോഭനത്തിന് അടിമകളായേക്കാം. അതുകൊണ്ട്, അവസാനം, ദൈവം വീണ്ടും ഊന്നിപ്പറയുന്നു, “എന്‍റെ വചനങ്ങളെ അറിയുകയോ സ്വീകരിക്കുകയോ പ്രവൃത്തിയില്‍ വരുത്തുകയോ ചെയ്യുന്നില്ലെങ്കില്‍ നിങ്ങള്‍ തീര്‍ച്ചയായും എന്‍റെ ശിക്ഷണത്തിന് വിധേയരാകും! നിങ്ങള്‍ തീര്‍ച്ചയായും സാത്താന് ഇരകളാകും!” ഇതാണ് മനുഷ്യരോടുള്ള ദൈവത്തിന്‍റെ ഉപദേശം—എങ്കിലും അവസാനം ദൈവം പ്രവചിച്ചതുപോലെ ഒരു വിഭാഗം ആളുകള്‍ എങ്ങനെയായാലും സാത്താന് ഇരകളാകും.


ഭാഗം മൂന്ന്
‍സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍
(ജൂണ്‍ 1992 മുതല്‍ ഓഗസ്റ്റ് 2014 വരെ)


സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ I
 (ജൂണ്‍ 1992 മുതല്‍ ഒക്ടോബര്‍ 1992 വരെ)


വിശ്വാസികള്‍ മുറുകെപ്പിടിക്കേണ്ട കാഴ്ചപ്പാട്

ദൈവത്തിൽ വിശ്വസിച്ചു തുടങ്ങിയ നാൾ മുതൽ ഇന്നോളം മനുഷ്യൻ എന്താണ് നേടിയത്? ദൈവത്തെക്കുറിച്ച് നിങ്ങൾക്ക് എന്താണ് അറിയാന്‍ കഴിഞ്ഞിട്ടുള്ളത്? ദൈവത്തിലുള്ള നിങ്ങളുടെ വിശ്വാസം കാരണം നിങ്ങൾ എത്രമാത്രം മാറിയിട്ടുണ്ട്? ദൈവത്തിലുള്ള മനുഷ്യന്‍റെ വിശ്വാസം ആത്മാവിന്‍റെ രക്ഷയ്ക്കും ശരീരത്തിന്‍റെ ക്ഷേമത്തിനും മാത്രമുള്ളതല്ലെന്നും അത് ദൈവത്തെ സ്നേഹിക്കുന്നതിലൂടെ അവന്‍റെ ജീവിതത്തെ സമ്പന്നമാക്കാനല്ലെന്നും മറ്റും ഇന്ന് നിങ്ങൾക്കെല്ലാവർക്കും അറിയാം. ശരീരത്തിന്‍റെ ക്ഷേമത്തിനായോ താൽക്കാലിക ആനന്ദത്തിനായോ നിങ്ങൾ ദൈവത്തെ സ്നേഹിക്കുന്നുവെങ്കിൽ, ഒടുവിൽ, ദൈവത്തോടുള്ള നിങ്ങളുടെ സ്നേഹം അതിന്‍റെ പരമകോടിയിലെത്തുകയും നിങ്ങൾ കൂടുതലായി ഒന്നും ആവശ്യപ്പെടാതിരിക്കുകയും ചെയ്താൽ പോലും, അപ്പോഴും നിങ്ങൾ തേടുന്ന ഈ സ്നേഹം കലര്‍പ്പുള്ള സ്നേഹമാണ്, അത് ദൈവത്തെ സന്തോഷിപ്പിക്കുന്നില്ല. തങ്ങളുടെ വിരസമായ ജീവിതം സമ്പന്നമാക്കാനും, ഹൃദയത്തിലെ ശൂന്യത നികത്താനും ദൈവത്തോടുള്ള സ്നേഹം ഉപയോഗിക്കുന്നവർ, ദൈവത്തെ സ്നേഹിക്കാൻ ആഗ്രഹിക്കുന്നവരല്ല; സുഖകരമായ ജീവിതത്തോട് അതിമോഹമുള്ളവരാണ്. ഇത്തരത്തിലുള്ള സ്നേഹം കൃത്രിമമാണ്, അത് മനസ്സിനെ തൃപ്തിപ്പെടുത്താനുള്ള ശ്രമമാണ്. ദൈവത്തിന് അതിന്‍റെ ആവശ്യമില്ല. അപ്പോൾ ഏതുതരം സ്നേഹമാണ് നിങ്ങളുടേത്? നിങ്ങൾ എന്തിനാണ് ദൈവത്തെ സ്നേഹിക്കുന്നത്? ഇപ്പോള്‍ നിങ്ങളുടെ ഉള്ളിൽ ദൈവത്തോടുള്ള യഥാർത്ഥ സ്നേഹം എത്രത്തോളമുണ്ട്? നിങ്ങളിൽ ബഹുഭൂരിപക്ഷത്തിന്‍റെയും സ്നേഹം മേൽപ്പറഞ്ഞ തരത്തിലുള്ളതാണ്. അത്തരം സ്നേഹത്തിന് ഇപ്പോഴുള്ള സ്ഥിതി നിലനിർത്താൻ മാത്രമേ കഴിയൂ; അതിന് അവ്യയത്വം നേടാൻ കഴിയില്ല, മനുഷ്യനിൽ വേരുറപ്പിക്കാനും കഴിയില്ല. വിരിഞ്ഞ് കായ്ഫലം തരാതെ വാടിപ്പോകുന്ന ഒരു പൂ പോലെയാണ് ഇത്തരത്തിലുള്ള സ്നേഹം. മറ്റൊരു വിധത്തിൽ പറഞ്ഞാൽ, നിങ്ങൾ ഒരിക്കൽ ദൈവത്തെ ഇവ്വിധം സ്നേഹിച്ചതിനുശേഷം, നിങ്ങളെ മുന്നോട്ടുള്ള പാതയിലേക്ക് നയിക്കാൻ ആരുമില്ലെങ്കിൽ, നിങ്ങൾ തകര്‍ന്നുപോകും. ദൈവത്തെ സ്നേഹിക്കുന്ന വേളയില്‍ മാത്രമേ നിങ്ങൾക്ക് ദൈവത്തെ സ്നേഹിക്കാൻ കഴിയുന്നുള്ളു എങ്കിൽ അതിനുശേഷം നിങ്ങളുടെ സ്വഭാവം മാറ്റമില്ലാതെ തുടരുകയാണെങ്കിൽ, ഇരുട്ടിന്‍റെ സ്വാധീനമെന്ന തിരശ്ശീലയ്ക്കു പിന്നില്‍നിന്നു രക്ഷപ്പെടാൻ നിങ്ങൾക്ക് കഴിയുന്നില്ലെങ്കില്‍, നിങ്ങൾക്ക് സാത്താന്‍റെ ബന്ധനങ്ങളിൽ നിന്നും അവന്‍റെ തന്ത്രങ്ങളിൽ നിന്നും രക്ഷപ്പെടാൻ കഴിയാതെ വരും. ഇതുപോലുള്ള ആരെയും ദൈവത്തിന് പൂർണ്ണമായി കൈക്കൊള്ളാൻ കഴിയുകയില്ല; അവസാനമെത്തുമ്പോള്‍, അവരുടെ ആത്മാവും ദേഹിയും ശരീരവും സാത്താന്‍റെ അധീനതയിലായിരിക്കും. ഇത് സംശയമില്ലാത്ത കാര്യമാണ്. ദൈവത്താൽ പൂർണ്ണമായി നേടപ്പെടാന്‍ കഴിയാത്തവരെല്ലാം അവരുടെ പഴയ ഇടത്തേക്ക് മടങ്ങും, അതായത് സാത്താനിലേക്കു മടങ്ങും. അവർ ദൈവത്തിൽ നിന്നുള്ള ശിക്ഷയുടെ അടുത്ത ഘട്ടം സ്വീകരിക്കാൻ തീയുടെയും ഗന്ധകത്തിന്‍റെയും തടാകത്തിലേക്ക് ഇറങ്ങും. ദൈവത്താൽ കൈക്കൊള്ളപ്പെട്ടവർ സാത്താനെ ഉപേക്ഷിച്ച് അവന്‍റെ സ്വാധീനത്തില്‍ നിന്ന് രക്ഷപ്പെടുന്നവരാണ്. ദൈവരാജ്യത്തിലെ എണ്ണപ്പെട്ടവരായി അവര്‍ അംഗീകരിക്കപ്പെടുന്നു. ദൈവരാജ്യത്തിലെ ജനത ഇങ്ങനെയാണ് സൃഷ്ടിക്കപ്പെടുന്നത്. ഇത്തരത്തിലുള്ള വ്യക്തിയാകാൻ നിങ്ങൾ തയ്യാറാണോ? നിങ്ങൾ ദൈവത്താൽ കൈക്കൊള്ളപ്പെടാൻ തയ്യാറാണോ? സാത്താന്‍റെ സ്വാധീനത്തിൽ നിന്ന് രക്ഷപ്പെട്ട് ദൈവത്തിലേക്ക് മടങ്ങാൻ നിങ്ങൾ തയ്യാറാണോ? നിങ്ങൾ ഇപ്പോൾ സാത്താന്‍റെ അധീനതയിലാണോ അതോ ദൈവരാജ്യത്തിലെ എണ്ണപ്പെട്ടവരുടെ കൂട്ടത്തിലാണോ? ഈ കാര്യങ്ങൾ ഇതിനകം വ്യക്തമായിരിക്കണം, കൂടുതൽ വിശദീകരണം ആവശ്യമില്ല.

പണ്ട്, പലരും ഭ്രാന്തമായ സ്ഥാനകാംക്ഷയോടും ഉദ്ദേശ്യങ്ങളോടും കൂടെ തെരയുകയുണ്ടായി, അവരുടെ സ്വന്തം പ്രതീക്ഷകളുടെ ഫലമായിട്ടായിരുന്നു ഈ അന്വേഷണം. അത്തരം പ്രശ്നങ്ങൾ തല്‍ക്കാലത്തേക്ക് നമുക്ക് മാറ്റിവെക്കാം; ഇപ്പോൾ പ്രധാനം, നിങ്ങളെ ഓരോരുത്തരെയും ദൈവമുമ്പാകെ ഒരു സാധാരണ അവസ്ഥ നിലനിർത്താനും സാത്താന്‍റെ സ്വാധീനമെന്ന ചങ്ങലയിൽ നിന്ന് ക്രമേണ സ്വതന്ത്രരാകാനും പ്രാപ്തരാക്കുന്ന ഒരു മാർഗ്ഗം കണ്ടെത്തുക എന്നതാണ്, അങ്ങനെ നിങ്ങൾ ദൈവത്താൽ കൈക്കൊള്ളപ്പെടുകയും, ദൈവം നിങ്ങളോട് ആവശ്യപ്പെടുന്നതുപോലെ ഭൂമിയിൽ ജീവിക്കുകയും ചെയ്യും. ഈ വിധത്തിൽ മാത്രമേ നിങ്ങൾക്ക് ദൈവത്തിന്‍റെ ഉദ്ദേശ്യങ്ങൾ നിറവേറ്റാൻ കഴിയൂ. പലരും ദൈവത്തിൽ വിശ്വസിക്കുന്നു, എന്നിട്ടും ദൈവം എന്താണ് ആഗ്രഹിക്കുന്നതെന്നോ സാത്താന് എന്താണ് വേണ്ടതെന്നോ അറിയില്ല. ബുദ്ധിശൂന്യമായ ആശയക്കുഴപ്പമുള്ളതായ ഒഴുക്കിനൊപ്പം പോകുന്ന രീതിയിലാണ് അവരുടെ വിശ്വാസം, അതിനാൽ ഒരിക്കലും അവര്‍ക്ക് ഒരു സാധാരണ ക്രിസ്തീയ ജീവിതം ഉണ്ടായിട്ടില്ല. എന്തിനധികം, അവർക്ക് ദൈവവുമായി വ്യക്തിപരമായ ബന്ധമില്ലെന്നു മാത്രമല്ല, സാമാന്യമായ ഒരു ബന്ധം പോലും ഉണ്ടായിട്ടില്ല. ഇതിൽ നിന്ന് മനുഷ്യന്‍റെ ബുദ്ധിമുട്ടുകളും പോരായ്മകളും, കൂടാതെ, ദൈവഹിതത്തെ തകർക്കാൻ കഴിയുന്ന മറ്റ് ഘടകങ്ങളും ധാരാളം ഉണ്ടെന്ന് കാണാം. മനുഷ്യൻ ഇതുവരെ ദൈവവിശ്വാസത്തിന്‍റെ ശരിയായ പാതയിലേക്ക് കടന്നിട്ടില്ലെന്നും മനുഷ്യജീവിതത്തിന്‍റെ യഥാർത്ഥ അനുഭവത്തിലേക്ക് പ്രവേശിച്ചിട്ടില്ലെന്നും തെളിയിക്കാൻ ഇത് മതിയാകും. അപ്പോള്‍ ദൈവവിശ്വാസത്തിന്‍റെ ശരിയായ പാതയിലെത്തുക എന്നതിന്‍റെ അർത്ഥമെന്താണ്? ശരിയായ പാതയിലെത്തുകയെന്നാല്‍, നിങ്ങളുടെ ഹൃദയത്തെ എല്ലായ്പ്പോഴും ദൈവമുമ്പാകെ ശാന്തമാക്കാനും ദൈവവുമായുള്ള സാധാരണ ആശയവിനിമയം ആസ്വദിക്കാനും കഴിയുക, അങ്ങനെ ക്രമേണ മനുഷ്യന്‍റെ കുറവുകള്‍ എന്താണെന്ന് അറിയുകയും പതുക്കെ ദൈവത്തെക്കുറിച്ച് ആഴത്തിലുള്ള അറിവ് നേടുകയും ചെയ്യുക. ഈ പാതയിലൂടെ, നിങ്ങളുടെ ആത്മാവ് ഓരോ ദിവസവും പുതിയ ഉൾക്കാഴ്ചയും പ്രബുദ്ധതയും നേടുന്നു; നിങ്ങളുടെ വാഞ്‌ഛ വളരുന്നു, നിങ്ങൾ‌ സത്യത്തിലേക്ക്‌ പ്രവേശിക്കാൻ‌ ശ്രമിക്കുന്നു, എല്ലാ ദിവസവും പുതിയ വെളിച്ചവും പുതിയ അറിവും ഉണ്ടാകുന്നു. ഈ പാതയിലൂടെ, നിങ്ങൾ ക്രമേണ സാത്താന്‍റെ സ്വാധീനത്തിൽ നിന്ന് മുക്തരാവുകയും നിങ്ങളുടെ ജീവിതത്തിൽ വളരുകയും ചെയ്യുന്നു. അത്തരം ആളുകൾ ശരിയായ പാതയിൽ പ്രവേശിച്ചിരിക്കയാണ്. നിങ്ങളുടെ യഥാർത്ഥമായ അനുഭവങ്ങൾ വിലയിരുത്തി നിങ്ങളുടെ വിശ്വാസത്തിൽ നിങ്ങൾ പിന്തുടർന്ന പാത പരിശോധിക്കുക. നിങ്ങള്‍ പരിശോധിക്കേണ്ടത് ഇതൊക്കെയാണ്: നിങ്ങൾ ശരിയായ പാതയിലാണോ? ഏതെല്ലാം കാര്യങ്ങളിൽ നിങ്ങൾ സാത്താന്‍റെ ബന്ധനത്തില്‍ നിന്നും സാത്താന്‍റെ അധീനതയില്‍ നിന്നും മുക്തനായിരിക്കുന്നു? നിങ്ങൾ ഇതുവരെ ശരിയായ പാതയിലായിട്ടില്ലെങ്കിൽ, സാത്താനുമായുള്ള നിങ്ങളുടെ ബന്ധം വിച്ഛേദിക്കപ്പെട്ടിട്ടില്ല. ഇങ്ങനെയാണെങ്കില്‍, ദൈവത്തെ സ്നേഹിക്കാനുള്ള നിങ്ങളുടെ ആഗ്രഹം സത്യസന്ധവും ഏകാഗ്രവും നിർമ്മലവുമായ ഒരു സ്നേഹത്തിലേക്ക് നിങ്ങളെ നയിക്കുമോ? ദൈവത്തോടുള്ള നിങ്ങളുടെ സ്നേഹം അചഞ്ചലവും ഹൃദയംഗമവുമാണെന്ന് നിങ്ങൾ പറയുന്നു, എന്നിട്ടും നിങ്ങൾ സാത്താന്‍റെ ബന്ധനത്തില്‍ നിന്ന് മുക്തനായിട്ടില്ല. നിങ്ങൾ ദൈവത്തെ വിഡ്ഢിയാക്കാന്‍ ശ്രമിക്കുകയാണോ? നിങ്ങളുടെ ദൈവസ്നേഹം നിര്‍മ്മലമാകുന്ന ഒരു അവസ്ഥ കൈവരിക്കാന്‍ നിങ്ങൾ ആഗ്രഹിക്കുന്നുവെങ്കിൽ, ദൈവത്താൽ പൂർണ്ണമായി സ്വീകരിക്കപ്പെടാനും ദൈവരാജ്യത്തിലെ ജനങ്ങൾക്കിടയിൽ എണ്ണപ്പെടാനും നിങ്ങൾ ആഗ്രഹിക്കുന്നുവെങ്കിൽ, നിങ്ങൾ ആദ്യം ദൈവവിശ്വാസത്തിന്‍റെ ശരിയായ പാതയിലേക്ക് നീങ്ങണം.


ദൈവവേലയുടെ ഘട്ടങ്ങളെക്കുറിച്ച്

പുറമേ നിന്ന് നോക്കുമ്പോൾ, നിലവിലുള്ള ദൈവവേലയുടെ ഘട്ടങ്ങൾ അവസാനിച്ചതായി കാണപ്പെട്ടേക്കാം. മനുഷ്യൻ ദൈവവചനങ്ങളുടെ ന്യായവിധിയും ശാസനയും ദണ്ഡനവും ശുദ്ധീകരണവും ഇതിനകം അനുഭവിച്ചുകഴിഞ്ഞുവെന്നും അവൻ സേവകരുടെ പരീക്ഷ, ശാസനയുടെ കാലത്തെ ശുദ്ധീകരണം, മരണപരീക്ഷ, വൈപരീത്യങ്ങളുടെ പരീക്ഷണങ്ങൾ, ദൈവസ്‌നേഹത്തിന്റെ കാലം തുടങ്ങിയ ഘട്ടങ്ങളിലൂടെ കടന്നുപോയി എന്നും തോന്നിയേക്കാം. ഓരോ ഘട്ടത്തിലും വലിയ പ്രയാസങ്ങൾ അനുഭവിച്ചിട്ടും മനുഷ്യർ ഇന്നും ദൈവഹിതത്തെക്കുറിച്ച് അറിവില്ലാത്തവരായി തുടരുന്നു. ഉദാഹരണത്തിന്, സേവകരുടെ പരീക്ഷ നോക്കൂ. എന്താണ് നേടിയത്, എന്താണ് അറിഞ്ഞത്, എന്ത് ഫലം ഉളവാക്കാനാണ് ദൈവം ആഗ്രഹിച്ചത് ഇവയെക്കുറിച്ചൊക്കെ അവർക്ക് ഇപ്പോഴും വ്യക്തതയില്ല. ദൈവവേലയുടെ വേഗം പരിഗണിക്കുമ്പോൾ വർത്തമാനകാലത്തിന്റെ വേഗത്തോടൊപ്പമെത്താൻ മനുഷ്യൻ തികച്ചും അശക്തനായി കാണപ്പെടുന്നു. ദൈവം ആദ്യം തന്നെ തന്റെ വേലയുടെ ഘട്ടങ്ങൾ മനുഷ്യനുവേണ്ടി വെളിപ്പെടുത്തിയതായി കാണാൻ കഴിയും, ഈ ഘട്ടങ്ങളിലേതിലെങ്കിലും മനുഷ്യന് സങ്കൽപ്പിക്കാൻ കഴിയുന്ന ഒരു തലത്തിലേക്ക് അതിനെ എത്തിക്കുന്നതിനു പകരം, ഒരു പ്രശ്‌നത്തിലേക്ക് വെളിച്ചം വീശുകയാണ് ദൈവം ചെയ്യുന്നത്. ഒരാളെ പൂർണ്ണനാക്കുന്നതിനും അതുവഴി ദൈവത്തിങ്കലേക്ക് അവനെ നേടുന്നതിനുമായി ദൈവത്തിന് മേൽപ്പറഞ്ഞ എല്ലാ ഘട്ടങ്ങളും നടപ്പിലാക്കേണ്ടതുണ്ട്. ഒരു കൂട്ടം മനുഷ്യരെ തികവുറ്റവരാക്കി മാറ്റുന്നതിന് ഏതൊക്കെ ഘട്ടങ്ങൾ ദൈവം നിവർത്തിക്കേണ്ടതുണ്ട് എന്ന് വ്യക്തമാക്കുകയാണ് ഈ വേലയുടെ ലക്ഷ്യം. അതിനാൽ, പുറമേ നിന്ന് നോക്കുമ്പോൾ ദൈവവേലയുടെ ഘട്ടങ്ങളെല്ലാം പൂർത്തീകരിക്കപ്പെട്ടിട്ടുണ്ട്—എന്നാൽ സത്യത്തിൽ, മനുഷ്യരെ തികവുള്ളവരാക്കുവാൻ ദൈവം ഇപ്പോൾ ആരംഭിച്ചിട്ടേയുള്ളൂ. ഇക്കാര്യം മനുഷ്യർ വ്യക്തമായി മനസ്സിലാക്കിയിരിക്കണം: ദൈവവേലയുടെ ഘട്ടങ്ങൾ മാത്രമേ പൂർത്തിയായിട്ടുള്ളൂ, എന്നാൽ ആ വേല ഇനിയും പൂർത്തിയായിട്ടില്ല. എന്നാൽ മനുഷ്യരുടെ ധാരണയനുസരിച്ച് അവർ വിശ്വസിക്കുന്നത് ദൈവവേലയുടെ എല്ലാ ഘട്ടങ്ങളും മനുഷ്യർക്കു മുന്നിൽ വെളിവാക്കപ്പെട്ടിട്ടുണ്ട് എന്നാണ്. അതുകൊണ്ടുതന്നെ ദൈവപ്രവൃത്തി പൂർത്തീകരിക്കപ്പെട്ടിട്ടുണ്ട് എന്നതിൽ അവർക്ക് സംശയമേയില്ല. ഇവ്വിധത്തിൽ കാര്യങ്ങൾ മനസ്സിലാക്കുന്നത് പൂർണ്ണമായും തെറ്റാണ്. ദൈവവേല മനുഷ്യധാരണകൾക്ക് വിരുദ്ധമായാണ് നിലകൊള്ളുന്നത്. മാത്രവുമല്ല, അത്തരം ധാരണകൾക്ക് എല്ലാ അർത്ഥത്തിലും തിരിച്ചടി നൽകുകയും ചെയ്യുന്നു. ദൈവവേലയുടെ ഘട്ടങ്ങൾ, പ്രത്യേകിച്ചും, മനുഷ്യധാരണകളുമായി വൈരുദ്ധ്യത്തിലാണ്. ഇതെല്ലാം വ്യക്തമാക്കുന്നത് ദൈവത്തിന്റെ ജ്ഞാനത്തെയാണ്. മനുഷ്യധാരണകൾ എല്ലായ്‌പ്പോഴും പ്രശ്‌നങ്ങൾക്ക് കാരണമാകുന്നുവെന്ന് കാണാം. അതേസമയം, മനുഷ്യന്റെ സങ്കൽപനങ്ങൾക്കെല്ലാം ദൈവം തിരിച്ചടി കൊടുക്കുകയും ചെയ്യാറുണ്ട്. ഇത് യഥാർത്ഥ അനുഭവങ്ങളിൽ നിന്നും വ്യക്തമാകുന്ന ഒന്നാണ്. ദൈവം വളരെ വേഗത്തിൽ പ്രവർത്തിക്കുന്നുവെന്നും മനുഷ്യർ അത് അറിയുന്നതിനു മുമ്പും അതിനെക്കുറിച്ച് എന്തെങ്കിലും മനസ്സിലാക്കുന്നതിനു മുമ്പും അവർ ആകെ ആശയക്കുഴപ്പത്തിൽ തുടരുന്നതിനുമിടയിൽ തന്നെ ദൈവത്തിന്റെ വേല പൂർത്തീകരിക്കപ്പെട്ടിട്ടുണ്ടാവുമെന്നും എല്ലാവരും വിചാരിക്കുന്നു. ഇതുപോലെത്തന്നെയാണ് ദൈവവേലയുടെ എല്ലാ ഘട്ടങ്ങളും. കൂടുതൽ പേരും വിചാരിക്കുന്നത് ദൈവം മനുഷ്യരെ വെച്ച് കളിക്കുകയാണെന്നാണ്. എന്നാൽ ദൈവവേലയുടെ ലക്ഷ്യം അതല്ല. ദൈവവേലയുടെ രീതി ധ്യാനാത്മകതയുടേതാണ്: തുടക്കത്തിലത് കുതിരപ്പുറത്ത് പാഞ്ഞുപോകുമ്പോൾ പൂക്കളിലേക്ക് പാളി നോക്കുന്നതുപോലെയാണ്. പിന്നീട് അതിന്റെ വിശദാംശങ്ങളിലേക്ക് പോകുന്നു. അതിനു ശേഷം ഈ വിശദാംശങ്ങളെ പൂർണ്ണമായും സ്ഫുടം ചെയ്‌തെടുക്കുന്നു. ഇത് മനുഷ്യരെ അത്ഭുതപരതന്ത്രരാക്കുന്നു. ഒരു വിധം കാര്യങ്ങൾ ചെയ്ത് ഒപ്പിക്കാൻ കഴിഞ്ഞാൽ ദൈവം സംതൃപ്തനാകുമെന്നു വിചാരിച്ച് മനുഷ്യർ ദൈവത്തെ പറ്റിക്കാൻ ശ്രമിക്കാറുണ്ട്. യഥാർഥത്തിൽ എങ്ങനെയെങ്കിലുമൊക്കെ കാര്യങ്ങൾ ചെയ്‌തൊപ്പിക്കുന്നതിനുള്ള മനുഷ്യരുടെ ശ്രമത്തിൽ ദൈവത്തിനെങ്ങനെ സംതൃപ്തനാവാൻ കഴിയും? ഉത്തമമായ ഫലം നേടുന്നതിനു വേണ്ടി ഒട്ടും നിനച്ചിരിക്കാത്ത വേളയിൽ ദൈവം മനുഷ്യരെ അത്ഭുതപ്പെടുത്തിക്കൊണ്ട് പ്രവർത്തിക്കുന്നു. ഇതിലൂടെ ദൈവത്തിന്റെ ജ്ഞാനത്തെക്കുറിച്ചും നീതിയെക്കുറിച്ചും മഹിമയെക്കുറിച്ചും പ്രകോപിപ്പിക്കാനാവാത്ത പ്രകൃതത്തെക്കുറിച്ചും കൂടുതൽ മെച്ചപ്പെട്ട അറിവ് മനുഷ്യർക്ക് ലഭിക്കുന്നു.

മനുഷ്യനെ തികവുള്ളവനാക്കാനുള്ള കർമം ദൈവം ഇന്ന് ഔദ്യോഗികമായി തുടങ്ങിക്കഴിഞ്ഞു. പൂർണ്ണരാക്കപ്പെടുന്നതിനു വേണ്ടി മനുഷ്യർ ദൈവവചനങ്ങളുടെ വെളിപാടിനും ന്യായവിധിക്കും ശാസനയ്ക്കും വിധേയരാകേണ്ടതുണ്ട്. ദൈവവചനങ്ങളുടെ പരീക്ഷണങ്ങളും ശുദ്ധീകരണവും (സേവകരുടെ പരീക്ഷ പോലെയുള്ളവ) അനുഭവിക്കേണ്ടതുണ്ട്. കൂടാതെ, അവർ മരണപരീക്ഷയും അതിജീവിക്കേണ്ടതുണ്ട്. ഇതിന്റെ അർത്ഥം എന്തെന്നാൽ, ദൈവഹിതത്തിന് പൂർണ്ണമായും വിധേയരാകുന്നവർക്ക് ന്യായവിധിക്കും ശാസനയ്ക്കും ദൈവത്തിന്റെ പരീക്ഷകൾക്കും ഇടയിൽപ്പോലും ഹൃദയങ്ങളുടെ ആഴത്തിൽ നിന്ന് ദൈവത്തെ പ്രകീർത്തിക്കാനും പൂർണ്ണമായും ദൈവത്തെ അനുസരിക്കാനും സ്വയം ഉപേക്ഷിക്കാനും അതുവഴി ആത്മാർഥവും അവിഭക്തവും നിർമ്മലവുമായ ഹൃദയത്തോടെ ദൈവത്തെ സ്‌നേഹിക്കാനും കഴിയും. ഇങ്ങനെയാണ് പൂർണ്ണതയുള്ള ഒരു വ്യക്തി. ഇതുതന്നെയാണ് ദൈവം ചെയ്യാനുദ്ദേശിക്കുന്ന വേല; ദൈവം നിവർത്തിക്കുന്ന വേലയും ഇതുതന്നെയാണ്. ദൈവത്തിന്റെ വേലയുടെ രീതിയെക്കുറിച്ച് മനുഷ്യർ എടുത്തുചാടി നിഗമനങ്ങളിൽ എത്തേണ്ടതില്ല. ജീവനിലേക്കുള്ള പ്രവേശനമാണ് അവർ പിന്തുടരേണ്ടത്. ഇതാണ് അടിസ്ഥാനപരമായിട്ടുള്ളത്. ദൈവവേലയുടെ രീതിയെക്കുറിച്ച് നിരന്തരം സൂക്ഷ്മപരിശോധന നടത്തരുത്. അത് നിങ്ങളുടെ ഭാവിസാധ്യതകളെ തടസ്സപ്പെടുത്തുകയേയുള്ളൂ. ദൈവപ്രവൃത്തിയുടെ രീതി നീ എത്രമാത്രം കണ്ടിട്ടുണ്ട്? നീ എത്രത്തോളം അനുസരണയുള്ളവനായിരുന്നു? ദൈവവേലയുടെ ഓരോ രീതിയിൽ നിന്നും നീ എത്ര നേടിയിട്ടുണ്ട്? ദൈവത്താൽ പൂർണ്ണനാക്കപ്പെടുവാൻ നീ തയ്യാറാണോ? നീ പൂർണ്ണനാകാൻ ആഗ്രഹിക്കുന്നുണ്ടോ? നിങ്ങൾ വ്യക്തമായി മനസ്സിലാക്കേണ്ടതും പ്രവേശിക്കേണ്ടതുമായ കാര്യങ്ങൾ ഇവയാണ്.


കളങ്കിതനായ മനുഷ്യന് ദൈവത്തിന്‍റെ പ്രതിനിധിയായി വര്‍ത്തിക്കാന്‍ സാധ്യമല്ല

അന്ധകാരത്തിന്‍റെ സ്വാധീനം എന്ന മൂടുപടത്തിനു കീഴെ സാത്താന്‍റെ സ്വാധീനത്താല്‍ ബന്ധനസ്ഥനാക്കപ്പെട്ടാണ് എല്ലാക്കാലവും മനുഷ്യന്‍ ജീവിച്ചിട്ടുള്ളത്. മനുഷ്യന് ഈ ബന്ധനത്തില്‍ നിന്നും രക്ഷപെടാന്‍ സാധിക്കുന്നുമില്ല. സാത്താന്‍റെ പ്രവൃത്തി മൂലം മനുഷ്യസ്വഭാവം വളരെയധികം കളങ്കിതമാകുന്നു. മനുഷ്യന്‍ എല്ലാക്കാലവും സാത്താന്‍റെ ദുഷിച്ച സ്വഭാവവുമായാണ് ജീവിച്ചിട്ടുള്ളതെന്നും അതിനാല്‍ മനുഷ്യന് ദൈവത്തെ ആത്മാര്‍ഥമായി സ്നേഹിക്കാന്‍ സാധിക്കില്ലെന്നും കരുതാവുന്നതാണ്. ഈ അവസ്ഥയില്‍ ദൈവത്തെ സ്നേഹിക്കാന്‍ മനുഷ്യന്‍ ആഗ്രഹിക്കുന്നുവെങ്കില്‍, സ്വയം നീതിമാനാണെന്ന ഭാവം, തനിക്കുതന്നെ പ്രാധാന്യം കൊടുക്കുന്ന രീതി, ധാര്‍ഷ്‌ട്യം, അഹമ്മതി എന്നിങ്ങനെ സാത്താന്‍റെ സ്വഭാവഗുണങ്ങളെല്ലാം, മനുഷ്യന്‍ ഉപേക്ഷിക്കേണ്ടതുണ്ട്. അല്ലായെങ്കില്‍ മനുഷ്യന്‍റെ സ്നേഹം മലിനമായ സ്നേഹമാണ്, പൈശാചികമായ സ്നേഹമാണ്, ഉറപ്പായും ദൈവത്തിന്‍റെ അംഗീകാരം ലഭിക്കില്ലാത്ത സ്നേഹമാണ്. പരിശുദ്ധാത്മാവിനാല്‍ നേരിട്ട് പൂര്‍ണ്ണരാക്കപ്പെടാതെ, ശിക്ഷിക്കപ്പെടാതെ, തകര്‍ക്കപ്പെടാതെ, ചെത്തി മിനുക്കപ്പെടാതെ, അച്ചടക്കം ശീലിക്കപ്പെടാതെ, ശാസിക്കപ്പെടാതെ, ശുദ്ധീകരിക്കപ്പെടാതെ, ആര്‍ക്കും ദൈവത്തെ ആത്മാര്‍ത്ഥമായി സ്നേഹിക്കാന്‍ സാദ്ധ്യമല്ല. നിന്‍റെ സ്വഭാവത്തിന്‍റെ ഒരു ഭാഗം ദൈവത്തെ പ്രതിനിധീകരിക്കുന്നുവെന്നും അതിനാല്‍ ദൈവത്തെ ആത്മാര്‍ത്ഥമായി സ്നേഹിക്കാന്‍ നിനക്കു സാധ്യമാണെന്നും നീ പറയുന്നുവെങ്കില്‍, നീ അഹങ്കാര വര്‍ത്തമാനം പറയുന്നവനും അസംബന്ധം പുലമ്പുന്നവനുമാകുന്നു. തങ്ങള്‍ ദൈവദൂതന്മാരാണെന്നാണ് ഇവരുടെ വിചാരം! മനുഷ്യന്‍റെ സഹജസ്വഭാവത്തിന് ദൈവത്തെ നേരിട്ട് പ്രതിനിധീകരിക്കാനുള്ള ശേഷിയില്ല. ദൈവത്താല്‍ പൂര്‍ണ്ണനാക്കപ്പെടുന്നതിലൂടെ മനുഷ്യന്‍ അവന്‍റെ സഹജഗുണം ഉപേക്ഷിക്കണം. അപ്പോള്‍ മാത്രമേ, അതായത്, ദൈവേച്ഛയ്ക്കനുസരിച്ച് പ്രവര്‍ത്തിക്കുന്നതിലൂടെ, ദൈവത്തിന്‍റെ ഉദ്ദേശ്യങ്ങള്‍ സഫലീകരിക്കുന്നതിലൂടെ, പരിശുദ്ധാത്മാവിന്‍റെ പ്രവര്‍ത്തനത്തിനു വിധേയമാകുന്നതിലൂടെ മാത്രമേ ഒരാളുടെ ജീവിതരീതി ദൈവത്താല്‍ അംഗീകരിക്കപ്പെടുകയുള്ളൂ. പരിശുദ്ധാത്മാവിനാല്‍ ഉപയോഗിക്കപ്പെടുന്ന വ്യക്തിക്കല്ലാതെ മറ്റൊരു മനുഷ്യനുംതന്നെ ദൈവത്തെ നേരിട്ട് പ്രതിനിധീകരിക്കാന്‍ സാദ്ധ്യമല്ല. എന്നാല്‍ ഇത്തരം ആളുകളുടെ പോലും സ്വഭാവവും ജീവിതരീതിയും പൂര്‍ണ്ണമായും ദൈവത്തെ പ്രതിനിധീകരിക്കുന്നുണ്ടെന്ന് പറയാന്‍ സാദ്ധ്യമല്ല. പരിശുദ്ധാത്മാവാണ് അവന്‍റെ ജീവിതരീതി നിയന്ത്രിക്കുന്നത് എന്നു മാത്രം പറയാം. അത്തരമൊരു വ്യക്തിയുടെ പ്രകൃതത്തിന് ദൈവത്തെ പ്രതിനിധീകരിക്കാന്‍ സാധ്യമല്ല.

 മനുഷ്യന്‍റെ സഹജസ്വഭാവം നിശ്ചയിച്ചത് ദൈവമാണെങ്കിലും, (ഇത് ചോദ്യം ചെയ്യാനാവില്ല, ഗുണകരമായ കാര്യമായി കരുതുകയും ചെയ്യാം), അതില്‍ സാത്താനും പ്രവര്‍ത്തിച്ചിട്ടുണ്ട്. അതിനാല്‍ മനുഷ്യന്‍റെ സഹജസ്വഭാവം മുഴുവനും സാത്താന്‍റെ സ്വഭാവമായി മാറുന്നു. ദൈവത്തിന്‍റെ സഹജസ്വഭാവം എന്നത് പ്രവൃത്തികള്‍ ചെയ്യുന്നതിലെ സത്യസന്ധത ആണെന്നും ഈ ഗുണം തങ്ങളിലും പ്രകടമാണെന്നും തങ്ങളുടെ സ്വഭാവവും ഇതേ പോലെയാണെന്നും അതിനാല്‍ തങ്ങളുടെ സഹജസ്വഭാവം ദൈവത്തെ പ്രതിനിധീകരിക്കുന്നുവെന്നും ചില വ്യക്തികള്‍ പറയുന്നു. ഇവര്‍ എന്തു തരം ആളുകളാണ്? കളങ്കിതമായ പൈശാചിക സ്വഭാവത്തിന് ദൈവത്തെ പ്രതിനിധീകരിക്കാന്‍ കഴിയുന്നതെങ്ങനെ? തങ്ങളുടെ സഹജസ്വഭാവം ദൈവത്തിന്‍റേതിന് തുല്യമാണെന്ന് പറയുന്നവര്‍ യഥാര്‍ത്ഥത്തില്‍ ദൈവത്തെയും പരിശുദ്ധാത്മാവിനെയും നിന്ദിക്കുകയാണ്! ദൈവത്തിന്‍റെ ഭൂമിയിലെ വേല കീഴടക്കലിന്‍റേത് മാത്രമാണെന്ന് പരിശുദ്ധാത്മാവിന്‍റെ പ്രവര്‍ത്തനരീതി വ്യക്തമാക്കുന്നു. അതിനാല്‍ മനുഷ്യന്‍റെ വിവിധതരം പൈശാചിക സ്വഭാവങ്ങള്‍ ഇനിയും തുടച്ചു മാറ്റപ്പെടേണ്ടതുണ്ട്. ഇപ്പോഴും മനുഷ്യന്‍ ജീവിക്കുന്നത് സാത്താന്‍റെ പ്രതിരൂപമായാണ്. അതാണ് നല്ലതെന്ന് മനുഷ്യന്‍ വിശ്വസിക്കുന്നു. അത് മനുഷ്യശരീരത്തിന്‍റെ പ്രവൃത്തികളെ പ്രതിനിധീകരിക്കുന്നു. കൂടുതല്‍ വ്യക്തമാക്കിയാല്‍, അത് സാത്താനെത്തന്നെ പ്രതിനിധീകരിക്കുന്നു. അതിന് ഒരിക്കലും ദൈവത്തെ പ്രതിനിധീകരിക്കാന്‍ സാധിക്കില്ല. സ്വര്‍ഗതുല്യമായ ജീവിതം ഭൂമിയില്‍ അനുഭവിക്കുന്ന അളവോളം ഒരാള്‍ ദൈവത്തെ സ്നേഹിച്ചാലും, അല്ലെങ്കില്‍ “ദൈവമേ, എനിക്ക് അങ്ങയെ സ്നേഹിച്ച് മതിയാകുന്നില്ല” എന്ന തരത്തിലുള്ള പ്രസ്താവനകള്‍ നടത്താന്‍ സാധിക്കുന്ന ഉന്നതമായ മണ്ഡലത്തില്‍ ഒരാള്‍ എത്തിയാലും, അയാള്‍ ദൈവത്തെപ്പോലെയാണ് ജീവിക്കുന്നതെന്നോ അല്ലെങ്കില്‍ ദൈവത്തെ പ്രതിനിധീകരിക്കുന്നുവെന്നോ പറയാന്‍ സാധിക്കില്ല. കാരണം മനുഷ്യന്‍റെ സത്ത ദൈവത്തിന്‍റേതിന് സമാനമല്ല. മനുഷ്യന് ഒരിക്കലും ദൈവതുല്യം ജീവിക്കാന്‍ സാധിക്കില്ല. ദൈവമാകാനും സാദ്ധ്യമല്ല. ദൈവം മനുഷ്യനോട് ആവശ്യപ്പെടുന്നതിന് അനുസരിച്ചു മാത്രമാണ് പരിശുദ്ധാത്മാവ് മനുഷ്യന്‍റെ ജീവിതരീതി നിയന്ത്രിക്കുന്നത്. 

 സാത്താന്‍റെ എല്ലാ പ്രവൃത്തികളും ചെയ്തികളും മനുഷ്യനില്‍ പ്രകടമാണ്. ഇന്ന് മനുഷ്യന്‍റെ എല്ലാ പ്രവൃത്തികളും ചെയ്തികളും സാത്താന്‍റെ ആവിഷ്കരണമാകുന്നു. അതിനാല്‍ അവയ്ക്കു ദൈവത്തെ പ്രതിനിധീകരിക്കാന്‍ സാദ്ധ്യമല്ല. സാത്താന്‍റെ മൂര്‍ത്തിമദ്ഭാവമാണ് മനുഷ്യന്‍. അതിനാല്‍ മനുഷ്യന്‍റെ സഹജസ്വഭാവത്തിന് ദൈവത്തിന്‍റെ സഹജസ്വഭാവത്തെ പ്രതിനിധീകരിക്കാന്‍ സാദ്ധ്യമല്ല. ചില ആളുകള്‍ സല്‍സ്വഭാവികളാണ്. ഇത്തരം വ്യക്തികളുടെ സ്വഭാവത്തില്‍ക്കൂടി ദൈവം ചില പ്രവൃത്തികള്‍ ചെയ്തേക്കാം. അവര്‍ ചെയ്യുന്ന പ്രവൃത്തികള്‍ നിയന്ത്രിക്കുന്നത് പരിശുദ്ധാത്മാവാണ് താനും. എന്നിട്ടും അവരുടെ സഹജഗുണത്തിന് ദൈവത്തെ പ്രതിനിധീകരിക്കാന്‍ സാധിക്കുന്നില്ല. അവരുടെ ഉള്ളില്‍ ഇപ്പോഴേ നിലനില്‍ക്കുന്നവയുടെ മേല്‍ പ്രവര്‍ത്തിച്ച് അവയെ വിപുലീകരിക്കുക എന്നതു മാത്രമാണ് അവര്‍ക്കു മേല്‍ ദൈവം ചെയ്യുന്ന പ്രവൃത്തി. ഭൂതകാല പ്രവാചകന്മാരാകട്ടെ, ദൈവം ഉപയോഗിച്ചവരാകട്ടെ, ആര്‍ക്കും അവനെ നേരിട്ട് പ്രതിനിധീകരിക്കാനാകില്ല. സാഹചര്യങ്ങള്‍ നിര്‍ബന്ധിക്കുമ്പോള്‍ മാത്രമാണ് ജനങ്ങള്‍ ദൈവത്തെ സ്നേഹിച്ചു തുടങ്ങുന്നത്. സ്വന്തം താൽപര്യപ്രകാരം സഹകരിക്കാന്‍ ആരും യത്നിക്കുന്നില്ല താനും. എന്താണ് ഗുണകരമായ കാര്യങ്ങള്‍? ദൈവത്തില്‍ നിന്നും നേരിട്ട് ഉറവെടുക്കുന്നതെല്ലാം തന്നെ ഗുണകരമാണ്. എന്നാല്‍ മനുഷ്യന്‍റെ സഹജസ്വഭാവം സാത്താന്‍റെ പ്രവര്‍ത്തനത്തിന് വിധേയമായതാണ്. അതിനാല്‍ത്തന്നെ അതിന് ദൈവത്തെ പ്രതിനിധീകരിക്കാന്‍ സാദ്ധ്യമല്ല. സ്നേഹം, കഷ്ടത അനുഭവിക്കാനുള്ള തീരുമാനം, ധാര്‍മ്മികത്വം, വിധേയത്വം, വിനയം, ദൈവാവതാരത്തിന്‍റെ ഗുപ്തസ്വഭാവം എന്നിവയ്ക്കു മാത്രമാണ് ദൈവത്തെ നേരിട്ട് പ്രതിനിധീകരിക്കാന്‍ സാധിക്കുക. അവന്‍ സാത്താന്‍റെ പ്രവര്‍ത്തനത്തിനു വിധേയമാകാതെ, പാപസ്വഭാവം കൂടാതെ ദൈവത്തില്‍ നിന്നും നേരിട്ട് അവതരിച്ചതാണ് ഇതിനുള്ള കാരണം. പാപക്കറ പുരണ്ടതിന് സദൃശമായ ശരീരം മാത്രമേ യേശുവിനുള്ളൂ. എന്നാല്‍ അവന്‍ പാപത്തെ പ്രതിനിധീകരിക്കുന്നില്ല. അതിനാല്‍ കുരിശുമരണം വഴി തന്‍റെ പ്രവൃത്തി പൂര്‍ത്തീകരിക്കുന്നതുവരേക്കും യേശു ചെയ്ത ചെയ്തികളും ഉച്ചരിച്ച വാക്കുകളും എന്തിന് കുരിശുമരണം തന്നെയും നേരിട്ടു ദൈവത്തെ പ്രതിനിധീകരിക്കുന്നു. പാപപങ്കിലമായ സ്വഭാവത്തോടു കൂടിയ ഒരാള്‍ക്കും ദൈവത്തെ പ്രതിനിധീകരിക്കാന്‍ കഴിയില്ലെന്നും മനുഷ്യന്‍റെ പാപം സാത്താനെയാണ് പ്രതിനിധീകരിക്കുന്നതെന്നും തെളിയിക്കാന്‍ യേശുവിന്‍റെ ഉദാഹരണം മാത്രം മതിയാകും. പാപം ദൈവത്തെ പ്രതിനിധീകരിക്കുന്നില്ല എന്നാണ് ഇതിന്‍റെ അര്‍ത്ഥം. ദൈവം പാപരഹിതനാകുന്നു. പരിശുദ്ധാത്മാവ് മനുഷ്യനില്‍ ചെയ്യുന്ന പ്രവൃത്തി പോലും പരിശുദ്ധാത്മാവിനാല്‍ നിയന്ത്രിക്കപ്പെടുന്നതായേ കരുതാന്‍ സാധിക്കൂ. അവ ദൈവനാമത്തില്‍ മനുഷ്യന്‍ ചെയ്യുന്നതാണെന്ന് കരുതാന്‍ സാധ്യമല്ല. പക്ഷേ മനുഷ്യനെ സംബന്ധിച്ചിടത്തോളം അവന്‍റെ പാപമോ സഹജസ്വഭാവമോ ദൈവത്തെ പ്രതിനിധീകരിക്കുന്നില്ല. പരിശുദ്ധാത്മാവ് മനുഷ്യനില്‍ പ്രവര്‍ത്തിച്ചിട്ടുള്ളതിനാലാണ് മനുഷ്യന് അവന്‍റെ ജീവിതരീതി പിന്തുടരാന്‍ സാധിക്കുന്നതെന്ന് ഇന്നു വരേക്കും പരിശുദ്ധാത്മാവ് മനുഷ്യനില്‍ ചെയ്തിട്ടുള്ള പ്രവൃത്തികള്‍ നിരീക്ഷിച്ചാല്‍ നമുക്ക് മനസ്സിലാക്കാന്‍ സാധിക്കും. പരിശുദ്ധാത്മാവിനാല്‍ ശാസിക്കപ്പെടുകയും അച്ചടക്കം ശീലിക്കപ്പെടുകയും ചെയ്തതിനു ശേഷവും സത്യത്തിന്‍റെ ജീവിതമാര്‍ഗ്ഗം പിന്തുടരാന്‍ വളരെ ചുരുക്കം ആളുകള്‍ക്കു മാത്രമേ സാധിക്കൂ. അതായത്, പരിശുദ്ധാത്മാവിന്‍റെ പ്രവൃത്തി മാത്രമാണ് സത്യം. മനുഷ്യന്‍റെ സഹകരണം എന്നൊന്നില്ല. ഇപ്പോള്‍ നിങ്ങള്‍ക്കിത് വ്യക്തമായി മനസ്സിലാക്കാന്‍ സാധിക്കുന്നുണ്ടോ? ഇതാണ് സത്യമെന്നിരിക്കെ, പരിശുദ്ധാത്മാവ് പ്രവര്‍ത്തിച്ചുകൊണ്ടിരിക്കെ, നിങ്ങള്‍ എത്ര കഠിനമായി ശ്രമിച്ചാലും ദൈവവുമായി സഹകരിക്കാനും നിങ്ങളുടെ കടമ നിര്‍വ്വഹിക്കാനും നിങ്ങള്‍ക്ക് എങ്ങനെയാണ് സാധിക്കുക?


മതസേവനം മലിനമുക്തം ആയിരിക്കണം

പ്രപഞ്ചത്തിലുടനീളമുള്ള തന്‍റെ പ്രവർത്തനത്തിന്‍റെ തുടക്കം മുതൽ, തന്നെ സേവിക്കാൻ ദൈവം അനവധി ആളുകളെ മുൻകൂട്ടി നിശ്ചയിച്ചിട്ടുണ്ട്. ജീവിതത്തിന്‍റെ നാനാതുറകളിൽ നിന്നുള്ളവർ അതിൽ ഉൾപ്പെടുന്നു. തന്‍റെ ഹിതം നിറവേറ്റുകയും ഭൂമിയിലെ തന്‍റെ വേല സുഗമമായി പൂർത്തീകരിക്കുകയും ചെയ്യുക എന്നതാണ് അവന്‍റെ ഉദ്ദേശ്യം; തന്നെ സേവിക്കാനുള്ളവരെ തിരഞ്ഞെടുക്കുമ്പോൾ ഇതാണ് ദൈവത്തിന്‍റെ ലക്ഷ്യം. ദൈവത്തെ സേവിക്കുന്ന ഓരോ വ്യക്തിയും അവന്‍റെഹിതം മനസ്സിലാക്കിയിരിക്കണം. ദൈവത്തിന്‍റെ ജ്ഞാനവും സർവ്വശക്തിയും ഭൂമിയിലെ അവന്‍റെ പ്രവർത്തനത്തെ ഭരിക്കുന്ന തത്ത്വങ്ങളും മനുഷ്യർക്കു കൂടുതൽ സ്പഷ്ടമാക്കുന്നതാണ് അവന്‍റെ ഈ പ്രവൃത്തി. തന്‍റെ പ്രവൃത്തികൾ ചെയ്യുന്നതിനും ആളുകളുമായി ഇടപഴകുന്നതിനും, അതുവഴി ആ പ്രവൃത്തികൾ കൂടുതൽ വ്യക്തമായി അവർ അറിയേണ്ടതിനുമാണ് യഥാർത്ഥത്തിൽ ദൈവം ഭൂമിയിൽ വന്നിരിക്കുന്നത്. ഇന്ന് നിങ്ങൾ, ഇക്കാണായ ആളുകളുടെ കൂട്ടം, അനുഭവസിദ്ധമായ ദൈവത്തെ സേവിക്കാൻ ഭാഗ്യമുള്ളവരാകുന്നു. ഇത് നിങ്ങൾക്ക് ഗണനാതീതമായ അനുഗ്രഹമാണ്—സത്യമായും നിങ്ങളെ ദൈവം ഉയർത്തിയിരിക്കുന്നു. തന്നെ സേവിക്കാൻ ഒരാളെ തിരഞ്ഞെടുക്കുമ്പോൾ, ദൈവം എപ്പോഴും തന്‍റെ തത്ത്വങ്ങൾ കണക്കിലെടുക്കുന്നു. ആളുകൾ കരുതുന്നതുപോലെ, ദൈവത്തെ സേവിക്കുക എന്നത് വെറുമൊരു അഭിനിവേശത്തിന്‍റെ വിഷയമല്ല. ആളുകൾ ദൈവത്തെ സേവിക്കുന്നത് അവർക്ക് അവന്‍റെ മാർഗനിർദേശം ഉള്ളതുകൊണ്ടാണ്, പരിശുദ്ധാത്മാവിന്‍റെ പ്രവർത്തനം അവരിൽ ഉള്ളതുകൊണ്ടാണ്, അവർ സത്യമാർഗംപിന്തുടരുന്നവർ ആയതുകൊണ്ടുമാണ്. ദൈവത്തെ സേവിക്കുന്ന എല്ലാവർക്കുമുള്ള ഏറ്റവും കുറഞ്ഞ ഉപാധികൾ ഇവയാണ്.

ദൈവത്തെ സേവിക്കുക ലളിതമായൊരു കാര്യമല്ല. ദുഷിച്ച മനോഭാവം മാറ്റാതിരിക്കുന്നവർക്ക് ഒരിക്കലും ദൈവത്തെ സേവിക്കാൻ കഴിയില്ല. നിങ്ങളുടെ മനോഭാവത്തെ ദൈവവചനം വിധിക്കുകയും ശിക്ഷിക്കുകയും ചെയ്തിട്ടില്ലെങ്കിൽ, നിങ്ങളുടെ ആ മനോഭാവം ഇപ്പോഴും സാത്താനെയാണ് പ്രതിനിധീകരിക്കുന്നത്. നിങ്ങളുടെ സദുദ്ദേശ്യത്തിന്‍റെ പുറത്താണ് നിങ്ങൾ ദൈവത്തെ സേവിക്കുന്നതെന്ന്, നിങ്ങളുടെ സേവനം സാത്താന്യ പ്രകൃതത്തിൽ അധിഷ്ഠിതമാണെന്ന് അതു തെളിയിക്കുന്നു. നിങ്ങളുടെ സ്വാഭാവിക പ്രകൃതത്തോടെയും വ്യക്തിഗത താത്പര്യങ്ങളോടെയുമാണ് നിങ്ങൾ ദൈവത്തെ സേവിക്കുന്നത്. എന്തിനേറെ പറയുന്നു, നിങ്ങൾ ചെയ്യാൻ ആഗ്രഹിക്കുന്ന കാര്യങ്ങൾ ദൈവത്തെ സന്തോഷിപ്പിക്കുന്നവ ആണെന്നും നിങ്ങൾ ചെയ്യാൻ ആഗ്രഹിക്കാത്ത കാര്യങ്ങൾ ദൈവം വെറുക്കുന്നവ ആണെന്നും നിങ്ങൾ എപ്പോഴും കരുതുന്നു; നിങ്ങൾ പൂർണമായും നിങ്ങളുടെ താത്പര്യങ്ങൾക്ക് അനുസൃതമായി മാത്രം പ്രവർത്തിക്കുന്നു. ഇതിനെ ദൈവസേവനം എന്നു പറയാമോ? ആത്യന്തികമായി, നിങ്ങളുടെ ജീവിതമനോഭാവത്തിൽ ചെറിയൊരു മാറ്റം പോലുമുണ്ടായിരിക്കില്ല; മറിച്ച്, നിങ്ങളുടെ സേവനം നിങ്ങളെ കൂടുതൽ മർക്കടമുഷ്ടിക്കാരനാക്കുകയും, അതുവഴി നിങ്ങളുടെ ദുഷിച്ച മനോഭാവം കൂടുതൽ രൂഢമൂലമാകുകയുമാണു ചെയ്യുക. അങ്ങനെ വരുമ്പോൾ, നിങ്ങളുടെ തന്നെ മനോഭാവത്തെ അടിസ്ഥാനമാക്കിയുള്ള സേവനത്തിൽനിന്ന് ഉരുത്തിരിയുന്ന, സ്വന്തം പ്രകൃതത്തിലും അനുഭവങ്ങളിലും അധിഷ്ഠിതമായ ദൈവസേവന നിയമങ്ങളാണ് നിങ്ങളിൽ രൂപംകൊള്ളുക. ഇതെല്ലാം മനുഷ്യന്‍റെ അനുഭവങ്ങളും പാഠങ്ങളുമാണ്. ലോകജീവിതം സംബന്ധിച്ച മനുഷ്യന്‍റെ തത്ത്വജ്ഞാനമാണിത്. ഇങ്ങനെയുള്ളവരെ പരീശന്മാരെന്നും മതാധികാരികളെന്നും തരംതിരിക്കാം. ഒരിക്കലും ഉണർന്ന് പശ്ചാത്തപിക്കുന്നില്ലെങ്കിൽ, അവർ തീർച്ചയായും അന്ത്യനാളുകളിൽ ജനങ്ങളെ വഞ്ചിക്കുന്ന കള്ളക്രിസ്തുമാരിലേക്കും അന്തിക്രിസ്തുമാരിലേക്കും തിരിയും. ഇപ്പറഞ്ഞ കള്ളക്രിസ്തുമാരും അന്തിക്രിസ്തുമാരും അത്തരക്കാരുടെ ഇടയിൽനിന്നു ഉയർന്നുവരും. ദൈവത്തെ സേവിക്കുന്നവർ സ്വന്തം പ്രകൃതം പിന്തുടരുകയും സ്വഹിതപ്രകാരം പ്രവർത്തിക്കുകയും ചെയ്യുകയാണെങ്കിൽ, അവർ എപ്പോൾ വേണമെങ്കിലും പുറത്താക്കപ്പെടാം. ദൈവസേവനത്തിന്‍റെ അനേക വർഷത്തെ പരിചയസമ്പത്ത് അപരന്‍റെ ഹൃദയം കീഴടക്കാനും അവരോടു പ്രസംഗിക്കാനും അവരെ നിയന്ത്രിക്കാനും ഉന്നതമായി നിലകൊള്ളാനും ഉപയോഗിക്കുന്നവർ—ഒരിക്കലും പശ്ചാത്തപിക്കാത്തവർ, പാപങ്ങൾ ഏറ്റുപറയാത്തവർ, സ്ഥാനമാനങ്ങൾ കൊണ്ടുള്ള നേട്ടങ്ങൾ ഉപേക്ഷിക്കാത്തവർ—ദൈവത്തിനു മുന്നിൽ വീണുപോകും. അവരെല്ലാം പൗലോസിനെപ്പോലുള്ളവരാണ്, മൂപ്പവകാശത്തിൽ അഹങ്കരിക്കുകയും യോഗ്യതകൾ‌ പ്രദർശിപ്പിക്കുകയും ചെയ്യുന്നവരാണ്. ഇതുപോലുള്ള ആളുകളെ ദൈവം പൂർണതയിലേക്കു കൊണ്ടുവരില്ല. അത്തരം സേവനം ദൈവത്തിന്‍റെ പ്രവർത്തനങ്ങൾക്കു പ്രതിബന്ധമാകുന്നു. ആളുകൾ എപ്പോഴും പഴയ കാര്യങ്ങളിൽ പറ്റിക്കിടക്കുന്നു. അവർ ഭൂതകാലത്തിന്‍റെ സങ്കല്പങ്ങളോടും പോയകാലത്തെ എല്ലാത്തിനോടും കൂറു പുലർത്തുന്നു. അവരുടെ സേവനത്തിന് വലിയൊരു പ്രതിബന്ധമാണിത്. നിങ്ങൾക്ക് അവയെ തള്ളിക്കളയാൻ കഴിയുന്നില്ലെങ്കിൽ‌, അവ ജീവിതകാലം മുഴുവൻ നിങ്ങളെ ശ്വാസംമുട്ടിച്ചുകൊണ്ടിരിക്കും. ഓടിയോടി കാലൊടിഞ്ഞാലും പണിയെടുത്ത് നടുവൊടിഞ്ഞാലും ദൈവസേവനത്തിൽ രക്തസാക്ഷിയായാൽ പോലും ദൈവം നിങ്ങളെ തെല്ലും പ്രകീർത്തിക്കില്ല. മറിച്ച്, നിങ്ങൾ ദുഷ്പ്രവർത്തിക്കാരൻ ആണെന്ന് അവൻ പറയും.

മതചിന്തകൾ ഇല്ലാത്തവരും പഴയ വ്യക്തിത്വം മാറ്റാൻ തയ്യാറുള്ളവരും സരളമായ ഹൃദയത്തോടെ ദൈവത്തെ അനുസരിക്കുന്നവരുമായവരെ ദൈവം ഇന്നു തുടങ്ങി മുറപ്രകാരം പരിപൂർണ്ണരാക്കും. ദൈവവചനത്തിനായി അതിയായി കാംക്ഷിക്കുന്നവരെ അവൻ തികവുറ്റവരാക്കും. ഈ വ്യക്തികൾ മുന്നോട്ട് വന്ന് ദൈവത്തെ സേവിക്കണം. ദൈവത്തിൽ അനന്തമായ സമൃദ്ധിയും അതിരുകളില്ലാത്ത ജ്ഞാനവുമുണ്ട്. അവിടുത്തെ അതിശയകരമായ പ്രവർത്തനവും അമൂല്യമായ വാക്കുകളും ഇതിലും വലിയ ജനസഞ്ചയം ആസ്വദിക്കാനായി കാത്തിരിക്കുന്നു. അങ്ങനെ വരുമ്പോൾ, മതചിന്തയുള്ളവർക്കും മൂപ്പവകാശത്തിനായി വാദിക്കുന്നവർക്കും സ്വയം മാറ്റിനിർത്താൻ കഴിയാത്തവർക്കും ഈ പുതിയ കാര്യങ്ങൾ അംഗീകരിക്കാൻ ബുദ്ധിമുട്ട് തോന്നുന്നു. അവരെ പൂർണരാക്കാൻ പരിശുദ്ധാത്മാവിന് അവസരമേയില്ല. ഒരുവൻ അനുസരിക്കാൻ തീരുമാനിച്ചിട്ടില്ലെങ്കിൽ, ദൈവവചനങ്ങൾക്കായി ദാഹിക്കുന്നില്ലെങ്കിൽ, ഈ പുതിയ കാര്യങ്ങൾ അംഗീകരിക്കാൻ അവർക്കു മാർഗങ്ങളില്ല; അവർ കൂടുതൽ കൂടുതൽ മത്സരബുദ്ധികളാകും, കൂടുതൽ കൂടുതൽ കൗശലക്കാരാകും, അങ്ങനെ വഴിപിഴച്ചുപോകുകയും ചെയ്യും. തന്നെ സത്യമായി സ്നേഹിക്കുന്നവരും പുതിയ വെളിച്ചം അംഗീകരിക്കുന്നവരുമായ കൂടുതലാളുകളെ ഇപ്പോൾ ദൈവം തന്‍റെ പ്രവൃത്തിയിലൂടെ ഉയർത്തിക്കൊണ്ടു വരുകയും മൂപ്പവകാശത്തിൽ ഊറ്റംകൊള്ളുന്ന മതാധികാരികളെ പൂർണ്ണമായി വെട്ടിമാറ്റുകയും ചെയ്യും; മാറ്റത്തെ മർക്കടമുഷ്ടിയോടെ എതിർക്കുന്ന ഒരാളെപ്പോലും അവനാവശ്യമില്ല. ഇവരിലൊരാളാകാൻ നിങ്ങൾ ആഗ്രഹിക്കുന്നുണ്ടോ? നിങ്ങൾ സേവനം ചെയ്യുന്നത് സ്വന്തം താത്പര്യം അനുസരിച്ചാണോ അതോ ദൈവഹിതപ്രകാരം ആണോ? ഇത് നിങ്ങൾ തിരിച്ചറിയേണ്ട കാര്യമാണ്. നിങ്ങളൊരു മതാധികാരിയാണോ, അതോ ദൈവം പൂർണത നൽകുന്ന ഒരു നവജാത ശിശുവാണോ? പരിശുദ്ധാത്മാവിനാൽ പ്രകീർത്തിക്കപ്പെടാവുന്ന എന്തുമാത്രമുണ്ട് നിങ്ങളുടെ സേവനത്തിൽ? ദൈവം ഓർത്തിരിക്കാൻ പോലും മെനക്കെടാത്ത എന്തുമാത്രമുണ്ട് അതിൽ? അനേക വർഷങ്ങളുടെ സേവനം നിങ്ങളുടെ ജീവിതത്തിൽ വരുത്തിയ മാറ്റത്തിന് എത്ര വൈപുല്യമുണ്ട്? ഇതിനെക്കുറിച്ചെല്ലാം നിങ്ങൾക്ക് വ്യക്തതയുണ്ടോ? നിങ്ങൾ സത്യവിശ്വാസിയാണെങ്കിൽ, നിങ്ങൾ നിങ്ങളുടെ പഴയ മതചിന്തകൾ കൈവെടിയുകയും പുതിയൊരു മാർഗത്തിൽ കൂടുതൽ മികവോടെ ദൈവത്തെ സേവിക്കുകയും ചെയ്യും. എഴുന്നേൽക്കാൻ ഇനിയും വൈകിയിട്ടില്ല. പഴയ മതസങ്കല്പങ്ങൾക്ക് ഒരു മനുഷ്യായുസ്സ് മുഴുവൻ വൃഥാവിലാക്കാൻ കഴിയും. ഒരു വ്യക്തി ആർജിക്കുന്ന അനുഭവങ്ങൾ അവനെ ദൈവത്തിൽനിന്ന് അകറ്റാനും സ്വന്തമായ രീതിയിൽ പ്രവർത്തിക്കാനും ഇടയാക്കിയെന്നിരിക്കും. അത്തരം കാര്യങ്ങളെ നിങ്ങൾ മാറ്റിവയ്ക്കുന്നില്ലെങ്കിൽ, അവ നിങ്ങളുടെ ജീവിതത്തിലെ വളർച്ചയ്ക്ക് വിലങ്ങുതടിയായി മാറും. തന്നെ സേവിക്കുന്നവരെ ദൈവം എപ്പോഴും തികവുറ്റവരാക്കുന്നു, അവരെ നിസ്സാരമായി തള്ളിക്കളയുന്നുമില്ല. നിങ്ങൾ ദൈവവചനത്തിന്‍റെ ന്യായവിധിയും ശിക്ഷയും യഥാർത്ഥത്തിൽ അംഗീകരിച്ചാൽ, പഴയ മതാചാരങ്ങളും ചിട്ടകളും മാറ്റിവയ്ക്കാൻ നിങ്ങൾക്കു കഴിഞ്ഞാൽ, ഇന്നത്തെ ദൈവവചനങ്ങളെ അളക്കാൻ പഴയ മതവിശ്വാസങ്ങൾ ഉപയോഗിക്കുന്നതു നിർത്താനായാൽ മാത്രമേ നിങ്ങൾക്കൊരു ഭാവിയുണ്ടാകൂ. എന്നാൽ, നിങ്ങൾ പഴയ കാര്യങ്ങളോടാണ് കൂറു പുലർത്തുന്നതെങ്കിൽ, നിങ്ങളിപ്പോഴും അവയെല്ലാം അമൂല്യമായി കരുതുന്നുണ്ടെങ്കിൽ, നിങ്ങളെ രക്ഷിക്കാൻ‌ പിന്നെയൊരു വഴിയും ശേഷിക്കുന്നില്ല. അത്തരക്കാരെ ദൈവം ഒട്ടും ശ്രദ്ധിക്കുന്നില്ല. നിങ്ങൾ‌ യഥാർത്ഥത്തിൽ പൂർണ്ണത ആഗ്രഹിക്കുന്നുണ്ടെങ്കിൽ, പഴയതെല്ലാം പൂർണ്ണമായി കൈവെടിയാനും നിങ്ങൾ നിശ്ചയിക്കേണ്ടിയിരിക്കുന്നു. മുമ്പ് ചെയ്‌തിരുന്നത് ശരിയായിരുന്നാലും, അതെല്ലാം ദൈവത്തിന്‍റെ പ്രവൃത്തി ആയിരുന്നാലും, അവ കൈവെടിയാനും അവയോടു പറ്റിനിൽക്കുന്നത് അവസാനിപ്പിക്കാനും നിങ്ങൾക്കു കഴിയണം. അതെല്ലാം വ്യക്തമായും പരിശുദ്ധാത്മാവ് നേരിട്ടു ചെയ്ത അതിന്‍റെ പ്രവൃത്തികൾ ആയിരുന്നാലും ഇന്നു നിങ്ങൾക്കതെല്ലാം കൈവെടിയാൻ കഴിയണം. നിങ്ങൾ അതിൽത്തന്നെ മുറുകെപ്പിടിച്ചിരിക്കാൻ പാടില്ല. അതാണ് ദൈവത്തിന് ആവശ്യം. എല്ലാം നവീകരിക്കണം. ദൈവത്തിന്‍റെ വേലയിലും ദൈവത്തിന്‍റെ വചനങ്ങളിലും പോയ കാലത്തെ കാര്യങ്ങളെക്കുറിച്ച് അവൻ പരാമർശിക്കുന്നില്ല, പഴയ രേഖകൾ ചികഞ്ഞു പോകുന്നുമില്ല; ദൈവം എപ്പോഴും പുതുമയുള്ളവനാണ്, ഒരിക്കലും പഴഞ്ചനല്ല. തന്‍റെ ഭൂതകാല വചനങ്ങളിൽ കടിച്ചുതൂങ്ങുന്നവനുമല്ല. ദൈവം ഒരു പ്രത്യേക ചട്ടവും പിന്തുടരുന്നില്ലെന്നും ഇതിനാൽ വ്യക്തമാകുന്നു. അതിനാൽ, ഒരു മനുഷ്യനെന്ന നിലയിൽ നിങ്ങൾ എപ്പോഴും പഴയ കാര്യങ്ങളോട് ഒട്ടിനിൽക്കുകയും അവയെ പോകാൻ അനുവദിക്കാതിരിക്കുകയും ആസൂത്രിതമായും കണിശമായും അവയെ പ്രയോഗത്തിൽ വരുത്തുകയും ചെയ്തുകൊണ്ടിരിക്കുകയും, അതേസമയം, ദൈവം തന്‍റെ പ്രവൃത്തികൾക്ക് മുമ്പത്തെപോല പഴയ മാർഗങ്ങൾ ഉപയോഗിക്കാതിരിക്കുകയും ചെയ്യുമ്പോൾ, നിങ്ങളുടെ വാക്കുകളും പ്രവൃത്തികളും തടസ്സങ്ങൾ ആവുകയല്ലേ? നിങ്ങൾ ദൈവത്തിന്‍റെ ശത്രുവായിമാറിയിരിക്കുകയല്ലേ? ഈ പഴയ കാര്യങ്ങളുടെ പേരിൽ നിങ്ങളുടെ മുഴുജീവിതവും തകർന്നു തരിപ്പണമാകാൻ നിങ്ങൾ അനുവദിക്കുമോ? ഈ പഴയ കാര്യങ്ങൾ നിങ്ങളെ ദൈവത്തിന്‍റെ പ്രവർത്തനങ്ങൾക്കു വിലങ്ങുതടി ആകുന്ന ഒരാളാക്കിമാറ്റും. അങ്ങനെയുള്ള ആളാകാനാണോ നിങ്ങൾ ആഗ്രഹിക്കുന്നത്? നിങ്ങൾ സത്യമായും അതാഗ്രഹിക്കുന്നില്ലെങ്കിൽ, ചെയ്തുകൊണ്ടിരിക്കുന്നത് പെട്ടെന്നു നിർത്തുക, തിരിഞ്ഞുവരുക; എല്ലാം പുതിയതായി തുടങ്ങുക. നിങ്ങളുടെ പഴയ സേവനത്തെ ദൈവം മനസ്സിൽ വെക്കില്ല.


നിങ്ങൾ ദൈവത്തിലുള്ള വിശ്വാസത്തോടെ അവനെ അനുസരിക്കണം

നിങ്ങള്‍ ദൈവത്തില്‍ വിശ്വസിക്കുന്നത് എന്തുകൊണ്ടാണ്? മിക്കവാറും ആളുകളെ ഈ ചോദ്യം ആശയക്കുഴപ്പത്തിലാക്കും. അവര്‍ക്ക് എല്ലായ്പ്പോഴും അനുഭവത്തിലുള്ള ദൈവത്തെയും സ്വര്‍ഗ്ഗത്തിലുള്ള ദൈവത്തെയും സംബന്ധിച്ചു വ്യത്യസ്തങ്ങളായ കാഴ്ചപ്പാടുകള്‍ ഉണ്ടാവും. അതിനര്‍ത്ഥം, അവര്‍ ദൈവത്തില്‍ വിശ്വസിക്കുന്നത് ദൈവത്തെ അനുസരിക്കാനല്ല, മറിച്ച്, എന്തെങ്കിലും നേട്ടങ്ങള്‍ ലഭിക്കാന്‍ വേണ്ടി അല്ലെങ്കിൽ ദുരന്തങ്ങള്‍ മൂലമുണ്ടാവുന്ന ദുരിതങ്ങളില്‍ നിന്ന് രക്ഷ കിട്ടാന്‍ വേണ്ടി ആയിരിക്കും. അതിനായി അവര്‍ അല്‍പ്പമൊക്കെ അനുസരണയുള്ളവരായിരിക്കും. അവരുടെ അനുസരണം ഉപാധികളോടെയാണ്. അത് സ്വന്തം നേട്ടങ്ങള്‍ക്ക് വേണ്ടിയാണ്. അതിനാല്‍തന്നെ അനുസരിക്കാൻ അവര്‍ നിര്‍ബന്ധിതരാകുന്നു. അപ്പോൾ, നിങ്ങള്‍ ദൈവത്തില്‍ വിശ്വസിക്കുന്നത് എന്തുകൊണ്ടാണ്? നിങ്ങളുടെ നേട്ടങ്ങള്‍ക്കും ഭാവിക്കും വേണ്ടി മാത്രമാണെങ്കില്‍ പിന്നെ നിങ്ങള്‍ വിശ്വാസിയല്ലാതാവുന്നതാണ് നല്ലത്. ഇത്തരം വിശ്വസം സ്വയം വഞ്ചിക്കലാണ്, സ്വയം സമാശ്വസിപ്പിക്കലാണ്, സ്വയം പ്രശംസിക്കലാണ്. നിങ്ങളുടെ വിശ്വാസം ദൈവത്തോടുള്ള അനുസരണം എന്ന അടിത്തറയില്‍ പടുത്തുയര്‍ത്തിയതല്ല എങ്കില്‍, നിങ്ങള്‍ ദൈവനിഷേധത്തിന് അന്തിമമായി ശിക്ഷിക്കപ്പെടും. വിശാസത്തോടെ ദൈവത്തെ അനുസരിക്കാന്‍ തയ്യാറാകാത്തവര്‍ എല്ലാവരും ദൈവത്തെ നിഷേധിക്കുന്നവരാണ്. മനുഷ്യര്‍ സത്യത്തെ തേടണമെന്ന് ദൈവം ആവശ്യപ്പെടുന്നു. അവര്‍ അവന്‍റെ വചനത്തിനായി ദാഹിക്കണം, അവന്‍റെ വചനങ്ങൾ അവർ ഭക്ഷിക്കുകയും പാനം ചെയ്യുകയും വേണം, അത് പ്രവൃത്തികളില്‍ പ്രതിഫലിക്കണം എന്ന് അവന്‍ ആവശ്യപ്പെടുന്നു. അപ്രകാരം അവര്‍ക്ക് ദൈവത്തോട് അനുസരണം കൈവരിക്കാന്‍ കഴിയും. നിങ്ങളുടെ യഥാര്‍ത്ഥ ഉദ്ദേശ്യം അവയാണെങ്കില്‍, ദൈവം നിങ്ങളെ കൈപിടിച്ചുയര്‍ത്തൂം, നിങ്ങളില്‍ കൃപ ചൊരിയും. ഇത് സംശയാതീതമാണ്, മാറ്റമില്ലാത്തതാണ്. ദൈവത്തെ അനുസരിക്കുകയല്ല നിങ്ങളുടെ ഉദ്ദേശ്യം എങ്കില്‍, നിങ്ങള്‍ക്ക് മറ്റെന്തെങ്കിലും ലക്ഷ്യങ്ങളാണ് ഉള്ളതെങ്കില്‍, നിങ്ങള്‍ ദൈവത്തിന്നു മുന്‍പാകെ പറയുന്നതും പ്രവർത്തിക്കുന്നതുമെല്ലാം—നിങ്ങളുടെ പ്രാര്‍ത്ഥനകളും ഓരോ പ്രവൃത്തിയും—ദൈവനിഷേധമാകും. നിങ്ങള്‍ സൗമ്യതയുള്ളവനും മൃദു ഭാഷിയുമാകാം, നിങ്ങളുടെ ഓരോ പ്രവൃത്തിയും ഭാവവും ശരിയാണെന്ന് തോന്നിപ്പിക്കുന്നതാകാം, നിങ്ങള്‍ അനുസരണമുള്ളവനെ പോലെ കാണപ്പെടുന്നുണ്ടാകാം. പക്ഷേ, നിങ്ങളുടെ ഉദ്ദേശ്യവും ദൈവവിശ്വാസത്തെ കുറിച്ചുള്ള കാഴ്ചപ്പാടും കാരണം നിങ്ങള്‍ ചെയ്യുന്നതെല്ലാം ദൈവനിഷേധമാകുന്നു. നിങ്ങള്‍ ചെയ്യുന്നതെല്ലാം ദുഷ്കര്‍മ്മമാകുന്നു. ആടുകളെ പോലെ അനുസരണയുള്ളവര്‍ എന്നു തോന്നിക്കുന്ന പലരും ഹൃദയത്തില്‍ ദുഷ്ട ലാക്കുള്ളവരാണ്. അവര്‍ ആട്ടിന്‍ തോലിട്ട ചെന്നായ്ക്കളാണ്. അവര്‍ ദൈവത്തെ പ്രത്യക്ഷമായി നിഷേധിക്കുന്നു. ദൈവം അത്തരക്കാരെ ആരെയും വെറുതെ വിടുകയില്ല. പരിശുദ്ധാത്മാവ് അവരെ ഓരോരുത്തരെയും തുറന്നുകാട്ടും. കപടഭക്തിക്കാരായ സകലരും പരിശുദ്ധാത്മാവിനാല്‍ വെറുക്കപ്പെടുകയും നിരാകരിക്കപ്പെടുകയും ചെയ്യുമെന്ന് സകലരുടെയും മുമ്പാകെ അതു പ്രകടമാക്കും. ഭയപ്പെടേണ്ട; ദൈവം അവരെ ഓരോരുത്തരെയും വിധിക്കുകയും ശിക്ഷിക്കുകയും ചെയ്യും.

ദൈവത്തില്‍ നിന്നുള്ള ഈ പുതിയ വെളിച്ചം സ്വീകരിക്കുവാന്‍ നിങ്ങള്‍ക്ക് കഴിയുന്നില്ലെങ്കില്‍ , ദൈവം ഇന്നു ചെയ്യുന്ന പ്രവൃത്തികള്‍ മനസ്സിലാക്കാന്‍ കഴിയുന്നില്ലെങ്കില്‍, അത് കണ്ടെത്തുവാൻ ആഗ്രഹിക്കുന്നില്ലെങ്കില്‍, അതിനെ സംശയിക്കുന്നു എങ്കില്‍, അതിനെ സൂക്ഷ്മശോധന ചെയ്യാന്‍ ഒരുങ്ങുന്നുവെങ്കില്‍, നിങ്ങള്‍ക്ക് ദൈവത്തെ അനുസരിക്കാനുള്ള മനസ്സില്ല എന്നാണ് അര്‍ത്ഥം. ഇന്നിന്‍റെ വെളിച്ചം നിങ്ങള്‍ക്ക് മുന്നില്‍ തെളിയുന്ന സമയത്ത് നിങ്ങള്‍ ഇന്നലെയുടെ വെളിച്ചത്തെ മാത്രം വിലമതിക്കുകയും ദൈവത്തിന്‍റെ പുതിയ പ്രവര്‍ത്തനത്തെ എതിര്‍ക്കുകയുമാണ് ചെയ്യുന്നതെങ്കിൽ, നിങ്ങളൊരു ബുദ്ധിശൂന്യനാണ്, ദൈവത്തെ മനഃപൂർവം എതിർക്കുന്നവരിൽ ഒരുവനാണ്. പുതിയ വെളിച്ചത്തെ വിലമതിക്കുകയും അതിനെ സ്വീകരിച്ച് പ്രയോഗത്തില്‍ കൊണ്ടുവരുകയും ആണ് ദൈവത്തെ അനുസരിക്കുന്നതിലെ സുപ്രധാന കാര്യം. അതു മാത്രമാണ് ശരിയായ അനുസരണം. ദൈവത്തെ കാംക്ഷിക്കുവാന്‍ മനസ്സില്ലാത്തവര്‍, ബോധപൂര്‍വ്വം ദൈവത്തില്‍ സ്വയം സമര്‍പ്പിക്കാന്‍ കഴിവില്ലാത്തവരാണ്. അവരുടെ താല്‍ക്കാലിക സംതൃപ്തിയും തല്‍സ്ഥിതിയും നിമിത്തം അവര്‍ക്ക് ദൈവത്തെ എതിർക്കാൻ മാത്രമേ കഴിയുന്നുള്ളൂ. മുൻപ് ലഭിച്ച കാര്യങ്ങളാൽ ബാധിക്കപ്പെട്ടവരാകയാല്‍ ആണ് അവര്‍ക്ക് ദൈവത്തെ അനുസരിക്കാന്‍ കഴിയാതാവുന്നത്. മുന്‍പ് ഉണ്ടായിരുന്ന കാര്യങ്ങള്‍ ആളുകളില്‍ ദൈവത്തെ കുറിച്ച് പലതരം ധാരണകളും സങ്കല്‍പ്പങ്ങളും പകര്‍ന്നുനല്‍കി. അവരുടെ മനസ്സുകളില്‍ അവ ദൈവത്തിന്‍റെ പ്രതിരൂപമായി മാറുകയും ചെയ്തു. അതിനാല്‍ അവര്‍ വിശ്വസിക്കുന്നത് അവരുടെതന്നെ ധാരണകളും അവരുടെ സങ്കല്‍പ്പ മാനദണ്ഡങ്ങളും ആണ്. ഇന്ന് യഥാര്‍ത്ഥ പ്രവൃത്തികള്‍ ചെയ്യുന്ന ദൈവത്തെ, നിങ്ങളുടെ സങ്കല്‍പ്പത്തിലെ ദൈവത്തോട് താരതമ്യം ചെയ്ത് അളക്കാന്‍ ശ്രമിച്ചാല്‍, നിങ്ങളുടെ വിശ്വാസം സാത്താനില്‍ നിന്നു വന്നതായിരിക്കും. നിങ്ങളുടെ തന്നെ മുന്‍ഗണനകളാല്‍ കളങ്കിതമായിരിക്കും—ദൈവത്തിന് ഇത്തരം വിശ്വാസം ആവശ്യമില്ല. അവരുടെ യോഗ്യതകള്‍ എത്ര വലുതായാലും ശരി, അവർ എത്രതന്നെ സമര്‍പ്പിതരായാലും ശരി—ദൈവസേവനത്തിനായി അവര്‍ ജീവിതം മുഴുവന്‍ അര്‍പ്പിക്കുകയോ രക്തസാക്ഷികളാകുകയോ ചെയ്താൽ പോലും—ഇത്തരം വിശ്വാസമുള്ള ആളുകളെ ദൈവം ഒരിക്കലും അംഗീകരിക്കുന്നില്ല. ദൈവം അവരുടെമേൽ അല്പം കൃപ ചെരിയുകയും അത് കുറച്ചുകാലത്തേക്ക് മുഴുവന്‍ അനുഭവിക്കാനായി അനുവദിക്കുകയും ചെയ്യുന്നു. ഇത്തരം ആളുകള്‍ക്ക് സത്യത്തെ പ്രവൃത്തിയിലേക്ക് കൊണ്ടുവരാന്‍ കഴിയില്ല. പരിശുദ്ധാത്മാവ് അവരുടെയുള്ളിൽ പ്രവര്‍ത്തിക്കുന്നില്ല. ദൈവം ക്രമേണ അവരെയെല്ലാം പുറന്തള്ളും. ചെറുപ്പക്കാരായാലും വൃദ്ധരായാലും, വിശ്വാസപൂര്‍വ്വം ദൈവത്തെ അനുസരിക്കാത്ത, മനസ്സില്‍ തെറ്റായ ഉദ്ദേശ്യങ്ങള്‍ ഉള്ള ആളുകള്‍ എതിർക്കുകയും തടസ്സപ്പെടുത്തുകയും ചെയ്യുന്നവരാണ്. അത്തരം ആളുകളെ ദൈവം പുറന്തള്ളും എന്ന കാര്യത്തില്‍ സംശയമില്ല. ചിലര്‍ ദൈവത്തോട് അൽപ്പം പോലും അനുസരണയില്ലാത്തവരും വെറുതെ ദൈവനാമം പറയുന്നവരുമാണ്. അവര്‍ക്ക് ദൈവത്തിന്‍റെ സ്നേഹത്തെയും ദയയെയും കുറിച്ച് ചില ധാരണകളുണ്ട്, പക്ഷേ അവര്‍ പരിശുദ്ധാത്മാവിനൊപ്പം ഗതിവേഗം ചെയ്യുന്നില്ല, പരിശുദ്ധാത്മാവ് ഇപ്പോള്‍ ചെയ്യുന്ന പ്രവര്‍ത്തനങ്ങളെയും വചനങ്ങളെയും അനുസരിക്കുന്നില്ല. ദൈവത്തിന്‍റെ കൃപയിലാണ് ജീവിക്കുന്നതെങ്കിലും അത്തരക്കാരെ ദൈവം വീണ്ടെടുക്കുകയോ പൂർണരാക്കുകയോ ചെയ്യുകയില്ല. ആളുകളുടെ അനുസരണത്തിലൂടെ, അവർ ദൈവത്തിന്‍റെ വചനങ്ങൾ ഭക്ഷിക്കുകയും പാനം ചെയ്യുകയും ആസ്വദിക്കുകയും ചെയ്യുന്നതിലൂടെ, ജീവിതയാതനകളിലൂടെ, ശുദ്ധീകരണത്തിലൂടെ ഒക്കെയാണ് ദൈവം അവരെ പരിപൂര്‍ണ്ണരാക്കുന്നത്. ഇപ്രകാരമുള്ള വിശ്വാസത്തിലൂടെയാണ് ആളുകളുടെ മനോഭാവം മാറുക. അപ്പോൾ മാത്രമേ അവർക്ക് ദൈവത്തിന്‍റെ പരമമായ ജ്ഞാനം പ്രാപ്യമാകുകയുള്ളൂ. ദൈവത്തിന്‍റെ കൃപയില്‍ ജീവിക്കുന്നതുകൊണ്ട് മാത്രം തൃപ്തരാകാതെ, സത്യത്തിനായി തീവ്രമായി അഭിലഷിക്കുകയും അതു തേടുകയും ചെയ്യുക എന്നതാണ് ബോധപൂർവം ദൈവത്തെ അനുസരിക്കുക എന്നതിന്‍റെ അർഥം. ഇത്തരത്തിലുള്ള വിശ്വാസമാണ് ദൈവം ആഗ്രഹിക്കുന്നത്. ദൈവത്തിന്‍റെ കൃപ അനുഭവിക്കുക മാത്രം ചെയ്യുന്നവരെ പരിപൂര്‍ണ്ണരാക്കാനോ പരിവർത്തനം ചെയ്യാനോ കഴിയില്ല. അവരുടെ ദൈവഭക്തിയും അനുസരണവും സ്നേഹവും ക്ഷമയുമെല്ലാം ഉപരിപ്ലവമാണ്. ദൈവത്തിന്‍റെ കൃപ അനുഭവിക്കുക മാത്രം ചെയ്യുന്നവര്‍ക്ക് യഥാര്‍ത്ഥത്തില്‍ ദൈവത്തെ അറിയാന്‍ കഴിയില്ല. ഇനി അറിഞ്ഞാൽതന്നെ ആ അറിവ് ഉപരിപ്ലവമായിരിക്കും. അവര്‍ “ദൈവം മനുഷ്യനോട് സ്നേഹമുള്ളവനാണ്” അല്ലെങ്കിൽ “ദൈവം മനുഷ്യനോട് അനുകമ്പയുള്ളവനാണ്” എന്നൊക്കെ പറയും. അത് മനുഷ്യ ജീവിതത്തെ പ്രതിനിധീകരിക്കുന്നില്ല, അവർക്കു ദൈവത്തെ ശരിയായി അറിയാം എന്നതിന്‍റെ തെളിവുമല്ല. ദൈവത്തിന്‍റെ വചനങ്ങൾ ആളുകളെ ശുദ്ധീകരിക്കുന്ന സമയത്ത്, അല്ലെങ്കിൽ അവന്‍റെ പരീക്ഷകൾ അവരുടെമേൽ വരുന്ന സമയത്ത്, അവര്‍ക്ക് ദൈവത്തെ അനുസരിക്കാനാവുന്നില്ലെങ്കില്‍ —ആ സമയത്ത് അവര്‍ സംശയാലുക്കളായി വീണുപോകുന്നെങ്കിൽ—അവര്‍ തീരെ അനുസരണയില്ലാത്തവരാണ്. അവര്‍ക്കുള്ളില്‍ ദൈവവിശ്വാസത്തെ സംബന്ധിച്ചു ഒട്ടേറെ നിയമങ്ങളും നിയന്ത്രണങ്ങളും ഉണ്ട്. വര്‍ഷങ്ങളായി പതിഞ്ഞുപോയ വിശ്വാസങ്ങള്‍ മൂലം ഉണ്ടായ പഴയ അനുഭവങ്ങളുണ്ട്. അല്ലെങ്കിൽ ബൈബിളിനെ ആധാരമാക്കിയുള്ള വിവിധ സിദ്ധാന്തങ്ങളുണ്ട്. ഇത്തരം ആളുകള്‍ക്ക് ദൈവത്തെ അനുസരിക്കാന്‍ കഴിയുമോ? ഇവരുടെ മനസ്സുകളില്‍ നിറയെ മാനുഷിക കാര്യങ്ങളാണ്. അവര്‍ക്കെങ്ങനെ ദൈവത്തെ അനുസരിക്കാന്‍ കഴിയും? അവരുടെ അനുസരണം വ്യക്തിപരമായ താല്‍പര്യങ്ങളെ അടിസ്ഥാനമാക്കിയുള്ളതാണ്–അത്തരം അനുസരണം ദൈവം ആഗ്രഹിക്കുമോ? ഇത് ദൈവത്തോടുള്ള അനുസരണയല്ല. സിദ്ധാന്തങ്ങളോടുള്ള പറ്റിനിൽപ്പാണ്. അത് ആത്മസംതൃപ്തി നേടലും ആത്മപ്രീണനവുമാണ്. ഇത് ദൈവത്തോടുള്ള അനുസരണയാണ് എന്നു നിങ്ങള്‍ പറഞ്ഞാല്‍ അതു ദൈവത്തെ നിന്ദിക്കലല്ലേ? നിങ്ങള്‍ ഒരു ഈജിപ്ഷ്യന്‍ ഫറവോൻ ആണ്. നിങ്ങള്‍ ദുഷ്കര്‍മ്മങ്ങള്‍ ചെയ്യുന്നു. പ്രത്യക്ഷമായി ദൈവനിഷേധ പ്രവൃത്തികള്‍ ചെയ്യുന്നു. ഇതാണോ ദൈവം നിങ്ങളില്‍നിന്നു പ്രതീക്ഷിക്കുന്ന സേവനം? നിങ്ങള്‍ എത്രയും വേഗം പശ്ചാത്തപിച്ച് ആത്മാവബോധം നേടണം. അല്ലാത്തപക്ഷം, നിങ്ങള്‍ ഇത് ഉപേക്ഷിച്ചുപോവുന്നതാണ് നല്ലത്. നിങ്ങളുടെ പ്രഖ്യാപിത ദൈവസേവനത്തെക്കാള്‍ നിങ്ങള്‍ക്ക് നല്ലത് അതായിരിക്കും. നിങ്ങള്‍ തടസ്സമോ ശല്യമോ ആവില്ല; നിങ്ങള്‍ക്ക് നിങ്ങളുടെ സ്ഥാനം മനസ്സിലാവും. സുഖമായി ജീവിക്കുകയും ചെയ്യാം. അതല്ലേ നല്ലത്? അപ്പോൾ നിങ്ങളെ ദൈവനിഷേധത്തിന് ശിക്ഷിക്കുകയുമില്ല.


ദൈവവുമായി ഒരു സ്വാഭാവിക ബന്ധം സ്ഥാപിക്കേണ്ടത് വളരെ പ്രധാനമാണ്

ഹൃദയംകൊണ്ട് ദൈവാത്മാവിനെ സ്പർശിച്ച് അവിടുത്തെ പ്രീതി സമ്പാദിക്കുകയും, ഹൃദയംകൊണ്ട് ദൈവവചനവുമായി സമ്പർക്കം പുലർത്തുക വഴി ദൈവാത്മാവിനാൽ സ്പർശിക്കപ്പെടുകയും ചെയ്താണ് ആളുകൾ ദൈവത്തിൽ വിശ്വസിക്കുകയും അവിടുത്തെ സ്നേഹിക്കുകയും സംതൃപ്തിപ്പെടുത്തുകയും ചെയ്യുന്നത്. സ്വാഭാവികമായഒരു ആത്മീയജീവിതം നയിക്കുകയും ദൈവവുമായി ഒരു സ്വാഭാവിക ബന്ധം സ്ഥാപിക്കുകയും ചെയ്യണമെങ്കിൽ ഒന്നാമതായി നിങ്ങളുടെ ഹൃദയം അവിടുത്തേക്കു സമർപ്പിക്കണം.ദൈവമുമ്പാകെ ഹൃദയത്തെ ശാന്തമാക്കിദൈവത്തിലേക്ക് അതിനെ പൂർണ്ണമായി പകർന്നതിനുശേഷമേ ക്രമാനുഗതമായി ഒരു സ്വാഭാവിക ആത്മീയജീവിതം വളർത്തിയെടുക്കാൻ ഏതൊരാൾക്കും കഴിയൂ. നിങ്ങൾ ഹൃദയത്തെ ദൈവത്തിനു സമർപ്പിക്കുന്നില്ലെങ്കിൽ, ഹൃദയം ദൈവസന്നിധിയിൽ അല്ലെങ്കിൽ, ദൈവത്തിന്‍റെ ഭാരങ്ങൾ അവനവന്‍റേതായി കരുതുന്നില്ലെങ്കിൽ, അങ്ങനെയുള്ളവർ ചെയ്യുന്ന ഏതു പ്രവൃത്തിയും ദൈവവഞ്ചനയാണ്, മതാനുയായികളുടെപതിവു നാട്യമാണ്. അവയൊന്നും ദൈവത്തിന്‍റെ പ്രശംസയ്ക്കു പാത്രമാവുകയില്ല. അത്തരം ആളുകളിൽ നിന്ന് ദൈവത്തിന് ഒന്നും നേടാൻ കഴിയില്ല; ദൈവികപ്രവൃത്തികളുടെ വൈപരീത്യമാകാനേ ഇങ്ങനെയുള്ള വ്യക്തിക്ക്കഴിയൂ. ദൈവഭവനത്തിലെ വെറും അലങ്കാരം പോലെ ഉപരിപ്ലവവും ഉപയോഗശൂന്യവുമാണ് അവർ. ഇങ്ങനെയൊരു വ്യക്തിയെദൈവം ഉപയോഗിക്കുന്നില്ല. ഇങ്ങനെയൊരു വ്യക്തിയിൽപരിശുദ്ധാത്മാവിന്‍റെ പ്രവർത്തനത്തിനുള്ള അവസരമില്ലെന്നു മാത്രമല്ല, അവരെ പൂർണ്ണതയിലേക്ക് ഒരുക്കിയെടുക്കുന്നതിൽ യാതൊരു മൂല്യവുമില്ല. അത്തരമൊരു വ്യക്തി വാസ്തവത്തിൽ ഒരു നടക്കുന്ന ജഡം മാത്രമാണ്. പരിശുദ്ധാത്മാവിന് പ്രയോജനപ്പെടുത്താവുന്നതായി അവരിൽ ഒന്നുമില്ല, പിന്നെയോ, സാത്താൻ അവരെ പൂർണ്ണമായും വശപ്പെടുത്തുകയും കളങ്കപ്പെടുത്തുകയും ചെയ്തിരിക്കുന്നു. അത്തരമാളുകളെ ദൈവം കളകൾ പോലെ പറിച്ചു നീക്കും. പരിശുദ്ധാത്മാവ് വ്യക്തികളെ പ്രയോജനപ്പെടുത്തുമ്പോൾ അവരുടെ മികവുകളെ ഉപയോഗിക്കുക മാത്രമല്ല, പോരായ്മകളെ പരിഹരിക്കുകയും പൂർണ്ണതയിലേക്ക് അടുപ്പിക്കുകയും ചെയ്യുന്നു.നിന്‍റെഹൃദയത്തെ ദൈവസന്നിധിയിലേക്ക് ഒഴുക്കാനും അവിടുത്തെ സന്നിധിയിൽ ശാന്തനായി തുടരാനും കഴിയുമെങ്കിൽ പരിശുദ്ധാത്മാവിനാൽ ഉപയോഗിക്കപ്പെടാനുള്ള അവസരവും യോഗ്യതയും നിനക്കുണ്ടാകും. പരിശുദ്ധാത്മാവിൽ നിന്ന് പ്രബുദ്ധതയും ജ്ഞാനോദയവും ലഭിക്കാൻ, അവയ്ക്കെല്ലാമുപരിയായി, നിന്‍റെകുറവുകൾ പരിശുദ്ധാത്മാവുവഴി പരിഹരിക്കപ്പെട്ട് പൂർണ്ണതയിലേക്കു വളരാൻ അവസരം ലഭിക്കും. നിന്‍റെഹൃദയം നീ ദൈവത്തിനു സമർപ്പിച്ചുകഴിയുമ്പോൾ, ഒരു വശത്ത്നിനക്ക്കൂടുതൽ ആഴത്തിൽ ദൈവത്തിലേക്കു പ്രവേശിക്കാനും കൂടുതൽ ഉന്നതമായ ഉൾക്കാഴ്ചകൾ ലഭിക്കാനും ഇടയാകുന്നു; മറുവശത്ത്നിന്‍റെവീഴ്ചകളെക്കുറിച്ചും പോരായ്മകളെക്കുറിച്ചും നിനക്ക് കൂടുതൽ അവബോധമുണ്ടാകുന്നു,ദൈവത്തിന്‍റെ ഇച്ഛയ്ക്കൊത്തു പ്രവർത്തിക്കാൻ കൂടുതൽ ഉത്സാഹമുണ്ടാകുന്നു,നിഷ്ക്രിയത്വം വിട്ട് പ്രസരിപ്പോടെ നീ ദൈവത്തിലേക്ക് പ്രവേശിക്കുകയും ചെയ്യുന്നു. അങ്ങനെ നീകുറ്റമറ്റ വ്യക്തിയായി മാറുന്നു. ദൈവസന്നിധിയിൽ ശാന്തമായിരിക്കാൻനിന്‍റെഹൃദയത്തിനു സാധിക്കും എന്നുകരുതുക, പിന്നെ നീപരിശുദ്ധാത്മാവിന്‍റെ പ്രശംസയ്ക്കു പാത്രമാവുന്നോ ദൈവത്തിന്‍റെ പ്രീതിക്കു പാത്രമാവുന്നോ എന്നൊക്കെയുള്ളത് നീപ്രസരിപ്പോടെ കടന്നുചെല്ലുന്നുണ്ടോ എന്നതിനെ ആശ്രയിച്ചാണിരിക്കുന്നത്. പരിശുദ്ധാത്മാവ് ഒരു വ്യക്തിയെ പ്രബുദ്ധനാക്കുകയും പ്രയോജനപ്പെടുത്തുകയും ചെയ്യുമ്പോൾ അയാളെ ഒരിക്കലും നിഷേധാത്മകതയിലേക്ക് നയിക്കുന്നില്ല, പിന്നെയോ ക്രിയാത്മകമായ പുരോഗതിയിലേക്ക് നയിക്കുന്നു.ഈ വ്യക്തിക്ക്ദൗർബല്യങ്ങൾ ഉണ്ടാകാമെങ്കിലും ആ ദൗർബല്യങ്ങളിൽഊന്നി ജീവിക്കുന്നതിൽ നിന്ന് തന്‍റെ ജീവിതത്തെ മോചിപ്പിക്കാൻ സാധിക്കുന്നു. സ്വന്തം ജീവിതത്തിൽ വളർച്ചവൈകിക്കുന്നത് ഒഴിവാക്കാനും ദൈവേച്ഛ നിറവേറ്റുന്നതിനായി പ്രയത്നിക്കാനും ഈ വ്യക്തിക്ക്സാധിക്കും. ഇത് ഒരു അളവുകോലാണ്. ഇത്രയും നേടാൻ സാധിച്ചാൽ, നീപരിശുദ്ധാത്മാവിന്‍റെ സാന്നിദ്ധ്യംനേടിയിരിക്കുന്നു എന്നതിന് മതിയായ തെളിവാണ്. ഒരു വ്യക്തി എപ്പോഴും നിഷേധാത്മകതയിലാണ് എങ്കിൽ, ജ്ഞാനോദയം ലഭിക്കുകയും സ്വയമറിയുകയും ചെയ്തതിനു ശേഷവും നിഷേധാത്മകതയിലും നിഷ്ക്രിയതയിലും തുടരുകയാണെങ്കിൽ, ഉണർന്നെണീറ്റ് ദൈവികപദ്ധതികൾക്കനുസൃതം പ്രവർത്തിക്കാൻ കഴിയാതിരിക്കുകയാണെങ്കിൽ, ആ വ്യക്തിക്ക് ദൈവകൃപ ലഭിച്ചിട്ടേയുള്ളൂ, പരിശുദ്ധാത്മാവിന്‍റെ സഹവാസം ലഭിച്ചിട്ടില്ല. ഒരു വ്യക്തിയിൽ നിഷേധാത്മകത ഉണ്ടെങ്കിൽ അതിനർത്ഥം അയാൾ ഹൃദയം ദൈവത്തിങ്കലേക്കു തിരിച്ചിട്ടില്ലെന്നും അയാളുടെ ആത്മാവ് ദൈവാത്മാവിനാൽ സ്പർശിക്കപ്പെട്ടിട്ടില്ലെന്നും ആണ്. ഇത് എല്ലാവരും മനസ്സിലാക്കിയിരിക്കണം.

ദൈവസന്നിധിയിൽ ഹൃദയം ശാന്തമാക്കുക എന്നതാണ് ഏറ്റവും പ്രധാനപ്പെട്ട കാര്യങ്ങളിലൊന്ന് എന്ന് അനുഭവത്തിൽ നിന്ന് കാണാവുന്നതാണ്. ഇത് ആളുകളുടെ ആത്മീയജീവിതത്തെയും ജീവിതവളർച്ചയെയും സംബന്ധിക്കുന്ന ഒരു കാര്യമാണ്. ദൈവസന്നിധിയിൽ നിന്‍റെഹൃദയം ശാന്തമാണെങ്കിൽ മാത്രമേ നിന്‍റെസത്യാന്വേഷണത്തിനുംസ്വഭാവവ്യതിയാനത്തിനുമുള്ള പരിശ്രമങ്ങൾ ഫലമണിയൂ. നീ വലിയ ഭാരവും ചുമന്ന് ദൈവസന്നിധിയിൽ വന്നാൽ നീ ഒരുപാട് കുറവുകളുള്ളവനാണെന്ന്, ഒരുപാട് സത്യങ്ങൾ അറിയേണ്ടതുണ്ടെന്ന്, ഒരുപാട് യാഥാർത്ഥ്യങ്ങൾ അനുഭവിക്കേണ്ടതുണ്ടെന്ന്, ദൈവേച്ഛയിൽ പൂർണ്ണ ശ്രദ്ധ പതിപ്പിക്കേണ്ടതുണ്ടെന്ന് ഓർത്തുകൊണ്ടേയിരുന്നാൽ—ഈ കാര്യങ്ങൾ എപ്പോഴും നിന്‍റെ മനസ്സിൽ നിറഞ്ഞുനിൽക്കും. ശ്വാസം കഴിക്കാൻ വയ്യാത്ത വിധം കരുത്തോടെഅവ നിന്നെ അമർത്തിക്കൊണ്ടിരിക്കുന്നതു പോലെയാണത്, അങ്ങനെ നീ ഹൃദയ ഭാരം അനുഭവിക്കും(നീ നിഷേധാത്മക അവസ്ഥയിലല്ലെങ്കിൽ പോലും).ഇങ്ങനെയുള്ള ആളുകൾ മാത്രമാണ് ദൈവവചനത്തിന്‍റെ ജ്ഞാനോദയംലഭിക്കാനും ദൈവാത്മാവിനാൽസ്പർശിക്കപ്പെടാനും യോഗ്യർ. അവർ വഹിക്കുന്ന ഭാരം മൂലം, അവരുടെ ഹൃദയഭാരം മൂലം, മറ്റൊരു വിധത്തിൽ പറഞ്ഞാൽ, അവർ നൽകിയ കനത്ത വില മൂലം, ദൈവതിരുമുമ്പിൽ അവർ സഹിച്ച വലിയ പീഡകൾ മൂലം ആണ് അവിടുത്തെ പ്രബുദ്ധതയും ജ്ഞാനോദയവും അവർക്കു ലഭിക്കുന്നത്. എന്തെന്നാൽ ദൈവം ആർക്കും സവിശേഷ പരിഗണന നൽകുന്നില്ല. എല്ലാവരോടും അവിടുന്ന് എപ്പോഴുംനീതിയോടെ വർത്തിക്കുന്നു. അവിടുന്ന് ആർക്കെങ്കിലും എന്തെങ്കിലും നൽകുന്നത് ഏകപക്ഷീയമോ നിരുപാധികമോ ആയിട്ടല്ല. അവിടുത്തെ നീതിനിഷ്ഠമായ പ്രകൃതത്തിന്‍റെ ഒരു തലമാണിത്. യഥാർത്ഥ ജീവിതത്തിൽ മിക്കവാറും ആളുകൾ ഈ തലത്തിൽ ഇനിയും എത്തിയിട്ടില്ല. ഏറ്റവും കുറഞ്ഞ പക്ഷം അവരുടെ ഹൃദയം ഇനിയും ദൈവത്തിങ്കലേക്ക് പൂർണ്ണമായും തിരിയേണ്ടിയിരിക്കുന്നു; അതിനാൽത്തന്നെ അവരുടെ ജീവിതസ്വഭാവത്തിൽ കാര്യമായ മാറ്റങ്ങളൊന്നും ഇനിയും സംഭവിച്ചിട്ടില്ല. കാരണം അവർ ഇപ്പോഴും ദൈവകൃപയിൽ മാത്രമാണ് ജീവിക്കുന്നത്; പരിശുദ്ധാത്മാവിന്‍റെ പ്രവർത്തനങ്ങൾഇനിയും അവർക്കു ലഭിച്ചിട്ടില്ല. ദൈവത്താൽ ഉപയോഗിക്കപ്പെടാൻ ആളുകൾ സജ്ജരാവാനുള്ള മാനദണ്ഡങ്ങൾ ഇവയാണ്: അവരുടെ ഹൃദയം ദൈവത്തിങ്കലേക്കു തിരിയുന്നു, അവർ ദൈവവചനങ്ങളുടെ ഭാരം വഹിക്കുന്നു, അവരുടെ ഹൃദയം തീവ്രമായി അഭിലഷിക്കുന്നു, സത്യം അന്വേഷിക്കാനുള്ള ദൃഢനിശ്ചയം അവർക്കുണ്ട്. ഇങ്ങനെയുള്ള ആളുകൾക്കേ പരിശുദ്ധാത്മാവിന്‍റെ പ്രവർത്തനങ്ങൾ ലഭിക്കുകയുള്ളൂ, അവർക്ക് ഇടയ്ക്കിടെ പ്രബുദ്ധതയും ജ്ഞാനോദയവും ലഭിക്കും. ദൈവം ഉപയോഗപ്പെടുത്തുന്ന ആളുകൾ ഔചിത്യബോധത്തോടെ സംസാരിക്കുന്നവരും അശ്രദ്ധഭാഷണംചെയ്യാത്തവരും ദൈവസന്നിധിയിൽ എപ്പോഴും ഹൃദയശാന്തതപാലിക്കാൻ കഴിയുന്നവരും ആണെങ്കിൽപ്പോലും പുറമേ നിന്നുള്ള കാഴ്ചയിൽ മറ്റുള്ളവരുമായി സ്വാഭാവിക ബന്ധം ഇല്ലാത്തവരും യുക്തിഹീനരും ആയി തോന്നും. ഇതാണ് ശരിക്കും പരിശുദ്ധാത്മാവിനാൽ ഉപയോഗിക്കപ്പെടാൻ പര്യാപ്തനായ വ്യക്തി. ദൈവം പരാമർശിക്കുന്ന “അയുക്തികരായ” ഇവർ മറ്റുള്ളവരുമായി സാധാരണ ബന്ധം പുലർത്താത്തവർ ആണെന്നും ബാഹ്യമായ സ്നേഹത്തിനോ മറ്റു ബാഹ്യ പ്രകടനങ്ങൾക്കോ വലിയ വില കൊടുക്കാത്തവർ ആണെന്നും തോന്നും. എന്നാൽ, ആത്മീയ കാര്യങ്ങൾ സംവദിക്കുമ്പോൾ, ദൈവസന്നിധിയിൽ നേരിട്ടുള്ള അനുഭവങ്ങളിലൂടെ തങ്ങൾക്കു പകർന്നു കിട്ടിയ പ്രബുദ്ധതയും ജ്ഞാനോദയവും ഹൃദയം തുറന്ന് നിസ്സ്വാർത്ഥമായി മറ്റുള്ളവർക്ക് പകർന്നു നൽകാൻ അവർക്കു കഴിയും. ഇങ്ങനെയാണ് അവർ ദൈവത്തോടുള്ള സ്നേഹം പ്രകടിപ്പിക്കുന്നതും ദൈവേച്ഛ നിറവേറ്റുന്നതും. ചുറ്റുമുള്ളവർ അവരെ പരിഹസിക്കുകയും ആക്ഷേപിക്കുകയും ചെയ്യുമ്പോഴും ബാഹ്യമായ വിഷയങ്ങളാലും വസ്തുക്കളാലും വ്യക്തികളാലും സ്വാധീനിക്കപ്പെടാതെ ഒഴിഞ്ഞുനിൽക്കാനും ദൈവസന്നിധിയിൽ ശാന്തരായിരിക്കാനും അവർക്കു സാധിക്കുന്നു. അങ്ങനെയുള്ള വ്യക്തിക്ക് അസാധാരണമായ ഉൾക്കാഴ്ച ഉണ്ടാകും. മറ്റുള്ളവർ എന്തുതന്നെ ചെയ്താലും ഇക്കൂട്ടരുടെ ഹൃദയം ദൈവത്തിൽ നിന്ന് അകലുകയില്ല. മറ്റുള്ളവർ നേരമ്പോക്കും തമാശകളും പറയുമ്പോഴും ഇക്കൂട്ടരുടെ ഹൃദയം ദൈവവചനം ധ്യാനിച്ചും നിശ്ശബ്ദമായി പ്രാർത്ഥിച്ചുംദൈവഹിതം അന്വേഷിച്ചും ദൈവസന്നിധിയിൽ തന്നെ ആയിരിക്കും. മറ്റ് ആളുകളുമായി സാധാരണബന്ധം നിലനിർത്തുന്നതിന് അവർ അധികം പ്രാധാന്യം നൽകുകയില്ല. ജീവിതത്തെപ്പറ്റി അവർക്കു വലിയ തത്ത്വശാസ്ത്രങ്ങൾ ഉണ്ടാകില്ല. പുറമേ അവർ ഉത്സാഹഭരിതരും നിഷ്കളങ്കരും പ്രിയങ്കരരുമായിരിക്കും. അതിനൊപ്പം അവരുടെയുള്ളിൽ നിറഞ്ഞ ശാന്തതയും ഉണ്ടായിരിക്കും. ഇതാണ് ദൈവം ഉപയോഗപ്പെടുത്തുന്ന വ്യക്തികളുടെ അടയാളം. ജീവിത തത്ത്വശാസ്ത്രങ്ങളും “സാമാന്യയുക്തി”കളുമൊന്നും ഇത്തരക്കാരുടെ കാര്യത്തിൽ ശരിയാകില്ല. ഹൃദയം പൂർണ്ണമായി ദൈവവചനത്തിനു സമർപ്പിച്ച്, ഹൃദയത്തിൽ ദൈവത്തെ മാത്രം സംവഹിച്ച് ജീവിക്കുന്ന തരം വ്യക്തികളാണ് ഇവർ. “യുക്തി ഇല്ലാത്തവർ” എന്നു ദൈവം വിശേഷിപ്പിക്കുന്ന ഇക്കൂട്ടരെ തന്നെയാണ് ദൈവം ഉപയോഗപ്പെടുത്തുന്നതും. ദൈവം ഉപയോഗപ്പെടുത്തുന്ന വ്യക്തികളുടെ അടയാളങ്ങൾ ഇവയാണ്: എപ്പോഴായാലുംഎവിടെയായിരുന്നാലും അവരുടെ ഹൃദയം എപ്പോഴും ദൈവസന്നിധിയിലായിരിക്കും, മറ്റുള്ളവർ എത്രമാത്രം ദുർവൃത്തരും വിഷയാസക്തരും ജഡികരും ആയിരുന്നാലും ശരി ഈ വ്യക്തിയുടെ ഹൃദയംഒരിക്കലും ദൈവത്തെ വിട്ടു പോകുകയില്ല, അവർ ആൾക്കൂട്ടത്തിനൊപ്പം ചരിക്കുകയുമില്ല. ഇതുപോലുള്ള വ്യക്തി മാത്രമാണ് ദൈവത്തിന്‍റെ ഉപയോഗത്തിനു യോജിച്ചത്, ഇതുപോലുള്ള വ്യക്തി മാത്രമാണ് പരിശുദ്ധാത്മാവിനാൽ പരിപൂർണ്ണനാക്കപ്പെടുന്നത്. ഇത്തരം കാര്യങ്ങൾനിനക്ക്അപ്രാപ്യമാണെങ്കിൽ ദൈവത്താൽ വീണ്ടെടുക്കപ്പെടാനും പരിശുദ്ധാത്മാവിനാൽ പരിപൂർണ്ണനാക്കപ്പെടാനും നീയോഗ്യനല്ല. 

ദൈവവുമായി ഒരു സ്വാഭാവിക ബന്ധം ഉണ്ടാകാൻ നീ ആഗ്രഹിക്കുന്നു എങ്കിൽ നിന്‍റെ ഹൃദയം ദൈവത്തിലേക്കു തിരിയണം. ഈ അടിസ്ഥാനത്തിന്മേൽ നിനക്ക് മറ്റ് ആളുകളുമായും സ്വാഭാവിക ബന്ധം ഉണ്ടാകും. നിനക്ക് ദൈവവുമായി സ്വാഭാവിക ബന്ധം ഇല്ലെങ്കിൽ മറ്റ് ആളുകളുമായി ബന്ധം നിലനിർത്താൻ നീ എത്ര തന്നെ ശ്രമിച്ചാലും, എത്ര കഠിനമായി അധ്വാനിച്ചാലും, എത്രയധികം ഊർജം ചെലവഴിച്ചാലും അതെല്ലാം കേവലം മനുഷ്യന്‍റെ ജീവിതതത്ത്വശാസ്ത്രവുമായി മാത്രം ബന്ധപ്പെട്ടതായിരിക്കും. മാനുഷികമായ കാഴ്ചപ്പാടും മാനുഷികമായ തത്ത്വശാസ്ത്രവും വഴി ആളുകളുടെ പ്രശംസ നേടിയെടുക്കാൻ അവർക്കിടയിലുള്ള സ്ഥാനം നിലനിർത്തുകയാണ് നീ ചെയ്യുന്നത്. അല്ലാതെ, ആളുകളുമായി സ്വാഭാവിക ബന്ധം പുലർത്താൻ വേണ്ടി ദൈവവചനം പിന്തുടരുകയല്ല. മനുഷ്യരോടുള്ള ബന്ധം നിലനിർത്തുന്നതിനു മുൻഗണന കൊടുക്കാതെ ദൈവവുമായുള്ള സ്വാഭാവിക ബന്ധം നിലനിർത്തുകയാണെങ്കിൽ, നിന്‍റെ ഹൃദയം ദൈവത്തിനു സമർപ്പിക്കാനും അവിടുത്തെ അനുസരിക്കാൻ പഠിക്കാനും തയ്യാറാണെങ്കിൽ, പ്രകൃത്യാ എല്ലാ ആളുകളുമായും ഉള്ള നിന്‍റെ ബന്ധവും സ്വാഭാവികമാകും. ഇത്തരത്തിൽ, ഈ ബന്ധങ്ങൾ മാംസനിബദ്ധമല്ല, പിന്നെയോ ദൈവസ്നേഹമാകുന്ന അടിത്തറയിൽ പണിയപ്പെട്ടതാണ്. മാംസനിബദ്ധമായ വിനിമയങ്ങൾ ഒട്ടുംതന്നെ ഇല്ല; പിന്നെയോ ആത്മാവിൽ കൂട്ടായ്മയും പരസ്പര സ്നേഹവും പരസ്പര സമാശ്വാസവും അന്യോന്യം കരുതലും ഉണ്ടാകും. ഇവയെല്ലാം നിറവേറുന്നത് ദൈവത്തെ തൃപ്തിപ്പെടുത്തും വിധമുള്ള ഹൃദയം എന്ന അടിത്തറ മേലാണ്. ഈ ബന്ധങ്ങൾ നിലനിൽക്കുന്നത് മാനുഷികമായ ഒരു തത്ത്വശാസ്ത്രത്തിന്മേലല്ല, പിന്നെയോ ദൈവത്തിനു വേണ്ടി ഒരു ഭാരം ചുമക്കുന്നതു വഴി തികച്ചും സ്വാഭാവികമായി ഉണ്ടാകുന്നതാണ്. അതിന് മനുഷ്യനിർമിതമായ അധ്വാനത്തിന്‍റെ ആവശ്യമില്ല. നീ ദൈവവചനത്തിന്‍റെ തത്ത്വങ്ങൾക്ക് അധിഷ്ഠിതമായി പ്രവർത്തിച്ചാൽ മാത്രം മതിയാകും. ദൈവേച്ഛയെ മാനിക്കുന്നവനായിരിക്കാൻ നീ തയ്യാറുണ്ടോ? ദൈവതിരുമുമ്പിൽ ‘യുക്തിഹീനൻ’ ആയിരിക്കാൻ നീ തയ്യാറുണ്ടോ? നിന്‍റെ ഹൃദയം പൂർണമായി ദൈവത്തിനു സമർപ്പിക്കാനും മനുഷ്യർക്കിടയിലെ നിന്‍റെ സ്ഥാനം നിസ്സാരമായി കണക്കാക്കാനും നീ തയ്യാറുണ്ടോ? നീ ബന്ധപ്പെടുന്ന ആളുകളിലെല്ലാം വച്ച് ആരോടാണ് നിനക്ക് ഏറ്റവും നല്ല ബന്ധമുള്ളത്? ആരോടാണ് നിനക്ക് ഏറ്റവും മോശമായ ബന്ധമുള്ളത്? ആളുകളുമായുള്ള നിന്‍റെ ബന്ധങ്ങൾ സ്വാഭാവികമാണോ? എല്ലാ ആളുകളോടും നീ സമഭാവനയോടെയാണോ ഇടപെടുന്നത്? നിന്‍റെ ജീവിതതത്ത്വശാസ്ത്രത്തിന് അനുസൃതമായാണോ, അതോ ദൈവസ്നേഹമാകുന്ന അടിത്തറമേൽ ആണോ മറ്റുള്ളവരോടുള്ള നിന്‍റെ ബന്ധം നിലനിൽക്കുന്നത്? ഒരു വ്യക്തി അയാളുടെ ഹൃദയം ദൈവത്തിനു സമർപ്പിക്കാത്തപ്പോൾ അയാളുടെ ആത്മാവ് മന്ദീഭവിക്കുകയും മരവിക്കുകയും അബോധാവസ്ഥയിലാകുകയും ചെയ്യുന്നു. ഇത്തരമൊരു വ്യക്തി ഒരിക്കലും ദൈവത്തിന്‍റെ വാക്കുകൾ മനസ്സിലാക്കുകയോ ദൈവവുമായി ഒരു സ്വാഭാവിക ബന്ധത്തിലെത്തുകയോ ഇല്ല. ഇത്തരമൊരു വ്യക്തിയുടെ പ്രകൃതം ഒരിക്കലും മാറുകയില്ല. ഒരുവന്‍റെ പ്രകൃതം മാറുക എന്നാൽ അവന്‍റെ ഹൃദയം പൂർണമായി ദൈവത്തിനു സമർപ്പിക്കുകയും ദൈവവചനത്തിൽനിന്ന് പ്രബുദ്ധതയും ജ്ഞാനോദയവും നേടുകയും ചെയ്യുന്ന പ്രക്രിയ ആണ്. ദൈവത്തിന്‍റെ പ്രവൃത്തി ഒരുവന് പ്രസരിപ്പോടെ കടന്നുചെല്ലാനും സ്വന്തം ദൗർബല്യങ്ങളെപ്പറ്റി അവബോധം നേടി അവയെ പരിഹരിക്കാനും പ്രാപ്തി നൽകുന്നു. നിന്‍റെ ഹൃദയം ദൈവത്തിനു സമർപ്പിക്കുന്ന അവസ്ഥയിലെത്തുമ്പോൾ നിന്‍റെ ആത്മാവിനുള്ളിലെ ഒരു നിസ്സാര ചലനം പോലും കാണാൻ നിനക്കു കഴിയും, ദൈവത്തിൽ നിന്നു ലഭിച്ച ഓരോ പ്രബുദ്ധതയും ജ്ഞാനോദയവും നീ തിരിച്ചറിയും. അതിൽ മുറുകെപ്പിടിക്കുക, നീ ക്രമേണ പരിശുദ്ധാത്മാവിനാൽ പൂർണതയിലേക്ക് ഒരുക്കിയെടുക്കപ്പെടുന്ന പാതയിൽ പ്രവേശിക്കും. ദൈവസന്നിധിയിൽ നിന്‍റെ ഹൃദയം എത്രമേൽ ശാന്തമായിരിക്കുന്നുവോ അത്രമേൽ സംവേദനക്ഷമവും ആർദ്രവും ആയിരിക്കും നിന്‍റെ ആത്മാവ്. കൂടാതെ, പരിശുദ്ധാത്മാവ് നിന്‍റെ ആത്മാവിനെ എങ്ങനെ സ്പർശിക്കുന്നു എന്ന് കൂടുതൽ വ്യക്തമായി കാണാൻ നിന്‍റെ ആത്മാവിനു കഴിയും, അങ്ങനെ ദൈവവുമായുള്ള നിന്‍റെ ബന്ധം ഇനിയും കൂടുതൽ സ്വാഭാവികമാകും. മനുഷ്യർ തമ്മിലുള്ള സ്വാഭാവിക ബന്ധം സ്ഥാപിതമാകുന്നത് അവരുടെ ഹൃദയങ്ങൾ ദൈവത്തിനു സമർപ്പിക്കുക എന്ന അടിത്തറ മേലാണ്, അല്ലാതെ കേവലം മനുഷ്യപ്രയത്നത്താൽ അല്ല. അവരുടെ ഹൃദയങ്ങളിൽ ദൈവം ഇല്ലെങ്കിൽ മനുഷ്യർ തമ്മിലുള്ള ബന്ധം വെറും ജഡിക ബന്ധമാണ്. അവ സ്വാഭാവികമല്ല, പിന്നെയോ ജഡമോഹങ്ങൾക്കു വിട്ടുകൊടുക്കലാണ്. ദൈവത്തിന് ഇഷ്ടമില്ലാത്ത, അവിടുന്ന് വെറുക്കുന്ന ബന്ധങ്ങളാണ് അവ. നിന്‍റെ ആത്മാവ് സ്പർശിക്കപ്പെട്ടിരിക്കുന്നു എന്ന് നീ പറയുന്നുവെങ്കിലും നിനക്ക് ഇഷ്ടമുള്ളവരുമായി, നിനക്കു മതിപ്പു കൂടുതലുള്ളവരുമായി ബന്ധം പുലർത്താൻ നീ ആഗ്രഹിക്കുന്നുവെങ്കിൽ, അഥവാ, നിനക്ക് ഇഷ്ടമില്ലാത്ത ഒരാൾ തേടിവന്നാൽ അയാൾക്കെതിരെ മുൻവിധി പുലർത്തുകയോ അയാളുമായി ഇടപെടാൻ വിസമ്മതിക്കുക പോലുമോ ചെയ്യുന്നുവെങ്കിൽ അത് നീ നിന്‍റെ വികാരങ്ങൾക്ക് അടിപ്പെട്ടിരിക്കുന്നു എന്നതിനും ദൈവവുമായി നിനക്കു സ്വാഭാവിക ബന്ധം ഇല്ല എന്നതിനും തെളിവാണ്. ദൈവത്തെ വഞ്ചിക്കുവാനും നിന്‍റെ അസൗന്ദര്യങ്ങൾ മറച്ചുവയ്ക്കുവാനുമാണ് നീ ശ്രമിക്കുന്നത്. എന്തൊക്കെയോ ചില അവബോധങ്ങൾ പങ്കുവയ്ക്കാൻ നിനക്കു കഴിയുന്നുണ്ടെങ്കിലും തെറ്റായ ഉദ്ദേശ്യങ്ങളാണ് നീ കൊണ്ടുനടക്കുന്നതെങ്കിൽ മാനുഷികമായ അളവുകോലുകൾ പ്രകാരം മാത്രമേ നിന്‍റെ പ്രവൃത്തികൾ നന്മ ആകുന്നുള്ളൂ. ദൈവം നിന്നെ പുകഴ്ത്തുകയില്ല—നീ പ്രവർത്തിക്കുന്നത് ജഡിക വാസനയാലാണ്, ദൈവത്തിന്‍റെ ഭാരങ്ങളാലല്ല. ദൈവത്തിനു മുമ്പിൽ നിന്‍റെ ഹൃദയം ശാന്തമാക്കാനും ദൈവത്തെ സ്നേഹിക്കുന്ന എല്ലാവരുമായി സ്വാഭാവികമായ സമ്പർക്കം പുലർത്താനും നിനക്കു കഴിയുന്നുണ്ടെങ്കിൽ മാത്രമേ നീ ദൈവത്തിന് ഉപയുക്തനാകുന്നുള്ളൂ. അങ്ങനെയായിക്കഴിഞ്ഞാൽ, മറ്റുള്ളവരുമായി നീ സഹവസിക്കുന്നതൊക്കെയും ജീവിതതത്ത്വശാസ്ത്രങ്ങളെ അടിസ്ഥാനമാക്കിയല്ല, ദൈവസന്നിധിയിൽ അവിടുത്തെ ഭാരങ്ങൾ പരിഗണിച്ചുകൊണ്ട് ജീവിക്കുന്നതാണ്. നിങ്ങളുടെ ഇടയിൽ ഇത്തരം എത്ര ആളുകളുണ്ട്? മറ്റുള്ളവരുമായുള്ള നിങ്ങളുടെ ബന്ധം ശരിക്കും സ്വാഭാവികമാണോ? എന്ത് അടിത്തറ മേലാണ് അവ പണിതുയർത്തപ്പെട്ടിട്ടുള്ളത്? നിന്‍റെ ഉള്ളിൽ എത്ര ജീവിതതത്ത്വശാസ്ത്രങ്ങൾ ഉണ്ട്? അവ ഉരിഞ്ഞെറിഞ്ഞു കളഞ്ഞോ? നിന്‍റെ ഹൃദയം പൂർണമായി ദൈവത്തിങ്കലേക്ക് തിരിക്കാൻ കഴിയുന്നില്ലെങ്കിൽ നീ ദൈവത്തിന്‍റേതല്ല—നീ സാത്താനിൽ നിന്നു വരുന്നു, ഒടുവിൽ നീ അവന്‍റെ അടുത്തേക്കു തന്നെ മടങ്ങുകയും ചെയ്യും. ദൈവത്തിന്‍റെ ജനത്തിൽ ഒരുവനാകാൻ നീ യോഗ്യനല്ല. ഇവയെല്ലാം നീ സൂക്ഷ്മതയോടെ പരിഗണിക്കേണ്ടിയിരിക്കുന്നു.


സാധാരണഗതിയിലുള്ള ആത്മീയ ജീവിതം ആളുകളെ ശരിയായ പാതയിലേക്ക് നയിക്കുന്നു

ദൈവവിശ്വാസിയുടെ പാതയിൽ നിങ്ങൾ അൽപ്പദൂരം മാത്രമേ നടന്നിട്ടുള്ളൂ. നിങ്ങൾ ഇതേവരെ ശരിയായ പാതയിൽ എത്തിചേർന്നിട്ടില്ല. അതുകൊണ്ടുതന്നെ നിങ്ങൾ ദൈവിക നിലവാരത്തിൽനിന്ന് ഇനിയും അകലെയാണ്. നിലവിൽ നിങ്ങളുടെ ഔന്നത്യം ദൈവിക ആവശ്യങ്ങൾ നിറവേറ്റുന്നതിന് പര്യാപ്തമല്ല. നിങ്ങളുടെ സ്വഭാവസവിശേഷതകളും ദുഷിച്ച പ്രകൃതവും നിമിത്തം നിങ്ങൾ ദൈവിക പ്രവൃത്തിയെ അശ്രദ്ധയോടെ പരിഗണിക്കുന്നു. നിങ്ങൾ അതിനെ ഗൗരവമായി കാണുന്നില്ല. ഇതു നിങ്ങളുടെ ഭാഗത്ത് ഏറ്റവും ഗുരുതരമായ പോരായ്മയാണ്. പരിശുദ്ധാത്മാവിന്‍റെ വഴി കണിശമായും മനസ്സിലാക്കുന്നവര്‍ ആരുമില്ല, നിങ്ങളിലേറെ പേരും അത് മനസ്സിലാക്കുന്നില്ല, നിങ്ങളിലേറെപ്പേര്‍ക്കും വ്യക്തതയോടെ കാണാൻ കഴിയുന്നുമില്ല. നിങ്ങളില്‍ മിക്കവരും ഇതേപ്പറ്റി ചിന്തിക്കുന്നില്ല, അത്ര പോലും അതിനെ ഹൃദയത്തില്‍ ഏറ്റെടുക്കുന്നുമില്ല. പരിശുദ്ധാത്മാവിന്‍റെ പ്രവർത്തനം അറിയാതെ നിങ്ങൾ ജീവിതം തുടരുകയാണെങ്കിൽ, ദൈവവിശ്വാസി എന്നനിലയിൽ നിങ്ങൾ തിരഞ്ഞെടുക്കുന്ന വഴി ഫലശൂന്യമായിരിക്കും. ദൈവഹിതം നിറവേറ്റുന്നതിന് നിങ്ങളുടെ കഴിവനുസരിച്ച് സകലവും ചെയ്യാതിരിക്കുകയും ദൈവത്തോട് നന്നായി സഹകരിക്കാതിരിക്കുകയും ചെയ്യുന്നതു കൊണ്ടാണിത്. ദൈവം നിങ്ങളിൽ പ്രവർത്തിച്ചിട്ടില്ലെന്നോ പരിശുദ്ധാത്മാവ് നിങ്ങളെ പ്രേരിപ്പിച്ചിട്ടില്ലെന്നോ ഇതിനർത്ഥമില്ല. പിന്നെയോ, പരിശുദ്ധാത്മാവിന്‍റെ പ്രവൃത്തി ഗൗരവമായെടുക്കാതെ നിങ്ങൾ അശ്രദ്ധയോടെ പ്രവർത്തിക്കുന്നു എന്നാണ് അർഥം. നിങ്ങൾ എത്രയും വേഗം സാഹചര്യത്തിനു മാറ്റം വരുത്തുകയും പരിശുദ്ധാത്മാവ് നയിക്കുന്ന വഴിയിൽ നടക്കുകയും വേണം. ഇതാണ് ഇന്നത്തെ പ്രധാന ചിന്താവിഷയം. ‘പരിശുദ്ധാത്മാവ് നയിക്കുന്ന വഴി' എന്നത് ആത്മാവില്‍ പ്രബോധനം നേടുന്നതാണ്; ദൈവവചനത്തിൽ അറിവ് നേടുന്നതാണ്; മുമ്പിലുള്ള വഴിയെ പറ്റി വ്യക്തത നേടുന്നതാണ്; സത്യത്തിലേക്ക് പടിപടിയായി ചുവടു വയ്ക്കാൻ പ്രാപ്തമാകുന്നതാണ്; അതുപോലെ ദൈവത്തെപ്പറ്റി വർധിതമായ പരിജ്ഞാനത്തിൽ എത്തുന്നതാണ്. പരിശുദ്ധാത്മാവ് ആളുകളെ നയിക്കുന്ന വഴി പ്രാഥമികമായി ദൈവവചനത്തെപ്പറ്റി കൂടുതൽ വ്യക്തമായ അറിവ് നൽകുന്നതാണ്. അവിടെ തെറ്റിധാരണകളോ വ്യതിചലനങ്ങളോ ഇല്ല. അതിൽ നടക്കുന്നവർ നേർഗതിയിൽ നടക്കുന്നു. ഇത് നേടുന്നതിന് ദൈവവുമായി ചേർന്ന് പ്രവർത്തിക്കേണ്ടതുണ്ട്. ശരിയായ പ്രവര്‍ത്തനപാത കണ്ടെത്തണം. പരിശുദ്ധാത്മാവ് നടത്തുന്ന വഴിയിൽ നടക്കണം. ഇതിന് മനുഷ്യന്‍റെ ഭാഗത്ത് സഹകരണം ആവശ്യമാണ്. ദൈവം നിങ്ങളോട് ആവശ്യപ്പെടുന്നത് നിറവേറ്റാന്‍ നിങ്ങൾ ചെയ്യേണ്ട കാര്യങ്ങളും ദൈവവിശ്വാസത്തിന്‍റെ ശരിയായ പാതയിലേക്കു കടക്കുന്നതിന് നിങ്ങൾ പെരുമാറേണ്ട വിധവുമാണ് അതിൽ ഉൾപ്പെട്ടിരിക്കുന്നത്.

ആത്മാവ് നടത്തുന്ന വഴിയിലേക്ക് ചുവട് വയ്ക്കുന്നത് സങ്കീർണ്ണമാണെന്ന് തോന്നിയേക്കാം. എന്നാൽ ചെയ്യേണ്ട കാര്യങ്ങളെ കുറിച്ച് വ്യക്തത ഉണ്ടാകുമ്പോൾ അത് ലളിതമാണെന്ന് മനസ്സിലാകും. ദൈവം മനുഷ്യരിൽനിന്ന് ആഗ്രഹിക്കുന്നത് അവർക്ക് ചെയ്യാൻ കഴിയുന്ന കാര്യങ്ങൾ മാത്രമാണ്—പന്നികളെ പറക്കാന്‍ പഠിപ്പിക്കുകയൊന്നുമല്ലല്ലോ ദൈവം ചെയ്യുന്നത്. മനുഷ്യന്‍റെ പ്രശ്‌നങ്ങൾ പരിഹരിക്കാനും അവരുടെ ഉത്കണ്ഠകൾ നീക്കാനുമാണ് എല്ലാ സമയത്തും ദൈവം ശ്രമിക്കുന്നത്. നിങ്ങൾ എല്ലാവരും ഇത് മനസ്സിലാക്കണം. ദൈവത്തെ തെറ്റിധരിക്കരുത്. പരിശുദ്ധാത്മാവിന്‍റെ വഴിയിൽ ദൈവവചനം അനുസരിച്ച് ജനം നടത്തപ്പെടുന്നു. മുൻപ് പറഞ്ഞതുപോലെ നിങ്ങളുടെ ഹൃദയം ദൈവത്തിന് സമർപ്പിക്കണം. പരിശുദ്ധാത്മാവ് നടത്തുന്ന വഴിയിൽ നടക്കുന്നതിനുള്ള ഒരു മുന്നുപാധിണിത്. ശരിയായ വഴിയിൽ പ്രവേശിക്കുന്നതിന് നിങ്ങൾ ഇത് ചെയ്യണം. എങ്ങനെയാണ് ഒരു മനുഷ്യൻ ബോധപൂർവ്വം തന്‍റെ ഹൃദയം ദൈവത്തിന് സമർപ്പിക്കുന്നത്? ദൈനംദിന ജീവിതത്തിൽ നിങ്ങൾ ദൈവപ്രവൃത്തി അനുഭവിക്കുകയും അവനോടു പ്രാർത്ഥിക്കുകയും ചെയ്യുമ്പോൾ അത് അശ്രദ്ധയോടെയാണ് ചെയ്യുന്നത്. ജോലി ചെയ്തുകൊണ്ടിരിക്കെയാണ് നിങ്ങൾ പ്രാർത്ഥിക്കുന്നത്. ഇത് ദൈവത്തിന് നിങ്ങളുടെ ഹൃദയം സമർപ്പിക്കുന്നതാണെന്ന് പറയാനാകുമോ? നിങ്ങൾ വീട്ടുകാര്യങ്ങളോ ജഡിക വിഷയങ്ങളോ ചിന്തിക്കുന്നു, നിങ്ങൾ എല്ലായ്‌പ്പോഴും ഇരുമനസ്സുള്ളവരാണ്. ഇത് ദൈവസന്നിധിയിൽ ഹൃദയം ശാന്തമാക്കുന്നതാണെന്ന് പറയാനാകുമോ? നിങ്ങളുടെ ഹൃദയം എല്ലായ്‌പ്പോഴും ജഡിക വിഷയങ്ങളിൽ ഉറച്ചിരിക്കുന്നു. ദൈവസന്നിധിയിൽ മടങ്ങിയെത്താൻ അതിന് കഴിയുന്നതുമില്ല. യഥാർത്ഥത്തിൽ നിങ്ങളുടെ ഹൃദയം ദൈവസന്നിധിയിൽ സമാധാനം കണ്ടെത്തണമെങ്കിൽ, നിങ്ങൾ ബോധപൂർവ്വമായ സഹകരണത്തോടെ പ്രവർത്തിക്കണം. അതിനർത്ഥം നിങ്ങൾക്കോരോരുത്തർക്കും ദൈവികഭക്തിക്കു വേണ്ടിയുള്ള പ്രത്യേക സമയം ഉണ്ടായിരിക്കണം. വ്യക്തികളെയും സംഭവങ്ങളെയും മറ്റു കാര്യങ്ങളെയും മാറ്റിവച്ച് ഹൃദയം ദൈവസന്നിധിയിൽ ഏകാഗ്രമാക്കി, ശാന്തമായി ഇരിക്കുന്ന സമയം ആയിരിക്കണം അത്. എല്ലാവരും വ്യക്തിപരമായി ഭക്തിസംബന്ധമായ കുറിപ്പുകൾ സൂക്ഷിക്കണം. ദൈവവചനത്തിൽനിന്ന് ആർജിക്കുന്ന അറിവുകളും തങ്ങളുടെ ആത്മാവ് പ്രചോദിപ്പിക്കപ്പെടുന്ന വിധവും എഴുതി വയ്ക്കണം. അത് ആഴമേറിയതോ ഉപരിപ്ലവമോ ആകട്ടെ, അവ കുറിച്ച് വയ്ക്കണം. എല്ലാവരും ബോധപൂർവ്വം ദൈവസന്നിധിയിൽ തങ്ങളുടെ ഹൃദയങ്ങളെ ശാന്തമാക്കണം. എല്ലാ ദിവസവും ഒന്നോ രണ്ടോ മണിക്കൂർ യഥാര്‍ത്ഥ ആത്മീയ ജീവിതത്തിന് വേണ്ടി മാറ്റിവയ്ക്കാൻ കഴിഞ്ഞാൽ, ആ ദിവസം ഉദാത്തമായി അനുഭവപ്പെടും. നിങ്ങളുടെ ഹൃദയം ശുദ്ധവും പ്രകാശപൂരിതവുമായിത്തീരും. ഇതുപോലെയുള്ള ആത്മീയ ജീവിതമാണ് ദിവസവും നിങ്ങൾ നയിക്കുന്നതെങ്കിൽ, ദൈവത്തിന്‍റെ അധികാരത്തിന്‍ കീഴിലേക്ക് കൂടുതലായി മടങ്ങിവരാന്‍ നിങ്ങളുടെ ഹൃദയത്തിനു കഴിയും. നിങ്ങളുടെ ആത്മാവ് അടിക്കടി ശക്തി പ്രാപിക്കും. നിങ്ങളുടെ അവസ്ഥ ഒന്നിനൊന്ന് മെച്ചപ്പെടും. പരിശുദ്ധാത്മാവ് നയിക്കുന്ന വഴിയിൽ നടക്കാൻ നിങ്ങൾ കൂടുതല്‍ പ്രാപ്തി നേടും. ദൈവം നിങ്ങളുടെമേൽ കൂടുതലായ അനുഗ്രഹങ്ങൾ ചൊരിയും. നിങ്ങളുടെ ആത്മീയ ജീവിതത്തിന്‍റെ ലക്ഷ്യംതന്നെ ബോധപൂർവ്വം പരിശുദ്ധാത്മാവിന്‍റെ സാന്നിധ്യം നേടുക എന്നതാണ്. അല്ലാതെ നിയമം അനുസരിക്കുന്നതോ മതപരമായ ആചാരങ്ങൾ നടത്തുന്നതോ അല്ല. മറിച്ച് ദൈവവുമായി ഐക്യത്തിൽ പ്രവർത്തിക്കുന്നതാണ്. നിങ്ങളുടെ ശരീരത്തെ അനുസരണയുള്ളതാക്കി മാറ്റുന്നതാണ്. ഇതാണ് മനുഷ്യൻ ചെയ്യേണ്ടത്. അതിനാല്‍ നിങ്ങള്‍ ഇത് അത്യധികമായ പരിശ്രമത്തോടെ ചെയ്യണം. നിങ്ങളുടെ സഹകരണവും പ്രതിബദ്ധതയും എത്രയധികമാണോ അത്രയധികം നിങ്ങളുടെ ഹൃദയം ദൈവത്തിലേക്ക് മടങ്ങാൻ പ്രാപ്തമായിത്തീരും, അത്രയധികം നിങ്ങളുടെ ഹൃദയത്തെ ദൈവസന്നിധിയിൽ ശാന്തമാക്കാൻ നിങ്ങൾ കഴിവു നേടും. ഒരു നിശ്ചിത ഘട്ടത്തിൽ ദൈവം നിങ്ങളുടെ ഹൃദയത്തെ പൂർണ്ണമായും നേടും. ആർക്കും നിങ്ങളുടെ ഹൃദയത്തെ വശീകരിക്കാനോ കീഴടക്കാനോ കഴിയില്ല. നിങ്ങൾ പൂർണ്ണമായും ദൈവത്തിന്‍റേതായിത്തീരും നിങ്ങൾ ഈ വഴിയിൽ നടക്കുകയാണെങ്കിൽ, ദൈവവചനം നിങ്ങൾക്ക് എപ്പോഴും സ്വയം വെളിപ്പെടും. നിങ്ങൾ അറിയാത്ത സകലത്തെയും കുറിച്ച് അത് നിങ്ങൾക്ക് ഉൾക്കാഴ്ച നൽകും. നിങ്ങളുടെ സഹകരണത്തോടുകൂടി മാത്രമേ ഇതെല്ലാം സാധ്യമാകൂ. “എന്നോട് ഒത്തുചേര്‍ന്ന് പ്രവര്‍ത്തിക്കുന്നവര്‍ക്ക് ഞാൻ ഇരട്ടിയായി പ്രതിഫലം നൽകും” എന്ന് ദൈവം എപ്പോഴും പറയുന്നത് അതുകൊണ്ടാണ്. നിങ്ങൾ ഈ വഴി വ്യക്തമായി കാണണം. നിങ്ങൾ നേരായ പാതയിൽ നടക്കാൻ ആഗ്രഹിക്കുന്നുവെങ്കിൽ, ദൈവത്തെ പ്രസാദിപ്പിക്കാൻ നിങ്ങളാൽ കഴിയുന്നതെല്ലാം ചെയ്യണം. ആത്മീയ ജീവിതം നേടിയെടുക്കാൻ ആവുന്നത്ര പരിശ്രമിക്കണം. തുടക്കത്തില്‍ നിങ്ങള്‍ക്ക് ഈ ഉദ്യമത്തില്‍ വലിയ നേട്ടങ്ങള്‍ ഉണ്ടാക്കാന്‍ കഴിഞ്ഞെന്ന് വരില്ല. പക്ഷേ നിങ്ങൾ പിന്നാക്കം പോകുകയോ നിഷേധചിന്തയിൽ ഉഴലുകയോ ചെയ്യരുത്. നിങ്ങൾ നിരന്തരം കഠിനമായി പരിശ്രമിച്ചുകൊണ്ടേയിരിക്കണം. നിങ്ങൾ എത്രയധികമായി ഒരു ആത്മീയ ജീവിതം കെട്ടിപ്പടുക്കുന്നുവോ, അത്രയധികമായി നിങ്ങളുടെ ഹൃദയം ദൈവവചനത്താൽ നിറയും. ഈ കാര്യങ്ങളിൽ എപ്പോഴും ശ്രദ്ധിക്കും, ഈ ഭാരം നിങ്ങൾ എപ്പോഴും വഹിക്കും. അതിനുശേഷം നിങ്ങളുടെ ഏറ്റവും ആന്തരികമായ സത്യം നിങ്ങളുടെ ആത്മീയജീവിതത്തിലൂടെ ദൈവത്തോട് വെളിപ്പെടുത്തൂ. നിങ്ങൾ ചെയ്യാൻ തയ്യാറുള്ള കാര്യങ്ങൾ ദൈവത്തോട് പറയൂ, നിങ്ങൾ ചിന്തിക്കുന്നതിനെപ്പറ്റി പറയൂ, ദൈവവചനത്തെപ്പറ്റി നിങ്ങൾക്കുള്ള ഗ്രാഹ്യത്തെയും കാഴ്ചപ്പാടിനെയും കുറിച്ചു പറയൂ. ഒന്നും മറച്ച് വയ്ക്കരുത്, അല്പം പോലും! നിങ്ങളുടെ ഹൃദയത്തിൽ വചനങ്ങൾ ഉരുവിട്ട് പരിശീലിക്കൂ, നിങ്ങളുടെ യഥാർഥ വിചാരവികാരങ്ങൾ ദൈവവുമായി പങ്കുവയ്ക്കൂ. നിങ്ങളുടെ ഹൃദയത്തിലുള്ളത് മുഴുവൻ പറയൂ. നിങ്ങൾ കൂടുതലായി ഇങ്ങനെ പറയുമ്പോൾ, ദൈവത്തിന്‍റെ സ്‌നേഹം കൂടുതലായി അനുഭവിക്കും. ദൈവം നിങ്ങളുടെ ഹൃദയം ദൈവത്തിലേക്ക് കൂടുതല്‍ അടുക്കും. ഇത് സംഭവിക്കുമ്പോൾ ദൈവം നിങ്ങൾക്ക് മറ്റാരെക്കാളും പ്രിയപ്പെട്ടവനാണെന്ന് നിങ്ങൾ തിരിച്ചറിയും. എന്തൊക്കെ സംഭവിച്ചാലും നിങ്ങൾ ദൈവത്തെ ഉപേക്ഷിക്കില്ല. നിങ്ങൾ ദിവസവും ഈ തരത്തിലുള്ള ആത്മീയ ഭക്തി പരിശീലിച്ചാൽ, ഇതിനെ നിങ്ങളുടെ മനസ്സിൽനിന്ന് മാറ്റാതിരുന്നാൽ, ഇത് നിങ്ങളുടെ ജീവിതത്തിലെ പ്രധാന കാര്യമായി പരിഗണിച്ചാൽ, ദൈവവചനം നിങ്ങളുടെ ഹൃദയത്തെ നിറയ്ക്കും. ഇതാണ് പരിശുദ്ധാത്മാവിന്‍റെ സ്പർശനത്തിന്‍റെ അർഥം. അത് എല്ലായ്‌പ്പോഴും നിങ്ങളുടെ ഹൃദയത്തെ ദൈവം സ്വന്തമാക്കിയതു പോലിരിക്കും, നിങ്ങൾ പ്രിയപ്പെടുന്നത് നിങ്ങളുടെ ഹൃദയത്തിൽ എപ്പോഴും ഉള്ളതുപോലിരിക്കും. അതു നിങ്ങളിൽനിന്ന് ആർക്കും എടുത്തുമാറ്റാൻ കഴിയില്ല. ഇത് സംഭവിക്കുമ്പോൾ ദൈവം യഥാർത്ഥമായി നിങ്ങളുടെ ഉള്ളിൽ വസിക്കും, നിങ്ങളുടെ ഹൃദയത്തിൽ അവന് ഒരു സ്ഥാനം ഉണ്ടായിരിക്കും.


പൂർണരാക്കപ്പെട്ടവർക്കു നൽകുന്ന വാഗ്ദാനങ്ങൾ

ദൈവം മനുഷ്യനെ പൂർണതയിലേക്കു നയിക്കുന്ന മാർഗം ഏതാണ്? എന്തെല്ലാം വശങ്ങളാണ് അതിൽ ഉൾപ്പെട്ടിരിക്കുന്നത്? ദൈവം നിങ്ങളെ പൂർണനാക്കണമെന്ന് നിങ്ങൾ ആഗ്രഹിക്കുന്നുണ്ടോ? ദൈവത്തിന്‍റെ ന്യായവിധിയും അവിടുത്തെ ശിക്ഷണവും ഏറ്റുവാങ്ങാൻ നിങ്ങൾ തയ്യാറാണോ? ഈ ചോദ്യങ്ങൾക്കുള്ള ഉത്തരം നിങ്ങൾക്ക് അറിയാമോ? ഉത്തരം നൽകാനുള്ള ജ്ഞാനം നിങ്ങൾക്ക് ഇല്ലെങ്കിൽ നിങ്ങൾക്ക് ഇപ്പോഴും ദൈവത്തിന്‍റെ പ്രവർത്തനങ്ങളെക്കുറിച്ച് അറിവില്ലെന്നും പരിശുദ്ധാത്മാവ് ഇതുവരെ നിങ്ങളെ ഒട്ടുംതന്നെ പ്രബുദ്ധരാക്കിയിട്ടില്ല എന്നുമാണ് അർഥം. അത്തരം വ്യക്തികളെ പൂർണരാക്കുക അസാധ്യമാണ്. അൽപകാലം ആസ്വദിക്കാൻ വേണ്ടുന്ന ഒരിറ്റു കൃപ മാത്രമേ അവർക്കു ലഭിച്ചിട്ടുള്ളൂ, അത് അധിക കാലം നീണ്ടുനിൽക്കില്ല. കേവലം ദൈവകൃപയിൽ നിന്ന് നേട്ടമുണ്ടാക്കുന്നവരെ ദൈവം പൂർണതയിൽ എത്തിക്കില്ല. ഭൗതികമായ വിധത്തിൽ ജീവിതത്തിൽ ശാന്തിയും ആനന്ദവും അനുഭവിക്കുകയും അല്ലലും അലച്ചിലും ദുരനുഭവങ്ങളുമില്ലാതെ ജീവിതം സുഖകരമായി മുന്നോട്ടുപോകുകയും കുടുംബാംഗങ്ങളെല്ലാം അസ്വാരസ്യങ്ങളോ തർക്കവിതർക്കങ്ങളോ ഇല്ലാതെ ഒത്തൊരുമയോടെ കഴിയുകയും ചെയ്താൽ അതുകൊണ്ട് തൃപ്തിപ്പെടുന്നവരാണ് ചിലർ. അത് ദൈവാനുഗ്രഹമാണ് എന്നുപോലും അവർ വിശ്വസിച്ചെന്നുവരാം. സത്യത്തിൽ ദൈവത്തിന്‍റെ കൃപ മാത്രമാണത്. ദൈവത്തിന്‍റെ കൃപയിൽ നിന്നുമാത്രം നേട്ടം അനുഭവിക്കുന്നതിൽ നിങ്ങൾ തൃപ്തിപ്പെടരുത്. അത്തരം ചിന്തയെ ആഭാസം എന്നുവേണം വിളിക്കാൻ. ദിവസവും ദൈവവചനം വായിക്കുകയും നിത്യവും പ്രാർഥിക്കുകയും നിങ്ങളുടെ ആത്മാവ് അത്യധികം ആനന്ദം അനുഭവിക്കുകയും വിശേഷിച്ചും അത് സമാധാനത്തിലായിരിക്കുകയും ചെയ്യുകയും എന്നാൽ ദൈവത്തെയും അവിടുത്തെ പ്രവൃത്തികളെയും കുറിച്ചു വർണിക്കാനുള്ള അറിവ് നിങ്ങൾക്ക് ഇല്ലാതിരിക്കുകയും വിശേഷിച്ചൊന്നിനും നിങ്ങൾ അനുഭവസ്ഥനാകാതിരിക്കുകയും ചെയ്താലോ? നിങ്ങൾ ദൈവവചനം എത്ര അരച്ചുകലക്കി കുടിച്ചാലും ആത്മീയ ശാന്തിയിൽ മുങ്ങിക്കുളിച്ചാലും ആനന്ദത്തിൽ ആറാടിയാലും, ദൈവവചനം നിങ്ങൾക്ക് വേണ്ടുവോളം ആസ്വദിക്കാൻ കഴിയുന്നതിലും താരതമ്യം ചെയ്യാനാകുന്നതിലും അപ്പുറം മധുരതരമായി തോന്നിയാലും, ദൈവവചനം നിങ്ങളിൽ പ്രവർത്തിക്കുന്നതിന്‍റെ പ്രായോഗികാനുഭവങ്ങളൊന്നും ഇല്ലെങ്കിൽ, തിരുമൊഴികൾ നിങ്ങളിൽ യാഥാർഥ്യമാകുന്നതിന്‍റെ ഒരു ലക്ഷണവും ഇല്ലെങ്കിൽ, പിന്നെ ദൈവത്തിൽ അത്തരം വിശ്വാസം ഉണ്ടായിട്ട് എന്തു നേട്ടമാണ്? ദൈവവചനത്തിന്‍റെ സത്തയ്ക്കു ചേർച്ചയിൽ നിങ്ങൾക്കു ജീവിക്കാനാകുന്നില്ലെങ്കിൽ, ആ വചനം ഭക്ഷിക്കുകയും പാനം ചെയ്യുകയും ചെയ്യുന്നതും നിങ്ങളുടെ പ്രാർഥനകളും വെറും മതവിശ്വാസം മാത്രമാണ്. അത്തരം വ്യക്തികളെ ദൈവത്തിനു പൂർണരാക്കാനാകില്ല, അവരെ നേടാനും ദൈവത്തിനു കഴിയില്ല. സത്യാന്വേഷികളായ വ്യക്തികളെയാണ് ദൈവം നേടുന്നത്. ദൈവം നേടുന്നത് മനുഷ്യന്‍റെ ശരീരമല്ല, അവന്‍റെ കൈവശമുള്ള വസ്തുവകകളല്ല, പകരം, തനിക്ക് അവകാശപ്പെട്ട അവനിലെ അംശമാണ്. അതുകൊണ്ട് ദൈവം മനുഷ്യനെ പൂർണനാക്കുമ്പോൾ അവിടുന്ന് അവന്‍റെ ശരീരമല്ല പിന്നെയോ അവന്‍റെ ഹൃദയമാണ് തികവുറ്റതാക്കുന്നത്. അതായത്, ദൈവത്തിനു സ്വീകാര്യമാകുന്ന വിധത്തിൽ അവന്‍റെ ഹൃദയത്തെ പരുവപ്പെടുത്തുന്നു. ചുരുക്കിപ്പറഞ്ഞാൽ, ദൈവം മനുഷ്യനെ പൂർണനാക്കുക എന്നാൽ അവന്‍റെ ഹൃദയം ദൈവത്തിലേക്കു തിരിയുന്നതിനും അങ്ങനെ ദൈവത്തെ സ്നേഹിക്കുന്നതിനും വേണ്ടി മനുഷ്യഹൃദയം തികവുറ്റതാക്കുന്നു എന്നർഥം.

മനുഷ്യശരീരം ജഡികമാണ്. അങ്ങനെയുള്ള മനുഷ്യശരീരം നേടിയിട്ട് ദൈവത്തിന് ലാഭമേതുമില്ല. അത് തികച്ചും നശ്യമാണ് എന്നതുതന്നെ കാരണം. ദൈവത്തിൽനിന്ന് അതിന് അവകാശമോ അനുഗ്രഹമോ സ്വീകരിക്കാനാവില്ല. മനുഷ്യന്‍റെ ശരീരമാണ് നേടേണ്ടിയിരുന്നതെങ്കിൽ, മനുഷ്യന്‍റെ ശരീരത്തിനു മാത്രമാണ് പ്രസക്തി ഉണ്ടായിരുന്നതെങ്കിൽ, നാമമാത്രമായെങ്കിലും മനുഷ്യനു പ്രാധാന്യം കൈവരുമായിരുന്നെങ്കിലും അവന്‍റെ ഹൃദയം സാത്താന്‍റേതാകുമായിരുന്നു. അങ്ങനെയായിരുന്നെങ്കിൽ, മനുഷ്യർക്ക് ദൈവത്തിന്‍റെ സാക്ഷാത്കാരമാകാൻ കഴിയില്ലെന്നു മാത്രമല്ല, അവർ അവിടുത്തേക്കൊരു ബാധ്യതയും ആകുമായിരുന്നു. ഒപ്പം, ദൈവം മനുഷ്യരെ തിരഞ്ഞെടുത്തത് വെറുതെയാകുമായിരുന്നു. ദൈവം ആരെയാണോ പൂർണതയിലേക്ക് ഉയർത്താൻ ആഗ്രഹിക്കുന്നത് അവരെല്ലാം അവിടുത്തെ അനുഗ്രഹാശിസ്സുകളും അവിടുത്തെ അവകാശവും പ്രാപിക്കും. അതായത്, ദൈവത്തിന്‍റേതായത് എന്തും ദൈവം എന്താണോ അതും അവർ ഉൾക്കൊള്ളും. അങ്ങനെ അവ, ഉള്ളിൽ അവർ ആരാണോ അതിന്‍റെ ഭാഗമായി മാറും. ദൈവത്തിന്‍റെ സകല വചനങ്ങളും അവരുടെ അന്തരംഗത്തെ രൂപപ്പെടുത്തും. ദൈവം എന്താണോ അത് അങ്ങനെതന്നെ ഉൾക്കൊള്ളാൻ ഒരുവനു കഴിയും, അതുവഴി സത്യത്തിനു ചേർച്ചയിൽ ജീവിക്കാൻ അവനാകും. ദൈവം പൂർണനാക്കിയ, ദൈവം തന്‍റേതായി സ്വീകരിച്ച വ്യക്തിയുടെ സവിശേഷതയാണത്. ഇത്തരത്തിലുള്ള ഒരുവനു മാത്രമേ ദൈവം ചൊരിയുന്ന ഈ അനുഗ്രഹാശിസ്സുകൾക്കു പാത്രമാകാനാകൂ:

1. ദൈവസ്നേഹം പൂർണമായി സ്വായത്തമാക്കുക.

2. സകലതും ദൈവേഷ്ടത്തിനു ചേർച്ചയിൽ ചെയ്യുക.

3. ദൈവത്തിന്‍റെ മാർഗദർശനം സ്വീകരിക്കുകയും ദൈവം ചൊരിയുന്ന പ്രകാശത്തിൽ ജീവിതം നയിക്കുകയും ദൈവത്തിൽനിന്നു പരിജ്ഞാനം സമ്പാദിക്കുകയും ചെയ്യുക.

4. ദൈവം പ്രിയപ്പെടുന്ന വിധത്തിൽ ഈ ഭൂമിയിൽ ജീവിക്കുക, ദൈവം പ്രദർശിപ്പിച്ച സ്നേഹത്തിനുള്ള പ്രത്യുത്തരമെന്നോണം ദൈവത്തിനായി ക്രൂശിതനായി മരിക്കാൻ യോഗ്യനായ പത്രോസിനെപ്പോലെ ദൈവത്തെ ഹൃദയംഗമമായി സ്നേഹിക്കുക, പത്രോസിനു സമാനമായ തേജസ്സിന് ഉടമയാകുക.

5. ഭൂമിയിൽ എല്ലാവരുടെയും സ്നേഹാദരങ്ങൾക്കും പ്രശംസയ്ക്കും പാത്രമാകുക.

6. മരണത്തിന്‍റെയും ഹേഡീസിന്‍റെയും സകല കെട്ടുപാടുകളിൽനിന്നും മുക്തനാകുക, അതിന്റെ പ്രവൃത്തികൾ ചെയ്യാൻ സാത്താന് ഒരവസരവും നൽകാതിരിക്കുക, ദൈവത്തിന് അധീനനായി ഉന്മേഷവും പ്രസരിപ്പും ഉള്ള ഒരു ആത്മാവിനുടമയായി ജീവിക്കുക, തളർന്നുപോകാതെ പിടിച്ചുനിൽക്കുക.

7. ദൈവത്തിന്‍റെ മഹത്ത്വമാർന്ന ദിനം ആഗതമാകുന്ന ദൃശ്യം സ്വന്തം കണ്ണാൽ കണ്ട ഒരുവനെപ്പോലെ ജീവിതകാലത്തുടനീളം അവാച്യമായ ഉത്സാഹവും ആവേശവും കാത്തുസൂക്ഷിക്കുക.

8. ദൈവത്തിനൊപ്പം മഹത്ത്വത്തിലേക്ക് ഉയർത്തപ്പെടുകയും ദൈവത്തിനു പ്രിയങ്കരരായ വിശുദ്ധന്മാരുടേതിനു സമാനമായ തേജസ്സുറ്റ മുഖത്തിന് ഉടമയാകുകയും ചെയ്യുക.

9. ദൈവത്തിന് ഈ ഭൂമിയിൽ പ്രിയപ്പെട്ട ഒരുവനായി, അവിടുത്തെ ഒരു പ്രിയപുത്രനായി മാറുക.

10. മർത്യശരീരത്തെക്കാൾ ശ്രേഷ്ഠമായ ശരീരത്തിലേക്കു രൂപാന്തരപ്പെട്ട് ദൈവത്തിനൊപ്പം മൂന്നാം സ്വർഗത്തിലേക്ക് ഉയർത്തപ്പെടുക.

ദൈവത്തിന്‍റെ അനുഗ്രഹങ്ങൾ നേടാനാകുന്ന വ്യക്തികളെ മാത്രമേ ദൈവം പൂർണരാക്കുകയുള്ളൂ, അവരെയാണ് അവൻ നേടുന്നത്. നീ ഇപ്പോൾ ഇത്തരത്തിൽ എന്തെങ്കിലും നേടിയിട്ടുണ്ടോ? ദൈവം നിന്നെ ഏത് അളവോളം പൂർണനാക്കിയെന്നു പറയാനാകും? ദൈവം അവിടെയും ഇവിടെയും ആരെയെങ്കിലുമൊക്കെ പൂർണനാക്കുകയല്ല ചെയ്യുന്നത്. കൃത്യമായ നിബന്ധനകൾക്കു വിധേയമായാണ് അവിടുന്ന് ആളുകളെ പൂർണരാക്കുന്നത്. അതിന്‍റെ പരിണതഫലം വ്യക്തവും സ്പഷ്ടവുമായിരിക്കും. അത് മനുഷ്യൻ കരുതുംപോലെ അല്ല. ദൈവത്തിൽ വിശ്വാസമുള്ളിടത്തോളം കാലം അവനെ ദൈവം പൂർണനാക്കുകയും അവനെ നേടുകയും ചെയ്യും. ഒപ്പം, ഈ ഭൂമിയിൽ അവന് ദൈവാനുഗ്രഹങ്ങളും ദൈവം അവകാശമായി നൽകുന്നവയും സ്വീകരിക്കാനാകും. മനുഷ്യനു രൂപാന്തരണം സംഭവിക്കുന്ന കാര്യത്തിലെന്നപോലെ ഇവയെല്ലാം അങ്ങേയറ്റം ബുദ്ധിമുട്ടു നിറഞ്ഞതാണ്. ഇപ്പോൾ നിങ്ങൾ മുഖ്യമായി ഊന്നൽ നൽകേണ്ടത് സകലത്തിലും ദൈവത്താൽ പൂർണനാക്കപ്പെടുക എന്നതിനും നിങ്ങളുമായി സമ്പർക്കത്തിൽവരുന്ന മനുഷ്യർ, കാര്യങ്ങൾ, വസ്തുക്കൾ എന്നിങ്ങനെ എലാറ്റിലൂടെയും നിങ്ങളെ പൂർണനാക്കാൻ ദൈവത്തെ അനുവദിക്കുന്നതിനും ആണ്. അപ്പോൾ കൂടുതൽക്കൂടുതൽ ദൈവസാദൃശ്യത്തിലാകാൻ നിങ്ങൾക്കു കഴിയും. ആദ്യംതന്നെ, ഈ ഭൂമിയിൽ നിങ്ങൾക്ക് ദൈവത്തിൽനിന്നുള്ള അവകാശം ലഭിക്കേണ്ടതാണ്. എങ്കിൽമാത്രമേ ദൈവത്തിൽനിന്ന് അതിലധികവും മഹത്തരവുമായ അനുഗ്രഹങ്ങൾ പ്രാപിക്കാൻ നിങ്ങൾ യോഗ്യനാകുകയുള്ളൂ. ഇവയ്ക്കായാണ് നിങ്ങൾ ശ്രമിക്കേണ്ടത്, മറ്റെല്ലാറ്റിലും ഉപരി നിങ്ങൾ ഗ്രഹിക്കേണ്ടതും ഇവയെക്കുറിച്ചാണ്. സകല കാര്യത്തിലും ദൈവത്താൽ പൂർണനാക്കപ്പെടാൻ നിങ്ങൾ എത്രത്തോളം ശ്രമിക്കുന്നുവോ, സകലത്തിലും ദൈവകരങ്ങൾ ദർശിക്കാൻ നിങ്ങൾ അത്രത്തോളം പ്രാപ്തനാകും. ഫലമോ, വ്യത്യസ്ത വീക്ഷണകോണുകളിലൂടെയും നാനാ കാര്യങ്ങളിലും ദൈവവചനത്തിന്‍റെ സത്തയിലേക്കും യാഥാർഥ്യത്തിലേക്കും കടന്നുചെല്ലാൻ നിങ്ങൾ ഊർജ്ജസ്വലമായി ശ്രമിക്കും. കേവലം പാപമൊന്നും ചെയ്യാതെ, സങ്കൽപ്പങ്ങളില്ലാതെ, പ്രത്യേകിച്ചൊരു ജീവിതാദർശമില്ലാതെ, മാനുഷികമായ വ്യാമോഹങ്ങളില്ലാതെ വെറുതെ മുന്നോട്ടുപോയതുകൊണ്ട് നിങ്ങൾക്ക് തൃപ്തരാകാനാവില്ല. മനുഷ്യനെ പൂർണരാക്കുന്നതിന് ദൈവം എണ്ണമറ്റ മാർഗങ്ങൾ ഉപയോഗിക്കാറുണ്ട്. ദൈവത്തിനു നിങ്ങളെ പൂർണരാക്കാനുള്ള വിധങ്ങൾ എല്ലാറ്റിലും ഒളിഞ്ഞുകിടപ്പുണ്ടെന്നു പറയാം. സകാരാത്മകമായ കാര്യങ്ങളിലൂടെ മാത്രമല്ല, നിഷേധാത്മകമായ കാര്യങ്ങളിലൂടെയും നിന്നെ പൂർണനാക്കാനും അങ്ങനെ നിന്റെ നേട്ടങ്ങളെല്ലാം സമൃദ്ധമാക്കാനും ദൈവത്തിനാകും. ദൈവം നിങ്ങളെ പൂർണനാക്കുന്നതിനും നിങ്ങളെ നേടുന്നതിനുമുള്ള സൗകര്യവും സന്ദർഭവും ഓരോ ദിവസവും ഉണ്ടാകാറുണ്ട്. കുറച്ചു കാലം ആ അനുഭവത്തിലൂടെ കടന്നുപോയാൽ നിന്നിൽ കാര്യമായ പരിവർത്തനം സംഭവിക്കും. കൂടാതെ, മുമ്പു നിങ്ങൾക്ക് അജ്ഞാതമായിരുന്ന പലതും നിങ്ങൾ സ്വതവേ ഗ്രഹിച്ചുതുടങ്ങും. പിന്നെ, മറ്റുള്ളവർ നിങ്ങൾക്കു മനസ്സിലാക്കിത്തരേണ്ട ആവശ്യമുണ്ടാകില്ല, നിങ്ങൾ അറിയാതെതന്നെ ദൈവം നിന്നെ പ്രബുദ്ധനാക്കും. അതോടെ നീ സകല കാര്യത്തിലും ഉൾക്കാഴ്ചയുള്ളവനും ജീവിതത്തിലെ എല്ലാ അനുഭവങ്ങളും വിശദാംശങ്ങൾ സഹിതം മനസ്സിലാക്കുന്നവനുമായി മാറും. നിസ്സംശയമായും ദൈവം നിന്നെ ഇടംവലം തെറ്റാതെ മുന്നോട്ടു നയിക്കും. അങ്ങനെ, ദൈവകരങ്ങളാൽ പൂർണതയിലേക്കു നയിക്കുന്ന പാതയിൽ കാലിടറാതെ മുന്നോട്ടു നീങ്ങാൻ നിങ്ങൾക്കാകും.

കേവലം, ദൈവവചനം ഭക്ഷിക്കുന്നതിലൂടെയും പാനം ചെയ്യുന്നതിലൂടെയുമുള്ള ഒരു പൂർണതയല്ല ദൈവത്താൽ പൂർണനാക്കപ്പെടുന്നതിൽ ഉൾപ്പെടുന്നത്. അത്തരമൊരു അനുഭവം കേവലം ഏകപക്ഷീയമായിരിക്കുമെന്നു മാത്രമല്ല, അതിൽ വളരെ കുറച്ച് കാര്യങ്ങളേ ഉൾപ്പെടുകയുള്ളൂ. കൂടാതെ അത് ആളുകളെ തീരെ ചെറിയ ഒരു പ്രവർത്തനപരിധിക്കുള്ളിൽ പരിമിതപ്പെടുത്തിക്കളയും. അങ്ങനെയാകുമ്പോൾ, ആവശ്യമാംവണ്ണം ആത്മീയ പോഷണം ജനങ്ങൾക്കു ലഭ്യമാകുകയില്ല. ദൈവം നിങ്ങളെ പൂർണതയിലേക്ക് ഉയർത്തണമെന്ന് നിങ്ങൾക്ക് ആഗ്രഹമുണ്ടെങ്കിൽ സകല കാര്യങ്ങളിലും എങ്ങനെ അനുഭവം ആർജിക്കാമെന്നു പഠിക്കേണ്ടതുണ്ടെന്നു മാത്രമല്ല, നിങ്ങളുടെ ജീവിതത്തിൽ സംഭവിക്കുന്ന ഓരോ സംഗതിയിൽനിന്നും പ്രബുദ്ധത നേടാൻ കഴിയേണ്ടതുമുണ്ട്. അത് നല്ലതോ ചീത്തയോ ആയിക്കൊള്ളട്ടെ, നിനക്ക് അതിൽനിന്ന് പ്രയോജനം അനുഭവിക്കാനാകണം, അതു നിന്നെ നിഷേധാത്മകമായി ചിന്തിക്കുന്ന ഒരുവനാക്കി മാറ്റരുത്. പകരം, ദൈവപക്ഷത്തുനിന്ന് കാര്യങ്ങളെ വിലയിരുത്താൻ നിനക്കു കഴിയണം. കൂടാതെ, മനുഷ്യന്‍റെ വീക്ഷണകോണിലൂടെ അവയെ നോക്കിക്കാണാനോ വിശകലനം ചെയ്യാനോ മുതിരരുത് (അങ്ങനെ ചെയ്താൽ നിങ്ങളുടെ അനുഭവത്തിൽനിന്ന് നിങ്ങൾ വഴിതെറ്റിപ്പോകും). നിങ്ങൾക്ക് അത് അനുഭവിക്കാനാകുന്നെങ്കിൽ, നിന്റെ ഹൃദയം ജീവിതഭാരത്താൽ നിറയും. എപ്പോഴും ദൈവത്തിന്‍റെ തിരുമുഖത്തുനിന്നുള്ള പ്രകാശത്തിൽ ജീവിക്കുന്ന ഒരുവനായിരിക്കും നിങ്ങൾ. സ്വന്തം ശീലങ്ങളിൽനിന്ന് പെട്ടെന്നു വ്യതിചലിക്കുന്ന ഒരാളായിരിക്കില്ല നിങ്ങൾ. ഒരു ശോഭനമായ ഭാവിയാണ് അത്തരം വ്യക്തികൾക്കു മുന്നിലുള്ളത്. ദൈവത്താൽ പൂർണനാക്കപ്പെടുന്നതിന് ഒരുപാട് അവസരങ്ങളുണ്ട്. അതു പക്ഷേ, നിങ്ങൾക്ക് ദൈവത്തോട് ശരിക്കും സ്നേഹമുണ്ടോ എന്നതിനെയും എനിക്കു ദൈവത്താൽ പൂർണനാക്കപ്പെടണം എന്നും ദൈവം എന്നെ നേടണം എന്നും തൃക്കരങ്ങളിൽനിന്ന് എനിക്ക് അനുഗ്രഹാശിസ്സുകളും അവകാശവും ഏറ്റുവാങ്ങണം എന്നും ഉള്ള നിങ്ങളുടെ നിശ്ചയദാർഢ്യത്തെയും ആശ്രയിച്ചിരിക്കും. നിശ്ചയദാർഢ്യം ഉണ്ടായതുകൊണ്ടു മാത്രമായില്ല, നിങ്ങൾക്ക് ആവശ്യത്തിന് ജ്ഞാനമുണ്ടായിരിക്കണം. അല്ലെങ്കിൽ, നിങ്ങൾ പിന്തുടർന്നുപോരുന്ന ചര്യകളിൽ പലപ്പോഴും പാകപ്പിഴകൾ സംഭവിക്കാം. നിങ്ങളിൽ ഓരോരുത്തരെയും തികവുറ്റവനാക്കാൻ ദൈവം ഒരുക്കമാണ്. ഇന്നു കാണുന്നതുപോലെ, അനേകം ആളുകൾ ഇതിനകംതന്നെ ദൈവത്തിന്‍റെ പ്രവർത്തനങ്ങൾ സ്വീകരിച്ചുകഴിഞ്ഞിരിക്കുന്നു. എന്നാൽ, ദൈവകൃപയിൽ ആറാടി അതുകൊണ്ടു തൃപ്തിയടയാനാണ് അവർക്കു താത്പര്യം. ഒരൽപ്പം സുഖം ജഡികശരീരത്തിനു നൽകാൻമാത്രം ദൈവത്തെ അനുവദിക്കാൻ അവർ ഒരുക്കമാണ്. എന്നാൽ, കൂടുതൽ ശ്രേഷ്ഠമായ വെളിപാടുകൾ സ്വീകരിക്കാൻ അവർ തയ്യാറല്ല. മനുഷ്യഹൃദയം ഇന്നും എന്നും ബാഹ്യമായ കാര്യങ്ങളിലാണെന്നാണ് ഇതു കാണിക്കുന്നത്. ഒരുവന്‍റെ പ്രവർത്തനങ്ങൾ, അവന്‍റെ സേവനം, ദൈവത്തോടുള്ള സ്നേഹം തുളുമ്പുന്ന അവന്‍റെ ഹൃദയം ഇവയൊന്നും അത്ര അഴുക്കു പുരണ്ടതല്ലെങ്കിലും ഇതിലെല്ലാം അവന്‍റെ അന്തരംഗവും പിന്നാക്ക ചിന്തയും കണക്കിലെടുത്താൽ മനുഷ്യന് എന്നും മുഖ്യം ജഡികമായ ശാന്തിയും ആനന്ദോല്ലാസങ്ങളുമാണ് എന്നു കാണാം. ദൈവം മനുഷ്യനെ പൂർണതയിലേക്കു നയിക്കുന്നതിനുള്ള നിബന്ധനകൾ എന്താണെന്നോ അതിനു പിന്നിലെ ദൈവോദ്ദേശ്യം എന്തായിരിക്കുമെന്നോ അവൻ ചിന്തിക്കുന്നതേയില്ല. അതുകൊണ്ടുതന്നെ അനേകരുടെയും ജീവിതം കുത്തഴിഞ്ഞതും അധഃപതിച്ചതുമാണ്. അവരുടെ ജീവിതത്തിന് ഒരൽപ്പംപോലും പരിവർത്തനം സംഭവിച്ചിട്ടില്ല. ദൈവത്തിലുള്ള വിശ്വാസത്തെ അവർ ഗൗരവത്തോടെ എടുക്കേണ്ട കാര്യമായി കണ്ടിട്ടില്ല. ആരെയോ കാണിക്കാൻ എന്ന മട്ടിലുള്ള യാന്ത്രികവും അശ്രദ്ധവുമായ വിശ്വാസമാണ് അവർ വെച്ചുപുലർത്തുന്നത്. ദിശാബോധമില്ലാത്ത പട്ടംപോലെ അവർ അങ്ങനെ ജീവിക്കുകയാണ്. ഏതൊരു കാര്യത്തിനും ദൈവവചനത്തിലേക്കു തിരിയുന്നതിനു പ്രാപ്തരായ ആളുകൾ വിരളമാണ്. കൂടാതെ മൂല്യമേറിയ കാര്യങ്ങൾ സ്വായത്തമാക്കുകയും ഇന്നു ദൈവഭവനത്തിൽ വിലപ്പെട്ടവരായി മാറുകയും ദൈവത്തിന്‍റെ അനുഗ്രഹവർഷത്തിനു പാത്രമാകുകയും ചെയ്യുന്നവർ നന്നേ കുറവാണ്. സകലത്തിലും ദൈവത്താൽ തികവുറ്റവനാക്കപ്പെടാൻ നീ ശ്രമിക്കുന്നെങ്കിൽ, ദൈവം ഈ ഭൂമിയിൽ നൽകാമെന്നു വാഗ്ദാനം ചെയ്ത കാര്യങ്ങൾ സ്വീകരിക്കാൻ നിനക്കു കഴിയുന്നെങ്കിൽ, സകലത്തിലും ദൈവത്താൽ പ്രബുദ്ധനാക്കപ്പെടാൻ നീ ശ്രമിക്കുന്നെങ്കിൽ, വർഷങ്ങൾ വെറുതെ പാഴാക്കിക്കളയാതിരിക്കുന്നെങ്കിൽ, സജീവമായി പ്രവേശിക്കാൻ പറ്റിയ ഏറ്റവും അനുയോജ്യമായ പാതയാണിത്. അങ്ങനെ മാത്രമേ ദൈവത്താൽ പൂർണനാക്കപ്പെടാൻ നീ യോഗ്യനും അർഹനുമാകൂ. ദൈവത്താൽ പൂർണനാക്കപ്പെടാൻ അതിയായി ആഗ്രഹിക്കുന്ന ഒരുവനാണോ നീ? എല്ലാം ആത്മാർഥമായി ചെയ്യുന്ന ഒരുവനാണോ നീ? നിനക്കു ദൈവത്തോട് പത്രോസിന്‍റേതിനു സമാനമായ സ്നേഹമുണ്ടോ? യേശു സ്നേഹിച്ചതുപോലെ ദൈവത്തെ സ്നേഹിക്കാൻ നീ ഒരുക്കമാണോ? വർഷങ്ങളായി യേശുവിൽ വിശ്വസിക്കുന്ന ഒരുവനാണ് നീയെങ്കിൽ, യേശു ദൈവത്തെ സ്നേഹിച്ചത് എങ്ങനെയെന്ന് നിനക്കു കാണാൻ കഴിഞ്ഞിട്ടുണ്ടോ? യേശുവിലാണോ സത്യത്തിൽ നീ വിശ്വസിക്കുന്നത്? ഇന്നത്തെ പ്രായോഗികബുദ്ധിയുള്ള ദൈവത്തിലാണ് നീ വിശ്വസിക്കുന്നതെങ്കിൽ, പ്രായോഗികബുദ്ധിയുള്ള ജഡത്തിലെ ദൈവം സ്വർഗസ്ഥനായ ദൈവത്തെ സ്നേഹിക്കുന്നത് എങ്ങനെയെന്ന് നീ കണ്ടിട്ടുണ്ടോ? കർത്താവായ യേശുക്രിസ്തുവിൽ നിനക്കു വിശ്വാസമുണ്ട്. കാരണം, മനുഷ്യവർഗത്തെ വീണ്ടെടുക്കാനായി യേശു കുരിശുമരണം വരിച്ചതും അവൻ പ്രവർത്തിച്ച അത്ഭുതങ്ങളും പൊതുവെ എല്ലാവരും അംഗീകരിക്കുന്ന സത്യങ്ങളാണ്. എങ്കിലും മനുഷ്യനിൽ വിശ്വാസം ജനിക്കുന്നത് അറിവിനാലോ യേശുക്രിസ്തുവിനെക്കുറിച്ചുള്ള ശരിയായ ഗ്രാഹ്യത്താലോ അല്ല. നീ യേശുവിന്‍റെ നാമത്തിൽ മാത്രമാണ് വിശ്വസിക്കുന്നത്. അവന്‍റെ ആത്മാവിൽ നിങ്ങൾ വിശ്വസിക്കുന്നില്ല. യേശു ദൈവത്തെ സ്നേഹിച്ചത് എങ്ങനെയെന്നതിന് നീ യാതൊരു ശ്രദ്ധയും കൊടുക്കുന്നില്ല എന്നതുതന്നെ കാരണം. ദൈവത്തിലുള്ള നിങ്ങളുടെ വിശ്വാസം തികച്ചും ബാലിശമാണ്. വർഷങ്ങളായി യേശുവിൽ വിശ്വസിക്കുന്നെങ്കിലും ദൈവത്തെ എങ്ങനെ സ്നേഹിക്കണമെന്ന് നിനക്ക് അറിയില്ല. ഇതു നിന്നെ ലോകത്തിലെ ഏറ്റവും വലിയ വിഡ്ഢിയാക്കുകയല്ലേ സത്യത്തിൽ ചെയ്യുന്നത്? കർത്താവായ യേശുക്രിസ്തുവിന്‍റെ ഭക്ഷണം നീ ഇക്കാലമത്രയും ഭക്ഷിച്ചത് വൃഥാവിലായിരുന്നു എന്നതിന്‍റെ തെളിവാണിത്. അത്തരക്കാരെ എനിക്ക് ഇഷ്ടമല്ല. എനിക്കെന്നല്ല, നീ വണങ്ങുന്ന കർത്താവായ യേശുക്രിസ്തുവിനും അത്തരക്കാരെ ഇഷ്ടമല്ലെന്ന് എനിക്കുറപ്പുണ്ട്. അത്തരം വ്യക്തികളെ എങ്ങനെ പൂർണരാക്കാനാകും? നാണക്കേടുകൊണ്ട് നീ വിവർണനാകുന്നില്ലേ? നിങ്ങൾക്കു ലജ്ജ തോന്നുന്നില്ലേ? നിന്റെ കർത്താവായ യേശുക്രിസ്തുവിനെ അഭിമുഖീകരിക്കാനുള്ള തന്‍റേടം ഇപ്പോഴും നിനക്കുണ്ടോ? ഞാൻ ഈ പറഞ്ഞതിന്‍റെ അർഥം നിങ്ങൾക്കെല്ലാം മനസ്സിലായോ?


ദുഷ്ടന്മാർ നിശ്ചയമായും ശിക്ഷിക്കപ്പെടും

നിങ്ങൾ ചെയ്യുന്ന കാര്യങ്ങളിലെല്ലാം നിങ്ങൾ നീതി പാലിക്കുന്നുണ്ടോ എന്നും നിങ്ങളുടെ എല്ലാ പ്രവൃത്തികളും ദൈവം നിരീക്ഷിക്കുന്നുണ്ടോ എന്നും അറിയുവാൻ ആത്മപരിശോധന ചെയ്യുക: ദൈവത്തിൽ വിശ്വസിക്കുന്ന ആളുകൾ തങ്ങളുടെ കാര്യങ്ങൾ ആധാരമാക്കുന്ന തത്വമാണിത്. നിങ്ങൾക്കു ദൈവത്തെ തൃപ്തിപ്പെടുത്തുവാൻ കഴിയുന്നതുകൊണ്ടും ദൈവത്തിന്‍റെ കരുതലും സംരക്ഷണവും നിങ്ങൾ ഏറ്റുകൊള്ളുന്നതുകൊണ്ടും നിങ്ങൾ നീതിമാന്മാർ എന്നു വിളിക്കപ്പെടും. ദൈവത്തിന്‍റെ പരിചരണം, സംരക്ഷണം, പൂർണത എന്നിവ ഏറ്റുകൊള്ളുന്നവരും അവൻ വീണ്ടെടുക്കുന്നവരുമായ സകലരും ദൈവദൃഷ്ടിയിൽ നീതിമാന്മാരാണ്. അവരെല്ലാവരെയും അവൻ വിലപ്പെട്ടവരായി കണക്കാക്കുന്നു. ദൈവം ഇപ്പോൾ പറയുന്ന വചനങ്ങൾ നിങ്ങൾ എത്രയധികം സ്വീകരിക്കുന്നുവോ നിങ്ങൾക്കു ദൈവഹിതം സ്വീകരിക്കുവാനും മനസ്സിലാക്കുവാനും അത്രയധികം കഴിയും. അപ്പോൾ ദൈവവചനാനുസൃതം ജീവിച്ചു അവന്‍റെ വ്യവസ്ഥകൾ നിറവേറ്റാൻ നിങ്ങൾക്ക് അത്രയധികം സാധിക്കുകയും ചെയ്യും. ഇത് നിങ്ങൾക്കുള്ള ദൈവത്തിന്‍റെ നിയോഗമാണ്. നിങ്ങൾക്കെല്ലാവർക്കും നിറവേറ്റാൻ കഴിയേണ്ടതും ഇതാണ്. ദൈവം മാറ്റമില്ലാത്ത ഒരു കളിമൺ പ്രതിമയെന്നപോലെ, നിങ്ങളുടെ സ്വന്തം സങ്കൽപ്പപ്രകാരം ദൈവത്തെ അളക്കുകയും പരിമിതപ്പെടുത്തുകയും അതുപോലെ ബൈബിളിന്‍റെ മാനദണ്ഡങ്ങൾക്കുള്ളിൽ ദൈവത്തെ പാടേ പരിമിതപ്പെടുത്തുകയും അവനെ പരിമിതമായ പ്രവർത്തന വ്യാപ്തിക്കുള്ളിലേക്കു ചുരുക്കുകയും ചെയ്യുന്നുവെങ്കിൽ നിങ്ങൾ ദൈവത്തെ നിന്ദിച്ചിരിക്കുന്നു എന്നത് സ്പഷ്ടമാണ്. ദൈവത്തെ മിശിഹാ എന്നേ വിളിക്കാവൂ എന്നും മിശിഹാ എന്നു വിളിക്കപ്പെടുന്നവനാണ് ദൈവമായിരിക്കാൻ കഴിയൂ എന്നും കരുതിയിരുന്ന പഴയ നിയമകാലത്തെ യഹൂദന്മാർ തങ്ങളുടെ ഹൃദയത്തിൽ സൂക്ഷിച്ചുവച്ചിരുന്ന ഒരു നിശ്ചിത രൂപമുള്ള പ്രതിമയായി ദൈവത്തെ ഏറ്റുകൊണ്ടതിനാലും, മനുഷ്യകുലം ദൈവത്തെ ജീവനറ്റ ഒരു കളിമൺ പ്രതിമ എന്നപോലെ സേവിക്കയും ആരാധിക്കുകയും ചെയ്തതിനാലും, അക്കാലത്തെ യേശുവിനെ അവർ കുരിശിൽ തറച്ച് മരണത്തിന് ഏൽപ്പിച്ചുകൊടുത്തു. അങ്ങനെ നിർദോഷിയായ യേശു മരണശിക്ഷക്കു വിധിക്കപ്പെട്ടു. ദൈവം യാതൊരു കുറ്റവും ചെയ്യാത്ത നിരപരാധി ആയിരുന്നു, എന്നിട്ടും മനുഷ്യൻ അവനെ വെറുതെ വിടുവാൻ കൂട്ടാക്കിയില്ല. അവനെ മരണശിക്ഷയ്ക്കു വിധിക്കുവാൻ നിർബന്ധം പിടിച്ചു. അങ്ങനെ യേശു ക്രൂശിക്കപ്പെട്ടു. ദൈവം മാറ്റമില്ലാത്തവനെന്നു മനുഷ്യൻ എപ്പോഴും വിശ്വസിക്കുകയും ദൈവത്തിന്‍റെ കാര്യനിർവഹണത്തെ കുറിച്ച് മനുഷ്യന് പൂർണ്ണമായ ധാരണയുണ്ടെന്നപോലെ, ദൈവം ചെയ്യുന്ന കാര്യങ്ങളെല്ലാം മനുഷ്യന്‍റെ കൈപ്പിടിയിലാണെന്നപോലെ, ബൈബിൾ എന്ന ഏകഗ്രന്ഥത്തിന്‍റെ അടിസ്ഥാനത്തിൽ അവനെ നിർവചിക്കുകയും ചെയ്യുന്നു. ആളുകൾ അങ്ങേയറ്റം ബുദ്ധിശൂന്യരാണ്, അവർ അങ്ങേയറ്റം അഹങ്കാരികളാണ്, അവർക്കെല്ലാം അതിശയോക്തി പറയുവാനുള്ള കഴിവുണ്ട്. ദൈവത്തെക്കുറിച്ചുള്ള നിങ്ങളുടെ അറിവ് എത്ര വലുതായിരുന്നാലും നിങ്ങൾക്കു ദൈവത്തെ അറിയില്ല, ദൈവത്തെ ഏറ്റവും എതിർക്കുന്ന ഒരുവനാണു നിങ്ങൾ, ദൈവത്തെ നിങ്ങൾ കുറ്റം വിധിച്ചിരിക്കുന്നു എന്നു ഞാൻ ഇപ്പോഴും പറയുന്നു. എന്തുകൊണ്ടെന്നാൽ ദൈവപ്രവൃത്തിയെ അനുസരിക്കുവാനും ദൈവത്താൽ പൂർണ്ണമാക്കപ്പെടുന്ന പാതയിലൂടെ നടക്കുവാനും നിങ്ങൾ തികച്ചും അപ്രാപ്തനാണ്. എന്തുകൊണ്ടാണ് മനുഷ്യന്‍റെ പ്രവൃത്തികളിൽ ദൈവം ഒരിക്കലും തൃപ്തനാകാത്തത്? എന്തുകൊണ്ടെന്നാൽ, മനുഷ്യൻ ദൈവത്തെ അറിയുന്നില്ല, അവനു വളരെയധികം സങ്കൽപ്പങ്ങളുണ്ട്. മാത്രമല്ല, അവന്‍റെ ദൈവപരിജ്ഞാനം ഒരുവിധത്തിലും വാസ്തവവുമായി ഒത്തുപോകുന്നതല്ല. പകരം ഒരേകാര്യത്തെ മാറ്റമില്ലാതെ, വിരസമായി ആവർത്തിക്കുകയും എല്ലാ സാഹചര്യങ്ങളിലും ഒരേ സമീപനം അവലംബിക്കുകയും ചെയ്യുന്നു. അതുകൊണ്ടു ഇന്ന് ഭൂമിയിലെത്തുന്ന ദൈവത്തെ മനുഷ്യർ ഒരിക്കൽ കൂടി ക്രൂശിക്കുന്നു; ക്രൂരരായ മനുഷ്യവർഗം! ഉപജാപം, ഗൂഢാലോചന, തട്ടിയെടുക്കൽ, അന്യോന്യം പിടിച്ചുപറി ക്കൽ, പണത്തിനും പ്രശസ്തിക്കും വേണ്ടിയുള്ള പരക്കംപാച്ചിൽ, പരസ്പര ഹത്യ—എപ്പോഴാണ് ഇതൊക്കെ അവസാനിക്കുക? ദൈവം അരുളിച്ചെയ്ത ലക്ഷക്കണക്കിന് വചനങ്ങൾ ഉണ്ടായിരുന്നിട്ടും ആരും സുബോധത്തിലേക്കു വന്നിട്ടില്ല. ആളുകൾ തങ്ങളുടെ കുടുംബങ്ങൾ, പുത്രീപുത്രന്മാർ, തൊഴിൽ, ഭാവിപ്രതീക്ഷകൾ, പദവി, വൃഥാഭിമാനം, പണം അതുപോലെ ആഹാരം, വസ്ത്രം, ശരീരം എന്നിവയ്ക്കു വേണ്ടി പ്രവർത്തിക്കുന്നു. എന്നാൽ ശരിക്കും ദൈവത്തിനുവേണ്ടി പ്രവർത്തിക്കുന്ന ആരെങ്കിലുമുണ്ടോ? ദൈവത്തിനായി പ്രവർത്തിക്കുന്നവരുടെ ഇടയിൽ പോലും ദൈവത്തെ അറിയുന്നവർ ചുരുക്കമാണ്. തങ്ങളുടെ സ്വന്തം താൽപ്പര്യങ്ങൾക്കല്ലാതെ പ്രവർത്തിക്കുന്ന എത്ര പേരുണ്ട്? സ്വന്തം പദവിയെ സംരക്ഷിക്കുവാനായി മറ്റുള്ളവരെ ഞെരുക്കുകയോ പുറത്താക്കുകയോ ചെയ്യാത്ത എത്ര പേരുണ്ട്? അതിനാൽ ദൈവത്തെ അസംഖ്യം പ്രാവശ്യം മരണത്തിനു വിധിക്കുകയും എണ്ണമറ്റ ക്രൂര ന്യായാധിപന്മാർ ദൈവത്തെ കുറ്റം വിധിക്കുകയും ഒരിക്കൽക്കൂടി അവനെ ക്രൂശിലേറ്റുകയും ചെയ്തിരിക്കുന്നു. ശരിക്കും ദൈവത്തിനായി പ്രവർത്തിക്കുന്നതിനാൽ നീതിമാൻ എന്നു വിളിക്കാവുന്ന എത്ര പേരുണ്ട്?

ഒരു വിശുദ്ധനെന്നോ നീതിമാനെന്നോ ഉള്ള നിലയിൽ ദൈവസന്നിധിയിൽ പൂർണത പ്രാപിക്കുന്നത് അത്ര എളുപ്പമാണോ? “ഈ ഭൂമിയിൽ നീതിമാന്മാരില്ല, നീതിമാന്മാർ ഈ ലോകത്തിലില്ല" എന്നതു വാസ്തവമായ ഒരു പ്രസ്താവനയാണ്. ദൈവമുൻപാകെ വരുമ്പോൾ, നിങ്ങൾ എന്താണു ധരിച്ചിരിക്കുന്നത് എന്നു വിലയിരുത്തുക. നിങ്ങളുടെ ഓരോ വാക്കും പ്രവൃത്തിയും ചിന്തയും ആശയങ്ങളും എന്നുവേണ്ട അനുദിനം നിങ്ങൾ കാണുന്ന സ്വപ്നങ്ങൾ പോലും വിലയിരുത്തുക—നിങ്ങളുടെ സ്വന്ത കാര്യങ്ങൾക്കു വേണ്ടിയുള്ളതാണ്. ഇതല്ലേ കാര്യങ്ങളുടെ നിജസ്ഥിതി? നീതി എന്നു പറഞ്ഞാൽ മറ്റുള്ളവർക്ക് ധർമം കൊടുക്കുക എന്നല്ല; നിന്നെപ്പോലെതന്നെ നിന്‍റെ അയൽക്കാരനെ സ്നേഹിക്കുക എന്നല്ല; വഴക്കുകൾ, തർക്കങ്ങൾ, മോഷണം കവർച്ച എന്നിവയിൽനിന്ന് ഒഴിഞ്ഞുനിൽക്കുക എന്നുമല്ല. സ്ഥലകാലങ്ങൾ കണക്കിടാതെ ദൈവനിയോഗത്തെ നിങ്ങളുടെ കടമയായിക്കണ്ട് ദൈവത്തിന്‍റെ ക്രമീകരണങ്ങളും ഏർപ്പാടുകളും അനുസരിക്കുന്നത് സ്വർഗത്തിൽനിന്നും നൽകപ്പെട്ട ദൈവനിയോഗമായി കാണുന്നതാണ് "നീതി" എന്നതുകൊണ്ട് വിവക്ഷിക്കുന്നത്. അതായത്, യേശു ചെയ്തതുപോലെ കാര്യങ്ങൾ ചെയ്യുക എന്നർഥം. ദൈവം പറഞ്ഞ നീതി ഇതാണ്. തന്‍റെ സ്വന്തം നേട്ടമോ കോട്ടമോ കണക്കാക്കാതെ ദൈവം അയച്ച രണ്ടു ദൂതന്മാരെ രക്ഷിച്ച ലോത്തിനെ നീതിമാൻ എന്നു വിളിക്കാൻ കഴിയുമായിരുന്നു; അതായത്, അന്ന് അദ്ദേഹം ചെയ്തതിനെ നീതി എന്നു പറയാമെങ്കിലും അദ്ദേഹത്തെ നീതിമാൻ എന്ന് വിളിക്കാനാവില്ല. ലോത്ത് ദൈവത്തെ കണ്ടതുകൊണ്ടു മാത്രമാണ് ദൂതന്മാർക്കു പകരമായി തന്‍റെ രണ്ടു പെണ്മക്കളെ കൊടുത്തത്. എന്നാൽ അദ്ദേഹത്തിന്‍റെ മുൻകാല പെരുമാറ്റങ്ങളെല്ലാം നീതിനിഷ്ഠമായിരുന്നില്ല. അതുകൊണ്ടു ഞാൻ പറയുന്നു: "ഈ ഭൂമിയിൽ നീതിമാന്മാരില്ല." വീണ്ടെടുപ്പിന്‍റെ പ്രവാഹത്തിൽ ആയിരിക്കുന്നവരിൽ പോലും ആരെയും നീതിമാൻ എന്ന് വിളിക്കാനാവില്ല. നിങ്ങളുടെ പ്രവൃത്തികൾ എത്ര നന്നായിരുന്നാലും, നിങ്ങൾ ദൈവനാമത്തെ മഹത്വപ്പെടുത്തുന്നതായി എങ്ങനെ കാണപ്പെട്ടാലും, നിങ്ങൾ മറ്റുള്ളവരെ അടിക്കുകയോ ശപിക്കുകയോ മറ്റുള്ളവരിൽ നിന്ന് കൊള്ളയടിക്കുകയോ അപഹരിക്കയോ ചെയ്യാതിരുന്നാലും, നിങ്ങളെ നീതിമാൻ എന്ന് വിളിക്കാനാവില്ല. എന്തുകൊണ്ടെന്നാൽ ഇവയൊക്കെ ഒരു സാധാരണ വ്യക്തിക്കു ചെയ്യാവുന്ന കാര്യങ്ങളാണ്. നിങ്ങൾ ദൈവത്തെ അറിയുന്നില്ല എന്നുള്ളതാണ് ഇപ്പോഴത്തെ പ്രധാന കാര്യം. ഇപ്പോൾ നിങ്ങൾക്ക് അല്പസ്വല്പമായ സാധാരണ മനുഷ്യത്വം ഉണ്ടെന്നു മാത്രമേ പറയാനാവൂ. എന്നാൽ ദൈവം പറയുന്ന നീതിയുടെ ഘടകങ്ങൾ നിങ്ങളിൽ ഇല്ല. അതുകൊണ്ട് നിങ്ങൾ ചെയ്യുന്ന യാതൊരു കാര്യവും നിങ്ങൾക്കു ദൈവത്തെ അറിയാം എന്നതിന്‍റെ തെളിവല്ല.

മുൻപ്, അതായത് ദൈവം സ്വർഗത്തിൽ ആയിരുന്നപ്പോൾ, മനുഷ്യൻ ദൈവത്തോടു വഞ്ചനാപരമായ രീതിയിൽ ഇടപെട്ടു. ഇന്നു ദൈവം മനുഷ്യരുടെ ഇടയിൽ ഉണ്ട്—അത് എത്രവർഷമായി എന്ന്‌ ആർക്കും അറിയില്ല—എന്നിട്ടും മനുഷ്യർ കേവലം ചടങ്ങുപോലെയാണ് കാര്യങ്ങൾ ചെയ്യുന്നത്, അവർ ദൈവത്തെ വിഡ്ഢിയാക്കുവാൻ നോക്കുകയുമാണ്. മനുഷ്യൻ തന്‍റെ ചിന്താഗതികളിൽ വളരെ പിന്നാക്കം പോയിരിക്കയല്ലേ? യൂദായുടെ കാര്യത്തിലും ഇതുതന്നെയാണ് സംഭവിച്ചത്. യേശുവിന്‍റെ വരവിനു മുൻപ് യൂദാ തന്‍റെ സഹോദരീസഹോദരന്മാരെ കള്ളം പറഞ്ഞു വഞ്ചിച്ചിട്ടുണ്ടാവും. യേശുവിന്‍റെ വരവിനു ശേഷവും അവനിൽ യാതൊരു മാറ്റവും ഉണ്ടായില്ല. അവൻ യേശുവിനെ നാമമാത്രമായിപ്പോലും അറിഞ്ഞില്ല. ഒടുവിൽ അവൻ യേശുവിനെ ഒറ്റിക്കൊടുത്തു. അവനു ദൈവത്തെ അറിയാത്തതുകൊണ്ടല്ലേ ഇങ്ങനെ സംഭവിച്ചത്? നിങ്ങൾക്ക് ഇന്നും, ഇപ്പോഴും ദൈവത്തെ അറിയില്ല എങ്കിൽ നിങ്ങൾ മറ്റൊരു യൂദാ ആയിത്തീരുവാൻ സാധ്യതയുണ്ട്. ഇങ്ങനെ തുടരുന്നതു നിമിത്തം രണ്ടായിരത്തിലധികം വർഷങ്ങൾക്കു മുൻപ് കൃപായുഗത്തിൽ നടന്ന യേശു ക്രിസ്തുവിന്‍റെ ദാരുണമായ ക്രൂശുമരണം പിന്നെയും സംഭവിക്കുകയാണ്. നിങ്ങൾ ഇതു വിശ്വസിക്കുന്നില്ലേ? ഇത് ഒരു വാസ്തവമാണ്. നിലവിൽ ഭൂരിപക്ഷം ആളുകളും സമാനമായ അവസ്ഥയിലാണ്—ഒരുപക്ഷേ ഞാനിതു കുറച്ചു നേരത്തെയാകാം പറയുന്നത്—ഇങ്ങനെയുള്ള ആളുകൾ യൂദായുടെ വേഷമാണ് കെട്ടുന്നത്. ഞാൻ ഈ പറയുന്നതു വിഡ്ഢിത്തമല്ല, പിന്നെയോ, വസ്തുതയുടെ അടിസ്ഥാനത്തിലാണ്. നിങ്ങൾക്കു സമ്മതിക്കാതെ നിർവാഹമില്ല. മിക്ക ആളുകളും താഴ്മയുടെ ഭാവം ധരിക്കുന്നുണ്ടെങ്കിലും അവരുടെ ഹൃദയത്തിൽ മലിനജലത്തിന്‍റെ നീർത്തടം, ദുർഗന്ധം വമിക്കുന്ന അഴുക്കുവെള്ളത്തിന്‍റെ ഒരു കുഴി അല്ലാതെ മറ്റൊന്നുമില്ല. ഇപ്പോൾ ഇതുപോലെയുള്ള ധാരാളം പേർ ദൈവസഭയിലുണ്ട്. ഇവയെക്കുറിച്ചൊന്നും എനിക്ക് അറിയില്ല എന്നു നിങ്ങൾ കരുതുന്നു. ഇന്ന് എന്‍റെ ആത്മാവ് എനിക്കായി തീരുമാനമെടുക്കുന്നു; അത് എനിക്കായി സാക്ഷ്യം വഹിക്കുന്നു. എനിക്ക് ഒന്നും അറിയില്ലെന്നാണോ നിങ്ങൾ കരുതുന്നത്? നിങ്ങളുടെ ഹൃദയങ്ങളിലെ വക്ര ചിന്തകളെക്കുറിച്ചും നിങ്ങൾ ഹൃദയത്തിൽ സൂക്ഷിച്ചിരിക്കുന്ന കാര്യങ്ങളെക്കുറിച്ചും ഞാൻ മനസ്സിലാക്കുന്നില്ല എന്നാണോ നിങ്ങൾ കരുതുന്നത്? ദൈവത്തെ കബളിപ്പിക്കുക അത്ര എളുപ്പമുള്ള കാര്യമാണോ? നിങ്ങൾക്ക് ഇഷ്ടമുള്ളതു പോലെല്ലാം അവനോടു പെരുമാറാം എന്നു നിങ്ങൾ കരുതുന്നുണ്ടോ? കഴിഞ്ഞ കാലങ്ങളിൽ നിങ്ങൾ ഞെരുക്കപ്പെടുമോ എന്നു ഞാൻ ആകുലപ്പെട്ടിരുന്നു. അതുകൊണ്ടു ഞാൻ നിങ്ങൾക്കു സ്വാതന്ത്ര്യം തന്നുകൊണ്ടിരുന്നു. എന്നാൽ ഞാൻ അവർക്കു നല്ലവനാണ് എന്നു പറയുവാൻ മനുഷ്യകുലത്തിന് ആവില്ലായിരുന്നു. ഞാൻ ഒരു നാഴി കൊടുത്തപ്പോൾ അവർ ഒരു പറ എടുത്തു. നിങ്ങളുടെ ഇടയിൽ ചോദിക്കുക: ഞാൻ മിക്കവാറും ആരോടുംതന്നെ അതികർക്കശമായി ഇടപെട്ടിട്ടില്ല. ഞാൻ ആരെയും ചെറുതായിപ്പോലും ശാസിച്ചിട്ടില്ല. എങ്കിലും മനുഷ്യന്‍റെ പ്രചോദനങ്ങളെയും ധാരണകളെയും ഞാൻ സ്പഷ്ടമായി മനസ്സിലാക്കുന്നു. സ്വയം സാക്ഷ്യം വഹിക്കുന്ന ദൈവം ഒരു വിഡ്ഢിയാണെന്നു നിങ്ങൾ കരുതുന്നുണ്ടോ? എങ്കിൽ നിങ്ങൾ തീർത്തും അന്ധരാണെന്നു ഞാൻ പറയുന്നു. ഞാൻ നിങ്ങളെ തുറന്നുകാട്ടുകയില്ല. എന്നാൽ നിങ്ങൾക്ക് എത്രത്തോളം ദുഷിക്കാൻ കഴിയുമെന്ന് നമുക്കു നോക്കാം. നിങ്ങളുടെ ബുദ്ധിപരമായ ചെറുതന്ത്രങ്ങൾക്കു നിങ്ങളെ രക്ഷിക്കുവാൻ കഴിയുമോ? അതോ ദൈവത്തെ ആവുന്നപോലെ സ്നേഹിക്കാൻ ശ്രമിക്കുന്നതിനാൽ നിങ്ങൾക്കു രക്ഷ പ്രാപിക്കാൻ കഴിയുമോ എന്നു നമുക്കു നോക്കാം. ഇന്നു ഞാൻ നിങ്ങളെ കുറ്റം വിധിക്കുകയില്ല. നിങ്ങളുടെമേൽ ദൈവം എങ്ങനെയാണ് പ്രതികാരം ചെയ്യുന്നത് എന്നു കാണുവാൻ അവന്‍റെ സമയംവരെ നമുക്കു കാത്തിരിക്കാം. ഇപ്പോൾ നിങ്ങളോടു വെറുതെ കുശലം പറയുവാൻ എനിക്കു നേരമില്ല. നിങ്ങളെപ്രതി എന്‍റെ ശ്രേഷ്ഠമായ ദൗത്യം വൈകിപ്പിക്കാൻ ഞാൻ തയ്യാറല്ല. ദൈവം നിങ്ങളെപ്പോലെയുള്ള ഒരു കീടത്തോട് ഇടപെടുവാൻ സമയമെടുക്കുന്നതിനു നിങ്ങൾ അർഹതയുള്ളവരല്ല. അതുകൊണ്ട് നിങ്ങൾക്ക് എത്രത്തോളം മോശക്കാരനാകാനാവും എന്നു നമുക്കു നോക്കാം. ഇങ്ങനെയുള്ള ആളുകൾ ദൈവപരിജ്ഞാനത്തെ ഒട്ടുംതന്നെ പിന്തുടരുന്നില്ലെന്നു മാത്രമല്ല, അവർക്കു അവനോട് തെല്ലും സ്നേഹവുമില്ല. അപ്പോഴും ദൈവം അവരെ നീതിമാന്മാർ എന്നു വിളിക്കുവാൻ അവർ അഭിലഷിക്കുന്നു. ഇത് ഒരു തമാശയായി തോന്നുന്നില്ലേ? ഒരു ചെറിയ കൂട്ടം ആളുകൾ യാഥാർത്ഥമായും വിശ്വസ്തരായതുകൊണ്ടു തുടർന്ന് മനുഷ്യന് ജീവൻ നൽകുന്നതിൽ മാത്രം ഞാൻ ശ്രദ്ധ ചെലുത്തും. ഇന്നു ഞാൻ ചെയ്യേണ്ട കാര്യങ്ങൾ മാത്രമേ ചെയ്യുകയുള്ളൂ. എന്നാൽ ഭാവിയിൽ ഓരോ വ്യക്തിക്കും അവർ ചെയ്തതിനു തക്കവണ്ണം ഞാൻ പ്രതികാരം ചെയ്യും. ഞാൻ പറയേണ്ട കാര്യങ്ങളെല്ലാം പറഞ്ഞുകഴിഞ്ഞു, എന്തുകൊണ്ടെന്നാൽ കൃത്യമായും എന്‍റെ കർത്തവ്യം ഇതാണ്. ഞാൻ ചെയ്യേണ്ടത് മാത്രമാണ് ഞാൻ ചെയ്യുന്നത്, ചെയ്യരുതാത്തത് ചെയ്യുന്നില്ല. എന്നിരുന്നാലും നിങ്ങൾ കാര്യങ്ങൾ വിചിന്തനം ചെയ്യാൻ കൂടുതൽ സമയം ചെലവഴിക്കും എന്നു ഞാൻ പ്രത്യാശിക്കുകയാണ്. ദൈവത്തെ കുറിച്ചുള്ള നിങ്ങളുടെ അറിവ് എത്രത്തോളം ശരിയാണ്? ദൈവത്തെ പിന്നെയും ക്രൂശിൽ തറച്ചിരിക്കുന്ന ഒരാളാണോ നിങ്ങൾ? അവസാനമായി ഞാൻ പറയട്ടെ: ദൈവത്തെ ക്രൂശിക്കുന്നവന് അയ്യോ കഷ്ടം!


ഒരു സ്വാഭാവിക അവസ്ഥയിലേക്ക് എങ്ങനെ പ്രവേശിക്കാം

ദൈവവചനങ്ങള്‍ എത്ര കൂടുതല്‍ സ്വീകരിക്കുന്നുവോ, മനുഷ്യര്‍ അത്രയും കൂടുതല്‍ പ്രബുദ്ധരാവുകയും അവരില്‍ ദൈവത്തെ അറിയാനുള്ള വിശപ്പും ദാഹവും ഏറുകയും ചെയ്യുന്നു. ദൈവവചനം സ്വീകരിക്കുന്നവര്‍ക്ക് മാത്രമേ സമ്പന്നവും ആഴമേറിയതുമായ അനുഭവങ്ങള്‍ സ്വീകരിക്കാന്‍ ശേഷിയുണ്ടാവുകയുള്ളൂ. അവര്‍ക്ക് മാത്രമേ എള്ളിന്‍ പുഷ്പങ്ങള്‍ പോലെ വളരാനും ജീവിതം തുടരാനും കഴിയൂ. ജീവിച്ചിരിക്കുന്ന എല്ലാവരും ഇത് അവരുടെ മുഴുവന്‍ സമയ ജോലിയായി കണക്കാക്കണം. ''ദൈവത്തെക്കൂടാതെ എനിക്ക് ജീവിക്കാന്‍ കഴിയില്ല'' എന്നും ''ദൈവത്തെക്കൂടാതെ എനിക്ക് ഒന്നും വിജയകരമായി പൂര്‍ത്തീകരിക്കാന്‍ കഴിയില്ല'' എന്നും ''ദൈവമില്ലെങ്കില്‍ സര്‍വ്വവും ശൂന്യമാണ്'' എന്നും അവര്‍ക്ക് തോന്നണം. അതുപോലെ, ''പരിശുദ്ധാത്മാവിന്റെ സാന്നിധ്യത്തോടുകൂടിയല്ലാതെ ഞാന്‍ ഒന്നും ചെയ്യുകയില്ല, ദൈവത്തിന്റെ വചനങ്ങള്‍ വായിക്കുന്നതില്‍ യാതൊരു ഫലവുമില്ലെങ്കില്‍ ഞാന്‍ മറ്റെന്ത് ചെയ്യുന്നതിലും തല്പരനല്ല' എന്ന ഉറച്ച തീരുമാനം അവര്‍ക്കുണ്ടാകണം. നിങ്ങള്‍ സ്വയം അഭിരമിക്കരുത്. ജീവിതാനുഭവങ്ങള്‍ ദൈവത്തിന്റെ വരപ്രസാദത്തില്‍ നിന്നും മാര്‍ഗനിര്‍ദേശങ്ങളില്‍ നിന്നുമാണ് വരുന്നത്, അവ നിങ്ങളുടെ ആത്മനിഷ്ഠമായ ശ്രമങ്ങളുടെ സുവ്യക്തരൂപമാണ്. നിങ്ങള്‍ സ്വയം ആജ്ഞാപിക്കേണ്ടത് ഇതാണ്: ''ജീവിതാനുഭവത്തിന്റെ കാര്യം വരുമ്പോള്‍, ഞാൻ എനിക്ക് തന്നെ നിയന്ത്രണങ്ങളില്ലാത്ത സ്വാതന്ത്ര്യം നൽകാൻ പാടില്ല . 

ചിലപ്പോള്‍, ഒട്ടും സ്വാഭാവികമല്ലാത്ത അവസ്ഥയില്‍, നിനക്ക് ദൈവത്തിന്റെ സാന്നിദ്ധ്യം നഷ്ടപ്പെടുകയും പ്രാര്‍ത്ഥിക്കുമ്പോള്‍ ദൈവസാന്നിധ്യം അനുഭവിക്കാന്‍ കഴിയാതിരിക്കുകയും ചെയ്യുന്നു. അത്തരം സന്ദര്‍ഭങ്ങളില്‍ ഭയം തോന്നുന്നത് സാധാരണമാണ്. നീ ഉടനെ അന്വേഷണം ആരംഭിക്കണം. നീ അങ്ങനെ ചെയ്തില്ലെങ്കില്‍ ദൈവം നിന്നില്‍ നിന്ന് അകന്നുപോകും. നിന്നിൽ പരിശുദ്ധാത്മാവിന്റെ സാന്നിധ്യമുണ്ടാവില്ല. മാത്രവുമല്ല, ഒരു ദിവസത്തേക്കോ രണ്ടു ദിവസത്തേക്കോ, ഒരു മാസത്തേക്കോ രണ്ടു മാസത്തേക്കോ നിന്നിൽ പരിശുദ്ധാത്മാവിന്റെ പ്രവര്‍ത്തനം ഉണ്ടാവില്ല. ഈ സാഹചര്യത്തില്‍ നീ അവിശ്വസനീയമാം വിധം മരവിച്ച് പോവുകയും എല്ലാത്തരം ചീത്ത പ്രവൃത്തികളും ചെയ്യാന്‍ നിനക്ക് പ്രാപ്തിയുണ്ടാകുന്ന വിധത്തില്‍ സാത്താന്‍ വീണ്ടും നിന്നെ ബന്ദി ആക്കുകയും ചെയ്യുന്നു. നീ സമ്പത്ത് മോഹിക്കുന്നു, നിന്റെ സഹോദരീ സഹോദരന്മാരെ കബളിപ്പിക്കുന്നു, സിനിമകളും വീഡിയോകളും കാണുന്നു, മഹ്‌ജോംഗ് കളിക്കുന്നു, അച്ചടക്കമില്ലാതെ പുകവലിക്കുകയും, മദ്യപിക്കുകയും കൂടി ചെയ്യുന്നു. നിന്റെ ഹൃദയം ദൈവത്തില്‍ നിന്ന് വളരെ അകന്നുപോയി, നീ രഹസ്യമായി നിന്റെ സ്വന്തം വഴിക്ക് പോയി, ദൈവത്തിന്റെ വേലയെക്കുറിച്ച് നീ ഏകപക്ഷീയമായി മുൻവിധി പുലർത്തി. ചില സന്ദര്‍ഭങ്ങളില്‍, ലൈംഗിക പാപങ്ങള്‍ ചെയ്യുന്നതില്‍ ഒരു വിധ ലജ്ജയോ സങ്കോചമോ ഇല്ലാത്തവിധം അധമമായ നിലയിലേക്ക് ആളുകള്‍ താഴുന്നു. ഇത്തരത്തിലുള്ള വ്യക്തി പരിശുദ്ധാത്മാവിനാല്‍ ഉപേക്ഷിക്കപ്പെട്ടിരിക്കുന്നു. വാസ്തവത്തില്‍, പരിശുദ്ധാത്മാവിന്റെ പ്രവര്‍ത്തനം അത്തരമൊരു വ്യക്തിയില്‍ വളരെക്കാലമായി ഉണ്ടായിരുന്നില്ല. തിന്മയുടെ കൈകള്‍ ഏറെ നീളുമ്പോള്‍ അവര്‍ ജീര്‍ണതയുടെ കൂടുതല്‍ ആഴത്തിലേക്ക് മുങ്ങുന്നത് മാത്രമേ ഒരാള്‍ക്ക് കാണാനാവുകയുള്ളൂ. ഒടുവില്‍, അവര്‍ ഈ വിധത്തിലുള്ള അസ്തിത്വത്തെ നിഷേധിക്കുന്നു, പാപം ചെയ്യുന്നതിനാല്‍ സാത്താന്‍ അവരെ ബന്ദികളാക്കുകയും ചെയ്യുന്നു. പരിശുദ്ധാത്മാവിന്റെ സാന്നിധ്യം മാത്രമേ നിന്നില്‍ ഉള്ളൂ എന്ന് നീ കണ്ടെത്തിയിട്ടുണ്ടെങ്കിലും പരിശുദ്ധാത്മാവിന്റെ പ്രവര്‍ത്തനത്തിന്റെ അഭാവം ഉണ്ടെങ്കില്‍, അത് ഇതിനകം തന്നെ അപകടകരമായ ഒരു സാഹചര്യമാണ്. നിനക്ക് പരിശുദ്ധാത്മാവിന്റെ സാന്നിധ്യം പോലും അനുഭവിക്കാന്‍ കഴിയാത്തപ്പോള്‍, നീ മരണത്തിന്റെ വക്കിലാണ്. നീ പശ്ചാത്തപിക്കുന്നില്ലെങ്കില്‍ നീ പൂര്‍ണ്ണമായും സാത്താനിലേക്കു മടങ്ങിപ്പോകും, ഉന്മൂലനം ചെയ്യപ്പെടുന്നവരില്‍ ഒരാള്‍ നീയാകും. അതിനാല്‍, നീ പരിശുദ്ധാത്മാവിന്റെ സാന്നിധ്യം മാത്രമുള്ള ഒരു അവസ്ഥയിലാണെന്ന് കണ്ടെത്തുമ്പോള്‍ (നീ പാപം ചെയ്യുന്നില്ല, നീ സ്വയം നിയന്ത്രിക്കുന്നു, ദൈവത്തോട് ധിക്കാരത്തോടെ എതിര്‍ത്തിട്ട് നീ ഒന്നും ചെയ്യുകയുമില്ല) എന്നാല്‍ പരിശുദ്ധാത്മാവിന്റെ പ്രവൃത്തിയുടെ അഭാവം നിന്നിലുണ്ടാകുമ്പോള്‍ (നീ പ്രാര്‍ത്ഥിക്കുമ്പോള്‍ ഉള്ളുരുകുന്നില്ല, ദൈവവചനം ഭക്ഷിക്കുമ്പോഴും പാനം ചെയ്യുമ്പോഴും നിനക്ക് വ്യക്തമായ ഉള്‍ക്കാഴ്ചയോ പ്രകാശമോ ലഭിക്കുന്നില്ല, ദൈവവചനം ഭുജിക്കുന്നതിലും പാനം ചെയ്യുന്നതിലും നീ തല്പരനല്ല, നിന്റെ ജീവിതത്തില്‍ ഒരിക്കലും വളര്‍ച്ചയില്ല, മഹത്തരമായ ഉള്‍പ്രകാശം നിന്നെ വിട്ടു പിരിഞ്ഞിട്ട് കാലങ്ങളായി) - ഈ സാഹചര്യത്തില്‍ നീ തീര്‍ച്ചയായും കൂടുതല്‍ ജാഗ്രത പാലിക്കണം.

 നീ നിന്നില്‍ത്തന്നെ സ്വയം മുഴുകരുത്, നിന്റെ സ്വഭാവത്തിന് ഇനിയും കടിഞ്ഞാണില്ലായ്മ അനുവദിച്ചു നല്‍കരുത്. പരിശുദ്ധാത്മാവിന്റെ സാന്നിദ്ധ്യം എപ്പോള്‍ വേണമെങ്കിലും നിലയ്ക്കാം, അപ്രത്യക്ഷമാകാം. ഇതുകൊണ്ടാണ് അത്തരമൊരു സാഹചര്യം വളരെ അപകടകരമാകുന്നത്. നീ ഇത്തരത്തിലുള്ള അവസ്ഥയിലാണെന്ന് സ്വയം കണ്ടെത്തിയാല്‍ കഴിയുന്നത്ര വേഗത്തില്‍ കാര്യങ്ങള്‍ തിരിച്ചു കൊണ്ടുവരുവാന്‍ ശ്രമിക്കുക. ആദ്യം, നീ മനസ്താപ പ്രാര്‍ത്ഥന ചൊല്ലുകയും ദൈവത്തോട് ഒരിക്കല്‍ കൂടി നിന്നില്‍ കരുണ ചൊരിയണമെന്ന് അപേക്ഷിക്കുകയും വേണം. കൂടുതല്‍ ആത്മാര്‍ത്ഥമായി പ്രാര്‍ത്ഥിക്കുക, ദൈവത്തിന്റെ വചനങ്ങള്‍ കൂടുതല്‍ കൂടുതല്‍ഭുജിക്കുവാനും പാനം ചെയ്യുവാനും നിന്റെ ഹൃദയത്തെ ശാന്തമാക്കുക. ഈ അടിത്തറയിട്ട ശേഷം നീ കൂടുതല്‍ സമയം പ്രാര്‍ത്ഥനയില്‍ ചെലവഴിക്കണം; പാടുക, പ്രാര്‍ത്ഥിക്കുക, ദൈവവചനം ഭക്ഷിക്കുക, പാനം ചെയ്യുക, നിന്റെ കടമ നിര്‍വഹിക്കുക എന്നിവയിൽ നിന്റെ ശ്രമങ്ങള്‍ ഇരട്ടിയാക്കുക. നീ ഏറ്റവും ദുര്‍ബലനായിരിക്കുമ്പോള്‍, നിന്റെ ഹൃദയം ഏറ്റവും എളുപ്പത്തില്‍ സാത്താന്‍ കൈവശമാക്കും. അത് സംഭവിക്കുമ്പോള്‍, നിന്റെ ഹൃദയം ദൈവത്തില്‍ നിന്ന് സാത്താനിലേക്ക് മടങ്ങുന്നു, അപ്പോള്‍ നീ പരിശുദ്ധാത്മാവിന്റെ സാന്നിധ്യമില്ലാത്തവനാകുന്നു . അത്തരം സമയങ്ങളില്‍, പരിശുദ്ധാത്മാവിന്റെ പ്രവര്‍ത്തനം വീണ്ടെടുക്കുക ഇരട്ടി ബുദ്ധിമുട്ടാണ്. പരിശുദ്ധാത്മാവ് നിന്നോടൊപ്പമുണ്ടായിരിക്കുമ്പോള്‍ ആ പ്രവര്‍ത്തനങ്ങള്‍ പിന്തുടരുന്നതാണ് നല്ലത്. അത് നിന്നില്‍ ദൈവപ്രകാശം കൂടുതലായി വര്‍ഷിക്കുവാനും ​ദൈവം ​നിന്നെ ഉപേക്ഷിച്ചു കളയുവാന്‍ ഇടവരുത്താതിരിക്കുകയും ചെയ്യുന്നു. പ്രാര്‍ത്ഥിക്കുക, സ്തുതിഗീതങ്ങള്‍ ആലപിക്കുക, നിന്റെ ചുമതലകള്‍ നിറവേറ്റുക, ദൈവ വചനങ്ങള്‍ ഭക്ഷിക്കുകയും പാനം ചെയ്യുകയും ചെയ്യുക - ഇതെല്ലാം ചെയ്യുന്നത് സാത്താന് നിന്നില്‍ പ്രവര്‍ത്തിക്കാന്‍ അവസരം കിട്ടാതിരിക്കുവാനും പരിശുദ്ധാത്മാവ് നിന്റെ ഉള്ളില്‍ പ്രവര്‍ത്തിക്കുവാനും ആകുന്നു. നീ പരിശുദ്ധാത്മാവിന്റെ പ്രവൃത്തി ഈ വിധത്തില്‍ വീണ്ടെടുക്കുന്നില്ലെങ്കില്‍, നീ വെറുതെ കാത്തിരിക്കുകയാണെങ്കില്‍, പരിശുദ്ധാത്മാവിന്റെ സാന്നിദ്ധ്യം നഷ്ടപ്പെടുമ്പോള്‍ - പരിശുദ്ധാത്മാവ് നിന്നെ പ്രത്യേകിച്ച് ഉണര്‍ത്തുകയോ സവിശേഷമായി പ്രകാശിപ്പിക്കുകയോ പ്രബുദ്ധമാക്കുകയോ ചെയ്തില്ലെങ്കില്‍ - അങ്ങനെയാണെങ്കില്‍ക്കൂടി, നിന്റെ അവസ്ഥ വീണ്ടെടുക്കാന്‍ ഒന്നോ രണ്ടോ ദിവസം മാത്രമല്ല ചിലപ്പോള്‍ ആറുമാസം പോലും രക്ഷ പ്രാപിക്കാതെ ഇത്തരം വീണ്ടെടുപ്പില്ലാതെ കടന്നുപോകാം. ആളുകള്‍ സ്വയം വളരെ ലാഘവത്തോടെ തങ്ങളെത്തന്നെ കാണുന്നതിനാലും കാര്യങ്ങള്‍ സാധാരണ രീതിയില്‍ അനുഭവിക്കാന്‍ പ്രാപ്തിയില്ലാത്തവര്‍ ആയതിനാലുമാണ് പരിശുദ്ധാത്മാവിനാല്‍ ഇവ്വിധം ഉപേക്ഷിക്കപ്പെടുന്നത്. നീ പരിശുദ്ധാത്മാവിന്റെ പ്രവര്‍ത്തനം വീണ്ടെടുക്കുകയാണെങ്കില്‍പ്പോലും, ദൈവത്തിന്റെ ഇപ്പോഴത്തെ പ്രവര്‍ത്തനം നിനക്ക് വ്യക്തമായിരിക്കില്ല, കാരണം ജീവിതാനുഭവത്തില്‍ നീ വളരെ പിന്നില്‍, പതിനായിരം മൈല്‍ പിറകില്‍, നില്‍ക്കുന്നതുപോലെ ആയിത്തീരുന്നു. ഇതൊരു കഷ്ടമായ കാര്യം തന്നെയല്ലേ? എന്നിരുന്നാലും, അത്തരം ആളുകളോട് ഞാന്‍ പറയുന്നു, നിങ്ങള്‍ക്ക് പശ്ചാത്തപിക്കാന്‍ സമയം വളരെ വൈകിയിട്ടില്ല. എന്നാല്‍ ഒരു നിബന്ധനയുണ്ട്. നിങ്ങള്‍ കൂടുതല്‍ കഠിനാധ്വാനം ചെയ്യണം, അലസതയില്‍ മുഴുകരുത്. മറ്റുള്ളവര്‍ ഒരു ദിവസം അഞ്ച് തവണ പ്രാര്‍ത്ഥിക്കുകയാണെങ്കില്‍, നീ പത്ത് തവണ പ്രാര്‍ത്ഥിക്കണം. മറ്റുള്ളവര്‍ ദിവസത്തില്‍ രണ്ടുമണിക്കൂറോളം ദൈവവചനങ്ങള്‍ ഭക്ഷിക്കുകയും പാനം ചെയ്യുകയും ചെയ്യുന്നുവെങ്കില്‍, നീ നാലോ ആറോ മണിക്കൂര്‍ അങ്ങനെ ചെയ്യണം. മറ്റുള്ള ആളുകള്‍ രണ്ടുമണിക്കൂറോളം സ്തുതിഗീതങ്ങള്‍ കേള്‍ക്കുകയാണെങ്കില്‍, നീ ഏറ്റവും കുറഞ്ഞത് അരദിവസം കേള്‍ക്കണം. എപ്പോഴും ദൈവത്തിനു മുമ്പാകെ സമാധാനമായിരിക്കുക, ശാന്തമായിരിക്കുക, ദൈവ സ്‌നേഹത്തെക്കുറിച്ച് ചിന്തിക്കുക, നീ ഉണര്‍ത്തപ്പെടുന്നതുവരെ, നിന്റെ ഹൃദയം ദൈവത്തിലേക്കു തിരികെ എത്തുന്നത് വരെ, ഇനിമേല്‍ ദൈവത്തില്‍ നിന്ന് അകന്നുപോകാന്‍ മുതിരാതിരിക്കുന്നത് വരെ. അപ്പോള്‍ മാത്രമേ നിങ്ങളുടെ ആത്മീയ പ്രവർത്തനത്തിന് ഫലം ഉണ്ടാവുകയുള്ളൂ. അപ്പോള്‍ മാത്രമേ മുന്‍പുണ്ടായിരുന്ന നിങ്ങളുടെ സ്വാഭാവിക അവസ്ഥ വീണ്ടെടുക്കാന്‍ കഴിയൂ.

ചില ആളുകള്‍ അവരുടെ പരിശ്രമത്തില്‍ അതിയായ ഉത്സാഹം ചെലുത്തുന്നുണ്ടെങ്കിലും ശരിയായ പാതയിലേക്ക് പ്രവേശിക്കുന്നതില്‍ പരാജയപ്പെടുന്നു. കാരണം അവര്‍ വളരെയധികം അശ്രദ്ധരും ആത്മീയ കാര്യങ്ങളില്‍ അല്‍പ്പം പോലും ശുഷ്‌കാന്തി കാണിക്കാത്തവരുമാണ്. ദൈവവചനങ്ങള്‍ എങ്ങനെ അനുഭവിക്കണമെന്ന് അവര്‍ക്ക് അറിയില്ല, പരിശുദ്ധാത്മാവിന്റെ പ്രവര്‍ത്തനവും സാന്നിധ്യവും എന്താണെന്ന് അവര്‍ക്കറിയില്ല. അത്തരം ആളുകള്‍ ഉത്സാഹികളാണെങ്കിലും വിഡ്ഢികളാണ്. അവര്‍ ജീവിതത്തെ തേടുന്നില്ല. കാരണം, നിനക്ക് ആത്മാവിനെക്കുറിച്ച് അല്‍പ്പം പോലും അറിവില്ലാത്തതിനാല്‍, പരിശുദ്ധാത്മാവിന്റെ ഇപ്പോഴുള്ള പ്രവര്‍ത്തനങ്ങളിലെ പുതിയ വികാസങ്ങളെക്കുറിച്ച് നിനക്ക് ഒന്നും അറിയില്ല. നിന്റെ സ്വന്തം ആത്മാവിനുള്ളിലെ അവസ്ഥയെക്കുറിച്ചും നീ അജ്ഞനാണ്. അത്തരം ആളുകളുടെ വിശ്വാസം തനി വിഡ്ഢിത്തമല്ലേ? അത്തരം ആളുകളുടെ അന്വേഷണം ആത്യന്തികമായി ഒന്നും നേടുന്നില്ല. ദൈവത്തിലുള്ള വിശ്വാസത്തില്‍ അടിയുറച്ച് നിന്റെ ജീവിതത്തില്‍ വളര്‍ച്ച കൈവരിക്കുന്നതിനുള്ള പ്രധാന കാര്യം, നിന്റെ അനുഭവങ്ങളില്‍ ദൈവം എന്ത് പ്രവൃത്തി ചെയ്യുന്നു എന്ന് അറിയുക, ദൈവത്തിന്‍റെ മനോഹാരിത കാണുക, ദൈവഹിതം മനസ്സിലാക്കുക, അങ്ങനെ നിങ്ങള്‍ ദൈവത്തിന്‍റെ എല്ലാ പ്രവര്‍ത്തനങ്ങളോടും യോജിക്കുക, ദൈവ വചനങ്ങള്‍ നിന്നില്‍ പ്രവര്‍ത്തിക്കാന്‍ പാകത്തില്‍ വഴങ്ങിക്കൊടുക്കുക, അത് നിന്‍റെ തന്നെ ജീവിതമാക്കുക, അങ്ങനെ ദൈവത്തെ തൃപ്തിപ്പെടുത്തുക എന്നിവയാണ്. നിന്‍റെ വിശ്വാസം വിഡ്ഢിത്തം നിറഞ്ഞതാണെങ്കില്‍, ആത്മീയ കാര്യങ്ങളിലും ജീവിത മനോഭാവങ്ങളിലുമുള്ള മാറ്റങ്ങളെയും ശ്രദ്ധിക്കുന്നില്ലെങ്കില്‍, നീ സത്യത്തിലേക്ക് എത്തിച്ചേരാനായി ഒരു ശ്രമവും നീ നടത്തുന്നില്ലെങ്കില്‍, നിനക്ക് ദൈവഹിതം ഗ്രഹിക്കാന്‍ കഴിയുമോ? ദൈവം ചോദിക്കുന്നത് നിനക്ക് മനസ്സിലാകുന്നില്ലെങ്കില്‍ നിനക്ക് അത് അനുഭവിക്കാന്‍ കഴിവില്ലാതെയാകുന്നു, അങ്ങനെ, പിന്തുടരാന്‍ ഒരു പാതയും ഇല്ലാതാവുന്നു. ദൈവത്തിന്‍റെ വചനങ്ങള്‍ അനുഭവിക്കുമ്പോള്‍ നീ ശ്രദ്ധിക്കേണ്ടത് അവ നിന്നില്‍ ഉണ്ടാക്കുന്ന പ്രഭാവമാണ്. അതായത് ദൈവത്തിന്‍റെ വാക്കുകളില്‍ നിന്ന് നിനക്ക് ദൈവത്തെ അറിയാന്‍ സാധിക്കും. നിനക്ക് ദൈവത്തിന്‍റെ വാക്കുകള്‍ വായിക്കാന്‍ മാത്രമേ അറിയൂ എന്നാണെങ്കില്‍, അവ എങ്ങനെ അനുഭവിക്കണമെന്ന് അറിയില്ലെങ്കില്‍, ആത്മീയ കാര്യങ്ങളെക്കുറിച്ച് നീ അജ്ഞനാണെന്നല്ലേ അത് കാണിക്കുന്നത്? ഇപ്പോള്‍, ബഹുഭൂരിപക്ഷം ആളുകളും ദൈവത്തിന്‍റെ വചനങ്ങള്‍ അനുഭവിക്കാന്‍ കഴിവില്ലാത്തവരായതിനാല്‍ അവര്‍ക്ക് ദൈവത്തിന്‍റെ പ്രവര്‍ത്തനം അറിയില്ല. ഇത് അവരുടെ ആത്മീയ ജീവിതത്തിലെ ഒരു പരാജയമല്ലേ? അവര്‍ ഇതുപോലെ തുടരുകയാണെങ്കില്‍, ഏത് ഘട്ടത്തിലാണ് കാര്യങ്ങളില്‍ അവര്‍ക്ക് സമ്പന്നമായ സമ്പൂര്‍ണ്ണത അനുഭവിക്കാനും ജീവിതത്തില്‍ വളര്‍ച്ച കൈവരിക്കാനും കഴിയുക? ഇത് വെറും പൊള്ളയായ സംസാരം മാത്രമല്ലേ? നിങ്ങളില്‍ ഏറെപ്പേരും സിദ്ധാന്തത്തില്‍ ശ്രദ്ധ കേന്ദ്രീകരിക്കുന്നവരും ആത്മീയ കാര്യങ്ങളെക്കുറിച്ച് ഒന്നും അറിയാത്തവരുമാണ്. എന്നിട്ടും ദൈവം നിങ്ങളെ കൂടുതലായി ഉപയോഗപ്പെടുത്തുമെന്നും അങ്ങനെ നിങ്ങളെ അനുഗ്രഹിക്കുമെന്നും ആശിക്കുന്നു. ഇത് തീര്‍ത്തും യാഥാര്‍ഥ്യബോധമില്ലായ്മയാണ്! അതിനാല്‍, ഈ ബലഹീനത നിങ്ങള്‍ അവസാനിപ്പിക്കണം. അങ്ങനെ ചെയ്താല്‍ നിങ്ങള്‍ക്കെല്ലാവര്‍ക്കും ശരിയായ ആത്മീയ ജീവിതത്തിന്റെ പാതയിലേക്ക് പ്രവേശിക്കാനും യഥാര്‍ത്ഥ അനുഭവങ്ങള്‍ നേടാനും ദൈവവചനങ്ങളുടെ യാഥാര്‍ത്ഥ്യത്തിലേക്ക് പ്രവേശിക്കാനും കഴിയും.


ദൈവഹിതത്തിനു ചേർച്ചയിൽ എങ്ങനെ സേവിക്കാം?

ദൈവത്തിൽ വിശ്വസിക്കുന്ന ഒരുവൻ ശരിക്കും എങ്ങനെയാണ് അവിടുത്തെ സേവിക്കേണ്ടത്? ദൈവത്തെ സേവിക്കുന്നവർ എന്തെല്ലാം നിബന്ധനകൾ പാലിക്കുകയും എന്തെല്ലാം സത്യങ്ങൾ മനസ്സിലാക്കുകയും ചെയ്യേണ്ടതുണ്ട്? സേവനപാതയിൽ നിങ്ങൾക്കു തെറ്റിപ്പോകാനിടയുള്ള ഇടങ്ങൾ ഏവയാണ്? ഇവയ്ക്കെല്ലാമുള്ള ഉത്തരങ്ങള്‍ നിങ്ങൾ അറിഞ്ഞിരിക്കേണ്ടതുണ്ട്. ഈ വിഷയങ്ങള്‍ നിങ്ങൾ ദൈവത്തിൽ വിശ്വസിക്കുന്ന വിധത്തെയും പരിശുദ്ധാത്മാവ് നയിക്കുന്ന പാതയിൽ നിങ്ങൾ നടക്കുകയും സകലത്തിലും ദൈവത്തിന്‍റെ ക്രമീകരണങ്ങൾക്കു കീഴ്പ്പെടുകയും ചെയ്യുന്ന വിധത്തെയും ബാധിക്കുന്നു, അതുവഴി നിങ്ങളിലുള്ള ദൈവത്തിന്‍റെ പ്രവൃത്തിയുടെ ഓരോ ഘട്ടവും മനസ്സിലാക്കാൻ അവ നിങ്ങളെ അനുവദിക്കുകയും ചെയ്യുന്നു. ആ തലത്തിൽ എത്തുമ്പോൾ, ദൈവത്തിൽ വിശ്വസിക്കുക എന്നാൽ എന്താണെന്നും ശരിയായ വിധത്തിൽ ദൈവത്തിൽ എങ്ങനെ വിശ്വസിക്കാമെന്നും ദൈവേഷ്ടത്തിനു ചേർച്ചയിൽ പ്രവർത്തിക്കാൻ എന്താണ് ചെയ്യേണ്ടതെന്നും നിങ്ങൾ തിരിച്ചറിയും. ദൈവത്തിന്‍റെ പ്രവർത്തനങ്ങൾക്ക് പരിപൂർണമായി, നിശ്ശേഷം കീഴ്പ്പെടാന്‍ ഇതു നിങ്ങളെ സഹായിക്കും. നിങ്ങൾക്ക് ഒരു പരാതിയും ഉണ്ടായിരിക്കുകയില്ല. ദൈവത്തിന്‍റെ പ്രവർത്തനങ്ങളെ നിങ്ങൾ വിധിക്കുകയോ വിശകലനം ചെയ്യുകയോ എന്തിന്, അവയെ കീറിമുറിച്ച് പരിശോധിക്കുകയോ ചെയ്യില്ല. അങ്ങനെ, നിങ്ങളെല്ലാം മരണത്തോളം ദൈവത്തോട് അനുസരണമുള്ളവരായിരിക്കാൻ പ്രാപ്തരാകുകയും അതുവഴി അവനാൽ നയിക്കപ്പെടാനും അനുസരണമുള്ള ഒരാടിനെപ്പോലെ അവനു മുന്നിൽ അറുക്കപ്പെടുന്നതിന് നിന്നുകൊടുക്കാനും നിങ്ങൾക്കു കഴിയും. അങ്ങനെ നിങ്ങൾക്കെല്ലാം 1990-കളിലെ പത്രോസുമാർ ആകാനും ക്രൂശിൽ കിടക്കുമ്പോഴും പരാതിയുടെ ലാഞ്ചന പോലും ഇല്ലാതെ ദൈവത്തെ അങ്ങേയറ്റം സ്നേഹിക്കാനും കഴിയും. അപ്പോള്‍ മാത്രമേ, നിങ്ങൾക്കെല്ലാം 1990-കളിലെ പത്രോസുമാരെ പോലെ ജീവിക്കുവാന്‍ സാധിക്കുകയുള്ളൂ.

നിശ്ചയദാർഢ്യമുള്ള ആർക്കും ദൈവത്തെ സേവിക്കാനാകും. പക്ഷേ, ദൈവേഷ്ടത്തിന് അങ്ങേയറ്റം ശ്രദ്ധ കൊടുക്കുകയും ദൈവേഷ്ടം ഗ്രഹിക്കുകയും ചെയ്യുന്നവർ മാത്രമേ അവിടുത്തെ സേവിക്കാൻ യോഗ്യരും അർഹരും ആകുന്നുള്ളൂ. നിങ്ങൾക്കിടയിൽ ഞാന്‍ ശ്രദ്ധിച്ച ഒരു കാര്യമുണ്ട്: ദൈവത്തിനുവേണ്ടി ഉത്സാഹത്തോടെ സുവിശേഷം പ്രചരിപ്പിക്കുകയും അവനു വേണ്ടി നിരത്തിലിറങ്ങുകയും തങ്ങളെത്തന്നെ ഉഴിഞ്ഞുവെച്ച് ദൈവത്തിനായി പലതും ത്യജിക്കുകയും ചെയ്യുന്നിടത്തോളം കാലം അതാണ് ദൈവസേവനം എന്നാണ് അനേകരും വിശ്വസിക്കുന്നത്. കുറെക്കൂടി മതവിശ്വാസികളായവർ കരുതുന്നത് ദൈവസേവനം എന്നാൽ കൈയിൽ ബൈബിളും പിടിച്ചുകൊണ്ട് ഓടിനടക്കുന്നതും സ്വർഗരാജ്യത്തെക്കുറിച്ചുള്ള സുവിശേഷം പ്രചരിപ്പിക്കുന്നതും ആളുകളെ മാനസാന്തരപ്പെടുവാനും പാപം ഏറ്റുപറയുവാനും പ്രേരിപ്പിച്ചു രക്ഷിക്കുന്നതും ആണെന്നാണ്. സെമിനാരിയിലെ ഉന്നതവിദ്യാഭ്യാസത്തിനും പരിശീലനത്തിനും ശേഷം മടങ്ങിവന്ന് പള്ളികളില്‍ പ്രസംഗിക്കുന്നതും ബൈബിൾ വായനകളിലൂടെ ജനങ്ങളെ പഠിപ്പിക്കുന്നതുമാണ് ദൈവത്തെ സേവിക്കുന്നതില്‍ ഉൾപ്പെട്ടിരിക്കുന്നതെന്നു കരുതുന്ന നിരവധി മതമേലധികാരികളുമുണ്ട്. ഇതും കൂടാതെ, ദരിദ്രനാടുകളിലുള്ള ചിലർ വിശ്വസിക്കുന്നത് ദൈവത്തെ സേവിക്കുക എന്നാൽ രോഗികളെ സുഖപ്പെടുത്തുന്നതും തങ്ങളുടെ സഹോദരീസഹോദരന്മാരുടെ ഇടയിൽനിന്ന് ഭൂതങ്ങളെ പുറത്താക്കുന്നതോ അവർക്കായി പ്രാര്‍ത്ഥിക്കുന്നതോ അവർക്കായി സേവനം ചെയ്യുന്നതോ ആണെന്നുമാണ്. ദൈവത്തിന്‍റെ വചനങ്ങൾ ഭക്ഷിക്കുന്നതും പാനം ചെയ്യുന്നതും ദിവസവും ദൈവത്തോട് പ്രാര്‍ത്ഥിക്കുന്നതും എല്ലായിടത്തെയും പള്ളികൾ സന്ദർശിച്ച് അവിടത്തെ ജോലികൾ ചെയ്യുന്നതുമാണ് ദൈവത്തെ സേവിക്കുക എന്നാല്‍ എന്നു വിശ്വസിക്കുന്ന അനവധി ആളുകള്‍ നിങ്ങൾക്കിടയിലുണ്ട്. ദൈവത്തെ സേവിക്കുകയെന്നാല്‍ വിവാഹം കഴിക്കുകയോ കുടുംബം പുലര്‍ത്തുകയോ ചെയ്യാതെ തങ്ങളെ മുഴുവനായി ദൈവത്തിനു സമര്‍പ്പിക്കുന്നതാണ് എന്നു കരുതുന്ന മറ്റു സഹോദരീസഹോദരന്‍മാരുണ്ട്. എങ്കിലും, ദൈവത്തെ സേവിക്കുക എന്നാൽ യഥാർഥത്തിൽ എന്താണെന്ന് അറിയാവുന്നവർ വിരളമാണ്. ആകാശത്തിലെ നക്ഷത്രങ്ങളുടെ എണ്ണത്തോളം ആളുകള്‍ ദൈവത്തെ സേവിക്കുന്നുണ്ടെങ്കിലും അവിടുത്തെ നേരിട്ട് സേവിക്കാൻ കഴിയുന്നവരും ദൈവേഷ്ടത്തിനു ചേർച്ചയിൽ സേവിക്കാൻ കഴിയുന്നവരും തുലോം തുച്ഛമാണ്. ഞാൻ എന്തുകൊണ്ടാണ് ഇങ്ങനെ പറയുന്നത്? “ദൈവസേവനം” എന്ന പദപ്രയോഗത്തിന്‍റെ പൊരുൾ നിങ്ങൾക്ക് മനസ്സിലാകാത്തതിനാലും ദൈവഹിതത്തിനു ചേർച്ചയിൽ അവിടുത്തെ എങ്ങനെ സേവിക്കണം എന്ന് നിങ്ങൾക്ക് ശരിക്കും അറിയില്ലാത്തതിനാലും ആണ് ഞാനിത് പറയുന്നത്. ഏതു തരത്തിലുള്ള ദൈവസേവനമാണ് ദൈവഹിതത്തിനു ചേർച്ചയിലുള്ളതെന്ന് ആളുകൾ അറിഞ്ഞിരിക്കേണ്ടത് അടിയന്തിരമാണ്.

ദൈവേഷ്ടത്തിനു ചേർച്ചയിൽ സേവിക്കാൻ നിങ്ങൾ ആഗ്രഹിക്കുന്നുവെങ്കിൽ, എങ്ങനെയുള്ള ആളുകളിലാണ് ദൈവം പ്രസാദിക്കുന്നതെന്നും എങ്ങനെയുള്ള ആളുകളെയാണ് ദൈവം വെറുക്കുന്നതെന്നും എങ്ങനെയുള്ളവരെയാണ് അവിടുന്ന് പൂർണരാക്കുന്നതെന്നും എങ്ങനെയുള്ളവരാണ് ദൈവത്തെ സേവിക്കാൻ യോഗ്യരെന്നും നിങ്ങൾ ആദ്യം മനസ്സിലാക്കണം. കുറഞ്ഞപക്ഷം ഈ അറിവെങ്കിലും നിങ്ങൾക്ക് ഉണ്ടായിരിക്കണം. കൂടാതെ, ദൈവത്തിന്‍റെ പ്രവൃത്തികളുടെ ലക്ഷ്യങ്ങൾ എന്താണെന്നും ദൈവം ഇക്കാലത്ത് ചെയ്യേണ്ടതായ പ്രവൃത്തി എന്താണെന്നും നിങ്ങൾ അറിഞ്ഞിരിക്കണം. ഇതു തിരിച്ചറിഞ്ഞതിനു ശേഷം, ദൈവവചനങ്ങളുടെ വഴികാട്ടലിലൂടെ നിങ്ങൾക്ക് ആദ്യം പ്രവേശനം ലഭിക്കണം, അതേ, ആദ്യംതന്നെ നിങ്ങൾക്ക് ദൈവനിയോഗം ലഭിക്കണം. ഒരിക്കൽ നിങ്ങൾക്ക് ദൈവവചനം യഥാർഥമായി അനുഭവവേദ്യമായാൽ, നിങ്ങൾ ദൈവത്തിന്‍റെ പ്രവർത്തനം ശരിക്കും മനസ്സിലാക്കിക്കഴിഞ്ഞാൽ, നിങ്ങൾ ദൈവത്തെ സേവിക്കാൻ യോഗ്യനാകും. നിങ്ങൾ ദൈവത്തെ സേവിക്കുമ്പോഴാണ് ദൈവം നിങ്ങളുടെ ആത്മീയ കണ്ണുകൾ തുറക്കുകയും അവിടുത്തെ പ്രവൃത്തിയെക്കുറിച്ച് കൂടുതലായ ഗ്രാഹ്യം നേടാനും അത് കൂടുതൽ വ്യക്തതയോടെ കാണാനും നിങ്ങളെ അനുവദിക്കുകയും ചെയ്യുന്നത്. ഈ യാഥാർഥ്യത്തിലേക്കു പ്രവേശിക്കുമ്പോൾ നിന്‍റെ അനുഭവങ്ങൾ കൂടുതൽ ഗഹനവും യഥാർത്ഥവുമാകും. അത്തരം അനുഭവം ലഭിച്ചിട്ടുള്ള നിങ്ങളെല്ലാവർക്കും പള്ളികൾതോറും പോകാനും നിങ്ങളുടെ സഹോദരീസഹോദരന്മാർക്ക് വിഹിതങ്ങൾ നൽകാനും അങ്ങനെ പരസ്പര കഴിവുകളിൽനിന്ന് പ്രയോജനം അനുഭവിച്ച് സ്വന്തം കുറവുകൾ നികത്താനും ആത്മാവിൽ കൂടുതല്‍ സമ്പുഷ്ടമായ ജ്ഞാനം ആർജിക്കാനും കഴിയും. ഈ ഫലം നേടിക്കഴിഞ്ഞാൽ മാത്രമേ നിങ്ങൾക്ക് ദൈവഹിതത്തിനു ചേർച്ചയിൽ സേവിക്കാനും നിങ്ങളുടെ സേവന പാതയിൽ ദൈവത്താൽ പൂർണരാക്കപ്പെടാനും കഴിയുകയുള്ളൂ.

ദൈവത്തെ സേവിക്കുന്നവർ അവിടുത്തെ ആത്മമിത്രങ്ങളായിരിക്കണം, അവർ ദൈവത്തിനു പ്രിയങ്കരരായിരിക്കണം, ഒപ്പം, ദൈവത്തോട് അങ്ങേയറ്റം വിശ്വസ്തത പുലർത്താൻ കഴിവുള്ളവരായിരിക്കണം. വ്യക്തിജീവിതത്തിലാകട്ടെ പൊതുജീവിതത്തിലാകട്ടെ, ദൈവമുമ്പാകെ ദൈവികസന്തോഷം അനുഭവിക്കാൻ നിങ്ങൾക്കു കഴിയുന്നു, ദൈവമുമ്പാകെ അചഞ്ചലരായിരിക്കാൻ കഴിയുന്നു. മറ്റുള്ളവർ നിങ്ങളോട് എങ്ങനെ പെരുമാറിയാലും നിങ്ങൾ ഒരിക്കലും ചരിക്കേണ്ട പാതയില്‍നിന്നും വ്യതിചലിക്കുന്നില്ല, ദൈവത്തിന്‍റേതായ ഭാരത്തിന് എല്ലാ ശ്രദ്ധയും നല്‍കുന്നു. ഇങ്ങനെയുള്ള ആളുകൾ മാത്രമാണ് ദൈവത്തിന്‍റെ ആത്മമിത്രങ്ങളായിരിക്കുക. ദൈവത്തിന്‍റെ ആത്മമിത്രങ്ങൾക്ക് അവിടുത്തെ നേരിട്ട് സേവിക്കുവാന്‍ സാധിക്കുന്നതിന്‍റെ കാരണം അവർക്ക് ദൈവത്തിന്‍റെ ശ്രേഷ്ഠമായ നിയോഗവും അവിടുത്തെ ഭാരവും ലഭിച്ചിട്ടുണ്ട് എന്നതാണ്. അവര്‍ക്ക് ദൈവത്തിന്‍റെ ഹൃദയം സ്വന്തം ഹൃദയമാക്കുവാനും ദൈവത്തിന്‍റെ ഭാരം സ്വന്തം ഭാരമാക്കുവാനും സാധിയ്ക്കുന്നു എന്നതാണ്. തങ്ങളുടെ ഭാവിനേട്ടങ്ങളെ അവര്‍ പരിഗണിക്കുന്നില്ല എന്നതാണ്. എന്തിന്, ഭാവി ഇരുളടഞ്ഞതായിരിക്കുമ്പോഴും തിരിച്ച് ഒന്നും പ്രതീക്ഷിക്കാനില്ലാത്തപ്പോഴും സ്നേഹം നിറഞ്ഞ ഹൃദയത്തോടെ അവർ എന്നും ദൈവത്തിൽ വിശ്വസിക്കും. അതുകൊണ്ടുതന്നെ ഇത്തരത്തിലുള്ള ഒരു വ്യക്തി ദൈവത്തിന്‍റെ ആത്മമിത്രമായിരിക്കും. ദൈവത്തിന്‍റെ ആത്മമിത്രങ്ങൾ അവിടുത്തെ മനസ്സാക്ഷി സൂക്ഷിപ്പുകാരുമാണ്. അവർക്കു മാത്രമേ, ദൈവത്തിന്‍റെ അസ്വസ്ഥതയും അവിടുത്തെ ചിന്തകളും മനസ്സിലാക്കാനാകൂ. അവരുടെ ജഡികശരീരം വേദന നിറഞ്ഞതും ദുർബലവും ആണെങ്കിലും വേദന സഹിക്കുവാനും ദൈവത്തെ സംതൃപ്തനാക്കാനായി തങ്ങൾക്കു പ്രിയപ്പെട്ടവ വേണ്ടെന്നു വയ്ക്കുവാനും അവര്‍ക്കു കഴിയുന്നു. അത്തരക്കാർക്ക് ദൈവം കൂടുതൽ ഭാരങ്ങള്‍ കൊടുക്കുന്നു, ദൈവം ചെയ്യുവാന്‍ ആഗ്രഹിക്കുന്ന കാര്യങ്ങള്‍ ഇത്തരം ആളുകളുടെ സാക്ഷ്യങ്ങളിൽ തെളിവാകുന്നു. അതുകൊണ്ട് അവർ ദൈവത്തിനു പ്രിയപ്പെട്ടവരാണ്. ദൈവത്തിന്‍റെ മനസ്സിനിണങ്ങിയ സേവകരാണവർ. അത്തരം ആളുകൾക്കു മാത്രമേ ദൈവത്തോടൊപ്പം ഭരിക്കാനാകൂ. ശരിക്കും നീ ദൈവത്തിന്‍റെ ആത്മമിത്രമാകുമ്പോഴാണ് കൃത്യമായും നീ അവിടുത്തോടൊപ്പം ഭരിക്കുവാന്‍ തുടങ്ങുക.

ദൈവം തന്നെ നിയോഗിച്ച ദൗത്യം, അതായത് മുഴു മാനവരാശിയെയും വീണ്ടെടുക്കുക എന്ന ദൗത്യം, പൂർത്തിയാക്കാൻ യേശുവിനു കഴിഞ്ഞു. തനിക്കായിത്തന്നെ ഒന്നും ആസൂത്രണം ചെയ്യുകയോ ക്രമീകരിക്കുകയോ ചെയ്യാതെ മുഴുശ്രദ്ധയും ദൈവഹിതത്തിനു നൽകിയതുകൊണ്ടാണ് യേശുവിന് അതിനു കഴിഞ്ഞത്. അതുകൊണ്ടുതന്നെയാണ് അവൻ ദൈവത്തിന്‍റെ—ദൈവംതന്നെയായ—ഏറ്റവും അടുത്ത ആത്മമിത്രമായത്, ഇക്കാര്യം നിങ്ങൾക്കെല്ലാം നല്ലവണ്ണം അറിയാവുന്നതാണ്. (യഥാർഥത്തിൽ, അവൻ ദൈവംതന്നെയായിരുന്നു, ദൈവം അതിന് സാക്ഷ്യം നൽകിയതുമാണ്. ഞാൻ ഈ വസ്തുത ഇവിടെ പറയുന്നത് യേശുവിന്‍റെ ഉദാഹരണത്തിലൂടെ വിഷയം വ്യക്തമാക്കാനാണ്.) ദൈവത്തിന്‍റെ കാര്യനിർവഹണ പദ്ധതിക്ക് ജീവിതത്തിൽ മുഖ്യസ്ഥാനം നൽകാൻ യേശുവിനു കഴിഞ്ഞു. അവൻ എപ്പോഴും സ്വർഗീയ പിതാവിനോട് പ്രാർഥിക്കുകയും അവിടുത്തെ ഹിതം തേടുകയും ചെയ്തു. അവൻ ഇങ്ങനെ പ്രാർഥിച്ചു: “പിതാവായ ദൈവമേ! അങ്ങയുടെ ഇഷ്ടം എന്താണോ അത് നിറവേറ്റേണമേ, എന്‍റെ ആഗ്രഹങ്ങള്‍ക്കനുസരിച്ചല്ല, അങ്ങയുടെ പദ്ധതിയ്ക്കനുസരിച്ച് പ്രവർത്തിക്കേണമേ. മനുഷ്യൻ ദുർബലനായിരിക്കാം, പക്ഷേ അങ്ങ് എന്തിനാണ് അവനെക്കുറിച്ച് വിചാരപ്പെടുന്നത്? അങ്ങയുടെ കൈകളിൽ ഒരു ഉറുമ്പിനെപ്പോലെയുള്ള മനുഷ്യന് അങ്ങ് ഇത്രമാത്രം ഗൗനിക്കാൻ തക്ക യോഗ്യതയുണ്ടോ? അങ്ങയുടെ ഹിതം നിറവേറ്റണം എന്നൊരു ചിന്തയേ എന്‍റെ ഹൃദയത്തിലുള്ളൂ. തിരുവിഷ്ടപ്രകാരം അങ്ങ് എന്നിൽ പ്രവർത്തിക്കണമെന്നാണ് എന്‍റെ ആഗ്രഹം.” യരുശലേമിലേക്കുള്ള മാർഗമധ്യേ യേശു കടുത്ത വേദനയിലായിരുന്നു, ഹൃദയത്തിൽ ഒരു കത്തി കുത്തിയിറക്കിയതു പോലുള്ള വേദന. എന്നിട്ടും തന്‍റെ വാക്കു മാറ്റാൻ അൽപ്പംപോലും അവൻ ആഗ്രഹിച്ചില്ല. ക്രൂശിക്കപ്പെടുന്നിടത്തേക്ക് നീങ്ങാൻ അവനെ പ്രേരിപ്പിക്കുന്ന കരുത്തുറ്റ ഒരു ശക്തി എപ്പോഴും അവനോടൊപ്പമുണ്ടായിരുന്നു. ഒടുവിൽ, അവൻ ക്രൂശിൽ തറയ്ക്കപ്പെട്ടു, പാപികളായ മനുഷ്യർക്കു തുല്യനായി, മനുഷ്യരെ വീണ്ടെടുക്കാനുള്ള ദൗത്യം പൂർത്തീകരിച്ചു. മരണത്തിന്‍റെയും ഹേഡീസിന്‍റെയും വിലങ്ങുകൾ അവൻ പൊട്ടിച്ചെറിഞ്ഞു. മരണവും നരകവും ഹേഡീസും അവനു മുന്നിൽ നിഷ്പ്രഭമായി, അവ അവനു മുന്നിൽ പരാജയമടഞ്ഞു. മുപ്പത്തിമൂന്നു വർഷത്തെ ജീവിതത്തിൽ ഉടനീളം അപ്പോഴത്തെ ദൈവത്തിന്‍റെ പ്രവര്‍ത്തനത്തിന് യോജിച്ചവിധം ദൈവഹിതത്തിനു ചേർച്ചയിൽ ജീവിക്കാൻ അവൻ പരമാവധി ശ്രദ്ധിച്ചു. ഒരിക്കലും, വ്യക്തിപരമായി തനിക്കുണ്ടാകാവുന്ന ലാഭനഷ്ടങ്ങൾ കണക്കിലെടുക്കാതെ, എപ്പോഴും പിതാവായ ദൈവത്തിന്‍റെ ഹിതത്തെക്കുറിച്ച് അവൻ ചിന്തിച്ചു. അതുകൊണ്ടാണ് അവന്‍റെ സ്നാനത്തെത്തുടർന്ന് ദൈവം ഇങ്ങനെ പറഞ്ഞത്: “ഇവൻ എന്‍റെ പ്രിയപുത്രൻ; ഇവനിൽ ഞാൻ പ്രസാദിച്ചിരിക്കുന്നു.” ദൈവേഷ്ടത്തിനു ചേർച്ചയിൽ തിരുമുമ്പാകെ സേവിച്ചതിനാൽ മുഴു മനുഷ്യവർഗത്തെയും വീണ്ടെടുക്കുക എന്ന ഭാരിച്ച ദൗത്യം ദൈവം അവന്‍റെ ചുമലിൽ അർപ്പിച്ചു, അതു നിറവേറ്റാൻ അവനെ പ്രാപ്തനാക്കി. സുപ്രധാനമായ ഈ കർത്തവ്യം നിറവേറ്റാൻ അവൻ യോഗ്യനും അർഹനുമായിരുന്നു. ജീവിതത്തിൽ ഉടനീളം ദൈവത്തിനായി അവൻ അങ്ങേയറ്റം കഷ്ടം സഹിച്ചു, പലവട്ടം സാത്താനാൽ പരീക്ഷിക്കപ്പെട്ടു. അപ്പോഴൊന്നും അവൻ നിരുത്സാഹിതനായില്ല. ദൈവം അവനെ വിശ്വസിക്കുകയും സ്നേഹിക്കുകയും ചെയ്തതുകൊണ്ടാണ് അത്തരമൊരു ബൃഹത്തായ ദൗത്യം അവനെ ഏൽപ്പിച്ചത്. അതുകൊണ്ടാണ് ദൈവം വ്യക്തിഗതമായി ഇങ്ങനെ പറഞ്ഞത്: “ഇവൻ എന്‍റെ പ്രിയപുത്രൻ; ഇവനിൽ ഞാൻ പ്രസാദിച്ചിരിക്കുന്നു.” ആ കാലത്ത് യേശുവിനു മാത്രമേ ആ നിയോഗം നിറവേറ്റാൻ കഴിയുമായിരുന്നുള്ളൂ. കൃപായുഗത്തിൽ മനുഷ്യവർഗത്തെ മുഴുവന്‍ വീണ്ടെടുക്കുക എന്ന ദൈവത്തിന്‍റെ പ്രവൃത്തി പൂര്‍ത്തിയാക്കുന്നതിന്‍റെ പ്രായോഗികമായ ഒരു വശമായിരുന്നു അത്.

യേശുവിനെപ്പോലെ, ദൈവത്തിന്‍റെ ചുമടിന് പൂർണ ശ്രദ്ധ നൽകാനും നിങ്ങളുടെ ജഡികശരീരത്തിനു നേരെ പുറംതിരിയാനും നിങ്ങൾക്കു കഴിയുന്നെങ്കിൽ, ദൈവം തന്‍റെ സുപ്രധാനമായ ദൗത്യങ്ങൾ നിങ്ങളെ ഏൽപ്പിക്കും. അങ്ങനെ ദൈവത്തെ സേവിക്കാൻ ആവശ്യമായ വ്യവസ്ഥകളിൽ നിങ്ങൾ എത്തിച്ചേരും. അത്തരമൊരു സാഹചര്യത്തില്‍ മാത്രമേ ദൈവേഷ്ടം പ്രവര്‍ത്തിക്കുകയാണെന്നും അവിടുത്തെ നിയോഗം പൂര്‍ത്തിയാക്കുകയാണെന്നും നിങ്ങൾക്ക് ധൈര്യമായി പറയാനാകൂ. അപ്പോൾ മാത്രമേ, ഞാൻ ശരിക്കും ദൈവത്തെ സേവിക്കുന്നു എന്ന് നിങ്ങൾക്ക് ഉറപ്പിച്ചു പറയാനാകൂ. യേശുവിന്‍റെ മാതൃകയുമായി തട്ടിച്ചുനോക്കുമ്പോൾ, ദൈവത്തിന്‍റെ ആത്മമിത്രമാണ് ഞാൻ എന്ന് നീ ഉറപ്പിച്ചു പറയാൻ ധൈര്യപ്പെടുന്നുണ്ടോ? ദൈവേഷ്ടം ചെയ്യുന്നുവെന്ന് പറയാൻ നീ ധൈര്യപ്പെടുന്നുണ്ടോ? ഞാൻ യഥാർഥത്തിൽ ദൈവത്തെ സേവിക്കുന്നു എന്ന് പറയാൻ നീ ധൈര്യപ്പെടുന്നുണ്ടോ? ദൈവത്തെ സേവിക്കേണ്ടത് എങ്ങനെയെന്ന് ഇന്നു നിനക്ക് അറിയില്ല എന്നിരിക്കെ ദൈവത്തിന്‍റെ ആത്മമിത്രമാണെന്ന് പറയാൻ നീ ധൈര്യപ്പെടുന്നുണ്ടോ? അങ്ങനെയെങ്കില്‍ ദൈവത്തെ സേവിക്കുന്നു എന്നു പറയുന്നതിലൂടെ നീ ദൈവദൂഷണം പറയുകയല്ലേ ചെയ്യുന്നത്? ഒന്നു ചിന്തിച്ചു നോക്കൂ: നീ ദൈവത്തെയാണോ സേവിക്കുന്നത്, അതോ നിന്നെത്തന്നെയോ? സാത്താനെ സേവിക്കുകയും അതേസമയം ദൈവത്തെ സേവിക്കുന്നെന്ന് ധാർഷ്ട്യത്തോടെ പറയുകയും ചെയ്യുന്നതിലൂടെ നീ ദൈവദൂഷണം പറയുകയല്ലേ ചെയ്യുന്നത്? രഹസ്യമായി പദവികൾ മോഹിക്കുന്ന ഒരുപാടു പേരുണ്ട്. ജഡികശരീരത്തിന് ഒരു മോചനമില്ലെന്ന് സദാ ഭയപ്പെട്ട് അവര്‍ ഭക്ഷണം വാരിവലിച്ചു തിന്നുകയും ഉറങ്ങുവാന്‍ ഇഷ്ടപ്പെടുകയും ജഡികശരീരത്തിന് എല്ലാ ശ്രദ്ധയും നല്‍കുകയും ചെയ്യുന്നു. പള്ളിയിൽ തങ്ങളുടെ ശരിക്കുമുള്ള കർത്തവ്യം നിർവഹിക്കുന്നതിനു പകരം അവർ അതിൽനിന്ന് ലാഭമുണ്ടാക്കാനാണ് നോക്കുന്നത്. അതുമല്ലെങ്കിൽ, എന്‍റെ വചനങ്ങൾ ഉപയോഗിച്ച് അവർ അവരുടെ സഹോദരീ സഹോദരന്മാരെ ഉപദേശിക്കുന്നു, അധികാരത്തിന്‍റെ സ്ഥാനങ്ങളില്‍ ഇരുന്നുകൊണ്ട് മറ്റുള്ളവരെ ഭരിക്കുന്നു. തങ്ങള്‍ ദൈവേഷ്ടമാണ് ചെയ്യുന്നതെന്ന് ഈ ആളുകള്‍ എപ്പോഴും പറഞ്ഞുകൊണ്ടേ ഇരിക്കുന്നു. ദൈവത്തിന് ഏറെ വേണ്ടപ്പെട്ടവരാണെന്നും എപ്പോഴും പറയുന്നു. അസംബന്ധമല്ലേ അത്? നിന്‍റേത് സദ്ദുദ്ദേശ്യമാണെങ്കിലും ദൈവേഷ്ടത്തിനു ചേർന്നവിധം സേവിക്കാൻ നിനക്കാകുന്നില്ലെങ്കിൽ നീ വിഡ്ഢിയാണ് എന്നു പറയാം. പക്ഷേ, നിന്‍റെ ഉള്ളിലിരുപ്പ് ശരിയല്ലാതിരിക്കുമ്പോഴും ദൈവത്തെ സേവിക്കുന്ന ഒരാളാണ് ഞാന്‍ എന്നു നീ പറയുകയാണെങ്കില്‍ ദൈവത്തെ എതിര്‍ക്കുന്ന ഒരാളാണ് നീ. നീ ദൈവത്താല്‍ ശിക്ഷിക്കപ്പെടണം. അത്തരക്കാരോട് എനിക്ക് ഒരു സഹതാപവുമില്ല! ദൈവഭവനത്തിൽനിന്നു മുതലെടുക്കാനാണ് അവർ ശ്രമിക്കുന്നത്, എപ്പോഴും ജഡിക സുഖസൗകര്യങ്ങൾക്കായി അതിമോഹിക്കുകയാണവർ. ദൈവതാത്പര്യങ്ങൾക്ക് ഒരു പരിഗണനയും അവര്‍ നൽകുന്നില്ല. എപ്പോഴും തങ്ങൾക്കു നല്ലത് എന്താണ് എന്നതിലാണ് അവരുടെ ശ്രദ്ധ, ദൈവേഷ്ടത്തിന് അവർ ഒട്ടും ചെവികൊടുക്കാറില്ല. തങ്ങള്‍ ചെയ്യുന്ന ഒന്നിലും ദൈവാത്മാവിന്‍റെ സൂക്ഷ്മമായ പരിശോധന അവര്‍ ഇഷ്ടപ്പെടുന്നില്ല. സ്വന്തം സഹോദരീസഹോദരന്മാരെ കബളിപ്പിക്കുകയും വഞ്ചിക്കുകയും ചെയ്യുന്ന അവർക്ക് രണ്ടു മുഖങ്ങളുണ്ട്. മുന്തിരിത്തോട്ടത്തിൽ കടന്ന് മുന്തിരിപ്പഴങ്ങൾ മോഷ്ടിക്കുകയും തോട്ടമാകെ ചവിട്ടിമെതിക്കുകയും ചെയ്യുന്ന കുറുക്കനെപ്പോലെയാണ് അവർ. അത്തരക്കാർക്ക് ദൈവത്തിന്‍റെ പ്രിയങ്കരരായിരിക്കാൻ കഴിയുമോ? നിനക്ക് ദൈവാനുഗ്രഹങ്ങൾ പ്രാപിക്കാൻ യോഗ്യതയുണ്ടോ? സ്വന്തം ജീവിതത്തിനു വേണ്ടിയോ സഭയ്ക്കു വേണ്ടിയോ ഒരു ഭാരവും വഹിക്കാത്ത നീ ദൈവനിയോഗം സ്വീകരിക്കാൻ യോഗ്യനാണോ? നിങ്ങളെപ്പോലെയുള്ള ഒരാളെ വിശ്വസിക്കാൻ ആരാണ് ധൈര്യപ്പെടുക? ഇത്തരത്തിലാണ് നിങ്ങൾ സേവിക്കുന്നതെങ്കിൽ ദൈവത്തിന് എങ്ങനെയാണ് നിങ്ങളെ വിശ്വസിച്ച് വലിയൊരു ഉത്തരവാദിത്വം ഏൽപ്പിക്കാനാകുക? അത് ജോലിയിൽ കാലതാമസം വരുത്തില്ലേ?

ദൈവേഷ്ടത്തിനു ചേർച്ചയിൽ സേവിക്കണമെങ്കിൽ പാലിച്ചിരിക്കേണ്ട വ്യവസ്ഥകൾ എന്തെല്ലാമാണെന്ന് നിങ്ങൾ അറിയുന്നതിനാണ് ഞാൻ ഇതു പറയുന്നത്. നിങ്ങൾ നിങ്ങളുടെ ഹൃദയം ദൈവത്തിനു നൽകുന്നില്ലെങ്കിൽ, യേശുവിനെപ്പോലെ ദൈവേഷ്ടത്തിന് പൂർണ പരിഗണന കൊടുക്കുന്നില്ലെങ്കിൽ, ദൈവത്തിനു നിങ്ങളെ വിശ്വസിക്കാൻ കഴിയില്ലെന്നു മാത്രമല്ല, ദൈവത്തിന്‍റെ ന്യായവിധിക്കു നിങ്ങൾ പാത്രമായി മാറുകയും ചെയ്യും. ഒരുപക്ഷേ ഇന്ന് ദൈവസേവനത്തിൽ ഏർപ്പെട്ടിരിക്കെ ദൈവത്തെ കബളിപ്പിക്കുക എന്ന ഉദ്ദേശ്യമായിരിക്കാം എപ്പോഴും നിങ്ങളുടെ ഉള്ളിൽ, നാമമാത്രമായിട്ടാകാം നിങ്ങൾ അവനെ സേവിക്കുന്നത്. ചുരുക്കത്തിൽ, മറ്റെന്തെല്ലാമായാലും ദൈവത്തെ വഞ്ചിച്ചാൽ നീ നിഷ്കരുണമായ ന്യായവിധിക്ക് വിധേയനാകും. ദൈവത്തെ സേവിക്കുന്നതിനുള്ള ശരിയായ മാർഗത്തിലേക്ക് ഇപ്പോൾ കാലെടുത്തുവെച്ച നിങ്ങൾ, അതിനെ പ്രയോജനപ്പെടുത്തിക്കൊണ്ട് അനന്യമായ വിശ്വസ്തതയോടെ ദൈവത്തിനു ഹൃദയം അർപ്പിക്കേണ്ടതുണ്ട്. ദൈവത്തിന്‍റെ മുമ്പാകെ ആയിരുന്നും മറ്റു മനുഷ്യരുടെ മുമ്പാകെ ആയിരുന്നാലും നിന്‍റെ ഹൃദയം എപ്പോഴും ദൈവത്തിലേക്കു തിരിഞ്ഞിരിക്കണം, യേശു സ്നേഹിച്ചതുപോലെ ദൈവത്തെ സ്നേഹിക്കാൻ നീ ദൃഢനിശ്ചയം ചെയ്തിരിക്കണം. അപ്പോള്‍ ദൈവം നിന്നെ പൂർണനാക്കും. അങ്ങനെ നീ ദൈവത്തിന്‍റെ മനസ്സിനിണങ്ങിയ ഒരു ദൈവസേവകനായി മാറും. ദൈവത്താൽ പൂർണനാക്കപ്പെടാൻ നീ ശരിക്കും ആഗ്രഹിക്കുന്നുണ്ടെങ്കിൽ, നിന്‍റെ സേവനം ദൈവേഷ്ടത്തിനു ചേർച്ചയിലായിരിക്കണമെങ്കിൽ, ദൈവത്തിലുള്ള വിശ്വാസത്തെക്കുറിച്ചുള്ള മുൻധാരണകൾ പാടേ മാറ്റേണ്ടതുണ്ട്, നീ മുമ്പു ദൈവത്തെ സേവിച്ചിരുന്ന രീതി വിട്ടുകളയേണ്ടതുണ്ട്. അപ്പോൾ, നീ കൂടുതൽ മെച്ചമായി ദൈവത്താൽ പൂർണനാക്കപ്പെടും. അപ്പോള്‍ ദൈവം നിന്നെ കൈവിടില്ല. മാത്രമല്ല, പത്രോസിനെപ്പോലെ ദൈവത്തെ സ്നേഹിക്കുന്നവരുടെ മുന്നണിയിൽ നീയും ഉണ്ടായിരിക്കും. എന്നാൽ മാനസാന്തരപ്പെടാൻ കൂട്ടാക്കുന്നില്ലെങ്കിൽ, യൂദായുടെ അതേ ഗതിയായിരിക്കും നിനക്കും വരുക. ദൈവത്തിൽ വിശ്വസിക്കുന്ന എല്ലാവരും ഇതു മനസ്സിലാക്കേണ്ടതാണ്.


യാഥാര്‍ത്ഥ്യം അറിയുന്നത് എങ്ങനെ?

ദൈവം ഒരു പ്രായോഗിക ദൈവമാണ്; അവന്‍റെ എല്ലാ പ്രവൃത്തികളും പ്രായോഗികമാണ്, അവന്‍ സംസാരിക്കുന്ന എല്ലാ വചനങ്ങളും പ്രായോഗികമാണ്, അവന്‍ വെളിപ്പെടുത്തുന്ന എല്ലാ സത്യങ്ങളും പ്രായോഗികമാണ്. അവന്‍റെ വചനങ്ങളല്ലാത്ത എല്ലാക്കാര്യങ്ങളും ശൂന്യവും നിലനില്ക്കാത്തതും ബലഹീനവുമാണ്. ഇന്ന്, ജനങ്ങളെ ദൈവത്തിന്‍റെ വചനങ്ങളിലേക്ക് വഴിനടത്തുന്നതിന് പരിശുദ്ധാത്മാവുണ്ട്. ജനങ്ങള്‍ യാഥാര്‍ത്ഥ്യത്തിലേക്കു പ്രവേശിക്കാന്‍ ആഗ്രഹിക്കുന്നു എങ്കില്‍, അവര്‍ യാഥാര്‍ത്ഥ്യത്തെ അന്വേഷിക്കുകയും യാഥാര്‍ത്ഥ്യം മനസ്സിലാക്കുകയും വേണം. തുടർന്ന് അവര്‍ യാഥാര്‍ത്ഥ്യത്തെ അനുഭവിച്ചറിയുകയും യാഥാര്‍ത്ഥ്യം പ്രയോഗത്തിലാക്കുകയും വേണം. ജനങ്ങള്‍ എത്രയധികമായി യാഥാര്‍ത്ഥ്യം അറിയുന്നുവോ, അത്രയധികമായി അവര്‍ക്ക് മറ്റുള്ളവരുടെ വാക്കുകള്‍ യഥാര്‍ത്ഥമാണോ എന്ന് വിവേചിച്ചറിയാനാവും; ജനങ്ങള്‍ എത്ര കൂടുതലായി യാഥാര്‍ത്ഥ്യം അറിയുന്നുവോ, അത്ര കുറവായിരിക്കും അവർക്കുള്ള സങ്കല്പങ്ങൾ; ജനങ്ങള്‍ എത്രയധികമായി യാഥാര്‍ത്ഥ്യം അനുഭവിക്കുന്നുവോ, എത്രയധികമായി യാഥാര്‍ത്ഥ്യത്തിന്‍റെ ദൈവത്തിന്‍റെ പ്രവൃത്തികളെ അറിയുന്നുവോ, അവരുടെ ദൂഷിച്ചതും സാത്താന്യവുമായ പ്രകൃതങ്ങളില്‍ നിന്ന് മോചനം പ്രാപിക്കുന്നത് അവര്‍ക്ക് അത്രയധികമായി എളുപ്പമായിത്തീരുന്നു; ജനങ്ങള്‍ക്ക് എത്രയധികമായി യാഥാര്‍ത്ഥ്യം ഉണ്ടായിരിക്കുന്നുവോ, അവര്‍ എത്രയധികമായി ദൈവത്തെ അറിയുന്നുവോ അത്രയധികമായി അവർ ജഡത്തെ വെറുക്കുകയും സത്യത്തെ സ്നേഹിക്കുകയും ചെയ്യുന്നു; ജനങ്ങള്‍ എത്രയധികമായി യാഥാര്‍ത്ഥ്യം അറിയുന്നുവോ അവര്‍ അത്രയധികമായി ദൈവം ആവശ്യപ്പെടുന്ന നിലവാരങ്ങളോട് അടുത്തുവരുന്നു. യാഥാര്‍ത്ഥ്യം സ്വന്തമാക്കുന്നതിലൂടെ, യാഥാര്‍ത്ഥ്യം അറിയുന്നതിലൂടെ, യാഥാര്‍ത്ഥ്യം അനുഭവിക്കുന്നതിലൂടെ ദൈവത്തിന്‍റെ യഥാര്‍ത്ഥ പ്രവൃത്തികള്‍ മനസ്സിലാക്കിയിട്ടുള്ള ആളുകളാണ് ദൈവം വീണ്ടെടുത്തവർ. നിങ്ങള്‍ ഒരു പ്രായോഗിക മാര്‍ഗ്ഗത്തില്‍ എത്രയധികമായി ദൈവത്തോട് സഹകരിക്കുകയും നിങ്ങളുടെ ശരീരത്തെ അച്ചടക്കമുള്ളതാക്കുകയും ചെയ്യുന്നുവോ, അത്രയധികമായി നിങ്ങള്‍ പരിശുദ്ധാത്മാവിന്‍റെ പ്രവര്‍ത്തനത്തെ ആര്‍ജ്ജിക്കും; അത്രയധികമായി യാഥാര്‍ത്ഥ്യം സമ്പാദിക്കും; അത്രയധികമായി ദൈവത്താൽ പ്രബുദ്ധമാക്കപ്പെടും; അങ്ങനെ അത്രയധികമായി ദൈവത്തിന്‍റെ യഥാര്‍ത്ഥ പ്രവൃത്തികളെ കുറിച്ചുള്ള നിങ്ങളുടെ അറിവ് വർധിക്കും. പരിശുദ്ധാത്മാവിന്‍റെ നിലവിലുള്ള വെളിച്ചത്തില്‍ ജീവിക്കാന്‍ നിങ്ങള്‍ക്ക് സാധിച്ചാല്‍, പ്രയോഗത്തിൽ വരുത്തുന്നതിനായി നിലവിലുള്ള വഴി നിങ്ങള്‍ക്ക് കൂടുതല്‍ വ്യക്തമാകുന്നതാണ്, അങ്ങനെ മതപരമായ സങ്കല്പങ്ങളില്‍നിന്നും ഗതകാല ശീലങ്ങളില്‍നിന്നും സ്വയം വേര്‍പെടുത്താന്‍ നിങ്ങള്‍ക്ക് കൂടുതലായി സാധിക്കും. ഇന്ന് യാഥാര്‍ത്ഥ്യത്തിനാണ് ഊന്നല്‍: ജനങ്ങള്‍ക്ക് എത്രയധികമായി യാഥാര്‍ത്ഥ്യമുണ്ടോ, അത്രയധികമായിരിക്കും സത്യത്തെ കുറിച്ചുള്ള അവരുടെ അറിവും ദൈവഹിതത്തെ കുറിച്ചുള്ള അവരുടെ ഗ്രാഹ്യവും. യാഥാര്‍ത്ഥ്യത്തിന് എല്ലാ നിയമങ്ങളെയും പ്രമാണങ്ങളെയും അതിജീവിക്കാനാവും, അതിന് എല്ലാ സിദ്ധാന്തങ്ങളെയും വൈദഗ്ധ്യത്തെയും അതിജീവിക്കാനാവും. ജനങ്ങള്‍ എത്രയധികമായി യാഥാര്‍ത്ഥ്യത്തില്‍ ശ്രദ്ധയൂന്നുന്നുവോ വാസ്തവത്തിൽ അത്രയധികമായി അവര്‍ ദൈത്തെ സ്നേഹിക്കുകയും അവന്‍റെ വചനങ്ങള്‍ക്കായി വിശക്കുകയും ദാഹിക്കുകയും ചെയ്യുന്നു. നിങ്ങള്‍ എപ്പോഴും യാഥാര്‍ത്ഥ്യത്തില്‍ ശ്രദ്ധയൂന്നുകയാണെങ്കില്‍, നിങ്ങളുടെ ജീവിത തത്വശാസ്ത്രവും മതസങ്കല്പങ്ങളും പ്രകൃതിദത്ത സ്വഭാവവും ദൈവത്തിന്‍റെ പ്രവൃത്തിയെ തുടര്‍ന്ന് സ്വാഭാവികമായി മാഞ്ഞുപോകും. യാഥാര്‍ത്ഥ്യത്തെ അന്വേഷിക്കാതിരിക്കുകയും യാഥാര്‍ത്ഥ്യത്തെ കുറിച്ച് അറിവില്ലാതിരിക്കുകയും ചെയ്യുന്നവര്‍ പ്രകൃത്യതീതമായതിനെ തേടാന്‍ സാദ്ധ്യതയുണ്ട്, അവര്‍ എളുപ്പം വഞ്ചിതരാകുകയും ചെയ്യും. പരിശുദ്ധാത്മാവിന് ഇത്തരം ആളുകളില്‍ പ്രവര്‍ത്തിക്കാന്‍ ഒരു മാര്‍ഗ്ഗവുമില്ല, അതിനാല്‍ അവര്‍ക്ക് ശൂന്യതയും തങ്ങളുടെ ജീവിതം സംബന്ധിച്ച് നിരർത്ഥകതയും തോന്നുന്നു.

നിങ്ങള്‍ വാസ്തവമായി പരിശീലിക്കുകയും വാസ്തവമായി അന്വേഷിക്കുകയും വാസ്തവമായി പ്രാര്‍ത്ഥിക്കുകയും സത്യത്തെ അന്വേഷിക്കുന്നതിനായി കഷ്ടം സഹിക്കാന്‍ സന്നദ്ധമാവുകയും ചെയ്താല്‍ മാത്രമേ പരിശുദ്ധാത്മാവിന് നിങ്ങളില്‍ പ്രവര്‍ത്തിക്കാനാവൂ. സത്യത്തെ അന്വേഷിക്കാത്തവര്‍ക്ക് നിയമങ്ങളും പ്രമാണങ്ങളും ശൂന്യമായ സിദ്ധാന്തവും മാത്രമേ ഉണ്ടാവൂ. സത്യം ഇല്ലാത്തവര്‍ക്ക് സ്വാഭാവികമായും ദൈവത്തെ കുറിച്ച് പല സങ്കല്പങ്ങളുമുണ്ടാവും. ഇങ്ങനെയുള്ള ആളുകള്‍, തങ്ങള്‍ക്ക് മൂന്നാം സ്വര്‍ഗ്ഗത്തിലേക്ക് ആരോഹണം ചെയ്യാനാവുന്നതിനായി, ദൈവം തങ്ങളുടെ ജഡശരീരത്തെ ആത്മീയ ശരീരമായി മാറ്റുന്നതിനു മാത്രമാണ് കാത്തിരിക്കുന്നത്. ഈ ആളുകള്‍ എത്രയോ വിഡ്ഢികളാണ്! ഇത്തരം കാര്യങ്ങള്‍ പറയുന്നവര്‍ക്ക് ദൈവത്തെ കുറിച്ചോ യാഥാര്‍ത്ഥ്യത്തെ കുറിച്ചോ ഒരു അറിവുമില്ല; ഇത്തരക്കാര്‍ക്ക് ദൈവവുമായി സഹകരിക്കാന്‍ സാധിക്കില്ല, അവര്‍ക്ക് നിഷ്ക്രിയമായി കാത്തിരിക്കാന്‍ മാത്രമേ കഴിയൂ. ജനങ്ങള്‍ക്ക് സത്യം മനസ്സിലാക്കാനും സത്യത്തെ വ്യക്തമായി കാണാനും സാധിക്കണമെങ്കില്‍, കൂടുതലായി അവർ സത്യത്തിലേക്ക് പ്രവേശിച്ച് അതനുസരിച്ച് ജീവിക്കണമെങ്കില്‍ അവര്‍ വാസ്തവമായി പരിശീലിക്കുകയും വാസ്തവമായി തിരയുകയും വാസ്തവമായി വിശക്കുകയും ദാഹിക്കുകയും ചെയ്യണം. നിങ്ങള്‍ വിശക്കുകയും ദാഹിക്കുകയും ചെയ്യുമ്പോള്‍, നിങ്ങള്‍ ദൈവവുമായി വാസ്തവമായി സഹകരിക്കുമ്പോള്‍, ദൈവത്തിന്‍റെ ആത്മാവ് നിശ്ചയമായും നിങ്ങളെ സ്പര്‍ശിക്കുകയും നിങ്ങളുടെയുള്ളില്‍ പ്രവര്‍ത്തിക്കുകയും നിങ്ങള്‍ക്ക് കൂടുതല്‍ പ്രബുദ്ധതയും യാഥാര്‍ത്ഥ്യത്തെ കുറിച്ചുള്ള കൂടുതല്‍ അറിവും തരുകയും നിങ്ങളുടെ ജീവിതത്തിൽ വലിയ സഹായമാവുകയും ചെയ്യും.

ജനങ്ങള്‍ക്ക് ദൈവത്തെ അറിയണമെങ്കില്‍, അവര്‍ ആദ്യം ദൈവം ഒരു പ്രായോഗിക ദൈവമാണ് എന്ന് അറിയണം. അവര്‍ ദൈവത്തിന്‍റെ പ്രവൃത്തികളും ജഡത്തിലുള്ള ദൈവത്തിന്‍റെ പ്രായോഗിക പ്രത്യക്ഷതയും ദൈവത്തിന്‍റെ പ്രായോഗിക പ്രവൃത്തിയും അറിയണം. ദൈവത്തിന്‍റെ എല്ലാ പ്രവൃത്തിയും പ്രായോഗികമാണ് എന്ന് അറിഞ്ഞതിനുശേഷം മാത്രമേ നിങ്ങള്‍ക്ക് വാസ്തവമായും ദൈവവുമായി സഹകരിക്കാനാവൂ. ഈ മാര്‍ഗ്ഗത്തിലൂടെ മാത്രമേ ജീവിതത്തില്‍ നിങ്ങള്‍ക്ക് മേൽഗതി കൈവരിക്കാനാവൂ. യാഥാര്‍ത്ഥ്യത്തെ കുറിച്ച് അറിവില്ലാത്തവര്‍ക്കാർക്കും ദൈവത്തിന്‍റെ വചനങ്ങള്‍ അനുഭവിക്കുന്നതിന് ഒരു മാര്‍ഗ്ഗവുമില്ല. അവര്‍ സ്വന്തം സങ്കല്പങ്ങളില്‍ അകപ്പെട്ടുപോകുകയും സ്വന്തം ഭാവനയില്‍ ജീവിക്കുകയും ചെയ്യുന്നു. അതിനാല്‍ അവര്‍ക്ക് ദൈവത്തിന്‍റെ വചനങ്ങളെ കുറിച്ച് ഒന്നുമറിയില്ല. യാഥാര്‍ത്ഥ്യത്തെ കുറിച്ചുള്ള നിങ്ങളുടെ അറിവ് എത്രയധികം കൂടുതൽ ആയിരിക്കുന്നുവോ നിങ്ങള്‍ക്കു ദൈവത്തോടുള്ള അടുപ്പവും അവനുമായുള്ള ദൃഢബന്ധവും അത്രയധികം കൂടുതലായിരിക്കും; നിങ്ങള്‍ എത്രയധികമായി അവ്യക്തതയും അമൂർത്തതയും അനുശാസനവും തിരയുന്നുവോ അത്രയധികമായി നിങ്ങള്‍ ദൈവത്തില്‍നിന്ന് അകന്നുപോകുകയും അപ്പോൾ ദൈവവചനങ്ങള്‍ അനുഭവിച്ചറിയുന്നത് അത്രയധികമായി കഠിനവും പ്രയാസവുമാണെന്നും പ്രവേനത്തിന് നിങ്ങൾ അപ്രാപ്തനാണെന്നും തോന്നുകയും ചെയ്യും. ദൈവത്തിന്‍റെ വചനങ്ങളുടെ യാഥാര്‍ത്ഥ്യത്തിലേക്കും നിങ്ങളുടെ ആത്മീയ ജീവിതത്തിന്‍റെ ശരിയായ പാതയിലേക്കും പ്രവേശിക്കാന്‍ നിങ്ങള്‍ ആഗ്രഹിക്കുന്നു എങ്കില്‍, ആദ്യം നിങ്ങള്‍ യാഥാര്‍ത്ഥ്യം അറിയുകയും അവ്യക്തവും പ്രകൃത്യാതീതവുമായ കാര്യങ്ങളില്‍നിന്ന് വേർപെട്ടുപോരുകയും വേണം. അതായത് പരിശുദ്ധാത്മാവ് എങ്ങനെയാണ് ഉള്ളില്‍നിന്ന് നിങ്ങളെ പ്രബോധിപ്പിക്കുകയും വഴികാട്ടുകയും ചെയ്യുന്നതെന്ന് ആദ്യം നിങ്ങള്‍ മനസ്സിലാക്കണം. ഈ വിധത്തില്‍, മനുഷ്യരുടെ ഉള്ളില്‍ പരിശുദ്ധാത്മാവിന്‍റെ യഥാര്‍ത്ഥ പ്രവര്‍ത്തനം എന്താണെന്ന് നിങ്ങള്‍ക്ക് ശരിക്കും മനസ്സിലാക്കാന്‍ സാധിച്ചാല്‍, ദൈവത്താല്‍ പൂര്‍ണ്ണരാക്കപ്പെടുന്നതിനായി ശരിയായ പാതയില്‍ നിങ്ങൾ പ്രവേശിച്ചുകഴിഞ്ഞിരിക്കും.

ഇന്ന്, എല്ലാക്കാര്യങ്ങളും യാഥാര്‍ത്ഥ്യത്തില്‍ നിന്നാണ് ആരംഭിക്കുന്നത്. ദൈവത്തിന്‍റെ പ്രവൃത്തിയാണ് ഏറ്റവും യാഥാര്‍ത്ഥ്യം; അത് മനുഷ്യര്‍ക്ക് സ്പര്‍ശിച്ചറിയാനാകും; അത് മനുഷ്യര്‍ക്ക് അനുഭവിച്ചറിയാനും കൈവരിക്കാനും സാധിക്കുന്നതാണ്. ദൈവത്തിന്‍റെ ഇപ്പോഴുള്ള പ്രവൃത്തി അറിയുന്നതില്‍നിന്ന് മനുഷ്യനെ തടയുന്ന അവ്യക്തവും പ്രകൃത്യാതീതവുമായ നിരവധി കാര്യങ്ങള്‍ മനുഷ്യരുടെ ഉള്ളിലുണ്ട്. അങ്ങനെ, അവരുടെ അനുഭവങ്ങളില്‍ അവര്‍ എപ്പോഴും വ്യതിചലിക്കുകയും കാര്യങ്ങള്‍ പ്രയാസമുള്ളതാണെന്ന് എപ്പോഴും അവർക്കു തോന്നുകയും ചെയ്യുന്നു. ഇതെല്ലാം സംഭവിക്കുന്നതിനു കാരണം അവരുടെ സങ്കല്പങ്ങളാണ്. പരിശുദ്ധാത്മാവിന്‍റെ പ്രവര്‍ത്തന തത്ത്വങ്ങള്‍ മനസ്സിലാക്കാന്‍ ജനങ്ങള്‍ക്ക് സാധിക്കുന്നില്ല; അവര്‍ക്ക് യാഥാര്‍ത്ഥ്യം അറിയില്ല; അതിനാല്‍ പ്രവേശനത്തിനുള്ള അവരുടെ പാതയില്‍ അവര്‍ എപ്പോഴും നിഷേധാത്മക ചിന്താഗതിക്കാരാണ്. ദൈവം വെച്ചിരിക്കുന്ന വ്യവസ്ഥകൾ അവര്‍ അകലത്തില്‍നിന്ന് നോക്കുകയും അവ നിറവേറ്റാന്‍ സാധിക്കാതിരിക്കുകയും ചെയ്യുന്നു; അവര്‍ ദൈവത്തിന്‍റെ വചനങ്ങള്‍ യഥാര്‍ത്ഥത്തില്‍ നല്ലതാണെന് കാണുക മാത്രം ചെയ്യുന്നു. എന്നാല്‍ പ്രവേശത്തിനുള്ള പാത അവർക്കു കണ്ടെത്താനാവുന്നില്ല. പരിശുദ്ധമാവ് പ്രവര്‍ത്തിക്കുന്നത് ഈ തത്ത്വത്തിൽ അധിഷ്ഠിതമായാണ്: ജനങ്ങളുടെ സഹകരണത്തിലൂടെ, അവര്‍ സജീവമായി പ്രാര്‍ത്ഥിക്കുന്നതിലൂടെ, തിരയുന്നതിലൂടെ, അതുപോലെ ദൈവത്തോട് കൂടുതല്‍ അടുത്തുചെല്ലുന്നതിലൂടെ ഫലം കൈവരിക്കാനും അവര്‍ക്ക് പരിശുദ്ധാത്മാവിനാല്‍ പ്രബോധിതരും പ്രകാശിതരും ആയിത്തീരാനും സാധിക്കും. പരിശുദ്ധമാത്മാവ് ഏകപക്ഷീയമായി പ്രവര്‍ത്തിക്കുന്നു, അല്ലെങ്കില്‍ മനുഷ്യന്‍ ഏകപക്ഷീയമായി പ്രവര്‍ത്തിക്കുന്നു എന്നതല്ല വാസ്തവം. രണ്ടും അനുപേക്ഷണീയമാണ്; ജനങ്ങള്‍ എത്രയധികമായി സഹകരിക്കുകയും എത്രയധികമായി ദൈവം വെച്ച വ്യവസ്ഥകളുടെ മാനദണ്ഡങ്ങളിൽ എത്തിച്ചേരാൻ യത്നിക്കുകയും ചെയ്യുന്നുവോ അത്രയധികമായിരിക്കും പരിശുദ്ധാത്മാവിന്‍റെ പ്രവര്‍ത്തനം. പരിശുദ്ധാത്മാവിന്‍റെ പ്രവര്‍ത്തനത്തോടൊപ്പം ജനങ്ങളുടെ യഥാര്‍ത്ഥത്തിലുള്ള സഹകരണം കൂടി ചേർന്നാൽ മാത്രമേ ദൈവത്തിന്‍റെ വചനങ്ങളുടെ യഥാര്‍ത്ഥ അനുഭവങ്ങളും ഗണ്യമായ അറിവും സൃഷ്ടിക്കപ്പെടുകയുള്ളൂ. ക്രമേണ, ഈ മാര്‍ഗ്ഗത്തിലുള്ള അനുഭവത്തിലൂടെ ഒരു സമ്പൂര്‍ണ്ണ മനുഷ്യന്‍ ആത്യന്തികമായി സൃഷ്ടിക്കപ്പെടുന്നു. ദൈവം പ്രകൃത്യാതീത കാര്യങ്ങള്‍ ചെയ്യുന്നില്ല; മനുഷ്യരുടെ സങ്കല്പങ്ങളില്‍ ദൈവം സര്‍വ്വശക്തനാണ്, എല്ലാക്കാര്യങ്ങളും ചെയ്യുന്നത് ദൈവമാണ്—അതിന്‍റെ ഫലമായി ജനങ്ങള്‍ നിഷ്ക്രിയരായി കാത്തിരിക്കുന്നു. ദൈവവചനം വായിക്കുകയോ പ്രാര്‍ത്ഥിക്കുകയോ ചെയ്യാതെ പരിശുദ്ധാത്മാവിന്‍റെ സ്പര്‍ശത്തിനായി വെറുതെ നോക്കിയിരിക്കുന്നു. എന്നിരുന്നാലും, ശരിയായ ഗ്രാഹ്യമുള്ളവർ വിശ്വസിക്കുന്നത് ഇതാണ്: ദൈവത്തിന്‍റെ പ്രവര്‍ത്തനങ്ങള്‍ക്ക് എന്‍റെ സഹകരണത്തോളം മാത്രമേ പോകാനാവൂ, ദൈവത്തിന്‍റെ പ്രവര്‍ത്തനത്തിന് എന്നിലുള്ള പ്രഭാവം ഞാന്‍ എങ്ങനെ സഹകരിക്കുന്നു എന്നതിനെ ആശ്രയിച്ചിരിക്കുന്നു. ദൈവം സംസാരിക്കുമ്പോള്‍, ദൈവത്തിന്‍റെ വചനങ്ങള്‍ അന്വേഷിക്കാനും അതു നേടിയെടുക്കാനും എനിക്ക് ചെയ്യാനാവുന്നതെല്ലാം ഞാന്‍ ചെയ്യണം; അതാണ് ഞാന്‍ കൈവരിക്കേണ്ടത്.

പത്രോസിന്‍റെയും പൗലോസിന്‍റെയും ഉദാഹരണങ്ങളില്‍, പത്രോസാണ് യാഥാര്‍ത്ഥ്യങ്ങളിലേക്ക് കൂടുതല്‍ ശ്രദ്ധ കേന്ദ്രീകരിച്ചതെന്ന് നിങ്ങള്‍ക്ക് വ്യക്തമായി കാണാനാവും. പത്രോസ് കടന്നുപോയ കാര്യങ്ങളില്‍നിന്ന്, അദ്ദേഹത്തിന്‍റെ അനുഭവങ്ങള്‍ മുമ്പ് പരാജയപ്പെട്ടവരുടെ പാഠങ്ങളുടെ ഒരു സംക്ഷിപ്തമാണെന്നും മുന്‍കാല വിശുദ്ധരുടെ കരുത്ത് അദ്ദേഹം ഉള്‍ക്കൊണ്ടു എന്നുമാണ്. ഇതില്‍ നിന്ന് പത്രോസിന്‍റെ അനുഭവങ്ങള്‍ എത്ര യാഥാര്‍ത്ഥ്യമായിരുന്നു എന്നും ജനങ്ങള്‍ക്ക് ആ അനുഭവങ്ങൾ കൈനീട്ടി സ്പര്‍ശിക്കാനും അവ പ്രാപിക്കാനും സാധിക്കുന്നു എന്നും കാണാം. എന്നാല്‍ പൗലോസ് വ്യത്യസ്തനായിരുന്നു: അദ്ദേഹം സംസാരിച്ചതെല്ലാം—മൂന്നാം സ്വര്‍ഗ്ഗത്തിലേക്ക് പോകുന്നത്, സിംഹാസനത്തിലേക്കുള്ള ആരോഹണം, നീതിയുടെ കിരീടം എന്നിങ്ങനെയുള്ള കാര്യങ്ങളെല്ലാം—അവ്യക്തവും അദൃശ്യവുമായ കാര്യങ്ങള്‍ ആയിരുന്നു. അദ്ദേഹം ശ്രദ്ധയുന്നിയത് ബാഹ്യമായ കാര്യങ്ങളിലാണ്: പദവിയിലും ജനങ്ങളോടു പ്രസംഗിക്കുന്നതിലും തന്‍റെ മൂപ്പവകാശം കാണിക്കുന്നതിലും പരിശുദ്ധാത്മ സ്പർശം ഏൽക്കുന്നതിലും മറ്റുമാണ്. അദ്ദേഹം അന്വേഷിച്ചതൊന്നും യഥാര്‍ത്ഥമായിരുന്നില്ല. അവയില്‍ മിക്കതും ഭാവനാസങ്കല്പങ്ങളായിരുന്നു. അങ്ങനെ അവയെല്ലാം പ്രകൃത്യാതീതമായിരുന്നു എന്ന് കാണാം. പരിശുദ്ധാത്മാവ് ജനങ്ങളെ എത്രമാത്രം സ്പര്‍ശിക്കുന്നു, ആളുകൾ ആസ്വദിക്കുന്ന മഹാസന്തോഷം, മൂന്നാം സ്വര്‍ഗ്ഗത്തിലേക്ക് പോകുന്നത്, അല്ലെങ്കില്‍ അവര്‍ തങ്ങളുടെ പതിവ് പരിശീലനം ആസ്വദിക്കുന്നതിന്‍റെ വ്യാപ്തി, അവർ ദൈവവചനങ്ങള്‍ വായിക്കുന്നത് ആസ്വദിക്കുന്നതിന്‍റെ വ്യാപ്തി—ഇവയൊന്നും യാഥാര്‍ത്ഥ്യമല്ല. പരിശുദ്ധാത്മാവിന്‍റെ എല്ലാ പ്രവര്‍ത്തനവും സാധാരണവും യഥാര്‍ത്ഥവുമാണ്. നിങ്ങള്‍ ദൈവത്തിന്‍റെ വചനങ്ങള്‍ വായിക്കുകയും പ്രാര്‍ത്ഥിക്കുകയും ചെയ്യുമ്പോള്‍, നിങ്ങളുടെ ഉള്ളം ശോഭനവും ദൃഢചിത്തവുമാണ്, ബാഹ്യലോകത്തിന് നിങ്ങളെ സ്വാധീനിക്കാനാവില്ല; ഉള്ളില്‍ നിങ്ങള്‍ ദൈവത്തെ സ്നേഹിക്കാന്‍ സന്നദ്ധമാണ്, ക്രിയാത്മകമായ കാര്യങ്ങളുമായി ഇടപെടാന്‍ സന്നദ്ധമാണ്. കൂടാതെ നിങ്ങള്‍ തിന്മയുടെ ലോകത്തെ വെറുക്കുകയും ചെയ്യുന്നു. ഇതാണ് ദൈവത്തിന്‍റെ ഉള്ളില്‍ ജീവിക്കുന്നതിന്‍റെ അർഥം. അത്, ആളുകള്‍ പറയുന്നത് പോലെ, മഹാസന്തോഷം അനുഭവിക്കലല്ല—അത്തരം സംസാരം പ്രായോഗികമല്ല. ഇന്ന്, എല്ലാക്കാര്യങ്ങളും യാഥാര്‍ത്ഥ്യത്തില്‍ നിന്നാണ് ആരംഭിക്കേണ്ടത്. ദൈവം ചെയ്യുന്ന എല്ലാക്കാര്യങ്ങളും യാഥാര്‍ത്ഥ്യമാണ്. നിങ്ങളുടെ അനുഭവത്തില്‍ നിങ്ങള്‍ ശ്രദ്ധ കൊടുക്കേണ്ടത് ദൈവത്തെ യഥാര്‍ത്ഥത്തില്‍ അറിയുന്നതിനും ദൈവത്തിന്‍റെ പ്രവൃത്തിയുടെ കാല്‍പ്പാടുകള്‍ തിരയുന്നതിനും പരിശുദ്ധാത്മാവ് ജനങ്ങളെ സ്പര്‍ശിക്കുകയും പ്രബോധിപ്പിക്കുകയും ചെയ്യുന്ന മാർഗത്തിനുമാണ്. നിങ്ങള്‍ ദൈവത്തിന്‍റെ വചനങ്ങള്‍ ഭക്ഷിക്കുകയും പാനം ചെയ്യുകയും പ്രാര്‍ത്ഥിക്കുകയും കൂടുതല്‍ യഥാര്‍ത്ഥമായ രീതിയില്‍ സഹകരിക്കുകയും കഴിഞ്ഞകാല നന്മകളില്‍നിന്ന് സ്വാംശീകരിക്കുകയും പത്രോസിനെ പോലെ മോശമായവ തിരസ്കരിക്കുകയും ചെയ്യുന്നെങ്കിൽ, നിങ്ങളുടെ ചെവികള്‍കൊണ്ട് കേള്‍ക്കുകയും കണ്ണുകള്‍കൊണ്ട് കാണുകയും കൂടെക്കൂടെ പ്രാര്‍ത്ഥിക്കുകയും ഹൃദയത്തില്‍ ധ്യാനിക്കുകയും ദൈവത്തിന്‍റെ പ്രവൃത്തിയുമായി സഹകരിക്കുന്നതിന് ആവതെല്ലാം ചെയ്യുകയും ആണെങ്കിൽ ദൈവം നിശ്ചയമായും നിങ്ങളെ വഴിനടത്തും.


ഒരു സാധാരണ ആത്മീയ ജീവിതത്തെക്കുറിച്ച്

ദൈവത്തിലുള്ള വിശ്വാസം ഒരു സാധാരണ ആത്മീയ ജീവിതം അനിവാര്യമാക്കിത്തീർക്കുന്നു, അത് ദൈവത്തിന്‍റെ വചനങ്ങൾ അനുഭവിച്ചറിയുന്നതിനും യാഥാർത്ഥ്യത്തിലേക്ക് പ്രവേശിക്കുന്നതിനുമുള്ള അടിത്തറയാണ്. ഇപ്പോഴത്തെ നിങ്ങളുടെ എല്ലാ പ്രാർത്ഥനകളുടെയും ദൈവത്തോട് അടുക്കുക, സ്തുതിഗീതം ആലപിക്കുക, വാഴ്ത്തുക, ധ്യാനിക്കുക, ദൈവവചനത്തെക്കുറിച്ച് ഗഹനമായി ചിന്തിക്കുക എന്നീ കാര്യങ്ങളുടെയും അനുഷ്ഠാനം ഒരു “സാധാരണ ആത്മീയ ജീവിതത്തിനു” തുല്യമാണോ? നിങ്ങളിൽ ആർക്കും അറിയില്ലെന്ന് തോന്നുന്നു. പ്രാർത്ഥിക്കുക, സ്തുതിഗീതങ്ങൾ ആലപിക്കുക, സഭാ പ്രവർത്തനങ്ങളിൽ പങ്കെടുക്കുക, ദൈവവചനം പാനം ചെയ്യുകയും ഭക്ഷിക്കുകയും ചെയ്യുക തുടങ്ങിയ കാര്യങ്ങളിൽ മാത്രം ഒതുങ്ങുന്നതല്ല ഒരു സാധാരണ ആത്മീയ ജീവിതം. പകരം, പുതിയതും ഊർജ്ജസ്വലവുമായ ഒരു ആത്മീയ ജീവിതം നയിക്കുന്നത് അതിൽ ഉൾപ്പെടുന്നു. നിങ്ങൾ എങ്ങനെ അനുഷ്ഠിക്കുന്നു എന്നതല്ല, നിങ്ങളുടെ അനുഷ്ഠാനം എന്ത് ഫലം ഉത്പാദിപ്പിക്കുന്നു എന്നതാണ് പ്രധാനം. പ്രാർത്ഥിക്കുക, സ്തുതിഗീതങ്ങൾ ആലപിക്കുക, ദൈവവചനം പാനം ചെയ്യുകയും ഭക്ഷിക്കുകയും ചെയ്യുക അല്ലെങ്കിൽ അവന്‍റെ വചനങ്ങളെക്കുറിച്ച് ആഴമായി ചിന്തിക്കുക എന്നിവയെല്ലാം ഒരു സാധാരണ ആത്മീയ ജീവിതത്തിൽ അവശ്യം ഉൾപ്പെട്ടിരിക്കുന്നതായി പലരും കരുതുന്നു, അത്തരം കാര്യങ്ങൾ ചെയ്യുന്നതുകൊണ്ട് എന്തെങ്കിലും ഫലമുണ്ടോ അല്ലെങ്കിൽ അത് ശരിയായ ഗ്രാഹ്യത്തിലേക്ക് നയിക്കുന്നുണ്ടോ എന്നൊന്നും അവർക്കു പ്രസക്തമല്ല. ഈ ആളുകൾ ഫലങ്ങളെക്കുറിച്ച് ചിന്തിക്കാതെ ഉപരിപ്ലവമായ നടപടിക്രമങ്ങൾ പാലിക്കുന്നതിൽ ശ്രദ്ധ കേന്ദ്രീകരിക്കുന്നു; അവർ മതപരമായ ആചാരങ്ങളിൽ ജീവിക്കുന്നവരാണ്, സഭയ്ക്കുള്ളിൽ ജീവിക്കുന്നവരല്ല. അപ്പോൾ അവർ രാജ്യത്തിന്‍റെ പ്രജകൾ ആയിരിക്കുമോ എന്ന കാര്യം പറയുകപോലും ചെയ്യേണ്ടതില്ലല്ലോ. അവർ പ്രാർഥിക്കുന്നതും സ്തുതിഗീതങ്ങൾ ആലപിക്കുന്നതും ദൈവവചനം പാനം ചെയ്യുന്നതും ഭക്ഷിക്കുന്നതുമെല്ലാം കേവലം ചട്ടങ്ങൾ പാലിക്കാൻ മാത്രമാണ്, നിർബന്ധം തോന്നുന്നതിനാലാണ്, ചില പ്രവണതകൾക്കനുസരിച്ച് പ്രവർത്തിക്കുന്നതു കൊണ്ടാണ്, മനസ്സോടെയോ ഹൃദയത്തിൽനിന്നോ അല്ല. ഈ ആളുകൾ എത്രമാത്രം പ്രാർത്ഥിച്ചാലും പാടിയാലും അവരുടെ ശ്രമങ്ങൾക്ക് ഫലമുണ്ടാകില്ല, കാരണം അവർ അനുഷ്ഠിക്കുന്നത് മതനിയമങ്ങളും ആചാരങ്ങളും മാത്രമാണ്; അവർ യഥാർത്ഥത്തിൽ ദൈവവചനപ്രകാരം പ്രവർത്തിക്കുന്നില്ല. അവരുടെ ശ്രദ്ധ എങ്ങനെ ജീവിക്കുന്നു എന്നതിനെച്ചൊല്ലി ഒരു പ്രശ്നമുണ്ടാക്കുന്നതിൽ മാത്രമാണ്, പിൻപറ്റാനുള്ള ചട്ടങ്ങളായി അവർ ദൈവവചനങ്ങളെ കാണുകയും ചെയ്യുന്നു. അത്തരം ആളുകൾ ദൈവത്തിന്‍റെ വചനങ്ങൾഅനുഷ്ഠിക്കുന്നില്ല; അവർ ജഡത്തെ തൃപ്തിപ്പെടുത്തുകയും മറ്റുള്ളവർ കാണാൻ വേണ്ടി പ്രവർത്തിക്കുകയും ചെയ്യുന്നു. ഈ മതനിയമങ്ങളും അനുഷ്ഠാനങ്ങളും എല്ലാംമനുഷ്യനിർമിതമാണ്; അവ ദൈവത്തിൽനിന്നല്ല വരുന്നത്. ദൈവം ചട്ടങ്ങൾ പിൻപറ്റുന്നില്ല, അവൻ ഒരു നിയമത്തിനും വിധേയനുമല്ല. മറിച്ച്, അവൻ എല്ലാ ദിവസവും പുതിയ കാര്യങ്ങൾ ചെയ്യുന്നു, പ്രായോഗികമായ ജോലി ചെയ്യുന്നു. ദിവസവും പ്രഭാത ശുശ്രൂഷകളിൽ പങ്കെടുക്കുക, വൈകുന്നേരത്തെ പ്രാർത്ഥനകളും ഭക്ഷണത്തിന് നന്ദി പറഞ്ഞുകൊണ്ടുള്ള പ്രാർത്ഥനകളും നടത്തുക, എല്ലാത്തിനും നന്ദി പറയുക തുടങ്ങിയ കാര്യങ്ങളിൽ ഒതുങ്ങുന്ന ത്രീ-സെൽഫ് സഭയിലെ ആളുകളെപ്പോലെ, എത്രമാത്രം ചെയ്താലും, എത്രനേരം ചെയ്താലും പരിശുദ്ധാത്മാവ് അവരിൽ പ്രവർത്തിക്കില്ല. ആളുകൾ ചട്ടങ്ങൾക്കു മധ്യേ ജീവിക്കുകയും ശീലിച്ച രീതികളിൽ ഹൃദയം ഉറപ്പിച്ചുനിനിർത്തുകയും ചെയ്യുമ്പോൾ പരിശുദ്ധാത്മാവിന് പ്രവർത്തിക്കാൻ കഴിയില്ല, കാരണം അവരുടെ ഹൃദയങ്ങളിൽ ചട്ടങ്ങളും മാനുഷിക ആശയങ്ങളും നിറഞ്ഞിരിക്കുന്നു. അതുകൊണ്ട്, അവരുടെ കാര്യത്തിൽ ഇടപെട്ടു പ്രവർത്തിക്കാൻ ദൈവത്തിന് കഴിയില്ല, അവർക്ക് നിയമങ്ങളുടെ നിയന്ത്രണത്തിൽ തുടരാൻ മാത്രമേ കഴിയൂ. അത്തരം ആളുകൾക്ക് ദൈവത്തിന്‍റെ പ്രശംസ സ്വീകരിക്കാൻ ഒരിക്കലും കഴിയില്ല.

ഒരു സാധാരണ ആത്മീയ ജീവിതം ദൈവമുമ്പാകെയുള്ള ജീവിതമാണ്. പ്രാർത്ഥിക്കുമ്പോൾ, ഒരാൾക്ക് ദൈവമുമ്പാകെ ഹൃദയത്തെ ശാന്തമാക്കാനാകും, പ്രാർത്ഥനയിലൂടെ ഒരാൾക്ക് പരിശുദ്ധാത്മാവിന്‍റെ പ്രബുദ്ധത തേടാനും ദൈവവചനങ്ങൾ അറിയാനും ദൈവഹിതം മനസ്സിലാക്കാനും കഴിയും. അവിടുത്തെ വാക്കുകൾ പാനം ചെയ്യുകയും ഭക്ഷിക്കുകയും ചെയ്യുന്നതിലൂടെ ആളുകൾക്ക് ദൈവത്തിന്‍റെ ഇപ്പോഴത്തെ പ്രവർത്തനത്തെക്കുറിച്ച് വ്യക്തവും സമഗ്രവുമായ ഗ്രാഹ്യം ലഭിക്കാനാകും. അവർക്ക് പ്രവൃത്തിയുടെ ഒരു പുതിയ പാത നേടാനും കഴിയും, അവർ പഴയതിനോട് പറ്റിനിൽക്കില്ല; അവർ പ്രവർത്തിക്കുന്നതെല്ലാം ജീവിതത്തിൽ അഭിവൃദ്ധി നേടാൻ സഹായിക്കും. പ്രാർത്ഥനയെന്നാൽ, നിങ്ങൾ എത്രമാത്രം കടപ്പെട്ടിരിക്കുന്നുവെന്ന് കാണിക്കുന്നതിനായി കുറെ നല്ല വാക്കുകൾ പറയുകയോ ദൈവമുമ്പാകെ കണ്ണുനീർ പൊഴിക്കുകയോ ചെയ്യുന്നതല്ല; മറിച്ച്, അതിന്‍റെ ഉദ്ദേശ്യം ആത്മാവിനെ ഉപയോഗിക്കാൻ സ്വയം പരിശീലിപ്പിക്കുക, ദൈവമുമ്പാകെ ഒരാളുടെ ഹൃദയത്തെ ശാന്തമാക്കാൻ അനുവദിക്കുക, സകലത്തിലും ദൈവവചനത്തിൽനിന്ന് മാർഗനിർദേശം തേടുന്നതിന് സ്വയം പരിശീലിപ്പിക്കുക എന്നെല്ലാമാണ്. അങ്ങനെ ഒരാളുടെ ഹൃദയം ദിവസവും പുതിയൊരു വെളിച്ചത്തിലേക്ക് ആകർഷിക്കപ്പെടാം, നിഷ്ക്രിയനോ അലസനോ ആകാതിരിക്കാം, അയാൾ ദൈവവചത്തിന്‍റെ അനുസരണമെന്ന ശരിയായ പാതയിലേക്ക് കാലെടുത്തു വെക്കുകയും ചെയ്തേക്കാം. ഇന്നുള്ള മിക്കവരും ശ്രദ്ധ കേന്ദ്രീകരിക്കുന്നത് അനുഷ്ഠിക്കുന്ന രീതികളിലാണ്. എന്നിട്ടും സത്യം പിന്തുടരാനും ജീവിതവളർച്ച നേടാനുമല്ല അവർ അങ്ങനെ ചെയ്യുന്നത്. ഇവിടെയാണ് അവർക്ക് വഴിതെറ്റിയത്. പുതിയ വെളിച്ചം സ്വീകരിക്കാൻ കഴിവുള്ള ചിലരുണ്ട്, പക്ഷേ അവരുടെ അനുഷ്ഠാന രീതികൾ മാറുന്നില്ല. ഇന്നത്തെ ദൈവത്തിന്‍റെ വചനങ്ങൾ സ്വീകരിക്കാൻ നോക്കുമ്പോൾ അവർ തങ്ങളുടെ പഴയ മതാശയങ്ങൾ കൂടെ കൊണ്ടുവരുന്നു. അതിനാൽ അവർക്ക് ഇപ്പോഴും ലഭിക്കുന്നത് മതപരമായ സങ്കൽപ്പങ്ങൾ നിറം പിടിപ്പിച്ച മൃതമായ ഉപദേശമാണ്; അവർ ഇന്നത്തെ വെളിച്ചം സ്വീകരിക്കുന്നില്ല. തൽഫലമായി, അവരുടെ പ്രവർത്തനരീതികൾ കളങ്കപ്പെട്ടിരിക്കുന്നു; പുത്തൻ പൊതിയിലെ പഴയ കാര്യങ്ങളാണ് അവ. എത്ര നന്നായി പ്രവർത്തിച്ചാലും അവർ കപടഭക്തരാണ്. ദിവസവും പുതിയ ഉൾക്കാഴ്ചയും ഗ്രാഹ്യവും നേടാൻ ആവശ്യപ്പെട്ടുകൊണ്ട് എല്ലാ ദിവസവും പുതിയ കാര്യങ്ങൾ ചെയ്യുന്നതിനായി ദൈവം ആളുകളെ വഴിനയിക്കുന്നു. അതോടൊപ്പം, പഴഞ്ചൻ രീതികളും ഒരു കാര്യംതന്നെ വീണ്ടും വീണ്ടും ആവർത്തിക്കുന്നതും ഒഴിവാക്കാനും ആവശ്യപ്പെടുന്നു. വർഷങ്ങളായി നിങ്ങൾ ദൈവത്തിൽ വിശ്വസിച്ചുപോന്നിട്ടും നിങ്ങളുടെ അനുഷ്ഠാന രീതികൾ ഒട്ടുംതന്നെ മാറിയിട്ടില്ല. ഇപ്പോഴും പുറമേയുള്ള കാര്യങ്ങളിൽ ഉത്സുകരും തിരക്കുള്ളവരും ആയിരിക്കുകയും ദൈവത്തിന്‍റെ വചനങ്ങൾ ആസ്വദിക്കാനായി അവന്‍റെ ദൈവസന്നിധിയിൽ വരാനുള്ള ഒരു ശാന്തഹൃദയം ഇല്ലാതിരിക്കുകയും ചെയ്യുന്നെങ്കിൽ, നിങ്ങൾ ഒന്നും നേടുകയില്ല. ദൈവം ചെയ്ത പുതിയ ഒരു കാര്യം സ്വീകരിക്കേണ്ടിവരുമ്പോൾ, നിങ്ങൾ ആസൂത്രണം ചെയ്യുന്ന രീതി മാറ്റിയില്ലെങ്കിൽ, ഒരു പുതിയ രീതിയിൽ കാര്യങ്ങൾ ചെയ്യുന്നില്ലെങ്കിൽ, ഏതെങ്കിലും പുതിയ ഗ്രാഹ്യം നേടാനായി ശ്രമിക്കുന്നില്ലെങ്കിൽ, പകരം പഴയതിനോട് പറ്റിനിൽക്കുകയും പരിമിതമായി മാത്രം പുതിയ വെളിച്ചം സ്വീകരിക്കുകയും ചെയ്യുന്നെങ്കിൽ, നിങ്ങളുടെ ജീവിതരീതിയ്ക്ക് മാറ്റം വരുത്തുന്നില്ലെങ്കിൽ, നിങ്ങളേപ്പോലുള്ള ആളുകൾ‌ ഈ ജീവിതധാരയിൽ‌ നാമമാത്രമായിട്ടായിരിക്കും ഉണ്ടായിരിക്കുക; വാസ്തവത്തിൽ, അവർ പരിശുദ്ധാത്മാവിന്‍റെ ഒഴുക്കിന് പുറത്തുള്ള മതപരീശന്മാരാണ്.

ഒരു സാധാരണ ആത്മീയ ജീവിതം നയിക്കാൻ, ഒരാൾക്ക് ദിവസവും പുതിയ വെളിച്ചം സ്വീകരിക്കാനും ദൈവവചനങ്ങളെക്കുറിച്ച് ശരിയായ ഗ്രാഹ്യം നേടാനും കഴിയണം. ഒരാൾ സത്യം വ്യക്തമായി കാണണം, എല്ലാ കാര്യങ്ങളും അനുഷ്ഠിക്കാൻ ഒരു പാത കണ്ടെത്തണം, ദിവസവും ദൈവവചനം വായിക്കുന്നതിലൂടെ പുതിയ ചോദ്യങ്ങൾ കണ്ടെത്തണം, സ്വന്തം പോരായ്മകൾ മനസ്സിലാക്കണം. അപ്പോൾ അയാൾക്ക് തന്‍റെ സർവസ്വത്തെയും പ്രചോദിപ്പിക്കുന്ന തീവ്രാഭിലാഷമുള്ള, ആരായുന്ന ഒരു ഹൃദയം ഉണ്ടായിരിക്കും, ആഴമായ പരാജയ ഭീതിയോടെ എപ്പോഴും ദൈവമുമ്പാകെ നിശ്ശബ്ദമായിരിക്കും. അത്തരം തീവ്രാഭിലാഷമുള്ള, ആരായുന്ന ഹൃദയമുള്ള, നിരന്തരം പ്രവേശനം നേടാൻ സന്നദ്ധനായ ഒരു വ്യക്തി ആത്മീയ ജീവിതത്തിന്‍റെ ശരിയായ പാതയിലാണ്. പരിശുദ്ധാത്മാവിനാൽ പ്രേരിതരായവർ, കൂടുതൽ മെച്ചമായി ചെയ്യാൻ ആഗ്രഹിക്കുന്നവർ, ദൈവത്താൽ പരിപൂർണ്ണരാകാൻ ആഗ്രഹിക്കുന്നവർ, ദൈവവചനങ്ങളെക്കുറിച്ച് കൂടുതൽ ആഴത്തിൽ മനസ്സിലാക്കാൻ ആഗ്രഹിക്കുന്നവർ, അമാനുഷികതയെ പിന്തുടരാതെ യഥാർത്ഥ വില നൽകുന്നവർ, ദൈവഹിതത്തിനു ശരിക്കും പ്രാധാന്യം കൊടുക്കുന്നവർ, തങ്ങളുടെ അനുഭവങ്ങൾ കൂടുതൽ യഥാർത്ഥവും തനിമയുള്ളതും ആകേണ്ടതിന് ശരിക്കും പ്രവേശനം നേടുന്നവർ, അർത്ഥശൂന്യമായ വാക്കുകളോ ഉപദേശങ്ങളോ തേടുകയോ അമാനുഷികത അനുഭവിക്കാൻ ശ്രമിക്കുകയോ ചെയ്യാത്തവർ, ഏതെങ്കിലും വലിയ വ്യക്തിത്വത്തെ ആരാധിക്കാത്തവർ—ഇവരാണ് ഒരു സാധാരണ ആത്മീയ ജീവിതത്തിലേക്ക് പ്രവേശിച്ചവർ. അവർ ചെയ്യുന്നതെല്ലാം ജീവിതത്തിൽ കൂടുതൽ വളർച്ച നേടാനും അവരെ പുതുമയുള്ളതും സജീവവുമായ ചൈതന്യമുള്ളവരാക്കാനും ഉദ്ദേശിച്ചുള്ളതാണ്, അവർക്ക് എല്ലായ്പ്പോഴും സജീവമായി പ്രവേശനം നേടാൻ കഴിവുള്ളവരാണ്. അത് തിരിച്ചറിയാതെ അവർ സത്യം മനസ്സിലാക്കി യാഥാർത്ഥ്യത്തിലേക്ക് പ്രവേശിക്കുന്നു. സാധാരണ ആത്മീയജീവിതം നയിക്കുന്നവർ ദിവസവും ആത്മീയ വിമോചനവും സ്വാതന്ത്ര്യവും കണ്ടെത്തുന്നു, ദൈവം തൃപ്തനാകുമാറ് സ്വതന്ത്രമായ രീതിയിൽ ദൈവവചനങ്ങൾ അനുഷ്ഠിക്കാൻ അവർക്ക് കഴിയുന്നു. ഈ ആളുകളെ സംബന്ധിച്ചിടത്തോളം, പ്രാർത്ഥിക്കുന്നത് ഒരു ഔപചാരികതയോ ഒരു നടപടിക്രമമോ അല്ല; ഓരോ ദിവസവും, പുതിയ പ്രകാശത്തോടൊപ്പം ചുവട് വെക്കാൻ അവർക്കു സാധിക്കുന്നു. ഉദാഹരണത്തിന്, ദൈവമുമ്പാകെ തങ്ങളുടെ ഹൃദയത്തെ ശാന്തമാക്കാൻ ആളുകൾ സ്വയം പരിശീലിപ്പിക്കുന്നു, അവരുടെ ഹൃദയങ്ങൾക്ക് ശരിക്കും ദൈവമുമ്പാകെ ശാന്തമായിരിക്കാൻ കഴിയും, ആർക്കും അവരെ ശല്യപ്പെടുത്താനാവില്ല. ഒരു വ്യക്തിക്കോ സംഭവത്തിനോ വസ്തുവിനോ അവരുടെ സാധാരണ ആത്മീയ ജീവിതത്തെ നിയന്ത്രിക്കാൻ കഴിയില്ല. അത്തരം പരിശീലനം ഫലം കിട്ടാൻ ഉദ്ദേശിച്ചുള്ളതാണ്; ചട്ടങ്ങൾ പാലിക്കാൻ ആളുകളെ പ്രേരിപ്പിക്കുക എന്ന ഉദ്ദേശ്യമല്ല അതിനുള്ളത്. ഈ പരിശീലനം ചട്ടം പിൻപറ്റുന്ന കാര്യമല്ല, മറിച്ച് ആളുകളുടെ ജീവിതത്തിന്‍റെ പുരോഗതിയെ പ്രോത്സാഹിപ്പിക്കുന്ന കാര്യമാണ്. പാലിക്കേണ്ട ചട്ടങ്ങളായി മാത്രം നിങ്ങൾ ഈ അനുഷ്ഠാനത്തെ കാണുന്നെങ്കിൽ‌, നിങ്ങളുടെ ജീവിതം ഒരിക്കലും മാറില്ല. നിങ്ങൾ മറ്റുള്ളവരെപ്പോലെ അതേ കാര്യങ്ങൾ അനുഷ്ഠിക്കുന്നതിൽ ഏർപ്പെടുന്നുണ്ടാകാം, പക്ഷേ ആത്യന്തികമായി അവർക്ക് പരിശുദ്ധാത്മാവിന്‍റെ പ്രവർത്തനത്തിനൊപ്പം പോകാൻ കഴിയുമ്പോൾ, നിങ്ങൾ പരിശുദ്ധാത്മാവിന്‍റെ ഒഴുക്കിൽനിന്ന് പുറന്തള്ളപ്പെടുന്നു. നിങ്ങൾ സ്വയം വഞ്ചിക്കുകയല്ലേ? ഈ വാക്കുകളുടെ ഉദ്ദേശ്യം, ദൈവമുമ്പാകെ അവരുടെ ഹൃദയത്തെ ശാന്തമാക്കാനും ഹൃദയങ്ങൾ ദൈവത്തിലേക്കു തിരിക്കാനും അനുവദിക്കുക എന്നതാണ്. അതിലൂടെ അവരിലുള്ള ദൈവത്തിന്‍റെ പ്രവർത്തനം തടസ്സമില്ലാതെ ഫലം കായ്ച്ചേക്കാം. അപ്പോൾ മാത്രമേ ആളുകൾക്ക് ദൈവഹിതത്തിന് അനുസൃതമായി പ്രവർത്തിക്കാൻ കഴിയൂ.


എല്ലാവരും തങ്ങളുടെ കടമ നിർവ്വഹിക്കുന്നതിനെ പറ്റി

ഇപ്പോൾ ദൈവത്തെ യഥാർത്ഥമായി സ്‌നേഹിക്കുന്ന ഏവർക്കും, ദൈവത്താൽ പരിപൂർണ്ണരാക്കപ്പെടാനുള്ള അവസരമുണ്ട്. യുവജനങ്ങളോ പ്രായമായവരോ ആകട്ടെ, ഹൃദയത്തിൽ ദൈവത്തോടുള്ള അനുസരണയും ബഹുമാനവും സൂക്ഷിക്കുന്നുവെങ്കിൽ, അവർക്ക് ദൈവത്താൽ പൂർണ്ണരാക്കപ്പെടുവാൻ കഴിയും. ഓരോരുത്തരുടെയും വ്യത്യസ്തമായ ധർമ്മം അനുസരിച്ചാണ് ദൈവം മനുഷ്യരെ തികഞ്ഞവരാക്കുന്നത്. നിങ്ങൾ പൂർണ്ണ ശക്തിയോടെ പരിശ്രമിക്കുകയും, ദൈവപ്രവൃത്തിക്ക് സ്വയം സമർപ്പിക്കുകയും ചെയ്യുകയാണെങ്കിൽ, ദൈവം നിങ്ങളെ പൂർണ്ണരാക്കും. ഇപ്പോൾ നിങ്ങളിൽ ആരും പൂർണ്ണരല്ല. ചിലപ്പോൾ ഒരു ധർമ്മം നിർവ്വഹിക്കാൻ നിങ്ങൾക്ക് പ്രാപ്തി ഉണ്ടായേക്കാം, മറ്റു ചിലപ്പോൾ രണ്ടു ധർമ്മങ്ങൾ നിർവ്വഹിക്കാൻ നിങ്ങൾക്കു കഴിഞ്ഞെന്നു വരാം. നിങ്ങളുടെ കഴിവിന്റെ പരമാവധി ദൈവത്തിനു വേണ്ടി നിങ്ങള്‍ ഉപയോഗിക്കുന്നിടത്തോളം. ദൈവത്താൽ നിങ്ങൾ പൂർണ്ണരാക്കപ്പെടും.

യുവജനങ്ങൾക്ക് ജീവിതത്തെ സംബന്ധിക്കുന്ന തത്ത്വശാസ്തങ്ങൾ കുറവാണ്. അതുപോലെതന്നെ, അവർക്ക് ജ്ഞാനവും ഉൾകാഴ്ചയും കുറവാണ്. ദൈവം മനുഷ്യന്റെ ജ്ഞാനവും ഉൾകാഴ്ചയും പൂർണ്ണതയിൽ എത്തിക്കും. ദൈവത്തിന്റെ വചനം അവരുടെ കുറവുകൾ പരിഹരിക്കും. എന്നാൽ, അസ്ഥിരതയാണ് യുവജനതയുടെ പ്രകൃതം. അതിന് ദൈവത്താൽ രൂപാന്തരം സംഭവിക്കണം. ചെറുപ്പക്കാർക്ക് മതപരമായ ധാരണകൾ കുറവാണ്, ജീവിതത്തെ സംബന്ധിച്ച് അവർക്ക് അത്ര ശക്തമായ കാഴ്ചപ്പാടുകളില്ല. അവർ എല്ലാറ്റിനെയും ലളിതമായി കാണുന്നു. അവരുടെ ചിന്തകളും സങ്കീർണ്ണമല്ല. ഇത് അവരുടെ മനുഷ്യത്വത്തിന്റെ ഭാഗമാണെങ്കിലും അത് പൂർണ്ണ തോതിൽ രൂപീകൃതമായിട്ടില്ല. അത് അനുമോദിക്കപ്പെടേണ്ടതു തന്നെയാണ്. പക്ഷേ യുവജനത പലകാര്യങ്ങളിലും അജ്ഞരും പരിജ്ഞാനം കുറഞ്ഞവരുമാണ്. അതുകൊണ്ടാണ് അവർ ദൈവത്താൽ പൂർണ്ണത പ്രാപിക്കേണ്ടത്. ദൈവത്താൽ പൂർണ്ണരാക്കപ്പെടുമ്പോൾ വിവേചനബുദ്ധി വളർത്തിയെടുക്കാൻ ദൈവം നിങ്ങളെ പ്രാപ്തരാക്കും. ഒട്ടേറെ ആത്മീയ വസ്തുതകൾ വ്യക്തമായി മനസ്സിലാക്കാൻ നിങ്ങൾക്ക് കഴിയും, ക്രമേണ ദൈവത്തിന് ഉപയോഗിക്കാൻ കഴിയുന്ന വിധത്തിൽ നിങ്ങൾ യോഗ്യരായിത്തീരും. പ്രായമായ സഹോദരീ സഹോദരന്മാർക്കും അവരുടേതായ ഉത്തരവാദിത്തങ്ങൾ നിറവേറ്റാനുണ്ട്. അവർ ദൈവത്താൽ ഉപേക്ഷിക്കപ്പെട്ടവരല്ല. മുതിർന്ന സഹോദരീ സഹോദരന്മാർക്കും അഭിലഷണീയവും അനഭിലഷണീയവുമായ വശങ്ങളുണ്ട്. അവർക്ക് ജീവിതത്തെ സംബന്ധിക്കുന്ന കൂടുതൽ തത്ത്വശാസ്ത്രങ്ങളും മതപരമായ കാഴ്ചപ്പാടുകളുമുണ്ട്. അവരുടെ പ്രവർത്തനങ്ങളിൽ പല ഇടുങ്ങിയ ആചാരങ്ങളെയും മുറുകെപ്പിടിക്കുന്നു. നിയമങ്ങളോടുള്ള ആഭിമുഖ്യം കൊണ്ട് വിവേചനമില്ലാതെ അതിനെ യാന്ത്രികമായി അനുവർത്തിക്കുന്നു. ഇത് അനഭിലഷണീയമായ പ്രവണതയാണ്. എങ്കിലും ഈ മുതിർന്ന സഹോദരീ സഹോദരന്മാർ എല്ലാ സാഹചര്യങ്ങളിലും അക്ഷോഭ്യരും ദൃഢചിത്തരുമായി നിലകൊള്ളും. അവരുടെ പ്രകൃതം സ്ഥിരതയുള്ളതാണ്, പ്രക്ഷുബ്ധമായ അവസ്ഥാവിശേഷങ്ങൾ അവരെ ബാധിക്കുന്നില്ല. അവർ സാവധാനമായിരിക്കും വസ്തുതകളെ ഉൾക്കൊള്ളുന്നത്, പക്ഷേ അതൊരു വലിയ തെറ്റല്ല. നിങ്ങൾക്ക് സ്വയം കീഴ്പെടാൻ കഴിയുന്നിടത്തോളം, ദൈവം ഇപ്പോൾ പറയുന്നതിനെ സൂക്ഷ്മ പരിശോധന നടത്താതെ സ്വീകരിക്കുന്നിടത്തോളം, വിധേയത്വത്തോടെ ദൈവത്തെ പിന്തുടരുക മാത്രമാണ് നിങ്ങളുടെ താത്പര്യമെങ്കിൽ, ദൈവവചനത്തിനു മേൽ ഒരിക്കലും വിധിപ്രസ്താവം നടത്തുന്നില്ലെങ്കിൽ, അവയെപ്പറ്റി തെറ്റായ ധാരണകൾ വെച്ചുപുലർത്തുന്നില്ലെങ്കിൽ, ദൈവവചനം സ്വീകരിക്കുകയും അവ പ്രാവർത്തികമാക്കുകയും ചെയ്യുന്നുവെങ്കിൽ—ഈ വ്യവസ്ഥകളെല്ലാം പാലിക്കുന്നുണ്ടെങ്കിൽ, നിങ്ങൾക്ക് പൂർണ്ണരാകാൻ കഴിയും.

നിങ്ങൾ ചെറുപ്പമോ പ്രായമുള്ളതോ ആയ സഹോദരനോ സഹോദരിയോ ആവട്ടെ, നിങ്ങൾ നിർവ്വഹിക്കേണ്ട ധർമ്മം എന്തെന്ന് നിങ്ങൾക്ക് അറിയാം. യുവതലമുറ ധാർഷ്ട്യമുള്ളവരല്ല, പ്രായമായവർ നിഷ്‌ക്രിയരോ പിൻവാങ്ങുന്നവരോ അല്ല. പരസ്പരം കഴിവുകൾ പങ്കുവെച്ച് തങ്ങളുടെ ബലഹീനതകൾ നികത്താൻ അവർക്ക് കഴിവുണ്ട്. മുൻവിധികളില്ലാതെ പരസ്പരം സേവിക്കാൻ അവർക്കു കഴിയും. യുവതലമുറയിലെയും പ്രായമായവരിലെയും സഹോദരീ സഹോദരന്മാരുടെ ഇടയില്‍ സൗഹൃദത്തിന്റെ ഒരു പാലമുള്ളതിനാലും ദൈവസ്നേഹത്താലും പരസ്പരം മനസ്സിലാക്കാൻ നിങ്ങൾക്കു കഴിയും. മുതിർന്ന സഹോദരീ സഹോദരന്മാരെ യുവ സഹോദരീ സഹോദരന്മാര്‍ അവജ്ഞയോടെ കാണുന്നില്ല, മുതിർന്നവർ സ്വയം നീതീകരിക്കുന്നുമില്ല. ഇതൊരു ചേർച്ചയുള്ള കൂട്ടായ്മയല്ലേ? നിങ്ങൾക്കെല്ലാം ഇങ്ങനെയൊരു തീരുമാനമുണ്ടെങ്കിൽ, നിങ്ങളുടെ തലമുറയിൽ ദൈവഹിതം തീർച്ചയായും നിറവേറും.

ഭാവിയിൽ നിങ്ങൾ ശപിക്കപ്പെടുകയോ അനുഗ്രഹിക്കപ്പെടുകയോ ചെയ്യുന്നത് നിങ്ങളുടെ ഇന്നത്തെ പെരുമാറ്റത്തിന്റെയും പ്രവർത്തനത്തിന്റെയും അടിസ്ഥാനത്തിലാണ്. നിങ്ങൾ ദൈവത്താൽ പൂർണ്ണരാക്കപ്പെടണമെങ്കിൽ അതിനുള്ള സമയം ഇതാണ്, ഈ കാലത്താണ്, നാളെ മറ്റൊരു അവസരമില്ല. ദൈവം ഇപ്പോൾ യഥാർത്ഥമായി, നിങ്ങളെ പൂർണ്ണരാക്കാൻ ആഗ്രഹിക്കുന്നു. ഇതൊരു വെറും വാക്കല്ല. ഭാവിയിൽ നിങ്ങൾക്കു നേരിടേണ്ടിവരുന്ന പരീക്ഷണങ്ങൾ എന്തായാലും, ജീവിതത്തിൽ എന്തൊക്കെ സംഭവിച്ചാലും, അഥവാ നേരിടേണ്ടി വരുന്ന ദുരന്തങ്ങൾ എന്തുതന്നെയായാലും, ദൈവം നിങ്ങളെ പൂർണ്ണരാക്കാൻ ആഗ്രഹിക്കുന്നു. ഇത് അവിതർക്കിതവും തീർച്ചയുമാണ്. ഇത് എങ്ങനെയാണ് മനസ്സിലാക്കാൻ കഴിയുന്നത്? കഴിഞ്ഞ തലമുറകളിലും കാലങ്ങളിലും ദൈവവചനം ഇന്നത്തെ ഉയരത്തിൽ എത്തിയിരുന്നില്ല എന്ന വസ്തുത അറിയുമ്പോഴാണ് ഇത് മനസ്സിലാക്കാൻ കഴിയുന്നത്. ഇന്ന് അത് ഏറ്റവും ഉയരത്തിൽ എത്തിയിരിക്കുന്നു. ഇക്കാലത്ത് മനുഷ്യരാശിക്കു വേണ്ടിയുള്ള പരിശുദ്ധാത്മാവിന്റെ പ്രവർത്തനം സമാനതകളില്ലാത്തതാണ്. മുൻതലമുറകളിലെ ആർക്കുംതന്നെ സമാനമായ അനുഭവം ഉണ്ടായിട്ടില്ല. യേശുവിന്റെ കാലത്തു പോലും ഇന്നുള്ളതു പോലെയുള്ള വെളിപാടുകൾ നിലനിന്നിരുന്നില്ല. നിങ്ങളോട് സംസാരിക്കപ്പെട്ട വചനങ്ങൾ, നിങ്ങൾ ഗ്രഹിച്ചത്, നിങ്ങളുടെ അനുഭവം, ഇവയെല്ലാം പുതിയ ഉയരങ്ങളിലെത്തിയിരിക്കുന്നു. പരീക്ഷണങ്ങളുടെയും കഠിനമായ ശിക്ഷണങ്ങളുടെയും നടുവിലും നിങ്ങൾ ഓടിപ്പോകുന്നില്ല എന്നത്, ദൈവപ്രവൃത്തി പണ്ടുണ്ടായിട്ടില്ലാത്ത മഹത്ത്വത്തിലെത്തിയിരിക്കുന്നു എന്നതിന്റെ മതിയായ തെളിവാണ്. ഇത് മനുഷ്യസാധ്യമായ കാര്യമല്ല, ഇത് മനുഷ്യർക്ക് നിലനിർത്താൻ കഴിയുന്നതുമല്ല, ഇത് യഥാർത്ഥമായ ദൈവപ്രവൃത്തിയാണ്. ഇങ്ങനെ ദൈവപ്രവൃത്തിയുടെ പലവിധ ഘട്ടങ്ങളിലൂടെ, ദൈവം മനുഷ്യനെ പൂർണ്ണനാക്കാൻ ആഗ്രഹിക്കുന്നുവെന്ന് കാണാൻ കഴിയും. ദൈവം നിങ്ങളെ തികഞ്ഞവരാക്കാൻ മതിയായവൻ തന്നെ. നിങ്ങൾക്ക് ഈ ഉൾകാഴ്ച ഉണ്ടെങ്കിൽ, ഈ പുതിയ കണ്ടെത്തൽ നടത്തിയെങ്കിൽ, നിങ്ങൾ യേശുവിന്റെ രണ്ടാം വരവിനായി കാത്തിരിക്കുകയില്ല, പകരം ഈ കാലത്തു തന്നെ നിങ്ങളെ തികഞ്ഞവരാക്കാൻ ദൈവത്തെ അനുവദിക്കും. അതുകൊണ്ട്, നിങ്ങൾ ഓരോരുത്തരും നിങ്ങളുടെ പരമാവധി പരിശ്രമിക്കുക, ഒരു ശ്രമവും ഉപേക്ഷിക്കരുത്, അങ്ങനെ നിങ്ങൾ ദൈവത്താൽ പൂർണ്ണരാക്കപ്പെടും.

ഇനി, നിങ്ങളെ ദുർബലരാക്കുന്ന കാര്യങ്ങളിലേക്ക് ശ്രദ്ധതിരിക്കരുത്. ആദ്യമായി, നിങ്ങളെ തളർത്തുന്ന എല്ലാ കാര്യങ്ങളും മാറ്റിവയ്ക്കുക, അവയെ അവഗണിക്കുക. നിങ്ങൾ ഏതെങ്കിലും വിഷയങ്ങൾ കൈകാര്യം ചെയ്യുമ്പോൾ, ദൈവത്തിനു കീഴ്പെട്ട, മുമ്പോട്ടുപോകാനുള്ള വഴി തേടുന്ന ഒരു ഹൃദയം നിങ്ങൾക്ക് ഉണ്ടായിരിക്കണം. നിങ്ങളിലെ ഒരു ബലഹീനതയെ നിങ്ങൾ കണ്ടെത്തുകയാണെങ്കിൽ, അത് നിങ്ങളെ നിയന്ത്രിക്കാൻ അനുവദിക്കരുത്. പകരം, നിങ്ങളുടെ ഏൽപ്പിക്കപ്പെട്ട ജോലി തുടരുകയാണെങ്കിൽ, നിങ്ങൾ ക്രിയാത്മകമായ ഒരു ചുവടുവയ്പാണ് നടത്തുന്നത്. ഉദാഹരണത്തിന്, നിങ്ങളിലെ മുതിർന്ന സഹോദരീ സഹോദരന്മാർക്ക് മതപരമായ ധാരണകളുണ്ട്. എങ്കിലും നിങ്ങൾക്ക് പ്രാർത്ഥിക്കുവാനും കീഴ്പെടുവാനും ദൈവവചനം ഭക്ഷണപാനീയങ്ങളാക്കുവാനും സ്തുതിഗീതങ്ങൾ ആലപിക്കുവാനും കഴിയും. … ഇതിനർത്ഥം നിങ്ങൾ പൂർണ്ണ സമർപ്പണത്തോടെ സർവ്വശക്തിയും സംഭരിച്ച് നിങ്ങൾക്ക് കഴിയുന്നതൊക്കെയും ചെയ്യണം, ചെയ്യാൻ പ്രാപ്തിയുള്ള പ്രവൃത്തികൾ ചെയ്യണം എന്നാണ്. നിഷ്ക്രിയരായി കാത്തിരിക്കരുത്. നിങ്ങളുടെ പ്രവൃത്തിയിൽ ദൈവത്തെ പ്രസാദിപ്പിക്കാൻ പ്രാപ്തരാകുക എന്നതാണ് ആദ്യപടി. അങ്ങനെ നിങ്ങൾ സത്യം ഗ്രഹിക്കാൻ കഴിവുള്ളവരായി ദൈവവചനത്തിന്റെ യാഥാർത്ഥ്യത്തിലേക്ക് പ്രവേശനം നേടിയാൽ, ദൈവത്താൽ നിങ്ങൾ പൂർണ്ണരാക്കപ്പെടും.


ദൈവം മനുഷ്യനെ ഉപയോഗിക്കുന്നതു സംബന്ധിച്ച്

പരിശുദ്ധാത്മാവിന്റെ പ്രത്യേക ആജ്ഞാപനവും മാർഗ്ഗനിർദ്ദേശവും ലഭിച്ചിട്ടുള്ളവർക്കല്ലാതെ ആർക്കും സ്വതന്ത്രമായി ജീവിക്കാൻ സാധിക്കുകയില്ല. കാരണം ദൈവത്താൽ ഉപയോഗിക്കപ്പെടുന്നവരുടെ ശുശ്രൂഷയും അജപാലനവും അവർക്കാവശ്യമുണ്ട്. അങ്ങനെ ഓരോ യുഗത്തിലും സഭകളെ തന്റെ പ്രവൃത്തികൾക്കനുസരണമായി അജപാലനം നടത്താൻ തിരക്കിട്ടെത്തുന്ന പലതരം ആളുകളെ ദൈവം ഉയർത്തിക്കൊണ്ടുവരുന്നു. അതായത്, ദൈവം ആരെയാണോ അനുഗ്രഹപൂർവ്വം കടാക്ഷിക്കുകയും അംഗീകരിക്കുകയും ചെയ്യുന്നത്, അവരിലൂടെ അവന്റെ വേലകൾ നടത്തപ്പെടേണ്ടതുണ്ട്. തന്റെ വേലയ്ക്ക് അനുയോജ്യമായി അവരിൽ എന്തു ഭാഗമാണോ ഉള്ളത് അത് പരിശുദ്ധാത്മാവ് ഉപയോഗപ്പെടുത്തണം. ദൈവത്തിന് ഉപയുക്തമാവും വിധം പരിശുദ്ധാത്മാവ് അവരെ പരിപൂർണ്ണരാക്കും. മനുഷ്യന്റെ ഗ്രഹണശേഷി വളരെ തുച്ഛമായതിനാൽ ദൈവത്താൽ ഉപയോഗിക്കപ്പെടുന്നവർ അവരെ നയിക്കേണ്ടിയിരിക്കുന്നു. ദൈവം മോശയെ ഉപയോഗിച്ചത് അങ്ങനെയാണ്. അവനിൽ ദൈവം തനിക്ക് ആ കാലത്ത് ഉപയോഗിക്കാൻ അനുയോജ്യമായ പല കാര്യങ്ങളും കണ്ടെത്തുകയും അവ തന്റെ പ്രവൃത്തിയുടെ നിർവ്വഹണത്തിനായി ആ ഘട്ടത്തിൽ ഉപയോഗിക്കുകയും ചെയ്തു. ഈ ഘട്ടത്തിൽ ദൈവം ഒരു മനുഷ്യനെ നിയോഗിക്കുകയും പരിശുദ്ധാത്മാവിന്റെ വേലയ്ക്ക് അവന്റെ ഏതു ഭാഗമാണോ ഉപയുക്തമാക്കാനാവുക എന്നതനുസരിച്ച് അത് മുതലാക്കുകയും ചെയ്യുന്നു. പരിശുദ്ധാത്മാവ് അവനെ നയിക്കുകയും ഒപ്പംതന്നെ അവശേഷിക്കുന്ന ഉപയോഗിക്കാത്ത ഭാഗം പരിപൂർണ്ണമാക്കുകയും ചെയ്യുന്നു.

ദൈവം ഉപയോഗിക്കുന്നയാൾ നിർവ്വഹിക്കുന്ന പ്രവൃത്തി ക്രിസ്തുവിന്റെയോ പരിശുദ്ധാത്മാവിന്റെയോ പ്രവർത്തനങ്ങളുമായി സഹകരിക്കുക എന്നതാണ്. ഈ മനുഷ്യനെ ദൈവം മനുഷ്യന്റെ ഇടയിൽ ഉയർത്തി. ദൈവത്തിന്റെ തെരഞ്ഞെടുത്ത ആളുകളെ എല്ലാം അവനാണ് നയിക്കുക. മനുഷ്യസഹകരണത്തിന്റെ വേല ചെയ്യാൻ കൂടിയാണ് ദൈവം അവനെ ഉയർത്തിയിരിക്കുന്നത്. മനുഷ്യസഹകരണത്തിന്റെ വേല ചെയ്യാൻ കഴിവുള്ള ഇത്തരത്തിലൊരാളിലൂടെ ദൈവം മനുഷ്യനിൽനിന്ന് ആവശ്യപ്പെടുന്ന മിക്ക കാര്യങ്ങളും പരിശുദ്ധാത്മാവിന് മനുഷ്യന്റെ ഇടയിൽ ചെയ്യേണ്ടുന്നതായ പ്രവൃത്തികളും നടത്തുവാൻ സാധിക്കും. മറ്റൊരു തരത്തിൽ പറഞ്ഞാൽ ദൈവത്തെ പിന്തുടരുന്ന എല്ലാവർക്കും ദൈവത്തിന്റെ ഇച്ഛ കൂടുതൽ നന്നായി മനസ്സിലാക്കാനും ദൈവത്തിന്റെ ആവശ്യങ്ങൾ കുറേക്കൂടി മെച്ചപ്പെട്ട രീതിയിൽ നിറവേറ്റാനും സാധിക്കും എന്നതാണ് ഈ മനുഷ്യനെ ഉപയോഗിക്കുന്നതിലൂടെ ദൈവത്തിന്റെ ലക്ഷ്യം. ദൈവത്തിന്റെ വാക്കുകളോ അവന്റെ ഇച്ഛയോ നേരിട്ട് മനസ്സിലാക്കാനുള്ള കഴിവ് ജനങ്ങൾക്കില്ലാത്തതിനാൽ അവൻ ഇത്തരം പ്രവൃത്തികൾ ചെയ്യാൻ ഒരുവനെ ഉയർത്തിക്കൊണ്ടുവന്നു. ഇങ്ങനെ ദൈവം ഉപയോഗിക്കുന്ന ഈ ആളെ ജനങ്ങളെ നയിക്കാൻ അവൻ ഉപയോഗിക്കുന്ന മധ്യസ്ഥൻ എന്നോ ദൈവത്തിനും മനുഷ്യനുമിടയിൽ ആശയവിനിമയം നടത്തുന്ന “പരിഭാഷകൻ” എന്നോ വിശേഷിപ്പിക്കാം. അതുകൊണ്ട്, അത്തരത്തിലൊരാൾ ദൈവത്തിന്റെ ഭവനത്തിൽ വേലചെയ്യുന്ന ആരെയെങ്കിലും പോലെയോ അവന്റെ അപ്പോസ്തോലന്മാരുടെ പോലെയോ അല്ല. അവരെപ്പോലെ അവനും ദൈവത്തെ സേവിക്കുന്ന ഒരാളെന്നു പറയാം. എന്നാൽ അവന്റെ വേലയുടെ സാരവും ദൈവം അവനെ ഉപയോഗിക്കുന്നതിന്റെ പശ്ചാത്തലവും നോക്കിയാൽ ദൈവവേലകൾ ചെയ്യുന്നവരിൽ നിന്നും അപ്പോസ്തോലന്മാരിൽനിന്നും അവൻ വളരെ വ്യത്യസ്തനാണ്. അവന്റെ വേലയുടെ സാരവും അവനെ ഉപയോഗിക്കുന്നതിന്റെ പശ്ചാത്തലവും കണക്കിലെടുത്താൽ ദൈവത്താൽ നിയോഗിക്കപ്പെട്ട അവനെ ഉയർത്തിയെടുത്തത് ദൈവം തന്നെയാണ്. തന്റെ പ്രവൃത്തിക്കുവേണ്ടി ദൈവം തന്നെയാണ് അവനെ ഒരുക്കിയത്. ദൈവത്തിന്റെ സ്വന്തം പ്രവൃത്തികളിൽ അവൻ ചേർന്നു പ്രവർത്തിക്കുന്നു. മറ്റൊരാൾക്കും അവനു പകരമായി വേല ചെയ്യാൻ സാധിക്കില്ല. ഇതാണ് ദൈവവേലയ്ക്കൊപ്പമുള്ള ഒഴിവാക്കാൻ പറ്റാത്ത മനുഷ്യസഹകരണം. അതേസമയം, സുവിശേഷവേല ചെയ്യുന്ന മറ്റുള്ളവരോ അപ്പോസ്തോലന്മാരോ ചെയ്തത്, ഓരോ കാലഘട്ടത്തിലും സഭകൾക്കായുള്ള ക്രമീകരണങ്ങളുടെ പല വശങ്ങളും കൈമാറുകയും നടപ്പാക്കുകയും ചെയ്യുക എന്നതാണ്; അതുമല്ലെങ്കിൽ, സഭാജീവിതം നിലനിറുത്തിപ്പോരാനുള്ള ലളിതമായ ജീവിത വ്യവസ്ഥകളുടെ പ്രവർത്തനം. ഇത്തരം പ്രവൃത്തി ചെയ്യുന്നവരെയോ അപ്പോസ്തോലന്മാരെയോ ദൈവം നിയമിച്ചതല്ല. പരിശുദ്ധാത്മാവ് ഉപയുക്തരാക്കിയവരെന്ന് അത്രപോലും പറയാനാവില്ല. സഭകളിൽനിന്ന് തെരഞ്ഞെടുക്കപ്പെട്ടവരാണവർ. കുറച്ചുകാലം അവരെ പരിശീലിപ്പിക്കുകയും ഒരുക്കിയെടുക്കുകയും ചെയ്ത ശേഷം അനുയോജ്യരെ നിലനിറുത്തുകയും അല്ലാത്തവരെ അവർ വന്നയിടങ്ങളിലേക്ക് തിരിച്ചയയ്ക്കുകയും ചെയ്യും. സഭകൾക്കുള്ളിൽനിന്ന് ഈയാളുകളെ തെരഞ്ഞെടുക്കുന്നതുകൊണ്ട് നേതാക്കളായിക്കഴിഞ്ഞ ശേഷം അവരിൽ ചിലർ അവരുടെ തനിനിറം കാണിച്ചെന്നു വരും. ചിലർ നിരവധി ദുഷ്പ്രവൃത്തികൾ കൂടി ചെയ്തെന്നു വരാം. ഒടുവിൽ അവർ പുറന്തള്ളപ്പെടും. ദൈവത്താൽ ഉപയോഗിക്കപ്പെടുന്നയാൾ പക്ഷേ അവനാൽത്തന്നെ ഒരുക്കപ്പെടുന്നവനാണ്. അവന് ചില നൈപുണ്യങ്ങൾ ഉണ്ടായിരിക്കും. അവന്റെയൊപ്പം മനുഷ്യത്വമുണ്ട്. പരിശുദ്ധാത്മാവ് അവനെ നേരത്തേതന്നെ ഒരുക്കുകയും പരിപൂർണ്ണനാക്കുകയും ചെയ്തിട്ടുണ്ട്. അവനെ നയിക്കുന്നത് പൂർണ്ണമായും പരിശുദ്ധാത്മാവാണ്. വിശേഷിച്ച് അവന്റെ പ്രവർത്തനങ്ങളുടെ കാര്യത്തിൽ, അവന് നിർദ്ദേശവും ആജ്ഞയും നൽകുന്നത് പരിശുദ്ധാത്മാവാണ്. അതിനാൽ ദൈവത്തിന്റെ തെരഞ്ഞെടുക്കപ്പെട്ടവരെ നയിക്കാനുള്ള പാതയിൽ അവന് വ്യതിചലനം ഉണ്ടാവില്ല. കാരണം ദൈവം തന്റെ സ്വന്തം പ്രവൃത്തിയുടെ ഉത്തരവാദിത്തം തീർച്ചയായും ഏറ്റെടുക്കുകയും എല്ലാ സമയത്തും തന്റെ വേല ചെയ്യുകയും ചെയ്യും.


സത്യം മനസ്സിലാക്കി കഴിഞ്ഞാൽ, നിങ്ങൾ അത് അനുഷ്ഠിക്കണം

ദൈവത്തിന്‍റെ പ്രവൃത്തിയും വചനവും നിങ്ങളുടെ മനോഭാവത്തിൽ മാറ്റം വരുത്താൻ ഉദ്ദേശിച്ചുള്ളതാണ്; തന്‍റെ പ്രവൃത്തിയും വചനവും കേവലം നിങ്ങളെ ഗ്രഹിപ്പിക്കുകയും അറിയിക്കുകയും മാത്രമല്ല അവന്‍റെ ലക്ഷ്യം. അത് പര്യാപ്തമല്ല. ഗ്രഹണപ്രാപ്തിയുള്ള ഒരു വ്യക്തിയായതിനാൽ ദൈവവചനം മനസ്സിലാക്കാൻ നിങ്ങൾക്ക് ഒരു ബുദ്ധിമുട്ടുമുണ്ടാവില്ല, കാരണം ദൈവവചനത്തിൽ അധികപങ്കും മനുഷ്യഭാഷയിലാണ് എഴുതപ്പെട്ടിട്ടുള്ളത്, അവൻ വളരെ സ്പഷ്ടമായിട്ടാണ് സംസാരിക്കുന്നത്. ഉദാഹരണത്തിന്, നിങ്ങൾ മനസ്സിലാക്കാനും അനുഷ്ഠിക്കാനും ദൈവം ആഗ്രഹിക്കുന്നത് എന്താണെന്ന് തിരിച്ചറിയാൻ നിങ്ങൾക്ക് പൂർണ്ണ കഴിവുണ്ട്; ഗ്രഹണശേഷിയുള്ള ഒരു സാധാരണ വ്യക്തിക്ക് ചെയ്യാൻ കഴിയുന്ന ഒരു കാര്യമാണിത്. പ്രത്യേകിച്ചും, ഈ ഘട്ടത്തിൽ ദൈവം പറയുന്ന വചനങ്ങൾ മുഖ്യമായും വ്യക്തവും സുതാര്യവുമാണ്, ആളുകൾ പരിഗണിച്ചിട്ടില്ലാത്ത പല കാര്യങ്ങളും എല്ലാത്തരം മനുഷ്യാവസ്ഥകളും ദൈവം ചൂണ്ടിക്കാണിക്കുന്നു. അവന്‍റെ വചനങ്ങൾ എല്ലാം ഉൾക്കൊള്ളുന്നതും ഒരു പൂർണ്ണചന്ദ്രന്‍റെ പ്രകാശം പോലെ വ്യക്തവുമാണ്. ആളുകൾ പല പ്രശ്നങ്ങളും മനസ്സിലാക്കുന്നുണ്ടെങ്കിലും, ഇപ്പോഴും അവർ കാണാതെ പോകുന്ന ചിലതൊക്കെ ഉണ്ട് — മുഖ്യമായും അവന്‍റെ വചനം പ്രയോഗത്തിൽ കൊണ്ടുവരുന്ന കാര്യം. തനിക്ക് ലഭിക്കുന്നതെല്ലാം ഉൾക്കൊള്ളാൻ കാത്തിരിക്കുന്നതിനുപകരം ആളുകൾ സത്യത്തിന്‍റെ എല്ലാ വശങ്ങളും സവിസ്തരം അനുഭവിക്കുകയും അതിലും സവിസ്തരമായി അന്വേഷിക്കുകയും കണ്ടെത്തുകയും വേണം; അല്ലാത്തപക്ഷം അവർ വെറും ഇത്തിക്കണ്ണികളായി മാറും. അവർക്ക് ദൈവവചനം അറിയാം, പക്ഷെ അവരത് പ്രയോഗത്തിൽ കൊണ്ടുവരാൻ വൈമുഖ്യം കാണിക്കുന്നു. ഇത്തരത്തിലുള്ള വ്യക്തി സത്യത്തെ സ്നേഹിക്കുന്നില്ല, ആത്യന്തികമായി അവർ നശിപ്പിക്കപ്പെടും.

1990-കളിലെ ഒരു പത്രോസിനെപ്പോലെ ആകാൻ, നിങ്ങൾ ഓരോരുത്തരും ദൈവവചനം പ്രയോഗത്തിൽ വരുത്തണമെന്നും നിങ്ങളുടെ അനുഭവങ്ങളിൽ അവ വ്യാപരിക്കണമെന്നും ദൈവവുമായുള്ള നിങ്ങളുടെ സഹകരണത്തിൽ കൂടുതൽ കൂടുതൽ പ്രബുദ്ധത നേടണമെന്നും ഇത് അർത്ഥമാക്കുന്നു, അത് നിങ്ങളുടെ സ്വന്തം ജീവിതത്തിന് വർധിതമായി സഹായകരമായിരിക്കും. നിങ്ങൾ ദൈവവചനം ധാരാളം വായിച്ചിട്ടുണ്ടെങ്കിലും അവയുടെ വാച്യാർത്ഥം മാത്രം മനസ്സിലാക്കുകയും പ്രായോഗിക അനുഭവങ്ങളിലൂടെ ദൈവവചനത്തിന്‍റെ പൊരുൾ നിങ്ങൾക്ക് നേരിട്ട് ബോദ്ധ്യപ്പെടാതിരിക്കുകയും ചെയ്യുന്നെങ്കിൽ, നിങ്ങൾ ദൈവവചനത്തെക്കുറിച്ച് ഒന്നും അറിയുകയില്ല. നിന്നെ സംബന്ധിച്ച് ദൈവത്തിന്‍റെ വചനം ജീവനല്ല, പ്രത്യുത അചേതനമായ വെറും അക്ഷരങ്ങൾ മാത്രമായിരിക്കും. അചേതനമായ അക്ഷരങ്ങൾ മാത്രം പാലിച്ചാണ് നീ ജീവിക്കുന്നതെങ്കിൽ, നിനക്ക് ദൈവവചനത്തിന്‍റെ സത്ത ഗ്രഹിക്കാനോ അവന്‍റെ ഹിതം മനസ്സിലാക്കാനോ കഴിയില്ല. നിന്‍റെ യഥാർത്ഥ അനുഭവങ്ങളിൽ നീ അവന്‍റെ വചനം അനുഭവിക്കുമ്പോൾ മാത്രമേ ദൈവവചനത്തിന്‍റെ ആത്മീയ അർത്ഥം നിനക്കു മുന്നിൽ വെളിപ്പെടുത്തപ്പെടുകയുള്ളൂ.അനുഭവത്തിലൂടെ മാത്രമേ നിനക്ക് പല സത്യങ്ങളുടെയും ആത്മീയ അർത്ഥം ഗ്രഹിക്കാനും ദൈവവചനത്തിലെ രഹസ്യങ്ങളുടെ ചുരുളഴിക്കാനും കഴിയുകയുള്ളു. നീ അത് പ്രയോഗത്തിൽ വരുത്തിയില്ലെങ്കിൽ, അവന്‍റെ വചനം എത്ര വ്യക്തമാണെങ്കിലും, നീ ഗ്രഹിച്ചതെല്ലാം വെറും അക്ഷരങ്ങളും പ്രമാണങ്ങളും മതപരമായ ചട്ടങ്ങളും മാത്രമായിരിക്കും. ഇത് തന്നെയല്ലേ പരീശന്മാർ ചെയ്തത്? നിങ്ങൾ ദൈവവചനം ആചരിക്കുകയും അനുഭവിക്കുകയും ചെയ്യുന്നുവെങ്കിൽ, അത് നിങ്ങൾക്ക് പ്രായോഗികമാകും; നിങ്ങൾ അത് അനുഷ്ഠിക്കാൻ ശ്രമിക്കുന്നില്ലെങ്കിൽ, പിന്നെ ദൈവവചനം നിനക്ക് മൂന്നാം സ്വർഗ്ഗത്തിന്‍റെ ഇതിഹാസത്തിൽ കവിഞ്ഞതൊന്നും ആയിരിക്കില്ല. ദൈവത്തിന്‍റെ വചനം അനുഭവിക്കുന്നതും അവനാൽ വീണ്ടെടുക്കപ്പെടുന്നതുമാണ് നിങ്ങൾ യഥാർഥത്തിൽ ദൈവത്തിൽ വിശ്വസിക്കുന്ന പ്രക്രിയ, അല്ലെങ്കിൽ കുറച്ചുകൂടി വ്യക്തമായി പറഞ്ഞാൽ ദൈവത്തിൽ വിശ്വസിക്കുകയെന്നത് അവന്‍റെ വചനം അറിയുകയും ഗ്രഹിക്കുകയും അനുഭവിക്കുകയും അതിലൂടെ ജീവിക്കുകയും ചെയ്യുക എന്നതാണ്. അതുതന്നെയാണ് ദൈവത്തിലുള്ള നിങ്ങളുടെ വിശ്വാസത്തിന്‍റെ പിന്നിലെ യാഥാർത്ഥ്യവും. നിങ്ങളുടെ ഉള്ളിലുള്ള ഒന്നായി ദൈവവചനം അനുഷ്ഠിക്കാൻ ശ്രമിക്കാതെ നിങ്ങൾ ദൈവത്തിൽ വിശ്വസിക്കുകയും നിത്യജീവൻ പ്രതീക്ഷിക്കുകയും ചെയ്യുന്നുവെങ്കിൽ നിങ്ങൾ വിഡ്ഢികളാണ്. ഇത് ഒരു വിരുന്നിന് പോയി ഭക്ഷണമൊന്നും രുചിച്ചുനോക്കാതെ അതിനെ വെറുതെ നോക്കുക മാത്രം ചെയ്തുകൊണ്ട് അതിന്‍റെ രുചി മനസ്സിലാക്കാൻ ശ്രമിക്കുന്നത് പോലെയാണ്. അത്തരമൊരു വ്യക്തി വിഡ്ഢിയായിരിക്കില്ലേ?

മനുഷ്യൻ സ്വന്തമാക്കേണ്ട സത്യം ദൈവവചനത്തിൽ ഉണ്ട്, ഈ സത്യമാണ് മനുഷ്യകുലത്തിന് ഏറ്റവും പ്രയോജനകരവും സഹായകരവുമായിട്ടുള്ളത്. ഇത് നിങ്ങളുടെ ശരീരത്തിന് വേണ്ട ടോണിക്കും പോഷണവുമാണ്. ഇത് സാധാരണ മാനവികത പുനരുദ്ധരിക്കാൻ മനുഷ്യനെ സഹായിക്കുന്ന ഒന്നാണ്. ഈ സത്യം കൊണ്ടാണ് മനുഷ്യൻ സജ്ജരായിരിക്കേണ്ടത്. നിങ്ങൾ ദൈവവചനം എത്രയധികം പരിശീലിക്കുന്നുവോ അത്രയധികം വേഗത്തിൽ നിങ്ങളുടെ ജീവിതം പൂത്തുലയുകയും സത്യം കൂടുതൽ വ്യക്തമാവുകയും ചെയ്യും. നിങ്ങൾ കൂടുതൽ ഔന്നത്യം കൈവരിക്കുന്തോറും ആത്മീയ ലോകത്തെ കാര്യങ്ങൾ നിങ്ങൾക്ക് കൂടുതൽ വ്യക്തമായി കാണാനും സാത്താനെ ജയിക്കാൻ വേണ്ട ശക്തി ആർജ്ജിക്കാനും കഴിയും. നിങ്ങൾ ദൈവവചനം അനുഷ്ഠിക്കുമ്പോൾ നിങ്ങൾക്ക് മനസ്സിലാകാത്ത മിക്ക സത്യങ്ങളും വ്യക്തമാകും. പ്രായോഗികമായി തങ്ങളുടെ അനുഭവം ആഴത്തിലാക്കുന്നതിനുപകരം ദൈവവചനത്തിന്‍റെ വാച്യാർത്ഥം മനസ്സിലാക്കുകയും പ്രമാണങ്ങളിലൂടെ തങ്ങളെത്തന്നെ സജ്ജമാക്കുകയും ചെയ്യുന്നതിൽ മിക്ക ആളുകളും സംതൃപ്തരാണ്. പക്ഷേ അതുതന്നെയല്ലേ പരീശന്മാരുടെ വഴി? അതുകൊണ്ട് “ദൈവത്തിന്‍റെ വചനം ജീവൻ ആകുന്നു" എന്ന വാക്യം അവർക്ക് എങ്ങനെ യാഥാർത്ഥ്യമാകും? ദൈവവചനം വായിച്ചുകൊണ്ട് മാത്രം ഒരു വ്യക്തിക്ക് വളരാൻ കഴിയില്ല, മറിച്ച് ദൈവവചനം പ്രയോഗത്തിൽ വരുത്തുമ്പോൾ മാത്രമാണ് അത് സാധ്യമാകുന്നത്. ദൈവവചനം മനസിലാക്കാൻ ജീവിതവും ഔന്നിത്യവും മാത്രമാണ് ആവശ്യമുള്ളുവെന്നാണ് നീ വിശ്വസിക്കുന്നെങ്കിൽ, നിന്‍റെ ധാരണ വികലമാണ്. നിങ്ങൾ സത്യം അനുഷ്ഠിക്കുമ്പോഴാണ് ദൈവവചനം യഥാർഥത്തിൽ ഗ്രഹിക്കാൻ കഴിയുന്നത്, “സത്യം അനുഷിഠിക്കുന്നതിലൂടെ മാത്രമേ അത് മനസ്സിലാക്കാൻ കഴിയൂ” എന്ന് നീ മനസ്സിലാക്കണം. ഇന്ന്, ദൈവവചനം വായിച്ചതിനുശേഷം, നിനക്ക് ദൈവവചനം അറിയാമെന്ന് വെറുതെ പറയാൻ കഴിയും, പക്ഷേ നിനക്കത് മനസ്സിലായെന്ന് പറയാൻ കഴിയില്ല. സത്യം പരിശീലിക്കാനുള്ള ഒരേയൊരു മാർഗ്ഗം ആദ്യം അതു മനസ്സിലാക്കുക എന്നതാണ് എന്ന് ചിലർ പറയുന്നു, എന്നാൽ ഇത് ഭാഗികമായി മാത്രമാണ് ശരി. തീർച്ചയായും ഇത് പൂർണ്ണമായും കൃത്യമല്ല. നിനക്ക് ഒരു സത്യത്തെക്കുറിച്ചുള്ള അറിവ് ലഭിക്കുന്നതിന് മുമ്പ്, നീ ആ സത്യം അനുഭവിച്ചിട്ടില്ല. ഒരു ദൈവിക പ്രഭാഷണത്തിൽ നിങ്ങൾ കേൾക്കുന്ന എന്തെങ്കിലും നിങ്ങൾ മനസ്സിലാക്കുന്നുവെന്ന് തോന്നുന്നത് യഥാർത്ഥത്തിൽ മനസ്സിലാക്കലല്ല — ഇത് സത്യത്തിന്‍റെ അക്ഷരീയ വാക്കുകൾ വെറും സ്വായത്തമാക്കലാണ്, മാത്രമല്ല അതിലെ യഥാർത്ഥ അർത്ഥം മനസ്സിലാക്കുന്നതിന് തുല്യവുമല്ല ഇത്. സത്യത്തെക്കുറിച്ച് ഉപരിപ്ലവമായ അറിവ് ഉണ്ടായിരിക്കുക എന്നതിനർത്ഥം നിങ്ങൾ അത് യഥാർത്ഥത്തിൽ മനസ്സിലാക്കുന്നുവെന്നോ അതിനെക്കുറിച്ച് അറിവുണ്ടെന്നോ അല്ല; അനുഭവത്തിൽ നിന്നാണ് സത്യത്തിന്‍റെ യഥാർത്ഥ അർത്ഥം ഗ്രഹിക്കാൻ കഴിയുക. അതിനാൽ, നിങ്ങൾ സത്യം അനുഭവിക്കുമ്പോൾ മാത്രമേ നിങ്ങൾക്ക് അത് മനസ്സിലാക്കാൻ കഴിയൂ, അപ്പോൾ മാത്രമേ അതിന്‍റെ മറഞ്ഞിരിക്കുന്ന ഭാഗങ്ങൾ നിങ്ങൾക്ക് ഗ്രഹിക്കാനാകൂ. നിങ്ങളുടെ അനുഭവം ആഴത്തിലാക്കുന്നത് അർത്ഥങ്ങൾ മനസ്സിലാക്കുന്നതിനും സത്യത്തിന്‍റെ സത്ത മനസ്സിലാക്കുന്നതിനുമുള്ള ഏക മാർഗമാണ്. അതിനാൽ, നിനക്ക് സത്യവുമായി എല്ലായിടത്തും പോകാം, എന്നാൽ നിന്നിൽ ഒരു സത്യവുമില്ലെങ്കിൽ, നിന്‍റെ കുടുംബാംഗങ്ങളെപ്പോലും, മതവിശ്വാസം കുറഞ്ഞവരുടെ കാര്യം പറയുകയേ വേണ്ട, ബോധ്യപ്പെടുത്താൻ ശ്രമിക്കുന്നതിനെക്കുറിച്ച് ചിന്തിക്കരുത്. സത്യമില്ലാതെ നീ പറന്നുനടക്കുന്ന മഞ്ഞുകണങ്ങൾ ആയിരിക്കും. എന്നാൽ സത്യംകൊണ്ട് നിനക്ക് സന്തുഷ്ടനും സ്വതന്ത്രനുമായിരിക്കാൻ കഴിയും, ആർക്കും നിന്നെ ആക്രമിക്കാൻ കഴിയില്ല. ഒരു സിദ്ധാന്തം എത്ര ശക്തമാണെങ്കിലും അതിന് സത്യത്തെ അതിജയിക്കാൻ കഴിയില്ല. സത്യംകൊണ്ട്, ലോകത്തെ തന്നെ വശപ്പെടുത്തുവാനും പർവതങ്ങളും കടലുകളും നീക്കാനും കഴിയും, അതേസമയം സത്യത്തിന്‍റെ അഭാവത്തിൽ ശക്തമായ നഗരമതിലുകൾ പുഴുക്കൾക്ക് പോലും നിലംപരിചാക്കാൻ കഴിയും. ഇത് വ്യക്തമായ ഒരു വസ്തുതയാണ്.

നിലവിലെ ഘട്ടത്തിൽ, ആദ്യം സത്യം എന്തെന്ന് അറിയേണ്ടത് പരമപ്രധാനമാണ്. തുടർന്ന് അത് പ്രയോഗത്തിൽ വരുത്തുകയും സത്യത്തിന്‍റെ യഥാർത്ഥ അർത്ഥവുമായി നിങ്ങളെ കൂടുതൽ സജ്ജരാക്കുകയും ചെയ്യുക. ഇത് നേടാൻ നിങ്ങൾ ശ്രമിക്കണം. നിന്‍റെ വാക്കുകളെ പിന്തുടരാൻ മറ്റുള്ളവരെ പ്രേരിപ്പിക്കുന്നതിനുപകരം, നിന്‍റെ പ്രവർത്തിയെ പിന്തുടരാൻ അവരെ പ്രേരിപ്പിക്കണം. ഈ രീതിയിൽ മാത്രമേ നിങ്ങൾക്ക് അർത്ഥവത്തായ എന്തെങ്കിലും കണ്ടെത്താൻ കഴിയൂ. നിങ്ങൾക്ക് എന്ത് സംഭവിച്ചാലും, ആരെയൊക്കെ കണ്ടുമുട്ടിയാലും, സത്യമുള്ളിടത്തോളം കാലം നിങ്ങൾക്ക് ഉറച്ചുനിൽക്കാൻ കഴിയും. ദൈവവചനം മനുഷ്യന് ജീവൻ നൽകുന്നതാണ്, അല്ലാതെ മരണമല്ല. ദൈവവചനം വായിച്ചറിഞ്ഞതിനു ശേഷം നീ ജീവനിലേക്കു വരാതെ, പഴയപോലെ മൃതപ്രായൻ ആയിരിക്കുന്നെങ്കിൽ നിനക്ക് എന്തോ കുഴപ്പം ഉണ്ട്. കുറച്ചുകാലത്തിനുശേഷം നീ ദൈവവചനം വളരെയധികം വായിക്കുകയും ധാരാളം മതപ്രഭാഷണങ്ങൾ കേൾക്കുകയും ചെയ്തിട്ടുണ്ടെങ്കിലും, നീ ഇപ്പോഴും മൃതാവസ്ഥയിലാണെങ്കിൽ, നീ സത്യത്തെ വിലമതിക്കുന്നവനോ അത് പിന്തുടരുവാൻ ആഗ്രഹിക്കുന്നവനോ അല്ല എന്നതിന്‍റെ തെളിവായിരിക്കും അത്. നിങ്ങൾ സത്യത്തിൽ ദൈവത്തെ നേടാൻ ശ്രമിക്കുകയാണെങ്കിൽ, നിങ്ങൾക്കായി സ്വയം ഉപദേശങ്ങൾ സജ്ജമാക്കുന്നതിലും മറ്റുള്ളവരെ പഠിപ്പിക്കുന്നതിന് ഉന്നതമായ ഉപദേശങ്ങൾ ഉപയോഗിക്കുന്നതിലും ശ്രദ്ധ കേന്ദ്രീകരിക്കുകയില്ല, പകരം ദൈവവചനം അനുഭവിക്കുന്നതിലും സത്യം പ്രയോഗത്തിൽ വരുത്തുന്നതിലും ശ്രദ്ധ കേന്ദ്രീകരിക്കും. ഇതിലേക്കല്ലേ നിങ്ങൾ ഇപ്പോൾ പ്രവേശിക്കാൻ ശ്രമിക്കുന്നത്?

മനുഷ്യനിൽ തന്‍റെ വേല ചെയ്യാൻ ദൈവത്തിന് പരിമിതമായ സമയമേയുള്ളൂ, അതിനാൽ നീ അവനുമായി സഹകരിക്കുന്നില്ലെങ്കിൽ എന്തായിരിക്കും ഫലം? നിങ്ങൾ അവന്‍റെ വചനം മനസ്സിലാക്കി കഴിഞ്ഞാൽ അത് അനുസരിക്കണമെന്ന് ദൈവം എപ്പോഴും ആഗ്രഹിക്കുന്നത് എന്തുകൊണ്ടാണ്? കാരണം, ദൈവം തന്‍റെ വാക്കുകൾ നിങ്ങൾക്ക് വെളിപ്പെടുത്തിയിട്ടുണ്ട്, നിങ്ങളുടെ അടുത്ത പടി അവ അനുഷ്ഠിക്കുക എന്നതാണ്. നിങ്ങൾ ഈ വചനങ്ങൾ അനുസരിച്ച് ജീവിക്കുമ്പോൾ, ദൈവം പ്രബുദ്ധതയുടെയും മാർഗനിർദേശത്തിന്‍റെയും പ്രവർത്തനം നിർവഹിക്കും. ഇങ്ങനെയാണ് അത് ചെയ്യുന്നത്. ദൈവവചനം മനുഷ്യനെ ജീവിതത്തിൽ പുഷ്പിക്കാൻ അനുവദിക്കുന്നു, അതിൽ മനുഷ്യനെ വ്യതിചലിപ്പിക്കുന്നതിനോ നിഷ്ക്രിയമാക്കുന്നതിനോ കാരണമാകുന്ന ഘടകങ്ങളൊന്നുമില്ല. നീ ദൈവവചനം വായിക്കുകയും അത് പ്രമാണിക്കുകയും ചെയ്തുവെന്ന് നീ പറയുന്നു, എന്നാൽ നിനക്ക് ഇപ്പോഴും പരിശുദ്ധാത്മാവിൽനിന്ന് ഒരു പ്രവൃത്തിയും ലഭിച്ചിട്ടില്ല. നിന്‍റെ വാക്കുകൾക്ക് ഒരു കുട്ടിയെ മാത്രമേ കബളിപ്പിക്കാൻ കഴിയൂ. നിന്‍റെ ഉദ്ദേശ്യങ്ങൾ ശരിയാണോ എന്ന് മറ്റ് ആളുകൾക്ക് അറിയില്ലായിരിക്കാം, പക്ഷേ ദൈവത്തിന് അറിയാതിരിക്കാൻ സാധ്യതയുണ്ടെന്ന് നീ കരുതുന്നുണ്ടോ? മറ്റുള്ളവർ എങ്ങനെയാണ് ദൈവവചനം പാലിക്കുകയും പരിശുദ്ധാത്മാവിന്‍റെ പ്രബുദ്ധത നേടുകയും ചെയ്യുന്നത്, എന്നിട്ടും നീ അവന്‍റെ വചനം ആചരിക്കുകയും പരിശുദ്ധാത്മാവിന്‍റെ പ്രബുദ്ധത സ്വീകരിക്കാതിരിക്കുകയും ചെയ്യുന്നത് എങ്ങനെ? ദൈവത്തിന് വികാരങ്ങളുണ്ടോ? നിന്‍റെ ഉദ്ദേശ്യങ്ങൾ യഥാർഥത്തിൽ ശരിയാണെങ്കിൽ, നീ സഹകരണമുള്ള വ്യക്തി ആണെങ്കിൽ, ദൈവാത്മാവ് നിന്‍റെയൊപ്പമുണ്ടാകും. ചില ആളുകൾ എല്ലായ്പ്പോഴും സ്വന്തം നിലപാടുകൾ ഉയർത്തിപിടിക്കാൻ ആഗ്രഹിക്കുന്നു, എന്നാൽ അവർ ഉയർന്നുവന്ന് സഭയെ നയിക്കാൻ ദൈവം അനുവദിക്കാത്തത് എന്തുകൊണ്ട്? ചില ആളുകൾ അവരുടെ പ്രവർത്തനം നിറവേറ്റുകയും കടമകൾ നിർവഹിക്കുകയും ചെയ്യുന്നു, അവരാകട്ടെ പെട്ടെന്നുതന്നെ ദൈവത്തിന്‍റെ പ്രീതിക്ക് പാത്രമാകുന്നു. ഇത് എങ്ങനെ സംഭവിക്കുന്നു? ദൈവം മനുഷ്യന്‍റെ ഹൃദയാന്തരങ്ങൾ പരിശോധിക്കുന്നു, സത്യം പിന്തുടരുന്ന ആളുകൾ ശരിയായ ഉദ്ദേശ്യത്തോടെ വേണം അങ്ങനെ ചെയ്യാൻ. ശരിയായ ഉദ്ദേശ്യമില്ലാത്ത ആളുകൾക്ക് ഉറച്ചുനിൽക്കാൻ കഴിയില്ല. ദൈവവചനം നിങ്ങളുടെ ഉള്ളിൽ പ്രവർത്തിക്കാൻ അനുവദിക്കുക എന്നതാണ് നിങ്ങളുടെ ലക്ഷ്യം. മറ്റൊരു വിധത്തിൽ പറഞ്ഞാൽ, ശരിയായ ധാരണയോടെ ദൈവവചനം പ്രവർത്തിക്കക എന്നതാണ്. ഒരുപക്ഷേ, ദൈവവചനം മനസ്സിലാക്കാനുള്ള നിങ്ങളുടെ കഴിവ് കുറവായിരിക്കാം. എന്നാൽ നിങ്ങൾ ദൈവവചനം ആചരിക്കുമ്പോൾ അവന് ഈ ന്യൂനത പരിഹരിക്കാൻ കഴിയും, അതിനാൽ നിങ്ങൾ പല സത്യങ്ങളും അറിഞ്ഞിരിക്കണം എന്ന് മാത്രമല്ല, നിങ്ങൾ അവ അനുഷ്ഠിക്കുകയും വേണം. അവഗണിക്കാൻ കഴിയാത്ത ഏറ്റവും പ്രധാന കാര്യം ഇതാണ്. യേശു തന്‍റെ മുപ്പത്തിമൂന്നര വർഷത്തിൽ ജീവിതത്തിൽ നിരവധി അപമാനങ്ങളും കഷ്ടപ്പാടുകളും സഹിച്ചു. അവൻ സത്യം അനുഷ്ടിച്ചതിനാലും എല്ലാത്തിലും ദൈവഹിതം ചെയ്തതിനാലും ദൈവേഷ്ടത്തിനു മാത്രം ശ്രദ്ധ കൊടുത്തതിനാലുമാണ് അവൻ ഇത്രയധികം യാതനകൾ സഹിച്ചത്. സത്യം അറിഞ്ഞിട്ടും അത് അനുഷ്ഠിച്ചില്ലായിരുന്നെങ്കിൽ അവന് അനുഭവിക്കേണ്ടതില്ലാതിരുന്ന യാതന ആയിരുന്നു അത്. യഹൂദന്മാർ പഠിപ്പിച്ചത് പിന്തുടരുകയും പരീശന്മാരെ അനുഗമിക്കുകയും ചെയ്തിരുന്നെങ്കിൽ, യേശുവിന് ഈ യാതനകൾ സഹിക്കേണ്ടിവരുമായിരുന്നില്ല. മനുഷ്യനെക്കുറിച്ചുള്ള ദൈവത്തിന്‍റെ വേലയുടെ ഫലപ്രാപ്തി മനുഷ്യന്‍റെ സഹകരണത്തിൽ നിന്നാണെന്ന് യേശുവിന്‍റെ പ്രവൃത്തികളിൽ നിന്ന് നിനക്ക് മനസ്സിലാക്കാം, ഇത് നീ തിരിച്ചറിയേണ്ട ഒന്നാണ്. സത്യം അനുഷ്ഠിച്ചില്ലായിരുന്നെങ്കിൽ യേശുവിന് കുരിശിലെ ഈ യാതനകൾ അനുഭവിക്കേണ്ടിവരുമായിരുന്നോ? ദൈവേഷ്ടപ്രകാരം പ്രവർത്തിച്ചില്ലായിരുന്നെങ്കിൽ അവന് ഇത്ര വ്യസനകരമായ പ്രാർത്ഥന നടത്താൻ കഴിയുമായിരുന്നോ? അതിനാൽ, സത്യം അനുഷ്ഠിക്കുന്നതിനായി നിങ്ങൾ യാതന അനുഭവിക്കണം; ഇത്തരത്തിലുള്ള യാതനകളാണ് ഒരു മനുഷ്യന് സഹിക്കേണ്ടിവരുന്നത്.


രക്ഷ നേടുന്ന ഒരു വ്യക്തി സത്യം അനുഷ്ഠിക്കാൻ ആഗ്രഹിക്കുന്ന ഒരാളാണ്

ശരിയായ സഭാജീവിതം നയിക്കേണ്ടതിന്‍റെ ആവശ്യകത പലപ്പോഴും മതപ്രഭാഷണങ്ങളിൽ പരാമർശിക്കപ്പെടുന്നു. എന്നാൽ എന്തുകൊണ്ട് സഭാജീവിതം ഇതുവരെ മെച്ചപ്പെട്ടിട്ടില്ല? അത് ഇന്നും പഴയപടി തന്നെയാണോ? തികച്ചും പുതിയതും വ്യത്യസ്തവുമായ ഒരു ജീവിതരീതി എന്തുകൊണ്ട് ഇല്ല? തൊണ്ണൂറുകളിലെ ഒരാൾ പഴയ കാലഘട്ടത്തിലെ ചക്രവർത്തിയെപ്പോലെ ജീവിക്കുന്നത് അസാധാരണമല്ലേ? ആളുകൾ ഇപ്പോൾ തിന്നുകുടിക്കുന്നത് മുൻ കാലഘട്ടങ്ങളിൽ അപൂർവമായി ആസ്വദിച്ച വിഭവങ്ങൾ ആണെങ്കിലും, സഭാജീവിതത്തിൽ വലിയ മാറ്റങ്ങളൊന്നും ഉണ്ടായിട്ടില്ല. പഴയ വീഞ്ഞ് പുതിയ കുപ്പികളിൽ നിറയ്ക്കുന്നതു പോലെയാണ് ഇത്. അപ്പോൾ ദൈവം വളരെ കാര്യങ്ങൾ പറയുന്നതിന്‍റെ പ്രയോജനം എന്താണ്? മിക്ക സ്ഥലങ്ങളിലും പള്ളികൾ ഒട്ടും മാറിയിട്ടില്ല. ഞാൻ അത് എന്‍റെ കണ്ണുകൊണ്ടു കണ്ടിട്ടുണ്ട്; അത് എന്‍റെ ഹൃദയത്തിൽ വ്യക്തമാണ്; സഭാജീവിതം ഞാൻ സ്വയം അനുഭവിച്ചിട്ടില്ലെങ്കിലും, പള്ളികളിലെ കൂടിവരവുകളുടെ അവസ്ഥ എന്‍റെ കൈവെള്ളപോലെ എനിക്കറിയാം. അക്കാര്യത്തിൽ വലിയ പുരോഗതി നേടിയിട്ടില്ല. അത് പഴയ വീഞ്ഞ് പുതിയ കുപ്പികളിൽ നിറയ്ക്കുന്നു എന്ന പഴമൊഴി പോലെയാണ്. ഒന്നും മാറിയിട്ടില്ല! ആരെങ്കിലും അവരെ മേയ്ക്കുമ്പോൾ, അവർ തീപോലെ ജ്വലിക്കുന്നു, പക്ഷേ അവരെ താങ്ങാൻ ആരും ഇല്ലാതിരിക്കുമ്പോൾ, അവർ ഒരു മഞ്ഞുകട്ട പോലെ ആകുന്നു. പലർക്കും പ്രായോഗിക കാര്യങ്ങളെക്കുറിച്ച് സംസാരിക്കാൻ കഴിയില്ല, വളരെ അപൂർവമായി മാത്രമേ ആർക്കും ചുക്കാൻ പിടിക്കാൻ കഴിയൂ. മതപ്രഭാഷണങ്ങൾ ഉന്നതമാണെങ്കിലും, പ്രവേശനം നേടിയവർ എത്രയോ വിരളം. വളരെ കുറച്ചു പേർ മാത്രം ദൈവവചനത്തെ വിലമതിക്കുന്നു. ദൈവവചനം കയ്യിലെടുക്കുമ്പോൾ അവർ കണ്ണീരണിയുന്നു, അത് മാറ്റിവെക്കുമ്പോൾ അവർ സന്തോഷിക്കുന്നു, അതിൽനിന്ന് പിന്തിരിയുമ്പോൾ അവർ നിസ്സംഗരും പ്രഭയറ്റവരും ആയിത്തീരുന്നു. തുറന്നുപറഞ്ഞാൽ, നിങ്ങൾ ദൈവവചനത്തെ വിലമതിക്കുന്നില്ല, അവിടുത്തെ വായിൽ നിന്നുള്ള വാക്കുകൾ ഇന്ന് ഒരു നിധിയായി കാണുന്നില്ല. അവിടുത്തെ വചനം വായിക്കുമ്പോൾ നിങ്ങൾ ഉത്കണ്ഠാകുലരാകുകയും അത് മനഃപ്പാഠമാക്കുമ്പോൾ നിങ്ങൾക്കു കഠിന വേലയായി തോന്നുകയും ചെയ്യുന്നു. ദൈവവചനം അനുഷ്ഠിക്കുന്ന കാര്യം വരുമ്പോൾ, ഒരു കുതിരവാൽ രോമം ഹാൻഡിലിൽ കെട്ടിവലിച്ച് ഒരു കിണറ്റിലെ പമ്പ് സ്റ്റാർട്ട് ചെയ്യാൻ ശ്രമിക്കുന്നതു പോലെയാണ് ഇത്—നിങ്ങൾ എത്ര ശ്രമിച്ചാലും വേണ്ടത്ര ഊർജ്ജം സംഭരിക്കാനാവില്ല. ദൈവവചനം വായിക്കുമ്പോൾ നിങ്ങൾ എല്ലായ്പ്പോഴും ഊർജ്ജസ്വലനാകുന്നു, എന്നാൽ അത് അനുഷ്ഠിക്കുമ്പോൾ മറന്നുപോകുന്നു. വാസ്തവത്തിൽ, ഈ വാക്കുകൾ ഇത്ര ബുദ്ധിമുട്ടിയും ക്ഷമയോടെയും ആവർത്തിക്കേണ്ടതില്ല; എന്നാൽ ദൈവവചനം അനുഷ്ഠിക്കാതെ ശ്രവിക്കുക മാത്രം ചെയ്യുന്നത് അവിടുത്തെ വേലയ്ക്ക് ഒരു തടസ്സമായി മാറിയിരിക്കുന്നു. എനിക്ക് അതേക്കുറിച്ച് പരാമർശിക്കാൻ കഴിയില്ല, അതേക്കുറിച്ച് സംസാരിക്കാൻ കഴിയില്ല. പക്ഷെ ഞാൻ അങ്ങനെ ചെയ്യാൻ നിർബന്ധിതനാണ്; മറ്റുള്ളവരുടെ ബലഹീനതകൾ തുറന്നുകാട്ടുന്നത് ഞാൻ ഇഷ്ടപ്പെടുന്നു എന്നല്ല. നിങ്ങളുടെ പ്രവർത്തനം ഏറെക്കുറെ പര്യാപ്‌തമാണെന്ന് നിങ്ങൾ കരുതുന്നു—വെളിപ്പെടുത്തലുകൾ ഏറ്റവും ഉച്ചകോടിയിലുള്ള സമയത്ത്, നിങ്ങളുടെ പ്രവേശനവും അതിന്‍റെ ഉച്ചസ്ഥായിയിലാണെന്നോ? ഇത് അത്ര ലളിതമാണോ? നിങ്ങളുടെ അനുഭവങ്ങളെ ആത്യന്തികമായി കെട്ടിപ്പടുക്കുന്ന അടിത്തറ നിങ്ങൾ ഒരിക്കലും പരിശോധിക്കുന്നില്ല! ഈ വേളയിൽ, നിങ്ങളുടെ കൂടിവരവുകളെ ശരിയായ സഭാജീവിതം എന്ന് വിളിക്കാൻ കഴിയില്ല, അവ ശരിയായ ആത്മീയജീവിതം ആണെന്ന് പോലും പറയാൻ കഴിയില്ല. കുശലം പറച്ചിലും ഗാനാലാപനവും ആസ്വദിക്കുന്ന ഒരു കൂട്ടം ആളുകളുടെ ഒത്തുചേരൽ മാത്രമാണ് ഇത്. കർശനമായി പറഞ്ഞാൽ, അതിൽ ഒട്ടും തന്നെ യാഥാർത്ഥ്യമില്ല. കൂടുതൽ സ്‌പഷ്ടമായി പറഞ്ഞാൽ, നിങ്ങൾ സത്യം അനഷ്ഠിക്കുന്നില്ലെങ്കിൽ യാഥാർത്ഥ്യം എവിടെയാണ്? നിങ്ങൾക്കു യാഥാർഥ്യമുണ്ടെന്നു പറഞ്ഞാൽ അതു പൊങ്ങച്ചം പറച്ചിലാവില്ലേ? എല്ലായ്‌പ്പോഴും ജോലി ചെയ്യുന്നവർ ധിക്കാരികളും ദുരഭിമാനികളുമാണ്, അതേസമയം എല്ലായ്പ്പോഴും അനുസരിക്കുന്നവർ പരിശീലനത്തിന് അവസരമില്ലാതെ മിണ്ടാതിരിക്കുകയും തല താഴ്ത്തുകയും ചെയ്യുന്നു. ജോലി ചെയ്യുന്നവർ അവരുടെ ശബ്ദമുഖരിതമായ പ്രസംഗങ്ങളോടെ സംസാരിച്ചുകൊണ്ടേയിരിക്കുന്നു, മറ്റൊന്നും ചെയ്യുന്നില്ല; അനുയായികളാവട്ടെ ശ്രവിക്കുക മാത്രം ചെയ്യുന്നു. പറയത്തക്ക പരിവർത്തനമൊന്നുമില്ല; ഇതെല്ലാം പഴയകാല രീതികൾ മാത്രമാണ്! ഇന്ന്, നിങ്ങൾക്കു സമർപ്പിക്കാൻ കഴിയുന്നതും ഇടപെടാനോ അല്ലെങ്കിൽ ബോധിച്ചതുപോലെ പ്രവർത്തിക്കാനോ തുനിയാത്തതും ദൈവത്തിന്‍റെ ഭരണപരമായ ഉത്തരവുകൾ വന്നതിനാലാണ്. ഇത് നിങ്ങൾ അനുഭവങ്ങളിലൂടെ കടന്നുപോയ ഒരു മാറ്റമല്ല. ദൈവത്തിന്‍റെ ഭരണപരമായ ഉത്തരവുകൾ ലംഘിക്കുന്ന ചില കാര്യങ്ങൾ ചെയ്യാൻ നിങ്ങൾ മേലാൽ ധൈര്യപ്പെടുന്നില്ല എന്നതു വസ്തുതയാണ്, അതിന്‍റെ കാരണം ദൈവത്തിന്‍റെ വചനങ്ങളുടെ പ്രവൃത്തി വ്യക്തമായ സ്വാധീനം ചെലുത്തുകയും ആളുകളെ കീഴടക്കുകയും ചെയ്തിരിക്കുന്നു എന്നതാണ്. ഞാൻ ഒന്നു ചോദിക്കട്ടെ: നിങ്ങളുടെ ഇന്നത്തെ നേട്ടങ്ങളിൽ കഠിനാധ്വാനത്തിന്‍റെ വിയർപ്പിലൂടെ നേടിയത് എത്രത്തോളമുണ്ട്? അതിൽ എത്രത്തോളം ദൈവം നിങ്ങളോടു നേരിട്ട് പറഞ്ഞിട്ടുണ്ട്? നിങ്ങൾ എന്തുത്തരം നൽകും? നിങ്ങൾ മൂകനും മിണ്ടാട്ടം ഇല്ലാത്തവനും ആയിത്തീരുമോ? മറ്റുള്ളവർ അവരുടെ യഥാർത്ഥ അനുഭവങ്ങളെക്കുറിച്ചു നിങ്ങളോടു തുറന്നു സംസാരിച്ച് നിങ്ങളെ പരിപോഷിപ്പിക്കുമ്പോൾ നിങ്ങൾ മറ്റുള്ളവർ പാചകം ചെയ്ത ഭക്ഷണം ആസ്വദിക്കുന്നതെന്തിന്? നിങ്ങൾക്കു നാണക്കേടു തോന്നുന്നില്ലേ? താരതമ്യേന നല്ലവരായിട്ടുള്ളവരെ പരിശോധിച്ച് നിങ്ങൾക്ക് ഒരു വസ്തുതാന്വേഷണ പരിശോധന നടത്താം: നീ എത്രത്തോളം സത്യം മനസ്സിലാക്കുന്നു? ആത്യന്തികമായി നീ എത്രത്തോളം അനുഷ്ഠിക്കുന്നു? നീ ആരെയാണ് കൂടുതൽ സ്നേഹിക്കുന്നത്—ദൈവത്തെയോ നിന്നെത്തന്നെയോ? നീ കൂടുതലും കൊടുക്കുകയാണോ ചെയ്യുന്നത്, അതോ സ്വീകരിക്കുകയാണോ? എത്ര സന്ദർഭങ്ങളിൽ നിന്‍റെ ഉദ്ദേശ്യം തെറ്റായിരുന്നപ്പോൾ നിന്‍റെ പഴയ സ്വഭാവം ഉപേക്ഷിച്ച് ദൈവഹിതം അനുസരിച്ചിട്ടുണ്ട്? ഈ ഏതാനും ചോദ്യങ്ങൾ‌ ധാരാളം ആളുകളെ അസ്വസ്ഥരാക്കും. മിക്ക ആളുകളെ സംബന്ധിച്ചും, അവരുടെ ഉദ്ദേശ്യം തെറ്റാണെന്ന് അവർ മനസ്സിലാക്കിയാൽ പോലും, അവർ അറിഞ്ഞുകൊണ്ട് തെറ്റു ചെയ്യുന്നു, അവർ സ്വന്തം മാംസം ഉപേക്ഷിക്കാൻ ഒട്ടും തന്നെ തയ്യാറല്ല. മിക്ക ആളുകളും പാപത്തെ അവരുടെ ഉള്ളിൽ വിലസാൻ അനുവദിക്കുന്നു, അവരുടെ എല്ലാ പ്രവൃത്തികളെയും നിയന്ത്രിക്കാൻ പാപത്തെ അനുവദിക്കുന്നു. അവരുടെ പാപങ്ങളെ കീഴടക്കാൻ അവർക്കാവില്ല, അവർ പാപത്തിൽ തന്നെ ജീവിതം തുടരുന്നു. ഈ ദുരവസ്ഥയിൽ എത്തിച്ചേർന്ന അവർ എത്രമാത്രം ദുഷ്‌പ്രവൃത്തികൾ ചെയ്തിരിക്കാമെന്ന് ആർക്കറിയാം? അറിയില്ലെന്നു പറഞ്ഞാൽ നീ പച്ചക്കള്ളം പറയുകയാണ്. തുറന്നുപറഞ്ഞാൽ, അത് നിന്‍റെ പഴയ സ്വഭാവം ഉപേക്ഷിക്കാനുള്ള മനസ്സില്ലായ്മയാണ്. മനസ്തപിക്കുന്ന “ഹൃദയത്തിൽ നിന്നുള്ള” മനസ്താപത്തിന്‍റെ വിലകെട്ട “വാക്കുകൾ” പറയുന്നതിന്‍റെ പ്രയോജനം എന്താണ്? ഇത് നിന്‍റെ ജീവിതത്തിൽ വളരാൻ നിന്നെ സഹായിക്കുന്നുണ്ടോ? സ്വയം അറിയുക എന്നത് നിന്‍റെ മുഴുവൻ സമയ ജോലിയാണെന്നു പറയാം. ആളുകളെ അവരുടെ സമർപ്പണത്തിലൂടെയും ദൈവവചന പ്രവൃത്തിയിലൂടെയും ഞാൻ പരിപൂർണ്ണമാക്കുന്നു. മിടുക്കനും പരിഷ്‍കൃതനുമായി കാണപ്പെടുന്നതിനായി നിന്‍റെ വസ്ത്രങ്ങൾ ധരിക്കുന്നതുപോലെ ദൈവവചനം മാത്രം ധരിക്കുകയാണെങ്കിൽ, നീ നിന്നെത്തന്നെയും മറ്റുള്ളവരേയും വഞ്ചിക്കുകയല്ലേ ചെയ്യുന്നത്? നിനക്കുള്ളതെല്ലാം വെറും സംസാരമാണ്, പ്രവൃത്തിയല്ല, എങ്കിൽ നീ എന്തു നേടും?

പലർക്കും അൽപ്പം പ്രവൃത്തിയെക്കുറിച്ചും അവരുടെ വ്യക്തിപരമായ മതിപ്പുകളെക്കുറിച്ചും സംസാരിക്കാൻ കഴിയും, എന്നാൽ അതിൽ ഭൂരിഭാഗവും മറ്റുള്ളവരുടെ വാക്കുകളിൽ നിന്ന് നേടിയ പ്രകാശമാണ്. അതിൽ അവരുടെ വ്യക്തിപരമായ പ്രവർത്തനങ്ങളിൽ നിന്നോ സ്വന്തം അനുഭവങ്ങളിൽ നിന്ന് അവർ കാണുന്നതിൽ നിന്നോ ഉള്ള ഒന്നുംതന്നെ ഉൾപ്പെടുന്നില്ല. ഞാൻ നേരത്തെ ഈ പ്രശ്നം വിശകലനം ചെയ്തിട്ടുണ്ട്; എനിക്ക് ഒന്നും അറിയില്ലെന്ന് കരുതരുത്. നീ കേവലം ഒരു ഏട്ടിലെ പുലിയാണ്, എന്നിട്ടും നീ സാത്താനെ ജയിക്കുന്നതിനെക്കുറിച്ചും വിജയകരമായ സാക്ഷ്യങ്ങൾ വഹിക്കുന്നതിനെക്കുറിച്ചും ദൈവത്തിന്‍റെ സ്വരൂപത്തിൽ ജീവിക്കുന്നതിനെക്കുറിച്ചും സംസാരിക്കുന്നുവോ? ഇതെല്ലാം അസംബന്ധമാണ്! ഇന്ന് ദൈവം സംസാരിക്കുന്ന എല്ലാ വചനങ്ങളും നിനക്കു വിലമതിക്കാനുള്ളതാണെന്നു നീ കരുതുന്നുണ്ടോ? നിങ്ങളുടെ പഴയ വ്യക്തിത്വം ഉപേക്ഷിച്ച് സത്യത്തിന് അനുസൃതമായി ജീവിക്കുന്നതിനെ കുറിച്ച് നിങ്ങൾ വായകൊണ്ടു സംസാരിക്കുന്നു, എന്നിട്ടും നിങ്ങളുടെ കൈകൾ മറ്റ് പ്രവൃത്തികൾ ചെയ്യുന്നു, നിങ്ങളുടെ ഹൃദയം മറ്റ് പദ്ധതികൾ ആസൂത്രണം ചെയ്യുന്നു—നിങ്ങൾ എങ്ങനെയുള്ള ഒരു വ്യക്തിയാണ്? നിങ്ങളുടെ ഹൃദയവും കൈകളും ഒന്നല്ലാത്തത് എന്തുകൊണ്ട്? വളരെയധികം പ്രസംഗിക്കുന്നത് ശൂന്യമായ വാക്കുകളായി മാറിയിരിക്കുന്നു: ഇത് ഹൃദയഭേദകമല്ലേ? ദൈവവചനം പ്രാവർത്തികമാക്കാൻ നിങ്ങൾക്ക് കഴിയുന്നില്ലെങ്കിൽ, പരിശുദ്ധാത്മാവ് പ്രവർത്തിക്കുന്ന മാർഗ്ഗത്തിലേക്ക് നിങ്ങൾ ഇതുവരെ പ്രവേശിച്ചിട്ടില്ലെന്നും പരിശുദ്ധാത്മാവിന്‍റെ പ്രവൃത്തി നിങ്ങളിൽ ഇതുവരെ ഉണ്ടായിട്ടില്ലെന്നും ഇതുവരെ അവിടുത്തെ മാർഗ്ഗനിർദ്ദേശം നിങ്ങൾക്ക് ലഭിച്ചിട്ടില്ലെന്നും ഇത് തെളിയിക്കുന്നു. നിങ്ങൾക്ക് ദൈവവചനം മനസ്സിലാക്കാൻ മാത്രമേ കഴിയുകയുള്ളുവെന്നും അതു പ്രാവർത്തികമാക്കാൻ സാധിക്കുകയില്ലെന്നും നിങ്ങൾ പറയുന്നുവെങ്കിൽ, നിങ്ങൾ സത്യത്തെ സ്നേഹിക്കാത്ത ഒരു വ്യക്തിയാണ്. ഇത്തരത്തിലുള്ള വ്യക്തിയെ രക്ഷിക്കാൻ ദൈവം വരുന്നില്ല. പാപികളെ രക്ഷിക്കാനും ദരിദ്രരെ രക്ഷിക്കാനും താഴ്മയുള്ള എല്ലാവരെയും രക്ഷിക്കാനുമായി ക്രൂശിക്കപ്പെട്ടപ്പോൾ യേശു കടുത്ത വേദന അനുഭവിച്ചു. അവിടുത്തെ ക്രൂശുമരണം പാപപരിഹാരയാഗമായിരുന്നു. നിങ്ങൾക്ക് ദൈവവചനം അനുഷ്ഠിക്കാൻ കഴിയുന്നില്ലെങ്കിൽ‌, നിങ്ങൾ‌ എത്രയും വേഗം വിട്ടുപോകണം; ഒരു ഇത്തിൾക്കണ്ണിയായി ദൈവത്തിന്‍റെ ഭവനത്തിൽ കഴിയരുത്. ദൈവത്തെ വ്യക്തമായി എതിർക്കുന്ന കാര്യങ്ങൾ ചെയ്യുന്നതിൽനിന്ന് സ്വയം തടയാൻ പോലും പലർക്കും ബുദ്ധിമുട്ടാണ്. അവർ മരണം ഇരന്ന് വാങ്ങുകയല്ലേ ചെയ്യുന്നത്? ദൈവരാജ്യത്തിൽ പ്രവേശിക്കുന്നതിനെക്കുറിച്ച് അവർക്ക് എങ്ങനെ സംസാരിക്കാൻ കഴിയും? ദൈവത്തിന്‍റെ മുഖം കാണാനുള്ള ധൈര്യം അവർക്കുണ്ടോ? ദൈവം നിങ്ങൾക്ക് നൽകുന്ന ഭക്ഷണം കഴിച്ചിട്ട്, ദൈവത്തെ എതിർക്കുന്ന വക്രമായ കാര്യങ്ങൾ ചെയ്യുമ്പോൾ, പക, കുടിലത, കുതന്ത്രം ഇത്യാദി സ്വഭാവമുള്ളയാളായി തുടരുമ്പോൾ, ദൈവം നിങ്ങൾക്കായി നൽകിയിട്ടുള്ള അനുഗ്രഹങ്ങൾ ആസ്വദിക്കാൻ നിങ്ങളെ അനുവദിക്കുമ്പോൾ, അതെല്ലാം സ്വീകരിക്കുമ്പോൾ അവ നിങ്ങളുടെ കൈകൾ പൊള്ളിക്കുന്നതായി അനുഭവപ്പെടുന്നില്ലേ? നിങ്ങളുടെ മുഖം ചുവക്കുന്നതായി നിങ്ങൾക്ക് തോന്നുന്നില്ലേ ? ദൈവത്തിനെതിരായി എന്തെങ്കിലും ചെയ്യുമ്പോൾ, “തെമ്മാടിത്തം” ചെയ്യാനുള്ള പദ്ധതികൾ ആവിഷ്കരിക്കുമ്പോൾ നിങ്ങൾക്ക് ഭയം തോന്നുന്നില്ലേ? നിങ്ങൾക്ക് ഒന്നും തോന്നുന്നില്ലെങ്കിൽ, എങ്ങനെ ഭാവിയെക്കുറിച്ച് സംസാരിക്കാൻ കഴിയും? നിങ്ങൾ‌ക്ക് വളരെ മുമ്പുതന്നെ ഭാവിയില്ലായിരുന്നു, അതിനാൽ‌ നിങ്ങൾ‌ക്ക് ഇനിയും എത്ര വലിയ പ്രതീക്ഷകളാണ് വെച്ചുപുലർത്താൻ കഴിയുക? നിങ്ങൾ എന്തെങ്കിലും കാര്യം നിർലജ്ജം പറഞ്ഞിട്ട് അതേപ്പറ്റി നിങ്ങൾക്കു ഖേദം തോന്നുന്നില്ലെങ്കിൽ, നിങ്ങളുടെ ഹൃദയത്തിന് അവബോധമില്ലെങ്കിൽ, നിങ്ങളെ ഇതിനകം ദൈവം ഉപേക്ഷിച്ചുവെന്നല്ലേ ഇതിനർത്ഥം? ഉന്മാദത്തോടെയും അനിയന്ത്രിതമായും സംസാരിക്കുകയും പ്രവർത്തിക്കുകയും ചെയ്യുന്നത് നിങ്ങളുടെ സ്വഭാവമായി മാറിയിരിക്കുന്നു; ഈ അവസ്ഥയിൽ എങ്ങനെയാണ് ദൈവത്തിനു നിങ്ങളെ പരിപൂർണ്ണനാക്കാൻ കഴിയുക? നിങ്ങൾക്ക് ലോകമെമ്പാടും നടക്കാൻ‌ കഴിയുമോ? ആരെയെങ്കിലും ബോധ്യപ്പെടുത്താൻ നിങ്ങൾക്ക് സാധിക്കുമോ? നിങ്ങളുടെ യഥാർത്ഥ സ്വഭാവം അറിയുന്നവർ നിങ്ങളിൽനിന്ന് അകലം പാലിക്കും. അത് ദൈവത്തിന്‍റെ ശിക്ഷയല്ലേ? മൊത്തത്തിൽ, സംസാരം മാത്രമേ ഉള്ളുവെങ്കിൽ, പ്രവൃത്തിയില്ലെങ്കിൽ, വളർച്ചയുണ്ടാകില്ല. നിങ്ങൾ സംസാരിക്കുമ്പോൾ പരിശുദ്ധാത്മാവ് നിങ്ങളുടെമേൽ പ്രവർത്തിക്കുന്നുണ്ടെങ്കിലും, നിങ്ങൾ പ്രാവർത്തികമാക്കുന്നില്ലെങ്കിൽ, പരിശുദ്ധാത്മാവ് അതിന്‍റെ പ്രവർത്തനം നിർത്തും. നിങ്ങൾ ഇതുപോലെ തുടരുകയാണെങ്കിൽ, ഭാവിയെക്കുറിച്ച് എന്തെങ്കിലും സംസാരിക്കാനോ നിങ്ങളുടെ മുഴുവൻ ജീവനും ദൈവത്തിന്‍റെ വേലയ്ക്കായി നൽകാനോ എങ്ങനെ കഴിയും? നിങ്ങളുടെ സർവസ്വവും അർപ്പിക്കുന്നതിനെക്കുറിച്ച് നിങ്ങൾക്കു സംസാരിക്കാൻ മാത്രമേ കഴിയൂ, എന്നിട്ടും നിങ്ങളുടെ യഥാർത്ഥ സ്നേഹം നിങ്ങൾ ദൈവത്തിന് നൽകിയിട്ടില്ല. അവിടുന്ന് നിങ്ങളിൽനിന്ന് സ്വീകരിക്കുന്നതെല്ലാം കേവലം വാക്കാലുള്ള ഭക്തിയാണ്; സത്യം പ്രവർത്തിക്കാനുള്ള നിങ്ങളുടെ ഉദ്ദേശ്യം അവിടുത്തെ അറിയിച്ചിട്ടില്ല. ഇത് നിങ്ങളുടെ യഥാർത്ഥ ഔന്നിത്യമാണോ? നിങ്ങൾ ഇതുപോലെ തുടരുകയാണെങ്കിൽ, എപ്പോഴാണ് ദൈവം നിങ്ങളെ പരിപൂർണ്ണരാക്കുക? നിങ്ങളുടെ ഇരുണ്ടതും മ്ലാനവുമായ ഭാവിയെക്കുറിച്ച് നിങ്ങൾക്ക് ഉത്കണ്ഠ തോന്നുന്നില്ലേ? ദൈവത്തിന് നിങ്ങളുടെമേൽ പ്രതീക്ഷ നഷ്ടപ്പെട്ടുവെന്ന് നിങ്ങൾക്കു തോന്നുന്നില്ലേ? കൂടുതൽ പുതിയ ആളുകളെ പരിപൂർണ്ണമാക്കാൻ ദൈവം ആഗ്രഹിക്കുന്നുവെന്ന് നിങ്ങൾക്കറിയില്ലേ? പഴയ കാര്യങ്ങൾക്ക് അങ്ങനെതന്നെ തുടരാൻ കഴിയുമോ? നിങ്ങൾ ഇന്ന് ദൈവവചനങ്ങൾ ശ്രദ്ധിക്കുന്നില്ല: നിങ്ങൾ നാളേയ്ക്കായി കാത്തിരിക്കുകയാണോ?


യോഗ്യനായ ഇടയൻ എങ്ങനെ തയ്യാറെടുക്കണം

പരിശുദ്ധാത്മാവ് ജനത്തിനുമേൽ പ്രവർത്തിക്കുന്ന സമയം അവർക്ക് ഉണ്ടാകുന്ന വിവിധ അവസ്ഥകളെക്കുറിച്ച് നിങ്ങൾക്കു ധാരണ വേണം. പ്രത്യേകിച്ചും, പരിശുദ്ധാത്മാവ് ജനത്തിനുമേൽ നടത്തുന്ന പ്രവർത്തനത്തിന്റെ ഫലമായി ഉടലെടുക്കുന്ന നിരവധി അവസ്ഥകൾ സംബന്ധിച്ച് ദൈവസേവനത്തെ ഏകോപിപ്പിക്കുന്നവർക്ക് കൂടുതൽ ശക്തമായ ഗ്രാഹ്യം ഉണ്ടാകണം. ധാരാളം അനുഭവങ്ങളെപ്പറ്റിയോ പ്രവേശനം നേടുന്നതിനുള്ള മാർഗ്ഗങ്ങൾ സംബന്ധിച്ചോ മാത്രമാണ് നിങ്ങൾ സംസാരിക്കുന്നതെങ്കിൽ, നിങ്ങളുടെ അനുഭവം  തികച്ചും ഏകപക്ഷീയമാണെന്ന് അത് വെളിവാക്കുന്നു. നിങ്ങളുടെ യഥാർത്ഥ അവസ്ഥ മനസ്സിലാക്കാതെയും സത്യത്തിന്റെ നിയമങ്ങൾ ഗ്രഹിക്കാതെയും സ്വഭാവത്തിൽ മാറ്റം കൈവരിക്കുക സാദ്ധ്യമല്ല. പരിശുദ്ധാത്മാവിന്റെ പ്രവൃത്തിയുടെ നിയമങ്ങൾ അറിയാതെയോ അതു പുറപ്പെടുവിക്കുന്ന ഫലം മനസ്സിലാക്കാതെയോ ദുരാത്മാക്കളുടെ പ്രവർത്തനം വിവേചിച്ചറിയുക നിങ്ങൾക്ക് ബുദ്ധിമുട്ടായിരിക്കും. ജനങ്ങളുടെ ധാരണകൾക്കു പുറമേ ദുരാത്മാക്കളുടെ പ്രവർത്തനം കൂടി നിങ്ങൾ തുറന്നുകാട്ടണം, അതോടൊപ്പം വിഷയത്തിന്റെ ഉള്ളിലേക്ക് ഇറങ്ങിച്ചെല്ലണം; കൂടാതെ ജനങ്ങളുടെ പ്രവർത്തനത്തിലെ ചാഞ്ചല്യങ്ങളും അവരുടെ ദൈവ വിശ്വാസത്തിൽ ഉണ്ടാകാവുന്ന പ്രശ്നങ്ങളും നിങ്ങൾ ചൂണ്ടിക്കാണിക്കണം, അങ്ങനെ അവർ അവയെ തിരിച്ചറിയാനിടയാകും. ഏറ്റവും കുറഞ്ഞത്, നിഷേധമായോ നിഷ്ക്രിയമായോ അവർക്കു തോന്നാൻ നിങ്ങൾ ഇടയാക്കരുത്. എങ്കിലും ഒട്ടുമിക്ക ജനത്തെയും സംബന്ധിച്ച് വസ്തുനിഷ്ഠമായി നിലകൊള്ളുന്ന വിഷമതകൾ നിങ്ങൾ മനസ്സിലാക്കണം, നിങ്ങൾ യുക്തിരഹിതമായി പ്രവർത്തിക്കരുത്, അല്ലെങ്കിൽ “പന്നിയെ പാട്ടുപാടിക്കാൻ ശ്രമിക്കുന്നതു പോലെ” ആകരുത്, അത് ബുദ്ധിയില്ലാത്ത പെരുമാറ്റമാണ്. ജനങ്ങൾ അനുഭവിക്കുന്ന അനേകം വിഷമതകൾ പരിഹരിക്കാൻ, പരിശുദ്ധാത്മാവിന്റെ പ്രവൃത്തിയുടെ ഏറ്റക്കുറച്ചിൽ നിങ്ങൾ ആദ്യം ഗ്രഹിക്കണം; വ്യത്യസ്തരായ ആളുകളില്‍ പരിശുദ്ധാത്മാവ് എങ്ങനെ പ്രവർത്തിക്കുന്നു എന്ന് നിങ്ങൾ മനസ്സിലാക്കണം, ജനങ്ങൾ അഭിമുഖീകരിക്കുന്ന വിഷമതകൾ സംബന്ധിച്ചും അവരുടെ കുറവുകൾ സംബന്ധിച്ചും നിങ്ങൾക്ക് ധാരണ ഉണ്ടായിരിക്കണം. മാത്രമല്ല, വ്യതിചലിക്കാതെയും പിശകുകൾ വരുത്താതെയും വിഷയത്തിന്റെ മുഖ്യ പ്രശ്നങ്ങൾ നിങ്ങൾ  കണ്ടെത്തുകയും അതിന്റെ ഉറവിടത്തിൽ എത്തിച്ചേരുകയും വേണം. ദൈവസേവനത്തെ ഏകോപിപ്പിക്കാൻ ഇത്തരത്തിലുള്ള ഒരു വ്യക്തിക്കു മാത്രമേ യോഗ്യതയുള്ളൂ.

പ്രധാന പ്രശ്നങ്ങൾ ഗ്രഹിക്കുന്നതിനും നിരവധി കാര്യങ്ങൾ വ്യക്തമായി കാണുന്നതിനും നിങ്ങൾക്ക് കഴിയുമോ ഇല്ലയോ എന്നത് നിങ്ങളുടെ വ്യക്തിപരമായ അനുഭവങ്ങളെ ആശ്രയിച്ചിരിക്കുന്നു. നിങ്ങൾ അനുഭവിക്കുന്ന രീതി തന്നെയാണ് നിങ്ങൾ മറ്റുള്ളവരെ നയിക്കുന്ന രീതിയും. നിങ്ങൾ അക്ഷരങ്ങളും പ്രമാണങ്ങളും മനസ്സിലാക്കുന്നുവെങ്കിൽ,  അക്ഷരങ്ങളും പ്രമാണങ്ങളും മറ്റുള്ളവര്‍ക്കും കൂടി മനസ്സിലാകുന്നതിനായി നിങ്ങള്‍ അവര്‍ക്ക് വഴി കാട്ടും. ദൈവമൊഴികളുടെ യാഥാർത്ഥ്യത്തിലേക്കു കടന്നു ചെല്ലാൻ മറ്റുള്ളവര്‍ക്ക് നിങ്ങള്‍ കാട്ടുന്ന മാര്‍ഗ്ഗം എന്നത്  ദൈവ വചനങ്ങളുടെ യാഥാര്‍ത്ഥ്യം നിങ്ങള്‍ അനുഭവിക്കുന്ന മാര്‍ഗ്ഗമാണ്.  ദൈവ വചനങ്ങളില്‍ നിന്നും അനേകം സത്യങ്ങൾ മനസ്സിലാക്കാനും നിരവധി കാര്യങ്ങളിൽ വ്യക്തമായ ഉൾക്കാഴ്ച നേടാനും നിങ്ങൾക്കു കഴിയുന്നുവെങ്കിൽ, ധാരാളം സത്യങ്ങൾ മനസ്സിലാക്കാൻ മറ്റുള്ളവരെ വഴി കാട്ടുന്നതിന് നിങ്ങൾ പ്രാപ്തനാണ്, മാത്രമല്ല നിങ്ങൾ നയിക്കുന്നവർ ദർശനങ്ങൾ സംബന്ധിച്ച് വ്യക്തമായ അറിവ് സമ്പാദിക്കുകയും ചെയ്യും. അലൗകിക അനുഭൂതികൾ ഗ്രഹിക്കുന്ന കാര്യത്തിൽ നിങ്ങൾ ശ്രദ്ധ കേന്ദ്രീകരിക്കുകയാണെങ്കിൽ, നിങ്ങൾ നയിക്കുന്നവരും അതുതന്നെ ചെയ്യും. നിങ്ങൾ  പ്രവൃത്തിയെ അവഗണിക്കുകയും പകരം വാഗ്വാദത്തിൽ ഊന്നൽ നൽകുകയും ചെയ്താൽ, നിങ്ങൾ നയിക്കുന്നവരും ഒട്ടുംതന്നെ  പ്രവര്‍ത്തിക്കാതെ അല്ലെങ്കിൽ തങ്ങളുടെ സ്വഭാവത്തിൽ മാറ്റമൊന്നും നേടാതെ വാഗ്വാദത്തിൽ ശ്രദ്ധ കേന്ദ്രീകരിക്കും; ഒരു സത്യവും പ്രായോഗികമാക്കാതെ അവർ ഉപരിപ്ലവമായി മാത്രം ഉത്സാഹമതികളായിരിക്കും. എല്ലാ ജനങ്ങളും അവരവർക്കുള്ളത് മറ്റുള്ളവർക്കു പകർന്നുനൽകുന്നു.   ഒരാളുടെ പ്രകൃതം അയാള്‍ ഏത് പ്രകൃതത്തിലുള്ള ആളുകളെ നയിക്കുന്നു എന്നതിനെയും അവര്‍ക്ക് എന്തു മാര്‍ഗ്ഗം കാണിച്ചുകൊടുക്കുന്നു എന്നതിനെയും നിര്‍ണ്ണയിക്കുന്നു. ദൈവത്തിന്റെ ഉപയോഗത്തിന് യഥാർത്ഥമായും അനുയോജ്യമാകാൻ നിങ്ങൾക്കു വേണ്ടത് ആഗ്രഹം മാത്രമല്ല. പകരം, ദൈവത്തിൽ നിന്നും നല്ലൊരളവ് പ്രബോധനവും അവിടുത്തെ വചനങ്ങളിൽ നിന്നുള്ള മാർഗ്ഗനിർദ്ദേശവും അവിടുന്നുമായി ചേർന്നു വ്യാപരിക്കുന്ന അനുഭവവും നിങ്ങൾക്ക് ഉണ്ടായിരിക്കണം, അവിടുത്തെ വചനങ്ങൾ നിങ്ങളെ ശുദ്ധീകരിക്കേണ്ടതുമുണ്ട്. ഇതിനെ ഒരു അടിസ്ഥാനമായി കണ്ടുകൊണ്ട്, സാധാരണ സന്ദർഭങ്ങളിൽ, നിങ്ങളുടെ നിരീക്ഷണങ്ങൾ, ചിന്തകൾ, വിചിന്തനങ്ങൾ, നിഗമനങ്ങൾ  എന്നിവയ്ക്ക് ശ്രദ്ധ നൽകുകയും അതനുസരിച്ച് സ്വീകരിക്കുകയോ തള്ളിക്കളയുകയോ ചെയ്യുകയും വേണം. ഇവയെല്ലാം, നിങ്ങൾക്ക് യാഥാർത്ഥ്യത്തിലേക്കു പ്രവേശിക്കുന്നതിനുള്ള മാർഗ്ഗങ്ങളാണ്, അതിലോരോന്നും ഒഴിച്ചുകൂടാനാകാത്തതുമാണ്. ദൈവം ഇങ്ങനെയാണ് പ്രവർത്തിക്കുന്നത്. ദൈവം പ്രവർത്തിക്കുന്ന ഈ രീതിയിൽ നിങ്ങൾ പ്രവേശിക്കുകയാണെങ്കിൽ, അവനാൽ പരിപൂർണ്ണനാക്കപ്പെടാൻ നിങ്ങൾക്ക് എല്ലാ ദിവസവും അവസരങ്ങൾ ലഭിക്കാം. മാത്രമല്ല നിങ്ങളുടെ പരിതഃസ്ഥിതി കഠിനമെന്നോ അനുകൂലമെന്നോ, നിങ്ങൾ പരീക്ഷിക്കപ്പെടുകയാണെന്നോ പ്രലോഭിപ്പിക്കപ്പെടുകയാണെന്നോ, നിങ്ങൾ ജോലി ചെയ്യുന്നു എന്നോ ഇല്ലെന്നോ, മാത്രമല്ല നിങ്ങൾ ഒറ്റപ്പെട്ട ഒരു വ്യക്തിയായോ കൂട്ടത്തിലൊരുവനായോ ജീവിതം നയിക്കുന്നു എന്നോ കണക്കാക്കാതെ ദൈവത്താൽ പരിപൂർണ്ണനാക്കപ്പെടാൻ എപ്പോൾ വേണമെങ്കിലും നിങ്ങൾക്ക് അവസരങ്ങൾ ഉണ്ടാകും, അവയിൽ ഒരവസരം പോലും നിങ്ങള്‍ക്ക് നഷ്ടപ്പെടുകയുമില്ല. അതെല്ലാം കണ്ടെത്താൻ നിങ്ങൾക്ക് കഴിയും—ദൈവത്തിന്റെ വചനങ്ങള്‍ അനുഭവിച്ചറിയുന്നതിനുള്ള രഹസ്യം ഇപ്രകാരം നിങ്ങൾ കണ്ടെത്തും.


അനുഭവത്തെക്കുറിച്ച്

പത്രോസിന്റെ അനുഭവങ്ങളിൽ അദ്ദേഹം നൂറുകണക്കിന് പരീക്ഷണങ്ങള്‍ നേരിട്ടു. ഇന്നത്തെ ജനങ്ങൾ "പരീക്ഷണം" എന്ന വാക്കിനെക്കുറിച്ച് അറിയുന്നവരാണെങ്കിലും, അതിന്റെ യഥാർഥമായ പൊരുളിനെക്കുറിച്ചും ചുറ്റുപാടുകളെക്കുറിച്ചും അവർക്ക് ആശയക്കുഴപ്പമുണ്ട്. ദൈവം മനുഷ്യരുടെ നിശ്ചയദാർഢ്യത്തെ പാകപ്പെടുത്തുകയും, ആത്മവിശ്വാസത്തെ ശുദ്ധീകരിക്കുകയും, അവരിലെ ഓരോ ഭാഗത്തെയും കുറ്റമറ്റതാക്കുകയും ചെയ്യുന്നു; ഇവ പ്രധാനമായും നടപ്പിലാക്കുന്നത് പരിശുദ്ധാത്മാവിന്റെ രഹസ്യപ്രവൃത്തികൾ കൂടിയായ പരീക്ഷണങ്ങളിലൂടെയാണ്. പരീക്ഷണങ്ങൾ നേരിടുമ്പോൾ ദൈവം തന്റെ ജനത്തെ കയ്യൊഴിഞ്ഞു എന്ന് തോന്നിപ്പോകും. അതിനാൽ തന്നെ, ശ്രദ്ധിച്ചില്ലെങ്കില്‍, പരീക്ഷണങ്ങളെ സാത്താന്റെ പ്രലോഭനങ്ങളായി അവർ തെറ്റിദ്ധരിക്കും.  സത്യത്തിൽ പലപരീക്ഷണങ്ങളേയും  പ്രലോഭനങ്ങളായി കണക്കാക്കാം  - ദൈവപ്രവൃത്തികളുടെ തത്വവും സാമാന്യനിയമവും ഇതുതന്നെയാണ്.  ജനങ്ങൾ യഥാര്‍ഥത്തില്‍ ദൈവത്തിന്റെ സാന്നിധ്യത്തിൽ വസിക്കുന്നവരാണെങ്കിൽ, ഇവയെല്ലാം ദൈവം നൽകുന്ന പരീക്ഷണങ്ങളായി കരുതി അവയെ ഒഴിവായിപ്പോകാൻ അനുവദിക്കില്ല.  തങ്ങളോടൊപ്പം  ദൈവമുള്ളതിനാല്‍ സാത്താൻ  തങ്ങളെത്തേടി വരില്ല എന്ന് ആരെങ്കിലും പറയുന്നെങ്കിൽ അത് പൂർണമായും ശരിയല്ല; അങ്ങനെയെങ്കിൽ യേശു നാല്പതുനാൾ മരുഭൂമിയിൽ ഉപവസിച്ചതിനു ശേഷം പ്രലോഭനങ്ങളെ നേരിടേണ്ടി വന്നതിനെ എങ്ങനെ വിശദീകരിക്കും? അതായത് മനുഷ്യർ ദൈവവിശ്വാസത്തെക്കുറിച്ചുള്ള തങ്ങളുടെ ധാരണകൾ സത്യത്തിൽ തിരുത്തുകയാണെങ്കിൽ, അവർ പലകാര്യങ്ങളും കൂടുതൽ വ്യക്തതയോടെ കാണുകയും അവരുടെ ധാരണകൾ വക്രിച്ചവയും അബദ്ധങ്ങൾ നിറഞ്ഞവയും ആകാതിരിക്കുകയും ചെയ്യും. ദൈവത്താൽ പൂര്‍ണരാക്കപ്പെടണം എന്ന് സത്യത്തിൽ ദൃഢനിശ്ചയമെടുത്ത ഒരാൾ, അവർ അഭിമുഖീകരിക്കുന്ന ഓരോ പ്രശ്നത്തെയും ഇടത്തോട്ടോ വലത്തോട്ടോ ചായാതെ പല കോണുകളിൽ നിന്നും സമീപിക്കണം. നിനക്ക് ദൈവത്തിന്റെ പ്രവൃത്തിയെക്കുറിച്ചു യാതൊരു അറിവുമില്ലെങ്കിൽ, നിനക്ക് ദൈവത്തോട് സഹകരിക്കേണ്ടതെങ്ങനെ എന്നറിയാൻ കഴിയില്ല. നിനക്ക് ദൈവപ്രവൃത്തികളുടെ തത്വങ്ങളറിയില്ലെങ്കിൽ, സാത്താൻ മനുഷ്യരിൽ എങ്ങനെ പ്രവർത്തിക്കുന്നു എന്നതിനെക്കുറിച്ച് ബോധവാനല്ലെങ്കിൽ, നിനക്ക് പിന്തുടരാൻ ഒരു പാതയുണ്ടാകില്ല. അത്യുത്സാഹത്തോടെയുള്ള ഉദ്യമങ്ങൾ  കൊണ്ടുമാത്രം ദൈവം ആവശ്യപ്പെടുന്ന ഫലങ്ങളുണ്ടാക്കുവാൻ നിനക്ക് കഴിയുകയില്ല. അപ്രകാരമുള്ള അനുഭവരീതി ലോറെൻസിന്റേതിന് സമാനമാണ്: സാത്താന്റെ പ്രവൃത്തികൾ, പരിശുദ്ധാത്മാവിന്റെ പ്രവൃത്തികൾ, ദൈവസാന്നിധ്യമില്ലെങ്കിൽ മനുഷ്യൻ എത്തിപ്പെടുന്ന അവസ്ഥ, എപ്രകാരമുള്ള മനുഷ്യർക്കാണ് ദൈവം പൂർണതനൽകാൻ ആഗ്രഹിക്കുന്നത്, എന്നിവയെക്കുറിച്ചൊന്നും ലവലേശം ബോധമില്ലാതെ, യാതൊരു വിവേചനവുമില്ലാതെ അനുഭവങ്ങളിൽ മാത്രം ശ്രദ്ധിക്കുക എന്നതാണത്. പലതരം മനുഷ്യരോട് ഇടപഴകുമ്പോൾ എന്തൊക്കെ തത്വങ്ങൾ ആണ് സ്വീകരിക്കേണ്ടത്, എങ്ങനെയാണ് വർത്തമാനകാലത്തിൽ ദൈവഹിതമെന്ത് എന്ന് മനസ്സിലാക്കേണ്ടത്, ദൈവത്തിന്റെ പ്രകൃതമെന്ത് എന്ന് എങ്ങനെയാണറിയേണ്ടത്, ഒപ്പം ഏതു ജനങ്ങളെ, സാഹചര്യങ്ങളെ, കാലഘട്ടത്തെയാണ് ദൈവത്തിന്റെ കരുണയും, മഹിമയും, നീതിയും ലക്ഷ്യമാക്കുന്നത് - ഇവയൊന്നിനെക്കുറിച്ചും  അവനു യാതൊരു വിവേചനവുമില്ല. മനുഷ്യർക്ക് തങ്ങളുടെ അനുഭവങ്ങൾക്ക് അടിത്തറയാക്കാൻ ഒന്നിലേറെ ദർശനങ്ങളില്ലെങ്കിൽ ജീവിതം അസാധ്യമാണ്, അതിലേറെ അസാധ്യമാണ് അനുഭവം. അവർക്ക് വിഡ്ഢികളെപ്പോലെ എല്ലാത്തിനും വഴിപ്പെട്ട്, എല്ലാം സഹിച്ച് ജീവിതം തുടരാം. ഇങ്ങനെയുള്ളവരെ കുറ്റമറ്റവരാക്കാൻ വലിയ പ്രയാസമാണ്. മേൽപ്പറഞ്ഞ ദർശനങ്ങളൊന്നുംതന്നെയില്ലാത്തവനാണ് നീയെങ്കിൽ, അത് നീ ബുദ്ധിവളർച്ച കുറഞ്ഞവനാണ് എന്നുള്ളതിന് പര്യാപ്തമായ തെളിവ് തന്നെ; നീ ഇസ്രായേലിൽ എപ്പോഴും വെറുതെ നിൽക്കുന്ന ഉപ്പുതൂണിനു സമമാണ്. അങ്ങനെയുള്ള മനുഷ്യർ ഉപയോഗശൂന്യരാണ്, ഒന്നിനും കൊള്ളാത്തവർ! ചില മനുഷ്യർ നിരന്തരം അന്ധമായി കീഴ്‌പ്പെട്ടുകൊണ്ടിരിക്കും. അവർക്ക് അവരെത്തന്നെ നന്നായി അറിയുകയും ഏതു പുതിയവിഷയത്തെയും തങ്ങളുടേതായ രീതിയുപയോഗിച്ച് കൈകാര്യം ചെയ്യുകയും ചെയ്യും, അല്ലെങ്കിൽ, പറയാൻപോലുമില്ലാത്ത നിസ്സാരമായ വിഷയങ്ങൾ കൈകാര്യം ചെയ്യാൻ "ജ്ഞാനം" പ്രയോഗിക്കും. ഇങ്ങനെയുള്ള മനുഷ്യർ വിവേചനമില്ലാത്തവരാണ്. മറ്റുള്ളവർ നിരന്തരം ഉപദ്രവിക്കുന്നതിനോട് സമരസപ്പെടുന്നത് അവരുടെ സഹജസ്വഭാവം പോലെയാണ്. അവർ എപ്പോഴും ഒരുപോലെയാണ്; ഒരുകാലത്തും മാറുകയില്ല. ഇങ്ങനെയുള്ള മനുഷ്യർ അല്പംപോലും വിവേചനമില്ലാത്ത വിഡ്ഢികളാണ്. വ്യത്യസ്തമായ സാഹചര്യങ്ങൾക്കും മനുഷ്യർക്കും അനുസൃതമായി നടപടികളെടുക്കാന്‍ അവര്‍ ഒരിക്കലും ശ്രമിക്കില്ല. ഇങ്ങനെയുള്ളവർക്ക് അനുഭവസമ്പത്തില്ല. അവനവനെപ്പറ്റിയുള്ള അവബോധത്തിൽ മുഴുകിക്കിടക്കുന്ന ചിലരെ ഞാൻ കണ്ടിട്ടുണ്ട് -- ദുരാത്മാക്കളുടെ പ്രവൃത്തിയാൽ ആവേശിതരായവരുമായി ഏറ്റുമുട്ടേണ്ടിവരുമ്പോൾ, അവരെ ധൈര്യപൂർവം ചെറുത്തുനില്‍ക്കുകയും അപലപിക്കുകയും ചെയ്യാതെ  തലകുനിച്ചുനിന്ന് സ്വന്തം പാപങ്ങള്‍ ഏറ്റുപറയും. പരിശുദ്ധാത്മാവിന്റേതെന്നു വ്യക്തമായ പ്രവൃത്തികള്‍ കാണുമ്പോഴാകട്ടെ, അവർ അനുസരിക്കാൻ ധൈര്യപ്പെടുന്നില്ല. അവർ വിശ്വസിക്കുന്നത് ദുരാത്മാക്കളും ദൈവത്തിന്റെ നിയന്ത്രണത്തിലാണെന്നാണ്. അവയെ നേരിടാനും പ്രതിരോധിക്കാനും അല്‍പം പോലും ധൈര്യം അവര്‍ക്കില്ല. ഇങ്ങനെയുള്ള മനുഷ്യർ ദൈവത്തിന് അപമാനം കൊണ്ടുവരുന്നവരാണ്, അവനുവേണ്ടി ഭാരം ചുമക്കാൻ തികച്ചും കെല്പില്ലാത്തവരാണ്. ഇങ്ങനെയുള്ള വിഡ്ഢികൾക്കു യാതൊരു വിവേചനവും ഉണ്ടാവുകയില്ല. ഇതിനാൽ തന്നെ, ഇങ്ങനെയുള്ള അനുഭവമാര്‍ഗം ഒഴിവാക്കപ്പെടണം, എന്തെന്നാൽ അത് ദൈവത്തിന്റെ കണ്ണിൽ ന്യായീകരണമില്ലാത്തതാണ്.

ദൈവം തീർച്ചയായും മനുഷ്യരിൽ ഒരുപാട് പ്രവർത്തിക്കുന്നുണ്ട് - ചിലപ്പോൾ അവരെ പരീക്ഷിച്ചുകൊണ്ട്, ചിലപ്പോൾ അവരെ പാകപ്പെടുത്താനുള്ള സാഹചര്യങ്ങൾ സൃഷ്ടിച്ചുകൊണ്ട്, ചിലപ്പോൾ അവരെ നയിക്കാനും അവരുടെ കുറവുകൾ നികത്താനുമുള്ള വചനങ്ങള്‍ അരുളിചെയ്തുകൊണ്ട്. മനുഷ്യര്‍ തങ്ങളുടെ കുറവുകള്‍ സ്വയമറിയാതെ മനസിലാക്കുന്നതിനായി ദൈവം രൂപപ്പെടുത്തിയ ചില ചുറ്റുപാടുകളിലേയ്ക്ക് ചിലപ്പോൾ പരിശുദ്ധാത്മാവ് അവരെ നയിക്കും. മനുഷ്യർ പറയുന്നതിലൂടെയും ചെയ്യുന്നതിലൂടെയും, അവർ മറ്റുള്ളവരോട് പെരുമാറുന്നതിലൂടെയും  വിവിധ വിഷയങ്ങള്‍ കൈകാര്യം ചെയ്യുന്നതിലൂടെയും നേരത്തെ മനസ്സിലാകാതിരുന്ന പല കാര്യങ്ങളെക്കുറിച്ചും പരിശുദ്ധാത്മാവ് അവരെ അവരറിയാതെത്തന്നെ ബോധവാന്മാരാക്കുന്നതിനാൽ അവർക്ക് പല കാര്യങ്ങളെയും മനുഷ്യരെയും മുൻപില്ലായിരുന്ന വ്യക്തതയോടെ കാണാൻ സാധിക്കുന്നു. ഇങ്ങനെ മുൻപ് അറിയാതിരുന്ന പലതിലേക്കും അവർക്ക് കാഴ്ച ലഭിക്കുന്നു. നീ ഈ ലോകവുമായി ഇടപഴകുമ്പോള്‍ ലോകകാര്യങ്ങൾ പയ്യെ നീ വിവേചിച്ചറിയും; അങ്ങനെ, നിന്റെ ജീവിതാന്ത്യമെത്തും മുൻപ് നീ തീർപ്പു കല്പിച്ചേയ്ക്കാം: "ഒരു വ്യക്തിയായിരിക്കുക എന്നത് ശരിക്കും പ്രയാസമാണ്." നീ അല്പസമയം ദൈവാനുഭവത്തില്‍ അവിടുത്തെ സമക്ഷം ചെലവഴിക്കുകയും ദൈവത്തിന്റെ പ്രവൃത്തികളെയും പ്രകൃതത്തെയും മനസ്സിലാക്കുകയും ചെയ്യുകയാണെങ്കിൽ, നിനക്ക് സ്വയമറിയാതെ തന്നെ വളരെയധികം ഉൾക്കാഴ്ച ലഭിക്കുകയും നിന്റെ ഔന്നത്യം പതിയെ വര്‍ധിക്കുകയും ചെയ്യും. ആത്മീയമായ പല കാര്യങ്ങളും നിനക്ക് കൂടുതൽ നന്നായി മനസ്സിലാവുകയും, വിശേഷിച്ചും ദൈവത്തിന്റെ പ്രവൃത്തിയെപ്പറ്റി കൂടുതൽ വ്യക്തത ലഭിക്കുകയും ചെയ്യും. നീ ദൈവവചനവും, ദൈവപ്രവൃത്തിയും, ദൈവത്തിന്റെ ഓരോ നടപടിയും, ദൈവത്തിന്റെ പ്രകൃതവും, ദൈവം എന്താണെന്നുള്ളതും ദൈവത്തിന് എന്താണുള്ളതെന്നുമെല്ലാം നിന്റെ സ്വന്തം ജീവനായി അംഗീകരിക്കും. നീ ആകെ ചെയ്യുന്നത് നാടുനീളെ അലയുന്നതാണെങ്കിൽ, നിന്റെ ചിറകുകളുടെ മുറുക്കം വര്‍ധിക്കുകയും ദൈവത്തോടുള്ള നിന്റെ ചെറുത്തുനിൽപ്പ് വർധിക്കുകയും ചെയ്യും; പിന്നെ ദൈവം നിന്നെ എപ്രകാരം ഉപയോഗപ്പെടുത്തും? നിന്നിൽ ആവശ്യത്തിലേറെ "എന്റെ അഭിപ്രായത്തിൽ" ഉള്ളതുകൊണ്ടുതന്നെ, ദൈവം നിന്നെ ഉപയോഗപ്പെടുത്തുകയില്ല. നീ എത്രയേറെ ദൈവസമക്ഷത്തിൽ വസിക്കുന്നുവോ അത്രയേറെ അനുഭവജ്ഞാനം നിനക്ക് ലഭിക്കും. എന്നാൽ നീയിന്നും ഒരു മൃഗത്തെപ്പോലെ ഈ ലോകത്ത് വസിക്കുകയാണെങ്കിൽ -- നിന്റെ വായ്കൊണ്ട് ദൈവവിശ്വാസം സാക്ഷ്യപ്പെടുത്തുകയും ഹൃദയം മറ്റെവിടെയെങ്കിലും ആയിരിക്കുകയും ആണെങ്കിൽ -- നീയിപ്പോഴും ജീവിക്കുന്നതിനു വേണ്ടിയുള്ള ലൗകികതത്വങ്ങൾ പഠിക്കുകയാണെങ്കിൽ, ഇതിനു മുൻപുള്ള നിന്റെ അധ്വാനമെല്ലാം വെറുതെയായില്ലേ? അതുകൊണ്ട്, മനുഷ്യർ എത്രയേറെ ദൈവസമക്ഷത്തിൽ വസിക്കുന്നുവോ അത്രയേറെ ദൈവത്താൽ കുറ്റമറ്റവരാക്കപ്പെടുന്നത് അവര്‍ക്ക് എളുപ്പമാകും. ഈ പാതയിലൂടെയാണ് പരിശുദ്ധാത്മാവ്  തന്‍റെ കർമം ചെയ്യുന്നത്. നിനക്കിത് മനസിലാകുന്നില്ലായെങ്കിൽ, നേർവഴിയിലേക്ക് വരാൻ നിനക്ക് പ്രയാസമായിരിക്കും; ദൈവത്താൽ കുറതീർക്കപ്പെടുന്നത് ചിന്തിക്കാൻ പോലും സാധിക്കുകയുമില്ല. നിങ്ങൾക്ക് ഒരു സാധാരണ ആത്മീയജീവിതം നയിക്കാൻ സാധിക്കുകയില്ല; നീ വൈകല്യം ബാധിച്ചതുപോലെ ആകും -- നിനക്കു സ്വന്തം കഠിനാധ്വാനം മാത്രമേ ഉണ്ടാകൂ. ദൈവത്തിന്‍റെ പ്രവൃത്തി ഉണ്ടായിരിക്കുകയില്ല. ഇത് നിന്റെ അനുഭവത്തിൽ വരുന്ന ഒരു പാളിച്ചയല്ലേ? ദൈവസമക്ഷത്തിലായിരിക്കാൻ നീ പ്രാർഥിക്കണമെന്നു നിർബന്ധമില്ല; ചിലപ്പോൾ നീ ദൈവത്തെക്കുറിച്ചോ ദൈവത്തിന്റെ  പ്രവൃത്തികളെക്കുറിച്ചോ ചിന്തിക്കുന്നത് വഴി, ചിലപ്പോൾ ചില വിഷയങ്ങള്‍ കൈകാര്യം ചെയ്യുന്നതിലൂടെ, ഇനിയും ചിലപ്പോൾ ഏതെങ്കിലും പ്രത്യേകസംഭവത്തിൽ നീ വെളിപ്പെടുന്നതുവഴി ഒക്കെയാകാം നീ ദൈവസമക്ഷത്തിൽ എത്തുന്നത്. മിക്ക ആളുകളും ചോദിക്കാറുണ്ട്, "ഞാൻ മിക്കപ്പോഴും പ്രാര്ഥിക്കുന്നുണ്ട്. അതുകൊണ്ട് ഞാൻ ദൈവസമക്ഷം തന്നെയല്ലേ?" ഒരുപാടുപേർ "ദൈവസമക്ഷം" നിരന്തരം പ്രാർത്ഥിച്ചുകൊണ്ടേ ഇരിക്കുന്നു. എന്നാൽ ഇവരുടെ ചുണ്ടുകളിൽ പ്രാർഥനയുണ്ടെങ്കിലും ഇവർ യഥാർഥത്തിൽ ദൈവത്തിന്റെ സാമീപ്യത്തിൽ ജീവിക്കുന്നില്ല. ഇങ്ങനെയുള്ളവർക്ക് ദൈവത്തിന്റെ മുന്നിൽ തുടരാൻ ഈ ഒരു വഴി മാത്രമേ ഉള്ളൂ. അവർക്ക് എല്ലാസമയത്തും ദൈവത്തോട് ഹൃദയം കൊണ്ട് ഇടപഴകാനറിയില്ല; ചിന്തയുടെയോ, നിശബ്ദധ്യാനത്തിന്റെയോ, സ്വന്തം ഹൃദയത്തിനുള്ളില്‍ ദൈവവുമായി ഇടപെടാന്‍ മനസ്സുപയോഗിക്കുന്നതിന്റെയോ,   ദൈവത്തിന്റെ ചുമടിനെക്കുറിച്ച് ബോധവാന്മാരായിരിക്കുന്നതിന്റെയോ അനുഭവത്തിലൂടെ ദൈവത്തിന്റെ മുന്നിലെത്തുവാൻ ഇവർക്ക് സാധിക്കുന്നില്ല. അവർ വെറുതെ നാവുകൊണ്ട് സ്വര്‍ഗസ്ഥനായ ദൈവത്തോട് പ്രാര്‍ഥിക്കുകമാത്രം ചെയ്യുന്നു. മിക്കവരുടെയും ഹൃദയങ്ങളിൽ ദൈവമില്ല, അവർ ദൈവത്തോടടുക്കുമ്പോൾ മാത്രമേ ദൈവം അവിടെ ഉണ്ടാവുകയുള്ളു; മിക്കവാറും സമയം, അവിടെ ദൈവം ഇല്ലേയില്ല. ഒരാളുടെ ഹൃദയത്തിൽ ദൈവമില്ലാത്തതിന്റെ  വെളിവാകലല്ലേ ഇത്? അവരുടെ ഹൃദയങ്ങളിൽ ശരിക്കും ദൈവമുണ്ടായിരുന്നെങ്കിൽ കൊള്ളക്കാരും ക്രൂരജന്തുക്കളും ചെയ്യുന്ന പ്രവൃത്തികളില്‍ അവർ ഏർപ്പെടുമായിരുന്നോ? ഒരു വ്യക്തി സത്യത്തിൽ ദൈവത്തെ ബഹുമാനിക്കുന്നുവെങ്കിൽ, അവർ തങ്ങളുടെ യഥാർഥഹൃദയം ദൈവവുമായി സമ്പര്‍ക്കത്തില്‍ കൊണ്ടുവരും, അവരുടെ ചിന്തകളും ആശയങ്ങളും എപ്പോഴും  ദൈവവചനങ്ങളാൽ നിറഞ്ഞിരിക്കും. അവർ വാക്കിലോ പ്രവൃത്തിയിലോ തെറ്റുകൾ വരുത്തുകയില്ല, ദൈവത്തിനെതിരായുള്ളതെന്ന് വ്യക്തമായതൊന്നും ചെയ്യുകയുമില്ല. ഒരു വിശ്വാസിയാകുന്നതിന്റെ മാനദണ്ഡം ഇങ്ങനെയാണ്. 


പുതുയുഗ കൽപ്പനകൾ

ദൈവത്തിന്‍റെ പ്രവൃത്തി അനുഭവിച്ചറിയുമ്പോള്‍, നിങ്ങൾ ദൈവവചനം ശ്രദ്ധാപൂർവ്വം വായിക്കുകയും സത്യത്താൽ നിങ്ങളെ സജ്ജരാക്കുകയും വേണം. പക്ഷേ നിങ്ങൾ എന്തുചെയ്യാൻ ആഗ്രഹിക്കുന്നുവെന്നോ അല്ലെങ്കിൽ അത് എങ്ങനെ ചെയ്യണമെന്നോ സംബന്ധിച്ച്, നിങ്ങളുടെ ആത്മാർത്ഥമായ പ്രാർത്ഥനയോ അപേക്ഷയോ ആവശ്യമില്ല, തീർച്ചയായും ഇവ ഉപയോഗശൂന്യമാണ്. എന്നുവരുകിലും നിലവിൽ, ദൈവത്തിന്‍റെ പ്രവൃത്തി എങ്ങനെ അനുഭവിക്കണമെന്ന് നിങ്ങൾക്ക് അറിയില്ല എന്നതും നിങ്ങളിൽ നിഷ്ക്രിയത്വം വളരെയധികം ഉണ്ട് എന്നതുമാണ് നിങ്ങള്‍ അഭിമുഖീകരിക്കുന്ന പ്രശ്നങ്ങൾ. നിങ്ങൾക്ക് പല പ്രമാണങ്ങളും അറിയാം, പക്ഷേ നിങ്ങൾക്ക് യാഥാർഥ്യബോധം കുറവാണ്. ഇത് തെറ്റിദ്ധാരണകളുടെ/മിഥ്യാധാരണകളുടെ അടയാളമല്ലേ? ഈ കൂട്ടത്തിൽ, നിങ്ങളിൽ, തെറ്റിദ്ധാരണകള്‍ വളരെയധികം ദൃശ്യമാണ്. ഇന്ന്, “വേല ചെയ്യുന്നവർ” ആയി പരീക്ഷണങ്ങൾ നിറവേറ്റാൻ നിങ്ങൾക്ക് കഴിവില്ല, കൂടാതെ ദൈവത്തിന്‍റെ വാക്കുകളുമായി ബന്ധപ്പെട്ട മറ്റ് പരീക്ഷണങ്ങളും പരിഷ്കരണങ്ങളും സങ്കൽപ്പിക്കാനോ നിറവേറ്റാനോ നിങ്ങൾക്ക് കഴിവില്ല. നിങ്ങൾ പ്രയോഗത്തിൽ വരുത്തേണ്ട പല കാര്യങ്ങളും നിങ്ങള്‍ കര്‍ക്കശമായി പാലിക്കണം. നിർവഹിക്കേണ്ട നിരവധി കടമകൾ ജനം കര്‍ക്കശമായി പാലിക്കണം എന്നാണ് പറഞ്ഞുവരുന്നത്. ഇതാണ് ജനം പാലിക്കേണ്ടത്, ഇതാണ് അവർ നടപ്പാക്കേണ്ടത്. പരിശുദ്ധാത്മാവ് ചെയ്യേണ്ട കാര്യങ്ങൾ പരിശുദ്ധാത്മാവ് ചെയ്യട്ടെ; മനുഷ്യന് അതിൽ ഒരു പങ്കും വഹിക്കാനാവില്ല. പരിശുദ്ധാത്മാവുമായി യാതൊരു ബന്ധവുമില്ലാത്ത കാര്യങ്ങളോട്, മനുഷ്യൻ ചെയ്യാൻ ബാദ്ധ്യസ്ഥനായിരിക്കുന്ന കാര്യങ്ങളോട് അവൻ പറ്റിനിൽക്കണം. പഴയനിയമത്തിലെ നിയമം കർക്കശമായി പാലിക്കുന്നതുപോലെ പാലിക്കേണ്ട കല്‍പ്പനയായി മനുഷ്യൻ ചെയ്യാൻ ബാദ്ധ്യസ്ഥനായിരിക്കുന്നതല്ലാതെ മറ്റൊന്നുമല്ല ഇത്. ഇപ്പോൾ നിയമയുഗമല്ലെങ്കിലും, നിയമയുഗത്തിൽ പറയപ്പെട്ട വചനങ്ങൾക്ക് സമാനമായ നിരവധി വചനങ്ങൾ ഇപ്പോഴും പാലിക്കേണ്ടതുണ്ട്. ഈ വചനങ്ങൾ കേവലം പരിശുദ്ധാത്മാവിന്‍റെ പ്രവൃത്തിയെ ആശ്രയിക്കുന്നതിലൂടെ അല്ല നടപ്പാക്കുന്നത്, മറിച്ച് അവ മനുഷ്യൻ കർക്കശമായി പാലിക്കേണ്ട ഒന്നാണ്. ഉദാഹരണത്തിന്: പ്രായോഗികദൈവത്തിന്‍റെ പ്രവൃത്തിയെക്കുറിച്ച് നിങ്ങൾ വിധി പറയരുത്. ദൈവം സാക്ഷ്യപ്പെടുത്തിയ മനുഷ്യനെ നിങ്ങൾ എതിർക്കരുത്. ദൈവമുമ്പാകെ, നിങ്ങൾ നിങ്ങളുടെ സ്ഥാനത്ത് നില്‍ക്കണം, ദുർനടപ്പുകാരനാകരുത്. നിങ്ങൾ സംസാരത്തിൽ മിതത്വം പാലിക്കണം, നിങ്ങളുടെ വാക്കുകളും പ്രവൃത്തികളും ദൈവം സാക്ഷ്യപ്പെടുത്തിയ മനുഷ്യന്‍റെ വ്യവസ്ഥകൾ പിന്തുടരുന്നവയായിരിക്കണം. നിങ്ങൾ ദൈവത്തിന്‍റെ സാക്ഷ്യത്തെ ആദരിക്കണം. ദൈവത്തിന്‍റെ പ്രവൃത്തിയെയും അവിടുത്തെ തിരുവായ്മൊഴിയെയും നിങ്ങൾ അവഗണിക്കരുത്. ദൈവത്തിന്‍റെ ഉച്ചാരണസ്വരവും ലക്ഷ്യങ്ങളും നിങ്ങൾ ഹാസ്യാനുകരണം ചെയ്യരുത്. അതിനു പുറമേ, ദൈവം സാക്ഷ്യപ്പെടുത്തിയ മനുഷ്യനെ പ്രത്യക്ഷമായി എതിർക്കുന്ന ഒന്നും നിങ്ങൾ ചെയ്യരുത്. ഇത്യാദി. ഓരോ വ്യക്തിയും കര്‍ക്കശമായി പാലിക്കേണ്ടത് ഇവയാണ്. നിയമങ്ങൾക്ക് സമാനമായതും മനുഷ്യൻ പാലിക്കേണ്ടതുമായ നിരവധി ചട്ടങ്ങൾ ഓരോ യുഗത്തിലും ദൈവം നിര്‍ദ്ദേശിക്കുന്നു. ഇതിലൂടെ, അവിടുന്ന് മനുഷ്യന്‍റെ പ്രകൃതത്തെ അടക്കി നിർത്തുകയും അവന്‍റെ ആത്മാർത്ഥത കണ്ടെത്തുകയും ചെയ്യുന്നു. ഉദാഹരണത്തിന്, പഴയനിയമ കാലഘട്ടത്തിലെ “നിന്‍റെ മാതാവിനെയും പിതാവിനെയും ബഹുമാനിക്കുക” എന്ന വചനം പരിഗണിക്കുക. ഈ വാക്കുകൾ ഇന്ന് ബാധകമല്ല; അക്കാലത്ത്, അവ മനുഷ്യന്‍റെ ചില ബാഹ്യ സ്വഭാവങ്ങളെ പരിമിതപ്പെടുത്തുക മാത്രം ചെയ്തു. ദൈവത്തിലുള്ള മനുഷ്യന്‍റെ വിശ്വാസത്തിന്‍റെ ആത്മാർത്ഥത പ്രകടമാക്കാൻ അവ ഉപയോഗിച്ചിരുന്നു, മാത്രമല്ല ദൈവത്തിൽ വിശ്വസിച്ചവരുടെ അടയാളവുമായിരുന്നു അവ. ഇപ്പോൾ ദൈവരാജ്യയുഗമാണെങ്കിലും, മനുഷ്യൻ കർക്കശമായി പാലിക്കേണ്ട നിരവധി നിയമങ്ങൾ ഇനിയുമുണ്ട്. മുൻകാല നിയമങ്ങൾ ഇവിടെ ബാധകമല്ല; ഇന്ന് മനുഷ്യന് നടപ്പിലാക്കാൻ സമുചിതമായ നിരവധി കീഴ്‌വഴക്കങ്ങളുണ്ട്, അവ അനിവാര്യമാണ്. അവയില്‍ പരിശുദ്ധാത്മാവിന്‍റെ പ്രവര്‍ത്തനമില്ല, അവ മനുഷ്യൻ ചെയ്യേണ്ടതാണ്.

കൃപായുഗത്തിൽ, നിയമത്തിന്‍റെ യുഗത്തിലെ പല കീഴ്‌വഴക്കങ്ങളും ഉപേക്ഷിക്കപ്പെട്ടു, കാരണം ഈ നിയമങ്ങൾ അക്കാലത്തെ പ്രവർത്തനത്തിന് പ്രത്യേകിച്ച് ഫലപ്രദമായിരുന്നില്ല. അവ ഉപേക്ഷിച്ചതിനുശേഷം, യുഗത്തിന് അനുയോജ്യമായ നിരവധി സമ്പ്രദായങ്ങൾ രൂപപ്പെടുത്തി, അവ ഇന്നത്തെ അനേകം നിയമങ്ങളായി മാറി. ഇന്നത്തെ ദൈവം വന്നപ്പോൾ, ഈ നിയമങ്ങൾ ഒഴിവാക്കപ്പെട്ടു, അവ കര്‍ക്കശമായി പാലിക്കേണ്ട ആവശ്യം ഇനിയില്ല, കൂടാതെ ഇന്നത്തെ പ്രവർത്തനത്തിന് അനുയോജ്യമായ നിരവധി ആചാരങ്ങൾ രൂപപ്പെടുത്തി. ഇന്ന്, ഈ സമ്പ്രദായങ്ങൾ നിയമങ്ങളല്ല, പകരം പ്രയോജനം നേടാൻ ഉദ്ദേശിച്ചുള്ളതാണ്; അവ ഇന്നത്തേതിന് അനുയോജ്യമാണ് - നാളെ, ഒരുപക്ഷേ അവ നിയമങ്ങളായി മാറും. ചുരുക്കത്തിൽ, ഇന്നത്തെ പ്രവർത്തികൾക്ക് ഫലപ്രദമായത് നിങ്ങൾ കര്‍ക്കശമായി പാലിക്കണം. നാളെയെ ശ്രദ്ധിക്കരുത്: ഇന്ന് ചെയ്യുന്നത് ഇന്നത്തെ കാര്യത്തിന് വേണ്ടിയാണ്. ഒരുപക്ഷേ നാളെ വന്നു ചേരുമ്പോൾ, നിങ്ങൾ‌ അവശ്യം നടപ്പിലാക്കേണ്ട കൂടുതല്‍ മികച്ച സമ്പ്രദായങ്ങൾ‌ ഉണ്ടായിരിക്കാം - പക്ഷേ അതിൽ‌, കൂടുതൽ‌ ശ്രദ്ധ ചെലുത്തരുത്. മറിച്ച്, ദൈവത്തെ എതിർക്കാതിരിക്കാൻ, ഇന്ന് പാലിക്കേണ്ട കാര്യങ്ങൾ കര്‍ക്കശമായി പാലിക്കുക. ഇന്ന്, ഇനിപ്പറയുന്നവയേക്കാൾ കൂടുതൽ നിർണായകമായി മനുഷ്യന് പാലിക്കേണ്ട ഒന്നും തന്നെയില്ല: നിങ്ങളുടെ കണ്മുന്നിൽ നിൽക്കുന്ന ദൈവത്തെ പാട്ടിലാക്കാനോ അവിടുന്നിൽ നിന്ന് ഒന്നും മറച്ചുവെക്കാനോ നിങ്ങൾ ശ്രമിക്കരുത്. നിങ്ങളുടെ മുന്നിലുള്ള ദൈവത്തിനു മുമ്പിൽ മലിനതയോ അഹങ്കാരമോ സംസാരിക്കരുത്. ദൈവത്തിന്‍റെ വിശ്വാസം നേടുന്നതിനായി നിങ്ങളുടെ കണ്മുന്നിലുള്ള ദൈവത്തെ തേൻ പുരട്ടിയ വാക്കുകളിലൂടെയും അഴകുള്ള ഭാഷണത്തിലൂടെയും വഞ്ചിക്കരുത്. നിങ്ങൾ ദൈവമുമ്പാകെ അനാദരവോടെ പ്രവർത്തിക്കരുത്. ദൈവത്തിന്‍റെ വായിൽനിന്നു പറയപ്പെടുന്നതൊക്കെയും നിങ്ങൾ അനുസരിക്കും; അവിടുത്തെ വാക്കുകളെ എതിർക്കുകയോ ചെറുക്കുകയോ അവിടുത്തോട് തർക്കിക്കുകയോ ചെയ്യരുത്. ദൈവത്തിന്‍റെ വായിൽനിന്നു പറയപ്പെടുന്ന വാക്കുകളെ നിങ്ങൾക്ക് അനുയോജ്യമെന്ന് തോന്നുന്നതുപോലെ വ്യാഖ്യാനിക്കരുത്. ദുഷ്ടന്മാരുടെ വഞ്ചനാപരമായ പദ്ധതികൾക്ക് നിങ്ങൾ ഇരയാകുന്നത് ഒഴിവാക്കാൻ നിങ്ങളുടെ നാവിന് കരുതൽ വേണം. ദൈവം നിങ്ങൾക്കായി നിശ്ചയിച്ചിട്ടുള്ള അതിർവരമ്പുകൾ ലംഘിക്കുന്നത് ഒഴിവാക്കാൻ നിങ്ങളുടെ കാലടികൾ ശ്രദ്ധിക്കണം. നിങ്ങൾ അതിരു കടന്നാൽ, ഇത് നിങ്ങള്‍ ദൈവത്തിന്‍റെ സ്ഥാനത്ത് നിൽക്കാനും ഗർവ്വും ഡംഭുമുള്ള വാക്കുകൾ സംസാരിക്കാനും ഇടയാക്കും, അങ്ങനെ നിങ്ങൾ ദൈവത്താൽ വെറുക്കപ്പെടും. മറ്റുള്ളവർ നിങ്ങളെ കളിയാക്കുകയും പിശാചുക്കൾ നിങ്ങളെ വിഡ്ഢികളാക്കുകയും ചെയ്യാതിരിക്കാൻ നിങ്ങൾ ദൈവത്തിന്‍റെ വായിൽ നിന്ന് പറയപ്പെടുന്ന വാക്കുകൾ അശ്രദ്ധമായി പ്രചരിപ്പിക്കരുത്. ഇന്നിന്‍റെ ദൈവത്തിന്‍റെ പ്രവൃത്തിയെല്ലാം നിങ്ങൾ അനുസരിക്കും. നിങ്ങൾക്കത് മനസ്സിലാകുന്നില്ലെങ്കിലും, അതിന്മേൽ തീർപ്പ് കല്പിക്കരുത്, അന്വേഷിക്കുക, കൂട്ടായ്മയിൽ ചേരുക, നിങ്ങൾക്ക് ചെയ്യാനാകുന്നത് ഇത് മാത്രമാണ്. ഒരു വ്യക്തിയും ദൈവത്തിന്‍റെ യഥാർത്ഥ പദവിയുടെ അതിരു ലംഘിക്കരുത്. ഇന്നിന്‍റെ ദൈവത്തെ സേവിക്കുകയല്ലാതെ മനുഷ്യന്‍റെ സ്ഥാനത്ത് നിന്ന് നിങ്ങൾക്ക് ഒന്നും ചെയ്യാൻ കഴിയില്ല. ഇന്നിന്‍റെ ദൈവത്തെ കുറിച്ച് മനുഷ്യന്‍റെ സ്ഥാനത്ത് നിന്ന് പഠിപ്പിക്കാൻ നിങ്ങൾക്ക് കഴിയില്ല. അങ്ങനെ ചെയ്യുന്നത് വഴിതെറ്റലാണ്. നിങ്ങളുടെ വാക്കുകളിലും പ്രവൃത്തികളിലും ആന്തരിക ചിന്തകളിലും നിങ്ങൾ മനുഷ്യന്‍റെ സ്ഥാനത്ത് നിൽക്കുന്നു, ദൈവം സാക്ഷ്യപ്പെടുത്തിയ മനുഷ്യന്‍റെ സ്ഥാനത്ത് ആരും നിൽക്കരുത്. ഇത് പാലിക്കേണ്ടതുണ്ട്, ഇത് മനുഷ്യന്‍റെ ഉത്തരവാദിത്തമാണ്, ആരും അതിൽ മാറ്റം വരുത്തരുത്; അതിനു ശ്രമിക്കുന്നത് ദൈവകല്‍പ്പനകളുടെ ലംഘനമാകും. ഇത് എല്ലാവരും ഓർക്കണം.

സംസാരിക്കാനും ഉച്ചരിക്കാനും ദൈവം ചെലവഴിച്ച വളരെക്കാലം, ദൈവത്തിന്‍റെ വചനങ്ങൾ വായിക്കുന്നതും മനഃപാഠമാക്കുന്നതും തന്‍റെ പ്രാഥമിക ദൗത്യമായി മനുഷ്യൻ പരിഗണിക്കാൻ ഇടയാക്കി. പ്രവര്‍ത്തനത്തിന് ആരും ശ്രദ്ധാപൂര്‍വമായ പരിഗണന നല്‍കുന്നില്ല, കർശനമായി പാലിക്കേണ്ട പ്രവൃത്തികള്‍ പോലും നിങ്ങൾ പാലിക്കുന്നില്ല. ഇത് നിങ്ങളുടെ സേവനത്തിൽ നിരവധി ബുദ്ധിമുട്ടുകളും പ്രശ്നങ്ങളും വരുത്തിവച്ചിരിക്കുന്നു. ദൈവത്തിന്‍റെ വചനങ്ങൾ പ്രാവർത്തികമാക്കുന്നതിന് മുമ്പ്, കർശനമായി പാലിക്കേണ്ട കാര്യങ്ങൾ നീ പാലിച്ചിട്ടില്ലെങ്കിൽ, ദൈവത്താൽ വെറുക്കപ്പെടുകയും നിരസിക്കപ്പെടുകയും ചെയ്യുന്നവരിൽ ഒരാളാണ് നീ. ഈ പ്രവൃത്തികള്‍ ചെയ്യുമ്പോള്‍, നിങ്ങൾ ആത്മാർത്ഥതയും സത്യസന്ധതയും പുലർത്തണം. നിങ്ങൾ അവയെ വിലങ്ങുകളായി കാണരുത്, മറിച്ച് അവയെ കൽപ്പനകളായി കണ്ട് കർശനമായി പാലിക്കുക. ഇന്ന്, എന്ത് ഫലങ്ങളാണ് നേടേണ്ടതെന്ന് നിങ്ങൾ ആശങ്കപ്പെടേണ്ടതില്ല; ചുരുക്കത്തിൽ, പരിശുദ്ധാത്മാവ് ഇങ്ങനെയാണ് പ്രവർത്തിക്കുന്നത്, ആരെങ്കിലും ദുർവൃത്തിയിൽ ഏർപ്പെട്ടാൽ ശിക്ഷിക്കപ്പെടണം. പരിശുദ്ധാത്മാവ് വികാരരഹിതമാണ്, നിന്‍റെ ഇപ്പോഴത്തെ ധാരണയെ വകവയ്ക്കുന്നില്ല. നീ ഇന്ന് ദൈവത്തെ വ്രണപ്പെടുത്തുന്നുവെങ്കിൽ, അവിടുന്ന് നിന്നെ ശിക്ഷിക്കും. അവിടുത്തെ അധികാരപരിധിയുടെ വ്യാപ്തിക്കുള്ളിൽ നീ അവിടുത്തെ അവഹേളിക്കുകയാണെങ്കില്‍, അവിടുന്ന് നിന്നെ വെറുതെ വിടുകയില്ല. യേശുവിന്‍റെ വചനങ്ങൾ പാലിക്കുന്നതിൽ നീ എത്രത്തോളം ഗൗരവമുള്ളവനാണെന്ന് അവിടുന്ന് കാര്യമാക്കുന്നില്ല. ഇക്കാലത്തെ ദൈവകല്‍പ്പനകളെ നീ ലംഘിക്കുകയാണെങ്കിൽ, അവിടുന്ന് നിന്നെ ശിക്ഷിക്കുകയും മരണശിക്ഷ വിധിക്കുകയും ചെയ്യും. നീ അവ പാലിക്കാതിരിക്കുന്നത് നിനക്ക് എങ്ങനെ സ്വീകാര്യമാകും? അല്പം ക്ലേശം അനുഭവിക്കേണ്ടി വരികയാണെങ്കിലും നീ അവ പാലിക്കണം! ഏത് മതം, വിഭാഗം, രാഷ്ട്രം അല്ലെങ്കിൽ വര്‍ഗ്ഗം ആയാലും, ഭാവിയിൽ അവരെല്ലാം ഈ രീതികൾ പാലിക്കണം. ആരെയും ഒഴിവാക്കിയിട്ടില്ല, ആരെയും ഒഴിവാക്കില്ല! അവയാണ് പരിശുദ്ധാത്മാവ് ഇന്ന് പ്രവർത്തിക്കുക, ആരും അവയെ ലംഘിക്കരുത്. അവ വലിയ കാര്യമല്ലെങ്കിലും, ഓരോ വ്യക്തിയും ചെയ്യേണ്ടവയാണ്; അവ ഉയിർത്തെഴുന്നേറ്റതും സ്വർഗാരോഹണം ചെയ്തതുമായ യേശു മനുഷ്യനുവേണ്ടി സ്ഥാപിച്ച കല്‍പ്പനകളാണ്. നീ നീതിമാനാണോ പാപിയാണോ എന്ന യേശുവിന്‍റെ നിർവചനം ദൈവത്തോടുള്ള ഇന്നത്തെ നിന്‍റെ മനോഭാവമനുസരിച്ചാണെന്ന് “പാത… (7)” പറയുന്നില്ലേ? ഈ കാര്യം ആരും അവഗണിച്ചേക്കരുത്. ന്യായയുഗത്തിൽ, പരീശന്മാർ തലമുറ തലമുറ തോറും ദൈവത്തിൽ വിശ്വസിച്ചു, എന്നാൽ കൃപായുഗത്തിന്‍റെ വരവോടെ അവർ യേശുവിനെ അറിഞ്ഞില്ല, അവനെ എതിർത്തു. അതുകൊണ്ട് അവർ ചെയ്തതെല്ലാം ഒന്നുമല്ലാതെയായി, പാഴായി, ദൈവം അവരുടെ പ്രവൃത്തികൾ സ്വീകരിച്ചതുമില്ല. നിനക്ക് ഇത് മനസ്സിലാക്കാന്‍ കഴിയുമെങ്കിൽ നീ എളുപ്പത്തിൽ പാപം ചെയ്യില്ല. അനേകർ, ഒരുപക്ഷേ, ദൈവത്തിനെതിരെ സ്വയം അളന്നു. ദൈവത്തെ എതിര്‍ക്കുന്നതിന്‍റെ രുചി എന്താണ്? കയ്പോ മധുരമോ? നീ ഇത് മനസ്സിലാക്കണം; നിനക്കറിയില്ലെന്ന് നടിക്കരുത്. ഒരുപക്ഷേ, ചില ആളുകൾ അവരുടെ ഹൃദയത്തിൽ ബോദ്ധ്യമില്ലാതെ തുടരുന്നു. എന്നിട്ടും ഇത് പരീക്ഷിച്ചുനോക്കാൻ ഞാൻ നിന്നെ ഉപദേശിക്കുന്നു - ഇതിന്‍റെ രുചി എന്താണെന്ന് അറിയുക. നിരവധി ആളുകൾക്ക് ഇതേക്കുറിച്ച് എല്ലായ്‌പ്പോഴും സംശയമുണ്ടാകുന്നത് ഇത് തടയും. അനേകർ ദൈവവചനങ്ങൾ വായിക്കുന്നുണ്ടെങ്കിലും അവരുടെ ഹൃദയത്തിൽ അവിടുത്തെ രഹസ്യമായി എതിർക്കുന്നു. ഇതുപോലെ അവിടുത്തെ എതിർത്തതിനുശേഷം, നിങ്ങളുടെ ഹൃദയത്തിൽ ഒരു കത്തി കുത്തിത്തിരിച്ചതായി നിങ്ങൾക്ക് തോന്നുന്നില്ലേ? അത് കുടുംബത്തിലെ അസ്വസ്ഥതയല്ലെങ്കിൽ ശാരീരിക അസ്വസ്ഥതയാണ്, അല്ലെങ്കിൽ ആൺമക്കളുടെയും പെൺമക്കളുടെയും ക്ലേശങ്ങളാണ്. നിന്‍റെ ശരീരം മരണത്തിൽ നിന്ന് ഒഴിവാക്കപ്പെടുന്നുവെങ്കിലും, ദൈവത്തിന്‍റെ കരം ഒരിക്കലും നിന്നെ വിട്ടുപോകുകയില്ല. ഇത് വളരെ ലളിതമായിരിക്കുമെന്ന് നീ കരുതുന്നുണ്ടോ? പ്രത്യേകിച്ചും, ദൈവത്തോട് അടുത്തിരിക്കുന്ന അനേകർ ഇതിൽ ശ്രദ്ധ കേന്ദ്രീകരിക്കേണ്ടത് കൂടുതൽ ആവശ്യമാണ്. കാലം കഴിയുന്തോറും നീ ഇത് മറക്കും, ഇത് തിരിച്ചറിയാതെ തന്നെ നീ പ്രലോഭനങ്ങളിൽ അകപ്പെടുകയും എല്ലാ കാര്യങ്ങളിലും അശ്രദ്ധ പുലർത്തുകയും ചെയ്യും, ഇത് നീ പാപം ചെയ്യുന്നതിന്‍റെ തുടക്കമായിരിക്കും. നിനക്കിത് നിസ്സാരമെന്ന് തോന്നുന്നുണ്ടോ? ഇത് നിനക്ക് നന്നായി ചെയ്യാൻ കഴിയുമെങ്കിൽ, പൂർണ്ണനാകാനുള്ള അവസരം നിനക്കുണ്ട് - ദൈവതിരുമുമ്പാകെ വന്ന് അവിടുത്തെ അധരങ്ങളിൽ നിന്ന് അവിടുത്തെ മാർഗനിർദേശം സ്വീകരിക്കാൻ. നീ അശ്രദ്ധനാണെങ്കിൽ, നിനക്ക് പ്രശ്നമുണ്ടാകും . നീ ദൈവത്തെ ധിക്കരിക്കും, നിന്‍റെ വാക്കുകളും പ്രവൃത്തികളും ദുര്‍വൃത്തമാകും, താമസിയാതെ നിന്നെ വലിയ കൊടുങ്കാറ്റും ശക്തമായ തിരമാലകളും കൊണ്ടുപോകും. നിങ്ങൾ ഓരോരുത്തരും ഈ കൽപ്പനകൾ ശ്രദ്ധിക്കണം. നീ അവ ലംഘിക്കുകയാണെങ്കിൽ, ദൈവത്താൽ സാക്ഷ്യം വഹിക്കപ്പെടുന്ന മനുഷ്യൻ നിനക്ക് ശിക്ഷ വിധിക്കുന്നില്ലെങ്കിലും, ദൈവാത്മാവിന് നീയുമായി ഇടപാട് ബാക്കിയാകും, അവിടുന്ന് നിന്നെ ഒഴിവാക്കുകയില്ല. നിന്‍റെ ദുര്‍വൃത്തികളുടെ അനന്തരഫലങ്ങൾ നിനക്ക് വഹിക്കാൻ കഴിയുമോ? അതിനാൽ, ദൈവം എന്ത് മൊഴിഞ്ഞാലും, നിങ്ങൾ അവിടുത്തെ വാക്കുകൾ പ്രയോഗത്തിൽ വരുത്തണം, ഏത് വിധേനയും അവ പാലിക്കുകയും വേണം. ഇത് ലളിതമായ കാര്യമല്ല!


സഹസ്രാബ്ധരാജ്യം എത്തിച്ചേർന്നിരിക്കുന്നു

ഇത്തരമൊരു ജനവിഭാഗത്തിൽ ദൈവം നിവർത്തിക്കുന്ന പ്രവൃത്തി എന്താണെന്നു നിങ്ങൾ കണ്ടിട്ടുണ്ടോ? ദൈവം ഒരിക്കൽ പറഞ്ഞു, സഹസ്രാബ്ദരാജ്യത്തിലെ ജനങ്ങൾ പോലും തുടർന്നും തന്റെ അരുളപ്പാടുകൾ പിന്തുടർന്നിരിക്കണം. ഭാവിയിലും ദൈവത്തിന്റെ അരുളപ്പാടുകൾ തന്നെ നല്ല ദേശമായ കനാനിലും മനുഷ്യന്റെ ജീവിതത്തെ നേരിട്ട് നിയന്ത്രിക്കും. മോശ മരുഭൂമിയിലായിരുന്നപ്പോൾ ദൈവം അവന് നേരിട്ട് നിർദ്ദേശങ്ങൾ നൽകുകയും അവനോട് സംസാരിക്കുകയും ചെയ്തു. സ്വർഗത്തിൽ നിന്ന് ജനത്തിന് ആസ്വദിക്കേണ്ടതിന് ദൈവം ഭക്ഷണം, വെള്ളം, മന്ന എന്നിവ അയച്ചുകൊടുത്തു, ഇന്നും ഇത് അങ്ങനെ തന്നെയാണ്: ജനങ്ങൾക്ക് ആസ്വദിക്കേണ്ടതിന് ഭക്ഷിക്കുവാനും കുടിക്കുവാനുമായി സാധനങ്ങൾ ദൈവം വ്യക്തിപരമായി അയച്ചുകൊടുത്തു, ജനത്തെ ശിക്ഷണത്തിനു വിധേയരാക്കുന്നതിനുവേണ്ടി വ്യക്തിപരമായി അവൻ ശാപങ്ങൾ അയച്ചു. തന്റെ പ്രവൃത്തിയുടെ ഓരോ ഘട്ടവും വ്യക്തിപരമായി ദൈവമാണ് ഏറ്റെടുത്ത് നിർവ്വഹിക്കുന്നത്. ഇന്ന് ജനം സംഭവത്തിന്റെ വസ്തുതകൾ അന്വേഷിക്കുന്നു, അവർ അടയാളങ്ങളും അത്ഭുതങ്ങളും തിരയുന്നു, അത്തരം ആളുകളെല്ലാം പുറന്തള്ളപ്പെടുവാനുള്ള സാധ്യതയുണ്ട്. കാരണം, ദൈവത്തിന്റെ പ്രവൃത്തി ഏറിയതോതിൽ പ്രായോഗികമായി പരിണമിച്ചുകൊണ്ടിരിക്കുകയാണ്. ദൈവം സ്വർഗ്ഗത്തിൽ നിന്ന് ഇറങ്ങിവന്നുവെന്ന് ആരും അറിയുന്നില്ല, ദൈവം സ്വർഗ്ഗത്തിൽ നിന്ന് ഭക്ഷണവും മരുന്നും അയച്ചുവെന്ന കാര്യവും അവർക്ക് അറിയാതെ പോകുന്നു—എന്നിട്ടും യഥാർത്ഥത്തിൽ ദൈവം നിലനിൽക്കുന്നുണ്ട്, സഹസ്രാബ്ദരാജ്യത്തിലെ ഉദ്ദീപകങ്ങളായ കാഴ്ചകളായി ജനം സങ്കൽപ്പിക്കുന്നവയും ദൈവത്തിന്റെ വ്യക്തിപരമായ അരുളപ്പാടുകളാണ്. ഇതൊരു വസ്തുതയാണ്, ഇതിനെ മാത്രമാണ് ദൈവത്തോടൊത്ത് ഭൂമിയിൽ വാഴുക എന്ന് വിളിക്കുന്നത്. ഭൂമിയിൽ ദൈവത്തോടൊത്ത് വാഴുക എന്നത് ശരീരത്തെ സൂചിപ്പിക്കുന്നു. ശരീരമില്ലാത്തതൊന്നും ഭൂമിയിൽ നിലനിൽക്കുന്നില്ല, അതുകൊണ്ട് മൂന്നാം സ്വർഗ്ഗത്തിലേക്ക് പോകുവാനായി ശ്രദ്ധ കേന്ദ്രീകരിച്ചവരെല്ലാം വൃഥാ പാടുപെടുന്നു. ഒരുനാൾ, മുഴുവൻ പ്രപഞ്ചവും ദൈവത്തിലേക്ക് മടങ്ങുമ്പോൾ, പ്രപഞ്ചത്തിലുടനീളമുള്ള അവന്റെ പ്രവർത്തനകേന്ദ്രം അവന്റെ അരുളപ്പാടുകളെ അനുധാവനം ചെയ്യും; ദൈവിക അരുളപ്പാടുകൾ ലഭിക്കേണ്ടതിനായി ചിലയിടങ്ങളിൽ ചിലർ ടെലിഫോൺ ഉപയോഗിക്കും, ചിലർ വിമാനമെടുക്കും, ചിലർ കടലിനു കുറുകെ ഒരു ബോട്ട് എടുക്കും, ചിലർ തീവ്രമായ വെളിച്ച സങ്കേതങ്ങളെ അവലംബിക്കും. എല്ലാവരും ആരാധനയും അഭിലാഷവും ഉള്ളവരായിരിക്കും, അവരെല്ലാം ദൈവത്തോട് അടുത്തുവരും, ഒത്തുചേർന്ന് ദൈവത്തിലേക്ക് അടുത്തുവന്ന് ദൈവത്തെ ആരാധിക്കും—ഇതൊക്കെയായിരിക്കും ദൈവത്തിന്റെ പ്രവൃത്തികൾ. ഇത് ഓർക്കുക! തീർച്ചയായും മറ്റൊരിടത്തും ദൈവം വീണ്ടും ആരംഭിക്കുകയില്ല. ഈ ഒരു വസ്തുത ദൈവം നിവർത്തിക്കും: പ്രപഞ്ചത്തിലുടനീളമുള്ള എല്ലാ മനുഷ്യരെയും ദൈവ മുമ്പാകെ വരുമാറാക്കും; അവർ ഭൂമിയിൽ ദൈവത്തെ ആരാധിക്കും, മറ്റിടങ്ങളിലെ അവന്റെ പ്രവൃത്തികൾക്ക് വിരാമം കുറിക്കും, സത്യമാർഗ്ഗം അന്വേഷിക്കുവാൻ ജനം നിർബന്ധിതരായിത്തീരും. ഇത് യോസേഫിനെപ്പോലെ ആയിരിക്കും: അവന്റെ പക്കൽ ഭക്ഷ്യസാധനങ്ങൾ ഉണ്ടായിരുന്നതുകൊണ്ട് എല്ലാവരും ഭക്ഷണത്തിനുവേണ്ടി അവന്റെ അരികെ വന്നു; അവനെ കുമ്പിട്ടു. ക്ഷാമം ഒഴിവാക്കേണ്ടതിന്, സത്യമാർഗ്ഗം അന്വേഷിക്കുവാൻ ആളുകൾ നിർബന്ധിക്കപ്പെടും. മുഴുവൻ മത സമൂഹവും കടുത്ത ക്ഷാമം അനുഭവിക്കും, മനുഷ്യന്റെ ആനന്ദത്തിനുവേണ്ടി ജീവജലത്തിന്റെ ഉറവിടവും വറ്റാത്ത ജലത്തിന്റെ ഉറവിടവും കൈവശമുള്ള ഇന്നിന്റെ ദൈവത്തിനു മാത്രമേ മനുഷ്യർക്കുവേണ്ടി കരുതിവെക്കുവാൻ കഴിയുകയുള്ളൂ, ആളുകൾ വന്ന് അവനിൽ ആശ്രയിക്കും. ദൈവത്തിന്റെ പ്രവൃത്തികൾ വെളിപ്പെടുകയും ദൈവം മഹത്ത്വപ്പെടുകയും ചെയ്യുന്ന സമയമായിരിക്കും അത്: ഒട്ടും വിശേഷതയില്ലാത്ത ഈ "മനുഷ്യജീവിയെ" പ്രപഞ്ചത്തിലങ്ങോളമിങ്ങോളമുള്ള മനുഷ്യർ ആരാധിക്കും. ഇത് ദൈവമഹത്ത്വത്തിന്റെ ദിവസമായിരിക്കില്ലേ? ഒരുനാൾ ജീവജലത്തിന്റെ ഉറവയിൽനിന്ന് വെള്ളം ആരാഞ്ഞുകൊണ്ട് പഴയ ഇടയന്മാർ കമ്പി സന്ദേശം അയയ്ക്കും. അവർ പ്രായം ചെന്നവരായിരിക്കും, എന്നിട്ടും അവർ തുച്ഛീകരിച്ച ഈ വ്യക്തിയെ ആരാധിക്കുവാൻ അവർ വരും. അവരുടെ വായ് കൊണ്ട് അവർ അവനെ ഏറ്റുപറയും, തങ്ങളുടെ ഹൃദയംകൊണ്ട് അവനിൽ ആശ്രയിക്കും—ഇത് ഒരു അടയാളവും, അത്ഭുതവുമല്ലേ? മുഴുവൻ രാജ്യവും ആനന്ദിക്കുമ്പോൾ അത് ദൈവമഹത്ത്വത്തിന്റെ നാൾ ആയിരിക്കും, നിങ്ങളുടെ അടുക്കൽ വന്ന് ദൈവത്തിന്റെ സദ്വാർത്ത സ്വീകരിക്കുന്ന ഏവരും ദൈവത്താൽ അനുഗ്രഹിക്കപ്പെടും, അപ്രകാരം ചെയ്യുന്ന രാജ്യങ്ങളും ജനങ്ങളും ദൈവത്താൽ അനുഗ്രഹിക്കപ്പെടുകയും പരിപാലിക്കപ്പെടുകയും ചെയ്യും. ഭാവിയിലെ ദിശ ഇപ്രകാരമായിരിക്കും: ദൈവത്തിന്റെ വായിൽനിന്ന് അരുളപ്പാടുകൾ പ്രാപിക്കുന്നവർക്ക് നടക്കുവാൻ ഭൂമിയിൽ വഴിയുണ്ടായിരിക്കും, വ്യാപാരപ്രമുഖർ അല്ലെങ്കിൽ ശാസ്ത്രജ്ഞർ, അല്ലെങ്കിൽ വിദ്യാഭ്യാസ വിചക്ഷണർ, അല്ലെങ്കിൽ വ്യവസായികൾ എന്നിവരിൽ ആരെങ്കിലുമായിക്കൊള്ളട്ടെ, ദൈവവചനം കൂടാതെയുള്ള ആർക്കും ഒരു ചുവടുപോലും വയ്ക്കുവാൻ പറ്റാത്ത ദുഷ്കര സമയമുണ്ടാവും, സത്യമാർഗ്ഗം ആരായുവാൻ അവർ നിർബന്ധിതരായിത്തീരും. ഇപ്പറഞ്ഞതിന്റെ അർഥം, "സത്യം കൊണ്ട് മുഴുവൻ ലോകവും നിങ്ങൾ നടക്കും; സത്യം കൂടാതെ, നിങ്ങൾ ഒരിടത്തും എത്തിച്ചേരുകയില്ല" എന്നാണ്. ഇതാകുന്നു വസ്തുതകൾ: മുഴുവൻ പ്രപഞ്ചത്തോട് കല്പിക്കുവാനും മാനവരാശിയെ ഭരിക്കുവാനും ചൊല്പടിക്കു നിർത്തുവാനുമായി ദൈവം ആ വഴി ഉപയോഗിക്കും (ഇതിന്റെ അർഥം തന്റെ എല്ലാ വചനങ്ങളും). ദൈവം പ്രവർത്തിക്കുന്ന മുഖാന്തരങ്ങളിൽ ഒരു വലിയ മാറ്റം മനുഷ്യർ എല്ലായ്‌പ്പോഴും പ്രത്യാശിക്കുന്നുണ്ട്. വ്യക്തമായി പറഞ്ഞാൽ, ജനത്തെ ദൈവം നിയന്ത്രിക്കുന്നത് വചനങ്ങളിലൂടെയാണ്, നീ ആഗ്രഹിച്ചാലും ഇല്ലെങ്കിലും അവൻ പറയുന്നത് നീ ചെയ്യണം; ഇതൊരു വസ്തുനിഷ്ഠമായ സംഗതിയാണ്, എല്ലാവരും അനുസരിക്കേണ്ടുന്നതും അതുപോലെതന്നെ അത് ഒഴിച്ചുകൂടാനാവാത്തതും എല്ലാവർക്കും അറിയാവുന്നതുമാണ്.

പരിശുദ്ധാത്മാവ് ജനത്തിന് ഒരു അനുഭവം കൊടുക്കുന്നു. ദൈവവചനങ്ങൾ വായിച്ചതിനുശേഷം, മനുഷ്യർക്ക് തങ്ങളുടെ ഹൃദയത്തിൽ ഉറപ്പും സമാധാനവും അനുഭവപ്പെടുന്നു, എന്നാൽ ദൈവവചനങ്ങൾ വായിക്കാത്തവർക്ക് ശൂന്യത അനുഭവപ്പെടുന്നു. അതാകുന്നു ദൈവത്തിന്റെ വചനങ്ങളുടെ ശക്തി. മനുഷ്യർ അത് വായിച്ചിരിക്കണം, അത് വായിച്ചതിനുശേഷം അവർ പുഷ്ടിപ്രാപിക്കുന്നു, അതിനെ കൂടാതെ അവർക്ക് ഒന്നും ചെയ്യാൻ കഴിയില്ല. ഇത് ആളുകൾ കറുപ്പ് ഉപയോഗിക്കുന്നതുപോലെയാണ്: ഇത് അവർക്ക് ശക്തി പ്രദാനം ചെയ്യുന്നു, അതില്ലാതെ തങ്ങളുടെ ശക്തി ചോർന്നുപോകുന്നതുപോലെയും ബലമില്ലാത്തതുപോലെയും അവർക്ക് അനുഭവപ്പെടുന്നു. ഇന്നത്തെ ജനങ്ങൾക്കിടയിലുള്ള പ്രവണത ഇതാണ്. ദൈവത്തിന്റെ വചനം വായിക്കുന്നത് മനുഷ്യർക്ക് ബലം കൊടുക്കുന്നു. അവർ അത് വായിച്ചില്ലെങ്കിൽ, അവർക്ക് ഉദാസീനത അനുഭവപ്പെടുന്നു; എന്നാൽ അത് വായിച്ചതിനുശേഷം, വളരെ പെട്ടെന്ന് അവരുടെ "രോഗ കിടക്കയിൽ" നിന്ന് അവർ എഴുന്നേൽക്കുന്നു. ദൈവത്തിന്റെ വചനങ്ങൾ ഭൂമിയിൽ ശക്തി പ്രയോഗിക്കുകയും ദൈവം ഭൂമിയിൽ ഭരിക്കുകയും ചെയ്യുന്ന വിധമാണിത്. ചില ആളുകൾ വിട്ടുപോകുവാൻ ആഗ്രഹിക്കുന്നു, അല്ലെങ്കിൽ ദൈവവേലയിൽ തളർന്നുപോകുന്നു. എന്തുതന്നെയായാലും, ദൈവവചനത്തിൽ നിന്ന് തങ്ങളെത്തന്നെ വേർപ്പെടുത്തുവാൻ അവർക്ക് കഴിയില്ല; അവർ എത്രത്തോളം ക്ഷീണിതരാണെന്നത് പ്രശ്നമല്ല, എന്നാലും അവർക്ക് ജീവിക്കാൻ ദൈവത്തിന്റെ വചനങ്ങൾ വേണം, എത്രത്തോളം അവർ മത്സരികളാണെന്നതും വിഷയമല്ല; എന്നാലും അവർ ദൈവവചനം വിട്ടുപോകുവാൻ ധൈര്യപ്പെടില്ല. ദൈവവചനങ്ങൾ അവയുടെ ശക്തി യഥാർത്ഥത്തിൽ പ്രദർശിപ്പിക്കുമ്പോഴാണ് ദൈവം ഭരിക്കുകയും ശക്തി ധരിക്കുകയും ചെയ്യുന്നത്; ദൈവം പ്രവർത്തിക്കുന്നത് ഇങ്ങനെയാണ്. ആത്യന്തികമായി ദൈവം പ്രവർത്തിക്കുന്ന മുഖാന്തരം ഇതാകുന്നു, ആർക്കും ഇതിനെ വിട്ടൊഴിയുവാൻ സാധിക്കില്ല. എണ്ണമറ്റ ഭവനങ്ങളിൽ ദൈവവചനം പരക്കുകയും അവ എല്ലാവരും അറിയുകയും ചെയ്യും. അപ്പോൾ മാത്രമാണ് പ്രപഞ്ചത്തിലുടനീളം അവന്റെ പ്രവൃത്തി പരക്കുന്നത്. പറയാനുള്ളത് എന്തെന്ന് വെച്ചാൽ, ദൈവത്തിന്റെ പ്രവൃത്തി പ്രപഞ്ചം മുഴുവൻ വ്യാപിക്കണമെങ്കിൽ, അവന്റെ വചനങ്ങൾ പ്രചരിക്കണം. ദൈവ മഹത്ത്വത്തിന്റെ സുദിനത്തിൽ, ദൈവത്തിന്റെ വചനങ്ങൾ അവയുടെ ശക്തിയും അധികാരവും കാണിക്കും. അനാദികാലം തൊട്ട് ഇന്നു വരെയുള്ള അവന്റെ വചനങ്ങളിലോരോന്നും പൂർത്തീകരിക്കപ്പെടുകയും നിവർത്തിക്കപ്പെടുകയും ചെയ്യും. ഇവ്വിധം, ഭൂമിയിൽ ദൈവത്തിന് മഹത്ത്വം ഉണ്ടാകും—എന്നു പറഞ്ഞാൽ അവന്റെ വചനങ്ങൾ ഭൂമിയെ ഭരിക്കും. ദൈവത്തിന്റെ വായിൽനിന്നും അരുളിചെയ്യപ്പെട്ട വചനങ്ങളാൽ ദുഷ്ടന്മാരെല്ലാം ശിക്ഷിക്കപ്പെടും, അവന്റെ വായിൽ നിന്ന് അരുളിചെയ്യപ്പെട്ട വചനങ്ങളാൽ നീതിമാന്മാരെല്ലാം അനുഗ്രഹിക്കപ്പെടും, അവന്റെ വായിൽനിന്ന് അരുളിചെയ്യപ്പെട്ട വചനങ്ങളാൽ എല്ലാവരും സ്ഥിരപ്പെടുകയും പൂർണ്ണതയുള്ളവരായിത്തീരുകയും ചെയ്യും. ഏതെങ്കിലും അടയാളങ്ങളോ അത്ഭുതങ്ങളോ അവൻ പ്രദർശിപ്പിക്കുകയില്ല; എല്ലാം അവന്റെ വചനങ്ങളാൽ പൂർത്തീകരിക്കപ്പെടുകയും അവന്റെ വചനങ്ങൾ വസ്തുതകളെ ഉളവാക്കുകയും ചെയ്യും. ഭൂമിയിലുള്ള എല്ലാവരും ദൈവത്തിന്റെ വചനങ്ങൾ ആഘോഷിക്കും, പ്രായപൂർത്തിയായവരോ അല്ലെങ്കിൽ കുട്ടികളോ സ്ത്രീയോ പുരുഷനോ പ്രായമേറിയവരോ യൗവനക്കാരോ ആയിക്കൊള്ളട്ടെ, സകലരും ദൈവവചനങ്ങളുടെ കീഴിൽ സമർപ്പിക്കും. ഭൂമിയിൽ മനുഷ്യർക്ക് കാണേണ്ടതിന് ഉജ്ജ്വലമായി ജീവൻ തുളുമ്പുന്ന ജഡത്തിൽ ദൈവത്തിന്റെ വചനങ്ങൾ പ്രത്യക്ഷമായി. വചനം ജഡമായിത്തീർന്നു എന്നതുകൊണ്ട് ഇതാണ് അർത്ഥമാക്കുന്നത്. “വചനം ജഡമായിത്തീർന്നു” എന്ന വസ്തുത പൂർത്തീകരിക്കുന്നതിനാണ് ദൈവം പ്രധാനമായും ഭൂമിയിലേക്ക് വന്നത്. എന്നു പറഞ്ഞാൽ, ജഡത്തിൽനിന്ന് അവന്റെ വചനങ്ങൾ പുറപ്പെടുവിക്കേണ്ടതിന് അവൻ വന്നു (പഴയനിയമത്തിൽ ആകാശത്തുനിന്നു ദൈവം നേരിട്ട് ശബ്ദം പുറപ്പെടുവിച്ച മോശയുടെ സമയം പോലെയല്ല). അതിനുശേഷം, സഹസ്രാബ്ദരാജ്യത്തിൽ അവന്റെ വചനങ്ങളെല്ലാം നിവർത്തിയാകും, അവ മനുഷ്യന്റെ കണ്ണുകൾക്ക് മുമ്പിൽ വസ്തുതകളായി തെളിഞ്ഞുവരും, സ്വന്തം കണ്ണുകൾ ഉപയോഗിച്ച് അല്പം പോലും വ്യത്യാസം കൂടാതെ ജനങ്ങൾ അവയെ ദർശിക്കും. ദൈവത്തിന്റെ ജഡാവതാരത്തിന്റെ പരമമായ അർത്ഥം ഇതാണ്. എന്നു പറഞ്ഞാൽ, ആത്മാവിന്റെ പ്രവൃത്തി ജഡത്തിലൂടെയും വചനങ്ങളിലൂടെയും സാക്ഷാത്കരിക്കപ്പെടുന്നു. “വചനം ജഡമായിത്തീർന്നു” എന്നതിന്റെയും “വചനത്തിന്റെ ജഡത്തിലെ പ്രത്യക്ഷത” എന്നുള്ളതിന്റെയും ശരിയായ അർത്ഥം ഇതാകുന്നു. ദൈവത്തിനു മാത്രമേ ആത്മാവിന്റെ ഹിതം സംസാരിക്കുവാൻ കഴിയുകയുള്ളൂ, ജഡത്തിലുള്ള ദൈവത്തിനു മാത്രമേ ആത്മാവിനു വേണ്ടി സംസാരിക്കുവാൻ സാധിക്കുകയുള്ളൂ; ദൈവ ജഡാവതാരത്തിൽ ദൈവത്തിന്റെ വചനങ്ങൾ സുവ്യക്തമാണ്, സകലരെയും നയിക്കുന്നത് അതാണ്. ആരെയും ഒഴിവാക്കിയിട്ടില്ല; ഈ പരിധിക്കുള്ളിൽ അവരെല്ലാം നിലനിൽക്കുന്നു. ഇത്തരം അരുളപ്പാടുകളിലൂടെ മാത്രമേ ജനങ്ങൾക്ക് ബോധവാന്മാരായിത്തീരുവാൻ കഴിയുകയുള്ളൂ. ഈ മാർഗ്ഗത്തിലൂടെ നേടാതെ സ്വർഗ്ഗത്തിൽനിന്ന് അരുളപ്പാടുകൾ ലഭിക്കുമെന്ന് ചിന്തിക്കുന്നവർ പകൽ കിനാവ് കാണുകയാണ്. ദൈവത്തിന്റെ ജഡാവതാരത്തിന്റെ അധികാരമാണ് ഇതിലൂടെ വെളിവാകുന്നത്, സമ്പൂർണ്ണ ബോധ്യത്തോടെ എല്ലാവരും അതിൽ വിശ്വസിക്കാൻ അത് ഇടയാക്കുന്നു. ഏറ്റവും അഭിവന്ദ്യരായ വിദഗ്ദ്ധർക്കും, മതത്തിന്റെ ഇടയന്മാർക്കും ഇത്തരം വചനങ്ങൾ പറയുവാൻ കഴിയില്ല. അവരെല്ലാം അവയ്ക്കു കീഴെ സമർപ്പിക്കണം, മറ്റൊരു തുടക്കത്തിന് ആർക്കും കഴിവുണ്ടാവുകയില്ല. പ്രപഞ്ചത്തെ കീഴ്പെടുത്തുവാൻ ദൈവം വചനങ്ങളെ ഉപയോഗിക്കും. തന്റെ അവതാര ശരീരത്തിലല്ല അവൻ ഇത് ചെയ്യുന്നത്, മറിച്ച്‌ മുഴുവൻ പ്രപഞ്ചത്തിലെ സകല മനുഷ്യരെയും കീഴ്‌പെടുത്തേണ്ടതിന് ജഡമായിത്തീർന്ന ദൈവത്തിന്റെ വായിൽനിന്നുള്ള അരുളപ്പാടുകളെ ഉപയോഗിക്കുന്നതിലൂടെയാണ്; വചനം ജഡമായിത്തീർന്നതും ജഡത്തിൽ വെളിപ്പെട്ട വചനവും ഇത് മാത്രമാണ്. ഒരുപക്ഷേ അധികം പ്രവൃത്തികളൊന്നും ദൈവം ചെയ്തിട്ടില്ലാത്തതുപോലെ ഇത് മനുഷ്യർക്ക് വെളിപ്പെടുന്നു—എന്നാൽ ദൈവം തന്റെ വചനങ്ങൾ ഉച്ചരിക്കുന്നതേയുള്ളൂ. അവർക്കെല്ലാം നന്നായി ബോധ്യപ്പെടുകയും അവരെല്ലാം ഭയപ്പെടുകയും ചെയ്യും. വസ്തുതകൾ കൂടാതെ ജനം അലറുന്നു, നിലവിളിക്കുന്നു; ദൈവത്തിന്റെ വചനങ്ങളോടുകൂടെ, അവർ നിശ്ശബ്ദതയിൽ ആണ്ടുപോകുന്നു. നിശ്ചയമായും ദൈവം ഇക്കാര്യം നിവർത്തിക്കും, കാരണം, ദീർഘകാലമായി സ്ഥാപിതമായ ദൈവത്തിന്റെ പദ്ധതി ഇതാണ്: ഭൂമിയിൽ വചനം എത്തി എന്ന വസ്തുത പൂർത്തീകരിക്കുക. യഥാർത്ഥത്തിൽ എനിക്ക് ഇത് വിശദീകരിക്കേണ്ട ആവശ്യമില്ല—ദൈവത്തിന്റെ വചനങ്ങളുടെ ഭൂമിയിലേക്കുള്ള ആഗമനമാണ് സഹസ്രാബ്ദരാജ്യത്തിന്റെ ഭൂമിയിലേക്കുള്ള ആഗമനം. മനുഷ്യരുടെ ഇടയിൽ വസിക്കുവാനായും മനുഷ്യന്റെ സകല പ്രവർത്തനങ്ങളെയും ഏറ്റവും ഉള്ളിലുള്ള ചിന്തകളെയും അനുധാവനം ചെയ്യുന്നതിനായും ആഗതമായ ദൈവത്തിന്റെ വചനങ്ങളാണ് സ്വർഗ്ഗത്തിൽ നിന്ന് ഇറങ്ങിവന്ന പുതിയ യെരൂശലേം. ഈ വസ്തുതയും ദൈവം പൂർത്തീകരിക്കും; ഇതാകുന്നു സഹസ്രാബ്ദരാജ്യത്തിന്റെ സൗന്ദര്യം. ഇതാണ് ദൈവം ക്രമീകരിച്ച പദ്ധതി: ആയിരം വർഷക്കാലം അവന്റെ വചനങ്ങൾ ഭൂമിയിൽ പ്രത്യക്ഷപ്പെടും, അവന്റെ സകല പ്രവൃത്തികളെയും അത് വെളിപ്പെടുത്തും, ഭൂമിയിലെ അവന്റെ സകല പ്രവൃത്തികളും പൂർത്തീകരിക്കും, അതിനുശേഷം മാനവരാശിയുടെ ഈ ഘട്ടത്തിന് അവസാനം വന്നുചേരും.


ദൈവവുമായുള്ള നിങ്ങളുടെ ബന്ധം എങ്ങനെയുള്ളതാണ്?

ദൈവത്തില്‍ വിശ്വസിക്കുന്നതില്‍, കുറഞ്ഞപക്ഷം നിങ്ങള്‍ ദൈവവുമായി ഒരു സാധാരണ ബന്ധം ഉണ്ടായിരിക്കുന്നതുമായി ബന്ധപ്പെട്ട പ്രശ്നം പരിഹരിക്കണം. നിങ്ങള്‍ക്ക് ദൈവവുമായി ഒരു സാധാരണ ബന്ധം ഇല്ലെങ്കില്‍, ദൈവത്തിലുള്ള നിങ്ങളുടെ വിശ്വാസത്തിന്‍റെ അര്‍ത്ഥം നഷ്ടപ്പെട്ടിരിക്കുന്നു എന്നു പറയാം. ദൈവസന്നിധിയില്‍ ശാന്തമായിരിക്കുന്ന ഒരു ഹൃദയമുള്ളപ്പോള്‍ ദൈവവുമായി ഒരു സാധാരണ ബന്ധം സ്ഥാപിക്കുന്നത് പൂര്‍ണ്ണമായും സാധ്യമാണ്. ദൈവവുമായി ഒരു സാധാരണ ബന്ധം ഉണ്ടായിരിക്കുക എന്നുവെച്ചാല്‍, അവന്‍റെ ഒരു പ്രവൃത്തിയെയും സംശയിക്കുകയോ നിഷേധിക്കുകയോ ചെയ്യാതിരിക്കുന്നതും അവന്‍റെ പ്രവൃത്തിക്ക് കീഴ്പ്പെടുന്നതും ആണ്. ദൈവത്തിന്‍റെ സന്നിധിയില്‍ ശരിയായ ഉദ്ദേശ്യങ്ങള്‍ ഉണ്ടായിരിക്കുകയും നിങ്ങള്‍ക്കായി പദ്ധതികള്‍ ഉണ്ടാക്കാതിരിക്കുകയും സകലതിലും ദൈവത്തിന്‍റെ കുടുംബത്തിന്‍റെ താല്പര്യങ്ങള്‍ ആദ്യം പരിഗണിക്കുകയും ചെയ്യുക എന്നാണ് അതിനര്‍ത്ഥം; ദൈവത്തിന്‍റെ വിചാരണ അംഗീകരിക്കുകയും അവന്‍റെ ക്രമീകരണങ്ങള്‍ അനുസരിക്കുകയും ചെയ്യുക എന്നാണ് അതിനര്‍ത്ഥം. നിങ്ങള്‍ ചെയ്യുന്ന എല്ലാത്തിലും ദൈവസന്നിധിയില്‍ നിങ്ങളുടെ ഹൃദയം ശാന്തമാക്കുവാൻ നിങ്ങള്‍ക്കു സാധിക്കണം. ദൈവത്തിന്‍റെ ഹിതം മനസ്സിലാകാത്തപ്പോൾ പോലും നിങ്ങള്‍ ചുമതലകളും ഉത്തരവാദിത്തങ്ങളും നിങ്ങളുടെ കഴിവിന്‍റെ പരമാവധി നിറവേറ്റണം. ദൈവഹിതം നിങ്ങള്‍ക്ക് വെളിപ്പെട്ടുകഴിഞ്ഞാല്‍, അതനുസരിച്ച് പ്രവര്‍ത്തിക്കുക, അമാന്തിക്കരുത്. ദൈവവുമായുള്ള നിങ്ങളുടെ ബന്ധം സാധാരണമായിക്കഴിയുമ്പോള്‍, ജനങ്ങളുമായും നിങ്ങള്‍ക്ക് ഒരു സാധാരണ ബന്ധം ഉണ്ടാവും. ദൈവത്തിന്‍റെ വചനങ്ങളുടെ അടിസ്ഥാനത്തിന്മേലാണ് സകലതും നിര്‍മ്മിതമായിരിക്കുന്നത്. ദൈവത്തിന്‍റെ വചനങ്ങള്‍ ഭക്ഷിക്കുക, പാനം ചെയ്യുക; എന്നിട്ട് ദൈവം ആവശ്യപ്പെടുന്നത് ചെയ്യുക, നിങ്ങളുടെ കാഴ്ചപ്പാടുകള്‍ തിരുത്തുക, ദൈവത്തെ ചെറുക്കുന്നതിനോ സഭയെ ശല്യപ്പെടുത്തുന്നതിനോ വേണ്ടി യാതൊന്നും ചെയ്യാതിരിക്കുക. നിങ്ങളുടെ സഹോദരീസഹോദരന്മാരുടെ ജീവിതങ്ങള്‍ക്ക് നേട്ടമുണ്ടാക്കാത്ത യാതൊന്നും ചെയ്യാതിരിക്കുക, മറ്റുള്ളവര്‍ക്ക് സഹായകരമല്ലാത്ത യാതൊന്നും പറയാതിരിക്കുക, ലജ്ജാവഹമായ യാതൊന്നും ചെയ്യാതിരിക്കുക. നിങ്ങള്‍ ചെയ്യുന്ന സകലത്തിലും നീതിയും മാന്യതയും പുലർത്തുകയും സകല പ്രവൃത്തികളും ദൈവത്തിന്‍റെ മുമ്പില്‍ കാണിക്കുവാന്‍ കഴിയുന്നതാണെന്ന് ഉറപ്പു വരുത്തുകയും ചെയ്യുക. ചില നേരത്ത് ജഡം ബലഹീനമാകാമെങ്കിലും, വ്യക്തിപരമായ നേട്ടത്തിനു വേണ്ടിയുള്ള അത്യാര്‍ത്തി കൂടാതെ, ദൈവത്തിന്‍റെ കുടുംബത്തിന്‍റെ താല്പര്യങ്ങൾ ഒന്നാമതായി വയ്ക്കുവാനും നീതിയുക്തമായി പ്രവര്‍ത്തിക്കുവാനും നിങ്ങള്‍ക്കു കഴിയണം. നിങ്ങള്‍ക്ക് ഈ രീതിയില്‍ പ്രവര്‍ത്തിക്കാൻ സാധിച്ചാല്‍ ദൈവവുമായുള്ള നിങ്ങളുടെ ബന്ധം സാധാരണമായിരിക്കും. 

നിങ്ങള്‍ ചെയ്യുന്ന സകലത്തിലും നിങ്ങളുടെ ആന്തരം ശരിയാണോ എന്ന് പരിശോധിക്കണം. ദൈവം ആവശ്യപ്പെടുന്ന കാര്യങ്ങൾ അനുസരിച്ച് പ്രവര്‍ത്തിക്കുവാന്‍ കഴിയുന്നുണ്ടെങ്കില്‍, ദൈവവുമായുള്ള നിങ്ങളുടെ ബന്ധം സാധാരണമാണ്. ഇതാണ് ഏറ്റവും കുറഞ്ഞ മാനദണ്ഡം. നിങ്ങളുടെ ആന്തരങ്ങൾ പരിശോധിക്കുക, തെറ്റാണെന്നു കണ്ടെത്തിയാൽ അവ ഉപേക്ഷിക്കുക; ദൈവവചനത്തിന് ചേർച്ചയിൽ പ്രവർത്തിക്കുക. അങ്ങനെ നിങ്ങള്‍ ദൈവത്തിനു മുന്നില്‍ നീതിയുള്ള ഒരാളാകും; ദൈവവുമായുള്ള നിങ്ങളുടെ ബന്ധം സാധാരണമാണെന്നും നിങ്ങള്‍ ചെയ്യുന്നതെല്ലാം ദൈവത്തിനു വേണ്ടിയാണ്, നിങ്ങള്‍ക്കു വേണ്ടിയല്ല, എന്നും, ഫലത്തില്‍ അത് തെളിയിക്കും. നിങ്ങള്‍ പറയുന്നതും ചെയ്യുന്നതുമായ സകലത്തിലും നിങ്ങളുടെ ഹൃദയം ശരിയായ സ്ഥാനത്ത് നിലനിര്‍ത്താന്‍ കഴിയുകയും നിങ്ങളുടെ പ്രവൃത്തികളില്‍ നീതിമാനായിരിക്കുകയും നിങ്ങളുടെ വികാരങ്ങളാല്‍ നയിക്കപ്പെടാതിരിക്കുകയും നിങ്ങളുടെ സ്വന്തം ഹിതപ്രകാരം പ്രവര്‍ത്തിക്കാതിരിക്കുകയും ചെയ്യുക. ദൈവവിശ്വാസികളുടെ പെരുമാറ്റത്തിന് അടിസ്ഥാനമാക്കേണ്ട തത്വങ്ങള്‍ ഇവയാണ്. ചെറിയ കാര്യങ്ങള്‍ക്ക് ഒരു വ്യക്തിയുടെ ഉദ്ദേശ്യങ്ങളും ഔന്നത്യവും വെളിപ്പെടുത്തുവാന്‍ സാധിക്കും, അതുകൊണ്ട്, ദൈവത്താല്‍ പൂര്‍ണ്ണനാക്കപ്പെടുന്നതിനുള്ള പാതയിലേക്ക് ഒരാള്‍ക്ക് പ്രവേശിക്കുന്നതിന്, അയാൾ ആദ്യം തന്‍റെ ആന്തരങ്ങളും ദൈവവുമായുള്ള തന്‍റെ ബന്ധവും ശരിപ്പെടുത്തണം. ദൈവവുമായുള്ള നിങ്ങളുടെ ബന്ധം സാധാരണമാകുമ്പോള്‍ മാത്രമേ അവൻ നിന്നെ പൂർണനാക്കുകയുള്ളൂ; അപ്പോള്‍ മാത്രമേ ദൈവത്തിന്‍റെ ഇടപെടലും തിരുത്തലും ശിക്ഷണവും ശുദ്ധീകരണവും നിങ്ങളില്‍ ഉദ്ദിഷ്ടഫലം കൈവരുത്തുകയുള്ളൂ. എന്നുവച്ചാല്‍, മനുഷ്യര്‍ക്ക് ദൈവത്തെ അവരുടെ ഹൃദയങ്ങളില്‍ സൂക്ഷിക്കാനും വ്യക്തിപരമായ നേട്ടത്തിനു വേണ്ടി ശ്രമിക്കാതിരിക്കാനും സ്വന്തം കാര്യലാഭത്തെപ്പറ്റി (ലൗകികമായ ഒരു അര്‍ത്ഥത്തില്‍) ചിന്തിക്കാതിരിക്കാനും കഴിയുമെങ്കില്‍, പകരം ജീവനില്‍ പ്രവേശിക്കുന്നതിന്‍റെ ഭാരം വഹിക്കാനും സത്യം അന്വേഷിക്കുന്നതിനായി പരമാവധി ചെയ്യാനും ദൈവത്തിന്‍റെ വേലയ്ക്കായി സമർപ്പിക്കാനും സാധിക്കുമെങ്കില്‍, നിങ്ങള്‍ പിന്തുടരുന്ന ലക്ഷ്യങ്ങള്‍ ശരിയായിരിക്കുകയും ദൈവവുമായുള്ള നിങ്ങളുടെ ബന്ധം സാധാരണമായിത്തീരുകയും ചെയ്യും. ദൈവവുമായുള്ള ഒരാളുടെ ബന്ധം ശരിയാക്കുന്നതിനെ, അയാള്‍ ആത്മീയ യാത്രയിലേക്കു പ്രവേശിക്കുന്നതിന്‍റെ ആദ്യ പടി എന്ന് വിളിക്കാവുന്നതാണ്. മനുഷ്യന്‍റെ വിധി ദൈവത്തിന്‍റെ കൈകളില്‍ ആണെങ്കിലും, ദൈവത്താല്‍ മുന്‍നിര്‍ണ്ണയിക്കപ്പെട്ടതും മനുഷ്യരാല്‍ മാറ്റുവാന്‍ കഴിയാത്തതും ആണെങ്കിലും, ദൈവം നിങ്ങളെ പൂര്‍ണ്ണനാക്കുന്നത് അല്ലെങ്കിൽ വീണ്ടെടുക്കുന്നത് ദൈവവുമായുള്ള നിങ്ങളുടെ ബന്ധം സാധാരണമാണോ എന്നതിനെ ആശ്രയിച്ചിരിക്കും. ദുർബലമോ അനുസരണം കെട്ടതോ ആയ വശങ്ങൾ നിങ്ങള്‍ക്കുണ്ടായിരിക്കാം. എന്നാല്‍ നിങ്ങളുടെ കാഴ്ചപ്പാടുകളും നിങ്ങളുടെ ഉദ്ദേശ്യങ്ങളും ശരിയായിരിക്കുന്നിടത്തോളം, ദൈവവുമായുള്ള നിങ്ങളുടെ ബന്ധം ശരിയായതും സാധാരണമായതും ആയിരിക്കുന്നിടത്തോളം, ദൈവത്താല്‍ പൂര്‍ണ്ണത കൈവരിക്കാനുള്ള യോഗ്യത നിങ്ങള്‍ക്ക് ഉണ്ടായിരിക്കും. നിങ്ങള്‍ക്ക് ദൈവവുമായി ശരിയായ ബന്ധം ഇല്ലാതിരിക്കുകയും ജഡത്തിനു വേണ്ടിയോ നിങ്ങളുടെ കുടുംബത്തിനു വേണ്ടിയോ പ്രവര്‍ത്തിക്കുകയും ചെയ്യുന്നെങ്കില്‍, നിങ്ങള്‍ എത്ര കഠിനമായി പ്രവര്‍ത്തിച്ചാലും അതുകൊണ്ട് ഒരു പ്രയോജനവും ഉണ്ടാവുകയില്ല. ദൈവവുമായുള്ള നിങ്ങളുടെ ബന്ധം സാധാരണമാണെങ്കില്‍, ബാക്കിയെല്ലാം ശരിയാവും. ദൈവത്തിലുള്ള നിങ്ങളുടെ വിശ്വാസത്തെക്കുറിച്ചുള്ള നിങ്ങളുടെ കാഴ്ചപ്പാടുകള്‍ ശരിയാണോ എന്നല്ലാതെ മറ്റൊന്നും ദൈവം നോക്കുകയില്ല: ആരിലാണ് നിങ്ങള്‍ വിശ്വസിക്കുന്നതെന്നും ആര്‍ക്കു വേണ്ടിയാണ് നിങ്ങള്‍ വിശ്വസിക്കുന്നതെന്നും എന്തുകൊണ്ടാണ് നിങ്ങള്‍ വിശ്വസിക്കുന്നതെന്നും ദൈവം നോക്കുകയില്ല. ഇക്കാര്യങ്ങള്‍ നിങ്ങള്‍ക്ക് വ്യക്തമായി കാണുവാന്‍ കഴിയുകയും നിങ്ങളുടെ കാഴ്ചപ്പാടുകള്‍ നല്ല മനോഭാവത്തോടെ നടപ്പില്‍ വരുത്തുകയും ചെയ്യുന്നുവെങ്കില്‍, നിങ്ങളുടെ ജീവിതത്തില്‍ നിങ്ങള്‍ അഭിവൃദ്ധി നേടുകയും ശരിയായ പാതയിലേക്ക് നിങ്ങള്‍ക്ക് പ്രവേശനം ഉറപ്പാക്കപ്പെടുകയും ചെയ്യും. ദൈവവുമായുള്ള നിങ്ങളുടെ ബന്ധം സാധാരണമല്ലെങ്കില്‍, ദൈവത്തിലുള്ള നിങ്ങളുടെ വിശ്വാസത്തിന്‍റെ കാഴ്ചപ്പാടുകള്‍ വഴിതെറ്റിയതാണെങ്കില്‍, മറ്റെല്ലാം വൃഥാവായിരിക്കും; എത്ര ഉറപ്പോടെ നിങ്ങള്‍ വിശ്വസിച്ചാലും, നിങ്ങള്‍ക്ക് ഒന്നും ലഭിക്കുകയില്ല. ദൈവവുമായുള്ള നിങ്ങളുടെ ബന്ധം സാധാരണമായതിനുശേഷം മാത്രമേ, നിങ്ങള്‍ ജഡത്തെ ഉപേക്ഷിക്കുകയും പ്രാര്‍ത്ഥിക്കുകയും കഷ്ടപ്പെടുകയും സഹിച്ചുനിൽക്കുകയും കീഴ്പ്പെടുകയും നിങ്ങളുടെ സഹോദരീസഹോദരന്മാരെ സഹായിക്കുകയും ദൈവത്തിനായി സ്വയം ഉഴിഞ്ഞുവെക്കുകയും മറ്റും ചെയ്യുമ്പോള്‍ മാത്രമേ നിങ്ങള്‍ക്ക് അവനില്‍ നിന്ന് പ്രശംസ ലഭിക്കുകയുള്ളൂ. നിങ്ങള്‍ ചെയ്യുന്നതിന് മൂല്യമോ പ്രസക്തിയോ ഉണ്ടോ എന്നത്, നിങ്ങളുടെ ആന്തരങ്ങൾ ന്യായവും നിങ്ങളുടെ കാഴ്ചപ്പാടുകള്‍ ശരിയും ആണോ എന്നതിനെ ആശ്രയിച്ചിരിക്കും. ഇക്കാലത്ത് ധാരാളം ആളുകള്‍ ദൈവത്തില്‍ വിശ്വസിക്കുന്നത്, ഒരു ഘടികാരത്തിലേക്കു നോക്കുവാന്‍ തലകള്‍ ചരിക്കുന്നതുപോലെയാണ്—അവരുടെ വീക്ഷണങ്ങള്‍ വക്രിച്ചതാണ്; അവയില്‍ വലിയ മാറ്റങ്ങള്‍ ഉണ്ടാകുന്ന വിധത്തില്‍ അവ വലിയ അളവിൽ തിരുത്തപ്പെടേണ്ടതാണ്. ഈ പ്രശ്നം പരിഹരിക്കപ്പെടുകയാണെങ്കില്‍, എല്ലാം ശരിയാവും; ഇല്ലെങ്കില്‍, എല്ലാം വൃഥാവായിപ്പോകും. ചിലയാളുകള്‍ എന്‍റെ സാന്നിദ്ധ്യത്തില്‍ നല്ലവരായിയി പെരുമാറും, എന്നാല്‍ എന്‍റെ പിന്നില്‍നിന്ന് അവര്‍ ചെയ്യുന്നത് എന്നെ എതിര്‍ക്കുക മാത്രമാണ്. ഇത് വക്രതയുടെയും ചതിയുടെയും വെളിപ്പെടലാണ്, ഇത്തരം വ്യക്തി പിശാചിന്‍റെ ഒരു സേവകനാണ്; അവര്‍ ദൈവത്തെ പരീക്ഷിക്കാന്‍ വരുന്ന പിശാചിന്‍റെ സാക്ഷാൽ മൂർത്തരൂപമാണ്. എന്‍റെ പ്രവൃത്തികള്‍ക്കും എന്‍റെ വചനങ്ങള്‍ക്കും കീഴ്പ്പെടുവാന്‍ നിങ്ങള്‍ക്കു സാധിക്കുന്നുവെങ്കില്‍ മാത്രമേ നിങ്ങള്‍ നേരുള്ള ഒരു വ്യക്തിയാവുകയുള്ളൂ. ദൈവത്തിന്‍റെ വചനങ്ങള്‍ ഭക്ഷിക്കുവാനും പാനം ചെയ്യുവാനും നിങ്ങള്‍ക്കു സാധിക്കുന്നിടത്തോളം, നിങ്ങള്‍ ചെയ്യുന്നതെല്ലാം ദൈവത്തിന്‍റെ മുന്നില്‍ യോഗ്യമായിരിക്കുന്നിടത്തോളം, നിങ്ങള്‍ ചെയ്യുന്ന സകലത്തിലും നിങ്ങള്‍ നീതിയോടെയും മാന്യതയോടെയും പെരുമാറുന്നിടത്തോളം, മോശകരമായ കാര്യങ്ങളോ മറ്റുള്ളവരുടെ ജീവിതങ്ങളെ ദ്രോഹിക്കുന്ന കാര്യങ്ങളോ നിങ്ങള്‍ ചെയ്യാത്തിടത്തോളം, നിങ്ങള്‍ വെളിച്ചത്തില്‍ ജീവിക്കുകയും പിശാചിനാല്‍ ചൂഷണം ചെയ്യപ്പെടുവാന്‍ അനുവദിക്കാതിരിക്കുകയും ചെയ്യുന്നിടത്തോളം ദൈവവുമായുള്ള നിങ്ങളുടെ ബന്ധം ശരിയായ നിലയിലാകുന്നു. 

ദൈവത്തിലുള്ള വിശ്വാസം നിങ്ങളുടെ ആന്തരങ്ങളെയും കാഴ്ചപ്പാടുകളെയും ശരിയായ സ്ഥിതിയിലേക്ക് കൊണ്ടുവരേണ്ടത് ആവശ്യമാക്കിത്തീർക്കുന്നു; നിങ്ങള്‍ക്ക് ദൈവവചനങ്ങളെയും ദൈവത്തിന്‍റെ പ്രവൃത്തിയെയും ദൈവം ക്രമീകരിക്കുന്ന എല്ലാ പരിതഃസ്ഥിതികളെയും ദൈവം സാക്ഷ്യപ്പെടുത്തുന്ന മനുഷ്യനെയും പ്രായോഗിക ദൈവത്തെയും കുറിച്ച് ശരിയായ ഗ്രാഹ്യം ഉണ്ടായിരിക്കണം, അവ സംബന്ധിച്ച് ശരിയായ പെരുമാറ്റം ഉണ്ടായിരിക്കണം. സ്വന്തം ആശയങ്ങള്‍ അനുസരിച്ച് പ്രവര്‍ത്തിക്കുകയോ സ്വന്തം അപ്രധാനമായ പദ്ധതികള്‍ ആസൂത്രണം ചെയ്യുകയോ അരുത്. നിങ്ങള്‍ എന്തു ചെയ്താലും, സത്യം അന്വേഷിക്കുവാന്‍ നിങ്ങള്‍ക്കു സാധിക്കുകയും ഒരു സൃഷ്ടി എന്നനിലയില്‍ ദൈവത്തിന്‍റെ സകല പ്രവൃത്തിക്കും കീഴ്പ്പെടുകയും വേണം. ദൈവത്താല്‍ പൂര്‍ണ്ണമാക്കപ്പെടുന്നതിനും ജീവിതത്തിന്‍റെ ശരിയായ പാതയില്‍ പ്രവേശിക്കുന്നതിനുമായി പരിശ്രമിക്കാന്‍ നിങ്ങള്‍ ആഗ്രഹിക്കുന്നുവെങ്കില്‍, നിങ്ങളുടെ ഹൃദയം എപ്പോഴും ദൈവത്തിന്‍റെ സാന്നിദ്ധ്യത്തില്‍ ജീവിക്കണം. ദുര്‍ന്നടപ്പുകാരനാവരുത്, പിശാചിനെ പിന്തുടരരുത്, പിശാചിന് അതിന്‍റെ ജോലി നടപ്പാക്കുവാന്‍ യാതൊരു അവസരവും നല്‍കരുത്, പിശാച് നിന്നെ ഉപയോഗപ്പെടുത്തുവാന്‍ അനുവദിക്കരുത്. നിങ്ങള്‍ നിങ്ങളെത്തന്നെ പൂര്‍ണ്ണമായി ദൈവത്തിനു നല്‍കുകയും ദൈവത്തെ നിങ്ങളുടെമേല്‍ വാഴുന്നതിന് അനുവദിക്കുകയും ചെയ്യണം.

പിശാചിന്‍റെ സേവകനാകുവാന്‍ നിങ്ങള്‍ തയ്യാറാണോ? പിശാചിനാല്‍ ചൂഷണം ചെയ്യപ്പെടാന്‍ നിങ്ങള്‍ ഒരുക്കമാണോ? നിങ്ങള്‍ ദൈവത്തില്‍ വിശ്വസിക്കുന്നതും അവനെ പിന്തുടരുന്നതും അവനാല്‍ പൂര്‍ണ്ണനാക്കപ്പെടാന്‍ വേണ്ടിയാണോ? അതോ ദൈവത്തിന്‍റെ പ്രവൃത്തിക്ക് ഉപയോഗപ്രദനായ ഒരാൾ ആയിത്തീരുന്നതിനു വേണ്ടിയാണോ? നിങ്ങളെ ദൈവം വീണ്ടെടുക്കുന്ന ഒരു അര്‍ത്ഥപൂര്‍ണ്ണമായ ജീവിതമാവുമോ, അതോ വിലയില്ലാത്തതും പൊള്ളയായതുമായ ഒരു ജീവിതമാവുമോ നിങ്ങള്‍ക്ക് കൂടുതല്‍ താല്പര്യം? ദൈവത്താല്‍ ഉപയോഗിക്കപ്പെടുന്നതിനാവുമോ, അതോ പിശാചിനാല്‍ ചൂഷണം ചെയ്യപ്പെടുന്നതിനാവുമോ നിങ്ങള്‍ താല്പര്യപ്പെടുക? ദൈവത്തിന്‍റെ വചനങ്ങളും സത്യവും നിങ്ങളെ നിറയ്ക്കുന്നതിന് അനുവദിക്കുന്നതിനാവുമോ, അതോ പാപവും പിശാചും നിങ്ങളെ നിറയ്ക്കുന്നതിന് അനുദിക്കുന്നതിനാവുമോ നിങ്ങള്‍ താല്പര്യപ്പെടുക? ഈ സംഗതികള്‍ ശ്രദ്ധാപൂര്‍വ്വം പരിഗണിക്കുക. നിങ്ങളുടെ നിത്യജീവിതത്തില്‍ നിങ്ങള്‍ പറയുന്ന ഏതു വാക്കുകളും നിങ്ങള്‍ ചെയ്യുന്ന എന്തു കാര്യങ്ങളുമാവും ദൈവവുമായുള്ള നിങ്ങളുടെ ബന്ധത്തില്‍ അസ്വാഭാവികതയ്ക്കു കാരണമാവാന്‍ സാധ്യതയുള്ളതെന്നു നിങ്ങള്‍ മനസ്സിലാക്കണം; എന്നിട്ട്, ശരിയായ രീതിയിലേക്കു പ്രവേശിക്കുന്നതിന്, സ്വയം തിരുത്തലുകൾ വരുത്തണം. നിങ്ങളുടെ വാക്കുകളും പ്രവൃത്തികളും ഓരോ ചലനങ്ങളും എല്ലാ ചിന്തകളും ആശയങ്ങളും എല്ലായ്പ്പോഴും പരിശോധിക്കുക. നിങ്ങളുടെ യഥാര്‍ത്ഥ സ്ഥിതിയെക്കുറിച്ചു നേരാംവണ്ണം മനസ്സിലാക്കുകയും പരിശുദ്ധാത്മാവിന്‍റെ പ്രവര്‍ത്തനത്തിന്‍റെ രീതിയിലേക്ക് പ്രവേശിക്കുകയും ചെയ്യുക. ദൈവവുമായി സാധാരണമായ ഒരു ബന്ധം ഉണ്ടാകുന്നതിനുള്ള ഒരേയൊരു മാര്‍ഗ്ഗം ഇതാണ്. ദൈവവുമായുള്ള നിങ്ങളുടെ ബന്ധം സാധാരണമാണോ എന്ന് വിലയിരുത്തുന്നതിലൂടെ, നിങ്ങള്‍ക്ക് നിങ്ങളുടെ ഉദ്ദേശ്യങ്ങളെ തിരുത്തുവാനും മനുഷ്യന്‍റെ പ്രകൃതവും സത്തയും മനസ്സിലാക്കുവാനും നിങ്ങളെത്തന്നെ പൂര്‍ണ്ണമായി മനസ്സിലാക്കുവാനും സാധിക്കും; അങ്ങനെ ചെയ്യുമ്പോള്‍, നിങ്ങള്‍ക്ക് യഥാര്‍ത്ഥമായ അനുഭവങ്ങളിലേക്കു പ്രവേശിക്കുവാനും യഥാര്‍ത്ഥമായ വിധത്തില്‍ നിങ്ങളെത്തന്നെ പരിത്യജിക്കാനും നിശ്ചയദാര്‍ഢ്യത്തോടെ സ്വയം സമര്‍പ്പിക്കുവാനും സാധിക്കും. ദൈവവുമായുള്ള നിങ്ങളുടെ ബന്ധം സാധാരണമാണോ അല്ലയോ എന്നതിനെ സംബന്ധിക്കുന്ന ഈ കാര്യങ്ങള്‍ നിങ്ങള്‍ അനുഭവിക്കുമ്പോള്‍, ദൈവത്താല്‍ പൂര്‍ണ്ണനാക്കപ്പെടുന്നതിനുള്ള അവസരങ്ങള്‍ നിങ്ങള്‍ കണ്ടെത്തുകയും പരിശുദ്ധാന്മാവിന്‍റെ പ്രവര്‍ത്തനങ്ങളുടെ അനേകം അവസ്ഥകള്‍ ഗ്രഹിക്കുവാന്‍ നിങ്ങള്‍ പ്രാപ്തനാകുകയും ചെയ്യും. പിശാചിന്‍റെ തന്ത്രങ്ങളില്‍ പലതും മനസ്സിലാക്കുവാനും അതിന്‍റെ കുതന്ത്രങ്ങളെ കിഴിഞ്ഞറിയുവാനും നിങ്ങള്‍ക്കു സാധിക്കും. ഈ പാത മാത്രമേ ദൈവത്താല്‍ പൂര്‍ണ്ണനാക്കപ്പെടുന്നതിലേക്കു നയിക്കുന്നുള്ളൂ. ദൈവത്തിന്‍റെ ക്രമീകരണങ്ങള്‍ക്ക് പൂര്‍ണ്ണമായും കീഴ്പ്പെടുന്നതിനും, പരിശുദ്ധാത്മാവിന്‍റെ പ്രവർത്തനത്തിന്‍റെ യഥാര്‍ത്ഥ അനുഭവത്തിലേക്കു കൂടുതല്‍ ആഴത്തില്‍ പ്രവേശിക്കുന്നതിനും ആ ആത്മാവിന്‍റെ പ്രവര്‍ത്തനം കൂടുതല്‍ ലഭിക്കുന്നതിനും ദൈവവുമായുള്ള നിങ്ങളുടെ ബന്ധം നിങ്ങള്‍ ശരിയാക്കുക. ദൈവവുമായി ഒരു സാധാരണ ബന്ധം നിങ്ങള്‍ ശീലിക്കുമ്പോള്‍, മിക്കപ്പോഴും, ജഡത്തെ ത്യജിക്കുന്നതിലൂടെയും ദൈവവുമായുള്ള യഥാര്‍ത്ഥ സഹകരണത്തിലൂടെയും വിജയം കൈവരുന്നതായിരിക്കും. "സഹകരിക്കുന്ന ഒരു ഹൃദയം കൂടാതെ, ദൈവത്തിന്‍റെ പ്രവര്‍ത്തനം സ്വീകരിക്കുവാന്‍ പ്രയാസമാണ്; ജഡം കഷ്ടം സഹിക്കുന്നില്ലെങ്കില്‍, ദൈവത്തില്‍ നിന്നും അനുഗ്രഹങ്ങള്‍ ലഭിക്കുകയില്ല; ആത്മാവ് ഞരങ്ങുന്നില്ലെങ്കിൽ, പിശാച് ലജ്ജിക്കുകയില്ല” എന്ന് നിങ്ങള്‍ മനസ്സിലാക്കണം. ഈ തത്ത്വങ്ങള്‍ നിങ്ങള്‍ ശീലിക്കുകയും അവ നന്നായി മനസ്സിലാക്കുകയും ചെയ്താല്‍, ദൈവത്തിലുള്ള നിങ്ങളുടെ വിശ്വാസത്തിന്‍റെ കാഴ്ചപ്പാടുകള്‍ ശരിയായിത്തീരും. നിങ്ങളുടെ നിലവിലുള്ള ശീലത്തില്‍, “വിശപ്പിനെ തൃപ്തിപ്പെടുത്തുന്നതിനായി അപ്പം അന്വേഷിക്കുന്ന" മാനസികാവസ്ഥ നിങ്ങള്‍ ഉപേക്ഷിക്കണം; “എല്ലാം ചെയ്യുന്നത് പരിശുദ്ധാത്മാവാണ്, മനുഷ്യര്‍ക്ക് അവയില്‍ ഇടപെടുവാന്‍ കഴിയില്ല" എന്ന മാനസികാവസ്ഥ നിങ്ങള്‍ ഉപേക്ഷിക്കണം. അങ്ങനെ പറയുന്ന എല്ലാവരും ഇങ്ങനെ ചിന്തിക്കുന്നു, "ആളുകള്‍ക്ക് എന്തു വേണമെങ്കിലും ചെയ്യാം, സമയം വരുമ്പോള്‍ പരിശുദ്ധാത്മാവ്, അവന്‍റെ വേല ചെയ്തുകൊള്ളും. ആളുകള്‍ക്ക് ജഡത്തെ നിയന്ത്രിക്കുകയോ സഹകരിക്കുകയോ ചെയ്യേണ്ട കാര്യമില്ല; അവര്‍ പരിശുദ്ധാത്മാവിനാല്‍ പ്രേരിപ്പിക്കപ്പെടുക എന്നതു മാത്രമാണ് പ്രധാനം." ഈ അഭിപ്രായങ്ങളെല്ലാം അസംബന്ധമാണ്. അത്തരം സാഹചര്യങ്ങളില്‍, പരിശുദ്ധാത്മാവിനു പ്രവര്‍ത്തിക്കുവാന്‍ കഴിയില്ല. ഇത്തരത്തിലുള്ള കാഴ്ചപ്പാടാണ് പരിശുദ്ധാത്മാവിന്‍റെ വേലയെ വലിയ തോതില്‍ തടസ്സപ്പെടുത്തുന്നത്. പലപ്പോഴും, പരിശുദ്ധാത്മാവിന്‍റെ പ്രവര്‍ത്തനം സാധ്യമാകുന്നത് മനുഷ്യ സഹകരണത്തിലൂടെയാണ്. സഹകരിക്കാത്തവരും ദൃഢചിത്തരും അല്ലാത്തവരുമെങ്കിലും, തങ്ങളുടെ പ്രകൃതത്തില്‍ ഒരു മാറ്റം വരുത്തണമെന്നും പരിശുദ്ധാത്മാവിന്‍റെ പ്രവര്‍ത്തനവും ദൈവത്തില്‍നിന്നുള്ള ബോധോദയവും പ്രകാശവും ലഭിക്കണമെന്നും ആഗ്രഹിക്കുന്നവര്‍ക്ക്, തീര്‍ച്ചയായും അതിരുകവിഞ്ഞ ചിന്തയാണുള്ളത്. ഇതിനെ “ആത്മപ്രീണനം നടത്തുകയും പിശാചിനോടു ക്ഷമിക്കുകയും" ആണെന്നു എന്ന് വിളിക്കുന്നു. അത്തരം ആളുകള്‍ക്ക് ദൈവവുമായി ഒരു സാധാരണ ബന്ധമില്ല. നിങ്ങളുടെ ഉള്ളില്‍ത്തന്നെയുള്ള പൈശാചിക പ്രകൃതത്തിന്‍റെ ധാരാളം വെളിപാടുകളും ആവിഷ്കാരങ്ങളും നിങ്ങള്‍ കണ്ടെത്തണം. അതുപോലെ ദൈവം ഇപ്പോള്‍ ആവശ്യപ്പെടുന്നതിന് തടസ്സമായി നില്‍ക്കുന്ന നിങ്ങളുടെ ശീലങ്ങളും കണ്ടെത്തണം. നിങ്ങള്‍ക്കിപ്പോള്‍ പിശാചിനെ ഉപേക്ഷിക്കുവാന്‍ സാധിക്കുമോ? ദൈവവുമായി സാധാരണമായ ഒരു ബന്ധത്തിലേക്കു വരണം, ദൈവത്തിന്‍റെ ഉദ്ദേശ്യങ്ങള്‍ക്കനുസൃതമായി പ്രവര്‍ത്തിക്കണം, പുതിയ ജീവിതമുള്ള ഒരു പുതിയ വ്യക്തിയായിത്തീരണം. മുന്‍പ് ചെയ്ത പാപങ്ങള്‍ തന്നെ ഓര്‍ത്തുകൊണ്ടിരിക്കരുത്; അനാവശ്യമായി ദുഃഖിക്കരുത്; നിവര്‍ന്നു നില്‍ക്കുവാനും ദൈവവുമായി സഹകരിക്കുവാനും സാധിക്കണം. എന്നിട്ട് നിങ്ങള്‍ പൂര്‍ത്തീകരിക്കേണ്ടതായ കര്‍ത്തവ്യങ്ങള്‍ നിറവേറ്റണം. ഇങ്ങനെ, ദൈവവുമായുള്ള നിങ്ങളുടെ ബന്ധം സാധാരണമായിത്തീരും. 

ഇതു വായിച്ചശേഷവും, നിങ്ങള്‍ ഈ വാക്കുകള്‍ അംഗീകരിക്കുന്നതായി വെറുതെ അവകാശപ്പെടുകയും എന്നാല്‍ നിങ്ങളുടെ ഹൃദയം അപ്പോഴും പ്രചോദിതമാകാതെ തുടരുകയും ദൈവവുമായുള്ള നിങ്ങളുടെ ബന്ധം സാധാരണമാക്കാന്‍ നിങ്ങള്‍ ശ്രമിക്കാതെയുമിരുന്നാല്‍, ദൈവവുമായുള്ള നിങ്ങളുടെ ബന്ധത്തിന് നിങ്ങള്‍ പ്രാധാന്യം നല്കുന്നില്ലെന്ന് അതു തെളിയിക്കുന്നു. നിങ്ങളുടെ കാഴ്ചപ്പാടുകള്‍ ഇനിയും ശരിയാക്കിയിട്ടില്ലെന്നും ദൈവത്താല്‍ സ്വാധീനിക്കപ്പെടുന്നതും അവന് മഹത്വം കൈവരുന്നതുമല്ല നിങ്ങളുടെ ഉദ്ദേശ്യങ്ങള്‍ എന്നും മറിച്ച് അവ പിശാചിന്‍റെ ഗൂഢാലോചനകള്‍ ജയിക്കുന്നതിലും നിങ്ങളുടെ സ്വന്തം ലക്ഷ്യങ്ങള്‍ നേടുന്നതിലും ഉറച്ചിരിക്കുന്നുവെന്ന് അത് തെളിയിക്കുന്നു. അത്തരം ആളുകള്‍ മനസ്സില്‍ തെറ്റായ ഉദ്ദേശ്യങ്ങളും കാഴ്ചപ്പാടുകളും കൊണ്ടുനടക്കുന്നു. ദൈവം എന്തു പറഞ്ഞാലും, എങ്ങനെ പറഞ്ഞാലും, അത്തരം ആളുകള്‍ പൂര്‍ണ്ണമായും നിസ്സംഗത കാട്ടുകയും ജീവിതത്തിൽ ഒരൽപ്പം പോലും മാറ്റം വരുത്താതിരിക്കുകയും ചെയ്യുന്നു. അവരുടെ ഹൃദയങ്ങള്‍ക്ക് ഭയം അനുഭവപ്പെടുന്നില്ല; അവര്‍ക്ക് ലജ്ജയില്ല. അത്തരമൊരു വ്യക്തി ആത്മാവില്ലാത്ത വിഡ്ഢിയാണ്. ദൈവത്തിന്‍റെ ഓരോ വചനവും വായിക്കുകയും നിങ്ങള്‍ക്കവ മനസ്സിലായാലുടന്‍ അവയ്ക്കു ചേർച്ചയിൽ പ്രവര്‍ത്തിക്കുകയും ചെയ്യുക. ഒരുപക്ഷേ, നിങ്ങളുടെ ജഡം ദുര്‍ബ്ബലമായിരുന്ന, അല്ലെങ്കില്‍ നിങ്ങള്‍ നിഷേധിയായിരുന്ന, അതുമല്ലെങ്കില്‍ നിങ്ങള്‍ എതിർപ്പു കാട്ടിയ അവസരങ്ങള്‍ ഉണ്ടായിരുന്നിരിക്കാം; കഴിഞ്ഞ കാലങ്ങളില്‍ നിങ്ങള്‍ എങ്ങനെ പെരുമാറിയെന്നതിന് പ്രാധാന്യമൊന്നുമില്ല; ഇന്ന് നിങ്ങളുടെ ജീവിതം പക്വമാകുന്നതിനെ തടസ്സപ്പെടുത്താന്‍ അതിനു സാധിക്കില്ല. ഇന്നു നിങ്ങള്‍ക്ക് ദൈവവുമായി ഒരു സാധാരണ ബന്ധം സാധിക്കുന്നിടത്തോളം പ്രത്യാശയുണ്ട്. ഓരോ തവണയും നിങ്ങള്‍ ദൈവവചനങ്ങള്‍ വായിക്കുമ്പോള്‍ നിങ്ങളില്‍ മാറ്റം ഉണ്ടെങ്കില്‍, നിങ്ങളുടെ ജീവിതം കൂടുതല്‍ നന്നായി എന്ന് മറ്റുള്ളവര്‍ക്ക് പറയുവാന്‍ സാധിക്കുന്നുവെങ്കില്‍, ദൈവവുമായി നിങ്ങള്‍ക്കുള്ള ബന്ധം ഇപ്പോള്‍ സാധാരണമാണെന്നും അതിന് ശരിയായ വിധത്തിൽ തിരുത്തൽ ഉണ്ടായെന്നും വ്യക്തമാകുന്നു. ദൈവം മനുഷ്യരോട് അവരുടെ ലംഘനങ്ങള്‍ക്കനുസരിച്ചല്ല പെരുമാറുന്നത്. നിങ്ങള്‍ മനസ്സിലാക്കുകയും അവബോധം ഉള്ളവനാകുകയും ചെയ്തുകഴിഞ്ഞാല്‍, നിഷേധിക്കുകയും ചെറുക്കുകയും ചെയ്യുന്നത് നിങ്ങള്‍ക്ക് അവസാനിപ്പിക്കാന്‍ സാധിക്കുമെങ്കില്‍, ദൈവത്തിന് അപ്പോഴും നിങ്ങളോട് കരുണയുണ്ടായിരിക്കും. നിങ്ങള്‍ക്ക് ദൈവത്താല്‍ പൂര്‍ണ്ണനാക്കപ്പെടാന്‍ ശ്രമിക്കുന്നതിനുള്ള ബോദ്ധ്യവും നിശ്ചയദാര്‍ഢ്യവും ഉള്ളപ്പോള്‍, ദൈവത്തിന്‍റെ സാന്നിദ്ധ്യത്തിലുള്ള നിങ്ങളുടെ അവസ്ഥ സാധാരണമായിത്തീരും. നിങ്ങള്‍ എന്തു ചെയ്യുമ്പോഴും ചുവടെ പറയുന്ന കാര്യങ്ങള്‍ പരിഗണിക്കുക: ഞാന്‍ ഇതു ചെയ്താല്‍ ദൈവം എന്തു വിചാരിക്കും? ഇത് എന്‍റെ സഹോദരീസഹോദരന്മാര്‍ക്ക് നേട്ടമുണ്ടാക്കുമോ? ദൈവത്തിന്‍റെ ഭവനത്തിലെ വേലയ്ക്ക് ഇത് ഗുണകരമാകുമോ? പ്രാര്‍ത്ഥനയിലായാലും കൂട്ടായ്മയിലായാലും സംസാരത്തിലോ പ്രവൃത്തിയിലോ ആയാലും മറ്റുള്ളവരുമായുള്ള ബന്ധത്തിലായാലും, നിങ്ങളുടെ ഉദ്ദേശ്യങ്ങള്‍ പരിശോധിക്കുകയും ദൈവവുമായുള്ള നിങ്ങളുടെ ബന്ധം സാധാരണമാണോയെന്ന് വിലയിരുത്തുകയും ചെയ്യുക. സ്വന്തം ഉദ്ദേശ്യങ്ങളെയും ചിന്തകളെയും നിങ്ങൾക്കു വിവേചിച്ചറിയുവാന്‍ സാധിക്കുന്നില്ലെങ്കില്‍, അതിനര്‍ത്ഥം നിങ്ങള്‍ക്ക് വകതിരിവില്ലെന്നാണ്; സത്യത്തെക്കുറിച്ച് വളരെക്കുറച്ചു മാത്രമേ നിങ്ങള്‍ മനസ്സിലാക്കുന്നുള്ളൂ എന്ന് അത് തെളിയിക്കുന്നു. ദൈവം ചെയ്യുന്ന സകലതും വ്യക്തമായി മനസ്സിലാക്കുവാനും അവന്‍റെ പക്ഷത്തു നിന്നുകൊണ്ട്, അവന്‍റെ വചനമാകുന്ന ലെന്‍സിലൂടെ കാര്യങ്ങളെ കാണുവാനും നിങ്ങള്‍ക്ക് കഴിയുന്നുവെങ്കില്‍, നിങ്ങളുടെ വീക്ഷണങ്ങള്‍ ശരിയായിട്ടുണ്ടാകും. അതുകൊണ്ട്, ദൈവവുമായി ഒരു നല്ല ബന്ധം സ്ഥാപിക്കുന്നത് ദൈവത്തില്‍ വിശ്വസിക്കുന്ന ആര്‍ക്കും പരമപ്രധാനമാണ്; ഇതിനെ എല്ലാവരും പരമപ്രധാനമായ ഒരു ദൗത്യമായും തങ്ങളുടെ ജീവിതത്തിലെ ഏറ്റവും വലിയ കാര്യമായും കണക്കാക്കണം. നിങ്ങള്‍ ചെയ്യുന്ന സകലതും അളക്കപ്പെടുന്നത്, നിങ്ങള്‍ക്ക് ദൈവവുമായി സാധാരണമായ ഒരു ബന്ധം ഉണ്ടോ എന്നതിനെ ആശ്രയിച്ചാണ്. ദൈവവുമായുള്ള നിങ്ങളുടെ ബന്ധം സാധാരണവും നിങ്ങളുടെ ഉദ്ദേശ്യങ്ങള്‍ ശരിയുമാണെങ്കില്‍, പ്രവര്‍ത്തിക്കുക. ദൈവവുമായി സാധാരണമായ ഒരു ബന്ധം നിലനിര്‍ത്തുന്നതിന്, നിങ്ങളുടെ വ്യക്തിപരമായ താല്പര്യങ്ങള്‍ക്ക് നഷ്ടം സംഭവിക്കുന്നതിനെക്കുറിച്ച് നിങ്ങള്‍ ഭയപ്പെടരുത്; സാത്താന്‍ പ്രബലപ്പെടുന്നത് അനുവദിച്ചുകൂടാ, നിങ്ങളുടെമേല്‍ സ്വാധീനം ചെലുത്താന്‍ അവനെ അനുവദിച്ചുകൂടാ, നിങ്ങളെ ഒരു പരിഹാസപാത്രമാക്കുവാന്‍ അവനെ അനുവദിച്ചുകൂടാ. അത്തരം ഉദ്ദേശ്യങ്ങള്‍ ഉള്ളത്, ദൈവവുമായുള്ള നിങ്ങളുടെ ബന്ധം സാധാരണമാണ് എന്നതിന്‍റെ സൂചനയാണ്. ജഡത്തിനു വേണ്ടിയല്ല, മറിച്ച് ആത്മാവിന്‍റെ സമാധാനത്തിനായി, പരിശുദ്ധാത്മാവിന്‍റെ വേല നേടുന്നതിനായി, ദൈവത്തിന്‍റെ ഹിതം നിറവേറ്റുന്നതിനായാണ് അവ. ശരിയായ അവസ്ഥയിലേക്കു പ്രവേശിക്കുന്നതിന്, നിങ്ങള്‍ ദൈവവുമായി ഒരു നല്ല ബന്ധം സ്ഥാപിക്കുകയും ദൈവത്തിലുള്ള നിങ്ങളുടെ വിശ്വാസത്തെപ്പറ്റിയുള്ള കാഴ്ചപ്പാടുകള്‍ നേരെയാക്കുകയും വേണം. ദൈവം നിങ്ങളെ നേടുന്നതിനും അവന്‍റെ വചനങ്ങളുടെ ഫലം നിങ്ങളില്‍ വെളിവാക്കി നിങ്ങളെ ഇനിയും കൂടുതലായി പ്രബുദ്ധമാക്കാനും പ്രകാശിതമാക്കാനും വേണ്ടിയാണിത്. ഈ വിധത്തില്‍ ആകുമ്പോൾ, നിങ്ങൾ ശരിയായ രീതിയിലേക്ക് പ്രവേശിച്ചിട്ടുണ്ടാകും. ദൈവത്തിന്‍റെ ഇന്നത്തെ വചനങ്ങള്‍ ഭക്ഷിക്കുന്നതും പാനം ചെയ്യുന്നതും തുടരുക, പരിശുദ്ധാത്മാവിന്‍റെ ഇന്നത്തെ രീതിയിലുള്ള പ്രവര്‍ത്തനത്തിലേക്കു പ്രവേശിക്കുക, ദൈവം ഇന്ന് ആവശ്യപ്പെടുന്നത് അനുസരിച്ച് പ്രവര്‍ത്തിക്കുക, പഴഞ്ചന്‍ പ്രവര്‍ത്തന മാര്‍ഗ്ഗങ്ങള്‍ ഉപേക്ഷിക്കുക, പഴഞ്ചന്‍ രീതിയില്‍ കാര്യങ്ങള്‍ ചെയ്യണമെന്ന് നിര്‍ബന്ധം പിടിക്കാതിരിക്കുക, കഴിവതും നേരത്തെതന്നെ ഇന്ന് ആവശ്യമായ പ്രവര്‍ത്തന രീതിയിലേക്കു കടക്കുക. അങ്ങനെ, ദൈവവുമായുള്ള നിങ്ങളുടെ ബന്ധം പൂര്‍ണ്ണമായും സാധാരണമാകും. അപ്പോൾ ദൈവവിശ്വാസത്തിന്‍റെ ശരിയായ പാതയില്‍ നിങ്ങള്‍ പ്രവേശിച്ചുകഴിഞ്ഞിട്ടുണ്ടാകും.


യാഥാര്‍ഥ്യത്തിന്മേൽ കൂടുതല്‍ ശ്രദ്ധ കേന്ദ്രീകരിക്കൂ

	ഓരോ വ്യക്തിക്കും ദൈവത്താല്‍ പൂര്‍ണ്ണനാക്കപ്പെടാനുള്ള സാധ്യതയുണ്ട്. അതുകൊണ്ട് ദൈവസേവനങ്ങളില്‍ ഏതുതരത്തിലുള്ളതാണ് ദൈവഹിതത്തോട് ഏറ്റവും ചേര്‍ന്നുനില്‍ക്കുന്നതെന്ന് ഓരോരുത്തരും മനസ്സിലാക്കേണ്ടതുണ്ട്. ദൈവത്തില്‍ വിശ്വസിക്കുക എന്നതിന്റെ അര്‍ത്ഥം എന്താണെന്ന് മിക്കവർക്കും അറിയില്ല.മാത്രവുമല്ല, എന്തിന് അവര്‍ ദൈവത്തില്‍ വിശ്വസിക്കണമെന്നും അവര്‍ക്ക് മനസ്സിലാകുന്നില്ല. എന്നുവെച്ചാല്‍, ദൈവവേലയെക്കുറിച്ചോ ദൈവത്തിന്റെ കാര്യനിര്‍വഹണ പദ്ധതിയെക്കുറിച്ചോ മിക്കവർക്കും ഗ്രാഹ്യമില്ല എന്നർഥം. ദൈവത്തില്‍ വിശ്വസിക്കുകയെന്നാല്‍ സ്വര്‍ഗത്തില്‍ പോകലും അവരുടെ ആത്മാവുകളെ രക്ഷിച്ചെടുക്കലുമാണ് എന്നാണ് ഭൂരിഭാഗം ആളുകളും ഇപ്പോഴും കരുതുന്നത്. ദൈവത്തില്‍ വിശ്വസിക്കുക എന്നതിന്റെ യഥാര്‍ഥ പൊരുള്‍ എന്താണെന്ന് അവര്‍ക്ക് ഒരു പിടിയുമില്ല. അതിലുപരി, ദൈവത്തിന്റെ കാര്യനിര്‍വഹണ പദ്ധതിയിലെ പരമപ്രധാന വേല എന്താണ് എന്നതിനെക്കുറിച്ച് അവര്‍ക്ക് യാതൊരു ഗ്രാഹ്യവുമില്ല. അവരവരുടേതായ വിവിധ കാരണങ്ങളാല്‍ മനുഷ്യര്‍ ദൈവവേലയില്‍ യാതൊരു താല്‍പര്യവും കാണിക്കുന്നില്ലെന്ന് മാത്രമല്ല, അവര്‍ ദൈവഹിതത്തെക്കുറിച്ചോ ദൈവത്തിന്റെ കാര്യനിര്‍വഹണ പദ്ധതിയെക്കുറിച്ചോ ചിന്തിക്കുന്നതേയില്ല. ഈ പ്രവാഹത്തിലുള്ള ഒരു വ്യക്തി എന്ന നിലയില്‍, ദൈവത്തിന്റെ മുഴു കാര്യനിര്‍വഹണ പദ്ധതിയുടെയും ഉദ്ദേശ്യമെന്താണെന്നും കാലങ്ങളായി ദൈവം സഫലമാക്കിയ വസ്തുതകള്‍ എന്താണെന്നും ദൈവം ഈ ജനതയെ എന്തുകൊണ്ടാണ് തിരഞ്ഞെടുത്തതെന്നും അവരെ തിരഞ്ഞെടുത്തതിലൂടെ ദൈവം ഉദ്ദേശിച്ചതും അര്‍ത്ഥമാക്കിയതും എന്താണെന്നും ഒരു കൂട്ടമെന്ന നിലയിൽ അവരിലൂടെ ദൈവം സഫലമാക്കാന്‍ ആഗ്രഹിക്കുന്നത് എന്താണെന്നും ഓരോരുത്തരും അറിഞ്ഞിരിക്കണം. സവിശേഷതകളൊന്നുമില്ലാത്ത ഇങ്ങനത്തെ ഒരു കൂട്ടം ജനങ്ങളെ തീനിറമുള്ള മഹാസര്‍പ്പത്തിന്റെ രാജ്യത്ത് ഉളവാക്കാൻ ദൈവത്തിന് സാധിച്ചതിലും ആ ജനതയെ എല്ലാത്തരത്തിലും പരീക്ഷിക്കുകയും പൂര്‍ണ്ണരാക്കുകയും ചെയ്തുകൊണ്ടും എണ്ണമറ്റ വാക്കുകള്‍ പറയുകയും ധാരാളം കാര്യങ്ങൾ പ്രവർത്തിക്കുകയും അതുപോലെ ഒരുപാട് സേവന വസ്തുക്കള്‍ അയച്ചുകൊടുക്കുകയും ചെയ്തുകൊണ്ടും ഇക്കാലംവരെ ആ വേല തുടരാൻ ദൈവത്തിനു കഴിഞ്ഞു. ദൈവത്തിന് ഒറ്റയ്ക്ക് ഇത്രയും മഹത്തായ വേല സഫലമാക്കാന്‍ കഴിഞ്ഞുവെന്നുള്ളത് കാണിക്കുന്നത് ദൈവവേല എത്ര പ്രാധാന്യമേറിയതാണ് എന്നാണ്. ഇത് പൂര്‍ണ്ണമായും വിലമതിക്കാനുള്ള പ്രാപ്തി നിങ്ങള്‍ക്ക് ഇപ്പോഴില്ല. അതിനാല്‍, ദൈവം നിങ്ങളില്‍ ചെയ്തുകഴിഞ്ഞിരിക്കുന്ന വേല നിസ്സാരമെന്ന് നിങ്ങള്‍ കരുതരുത്; നിശ്ചയമായും അതൊരു ചെറിയ കാര്യമല്ല. ദൈവം ഇന്ന് നിങ്ങളോട് വെളിപ്പെടുത്തിയിരിക്കുന്നതുതന്നെ കൂടുതല്‍ ആഴത്തിലേക്കിറങ്ങുന്നതിനും അറിയുന്നതിനും വേണ്ടി ശ്രമിക്കാന്‍ ധാരാളമാണ്. ഇത് ശരിക്കും പൂർണമായിത്തന്നെമനസ്സിലാക്കിയാല്‍ മാത്രമേ നിങ്ങളുടെ അനുഭവങ്ങള്‍ ആഴവമേറിയത് ആകത്തുള്ളൂ, ജീവിതം വളരുകയുള്ളൂ. ഇന്ന്, ജനങ്ങള്‍ ഗ്രഹിക്കുന്നതും പ്രവർത്തിക്കുന്നതും വളരെ കുറച്ചുമാത്രമാണ്. അവര്‍ ദൈവഹിതങ്ങള്‍ പൂര്‍ണമായും നിവർത്തിക്കാൻ പ്രാപ്തിയില്ലാത്തവരാണ്. ഇത് മനുഷ്യന്റെ ന്യൂനതയും കര്‍ത്തവ്യം നിറവേറ്റുന്നതിലുള്ള പരാജയവുമാണ്. അതുകൊണ്ട് അവര്‍ അഭികാമ്യമായ ഫലം നേടുന്നതിന് പ്രാപ്തരല്ല. പരിശുദ്ധാത്മാവിന് ഒരുപാട് ആളുകളില്‍ പ്രവര്‍ത്തിക്കുന്നതിനുള്ള ഉപാധികളില്ല, കാരണം അവര്‍ക്ക് ദൈവവേലയെക്കുറിച്ച് തുച്ഛമായ ഗ്രാഹ്യം മാത്രമേയുള്ളൂ. മാത്രമല്ല, ദൈവത്തിന്റെ ഭവനത്തില്‍ തങ്ങൾ ചെയ്യുന്ന വേലയെ മൂല്യവത്തായി കാണാൻ അവർ മനസ്സൊരുക്കം കാണിക്കുന്നില്ല. അവര്‍ നാമമാത്രമായി അതു ചെയ്യുന്നു, അല്ലെങ്കിൽ ഭൂരിപക്ഷം ആളുകളെ പിന്തുടരുന്നു, അതുമല്ലെങ്കില്‍ മറ്റുള്ളവരെ കാണിക്കാൻ മാത്രമായി അതു ചെയ്യുന്നു. ഇന്ന്,ഈ പ്രവാഹത്തിലുള്‍പ്പെട്ട ഓരോ വ്യക്തിയും തങ്ങളുടെ പ്രവൃത്തികളിലും ചെയ്തികളിലും ആവുന്നതെല്ലാം ചെയ്തിട്ടുണ്ടോ എന്നും അതിനായി സകല ശ്രമവും നടത്തിയിട്ടുണ്ടോ എന്നും ഓര്‍ത്തുനോക്കണം. ജനങ്ങള്‍ അവരുടെ കര്‍ത്തവ്യം നിറവേറ്റുന്നതില്‍ പൂര്‍ണ്ണമായും പരാജയപ്പെട്ടത് പരിശുദ്ധാത്മാവ് അവന്റെ വേല ചെയ്യാത്തതുകൊണ്ടല്ല, മറിച്ച് മനുഷ്യര്‍ തങ്ങളുടെ പ്രവൃത്തി ചെയ്യാത്തതിനാൽ പരിശുദ്ധാത്മാവിനു പ്രവർത്തിക്കുക അസാധ്യമായതു കൊണ്ടാണ്. ദൈവത്തിന് കൂടുതലായൊന്നും പറയാനില്ല. പക്ഷേ, മനുഷ്യര്‍ക്ക് കുഞ്ഞാടിന്റെ കാലടികള്‍ വിടാതെ പിന്തുടരാനായില്ല, ഓരോ ചുവടിനുമൊപ്പം അടിവെച്ചെത്താന്‍ കഴിഞ്ഞില്ല, അവര്‍ ഒരുപാട് പിന്നിലായിപ്പോയി. അവര്‍ എന്താണോ പാലിക്കേണ്ടത് അതവര്‍ പാലിച്ചിട്ടില്ല; അവര്‍ എന്താണോ പ്രവർത്തിക്കേണ്ടത്അതവര്‍ പ്രവർത്തിച്ചിട്ടില്ല; അവര്‍ എന്താണോ പ്രാര്‍ത്ഥിക്കേണ്ടത് അതവര്‍ പ്രാര്‍ത്ഥിച്ചിട്ടില്ല; അവര്‍ എന്താണോ ഒഴിവാക്കേണ്ടിയിരുന്നത് അതവര്‍ ഒഴിവാക്കിയിട്ടില്ല. അവര്‍ ഇതൊന്നും ചെയ്തില്ല. അതുകൊണ്ടുതന്നെ, വിരുന്നില്‍ പങ്കെടുക്കുന്നതിനെക്കുറിച്ചുള്ള ഈ വര്‍ത്തമാനം പൊള്ളയാണ്; അതിന് സത്യത്തില്‍ ഒരു അര്‍ത്ഥവുമില്ല, അതവരുടെ സങ്കല്പത്തില്‍ മാത്രമുള്ള ഒന്നാണ്. നിലവില്‍ ആളുകള്‍ തങ്ങളുടെ കര്‍ത്തവ്യം ഒട്ടുംതന്നെ നിറവേറ്റിയിട്ടില്ല എന്നു പറയാം. എല്ലാം ദൈവത്തിന്റെതന്നെപ്രവൃത്തികളെയും ഭാഷണത്തെയും ആശ്രയിച്ചിരിക്കുന്നു. മനുഷ്യന്റെ പങ്ക് തീരെ ചെറുതാണ്;ദൈവത്തോട് സഹകരിക്കാനുള്ള പ്രാപ്തിയില്ലാത്ത പാഴ്ചവറുകളാണ് മനുഷ്യര്‍. ദൈവം നൂറുകണക്കിന്, ആയിരക്കണക്കിന് വാക്കുകള്‍ അരുളിച്ചെയ്തിട്ടുണ്ട്,എന്നിട്ടും അതിലൊന്നുപോലും മനുഷ്യര്‍ പ്രാവര്‍ത്തികമാക്കിയിട്ടില്ല.ജഡചിന്ത ഉപേക്ഷിക്കുന്നതില്‍,സങ്കല്പങ്ങൾ ഒഴിവാക്കുന്നതില്‍, ഉള്‍ക്കാഴ്ചയും വിവേചനാബുദ്ധിയും വികസിപ്പിക്കവേ എല്ലാ കാര്യങ്ങളിലും ദൈവത്തോടുള്ള വിധേയത്വം പിന്തുടരുന്നതില്‍, വ്യക്തിക്കള്‍ക്ക് ഹൃദയത്തില്‍ സ്ഥാനം നല്‍കാതിരിക്കുന്നതില്‍, ഹൃദയങ്ങളിലെ വിഗ്രഹങ്ങളെ നീക്കം ചെയ്യുന്നതിൽ, സ്വന്തം തെറ്റായ ഉദ്ദേശ്യങ്ങളെ എതിര്‍ക്കുന്നതില്‍, വൈകാരികമായി പ്രവര്‍ത്തിക്കാതിരിക്കുന്നതില്‍, പക്ഷപാതമില്ലാതെയും ന്യായമായും കാര്യങ്ങള്‍ ചെയ്യുന്നതില്‍,ദൈവഹിതത്തെയും അവയ്ക്ക് മറ്റുള്ളവരിലുള്ള സ്വാധീനത്തെയും കുറിച്ച് കൂടുതലായ ചിന്ത പ്രകടമാക്കികൊണ്ട് സംസാരിക്കുന്നതില്‍, ദൈവവേലയ്ക്ക് ഗുണകരമായിട്ടുള്ള കൂടുതല്‍ കാര്യങ്ങള്‍ ചെയ്യുന്നതില്‍,ദൈവഭവനത്തിന് ഗുണകരമാകണമെന്നു വിചാരിച്ചുകൊണ്ട് സകലതും ചെയ്യുന്നതിൽ, വികാരങ്ങള്‍ പെരുമാറ്റത്തെ ഭരിക്കാന്‍ അനുവദിക്കാതിരിക്കുന്നതില്‍, സ്വന്തം ജഡത്തെ സന്തോഷിപ്പിക്കുന്നത് ഉപേക്ഷിക്കുന്നതില്‍, സ്വാര്‍ത്ഥമായ പഴയ സങ്കല്പങ്ങൾ ഒഴിവാക്കുന്നതില്‍,അങ്ങനെ ഒരു കാര്യം പോലും മനുഷ്യൻ പ്രാവർത്തികമാക്കിയിട്ടില്ല. ദൈവം മനുഷ്യര്‍ക്കായി ഉണ്ടാക്കിയിട്ടുള്ള ഈ ഉപാധികളില്‍ ചിലതൊക്കെ അവര്‍ക്ക് യഥാര്‍ഥത്തില്‍ മനസ്സിലാകുന്നുണ്ട്. എന്നാല്‍ അവ പ്രാവര്‍ത്തികമാക്കുന്നതിന് അവര്‍ തയ്യാറാവുന്നില്ല. ദൈവത്തിന് മറ്റെന്ത് ചെയ്യാന്‍ കഴിയും?മറ്റേത് വിധത്തിലാണ് ദൈവത്തിന് അവരെ പ്രചോദിപ്പിക്കാന്‍ കഴിയുക? ദൈവത്തിന്റെ കണ്ണുകളില്‍ ധിക്കാരത്തിന്റെ സന്തതികളായിരിക്കുന്നവര്‍ക്ക് എങ്ങനെയാണ് ദൈവവചനങ്ങള്‍ ഏറ്റെടുക്കാനും അവയെ പുകഴ്ത്താനുമുള്ള ധൈര്യം കിട്ടുക? എങ്ങനെയാണ് അവര്‍ക്ക് ദൈവത്തിന്റെ അന്നം ഭക്ഷിക്കാനുള്ള ധൈര്യം കിട്ടുക? എവിടെയാണ് ആളുകളുടെമനസ്സാക്ഷി? നിറവേറ്റേണ്ട കര്‍ത്തവ്യങ്ങളുടെ ഏറ്റവും കുറഞ്ഞ ഒരു ഭാഗം പോലും അവർ നിറവേറ്റിയിട്ടില്ല. അപ്പോൾ അവർ പരമാവധി ചെയ്യുന്നുണ്ടോ എന്ന ചോദ്യം അസ്ഥാനത്താണല്ലോ. അവര്‍ ഒരു ദിവാസ്വപ്‌നത്തിലാണ് ജീവിക്കുന്നത്, ശരിയല്ലേ? പ്രയോഗത്തില്‍ വരുത്താതെ യാഥാര്‍ഥ്യത്തെക്കുറിച്ച് സംസാരിക്കുന്നതില്‍ കാര്യമില്ല. ഇത് പകല്‍പോലെ സത്യമായ ഒരു വസ്തുതയാണ്.

നിങ്ങള്‍ കൂടുതല്‍ വാസ്തവികമായ പാഠങ്ങള്‍ വേണം പഠിക്കാന്‍. ആളുകള്‍ പുകഴ്ത്തുന്ന പൊള്ളയായ വാക്ധോരണിയുടെ ആവശ്യമേയില്ല. ജ്ഞാനത്തെക്കുറിച്ച് പറയുമ്പോള്‍, ഓരോ വ്യക്തിയുടെയും ജ്ഞാനം തൊട്ടുമുമ്പുള്ളവനെക്കാള്‍ ഉയരത്തിലാണ്, എന്നാല്‍ അവർക്ക് പ്രവർത്തനത്തിന്റേതായ ഒരു ഗതിയില്ല. അനുഷ്ഠാനത്തിന്റെ തത്ത്വങ്ങള്‍ എത്ര ആളുകള്‍ മനസ്സിലാക്കിയിട്ടുണ്ട്? എത്ര പേര്‍ യഥാര്‍ഥ പാഠങ്ങള്‍ പഠിച്ചിട്ടുണ്ട്? യാഥാര്‍ഥ്യത്തെക്കുറിച്ച് സംവദിക്കാന്‍ ആര്‍ക്കുകഴിയും?ദൈവവചനങ്ങളിലെ ജ്ഞാനത്തെക്കുറിച്ച് നിനക്ക് സംസാരിക്കാന്‍ കഴിയുന്നു എന്നതുകൊണ്ട് നിനക്ക് യഥാര്‍ഥമായ ഔന്നത്യമുണ്ടെന്ന് അര്‍ഥമില്ല; നീ ജന്മനാ സമര്‍ഥനാണ് എന്നുമാത്രമേ അതു വെളിവാക്കുന്നുള്ളു, അതായത്, നീ കഴിവുള്ളവനാണ് എന്നുമാത്രം. മാര്‍ഗം ചൂണ്ടിക്കാണിക്കാന്‍ നിനക്ക് കഴിയുന്നില്ലെങ്കില്‍ ഫലം വ്യർഥമായിരിക്കും;നീയോ, പാഴ്ചവറ് മാത്രവും! അനുഷ്ഠാനത്തിലേക്കുള്ള യഥാര്‍ഥ പാതയെക്കുറിച്ച് നിനക്ക് ഒന്നും പറയാനില്ലെങ്കില്‍ നീ നടിക്കുക മാത്രമല്ലേ ചെയ്യുന്നത്? യഥാര്‍ഥമായ സ്വാനുഭവങ്ങള്‍ പങ്കുവെക്കാനും അതില്‍നിന്ന് മറ്റുള്ളവര്‍ക്ക് പാഠങ്ങള്‍ പഠിക്കാനും പിന്തുടരാന്‍ ഒരു മാര്‍ഗം നല്‍കാനും കഴിയുന്നില്ലെങ്കില്‍ നീ അഭിനയിക്കുകയല്ലേ ചെയ്യുന്നത്?നീ വ്യാജനല്ലേ? നിനക്ക് എന്ത് മുല്യമാണ് ഉള്ളത്? ഇങ്ങനെയുള്ള ഒരാള്‍ക്ക് ‘സോഷ്യലിസ്റ്റ് സിദ്ധാന്തത്തിന്റെ ഉപജ്ഞാതാവ്’എന്ന ഭാഗം അഭിനയിക്കാനേ പറ്റൂ, ‘സോഷ്യലിസം യാഥാര്‍ഥ്യമാക്കുന്നതിന് സംഭാവന ചെയ്യുന്നയാള്‍’ ആകാനാവില്ല. യാഥാര്‍ഥ്യം ഇല്ലാതിരിക്കുക എന്നാൽ സത്യം ഇല്ലാതിരിക്കുക എന്നാണ്. യാഥാര്‍ഥ്യം ഇല്ലാതിരിക്കുക എന്നാൽഒന്നിനും കൊള്ളാതിരിക്കുക എന്നാണ്. യാഥാര്‍ഥ്യം ഇല്ലാതിരിക്കുക എന്നാൽഒരു ശവമായിരിക്കുക എന്നാണ്. യാഥാര്‍ഥ്യം ഇല്ലാതിരിക്കുക എന്നാൽ യാതൊരു പ്രമാണിക മൂല്യവുമില്ലാതെ “മാര്‍ക്‌സിസ്റ്റ്-ലെനിനിസ്റ്റ് ചിന്തകൻ” ആയിരിക്കുക എന്നാണ്. സിദ്ധാന്തത്തെക്കുറിച്ച് വായടയ്ക്കാനും യഥാര്‍ഥമായ എന്തിനെയെങ്കിലും കുറിച്ച്, നിര്‍വ്യാജവും പ്രസക്തവുമായ എന്തിനെയെങ്കിലും കുറിച്ച്,സംസാരിക്കാനും ഞാന്‍ നിങ്ങളോട് അഭ്യര്‍ഥിക്കുന്നു; “ആധുനിക കല”യെക്കുറിച്ച് എന്തെങ്കിലും പഠിക്കൂ, വാസ്തവികമായി എന്തെങ്കിലും പറയൂ, യഥാര്‍ഥമായ എന്തെങ്കിലും സംഭാവന ചെയ്യൂ, കുറച്ചെങ്കിലും അർപ്പണമനോഭാവം കാണിക്കൂ. നീ സംസാരിക്കുമ്പോള്‍ യാഥാർഥ്യം അഭിമുഖീകരിക്കൂ; ആളുകളെ സുഖിപ്പിക്കാനും അവര്‍ നിങ്ങളെ ശ്രദ്ധിക്കാനും വേണ്ടി അയഥാര്‍ഥവും അത്യുക്തി കലര്‍ന്നതുമായ സംഭാഷണത്തില്‍ മുഴുകാതിരിക്കൂ. അതിലെവിടെയാണ് മൂല്യമുള്ളത്? ആളുകൾ നിന്നോട് ഊഷ്മളമായി പെരുമാറാൻ ഇടയാക്കുന്നതിൽഎന്തുകാര്യമാണുള്ളത്? നിന്റെ സംഭാഷണത്തില്‍ നീ അല്പം കലാചാതുര്യമുള്ളവനായിരിക്കൂ, നിന്റെ പെരുമാറ്റത്തില്‍ കുറച്ചുകൂടി നീതിയുള്ളവനായിരിക്കൂ, കാര്യങ്ങള്‍ കൈകാര്യം ചെയ്യുന്നതില്‍ കുറച്ചുകൂടി വിവേകബുദ്ധിയുള്ളവനാകൂ, പറയുന്ന കാര്യങ്ങളിൽകുറച്ചുകൂടി പ്രായോഗികബുദ്ധി കാണിക്കൂ, നിന്റെ ഓരോ പ്രവൃത്തിയിലൂടെയും ദൈവഭവനത്തിന് നേട്ടമുണ്ടാക്കുന്നതിനെക്കുറിച്ച് ചിന്തിക്കൂ, നീ വികാരഭരിതനാകുമ്പോള്‍ നിന്റെ മനസ്സാക്ഷിയെ കേള്‍ക്കൂ.ദയാവായ്പിന് വെറുപ്പുകൊണ്ട് പകരം കൊടുക്കുകയോ നന്ദികേടു കാണിക്കുകയോചെയ്യരുത്.ഒരു കപടഭക്തിക്കാരൻ ആവരുത്, അല്ലാത്തപക്ഷം നീയൊരു മോശം സ്വാധീനമായിരിക്കും. ദൈവവചനം നീ ഭക്ഷിക്കുകയും പാനം ചെയ്യുകയും ചെയ്യുമ്പോള്‍ അവയെ യാഥാര്‍ഥ്യവുമായി കുറച്ചുകൂടി ബന്ധിപ്പിക്കുക, നീ സംവദിക്കുമ്പോള്‍ വാസ്തവിക കാര്യങ്ങളെക്കുറിച്ച് കൂടുതല്‍ സംസാരിക്കുക. ആരെയും കുറച്ചുകാണാതിരിക്കുക;ഇത് ദൈവത്തെ സംതൃപ്തനാക്കുകയില്ല. മറ്റുള്ളവരുമായുള്ള നിന്റെ വ്യവഹാരങ്ങളില്‍ കുറച്ചുകൂടി സഹിഷ്ണുത കാണിക്കുക, കുറച്ചുകൂടി വിട്ടുവീഴ്ച ചെയ്യുക,കുറച്ചുകൂടി ഉദാരത കാട്ടുക, ‘പ്രധാനമന്ത്രിയുടെ മനോഭാവത്തില്‍’[a] നിന്ന് പഠിക്കുക. മോശം ചിന്തകള്‍ ഉണരുമ്പോള്‍ ജഡത്തെ ഉപേക്ഷിക്കല്‍ കൂടുതലായി ശീലിക്കുക. നീ പ്രവര്‍ത്തിക്കുമ്പോള്‍ യഥാര്‍ഥമായ മാര്‍ഗങ്ങളെക്കുറിച്ച് കൂടുതലായി സംസാരിക്കൂ, എന്നാല്‍ ഒരുപാട് പ്രൗഢമാക്കാത്തിരിക്കൂ, അങ്ങനെയല്ലെങ്കില്‍ നീ പറയുന്നത് ജനങ്ങള്‍ക്ക് മനസ്സിലാകാതാകും. കുറഞ്ഞ സുഖാസ്വാദനവും കൂടുതല്‍ സംഭാവനയും നിന്റെ നിസ്വാര്‍ത്ഥമായ അർപ്പണമനോഭാവത്തെയാണ് കാണിക്കുക. ദൈവഹിതങ്ങളെക്കുറിച്ച് കൂടുതല്‍ വിചാരശീലമുള്ളവനായിരിക്കൂ, നിന്റെ മനസ്സാക്ഷിയെ കൂടുതലായി ശ്രദ്ധിക്കൂ, കൂടുതല്‍ ജാഗ്രതയുള്ളവനായിരിക്കൂ, ദൈവം എങ്ങനെയാണ് ക്ഷമയോടെയും ആത്മാര്‍ത്ഥതയോടെയും ഓരോ ദിവസവും നിങ്ങളോട് സംസാരിക്കുന്നതെന്ന് മറക്കാതിരിക്കൂ. “പഴയ രേഖ” കൂടെക്കൂടെ വായിക്കൂ. കൂടുതല്‍ പ്രാര്‍ത്ഥിക്കുകയും സംവദിക്കുകയും ചെയ്യൂ. ആശയക്കുഴപ്പത്തിൽ അകപ്പെടാതിരിക്കൂ; കുറച്ച് വിവേകം കാണിക്കൂ, കുറച്ച് ഉള്‍ക്കാഴ്ച നേടൂ. നിങ്ങളുടെ പാപപങ്കിലമായ കരം പുറത്തേക്ക് നീളുമ്പോള്‍ അതു പിന്നോട്ടുവലിക്കൂ; അത് അധികം നീളാന്‍ അനുവദിക്കരുത്. അതുകൊണ്ട് ഒരു പ്രയോജനവുമില്ല, ദൈവത്തില്‍നിന്ന് ശാപങ്ങളല്ലാതെ മറ്റൊന്നും ലഭിക്കുകയില്ല, അതുകൊണ്ട് ജാഗ്രത പുലർത്തുക.നിന്റെ ഹൃദയം മറ്റുള്ളവരില്‍ കരുണയുള്ളതായിരിക്കട്ടെ, എപ്പോഴും ആയുധങ്ങളേന്തി പടവെട്ടരുത്. പരോപകാരതല്പരത നിലനിര്‍ത്തിക്കൊണ്ട് സത്യസംബന്ധമായ ജ്ഞാനത്തെക്കുറിച്ച് കൂടുതല്‍ സംവദിക്കൂ, ജീവിതത്തെക്കുറിച്ച് കൂടുതലായി സംസാരിക്കൂ. കൂടുതല്‍ പ്രവര്‍ത്തിക്കൂ, കുറച്ചു സംസാരിക്കൂ. ഗവേഷണവും വിശകലനവും കുറച്ചിട്ട് പ്രവൃത്തിയില്‍ കൂടുതല്‍ ശ്രദ്ധിക്കൂ. പരിശുദ്ധാത്മാവിനാല്‍ കൂടുതല്‍ ഉത്തേജിതനാവാന്‍ നിന്നെ അനുവദിക്കൂ, നിന്നെ പൂര്‍ണ്ണനാക്കാന്‍ ദൈവത്തിന് കൂടുതല്‍ അവസരം നല്‍കൂ. നിന്നിലെ മാനുഷ്യന്റേതായ ഘടകങ്ങള്‍ കൂടുതലായി നിരാകരിക്കൂ; കാര്യങ്ങള്‍ നിറവേറ്റുന്നതിനായി നിന്നില്‍ ഇപ്പോഴും ഒരുപാട് മാനുഷിക വഴികളുണ്ട്. കാര്യങ്ങള്‍ നിര്‍വ്വഹിക്കുന്നതില്‍ നിനക്കുള്ള ഉപരിപ്ലവമായ രീതിയും സ്വഭാവവും ഇപ്പോഴും മറ്റുള്ളവരിൽ അവജ്ഞ ഉളവാക്കുന്നതാണ്: ഈ ഘടകങ്ങള്‍ കൂടുതലായി ഒഴിവാക്കൂ. നിന്റെ മാനസിക നില ഇപ്പോഴും വളരെ വെറുപ്പുളവാക്കുന്നതാണ്; അതിനെ മെച്ചപ്പെടുത്തുന്നതിനായി കൂടുതല്‍ സമയം ചെലവഴിക്കൂ. നീ ഇപ്പോഴും ആളുകള്‍ക്ക് വളരെയധികം സ്ഥാനവലിപ്പം നല്‍കുന്നുണ്ട്; കൂടുതല്‍ സ്ഥാനവലിപ്പം ദൈവത്തിന് നല്‍കൂ, ഇത്രന്യായബോധം ഇല്ലാത്തവൻ ആകാതിരിക്കുക. ‘ദേവാലയം’എല്ലായ്‌പ്പോഴും ദൈവത്തിന്റേതാണ്, അത് ആളുകള്‍ കൈയ്യടക്കാന്‍ പാടില്ല. ചുരുക്കത്തില്‍, നീതിയില്‍ കൂടുതലും വികാരങ്ങളില്‍ കുറച്ചും ശ്രദ്ധയൂന്നുക. ജഡചിന്തനിരാകരിക്കുന്നതാണ് നല്ലത്. യാഥാര്‍ഥ്യത്തെക്കുറിച്ച് കൂടുതലായി സംസാരിക്കൂ, അറിവിനെക്കുറിച്ച് കുറച്ചും; ഏറ്റവും നല്ലത് വായടച്ച് മിണ്ടാതിരിക്കുന്നതാണ്. അനുഷ്ഠാനമാര്‍ഗത്തെക്കുറിച്ച് കൂടുതല്‍ പറയൂ, തരംതാണപൊങ്ങച്ചങ്ങള്‍ കുറയ്ക്കൂ. ഇപ്പോള്‍തന്നെ പ്രവർത്തിച്ചു തുടങ്ങൂ.

ദൈവം ജനങ്ങളില്‍ നിന്നും ആവശ്യപ്പെടുന്നത് അത്ര ഉന്നതമായ കാര്യങ്ങളൊന്നുമല്ല. വളരെ ചെറിയ പരിശ്രമം ചെയ്താൽ പോലും അവര്‍ക്ക് 'പാസ് ഗ്രേഡ്' ലഭിച്ചേക്കാം. യഥാര്‍ഥത്തില്‍ സത്യത്തെ മനസ്സിലാക്കുകയും അറിയുകയും ഉള്‍ക്കൊള്ളുകയും ചെയ്യുന്നത് സത്യം അനുഷ്ഠിക്കുന്നതിനെക്കാള്‍ സങ്കീര്‍ണ്ണമാണ്. സത്യത്തെ അറിയലും ഉള്‍ക്കൊള്ളലും സത്യം അനുസരിച്ച് പ്രവർത്തിച്ചതിനുശേഷം വരുന്നതാണ്; ഇവയാണ് പരിശുദ്ധാത്മാവിന്റെ പ്രവര്‍ത്തികളുടെ ഘട്ടങ്ങളും രീതിയും. അനുസരിക്കാതിരിക്കാന്‍ നിനക്കെങ്ങനെ സാധിക്കും? നിന്റേതായ രീതിയില്‍ കാര്യങ്ങള്‍ ചെയ്തുകൊണ്ട് നിനക്ക് പരിശുദ്ധാത്മാവിന്റെ വേല നേടിയെടുക്കാന്‍ കഴിയുമോ? നിന്റെ ഇംഗിതം അനുസരിച്ചാണോ പരിശുദ്ധാത്മാവ് പ്രവര്‍ത്തിക്കുന്നത്, അതോ ദൈവവചന പ്രകാരമുള്ള നിന്റെ ന്യൂനതകളെ അടിസ്ഥാനമാക്കിയോ? നീ ഇത് വ്യക്തമായി കാണുന്നില്ലെങ്കില്‍, ഇത് അര്‍ഥശൂന്യമാണ്. ദൈവവചനം വായിക്കാനായി ഒരുപാട് പരിശ്രമം ചെയ്തിട്ടും എന്തുകൊണ്ടാണ് മിക്കവരും കേവലം അറിവ് മാത്രമുള്ളവരും അതിനുശേഷമുള്ള യഥാര്‍ഥ വഴിയെക്കുറിച്ച് ഒന്നും പറയാന്‍ സാധിക്കാത്തവരുമാകുന്നത്? അറിവ് നേടുന്നത് സത്യം നേടുന്നതിന് തുല്യമാണെന്ന് നീ വിചാരിക്കുന്നുണ്ടോ? അതൊരു ആശയക്കുഴപ്പം പിടിച്ച ചിന്താഗതിയല്ലേ? നിനക്ക് സമുദ്രതീരത്തെ മണലളവോളം ജ്ഞാനപ്രഭാഷണം നടത്താന്‍ കഴിയുമെങ്കിലും, അവയിലൊന്നിലും തന്നെ യഥാര്‍ഥ പാതയില്ല. ഇങ്ങനെ ചെയ്യുന്നതിലൂടെ നീ ആളുകളെ വിഡ്ഢികളാക്കാന്‍ ശ്രമിക്കുകയല്ലേ? ഒരു കഴമ്പുമില്ലാത്ത, പൊള്ളയായ ഒരു പ്രകടനമല്ലേ നീ നടത്തുന്നത്? അത്തരം പെരുമാറ്റങ്ങളെല്ലാം ആളുകൾക്ക് ഹാനികരമാണ്! സിദ്ധാന്തം എത്രത്തോളം ഉന്നതമാണോ അത്രത്തോളം അത് യാഥാര്‍ഥ്യമില്ലാത്തതാണ്, അത്രത്തോളം അത് ആളുകളെ യാഥാര്‍ഥ്യത്തിലേക്ക് എത്തിക്കുന്നതിന് അശക്തവുമാണ്; സിദ്ധാന്തം എത്രത്തോളം ഉന്നതമാണോ അത്രത്തോളം ദൈവത്തെ നിഷേധിക്കാനും എതിര്‍ക്കാനും അത് നിന്നെ പ്രേരിപ്പിക്കും. ഏറ്റവും ഉന്നതമായ സിദ്ധാന്തങ്ങളെ വിലയേറിയ നിധിയെപ്പോലെ കണക്കാക്കരുത്; അവ വിനാശകാരികളും ഒരു ലക്ഷ്യത്തിനും ഉപകരിക്കാത്തതും ആണ്! ഒരുപക്ഷേ, ചിലര്‍ ഉന്നതമായ സിദ്ധാന്തങ്ങളെക്കുറിച്ച് സംസാരിക്കാന്‍ കഴിവുള്ളവരായിരിക്കും. പക്ഷേ, ഇവയിലൊന്നും യാഥാര്‍ഥ്യം ഉള്‍ച്ചേരുന്നില്ല. എന്തെന്നാല്‍ ഈ ആളുകള്‍ വ്യക്തിപരമായി ഇവയൊന്നും അനുഭവിച്ചറിഞ്ഞിട്ടില്ല. അതുകൊണ്ട് പ്രവര്‍ത്തനത്തിന്റേതായ ഒരു ഗതിയും അവർക്കില്ല. മറ്റുള്ളവരെ യഥാര്‍ഥ മാര്‍ഗത്തിലേക്ക് എത്തിക്കാൻ ഇത്തരക്കാര്‍ അശക്തരാണ്. അവർ അവരെ വഴിതെറ്റിക്കുകയേയുള്ളൂ. ഇത് ആളുകൾക്ക് വിനാശകരമല്ലേ? ചുരുങ്ങിയപക്ഷം, നിനക്ക് ജനങ്ങളുടെ നിലവിലുള്ള പ്രശ്‌നങ്ങള്‍ പരിഹരിക്കാനും പ്രവേശനം നേടുന്നതിന് അവരെ അനുവദിക്കാനും കഴിയണം; ഇത് മാത്രമേ സമര്‍പ്പണമായി കണക്കാക്കപ്പെടൂ. എങ്കില്‍ മാത്രമേ നീ ദൈവത്തിനായി പ്രവര്‍ത്തിക്കാന്‍ യോഗ്യത നേടൂ. എപ്പോഴും ഗാംഭീര്യമുള്ളതും മനഃകല്പിതവുമായ വാക്കുകള്‍ പറയാതിരിക്കുക. മറ്റുള്ളവരെക്കൊണ്ട് നിന്നെ അനുസരിപ്പിക്കാനായി അനുയോജ്യമല്ലാത്ത ഒരുകൂട്ടം പ്രവൃത്തികള്‍ ഉപയോഗിക്കാതിരിക്കുക. അങ്ങനെ ചെയ്യുന്നതുകൊണ്ട് ഒരു ഫലവുമുണ്ടാവില്ലെന്ന് മാത്രമല്ല, അത് അവരുടെ ആശയക്കുഴപ്പം വര്‍ദ്ധിപ്പിക്കുകയും ചെയ്യും. ഇങ്ങനെ മുന്നോട്ടുപോകുന്നത് ധാരാളം സിദ്ധാന്തങ്ങൾ സൃഷ്ടിക്കും. അതു നിമിത്തം ജനങ്ങള്‍ നിങ്ങളെ വെറുക്കാനിടയാകും. ഇത്തരത്തിലാണ് മനുഷ്യന്റെ ന്യൂനത, അത് ശരിക്കും ക്ലേശിപ്പിക്കുന്നതാണ്. അതുകൊണ്ട്, യഥാര്‍ഥത്തിലുള്ള പ്രശ്‌നങ്ങളെക്കുറിച്ച് കൂടുതലായി സംസാരിക്കുക. മറ്റുള്ളവരുടെ അനുഭവങ്ങളെ നിങ്ങളുടെ സ്വകാര്യസ്വത്തായി കാണരുത്, മറ്റുള്ളവരുടെ പ്രശംസ കിട്ടാനായി അവ ഉയര്‍ത്തിക്കാട്ടുകയും അരുത്; നിന്റേതായ വഴി കണ്ടെത്താനായി നീ അന്വേഷിക്കണം. ഇങ്ങനെയാണ് ഓരോ വ്യക്തിയും പ്രവർത്തിക്കേണ്ടത്.

നീ സംവദിക്കുന്നത് ആളുകൾക്ക് പിൻപറ്റാൻ ഒരു വഴി നല്‍കാന്‍​​ ഉതകുമെങ്കില്‍, അത് നീ യാഥാര്‍ഥ്യം ഉള്‍ക്കൊള്ളുന്നുവെന്നതിന് തുല്യമാണ്. നീ എന്തുതന്നെ പറഞ്ഞാലും, നീ ജനങ്ങളെ പ്രവൃത്തിയിലേക്ക് കൊണ്ടുവരികയും അവര്‍ക്കെല്ലാം പിന്തുടരാന്‍ ഒരു മാര്‍ഗം നല്‍കുകയും വേണം. അറിവ് മാത്രം ഉള്ളവരായിരിക്കാന്‍ അവരെ അനുവദിക്കരുത്; പിന്തുടരാന്‍ ഒരു മാര്‍ഗം ഉണ്ടായിരിക്കുക എന്നതാണ് അതിലേറെ പ്രധാനം. ആളുകൾ ദൈവത്തില്‍ വിശ്വസിക്കണമെങ്കിൽ ദൈവവേലയില്‍ അവൻ തെളിക്കുന്ന പാതയിലൂടെ അവര്‍ നടക്കണം. അതായത്, ദൈവത്തില്‍ വിശ്വസിക്കുക എന്ന പ്രക്രിയ പരിശുദ്ധാത്മാവ് നയിക്കുന്ന പാതയിലൂടെ നടക്കുക എന്ന പ്രക്രിയയാണ്. എന്തുതന്നെ ആണെങ്കിലും അതനുസരിച്ച് നടക്കാന്‍ കഴിയുന്ന ഒരു പാത നിനക്കുണ്ടായിരിക്കണം. മാത്രമല്ല, ദൈവം നിന്നെ പൂര്‍ണ്ണനാക്കുന്ന പാതയിലേക്കു നീ കാലെടുത്തുവെക്കുകയും വേണം. ഒരുപാട് പുറകിലായിപ്പോകരുത്, ഒരുപാട് കാര്യങ്ങളാൽ നീ ആശങ്കപ്പെടരുത്. ദൈവം നയിക്കുന്ന പാതയിലൂടെ നിർവിഘ്നം നടന്നാലേ നിനക്ക് പരിശുദ്ധാത്മാവിന്റെ വേല സ്വീകരിക്കാനും പ്രവേശനമാര്‍ഗം നേടാനും കഴിയൂ. ഇതു മാത്രമേ ദൈവോദ്ദേശ്യങ്ങൾക്ക് അനുസൃതമായതായും മനുഷ്യരുടെ കടമ നിറവേറ്റലായും കണക്കാക്കപ്പെടുകയുള്ളൂ. ഈ പ്രവാഹത്തില്‍ ഉള്‍പ്പെട്ട ഒരു വ്യക്തി എന്നുള്ള നിലയ്ക്ക്, ഓരോരുത്തരും അവരവരുടെ കടമ ഉചിതമായ വിധത്തില്‍ നിറവേറ്റണം. ആളുകള്‍ എന്താണോ ചെയ്തുകൊണ്ടിരിക്കേണ്ടത് അതു കൂടുതലായി ചെയ്യുക, തന്നിഷ്ടത്തോടെ പ്രവര്‍ത്തിക്കരുത്. പ്രവൃത്തി ചെയ്യുന്ന മനുഷ്യര്‍ തങ്ങളുടെ വാക്കുകള്‍ വ്യക്തമാക്കണം, പിന്തുടരുന്നവര്‍ ക്ലേശങ്ങൾ സഹിക്കുന്നതിലും അനുസരണം കാണിക്കുന്നതിലും കൂടുതലായി ശ്രദ്ധ കേന്ദ്രീകരിക്കണം. എല്ലാവരും അവരവരുടെ സ്ഥാനങ്ങളില്‍ തുടരുകയും പരിധി വിടാതിരിക്കുകയും വേണം. എങ്ങനെ പ്രവൃത്തിയിൽ കൊണ്ടുവരണമെന്നും എന്ത് ധര്‍മ്മമാണ് നിറവേറ്റേണ്ടതെന്നും ഓരോ വ്യക്തിയ്ക്കും തന്റെ ഹൃദയത്തില്‍ വ്യക്തത ഉണ്ടായിരിക്കണം. പരിശുദ്ധാത്മാവ് നയിക്കുന്ന പാത പിന്തുടരുക; വഴിമാറിപ്പോകുകയോ വഴിതെറ്റിപ്പോകുകയോ ചെയ്യരുത്. ഇന്നത്തേക്കുള്ള വേല നീ കൃത്യമായി മനസ്സിലാക്കണം. ഇന്നത്തേക്കുള്ള വേലയുടെ മാര്‍ഗത്തില്‍ പ്രവേശിക്കുക എന്നതാണ് നിങ്ങള്‍ അനുഷ്ഠിക്കേണ്ടത്. ഇതാണ് നിങ്ങള്‍ പ്രവേശിക്കേണ്ട ആദ്യത്തെ കാര്യം. മറ്റു കാര്യങ്ങളിന്മേൽ കൂടുതല്‍ വാക്കുകളൊന്നും പാഴാക്കരുത്. ഇന്ന് ദൈവഭവനത്തിലെ വേലയെടുക്കുക എന്നതാണ് നിങ്ങളുടെ ഉത്തരവാദിത്വം. ഇന്നത്തേക്കുള്ള വേലയുടെ രീതിയിലേക്കു പ്രവേശിക്കുക എന്നതാണ് നിങ്ങളുടെ കടമ. ഇന്നിന്റെ സത്യം അനുഷ്ഠിക്കുക എന്നതാണ് നിങ്ങള്‍ ചുമക്കേണ്ട ഭാരം.

അടിക്കുറിപ്പുകൾ:

a. പ്രധാനമന്ത്രിയുടെ മനോഭാവം: ഉദാരനും വിശാലഹൃദയനുമായ ഒരാളെക്കുറിച്ചു പറയുവാന്‍ ഉപയോഗിക്കുന്ന ഒരു ഉത്കൃഷ്ട ചൈനീസ് പഴമൊഴി.


പ്രായോഗികദൈവം ദൈവം തന്നെ എന്നു നീ അറിയണം

പ്രായോഗികദൈവത്തെക്കുറിച്ച് എന്താണ് നീ അറിഞ്ഞിരിക്കേണ്ടത്? ആത്മാവ്, വ്യക്തി, വചനം എന്നിവയാണ് പ്രായോഗികദൈവം തന്നെയായവനില്‍ ഉള്‍ച്ചേര്‍ന്നിരിക്കുന്നത്. ഇതാണ് പ്രായോഗികദൈവം തന്നെയായവന്‍ എന്നതിന്‍റെ യഥാര്‍ത്ഥ അര്‍ത്ഥം. നീ മനുഷ്യനായ ദൈവത്തെ—അവന്‍റെ സ്വഭാവങ്ങളും വ്യക്തിത്വവും—മാത്രമേ അറിയുകയുള്ളൂ, എന്നാല്‍ ആത്മാവിന്‍റെ പ്രവര്‍ത്തനങ്ങളോ ആത്മാവ് ശരീരത്തില്‍ എന്താണ് പ്രവര്‍ത്തിക്കുന്നതെന്നോ അറിയില്ല എങ്കില്‍, അഥവാ നിങ്ങള്‍ ആത്മാവിനു മാത്രമേ പ്രാധാന്യം കൊടുക്കുന്നുള്ളൂ എങ്കില്‍, അല്ലെങ്കില്‍ വചനത്തിനു മാത്രമേ പ്രാധാന്യം കൊടുക്കുന്നുള്ളൂ എങ്കില്‍, ആത്മാവിനോട് മാത്രം പ്രാര്‍ത്ഥിക്കുകയും എന്നാല്‍ പ്രായോഗികദൈവത്തില്‍ ഉള്ള ദൈവാത്മാവിന്‍റെ പ്രവര്‍ത്തനങ്ങള്‍ അറിയില്ല എങ്കില്‍, ഇത് തെളിയിക്കുന്നത് പ്രായോഗികദൈവത്തെ നീ അറിയില്ല എന്നാണ്. പ്രായോഗികദൈവത്തെക്കുറിച്ചുള്ള അറിവ് എന്നതില്‍ അവിടുത്തെ വചനങ്ങള്‍ അറിയുകയും അനുഭവിക്കുകയും ചെയ്യുക, പരിശുദ്ധാത്മാവിന്‍റെ പ്രവൃത്തിയുടെ ചട്ടങ്ങളും തത്വങ്ങളും അറിയുക, അതുപോലെ ദൈവത്തിന്‍റെ ആത്മാവ് ശരീരത്തില്‍ എങ്ങനെ പ്രവര്‍ത്തിക്കുന്നു എന്നത് മനസ്സിലാക്കുക എന്നിവ ഉള്‍പ്പെട്ടിരിക്കുന്നു. കൂടാതെ, ശരീരത്തിലുള്ള ദൈവത്തിന്‍റെ ഓരോ പ്രവൃത്തിയും ആത്മാവിനാല്‍ നിയന്ത്രിക്കപ്പെടുന്നു എന്നും, അവിടുന്ന് അരുളിച്ചെയ്യുന്ന വചനങ്ങള്‍ ആത്മാവിന്‍റെ നേര്‍പ്രകാശനമാണ് എന്നും അറിയുന്നതും ഈ അറിവിന്‍റെ ഭാഗമാണ്. അങ്ങനെ, പ്രായോഗികദൈവത്തെ അറിയുവാന്‍ ദൈവം എങ്ങനെയാണ് മനുഷ്യത്വത്തിലും ദൈവത്വത്തിലും പ്രവര്‍ത്തിക്കുന്നത് എന്നറിയുന്നത് പരമപ്രധാനമാണ്. ഇതാകട്ടെ, എല്ലാ ജനങ്ങളും ഇടപെടുന്ന ആത്മാവിന്‍റെ പ്രകാശനങ്ങളുമായി ബന്ധപ്പെട്ടിരിക്കുന്നു.

ആത്മാവിന്‍റെ പ്രകാശനത്തിന്‍റെ വിവിധ വശങ്ങള്‍ എന്തെല്ലാമാണ്? ചിലപ്പോള്‍ ദൈവം മനുഷ്യത്വത്തില്‍ പ്രവര്‍ത്തിക്കുന്നു, ചിലപ്പോഴാകട്ടെ ദൈവത്വത്തിലും—എന്നാല്‍ രണ്ടായാലും ആത്മാവാണ് നിയന്ത്രിക്കുന്നത്. ആളുകള്‍ക്കുള്ളില്‍ ഏതാത്മാവാണോ ഉള്ളത് അതിനനുസരിച്ചായിരിക്കും അവരുടെ ബാഹ്യപ്രകടനവും. ആത്മാവ് സാധാരണ രീതിയിലാണ് പ്രവര്‍ത്തിക്കുന്നത്. എന്നാല്‍ ദൈവം ആത്മാവിനാല്‍ നയിക്കപ്പെടുന്നതിന് രണ്ടുവശങ്ങള്‍ ഉണ്ട്: ഒരു വശം മനുഷ്യത്വത്തിലുള്ള അവിടുത്തെ പ്രവൃത്തിയാണ്. മറുവശമാകട്ടെ, ദൈവത്വത്തിലുള്ള അവിടുത്തെ പ്രവൃത്തിയും. ഇതു നീ വ്യക്തമായി അറിയണം. ആത്മാവിന്‍റെ പ്രവര്‍ത്തനം സാഹചര്യങ്ങള്‍ക്കനുസരിച്ച് വ്യത്യാസപ്പെടുന്നു: ദൈവത്തിന്‍റെ മാനുഷികപ്രവൃത്തി ആവശ്യമാകുമ്പോള്‍ ആത്മാവ് ഈ മാനുഷികപ്രവൃത്തി നിയന്ത്രിക്കുന്നു. അവിടുത്തെ ദൈവീകപ്രവര്‍ത്തനം ആവശ്യമായി വരുമ്പോഴാകട്ടെ അതുനിര്‍വഹിക്കുവാനായി ദൈവത്വം നേരിട്ടു പ്രത്യക്ഷമാകുന്നു. ദൈവം ശരീരത്തില്‍ പ്രവര്‍ത്തിക്കുകയും ശരീരത്തില്‍ പ്രത്യക്ഷമാകുകയും ചെയ്യുന്നതുകൊണ്ട് അവിടുന്ന് മനുഷ്യത്വത്തിലും ദൈവത്വത്തിലും പ്രവര്‍ത്തിക്കുന്നു. മനുഷ്യത്വത്തിലുള്ള അവിടുത്തെ പ്രവൃത്തി ആത്മാവിനാല്‍ നിയന്ത്രിക്കപ്പെടുന്നതും ആളുകളുടെ ശാരീരികമായ ആവശ്യങ്ങളെ നിവര്‍ത്തിക്കാനായി നിര്‍വഹിക്കപ്പെടുന്നതുമാണ്. അത് അവര്‍ക്കു ദൈവവുമായുള്ള ഇടപെടല്‍ സാധ്യമാക്കുന്നതും, അവര്‍ ദൈവത്തിന്‍റെ യാഥാര്‍ത്ഥ്യവും സാധാരണത്വവും കണ്ടുമനസ്സിലാക്കുന്നതും ലക്ഷ്യം വച്ചുള്ളതാണ്. ദൈവത്തിന്‍റെ ആത്മാവ് ശരീരത്തില്‍ വന്നുവെന്നും, മനുഷ്യര്‍ക്കിടയിലുണ്ടെന്നും, മനുഷ്യരൊത്തു വസിക്കുന്നുവെന്നും, മനുഷ്യരുമായി ഇടപെടുന്നുവെന്നും അറിയുവാന്‍ മനുഷ്യനെ അനുവദിക്കുന്നതിനും വേണ്ടി കൂടിയാണ് അത്. ദൈവത്വത്തിലുള്ള അവിടുത്തെ പ്രവൃത്തി ആളുകള്‍ക്ക് ജീവിതം സാധ്യമാക്കുന്നതിനും, ഒരു പ്രസാദാത്മകകോണില്‍ നിന്നും എല്ലാ കാര്യങ്ങളിലും അവരെ നയിക്കുന്നതിനും, ആളുകളുടെ പ്രകൃതത്തില്‍ മാറ്റം വരുത്തുന്നതിനും, ശരീരത്തിലുള്ള ആത്മാവിന്‍റെ പ്രത്യക്ഷം അവര്‍ യഥാര്‍ത്ഥത്തില്‍ ദര്‍ശിക്കുന്നതിനും വേണ്ടിയുള്ളതാണ്. പ്രധാനമായും മനുഷ്യന്‍ നേരിട്ട് ജീവിതപുരോഗതി നേടുന്നത് ദൈവത്തിന്‍റെ പ്രവൃത്തിയിലൂടെയും ദൈവത്വത്തിന്‍റെ വചനങ്ങളിലൂടെയും വചനങ്ങളിലൂടെയും ആണ്. ദൈവത്വത്തിലുള്ള ദൈവത്തിന്‍റെ പ്രവൃത്തികളെ മനുഷ്യര്‍ സ്വീകരിച്ചാല്‍ മാത്രമേ തങ്ങളുടെ പ്രകൃതത്തില്‍ മാറ്റങ്ങള്‍ വരുത്താന്‍ അവര്‍ക്ക് സാധിക്കുകയുള്ളൂ. അപ്പോള്‍ മാത്രമേ അവര്‍ക്ക് ആത്മാവില്‍ സംതൃപ്തരാകാന്‍ സാധിക്കുകയുള്ളൂ. ഇതിനോടുകൂടെ മനുഷ്യത്വത്തിലുള്ള പ്രവൃത്തി—ദൈവത്തിന്‍റെ നയിക്കല്‍, സഹായം, മനുഷ്യത്വത്തില്‍ ഉള്ള ദാനം—എന്നിവ ഉണ്ടെങ്കില്‍ മാത്രമേ ദൈവത്തിന്‍റെ പ്രവൃത്തിയുടെ ഫലങ്ങള്‍ പൂര്‍ണമായി നേടുവാന്‍ സാധിക്കുകയുള്ളൂ. ഇന്ന് നാം ആരെപ്പറ്റി സംസാരിക്കുന്നുവോ, ആ പ്രായോഗികദൈവം തന്നെയായവന്‍, മനുഷ്യത്വത്തിലും ദൈവത്വത്തിലും പ്രവര്‍ത്തിക്കുന്നു. പ്രായോഗികദൈവമായി പ്രത്യക്ഷപ്പെടുന്നതിലൂടെ തന്‍റെ സാധാരണ മാനുഷികപ്രവൃത്തിയും ജീവിതവും, ഒപ്പം തന്‍റെ പൂര്‍ണമായ ദൈവീകപ്രവൃത്തിയും നടപ്പിലാക്കുവാന്‍ അവിടുത്തേക്ക് സാധിക്കുന്നു. അവിടുത്തെ ദൈവത്വവും മനുഷ്യത്വവും ഒന്നായി ചേര്‍ന്നിരിക്കുന്നു. എന്നാല്‍ രണ്ടിലുമുള്ള അവിടുത്തെ പ്രവൃത്തി പൂര്‍ത്തിയാക്കുന്നത് വചനങ്ങളിലൂടെയാണ്; മനുഷ്യത്വത്തിലായാലും ദൈവത്വത്തിലായാലും അവിടുന്ന് വചനങ്ങള്‍ അരുളിച്ചെയ്യുന്നു. മനുഷ്യത്വത്തിന്‍റെ പ്രവൃത്തി ചെയ്യുമ്പോള്‍ മനുഷ്യര്‍ ശ്രദ്ധിക്കുകയും മനസ്സിലാക്കുകയും ചെയ്യേണ്ടതിന് അവിടുന്ന് മനുഷ്യത്വത്തിന്‍റെ ഭാഷ സംസാരിക്കുന്നു. അവിടുത്തെ വചനങ്ങള്‍ വ്യക്തവും മനസ്സിലാക്കാന്‍ എളുപ്പമുള്ളവയുമാണ്. അതിനാല്‍ അവ എല്ലാ ജനങ്ങള്‍ക്കും ഗ്രഹിക്കുവാനാകും. അവര്‍ അറിവുള്ളവരായാലും വിദ്യാഭ്യാസം കുറവുള്ളവരായാലും അവര്‍ക്കെല്ലാവര്‍ക്കും ദൈവത്തിന്‍റെ വചനങ്ങള്‍ സ്വീകരിക്കാന്‍ സാധിക്കും. ദൈവത്വത്തിലുള്ള ദൈവത്തിന്‍റെ പ്രവൃത്തിയും വചനങ്ങളിലൂടെയാണ് നിര്‍വഹിക്കപ്പെടുന്നത്. അതേസമയം അവ കരുതല്‍ നിറഞ്ഞതും, ജീവന്‍ നിറഞ്ഞതും, മനുഷ്യന്‍റെ ആശയങ്ങളാല്‍ കളങ്കപ്പെടാത്തതും, മനുഷ്യന്‍റെ താല്‍പര്യങ്ങള്‍ ഉള്‍ക്കൊള്ളിക്കാത്തതും മാനുഷികപരിമിതികളില്ലാത്തതും, ഏതു സാധാരണ മനുഷ്യത്വത്തിന്‍റെയും പരിധികള്‍ക്ക് അപ്പുറമായതുമാണ്; ശരീരത്താലാണ് നിര്‍വഹിക്കപ്പെടുന്നതെങ്കിലും ആത്മാവിന്‍റെ നേരിട്ടുള്ള പ്രകാശനമാണവ. ദൈവത്തിന്‍റെ മനുഷ്യത്വത്തിലുള്ള പ്രവൃത്തി മാത്രമേ മനുഷ്യര്‍ സ്വീകരിക്കുന്നുള്ളൂ എങ്കില്‍ ഒരു പ്രത്യേക പരിധിക്കുള്ളില്‍ അവര്‍ ഒതുങ്ങുകയും അങ്ങനെ വരുമ്പോള്‍ അവരില്‍ ഒരു ചെറിയ മാറ്റം വരുത്തുവാന്‍ പോലും നിരന്തരമായ ഇടപെടലും വെട്ടിയൊതുക്കലും അച്ചടക്കവും ആവശ്യമായി വരികയും ചെയ്യും. പരിശുദ്ധാത്മാവിന്‍റെ പ്രവര്‍ത്തനമോ സാന്നിധ്യമോ ഇല്ലാതെ അവര്‍ എപ്പോഴും അവരുടെ പഴയ വഴികളെ ആശ്രയിച്ചുകൊണ്ടിരിക്കും. ദൈവത്വത്തിന്‍റെ പ്രവൃത്തിയിലൂടെ മാത്രമേ ഈ പ്രശ്നങ്ങളും പോരായ്മകളും പരിഹരിക്കുവാന്‍ സാധിക്കുകയുള്ളൂ. അപ്പോള്‍ മാത്രമേ മനുഷ്യര്‍ പൂര്‍ണരാക്കപ്പെടുകയുള്ളൂ. നിരന്തരമായ ഇടപെടലുകള്‍ക്കും വെട്ടിയൊതുക്കലുകള്‍ക്കും പകരം ആവശ്യമായിട്ടുള്ളത് ശുഭകരമായ ദാനം, എല്ലാ പോരായ്മകളെയും പരിഹരിക്കുന്നതിന് വചനങ്ങള്‍ ഉപയോഗിക്കുക, ആളുകളുടെ എല്ലാ അവസ്ഥയും വെളിവാക്കുന്നതിന് വചനങ്ങള്‍ ഉപയോഗിക്കുക, അവരുടെ ജീവിതങ്ങളും അവരുടെ ഓരോ വാക്കുകളും അവരുടെ ഓരോ പ്രവൃത്തികളും നയിക്കുന്നതിനും അവരുടെ ഉദ്ദേശ്യങ്ങളും പ്രചോദനങ്ങളും വെളിവാക്കുന്നതിനും വേണ്ടി വചനങ്ങള്‍ ഉപയോഗിക്കുക എന്നതെല്ലാമാണ്. ഇതാണ് പ്രായോഗികദൈവത്തിന്‍റെ യഥാര്‍ത്ഥപ്രവൃത്തി. അങ്ങനെ പ്രായോഗികദൈവത്തോടുള്ള നിന്‍റെ മനോഭാവത്തില്‍, അവിടുത്തെ തിരിച്ചറിയുകയും അംഗീകരിക്കുകയും ചെയ്തുകൊണ്ട് അവിടുത്തെ മനുഷ്യത്വത്തിന് മുന്‍പില്‍ നീ പൂര്‍ണമായി സമര്‍പ്പിക്കണം. അതിലുപരി അവിടുത്തെ ദൈവീകപ്രവൃത്തിയേയും വചനങ്ങളേയും സ്വീകരിക്കുകയും അനുസരിക്കുകയും വേണം. ദൈവത്തിന്‍റെ ശരീരത്തിലുള്ള പ്രത്യക്ഷമാകല്‍ അര്‍ത്ഥമാക്കുന്നത് ദൈവാത്മാവിന്‍റെ എല്ലാ പ്രവൃത്തിയും വചനങ്ങളും അവിടുത്തെ സാധാരണ മനുഷ്യത്വത്തിലൂടെയും അവിടുത്തെ അവതാരം ചെയ്ത ശരീരത്തിലൂടെയുമാണ് നടപ്പിലാക്കപ്പെടുന്നത് എന്നാണ്. മറ്റുവാക്കുകളില്‍ പറഞ്ഞാല്‍, ദൈവത്തിന്‍റെ ആത്മാവ് അവിടുത്തെ മാനുഷികപ്രവൃത്തിയെ നിയന്ത്രിക്കുകയും ശരീരത്തിലുള്ള ദൈവത്തിന്‍റെ പ്രവൃത്തി നടപ്പിലാക്കുകയും ചെയ്യുന്നു. കൂടാതെ, ദൈവാവതാരത്തില്‍ നിനക്കു ദൈവത്തിന്‍റെ മനുഷ്യത്വത്തിലുള്ള പ്രവൃത്തിയും അവിടുത്തെ മുഴുവന്‍ ദൈവികപ്രവൃത്തിയും കാണുവാന്‍ സാധിക്കും. ഇതാണ് പ്രായോഗികദൈവത്തിന്‍റെ ശരീരത്തിലുള്ള പ്രത്യക്ഷത്തിന്‍റെ യഥാര്‍ത്ഥ പ്രാധാന്യം. ഇതു നിനക്ക് വ്യക്തമായി കാണുവാന്‍ സാധിക്കുമെങ്കില്‍ ദൈവത്തിന്‍റെ എല്ലാ വശങ്ങളേയും പരസ്പരം ബന്ധിപ്പിക്കാന്‍ നിനക്കു സാധിക്കും. നീ ദൈവത്വത്തിലുള്ള അവിടുത്തെ പ്രവൃത്തിക്ക് അമിതപ്രാധാന്യം നല്‍കുന്നത് ഒഴിവാക്കുകയും മനുഷ്യത്വത്തിലുള്ള അവിടുത്തെ പ്രവൃത്തിയെ അമിതമായ നിഷേധാത്മകതയോടെ നോക്കിക്കാണുന്നത് അവസാനിപ്പിക്കുകയും ചെയ്യും. നീ തീവ്രമായ അഭിപ്രായങ്ങളിലേക്ക് പോകുകയോ വഴിതെറ്റി പോകുകയോ ഇല്ല. മൊത്തമായി പറഞ്ഞാല്‍, പ്രായോഗികദൈവം എന്നതിന്‍റെ അര്‍ത്ഥം എന്തെന്നാല്‍ ആത്മാവിനാല്‍ നയിക്കപ്പെടുന്ന ദൈവത്തിന്‍റെ മനുഷ്യത്വത്തിന്‍റേയും അവിടുത്തെ ദൈവത്വത്തിന്‍റേയും പ്രവൃത്തി, അവിടുത്തെ ശരീരത്തിലൂടെ പ്രകാശിപ്പിക്കപ്പെടുന്നു എന്നതാണ്. അവിടുന്നു സജീവനും ജീവനുള്ളവനും യഥാര്‍ത്ഥമായവനും സത്യമായവനുമാണെന്ന് മനുഷ്യര്‍ കാണുവാന്‍ വേണ്ടിയാണ് ഇത്.

മനുഷ്യത്വത്തിലുള്ള ദൈവാത്മാവിന്‍റെ പ്രവൃത്തിക്ക് പരിവര്‍ത്തനഘട്ടങ്ങളുണ്ട്. മനുഷ്യത്വത്തെ പൂര്‍ണതയില്‍ എത്തിക്കുന്നതിലൂടെ അവിടുന്ന് തന്‍റെ മനുഷ്യത്വത്തെ ആത്മാവിന്‍റെ മാര്‍ഗദര്‍ശനം സ്വീകരിക്കാന്‍ പ്രാപ്തമാക്കുന്നു. അതിനു ശേഷം അവിടുത്തെ മനുഷ്യത്വത്തിന് സഭകളെ പോഷിപ്പിക്കുവാനും നയിക്കുവാനും സാധിക്കുന്നു. ഇത് ദൈവത്തിന്‍റെ സാധാരണ പ്രവൃത്തിയുടെ ഒരു പ്രകാശനമാണ്. അങ്ങനെ ദൈവത്തിന്‍റെ മനുഷ്യത്വത്തിലുള്ള പ്രവൃത്തിയുടെ പ്രമാണങ്ങള്‍ വ്യക്തമായി കാണുവാന്‍ നിനക്കു കഴിയുന്നുണ്ടെങ്കില്‍, അവിടുത്തെ മനുഷ്യത്വത്തിലുള്ള പ്രവൃത്തിയെപ്പറ്റി നീ തെറ്റായ ധാരണകള്‍ വച്ചുപുലര്‍ത്താന്‍ സാധ്യത വളരെ കുറവായിരിക്കും. മറ്റെന്തെല്ലാമായാലും, ദൈവത്തിന്‍റെ ആത്മാവിന് തെറ്റുപറ്റുക സാധ്യമല്ല. അവിടുന്ന് ശരിയായവനും പിഴകളില്ലാത്തവനുമാണ്; അവിടുന്ന് ഒന്നും തെറ്റായി ചെയ്യുന്നില്ല. ദൈവത്തിന്‍റെ പ്രവൃത്തി മനുഷ്യത്വത്തിന്‍റെ ഇടപെടല്‍ ഇല്ലാതെയുള്ള ദൈവഹിതത്തിന്‍റെ നേരിട്ടുള്ള പ്രകാശനമാണ്. അത് പരിപൂര്‍ണതക്കു വിധേയമാകുന്നില്ലെങ്കിലും ആത്മാവില്‍ നിന്ന് നേരിട്ടു വരുന്നതാണ്. എന്നിരുന്നാലും, അവിടുത്തെ സാധാരണ മനുഷ്യത്വമാണ് അവിടുത്തേക്ക് ദൈവത്വത്തില്‍ പ്രവര്‍ത്തിക്കാന്‍ കഴിയുന്നു എന്ന വസ്തുതയുടെ കാരണം. ആ മനുഷ്യത്വം അമാനുഷമല്ല. ഒരു സാധാരണ വ്യക്തിയാല്‍ നിര്‍വഹിക്കപ്പെടുന്നത് പോലെയാണ് അത് ദൃശ്യമാകുന്നത്. ശരീരത്തിലൂടെ ദൈവത്തിന്‍റെ വചനം പ്രകാശിപ്പിക്കുന്നതിനും ശരീരം വഴി ദൈവാത്മാവിന്‍റെ പ്രവൃത്തി പൂര്‍ത്തീകരിക്കുന്നതിനും വേണ്ടിയാണ് പ്രധാനമായും ദൈവം സ്വര്‍ഗത്തില്‍ നിന്നും ഭൂമിയിലേക്ക് വന്നത്.

 ഇന്ന്, പ്രായോഗികദൈവത്തെക്കുറിച്ചുള്ള ആളുകളുടെ അറിവ് വളരെ ഏകപക്ഷീയമായി അവശേഷിക്കുന്നു. കൂടാതെ, അവതാരത്തിന്‍റെ പ്രാധാന്യത്തെക്കുറിച്ചുള്ള അവരുടെ ബോധ്യവും ഇപ്പോഴും വളരെ പരിമിതമാണ്. ദൈവത്തിന്‍റെ ശരീരത്തിലൂടെ ആളുകള്‍ക്ക് അവിടുത്തെ പ്രവൃത്തികളും വചനങ്ങളും മനസിലാക്കുവാനും, ദൈവാത്മാവില്‍ ഇത്രയധികം കാര്യങ്ങള്‍ ഉള്‍ച്ചേര്‍ന്നിരിക്കുന്നു എന്നും അവിടുന്ന് വളരെ സമ്പന്നനാണ് എന്നും മനസ്സിലാക്കുവാനും സാധിക്കുന്നു. എന്തുതന്നെയായാലും, ദൈവം ശരീരത്തില്‍ എന്താണ് ചെയ്യുന്നത്, എന്തെല്ലാം തത്വങ്ങള്‍ അനുസരിച്ചാണ് അവിടുന്ന് പ്രവര്‍ത്തിക്കുന്നത്, എന്താണ് അവിടുന്ന് മനുഷ്യത്വത്തില്‍ ചെയ്യുന്നത്, എന്താണ് അവിടുന്ന് ദൈവത്വത്തില്‍ ചെയ്യുന്നത് എന്നതിനെയെല്ലാം പറ്റിയുള്ള ദൈവത്തിന്‍റെ സാക്ഷ്യം ആത്യന്തികമായി വരുന്നത് ദൈവാത്മാവില്‍ നിന്നാണ്. ഇതിനെക്കുറിച്ച് ആളുകള്‍ക്ക് അറിവുണ്ടായിരിക്കണം. ഇന്ന് നിനക്ക് ഈ വ്യക്തിയെ ആരാധിക്കുവാന്‍ സാധിക്കുന്നു. അതേസമയം സത്തയില്‍ നീ ആരാധിക്കുന്നത് ആത്മാവിനെയാണ്; ആളുകള്‍ ദൈവാവതാരത്തെക്കുറിച്ച് നേടിയിരിക്കേണ്ട ഏറ്റവും കുറഞ്ഞ അറിവാണിത്: ശരീരത്തിലൂടെ ആത്മാവിന്‍റെ സത്തയെ അറിയുക, ശരീരത്തിലുള്ള ആത്മാവിന്‍റെ ദൈവീകപ്രവര്‍ത്തനവും മാനുഷികപ്രവര്‍ത്തനവും അറിയുക, ശരീരത്തിലുള്ള ആത്മാവിന്‍റെ എല്ലാ അരുളപ്പാടുകളും വചനങ്ങളും സ്വീകരിക്കുക, ദൈവാത്മാവ് ശരീരത്തെ നയിക്കുന്നതും ശരീരത്തില്‍ അവിടുത്തെ അധികാരം പ്രകടമാക്കുന്നതും എങ്ങനെയെന്നു കാണുക ഇതെല്ലാം ഈ അറിവില്‍ ഉള്‍പ്പെട്ടിരിക്കുന്നു. എന്നുപറഞ്ഞാല്‍ മനുഷ്യന്‍ സ്വര്‍ഗത്തിലെ ആത്മാവിനെക്കുറിച്ചറിയുന്നത് ശരീരം വഴിയാണ്. മനുഷ്യര്‍ക്കിടയില്‍ പ്രായോഗികദൈവം തന്നെയായവന്‍റെ പ്രത്യക്ഷപ്പെടല്‍ ആളുകളുടെ ധാരണകളില്‍ ഉണ്ടായിരുന്ന അവ്യക്തനായ ദൈവത്തെ ഇല്ലാതാക്കിയിട്ടുണ്ട്. പ്രായോഗികദൈവം തന്നെയായവനെ ആരാധിക്കുക വഴി ആളുകള്‍ക്ക് ദൈവത്തോടുള്ള അനുസരണം കൂടിയിട്ടുണ്ട്. കൂടാതെ ദൈവാത്മാവിന്‍റെ ശരീരത്തിലുള്ള ദൈവീകപ്രവൃത്തി വഴിയും ശരീരത്തിലുള്ള മാനുഷികപ്രവൃത്തി വഴിയും മനുഷ്യന്‍ വെളിപാടുകള്‍ സ്വീകരിക്കുകയും നയിക്കപ്പെടുകയും ചെയ്യുന്നു. മനുഷ്യന്‍റെ ജീവിതപ്രകൃതത്തിന് മാറ്റങ്ങള്‍ ഉണ്ടാകുന്നു. ഇതാണ് ആത്മാവിന്‍റെ ശരീരത്തിലുള്ള എഴുന്നള്ളിവരവിൻറെ ശരിയായ അര്‍ത്ഥം. മനുഷ്യരെ ദൈവവുമായി ഇടപെടുത്തുകയും, അവര്‍ ദൈവത്തില്‍ ആശ്രയിക്കാനും ദൈവത്തെക്കുറിച്ചുള്ള അറിവില്‍ എത്തിച്ചേരുവാനും ഇടയാക്കുകയും ചെയ്യുക എന്നതാണ് അതിന്‍റെ പ്രാഥമികലക്ഷ്യം.

പ്രധാനമായും പ്രായോഗികദൈവത്തോട് ആളുകള്‍ക്കുണ്ടായിരിക്കേണ്ട മനോഭാവം എന്താണ്? അവതാരത്തെക്കുറിച്ച്, ശരീരത്തിലുള്ള വചനത്തിന്‍റെ പ്രത്യക്ഷമാകലിനെക്കുറിച്ച്, ദൈവത്തിന്‍റെ ശരീരത്തിലുള്ള പ്രത്യക്ഷമാകലിനെക്കുറിച്ച്, പ്രായോഗികദൈവത്തിന്‍റെ പ്രവര്‍ത്തനങ്ങളെക്കുറിച്ച് നിനക്ക് എന്താണ് അറിയുന്നത്? ഇന്നത്തെ ചര്‍ച്ചയുടെ പ്രധാനവിഷയങ്ങള്‍ ഏതെല്ലാമാണ്? അവതാരം, ശരീരത്തിലുള്ള വചനത്തിന്‍റെ എഴുന്നള്ളിവരല്‍, ശരീരത്തിലുള്ള ദൈവത്തിന്‍റെ പ്രത്യക്ഷമാകല്‍, എന്നിവയെല്ലാം മനസ്സിലാക്കപ്പെടേണ്ട സംഗതികളാണ്. നിങ്ങള്‍ പതുക്കെപ്പതുക്കെ ഈ വിഷയങ്ങള്‍ മനസ്സിലാക്കുകയും, നിങ്ങള്‍ ആയിരിക്കുന്ന യുഗത്തിന്‍റേയും നിങ്ങളുടെ അവസ്ഥയുടെയും അടിസ്ഥാനത്തില്‍ ഇവയെപ്പറ്റി വ്യക്തമായ അറിവ് ഉണ്ടാക്കിയെടുക്കുകയും വേണം. ആളുകള്‍ ദൈവത്തിന്‍റെ വചനങ്ങള്‍ അനുഭവിച്ചറിയുന്ന പ്രക്രിയ, ദൈവത്തിന്‍റെ വചനം ശരീരത്തില്‍ പ്രത്യക്ഷമാകുന്നത് അറിയുന്ന പ്രക്രിയ തന്നെയാണ്. മനുഷ്യര്‍ എത്രമാത്രം ദൈവത്തിന്‍റെ വചനങ്ങള്‍ അനുഭവിച്ചറിയുന്നുവോ, അത്രമാത്രം ദൈവത്തിന്‍റെ ആത്മാവിനെ അവര്‍ അറിയുന്നു. ദൈവത്തിന്‍റെ വചനങ്ങള്‍ അനുഭവിച്ചറിയുന്നതിലൂടെ മനുഷ്യര്‍ ആത്മാവിന്‍റെ പ്രവൃത്തിയുടെ തത്വങ്ങള്‍ ഗ്രഹിക്കുകയും അങ്ങനെ പ്രായോഗികദൈവം തന്നെയായവനെ അറിയുകയും ചെയ്യുന്നു. യഥാര്‍ത്ഥത്തില്‍ ദൈവം മനുഷ്യരെ പൂര്‍ണരാക്കുകയും അവരെ നേടുകയും ചെയ്യുമ്പോള്‍ പ്രായോഗികദൈവത്തിന്‍റെ പ്രവൃത്തികളെക്കുറിച്ചറിയാന്‍ അവിടുന്ന് അവരെ അനുവദിക്കുകയാണ് ചെയ്യുന്നത്. അവതാരത്തിന്‍റെ യഥാര്‍ത്ഥപ്രാധാന്യവും, ദൈവത്തിന്‍റെ ആത്മാവ് യഥാര്‍ത്ഥത്തില്‍ മനുഷ്യര്‍ക്കുമുന്‍പില്‍ പ്രത്യക്ഷപ്പെട്ടു എന്നും ആളുകള്‍ക്ക് വ്യക്തമാക്കികൊടുക്കാന്‍ പ്രായോഗികദൈവത്തിന്‍റെ പ്രവര്‍ത്തനം അവിടുന്ന് ഉപയോഗിക്കുകയാണ്. ആളുകള്‍ ദൈവത്താല്‍ നേടപ്പെടുകയും പരിപൂര്‍ണരാക്കപ്പെടുകയും ചെയ്യുമ്പോള്‍ പ്രായോഗികദൈവത്തിന്‍റെ പ്രകാശനങ്ങള്‍ അവരെ കീഴ്പ്പെടുത്തുന്നു; പ്രായോഗികദൈവത്തിന്‍റെ വചനങ്ങള്‍ അവരെ മാറ്റുകയും അവിടുന്ന് എന്താണോ അത് അവരില്‍ നിറച്ചുകൊണ്ട് (അവിടുന്ന് തന്‍റെ മനുഷ്യത്വത്തില്‍ എന്താണോ അത്, അല്ലെങ്കില്‍ ദൈവത്വത്തില്‍ എന്താണോ അത്), അവിടുത്തെ വചനങ്ങളുടെ സത്ത അവരില്‍ നിറച്ചുകൊണ്ട്, തന്‍റെ വചനങ്ങള്‍ അവരുടെ ജീവിതത്തില്‍ പ്രാവര്‍ത്തികമാക്കിക്കൊണ്ട് അവിടുത്തെ ജീവന്‍ അവരില്‍ സന്നിവേശിപ്പിക്കുകയും ചെയ്തിരിക്കുന്നു. ദൈവം ആളുകളെ നേടുമ്പോള്‍ അവിടുന്ന് അത് പ്രധാനമായും പ്രാവര്‍ത്തികമാക്കുന്നത് പ്രായോഗികദൈവത്തിന്‍റെ വചനങ്ങളും അരുളപ്പാടുകളും ഉപയോഗിച്ചാണ്. ഇത് ആളുകളുടെ പോരായ്മകള്‍ പരിഹരിക്കുവാനും, അവരുടെ അനുസരണയില്ലാത്ത പ്രകൃതത്തെ വിധിക്കുവാനും വെളിവാക്കുവാനും, അവര്‍ക്കവശ്യമുള്ളത് നേടുന്നതിന് കാരണമാകുവാനും, ദൈവം മനുഷ്യര്‍ക്കിടയില്‍ എഴുന്നള്ളിവന്നിരിക്കുന്നു എന്നവര്‍ക്ക് കാണിച്ചുകൊടുക്കുവാനും വേണ്ടിയാണ്. എല്ലാറ്റിലും പ്രധാനമായി, പ്രായോഗികദൈവം ചെയ്യുന്ന പ്രവൃത്തി എല്ലാ മനുഷ്യരേയും സാത്താന്‍റെ സ്വാധീനത്തില്‍ നിന്നും മോചിപ്പിക്കുക, അവരെ അശുദ്ധിയുടെ നാട്ടില്‍ നിന്നും കൊണ്ടുപോകുക, അവരുടെ ദുഷിച്ച പ്രകൃതത്തെ ഇല്ലായ്മ ചെയ്യുക എന്നിവയാണ്. പ്രായോഗികദൈവത്താല്‍ നേടപ്പെടുന്നതിന്‍റെ ഏറ്റവും പരമമായ പ്രാധ്യാന്യം പ്രായോഗിക ദൈവത്തോടൊപ്പം സാധാരണ മനുഷ്യത്വത്തില്‍ ഒരു അനുകരണീയമായ മാതൃകയായി ജീവിക്കാന്‍ സാധിക്കുന്നതും, ചെറിയ വഴിതെറ്റലോ അകന്നുപോകലോ പോലും ഇല്ലാതെ പ്രായോഗികദൈവത്തിന്‍റെ വചനങ്ങള്‍ക്കും ആവശ്യങ്ങള്‍ക്കും അനുസരിച്ചു പ്രവര്‍ത്തിക്കാന്‍ സാധിക്കുന്നതും, അവിടുന്ന് പറയുന്ന എല്ലാം പ്രവൃത്തിയില്‍ വരുത്താന്‍ സാധിക്കുന്നതും, അവിടുന്ന് ആവശ്യപ്പെടുന്നതെല്ലാം നേടുവാന്‍ സാധിക്കുന്നതുമാണ്. ഈ രീതിയില്‍ നീ ദൈവത്താല്‍ നേടപ്പെടും. നീ ദൈവത്താല്‍ നേടപ്പെടുമ്പോള്‍ പരിശുദ്ധാത്മാവിന്‍റെ പ്രവര്‍ത്തനം സ്വന്തമാക്കുക മാത്രമല്ല ചെയ്യുന്നത്. പ്രധാനമായും, പ്രായോഗികദൈവത്തിന്‍റെ ആവശ്യങ്ങള്‍ക്ക് അനുസരിച്ചു ജീവിക്കുവാന്‍ നിനക്കു സാധിക്കുന്നു. പരിശുദ്ധാത്മാവിന്‍റെ പ്രവര്‍ത്തനം ഉള്ളതുകൊണ്ടു മാത്രം നിനക്കു ജീവനുണ്ട് എന്ന് അതിനര്‍ത്ഥമില്ല. ചുരുക്കത്തില്‍, പ്രായോഗികദൈവം നിന്നോടാവശ്യപ്പെടുന്ന തരത്തില്‍ നിനക്കു പ്രവര്‍ത്തിക്കാന്‍ സാധിക്കുന്നുണ്ടോ എന്നതാണ് നിങ്ങള്‍ ദൈവത്താല്‍ നേടപ്പെട്ടുവോ എന്നതിനെ സംബന്ധിച്ചു പ്രധാനം. ഇതാണ് പ്രായോഗികദൈവത്തിന്‍റെ ശരീരത്തിലുള്ള പ്രവൃത്തിയുടെ ഏറ്റവും മഹത്തായ അര്‍ത്ഥം. എന്ന് പറഞ്ഞാല്‍, സത്യമായും യഥാര്‍ത്ഥമായും ശരീരത്തില്‍ പ്രത്യക്ഷപ്പെട്ട്, സജീവവും ജീവസമാനവും ആയിരുന്ന്, ആളുകളാല്‍ ദര്‍ശിക്കപ്പെട്ട്, യഥാര്‍ത്ഥത്തില്‍ ശരീരത്തില്‍ ആത്മാവിന്‍റെ പ്രവര്‍ത്തനം ചെയ്ത്, ശരീരത്തില്‍ ആളുകള്‍ക്ക് ഒരു മാതൃകയായി പ്രവര്‍ത്തിച്ചുകൊണ്ട്, ദൈവം ഒരുകൂട്ടം ആളുകളെ നേടുന്നു. ശരീരത്തിലുള്ള ദൈവത്തിന്‍റെ എഴുന്നള്ളിവരവ് പ്രധാനമായും ആളുകളെ ദൈവത്തിന്‍റെ യഥാര്‍ത്ഥ പ്രവൃത്തികളെ കാണുന്നതിനായി അനുവദിക്കുന്നതിന് ഉദ്ദേശിച്ചുള്ളതാണ്, രൂപമില്ലാത്ത ആത്മാവിന് ശരീരത്തിന്‍റെ രൂപം നല്‍കുന്നത് ഉദ്ദേശിച്ചുള്ളതാണ്, ആളുകളെ അവിടുത്തെ കാണുവാനും സ്പര്‍ശിക്കുവാനും അനുവദിക്കുന്നതിന് ഉദ്ദേശിച്ചുള്ളതാണ്. ഈ തരത്തില്‍ ദൈവത്താല്‍ പൂര്‍ണരാക്കപ്പെടുന്നവര്‍ അവിടുത്തേക്ക് വേണ്ടി ജീവിക്കുകയും ദൈവത്താല്‍ നേടപ്പെടുകയും ദൈവത്തിന്‍റെ ഇംഗിതമറിയുകയും ചെയ്യും. ദൈവം സ്വര്‍ഗ്ഗത്തിലിരുന്ന് സംസാരിക്കുകയും ശരിക്കും ഭൂമിയില്‍ വരാതിരിക്കുകയും ചെയ്തിരുന്നു എങ്കില്‍ ആളുകള്‍ക്ക് ഇപ്പോഴും ദൈവത്തെ അറിയാന്‍ സാധിക്കില്ലായിരുന്നു. ശൂന്യമായ സിദ്ധാന്തങ്ങള്‍ ഉപയോഗിച്ച് ദൈവത്തിന്റെ പ്രവൃത്തികളെക്കുറിച്ച് പ്രഘോഷിക്കാന്‍ മാത്രമേ അവര്‍ക്കകുമായിരുന്നുള്ളൂ. യഥാര്‍ത്ഥമായി ദൈവത്തിന്‍റെ വചനം അവര്‍ക്ക് ലഭിക്കുമായിരുന്നില്ല. താന്‍ നേടുവാന്‍ ഉദ്ദേശിച്ചിട്ടുള്ളവര്‍ക്ക് അനുകരണീയമായ ഒരു മാതൃകയാകാന്‍ വേണ്ടിയാണ് പ്രധാനമായും അവിടുന്ന് ഭൂമിയിലേക്ക് വന്നിരിക്കുന്നത്. അങ്ങനെ മാത്രമേ ആളുകള്‍ക്ക് യഥാര്‍ത്ഥത്തില്‍ ദൈവത്തെ അറിയുവാനും അവിടുത്തെ സ്പര്‍ശിക്കുവാനും അവിടുത്തെ കാണുവാനും സാധിക്കുകയുള്ളൂ. അപ്പോള്‍ മാത്രമേ യഥാര്‍ത്ഥത്തില്‍ ദൈവത്താല്‍ നേടപ്പെടുവാനും അവര്‍ക്ക് സാധിക്കുകയുള്ളൂ.


സത്യം പ്രാവർത്തിമാക്കുന്നതിലൂടെ മാത്രമാണ് യാഥാർത്ഥ്യം സ്വന്തമാക്കുന്നത്

ദൈവവചനം ഉയർത്തിപ്പിടിച്ചുകൊണ്ട് നിർലജ്ജം അവ വിശദീകരിക്കുന്നതിന്റെ അർത്ഥം നീ യാഥാർത്ഥ്യം സ്വന്തമാക്കുന്നു എന്നല്ല; നീ സങ്കൽപ്പിക്കുന്നത്ര ലളിതമല്ല കാര്യങ്ങൾ. നിനക്കു യാഥാർത്ഥ്യം ഉണ്ടോ എന്ന കാര്യം ആശ്രയിച്ചിരിക്കുന്നത് നീ എന്തു പറയുന്നു എന്നതിനെയല്ല, പിന്നെയോ നീ എന്തിനെ അടിസ്ഥാനമാക്കി ജീവിക്കുന്നു എന്നതിനെയാണ്. ദൈവവചനം നിന്റെ ജീവിതവും സ്വാഭാവിക പ്രകടനവും ആകുമ്പോള്‍ മാത്രമാണ് നിനക്ക് യാഥാർത്ഥ്യം സ്വന്തമാണെന്നു പറയുവാൻ കഴിയുക. അപ്പോൾ മാത്രമേ നീ യഥാർത്ഥ ഗ്രാഹ്യം നേടുകയും യഥാർത്ഥ ഔന്നത്യത്തിൽ എത്തുകയും ചെയ്തെന്ന് കണക്കാക്കാനാവുക. നീ ദീർഘകാലം പരീക്ഷകളെ ചെറുത്തുനിൽക്കാൻ പ്രാപ്തമാകണം, ദൈവവ്യവസ്ഥകൾ അനുസരിച്ചുള്ള ജീവിതം നയിക്കാൻ പ്രാപ്തമാകണം. അത് വെറും നാട്യമാവരുത്, അതു നിങ്ങളിൽനിന്നു സ്വാഭാവികമായി ഒഴുകിവരണം. അപ്പോൾ മാത്രമാണ് നിങ്ങൾ യാഥാർത്ഥ്യം സ്വന്തമാക്കുന്നത്. അപ്പോൾ മാത്രമാണ് നിങ്ങൾ ജീവൻ നേടുന്നത്. എല്ലാവർക്കും പരിചിതമായ ശുശ്രൂഷകർ ഉൾപ്പെട്ട പരീക്ഷണത്തിന്റെ ഉദാഹരണം ഞാൻ പങ്കുവെക്കാം. ആർക്കു വേണമെങ്കിലും, ശുശ്രൂഷകരെപ്പറ്റി ഏറ്റവും ഉദാത്തമായ സിദ്ധാന്തങ്ങളുണ്ടാക്കി അവതരിപ്പിക്കാം, മിക്കവാറും എല്ലാവർക്കും പ്രസ്തുത വിഷയത്തേക്കുറിച്ച് അത്യാവശ്യം അറിവുണ്ട്. അവർ അതേപ്പറ്റി സംസാരിക്കുന്നു, ഒരു മത്സരത്തിലെന്നപ്പോലെ ഓരോ പ്രഭാഷണവും മറ്റേതിനെക്കാൾ മികച്ചുനിൽക്കുകയും ചെയ്യുന്നു. എന്നിരുന്നാലും, മനുഷ്യൻ സാരമായ ഒരു പരീക്ഷണത്തിലൂടെ കടന്നുപോയിട്ടില്ലെങ്കിൽ, അയാൾക്കു പങ്കുവെക്കാനായി നല്ലൊരു സാക്ഷ്യം ഉണ്ടെന്നു പറയുക പ്രയാസമാണ്. ചുരുക്കത്തിൽ മനുഷ്യൻ മനസ്സിലാക്കിയതിൽനിന്നു വിരുദ്ധമായി അവന്റെ ജീവിതത്തിന് ഇപ്പോഴും കുറവുകളുണ്ട്. അതുകൊണ്ട് മനുഷ്യന്റെ യഥാർത്ഥ നിലയിലേക്ക് അത് എത്തിച്ചേരണം, ഇപ്പോഴും അതല്ല അവന്റെ ജീവിതം. മനുഷ്യന്റെ അറിവ് യാഥാർത്ഥ്യത്തിലേക്ക് എത്തിയിട്ടില്ലാത്തതിനാൽ പൂഴിയിൽ പണിത, ആടിയുലഞ്ഞ് നിലംപൊത്താറായ കൊട്ടാരം പോലെയാണ് അവന്റെ ജീവിതം. യാഥാർത്ഥ്യം വളരെക്കുറച്ചു മാത്രമാണ് അവന് കരഗതമായത്. മനുഷ്യനിൽ എന്തെങ്കിലും യാഥാർത്ഥ്യം കണ്ടെത്തുക തന്നെ അസാധ്യമാണ്. അവനിൽ നിന്ന് സ്വാഭാവികമായി ഒഴുകുന്ന യാഥാർത്ഥ്യം വളരെ വിരളമാണ്. അവൻ ജീവിച്ചുകാണിക്കുന്ന എല്ലാ യാഥാർത്ഥ്യങ്ങളും നിർബന്ധിതമാണ്. അതുകൊണ്ടാണ് മനുഷ്യനിൽ യാഥാർത്ഥ്യം ഇല്ലെന്ന് ഞാൻ പറയുന്നത്. ദൈവത്തോടുള്ള തങ്ങളുടെ സ്‌നേഹം ഒരിക്കലും മാറില്ലെന്ന് ആളുകൾ പറഞ്ഞാലും, പരീക്ഷണങ്ങൾ നേരിടുന്നതിനു മുമ്പുള്ള വെറും പറച്ചിൽ മാത്രമാണത്. പെട്ടന്നൊരു ദിവസം പരീക്ഷണങ്ങൾ നേരിടേണ്ടിവരുമ്പോൾ അവർ പറയുന്ന കാര്യങ്ങൾ യാഥാർത്ഥ്യത്തിൽനിന്ന് അടർന്നുവീഴും. അങ്ങനെ മനുഷ്യനിൽ ഒരു തരത്തിലുമുള്ള യാഥാർത്ഥ്യവും ഇല്ലെന്ന് ഒരിക്കൽ കൂടി അതു വെളിവാക്കും. നിന്റെ സങ്കൽപ്പങ്ങൾക്കു യോജിക്കാത്തതും പൂർണമായി സ്വയം ഉഴിഞ്ഞുവെക്കേണ്ടി വരുന്നതുമായ കാര്യങ്ങളാണ് നിന്റെ പരീക്ഷണങ്ങള്‍. ദൈഹിതം വെളിപ്പെടും മുമ്പ് എല്ലാവരും കഠിന പരീക്ഷയിലൂടെയും അപാരമായ പരീക്ഷണത്തിലൂടെയും കടന്നുപോകും. നിനക്ക് അതിന്റെ ആഴം മനസ്സിലാകുന്നുണ്ടോ? ദൈവം ആളുകളെ പരീക്ഷിക്കാൻ ആഗ്രഹിക്കുമ്പോൾ യഥാർത്ഥ സത്യത്തെ വെളിപ്പെടുത്തുന്നതിനു മുമ്പ്, അവരുടേതായ തിരഞ്ഞെടുപ്പുകൾ നടത്താൻ അവരെ അനുവദിക്കുന്നു. ദൈവം പരീക്ഷണങ്ങൾക്ക് മനുഷ്യനെ വിധേയനാക്കുമ്പോൾ അവൻ സത്യം വെളിപ്പെടുത്തുകയില്ല എന്നാണ് അതിന്റെ അർഥം. ഈ രീതിയിലാണ് ആളുകൾ തുറന്നുകാട്ടപ്പെടുന്നത്. ദൈവം തന്റെ പ്രവൃത്തികൾ ചെയ്യുന്ന ഒരു വഴിയാണിത്—നിനക്ക് ഇന്നിന്റെ ദൈവത്തെ അറിയാമോ എന്നു മനസ്സിലാക്കാനും നിന്നിൽ എന്തെങ്കിലും യാഥാർത്ഥ്യം ഉണ്ടോയെന്ന് അറിയാനുമാണ് ഇത്. ദൈവത്തിന്റെ പ്രവൃത്തികളെക്കുറിച്ച് ശരിക്കും ഒരു സന്ദേഹവുമില്ലാത്ത ആളാണോ നീ? ഒരു വലിയ പരീക്ഷണമുണ്ടാകുമ്പോൾ ഉറച്ചുനിൽക്കാൻ യഥാർഥത്തിൽ നിനക്കു കഴിയുമോ? “ഒരു കുഴപ്പവും ഉണ്ടാകില്ലെന്ന് ഞാൻ ഉറപ്പുനൽകുന്നു” എന്നു പറയാൻ ആർക്കാണ് ധൈര്യമുള്ളത്? “മറ്റുള്ളവർക്ക് സംശങ്ങൾ ഉണ്ടാവാം, പക്ഷേ എനിക്ക് ഒരിക്കലുമില്ല” എന്ന് ഉറപ്പിച്ചു പറയാൻ ആർക്കാണ് ധൈര്യമുള്ളത്? പത്രോസ് പരീക്ഷിക്കപ്പെട്ടതു പോലെയാണ് ഇതും. സത്യം വെളിപ്പടും മുമ്പ് അവൻ എപ്പോഴും വീമ്പടിച്ചിരുന്നു. ഇത് പത്രോസിന് മാത്രമുള്ള ഒരു വ്യക്തി ദൗർബല്യമല്ല, ഇപ്പോൾ എല്ലാ മനുഷ്യരും അഭിമുഖീകരിക്കുന്ന ഏറ്റവും പ്രധാന പ്രശ്‌നമാണിത്. ഞാൻ കുറച്ച് സ്ഥലങ്ങൾ സന്ദർശിച്ച്, ഏതാനും സഹോദരങ്ങളെ കണ്ട്, ഇന്നത്തേക്കുള്ള ദൈവവേലയെപ്പറ്റി നിങ്ങളുടെ ധാരണ എന്താണെന്നു ചോദിച്ചാൽ, നിങ്ങൾക്കുള്ള അറിവിനെ കുറിച്ച് പറയാൻ ധാരാളം ഉണ്ടാകും. നിങ്ങൾക്ക് ഒരു സംശയവും ഇല്ലാത്തതായും തോന്നും. ഞാൻ നിന്നോട് ഇങ്ങനെ ചോദിക്കുകയാണെന്ന് ഇരിക്കട്ടെ, “ഇന്നത്തെ വേല ദൈവം തന്നെയാണ് ചെയ്യുന്നതെന്ന് നിങ്ങൾക്ക് ഉറപ്പിച്ചു പറയാൻ കഴിയുമോ, യാതൊരു സംശയവും ഇല്ലാതെ?” അപ്പോൾ നീ ഉറപ്പായും മറുപടി നൽകും: “ഇത് ദൈവാത്മാവിന്റെ വേലയാണെന്നതിൽ ഒരു സംശവുമില്ല.” ഇങ്ങനെയാണ് ഉത്തരം പറയുന്നതെങ്കിൽ നിനക്കു തീർച്ചയായും ഒരു സംശയത്തിന്റെ ഒരു കണികപോലും ഉണ്ടായിരിക്കില്ല. നിനക്കു വളരെ സന്തോഷം തോന്നുകയും യഥാർഥ്യം കുറച്ചൊക്കെ ലഭിക്കുകയും ചെയ്തെന്നു വിചാരിക്കുകയും ചെയ്യും. കാര്യങ്ങളെ ഇങ്ങനെ മനസ്സിലാക്കുന്നവർക്ക് വളരെ കുറച്ച് യാഥാർഥ്യമേ ഉണ്ടായിരിക്കൂ. യാഥാർത്ഥ്യം സ്വന്തമായെന്ന് ഒരുവൻ എത്രയധികം കരുതുന്നുവോ പരീക്ഷണങ്ങളെ നേരിടാനുള്ള കരുത്ത് അവന് അത്രയധികം കുറവായിരിക്കും. അഹങ്കാരികൾക്കും ഗർവിഷ്ടർക്കും കഷ്ടം, ആത്മബോധമില്ലാത്തവർക്കും കഷ്ടം. അവർ സംസാരിക്കുന്നതിൽ പ്രഗത്ഭരും വാക്കുകളെ പ്രാവർത്തികമാക്കുന്നതിൽ വളരെ പിന്നിലും ആയിരിക്കും. പ്രശ്‌നങ്ങളുടെ ഏറ്റവും ചെറിയ സൂചന കിട്ടുമ്പോൾതന്നെ അവരിൽ സംശയങ്ങൾ നാമ്പെടുക്കുകയും ഇവിടംകൊണ്ട് മതിയാക്കിയാലോ എന്ന ചിന്ത അവരുടെ മനസ്സിനെ മഥിക്കുകയും ചെയ്യും. ഒരു തരത്തിലുമുള്ള യാഥാർത്ഥ്യവും അവർക്കില്ല. മതത്തിന് ഉപരിയായുള്ള സിദ്ധാന്തങ്ങൾ മാത്രമേ അവർക്കുള്ളൂ; ദൈവം ഇപ്പോൾ ആവശ്യപ്പെടുന്ന യാഥാർത്ഥ്യമൊന്നും അവരിലില്ലതാനും. യാഥാർത്ഥ്യം സ്വന്തമാക്കാതെ, സിദ്ധാന്തം മാത്രം പ്രസംഗിക്കുന്നവരെ എനിക്ക് അങ്ങേയറ്റം വെറുപ്പാണ്. അവരുടെ ശുശ്രൂഷ നടക്കുമ്പോൾ അവർ അത്യുച്ചത്തിൽ അലറും; എന്നാൽ യാഥാർത്ഥ്യത്തെ അഭിമുഖീകരിക്കുന്ന ഉടനെ അവർ വീണുപോകും. ഇത് കാണിക്കുന്നത് അവർക്ക് യാഥാർത്ഥ്യം ഇല്ല എന്നല്ലേ? എത്ര ഘോരമായ കാറും കോളും വന്നാലും മനസ്സിൽ സംശയത്തിന്റെ ഒരു കണിക പോലുമില്ലാതെ ഉറച്ചുനിൽക്കാൻ കഴിഞ്ഞാൽ, നിരസനത്തിൽനിന്ന് മുക്തമായി ഉറച്ചുനിൽക്കാൻ കഴിഞ്ഞാൽ, മറ്റാരും അവശേഷിച്ചിട്ടില്ലാത്തപ്പോൾ പോലും, നീ യഥാർത്ഥ അറിവുള്ളവനും യാഥാർത്ഥ്യം ശരിക്കും സ്വന്തമായുള്ളവനുമായി എണ്ണപ്പെടും. കാറ്റിന്റെ ഗതിക്കനുസരിച്ച് തിരിയുന്നവനാണെങ്കിൽ, ഭൂരിപക്ഷത്തോടൊപ്പം ചരിക്കുന്നവനാണെങ്കിൽ, മറ്റുള്ളവർ പറയുന്നത് തത്തയെപ്പോലെ അനുകരിക്കുന്നവനാണെങ്കിൽ, നീയെത്ര വശ്യമായി സംസാരിക്കുന്നവൻ ആയാലും, നിനക്ക് യാഥാർത്ഥ്യം സ്വന്തമായുണ്ട് എന്നതിനു തെളിവല്ല അത്. അതുകൊണ്ട് നീ അപക്വതയോടെ ഇത്തരം പൊള്ളയായ വാക്കുകൾ വിളിച്ചുകൂവാതിരിക്കുന്നതാവും നല്ലത്. ദൈവം എന്താണ് ചെയ്യാൻ പോകുന്നതെന്ന് നിനക്കറിയാമോ? നിനക്ക് അപമാനം വരുംവിധമോ തല ഉയർത്തി നടക്കാൻ പറ്റാത്ത വിധമോ മറ്റൊരു പത്രോസിനെപ്പോലെ പെരുമാറരുത്. അത് ആർക്കും ഒരു ഗുണവും ചെയ്യില്ല. മിക്ക ആളുകൾക്കും നല്ല ഔന്നിത്യമില്ല. ദൈവം വളരെയധികം വേല ചെയ്തിട്ടുണ്ടെങ്കിലും അവൻ ആളുകളുടെമേൽ യാഥാർത്ഥ്യം കൊണ്ടുവന്നിട്ടില്ല. കൃത്യമായി പറഞ്ഞാൽ, അവൻ ആരെയും വ്യക്തിപരമായി ശിക്ഷിച്ചിട്ടില്ല. അത്തരം പരീക്ഷണങ്ങൾ ചില ആളുകളെ തുറന്നുകാട്ടിയിരിക്കുന്നു. അവരുടെ പാപപങ്കിലമായ കരങ്ങൾ പിന്നെയും പിന്നെയും പുറത്തേക്കു നീളുകയാണ് ചെയ്തത്. ദൈവത്ത കബളിപ്പിക്കാൻ എളുപ്പമാണെന്നും തങ്ങൾക്ക് ഇഷ്ടമുള്ളതൊക്കെ ചെയ്യാമെന്നും അവർ ധരിക്കുന്നു. അവർക്ക് ഇത്തരം പരീക്ഷണംപോലും താങ്ങാൻ കെൽപ്പില്ലാത്തതുകൊണ്ട് യാഥാർഥ്യം സ്വന്തമാക്കുന്നതുപോലെ കൂടുതൽ കഠിനമായ പരീക്ഷണങ്ങൾ അവർക്ക് ഒട്ടും സാധ്യമല്ല. അവർ ദൈവത്തെ കബളിപ്പിക്കാൻ ശ്രമിക്കുകയല്ലേ ചെയ്യുന്നത്? യഥാർത്ഥ്യത്തെ സ്വന്തമാക്കുന്നത് വ്യാജമായി ഫലിപ്പിക്കാനാവില്ല. യാഥാർത്ഥ്യം എന്താണെന്ന് അറിയുന്നത് അതു സ്വന്തമാക്കലുമല്ല. അതു നിന്റെ യഥാർത്ഥ നിലയെ ആശ്രയിച്ചിരിക്കുന്നു; എല്ലാ പരീക്ഷണങ്ങളും അതിജീവിക്കാൻ നിനക്കു കഴിവുണ്ടോ എന്നതിനെയും ആശ്രയിച്ചിരിക്കുന്നു. നിനക്ക് മനസ്സിലാകുന്നുണ്ടോ?

യാഥാർത്ഥ്യത്തെപ്പറ്റി പറയാനുള്ള കേവല കഴിവല്ല ദൈവം ആവശ്യപ്പെടുന്നത്. അതു വളരെ എളുപ്പമായിരിക്കും, അല്ലേ? പിന്നെ എന്തുകൊണ്ടാണ് ദൈവം ജീവനിലേക്കു കടക്കുന്നതിനെ കുറിച്ച് പറയുന്നത്? എന്തിനാണ് പരിവർത്തനത്തെപ്പറ്റി സംസാരിക്കുന്നത്? യാഥാർത്ഥ്യത്തെ കുറിച്ച് പൊള്ളത്തരം സംസാരിക്കാൻ മാത്രമാണ് ആളുകൾ പ്രാപ്തരായിരിക്കുന്നതെങ്കിൽ, തങ്ങളുടെ സ്വഭാവത്തിനു പരിവർത്തനം വരുത്താൻ അവർക്കു കഴിയുമോ? രാജ്യത്തിന്റെ നല്ല പടയാളികൾ യാഥാർത്ഥ്യത്തെപ്പറ്റി സംസാരിക്കുകകയോ വീമ്പടിക്കുകയോ മാത്രം ചെയ്യുന്ന ഒരു കൂട്ടം ആളുകൾ ആയിരിക്കാനല്ല പരിശീലനം നേടുന്നത്; മറിച്ച്, അവർ എപ്പോഴും ദൈവവചനപ്രകാരം ജീവിക്കാൻ, എന്തൊക്കെ തിരിച്ചടികൾ നേരിട്ടാലും പിൻവാങ്ങാതെ നിലകൊള്ളാൻ, നിരന്തരം ദൈവവചനം പ്രായോഗികമാക്കാൻ, അതുപോലെ ലോകത്തിലേക്കു മടങ്ങാതിരിക്കാൻ പരിശീലിക്കപ്പെടുന്നു. ഈ യാഥാർത്ഥ്യത്തെപ്പറ്റിയാണ് ദൈവം സംസാരിക്കുന്നത്. ദൈവം മനുഷ്യനോട് ആവശ്യപ്പെടുന്നത് ഇതാണ്. അതിനാൽ ദൈവം സംസാരിക്കുന്ന യാഥാർത്ഥ്യം ലാഘവബുദ്ധിയോടെ കാണരുത്. പരിശുദ്ധാത്മാവിൽ നിന്നുള്ള കേവല പ്രബുദ്ധത യാഥാർത്ഥ്യം സ്വന്തമാക്കുന്നതിന് തുല്യമല്ല. അത് മാനുഷിക നിലയ്ക്ക് പ്രാപ്യമായതല്ല. അത് ദൈവകൃപയാണ്, അതിൽ മനുഷ്യന് ഒരു പങ്കുമില്ല. ഓരോരുത്തരും പത്രോസിന്റെ സഹനത്തിലൂടെ കടന്നുപോകണം; അതിലുപരി ദൈവവേല സ്വീകരിച്ചു കഴിയുമ്പോൾ അതുജീവിച്ചു കാണിച്ച് പത്രോസിന്റെ മഹത്വം സ്വന്തമാക്കണം. ഇതിനെ മാത്രമേ യാഥാർത്ഥ്യം എന്നു വിളിക്കാനാവൂ. യാഥാർഥ്യത്തെ കുറിച്ച് സംസാരിക്കാനറിയാം എന്നതുകൊണ്ട് അതു സ്വന്തമായെന്നു ധരിക്കരുത്; ആ ചിന്ത തെറ്റാണ്. അത്തരം ചിന്തകൾ ദൈവഹിതത്തിനു ചേർന്നതല്ല, അവയ്ക്ക് ഒട്ടും പ്രാധാന്യമില്ലതാനും. അത്തരം കാര്യങ്ങൾ ഭാവിയിൽ പറയരുത്. അത്തരം പറച്ചിലുകൾ അവസാനിപ്പിക്കുക! ദൈവവചനത്തെ തെറ്റായി മനസ്സിലാക്കുന്നവരെല്ലാം അവിശ്വാസികളാണ്. അവർക്ക് യഥാർത്ഥ അറിയില്ല. ഏതെങ്കിലും തരത്തിലുള്ള ഉന്നതിയും അവർക്കില്ല. യാഥാർത്ഥ്യം തൊട്ടുതീണ്ടിയിട്ടില്ലാത്ത അജ്ഞരാണ് അവർ. മറ്റു വാക്കിൽ പറഞ്ഞാൽ, ദൈവവചനത്തിന്റെ അന്തഃസത്തക്കു പുറത്തുള്ളവരെല്ലാം അവിശ്വാസികളാണ്. ആളുകൾ അവിശ്വാസികളായി കാണുന്നവർ ദൈവത്തിന്റെ കണ്ണിൽ ജന്തുക്കളാണ്. ദൈവം അവിശ്വാസികളായി കാണുന്നവർ ദൈവവചനം സ്വജീവിതത്തിൽ ഇല്ലാത്തവരാണ്. അതുകൊണ്ട് ദൈവവചനത്തിന്റെ യാഥാർത്ഥ്യം സ്വന്തമാക്കാത്തവരും ദൈവവചനം പ്രയോഗത്തിൽ വരുത്താത്തവരും അവിശാസികളാണെന്നു പറയാം. ദൈവവചനത്തിന്റെ യാഥാർത്ഥ്യം അനുസരിച്ച് ജീവിക്കാൻ എല്ലാവരെയും ഇടയാക്കുക എന്നതാണ് ദൈവത്തിന്റെ ഉദ്ദേശ്യം. അത് എല്ലാവരും യാഥാർത്ഥ്യത്തെപ്പറ്റി കേവലം പറയുക എന്നതല്ല, മറിച്ച് അതിലുമപ്പുറം ദൈവവചനത്തിന്റെ യഥാർഥ്യം അനുസരിച്ച് ജീവിക്കാൻ ഏവരെയും പ്രാപ്തമാക്കുക എന്നതാണ് അത്. മനുഷ്യൻ മനസ്സിലാക്കുന്ന യാഥാർത്ഥ്യം തികച്ചും ഉപരിപ്ലവമാണ്. അതിന് മൂല്യമില്ലെന്നു മാത്രമല്ല, ദൈവഹിതം നിവർത്തിക്കാനുമാവില്ല. അത് ഒരു പരാമർശം പോലും അർഹിക്കാത്ത വിധം അത്ര താഴ്ന്നതാണ്; അതിനു വളരെ കുറവുകളുമുണ്ട്; ദൈവത്തിന്റെ വ്യവസ്ഥകളിൽനിന്ന് വളരെ താഴ്ന്നതാണത്. നിങ്ങളിൽ ആരാണ് വഴികാണിച്ചു കൊടുക്കാൻ കഴിയാതെ കേവലം അറിവിനെ കുറിച്ചു സംസാരിക്കാൻ അറിയാവുന്നവർ എന്നും നിങ്ങളിൽ ആരാണ് ഉപയോഗശൂന്യമായ ചവറ് എന്നും കാണാൻ ഓരോരുത്തരെയും സാരമായ സൂക്ഷ്മപരിശോധയ്ക്കു വിധേയമാക്കും. ഇപ്പോൾ മുതൽ ഇതോർത്തിരിക്കുക! പൊള്ളയായ അറിവിനെ കുറിച്ച് സംസാരിക്കരുത്. പ്രയോഗത്തിൽ വരുത്തുന്ന പാതയെക്കുറിച്ചും യാഥാർത്ഥ്യത്തെ കുറിച്ചും മാത്രം സംസാരിക്കുക. ശരിയായ അറിവിൽനിന്നും ശരിയായ പ്രവർത്തിയിലേക്കും പ്രവർത്തികളിൽനിന്നു യഥാർത്ഥ ജീവിതത്തിലേക്കും പരിവർത്തനം വരുത്തുക. മറ്റുള്ളവരോടു പ്രസംഗിക്കാതിരിക്കുക, യഥാർഥ അറിവിനെ കുറിച്ചു സംസാരിക്കാതിരിക്കുക. നിന്റെ അറിവ് ഒരു പാതയാണെങ്കിൽ, നിന്റെ വാക്കുകൾ അതിൽ സ്വതന്ത്രമായി വിഹരിക്കട്ടെ. അത് അങ്ങനെയല്ലെങ്കിൽ ദയവായി വായടച്ചു മിണ്ടാതിരിക്കുക. നീ പറയുന്നത് പാഴാണ്. ദൈവത്തെ കബളിപ്പിക്കാനും മറ്റുള്ളവരെ അസൂയപ്പെടുത്താനും നീ നിന്റെ അറിവിനെ കുറിച്ചു സംസാരിക്കുന്നു. നിന്റെ ആഗ്രഹവും അതല്ലേ? നീ മനഃപൂർവ്വം മറ്റുള്ളവരെ കളിപ്പിക്കുകയല്ലേ? ഇതിൽ എന്തെങ്കിലും മൂല്യമുണ്ടോ? നിന്റെ അറിവ് നിന്റെ അനുഭവത്തിൽ നിന്നുള്ളത് ആണെങ്കിൽ നിന്റെ സംസാരത്തെ ആരും പൊങ്ങച്ചമായി കരുതില്ല. അല്ലാത്തപക്ഷം ഗർവ്വിന്റെ വാക്കുകൾ തുപ്പുന്നവനായിരിക്കും നീ. നിന്റെ യഥാർത്ഥ അനുഭവത്തിലെ ഒട്ടനവധി കാര്യങ്ങളില്‍ നിനക്ക് അതിജീവിക്കാൻ പറ്റാത്തവ ഉണ്ടാകാം; നിനക്ക് സ്വന്തം ശരീരത്തോട് കലഹിക്കാൻ കഴിയുകയില്ലല്ലോ. ചെയ്യാൻ തോന്നുന്നതൊക്കെ നീ എപ്പോഴും ചെയ്യുന്നു; ഒരിക്കലും ദൈവഹിതം തൃപ്തിപ്പെടുത്തുന്നില്ല. എന്നിട്ടും സൈദ്ധാന്തിക വിവരങ്ങൾ സംസാരിക്കാൻ നീ ധൈര്യപ്പെടുന്നു! നീ എത്ര നിർലജ്ജനാണ്! ദൈവവചനത്തെപ്പറ്റിയുള്ള നിന്റെ അറിവിനെ കുറിച്ചു സംസാരിക്കാൻ നീ ഇപ്പോഴും ധൈര്യപ്പെടുന്നു! എത്രയോ ലജ്ജയില്ലാത്തവനാണ് നീ?പ്രസംഗിക്കുന്നതും വീമ്പുപറയുന്നതും നിന്റെ സ്വഭാവമായി മാറിയിരിക്കുന്നു. അതു നിന്റെ ശീലമായിരിക്കുന്നു. നിന്റെ സംസാരം എപ്പോഴും സുഗമമാണ്. എന്നാൽ അത് പ്രാവർത്തികമാക്കേണ്ടി വരുമ്പോൾ നീ ചമഞ്ഞുനടക്കുന്നതിൽ മുഴുകുന്നു. ഇതുകൊണ്ട് നീ മറ്റുള്ളവരെ വിഡ്ഡികളാക്കുകയല്ലേ ചെയ്യുന്നത്? നിനക്ക് മനുഷ്യരെ കബളിപ്പിക്കാനായേക്കും, പക്ഷേ ദൈവത്തെ ഒരിക്കലും പറ്റിക്കാനാവില്ല. മനുഷ്യന് അറിവോ വിവേകമോ ഇല്ല. എന്നാൽ ദൈവം അത്തരം കാര്യങ്ങളെ ഗൗരവത്തോടെ കാണുന്നു, അവൻ നിന്നെ വെറുതെ വിടുകയില്ല. നിന്റെ സഹോദരങ്ങൾ നിനക്കു വേണ്ടി വാദിച്ചേക്കാം, നിന്നെ പ്രശംസിക്കുകയോ ബഹുമാനിക്കുകയോ ചെയ്തേക്കാം, പക്ഷേ നിനക്കു യാഥാർത്ഥ്യം ഇല്ലാത്തപക്ഷം പരിശുദ്ധാത്മാവ് നിന്നെ വെറുതെ വിടില്ല. ഒരുപക്ഷേ പ്രായോഗിക ദൈവം നിന്റെ കുറ്റങ്ങൾ അന്വേഷിക്കില്ല. പക്ഷേ ദൈവാത്മാവ് നിന്നെ അവഗണിക്കും. അതു നിനക്ക് താങ്ങാവുന്നതിലും അപ്പുറമായിരിക്കും. നീ ഇതു വിശ്വസിക്കുന്നുവോ?പ്രാവർത്തികമാക്കുകയെന്ന യാഥാർത്ഥ്യത്തെപ്പറ്റി കൂടുതൽ സംസാരിക്കുക, നീ അത് ഇപ്പോൾതന്നെ മറന്നോ?പ്രായോഗിക വഴികളെപ്പറ്റി കൂടുതൽ സംസാരിക്കുക, നീയതും ഇപ്പോൾതന്നെ മറന്നോ? ഉന്നത സിദ്ധാന്തങ്ങളും ഊതിപ്പെരുപ്പിച്ച മൂല്യമില്ലാത്ത സംസാരവും വളരെ കുറയ്ക്കുക; ഇപ്പോൾതന്നെ പ്രാവർത്തികമാക്കാൻ തുടങ്ങുന്നതാണ് ഏറ്റവും നല്ലത്.” നീ ഈ വാക്കുകൾ മറന്നോ? നിനക്കൊട്ടും മനസ്സിലാകുന്നില്ലേ? ദൈവഹിതം സംബന്ധിച്ച് നിനക്ക് ഒട്ടും അറിവില്ലേ?


ദൈവത്തിന്റെ ഇന്നത്തെ പ്രവൃത്തി അറിയുക

 ദൈവത്തിന്റെ ഇക്കാലത്തെ പ്രവൃത്തിയെ അറിയുക എന്നാല്‍, പ്രധാനമായും, മനുഷ്യജന്മമെടുത്ത ദൈവത്തിന്റെ അന്ത്യനാളുകളിലെ പ്രധാന ശുശ്രൂഷ എന്താണെന്നും അവൻ ഭൂമിയിൽ എന്തു ചെയ്യാനായി വന്നിരിക്കുന്നു എന്നും അറിയുകയാണ്. തിരിച്ചുപോകും മുമ്പ് ഒരു അനുകരണീയ മാതൃക ആയിരിക്കാനാണ്‌ (അവസാന നാളുകളില്‍) ദൈവം ഭൂമിയിൽ വന്നിട്ടുള്ളത് എന്ന് ഞാൻ എന്റെ വചനങ്ങളില്‍ മുമ്പ് പരാമർശിച്ചിട്ടുണ്ട്. ദൈവം എങ്ങനെയാണ്‌ ഈ മാതൃകയാവുന്നത്? വചനപ്രഘോഷണത്തിലൂടെയും ദേശത്തുടനീളം പ്രവര്‍ത്തിക്കുകയും സംസാരിക്കുകയും ചെയ്യുന്നതിലൂടെയും അവനതു ചെയ്യുന്നു. ദൈവം അവസാന നാളുകളില്‍ ചെയ്യുന്ന പ്രവൃത്തിയാണിത്; അവൻ സംസാരിക്കുന്നത് ഭൂമിയെ വചനലോകമാക്കി മാറ്റി, അവന്റെ വചനങ്ങളിലൂടെ ഓരോ വ്യക്തിക്കും കരുതലും പ്രബോധനവും ലഭിക്കാനാണ്, അങ്ങനെ മനുഷ്യന്റെ ആത്മാവ് ഉണരുവാനും ദർശനങ്ങളെക്കുറിച്ച് വ്യക്തത നേടുവാനുമാണ്. അന്ത്യനാളുകളിൽ, ദൈവം മനുഷ്യജന്മമെടുത്തു ഭൂമിയില്‍ വന്നത് പ്രധാനമായും ദൈവവചനം ഘോഷിക്കാനാണ്. യേശു വന്നപ്പോൾ, അവന്‍ സ്വർഗ്ഗരാജ്യത്തിന്റെ സുവിശേഷം പ്രചരിപ്പിച്ചു, ക്രൂശീകരണത്തിലൂടെ വീണ്ടെടുക്കലും നിർവഹിച്ചു. അവൻ ന്യായപ്രമാണയുഗം അവസാനിപ്പിക്കുകയും പഴയതെല്ലാം ഇല്ലാതാക്കുകയും ചെയ്തു. യേശുവിന്റെ വരവ് ന്യായപ്രമാണയുഗം അവസാനിപ്പിക്കുകയും കൃപായുഗത്തെ ആനയിക്കുകയും ചെയ്തു. അന്ത്യനാളുകളിലെ മനുഷ്യജന്മമെടുത്ത ദൈവത്തിന്റെ വരവോടെ കൃപായുഗത്തിന് അവസാനമായി. അവന്‍ വന്നിരിക്കുന്നത് പ്രധാനമായും അവന്റെ വചനം ഘോഷിക്കാനും ദൈവവചനത്താൽ മനുഷ്യനെ പരിപൂർണ്ണനാക്കാനും അവനെ പ്രകാശപൂരിതനും പ്രബുദ്ധനുമാക്കാനും അവന്റെ ഹൃദയത്തിനുള്ളിലെ അവ്യക്തമായ ദൈവത്തിന്റെ സ്ഥാനം നീക്കം ചെയ്യാനുമത്രേ. യേശു വന്നപ്പോൾ ചെയ്ത ജോലിയുടെ ഘട്ടമല്ല ഇത്. യേശു വന്നപ്പോൾ അവൻ പല അത്ഭുതങ്ങളും ചെയ്തു, രോഗികളെ സുഖപ്പെടുത്തി, ഭൂതങ്ങളെ പുറത്താക്കി, ക്രൂശീകരണത്തിലൂടെ വീണ്ടെടുപ്പ് നടത്തി. അനന്തരഫലമായി, ആളുകളുടെ സങ്കൽപ്പങ്ങളിൽ, ദൈവം ഇങ്ങനെയായിരിക്കണമെന്ന് അവർ വിശ്വസിക്കുന്നു. കാരണം, യേശു വന്നപ്പോൾ, അവ്യക്ത ദൈവത്തിന്റെ സ്വരൂപം മനുഷ്യന്റെ ഹൃദയത്തിൽനിന്ന് നീക്കുകയെന്ന പ്രവൃത്തി അവൻ ചെയ്തില്ല; അവൻ വന്നപ്പോൾ അവന്‍ ക്രൂശിക്കപ്പെട്ടു, രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും സ്വർഗ്ഗരാജ്യത്തിന്റെ സുവിശേഷം പ്രചരിപ്പിക്കുകയും ചെയ്തു. ഒരര്‍ത്ഥത്തില്‍, അവസാന നാളുകളിൽ മനുഷ്യജന്മമെടുത്ത ദൈവം മനുഷ്യന്റെ സങ്കൽപ്പങ്ങളിൽ അവ്യക്തമായ ദൈവം വഹിച്ചിരുന്ന സ്ഥാനത്തെ നീക്കം ചെയ്യുന്നുണ്ട്. മനുഷ്യന്റെ ഹൃദയത്തിലെ അവ്യക്ത ദൈവത്തിന്റെ ബിംബം ഇല്ലാതിരിക്കുന്നതിനു വേണ്ടിയാണ് അത്. അവന്റെ യഥാർത്ഥ വചനങ്ങളിലൂടെയും യഥാർത്ഥ പ്രവൃത്തിയിലൂടെയും എല്ലാ ദേശങ്ങളിലൂടെയുമുള്ള അവന്റെ സഞ്ചാരത്തിലൂടെയും മനുഷ്യർക്കിടയിൽ അവൻ ചെയ്യുന്ന അസാധാരണവും യഥാർത്ഥവുമായ പ്രവർത്തനത്തിലൂടെയും ദൈവത്തെ കുറിച്ചുള്ള യാഥാർത്ഥ്യം മനുഷ്യന്‍ അറിയുക എന്നത് അവന്‍ സാദ്ധ്യമാക്കുകയും മനുഷ്യന്റെ ഹൃദയത്തിൽനിന്നും അവ്യക്ത ദൈവത്തിന്റെ സ്ഥാനം നീക്കുകയും ചെയ്യുന്നു. മറ്റൊരര്‍ത്ഥത്തില്‍, മനുഷ്യനെ സമ്പൂർണ്ണനാക്കുന്നതിനും എല്ലാക്കാര്യങ്ങളും നിറവേറ്റുന്നതിനുമായി ദൈവം മനുഷ്യാവതാരത്തിന്റെ വചനം ഉപയോഗിക്കുന്നു. അവസാന നാളുകളിൽ ദൈവം നിർവഹിക്കുവാന്‍ പോകുന്ന പ്രവൃത്തിയാണിത്.

നിങ്ങൾ അറിഞ്ഞിരിക്കേണ്ട കാര്യങ്ങൾ:

1. ദൈവത്തിന്റെ പ്രവൃത്തി അമാനുഷികമല്ല, അതിനെക്കുറിച്ച് നിങ്ങൾ സങ്കൽപ്പങ്ങൾ വെച്ചുപുലർത്തരുത്.

2. മനുഷ്യജന്മമെടുത്ത ദൈവം ഇത്തവണ ചെയ്യാനെത്തിയിട്ടുള്ള പ്രധാന വേല നിങ്ങൾ മനസ്സിലാക്കണം.

അവന്‍ വന്നത് രോഗികളെ സുഖപ്പെടുത്തുവാനോ ഭൂതങ്ങളെ പുറത്താക്കുവാനോ അത്ഭുതങ്ങള്‍ പ്രവര്‍ത്തിക്കുവാനോ അല്ല. അവന്‍ വന്നത് പശ്ചാത്താപത്തിന്റെ സുവിശേഷം പ്രചരിപ്പിക്കുവാനല്ല, മനുഷ്യന് വീണ്ടെടുപ്പ് നല്‍കുവാനുമല്ല. ഇതിനു കാരണം, ഈ വേല യേശു ചെയ്തു കഴിഞ്ഞിരിക്കുന്നു, ദൈവം ഒരേ വേല വീണ്ടും ചെയ്യാറില്ല. ഇന്ന്, കൃപായുഗം അവസാനിപ്പിക്കുവാനും ആ യുഗത്തിലെ എല്ലാ ആചാരങ്ങളും അവസാനിപ്പിക്കാനുമാണ് ദൈവം വന്നിട്ടുള്ളത്. പ്രധാനമായും താൻ യഥാർഥമാണ് എന്ന് കാണിക്കുവാനാണ് പ്രായോഗിക ദൈവം വന്നിട്ടുള്ളത്. യേശു വന്നപ്പോള്‍ കുറച്ചു മാത്രമേ സംസാരിച്ചുള്ളൂ; പ്രധാനമായി അവന്‍ ദിവ്യാത്ഭുതങ്ങള്‍ കാണിക്കുകയും അടയാളങ്ങളും അത്ഭുതങ്ങളും പ്രവർത്തിക്കുകയും രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്തു. അല്ലെങ്കില്‍ അവന്‍ യഥാര്‍ത്ഥത്തില്‍ ദൈവമാണെന്നും എന്നാല്‍ വികാരങ്ങൾക്ക് അടിമപ്പെടുന്ന ഒരു ദൈവമല്ലെന്നും ആളുകളെ ബോദ്ധ്യപ്പെടുത്താനായി പ്രവചനങ്ങള്‍ നടത്തുകയും ചെയ്തു. ആത്യന്തികമായി അവന്‍ ക്രൂശുമരണം എന്ന ദൗത്യം പൂർത്തിയാക്കി. ഇന്നത്തെ ദൈവം അടയാളങ്ങളും അത്ഭുതങ്ങളും കാണിക്കുന്നില്ല, രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്യുന്നില്ല. യേശു വന്നപ്പോള്‍, അവന്‍ ചെയ്ത വേല ദൈവത്തിന്റെ ഒരു വശത്തെ പ്രതിനിധീകരിച്ചു, എന്നാല്‍ ഇത്തവണ ദൈവം വന്നിരിക്കുന്നത് ഇനി ചെയ്യേണ്ടുന്ന വേലയുടെ ഭാഗം ചെയ്യുവാനാണ്. കാരണം ദൈവം ഒരേ പ്രവൃത്തി വീണ്ടും വീണ്ടും ചെയ്യാറില്ല; അവന്‍ എപ്പോഴും പുതുമയുടെ ദൈവമാണ്, പഴമയുടെ ദൈവമല്ല, നിങ്ങള്‍ ഇപ്പോള്‍ കാണുന്നതെല്ലാം തന്നെ പ്രായോഗിക ദൈവത്തിന്റെ വചനങ്ങളും വേലയുമാണ്. 

അന്ത്യനാളുകളില്‍ മനുഷ്യജന്മമെടുത്ത ദൈവം വന്നിരിക്കുന്നത് പ്രധാനമായും അവന്റെ വചനം അരുളിച്ചെയ്യാനും മനുഷ്യന്റെ ജീവിതത്തിനു ആവശ്യമായതെല്ലാം വിശദീകരിക്കാനും മനുഷ്യന്‍ കടന്നുചെല്ലേണ്ടത് എന്തിലേക്കാണെന്ന് ശ്രദ്ധയില്‍ പെടുത്താനും ദൈവത്തിന്റെ പ്രവൃത്തികള്‍ മനുഷ്യനെ കാണിക്കാനും ദൈവത്തിന്റെ ജ്ഞാനവും സര്‍വശക്തിത്വവും വിസ്മയത്വവും മനുഷ്യനു കാട്ടിക്കൊടുക്കാനുമാണ്. ദൈവത്തിന്റെ പലവിധത്തിലുള്ള അരുളപ്പാടുകളിലൂടെ, ദൈവത്തിന്റെ പരമാധികാരം, ദൈവത്തിന്റെ മഹിമ, അവന്റെ വിനയം, നിഗൂഢത എന്നിവയും മനുഷ്യന്‍ നോക്കിക്കാണുന്നു. ദൈവം പരമാധികാരിയാണെന്നും അതേസമയം വിനയമുള്ളവനും മറഞ്ഞിരിക്കുന്നവനും ഏറ്റവും എളിയവനാകാന്‍ കഴിയുന്നവനും ആണെന്ന് മനുഷ്യന്‍ തിരിച്ചറിയുന്നു. അവന്റെ ചില വചനങ്ങള്‍ സംസാരിക്കപ്പെടുന്നത് ആത്മാവിന്റെ വീക്ഷണത്തില്‍ നിന്ന് നേരിട്ടാണ്, ചിലത് മനുഷ്യന്റെ വീക്ഷണത്തില്‍ നിന്ന് നേരിട്ട്, മറ്റു ചിലതാകട്ടെ മൂന്നാമതൊരാളുടെ വീക്ഷണത്തില്‍ നിന്നുള്ളതാണ്. ഇതില്‍നിന്ന് കാണാവുന്നത്‌ ദൈവത്തിന്റെ പ്രവർത്തനരീതി വളരെയധികം വിഭിന്നമാണ് എന്നും അത് കാണാന്‍ അവന്‍ മനുഷ്യനെ അനുവദിക്കുന്നത് വചനങ്ങളിലൂടെയാണ് എന്നുമാണ്. അന്ത്യനാളുകളിലെ ദൈവത്തിന്റെ പ്രവൃത്തി സാധാരണവും യഥാര്‍ത്ഥവുമാണ്. അതിനാല്‍ അന്ത്യനാളുകളിലെ ജനവിഭാഗം ഏറ്റവും വലിയ പരീക്ഷകൾക്ക് വിധേയരാകുന്നു. ദൈവത്തിന്റെ സാധാരണത്വവും യാഥാര്‍ത്ഥ്യവും കാരണം സകലരും ഇത്തരം പരീക്ഷകളിലൂടെയാണ് കടന്നുവന്നിട്ടുള്ളത്; മനുഷ്യന്‍ ദൈവത്താലുള്ള പരീക്ഷകളിലേക്കു താണുപോകുന്നത് ദൈവത്തിന്റെ സാധാരണത്വവും യാഥാര്‍ത്ഥ്യവും കാരണമാണ്. യേശുവിന്റെ യുഗത്തില്‍ സങ്കൽപ്പങ്ങളും പരീക്ഷകളും ഇല്ലായിരുന്നു. കാരണം, യേശു ചെയ്ത പ്രവൃത്തികള്‍ മിക്കവാറും മനുഷ്യന്റെ സങ്കൽപ്പങ്ങളുമായി യോജിച്ചിരുന്നതിനാല്‍ ജനം അവനെ പിന്തുടര്‍ന്നിരുന്നു, അവനെക്കുറിച്ച് അവര്‍ക്ക് സങ്കൽപ്പങ്ങൾ വെച്ചുപുലർത്തിയിരുന്നില്ല. മനുഷ്യന്‍ അഭിമുഖീകരിച്ചിട്ടുള്ളതില്‍ വച്ച് ഏറ്റവും വലിയ പരീക്ഷകളാണ് ഇന്നത്തേത്. മഹാപീഡയില്‍ നിന്നും ഈ ജനം മോചിപ്പിക്കപ്പെട്ടു എന്ന് പറയുമ്പോള്‍ പരാമര്‍ശിക്കപ്പെടുന്നത് ഈ പീഡയാണ്. ഇന്ന് ദൈവം വചനം അരുളിച്ചെയ്യുന്നത് ഈ ജനത്തില്‍ വിശ്വാസം, സ്നേഹം, അനുസരണം, കഷ്ടതയുടെ സഹനം എന്നിവ ഉളവാക്കുവാനാണ്. അന്ത്യനാളുകളിലെ മനുഷ്യജന്മമെടുത്ത ദൈവം അരുളിച്ചെയ്യുന്ന വചനങ്ങൾ മനുഷ്യപ്രകൃതത്തിന്റെ അന്തഃസത്ത, മനുഷ്യന്റെ പെരുമാറ്റം, മനുഷ്യന്‍ ഇന്ന് എന്തിലേക്കാണോ പ്രവേശിക്കേണ്ടത് അത് എന്നിവയ്ക്കു ചേർച്ചയിലാണ്. അവന്റെ വചനം യഥാര്‍ത്ഥവും സാധാരണവുമാണ്: അവന്‍ നാളെയെക്കുറിച്ചു പറയുന്നില്ല, ഇന്നലെയിലേക്കു തിരിഞ്ഞ് നോക്കുന്നുമില്ല; ഇന്ന് എന്തിലേക്കു പ്രവേശിക്കണം, എന്തു പ്രവര്‍ത്തിക്കണം, എന്തു മനസ്സിലാക്കണം എന്ന് മാത്രമേ അവന്‍ പറയുന്നുള്ളൂ. ഇന്നത്തെ കാലത്ത് അടയാളങ്ങളും അത്ഭുതങ്ങളും പ്രദര്‍ശിപ്പിക്കാന്‍ കഴിവുള്ള ഒരാള്‍ എഴുന്നേൽക്കുകയും പിശാചുക്കളെ പുറത്താക്കുകയും രോഗികളെ സുഖപ്പെടുത്തുകയും അനേകം ദിവ്യാത്ഭുതങ്ങള്‍ പ്രവര്‍ത്തിക്കുകയും ചെയ്യുകയാണെങ്കില്‍, ഈ വ്യക്തി താനാണ് വന്നിരിക്കുന്ന യേശു എന്ന് ഉറപ്പിച്ചു പറയുകയാണെങ്കില്‍, ഇത് യേശുവിനെ അനുകരിക്കുന്ന ദുഷ്ടാത്മാക്കള്‍ സൃഷ്ടിച്ച ഒരു കള്ളനാണയമാണ്. ദൈവം ഒരേ വേല വീണ്ടും ചെയ്യുകയില്ല എന്ന കാര്യം ഓർമിക്കുക. യേശുവിന്റെ വേലയുടെ ഘട്ടം പൂര്‍ത്തീകരിക്കപ്പെട്ടിരിക്കുന്നു, വേലയുടെ ആ ഘട്ടം ദൈവം വീണ്ടും ഏറ്റെടുക്കുകയില്ല. ദൈവത്തിന്റെ പ്രവൃത്തി മനുഷ്യന്റെ സങ്കൽപ്പങ്ങളുമായി പൊരുത്തപ്പെടുന്നതല്ല. ഉദാഹരണത്തിന്, പഴയനിയമം ഒരു മിശിഹായുടെ വരവിനെ കുറിച്ച് പ്രവചിച്ചിരുന്നു. ഈ പ്രവചനത്തിന്റെ ഫലമായിരുന്നു യേശുവിന്റെ വരവ്. ഇത് സംഭവിച്ചു കഴിഞ്ഞ സ്ഥിതിക്ക് ഇനി മറ്റൊരു മിശിഹ വീണ്ടും വരുന്നത് തെറ്റാകും. യേശു ഇതിനോടകം വന്നുകഴിഞ്ഞു, ഇക്കാലത്ത് യേശു വീണ്ടും വരികയാണെങ്കിൽ അതു തെറ്റായിരിക്കും. ഓരോ കാലഘട്ടത്തിനും ഓരോ പേരുണ്ട്, ഓരോ പേരിലും ആ കാലഘട്ടത്തിന്റെ ഒരു സ്വഭാവം അടങ്ങിയിട്ടുണ്ട്. മനുഷ്യന്റെ സങ്കൽപ്പമനുസരിച്ച്, ദൈവം എല്ലായ്പ്പോഴും അടയാളങ്ങളും അത്ഭുതങ്ങളും കാണിക്കുകയും എപ്പോഴും രോഗികളെ സുഖപ്പെടുത്തുകയും പിശാചുക്കളെ പുറത്താക്കുകയും എല്ലായ്പ്പോഴും യേശുവിനെപ്പോലെതന്നെ ആയിരിക്കുകയും വേണം. എന്നാല്‍ ഇത്തവണ ദൈവം തീരെ അങ്ങനെയല്ല. അന്ത്യനാളുകളിലും ദൈവം അടയാളങ്ങളും അത്ഭുതങ്ങളും കാണിക്കുകയും ഭൂതങ്ങളെ പുറത്താക്കുകയും രോഗികളെ സുഖപ്പെടുത്തുകയും ചെയ്യുകയാണെങ്കില്‍—അവന്‍ യേശു ചെയ്തതുപോലെ തന്നെ ചെയ്യുകയാണെങ്കില്‍—ദൈവം ഒരേ വേലതന്നെ വീണ്ടും ചെയ്യുകയാവും, അപ്പോൾ യേശുവിന്റെ വേലയ്ക്കു പ്രാധാന്യമോ മൂല്യമോ ഉണ്ടാവുകയില്ല. അങ്ങനെ, ഓരോ കാലഘട്ടത്തിലും ദൈവം ഓരോരോ പ്രവൃത്തി നടപ്പാക്കുന്നു. അവന്റെ പ്രവൃത്തിയുടെ ഒരു ഘട്ടം ഒരിക്കൽ പൂര്‍ത്തിയാകുമ്പോള്‍, ദുഷ്ടാത്മാക്കള്‍ അത് ഉടന്‍ അനുകരിക്കും. സാത്താന്‍ ദൈവം ചെയ്യുന്നതുപോലെ ചെയ്യാൻ തുടങ്ങിയാൽ, ദൈവം മറ്റൊരു രീതിയിലേക്ക് തന്റെ പ്രവർത്തനം മാറ്റും. ദൈവം ഒരിക്കല്‍ അവന്റെ വേലയുടെ ഘട്ടം മുഴുമിച്ചുകഴിഞ്ഞാല്‍, ദുഷ്ടാത്മാക്കള്‍ അതിനെ അനുകരിക്കും. ഇത് നിങ്ങള്‍ വ്യക്തമായി അറിയണം. എന്തുകൊണ്ടാണ് ഇന്നത്തെ ദൈവത്തിന്റെ വേല യേശുവിന്റെ വേലയിൽ നിന്നും വ്യത്യസ്തമായിരിക്കുന്നത്? എന്തുകൊണ്ടാണ് ദൈവം ഇന്ന് അടയാളങ്ങളും അത്ഭുതങ്ങളും കാണിക്കാതിരിക്കുന്നതും ഭൂതങ്ങളെ പുറത്താക്കാതിരിക്കുന്നതും രോഗികളെ സുഖപ്പെടുത്താതിരിക്കുന്നതും? യേശുവിന്റെ വേല ന്യായപ്രമാണയുഗത്തില്‍ ചെയ്തിരുന്ന അതേ വേലതന്നെ ആയിരുന്നെങ്കില്‍, യേശുവിന് കൃപായുഗത്തിലെ ദൈവത്തെ പ്രതിനിധീകരിക്കാൻ കഴിയുമായിരുന്നോ? ക്രൂശുമരണം എന്ന വേല അവനു പൂർത്തീകരിക്കാൻ കഴിയുമായിരുന്നോ? ന്യായപ്രമാണയുഗത്തിലെന്നപോലെ യേശു ദൈവാലയത്തിൽ പ്രവേശിച്ചു ശബത്ത് അനുഷ്ടിച്ചിരുന്നുവെങ്കില്‍, അവനെ ആരും പീഡിപ്പിക്കുമായിരുന്നില്ല, എല്ലാവരും അവനെ സ്വീകരിച്ചേനേ. അങ്ങനെയെങ്കില്‍ അവന്‍ ക്രൂശിക്കപ്പെടുമായിരുന്നോ? വീണ്ടെടുപ്പിന്റെ വേല മുഴുമിപ്പിക്കാൻ അവനു കഴിയുമായിരുന്നോ? യേശു ചെയ്തതുപോലെ അന്ത്യനാളുകളിലെ മനുഷ്യജന്മമെടുത്ത ദൈവവും അടയാളങ്ങളും അത്ഭുതങ്ങളും കാണിച്ചിരുന്നെങ്കിൽ അതുകൊണ്ട് എന്തു ഗുണമുണ്ടാകുമായിരുന്നു? അന്ത്യനാളുകളില്‍, ദൈവം തന്റെ പ്രവൃത്തിയുടെ മറ്റൊരു അംശം, അവന്റെ കാര്യനിര്‍വഹണ പദ്ധതിയുടെ ഒരു ഭാഗത്തെ സൂചിപ്പിക്കുന്ന ഒന്ന്, ചെയ്‌താല്‍ മാത്രമേ മനുഷ്യന് ദൈവത്തെക്കുറിച്ച് ആഴത്തിലുള്ള ജ്ഞാനം ലഭിക്കൂ. അപ്പോള്‍ മാത്രമേ ദൈവത്തിന്റെ കാര്യനിര്‍വഹണ പദ്ധതി പൂര്‍ത്തിയാകൂ.

അന്ത്യനാളുകളില്‍, പ്രധാനമായും തന്റെ വനചനങ്ങൾ അരുളിച്ചെയ്യാനായിട്ടാണ് ദൈവം വന്നിട്ടുള്ളത്. അവന്‍ സംസാരിക്കുന്നത് പരിശുദ്ധാത്മാവിന്റെ വീക്ഷണത്തില്‍ നിന്നും മനുഷ്യന്റെ വീക്ഷണത്തില്‍ നിന്നും മൂന്നാമതൊരാളുടെ വീക്ഷണത്തില്‍ നിന്നുമാണ്. അവന്‍ സംസാരിക്കുന്നത് പലവിധത്തിലാണ്, ഓരോ കാലഘട്ടത്തിലും ഓരോ രീതിയില്‍. അവന്‍ സംസാരരീതി ഉപയോഗിച്ചാണ് മനുഷ്യന്റെ സങ്കൽപ്പങ്ങൾ മാറ്റുന്നതും മനുഷ്യഹൃദയത്തില്‍ നിന്നും അവ്യക്ത ദൈവത്തിന്റെ സങ്കല്പം നീക്കം ചെയ്യുന്നതും. ഇതാണ് ദൈവം ചെയ്യുന്ന പ്രധാന പ്രവൃത്തി. രോഗികളെ സുഖപ്പെടുത്താനും ഭൂതങ്ങളെ പുറത്താക്കാനും ദിവ്യാത്ഭുതങ്ങള്‍ കാണിക്കാനും മനുഷ്യനുമേല്‍ ഭൗതികാനുഗ്രഹങ്ങള്‍ ചൊരിയാനുമാണ് ദൈവം വന്നത് എന്ന് മനുഷ്യന്‍ വിശ്വസിക്കുന്നത് കാരണം, മനുഷ്യന്റെ അത്തരം ധാരണകള്‍ ദുരീകരിക്കാനായി ദൈവം പ്രവൃത്തിയുടെ ഈ ഘട്ടം—ശിക്ഷയുടെയും ന്യായവിധിയുടെയും പ്രവൃത്തി—നിര്‍വഹിക്കുന്നു. ഇത് മനുഷ്യന്‍ ദൈവത്തിന്റെ യാഥാര്‍ത്ഥ്യവും സാധാരണത്വവും അറിയാനും യേശുവിന്റെ പ്രതിരൂപം അവന്റെ ഹൃദയത്തില്‍ നിന്നും മാറ്റാനും ദൈവത്തിന്റെ പുതിയ പ്രതിരൂപം പകരം വയ്ക്കാനുമാണ്. മനുഷ്യന്റെ ഉള്ളിലെ ദൈവത്തിന്റെ പ്രതിരൂപം പഴകിയാലുടൻ അതൊരു ബിംബമാകുന്നു. യേശു വന്ന് വേലയുടെ ആ ഘട്ടം നിര്‍വഹിച്ചപ്പോള്‍, അവന്‍ ദൈവമെന്ന സമ്പൂര്‍ണ്ണതയെ പ്രതിനിധീകരിച്ചിരുന്നില്ല. അവന്‍ ചില അടയാളങ്ങളും അത്ഭുതങ്ങളും കാണിക്കുകയും ചില വചനങ്ങള്‍ പ്രഘോഷിക്കുകയും ഒടുവിൽ ക്രൂശുമരണം വരിക്കുകയും ചെയ്തു. അവന്‍ ദൈവത്തിന്റെ ഒരു വശത്തെയാണ് പ്രതിനിധീകരിച്ചത്. അവനു ദൈവത്തെ മുഴുവനായും പ്രതിനിധീകരിക്കാന്‍ ആയില്ല. മറിച്ച്, ദൈവത്തിന്റെ വേലയുടെ ഒരു ഭാഗം ചെയ്തുകൊണ്ട് അവന്‍ ദൈവത്തെ പ്രതിനിധീകരിച്ചു. അതിനു കാരണം മഹത്വവും വിസ്മയവും അളക്കാനാവാത്ത ആഴങ്ങളും ഉള്ളവനാണ് ദൈവം എന്നതാണ്. കൂടാതെ, ഓരോ യുഗത്തിലും ദൈവം തന്റെ വേലയുടെ ഒരു ഭാഗം മാത്രമേ ചെയ്യുകയുള്ളൂ എന്നതുമാണ്. ഈ യുഗത്തില്‍ ദൈവം ചെയ്തിട്ടുള്ള വേല പ്രധാനമായും മനുഷ്യന്റെ ജീവനു വേണ്ടിയുള്ള വചനങ്ങള്‍ നൽകുക എന്നതാണ്; മനുഷ്യന്റെ മലിനമായ മനോഭാവവും മനുഷ്യപ്രകൃതത്തിന്റെ സത്തയും വെളിവാക്കുക എന്നതാണ്; കൂടാതെ മതപരമായ സങ്കൽപ്പങ്ങൾ, ജന്മിത്ത ചിന്തകള്‍, കാലഹരണപ്പെട്ട ചിന്തകൾ, അതുപോലെ മനുഷ്യന്റെ ജ്ഞാനം, സംസ്കാരം എന്നിവ വെളിവാക്കുക എന്നതാണ്. ഇവയെല്ലാം ദൈവവചനത്താൽ വെളിവാക്കപ്പെട്ട് ശുദ്ധീകരിക്കപ്പെടണം. അന്ത്യനാളുകളില്‍, മനുഷ്യനെ പരിപൂര്‍ണ്ണനാക്കാനായി ദൈവം അടയാളങ്ങളും അത്ഭുതങ്ങളുമല്ല, പിന്നെയോ തന്റെ വചനങ്ങളാണ് ഉപയോഗിക്കുന്നത്. അവന്‍ ദൈവവചനം ഉപയോഗിച്ച് മനുഷ്യനെ തുറന്നുകാട്ടുകയും വിധിക്കുകയും ശിക്ഷിക്കുകയും പൂര്‍ണ്ണനാക്കുകയും ചെയ്യുന്നു. ദൈവവചനത്തില്‍ മനുഷ്യന്‍ ദൈവത്തിന്റെ ജ്ഞാനവും ലാവണ്യവും കാണുന്നതിനാണ് ഇത്. അതുവഴി മനുഷ്യൻ ദൈവത്തിന്റെ മനോഭാവം മനസ്സിലാക്കുകയും ദൈവവചനത്തിലൂടെ ദൈവത്തിന്റെ പ്രവൃത്തികള്‍ ദര്‍ശിക്കുകയും ചെയ്യുന്നു. ന്യായപ്രമാണയുഗത്തില്‍ യഹോവ അവന്റെ വചനത്താൽ മോശയെ ഈജിപ്തിന് പുറത്തേക്ക് നയിക്കുകയും ഇസ്രായേല്യർക്കു ചില അരുളപ്പാടുകൾ നൽകുകയും ചെയ്തു; ആ സമയത്ത് ദൈവത്തിന്റെ പ്രവൃത്തികളുടെ ഒരു ഭാഗം വെളിപ്പെട്ടു. പക്ഷേ മനുഷ്യന്റെ കഴിവ് പരിമിതമായതിനാലും അവന്റെ ജ്ഞാനം മുഴുവനാക്കാന്‍ ഒന്നുകൊണ്ടും സാദ്ധ്യമല്ലാത്തതിനാലും ദൈവം സംസാരവും പ്രവൃത്തിയും തുടര്‍ന്നുപോന്നു. കൃപായുഗത്തില്‍ ദൈവത്തിന്റെ പ്രവൃത്തികളുടെ ഒരു ഭാഗം മനുഷ്യന്‍ പിന്നെയും കണ്ടു. യേശുവിനു അടയാളങ്ങളും അത്ഭുതങ്ങളും കാണിക്കുവാനും രോഗികളെ സുഖപ്പെടുത്തുവാനും ഭൂതങ്ങളെ പുറത്താക്കുവാനും കഴിഞ്ഞു. അവന്‍ കുരിശിലേറ്റപ്പെടുകയും മൂന്നു ദിവസം കഴിഞ്ഞു ഉയിര്‍ത്തെഴുന്നേല്‍ക്കുകയും ജഡരൂപത്തിൽ മനുഷ്യന് മുന്നില്‍ പ്രത്യക്ഷപ്പെടുകയും ചെയ്തു. ഇതിലുപരി മനുഷ്യനു ദൈവത്തെക്കുറിച്ച് ഒന്നും അറിയില്ലായിരുന്നു. ദൈവം എന്തു വെളിപ്പെടുത്തുന്നുവോ അത്രയുമേ മനുഷ്യൻ അറിയുന്നുള്ളൂ. ദൈവം മനുഷ്യനെ കൂടുതലൊന്നും അറിയിക്കുന്നില്ലെങ്കില്‍, മനുഷ്യന്‍ ദൈവത്തിനു കല്‍പ്പിക്കുന്ന പരിമിതിയുടെ വ്യാപ്തി ഇതായിരിക്കും. അതുകൊണ്ട്, മനുഷ്യനു ദൈവത്തെപ്പറ്റിയുള്ള അറിവ് ആഴത്തിലാക്കുവാനും അങ്ങനെ ക്രമേണ അവന്‍ ദൈവത്തിന്റെ സത്ത അറിയുവാനും ദൈവം തന്റെ പ്രവൃത്തി തുടരുന്നു. അന്ത്യനാളുകളില്‍ ദൈവം മനുഷ്യനെ പരിപൂര്‍ണ്ണനാക്കാന്‍ തന്റെ വചനം ഉപയോഗിക്കുന്നു. നിന്റെ ദുഷിച്ച മനോഭാവത്തെ ദൈവവചനം വെളിപ്പെടുത്തുന്നു. നിന്റെ മതസങ്കൽപ്പങ്ങളുടെ സ്ഥാനത്ത് ദൈവത്തെ കുറിച്ചുള്ള യാഥാര്‍ഥ്യം വന്നെത്തുന്നു. അന്ത്യനാളുകളില്‍ മനുഷ്യജന്മമെടുക്കുന്ന ദൈവം ഈ വചനം മുഴുമിപ്പിക്കാനാണ് വന്നിട്ടുള്ളത്, “വചനം ജ്ഞാനമായിത്തീരുന്നു, വചനം ജഡത്തിലേക്കു വരുന്നു, വചനം ജഡത്തിൽ പ്രത്യക്ഷമാകുന്നു.” ഇതേപ്പറ്റി നിങ്ങള്‍ക്ക് വ്യക്തമായ ജ്ഞാനമില്ലെങ്കില്‍, ഉറച്ചുനില്‍ക്കാന്‍ പ്രയാസമാണ്. അന്ത്യനാളുകളില്‍, ജഡത്തിൽ വചനം പ്രത്യക്ഷപ്പെടുന്ന വേലയുടെ ഒരു ഘട്ടമാണ് ദൈവം പ്രധാനമായും നിവർത്തിക്കാൻ ഉദ്ദേശിച്ചിട്ടുള്ളത്. ഇത് ദൈവത്തിന്റെ കാര്യനിര്‍വഹണ പദ്ധതിയുടെ ഒരു ഭാഗമാണ്. അതുകൊണ്ട് നിങ്ങളുടെ അറിവ് വ്യക്തമായിരിക്കണം; ദൈവം പ്രവർത്തിക്കുന്നത് ഏതു വിധത്തിലാണെങ്കിലും, ദൈവത്തിന് അതിർവരമ്പ് തീർക്കാൻ മനുഷ്യനെ ദൈവം അനുവദിക്കാറില്ല. അന്ത്യനാളുകളില്‍ ദൈവം ഈ വേല ചെയ്തില്ലെങ്കില്‍, ദൈവത്തെക്കുറിച്ചുള്ള മനുഷ്യന്റെ അറിവു മുന്നോട്ടു പോവുകയില്ല. നീ ആകെ അറിയുന്നത് ദൈവത്തെ കുരിശിലേറ്റാന്‍ കഴിയുമെന്നും ദൈവത്തിന് സോദോമിനെ നശിപ്പിക്കാൻ കഴിയുമെന്നും യേശുവിന് മരിച്ചവരിൽനിന്ന് ഉയിര്‍ത്തെഴുന്നേറ്റ് പത്രോസിനു പ്രത്യക്ഷനാകാൻ കഴിയുമെന്നും ഒക്കെയാണ്... എന്നാൽ, ദൈവവചനത്തിനു എല്ലാം നിവർത്തിക്കാനും മനുഷ്യനെ ജയിച്ചടക്കാനും കഴിയുമെന്ന് നീ ഒരിക്കലും പറയുകയില്ല. ദൈവവചനം അനുഭവിക്കുന്നതില്‍ക്കൂടി മാത്രമേ അത്തരം ജ്ഞാനത്തെപ്പറ്റി നിങ്ങൾക്കു സംസാരിക്കാനാകൂ. ദൈവത്തിന്റെ വേല നീ എത്രയധികം അനുഭവിക്കുന്നുവോ, അവനെക്കുറിച്ചുള്ള നിന്റെ ജ്ഞാനം അത്രയധികം സമ്പൂര്‍ണ്ണമാകും. അപ്പോള്‍ മാത്രമേ നീ നിന്റെ സങ്കൽപ്പങ്ങളിലേക്കു ദൈവത്തെ പരിമിതപ്പെടുത്തുന്നത് നിര്‍ത്തുകയുള്ളൂ. മനുഷ്യന്‍ ദൈവത്തെ അറിയുന്നത് അവന്റെ വേല അനുഭവിച്ചുകൊണ്ടാണ്; ദൈവത്തെ അറിയാന്‍ ശരിയായ വേറെ വഴിയില്ല. ഇന്ന്, അടയാളങ്ങളും അത്ഭുതങ്ങളും കാണാനും മഹാദുരന്തങ്ങള്‍ ഉണ്ടാകാനുമായി കാത്തിരിക്കുന്നതല്ലാതെ മറ്റൊന്നും ചെയ്യാത്ത പലരുമുണ്ട്. നിങ്ങള്‍ വിശ്വസിക്കുന്നതു ദൈവത്തിലാണോ, അതോ മഹാദുരന്തങ്ങളിലാണോ? മഹാദുരന്തങ്ങള്‍ വന്നെത്തുമ്പോഴേക്കും ഒരുപാട് വൈകും. ദൈവം മഹാദുരന്തങ്ങളെ ഇങ്ങോട്ട് അയയ്ക്കുന്നില്ലെങ്കിൽ, അവന്‍ ദൈവമല്ല എന്നുണ്ടോ? നീ വിശ്വസിക്കുന്നത് അടയാളങ്ങളിലും അത്ഭുതങ്ങളിലുമാണോ അതോ ദൈവത്തില്‍ത്തന്നെയാണോ? മറ്റുള്ളവര്‍ യേശുവിനെ പരിഹസിച്ചപ്പോൾ അവന്‍ അടയാളങ്ങളും അത്ഭുതങ്ങളും പ്രദര്‍ശിപ്പിച്ചില്ല, അതുകൊണ്ട് അവന്‍ ദൈവമല്ല എന്നുണ്ടോ? നീ വിശ്വസിക്കുന്നത് അടയാളങ്ങളിലും അത്ഭുതങ്ങളിലുമാണോ, അതോ ദൈവത്തിന്റെ സത്തയിലോ? ദൈവവിശ്വാസത്തെക്കുറിച്ചുള്ള മനുഷ്യന്റെ വീക്ഷണങ്ങൾ തെറ്റാണ്! ന്യായപ്രമാണയുഗത്തില്‍ യഹോവ പല വചനവും അരുളിച്ചെയ്തെങ്കിലും അവയിൽ ചിലത് ഇനിയും നിവൃത്തിയേറാനുണ്ട്. അതുകൊണ്ട് യഹോവ ദൈവമല്ല എന്ന് നിനക്ക് പറയാന്‍ കഴിയുമോ?

അന്ത്യനാളുകളില്‍, ‘വചനം ജഡമായിത്തീരുന്നു’ എന്നതിലെ വസ്തുതയാണ് ദൈവം പ്രധാനമായും നിറവേറ്റുന്നത് എന്ന കാര്യം നിങ്ങൾക്കെല്ലാവർക്കും വ്യക്തമായിരിക്കണം. ഭൂമിയിലെ അവന്റെ യഥാര്‍ത്ഥ വേലയിലൂടെ, മനുഷ്യന് അവനെ അറിയാനും അവനുമായി ഇടപഴകാനും അവന്റെ യഥാര്‍ത്ഥ വേല കണ്ടറിയുവാനും അവന്‍ വഴിയുണ്ടാക്കുന്നു. അവനു അടയാളങ്ങളും അത്ഭുതങ്ങളും കാണിക്കാൻ കഴിയുമെന്നും എന്നാല്‍ ചില നേരങ്ങളില്‍ അവനതു കഴിയില്ല എന്നും മനുഷ്യനു വ്യക്തമായി കാണുവാന്‍ അവന്‍ ഇടയാക്കുന്നു; ഇത് യുഗത്തെ ആശ്രയിച്ചിരിക്കും. ഇതില്‍നിന്ന് നിനക്ക് കാണാവുന്നത്‌, അടയാളങ്ങളും അത്ഭുതങ്ങളും കാണിക്കാൻ ദൈവത്തിനു കഴിവില്ല എന്നല്ല, പകരം അവന്‍ ചെയ്യേണ്ടുന്ന ജോലിക്കും യുഗത്തിനും അനുസരിച്ച് അവന്റെ വേലയുടെ രീതി മാറ്റുന്നു എന്നാണ്. വേലയുടെ ഇപ്പോഴത്തെ ഘട്ടത്തില്‍, അവന്‍ അടയാളങ്ങളും അത്ഭുതങ്ങളും കാണിക്കാറില്ല; യേശുവിന്റെ യുഗത്തില്‍ അവന്‍ അടയാളങ്ങളും അത്ഭുതങ്ങളും കാണിച്ചു എന്നതിനു കാരണം ആ യുഗത്തില്‍ അവന്റെ വേല വ്യത്യസ്തമായിരുന്നു എന്നതാണ്. ദൈവം ഇന്ന് ചെയ്യുന്നത് ആ വേലയല്ല. ചില ആളുകള്‍ കരുതുന്നത്, അടയാളങ്ങളും അത്ഭുതങ്ങളും കാണിക്കാന്‍ അവനു കഴിവില്ല എന്നാണ്, അല്ലെങ്കില്‍ അവര്‍ കരുതുന്നത് അടയാളങ്ങളും അത്ഭുതങ്ങളും കാണിച്ചില്ലെങ്കിൽ അവന്‍ ദൈവമല്ല എന്നാണ്. അതു മിഥ്യാധാരണയല്ലേ? ദൈവത്തിനു അടയാളങ്ങളും അത്ഭുതങ്ങളും കാണിക്കുവാന്‍ സാധിക്കുമെങ്കിലും അവന്‍ ഇപ്പോള്‍ പ്രവൃത്തിക്കുന്നത് വേറൊരു യുഗത്തിലായതിനാൽ അവന്‍ അപ്രകാരം ചെയ്യുന്നില്ല. ഇത് മറ്റൊരു യുഗവും ദൈവത്തിന്റെ വേലയുടെ മറ്റൊരു ഘട്ടവും ആയതിനാല്‍, ദൈവം വ്യക്തമാക്കുന്ന പ്രവൃത്തികളും വ്യത്യസ്തമാണ്. മനുഷ്യന് ദൈവത്തിലുള്ള വിശ്വാസം, അടയാളങ്ങളിലും അത്ഭുതങ്ങളിലും ഉള്ള വിശ്വാസമല്ല, ദിവ്യാത്ഭുതങ്ങളിലുള്ള വിശ്വാസവുമല്ല, മറിച്ച് പുതിയ യുഗത്തിലെ അവന്റെ യഥാര്‍ത്ഥ വേലയിലുള്ള വിശ്വാസമാണ്. മനുഷ്യൻ ദൈവത്തെ അറിയുന്നത് ദൈവം തന്റെ പ്രവൃത്തി ചെയ്യുന്ന രീതിയിലൂടെയാണ്. ഈ അറിവ് മനുഷ്യനില്‍ ദൈവവിശാസം, എന്നുവെച്ചാല്‍, ദൈവത്തിന്റെ വേലയിലും പ്രവൃത്തിയിലും ഉള്ള വിശ്വാസം ഉണ്ടാക്കുന്നു. വേലയുടെ ഈ ഘട്ടത്തില്‍ ദൈവം പ്രധാനമായും സംസാരിക്കുകയാണ് ചെയ്യുന്നത്. അടയാളങ്ങളും അത്ഭുതങ്ങളും കാണുന്നതിനായി കാത്തിരിക്കേണ്ട, നീ അങ്ങനെയൊന്നും കാണുകയില്ല! ഇതിനു കാരണം നീ ജനിച്ചത്‌ കൃപായുഗത്തിലല്ല എന്നതാണ്. അക്കാലത്ത് ജനിച്ചിരുന്നെങ്കിൽ, നീ അടയാളങ്ങളും അത്ഭുതങ്ങളും കണ്ടേനേ. പക്ഷെ, നീ ജനിച്ചത്‌ അന്ത്യനാളുകളിലാണ്. അതുകൊണ്ട് നിനക്ക് ദൈവത്തിന്റെ സാധാരണത്വവും യാഥാർഥ്യവും മാത്രമേ കാണുവാന്‍ കഴിയൂ. അന്ത്യനാളുകളില്‍ അതിമാനുഷനായ യേശുവിനെ കാണുമെന്നു കരുതരുത്. മനുഷ്യജന്മമെടുത്ത പ്രായോഗിക ദൈവത്തെ മാത്രമേ നിനക്ക് കാണുവാന്‍ കഴിയൂ. അവന്‍ ഒരു സാധാരണ മനുഷ്യനില്‍ നിന്നും വ്യത്യസ്തനല്ല. ഓരോ യുഗത്തിലും ദൈവം വ്യത്യസ്തമായ പ്രവൃത്തികൾ കാട്ടുന്നു. ഓരോ യുഗത്തിലും, അവന്‍ ദൈവത്തിന്റെ പ്രവൃത്തികളുടെ ഒരു ഭാഗം വെളിപ്പെടുത്തുന്നു. ഓരോ യുഗത്തിലെയും പ്രവൃത്തി ദൈവത്തിന്റെ പ്രകൃതത്തിന്റെ ഒരു ഭാഗത്തെയും ദൈവത്തിന്റെ വേലയുടെ ഒരു ഭാഗത്തെയും പ്രതിനിധാനം ചെയ്യുന്നു. അവന്‍ വ്യക്തമാക്കുന്ന പ്രവൃത്തികൾ അവന്‍ വേല ചെയ്യുന്ന യുഗത്തിനനുസരിച്ചു വ്യത്യസ്തമായിരിക്കും. പക്ഷേ, അവയെല്ലാം മനുഷ്യനു ദൈവത്തെക്കുറിച്ചു കൂടുതല്‍ ആഴത്തിലുള്ള അറിവും കൂടുതല്‍ സത്യവും യാഥാർഥവുമായ വിശ്വാസവും നൽകുന്നു. മനുഷ്യന്‍ ദൈവത്തില്‍ വിശ്വസിക്കുന്നത് ദൈവത്തിന്റെ എല്ലാ പ്രവൃത്തികളും കാരണമാണ്. എന്തുകൊണ്ടെന്നാൽ ദൈവം മഹാനാണ്, അത്ഭുതവാനാണ്, സർവശക്തനാണ്, മനുഷ്യഗ്രാഹ്യത്തിന് അതീതനാണ്. നീ ദൈവത്തില്‍ വിശ്വസിക്കുന്നത് അവന്‍ അടയാളങ്ങളും അത്ഭുതങ്ങളും കാണിക്കുകയും രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്യുന്നത് കൊണ്ടാണെങ്കില്‍ നിന്റെ വീക്ഷണം തെറ്റാണ്. ചിലര്‍ നിന്നോട് പറഞ്ഞേക്കാം, ‘ദുഷ്ടാത്മാക്കള്‍ക്കും അത്തരം കാര്യങ്ങൾ ചെയ്യാന്‍ കഴിയില്ലേ?’ ഇത് ദൈവത്തിന്റെ പ്രതിരൂപത്തെ സാത്താന്റെ പ്രതിരൂപവുമായി കൂട്ടിക്കലര്‍ത്തുന്നതു പോലെയല്ലേ? ദൈവത്തിന്റെ പലവിധങ്ങളായുള്ള പ്രവൃത്തികളും അവന്‍ ചെയ്യുന്ന വേലയുടെ തോതും അവന്‍ വചനം അരുളിച്ചെയ്യുന്ന പല രീതികളും നിമിത്തമാണ് ഇന്ന് മനുഷ്യൻ ദൈവത്തിൽ വിശ്വസിക്കുന്നത്. ദൈവം മനുഷ്യനെ ജയിച്ചടക്കി അവനെ പൂര്‍ണ്ണനാക്കുന്നതിന് തന്റെ അരുളപ്പാടുകൾ ഉപയോഗിക്കുന്നു. മനുഷ്യന്‍ ദൈവത്തെ വിശ്വസിക്കുന്നത് അവന്റെ വിവിധങ്ങളായ പ്രവൃത്തികള്‍ കൊണ്ടാണ്, അല്ലാതെ അവനു അടയാളങ്ങളും അത്ഭുതങ്ങളും കാണിക്കാനാവുന്നത് കൊണ്ടല്ല; മനുഷ്യനു ദൈവത്തെ അറിയാന്‍ കഴിയുന്നത്‌ അവന്റെ പ്രവൃത്തികള്‍ക്ക്‌ സാക്ഷിയാവുന്നതിലൂടെ മാത്രമാണ്. ദൈവത്തിന്റെ യഥാര്‍ത്ഥ പ്രവൃത്തികൾ അറിയുന്നതിലൂടെ, അവന്‍ എങ്ങനെ വേല ചെയ്യുന്നു, എത്ര വിവേകമുള്ള രീതികൾ അവൻ ഉപയോഗിക്കുന്നു, അവനെങ്ങനെ സംസാരിക്കുന്നു, അവനെങ്ങനെ മനുഷ്യനെ പൂര്‍ണ്ണനാക്കുന്നു - ഈ വശങ്ങളൊക്കെ അറിയുന്നതിനാൽ മാത്രമേ ദൈവത്തിന്റെ യാഥാര്‍ഥ്യത്തെപ്പറ്റി നിനക്ക് ഗ്രാഹ്യം നേടാനും അവന്റെ പ്രകൃതത്തെ മനസ്സിലാക്കാനും കഴിയൂ; അങ്ങനെ മാത്രമേ അവന്‍ ഇഷ്ടപ്പെടുന്നതെന്ത്, വെറുക്കുന്നതെന്ത്‌, അവന്‍ മനുഷ്യനുമേല്‍ പ്രവര്‍ത്തിക്കുന്നതെങ്ങനെ എന്നൊക്കെ അറിയാനാകൂ. ദൈവത്തിന്റെ ഇഷ്ടാനിഷ്ടങ്ങള്‍ മനസ്സിലാക്കുന്നതിലൂടെ സകാരാത്മകവും നിഷേധാത്മകവുമായ കാര്യങ്ങൾ തിരിച്ചറിയാന്‍ നിങ്ങൾക്കും കഴിയും. ദൈവത്തിനെ അറിയുന്നതിലൂടെ നിന്റെ ജീവിതത്തില്‍ പുരോഗതിയുണ്ടാകും. ചുരുക്കത്തില്‍, നീ ദൈവത്തിന്റെ വേലയെപ്പറ്റി അറിവ് നേടണം, ദൈവത്തില്‍ വിശ്വസിക്കുന്നതു സംബന്ധിച്ച നിന്റെ കാഴ്ചപ്പാട് തിരുത്തുകയും വേണം.


ദൈവത്തിന്‍റെ പ്രവൃത്തി മനുഷ്യൻ സങ്കൽപ്പിക്കുന്നതുപോലെ അത്ര ലളിതമാണോ?

ദൈവവിശ്വാസികൾ എന്നനിലയിൽ, അന്ത്യനാളുകളിലെ ദൈവത്തിന്‍റെ വേലയും അവൻ ഇന്നു നിങ്ങളിൽ ചെയ്യുന്ന അവന്‍റെ പദ്ധതിയുടെ പ്രവർത്തനവും കൈക്കൊള്ളുകവഴി നിങ്ങൾ എങ്ങനെയാണ് പരമമായ ഉയർച്ചയും രക്ഷയും ശരിക്കും നേടിയിരിക്കുന്നതെന്ന് നിങ്ങൾ ഓരോരുത്തരും വിലമതിക്കണം. പ്രപഞ്ചത്തിലുടനീളമുള്ള തന്‍റെ പ്രവർത്തനത്തിന്‍റെ കേന്ദ്രബിന്ദുവായി ദൈവം ഈ ജനവിഭാഗത്തെ മാറ്റിയിരിക്കുന്നു. തന്‍റെ ഹൃദയരക്തം മുഴുവൻ നിങ്ങൾക്കായി അവൻ ബലിയർപ്പിച്ചിരിക്കുന്നു; പ്രപഞ്ചത്തിലുടനീളം ആത്മാവിന്‍റെ സകല പ്രവൃത്തികളും അവൻ വീണ്ടെടുത്ത് നിങ്ങൾക്ക് നൽകിയിരിക്കുന്നു. അതുകൊണ്ടാണ് നിങ്ങൾ ഭാഗ്യവാന്മാരാണെന്ന് ഞാൻ പറയുന്നത്. മാത്രമോ, തന്‍റെ മഹത്ത്വം അവന്‍റെ തിരഞ്ഞെടുക്കപ്പെട്ട ജനതയായ ഇസ്രായേലിൽനിന്ന് അവൻ നിങ്ങളിലേക്കു മാറ്റിയിരിക്കുന്നു; അവൻ ഈ വിഭാഗത്തിലൂടെ തന്‍റെ പദ്ധതിയുടെ ഉദ്ദേശ്യം പരിപൂർണമായി വെളിപ്പെടുത്തും. അതിനാൽ, നിങ്ങളാണ് ദൈവത്തിന്‍റെ അവകാശം ലഭിക്കാൻ പോകുന്നവർ, അതിലുപരി നിങ്ങളാണ് ദൈവമഹത്ത്വത്തിന്‍റെ അവകാശികൾ. ഒരുപക്ഷേ നിങ്ങൾ എല്ലാവരും ഈ വാക്കുകൾ ഓര്‍ക്കുന്നുണ്ടാകും: “അതുകൊണ്ട് ഞങ്ങൾ സഹിക്കുന്ന ലഘുവും താത്ക്കാലികവുമായ ക്ലേശം, അതിബൃഹത്തും അനശ്വരവുമായ മഹത്ത്വത്തിനുവേണ്ടി ഞങ്ങളെ സജ്ജരാക്കുന്നു. ക്ഷണനേരത്തേക്കുള്ള ഇപ്പോഴത്തെ ക്ലേശങ്ങൾ നിസ്സാരമാണ്.” നിങ്ങളെല്ലാവരും ഈ വാക്കുകൾ മുമ്പ് കേട്ടിട്ടുണ്ടെങ്കിലും അവയുടെ യഥാർത്ഥ അർത്ഥം നിങ്ങളിൽ ആർക്കും മനസ്സിലായിരുന്നില്ല. ഇന്ന്, അവയുടെ സാക്ഷാലുള്ള പ്രാധാന്യത്തെക്കുറിച്ച് നിങ്ങൾക്ക് ആഴത്തിൽ അറിയാം. ദൈവം ഈ വാക്കുകൾ അന്ത്യനാളുകളിൽ നിവർത്തിക്കും, ചുവന്ന മഹാവ്യാളി ചുരുണ്ടുകിടക്കുന്ന ദേശത്ത് അതിനാല്‍ അതിക്രൂരമായി പീഡിപ്പിക്കപ്പെട്ടവരിൽ അവയ്ക്കു നിവൃത്തി കൈവരും. ചുവന്ന മഹാവ്യാളി ദൈവത്തെ ഉപദ്രവിക്കുന്നു, അതു ദൈവത്തിന്‍റെ ശത്രുവാണ്; അതിനാൽ, ഈ ദേശത്ത് ദൈവത്തിൽ വിശ്വസിക്കുന്നവർ അങ്ങനെ അപമാനത്തിനും അടിച്ചമർത്തലിനും വിധേയരാകുന്നു; അതിന്‍റെ ഫലമായി ദൈവത്തിന്‍റെ വചനങ്ങൾ നിങ്ങളിൽ, ഈ വിഭാഗം ആളുകളിൽ, നിവൃത്തിയേറുന്നു. ദൈവത്തെ എതിർക്കുന്ന ഒരു ദേശത്ത് അത് ആരംഭിച്ചതിനാൽ, സകല ദൈവപ്രവൃത്തികൾക്കും വളരെയധികം പ്രതിബന്ധങ്ങൾ നേരിടുന്നു; അവന്‍റെ പല വചനങ്ങളും നിവർത്തിക്കാൻ സമയം വേണ്ടിവരുന്നു; അങ്ങനെ, ദൈവവചനത്തിന്‍റെ ഫലമായി ആളുകൾ സ്ഫുടം ചെയ്യപ്പെടുന്നു, അത് യാതനയുടെ ഭാഗം തന്നെയാണ്.  ചുവന്ന മഹാവ്യാളിയുടെ ദേശത്ത് തന്‍റെ വേല നിർവഹിക്കുന്നത് ദൈവത്തിന് അങ്ങേയറ്റം ദുഷ്കരമാണ്—എന്നാൽ ഈ ദുഷ്കരമായ അവസ്ഥയിലൂടെയാണ് ദൈവം തന്‍റെ വേലയുടെ ഒരു ഘട്ടം ചെയ്യുന്നത്; അതായത്, അവൻ തൻറെ ജ്ഞാനവും അത്ഭുതപ്രവൃത്തികളും വെളിവാക്കുകയും ഈ അവസരം ഉപയോഗിച്ച് ഈ വിഭാഗം ആളുകളെ തികഞ്ഞവരാക്കുകയും ചെയ്യുന്നു. ആളുകളുടെ യാതനയിലൂടെയാണ്, അവരുടെ സ്വഭാവശ്രേഷ്ഠതയിലൂടെയാണ്, ഈ അശുദ്ധ ദേശത്തെ ആളുകളുടെ സാത്താന്യമായ സകല സ്വഭാവവിശേഷതകളിലൂടെയുമാണ് ദൈവം ശുദ്ധീകരണത്തിന്‍റെയും ജയിച്ചടക്കലിന്‍റെയും പ്രവൃത്തി ചെയ്യുന്നത്; അതിൽനിന്ന് അവനു മഹത്ത്വം ലഭിക്കാനാണ്, അവന്‍റെ പ്രവൃത്തികൾക്ക് സാക്ഷ്യം വഹിക്കുന്നവരെ അവനു നേടാനാണ് ഇങ്ങനെ ചെയ്യുന്നത്. ഈ വിഭാഗം ആളുകൾക്കായി ദൈവം ചെയ്ത എല്ലാ ത്യാഗങ്ങളുടെയും മുഴുവന്‍ പ്രാധാന്യവും ഇതാണ്. അതായത്, തന്നെ എതിർക്കുന്നവരിലൂടെയാണ് ദൈവം ജയിച്ചടക്കൽ നടത്തുന്നത്, അങ്ങനെ മാത്രമേ ദൈവത്തിന്‍റെ മഹാശക്തി പ്രകടമാകുകയുള്ളൂ. മറ്റൊരു വിധത്തിൽ പറഞ്ഞാൽ, അശുദ്ധ ദേശത്തുള്ളവർക്കു മാത്രമേ ദൈവമഹത്ത്വം അവകാശമായി ലഭിക്കാനുള്ള അർഹതയുള്ളൂ; ഇതിനു മാത്രമേ ദൈവത്തിന്‍റെ മഹത്തായ ശക്തിയെ ഉയർത്തിക്കാട്ടാൻ കഴിയൂ. അതുകൊണ്ടാണ് അശുദ്ധ ദേശത്തുനിന്നും ആ അശുദ്ധ ദേശത്ത് വസിക്കുന്നവരിൽ നിന്നുമാണ് ദൈവമഹത്ത്വം നേടുന്നതെന്ന് ഞാൻ പറയുന്നത്. അതാണ് ദൈവഹിതം. യേശുവിന്‍റെ പ്രവർത്തന ഘട്ടവും അങ്ങനെതന്നെ ആയിരുന്നു: അവനെ ദ്രോഹിച്ച പരീശന്മാരുടെ ഇടയിൽ മാത്രമേ അവനു മഹത്ത്വപ്പെടാൻ കഴിയുമായിരുന്നുള്ളൂ; പരീശന്മാരുടെ പീഡനവും യൂദായുടെ ഒറ്റിക്കൊടുക്കലും ഇല്ലായിരുന്നെങ്കിൽ, യേശു പരിഹാസത്തിനോ ദൂഷണത്തിനോ ഇരയാവുകയോ ക്രൂശിക്കപ്പെടുകയോ ചെയ്യുമായിരുന്നില്ല, അതിലൂടെ മഹത്ത്വം നേടുമായിരുന്നില്ല. ദൈവം ഓരോ കാലഘട്ടത്തിലും പ്രവർത്തിക്കുന്നിടത്താണ്, അവന്‍ ശരീരത്തോടെ പ്രവര്‍ത്തിക്കുന്നിടത്താണ് ദൈവം മഹത്ത്വം പ്രാപിക്കുന്നതും അവൻ നേടാൻ ഉദ്ദേശിക്കുന്നവരെ നേടുന്നതും. ഇതാണ് ദൈവവേലയുടെ പദ്ധതി, ഇതാണ് അവന്‍റെ കാര്യനിർവഹണം.

ആയിരക്കണക്കിന് വർഷങ്ങളിലെ ദൈവത്തിന്‍റെ പദ്ധതിയിൽ, വേലയുടെ രണ്ട് ഭാഗങ്ങൾ ചെയ്യപ്പെടുന്നത് അവതാരമായാണ്: ആദ്യം ക്രൂശുമരണം എന്ന പ്രവൃത്തിയാണ്; അതിലൂടെ അവൻ മഹത്ത്വീകരിക്കപ്പെടുന്നു; മറ്റൊന്ന് അന്ത്യനാളുകളിലെ ജയിച്ചടക്കലിന്‍റെയും പൂർണമാക്കപ്പെടലിന്‍റെയും പ്രവൃത്തി, അതിലൂടെ അവൻ മഹത്ത്വീകരിക്കപ്പെടുന്നു. ഇതാണ് ദൈവത്തിന്‍റെ കാര്യനിർവഹണം. അതിനാൽ, ദൈവത്തിന്‍റെ വേലയെ അല്ലെങ്കിൽ നിങ്ങൾക്കായുള്ള ദൈവത്തിന്‍റെ നിയോഗത്തെ ലളിതമായ ഒരു കാര്യമായി കാണരുത്. നിങ്ങൾ എല്ലാവരും ദൈവത്തിന്‍റെ അത്യധികമായ, നിത്യമായ മഹത്ത്വത്തിന്‍റെ ഘനത്തിന് അവകാശികളാണ്, അത് ദൈവം പ്രത്യേകമായി നിശ്ചയിച്ചതാണ്. അവന്‍റെ മഹത്ത്വത്തിന്‍റെ രണ്ട് ഭാഗങ്ങളിൽ ഒന്ന് നിങ്ങളിൽ പ്രകടമായിരിക്കുന്നു; ദൈവമഹത്ത്വത്തിന്‍റെ ഒരു ഭാഗം മുഴുവനായും നിങ്ങളുടെ അവകാശമായി ദൈവം നിങ്ങളില്‍ ചൊരിഞ്ഞിരിക്കുന്നു. ദൈവം നിങ്ങളെ ഉയർത്തുന്നത് ഇങ്ങനെയാണ്, മാത്രമല്ല വളരെ മുമ്പുതന്നെ അവൻ മുൻകൂട്ടി നിശ്ചയിച്ച പദ്ധതി കൂടിയാണിത്. ചുവന്ന മഹാവ്യാളി വസിക്കുന്ന ദേശത്ത് ദൈവം ചെയ്ത വേലയുടെ മഹത്ത്വം കണക്കിലെടുക്കുമ്പോൾ, ആ വേല മറ്റെവിടേക്കെങ്കിലും മാറ്റിയിരുന്നെങ്കിൽ, അത് വളരെ മുമ്പേതന്നെ വലിയ ഫലം നൽകുകയും മനുഷ്യൻ അതു സത്വരം സ്വീകരിക്കുകയും ചെയ്യുമായിരുന്നു. മാത്രമല്ല, ദൈവത്തിൽ വിശ്വസിക്കുന്ന പാശ്ചാത്യ മതപുരോഹിതന്മാർക്ക് ഈ പ്രവൃത്തി അംഗീകരിക്കുക വളരെ എളുപ്പമായിരിക്കുമായിരുന്നു, കാരണം യേശുവിന്‍റെ പ്രവർത്തന ഘട്ടം ഒരു ദൃഷ്ടാന്തമായി അവര്‍ക്കു മുന്നിലുണ്ട്. അതുകൊണ്ടാണ് മഹത്ത്വീകരണ വേലയുടെ ഈ ഘട്ടം മറ്റെവിടെയെങ്കിലും കൈവരിക്കാൻ ദൈവത്തിന് കഴിയാത്തത്; ആളുകൾ പിന്തുണയ്ക്കുകയും ജനതകൾ അംഗീകരിക്കുകയും ചെയ്യുമ്പോൾ, അതിനു ഫലമുണ്ടാവില്ല. വ്യക്തമായും ഈ ദേശത്ത് പ്രവർത്തനത്തിന്‍റെ ഈ ഘട്ടം നിലനിൽക്കുന്നു എന്നതിന്‍റെ അസാധാരണമായ പ്രാധാന്യമാണിത്. നിങ്ങളിൽ ഒരാൾക്കു പോലും നിയമത്തിന്‍റെ പരിരക്ഷ ഇല്ല, പകരം നിയമം നിങ്ങളെ ശിക്ഷിക്കുകയാണ്. ആളുകൾ‌ നിങ്ങളെ മനസ്സിലാക്കുന്നില്ല എന്നതാണ് അതിലും വലിയ പ്രശ്‌നം: നിങ്ങളുടെ ബന്ധുക്കളോ മാതാപിതാക്കളോ സുഹൃത്തുക്കളോ സഹപ്രവർത്തകരോ ആകട്ടെ, ആരും നിങ്ങളെ മനസ്സിലാക്കുന്നില്ല. ദൈവം നിങ്ങളെ “ഉപേക്ഷിച്ചുകളയുമ്പോൾ” നിങ്ങൾക്ക് ഭൂമിയിൽ തുടർന്നു ജീവിക്കുക അസാധ്യമാണ്; അപ്പോൾപ്പോലും ആളുകൾക്ക് ദൈവത്തിൽനിന്ന് അകന്നു നിൽക്കാൻ കഴിയില്ല, ആളുകളുടെമേൽ ദൈവം ജയം പ്രാപിച്ചതിന്‍റെ പ്രാധാന്യമാണ് അത്, ദൈവത്തിന്‍റെ മഹത്ത്വമാണ് അത്. ഈ ദിവസം നിങ്ങൾക്ക് അവകാശമായി ലഭിച്ചത് അപ്പോസ്തലന്മാർക്കും യുഗങ്ങളിൽ ഉടനീളമുള്ള പ്രവാചകന്മാർക്കും ലഭിച്ചതിനെ കവിയുന്നതാണ്, എന്തിന്, മോശയ്ക്കും പത്രോസിനും ലഭിച്ചതിനെ പോലും കവിയുന്നതാണ്. ഒന്നോ രണ്ടോ ദിവസം കൊണ്ട് അനുഗ്രഹം നേടാൻ കഴിയില്ല; വലിയ ത്യാഗത്തിലൂടെ അവ നേടിയെടുക്കണം. അതായത്, വിശുദ്ധീകരണത്തിനു വിധേയമായ ഒരു സ്നേഹം നിങ്ങൾക്ക് ഉണ്ടായിരിക്കണം; ശക്തമായ വിശ്വാസം നിങ്ങൾക്ക് ഉണ്ടായിരിക്കണം; നിങ്ങൾ നേടാൻ ദൈവം ആഗ്രഹിക്കുന്ന അനേകം സത്യങ്ങൾ നിങ്ങൾക്ക് ഉണ്ടായിരിക്കണം; മാത്രമല്ല, ഭീതിയില്ലാതെ, ഒഴികഴിവില്ലാതെ നിങ്ങൾ നീതിയിലേക്കു തിരിയുകയും ദൈവത്തോടുള്ള നിരന്തരവും അചഞ്ചലവുമായ സ്നേഹം നിങ്ങള്‍ക്ക് ഉണ്ടായിരിക്കുകയും വേണം. നിങ്ങൾക്ക് ദൃഢനിശ്ചയം വേണം, നിങ്ങളുടെ ജീവിതമനോഭാവത്തിൽ മാറ്റങ്ങൾ സംഭവിക്കണം, നിങ്ങളുടെ ദൂഷണം സൗഖ്യമാക്കപ്പെടണം, ദൈവത്തിന്‍റെ എല്ലാ ആസൂത്രണങ്ങളും പരാതിയില്ലാതെ സ്വീകരിക്കണം, മരണപര്യന്തം നിങ്ങൾ അനുസരണം കാണിക്കണം. ഇതാണ് നിങ്ങൾ നേടേണ്ടത്, ഇതാണ് ദൈവത്തിന്‍റെ വേലയുടെ ആത്യന്തിക ലക്ഷ്യം, ഈ വിഭാഗം ജനങ്ങളോട് ദൈവം ആവശ്യപ്പെടുന്നത് ഇതാണ്. നിങ്ങൾക്ക് തരുന്നതിനാൽ, അവൻ തീർച്ചയായും നിങ്ങളോട് തിരിച്ചു ചോദിക്കും, തീർച്ചയായും നിങ്ങളോട് ന്യായമായ ആവശ്യങ്ങൾ ഉന്നയിക്കും. അതിനാൽ, ദൈവം ചെയ്യുന്ന എല്ലാ പ്രവൃത്തികൾക്കും കാരണമുണ്ട്; ദൈവം വളരെ കർക്കശമായും കൃത്യതയോടെയും വീണ്ടും വീണ്ടും പ്രവർത്തിക്കുന്നത് എന്തുകൊണ്ടെന്ന് ഇത് പ്രകടമാക്കുന്നു. ഇക്കാരണത്താലാണ് നിങ്ങൾ ദൈവത്തിലുള്ള വിശ്വാസംകൊണ്ടു നിറയേണ്ടത്. ചുരുക്കത്തിൽ, ദൈവത്തിന്‍റെ സകല പ്രവൃത്തികളും നിങ്ങളെ പ്രതിയാണ്, അവന്‍റെ അവകാശം സ്വീകരിക്കാൻ നിങ്ങൾ യോഗ്യരാകേണ്ടതിനാണ്. ഇതു ദൈവത്തിന്‍റെതന്നെ മഹത്ത്വത്തിനു വേണ്ടിയല്ല, പിന്നെയോ നിങ്ങളുടെ രക്ഷയ്ക്കു വേണ്ടിയാണ്, അശുദ്ധ ദേശത്ത് ആഴത്തിൽ ദ്രോഹിക്കപ്പെട്ട ഈ വിഭാഗം ആളുകളെ തികവിലേക്കു കൊണ്ടുവരുന്നതിനു വേണ്ടിയാണ്. നിങ്ങൾ ദൈവഹിതം ഗ്രഹിക്കണം. അതുകൊണ്ട്, ഉൾക്കാഴ്ചയോ വിവേകമോ ഇല്ലാത്ത അജ്ഞരായ അനേകം ആളുകളെ ഞാൻ ഉദ്‌ബോധിപ്പിക്കുന്നു: ദൈവത്തെ പരീക്ഷിക്കരുത്, മേലാൽ എതിർക്കരുത്. ഒരു മനുഷ്യനും സഹിച്ചിട്ടില്ലാത്ത യാതനകൾ ദൈവം ഇതിനകം അനുഭവിച്ചുകഴിഞ്ഞു, പണ്ടേതന്നെ മനുഷ്യന് പകരക്കാരനായി അതിലും വലിയ അപമാനം സഹിച്ചു. നിങ്ങൾക്ക് മറ്റെന്താണ് ഉപേക്ഷിക്കാൻ കഴിയാത്തത്? ദൈവേഷ്ടത്തെക്കാൾ പ്രധാനമായിരിക്കാൻ മറ്റെന്തിനാണ് കഴിയുക? ദൈവസ്നേഹത്തെക്കാൾ ഉന്നതമായിരിക്കാൻ മറ്റെന്തിനാണ് കഴിയുക? ഈ അശുദ്ധ ദേശത്ത് തന്‍റെ വേല നിർവഹിക്കുക ദൈവത്തിനു വളരെ പ്രയാസമാണ്; അതും പോരാഞ്ഞിട്ട്, മനുഷ്യൻ അറിവോടെയും മനഃപൂർവമായും ലംഘനത്തിൽ ഏർപ്പെട്ടാൽ, ദൈവത്തിന്‍റെ പ്രവൃത്തി നീണ്ടുപോകേണ്ടതായി വരും. ചുരുക്കത്തിൽ, അങ്ങനെ സംഭവിക്കുന്നതുകൊണ്ട് ആർക്കും ഗുണമില്ല, ആർക്കും ഒരു പ്രയോജനവുമില്ല. ദൈവം സമയബന്ധിതനല്ല; അവന്‍റെ പ്രവൃത്തിയും അവന്‍റെ മഹത്ത്വവുമാണ് ഒന്നാമത് വരുന്നത്. അതിനാൽ, എത്ര സമയമെടുത്താലും അവൻ തന്‍റെ വേല എന്തു വില കൊടുത്തും നടപ്പാക്കും. ഇതാണ് ദൈവത്തിന്‍റെ രീതി: അവന്‍റെ പ്രവൃത്തി പൂർത്തിയാകുന്നതുവരെ അവൻ വിശ്രമിക്കുകയില്ല. അവന്‍റെ മഹത്ത്വത്തിന്‍റെ രണ്ടാം ഭാഗം നേടുമ്പോൾ മാത്രമേ അവന്‍റെ പ്രവൃത്തി അവസാനിക്കുകയുള്ളൂ. മുഴു പ്രപഞ്ചത്തിലും തന്‍റെ മഹത്ത്വീകരണത്തിന്‍റെ രണ്ടാം ഭാഗം ദൈവം പൂർത്തിയാക്കാത്തപക്ഷം അവന്‍റെ ദിവസം ഒരിക്കലും വരികയില്ല, അവന്‍റെ തിരഞ്ഞെടുത്ത ജനതയ്ക്കു മേല്‍ ഒരിക്കലും അവന്‍റെ വേല അവസാനിക്കുകയില്ല, അവന്‍റെ മഹത്ത്വം ഇസ്രായേലിന്മേൽ ഒരിക്കലും വന്നിറങ്ങില്ല, അവന്‍റെ പദ്ധതി ഒരിക്കലും നടപ്പാകുകയുമില്ല. നിങ്ങൾക്ക് ദൈവേഷ്ടം കാണാൻ കഴിയണം, സ്വര്‍ഗ്ഗത്തിന്‍റെയും ഭൂമിയുടെയും അതുപോലെ സകല വസ്തുക്കളുടെയും സൃഷ്ടി പോലെ  അത്ര ലളിതമല്ല ദൈവത്തിന്‍റെ പ്രവൃത്തിയെന്ന്  മനസ്സിലാക്കണം. കാരണം, ദുഷിച്ചവരെ, അങ്ങേയറ്റം മരവിച്ചുപോയവരെ പരിവർത്തനം ചെയ്യുക എന്നതാണ്, സൃഷ്ടിക്കപ്പെട്ടവരെങ്കിലും സാത്താന്റെ സംസ്കരണപ്രക്രിയക്കു വിധേയരായവരെ ശുദ്ധീകരിക്കുക എന്നതാണ് ഇന്നത്തെ പ്രവൃത്തി. ഇത് ആദാമിന്‍റെയോ ഹവ്വായുടെയോ സൃഷ്ടിയല്ല, പ്രകാശത്തിന്‍റെ സൃഷ്ടിയോ സമസ്ത സസ്യ, ജന്തുജാലങ്ങളുടെ സൃഷ്ടിയോ അല്ല. ദൈവം സാത്താൻ ദുഷിപ്പിച്ച കാര്യങ്ങളെ ശുദ്ധീകരിച്ച് പുതിയതാക്കി വീണ്ടെടുക്കുന്നു; അവ അവന്‍റേതായി മാറുന്നു, അവ അവന്‍റെ മഹത്ത്വമായിത്തീരുന്നു. ഇത് മനുഷ്യൻ വിചാരിക്കുന്നതുപോലെ അല്ല; സ്വര്‍ഗ്ഗത്തെയും ഭൂമിയെയും അവയിലുള്ള സകലത്തെയും സൃഷ്ടിച്ചതുപോലെ, അല്ലെങ്കിൽ അഗാധ കൂപത്തിലേക്കു സാത്താനെ ശപിച്ചാക്കുന്ന പ്രവൃത്തി പോലെ അത്ര ലളിതമല്ല; മറിച്ച്, അത് മനുഷ്യനെ രൂപാന്തരപ്പെടുത്തുന്ന പ്രവൃത്തിയാണ്, ദൈവത്തിന്‍റേതല്ലാത്ത നിഷേധാത്മക കാര്യങ്ങളെ അവന്‍റേതായ ക്രിയാത്മകമായ കാര്യങ്ങളാക്കി മാറ്റുന്ന പ്രവൃത്തിയാണ്. ദൈവത്തിന്‍റെ വേലയുടെ ഈ ഘട്ടത്തിനു പിന്നിലെ സത്യം ഇതാണ്. നിങ്ങൾ ഇത് മനസ്സിലാക്കുകയും കാര്യങ്ങൾ അമിതമായി ലളിതവല്‌ക്കരിക്കുന്നത് ഒഴിവാക്കുകയും വേണം. ദൈവത്തിന്‍റെ പ്രവൃത്തി സാധാരണ ഏതൊരു പ്രവൃത്തിയും പോലെയല്ല. അതിന്‍റെ അത്ഭുതവും ജ്ഞാനവും മനുഷ്യമനസ്സിന് അതീതമാണ്. വേലയുടെ ഈ ഘട്ടത്തിൽ ദൈവം സകലവും സൃഷ്ടിക്കുന്നില്ല, അവന്‍ അവയെ നശിപ്പിക്കുന്നുമില്ല. പകരം, താൻ സൃഷ്ടിച്ച സകലത്തെയും അവൻ പരിവർത്തനം ചെയ്യുന്നു, സാത്താൻ അശുദ്ധമാക്കിയ സകലത്തെയും ശുദ്ധീകരിക്കുന്നു. അങ്ങനെ ദൈവം വലിയൊരു സംരംഭം തുടങ്ങിവയ്ക്കുന്നു, അതാണ് ദൈവത്തിന്‍റെ വേലയുടെ പൂര്‍ണ്ണമായ പ്രസക്തി. ഈ വാക്കുകളിൽ നിങ്ങൾ കാണുന്ന ദൈവത്തിന്‍റെ പ്രവൃത്തി അത്ര ലളിതമാണോ?


ദൈവത്തില്‍ വിശ്വസിക്കുന്നതുകൊണ്ട് നീ സത്യത്തിനുവേണ്ടി ജീവിക്കണം

സത്യം മനസ്സിലാക്കിയാലും അത് പ്രവൃത്തിപഥത്തില്‍ കൊണ്ടുവരുന്നതില്‍ പരാജയപ്പെടുന്നു എന്നത് എല്ലാ ആളുകള്‍ക്കിടയിലും നിലനില്‍ക്കുന്ന പൊതുവായ ഒരു പ്രശ്നമാണ്. ഇതിന് കാരണം ഒരുവശത്ത് അവർ അതിനായി വിലയൊടുക്കാൻ തയ്യാറല്ല എന്നതും; മറുവശത്ത് അവരുടെ വകതിരിവ് തീരെ അപര്യാപ്തമായതിനാൽ ദൈനംദിന ജീവിതത്തിലെ പല ബുദ്ധിമുട്ടുകളും അവ ആയിരിക്കുന്ന അവസ്ഥയിൽ അവർക്ക് നോക്കിക്കാണുവാനാകുന്നില്ല എന്നതുമാണ്. കാര്യങ്ങൾ എങ്ങനെ ഉചിതമായി പ്രവൃത്തിപഥത്തിൽ കൊണ്ടുവരണമെന്ന് അവര്‍ക്ക് അറിയുകയുമില്ല. ആളുകളുടെ അനുഭവപരിചയം തീരെ ആഴംകുറഞ്ഞതും  ശേഷി തീരെ ദുർബലവും സത്യം  മനസ്സിലാക്കുന്നതിന്‍റെ വ്യാപ്തി പരിമിതവും ആയതിനാൽ ദൈനംദിനജീവിതത്തിൽ അഭിമുഖീകരിക്കുന്ന പ്രശ്നങ്ങൾ പരിഹരിക്കാൻ അവർക്ക് മുന്നിൽ ഒരു മാര്‍ഗ്ഗവുമില്ല. അവർ വാക്കുകളിൽ മാത്രമാണ് ദൈവത്തെ വിശ്വസിക്കുന്നത്. തങ്ങളുടെ ദൈനംദിന ജീവിതത്തിൽ ദൈവത്തെ കൊണ്ടുവരുവാന്‍ അവർ അപര്യാപ്തരാണ്. എന്നുവെച്ചാൽ, ദൈവം വേറെ, ജീവിതം വേറെ എന്ന കാഴ്ചപ്പാട്. അതായത് ആളുകൾക്ക് ജീവിതത്തിൽ ദൈവവുമായി യാതൊരു ബന്ധവുമില്ലാത്ത അവസ്ഥ. ഇതാണ് എല്ലാവരും ചിന്തിക്കുന്നത്.  ഇങ്ങനെ ദൈവത്തെ വിശ്വസിക്കുന്നതുകൊണ്ട് ആളുകൾ യഥാര്‍ത്ഥത്തില്‍ ദൈവത്താൽ സ്വന്തമാക്കപ്പെടുകയോ പരിപൂര്‍ണ്ണരാക്കപ്പെടുകയോ ഇല്ല.  വാസ്തവത്തിൽ ദൈവവചനം പൂർണ്ണമായി വെളിപ്പെടാതിരിക്കുന്നതല്ല. എന്നാൽ ദൈവവചനം ഉൾക്കൊള്ളാനുള്ള ആളുകളുടെ പ്രാപ്തി തീരെ അപര്യാപ്തമാണ്. ആരും ദൈവത്തിന്റെ  യഥാര്‍ത്ഥ ഇംഗിതത്തിന് യോജിച്ചവിധം പ്രവർത്തിക്കുന്നില്ല  എന്നുപറയാം. മറിച്ച് അവർക്ക് ദൈവത്തിലുള്ള വിശ്വാസം അവരുടെ സ്വന്തം ലക്ഷ്യങ്ങള്‍ക്കും അവര്‍ ഭൂതകാലത്തില്‍ ഉൾക്കൊണ്ടിട്ടുള്ള മതസങ്കൽപങ്ങൾക്കും കാര്യങ്ങള്‍ ചെയ്യുന്നതിലുള്ള അവരുടേതായ സ്വന്തം രീതിക്കും യോജിച്ചതാണ്. ദൈവവചനം സ്വീകരിച്ചശേഷം  പരിവര്‍ത്തനത്തിന് വിധേയരായി ദൈവഹിതത്തിന് അനുസൃതമായി പ്രവര്‍ത്തിച്ചുതുടങ്ങുന്നവര്‍ ആരുമില്ല. പകരം,  അവര്‍ തങ്ങളുടെ തെറ്റായ വിശ്വാസങ്ങളിൽ  തന്നെ  തുടരുന്നു. ആളുകൾ ദൈവത്തിൽ വിശ്വസിക്കാൻ തുടങ്ങുന്നത്, മതത്തിന്റെ വ്യവസ്ഥാപിതമായ ചട്ടങ്ങളെ അടിസ്ഥാനപ്പെടുത്തിയാണ്; ജീവിതത്തെ സംബന്ധിച്ച തങ്ങളുടേതായ തത്ത്വജ്ഞാനത്തെ മാത്രം അധിഷ്ഠിതമാക്കിയാണ് അവർ ജീവിക്കുന്നതും മറ്റുള്ളവരോട് ഇടപെടുന്നതും. പത്തിൽ ഒമ്പത് പേരുടേയും കാര്യം ഇതുതന്നെ എന്ന് പറയാം. ദൈവത്തിൽ വിശ്വസിക്കാൻ തുടങ്ങിയതിനു ശേഷം, മറ്റൊരു പദ്ധതി രൂപീകരിച്ച് പുതിയൊരു ജീവിതം തുടങ്ങുന്ന വളരെ കുറച്ചു പേർ മാത്രമേയുള്ളൂ. മനുഷ്യകുലം ദൈവവചനത്തെ സത്യമായി പരിഗണിക്കുന്നതിലും, സത്യമായി അംഗീകരിക്കുന്നതിലും അത് പ്രവൃത്തിപഥത്തിൽ  കൊണ്ടുവരുന്നതിലും പരാജയപ്പെട്ടിരിക്കുന്നു.

ഉദാഹരണത്തിന് യേശുവിലുള്ള വിശ്വാസത്തിൻറെ കാര്യമെടുക്കുക. ഒരാൾ വിശ്വസിച്ചുതുടങ്ങിയിട്ടേ ഉള്ളൂവെങ്കിലും അനേകനാളുകളായി വിശ്വസിക്കുന്നതാണെങ്കിലും, തങ്ങൾക്കുള്ള കഴിവുകളെല്ലാം പ്രയോഗത്തിൽ വരുത്തുകയും തങ്ങൾക്കുള്ള വൈദഗ്ധ്യങ്ങളെല്ലാം പ്രകടിപ്പിക്കുകയും മാത്രം ചെയ്യുന്നു. ആളുകൾ  “ദൈവത്തിൽ ഉള്ള വിശ്വാസം” എന്ന മൂന്ന് വാക്കുകൾ തങ്ങളുടെ സാധാരണജീവിതത്തിൽ  വെറുതെ കൂട്ടിച്ചേർത്തെങ്കിലും അവരുടെ മനോഭാവത്തിൽ യാതൊരു വ്യത്യാസവും വരുത്തിയില്ല. ദൈവത്തിലുള്ള അവരുടെ വിശ്വാസം ഒരു കണിക പോലും വർധിച്ചുമില്ല. അവരുടെ തേടല്‍   ഊഷ്മളവുമല്ല, നിസ്സംഗവുമല്ല. തങ്ങളുടെ വിശ്വാസം വിട്ടുകളയുമെന്നൊന്നും അവർ പറഞ്ഞില്ല, എന്നാൽ എല്ലാം ദൈവത്തിൽ അർപ്പിച്ചുമില്ല. അവർ ഒരിക്കലും ദൈവത്തെ യഥാര്‍ത്ഥമായി സ്നേഹിക്കുകയോ അനുസരിക്കുകയോ ചെയ്തിട്ടില്ല. അവർക്ക് ദൈവത്തോടുള്ള വിശ്വാസം പരിശുദ്ധിയുടേയും കാപട്യത്തിന്‍റെയും ഒരു മിശ്രണമായിരുന്നു.  അവർ ഒരു കണ്ണ് തുറന്നും മറ്റേ കണ്ണ് അടച്ചുമാണ് അതിനെ സമീപിച്ചത്. തങ്ങളുടെ വിശ്വാസത്തിനനുസരിച്ച് പ്രവര്‍ത്തിക്കുവാന്‍ അവര്‍ ഉല്‍സുകാരായിരുന്നില്ല.  അവര്‍ ഈ ആശയക്കുഴപ്പം നിറഞ്ഞ സ്ഥിതിയില്‍ തുടര്‍ന്നു. അവസാനം കുഴങ്ങിയ ഒരു മരണം വരിച്ചു. എന്തിനുവേണ്ടിയാണിതെല്ലാം?  ഇന്ന്, പ്രവര്‍ത്തിക്കുന്നതായ ദൈവത്തിൽ വിശ്വസിക്കണമെങ്കിൽ നിങ്ങൾ ശരിയായ പാതയിൽ കാലെടുത്ത് വെക്കണം. ദൈവത്തെ വിശ്വസിക്കുന്നെങ്കിൽ, നിങ്ങൾ അനുഗ്രഹങ്ങൾ തേടിയാൽ മാത്രം പോരാ, ദൈവത്തെ സ്നേഹിക്കുകയും അറിയുകയും വേണം. അവന്റെ പ്രബുദ്ധതയാൽ, നിങ്ങളുടെ സ്വന്തം അന്വേഷണത്താൽ, നിങ്ങൾക്ക് അവൻറെ വചനം ഭക്ഷിക്കുകയും പാനം ചെയ്യുകയും ചെയ്യാം; ദൈവത്തെ  സംബന്ധിച്ച്  യഥാര്‍ത്ഥ പരിജ്ഞാനം സമ്പാദിക്കാം; ഹൃദയത്തിന്‍റെ ഉള്ളില്‍ നിന്നും വരുന്ന യഥാര്‍ത്ഥമായ ദൈവത്തിന്‍റെ സ്നേഹം അനുഭവിക്കുകയും ചെയ്യാം.  മറ്റൊരു തരത്തില്‍ പറഞ്ഞാൽ, ദൈവത്തോടുള്ള നിൻറെ  സ്നേഹം ആത്മാര്‍ത്ഥമാണെങ്കിൽ, ആർക്കും അത് നശിപ്പിക്കുവാനോ നിനക്കു അവനോടുള്ള സ്നേഹത്തിന് തടസ്സമായി നില്‍ക്കുവാനോ സാധിക്കുകയില്ല. അപ്പോഴാണ് നിൻറെ ദൈവവിശ്വാസം ശരിയായ പാതയിലാകുന്നത്. നീ ദൈവത്തിനുള്ളവനാണ് എന്ന് ഇത് തെളിയിക്കുന്നു. കാരണം നിൻറെ ഹൃദയം ഇതിനോടകം ദൈവത്തിൻറെ  ഉടമസ്ഥതയിലായിക്കഴിഞ്ഞു; ഇനി മറ്റൊന്നിനും നിന്നെ കൈവശപ്പെടുത്താനാവില്ല. നിൻറെ അനുഭവജ്ഞാനത്താലും നീ നൽകിയ വിലയാലും ദൈവത്തിൻറെ  പ്രവർത്തനത്താലും, നിനക്ക് ദൈവവുമായി സ്വാഭാവികമായ  സ്നേഹബന്ധം വളർത്തിയെടുക്കാനാവുന്നു.   അപ്പോള്‍ നീ സാത്താൻറെ സ്വാധീനത്തിൽ നിന്ന് മുക്തനായി ദൈവവചനത്തിൻറെ  പ്രകാശത്തിൽ ജീവിക്കാൻ തുടങ്ങും. ഇരുളിൻറെ സ്വാധീനം പൊട്ടിച്ചെറിഞ്ഞ് സ്വതന്ത്രനായാല്‍  മാത്രമേ നീ ദൈവത്തെ നേടി എന്ന് പറയാനാകൂ. ദൈവത്തിലുള്ള നിൻറെ വിശ്വാസത്തിൽ നീ ഈ ലക്ഷ്യം നേടിയെടുക്കാൻ ശ്രമിക്കണം. ഇതാണ് നിങ്ങൾ ഓരോരുത്തരുടേയും കടമ. ഇപ്പോഴത്തെ സാഹചര്യംകൊണ്ട് നിങ്ങളാരും തൃപ്തിയടയരുത്. ദൈവവേലയിൽ നിങ്ങൾക്ക്  ഇരുമനസ്സുള്ളവരാകാൻ കഴിയില്ല. അതിനെ ലാഘവത്തോടെ കാണാനുമാവില്ല. നിങ്ങൾ എല്ലാ തരത്തിലും എല്ലാ സമയത്തും ദൈവത്തെക്കുറിച്ച് നിനയ്ക്കണം, എല്ലാം അവനായി ചെയ്യണം. നിങ്ങൾ സംസാരിക്കുമ്പോഴും പ്രവര്‍ത്തിക്കുമ്പോഴുമെല്ലാം ദൈവഭവനത്തിന്‍റെ താൽപര്യങ്ങളായിരിക്കണം പ്രഥമസ്ഥാനത്ത്. എങ്കിൽ മാത്രമേ നിങ്ങൾക്ക് ദൈവത്തിന്റെ ഹൃദയത്തെ പിന്തുടരാനാകൂ.

ദൈവത്തിലുള്ള വിശ്വാസത്തിന്റെ കാര്യത്തിൽ ആളുകൾക്ക് പറ്റുന്ന വലിയ പിശക് എന്തെന്നാൽ, അവരുടെ വിശ്വാസം വാക്കുകളിൽ മാത്രമാണ്, അവരുടെ ദൈനംദിനജീവിതത്തിൽ ദൈവം എന്നൊന്ന് ഇല്ലേയില്ല. തീർച്ചയായും എല്ലാ ജനങ്ങളും ദൈവത്തിന്റെ അസ്തിത്വത്തിൽ വിശ്വസിക്കുന്നുണ്ട്, എങ്കിലും അവരുടെ ദൈനംദിനജീവിതത്തിൽ ദൈവത്തിന് ഒരു പങ്കുമില്ല. ആളുകൾ അധരങ്ങളാൽ ദൈവത്തിന് ധാരാളം  പ്രാര്‍ത്ഥനകള്‍ അര്‍പ്പിക്കുന്നു, പക്ഷെ അവരുടെ ഹൃദയങ്ങളിൽ ദൈവത്തിന് യാതൊരു സ്ഥാനവുമില്ല. അതിനാല്‍ ദൈവം അവരെ വീണ്ടും വീണ്ടും പരീക്ഷിക്കുന്നു. ആളുകൾ കളങ്കമുള്ളവരായതുകൊണ്ടാണ് അവരെ പരീക്ഷിക്കുകയല്ലാതെ ദൈവത്തിന് മറ്റു മാര്‍ഗ്ഗമൊന്നും ഇല്ലാത്തത്. അങ്ങനെ ഈ പരീക്ഷണങ്ങളിൻ മധ്യേ അവര്‍ക്ക് ലജ്ജ  തോന്നുകയും  സ്വയം തിരിച്ചറിയാനിടയാകുകയും ചെയ്യും.  അല്ലാത്തപക്ഷം മനുഷ്യകുലം പ്രധാനദൂതൻറെ പിന്തുടർച്ചക്കാരായി മാറുകയും കൂടുതൽ  ദുഷിക്കുകയും ചെയ്യും. ദൈവത്തിലുള്ള വിശ്വാസം എന്ന പ്രക്രിയയില്‍, ഓരോ വ്യക്തിയും തന്‍റേതായ പല ലക്ഷ്യങ്ങളും ഉദ്ദേശങ്ങളും ദൈത്തിന്‍റെ തുടര്‍ച്ചയായ ശുദ്ധീകരണത്തിനു വിധേയനായി ത്യജിക്കുന്നു. അല്ലാത്തപക്ഷം, ദൈവത്തിന് ആരെയും ഉപയോഗിക്കാനോ താന്‍ ചെയ്യേണ്ടതായിട്ടുള്ള പ്രവര്‍ത്തനം ആളുകളില്‍ നടപ്പിലാക്കുവാനോ കഴിയാതെ വരും. ദൈവം ആദ്യം ആളുകളെ ശുദ്ധീകരിക്കുന്നു. ഈ പ്രക്രിയയിലൂടെ അവർ സ്വയം തിരിച്ചറിയുകയും ദൈവം അവരെ മാറ്റുകയും ചെയ്തേക്കാം.  എങ്കിൽ മാത്രമേ, ദൈവം തന്‍റെ ജീവൻ അവരിൽ ഉൾനടുകയുള്ളൂ, അങ്ങനെ മാത്രമേ അവരുടെ ഹൃദയങ്ങളെ പൂര്‍ണ്ണമായി ദൈവത്തിങ്കലേക്ക് തിരിക്കുവാന്‍ സാധിക്കുകയുള്ളൂ. അതിനാൽ, ദൈവത്തിൽ വിശ്വസിക്കുക എന്നത് ആളുകൾ പറയുന്ന പോലെ അത്ര എളുപ്പമുള്ളതല്ല എന്ന് ഞാൻ പറയുന്നു. ദൈവത്തിന്‍റെ കാഴ്ചയില്‍ നിനക്ക് പരിജ്ഞാനം മാത്രമേ ഉള്ളൂ, എന്നാല്‍  ദൈവത്തിന്റെ വചനം നിന്റെ ജീവിതമായി സ്വീകരിച്ചിട്ടില്ല എങ്കില്‍,  നീ സ്വന്തം പരിജ്ഞാനത്തിൽ മാത്രം പരിമിതപ്പെട്ടിരിക്കുകയാണെങ്കിൽ, സത്യം പ്രാവർത്തികമാക്കുകയോ ദൈവവചനത്തിന് ചേർച്ചയിൽ ജീവിക്കുകയോ ചെയ്യുന്നില്ലെങ്കിൽ, നിനക്ക് ദൈവത്തെ സ്നേഹിക്കുന്ന ഒരു ഹൃദയം ഇല്ലെന്നും നിന്‍റെ ഹൃദയം ദൈവത്തിനുള്ളത് അല്ലെന്നും അത് തെളിയിക്കുന്നു. ഒരുവന് ദൈവത്തിൽ വിശ്വസിച്ചുകൊണ്ട് അവിടുത്തെ അറിയാനാകും: ഇതാണ് പരമമായ ലക്ഷ്യം, മനുഷ്യന്‍റെ അന്വേഷണത്തിന്‍റെ ലക്ഷ്യവും ഇതുതന്നെ. ദൈവവചനങ്ങൾക്ക് ചേർച്ചയിൽ ജീവിക്കാൻ നീ  നല്ലവണ്ണം ശ്രമിക്കണം, എങ്കിൽ മാത്രമേ അവ നിന്‍റെ പ്രവൃത്തിയിലൂടെ സഫലീകരിക്കാൻ നിനക്കു സാധിക്കുകയുള്ളൂ.  നിനക്ക് സൈദ്ധാന്തികമായ അറിവ് മാത്രമേ ഉള്ളൂ എങ്കില്‍ ദൈവത്തിലുള്ള നിന്‍റെ വിശ്വാസം വൃഥാവിലാകും.  നീ ദൈവവചനം പ്രാവർത്തികമാക്കുകയും അതിന് ചേർച്ചയിൽ ജീവിക്കുകയും ചെയ്താൽ മാത്രമേ നിൻറെ  വിശ്വാസം ദൈവഹിതത്തിന് ചേർച്ചയിലും പരിപൂര്‍ണ്ണവുമായി എന്നു കണക്കാക്കാനാവൂ. ഈ ജീവിതയാത്രയില്‍ കുറെ ആളുകള്‍ക്ക് വിജ്ഞാനത്തെപ്പറ്റി സംസാരിക്കാനാകും.  എന്നാൽ മരണസമയത്ത് അവരുടെ കണ്ണുകൾ കണ്ണീരിനാൽ നിറയും,  പ്രായമാകുന്നതുവരെ വെറുതെ ജീവിച്ച് ഒരു ജീവിതകാലം നഷ്ടപ്പെടുത്തിയതിൽ അവർ സ്വയം വെറുക്കും. അവർ  സിദ്ധാന്തങ്ങള്‍ മനസ്സിലാക്കുക മാത്രമാണു ചെയ്യുന്നത്, അല്ലാതെ സത്യം പ്രാവർത്തികമാക്കാനോ ദൈവത്തിന് സാക്ഷ്യം നൽകാനോ അവര്‍ക്കു കഴിയില്ല. അവർ വെറുതേ അങ്ങോട്ടുമിങ്ങോട്ടും കിടന്നോടുന്നു; ഒരു തേനീച്ചയെപ്പോലെ തിരക്കുപിടിച്ച് നടക്കുന്നു; മരണം അരികെയെത്തുമ്പോൾ മാത്രമാണ് തങ്ങൾക്ക്  യഥാര്‍ത്ഥ സാക്ഷ്യം ഇല്ലായെന്ന്, ദൈവത്തെ ഒട്ടും അറിയില്ലായെന്ന് അവര്‍ തിരിച്ചറിയുന്നത്. അപ്പോഴേക്കും വളരെ വൈകിപ്പോയിരിക്കില്ലേ? എന്തുകൊണ്ട് ഇപ്പോള്‍ തന്നെ നിങ്ങൾ പ്രിയപ്പെടുന്ന സത്യം പിന്തുടർന്നുകൂടാ? എന്തിന് നാളേക്കായി കാത്തിരിക്കണം? ജീവിതത്തിൽ നിങ്ങൾ സത്യത്തിനായി നഷ്ടം സഹിക്കുന്നില്ലെങ്കിൽ, അഥവാ അത് നേടാനായി ശ്രമിക്കുന്നില്ലെങ്കിൽ, നിങ്ങൾ മരണസമയത്ത് ഖേദിക്കാൻ ആഗ്രഹിക്കുകയാണോ? എങ്കിൽപ്പിന്നെ എന്തിന് ദൈവത്തിൽ വിശ്വസിക്കണം? വാസ്തവത്തിൽ,  ഒരു ചെറിയ ശ്രമം നടത്തിയാല്‍ മതി, ആളുകൾക്ക് സത്യം പ്രവൃത്തിപഥത്തിൽ കൊണ്ടുവരാനും അതുവഴി ദൈവത്തെ പ്രീതിപ്പെടുത്താനും കഴിയും. ആളുകളുടെ ഹൃദയങ്ങൾ എപ്പോഴും  ചെകുത്താന്‍മാര്‍ കൈവശപ്പെടുത്തിയിരിക്കുന്നതിനാൽ മാത്രമാണ് അവർക്ക് ദൈവത്തിനായി പ്രവർത്തിക്കാനാകാത്തതും തങ്ങളുടെ ജഡാഭിലാഷങ്ങൾ തൃപ്തിപ്പെടുത്താനായി നിരന്തരം പരക്കംപായേണ്ടി വരുന്നതും. ഒടുവിൽ ലഭിക്കുന്നതോ വെറും വട്ടപ്പൂജ്യം! ഇക്കാരണത്താൽ ആളുകൾ തുടർച്ചയായി ദുരിതങ്ങളാലും ബുദ്ധിമുട്ടുകളാലും വലയുന്നു. ഇതെല്ലാം സാത്താൻറെ  പീഡനങ്ങളല്ലെ? ജഡം ദുഷിച്ചതായതുകൊണ്ടല്ലേ ഇത്? അധരസേവനത്താൽ ദൈവത്തെ കബളിപ്പിക്കാൻ നിങ്ങൾ ശ്രമിക്കരുത്. പകരം നിങ്ങൾ പ്രകടമായി പ്രവര്‍ത്തിക്കണം. സ്വയം വഞ്ചിക്കരുത് – എന്താണ് അതുകൊണ്ട് നേട്ടം?  ശരീരത്തിനുവേണ്ടി ജീവിച്ചതുകൊണ്ട്, ലാഭത്തിനും പ്രശസ്തിക്കും വേണ്ടി കഷ്ടപ്പെട്ടതുകൊണ്ട് എന്താണ് നിങ്ങള്‍ക്ക് നേടാന്‍ സാധിക്കുക? 


ഏഴ് ഇടിമുഴക്ക ധ്വനികൾ—രാജ്യസുവിശേഷം പ്രപഞ്ചമാകെ വ്യപിക്കുമെന്നുള്ള പ്രവചനം

ഞാൻ എന്‍റെ പ്രവര്‍ത്തനം വിജാതീയരുടെ ഇടയിൽ വ്യാപിപ്പിക്കുന്നു. എന്‍റെ മഹത്വം പ്രപഞ്ചത്തിലുടനീളം മിന്നിത്തിളങ്ങുന്നു; എന്‍റെ ഹിതം എല്ലാത്തരം ആളുകൾക്കുള്ളിൽ നടപ്പാക്കപ്പെടുന്നു—സകലത്തെയും എന്‍റെ കൈകള്‍ നയിക്കുന്നു, ഞാന്‍ ഏല്‍പ്പിച്ച ജോലികൾ ക്രമീകരിക്കുന്നു. ഈ ഘട്ടം മുതൽ, എല്ലാ മനുഷ്യരെയും മറ്റൊരു ലോകത്തിലേക്ക് ആനയിച്ചുകൊണ്ട് ഞാൻ ഒരു പുതിയ യുഗത്തിലേക്ക് പ്രവേശിച്ചിരിക്കുന്നു. ഞാൻ എന്‍റെ “സ്വന്തം നാട്ടിലേക്ക്” മടങ്ങിയെത്തിയപ്പോൾ, മനുഷ്യൻ എന്നെ കൂടുതൽ ആഴത്തിൽ അറിയുവാന്‍ ഇടയാകുന്നതിനായി എന്‍റെ യഥാർത്ഥ പദ്ധതിയിലെ മറ്റൊരു ഭാഗം ഞാൻ ആരംഭിച്ചു. ഞാൻ പ്രപഞ്ചത്തെ അതിന്‍റെ പൂര്‍ണ്ണരൂപത്തില്‍ കണക്കിലെടുക്കുകയും ഇത് എന്‍റെ ജോലി ചെയ്യാന്‍ ഉചിതമായ സമയമാണെന്ന് കാണുകയും[a] ചെയ്യുന്നു. അങ്ങനെ ഞാൻ തിരക്കിട്ട് മനുഷ്യന്‍റെമേൽ എന്‍റെ പുതിയ പ്രവര്‍ത്തനം നടപ്പാക്കുന്നു. എന്തൊക്കെയായാലും ഇതൊരു പുതിയ യുഗമാണ്. കൂടുതൽ പുതിയ ആളുകളെ പുതിയ യുഗത്തിലേക്ക് കൊണ്ടുപോകുന്നതിനും ഞാൻ ഇല്ലാതാക്കുന്നവരില്‍ കൂടുതല്‍ പേരെയും തള്ളിക്കളയാനും ഞാൻ പുതിയ കർമപദ്ധതികള്‍ ആവിഷ്കരിച്ചിരിക്കുന്നു. വലിയ ചുവന്ന മഹാസർപ്പത്തിന്‍റെ രാജ്യത്ത്, മനുഷ്യർക്ക് മനസ്സിലാക്കാൻ കഴിയാത്ത ഒരു പ്രവർത്തനഘട്ടം ഞാൻ നടപ്പാക്കിയിരിക്കുന്നു. അതവരെ കാറ്റിൽ ഉലയ്ക്കാണ്‍ കാരണമായി; അതിനുശേഷം, അനേകര്‍ ആ കാറ്റിനൊപ്പം നിശബ്ദമായി പാറിപ്പോകുന്നു. തീർച്ചയായും, ഇതാണ് ഞാൻ വൃത്തിയാക്കാന്‍ പോകുന്ന “മെതിക്കളം”, ഇതാണ് ഞാൻ തീവ്രമായി അഭിലഷിക്കുന്നത്, ഇതാണ് എന്‍റെ പദ്ധതിയും. ഞാൻ പ്രവൃത്തിയിൽ ഏര്‍പ്പെട്ടിരിക്കുന്ന നേരം അനേകം ദുഷ്ടന്മാർ അകത്തു നുഴഞ്ഞ് കടന്നിരിക്കുന്നു, എന്നാൽ അവരെ ഓടിക്കാൻ ഞാൻ തിടുക്കപ്പെടുന്നില്ല, പകരം, തക്കസമയത്ത് ഞാൻ അവരെ ചിതറിക്കു൦. അതിനുശേഷമേ ഞാൻ ജീവന്‍റെ നീരുറവയായി മാറുകയുള്ളൂ; അപ്പോൾ എന്നെ യഥാർഥമായി സ്നേഹിക്കുന്നവർക്ക് അത്തിവൃക്ഷത്തിന്‍റെ ഫലവും ലില്ലിപ്പൂവിന്‍റെ സുഗന്ധവും എന്നിൽനിന്ന് സ്വീകരിക്കാൻ അനുവാദം ലഭിക്കും. സാത്താൻ താത്കാലികമായി വസിക്കുന്ന ദേശത്ത്, പൊടിപടലങ്ങളുടെ ദേശത്ത്, ശുദ്ധമായ സ്വർണ്ണo അവശേഷിക്കുന്നില്ല, മണൽ മാത്രമേയുള്ളൂ. അതിനാൽ, ഈ സാഹചര്യങ്ങളെ അഭിമുഖീകരിച്ചുകൊണ്ട് ഞാൻ എന്‍റെ അത്തരമൊരു പ്രവർത്തനഘട്ടം ചെയ്തുതീർക്കുന്നു. ഞാൻ നേടുന്നത് പരിശുദ്ധമായ, സ്ഫുടം ചെയ്ത സ്വർണ്ണമാണ്, മണലല്ല എന്ന് നിങ്ങൾ അറിയണം. എന്‍റെ ഭവനത്തിൽ ദുഷ്ടന്മാർക്ക് എങ്ങനെ തുടരാനാകും? എന്‍റെ പറുദീസയിൽ കുറുക്കന്മാരെ പരാന്നഭോജികളാക്കാൻ എനിക്ക് എങ്ങനെ അനുവദിക്കാനാകും? ഇവയെ അകറ്റാൻ സങ്കൽപ്പിക്കാനാവുന്ന എല്ലാ രീതികളും ഞാൻ പ്രയോഗിക്കുന്നു. എന്‍റെ ഹിതം വെളിപ്പെടുത്തപ്പെടുന്നതിന് മുമ്പ്, ഞാൻ എന്താണ് ചെയ്യാൻ പോകുന്നതെന്ന് ആർക്കും അറിയില്ല. ഈ അവസരം ഉപയോഗിച്ച് ഞാൻ ആ ദുഷ്ടന്മാരെ ഓടിക്കുന്നു, അവർ എന്‍റെ അരികത്തുനിന്ന് മാറിപ്പോകാന്‍ നിർബന്ധിതരാകുന്നു. ഇതാണ് ഞാന്‍ ദുഷ്ടരോട് ചെയ്യുന്നത്. പക്ഷേ അവർക്ക് എന്നെ സേവിക്കാൻ ഒരു ദിവസം ഇനിയും ഉണ്ടാകും. അനുഗ്രഹങ്ങൾ കിട്ടാനുള്ള മനുഷ്യന്‍റെ മോഹം അങ്ങേയറ്റം തീവ്രമാണ്; അതുകൊണ്ടു ഞാൻ തിരിഞ്ഞുനിന്ന് പുറജാതികള്‍ക്ക് എന്‍റെ മഹത്വപൂര്‍ണ്ണമായ മുഖം കാണിക്കുന്നു. അങ്ങനെ, ഞാൻ പറയേണ്ടുന്ന വാക്കുകൾ പറയുന്നതിലും മനുഷ്യർക്ക് ആവശ്യമുള്ളതെല്ലാം നല്‍കുന്നതിലും തുടരുമ്പോൾ മനുഷ്യർക്കെല്ലാം സ്വന്തം ലോകത്ത് ജീവിച്ചുകൊണ്ട് സ്വയമായി തീര്‍പ്പുകള്‍ കല്‍പ്പിക്കാൻ കഴിയേണ്ടതിനാണ് ഇത്. മനുഷ്യരിൽ സുബോധം ഉണ്ടാകുമ്പോഴേക്കും ഞാൻ എന്‍റെ പ്രവർത്തനം വ്യാപിപ്പിച്ചു ദീർഘകാലം കഴിഞ്ഞിരിക്കും. അപ്പോൾ ഞാൻ മനുഷ്യരോടു എന്‍റെ ഹിതം വെളിപ്പെടുത്തുകയും മനുഷ്യരിലുള്ള എന്‍റെ പ്രവർത്തനത്തിന്‍റെ രണ്ടാം ഭാഗം തുടങ്ങുകയും എന്നെ അടുത്തു പിൻപറ്റിക്കൊണ്ട് എന്‍റെ പ്രവർത്തനങ്ങൾ ഏകോപ്പിക്കുന്നതിനും ഞാൻ ചെയ്യേണ്ട പ്രവർത്തി എന്നോടപ്പം കഴിവിന്‍റെ പരമാവധി ചെയ്യുന്നതിനും അവരെ അനുവദിക്കുകയും ചെയ്യും.

എന്‍റെ മഹത്വം കാണാൻ സാധിക്കുമെന്ന് ആർക്കും വിശ്വാസമില്ല, ഞാൻ അവരെ നിർബന്ധിക്കുന്നുമില്ല. മറിച്ച് ഞാന്‍ എന്‍റെ മഹത്വം മനുഷ്യരാശിയുടെ ഇടയിൽനിന്ന് മാറ്റി മറ്റൊരു ലോകത്തേക്ക് കൊണ്ടുപോകുകയാണ്. മനുഷ്യർ‌ വീണ്ടും പശ്ചാത്തപിക്കുമ്പോള്‍‌, ഞാൻ‌ എന്‍റെ മഹത്വം തിരികെ കൊണ്ടുവന്ന് വിശ്വാസികളിൽ‌ കൂടുതൽ‌ പേരെ കാണിക്കും. ഈ തത്ത്വം അനുസരിച്ചാണ് ഞാൻ പ്രവർത്തിക്കുന്നത്. എന്തെന്നാല്‍, എന്‍റെ മഹത്വം കാനാൻദേശം വിട്ടുപോകുന്ന ഒരു കാലമുണ്ട്; എന്‍റെ മഹത്വം തിരഞ്ഞെടുക്കപ്പെട്ടവരെ വിട്ടുപോകുന്ന ഒരു കാലവുമുണ്ട്. മാത്രമല്ല, ഭൂമി മങ്ങി അന്ധകാരത്തിൽ ആണ്ടുപോകുന്ന അളവോളം എന്‍റെ മഹത്വം അതിനെ വിട്ടുപോകുന്ന ഒരു കാലവുമുണ്ട്. കാനാൻ ദേശം പോലും സൂര്യപ്രകാശം കാണുകയില്ല; എല്ലാ മനുഷ്യർക്കും വിശ്വാസം നഷ്ടപ്പെടും, പക്ഷേ കാനാൻ ദേശത്തിന്‍റെ സുഗന്ധം ഉപേക്ഷിക്കാൻ ആർക്കും കഴിയില്ല. ഞാന്‍ പുതിയ സ്വര്‍ഗത്തിലേക്കും ഭൂമിയിലേക്കും പ്രവേശിക്കുമ്പോഴാണ് എന്‍റെ മഹത്വത്തിന്‍റെ മറ്റേ അംശം ആദ്യമായി കാനാന്‍ ദേശത്ത് വെളിപ്പെടുത്തുകയും വെളിച്ചത്തിന്‍റെ തിളക്കം രാത്രിയുടെ കൊടിയ അന്ധകാരത്തിൽ മുങ്ങിക്കിടക്കുന്ന മുഴു ഭൂമിയെയും വെളിച്ചത്തിലേക്ക് വരാൻ അനുവദിക്കുന്നതിന് കാരണമാക്കുകയും ചെയ്യുന്നത്. ഭൂമിയിലെ സകല മനുഷ്യരും ഈ വെളിച്ചത്തില്‍നിന്നും ശക്തി ആര്‍ജിച്ച് മഹത്വം വര്‍ധിച്ച് അത് എല്ലാ ജനതകൾക്കു മുന്‍പിലും പുതിയതായി കാണാൻ ഇടയാകട്ടെ. ഞാൻ പണ്ടേ മനുഷ്യലോകത്ത് വന്നിട്ടുണ്ടെന്നും വളരെ മുമ്പുതന്നെ ഇസ്രായേലിൽനിന്ന് പൗരസ്ത്യദേശങ്ങളിലേക്ക് എന്‍റെ മഹത്വം കൊണ്ടുവന്നിട്ടുണ്ടെന്നും മനുഷ്യവംശം മനസ്സിലാക്കട്ടെ; എന്തെന്നാല്‍ എന്‍റെ മഹത്വം കിഴക്കുനിന്നു വിളങ്ങുന്നു, അത് അവിടേക്കു കൊണ്ടുവന്ന കൃപായുഗം മുതല്‍ ഇന്നുവരെ. എന്നാൽ ഇസ്രായേലിൽ നിന്നാണ് ഞാൻ പുറപ്പെട്ടത്; അവിടെ നിന്നും കിഴക്കെത്തി. കിഴക്കിന്‍റെ വെളിച്ചം ക്രമേണ വെളുത്തതായിത്തീരുമ്പോൾ മാത്രമേ ഭൂമിയിലുടനീളമുള്ള ഇരുട്ട് വെളിച്ചമായി മാറാൻ തുടങ്ങുകയുള്ളൂ, അപ്പോൾ മാത്രമേ ഞാൻ ഇസ്രായേലിൽ നിന്ന് വളരെ മുന്‍പേ പോയിക്കഴിഞ്ഞെന്നും കിഴക്ക് പുതിയതായി എണീറ്റെന്നും മനുഷ്യൻ കണ്ടെത്തുകയുള്ളൂ. ഒരിക്കൽ ഇസ്രായേലില്‍ വന്നിറങ്ങുകയും പിന്നീട് അവിടം വിട്ടുപോകുകയും ചെയ്ത എനിക്ക് വീണ്ടും ഇസ്രാലില്‍ പിറക്കാൻ കഴിയില്ല. കാരണം എന്‍റെ പ്രവൃത്തി പ്രപഞ്ചത്തെ മുഴുവൻ നയിക്കുന്നു. അതിലുപരി, ഇടിമിന്നൽ കിഴക്കുനിന്ന് പടിഞ്ഞാറോട്ടാണല്ലോ വിളങ്ങുന്നത്. ഇക്കാരണത്താലാണ് ഞാൻ കിഴക്ക് ഇറങ്ങി കിഴക്കൻ ജനതയുടെ ഇടയിലേക്ക് കാനാന്‍ദേശത്തെ കൊണ്ടുവന്നത്. ഭൂമിയിലെല്ലായിടത്തുനിന്നും ജനങ്ങളെ കാനാൻ ദേശത്തേക്ക് കൊണ്ടുവരാൻ ഞാൻ ആഗ്രഹിക്കുന്നു. അതിനാൽ പ്രപഞ്ചത്തെ മുഴുവൻ നിയന്ത്രിക്കാന കാനാൻദേശത്ത് ഞാൻ തുടർന്നും അരുളപ്പാടുകള്‍ നടത്തുന്നു. ഈ സമയത്ത്, കാനാൻ ദേശത്ത് ഒഴികെ, മുഴു ഭൂമിയിൽ എവിടെയും വെളിച്ചമില്ല. എല്ലാ മനുഷ്യരും പട്ടിണിയാലും തണുപ്പിനാലും അപായപ്പെട്ടേക്കാവുന്ന അവസ്ഥയിലാണ്. ഞാൻ എന്‍റെ മഹത്വം ഇസ്രായേലിനു നൽകി, പിന്നീട് അത് എടുത്തുമാറ്റി. അതിനുശേഷം ഞാൻ ഇസ്രായേല്യരെയും മുഴു മനുഷ്യരാശിയെയും കിഴക്കോട്ടു കൊണ്ടുവന്നു. ഞാൻ എല്ലാവരെയും വെളിച്ചത്തിലേക്ക് കൊണ്ടുവന്നിരിക്കുന്നു. അവര്‍ അതുമായി പുനരൈക്യപ്പെടാനും അതുമായുള്ള ബന്ധത്തിൽ ആയിരിക്കാനും ഇനിമേൽ അതിനായി തിരയാതിരിക്കാനും വേണ്ടിയാണ് അങ്ങനെ ചെയ്തത്. തിരയുന്ന എല്ലാവരെയും വീണ്ടും വെളിച്ചം കാണുവാനും ഇസ്രായേലിൽ എനിക്ക് ഉണ്ടായിരുന്ന മഹത്വം ദർശിക്കുവാനും ഞാൻ അനുവദിക്കും. വളരെ മുമ്പേ ഞാൻ വെൺമേഘത്തിലേറി മനുഷ്യവർഗത്തിനിടയിലേക്ക് ഇറങ്ങിവന്നതായി കാണാന്‍ ഞാൻ അവരെ അനുവദിക്കും. എണ്ണമറ്റ വെള്ളിമേഘങ്ങൾ, സമൃദ്ധമായ പഴക്കുലകൾ, അതിലുപരി ഇസ്രായേലിന്‍റെ ദൈവമായ യഹോവയെ, കാണുവാന്‍ ഞാൻ അവരെ അനുവദിക്കും. യഹൂദന്മാരുടെ യജമാനനെ, അവര്‍ കാണാന്‍ അതിയായി ആഗ്രഹിച്ച മിശിഹായെ, യുഗയുഗാന്തരങ്ങളായി രാജാക്കന്മാര്‍ പീഡിപ്പിച്ച എന്‍റെ പൂർണ്ണരൂപത്തെ കാണാന്‍ ഞാന്‍ അവരെ അനുവദിക്കും. ഞാൻ പ്രപഞ്ചത്തില്‍ മുഴുവൻ പ്രവർത്തിക്കും, മഹത്തരമായ വേല ചെയ്യും. അതുവഴി എന്‍റെ മഹത്വവും എന്‍റെ സകല പ്രവൃത്തികളും അന്ത്യനാളുകളിൽ മനുഷ്യന് വെളിപ്പെടും. എനിക്കായി അനേകം സംവത്സരങ്ങള്‍ കാത്തിരുന്നവരെ, ഒരു വെൺമേഘത്തിലേറി ഞാന്‍ വരണമെന്ന് ആശിച്ചവരെ, ഞാൻ വീണ്ടും പ്രത്യക്ഷപ്പെടണമെന്ന് ആഗ്രഹിച്ച ഇസ്രായേലിനെ, എന്നെ പീഡിപ്പിക്കുന്ന സകല മനുഷ്യരെയും, എന്‍റെ മഹത്വമാര്‍ന്ന മുഖം അതിന്‍റെ പൂർണതയിൽ കാണിക്കും. അതുമൂലം ഞാൻ പണ്ടേ എന്‍റെ മഹത്വം കിഴക്കോട്ട് കൊണ്ടുവന്നിരിക്കുന്നു എന്നും അതു മേലാൽ യഹൂദ്യയിൽ ഇല്ലെന്നും എല്ലാവരും അറിയാനിടയാകും; എന്തെന്നാല്‍ അവസാന നാളുകൾ ഇതിനകം എത്തിക്കഴിഞ്ഞിരിക്കുന്നു!

പ്രപഞ്ചത്തിലുടനീളം ഞാൻ എന്‍റെ പ്രവൃത്തി ചെയ്യുന്നു. കിഴക്ക് ഇടിമിന്നൽ നിരന്തരമായി പുറപ്പെടുന്നു, അത് എല്ലാ ജനതകളെയും രാഷ്ട്രങ്ങളെയും വിഭാഗങ്ങളെയും ഇളക്കിമറിക്കുന്നു. എന്‍റെ ശബ്ദമാണ് എല്ലാവരെയും വർത്തമാനകാലത്തിലേക്ക് നയിച്ചിരിക്കുന്നത്. എന്‍റെ ശബ്ദം എല്ലാ ജനങ്ങളെയും ജയിച്ചടക്കാനും അവർ ഈ പ്രവാഹത്തിൽ വീണ് എന്‍റെ മുന്നിൽ സ്വയം സമർപ്പിക്കാനും ഞാൻ ഇടയാക്കും. കാരണം, പണ്ടേ ഞാൻ എന്‍റെ മഹത്വം മുഴുഭൂമിയിൽനിന്നും വീണ്ടെടുക്കുകയും അതു കിഴക്കുനിന്ന് പുതിയതായി ചൊരിയുകയും ചെയ്തു. എന്‍റെ മഹത്വം കാണാൻ ആരാണ് ആഗ്രഹിക്കാത്തത്? എന്‍റെ തിരിച്ചുവരവിനായി ആരാണ് ആകാംക്ഷയോടെ കാത്തിരിക്കാത്തത്? എന്‍റെ പുനര്‍പ്രത്യക്ഷതയ്ക്കായി ആരാണ് ദാഹിക്കാത്തത്? എന്‍റെ മനോഹാരിതയ്‌ക്കായി ആരാണ് അദമ്യമായി ആഗ്രഹിക്കാത്തത്? ആരാണ് വെളിച്ചത്തിലേക്ക് വരാത്തത്? കാനാനിലെ സമൃദ്ധി ആരാണ് ആഗ്രഹിക്കാത്തത്? വീണ്ടെടുപ്പുകാരന്‍റെ മടങ്ങിവരവിനായി ആരാണ് ആഗ്രഹിക്കാത്തത്? ആരാണ് മഹാസർവ്വശക്തനെ ആരാധിക്കാത്തത്? എന്‍റെ ശബ്ദം ഭൂമിയിലാകെ വ്യാപിക്കും, ഞാൻ തിരഞ്ഞെടുത്ത ജനത്തെ അഭിമുഖീകരിച്ച് അവരോട് വളരേയേറെ സംസാരിക്കാൻ ആഗ്രഹിക്കുന്നു. പർവതങ്ങളെയും നദികളെയും ഇളക്കിമറിക്കുന്ന അതിശക്തമായ ഇടിമുഴക്കം പോലെ, ഞാൻ എന്‍റെ വചനങ്ങള്‍ സര്‍വപ്രപഞ്ചത്തോടും മനുഷ്യവര്‍ഗത്തോടും അരുളിച്ചെയ്യുന്നു. അതിനാൽ എന്‍റെ മൊഴികൾ മനുഷ്യനു നിധിയായിത്തീർന്നിരിക്കുന്നു, എല്ലാവരും എന്‍റെ വാക്കുകളെ നെഞ്ചോടു ചേര്‍ക്കുന്നു. കിഴക്കുനിന്ന് പടിഞ്ഞാറുവരെ ഇടിമിന്നൽ വ്യാപിക്കുന്നു. മനുഷ്യന് ഒട്ടും ഉപേക്ഷിക്കാന്‍ തോന്നാത്തതായിത്തീരുന്നു എന്‍റെ വാക്കുകൾ. അതേസമയം അവയെ മനസ്സിലാക്കാൻ അവര്‍ക്ക് കഴിയുന്നുമില്ല. എങ്കിലും അവയിൽ അവര്‍ ഏറെ സന്തോഷിക്കുന്നു. ഒരു നവജാത ശിശുവിനെപ്പോലെ, എല്ലാ മനുഷ്യരും സന്തോഷത്തോടെ എന്‍റെ വരവിനെ ആഘോഷിക്കുന്നു. എന്‍റെ ശബ്ദത്താൽ ഞാൻ എല്ലാവരെയും എന്‍റെ മുമ്പിൽ കൊണ്ടുവരും. അപ്പോൾമുതൽ ഞാൻ ഔപചാരികമായി മനുഷ്യവര്‍ഗത്തിലേക്ക് പ്രവേശിക്കും; എന്നെ ആരാധിക്കാൻ അവര്‍ വരുന്നതിനായി. ഞാൻ പ്രസരിപ്പിക്കുന്ന മഹത്വവും എന്‍റെ വായിൽനിന്നുള്ള വചനവും ഉപയോഗിച്ച്, എല്ലാ മനുഷ്യരും എന്‍റെ മുൻപിൽ വന്ന്, മിന്നൽ കിഴക്ക് നിന്ന് അടിക്കുന്നതും ഞാന്‍ കിഴക്കിന്‍റെ “ഒലിവ് മലയിലേക്ക്” ഇറങ്ങിയിരിക്കുന്നതും കാണും. യഹൂദന്മാരുടെ പുത്രനായിട്ടല്ല, കിഴക്കിന്‍റെ മിന്നലായിട്ടാണ് ഞാൻ ഇതിനകം അനേകനാള്‍ ഭൂമിയിൽ ജീവിച്ചിരിക്കുന്നുന്നുവെന്ന് അവർ കാണും. എന്തുകൊണ്ടെന്നാല്‍, ഞാൻ പണ്ടേ ഉയിർത്തെഴുന്നേറ്റ് മനുഷ്യവർഗത്തിന്‍റെ മധ്യത്തില്‍നിന്നു പുറപ്പെട്ട് മനുഷ്യരുടെ ഇടയിൽ മഹത്വത്തോടെ വീണ്ടും പ്രത്യക്ഷപ്പെട്ടിരിക്കുന്നു. ഞാൻ മുമ്പ് എണ്ണമറ്റ യുഗങ്ങളായി ആരാധിക്കപ്പെട്ടിരുന്നവനാണ്; ഇസ്രായേല്യർ ഇതിനു മുമ്പ് എണ്ണമറ്റ യുഗങ്ങളായി ഉപേക്ഷിച്ചിരിക്കുന്ന ശിശുവും ഞാനാണ്. മാത്രമല്ല ഈ യുഗത്തിലെ സര്‍വമഹത്വമാർന്ന, സർവ്വശക്തനായ ദൈവം ഞാനാണ്! സര്‍വരും എന്‍റെ സിംഹാസനത്തിനു മുമ്പിൽ വന്ന് എന്‍റെ മഹത്വമേറിയ മുഖം കാണുകയും എന്‍റെ ശബ്ദം കേൾക്കുകയും എന്‍റെ പ്രവൃത്തികളെ ഉറ്റുനോക്കുകയും ചെയ്യട്ടെ. ഇതാണ് എന്‍റെ പരിപൂര്‍ണ്ണ ഹിതം, ഇതാണ് എന്‍റെ പദ്ധതിയുടെ അവസാനവും പാരമ്യവും. ഇത് എന്‍റെ കാര്യനിര്‍വഹണത്തിന്‍റെ ഉദ്ദേശ്യവുമാണ്. എല്ലാ ജനതകളും എന്നെ ആരാധിക്കട്ടെ. ഓരോ നാവും എന്നെ അംഗീകരിക്കട്ടെ, ഓരോ മനുഷ്യനും എന്നിൽ വിശ്വാസം അര്‍പ്പിക്കട്ടെ, സർവമനുഷ്യരും എനിക്കു കീഴ്പെടട്ടെ!.

അടിക്കുറിപ്പുകൾ:

a. “കാണുക” എന്ന പദപ്രയോഗം മൂലപാഠത്തിൽ ഇല്ല.


ജഡാവതാരമെടുത്ത ദൈവവും ദൈവം ഉപയോഗിക്കുന്നവരും തമ്മിലുള്ള കാതലായ വ്യത്യാസം

ദൈവത്തിന്റെ ആത്മാവ് ഭൂമിയില്‍ തന്റെ വേല നിർവഹിക്കുന്നതോടൊപ്പം നിരവധി വര്‍ഷങ്ങളായി തിരയുകയാണ്, ദൈവം തന്റെ വേല ചെയ്യുന്നതിനായി ചരിത്രത്തിലുടനീളം ഉപയോഗപ്പെടുത്തിയവരും നിരവധിയാണ്. എന്നാല്‍ ഇതേവരെയ്ക്കും, ദൈവത്തിന്റെ ആത്മാവിന് അനുയോജ്യമായ ഒരു വിശ്രമസ്ഥലം ലഭിച്ചിട്ടില്ല, അതിനാലാണ് ദൈവം തന്റെ പ്രവൃത്തി ചെയ്യാനായി വ്യത്യസ്ത ജനങ്ങള്‍ക്കിടയിലേക്ക് മാറിക്കൊണ്ടിരിക്കുന്നത്. മൊത്തത്തില്‍, ജനങ്ങളിലൂടെയാണ് അവന്റെ പ്രവൃത്തി നിര്‍വഹിക്കപ്പെടുന്നത്. അതിന്റെ അര്‍ത്ഥം, ഈ കാലങ്ങളിലൊന്നും ദൈവത്തിന്റെ പ്രവൃത്തി ഒരിക്കലും നിന്നുപോയിട്ടില്ല, മറിച്ച് അത് ആളുകളിൽ നടപ്പാക്കുന്നത് ഇന്നു വരെയും തുടര്‍ന്നുകൊണ്ടേയിരിക്കുകയാണ് എന്നാണ്. ദൈവം ഇത്രയധികം വാക്കുകള്‍ സംസാരിക്കുകയും ഇത്രയധികം പ്രവൃത്തി ചെയ്യുകയും ചെയ്തിട്ടുണ്ടെങ്കിലും, മനുഷ്യൻ ഇപ്പോഴും ദൈവത്തെ അറിയുന്നില്ല, കാരണം ദൈവം ഒരിക്കലും മനുഷ്യന് പ്രത്യക്ഷനായിട്ടില്ല, കൂടാതെ അവന് സ്പര്‍ശവേദ്യമായ ഒരു രൂപമില്ല എന്നതും അതിനു കാരണമാണ്. അതിനാല്‍ ദൈവത്തിന് ഈ പ്രവൃത്തി—പ്രായോഗിക ദൈവത്തിന്റെ പ്രായോഗിക പ്രാധാന്യം അറിയാന്‍ എല്ലാ മനുഷ്യരെയും ഇടയാക്കുന്ന പ്രവൃത്തി—പൂര്‍ത്തീകരണത്തില്‍ എത്തിക്കണം. ഈ ലക്ഷ്യം കൈവരിക്കുന്നതിനായി, ദൈവത്തിന് തന്റെ ആത്മാവിനെ മനുഷ്യരാശിക്ക് സ്പർശവേദ്യമായി വെളിപ്പെടുത്തുകയും അവന്റെ പ്രവൃത്തി അവരുടെ ഇടയില്‍ നിര്‍വഹിക്കുകയും വേണം. അതായത്, ദൈവത്തിന്റെ ആത്മാവ് ഭൗതിക രൂപം പ്രാപിച്ച് മാംസവും അസ്ഥിയും ധരിക്കുമ്പോള്‍ മാത്രമേ, പ്രത്യക്ഷത്തില്‍ത്തന്നെ ജനങ്ങള്‍ക്കിടയിലെത്തി, ചിലപ്പോള്‍ സ്വയം തെളിഞ്ഞും മറ്റു ചിലപ്പോള്‍ ഒളിഞ്ഞും അവരുടെ ജീവിതങ്ങളില്‍ അവരോടൊപ്പം നടക്കുമ്പോള്‍ മാത്രമേ ജനങ്ങള്‍ക്ക് അവനെ കുറിച്ച് ആഴത്തിലുള്ള ഒരു ഗ്രാഹ്യത്തില്‍ എത്തിച്ചേരാന്‍ സാധിക്കുകയുള്ളൂ. ദൈവം ജഡത്തില്‍ മാത്രം തുടര്‍ന്നിരുന്നെങ്കില്‍, അവന് തന്റെ പ്രവൃത്തി സമഗ്രമായി പൂര്‍ത്തിയാക്കാന്‍ സാധിക്കുമായിരുന്നില്ല. ഒരു കാലയളവ് ജഡത്തില്‍ പ്രവര്‍ത്തിക്കുകയും ജഡത്തില്‍ നിര്‍വഹിക്കപ്പെടേണ്ട ശുശ്രൂഷ പൂര്‍ത്തീകരിക്കുകയും ചെയ്തതിനു ശേഷം, ദൈവം ജഡം വിട്ടുപോകുകയും ജഡത്തിന്റെ സാദൃശ്യത്തില്‍ ആത്മീയ ലോകത്ത് പ്രവര്‍ത്തിക്കുകയും ചെയ്യും. ഇത്, ഒരു കാലയളവ് സാധാരണ മനുഷ്യനായി പ്രവർത്തിക്കുകയും താന്‍ പൂര്‍ത്തിയാക്കേണ്ട എല്ലാ പ്രവൃത്തികളും പൂര്‍ത്തിയാക്കുകയും ചെയ്ത ശേഷം യേശു ചെയ്തതു പോലെയാണ്. “വഴി … (5)”-ല്‍ നിന്നുള്ള ഈ ഭാഗം നിങ്ങള്‍ക്ക് ഓർമയുണ്ടാവുമല്ലോ: “എന്റെ പിതാവ് എന്നോട് ഇങ്ങനെ പറയുന്നത് ഞാൻ ഓർക്കുന്നു, ‘ഭൂമിയിൽ, നിന്റെ പിതാവിന്റെ ഇഷ്ടം ചെയ്യാനും അവിടുത്തെ നിയോഗം പൂർത്തീകരിക്കാനും മാത്രം ശ്രമിക്കുക. മറ്റൊന്നും നിന്നെ ബാധിക്കേണ്ടതില്ല.’” ഈ ഭാഗത്ത് നിങ്ങള്‍ എന്താണ് കാണുന്നത്? ദൈവം ഭൂമിയില്‍ വരുമ്പോള്‍, ദൈവത്വത്തിനുള്ളിലുള്ള തന്റെ വേല മാത്രമാണ് അവന്‍ ചെയ്യുന്നത്, അതാണ് ജഡാവതാരമെടുത്ത ദൈവത്തെ സ്വര്‍ഗത്തിലെ ആത്മാവ് ഭരമേല്പിച്ചിരിക്കുന്നത്. അവന്‍ വരുമ്പോള്‍, അവന്‍ വ്യത്യസ്ത മാര്‍ഗങ്ങളിലൂടെയും വ്യത്യസ്ത വീക്ഷണകോണുകളിൽ നിന്നും തന്റെ വചനങ്ങൾ പ്രകടിപ്പിക്കുന്നതിനായി, ജനങ്ങളോട് സംസാരിക്കുക മാത്രമാണ് ചെയ്യുന്നത്. അവന്‍ തന്റെ ലക്ഷ്യങ്ങളായും പ്രവര്‍ത്തന തത്ത്വമായും പ്രധാനമായും സ്വീകരിക്കുന്നത്, മനുഷ്യനു നൽകുകയും മനുഷ്യനെ പഠിപ്പിക്കുകയും ചെയ്യുക എന്നതാണ്, വ്യക്തികള്‍ തമ്മിലുള്ള ബന്ധങ്ങള്‍ അല്ലെങ്കില്‍ ആളുകളുടെ ജീവിതങ്ങളുടെ വിശദാംശങ്ങള്‍ എന്നിവ പോലെയുള്ള കാര്യങ്ങളില്‍ അവന്‍ ഇടപെടുന്നതേയില്ല. അവന്റെ പ്രധാന ശുശ്രൂഷ ആത്മാവിനു വേണ്ടി സംസാരിക്കുക എന്നതാണ്. അതായത്, ദൈവത്തിന്റെ ആത്മാവ് സ്പർശവേദ്യമായി ജഡത്തില്‍ പ്രത്യക്ഷമാകുമ്പോള്‍, അവൻ മനുഷ്യന്റെ ജീവനായുള്ളതു മാത്രം നൽകുകയും സത്യം പ്രസിദ്ധമാക്കുകയും ചെയ്യുന്നു. അവന്‍ സ്വയം മനുഷ്യന്റെ പ്രവൃത്തിയില്‍ ഇടപെടില്ല, അതിനര്‍ത്ഥം, അവന്‍ മനുഷ്യരുടെ പ്രവര്‍ത്തനത്തില്‍ ഭാഗഭാക്കാകില്ല എന്നാണ്. മനുഷ്യര്‍ക്ക് ദൈവിക പ്രവൃത്തി ചെയ്യാനാവില്ല, ദൈവം മനുഷ്യരുടെ പ്രവൃത്തിയില്‍ ഭാഗഭാക്കാകുകയുമില്ല. തന്റെ പ്രവൃത്തി നിര്‍വഹിക്കാന്‍ ദൈവം ഈ ഭൂമിയിലേക്കു വന്നതു മുതലുള്ള എല്ലാ കാലങ്ങളിലും, അവന്‍ എപ്പോഴും അതു ചെയ്തത് ജനങ്ങളിലൂടെയാണ്. എന്നിരുന്നാലും, ഈ ആളുകളെ മനുഷ്യജന്മമെടുത്ത ദൈവമായി പരിഗണിക്കാനാവില്ല—ദൈവം ഉപയോഗപ്പെടുത്തിയ ആളുകളായി മാത്രമേ പരിഗണിക്കാനാവൂ. അതേസമയം, ഇന്നത്തെ ദൈവത്തിന്, ആത്മാവിന്റെ ശബ്ദം അയച്ചും ആത്മാവിനു വേണ്ടി പ്രവര്‍ത്തിച്ചും ദിവ്യത്വത്തിന്റെ വീക്ഷണകോണിൽ നിന്ന് നേരിട്ട് സംസാരിക്കാനാവും. ചരിത്രത്തിലുടനീളം ദൈവം ഉപയോഗിച്ചവര്‍, അതുപോലെ, ജഡിക ശരീരത്തിനുള്ളില്‍ നിന്ന് ദൈവത്തിന്റെ ആത്മാവ് പ്രവര്‍ത്തിക്കുന്നതിന്റെ ദൃഷ്ടാന്തമായിട്ടുണ്ട്—എങ്കില്‍ എന്തുകൊണ്ട് അവരെ ദൈവം എന്നു വിളിക്കാനാവില്ല? എന്നാല്‍ ഇന്നത്തെ ദൈവം ജഡത്തില്‍ നേരിട്ട് പ്രവര്‍ത്തിക്കുന്ന ദൈവത്തിന്റെ ആത്മാവും കൂടിയാണ്, യേശുവും ജഡത്തില്‍ പ്രവര്‍ത്തിക്കുന്ന ദൈവത്തിന്റെ ആത്മാവായിരുന്നു; അവര്‍ രണ്ടു പേരെയും ദൈവം എന്നാണ് വിളിക്കുന്നത്. അപ്പോള്‍ എന്താണ് വ്യത്യാസം? ചരിത്രത്തിലുടനീളം ദൈവം ഉപയോഗിച്ച ആളുകളെല്ലാവരും സാധാരണ ചിന്തയ്ക്കും യുക്തിക്കും ശേഷിയുള്ളവരായിരുന്നു. അവര്‍ക്കെല്ലാം മനുഷ്യന്റെ പെരുമാറ്റത്തിന്റെ തത്ത്വങ്ങള്‍ മനസ്സിലായിരുന്നു. അവര്‍ക്ക് സാധാരണ മാനുഷിക ആശയങ്ങളുണ്ടായിരിക്കുകയും സാധാരണ ആളുകള്‍ക്ക് വശമുണ്ടായിരിക്കേണ്ട എല്ലാ സംഗതികളും കൈവശമുണ്ടായിരിക്കുകയും ചെയ്തിരുന്നു. അവരില്‍ മിക്കവര്‍ക്കും അനിതരസാധാരണമായ കഴിവുകളും നൈസര്‍ഗ്ഗികമായ ബുദ്ധിസാമർഥ്യവുമുണ്ടായിരുന്നു. ഈ ആളുകളില്‍ പ്രവര്‍ത്തിക്കുന്നതിലൂടെ, ദൈവത്തിന്റെ ആത്മാവ് അവരുടെ കഴിവുകളെ അതായത് ദൈവദത്തമായ വരങ്ങളെ ഉപയോഗപ്പെടുത്തുകയാണ്. ദൈവത്തിന്റെ ആത്മാവ് അവരുടെ കരുത്തുകള്‍ ദൈവിക സേവനത്തില്‍ ഉപയോഗപ്പെടുത്തി അവരുടെ കഴിവുകളെ പ്രവൃത്തിപഥത്തിലാക്കുന്നു. എന്നിട്ടും ദൈവത്തിന്റെ സത്ത ആശയങ്ങളോ ചിന്തകളോ ഇല്ലാത്തതും മാനുഷികമായ ഉദ്ദേശ്യങ്ങളാൽ മലീമസമാകാത്തതും, സാധാരണ മനുഷ്യര്‍ക്കുള്ളതൊന്നും ഇല്ലാത്തതുമാണ്. അതിന്റെ അര്‍ത്ഥം, മനുഷ്യന്റെ പെരുമാറ്റ തത്ത്വങ്ങള്‍ അവന് പരിചിതം പോലുമല്ല എന്നാണ്. ഇന്നത്തെ ദൈവം ഭൂമിയിലേക്കു വരുമ്പോള്‍ അത് ഇങ്ങനെയാണ്. അവന്റെ പ്രവൃത്തിയും അവന്റെ വാക്കുകളും മാനുഷിക ഉദ്ദേശ്യങ്ങളാല്‍ അല്ലെങ്കില്‍ മാനുഷിക ചിന്തയാല്‍ മലീമസമായതല്ല. മറിച്ച് അവ ആത്മാവിന്റെ ഉദ്ദേശ്യങ്ങളുടെ നേരിട്ടുള്ള ഒരു സാക്ഷാത്കാരമാണ്, അവന്‍ ദൈവത്തിനു വേണ്ടി നേരിട്ട് പ്രവര്‍ത്തിക്കുകയും ചെയ്യുന്നു. ഇതിനര്‍ത്ഥം ആത്മാവ് നേരിട്ട് സംസാരിക്കും എന്നാണ്, അതായത് ദൈവത്വം മനുഷ്യന്റെ ഉദ്ദേശ്യങ്ങളുടെ ഒരു കണിക പോലും ചേര്‍ക്കാതെ നേരിട്ട് പ്രവൃത്തി ചെയ്യും എന്നാണ്. മറ്റു വാക്കുകളില്‍ പറഞ്ഞാൽ, മനുഷ്യജന്മമെടുത്ത ദൈവം ദിവ്യത്വം നേരിട്ട് മൂര്‍ത്തമാക്കുന്നു, അവന്‍ മാനുഷിക ചിന്തയോ ആശയങ്ങളോ ഇല്ലാത്തവനും മാനുഷിക പെരുമാറ്റത്തിന്റെ തത്ത്വങ്ങളെക്കുറിച്ച് ധാരണയില്ലാത്തവനുമാണ്. ദൈവത്വം മാത്രം പ്രവർത്തിക്കുകയാണെങ്കില്‍ (അതായത് ദൈവം മാത്രം പ്രവർത്തിക്കുകയാണെങ്കില്‍), ഭൂമിയില്‍ ദൈവത്തിന്റെ പ്രവൃത്തി നടപ്പിലാക്കാന്‍ ഒരു മാര്‍ഗ്ഗവുമുണ്ടായിരിക്കില്ല. അതിനാല്‍ ദൈവം ഭൂമിയില്‍ വരുമ്പോള്‍, ദൈവം ദിവ്യത്വത്തില്‍ ചെയ്യുന്ന പ്രവൃത്തിക്കു ചേർച്ചയിൽ മനുഷ്യരാശിയുടെ ഇടയില്‍ പ്രവർത്തിക്കുന്നതിന് അവന്‍ ഉപയോഗിക്കുന്ന ഒരു ചെറിയ കൂട്ടം ആളുകൾ ഉണ്ടായിരിക്കണം. മറ്റു വാക്കുകളില്‍ പറയുകയാണെങ്കില്‍, അവന്‍ തന്റെ ദൈവിക പ്രവൃത്തി ഉയര്‍ത്തിപ്പിടിക്കുന്നതിന് മാനുഷിക പ്രവൃത്തി ഉപയോഗിക്കുന്നു. അല്ലെന്നുവരികില്‍ ദൈവിക പ്രവൃത്തിയുമായി നേരിട്ട് ഇടപെടുന്നതിന് മനുഷ്യന് ഒരു മാര്‍ഗ്ഗവും ഉണ്ടായിരിക്കില്ല. ഇങ്ങനെയായിരുന്നു യേശുവിന്റെയും അവന്റെ ശിഷ്യന്മാരുടെയും കാര്യത്തിലും. താന്‍ ലോകത്തിലായിരുന്ന വേളയില്‍ യേശു പഴയ നിയമങ്ങള്‍ ഇല്ലാതാക്കുകയും പുതിയ കല്പനകള്‍ സ്ഥാപിക്കുകയും ചെയ്തു. അവന്‍ പല വചനങ്ങളും സംസാരിക്കുകയും ചെയ്തു. ഈ പ്രവൃത്തികളെല്ലാം ദിവ്യത്വത്തിലാണ് ചെയ്തത്. പത്രോസ്, പൗലോസ്, യോഹന്നാന്‍ എന്നിങ്ങനെയുള്ള മറ്റുള്ള എല്ലാവരും തുടര്‍ന്നുള്ള തങ്ങളുടെ പ്രവൃത്തികള്‍ നിറവേറ്റിയത് യേശുവിന്റെ വചനങ്ങളുടെ അടിസ്ഥാനത്തിലാണ്. എന്നു പറഞ്ഞാല്‍, ദൈവം ആ സമയത്ത് കൃപായുഗത്തിന്റെ ആരംഭം സാധ്യമാക്കിക്കൊണ്ട് അവന്റെ പ്രവൃത്തിക്ക് തുടക്കം കുറിച്ചു; അതായത് പഴയ യുഗത്തെ റദ്ദാക്കിക്കൊണ്ടും “ദൈവം ആദിയും അന്തവും ആകുന്നു” എന്ന വാക്കുകള്‍ നിവൃത്തിയാക്കിക്കൊണ്ടും ഒരു പുതിയ യുഗത്തിന് തുടക്കം കുറിച്ചു. മറ്റു വാക്കില്‍ പറയുകയാണെങ്കില്‍, മനുഷ്യന്‍ മാനുഷിക പ്രവൃത്തി നിര്‍വഹിക്കേണ്ടത് ദൈവിക പ്രവൃത്തിയുടെ അടിസ്ഥാനത്തിന്മേലായിരിക്കണം. യേശു തനിക്ക് പറയേണ്ടതെല്ലാം പറയുകയും ഭൂമിയിലെ തന്റെ വേല പൂര്‍ത്തിയാക്കുകയും ചെയ്തു കഴിഞ്ഞപ്പോള്‍, അവന്‍ മനുഷ്യനെ വിട്ടുപോയി. അതിനു ശേഷം, സകലരും അവന്റെ വചനങ്ങളില്‍ പ്രകടിപ്പിക്കപ്പെട്ട തത്ത്വങ്ങള്‍ക്കനുസൃതമായി പ്രവൃത്തികൾ ചെയ്യുകയും അവന്‍ പറഞ്ഞ സത്യങ്ങള്‍ക്കനുസൃതമായി പ്രവർത്തിക്കുകയും ചെയ്തു. ഈ ആളുകളെല്ലാം യേശുവിനു വേണ്ടിയാണ് പ്രവര്‍ത്തിച്ചത്. യേശു ഒറ്റയ്ക്കാണ് പ്രവൃത്തി ചെയ്തിരുന്നതെങ്കില്‍, അവന്‍ പറഞ്ഞ വാക്കുകള്‍ എത്രതന്നെയായിരുന്നാലും, അവന്റെ വചനങ്ങള്‍ മനസ്സിലാക്കാന്‍ ജനങ്ങള്‍ക്ക് ഒരു മാര്‍ഗ്ഗവുമുണ്ടാകുമായിരുന്നില്ല. കാരണം, അവന്‍ ദിവ്യത്വത്തില്‍ പ്രവര്‍ത്തിക്കുകയും അവന് ദിവ്യത്വത്തിന്റെ വാക്കുകള്‍ മാത്രം സംസാരിക്കാനാവുകയും ചെയ്തതുകൊണ്ട്, തന്റെ വാക്കുകള്‍ സാധാരണ ആളുകള്‍ക്കു മനസ്സിലാക്കാനാവുന്ന വിധത്തില്‍ അവന് വിശദീകരിക്കാനാകുമായിരുന്നില്ല. അങ്ങനെ അവന് തന്റെ പ്രവൃത്തിയോട് കൂട്ടിച്ചേര്‍ക്കാന്‍ തനിക്കു പിന്നാലെ വന്ന അപ്പോസ്തോലന്മാരും പ്രവാചകന്മാരും വേണ്ടിവന്നു. മനുഷ്യജന്മമെടുത്ത ദൈവം തന്റെ പ്രവൃത്തി ചെയ്യുന്നത് എങ്ങനെ എന്നുള്ള തത്ത്വം ഇതാണ്—ദൈവത്വത്തിന്റെ പ്രവൃത്തി പൂര്‍ത്തിയാക്കുന്നതിനായി സംസാരിക്കുന്നതിനും പ്രവർത്തിക്കുന്നതിനും ജഡാവതാരത്തെ ഉപയോഗിക്കുകയും, അതിനു ശേഷം തന്റെ പ്രവൃത്തിയോട് കൂട്ടിച്ചേര്‍ക്കാന്‍ ദൈവത്തിന്റെ ഹൃദയത്തിന് ഇണങ്ങിയ ഏതാനും പേരെ അല്ലെങ്കില്‍ ഒരുപക്ഷേ കൂടുതല്‍ പേരെ ഉപയോഗിക്കുകയും ചെയ്യുക. അതായത്, ദൈവത്തിന്റെ തിരഞ്ഞെടുക്കപ്പെട്ട ജനം സത്യത്തിന്റെ യാഥാർഥ്യത്തിലേക്കു പ്രവേശിക്കേണ്ടതിനായി, മനുഷ്യനെ മേയ്ക്കുന്നതിന്റെയും വെള്ളം നൽകുന്നതിന്റെയും പ്രവൃത്തി ചെയ്യുന്നതിന് ദൈവം തന്റെ ഹൃദയത്തിന് ഇണങ്ങിയ ആളുകളെ ഉപയോഗിക്കുന്നു.

ദൈവം ജഡത്തില്‍ വന്നപ്പോള്‍ ദൈവത്വത്തിന്റെ പ്രവൃത്തി മാത്രം ചെയ്യുകയും, അവന്റെ ഹൃദയത്തിനു ചേർന്ന ആളുകളാരും അവനുമായി ഒത്തുചേർന്ന് പ്രവർത്തിക്കാനില്ലാതിരിക്കുകയും ചെയ്തിരുന്നെങ്കില്‍, മനുഷ്യന് ദൈവഹിതം മനസ്സിലാക്കാനും ദൈവവുമായി ഇടപെടാനും ശേഷി ഉണ്ടാകുമായിരുന്നില്ല. ഈ വേല പൂർത്തീകരിക്കുന്നതിനും സഭകളെ പരിപാലിക്കുന്നതിനും ഇടയവേല ചെയ്യുന്നതിനും ദൈവം തന്റെ ഹൃദയത്തിനു ചേർന്ന സാധാരണ ആളുകളെ ഉപയോഗിക്കേണ്ടതുണ്ട്. അങ്ങനെയാവുമ്പോൾ മനുഷ്യന്റെ ധാരണാശക്തിക്കും, അവന്റെ മസ്തിഷ്കത്തിനും ഭാവന ചെയ്യാൻ കഴിയുന്ന തലത്തിലേക്ക് അതിന് എത്താൻ പറ്റും. മറ്റൊരു വിധത്തിൽ പറഞ്ഞാൽ, തന്റെ ദൈവത്വത്തിനുള്ളിൽ നിന്നുകൊണ്ട് ദൈവം ചെയ്യുന്ന കാര്യങ്ങൾ വെളിവാകുന്നതിനായി അവ “പരിഭാഷപ്പെടുത്തുന്നതിന്” അവിടുന്ന് തന്റെ മനസ്സിനിണങ്ങിയ ചെറിയൊരു കൂട്ടം ആളുകളെ ഉപയോഗിക്കുന്നു—ദിവ്യഭാഷ മനുഷ്യഭാഷയിലേക്കു മാറ്റുന്നതിനും അങ്ങനെ ആളുകൾക്ക് അവ മനസ്സിലാക്കുന്നതിനും ഗ്രഹിക്കുന്നതിനും ഇടവരുന്നതിനുമാണിത്. ദൈവം ഇങ്ങനെ ചെയ്തില്ലായിരുന്നു എങ്കില്‍, ആര്‍ക്കും ദൈവത്തിന്റെ ദിവ്യഭാഷ മനസ്സിലാകുമായിരുന്നില്ല. കാരണം, ദൈവത്തിന്റെ ഹൃദയത്തിനു ചേർന്ന ആളുകള്‍ ആത്യന്തികമായി ഒരു ചെറിയ ന്യൂനപക്ഷവും, മനസ്സിലാക്കുന്നതിനുള്ള മനുഷ്യന്റെ ശേഷി ദുര്‍ബലവുമാണ്. അതിനാലാണ് ജഡാവതാരത്തില്‍ പ്രവർത്തിക്കുമ്പോള്‍ മാത്രം ദൈവം ഈ മാര്‍ഗ്ഗം തിരഞ്ഞെടുത്തത്. ദൈവിക പ്രവൃത്തി മാത്രമേ ഉണ്ടായിരുന്നുള്ളൂ എങ്കില്‍, ദൈവത്തെ അറിയാനോ ദൈവവുമായി ഇടപെടാനോ മനുഷ്യന് ഒരു വഴിയുമുണ്ടാകുമായിരുന്നില്ല, കാരണം ദൈവത്തിന്റെ ഭാഷ മനുഷ്യനു മനസ്സിലാകില്ല. മനുഷ്യന് ഈ ഭാഷ, അവന്റെ വചനങ്ങള്‍ വ്യക്തമാക്കിത്തരുന്ന, ദൈവത്തിന്റെ ഹൃദയത്തിനു ചേർന്ന ആളുകളില്‍ കൂടെ മാത്രമേ മനസ്സിലാക്കാന്‍ കഴിയുകയുള്ളൂ. എന്നിരുന്നാലും, മനുഷ്യവര്‍ഗത്തിനിടയില്‍ പ്രവര്‍ത്തിക്കുന്നത് അത്തരം ആളുകള്‍ മാത്രമായിരുന്നെങ്കില്‍, അത് മനുഷ്യന്റെ സാധാരണ ജീവിതം നിലനിര്‍ത്തുക മാത്രമേ ചെയ്യുമായിരുന്നുള്ളൂ; അതിന് മനുഷ്യന്റെ സ്വഭാവത്തെ രൂപാന്തരപ്പെടുത്താനാവില്ല. ദൈവത്തിന്റെ പ്രവൃത്തിക്ക് ഒരു പുതിയ ആരംഭ ബിന്ദു ഉണ്ടാകുമായിരുന്നില്ല; അവിടെ അതേ പഴയ ഗാനങ്ങളും, അതേ പഴയ ഭാഷണങ്ങളും മാത്രമേ ഉണ്ടാവൂ. തന്റെ അവതാര കാലത്ത്, പറയേണ്ടതെല്ലാം പറയുകയും ചെയ്യേണ്ടതെല്ലാം ചെയ്യുകയും ചെയ്യുന്ന മനുഷ്യജന്മമെടുത്ത ദൈവത്തിന്റെ വചനങ്ങൾക്കു ചേർച്ചയിൽ ജനങ്ങൾ പ്രവർത്തിക്കുകയും അനുഭവിക്കുകയും ചെയ്യുന്നത് അവന്റെ ഏജൻസിയിലൂടെ മാത്രമാണ്, അങ്ങനെ മാത്രമേ അവരുടെ ജീവിത സ്വഭാവത്തിൽ മാറ്റം വരുകയുള്ളൂ, അങ്ങനെ മാത്രമേ കാലത്തിനൊപ്പം ഒഴുകിനീങ്ങാൻ അവർക്കു കഴിയൂ. ദൈവത്വത്തിനുള്ളില്‍ നിന്ന് പ്രവര്‍ത്തിക്കുന്നവൻ ദൈവത്തെ പ്രതിനിധീകരിക്കുന്നു, അതേസമയം മനുഷ്യത്വത്തിനുള്ളില്‍ നിന്നു പ്രവര്‍ത്തിക്കുന്നവര്‍ ദൈവത്താല്‍ ഉപയോഗിക്കപ്പെടുന്നവരാണ്. അതിനര്‍ത്ഥം, മനുഷ്യജന്മമെടുത്ത ദൈവം ദൈവത്താല്‍ ഉപയോഗിക്കപ്പെടുന്നവരില്‍ നിന്ന് പൂർണമായും വ്യത്യസ്തനാണ് എന്നാണ്. മനുഷ്യജന്മമെടുത്ത ദൈവത്തിന് ദിവ്യത്വത്തിന്റെ പ്രവൃത്തി ചെയ്യാനാവും, എന്നാല്‍ ദൈവത്താല്‍ ഉപയോഗിക്കപ്പെടുന്നവര്‍ക്ക് അത് സാധ്യമല്ല. ഒരോ യുഗത്തിന്റെയും ആരംഭത്തില്‍, ദൈവത്തിന്റെ ആത്മാവ് വ്യക്തിപരമായി സംസാരിക്കുകയും മനുഷ്യനെ ഒരു പുതിയ തുടക്കത്തിലേക്ക് കൊണ്ടുവരുന്നതിന് പുതിയ യുഗത്തിന് തുടക്കം കുറിക്കുകയും ചെയ്യുന്നു. അവന്‍ സംസാരിച്ചുകഴിയുമ്പോള്‍, അത് സൂചിപ്പിക്കുന്നത് ദൈവത്തിന്റെ ദിവ്യത്വത്തിനുള്ളിലെ അവന്റെ പ്രവൃത്തി ചെയ്തു കഴിഞ്ഞിരിക്കുന്നു എന്നാണ്. അതിനുശേഷം, സകലരും തങ്ങളുടെ ജീവിതാനുഭവത്തിലേക്ക് പ്രവേശിക്കുന്നതിനായി ദൈവത്താല്‍ ഉപയോഗിക്കപ്പെടുന്നവരുടെ നേതൃത്വത്തെ അനുഗമിക്കും. ഇതേ വിധത്തില്‍, ഇതു ദൈവം മനുഷ്യനെ ഒരു പുതിയ യുഗത്തിലേക്ക് കൊണ്ടുവരുന്നതും ജനങ്ങള്‍ക്ക് ഒരു പുതിയ ആരംഭ ബിന്ദു നൽകുന്നതുമായ ഘട്ടം കൂടിയാണ്—ജഡത്തിലുള്ള ദൈവത്തിന്റെ പ്രവൃത്തി അവസാനിക്കുന്നതായ സമയം.

ദൈവം ഭൂമിയിലേക്കു വന്നത് തന്റെ സാമാന്യ മനുഷ്യത്വം പൂർണമാക്കുന്നതിനോ സാമാന്യ മനുഷ്യത്വത്തിന്റെ പ്രവൃത്തി നിര്‍വഹിക്കുന്നതിനോ അല്ല. അവന്‍ വന്നത് സാമാന്യ മനുഷ്യത്വത്തിൽ ദിവ്യത്വത്തിന്റെ പ്രവൃത്തി ചെയ്യുന്നതിനു മാത്രമാണ്. സാമാന്യ മനുഷ്യത്വത്തെകുറിച്ച് ദൈവം സംസാരിക്കുന്നത്, ജനങ്ങള്‍ സങ്കൽപ്പിക്കുന്നതു പോലെയല്ല. മനുഷ്യന്‍ “സാമാന്യ മനുഷ്യത്വം” എന്നതിനെ നിര്‍വചിക്കുന്നത് ഒരാള്‍ ഒരു സാധാരണ വ്യക്തിയാണ് എന്നതിന്റെ തെളിവുകളായ ഒരു ഭാര്യയും അല്ലെങ്കില്‍ ഭര്‍ത്താവും ആണ്‍മക്കളും പെണ്‍മക്കളും ഉണ്ടായിരിക്കുക എന്ന വിധത്തിലാണ്; എന്നാല്‍ ദൈവം അതിനെ അങ്ങനെയല്ല കാണുന്നത്. അവന്‍ സാമാന്യ മനുഷ്യത്വത്തെ കാണുന്നത് സാധാരണ മാനുഷിക ചിന്തകള്‍ ഉണ്ടായിരിക്കുക, സാധാരണ മാനുഷിക ജീവിതങ്ങള്‍ ഉണ്ടായിരിക്കുക, സാധാരണ ആളുകള്‍ക്ക് ജനിക്കുക എന്നിവയാണ്. എന്നാല്‍ അവന്റെ സാധാരണത്വത്തില്‍ മനുഷ്യന്‍ സാധാരണത്വത്തെ കുറിച്ചു പറയുന്ന ഒരു ഭാര്യയും അല്ലെങ്കില്‍ ഭര്‍ത്താവും മക്കളും ഉണ്ടായിരിക്കുന്നത് ഉള്‍പ്പെടുന്നില്ല. അതായത്, മനുഷ്യനെ സംബന്ധിച്ചിടത്തോളം, ദൈവം സംസാരിക്കുന്ന സാമാന്യ മനുഷ്യത്വം, മനുഷ്യത്വമില്ലായ്മ എന്ന് മനുഷ്യന്‍ പരിഗണിച്ചേക്കാവുന്ന ഒന്നാണ്, വികാരങ്ങൾ ഇല്ലെന്നുതന്നെ പറയാവുന്നതും ജഡിക ആവശ്യങ്ങള്‍ ഉള്ളതായി കാണാത്തതുമായ ഒന്ന്. അത് ഒരു സാധാരണ വ്യക്തിയുടെ ബാഹ്യരൂപം മാത്രമുണ്ടായിരുന്നവനും ഒരു സാധാരണ വ്യക്തിയുടെ രൂപഭാവം എടുത്തവനും, എന്നാല്‍ സത്തയിൽ ഒരു സാധാരണ വ്യക്തിക്ക് ഉണ്ടായിരിക്കേണ്ടതെല്ലാം പൂർണമായി ഇല്ലാതിരുന്നവനുമായ യേശുവിനെ പോലെയാണ്. ഇതില്‍നിന്നു കാണാന്‍ സാധിക്കുന്നത് മനുഷ്യജന്മമെടുത്ത ദൈവത്തിന്റെ സത്ത സാമാന്യ മനുഷ്യത്വത്തെ അതിന്റെ സമഗ്രതയില്‍ ഉള്‍ക്കൊള്ളുന്നില്ല എന്നും അതിനു പകരം സാധാരണ മനുഷ്യ ജീവിതത്തിന്റെ ചര്യകളെ പിന്തുണയ്ക്കുന്നതിനും മനുഷ്യന്റെ സാധാരണ യുക്തിശക്തി നിലനിറുത്തുന്നതിനുമായി ആളുകള്‍ക്ക് ഉണ്ടായിരിക്കേണ്ട കാര്യങ്ങളുടെ ഒരു ഭാഗം മാത്രം ഉള്‍ക്കൊള്ളുന്നതാണ് എന്നുമാണ്. എന്നാല്‍ ഈ കാര്യങ്ങള്‍ക്ക് മനുഷ്യന്‍ സാമാന്യ മനുഷ്യത്വമായി പരിഗണിക്കുന്നവയുമായി ഒരു ബന്ധവുമില്ല. അവ ജഡാവതാരമെടുത്ത ദൈവത്തിന് ഉണ്ടായിരിക്കേണ്ടവയാണ്. എന്നിരുന്നാലും, മനുഷ്യജന്മമെടുത്ത ദൈവത്തിന് ഒരു ഭാര്യയും ആണ്‍മക്കളും പെണ്‍മക്കളും, അതായത് ഒരു കുടുംബം ഉണ്ടെങ്കില്‍ മാത്രമേ അവന് സാമാന്യ മനുഷ്യത്വം ഉള്ളതായി പറയാനാവൂ എന്ന് വാദിക്കുന്നവരുണ്ട്; അവര്‍ പറയുന്നത് ഇക്കാര്യങ്ങളില്ലാതെ അവന്‍ ഒരു സാധാരണ വ്യക്തിയല്ല എന്നാണ്. അങ്ങനെയെങ്കില്‍ ഞാന്‍ നിങ്ങളോട് ചോദിക്കുകയാണ്, “ദൈവത്തിന് ഒരു ഭാര്യയുണ്ടോ? ദൈവത്തിന് ഒരു ഭര്‍ത്താവുണ്ടായിരിക്കുക സാധ്യമാണോ? ദൈവത്തിന് മക്കളുണ്ടാകാമോ?” ഇവയെല്ലാം മിഥ്യാധാരണകളല്ലേ? എന്നുവരികിലും, ജഡാവതാരമെടുത്ത ദൈവത്തിന് പാറകള്‍ക്കിടയിലെ വിടവില്‍നിന്ന് പൊട്ടിമുളയ്ക്കാനോ ആകാശത്തുനിന്ന് പൊട്ടിവീഴാനോ കഴിയില്ല. അവന് ഒരു സാധാരണ മനുഷ്യ കുടുംബത്തില്‍ പിറക്കാനേ കഴിയുകയുള്ളൂ. അതിനാലാണ് അവന് മാതാപിതാക്കളും സഹോദരിമാരും ഉള്ളത്. ഇവ ജഡാവതാരമെടുത്ത ദൈവത്തിന്റെ സാമാന്യ മനുഷ്യത്വത്തിന് ഉണ്ടായിരിക്കേണ്ട കാര്യങ്ങള്‍. ഇതായിരുന്നു യേശുവിന്റെ കാര്യത്തിലുണ്ടായിരുന്നത്; യേശുവിന് പിതാവും മാതാവും സഹോദരിമാരും സഹോദരന്മാരും ഉണ്ടായിരുന്നു, ഇതെല്ലാം സാധാരണവുമായിരുന്നു. എന്നാല്‍ അവന് ഭാര്യയും ആണ്‍മക്കളും പെണ്‍മക്കളും ഉണ്ടായിരുന്നെങ്കില്‍, അവനുണ്ടായിരുന്നത് മനുഷ്യജന്മമെടുത്ത ദൈവത്തിനുണ്ടായിരിക്കണമെന്ന് ദൈവം ഉദ്ദേശിച്ചിരുന്ന സാമാന്യ മനുഷ്യത്വം ആകുമായിരുന്നില്ല. ഇതായിരുന്നു സാഹചര്യമെങ്കില്‍ ദിവ്യത്വത്തിന്റെ പേരില്‍ അവന് പ്രവര്‍ത്തിക്കാന്‍ കഴിയുമായിരുന്നില്ല. അവന് ഒരു ഭാര്യയോ മക്കളോ ഇല്ലാതിരിക്കുകയും, എന്നാല്‍ ഒരു സാധാരണ കുടുംബത്തില്‍ സാധാരണ ആളുകള്‍ക്ക് പിറക്കുകയും ചെയ്തതാണ്, ദിവ്യത്വത്തിനായി പ്രവര്‍ത്തിക്കാന്‍ അവന് സാധിച്ചതിന്റെ കൃത്യമായ കാരണം. ഇത് കൂടുതല്‍ സ്പഷ്ടമാക്കുന്നതിന്, ദൈവം ഒരു സാധാരണ വ്യക്തിയായി പരിഗണിക്കുന്നത് ഒരു സാധാരണ കുടുംബത്തില്‍ പിറന്ന ഒരു വ്യക്തിയെയാണ്. അത്തരത്തിലുള്ള ഒരു വ്യക്തിക്കു മാത്രമേ ദിവ്യ പ്രവൃത്തി ചെയ്യാന്‍ യോഗ്യതയുള്ളൂ. മറിച്ച്, ആ വ്യക്തിക്ക് ഭാര്യയും മക്കളും അല്ലെങ്കില്‍ ഭര്‍ത്താവ് ഉണ്ടായിരുന്നെങ്കില്‍, ആ വ്യക്തിക്ക് ദിവ്യ പ്രവൃത്തി ചെയ്യാന്‍ സാധിക്കാതെ വരുമായിരുന്നു, കാരണം അവര്‍ക്ക് മനുഷ്യര്‍ക്ക് ആവശ്യമായ സാമാന്യ മനുഷ്യത്വം മാത്രമേ ഉണ്ടാകുമായിരുന്നുള്ളൂ, ദൈവത്തിന് ആവശ്യമായ സാമാന്യ മനുഷ്യത്വം ഉണ്ടാകുമായിരുന്നില്ല. ദൈവം കരുതുന്ന കാര്യവും ആളുകള്‍ മനസ്സിലാക്കുന്ന കാര്യവും തമ്മില്‍ വലിയ അന്തരമുണ്ട്, കാതങ്ങൾ അകലമുണ്ട് അവയ്ക്കിടയിൽ. ദൈവത്തിന്റെ വേലയുടെ ഈ ഘട്ടത്തില്‍ മനുഷ്യരുടെ സങ്കൽപ്പങ്ങള്‍ക്ക് വിപരീതമായതും അതുമായി വളരെ അന്തരമുള്ളതുമായ പലതുമുണ്ട്. മാനുഷികത ഒരു പിന്തുണപരമായ പങ്കു വഹിച്ചുകൊണ്ട് ദൈവികത്വം പ്രായോഗികമായി പ്രവര്‍ത്തിക്കുന്നതാണ് ദൈവത്തിന്റെ പ്രവൃത്തിയുടെ ഈ ഘട്ടത്തില്‍ പൂര്‍ണമായും അടങ്ങിയിട്ടുള്ളത് എന്ന് പറയാന്‍ സാധിക്കും. കാരണം ദൈവം ഭൂമിയിലേക്കു വന്നത് തന്റെ പ്രവൃത്തി, മനുഷ്യനെ അതില്‍ കൈകടത്താന്‍ അനുവദിക്കാതെ സ്വയം ചെയ്യുന്നതിനാണ്, അവന്‍ തന്റെ പ്രവൃത്തി ചെയ്യാന്‍ സ്വയം ജഡാവതാരമെടുത്തു (അപൂര്‍ണനായ ഒരു സാധാരണ വ്യക്തിയില്‍). അവന്‍ ഈ ജഡാവതാരം മനുഷ്യവര്‍ഗത്തിന് ഒരു പുതിയ യുഗം നൽകാനും, അവന്റെ പ്രവൃത്തിയിലെ അടുത്ത ചുവട് മനുഷ്യരാശിയോട് പറയാനും തന്റെ വചനങ്ങളില്‍ വിവരിച്ചിരിക്കുന്ന പാതയ്ക്ക് അനുസൃതമായി പ്രവര്‍ത്തിക്കാന്‍ ആളുകളോട് ആവശ്യപ്പെടുന്നതിനും ഉപയോഗിക്കുന്നു. അങ്ങനെയാണ് ജഡത്തിലുള്ള ദൈവത്തിന്റെ പ്രവൃത്തി അവസാനിക്കുന്നത്; അവന്‍ ഇനിമേല്‍ സാമാന്യ മനുഷ്യത്വത്തിന്റെ ജഡത്തില്‍ വസിക്കാതെ, മനുഷ്യരില്‍നിന്ന് അകന്ന് തന്റെ വേലയുടെ മറ്റൊരു ഭാഗം ചെയ്തു തുടങ്ങുന്നതിനായി മനുഷ്യവര്‍ഗത്തെ വിട്ടുപോകാറായിരിക്കുന്നു. അതിനുശേഷം, തന്റെ സ്വന്തം ഹൃദയത്തിന് ഇണങ്ങിയ ആളുകളെ ഉപയോഗിച്ച്, അവര്‍ ഭൂമിയിലാണെങ്കിലും തങ്ങളുടെ മാനുഷികതയില്‍ തന്നെയുള്ള ഈ ആളുകള്‍ക്കിടയില്‍ തന്റെ പ്രവൃത്തി തുടരുന്നു. 

ജഡാവതാരമെടുത്ത ദൈവത്തിന് മനുഷ്യരോടൊപ്പം എന്നേക്കും വസിക്കാനാവില്ല, കാരണം ദൈവത്തിന് മറ്റൊരുപാട് പ്രവൃത്തി ചെയ്യാനുണ്ട്. അവനെ ജഡത്തില്‍ തളച്ചിടാനാവില്ല; താന്‍ ചെയ്യേണ്ട പ്രവൃത്തി ചെയ്യേണ്ടതിന് അവന് ജഡം ഉപേക്ഷിക്കണം, ആ പ്രവൃത്തി അവന്‍ ചെയ്യുന്നത് ജഡത്തിന്റെ സാദൃശ്യത്തിലാണെങ്കില്‍ പോലും. ദൈവം ഭൂമിയില്‍ വരുമ്പോള്‍, മരിക്കുകയും മനുഷ്യവര്‍ഗത്തെ വിട്ടുപോകുകയും ചെയ്യുന്നതിനു മുമ്പായി ഒരു സാധാരണ വ്യക്തി കൈവരിക്കേണ്ടതായ രൂപത്തില്‍ എത്തുന്നതു വരെ അവന്‍ കാത്തുനില്‍ക്കുന്നില്ല. തന്റെ ജഡത്തിന് എത്ര പ്രായമായി എന്നത് കണക്കിലെടുക്കാതെ, തന്റെ പ്രവൃത്തി പൂര്‍ത്തിയാകുമ്പോള്‍, അവന്‍ മനുഷ്യനെ വിട്ടു പോകുന്നു. അവനെ സംബന്ധിച്ചിടത്തോളം പ്രായം എന്നൊരു സംഗതിയില്ല, അവന്‍ മാനുഷിക ജീവിതകാലത്തിന് അനുസൃതമായി തന്റെ ദിവസങ്ങള്‍ എണ്ണുന്നില്ല; പകരം തന്റെ പ്രവൃത്തിയുടെ ചുവടുകള്‍ക്ക് അനുസൃതമായി ജഡത്തിലെ തന്റെ ജീവിതം അവന്‍ അവസാനിപ്പിക്കുകയാണ് ചെയ്യുന്നത്. ജഡത്തിലേക്ക് വരുമ്പോള്‍ ദൈവം ഒരു നിശ്ചിത പരിധിയോളം പ്രായമാകുകയും ഒരു മുതിര്‍ന്ന വ്യക്തിയായി വളരുകയും വാർധക്യത്തിലെത്തുകയും, ആ ശരീരം ക്ഷയിക്കുമ്പോള്‍ മാത്രം വിട്ടുപോകുകയും ചെയ്യണം എന്നു കരുതുന്ന ചിലരുണ്ടാകാം. ഇത് മനുഷ്യന്റെ ഭാവനയാണ്; ദൈവം അങ്ങനെയല്ല പ്രവർത്തിക്കുന്നത്. അവന്‍ ജഡത്തിലേക്കു വരുന്നത് താന്‍ ചെയ്യേണ്ടതായ പ്രവൃത്തി ചെയ്യുന്നതിനു മാത്രമാണ്, അല്ലാതെ മാതാപിതാക്കള്‍ക്ക് ജനിക്കുകയും, വളരുകയും ഒരു കുടുംബമുണ്ടാവുകയും, ഒരു തൊഴിൽ ജീവിതം തുടങ്ങുകയും മക്കളുണ്ടാവുകയും അവരെ വളര്‍ത്തുകയും ചെയ്യുന്ന അഥവാ ജീവിതത്തിന്റെ ഉയര്‍ച്ചതാഴ്ചകള്‍ അനുഭവിക്കുന്ന—ഒരു സാധാരണ മനുഷ്യന്റെ പ്രവൃത്തികളെല്ലാം ചെയ്യുന്ന ഒരു സാധാരണ മനുഷ്യന്റെ ജീവിതം ജീവിക്കാനല്ല. ദൈവം ഭൂമിയിലേക്കു വരുമ്പോള്‍, ദൈവത്തിന്റെ ആത്മാവ് ജഡശരീരമെടുക്കുകയും ജഡത്തിലേക്കു വരികയുമാണ് ചെയ്യുന്നത്, എന്നാല്‍ ദൈവം ഒരു സാധാരണ വ്യക്തിയുടെ ജീവിതം ജീവിക്കുന്നില്ല. അവന്‍ വരുന്നത് അവന്റെ കാര്യനിർവഹണ പദ്ധതിയുടെ ഒരു ഭാഗം പൂര്‍ത്തീകരിക്കുന്നതിനു വേണ്ടി മാത്രമാണ്. അതിനു ശേഷം അവന്‍ മനുഷ്യരാശിയെ വിട്ട് പോകും. അവന്‍ ജഡത്തിലേക്കു വരുമ്പോള്‍ ദൈവത്തിന്റെ ആത്മാവ് ജഡത്തിന്റെ സാമാന്യ മനുഷ്യത്വത്തെ പരിപൂര്‍ണമാക്കുന്നില്ല. മറിച്ച്, ദൈവം മുന്‍നിര്‍ണയിച്ചിട്ടുള്ള ഒരു സമയത്ത് ദിവ്യത്വം നേരിട്ട് പ്രവര്‍ത്തിക്കുന്നതാണ്. അതിനു ശേഷം, താന്‍ ചെയ്യേണ്ടുന്നതായ കാര്യങ്ങളെല്ലാം ചെയ്യുകയും തന്റെ ശുശ്രൂഷ മുഴുവന്‍ പൂര്‍ത്തിയാക്കുകയും ചെയ്തു കഴിയുമ്പോള്‍ ദൈവത്തിന്റെ ആത്മാവിന്റെ ഈ ഘട്ടത്തിലെ വേല നിവൃത്തിയാകുകയും ആ സന്ദർഭത്തിൽ, ജഡാവതാരമെടുത്ത ദൈവത്തിന്റെ ജീവിതവും, അവന്റെ ജഡിക ശരീരം അതിന്റെ ആയുസ്സ് പൂർണമായി ജീവിച്ചു തീര്‍ത്തോ എന്നതു പരിഗണിക്കാതെ അവസാനിക്കുന്നു. അതിനര്‍ത്ഥം, ജഡിക ശരീരം ജീവിതത്തിന്റെ ഏത് ഘട്ടത്തിലാണ് എത്തുന്നതെങ്കിലും, അത് ഭൂമിയില്‍ എത്ര കാലമാണ് ജീവിക്കുന്നതെങ്കിലും, എല്ലാക്കാര്യങ്ങളും തീരുമാനിക്കുന്നത് ആത്മാവിന്റെ പ്രവൃത്തിയാലാണ് എന്നാണ്. അതിന് സാമാന്യ മനുഷ്യത്വം എന്ന് മനുഷ്യന്‍ പരിഗണിക്കുന്നതുമായി ഒരു ബന്ധവുമില്ല. യേശുവിനെ ഒരു ഉദാഹരണമായെടുക്കൂ. അവന്‍ മുപ്പത്തിമൂന്നര വര്‍ഷം ജഡത്തില്‍ ജീവിച്ചു. ഒരു മനുഷ്യ ശരീരത്തിന്റെ ജീവിതകാലത്തിന്റെ അടിസ്ഥാനത്തില്‍ പറയുകയാണെങ്കില്‍, അവന്‍ ആ പ്രായത്തില്‍ മരിക്കേണ്ടതായിരുന്നില്ല, അവന്‍ വിട്ടുപോകേണ്ടതായിരുന്നില്ല. എന്നാല്‍ ദൈവത്തിന്റെ ആത്മാവ് ഇത് ഗൗനിച്ചതേയില്ല. അവന്റെ വേല അവസാനിച്ചപ്പോള്‍, ആത്മാവിനോടൊപ്പം അപ്രത്യക്ഷമായിക്കൊണ്ട് ആ സമയത്ത് ശരീരം എടുക്കപ്പെട്ടു. ദൈവം ജഡത്തില്‍ പ്രവര്‍ത്തിക്കുന്നത് ഈ തത്ത്വത്തിന്റെ അടിസ്ഥാനത്തിലാണ്. അതിനാല്‍, വ്യക്തമായി പറയുകയാണെങ്കില്‍, ജഡാവതാരമെടുത്ത ദൈവത്തിന്റെ മനുഷ്യത്വത്തിന് പ്രാഥമിക പ്രാധാന്യമില്ല. ഊന്നിപ്പറഞ്ഞാല്‍, അവന്‍ വന്നത് ഒരു സാധാരണ മനുഷ്യന്റെ ജീവിതം ജീവിക്കാനല്ല. അവന്‍ ആദ്യം ഒരു സാധാരണ മനുഷ്യ ജീവിതം കരുപ്പിടിപ്പിക്കുകയും അതിനു ശേഷം പ്രവര്‍ത്തിക്കാന്‍ ആംഭിക്കുകയുമല്ല ചെയ്യുന്നത്. മറിച്ച്, ഒരു സാധാരണ മനുഷ്യ കുടുംബത്തിൽ ജനിച്ചിടത്തോളം, അവന് മനുഷ്യന്റെ ഉദ്ദേശ്യങ്ങളുടെ കളങ്കമേറ്റിട്ടില്ലാത്ത, ജഡികമല്ലാത്ത, തീര്‍ച്ചയായും സമൂഹത്തിന്റെ രീതികള്‍ അവലംബിക്കുകയോ മനുഷ്യന്റെ ചിന്തകളോ സങ്കൽപ്പങ്ങളോ അടങ്ങിയിരിക്കുകയോ ചെയ്യാത്ത, അതിലുപരിയായി മനുഷ്യന്റെ ജീവിത തത്ത്വശാസ്ത്രങ്ങൾ അടങ്ങാത്ത വേലയായ തന്റെ ദിവ്യ വേല ചെയ്യാന്‍ സാധിക്കുന്നു. ഇതാണ് മനുഷ്യജന്മമെടുത്ത ദൈവം ചെയ്യാന്‍ ഉദ്ദേശിക്കുന്ന വേല, അത് അവൻ മനുഷ്യനായി ജനിച്ചതിന്റെ പ്രായോഗിക പ്രാധാന്യവും കൂടിയാണ്. ദൈവം ജഡത്തിലേക്ക് വന്നത് പ്രാഥമികമായും വേലയുടെ ജഡത്തില്‍ ചെയ്യേണ്ടതായ ഒരു ഘട്ടം മറ്റ് നിസ്സാര പ്രക്രിയകള്‍ക്കു വിധേയമാകാതെ ചെയ്യുന്നതിനാണ്, കൂടാതെ ഒരു സാധാരണ മനുഷ്യന്റെ അനുഭവങ്ങളെ സംബന്ധിച്ചിടത്തോളം, അവന് അതില്ല. ദൈവത്തിന്റെ അവതാരമെടുത്ത ജഡത്തിന് ചെയ്യേണ്ടതായ വേലയില്‍ സാധാരണ മാനുഷിക അനുഭവങ്ങള്‍ ഉള്‍പ്പെടുന്നില്ല. അതിനാല്‍ ദൈവം മനുഷ്യജന്മമെടുക്കുന്നത് താന്‍ ജഡത്തില്‍ നിറവേറ്റേണ്ടതായ വേല നിറവേറ്റുന്നതിനാണ്. മറ്റുള്ളതിനൊന്നും അവനുമായി ബന്ധമില്ല; അവന്‍ ഒട്ടനവധി നിസ്സാര പ്രക്രിയകളിലൂടെ കടന്നുപോകുന്നില്ല. അവന്റെ വേല ചെയ്തു കഴിയുമ്പോള്‍, അവന്റെ മനുഷ്യജന്മത്തിന്റെ പ്രാധാന്യവും അവസാനിക്കുന്നു. ഈ ഘട്ടം പൂര്‍ത്തിയാക്കുക എന്നതിന്റെ അര്‍ത്ഥം അവൻ ജഡത്തില്‍ ചെയ്യേണ്ട വേല സമാപിച്ചിരിക്കുന്നു എന്നും അവന്റെ ജഡശരീരത്തിന്റെ ശുശ്രൂഷ പൂര്‍ത്തിയായി എന്നുമാണ്. എന്നാല്‍ അവന് ജഡത്തിലെ പ്രവൃത്തി അനന്തമായി ചെയ്യാനാവില്ല. അവന് പ്രവര്‍ത്തിക്കാനായി മറ്റൊരു സ്ഥലത്തേക്ക്, ജഡത്തിനു പുറത്തുള്ള ഒരു സ്ഥലത്തേക്ക് നീങ്ങേണ്ടതുണ്ട്. അങ്ങനെ മാത്രമേ അവന്റെ വേല പൂർണമായി നിവര്‍ത്തിക്കാനും മികച്ച ഫലപ്രാപ്തിയിലേക്ക് മുന്നോട്ടുകൊണ്ടുപോകാനും സാധിക്കൂ. ദൈവം തന്റെ ആദിമ പദ്ധതിക്ക് അനുസൃതമായാണ് പ്രവര്‍ത്തിക്കുന്നത്. അവന്‍ ചെയ്യേണ്ടതായ വേല എന്താണെന്നും ഏത് വേലയാണ് അവന്‍ അവസാനിപ്പിച്ചതെന്നും അവന്റെ കൈവെള്ളയിലെ രേഖ പോലെ അവന് വ്യക്തമായി അറിയാം. ദൈവം ഇതിനോടകം മുന്‍നിര്‍ണയിച്ചിട്ടുള്ള ഒരു പാതയില്‍ നടക്കാന്‍ ഓരോ വ്യക്തിയെയും അവന്‍ നയിക്കുന്നു. ആര്‍ക്കും ഇതില്‍ നിന്ന് രക്ഷപ്പെടാനാവില്ല. ദൈവത്തിന്റെ ആത്മാവിന്റെ വഴിനടത്തല്‍ പിന്തുടരുന്നവര്‍ക്കു മാത്രമേ വിശ്രമത്തിലേക്ക് പ്രവേശിക്കാനാവൂ. പിന്നീടുള്ള വേലയില്‍ മനുഷ്യനെ നയിക്കുന്നത് ജഡത്തില്‍ സംസാരിക്കുന്ന ദൈവമായിരിക്കില്ല, മറിച്ച് സ്പർശവേദ്യമായ രൂപത്തിലുള്ള ഒരു ആത്മാവായിരിക്കും മനുഷ്യന്റെ ജീവിതത്തെ നയിക്കുന്നത്. അപ്പോള്‍ മാത്രമേ മനുഷ്യന് പ്രത്യക്ഷമായി ദൈവത്തെ സ്പര്‍ശിക്കാനും ദൈവത്തിങ്കലേക്ക് നോക്കാനും പ്രായോഗിക ദൈവത്താല്‍ പരിപൂർണനാക്കപ്പെടുന്നതിനായി ദൈവം ആവശ്യപ്പെടുന്ന യാഥാർഥ്യത്തിലേക്കു ശരിയാംവണ്ണം പ്രവേശിക്കാനും സാധിക്കുകയുള്ളൂ. അതാണ് നിറവേറ്റപ്പെടുന്നതിന് ദൈവം ഉദ്ദേശിക്കുന്നതും ദീര്‍ഘനാളുകള്‍ക്കു മുമ്പുതന്നെ അവന്‍ പദ്ധതിയിട്ടതുമായ വേല. ഇതില്‍ നിന്ന്, നിങ്ങള്‍ എടുക്കേണ്ടതായ പാത നിങ്ങളെല്ലാവരും കാണേണ്ടതാണ്!


ഇരുട്ടിന്‍റെ സ്വാധീനത്തിൽ നിന്നു രക്ഷപ്പെടുക; അപ്പോൾ ദൈവം നിങ്ങളെ നേടും

ഇരുട്ടിന്‍റെ സ്വാധീനം എന്നാൽ എന്താണ്? "ഇരുട്ടിന്‍റെ സ്വാധീനം" എന്ന് പറയപ്പെടുന്നത് വഞ്ചന, അഴിമതി, ബന്ധനം, ആളുകളെ നിയന്ത്രിക്കൽ എന്നിങ്ങനെയുള്ള സാത്താന്യ സ്വാധീനങ്ങളാണ്. സാത്താന്‍റെ സ്വാധീനം എന്നത് മരണത്തിന്‍റെ നിഴലാട്ടമുള്ള ഒരു സ്വാധീനതയാണ്. സാത്താന്‍റെ ആധിപത്യത്തിൻ കീഴിൽ ജീവിക്കുന്ന എല്ലാവരും ഉന്മൂലമാകും.

ദൈവത്തിങ്കലുള്ള വിശ്വാസം പ്രാപിച്ചശേഷം ഇരുട്ടിന്‍റെ അധീനതയിൽ നിന്ന് നിങ്ങൾക്ക് എപ്രകാരം രക്ഷപ്പെടുവാൻ കഴിയും? ഒരിക്കൽ നിങ്ങൾ ദൈവത്തോട് ആത്മാർഥമായി പ്രാർത്ഥിച്ച് നിങ്ങളുടെ ഹൃദയത്തെ പരിപൂർണ്ണമായും ദൈവത്തിങ്കലേക്കു തിരിക്കുന്ന ക്ഷണത്തിൽ പരിശുദ്ധാത്മാവ് നിങ്ങളുടെ ഹൃദയത്തിൽ പ്രവർത്തിക്കാൻ തുടങ്ങുന്നു. നിങ്ങളെത്തന്നെ അവിടുത്തേക്ക്‌ നൽകുവാനുള്ള അർപ്പണത്തിലേക്കു നിങ്ങൾ വന്നെത്തുന്ന നിമിഷത്തിൽ നിങ്ങൾ ഇരുട്ടിന്‍റെ സ്വാധീനവലയത്തിൽ നിന്നും രക്ഷപ്രാപിക്കുന്നു. മനുഷ്യൻ ചെയ്യുന്ന കാര്യങ്ങളൊക്കെയും ദൈവത്തെ പ്രസാദിപ്പിക്കുന്നതും ദൈവത്തിന്‍റെ അഭിലാഷങ്ങൾക്ക് ഒത്തവണ്ണവുമുള്ളതാണെങ്കിൽ അവൻ ദൈവത്തിന്‍റെ വചനത്തിനുള്ളിൽനിന്നുകൊണ്ട് ജീവിക്കുന്നവനാണ്. മാത്രമല്ല, അവൻ അവിടുത്തെ കരുതലിലും കാവലിലുമാണ്. ദൈവത്തിന്‍റെ വചനം പ്രായോഗികമാക്കുവാൻ ആളുകൾക്ക് കഴിയുന്നില്ല എങ്കിൽ, അവർ എപ്പോഴും അവിടുത്തെ വിഡ്ഢിയാക്കുവാൻ ശ്രമിക്കുകയാണെങ്കിൽ, അവിടുത്തോട് ഒരു അലസമായ രീതിയിൽ അവർ പെരുമാറുകയാണെങ്കിൽ, അവിടുത്തെ അസ്തിത്വത്തിൽ അവർ വിശ്വസിക്കാതിരിക്കുകയാണെങ്കിൽ, അവർ ഇരുട്ടിന്‍റെ സ്വാധീനവലയത്തിൽ വസിക്കുന്നവരാണ്. ദൈവം നൽകുന്ന രക്ഷ പ്രാപിക്കാത്ത മനുഷ്യർ സാത്താന്‍റെ സ്വാധീനവലയത്തിൻ കീഴിലാണ് ജീവിക്കുന്നത്. അവർ എല്ലാവരും അന്ധകാരത്തിന്‍റെ അധീനതയിൽ ജീവിക്കുന്നു എന്ന് പൊരുൾ. ദൈവത്തിൽ വിശ്വസിക്കാത്ത ആളുകൾ പിശാചിന്‍റെ സ്വാധീനവലയത്തിൻ കീഴിലാണ് ജീവിക്കുന്നത്. ദൈവത്തിന്‍റെ അസ്തിത്വത്തിൽ വിശ്വസിക്കുന്നവർ പോലും അവിടുത്തെ വെളിച്ചത്തിൽ വസിക്കുകയായിരിക്കണമെന്നില്ല; കാരണം അവിടുത്തെ വിശ്വസിക്കുന്നവർതന്നെ വാസ്തവമായും അവിടുത്തെ വചനപ്രകാരം വസിക്കാത്തവരോ ദൈവത്തിന് അർപ്പിക്കുവാൻ കഴിയാത്തവരോ ആയിരിക്കാം. ദൈവത്തിൽ വിശ്വാസം അർപ്പിക്കുന്ന കാര്യത്തിൽ മനുഷ്യന് പരിമിതി ഉണ്ട്. അവനു ദൈവത്തെക്കുറിച്ചുള്ള അറിവ് ഇല്ലാത്തതിനാൽ അവൻ ഇപ്പോഴും പഴയ നിയമങ്ങൾക്കു കീഴിൽ ജീവിക്കുന്നു. അതായത് ജീവനറ്റ വാക്കുകൾക്കു മദ്ധ്യേ, അനിശ്ചിതവും അന്ധകാരമയവുമായ ഒരു ജീവിതവുമായി, ദൈവത്താൽ പൂർണ്ണമായും ശുദ്ധീകരിക്കപ്പെടാതെയും അവിടുത്താൽ മുഴുവനായും നേടപ്പെടാതെയും ജീവിക്കുന്നു. ആയതുകൊണ്ട്, ദൈവത്തിൽ വിശ്വസിക്കാത്തവർ ഇരുട്ടിന്‍റെ സ്വാധീനവലയത്തിലാണ് ജീവിക്കുന്നത് എന്ന് പറയേണ്ടതില്ല. എന്നാൽ, ദൈവത്തിൽ വിശ്വസിക്കുന്നവർ പോലും ഇപ്പോഴും അതിന്‍റെ സ്വാധീനത്തിൽ ആയിരിക്കുന്നു എന്ന് കാണുവാൻ കഴിയുന്നു. പരിശുദ്ധാത്മാവിന്‍റെ പ്രവർത്തനം അവരിൽ ഇല്ലാത്തതാണ് അതിനു കാരണം. ദൈവത്തിന്‍റെ കരുണയോ കൃപയോ പ്രാപിക്കാത്തവരും പരിശുദ്ധാത്മാവിന്‍റെ പ്രവൃത്തികൾ കാണുവാൻ കഴിയാത്തവരുമായ സകലരും ഇരുട്ടിന്‍റെ സ്വാധീനവലയത്തിലാണ്. പലപ്പോഴും, ദൈവത്തിന്‍റെ കൃപ അനുഭവിക്കുകയും അതേസമയം അവിടുത്തെ അറിയാതിരിക്കുകയും ചെയ്യുന്നത് ഇങ്ങനെയുള്ളവരാണ്. ഒരു മനുഷ്യൻ ദൈവത്തിൽ വിശ്വസിക്കുകയും അതേസമയം തന്‍റെ ജീവിതത്തിന്‍റെ ഒട്ടുമുക്കാലും ഇരുട്ടിന്‍റെ സ്വാധീനവലയത്തിൽ ജീവിക്കുകയുമാണെങ്കിൽ, അവന്‍റെ അസ്തിത്വത്തിന്‍റെ അർത്ഥം തന്നെ ഇല്ലാതെയായിപ്പോകുന്നു; പിന്നെ, ദൈവം ഉണ്ട് എന്ന് വിശ്വസിക്കാത്ത ആളുകളുടെ കാര്യം പറയുകയേ വേണ്ടാ.

ദൈവത്തിന്‍റെ പ്രവൃത്തികളെ അംഗീകരിക്കുവാൻ കഴിയാത്തവരോ അഥവാ അവിടുത്തെ പ്രവൃത്തികളെ അംഗീകരിച്ചിട്ടും അവിടുത്തെ ആവശ്യങ്ങൾ നിറവേറ്റാൻ കഴിയാത്തവരോ ആയിട്ടുള്ള ആളുകൾ ഇരുട്ടിന്‍റെ സ്വാധീനവലയത്തിൽ ജീവിക്കുന്നവരാണ്. സത്യത്തെ പിൻപറ്റുന്നവരും ദൈവത്തിന്‍റെ ആവശ്യങ്ങൾ നിറവേറ്റാൻ പ്രാപ്തരായവരുമായ ആളുകൾക്കു മാത്രമേ ദൈവത്തിൽനിന്ന് അനുഗ്രഹങ്ങൾ പ്രാപിക്കുവാൻ കഴിയൂ. അവർ മാത്രമേ ഇരുട്ടിന്‍റെ സ്വാധീനവലയത്തിൽനിന്നു രക്ഷപ്പെടൂ. വിടുവിക്കപ്പെടാത്ത ആളുകൾ അതായത്, ചില കാര്യങ്ങളാൽ സദാ നിയന്ത്രിക്കപ്പെടുന്നവരും തങ്ങളുടെ ഹൃദയങ്ങളെ ദൈവത്തിനു കൊടുക്കുവാൻ കഴിയാത്തവരും സാത്താന്‍റെ ബന്ധനത്തിൽ ജീവിക്കുന്ന ആളുകളാണ്; അവർ മരണത്തിന്‍റെ നിഴലിൽ ജീവിക്കുന്നവരാണ്. തങ്ങളുടെ സ്വന്തം കടമകളിൽ അവിശ്വസ്തരായവർ, ദൈവത്തിന്‍റെ നിയോഗത്തോട് വിശ്വസ്തത പുലർത്താത്തവർ, സഭയിൽ തങ്ങളുടെ ധർമം നിറവേറ്റുവാൻ പരാജിതരായവർ എന്നിങ്ങനെയുള്ളവർ ഇരുട്ടിന്‍റെ സ്വാധീനവലയത്തിൽ ജീവിക്കുന്നവരാണ്. സഭാ നടത്തിപ്പുകൾക്ക് മനഃപൂർവം തടസ്സം സൃഷ്ടിക്കുന്നവർ, സഹോദരീ സഹോദരന്മാർക്കിടയിൽ കരുതിക്കൂട്ടി അഭിപ്രായ ഭിന്നത ഉണ്ടാക്കുന്നവർ, അതുപോലെ ചെറുസംഘങ്ങൾ ഉണ്ടാക്കുന്നവർ, ഒക്കെത്തന്നെ ഇന്നും ഇരുട്ടിന്‍റെ സ്വാധീനത്തിൽ ആണ്ടുകിടക്കുന്നവരാണ്. അവർ സാത്താന്‍റെ ബന്ധനത്തിൽ ജീവിക്കുന്നവരാണ്. ദൈവത്തോട് ഒരു അസ്വാഭാവിക ബന്ധമുള്ള ആളുകൾ, എപ്പോഴും അതിരുകവിഞ്ഞ ആഗ്രഹങ്ങളുള്ള ആളുകൾ, സാദാ മുതലെടുക്കുവാൻ ആഗ്രഹിക്കുന്നവർ, തങ്ങളുടെ സഹജഭാവത്തിൽ ഒരു മാറ്റം ഉണ്ടാകുവാൻ ആഗ്രഹിക്കാത്തവർ, എല്ലാംതന്നെ ഇരുട്ടിന്‍റെ സ്വാധീനവലയത്തിൻ കീഴിൽ ജീവിക്കുന്നവരാണ്. സത്യത്തെ പ്രയോഗികമാക്കുന്നതിൽ വിമുഖത കാട്ടുന്നവർ, ഒരിക്കലും കാര്യങ്ങളെ ഗൗരവമായി എടുക്കാത്തവർ, ദൈവഹിതം നിറവേറ്റുവാൻ ആകാംക്ഷ കാട്ടാതെ, പകരം സ്വന്ത ജഡത്തിന്‍റെ മോഹങ്ങളെ മാത്രം തൃപ്തിപ്പെടുത്തുവാൻ തുനിയുന്നവർ; മരണമെന്ന മറശ്ശീലയ്ക്കു കീഴിൽ കഴിയുന്ന ഇത്തരം ആളുകൾ ഇരുട്ടിന്‍റെ അധീനതയിൽ ജീവിക്കുന്നവരാണ്. ദൈവത്തിന്‍റെ വേലയിൽ ആയിരിക്കുമ്പോൾ വക്രതയും ഉപായവും കാട്ടുന്നവർ, ദൈവത്തോട് അലക്ഷ്യമായ രീതിയിൽ ഇടപെടുന്നവർ, ദൈവത്തെ വഞ്ചിക്കുന്നവർ, എപ്പോഴും തങ്ങൾക്കായിത്തന്നെ പദ്ധതി ഇടുന്നവർ ഇവരെല്ലാം തന്നെ ഇരുട്ടിന്‍റെ സ്വാധീനവലയത്തിൽ ജീവിക്കുന്നവരാണ്. ആത്മാർത്ഥമായി ദൈവത്തെ സ്നേഹിക്കുവാൻ കഴിയാത്തവരും സത്യത്തെ പിന്തുടരാത്തവരും തങ്ങളുടെ മനോഭാവത്തിന്‍റെ മാറ്റത്തിനായി ചിന്തിക്കാത്തവരും ഇരുട്ടിന്‍റെ സ്വാധീനത്തിൽ വസിക്കുന്നവരാണ്.

നിങ്ങൾ ദൈവത്താൽ പ്രശംസിക്കപ്പെടുവാൻ ആഗ്രഹിക്കുന്നു എങ്കിൽ ആദ്യം സാത്താന്‍റെ അന്ധകാരമയമായ സ്വാധീനത്തിൽനിന്ന് മുക്തി നേടണം, ഹൃദയം ദൈവത്തിങ്കലേക്ക് തുറക്കുകയും അത് പൂർണ്ണമായും ദൈവത്തിലേക്ക് തിരിക്കുകയും വേണം. ഇപ്പോൾ നിങ്ങൾ ചെയ്യുന്ന കാര്യങ്ങളെ ദൈവം പ്രശംസിക്കുമോ? നിങ്ങൾ നിങ്ങളുടെ ഹൃദയം ദൈവത്തിങ്കലേക്കു തിരിച്ചുവോ? ദൈവം നിങ്ങളോട് ആവശ്യപ്പെടുന്ന കാര്യങ്ങളാണോ നിങ്ങൾ ചെയ്യുന്നത്? അവ സത്യവുമായി ഒത്തുപോകുന്നുണ്ടോ? എപ്പോഴും നിങ്ങളെത്തന്നെ ശോധന ചെയ്തുകൊണ്ട് ദൈവവചനം ഭക്ഷിക്കുന്നതിലും പാനം ചെയ്യുന്നതിലും ശ്രദ്ധചെലുത്തുക. നിങ്ങളുടെ ഹൃദയം അവിടുത്തെ മുമ്പിൽ തുറന്ന് കാട്ടുക. ആത്മാർഥതയോടെ അവിടുത്തെ സ്നേഹിക്കുക. ഭക്തിയോടെ നിങ്ങളെത്തന്നെ ദൈവത്തിനായി ചെലവിടുക. ഇപ്രകാരം ചെയ്യുന്ന ആളുകൾ നിശ്ചയമായും അവിടുത്തെ പ്രശംസക്ക് പാത്രീഭൂതരാകും!

ദൈവത്തിൽ വിശ്വസിക്കുകയും എന്നാൽ സത്യത്തെ പിന്തുടരാതിരിക്കുകയും ചെയ്യുന്നവർക്ക് സാത്താന്‍റെ സ്വാധീനവലയത്തിൽ നിന്നും രക്ഷപ്പെടുവാൻ യാതൊരു മാർഗവും ഉണ്ടാവില്ല. ജീവിതത്തിൽ സത്യസന്ധത ഇല്ലാത്തവർ മറ്റുള്ളവരുടെ മുമ്പിൽ ഒരുവിധത്തിൽ പെരുമാറുകയും അവരുടെ അഭാവത്തിൽ മറ്റൊരു വിധത്തിൽ പെരുമാറുകയും ചെയ്യുന്നു. അവരുടെ അന്തസത്ത നിഗൂഢമായതും കൗശലമുള്ളതും ദൈവത്തോട് വിശ്വസ്തതയില്ലാത്തതുമായിരിക്കെ, അവർ താഴ്മയുടെയും സഹിഷ്ണുതയുടെയും സ്നേഹത്തിന്‍റെയും പുറംമോടി കാട്ടുന്നു. ഇത്തരക്കാർ ഇരുട്ടിന്‍റെ സ്വാധീനവലയത്തിൽ വസിക്കുന്ന ആളുകളുടെ ലക്ഷണമൊത്ത പ്രതിനിധികളാകുന്നു. അവർ സർപ്പത്തിന്‍റെ അതേ തരക്കാരാണ്. തങ്ങളുടെ സ്വന്തം പ്രയോജനത്തിനായി മാത്രം ദൈവത്തിൽ വിശ്വസിക്കുന്നവരും സ്വയനീതിക്കാരും അഹങ്കാരികളും മറ്റുള്ളവരെ കാണിക്കാനായി കാര്യങ്ങൾ ചെയ്യുന്നവരും സ്വന്തം നിലയും വിലയും നിലനിറുത്തുന്നതിനായി ശ്രമിക്കുന്നവരും സാത്താനെ സ്നേഹിക്കുകയും സത്യത്തെ വെറുക്കുകയും ചെയ്യുന്നവരുമാണ്. അവർ ദൈവത്തോട് മത്സരിക്കുന്നവരും മുഴുവനായും സാത്താനുള്ളവരുമാണ്. ദൈവത്തിന്‍റെ ഭാരങ്ങൾക്കു ശ്രദ്ധകൊടുക്കാത്തവരും മുഴുഹൃദയത്തോടെ ദൈവത്തെ സേവിക്കാത്തവരും എപ്പോഴും സ്വന്ത താത്പര്യങ്ങളിലും തങ്ങളുടെ കുടുംബത്തിന്‍റെ താത്പര്യങ്ങളിലും മാത്രം ഉത്കണ്ഠയുള്ളവരും തങ്ങളെത്തന്നെ ദൈവത്തിനു വേണ്ടി ചെലവിടുന്നതിനായി സകലവും ഉപേക്ഷിക്കുവാൻ കഴിയാത്തവരും അവിടുത്തെ വചനപ്രകാരം ഒരിക്കലും ജീവിക്കാത്തവരും, അവിടുത്തെ വചനത്തിനു പുറത്തുള്ള ആളുകളാണ്. ഇങ്ങനെയുള്ളവർക്കു ദൈവത്തിങ്കൽ നിന്നുള്ള പ്രശംസ ലഭിക്കുകയില്ല.

ദൈവം മനുഷ്യനെ സൃഷ്ടിച്ചത് അവിടുത്തെ സമൃദ്ധി അനുഭവിച്ചുകൊണ്ട് അവിടുത്തെ യഥാർത്ഥമായും സ്നേഹിക്കുവാനാണ്. ഈ വിധത്തിൽ മനുഷ്യർ ദൈവത്തിന്‍റെ വെളിച്ചത്തിൽ വസിക്കുമായിരുന്നു. ഇന്ന്, ദൈവത്തെ സ്നേഹിക്കുവാൻ കഴിയാത്തവർക്കാർക്കും ദൈവത്തിന്‍റെ ഭാരങ്ങളിൽ ശ്രദ്ധചെലുത്തുവാനോ അവരുടെ ഹൃദയത്തെ പൂർണ്ണമായും ദൈവത്തിനു നൽകുവാനോ കഴിയില്ല. അവിടുത്തെ ഹൃദയത്തെ സ്വന്തം ഹൃദയംപോലെ കാണുവാൻ കഴിയാത്തവരുടെ മേലും അവിടുത്തെ ഭാരത്തെ സ്വന്തം ഭാരംപോലെ ചുമക്കുവാൻ കഴിയാത്തവരുടെ മേലും ദൈവത്തിന്‍റെ വെളിച്ചം പ്രകാശിക്കുന്നില്ല. അതുകൊണ്ട് ഇത്തരക്കാരെല്ലാവരും ഇരുട്ടിന്‍റെ സ്വാധീനവലയത്തിൻ കീഴിലാണ് ജീവിക്കുന്നത്. ദൈവഹിതത്തോടു തീർത്തും എതിരായുള്ള ഒരു പാതയിലാണവർ. അവർ ചെയ്യുന്ന ഏതു കാര്യത്തിലും സത്യത്തിന്‍റെ ഒരു കണികപോലും കാണുവാൻ കഴിയില്ല. അവർ സാത്താനോടൊപ്പം ചേറ്റിൽ ഉരുളുകയാണ്. അവർ ഇരുട്ടിന്‍റെ സ്വാധീനവലയത്തിൽ ജീവിക്കുന്നവരാണ്. പലപ്പോഴും നിങ്ങൾക്ക് ദൈവവചനം ഭക്ഷിക്കുവാനും പാനം ചെയ്യുവാനും അവിടുത്തെ ഹിതം മനസ്സിലാക്കിക്കൊണ്ട് അവിടുത്തെ വചനം പ്രായോഗികമാക്കുവാനും കഴിയുന്നെങ്കിൽ നിങ്ങൾ ദൈവത്തിനുള്ളവരാണ്, നിങ്ങൾ അവിടുത്തെ വചനപ്രകാരം ജീവിക്കുന്ന വ്യക്തിയാണ്. നിങ്ങൾ സാത്താന്‍റെ ആധിപത്യത്തിൽ നിന്നും രക്ഷപ്രാപിച്ച് ദൈവത്തിന്‍റെ വെളിച്ചത്തിൽ വസിക്കുവാൻ ആഗ്രഹിക്കുന്നുവോ? നിങ്ങൾ ദൈവവചനപ്രകാരം വസിക്കുകയാണെങ്കിൽ പരിശുദ്ധാത്മാവിന് അവിടുത്തെ പ്രവൃത്തി ചെയ്തെടുക്കുവാനുള്ള അവസരം ലഭിക്കും. നിങ്ങൾ സാത്താന്‍റെ അധീനതയിൽ ജീവിക്കുകയാണെങ്കിൽ പരിശുദ്ധാത്മാവിന് അത്തരം അവസരം കൊടുക്കാതിരിക്കുകയാണ് നിങ്ങൾ ചെയ്യുന്നത്. മനുഷ്യരിൽ പരിശുദ്ധാത്മാവ് പ്രകടിപ്പിക്കുന്ന പ്രവൃത്തികൾ, അവിടുന്ന് അവരുടെമേൽ പ്രകാശിപ്പിക്കുന്ന വെളിച്ചം, അവർക്ക് അവിടുന്ന് നൽകുന്ന ആത്മധൈര്യം എന്നിവ ഒരു നിമിഷത്തേക്കേ നിലനിൽക്കൂ. ആളുകൾ ഇത് കാര്യമാക്കാതെയും ശ്രദ്ധിക്കാതെയും പോയാൽ പരിശുദ്ധാത്മാവിന്‍റെ പ്രവർത്തനം അവരെ വിട്ടകലും. മനുഷ്യർ ദൈവവചനത്തിനു ചേർച്ചയിൽ ജീവിക്കുകയാണെങ്കിൽ പരിശുദ്ധാത്മാവ് അവരോടു കൂടെയിരുന്ന് അവരിൽ തന്‍റെ പ്രവൃത്തി ചെയ്തെടുക്കും. മനുഷ്യർ ദൈവവചനത്തിനു ചേർച്ചയിൽ ജീവിക്കാതിരുന്നാൽ അവർ സാത്താന്‍റെ ബന്ധനത്തിലാണ് ജീവിക്കുന്നത്. മനുഷ്യൻ ദുഷിച്ച മനോഭാവത്തോടുകൂടി ജീവിക്കുകയാണെങ്കിൽ അവർക്കു പരിശുദ്ധാത്മ സാന്നിധ്യമോ അവിടുത്തെ പ്രവൃത്തികളോ അനുഭവവേദ്യമാക്കാൻ കഴിയില്ല. നിങ്ങൾ ദൈവവചനത്തിന്‍റെ അതിരുകൾക്കുള്ളിൽ വസിക്കുന്നുവെങ്കിൽ, ദൈവം ആവശ്യപ്പെടുന്ന നിലവാരത്തിൽ നിങ്ങൾ ജീവിക്കുന്നുവെങ്കിൽ, നിങ്ങൾ ദൈവത്തിനുള്ളവരാണ്. അപ്പോൾ അവിടുത്തെ പ്രവൃത്തി അവിടുന്ന് നിങ്ങളിൽ തികച്ചെടുക്കും. ദൈവം അഭിലഷിക്കുന്ന അതിരുകൾക്കുള്ളിൽ നിങ്ങൾ ജീവിക്കാതെ പകരം സാത്താന്‍റെ ആധിപത്യത്തിൻ കീഴിൽ ജീവിക്കുന്നുവെങ്കിൽ, നിങ്ങൾ നിശ്ചയമായും സാത്താന്‍റെ വഷളത്തത്തിൽ വസിക്കുന്ന വ്യക്തിയാണ്. ദൈവത്തിന്‍റെ വചനപ്രകാരം ജീവിക്കുകയും അവിടുത്തേക്ക് നിങ്ങളുടെ ഹൃദയം നൽകുകയും ചെയ്താൽ മാത്രമേ അവിടുത്തെ അഭിലാഷങ്ങൾ നിറവേറ്റുവാൻ നിങ്ങൾക്ക് കഴിയുകയുള്ളൂ. ദൈവം പറയുന്നതുപോലെ നിങ്ങൾ ചെയ്യണം. അവിടുത്തെ അരുളപ്പാടുകൾ നിങ്ങളുടെ അസ്തിത്വത്തിന്‍റെ അടിസ്ഥാനവും നിങ്ങളുടെ ജീവിതത്തിന്‍റെ യാഥാർഥ്യവുമാകുമ്പോൾ മാത്രമാണ് നിങ്ങൾ ദൈവത്തിനുള്ളവരാകുന്നത്. നിങ്ങൾ വാസ്തവത്തിൽ ദൈവേഷ്ടത്തിനു യോജ്യമാം വിധം പ്രവർത്തിക്കുന്നെങ്കിൽ അവിടുന്ന് നിങ്ങളിൽ അവിടുത്തെ ക്രിയകൾ ചെയ്തെടുക്കും. അങ്ങനെയാവുമ്പോൾ നിങ്ങൾ അവിടുത്തെ മുഖപ്രകാശത്തിൽ, അവിടുത്തെ തണലിൽ വസിക്കും; നിങ്ങൾ പരിശുദ്ധാത്മാവ് ചെയ്യുന്ന കാര്യങ്ങൾ മനസ്സിലാക്കുകയും ദൈവസന്നിധിയിലെ സന്തോഷം അനുഭവിക്കുകയും ചെയ്യും.

ഇരുട്ടിന്‍റെ സ്വാധീനവലയത്തിൽ നിന്നും രക്ഷപ്രാപിക്കുവാൻ ആദ്യംതന്നെ നിങ്ങൾ ദൈവത്തോട് വിശ്വസ്തനും സത്യം പിൻപറ്റുവാൻ ഹൃദയംഗമമായ വാഞ്ഛയുള്ളവനും ആയിത്തീരണം. അപ്പോൾ മാത്രമേ നിങ്ങൾക്ക് ഒരു ശരിയായ നിലപാടിലെത്തുവാൻ കഴികയുള്ളൂ. ഒരു ശരിയായ നിലപാടിൽ ജീവിക്കുക എന്നത് ഇരുട്ടിന്‍റെ സ്വാധീനവലയത്തിൽ നിന്നും രക്ഷ പ്രാപിക്കുന്നതിനുള്ള മുൻ ഉപാധിയാണ്. ഒരു ശരിയായ നിലപാടിൽ അല്ല എങ്കിൽ ദൈവത്തോട് വിശ്വസ്തരല്ല എന്നും സത്യത്തെ തേടുവാൻ ഹൃദയത്തിൽ കാംക്ഷയില്ല എന്നുമാണ് അർത്ഥം. അങ്ങനെയാവുമ്പോൾ ഇരുട്ടിന്‍റെ സ്വാധീനവലയത്തിൽ നിന്നും രക്ഷപ്രാപിക്കുക എന്നത് ചിന്തിക്കുകയേ വേണ്ടാ. ആളുകൾ അന്ധകാരത്തിൽ നിന്നും വിടുതൽ പ്രാപിക്കുന്നതിനുള്ള ആധാരമാണ് എന്‍റെ വചനങ്ങൾ. എന്‍റെ വചനങ്ങൾക്കൊത്തവണ്ണം പ്രവർത്തിക്കുവാൻ കഴിയാത്ത ആളുകൾക്ക് ഇരുട്ടിന്‍റെ അധീനതാ ബന്ധനത്തിൽ നിന്ന് രക്ഷപ്പെടുവാൻ കഴിയില്ല. ശരിയായ നിലപാടിൽ ജീവിക്കുകയെന്നാൽ ദൈവവചനത്തിന്‍റെ മാർഗദർശനത്തിന് ഒത്തവണ്ണം ജീവിക്കുക എന്നർത്ഥം; അതായത്, ദൈവത്തോട് വിശ്വസ്തരായി ജീവിക്കുക, സത്യാന്വേഷണത്തിന്‍റെ നിലപാടിൽ ജീവിക്കുക, ദൈവത്തിനുവേണ്ടി തങ്ങളെത്തന്നെ ആത്മാർഥതയോടെ വിട്ടുകൊടുക്കുന്ന വാസ്തവികതയിൽ ജീവിക്കുക എന്നതാണത്. ദൈവത്തെ യഥാർത്ഥമായും സ്നേഹിച്ചുകൊണ്ടുള്ള ഒരു ജീവിതമാണത്. ഇപ്പറഞ്ഞ നിലകളിൽ ഈ വാസ്തവികതയിൽ ജീവിക്കുന്ന ആളുകൾ സത്യത്തിന്‍റെ ആഴങ്ങളിലേക്ക് കുറേശ്ശെ​ക്കുറേശ്ശെയായി ഇറങ്ങിച്ചെല്ലുമ്പോൾ അവരിൽ സാവധാനത്തിലുള്ള മാറ്റം ഉണ്ടാകുന്നു. പ്രക്രിയ കൂടുതൽ ആഴങ്ങളിലേക്ക് പോകുമ്പോൾ അവരിൽ മുഴുവനുമായി ഒരു മാറ്റം ഉണ്ടാകുന്നു. ആത്യന്തികമായി അവർ ദൈവത്താൽ നേടിയെടുക്കപ്പെട്ടവരും യഥാർത്ഥമായി ദൈവത്തെ സ്നേഹിക്കുന്നവരുമായും തീരുമെന്നത് നിശ്ചയമായ കാര്യമാണ്. ഇരുട്ടിന്‍റെ സ്വാധീനവലയത്തിൽ നിന്നും രക്ഷപ്പെട്ട ആളുകൾക്ക് ദൈവഹിതത്തെ അൽപ്പാൽപ്പമായി ആരാഞ്ഞറിയുവാൻ കഴിയും. സാവധാനത്തിൽ അവർ അത് ഗ്രഹിക്കുവാൻ തുടങ്ങും. ഒടുവിൽ അവർ ദൈവത്തിനു വിശ്വാസ്യത ഉള്ളവരായി മാറുകയും ചെയ്യും. അവർ ദൈവത്തെക്കുറിച്ച് ധാരണകൾ വെച്ചുപുലർത്തില്ല എന്നു മാത്രമല്ല, അവിടുത്തോടു മത്സരിക്കുകയുമില്ല. കൂടാതെ, മുമ്പു തങ്ങൾക്കുണ്ടായിരുന്ന അത്തരം ധാരണകളെയും മത്സരങ്ങളെയും അവർ കൂടുതൽ വെറുക്കുകയും ദൈവത്തോടുള്ള യഥാർത്ഥ സ്നേഹം അവരുടെ ഹൃദയത്തിൽ ഉദിക്കുകയും ചെയ്യും. ഇരുട്ടിന്‍റെ സ്വാധീനത്തിൽ നിന്നും രക്ഷപ്രാപിക്കുവാൻ കഴിയാത്ത ആളുകൾ പൂർണ്ണമായും ജഡികരും തികഞ്ഞ മത്സരികളും ആയിരിക്കും. അവരുടെ ഹൃദയം മാനുഷിക ധാരണകളാലും ജീവന തത്ത്വശാസ്ത്രങ്ങളാലും മുഴുകിയിരിക്കും. അവരുടെ ഉദ്ദേശ്യങ്ങളും ആലോചനകളും അതിനൊത്തവണ്ണമുള്ളതായിരിക്കും. മനുഷ്യരിൽനിന്നുള്ള അനന്യ സ്നേഹമാണ് ദൈവം ആവശ്യപ്പെടുന്നത്. അവിടുത്തോടുള്ള ഹൃദയംഗമമായ സ്നേഹത്തോടെ അവിടുത്തെ വചനങ്ങളിൽ മുഴുകിയിരിക്കുവാനാണ് ദൈവം മനുഷ്യനെക്കുറിച്ച് അഭിലഷിക്കുന്നത്. ദൈവത്തിന്‍റെ വചനപ്രകാരം ജീവിക്കുക, തങ്ങൾ അന്വേഷിക്കുന്ന കാര്യങ്ങളെ ദൈവവചനത്തിനുള്ളിൽ ആരായുക, അവിടുത്തെ വചനം നിമിത്തം അവിടുത്തെ സ്നേഹിക്കുക, അവിടുത്തെ വചനങ്ങൾക്കായി ഓടുക, അവിടുത്തെ വചനത്തിനായി ജീവിക്കുക എന്നിങ്ങനെയുള്ള ലക്ഷ്യങ്ങൾ നേടിയെടുക്കുവാനാണ് മനുഷ്യൻ ബദ്ധപ്പെടേണ്ടത്. സകലതും ദൈവത്തിന്‍റെ വചനത്തിന്മേൽ പണിയപ്പെടണം. അപ്പോൾ മാത്രമേ മനുഷ്യന് ദൈവത്തിന്‍റെ ആവശ്യങ്ങൾ നിറവേറ്റാൻ കഴികയുള്ളൂ. മനുഷ്യൻ ദൈവത്തിന്‍റെ വചനത്താൽ സജ്ജനാക്കപ്പെടുന്നില്ലെങ്കിൽ, അവൻ സാത്താനാൽ ഗ്രസിക്കപ്പെട്ട ഒരു പുഴു മാത്രമാണ്! നിങ്ങൾ നിങ്ങളോടുതന്നെ ആരായുക: ദൈവത്തിന്‍റെ വചനം നിങ്ങളുടെ ഉള്ളിൽ എത്രത്തോളം വേരൂന്നിയിട്ടുണ്ട്? ഏതെല്ലാം കാര്യങ്ങളിലാണ് നിങ്ങൾ ദൈവവചനത്തിന് ഒത്തവണ്ണം ജീവിക്കുന്നത്? ഏതെല്ലാം കാര്യങ്ങളിലാണ് നിങ്ങൾ അവയ്ക്ക് ഒത്തവണ്ണം ജീവിക്കാത്തത്? ദൈവവചനം നിങ്ങളെ പൂർണമായി ഗ്രസിച്ചിട്ടില്ലായെങ്കിൽ നിങ്ങളുടെ ഹൃദയത്തിൽ യഥാർത്ഥമായും വസിക്കുന്നത് എന്താണ്? നിങ്ങളുടെ അനുദിന ജീവിതത്തിൽ നിങ്ങൾ സാത്താനാൽ നിയന്ത്രിക്കപ്പെടുകയാണോ അതോ ദൈവവചനത്തിൽ മുഴുകിയിരിക്കുകയാണോ? നിങ്ങളുടെ പ്രാർത്ഥന ഉറപ്പിച്ചിരിക്കുന്ന അസ്ഥിവാരം അവിടുത്തെ വചനങ്ങളാണോ? ദൈവവചനത്തിന്‍റെ പ്രകാശനം നിമിത്തം നിങ്ങൾ നിങ്ങളുടെ നിഷേധാത്മക നിലപാടിൽ നിന്നും വിടുതൽ പ്രാപിച്ചിരിക്കുന്നുവോ? തങ്ങളുടെ അസ്തിത്വത്തിന്‍റെ അടിസ്ഥാനമായി ദൈവവചനത്തെ ഏറ്റെടുക്കുക എന്നതാണ് സകല മനുഷ്യർക്കും കരണീയമായിട്ടുള്ളത്. അവിടുത്തെ വചനത്തിന്‍റെ സാന്നിധ്യം നിങ്ങളുടെ ജീവിതത്തിൽ ഇല്ലെങ്കിൽ നിങ്ങൾ ഇരുട്ടിന്‍റെ സ്വാധീനവലയത്തിലാണ് ജീവിക്കുന്നത്. അങ്ങനെയാവുമ്പോൾ നിങ്ങൾ ദൈവത്തിനു വിരുദ്ധമായി മത്സരിക്കുകയാണ്; നിങ്ങൾ അവിടുത്തെ എതിർക്കുകയാണ്; നിങ്ങൾ അവിടുത്തെ നാമത്തെ ഇകഴ്ത്തുകയാണ്. ഇങ്ങനെയുള്ള ആളുകളുടെ ദൈവവിശ്വാസം തികച്ചും വേണ്ടാതനവും ഉപദ്രവവുമായിരിക്കും. നിങ്ങളുടെ ജീവിതത്തിൽ നിങ്ങൾ എത്രത്തോളം ദൈവവചനത്തിന് അനുസാരമായി ജീവിക്കുന്നു? നിങ്ങളുടെ ജീവിതത്തിൽ നിങ്ങൾ എത്രത്തോളം ദൈവവചനത്തിന് അനുസാരമല്ലാതെ ജീവിക്കുന്നു? ദൈവവചനം നിങ്ങളിൽനിന്ന് ആവശ്യപ്പെടുന്ന എത്രത്തോളം കാര്യങ്ങൾ നിങ്ങളുടെ ജീവിതത്തിൽ നിറവേറിയിട്ടുണ്ട്? എത്രത്തോളം നിങ്ങളിൽ നിറവേറാതെ പോയിട്ടുണ്ട്? ഇങ്ങനെയുള്ള കാര്യങ്ങൾ നിങ്ങൾ സൂക്ഷ്മമായി ശ്രദ്ധിച്ചിട്ടുണ്ടോ?

അന്ധകാരത്തിന്‍റെ അധീനതയിൽ നിന്നും രക്ഷ നേടുവാൻ പരിശുദ്ധാത്മാവിന്‍റെ പ്രവർത്തനവും മനുഷ്യന്‍റെ സമർപ്പിത സഹകരണവും ആവശ്യമാണ്. എന്തുകൊണ്ടാണ് മനുഷ്യൻ ശരിയായ പാതയിൽ അല്ല എന്ന് ഞാൻ പറയുന്നത്? ഒന്നാമതായി, ശരിയായ പാതയിലുള്ള ആളുകൾക്ക് അവരുടെ ഹൃദയം ദൈവത്തിനു നൽകുവാൻ കഴിയും. ഇത് വളരെയധികം സമയമെടുക്കുന്ന ഒരു കൃത്യമാണ്. കാരണം, മനുഷ്യൻ എപ്പോഴും ഇരുട്ടിന്‍റെ സ്വാധീനവലയത്തിലാണ്. മാത്രമല്ല, ആയിരക്കണക്കിന് വർഷങ്ങളായി അവൻ സാത്താന്‍റെ ബന്ധനത്തിലുമാണ്. അതുകൊണ്ട് ഈ പ്രവേശനം ഒന്നോ രണ്ടോ ദിവസംകൊണ്ട് കൈവരുത്താവുന്ന ഒന്നല്ല. ആളുകൾക്ക് അവരുടെ നിലപാടിനെക്കുറിച്ച് ഒരു ഗ്രാഹ്യം ഉണ്ടാകുവാനാണ് ഇന്ന് ഞാൻ ഇക്കാര്യം പറയുന്നത്. ഇരുട്ടിന്‍റെ സ്വാധീനം എന്നാൽ എന്താണെന്നും വെളിച്ചത്തിൽ വസിക്കുക എന്നാൽ എന്താണെന്നും ഒരിക്കൽ മനുഷ്യനു തിരിച്ചറിയാൻ കഴിഞ്ഞാൽ ആ പ്രവേശനം വളരെ അനായാസമാകും. കാരണം, സാത്താന്‍റെ സ്വാധീനവലയത്തിൽ നിന്നും നിങ്ങൾക്കു രക്ഷപ്പെടാൻ കഴിയണമെങ്കിൽ അതിനു മുമ്പുതന്നെ അത് എന്താണെന്ന് നിങ്ങൾ മനസ്സിലാക്കണം. അതിനു ശേഷം മാത്രമേ അതിനെ ത്യജിക്കാൻ ഒരു വഴി തെളിയൂ. അതിനു ശേഷം എന്താണ് ചെയ്യേണ്ടത് എന്നുള്ളത് മനുഷ്യർ സ്വയം തീരുമാനിക്കേണ്ട കാര്യമാണ്. എല്ലാറ്റിലേക്കും ഒരു ക്രിയാത്മക ഘടകത്തിൽ നിന്നും ഉൾപ്രവേശിക്കുക. ഒരിക്കലും നിഷ്ക്രിയരായി കാത്തിരിക്കരുത്. ഈ വിധത്തിൽ മാത്രമേ നിങ്ങൾക്ക് ദൈവത്താൽ നേടപ്പെടാൻ കഴിയുകയുള്ളൂ.


വിശ്വാസമുള്ള ഒരു വ്യക്തിയുടെ ശ്രദ്ധ സത്യത്തിൽ ആയിരിക്കണം—മതാനുഷ്ഠാനങ്ങളിൽ ഏർപ്പെടുന്നത് വിശ്വാസമല്ല

നിങ്ങൾ എന്തൊക്കെ മതാനുഷ്ഠാനങ്ങൾ അനുവർത്തിക്കാറുണ്ട്? എത്ര പ്രാവശ്യം നിങ്ങൾ ദൈവവചനത്തിനു വിരുദ്ധമായി സ്വന്തം വഴിക്കു പോയിട്ടുണ്ട്? അവന്‍റെ ഭാരങ്ങളോടു ശരിക്കും പരിഗണന കാട്ടിക്കൊണ്ടും അവന്‍റെ ഇച്ഛ നിവർത്തിക്കാനുമായി എത്ര പ്രാവശ്യം നിങ്ങൾ ദൈവവചനം പ്രവൃത്തിയിൽ കൊണ്ടുവന്നിട്ടുണ്ട്? ദൈവത്തിന്‍റെ വചനം നിങ്ങൾ മനസ്സിലാക്കുകയും അപ്രകാരം പ്രവർത്തിക്കുകയുമാണ് വേണ്ടത്. നിങ്ങളുടെ സകല പ്രവൃത്തികളിലും നടപടികളിലും നിങ്ങൾ തത്ത്വദീക്ഷ ഉള്ളവരായിരിക്കണം, എന്നാൽ ഇതിന്‍റെ അർത്ഥം മറ്റുള്ളവരെ കാണിക്കാൻ വേണ്ടി മാത്രം നിയമങ്ങൾ പാലിക്കുന്നു എന്നോ മനസ്സില്ലാമനസ്സോടെ എന്തെങ്കിലും ചെയ്യുന്നു എന്നോ അല്ല; മറിച്ച്, സത്യം അനുവർത്തിക്കുകയും ദൈവത്തിന്‍റെ വചനം അനുസരിക്കുകയും ചെയ്യുക എന്നാണ് ഇതുകൊണ്ട് അർത്ഥമാക്കുന്നത്. ഇത്തരം പ്രവൃത്തി മാത്രമേ ദൈവത്തെ പ്രസാദിപ്പിക്കുകയുള്ളൂ. ദൈവത്തെ സന്തോഷിപ്പിക്കുന്ന പ്രവർത്തനഗതി വെറും നിയമമല്ല, പിന്നെയോ സത്യത്തിന്‍റെ അനുവർത്തനമാണ്. ചില ആളുകൾക്ക് തങ്ങളിലേക്ക് ശ്രദ്ധ ആകർഷിക്കാൻ ഒരു ത്വര ഉണ്ട്. തങ്ങളുടെ സഹോദരീ സഹോദരന്മാരുടെ മുമ്പിൽ തങ്ങൾ എപ്രകാരം ദൈവത്തോട് കടപ്പെട്ടിരിക്കുന്നു എന്ന് ഇക്കൂട്ടർ പറഞ്ഞേക്കാം, പക്ഷേ അവർ കണ്മുമ്പിൽനിന്ന് മറയുമ്പോൾ ഇക്കൂട്ടർ സത്യം വെടിയുകയും തികച്ചും വ്യത്യസ്തമായി പെരുമാറുകയും ചെയ്യുന്നു. പരീശന്മാർ എന്നല്ലാതെ ഇവരെ മറ്റെന്തു വിളിക്കാൻ? ദൈവത്തെ അകമഴിഞ്ഞ് സ്നേഹിക്കുകയും സത്യത്തെ മുറുകെപ്പിടിക്കുകയും ചെയ്യുന്ന വ്യക്തിയാണ് ദൈവത്തോടു വിശ്വസ്തൻ, അയാൾ അത് മറ്റുള്ളവരുടെ മുമ്പിൽ പ്രദർശിപ്പിക്കുന്നില്ല. ഇത്തരമൊരു വ്യക്തി സന്ദർഭം വരുമ്പോഴൊക്കെ സത്യം അനുവർത്തിക്കുന്നു, തന്‍റെ മനഃസാക്ഷിക്കു നിരക്കാത്തതൊന്നും പറയുകയോ പ്രവർത്തിക്കുകയോ ചെയ്യുന്നില്ല. ഇങ്ങനെയുള്ള വ്യക്തി പ്രശ്നങ്ങൾ നേരിടുമ്പോൾ വിവേകം കാട്ടുകയും ഏതൊരു പരിതഃസ്ഥിതിയിലും തന്‍റെ പ്രവൃത്തിയിൽ തത്ത്വദീക്ഷ പുലർത്തുകയും ചെയ്യുന്നു. ഇപ്രകാരമുള്ള വ്യക്തിക്കാണ് യഥാർത്ഥ സേവനം സാദ്ധ്യമാകുന്നത്. മറ്റു ചിലരുണ്ട്, ദൈവത്തോടുള്ള തങ്ങളുടെ കടപ്പാടിനെക്കുറിച്ച് നിരന്തരം അധരസേവ ചെയ്തുകൊണ്ടിരിക്കും; അവർ ആകുലപ്പെട്ട് ദിവസങ്ങൾ തള്ളിനീക്കുന്നു, പാവം നടിച്ചും ദീനത പ്രകടിപ്പിച്ചും കഴിയുന്നു. എത്ര മ്ലേച്ഛം! "ദൈവത്തോട് നിങ്ങൾ എങ്ങനെയാണ് കടപ്പെട്ടിരിക്കുന്നത്" എന്ന് അവരോടു ചോദിച്ചാൽ, അവർക്ക് മിണ്ടാട്ടം ഉണ്ടാവില്ല. നിങ്ങൾ ദൈവത്തോടു വിശ്വസ്തനാണെങ്കിൽ, അത് പാടിനടക്കരുത്; പകരം നിങ്ങളുടെ ദൈവസ്നേഹം പ്രവൃത്തിയിൽ കാണിക്കുകയും ഹൃദയം ഉരുകി അവനോട് പ്രാർത്ഥിക്കുകയുമാണ് വേണ്ടത്. വാക്കാൽ മാത്രം, നാമമാത്രമായി ദൈവസേവ നടത്തുന്നവർ കപടഭക്തരാണ്! ചിലർ പ്രാർത്ഥിക്കുമ്പോഴൊക്കെ ദൈവത്തോടുള്ള കടപ്പാടിനെക്കുറിച്ച് പറഞ്ഞുകൊണ്ടിരിക്കുന്നു, ഓരോ പ്രാർത്ഥനാ വേളയിലും പരിശുദ്ധാത്മാവിന്‍റെ പ്രചോദനം ഇല്ലാതെതന്നെ കരഞ്ഞുവിളിക്കുന്നു. മതാനുഷ്ഠാനങ്ങളും ആചാരങ്ങളും ഇത്തരം ആളുകൾക്ക് ഒരു ബാധ പോലെയാണ്; അത്തരം അനുഷ്ഠാനങ്ങളും ആചാരങ്ങളുമാണ് അവരുടെ ജീവിതത്തെ നയിക്കുന്നത്. ഇത്തരം പ്രവൃത്തികൾ ദൈവത്തെ പ്രീതിപ്പെടുത്തുന്നു എന്നും ഉപരിപ്ലവമായ ദൈവഭക്തിയും വിലാപത്തിന്‍റെ കണ്ണുനീരും തങ്ങളെ ദൈവത്തിനു പ്രിയപ്പെട്ടവരാക്കുമെന്നും അവർ വൃഥാ കരുതുന്നു. മൂഢരായ ഇത്തരം ആളുകളിൽനിന്ന് എന്ത് നന്മ ഉണ്ടാകാൻ? മറ്റുള്ളവരുടെ സാന്നിദ്ധ്യത്തിൽ സംസാരിക്കുമ്പോൾ വിനയം പ്രകടിപ്പിക്കാൻ വേണ്ടി ചിലർ കാരുണ്യം നടിക്കുന്നു. ചിലരാകട്ടെ, മറ്റുള്ളവരുടെ മുമ്പിൽ മനഃപൂർവം സേവനമനസ്കത കാണിക്കുന്നു, തെല്ലും ശക്തിയില്ലാത്ത കുഞ്ഞാടുകളെപ്പോലെയാണ് അവർ പെരുമാറുന്നത്. ദൈവരാജ്യത്തിന്‍റെ ജനങ്ങൾക്ക് യോജിച്ച പെരുമാറ്റമാണോ ഇത്? ദൈവരാജ്യത്തിന്‍റെ ജനങ്ങൾ ചുറുചുറുക്കും സ്വാതന്ത്ര്യവും ഉള്ളവരായിരിക്കണം, നിഷ്കളങ്കരും തുറന്ന മനസ്സോട് കൂടിയവരും ആകണം, അതുപോലെ സത്യസന്ധരും പ്രിയപ്പെട്ടവരും ആയിരിക്കണം, അവർ സ്വച്ഛന്ദമായി ജീവിക്കുന്നവർ ആയിരിക്കണം. സത്യസന്ധതയും അന്തസ്സും പുലർത്തുന്ന ഇവർ എവിടെയും സാക്ഷ്യം വഹിക്കാൻ കെൽപ്പുള്ളവർ ആയിരിക്കണം; അത്തരക്കാർ ദൈവത്തിനും മനുഷ്യർക്കും പ്രിയപ്പെട്ടവരാണ്. പുതുവിശ്വാസികൾ അനാവശ്യമായി ബാഹ്യപ്രകടനങ്ങൾ നടത്തുന്നു; കൈകാര്യം ചെയ്യപ്പെടുകയും ഭേദിക്കപ്പെടുകയും ചെയ്യുന്ന ഒരു ഘട്ടത്തിലൂടെ അവർ ആദ്യം കടന്നുപോകണം. ആഴത്തിൽ ദൈവഭക്തി ഉള്ളവരെ മറ്റുള്ളവരിൽനിന്ന് ബാഹ്യമായി തിരിച്ചറിയാൻ സാധിക്കില്ല, എന്നാൽ അവരുടെ പ്രവൃത്തികളും നടപടികളും പ്രശംസനീയമായിരിക്കും. അത്തരക്കാരെ മാത്രമേ ദൈവത്തിന്‍റെ വചനപ്രകാരം ജീവിക്കുന്നവരെന്ന് കരുതാനാവൂ. വിവിധ ആളുകളെ രക്ഷയിലേക്കു നയിക്കുക എന്ന ഉദ്ദേശ്യത്തോടെ നിങ്ങൾ ദിവസവും സുവിശേഷ പ്രസംഗം നടത്തിയാലും, നിങ്ങൾ ജീവിക്കുന്നത് നിയമങ്ങളും പ്രമാണങ്ങളും മാത്രം മുൻനിർത്തിയാണെങ്കിൽ, നിങ്ങൾക്ക് ദൈവത്തിനു മഹത്ത്വം കരേറ്റാനാവില്ല. ഇത്തരക്കാർ മതവിശ്വാസികളാണ്, ഒപ്പം കപടഭക്തരും.

ഇത്തരം മതവിശ്വാസികൾ അവരുടെ കൂടിവരവുകളിൽ ഇങ്ങനെ ചോദിച്ചേക്കാം, "സഹോദരീ, എന്തൊക്കെയുണ്ട് വിശേഷങ്ങൾ?" അപ്പോൾ അവർ പറയും, "ഞാൻ ദൈവത്തോട് കടപ്പെട്ടിരിക്കുന്നു. എന്നാൽ അവന്‍റെ ഇച്ഛ നടപ്പാക്കാൻ എനിക്ക് കഴിയുന്നില്ലെന്ന് എനിക്ക് തോന്നുന്നു". മറ്റൊരാൾ പറഞ്ഞേക്കാം, "ഞാൻ ദൈവത്തോട് കടപ്പെട്ടിരിക്കുന്നു, എന്നാൽ അവനെ തൃപ്തിപ്പെടുത്താൻ കഴിയുന്നില്ല എന്ന് എനിക്കും തോന്നുന്നു." ഈ ചുരുക്കം ചില വാക്കുകളും വാചകങ്ങളും മതി അവരുടെ ഉള്ളിന്‍റെ ഉള്ളിലെ ഹീനമായ കാര്യങ്ങൾ വെളിവാകാൻ. ഇത്തരം വാക്കുകൾ അങ്ങേയറ്റം വെറുപ്പ് ഉളവാക്കുന്നതും മ്ലേച്ഛവുമാണ്. ഇവരുടെ സ്വഭാവം ദൈവത്തിന് എതിരാണ്. സത്യത്തിൽ ശ്രദ്ധ കേന്ദ്രീകരിക്കുന്നവർ അവരുടെ മനസ്സിലുള്ളത് തുറന്നു പറയുകയും കൂട്ടായ്മയിൽ ഹൃദയം തുറക്കുകയും ചെയ്യുന്നു. ശുഷ്കമായ മര്യാദകളോ നിരർത്ഥകമായ ക്ഷേമാന്വേഷണങ്ങളോ പ്രകടിപ്പിക്കുന്ന കപട നാടകത്തിൽ അവർ വേഷമിടുന്നില്ല. അവർ ലൗകിക നിയമങ്ങൾ പാലിക്കുന്നതിനു പകരം നേർവഴിക്ക് മാത്രം ചിന്തിക്കുന്നു. ചിലർ ഒരു വകതിരിവും ഇല്ലാത്ത വിധത്തിൽ ബാഹ്യ പ്രകടനങ്ങൾ നടത്താൻ വ്യഗ്രത കാട്ടുന്നു. ആരെങ്കിലും പാടാൻ തുടങ്ങിയാലുടൻ അവർ നൃത്തം ചവിട്ടുന്നു, അവരുടെ കലത്തിലെ അരി കരിഞ്ഞു പോയതുപോലും അറിയാതെ. ഇത്തരം ആളുകൾ ദൈവവിശ്വാസികളോ ആദരണീയരോ അല്ല. വെറും അല്പന്മാർ മാത്രം. ഇവയെല്ലാം സത്യമില്ലായ്‌മയുടെ ലക്ഷണങ്ങളാണ്. ചില ആളുകൾ കൂടിവരവുകളിൽ ആത്മീയ ജീവിതത്തിലെ കാര്യങ്ങൾ പങ്കുവയ്ക്കുമ്പോൾ, അവർ ദൈവത്തോട് എന്തെങ്കിലും കടപ്പാടുള്ള കാര്യം സംസാരിക്കുന്നില്ല എങ്കിൽപ്പോലും അവരുടെ ഉള്ളിന്‍റെ ഉള്ളിൽ ദൈവത്തോട് അതിയായ സ്നേഹമാണ്. നിങ്ങൾക്ക് ദൈവത്തോട് കടപ്പാട് തോന്നുന്നതിന് മറ്റുള്ളവരുമായി യാതൊരു ബന്ധവുമില്ല; നിങ്ങൾക്ക് ദൈവത്തോടാണ് കടപ്പാട്, മനുഷ്യരോടല്ല. ഇതേക്കുറിച്ച് മറ്റുള്ളവരോട് സദാ സംസാരിക്കുന്നതുകൊണ്ട് എന്ത് പ്രയോജനം? സത്യത്തിൽ പ്രവേശിക്കുന്നതിനായിരിക്കണം നിങ്ങൾ പ്രാധാന്യം നൽകേണ്ടത്, ബാഹ്യമായ തീക്ഷ്ണതയിലോ പ്രകടനത്തിലോ അല്ല.

മനുഷ്യരുടെ ഉപരിപ്ലവമായ സത്ചെയ്തികൾ എന്തിനെയാണ് പ്രതിനിധാനം ചെയ്യുന്നത്? അത് വെറും ജഡത്തെ പ്രതിനിധീകരിക്കുന്നു, ഏറ്റവും നല്ല ബാഹ്യ പ്രവൃത്തികൾ പോലും ജീവിതത്തെ പ്രതിനിധീകരിക്കുന്നില്ല; നിങ്ങളുടെ സ്വന്തം വ്യക്തിഗത സ്വഭാവഗുണത്തെ മാത്രമേ അത് കാണിക്കുന്നുള്ളൂ. മനുഷ്യരുടെ ബാഹ്യ വ്യവഹാരങ്ങൾക്ക് ദൈവത്തിന്‍റെ ആഗ്രഹത്തെ നിവർത്തിക്കാൻ കഴിയില്ല. നിങ്ങൾ നിരന്തരം ദൈവത്തോടുള്ള കടപ്പാടിനെക്കുറിച്ച് സംസാരിക്കുന്നു, എന്നിരുന്നാലും മറ്റുള്ളവരുടെ ജീവൻ കരുപ്പിടിപ്പിക്കാനോ ദൈവത്തെ സ്നേഹിക്കാൻ അവരെ പ്രേരിപ്പിക്കാനോ നിങ്ങൾക്ക് കഴിയുന്നില്ല. നിങ്ങളുടെ ആ പ്രവൃത്തികൾ ദൈവത്തെ സന്തോഷിപ്പിക്കുമെന്ന് നിങ്ങൾ വിശ്വസിക്കുന്നുണ്ടോ? നിങ്ങളുടെ പ്രവൃത്തികൾ ദൈവത്തിന്‍റെ ഇച്ഛയ്ക്ക് അനുസൃതമാണെന്നും അവ ആത്മാവിനാൽ ആണെന്നും നിങ്ങൾ കരുതുന്നു, എന്നാൽ വാസ്തവത്തിൽ ഈ തോന്നലുകൾ വെറും മണ്ടത്തരമാണ്. നിങ്ങളെ സന്തോഷിപ്പിക്കുന്നതും നിങ്ങൾ ചെയ്യാൻ തയ്യാറുള്ളതുമായ കാര്യങ്ങൾ തന്നെയാണ് ദൈവത്തെ പ്രീതിപ്പെടുത്തുന്നത് എന്ന് നിങ്ങൾ വിശ്വസിക്കുന്നു. നിങ്ങളുടെ ഇഷ്ടങ്ങൾക്ക് ദൈവത്തെ പ്രതിനിധീകരിക്കാൻ കഴിയുമോ? ഒരു വ്യക്തിയുടെ സ്വഭാവത്തിന് ദൈവത്തെ പ്രതിനിധീകരിക്കാൻ കഴിയുമോ? നിങ്ങളെ സന്തോഷിപ്പിക്കുന്ന അതേ കാര്യങ്ങൾ തന്നെയാണ് ദൈവം വെറുക്കുന്നത്, നിങ്ങളുടെ ശീലങ്ങൾ തന്നെയാണ് ദൈവത്തിന് അറപ്പുളവാക്കുന്നതും അവൻ തള്ളിക്കളയുന്നതും. നിങ്ങൾക്ക് കടപ്പാട് തോന്നുന്നു എങ്കിൽ, പോയി ദൈവത്തിനു മുമ്പാകെ പ്രാർത്ഥിക്കുക. അതേക്കുറിച്ച് മറ്റുള്ളവരോട് പറയേണ്ട ആവശ്യമില്ല. ദൈവത്തിനു മുമ്പിൽ പ്രാർത്ഥിക്കാതെ, പകരം മറ്റുള്ളവരുടെ സാന്നിദ്ധ്യത്തിൽ ശ്രദ്ധ മുഴുവൻ തങ്ങളിലേക്ക് പിടിച്ചുപറ്റാൻ ആണ് നിങ്ങൾ ശ്രമിക്കുന്നതെങ്കിൽ, അത് ദൈവത്തിന്‍റെ ഹിതത്തെ തൃപ്തിപ്പെടുത്തുമോ? നിങ്ങളുടെ പ്രവൃത്തികൾ പുറമേ കാണിക്കാൻ മാത്രം ആണെങ്കിൽ അതിനർത്ഥം നിങ്ങൾ അങ്ങേയറ്റം വ്യർത്ഥനായ വ്യക്തിയാണെന്നാണ്. ഉപരിപ്ലവമായ സത്കൃത്യങ്ങൾ മാത്രം ചെയ്ത് സത്യത്തിൽനിന്ന് വേറിട്ട് നിൽക്കുന്നവർ എന്തുതരം മനുഷ്യരാണ്? അത്തരം ആളുകൾ കപടഭക്തരായ പരീശന്മാരും മതാനുസാരികളും മാത്രമാണ്! ബാഹ്യ പ്രകടനങ്ങൾ ഉപേക്ഷിച്ച് മാറ്റങ്ങൾ വരുത്താൻ നിങ്ങൾക്കു കഴിവില്ലെങ്കിൽ നിങ്ങളുടെ ഉള്ളിലെ കപടഭക്തിയുടെ ഘടകങ്ങൾ കൂടുതൽ ശക്തിപ്പെടുകയേ ഉള്ളൂ. നിങ്ങളിലെ കപടഭക്തിയുടെ ഘടകങ്ങൾ വളരുന്നതനുസരിച്ച് ദൈവത്തിനടുത്തേക്കുള്ള പ്രതിബന്ധങ്ങളും വർദ്ധിച്ചുകൊണ്ടിരിക്കും. ആത്യന്തികമായി ഇത്തരം ആളുകൾ ഉന്മൂലനം ചെയ്യപ്പെടും, തീർച്ച!


ദൈവത്തിന്‍റെ ഇന്നത്തെ പ്രവൃത്തി മനസ്സിലാക്കുന്നവര്‍ക്കു മാത്രമേ അവിടുത്തെ സേവിക്കാനാകൂ

ഹൃദയപൂര്‍വ്വം ദൈവത്തെ സ്നേഹിക്കുകയും ദൈവവചനങ്ങളിലേക്ക് ആഴ്ന്നിറങ്ങുകയും ചെയ്യുക എന്ന ആദര്‍ശം ഒരുവന് ഉണ്ടായിരിക്കുകയും അവന്‍ ആ വ്യവസ്ഥ പാലിക്കുകയും ചെയ്തെങ്കില്‍ മാത്രമേ ദൈവത്തിനു സാക്ഷ്യം വഹിക്കാനും അഗ്നിമയനായ ഉഗ്രവ്യാളിയെ ലജ്ജിപ്പിക്കുവാനും അവന് സാധിക്കൂ. ദൈവവചനങ്ങളിലേക്ക് ആഴ്ന്നിറങ്ങിയില്ലെങ്കില്‍ നിനക്ക് ഒരു രീതിയിലും സാത്താനെ ലജ്ജിപ്പിക്കുവാന്‍ സാധിക്കുകയില്ല. നിന്‍റെ ജീവിതത്തിലെ വളര്‍ച്ചയിലൂടെ നീ അഗ്നിമയനായ ഉഗ്രവ്യാളിയെ നിരാകരിച്ച് അതിനെ തീര്‍ത്തും അവഹേളിക്കുന്നു. ഇതു മാത്രമാണ് അഗ്നിമയനായ ഉഗ്രവ്യാളിയെ യഥാര്‍ത്ഥത്തില്‍ ലജ്ജിപ്പിക്കുന്നത്. ദൈവവചനങ്ങള്‍ പ്രാവര്‍ത്തികമാക്കാന്‍ നീ എത്രത്തോളം തയ്യാറാകുന്നുവോ, അത്രമേല്‍ അത് ദൈവത്തോടുള്ള നിന്‍റെ സ്നേഹത്തിനും അഗ്നിമയനായ ഉഗ്രവ്യാളിയോടുള്ള നിന്‍റെ വെറുപ്പിനും തെളിവാകുന്നു. നീ ദൈവവചനങ്ങള്‍ എത്രമേല്‍ അനുസരിക്കുന്നുവോ, അത്രമേല്‍ അത് സത്യാന്വേഷണത്തിനായുള്ള നിന്‍റെ തീവ്രമായ വാഞ്‌ഛയ്ക്ക് തെളിവാകുന്നു. ദൈവവചനങ്ങള്‍ക്കായി കൊതിക്കാത്തവര്‍ ജീവിതമില്ലാത്തവരാകുന്നു. അത്തരം ആളുകള്‍ ദൈവവചനങ്ങള്‍ക്ക് പുറത്തുള്ളവരാണ്. മതങ്ങളുടെ ഭാഗമായവരാണ്. ദൈവത്തില്‍ ആത്മാര്‍ത്ഥമായി വിശ്വസിക്കുന്നവര്‍ക്ക് അവന്‍റെ വചനങ്ങള്‍ ഭക്ഷിക്കുന്നതിലും പാനം ചെയ്യുന്നതിലും കൂടി ദൈവവചനങ്ങളെക്കുറിച്ച് അഗാധമായ ജ്ഞാനമുണ്ടാകുന്നു. ദൈവവചനങ്ങള്‍ക്കായി കൊതിച്ചില്ലെങ്കില്‍ നിനക്ക് ആത്മാര്‍ത്ഥമായി അവന്‍റെ വചനങ്ങള്‍ ഭക്ഷിക്കാനോ പാനം ചെയ്യാനോ സാദ്ധ്യമല്ല. കൂടാതെ ദൈവവചനങ്ങളെക്കുറിച്ച് ബോദ്ധ്യമില്ലെങ്കില്‍ നിനക്ക് ദൈവത്തിന് സാക്ഷ്യം പറയാനോ ദൈവത്തെ തൃപ്തിപ്പെടുത്താനോ സാദ്ധ്യവുമല്ല.

ദൈവത്തില്‍ വിശ്വസിക്കുമ്പോള്‍ ഒരാള്‍ എങ്ങനെയാണ് ദൈവത്തെ അറിയേണ്ടത്? ദൈവത്തിന്‍റെ ഇന്നത്തെ വാക്കുകളും പ്രവൃത്തികളും അടിസ്ഥാനമാക്കി, മാറ്റമോ തെറ്റിദ്ധാരണയോ കൂടാതെയാണ് നാം ദൈവത്തെ മനസ്സിലാക്കേണ്ടത്, മറ്റെല്ലാത്തിനും മുമ്പേ ഒരുവന്‍ ദൈവത്തിന്‍റെ പ്രവൃത്തി മനസ്സിലാക്കേണ്ടതുണ്ട്. ഇതാണ് ദൈവത്തെ അറിയുന്നതിനുള്ള അടിത്തറ. ദൈവവചനങ്ങളെക്കുറിച്ച് യഥാര്‍ത്ഥമായ ധാരണ ഇല്ലാത്ത വ്യത്യസ്തമായ അപസിദ്ധാന്തങ്ങളെല്ലാം തന്നെ ‘മതധാരണകള്‍’ ആകുന്നു. അവ വഴിതെറ്റിയതും തെറ്റായതുമായ ധാരണകളാകുന്നു. ദൈവവചനങ്ങളെക്കുറിച്ചുള്ള ഭൂതകാലധാരണകളോട് ചേര്‍ത്ത് വച്ച് ഇന്നത്തെ ദൈവവചനങ്ങളെ അളക്കുന്നതാണ് മതവിഗ്രഹങ്ങളുടെ ഏറ്റവും വലിയ കഴിവ്. ഇന്നത്തെ ദൈവത്തെ സേവിക്കുമ്പോഴും പരിശുദ്ധാത്മാവാല്‍ ലഭിച്ച ബോധോദയം വഴി ഭൂതകാലത്ത് വെളിപ്പെട്ടവ നീ പിന്തുടരുന്നുവെങ്കില്‍ നിന്‍റെ സേവനം പ്രതിബന്ധങ്ങള്‍ക്ക് കാരണമാവുകയും നിന്റെ വഴക്കങ്ങള്‍ കാലഹരണപ്പെടുകയും ചെയ്ത്, കേവലം മതാനുഷ്ഠാനം മാത്രമായിത്തീരും. ദൈവത്തെ സേവിക്കുന്നവര്‍, മറ്റു ഗുണങ്ങള്‍ക്കൊപ്പം, പുറമേക്ക് വിനയാന്വിതരും ക്ഷമാശീലമുള്ളവരും ആയിരിക്കണമെന്ന് നീ വിശ്വസിക്കുന്നുവെങ്കില്‍, അത്തരം അറിവ് നീ ഇന്ന് പ്രാവര്‍ത്തികമാക്കുന്നുവെങ്കില്‍, അത്തരം അവബോധം ഒരു “മതധാരണ” ആണ്. അത്തരം പ്രവൃത്തികള്‍ ഒരു കപടനാട്യമായി മാറിക്കഴിഞ്ഞിരിക്കുന്നു. ഇപ്പോള്‍ പ്രയോഗത്തിലില്ലാത്ത, കാലഹരണപ്പെട്ട വസ്തുക്കളെയാണ് “മതധാരണ” എന്ന പ്രയോഗം കൊണ്ട് അര്‍ത്ഥമാക്കുന്നത്. (ദൈവത്തിന്‍റെ മുന്‍കാല വചനങ്ങളെക്കുറിച്ചുള്ള ധാരണയും പരിശുദ്ധാത്മാവ് മുഖാന്തിരം വെളിപ്പെടുത്തിയ പ്രകാശവും ഇതിലുള്‍പ്പെടും.) ഇവ ഇന്ന് പ്രവൃത്തിപഥത്തില്‍ കൊണ്ടുവന്നാല്‍ അവ ദൈവത്തിന്‍റെ ജോലിയെ തടസ്സപ്പെടുത്തും. മനുഷ്യന് യാതൊരു മെച്ചവും നല്‍കുകയുമില്ല. “മതധാരണയുമായി” ബന്ധപ്പെട്ട കാര്യങ്ങള്‍ തങ്ങളില്‍ നിന്നും നീക്കുവാന്‍ ജനങ്ങള്‍ക്ക് സാധിക്കുന്നില്ലെങ്കില്‍, അത് ദൈവത്തെ സേവിക്കുന്നതിന് അവര്‍ക്ക് വലിയ പ്രതിബന്ധമായിത്തീരും. പരിശുദ്ധാത്മാവിന്‍റെ പ്രവൃത്തികള്‍ക്കൊത്ത് നീങ്ങുവാന്‍ “മതധാരണകള്‍” ഉള്ളവര്‍ക്ക് യാതൊരു രീതിയിലും സാധിക്കില്ല—അവര്‍ ആദ്യം ഒരു ചുവട്, പിന്നെ രണ്ടു ചുവട് എന്നിങ്ങനെ പുറകിലാകും. എന്തുകൊണ്ടെന്നാല്‍, ഈ “മതധാരണകള്‍” മനുഷ്യനില്‍ അസാധാരണമായ രീതിയില്‍ സ്വയം സദ്വൃത്തനാണെന്ന ഭാവവും അഹങ്കാരവും വളര്‍ത്തുന്നു. മുമ്പ് പ്രവര്‍ത്തിച്ചതിനെക്കുറിച്ചോ അരുളിച്ചെയ്തതിനെക്കുറിച്ചോ ദൈവം യാതൊരു സുഖസ്മരണയും കൊണ്ടുനടക്കാറില്ല.

ഒരു വസ്തു കാലഹരണപ്പെട്ടാല്‍ അവന്‍ അതിനെ നിര്‍മ്മാര്‍ജ്ജനം ചെയ്യുന്നു. നിന്‍റെ ധാരണകളെ കൈവിടാന്‍ നിനക്ക് യഥാര്‍ത്ഥത്തില്‍ പ്രാപ്തിയില്ലേ? ദൈവം മുന്‍കാലങ്ങളില്‍ അരുളിച്ചെയ്ത വചനങ്ങള്‍ മുറുകെപ്പിടിക്കുന്നത് ദൈവത്തിന്‍റെ പ്രവൃത്തികള്‍ നിനക്കറിയാമെന്നതിന് തെളിവാകുന്നുണ്ടോ? പരിശുദ്ധാത്മാവിന്‍റെ ഇന്നത്തെ പ്രകാശം സ്വീകരിക്കാന്‍ പ്രാപ്തിയില്ലാതെ ഭൂതകാലപ്രകാശം മുറുകെപ്പിടിക്കുന്നത് നീ ദൈവത്തിന്‍റെ കാലടികള്‍ പിന്തുടരുന്നുവെന്ന് തെളിയിക്കുന്നുണ്ടോ? ഇപ്പോഴും “മതധാരണകളെ” കൈവിടാന്‍ നിനക്ക് കെല്‍പ്പില്ലേ? അങ്ങനെയെങ്കില്‍ നീ ദൈവത്തെ എതിര്‍ക്കുന്ന ഒരുവനായിത്തീരും.

“മതധാരണകളെ” കൈവിടാന്‍ ജനങ്ങള്‍ക്ക് സാധിച്ചാല്‍ ദൈവത്തിന്‍റെ ഇന്നത്തെ പ്രവൃത്തികളെയും വചനങ്ങളെയും അളക്കാന്‍ അവര്‍ അവരുടെ മനസ്സ് ഉപയോഗിക്കില്ല, പകരം കയ്യോടെ അനുസരിക്കും. ദൈവത്തിന്‍റെ ഇന്നത്തെ പ്രവൃത്തി സാക്ഷാല്‍ക്കരിക്കപ്പെടുന്നത് ഭൂതകാലത്തേതില്‍ നിന്നും വ്യത്യസ്തമായ രീതിയിലാണെങ്കില്‍ കൂടിയും, ഭൂതകാലവീക്ഷണങ്ങളെ കൈയൊഴിഞ്ഞ് ദൈവത്തിന്‍റെ ഇന്നത്തെ പ്രവൃത്തിയെ പ്രത്യക്ഷത്തില്‍ അനുസരിക്കാന്‍ നിനക്ക് സാധിക്കുന്നതാണ്. ദൈവം മുമ്പ് എങ്ങനെയൊക്കെ പ്രവര്‍ത്തിച്ചു എന്നത് കണക്കിലെടുക്കാതെ ദൈവത്തിന്‍റെ ഇന്നത്തെ പ്രവൃത്തിക്ക് ഉന്നതസ്ഥാനം കല്പിക്കണമെന്ന് മനസ്സിലാക്കാന്‍ നിനക്ക് ത്രാണിയുണ്ടെങ്കില്‍, നീ സ്വന്തം ധാരണകളെ ഉപേക്ഷിച്ച, ദൈവത്തെ അനുസരിക്കുന്ന, ദൈവത്തിന്‍റെ പ്രവൃത്തികളും വചനങ്ങളും അനുസരിക്കാന്‍ കെല്‍പ്പുള്ള, ദൈവത്തിന്‍റെ കാലടികളെ പിന്തുടരുന്ന ഒരുവനാകുന്നു. അങ്ങനെ നീ ദൈവത്തെ യഥാര്‍ത്ഥമായി അനുസരിക്കുന്ന ഒരുവനായിത്തീരും. നീ ദൈവത്തിന്‍റെ പ്രവൃത്തിയെ അപഗ്രഥിക്കുകയോ കിഴിഞ്ഞ് പരിശോധിക്കുകയോ ചെയ്യുന്നില്ല. ദൈവം അവിടുത്തെ മുന്‍പ്രവൃത്തി മറന്നതായി കാണപ്പെടുന്നു. അതേ പോലെ നീയും അവിടുത്തെ മുന്‍ചെയ്തികള്‍ മറന്നതായി കരുതാം. കഴിഞ്ഞത് കഴിഞ്ഞു, ഇന്ന് എന്നാല്‍ ഇപ്പോഴാണ്. മുന്‍കാലങ്ങളിലെ പ്രവൃത്തികള്‍ ദൈവം ഇന്ന് ഉപേക്ഷിച്ചിരിക്കുന്നതിനാൽ നീ അവയില്‍ മുഴുകരുത്. അത്തരം ഒരുവന്‍ മാത്രമാണ് ദൈവത്തെ പൂര്‍ണ്ണമായും അനുസരിക്കുന്നവനും തന്‍റെ മതധാരണകള്‍ പൂര്‍ണ്ണമായും ഉപേക്ഷിച്ചവനും.

ദൈവത്തിന്‍റെ പ്രവൃത്തിയില്‍ എല്ലായ്പ്പോഴും പുതിയ ആവിര്‍ഭാവങ്ങള്‍ ഉണ്ടാകുന്നതിനാല്‍ പുതിയ പ്രവൃത്തി ഉടലെടുക്കുമ്പോള്‍ പഴയവ കാലഹരണപ്പെട്ടതും പഴഞ്ചനുമാകും. പഴയതും പുതിയതുമായ ഈ വിവിധതരം പ്രവൃത്തികള്‍ പരസ്പരവിരുദ്ധമല്ല, മറിച്ച് പരിപൂരകമാണ്. ഓരോ ചുവടും തൊട്ടു മുമ്പുള്ള ചുവടിന്‍റെ തുടര്‍ച്ചയാണ്. പുതിയ ജോലികള്‍ ഉള്ളതിനാല്‍ത്തന്നെ, തീര്‍ച്ചയായും, പഴയവ ഉപേക്ഷിക്കേണ്ടതുണ്ട്. ഉദാഹരണമായി, മനുഷ്യന്‍ ദീര്‍ഘകാലമായി പാലിച്ചുപോന്ന ചില ആചാരങ്ങളും ശീലിച്ചുപോന്ന വാക്കുകളും കൂടാതെ അവന്‍റെ നിരവധി വര്‍ഷങ്ങള്‍ നീണ്ട അനുഭവസമ്പത്തും ശിക്ഷണവുമൊക്കെ ചേര്‍ന്ന് അവന്‍റെ മനസ്സില്‍ വ്യത്യസ്ത രീതിയിലും രൂപത്തിലുമുള്ള ആശയങ്ങളും ധാരണകളും നിറച്ചിരിക്കുന്നു. ദൈവം ഇതുവരേക്കും മനുഷ്യനോട് അവിടുത്തെ യഥാര്‍ത്ഥ മുഖവും സഹജമായ പ്രകൃതവും പൂര്‍ണ്ണമായും വെളിപ്പെടുത്തിയിട്ടില്ലെന്നതും കൂടാതെ പ്രാചീനകാലം മുതല്‍ക്കേ രൂപീകരിക്കപ്പെട്ട് നിരവധി വര്‍ഷങ്ങള്‍ കൊണ്ട് പ്രചരിച്ച യാഥാസ്ഥിതിക സിദ്ധാന്തങ്ങളും മനുഷ്യമനസ്സില്‍ ഇത്തരം ധാരണകള്‍ നിറയാന്‍ കാരണമായിട്ടുണ്ട്. മനുഷ്യനിലെ ദൈവവിശ്വാസത്തിന്‍റെ ചരിത്രം പരിശോധിക്കുമ്പോള്‍, വിവിധ സങ്കല്‍പ്പങ്ങളുടെ സ്വാധീനം മൂലം മനുഷ്യരില്‍ ദൈവത്തെക്കുറിച്ച് വിവിധ തരത്തില്‍പ്പെട്ട ധാരണകളും ആശയങ്ങളും തുടര്‍ച്ചയായി രൂപപ്പെട്ടിട്ടുണ്ടെന്നും അവ തുടര്‍ച്ചയായി മാറ്റങ്ങള്‍ക്ക് വിധേയമായിട്ടുണ്ടെന്നും തന്മൂലം ദൈവത്തെ സേവിക്കുന്ന ദൈവഭക്തിയുള്ള നിരവധി ആളുകള്‍ അവന്‍റെ ശത്രുക്കളായി മാറിയിട്ടുണ്ടെന്നും കരുതാവുന്നതാണ്. അതിനാല്‍ ആളുകളിലെ ‘മതധാരണകള്‍’ എത്രത്തോളം ശക്തമാണോ, അത്രത്തോളം അവര്‍ ദൈവത്തെ എതിര്‍ക്കുന്നു. അത്രത്തോളം അവര്‍ ദൈവത്തിന്‍റെ ശത്രുക്കളാകുന്നു. ദൈവത്തിന്‍റെ പ്രവൃത്തികള്‍ എല്ലായ്പ്പോഴും പുതുതാകുന്നു. അത് ഒരിക്കലും പഴയതല്ല. അത് പ്രമാണങ്ങള്‍ രൂപീകരിക്കുന്നില്ല. പകരം ഇടയ്ക്കിടെ രൂപാന്തരപ്പെടുകയും വലുതോ ചെറുതോ ആയ അളവില്‍ നവീകരിക്കപ്പെടുകയും ചെയ്യുന്നു. ഇവ്വിധം പ്രവര്‍ത്തിക്കുന്നത് ദൈവത്തിന്‍റെ തന്നെ സഹജപ്രകൃതത്തിന്റെ പ്രകടനമാണ്. ദൈവത്തിന്‍റെ പ്രവൃത്തിയില്‍ അന്തര്‍ലീനമായ തത്ത്വവും കൂടിയാണിത്. കൂടാതെ, ദൈവം തന്‍റെ ഭരണം നടപ്പാക്കുന്നതിന്‍റെ മാര്‍ഗ്ഗങ്ങളിലൊന്നും ഇതു തന്നെ. ദൈവം ഇത്തരത്തില്‍ പ്രവര്‍ത്തിച്ചില്ലായിരുന്നുവെങ്കില്‍ മനുഷ്യന്‍ മാറില്ലായിരുന്നു, മനുഷ്യന് ദൈവത്തെ അറിയാന്‍ സാധിക്കില്ലായിരുന്നു, സാത്താന്‍ പരാജയപ്പെടുകയില്ലായിരുന്നു. അങ്ങനെ അവന്‍റെ പ്രവൃത്തിയില്‍ ഇടയ്ക്കിടെ മാറ്റങ്ങള്‍ സംഭവിക്കുന്നു. ക്രമരഹിതമാണ് അവയെന്ന് തോന്നാമെങ്കിലും അങ്ങനെയല്ല, അവയ്ക്ക് യഥാര്‍ത്ഥത്തില്‍ സമയക്രമമുണ്ട്. എന്നാല്‍ മനുഷ്യന്‍ ദൈവത്തില്‍ വിശ്വസിക്കുന്ന രീതി അമ്പേ വ്യത്യസ്തമാണ്. മനുഷ്യന്‍ പഴകിയതും എന്നാല്‍ പരിചിതവുമായ സിദ്ധാന്തങ്ങളിലും വ്യവസ്ഥകളിലും വിശ്വസിക്കുന്നു. അവയുടെ പഴക്കം കൂടുന്തോറും മനുഷ്യന് അവ കൂടുതല്‍ രുചികരമാകുന്നു. ദൈവത്തിന്‍റെ അഗാധമായ പുതുപ്രവൃത്തികളും വചനങ്ങളും അംഗീകരിക്കാന്‍ കല്ല്‌ പോലെ നില്‍ക്കുന്ന ബുദ്ധിശൂന്യമായ മനുഷ്യമനസ്സിന് എങ്ങനെ സാധിക്കാനാണ്! എപ്പോഴും പുതുതായതും ഒരിക്കലും പ്രായം ചെല്ലാത്തതുമായ ദൈവത്തെ മനുഷ്യന്‍ വെറുക്കുന്നു. മനുഷ്യന്‍ വയസ്സനായ ദൈവത്തെ മാത്രമാണ് ഇഷ്ടപ്പെടുന്നത്. പല്ല് നീണ്ട, മുടി നരച്ച, മാറ്റങ്ങള്‍ക്ക് വിധേയമാകാത്ത ദൈവത്തെ. അങ്ങനെ മനുഷ്യനും ദൈവത്തിനും അവരുടേതായ ഇഷ്ടങ്ങള്‍ ഉള്ളതിനാല്‍ മനുഷ്യന്‍ ദൈവത്തിന്‍റെ ശത്രുവായി മാറിക്കഴിഞ്ഞിരിക്കുന്നു. ഈ വൈരുദ്ധ്യങ്ങളില്‍ പലതും ഇന്നും നിലനില്‍ക്കുന്നു, ദൈവം പുതുപ്രവൃത്തികളില്‍ ഏര്‍പ്പെട്ടു തുടങ്ങിയിട്ട് ആറായിരം വര്‍ഷങ്ങള്‍ക്ക് ശേഷവും. അതിനാല്‍ത്തന്നെ ഈ മനുഷ്യരെ രക്ഷിക്കാന്‍ സാദ്ധ്യമല്ല. ഒരുപക്ഷേ മനുഷ്യന്‍റെ നിര്‍ബ്ബന്ധബുദ്ധിയാകാം ഇതിനുള്ള കാരണം, അല്ലെങ്കില്‍ ദൈവകല്പനകള്‍ ഒരു മനുഷ്യനാലും ലംഘിക്കാന്‍ സാധിക്കാത്തതാകാം. പക്ഷേ പുരോഹിതരായ ആ സ്ത്രീപുരുഷന്മാര്‍ ഇന്നും പഴകി പൂപ്പ് പിടിച്ച പുസ്തകങ്ങളെയും കടലാസുകളെയും ചേര്‍ത്തുപിടിക്കുന്നു. എന്നാല്‍ അപ്പോഴും ആരും സഹായത്തിനില്ലാത്തതുപോലെ ദൈവം ഇനിയും പൂര്‍ത്തിയാക്കപ്പെടാത്ത ഭരണനിര്‍വ്വഹണപ്രക്രിയകള്‍ ചെയ്തുകൊണ്ടിരിക്കുന്നു. ഈ വൈരുദ്ധ്യങ്ങള്‍ ദൈവത്തെയും മനുഷ്യനെയും ശത്രുക്കള്‍ ആക്കുന്നുവെങ്കിലും ഇതിന് ഒരുപക്ഷേ പരിഹാരം ഉണ്ടായേക്കില്ലെങ്കിലും ദൈവം അവയ്ക്ക് യാതൊരു വിലയും കല്‍പ്പിക്കുന്നില്ല. മനുഷ്യന്‍ ഒരു ഘടകമേ അല്ല എന്ന രീതിയില്‍ ദൈവം തന്‍റെ പ്രവൃത്തികള്‍ തുടരുന്നു. എന്നിട്ടും മനുഷ്യന്‍ തന്‍റെ വിശ്വാസങ്ങളും ധാരണകളും കൈവിടാതെ അവ പിന്തുടരുന്നു. എന്നിട്ടും ഒരു കാര്യം സ്വതേ വ്യക്തമാണ്: തന്‍റെ നിലപാടില്‍ നിന്നും മനുഷ്യന്‍ വ്യതിചലിക്കുന്നില്ലെങ്കില്‍ക്കൂടിയും ദൈവത്തിന്‍റെ പാദങ്ങള്‍ എപ്പോഴും ചലിച്ചുകൊണ്ടിരിക്കുകയാണ്. പരിത:സ്ഥിതികള്‍ക്കനുസരിച്ച് ദൈവം എപ്പോഴും അവിടുത്തെ നിലപാട് മാറ്റിക്കൊണ്ടിരിക്കുകയാണ്. അവസാനം ഒന്നു പൊരുതുക പോലും ചെയ്യാതെ പരാജയം സംഭവിക്കുക മനുഷ്യനാണെന്നത് സുനിശ്ചിതമാണ്. അതേസമയം ദൈവം തന്നെയാണ് അവന്‍ പരാജയപ്പെടുത്തിയ എതിരാളികളുടെയെല്ലാം മുഖ്യശത്രു. അതുപോലെ താന്‍ പരാജയപ്പെടുത്തിയതും അല്ലാത്തതുമായ എല്ലാ മനുഷ്യര്‍ക്കും വേണ്ടി പൊരുതുന്ന വീരയോദ്ധാവും ദൈവം തന്നെയാകുന്നു. ദൈവത്തോട് മത്സരിച്ച് വിജയിക്കാന്‍ ആര്‍ക്കാണ് സാധിക്കുക? മനുഷ്യന്‍റെ ധാരണകള്‍ ദൈവത്തില്‍ നിന്നും ഉറവെടുക്കുന്നതായി കാണപ്പെട്ടേക്കാം; കാരണം ദൈവത്തിന്‍റെ പ്രവൃത്തിയുടെ അനന്തരഫലമായാണ് അവയില്‍ പലതും പിറവിയെടുത്തത്. എന്നാല്‍ ഇതുമൂലം ദൈവം മനുഷ്യനോട് പൊറുക്കുന്നില്ല. ദൈവത്തിന്‍റെ പ്രവൃത്തിയുടെ ഫലമെന്ന വ്യാജേന നിരവധി വസ്തുക്കള്‍ ദൈവത്തിനായി ഉല്‍പാദിപ്പിക്കുന്ന മനുഷ്യനെ ദൈവം പ്രശംസിക്കുന്നുമില്ല. മറിച്ച്, മനുഷ്യന്‍റെ ധാരണകളോടും പഴകിയ ദൈവവിശ്വാസങ്ങളോടും ദൈവത്തിന് തീവ്രമായ വെറുപ്പാണ്. മാത്രവുമല്ല, ഇത്തരം ധാരണകള്‍ ആദ്യമായി ഉടലെടുത്ത സന്ദര്‍ഭം അംഗീകരിക്കാന്‍ പോലും ദൈവം തയ്യാറല്ല. ഇത്തരം ധാരണകള്‍ രൂപപ്പെട്ടത് തന്‍റെ പ്രവൃത്തി മൂലമാണെന്ന് ദൈവം ഒട്ടും അംഗീകരിക്കുന്നില്ല. കാരണം മനുഷ്യന്‍റെ ധാരണകള്‍ പ്രചരിപ്പിച്ചത് മനുഷ്യന്‍ തന്നെയാണ്. മനുഷ്യന്‍റെ തന്നെ ചിന്തകളും മനസ്സുമാണ് അവയുടെ ഉറവിടം. അവ പിറവി കൊണ്ടത് ദൈവത്തില്‍ നിന്നല്ല, സാത്താനില്‍ നിന്നാണ്. തന്‍റെ പ്രവൃത്തി നവീനവും ജീവസ്സുറ്റതും ആകണമെന്നാണ് എല്ലായ്പ്പോഴും ദൈവത്തിന്‍റെ ഇംഗിതം, പ്രാചീനവും നിർജ്ജീവവും ആയിരിക്കണമെന്നല്ല. ദൈവം മനുഷ്യനു നല്‍കുന്ന കല്പനകള്‍ കാലത്തിനനുസരിച്ച് മാറുന്നു. അവ ശാശ്വതവും അചഞ്ചലവുമല്ല. മനുഷ്യന്‍ ജീവിക്കാനും എപ്പോഴും പുതുതായിരിക്കാനും ഹേതുവായ ദൈവമാണ് അവന്‍ എന്നതാണ് ഇതിനുള്ള കാരണം. അല്ലാതെ, മനുഷ്യൻ പ്രായമാകാനും മരിക്കാനും കാരണമാകുന്ന സാത്താനല്ല ദൈവം. നീ ഇത് ഇപ്പോഴും മനസ്സിലാക്കുന്നില്ലേ? നിന്‍റേത് സങ്കുചിത മനസ്ഥിതി ആയതിനാല്‍ത്തന്നെ ദൈവത്തെപ്പറ്റിയുള്ള ധാരണകള്‍ കൈവിടാന്‍ നിനക്ക് പ്രാപ്തിയില്ല. ദൈവത്തിന്‍റെ പ്രവൃത്തിയില്‍ പ്രത്യേകിച്ച് അര്‍ത്ഥമൊന്നുമില്ലാത്തതോ ദൈവത്തിന്‍റെ പ്രവൃത്തി മനുഷ്യന്‍റെ ആഗ്രഹങ്ങളില്‍ നിന്നും വ്യതിചലിക്കുന്നതോ അല്ലെങ്കില്‍ ദൈവം എല്ലായ്പ്പോഴും തന്‍റെ കടമകളില്‍ ഉപേക്ഷ വിചാരിക്കുന്നതോ അല്ല ഇതിനുള്ള കാരണം. ഒരു സൃഷ്ടിക്കപ്പെട്ട ജീവജാലത്തിന്‍റെ സാദൃശ്യവും അനുസരണാശീലവും നിനക്ക് ഒട്ടുമേ ഇല്ലാത്തതു മൂലമാണ് നിനക്ക് നിന്‍റെ ധാരണകളെ കൈവെടിയാന്‍ സാധിക്കാത്തത്. അല്ലാതെ ദൈവം നിനക്ക് വൈഷമ്യങ്ങള്‍ സൃഷ്ടിക്കുന്നതു മൂലമല്ല. ഇതിനെല്ലാം കാരണക്കാരന്‍ നീ തന്നെയാകുന്നു. ഇതിന് ദൈവവുമായി യാതൊരു ബന്ധവുമില്ല. എല്ലാ ദൗര്‍ഭാഗ്യവും ദുരിതവും സൃഷ്ടിച്ചത് മനുഷ്യന്‍ തന്നെയാകുന്നു. ദൈവത്തിന്‍റെ ചിന്തകള്‍ എല്ലായ്പ്പോഴും നന്മയുടേതാണ്: നിന്നില്‍ ധാരണകള്‍ സൃഷ്ടിക്കുന്നതിന് കാരണമാകാന്‍ അവന്‍ ആഗ്രഹിക്കുന്നില്ല. മറിച്ച് കാലം മാറുന്നതിനനുസരിച്ച് നീയും മാറണമെന്നും പുതുക്കപ്പെടണമെന്നും ദൈവം ആഗ്രഹിക്കുന്നു. എന്നിട്ടും നിനക്ക് ഗുണകരമായത് എന്താണെന്ന് നീ മനസ്സിലാക്കുന്നില്ല. നീ എല്ലായ്പ്പോഴും പരിശോധനകളും അപഗ്രഥനങ്ങളും നടത്തിക്കൊണ്ടിരിക്കുന്നു. ദൈവം നിനക്ക് ബുദ്ധിമുട്ടുകള്‍ സൃഷ്ടിക്കുകയല്ല, മറിച്ച് നിനക്ക് ദൈവത്തോട് യാതൊരു ഭയഭക്തിബഹുമാനവുമില്ല. കൂടാതെ നിന്‍റെ അനുസരണക്കേട് അതിതീവ്രവുമാണ്. സൃഷ്ടിക്കപ്പെട്ട വളരെ ചെറിയ ഒരു ജീവജാലം മുമ്പ് ദൈവം തന്നതിന്‍റെ വളരെ നിസ്സാരമായ ഒരു പങ്കുപയോഗിച്ച് ദൈവത്തെ തിരിഞ്ഞാക്രമിക്കുന്നു—ഇതല്ലേ യഥാര്‍ത്ഥത്തില്‍ മനുഷ്യന്‍റെ അനുസരണക്കേട്? ദൈവത്തിനു മുമ്പില്‍ തങ്ങളുടെ അഭിപ്രായങ്ങള്‍ പ്രകടിപ്പിക്കാന്‍ മനുഷ്യര്‍ തീര്‍ത്തും യോഗ്യരല്ല എന്നു പറയുന്നതില്‍ തെറ്റില്ല. ആ സ്ഥിതിക്ക് തങ്ങളുടെ വിലകെട്ട, ദുര്‍ഗന്ധം വമിക്കുന്ന, ജീര്‍ണ്ണിച്ച, ഇഷ്ടാനുസരണം ആലങ്കാരികപ്രയോഗങ്ങൾ നിറഞ്ഞ ഭാഷയുമായി കടന്നുചെല്ലാൻ അവര്‍ അത്രപോലും യോഗ്യരല്ല—അവരുടെ പഴകിയ ധാരണകളെപ്പറ്റി പറയേണ്ടതില്ലല്ലോ! യഥാര്‍ത്ഥത്തില്‍ അവ ഇതിലും വില കെട്ടതല്ലേ?

ദൈവത്തിന്‍റെ മനസ്സിന് ഇണങ്ങിയ, ദൈവത്താല്‍ ഉപയോഗിക്കപ്പെടാന്‍ അനുയോജ്യനായ, മതധാരണകളെ കൈവെടിയാന്‍ പ്രാപ്തിയുള്ള ഒരുവനാണ് ആത്മാര്‍ത്ഥമായി ദൈവത്തെ സേവിക്കുന്നവന്‍. ദൈവവചനങ്ങള്‍ കാര്യക്ഷമമായ രീതിയില്‍ ഭക്ഷിക്കണമെന്നും പാനം ചെയ്യണമെന്നും ആഗ്രഹിക്കുന്നുവെങ്കില്‍ നീ നിന്‍റെ മതധാരണകള്‍ കൈവെടിഞ്ഞേ മതിയാകൂ. ദൈവത്തെ സേവിക്കണമെന്ന് നീ ആഗ്രഹിക്കുന്നുവെങ്കില്‍, ആദ്യം തന്നെ നിന്‍റെ മതധാരണകള്‍ കൈവെടിയേണ്ടതും നിന്‍റെ എല്ലാ പ്രവൃത്തിയിലും ദൈവവചനങ്ങള്‍ അനുസരിക്കേണ്ടതും അത്യാവശ്യമാകുന്നു. ദൈവത്തെ സേവിക്കുന്ന ഒരുവന് ഉണ്ടായിരിക്കേണ്ട കാര്യങ്ങളാണിവ. നിനക്ക് ഈ അറിവില്ലെങ്കില്‍, ദൈവത്തെ സേവിക്കാന്‍ തുടങ്ങുമ്പോള്‍ തന്നെ നീ തടസ്സങ്ങളും അസ്വാസ്ഥ്യങ്ങളും സൃഷ്ടിക്കും. അപ്പോഴും നീ നിന്‍റെ മതധാരണകള്‍ കൈവെടിഞ്ഞില്ലെങ്കില്‍ അനിവാര്യമെന്നവണ്ണം ദൈവം നിന്നെ നിലംപറ്റിക്കും, ഒരിക്കലും തിരികെയെഴുന്നേല്‍ക്കാന്‍ പറ്റാത്ത രീതിയില്‍ത്തന്നെ. വര്‍ത്തമാനകാലം തന്നെ ഉദാഹരണമായെടുക്കാം. ഇന്നത്തെ പല വചനങ്ങളും പ്രവൃത്തികളും ബൈബിളിനോടും ദൈവത്തിന്‍റെ മുന്‍പ്രവൃത്തികളോടും പൊരുത്തമില്ലാത്തവയാണ്. അനുസരിക്കാന്‍ നിനക്ക് യാതൊരു താത്പര്യവുമില്ലെങ്കില്‍ ഏത് നിമിഷവും നീ നിലംപതിക്കാം. ദൈവത്തിന്‍റെ ഇച്ഛയ്ക്കനുസരിച്ച് അവനെ സേവിക്കണമെന്ന് നീ ആഗ്രഹിക്കുന്നുവെങ്കില്‍, ആദ്യം തന്നെ മതധാരണകള്‍ കൈവിട്ട് നിന്‍റെ വീക്ഷണങ്ങള്‍ തിരുത്തിയേ മതിയാകൂ. അരുളപ്പെടാനിരിക്കുന്നവയില്‍ ഭൂരിഭാഗവും മുന്‍കാല വചനങ്ങളുമായി പൊരുത്തമില്ലാത്തവയായിരിക്കും. അവ അനുസരിക്കാനുള്ള ആഗ്രഹം ഇന്നു നിനക്കില്ലെങ്കില്‍, മുന്നിലുള്ള പാതയിലൂടെ സഞ്ചരിക്കാന്‍ നിനക്ക് സാദ്ധ്യമാകില്ല. ദൈവത്തിന്‍റെ പ്രവര്‍ത്തനരീതികളില്‍ ഏതെങ്കിലുമൊന്ന് നിന്‍റെയുള്ളില്‍ വേര് പിടിച്ച്, നീ അത് ഒരിക്കലും കൈവിടുന്നില്ലെങ്കില്‍, ആ രീതി നിന്‍റെ മതധാരണയായി മാറും. ദൈവം എന്താണ് എന്നത് നിന്നില്‍ വേരുറച്ചുവെങ്കില്‍ നീ സത്യം മനസ്സിലാക്കിക്കഴിഞ്ഞിരിക്കുന്നു. കൂടാതെ, ദൈവവചനങ്ങള്‍ക്കും ദൈവത്തിന്‍റെ സത്യത്തിനും നിന്‍റെ ജീവിതമാകാനുള്ള ത്രാണിയുണ്ടെങ്കില്‍, നിനക്ക് പിന്നീടൊരിക്കലും ദൈവത്തെക്കുറിച്ച് ധാരണകളുണ്ടാകില്ല. ദൈവത്തെക്കുറിച്ചുള്ള യഥാര്‍ത്ഥ സത്യം മനസ്സിലാക്കുന്നവര്‍ക്ക് യാതൊരു ധാരണകളുമുണ്ടാകില്ല. അവര്‍ ഒരു സിദ്ധാന്തവും പിന്തുടരുകയുമില്ല.

നീ എപ്പോഴും ജാഗ്രതയോടെ തുടരാനായി ഈ ചോദ്യങ്ങള്‍ ചോദിക്കുക:

1. നിന്‍റെ ഉള്ളിലുള്ള ജ്ഞാനം നിന്‍റെ ദൈവ സേവയെ തടസ്സപ്പെടുത്തുന്നുണ്ടോ?

2. നിന്‍റെ ദൈനംദിന ജീവിതത്തില്‍ എത്ര മതാചാരങ്ങളുണ്ട്? ദൈവഭക്തിയുടെ ബാഹ്യരൂപം പ്രകടിപ്പിക്കുക മാത്രമാണ് നീ ചെയ്യുന്നതെങ്കില്‍ അതിന്‍റെ അര്‍ത്ഥം നീ മുതിര്‍ന്ന് ജീവിതത്തില്‍ പക്വതയെത്തി എന്നാണോ?

3. ദൈവവചനങ്ങള്‍ ഭക്ഷിക്കുമ്പോഴും പാനം ചെയ്യുമ്പോഴും നിന്‍റെ മതധാരണകളെ കൈവെടിയാന്‍ നിനക്ക് സാധിക്കുന്നുണ്ടോ?

4. പ്രാര്‍ത്ഥിക്കുമ്പോള്‍ മതാനുഷ്ഠാനങ്ങള്‍ ഉപേക്ഷിക്കാന്‍ നിനക്ക് കഴിയുന്നുണ്ടോ?

5. ദൈവത്താല്‍ ഉപയോഗിക്കപ്പെടാന്‍ അനുയോജ്യനായ ഒരുവനാണോ നീ?

6. ദൈവത്തെക്കുറിച്ചുള്ള നിന്‍റെ അറിവില്‍ എത്രമാത്രമാണ് മതധാരണകള്‍ അടങ്ങിയിട്ടുള്ളത്?


പ്രാർത്ഥന ഒരു ശീലമാക്കൽ

നിങ്ങളുടെ അനുദിന ജീവിതത്തിൽ നിങ്ങൾ പ്രാർത്ഥനയ്ക്ക് യാതൊരു സ്ഥാനവും നൽകുന്നില്ല. മനുഷ്യൻ പ്രാർത്ഥനയുടെ കാര്യം അവഗണിക്കുന്നു. പ്രാർത്ഥനകൾ അലക്ഷ്യമായി നടത്തുകയാണ് ചെയ്യുന്നത്, ദൈവമുമ്പാകെ നടത്തുന്ന വെറുമൊരു ചടങ്ങുപോലെ. ഒരു മനുഷ്യനും ഒരിക്കലും ദൈവത്തിനു മുമ്പാകെ മനസ്സ് പൂർണ്ണമായി സമർപ്പിച്ചുകൊണ്ട് ദൈവത്തോട് യഥാർത്ഥ പ്രാർത്ഥന നടത്തിയില്ല. വിഷമഘട്ടങ്ങളിൽ മാത്രമാണ് മനുഷ്യൻ ദൈവത്തോട് പ്രാർത്ഥിച്ചിട്ടുള്ളത്. ഇതുവരെ നിങ്ങൾ ദൈവത്തോട് യഥാർത്ഥമായി പ്രാർത്ഥിച്ചിട്ടുണ്ടോ? ദൈവത്തിനു മുമ്പാകെ കദനക്കണ്ണീർ ഒഴുക്കിയ ഏതെങ്കിലും ഒരു സമയം ഓർത്തെടുക്കാനാകുമോ? അവന്റെ തിരുസന്നിധിയിൽ ആയിരിക്കെ നിങ്ങൾ സ്വയം തിരിച്ചറിഞ്ഞ ഒരു സമയം ഉണ്ടായിട്ടുണ്ടോ? നിങ്ങൾ എന്നെങ്കിലും ഉള്ളുതുറന്ന് ദൈവത്തോടു പ്രാർത്ഥിച്ചിട്ടുണ്ടോ? പ്രാർത്ഥന ശീലിക്കുന്നതിലൂടെയേ അതു സാർത്ഥകമാകൂ: നിങ്ങൾ സാധാരണയായി വീട്ടിൽവെച്ച് പ്രാർത്ഥിക്കാറില്ലെങ്കിൽ, തീർച്ചയായും പള്ളിയിൽവെച്ചും പ്രാർത്ഥിക്കുകയില്ല. അതുപോലെ ചെറിയ കൂട്ടങ്ങളിൽ പാർത്ഥിച്ചു ശീലമില്ലെങ്കിൽ വലിയ കൂട്ടായ്മകളിൽ നിങ്ങൾക്ക് പ്രാർത്ഥിക്കാൻ കഴിയില്ല. നിങ്ങൾ പതിവായി ദൈവത്തോട് അടുക്കുന്നില്ലെങ്കിൽ, അഥവാ ദൈവവചനങ്ങളെക്കുറിച്ച് പരിചിന്തനം ചെയ്യുന്നില്ലെങ്കിൽ, പ്രാർത്ഥിക്കാനുള്ള അവസരം വരുമ്പോൾ നിങ്ങൾക്ക് ഒന്നും പറയാനുണ്ടാവില്ല. ഇനി നിങ്ങൾ പ്രാർത്ഥിക്കുകയാണെങ്കിൽ തന്നെ, അത് വെറും അധരസേവ മാത്രമായിരിക്കും, ഹൃദയംഗമമായ പ്രാർത്ഥന ആയിരിക്കുകയില്ല.

എന്താണ് യഥാർത്ഥ പ്രാർത്ഥന? അത് നിങ്ങളുടെ ഹൃദയവിചാരങ്ങൾ ദൈവവുമായി പങ്കിടലാണ്; അവന്റെ ഹിതം ഗ്രഹിക്കവേ അവനുമായുള്ള സംവദിക്കലാണ്; അവിടുത്തെ വചനങ്ങളിലൂടെ അവനുമായി ആശയവിനിമയം നടത്തലാണ്. ദൈവവുമായി ഒരു പ്രത്യേക അടുപ്പം അനുഭവിക്കലാണ്. അതിലൂടെ അവിടുത്തെ സാന്നിദ്ധ്യം നീ നേരിട്ട് അറിയുകയാണ്. അവനോട് എന്തോ പറയാനുണ്ടെന്ന് വിശ്വസിക്കുകയാണ്. നിന്റെ ഹൃദയം പ്രകാശത്താൽ നിറയുന്നത് നീ അനുഭവിക്കുകയാണ്. ദൈവം എത്രത്തോളം സ്നേഹയോഗ്യനാണെന്ന് നീ അറിയുകയാണ്. പ്രചോദനം കിട്ടുന്നതുപോലെ നിനക്ക് തോന്നുന്നു. അങ്ങനെ, നിന്നെ ശ്രവിക്കുന്ന നിന്റെ സഹോദരീസഹോദരന്മാർക്ക് കൃതാർത്ഥത തോന്നുന്നു. നീ ഉരുവിടുന്ന വാക്കുകൾ അവരുടെ ഹൃദയങ്ങളിൽ തന്നെ ഉള്ളവയാണെന്ന്, അവർ പറയാൻ ആഗ്രഹിക്കുന്ന വാക്കുകളാണെന്ന്, അവരുടെതന്നെ വാക്കുകൾക്ക് പകരം വയ്ക്കാവുന്നവ ആണെന്ന് അവർക്ക് അനുഭവപ്പെടുന്നു. ഇതാണ് യഥാർത്ഥ പ്രാർത്ഥന. നിങ്ങൾ യഥാർത്ഥ പ്രാർത്ഥന നടത്തുമ്പോൾ, നിങ്ങളുടെ ഹൃദയം ശാന്തമായിത്തീരും, ആ സംതൃപ്തി നിങ്ങൾക്ക് അനുഭവവേദ്യമാകും. ദൈവത്തെ സ്നേഹിക്കാനുള്ള കരുത്ത് വർദ്ധിക്കും. ദൈവത്തെ സ്നേഹിക്കുന്നതിനെക്കാൾ മൂല്യവത്തോ മഹത്തരമോ ആയ യാതൊന്നും ജീവിതത്തിൽ ഇല്ലെന്ന് നിങ്ങൾക്ക് തോന്നും. നിന്റെ പ്രാർത്ഥന ഫലവത്തായി എന്നാണ് ഇതെല്ലാം തെളിയിക്കുന്നത്. ഈ വിധത്തിൽ നീ എന്നെങ്കിലും പ്രാർത്ഥിച്ചിട്ടുണ്ടോ?

ഇനി എന്തായിരിക്കണം പ്രാർത്ഥനയുടെ ഉള്ളടക്കം? നിങ്ങളുടെ പ്രാർത്ഥന, നിങ്ങളുടെ ഹൃദയത്തിന്റെ യഥാർത്ഥ അവസ്ഥയും പരിശുദ്ധാത്മാവിന്റെ പ്രവൃത്തിയും അനുസരിച്ച് പടിപടിയായി മുന്നേറണം. അവന്റെ ഹിതത്തിനും അവൻ മനുഷ്യനിൽനിന്ന് ആവശ്യപ്പെടുന്നതിനും ചേർച്ചയിൽ നീ ദൈവവുമായി സംവദിക്കുന്നു. പ്രാർഥന ശീലിച്ചുതുടങ്ങുമ്പോൾ നീ ആദ്യം ഹൃദയം ദൈവത്തിനു കൊടുക്കുക. അപ്പോൾ ദൈവഹിതം ഗ്രഹിക്കാനല്ല ശ്രമിക്കേണ്ടത്, മറിച്ച് നിന്റെ ഹൃദയവിചാരങ്ങൾ അവനോടു പറയുകയാണ് വേണ്ടത്. നീ ദൈവസന്നിധിയിൽ വരുമ്പോൾ ഇപ്രകാരം പറയുക: “എന്റെ ദൈവമേ! ഞാൻ ഇത്രയും നാൾ അങ്ങയെ ധിക്കരിക്കുകയായിരുന്നു എന്ന് ഇന്ന് മാത്രമാണ് എനിക്ക് ബോദ്ധ്യമായത്. ഞാൻ ശരിക്കും ദുർമാർഗിയും നികൃഷ്ടനുമാണ്. ഞാൻ എന്റെ ജീവിതം പാഴാക്കുകയായിരുന്നു. ഞാൻ ഇന്ന് മുതൽ അങ്ങേയ്ക്കു വേണ്ടി ജീവിക്കും. ഞാൻ ഇനിമുതൽ അർത്ഥവത്തായ ജീവിതം നയിക്കുകയും അങ്ങയുടെ ഹിതം അനുവർത്തിക്കുകയും ചെയ്യും. ദൈവാത്മാവ് എന്നിൽ പ്രവർത്തിക്കുമാറാകട്ടെ. അത് എനിക്കു വെളിച്ചവും പ്രബോധനവും നൽകുമാറാകട്ടെ. എനിക്ക് അവിടുത്തെ മുമ്പിൽ ശക്തവും അചഞ്ചലവുമായ സാക്ഷ്യം വഹിക്കാൻ കഴിയുമാറാകട്ടെ. അങ്ങയുടെ മഹത്ത്വവും അങ്ങയുടെ സാക്ഷ്യവും ഞങ്ങളിൽ വെളിവാകുന്ന അങ്ങയുടെ വിജയവും സാത്താൻ കാണുവാൻ ഇടയാകട്ടെ." നീ ഇപ്രകാരം പ്രാർത്ഥിക്കുമ്പോൾ, നിന്റെ ഹൃദയം പൂർണമായും സ്വതന്ത്രമാകും; നിന്റെ ഹൃദയം ദൈവത്തോട് കൂടുതൽ അടുക്കും. നീ കൂടെക്കൂടെ ഇങ്ങനെ പ്രാർത്ഥിക്കുകയാണെങ്കിൽ, പരിശുദ്ധാത്മാവ് തീർച്ചയായും നിന്നിൽ പ്രവർത്തിക്കും. നീ എല്ലായ്‌പോഴും ഇങ്ങനെ ദൈവത്തെ വിളിക്കുകയും നിന്റെ ദൃഢനിശ്ചയം അവിടത്തേക്ക് സമർപ്പിക്കുകയും ചെയ്യുന്നപക്ഷം നിന്റെ ആ നിശ്ചയദാർഢ്യം ദൈവത്തിനു മുമ്പാകെ സ്വീകരിക്കപ്പെടുന്ന, നിന്റെ ഹൃദയവും നിന്റെ സ്വത്വവും ദൈവം വീണ്ടെടുക്കുന്ന, ആത്യന്തികമായി അവൻ നിന്നെ സമ്പൂർണ്ണനാക്കുന്ന ഒരു ദിവസം വന്നെത്തും. പ്രാർത്ഥന നിങ്ങൾക്ക് പരമപ്രധാനമാണ്. നീ പ്രാർത്ഥിക്കുകയും പരിശുദ്ധാത്മാവിന്റെ പ്രവൃത്തി കൈക്കൊള്ളുകയും ചെയ്യുമ്പോൾ, നിന്റെ ഹൃദയത്തെ ദൈവം സ്വാധീനിക്കുകയും അവനെ സ്നേഹിക്കാൻ നിനക്ക് ശക്തി ഉണ്ടാവുകയും ചെയ്യും. നീ ഹൃദയംഗമമായി പ്രാർത്ഥിക്കുന്നില്ലെങ്കിൽ, ദൈവത്തോട് സംവദിക്കാൻ നീ ഹൃദയം തുറക്കുന്നില്ലെങ്കിൽ, ദൈവത്തിനു നിന്നിൽ പ്രവർത്തിക്കാൻ ഒരു വഴിയും ഉണ്ടാവുകയില്ല. നീ പ്രാർത്ഥിക്കുകയും ഹൃദയത്തിന്റെ ഭാഷ സംസാരിക്കുകയും ചെയ്തിട്ടും ദൈവാത്മാവ് അവിടുത്തെ പ്രവർത്തനം ആരംഭിക്കാതിരിക്കുകയും നിനക്കു പ്രചോദനമൊന്നും കിട്ടാതിരിക്കുകയും ചെയ്യുന്നെങ്കിൽ, അതിനർത്ഥം നിന്റെ ഹൃദയത്തിൽ ആത്മാർഥത ഇല്ലെന്നും നിന്റെ വാക്കുകൾ ഇപ്പോഴും അസത്യവും അശുദ്ധവും ആണെന്നുമാണ്. പ്രാർത്ഥിച്ചുകഴിയുമ്പോൾ, നിനക്ക് സംതൃപ്തി തോന്നുന്നുവെങ്കിൽ, അതിനർത്ഥം നിന്റെ പ്രാർത്ഥന ദൈവം സ്വീകരിച്ചുവെന്നും ദൈവാത്മാവ് നിന്നിൽ പ്രവർത്തിക്കുന്നു എന്നുമാണ്. ദൈവത്തിന് മുമ്പിൽ സേവനം നടത്തുന്നയാൾ എന്നനിലയ്ക്ക്, പ്രാർത്ഥന നിനക്ക് അനിവാര്യമാണ്. ദൈവവുമായുള്ള സംവദനം സാർത്ഥകവും മൂല്യവത്തും ആണെന്ന് നിനക്ക് ശരിക്കും ബോദ്ധ്യപ്പെടുകയാണെങ്കിൽ, പിന്നെ നിനക്ക് പ്രാർത്ഥന എങ്ങനെ ഒഴിവാക്കാനാകും? ദൈവവുമായുള്ള സംവദനം ആർക്കും ഒഴിവാക്കാനാവില്ല. പ്രാർത്ഥന ഇല്ലെങ്കിൽ നീ വെറും ജഡം മാത്രമാണ്, സാത്താന്റെ അടിമയാണ്. ശരിക്കുള്ള പ്രാർത്ഥന ഇല്ലാതെപോയാൽ നീ അന്ധകാരത്തിന്റെ സ്വാധീനത്തിലായിരിക്കും ജീവിക്കുക. സഹോദരീസഹോദരന്മാരായ നിങ്ങൾ ഒരു ദിവസം പോലും മുടങ്ങാതെ യഥാർത്ഥ പ്രാർത്ഥന നടത്തുമെന്ന് ഞാൻ പ്രത്യാശിക്കുന്നു. ഇത് നിയമങ്ങൾ അനുസരിക്കുന്ന കാര്യമല്ല; മറിച്ച് ഒരു നിർദിഷ്ട ഫലം കൈവരിക്കുന്ന കാര്യമാണ്. പ്രാർത്ഥിക്കാനും ദൈവവചനം ആസ്വദിക്കാനുമായി അല്പം ഉറക്കവും സുഖവും ഉപേക്ഷിച്ച്, വെളുപ്പിന് ഉണരാൻ നീ ഒരുക്കമാണോ? നീ ശുദ്ധമായ ഹൃദയത്തോടെ പ്രാർത്ഥിക്കുകയും ഇതുപോലെ ദൈവവചനം ഭക്ഷിക്കുകയും പാനം ചെയ്യുകയുമാണെങ്കിൽ, നീ ദൈവത്തിന് കൂടുതൽ സ്വീകാര്യനായിരിക്കും. എല്ലാ പ്രഭാതങ്ങളിലും നീ ഇത് അനുഷ്ഠിക്കുകയും നിന്റെ ഹൃദയം ദിവസവും ദൈവത്തെ ഏൽപ്പിക്കുന്നത് ശീലിക്കുകയും ചെയ്യുകയാണെങ്കിൽ, അവനോടു സംവദിക്കുകയും ആശയവിനിമയം നടത്തുകയും ചെയ്യുകയാണെങ്കിൽ, ദൈവത്തെക്കുറിച്ചുള്ള നിന്റെ ജ്ഞാനം തീർച്ചയായും വർദ്ധിക്കും. അപ്പോൾ ദൈവഹിതം ഗ്രഹിക്കാൻ നിനക്ക് കൂടുതൽ കഴിവ് ലഭിക്കുകയും ചെയ്യും. നീ പറയും: “ദൈവമേ! ഞാൻ എന്റെ കർത്തവ്യം നിറവേറ്റാൻ ഒരുക്കമാണ്. അങ്ങ് ഞങ്ങളിൽ മഹത്ത്വപ്പെടുമാറ്, ഞങ്ങളുടെ ഈ കൊച്ചു കൂട്ടായ്മയുടെ സാക്ഷ്യം അവിടുത്തേക്ക് ഇഷ്ടമാകുമാറ്, എന്റെ സർവസ്വവും അങ്ങേയ്ക്ക് മാത്രമായി ഞാൻ സമർപ്പിക്കുന്നു. ഞങ്ങളുടെമേൽ പ്രവർത്തിക്കാൻ ഞാൻ അങ്ങയോട് യാചിക്കുന്നു. അങ്ങനെ അങ്ങയെ സ്നേഹിക്കാനും അങ്ങയെ തൃപ്തിപ്പെടുത്താനും എന്റെ ജീവിതലക്ഷ്യമായി അങ്ങയെ പിന്തുടരാനും അതുവഴി എനിക്ക് സാധിക്കുമാറാകട്ടെ.” ഈ ഭാരം നിങ്ങൾ തലയിലേറ്റുമ്പോൾ, ദൈവം തീർച്ചയായും നിങ്ങളെ പൂർണരാക്കും. നീ പ്രാർത്ഥിക്കുന്നത് നിന്റെ നേട്ടത്തിനുവേണ്ടി മാത്രം ആയിരിക്കരുത്. ദൈവത്തിന്റെ ഹിതം അനുവർത്തിക്കാനും അവനെ സ്നേഹിക്കാനും കൂടി ആയിരിക്കണം നീ പ്രാർത്ഥിക്കേണ്ടത്. ഇതാണ് ഏറ്റവും ശരിയായ തരത്തിലുള്ള പ്രാർത്ഥന. ദൈവഹിതം പിന്തുടരാൻ വേണ്ടി പ്രാർത്ഥിക്കുന്ന ഒരാളാണോ നീ?

എങ്ങനെ പ്രാർത്ഥിക്കണമെന്ന് ഭൂതകാലത്ത് നിങ്ങൾക്ക് അറിവില്ലായിരുന്നു. നിങ്ങൾ പ്രാർത്ഥനയുടെ കാര്യം അവഗണിക്കുകയും ചെയ്തു. എന്നാൽ ഇപ്പോൾ, പ്രാർത്ഥന സ്വയം പരിശീലിക്കാൻ നിങ്ങൾ ആവതു ശ്രമിക്കണം. നിന്റെ ഉള്ളിൽ ദൈവത്തെ സ്നേഹിക്കാനുള്ള ശക്തി സ്വരൂപിക്കാൻ നിനക്ക് കഴിയുന്നില്ലെങ്കിൽ, പിന്നെ എങ്ങനെ നിനക്ക് പ്രാർത്ഥിക്കാനാകും? അപ്പോൾ നീ പറയണം: “ദൈവമേ! അങ്ങയെ യഥാർത്ഥമായി സ്നേഹിക്കാൻ എന്റെ ഹൃദയത്തിന് കഴിയുന്നില്ല. എനിക്ക് അങ്ങയെ സ്നേഹിക്കണമെന്നുണ്ട്. പക്ഷേ, അതിനുള്ള ത്രാണിയില്ല. ഞാൻ എന്ത് ചെയ്യണം? എന്റെ ആത്മീയ ദൃഷ്ടികൾ തുറന്ന്, ദൈവാത്മാവ് എന്റെ ഹൃദയത്തെ സ്പർശിക്കുമാറാകട്ടെ. ഞാൻ തിരുമുമ്പിൽ വരുമ്പോൾ, നിഷേധാത്മകമായ എല്ലാം തിരസ്കരിച്ച്, യാതൊരു വ്യക്തിയാലും വസ്തുവിനാലും പരിമിതപ്പെടാതെ എന്റെ ഹൃദയം അപ്പാടെ അങ്ങയുടെ മുമ്പാകെ തുറക്കുവാൻ ഇടയാക്കണമേ. ഞാൻ എന്റെ സർവ്വസ്വവും തിരുമുമ്പിൽ സമർപ്പിക്കാൻ അങ്ങ് ഇടയാക്കേണമേ. എങ്കിലും, എന്നെ പരീക്ഷിക്കേണമേ, ഞാൻ ഒരുങ്ങിയിരിക്കുന്നു. എന്റെ ഭാവിയെക്കുറിച്ച് എനിക്ക് ഒരാശങ്കയുമില്ല; ഞാൻ മരണനുകത്തിനു കീഴിലുമല്ല. അങ്ങയെ സ്നേഹിക്കുന്ന ഒരു ഹൃദയത്തോടെ ജീവന്റെ മാർഗം തേടാൻ ഞാൻ കൊതിക്കുന്നു. ഓരോ കാര്യവും, സമസ്ത കാര്യങ്ങളും, അവിടുത്തെ കൈകളിലല്ലോ. എന്റെ ഭാഗധേയം തൃക്കൈകളിലാണ്. എന്റെ ജീവൻതന്നെ അങ്ങയുടെ കൈകളിലാണ്. ഇപ്പോൾ അങ്ങയെ സ്നേഹിക്കാനാണ് എന്റെ ശ്രമം. അവിടുന്ന് അത് അനുവദിച്ചാലും ഇല്ലെങ്കിലും; സാത്താൻ ഏതു വിധത്തിലുള്ള തടസ്സങ്ങൾ ഉണ്ടാക്കിയാലും, അങ്ങയെ സ്നേഹിക്കാൻ ഞാൻ ദൃഢനിശ്ചയം ചെയ്തിരിക്കുന്നു.” ഈ പ്രശ്നം നേരിടുമ്പോൾ ഇതുപോലെ വേണം പ്രാർത്ഥിക്കാൻ. നിങ്ങൾ ദിവസവും ഇപ്രകാരം പ്രാർത്ഥിച്ചാൽ, ദൈവത്തെ സ്നേഹിക്കാൻ നിന്നിൽ ക്രമേണ ശക്തി വർദ്ധിക്കുമെന്ന് ഉറപ്പാണ്.

എങ്ങനെയാണ് ഒരാൾ യഥാർത്ഥ പ്രാർത്ഥനയിലേക്ക് കടക്കുന്നത്?

പ്രാർത്ഥിക്കുമ്പോൾ തിരുസന്നിധിയിൽ നിങ്ങളുടെ ഹൃദയം ശാന്തമായിരിക്കണം, ഹൃദയത്തിൽ ആത്മാർത്ഥത ഉണ്ടായിരിക്കണം. നിങ്ങൾ യഥാർത്ഥത്തിൽ ദൈവത്തോട് സംവദിക്കുകയും പ്രാർത്ഥിക്കുകയുമാണ് ചെയ്യുന്നത്. ഭംഗിവാക്കുകൾ ഉപയോഗിച്ച് അവനെ വശത്താക്കാൻ നോക്കരുത്. ഇപ്പോൾ നിറവേറ്റാൻ ദൈവം ആഗ്രഹിക്കുന്ന കാര്യങ്ങളിൽ കേന്ദ്രീകൃതമായിരിക്കണം പ്രാർഥന. വർദ്ധിച്ച പ്രബോധനവും കൂടുതൽ വെളിച്ചവും നിങ്ങൾക്ക് കൈവരാൻവേണ്ടി പ്രാർത്ഥിക്കുക; പ്രാർത്ഥിക്കുമ്പോൾ, ദൈവത്തിനു മുമ്പാകെ നിങ്ങൾ കൈക്കൊണ്ട ദൃഢനിശ്ചയം ഉൾപ്പെടെ, നിങ്ങളുടെ യഥാർത്ഥ സ്ഥിതിയും ആവലാതികളും അവന്റെ സന്നിധിയിൽ അർപ്പിക്കുക. പ്രാർത്ഥന വെറും അനുഷ്ഠാനമല്ല; ആത്മാർത്ഥ ഹൃദയത്തോടെ ദൈവത്തെ തേടുക എന്നാണ് അതിന് അർത്ഥം. നിങ്ങളുടെ ഹൃദയത്തെ കാത്തുകൊള്ളാൻ അവനോട് അപേക്ഷിക്കുക, തിരുസന്നിധിയിൽ നിങ്ങളുടെ ഹൃദയം സദാ ശാന്തമാകുമാറ്; അവൻ നിങ്ങൾക്കായി ഒരുക്കിയ പരിതഃസ്ഥിതിയിൽ നിങ്ങൾക്ക് സ്വയം തിരിച്ചറിയാനും നിങ്ങളെത്തന്നെ പുച്ഛിക്കാനും സ്വയം പരിത്യജിക്കാനും നിങ്ങൾക്ക് കഴിയുന്നവിധത്തിൽ; അങ്ങനെ ദൈവവുമായി സ്വാഭാവിക ബന്ധം ഉണ്ടാകാനും, യഥാർത്ഥമായും അവിടുത്തെ സ്‌നേഹത്തിന് പാത്രമാകാനും.

എന്താണ് പ്രാർത്ഥനയുടെ പ്രസക്തി?

ദൈവവുമായി കൂട്ടുപ്രവർത്തനത്തിനുള്ള ഒരു മാർഗ്ഗമാണ് പ്രാർത്ഥന. ദൈവത്തോട് അപേക്ഷിക്കാനുള്ള മനുഷ്യന്റെ ഒരു ഉപാധിയാണ് അത്; മനുഷ്യൻ ദൈവാത്മാവിനാൽ സ്വാധീനിക്കപ്പെടാൻ ഇടയാക്കുന്ന ഒരു പ്രക്രിയയാണ് അത്. പ്രാർത്ഥിക്കാത്തവർ ആത്മാവ് അന്യമായ മൃതരാണെന്ന്‌ പറയാം. ദൈവത്താൽ സ്വാധീനിക്കപ്പെടാനുള്ള കഴിവ് നഷ്ടപ്പെട്ടവരാണ് അവർ എന്നാണ് അതിനർത്ഥം. പ്രാർത്ഥന കൂടാതെ, ഒരു സാധാരണ ആത്മീയ ജീവിതം നയിക്കുക സാദ്ധ്യമേ അല്ല; പരിശുദ്ധാത്മാവിന്റെ നടത്തിപ്പിന് അനുസൃതമായി പ്രവർത്തിക്കുന്ന കാര്യം പിന്നെ പറയാനുണ്ടോ? പ്രാർത്ഥന ഇല്ലെന്നുവന്നാൽ, അതിനർത്ഥം ഒരു വ്യക്തി ദൈവവുമായുള്ള ബന്ധം വിച്ഛേദിക്കുന്നു എന്നാണ്. അപ്പോൾ പിന്നെ, ദൈവത്തിന്റെ പ്രശംസ നേടുക അസാധ്യം ആയിത്തീരുന്നു. ദൈവവിശ്വാസി എന്ന നിലയ്ക്ക്, ഒരു വ്യക്തി എത്രയേറെ പ്രാർത്ഥിക്കുന്നുവോ, അതായത് ദൈവത്താൽ എത്രയേറെ സ്വാധീനിക്കപ്പെടുന്നുവോ, അത്രയേറെ അയാളിൽ നിശ്ചയദാർഢ്യം നിറയും. അങ്ങനെ ദൈവത്തിൽനിന്ന് പുതിയ പ്രബോധനം ലഭിക്കാൻ കൂടുതൽ പ്രാപ്തനാകും. തൽഫലമായി ഇങ്ങനെയുള്ള വ്യക്തി, പെട്ടെന്നുതന്നെ പരിശുദ്ധാത്മാവിനാൽ സമ്പൂർണനാക്കപ്പെടും.

പ്രാർത്ഥന മൂലം കൈവരിക്കാവുന്ന ഫലം എന്താണ്?

പ്രാർത്ഥന ഒരു ശീലമായി നടത്താനും അതിന്റെ പ്രാധാന്യം മനസ്സിലാക്കാനും ആളുകൾക്ക് കഴിഞ്ഞെന്നുവരാം. എന്നാൽ ഫലപ്രദമായ പ്രാർത്ഥന ഒരു നിസ്സാര കാര്യമല്ല. വെറും ചടങ്ങായി നടത്തുന്ന ഒരു കാര്യമല്ല പ്രാർത്ഥന; അത് ഒരു നടപടിക്രമം പിൻപറ്റലല്ല; ദൈവവചനങ്ങൾ വെറുതെ ഉരുവിടുന്നതുമല്ല. എന്നുപറഞ്ഞാൽ, പ്രാർത്ഥന ഏതാനും വാക്കുകൾ ഏറ്റുപറയലല്ല; അല്ലെങ്കിൽ മറ്റുള്ളവരെ അനുകരിക്കലല്ല. പ്രാർത്ഥനയിൽ ഒരു വ്യക്തി, തന്റെ ഹൃദയം ദൈവത്തിന് നൽകാൻ കഴിയുന്ന അവസ്ഥയിൽ എത്തിച്ചേരണം. ദൈവത്താൽ സ്വാധീനിക്കപ്പെടുമാറ് തന്റെ ഹൃദയം തുറക്കണം. പ്രാർത്ഥന ഫലപ്രദമാകണമെങ്കിൽ, അത് ദൈവവചനത്തിന്റെ വായനയെ അടിസ്ഥാനമാക്കിയുള്ളത് ആയിരിക്കണം. ദൈവവചങ്ങൾക്കുള്ളിൽ നിന്ന് പ്രാർത്ഥിച്ചാലേ, ഒരു വ്യക്തിക്ക് കൂടുതൽ പ്രബോധനവും വെളിച്ചവും ലഭിക്കുകയുള്ളു. ഒരു യഥാർത്ഥ പ്രാർത്ഥനയുടെ ലക്ഷണങ്ങൾ ഇവയാണ്: ദൈവം ആവശ്യപ്പെടുന്ന എല്ലാറ്റിനുമായി കൊതിക്കുന്ന, ദൈവം ആവശ്യപ്പെടുന്നതെല്ലാം നിറവേറാൻ ആഗ്രഹിക്കുന്ന, അവൻ വെറുക്കുന്നതെല്ലാം വെറുക്കുന്ന ഒരു ഹൃദയം ഉണ്ടായിരിക്കും; അപ്പോൾ ആ അടിത്തറയിൽ വേരൂന്നി കൂടുതൽ ഗ്രാഹ്യം നേടുകയും ദൈവം വിശദീകരിച്ചുതരുന്ന സത്യങ്ങളെക്കുറിച്ച് കുറെയൊക്കെ അറിവും വ്യക്തതയും സമ്പാദിക്കുകയും ചെയ്യും.

നിശ്ചയദാർഢ്യവും വിശ്വാസവും അറിവും പ്രാർത്ഥനയെ തുടർന്ന് പ്രവൃത്തിയുടെ പാതയും ഉൾക്കൊള്ളുമ്പോൾ മാത്രമേ, അതിനെ യഥാർത്ഥ പ്രാർത്ഥന എന്ന് വിളിക്കാനാകൂ. ഇത്തരത്തിലുള്ള പ്രാർത്ഥന മാത്രമേ ഫലവത്താവുകയുമുള്ളു. എങ്കിലും പ്രാർത്ഥന ദൈവവചനത്തിന്റെ ആസ്വാദനത്തിന്മേൽ കെട്ടിപ്പടുക്കേണ്ടതാണ്. ദൈവവുമായി തിരുവചനങ്ങളിൽ സംവദിക്കുന്നതിന്റെ അടിസ്ഥാനത്തിൽ ആയിരിക്കണം അതു വേരൂന്നിയിരിക്കേണ്ടത്. ഹൃദയം ദൈവത്തെ തേടുകയും തിരുസന്നിധിയിൽ ശാന്തമായിരിക്കുകയും വേണം. ഇത്തരത്തിലുള്ള പ്രാർത്ഥന, ദൈവവുമായുള്ള യഥാർത്ഥ സംവദനത്തിന്റെ ഘട്ടത്തിലേക്കു കടന്നിരിക്കുന്നു എന്നു പറയാവുന്നതാണ്.

പ്രാർത്ഥനയെക്കുറിച്ചുള്ള ഏറ്റവും അടിസ്ഥാനപരമായ അറിവ്:

1. മനസ്സിൽ തോന്നുന്നതെല്ലാം വകതിരിവില്ലാതെ പറയാതിരിക്കുക. പ്രാർത്ഥിക്കുമ്പോൾ, നിങ്ങളുടെ ഹൃദയത്തിൽ ഭാരം തോന്നണം; അതായത്, പ്രാർത്ഥനയ്ക്ക് ഒരു ശരിയായ ഉദ്ദേശ്യം ഉണ്ടായിരിക്കണം.

2. പ്രാർത്ഥനയിൽ ദൈവവചനങ്ങൾ ഉൾപ്പെട്ടിരിക്കണം; അത് ദൈവവചനത്തിൽ വേരൂന്നിയത് ആയിരിക്കണം.

3. പഴകിയ കാര്യങ്ങൾ തിരിച്ചുമറിച്ച് പറയുന്നതായിരിക്കരുത് നിങ്ങളുടെ പ്രാർത്ഥന. നിങ്ങളുടെ പ്രാർത്ഥനകൾ കാലികമായ ദൈവവചനങ്ങളുമായി ബന്ധപ്പെട്ടവ ആയിരിക്കണം; പ്രാർത്ഥിക്കുമ്പോൾ, മനസ്സിന്റെ ഉള്ളിൽനിന്ന് വരുന്ന വിചാരങ്ങൾ നിങ്ങൾ ദൈവത്തെ അറിയിക്കുക.

4. കൂട്ട പ്രാർത്ഥന ഒരു കേന്ദ്രബിന്ദുവിനെ ചുറ്റിപ്പറ്റിയായിരിക്കണം; അത് നിർബന്ധമായും പരിശുദ്ധാത്മാവിന്റെ ഇപ്പോഴത്തെ പ്രവർത്തനം ആയിരിക്കണം.

5. എല്ലാവരും മധ്യസ്ഥ പ്രാർത്ഥന വശമാക്കിയിരിക്കണം. ദൈവഹിതം കണക്കിലെടുക്കുന്നു എന്നു വെളിവാക്കാനുള്ള ഒരു മാർഗ്ഗം കൂടിയാണിത്.

ഒരു വ്യക്തിയുടെ പ്രാർത്ഥനാ ജീവിതം, പ്രാത്ഥനയുടെ പ്രാധാന്യത്തെക്കുറിച്ചുള്ള ധാരണയെയും പ്രാർത്ഥനെയെക്കുറിച്ചുള്ള മൗലികമായ അറിവിനെയും അടിസ്ഥാനപ്പെട്ടിരിക്കുന്നു. പ്രാർഥനകളിൽ ദൈനംദിന ജീവിതത്തിലെ നിങ്ങളുടെ കുറ്റങ്ങളും കുറവുകളും കൂടി ഉൾപ്പെടുത്തുക; നിങ്ങളുടെ ജീവിതതത്തിലെ മനോഭാവത്തിനു മാറ്റം വരാൻവേണ്ടി പ്രാർത്ഥിക്കുക; ദൈവവചനങ്ങളെക്കുറിച്ചുള്ള നിങ്ങളുടെ അറിവിന്റെ അടിസ്ഥാനത്തിൽ പ്രാർത്ഥിക്കുക. ഓരോ വ്യക്തിയും സ്വന്തം പ്രാർത്ഥനാ ജീവിതം കെട്ടിപ്പടുക്കണം; ദൈവവചനം അറിയാൻവേണ്ടി പ്രാർത്ഥിക്കണം. ദൈവത്തിന്റെ വേലയെക്കുറിച്ച് അറിവ് നേടാൻവേണ്ടി പ്രാർത്ഥിക്കണം. നിങ്ങളുട വ്യക്തിപരമായ സാഹചര്യങ്ങൾ മറയില്ലാതെ ദൈവസന്നിധിയിൽ പറയുക; നിങ്ങൾ എങ്ങനെ പ്രാർത്ഥിക്കുന്നു എന്നതിനെക്കുറിച്ച് സംഭ്രമിക്കാതെ, നിങ്ങളുടെ യാഥാർഥ അവസ്ഥ അവനെ അറിയിക്കുക. യഥാർത്ഥ ഗ്രാഹ്യം കൈവരിക്കുകയാണ് പ്രധാനപ്പെട്ട വിഷയം, അതുപോലെ ദൈവവചനം സംബന്ധിച്ച യഥാർത്ഥ അനുഭവം നേടുന്നതും. ആത്മീയ ജീവിതത്തിൽ പ്രവേശിക്കാൻ ശ്രമിക്കുന്ന ഒരു വ്യക്തിക്ക് വിവിധ രീതികളിൽ പ്രാർത്ഥിക്കാൻ കഴിയണം. നിശ്ശബ്ദ പ്രാർഥന, ദൈവവചനങ്ങളെക്കുറിച്ച് ധ്യാനിക്കൽ, ദൈവത്തിന്റെ വേലയെക്കുറിച്ച് അറിയൽ--ഇതെല്ലാം ഒരു സാധാരണ ആത്മീയ ജീവിതത്തിൽ പ്രവേശിക്കാൻ വേണ്ട സോദ്ദേശ്യപരമായ ആത്മീയ ചർച്ചാ പ്രവൃത്തിയുടെ ഉദാഹരണങ്ങളാണ്. ഇത് ദൈവസന്നിധിയിൽ ഒരു വ്യക്തിയുടെ അവസ്ഥ സദാ മെച്ചപ്പെടുത്തുകയും ജീവിതത്തിൽ കൂടുതൽ അഭിവൃദ്ധി നേടാൻ സഹായിക്കുകയും ചെയ്യും. ചുരുക്കത്തിൽ, ദൈവത്തിന്റെ വചനങ്ങൾ ഭക്ഷിക്കുന്നതും പാനം ചെയ്യുന്നതുമാകട്ടെ, നിശ്ശബ്ദമായി പ്രാർത്ഥിക്കുന്നതാകട്ടെ, അല്ലെങ്കിൽ ഉച്ചത്തിൽ പ്രഘോഷിക്കുന്നതാകട്ടെ, നിങ്ങൾ ചെയ്യുന്നതെല്ലാം ദൈവവചനങ്ങളും അവന്രെ പ്രവൃത്തിയും നിങ്ങളിൽ അവൻ പൂർത്തീകരിച്ചുകാണാൻ ആഗ്രഹിക്കുന്ന കാര്യവും വ്യക്തമായി കാണാൻ നിങ്ങളെ പ്രാപ്തമാക്കുന്നതിനാണ്. അതിലും പ്രധാനമായി, നിങ്ങൾ ചെയ്യുന്നതെല്ലാം, ദൈവം അനുശാസിക്കുന്ന മാനദണ്ഡങ്ങളിൽ എത്തിച്ചേരാനും നിങ്ങളുടെ ജീവിതം പുതിയ ഔന്നത്യങ്ങളിലേക്ക് ഉയർത്താനും വേണ്ടിയാണ് ചെയ്യുന്നത്. മനുഷ്യനിൽ നിന്ന് ദൈവം പ്രതീക്ഷിക്കുന്ന ഏറ്റവും ചുരുങ്ങിയ കാര്യം, അവനു തിരുസന്നിധിയിൽ ഹൃദയം തുറക്കാൻ കഴിയണം എന്നതാണ്. മനുഷ്യൻ തന്റെ യഥാർത്ഥ ഹൃദയം ദൈവത്തിനു നൽകുകയും ഹൃദയത്തിലുള്ളത് സത്യസന്ധമായി തുറന്ന് പറയുകയും ചെയ്യുകയാണെങ്കിൽ, ദൈവം അവനിൽ പ്രവർത്തിക്കാൻ ഒരുക്കമാണ്. ദൈവം ആഗ്രഹിക്കുന്നത് മനുഷ്യന്റെ കുടിലമായ ഹൃദയമല്ല, ശുദ്ധവും ആത്മാർത്ഥവുമായ ഹൃദയമാണ്. മനുഷ്യൻ ഹൃദയം തുറന്ന് ദൈവത്തോട് സംസാരിക്കുന്നില്ലെങ്കിൽ, ദൈവം അവന്റെ ഹൃദയത്തെ പ്രചോദിപ്പിക്കുകയോ അവനിൽ പ്രവർത്തിക്കുകയോ ചെയ്യുകയില്ല. അതിനാൽ, പ്രാർത്ഥന സംബന്ധിച്ച പ്രധാന കാര്യം ദൈവത്തോട് നിങ്ങൾ ഹൃദയം തുറന്ന് സംസാരിക്കുക എന്നതാണ്. നിങ്ങളുടെ കുറവുകളും അല്ലെങ്കിൽ നിഷേധാത്മക പ്രകൃതവും അവനോട് ഏറ്റുപറയുകയും അവന്റെ സന്നിധിയിൽ യാതൊരു മറയുമില്ലാതെ നിങ്ങളെത്തന്നെ തുറന്നുവെക്കുകയുമാണ്. എങ്കിൽ മാത്രമേ ദൈവത്തിന് നിങ്ങളുടെ പ്രാർത്ഥനയിൽ താല്പര്യം ഉണ്ടാകൂ. അല്ലാത്തപക്ഷം അവിടുന്ന് നിങ്ങളോട് മുഖം തിരിക്കും. പ്രാർത്ഥനയ്ക്കുള്ള ഏറ്റവും കുറഞ്ഞ മാനദണ്ഡം ദൈവസന്നിധിയിൽ നിങ്ങൾ ശാന്തഹൃദയരായിരിക്കണം എന്നതാണ്. അത് ദൈവത്തെ വിട്ടുപോകാൻ ഇടയാകരുത്. ഈ ഘട്ടത്തിൽ, കുറെക്കൂടി പുതിയതോ കുറെക്കൂടി ഉയർന്നതോ ആയ ഉൾക്കാഴ്ച നിങ്ങൾക്ക് ലഭിച്ചില്ല എന്നുവരാം, എന്നാൽ നിലവിലുള്ള സ്ഥിതി തുടരാൻ നിങ്ങൾ പ്രാർത്ഥന പ്രയോജനപ്പെടുത്തണം—നിങ്ങൾ പിന്നാക്കം പോകാൻ പാടില്ല. കുറഞ്ഞപക്ഷം ഇതെങ്കിലും നിങ്ങൾ നേടണം. ഇതുപോലും നിങ്ങൾക്ക് സാധിക്കുന്നില്ലെങ്കിൽ, നിങ്ങളുടെ ആത്മീയ ജീവിതം നേരായ വഴിക്കല്ലെന്ന് അത് തെളിയിക്കുന്നു. തൽഫലമായി, നിങ്ങൾക്ക് ആദ്യം ഉണ്ടായിരുന്ന വീക്ഷണത്തിൽ ഉറച്ചു നില്ക്കാൻ നിങ്ങൾക്കാവില്ല; നിങ്ങൾക്ക് ദൈവത്തിൽ വിശ്വാസം നഷ്ടപ്പെടും. നിങ്ങളുടെ നിശ്ചയദാർഢ്യം തകർന്നടിയുകയും ചെയ്യും. നിങ്ങൾ ആത്മീയ ജീവിതത്തിലേക്കു പ്രവേശിച്ചോ ഇല്ലയോ എന്നതിന്റെ ഒരു സൂചന, നിങ്ങളുടെ പ്രാർത്ഥന ശരിയായ ദിശയിലാണോ എന്ന് നോക്കുകയാണ്. സകലരും ഈ യാഥാർഥ്യത്തിലേക്കു പ്രവേശിക്കണം. പ്രാർത്ഥനയിൽ അവർ ബോധപൂർവം തങ്ങളെത്തന്നെ പരിശീലിപ്പിക്കണം. നിഷ്‌ക്രിയരായി കാത്തിരിക്കുകയല്ല വേണ്ടത്, പിന്നെയോ, പരിശുദ്ധാത്മാവിന്റെ സ്വാധീനത്തിനായി ബോധപൂർവം ശ്രമിക്കുകയാണ് വേണ്ടത്. അപ്പോൾ മാത്രമേ അവർ യഥാർത്ഥത്തിൽ ദൈവത്തെ തേടുന്നവരാകൂ.

പ്രാർത്ഥിക്കാൻ തുടങ്ങുമ്പോൾ, അതിരുകടന്ന ആവേശത്തിൽ എല്ലാം ഒറ്റയടിക്ക് നേടിയെടുക്കാമെന്ന് നിങ്ങൾ വ്യാമോഹിക്കരുത്. നിങ്ങൾ വായ തുറന്നാലുടൻ പരിശുദ്ധാത്മ പ്രചോദനം ലഭിക്കുമെന്ന് പ്രതീക്ഷിച്ചുകൊണ്ട്, അമിതമായ ആവശ്യങ്ങൾ ഉന്നയിക്കാൻ പാടില്ല; അല്ലെങ്കിൽ നിങ്ങൾക്ക് ഉടനടി പ്രബോധനവും വെളിച്ചവും ലഭിക്കുമെന്നോ ദൈവം നിങ്ങളിൽ അനുഗ്രഹം ചൊരിയുമെന്നോ പ്രതീക്ഷിക്കരുത്. അങ്ങനെ സംഭവിക്കുകയില്ല. പ്രകൃത്യാതീത കാര്യങ്ങളൊന്നും ദൈവം നടത്തുന്നില്ല. ദൈവം ആളുകളുടെ പ്രാർത്ഥനകൾക്ക് ഉത്തരം നൽകുന്നത് അവന്റേതായ സമയത്താണ്. ചിലപ്പോൾ, നിങ്ങൾ അവനോടു വിശ്വസ്തനാണോ എന്നറിയാൻ അവൻ നിങ്ങളുടെ വിശ്വാസത്തെ പരീക്ഷിക്കും. പ്രാർത്ഥിക്കുമ്പോൾ നിങ്ങൾക്ക് വിശ്വാസവും സ്ഥിരപരിശ്രമവും നിശ്ചയദാർഢ്യവും ഉണ്ടായിരിക്കണം. പരിശീലനത്തിന്റെ തുടക്കത്തിൽ പരിശുദ്ധാത്മാവിനാൽ സ്വാധീനിക്കപ്പെടാത്തതിനാൽ മിക്കവർക്കും ആത്മവിശ്വാസം നഷ്ടപ്പെടുന്നു. അത് പറ്റില്ല! നിങ്ങൾ സ്ഥിരോത്സാഹം കാണിക്കണം. പരിശുദ്ധാത്മ പ്രചോദനം അനുഭവിക്കുന്നതിൽ നിങ്ങൾ ശ്രദ്ധ കേന്ദ്രീകരിക്കണം, അതുപോലെ അന്വേഷിക്കുന്നതിലും ആരായുന്നതിലും. ചിലപ്പോൾ നിങ്ങൾ ശീലിക്കുന്ന രീതി ശരിയല്ലായിരിക്കാം. ചിലപ്പോൾ നിങ്ങളുടെ വ്യക്തിഗത ലക്ഷ്യങ്ങളും സങ്കല്പങ്ങളും ദൈവസന്നിധിയിൽ പ്രധാനമല്ലാത്തത് ആകാം. അതുകാരണം ദൈവാത്മാവ് നിങ്ങളെ പ്രചോദിപ്പിക്കാതാകുന്നു. മറ്റു ചിലപ്പോൾ നിങ്ങൾ വിശ്വസ്തനാണോ അല്ലയോ എന്നാണ് ദൈവം പരിശോധിക്കുന്നത്. ചുരുക്കത്തിൽ, പരിശീലിക്കുമ്പോൾ നിങ്ങൾക്കു ഒരു കൂടിയ വില നൽകേണ്ടിവരും. പരിശീലിക്കുനനതിൽ നിങ്ങൾക്കു വഴിതെറ്റുന്നതായി കണ്ടാൽ പ്രാർത്ഥനയുടെ രീതി മാറ്റുക. ആത്മാർത്ഥ ഹൃദയത്തോടെ നിങ്ങൾ അന്വേഷിക്കുകയും ലഭിക്കാൻ അതിയായി ആഗ്രഹിക്കുകയും ചെയ്യുന്നുവെങ്കിൽ, പരിശുദ്ധാത്മാവ് തീർച്ചയായും നിങ്ങളെ ഈ യാഥാർഥ്യത്തിൽ ചേർത്തുകൊള്ളും. ചിലപ്പോൾ നിങ്ങൾ ആത്മാർത്ഥ ഹൃദയത്തോടെ പ്രാർത്ഥിക്കുന്നുണ്ടായിരിക്കാം, പക്ഷെ പ്രചോദിതനാണെന്ന് അനുഭവപ്പെടുന്നില്ല. അങ്ങനെയുള്ള വേളകളിൽ, നിങ്ങൾ വിശ്വാസത്തെ മുറുകെപ്പിടിക്കണം; ദൈവം നിങ്ങളുടെ പ്രാർത്ഥനകൾ ശ്രദ്ധിക്കുന്നുണ്ടെന്ന ഉത്തമ ബോദ്ധ്യം ഉണ്ടായിരിക്കണം. നിങ്ങൾക്ക് പ്രാർത്ഥനയിൽ സ്ഥിരോത്സാഹം ഉണ്ടായിരിക്കണം.

സത്യസന്ധനായിരിക്കുക; നിങ്ങളുടെ ഹൃദയത്തിലെ കാപട്യം നീക്കാൻ ദൈവത്തോട് പ്രാർത്ഥിക്കുക. എല്ലായ്‌പോഴും പ്രാർത്ഥിക്കുന്നതിലൂടെ സ്വയം ശുദ്ധമാക്കുക; പ്രാർത്ഥനയിലൂടെ ദൈവാത്മാവിനാൽ പ്രചോദനം നേടുക; അപ്പോൾ ക്രമേണ നിങ്ങളുടെ പ്രകൃതം മാറും. യഥാർത്ഥ ആത്മീയ ജീവിതം പ്രാർത്ഥനാ ജീവിതമാണ്—അതു പരിശുദ്ധാത്മാവിനാൽ പ്രചോദിതമായ ഒരു ജീവിതമാണ്. പരിശുദ്ധാത്മാവിനാൽ പ്രചോദിതമാകുന്ന പ്രക്രിയ, മനുഷ്യന്റെ സ്വഭാവം തന്നെ മാറ്റുന്ന ഒരു പ്രക്രിയയാണ്. പരിശുദ്ധാത്മ പ്രചോദിതമല്ലാത്ത ജീവിതം ഒരു ആത്മീയ ജീവിതമല്ല. മറിച്ച് ഒരു മതാചാര ജീവിതം മാത്രമാണ്. മിക്കപ്പോഴും പരിശുദ്ധാത്മാവിനാൽ പ്രചോദിതരാകുന്നവരും പരിശുദ്ധാത്മാവിന്റെ പ്രബോധനവും വെളിച്ചവും കൈവന്നവരും മാത്രമേ ആത്മീയ ജീവിതത്തിൽ പ്രവേശിച്ചവരായി ഉള്ളൂ. പ്രാർത്ഥിക്കുമ്പോൾ മനുഷ്യന്റെ സ്വഭാവം നിരന്തരം മാറുന്നു. ദൈവാത്മാവ് അവനെ എത്രകണ്ട് പ്രചോദിപ്പിക്കുന്നുവോ അത്രകണ്ട് അവൻ കാലേക്കൂട്ടി പ്രവർത്തിക്കുന്നവനും അനുസരണശീലമുള്ളവനും ആയിത്തീരുന്നു. അങ്ങനെ അവന്റെ ഹൃദയം ക്രമേണ ശുദ്ധമാക്കപ്പെടുകയും അവന്റെ പ്രകൃതം ക്രമേണ മാറുകയും ചെയ്യും. അതാണ് യഥാർത്ഥ പ്രാർത്ഥനയുടെ ശക്തി.


ദൈവത്തിന്റെ ഏറ്റവും പുതിയ പ്രവൃത്തി അറിയുക, അവന്റെ ചുവടുകൾ പിൻപറ്റുക

ഇപ്പോൾ, നിങ്ങൾ ദൈവജനമാകുവാനും, ശരിയായ പാതയിലേക്കുള്ള പൂർണമായ പ്രവേശനം തുടങ്ങുവാനും പോവുകയാണ്. ദൈവജനമായിരിക്കുക എന്നതിന്റെ അർത്ഥം ദൈവരാജ്യത്തിന്റെ യുഗത്തിലേക്ക് പ്രവേശിക്കുക എന്നാണ്. ഇന്ന്, നിങ്ങൾ ഔപചാരികമായി ദൈവരാജ്യത്തിന്റെ പരിശീലനത്തിലേക്ക് പ്രവേശിക്കാൻ തുടങ്ങുന്നു, നിങ്ങളുടെ ഭാവിജീവിതം ഇനി മുമ്പത്തെപ്പോലെ അയഞ്ഞതും ലക്കുകെട്ടതുമായിരിക്കില്ല. അത്തരത്തിൽ ജീവിക്കുന്നതിലൂടെ ദൈവം ആഗ്രഹിക്കുന്ന നിലവാരത്തിലേക്ക് എത്താൻ കഴിയില്ല. നിനക്ക് ഇതിൽ അടിയന്തര പ്രാധാന്യമൊന്നും തോന്നുന്നില്ലെങ്കിൽ, സ്വയം നന്നാവാനുള്ള ആഗ്രഹം നിനക്കില്ലെന്നാണ് അത് കാണിക്കുന്നത്, ഒപ്പം നിന്‍റെ പരിശ്രമം കുഴഞ്ഞുമറിഞ്ഞതാണെന്നും, ദൈവഹിതം നിറവേറ്റാൻ നീ അശക്തനാണെന്നും. ദൈവരാജ്യത്തിന്റെ പരിശീലനത്തിലേക്ക് പ്രവേശിക്കുകയെന്നാൽ ദൈവജനമായുള്ള ജീവിതം ആരംഭിക്കുക എന്നാണ്. അത്തരം പരിശീലനം സ്വീകരിക്കാൻ നീ തയ്യാറാണോ? അതിന്റെ അടിയന്തിരപ്രാധാന്യം ബോദ്ധ്യപ്പെടാൻ നീ തയ്യാറാണോ? ദൈവത്തിന്റെ ശിക്ഷണത്തിനു കീഴിൽ ജീവിക്കാൻ നീ തയ്യാറാണോ? ദൈവത്തിന്റെ ശാസനക്കു കീഴിൽ ജീവിക്കാൻ നീ തയ്യാറാണോ? ദൈവവചനം നിന്‍റെ മേൽ വന്ന്, നിന്നെ പരീക്ഷിക്കുമ്പോൾ, നീ എങ്ങനെ പ്രതികരിക്കും? എല്ലാവിധത്തിലുമുള്ള വസ്തുതകളെ അഭിമുഖീകരിക്കുമ്പോൾ നീ എന്തു ചെയ്യും? മുൻകാലങ്ങളിൽ, നിന്‍റെ ശ്രദ്ധ ജീവിതത്തിലായിരുന്നില്ല; ഇന്ന്, നീ ജീവിത യാഥാർത്ഥ്യത്തിലേക്ക് പ്രവേശിക്കുകയും നിങ്ങളുടെ ജീവിതനിഷ്ഠയിൽ മാറ്റം വരുത്താൻ പരിശ്രമിക്കുകയും വേണം. ദൈവരാജ്യത്തിന്റെ ജനം നേടേണ്ടത് ഇതാണ്. ദൈവജനമായവരെല്ലാം ജീവനുള്ളവരായിക്കണം, അവർ ദൈവരാജ്യത്തിന്റെ പരിശീലനം സ്വീകരിക്കുകയും തങ്ങളുടെ ജീവിതരീതിയിൽ മാറ്റങ്ങൾക്കായി പരിശ്രമിക്കുകയും വേണം. ദൈവരാജ്യത്തിന്റെ ജനത്തിൽ നിന്ന് ദൈവം ആവശ്യപ്പെടുന്നത് ഇതാണ്.

ദൈവരാജ്യത്തിന്റെ ജനത്തോട് ദൈവം ആവശ്യപ്പെടുന്നത് താഴെപ്പറയുന്നവയാണ്:

1. അവർ ദൈവത്തിന്റെ കല്പനകൾ സീകരിക്കണം. അന്ത്യകാലത്തെ ദൈവത്തിന്റെ പ്രവൃത്തികളിലെ വചനങ്ങളെല്ലാം അവർ സ്വീകരിക്കണമെന്നാണ് അതിനർത്ഥം.

2. അവർ രാജ്യത്തിന്റെ പരിശീലനത്തിൽ പ്രവേശിക്കണം.

3. അവർ തങ്ങളുടെ ഹൃദയം ദൈവത്താൽ സ്പർശിക്കപ്പെടുവാൻ പ്രയത്നിക്കണം. നിന്‍റെ ഹൃദയം പൂർണമായും ദൈവത്തിങ്കലേക്ക് തിരിയുകയും നിനക്ക് ഒരു സ്വാഭാവിക ആത്മീയ ജീവിതം സാദ്ധ്യമാവുകയും ചെയ്യുമ്പോൾ, നീ സമാധാനത്തിന്റെ മണ്ഡലത്തിൽ ജീവിക്കും, അതായത് നീ ദൈവ സ്നേഹത്തിന്റെ കരുതലിലും സംരക്ഷണയിലും ജീവിക്കും. ദൈവത്തിന്റെ കരുതലിലും സംരക്ഷണയിലും ജീവിക്കുമ്പോൾ മാത്രമേ നീ ദൈവത്തിന്റേതാകൂ.

4. അവർ ദൈവത്താൽ വീണ്ടെടുക്കപ്പെടണം.

5. അവർ ഭൂമിയിൽ ദൈവ മഹത്വത്തിന്റെ സാക്ഷാത്കാരമായി മാറണം.

ഈ അഞ്ചു കാര്യങ്ങളും ഞാൻ നിങ്ങളെ ഭരമേൽപ്പിക്കുന്ന നിയോഗങ്ങളാണ്. എന്റെ വാക്കുകൾ അഭിസംബോധന ചെയ്യുന്നത് ദൈവജനത്തെയാണ്. നീ ഈ നിയോഗം ഏറ്റെടുക്കാൻ വിസമ്മതിക്കയാണെങ്കിൽ, ഞാൻ നിന്നെ നിർബന്ധിക്കില്ല. എന്നാൽ, നീ അവയെ പൂർണമായി സ്വീകരിക്കയാണെങ്കിൽ ദൈവഹിതം നിറവേറ്റാൻ നീ പ്രാപ്തനാകും. ഇന്ന് നിങ്ങൾ ദൈവത്തിന്റെ നിയോഗങ്ങൾ സ്വീകരിച്ചു തുടങ്ങുന്നു, ദൈവ രാജ്യത്തിന്റെ ജനമാകാനും, ദൈവ രാജ്യത്തിന്റെ ജനമാകാൻ ആവശ്യമായ നിലവാരം പ്രാപിക്കുന്നതിനുമുള്ള പ്രയത്നം ആരംഭിക്കുന്നു. പ്രവേശനത്തിന്റെ ആദ്യപടിയാണിത്. ദൈവഹിതം പൂർണമായി നിറവേറ്റണമെന്ന് നീ ആഗ്രഹിക്കുന്നുവെങ്കിൽ, ഈ അഞ്ച് നിയോഗങ്ങൾ നിങ്ങൾ സ്വീകരിക്കണം. നിനക്കത് നേടാനായാൽ നീ ദൈവത്തിന്റെ ഹൃദയം തേടും, തീർച്ചയായും, ദൈവം നിന്നെ വലിയതോതിൽ ഉപയോഗപ്പെടുത്തും. രാജ്യത്തിന്റെ പരിശീലനത്തിലേക്ക് പ്രവേശിക്കുക എന്നതാണ് ഇന്ന് നിർണായകം. ദൈവരാജ്യത്തിന്റെ പരിശീലനത്തിൽ പ്രവേശിക്കുന്നതിന്റെ ഭാഗമാണ് ആത്മീയ ജീവിതം. ഇതിനുമുമ്പ് ആത്മീയ ജീവിതത്തെപ്പറ്റി സംഭാഷണം ഉണ്ടായിട്ടില്ല. ഇന്നു നീ ദൈവരാജ്യത്തിന്റെ പരിശീലനത്തിലേക്ക് പ്രവേശിക്കുമ്പോൾ, ആത്മീയ ജീവിതത്തിലേക്കും നീ ഔപചാരികകമായി പ്രവേശിക്കുകയാണ്.

എങ്ങനെയുള്ള ജീവിതമാണ് ആത്മീയ ജീവിതം? നിന്‍റെ ഹൃദയം പൂർണമായും ദൈവത്തിങ്കലേക്ക് തിരിയുകയും, ദൈവസ്നേഹത്തിൽ നിന്‍റെ ശ്രദ്ധ അർപ്പിതമായിരിക്കയും ചെയ്യുന്ന ഒന്നാണ് ആത്മീയ ജീവിതം. നീ ദൈവവചനത്തിൽ ജീവിക്കുകയും മറ്റൊന്നും നിന്‍റെ ഹൃദയത്തിൽ വസിക്കാതിരിക്കയും ചെയ്യുന്ന ഒന്ന്. ഇന്ന് ദൈവഹിതം ഗ്രഹിക്കാൻ നിനക്കാവും, നിന്‍റെ ചുമതലകൾ നിറവേറ്റാൻ പരിശുദ്ധാത്മാവിന്റെ പ്രകാശം നിനക്ക് വഴി കാട്ടും. മനുഷ്യനും ദൈവവും തമ്മിൽ ചേർന്നുള്ള അത്തരമൊരു ജീവിതമാണ് ആത്മീയ ജീവിതം. നിനക്ക് ഇന്നത്തെ പ്രകാശം പിന്തുടരാൻ ആവുന്നില്ലെങ്കിൽ ദൈവവുമായുള്ള നിന്‍റെ ബന്ധത്തിൽ ഒരു അകലം ഉണ്ടായിരിക്കുന്നു- അത് അറ്റുപോയിരിക്കാനും ഇടയുണ്ട്- നിനക്ക് ഒരു സ്വാഭാവിക ആത്മീയ ജീവിതം നഷ്ടമായിരിക്കുന്നു. ഇന്ന് ദൈവവചനം അംഗീകരിക്കുന്നതിന്റെ അടിസ്ഥാനത്തിലാണ് ദൈവവുമായുള്ള ഒരു സ്വാഭാവിക ബന്ധം കെട്ടിപ്പടുത്തിരിക്കുന്നത്. നിനക്ക് ഒരു സ്വാഭാവിക ആത്മീയ ജീവിതം ഉണ്ടോ? നിനക്ക് ദൈവവുമായി ഒരു സ്വാഭാവിക ബന്ധമുണ്ടോ? നീ പരിശുദ്ധാത്മാവിന്റെ പ്രവൃത്തികൾ പിൻപറ്റുന്ന ഒരാളാണോ? നിനക്കിന്ന് പരിശുദ്ധാത്മാവിന്റെ പ്രകാശം പിൻപറ്റാനും ദൈവത്തിന്റെ വാക്കുകളിലെ അവന്റെ ഹിതം ഗ്രഹിക്കാനും ഈ വാക്കുകളിൽ പ്രവേശിക്കാനും കഴിയുമെങ്കിൽ നീ പരിശുദ്ധാത്മാവിന്റെ ധാര പിന്തുടരുന്ന ഒരാളാണ്. നീ പരിശുദ്ധാത്മാവിന്റെ ധാര പിന്തുടരുന്നില്ലെങ്കിൽ, നീ സത്യത്തെ പിൻപറ്റാത്ത ഒരാളാണ് എന്നതിൽ സംശയമില്ല. സ്വയം നന്നാക്കാൻ ആഗ്രഹമില്ലാത്തവരുടെ ഉള്ളിൽ പ്രവർത്തിക്കാൻ പരിശുദ്ധാത്മാവിന് അവസരമില്ല, തൽഫലമായി അത്തരം ആളുകൾക്ക് തങ്ങളുടെ ശക്തി സമാഹരിക്കാൻ കഴിയില്ല, അവർ എപ്പോഴും നിഷ്ക്രിയരായിരിക്കും. ഇന്ന്, നീ പരിശുദ്ധാത്മാവിന്റെ ധാര പിന്തുടരുന്നുണ്ടോ? നീ പരിശുദ്ധാത്മാവിന്റെ ധാരയിലാണോ? നിഷ്ക്രിയാവസ്ഥയിൽ നിന്ന് നീ കരകയറിയോ? ഇന്ന് ദൈവത്തിന്റെ വചനങ്ങളിൽ വിശ്വസിക്കുകയും ദൈവത്തിന്റെ പ്രവൃത്തിയെ അടിസ്ഥാനമായി എടുക്കുകയും പരിശുദ്ധാത്മാവിന്റെ പ്രകാശത്തെ പിൻപറ്റുകയും ചെയ്യുന്നവരായ എല്ലാവരും- അവരെല്ലാം പരിശുദ്ധാത്മാവിന്റെ ധാരയിലാണ്. ദൈവത്തിന്റെ വാക്കുകൾ സത്യവും ശരിയുമാണെന്ന് നിസ്സന്ദേഹം നീ വിശ്വസിക്കുന്നുവെങ്കിൽ, ദൈവം പറയുന്നത് എന്തുതന്നെയായാലും അവന്റെ വാക്കുകൾ നീ വിശ്വസിക്കുന്നുവെങ്കിൽ, നീ ദൈവത്തിന്റെ പ്രവൃത്തിയിൽ പ്രവേശിക്കുവാൻ പരിശ്രമിക്കുന്നയാളാണ്. ഇങ്ങനെ നീ ദൈവഹിതം നിറവേറ്റും.

പരിശുദ്ധാത്മാവിന്റെ ധാരയിൽ പ്രവേശിക്കുന്നതിന് നിങ്ങൾക്ക് ദൈവവുമായി ഒരു സ്വാഭാവിക ബന്ധം ഉണ്ടായിരിക്കണം, ആദ്യം നിങ്ങൾ നിങ്ങളുടെ നിഷ്ക്രിയാവസ്ഥ ഉപേക്ഷിക്കണം. ചില ആളുകൾ എല്ലായ്പ്പോഴും ആൾക്കൂട്ടത്തിനു പിന്നാലെയാണ്, അവരുടെ ഹൃദയം ദൈവത്തിൽനിന്ന് ഏറെ അകന്ന് അലയുന്നു. അത്തരം ആളുകൾക്ക് സ്വയം മെച്ചപ്പെടുത്താൻ ആഗ്രഹമില്ല. അവർ ഉന്നം വെക്കുന്ന നിലവാരം തീരെ താണതാണ്. ദൈവത്തെ സ്നേഹിക്കുന്നതിനുള്ള പരിശ്രമവും ദൈവത്താൽ വീണ്ടെടുക്കപ്പെടുന്നതും മാത്രമാണ് ദൈവഹിതം. തങ്ങളുടെ മനഃസാക്ഷി മാത്രം ഉപയോഗിച്ച് ദൈവസ്നേഹത്തിന് പകരം നൽകുന്നവരുണ്ട്; എന്നാൽ, അങ്ങനെ ദൈവഹിതം നിറവേറ്റാൻ കഴിയില്ല. നീ തേടുന്ന നിലവാരം എത്ര ഉന്നതമായിരിക്കുന്നുവോ, അത്രയ്ക്ക് അത് ദൈവഹിതവുമായി പൊരുത്തപ്പെട്ടിരിക്കും. ഒരു സാമാന്യ വ്യക്തിയെന്ന നിലയിലും ദൈവത്തെ സ്നേഹിക്കുവാൻ പരിശ്രമിക്കുന്ന ആളെന്ന നിലയിലും ദൈവജനത്തിൽ ഉൾപ്പെടുവാൻ ദൈവരാജ്യത്തിൽ പ്രവേശിക്കുന്നതാണ് നിങ്ങളുടെ ശരിയായ ഭാവി, പരമമായ മൂല്യവും പ്രാധാന്യവുമുള്ള ജീവിതമാണത്; നിങ്ങളെക്കാൾ അനുഗൃഹീതരായി ആരുമില്ല. ഞാനെന്തിനാണ് ഇത് പറയുന്നത്? എന്തെന്നാൽ, ദൈവത്തിൽ വിശ്വസിക്കാത്തവർ ജഡത്തിനായി ജീവിക്കുന്നു, അവർ സാത്താനുവേണ്ടി ജീവിക്കുന്നു; എന്നാൽ, ഇന്ന് നിങ്ങൾ ദൈവത്തിനായും ദൈവഹിതം നിവർത്തിക്കാനുമായി ജീവിക്കുന്നു. പരമമായ പ്രാധാന്യമുള്ളതാണ് നിങ്ങളുടെ ജീവിതമെന്ന് ഞാൻ പറയുന്നത് അതുകൊണ്ടാണ്. ദൈവം തിരഞ്ഞെടുത്ത ആളുകളുടെ ഈ കൂട്ടത്തിനു മാത്രമേ പരമപ്രാധാന്യമുള്ള ജീവിതം നയിക്കാൻ കഴിയൂ: ഭൂമിയിൽ മറ്റാർക്കും തന്നെ അത്രയും മൂല്യവും അർത്ഥവുമുള്ള ജീവിതം നയിക്കാൻ കഴിയില്ല. നിങ്ങൾ ദൈവത്താൽ തിരഞ്ഞെടുക്കപ്പെട്ടതിനാലും, ദൈവത്താൽ ഉയർത്തപ്പെട്ടതിനാലും, അതിലുപരി ദൈവം നിങ്ങളെ സ്നേഹിക്കുന്നതിനാലും, നിങ്ങൾ ശരിയായ ജീവിതം ഉൾക്കൊള്ളുകയും, ഏറ്റവും മൂല്യവത്തായ ഒരു ജീവിതം എങ്ങനെ നയിക്കാമെന്ന് അറിയുകയും ചെയ്യുന്നു. ഇത് നിങ്ങളുടെ പ്രയത്നം നല്ലതായതിനാലല്ല, പിന്നെയോ ദൈവകൃപയാലാണ്; നിങ്ങളുടെ ആത്മാവിന്റെ കണ്ണുകൾ തുറന്നത് ദൈവമാണ്. അവന്റെ മുമ്പിൽ എത്താനുള്ള നല്ല ഭാഗ്യം തന്നുകൊണ്ട് നിങ്ങളുടെ ഹൃദയത്തെ സ്പർശിച്ചത് ദൈവാത്മാവാണ്. ദൈവാത്മാവ് നിങ്ങളെ പ്രബുദ്ധരാക്കിയിരുന്നില്ലെങ്കിൽ, ദൈവത്തിന്റെ മനോഹാരിത കാണാൻ നിങ്ങൾക്ക് കഴിയുമായിരുന്നില്ല, ദൈവത്തെ സ്നേഹിക്കുവാനും നിങ്ങൾക്ക് കഴിയുമായിരുന്നില്ല. ദൈവാത്മാവ് ആളുകളുടെ ഹൃദയത്തെ സ്പർശിക്കുന്നതു കൊണ്ടു മാത്രമാണ് അവരുടെ ഹൃദയം ദൈവത്തിലേക്ക് തിരിയുന്നത്. ചിലപ്പോൾ നിങ്ങൾ ദൈവവചനങ്ങൾ ആസ്വദിക്കുമ്പോൾ നിങ്ങളുടെ ആത്മാവ് സ്പർശിക്കപ്പെടുന്നു, ദൈവത്തെ സ്നേഹിക്കയല്ലാതെ നിവൃത്തിയില്ലെന്നും നിങ്ങളുടെ ഉള്ളിൽ വലിയ ശക്തിയുണ്ടെന്നും നിങ്ങൾക്ക് മാറ്റിവെക്കാൻ ആവാത്തതായി ഒന്നുമില്ലെന്നും നിങ്ങൾക്ക് തോന്നും. നിനക്ക് ഇങ്ങനെ അനുഭവപ്പെടുന്നുണ്ടെങ്കിൽ നീ ദൈവാത്മാവിനാൽ സ്പർശിക്കപ്പെട്ടിരിക്കുന്നു, നിന്റെ ഹൃദയം പൂർണമായും ദൈവത്തിങ്കലേക്ക് തിരിഞ്ഞ് നീ ഇങ്ങനെ പ്രാർത്ഥിക്കും: “ദൈവമേ! ഞങ്ങൾ വാസ്തവമായും നിന്നാൽ മുൻ നിർണയിക്കപ്പെട്ടവരും തെരഞ്ഞെടുക്കപ്പെട്ടവരുമാണ്. നിന്റെ മഹത്വം എനിക്ക് അഭിമാനം പകരുന്നു, നിന്റെ ജനത്തിൽ ഒരാളായിരിക്കുന്നത് എനിക്ക് ശ്രേഷ്ഠതരമായി തോന്നുന്നു. നിന്റെ ഹിതം നിറവേറ്റുന്നതിനായി ഞാൻ എന്തും ചെലവഴിക്കുകയും എന്തും നൽകുകയും ചെയ്യും, എന്റെ സമയം മുഴുവൻ, ഒരു ജീവിത കാലത്തിന്റെ പ്രയത്നം മുഴുവൻ, നിനക്കായി ഞാൻ സമർപ്പിക്കും.” നീ ഇങ്ങനെ പ്രാർത്ഥിക്കുമ്പോൾ, നിന്റെ ഹൃദയത്തിൽ അനന്തമായ സ്നേഹവും ദൈവത്തോടുള്ള യഥാർത്ഥ അനുസരണയും ഉണ്ടാകും. ഇത്തരമൊരു അനുഭവം നിങ്ങൾക്ക് എന്നെങ്കിലും ഉണ്ടായിട്ടുണ്ടോ? ആളുകൾ കൂടെക്കൂടെ ദൈവാത്മാവിനാൽ സ്പർശിക്കപ്പെടുന്നെങ്കിൽ, ദൈവത്തിനായി സ്വയം സമർപ്പിക്കുവാൻ തങ്ങളുടെ പ്രാർത്ഥനയിൽ അവർ പ്രത്യേകിച്ചും തയ്യാറാകും: “ദൈവമേ നിന്റെ മഹത്വനാൾ കാണാൻ ഞാൻ കാംക്ഷിക്കുന്നു, നിനക്കായി ജീവിക്കണമെന്ന് ഞാൻ ആശിക്കുന്നു- നിനക്കായി ജീവിക്കുന്നതിനേക്കാൾ മൂല്യമോ അർത്ഥമോ ഉള്ളതായി മറ്റൊന്നുമില്ല, സാത്താനു വേണ്ടിയോ ജഡത്തിനു വേണ്ടിയോ ജീവിക്കുന്നതിനുള്ള നേരിയ ആശ പോലും എനിക്കില്ല. ഇന്ന് നിനക്കായി ജീവിക്കാൻ എന്നെ പ്രാപ്തനാക്കിക്കൊണ്ട് നീയെന്നെ പോറ്റേണമേ.” ഇങ്ങനെ പ്രാർത്ഥിച്ചു കഴിയുമ്പോൾ നിന്റെ ഹൃദയം ദൈവത്തിന് നൽകുകയല്ലാതെ മാർഗമില്ലെന്നും, ദൈവത്തെ നേടണമെന്നും, ജീവിച്ചിരിക്കുമ്പോൾ ദൈവത്തെ നേടാതെ മരിക്കാൻ ഇഷ്ടമില്ലെന്നും നിനക്ക് തോന്നും. അപ്രകാരം പ്രാർത്ഥിച്ചാൽ നിന്റെ ഉള്ളിൽ വറ്റാത്ത ശക്തിയുണ്ടാവും, അത് എവിടെ നിന്ന് വരുന്നു എന്ന് നീ അറിയുകല്ല; നിങ്ങളുടെ ഹൃദയത്തിൽ അനന്തമായ ശക്തി ഉണ്ടാവും, ദൈവം അതീവ സൗന്ദര്യമുള്ളവനാണെന്നും സ്നേഹിക്കപ്പെടാൻ യോഗ്യനാണെന്നുമുള്ള ഒരു ബോദ്ധ്യം നിങ്ങൾക്കുണ്ടാവും. നിങ്ങൾ ദൈവത്താൽ സ്പർശിക്കപ്പെടുമ്പോഴാണ് ഇത് സംഭവിക്കുക. അത്തരമൊരു അനുഭവം ഉണ്ടായിട്ടുള്ളവരെല്ലാം ദൈവത്താൽ സ്പർശിക്കപ്പെട്ടവരാണ്. ദൈവത്താൽ മിക്കപ്പോഴും സ്പർശിക്കപ്പെടുന്നവരുടെ ജീവിതത്തിൽ മാറ്റങ്ങളുണ്ടാവുന്നു. അവർ ഉറച്ച തീരുമാനങ്ങളെടുക്കാൻ കഴിവുള്ളവരും പൂർണമായും ദൈവത്തെ നേടുന്നതിന് തയ്യാറുള്ളവരുമായിരിക്കും, അവരുടെ ഹൃദയങ്ങളിൽ ദൈവത്തോടുള്ള സ്നേഹം ശക്തമായിരിക്കും, അവരുടെ ഹൃദയങ്ങൾ പൂർണമായും ദൈവത്തിങ്കലേക്ക് തിരിഞ്ഞതാണ്, കുടുംബത്തെപ്പറ്റിയോ ലോകത്തെപ്പറ്റിയോ കെട്ടുപാടുകളെപ്പറ്റിയോ തങ്ങളുടെ ഭാവിയെപ്പറ്റിയോ യാതൊരു പരിഗണനയും അവർക്ക് ഉണ്ടാവില്ല, ഒരു ജീവിത കാലത്തിന്റെ പ്രയത്നമത്രയും ദൈവത്തിനു സമർപ്പിക്കുവാൻ അവർ തയ്യാറാണ്. ദൈവാത്മാവിനാൽ സ്പർശിക്കപ്പെട്ടവരെല്ലാം സത്യം തേടുന്നവരാണ്, ദൈവത്താൽ തികഞ്ഞവരാക്കപ്പെടുമെന്ന പ്രത്യാശയുള്ളവരാണ്.

നീ നിന്‍റെ ഹൃദയം ദൈവത്തിങ്കലേക്ക് തിരിച്ചിട്ടുണ്ടോ? നിന്‍റെ ഹൃദയം ദൈവാത്മാവിനാൽ സ്പർശിക്കപ്പെട്ടിട്ടുണ്ടോ? നിനക്ക് ഒരിക്കലും അത്തരമൊരു അനുഭവം ഉണ്ടായിട്ടില്ലെങ്കിൽ, ഇതുപോലെ ഒരിക്കലും നീ പ്രാർത്ഥിച്ചിട്ടില്ലെങ്കിൽ, അതു കാണിക്കുന്നത് നിന്‍റെ ഹൃദയത്തിൽ ദൈവത്തിന് ഒരു സ്ഥാനവുമില്ല എന്നാണ്. ദൈവാത്മാവിനാൽ നയിക്കപ്പെടുന്നവരും ദൈവാത്മാവിനാൽ സ്പർശിക്കപ്പെടുന്നവരുമായ എല്ലാവരും ദൈവത്തിന്റെ പ്രവൃത്തി ഉള്ളവരാണ്. അത് കാണിക്കുന്നത് ദൈവത്തിന്റെ വാക്കുകളും ദൈവത്തിന്റെ സ്നേഹവും അവരിൽ വേരിറക്കിയിരിക്കുന്നുവെന്നാണ്. ചില ആളുകൾ പറയും: “എന്റെ പ്രാർത്ഥനയിൽ ഞാൻ നിങ്ങളെപ്പോലെ ആത്മാർത്ഥതയുള്ളവനല്ല, ഞാൻ അത്രയ്ക്ക് ദൈവത്താൽ സ്പർശിക്കപ്പെടുന്നില്ല. ചില സമയങ്ങളിൽ- ഞാൻ ധ്യാനിക്കുകയും പ്രാർത്ഥിക്കുകയും ചെയ്യുമ്പോൾ- ദൈവം സൗന്ദര്യമുള്ളവനാണെന്നും എന്റെ ഹൃദയത്തെ ദൈവം സ്പർശിക്കുന്നുവെന്നും എനിക്കു തോന്നും.” മനുഷ്യ ഹൃദയത്തേക്കാൾ പ്രാധാന്യമുള്ളതായി ഒന്നുമില്ല. നിന്‍റെ ഹൃദയം ദൈവത്തിലേക്കു തിരിയുമ്പോൾ, നിന്‍റെ ഉണ്മയാകെ ദൈവത്തിലേക്കു തിരിയുകയും നിന്‍റെ ഹൃദയത്തെ ദൈവാത്മാവ് സ്പർശിക്കുകയും ചെയ്യും. നിങ്ങളിൽ മിക്കവർക്കും അത്തരമൊരു അനുഭവം ഉണ്ടായിട്ടുണ്ട്- ഓരോരുത്തരുടെയും അനുഭവങ്ങളുടെ ആഴം വ്യത്യസ്തമാണെന്നേയുള്ളൂ. ചിലർ പറയും: “ഞാൻ അധികം പ്രാർത്ഥിക്കാറില്ല, മറ്റുള്ളവരുടെ കൂട്ടായ്മ ശ്രദ്ധിക്കുക മാത്രം ചെയ്യും, അപ്പോൾ എന്റെ ഉള്ളിൽ ശക്തി ഉയർന്നുവരും”. ഇത് കാണിക്കുന്നത് നിന്‍റെ ഉള്ളിൽ നിന്നെ ദൈവം സ്പർശിച്ചിരിക്കുന്നുവെന്നാണ്. ഉള്ളിൽ ദൈവത്താൽ സ്പർശിക്കപ്പെട്ട ആളുകൾ മറ്റുള്ളവരുടെ കൂട്ടായ്മ ശ്രവിക്കുമ്പോൾ പ്രചോദിതരാവും; പ്രചോദിപ്പിക്കുന്ന വാക്കുകൾ കേൾക്കുമ്പോൾ ഒരാളുടെ ഹൃദയം ചലിക്കുന്നില്ലെങ്കിൽ പരിശുദ്ധാത്മാവിന്റെ പ്രവർത്തനം അയാളുടെ ഉള്ളിൽ ഇല്ലെന്നാണ് അത് തെളിയിക്കുന്നത്. അങ്ങനെയുള്ളവരുടെ ഉള്ളിൽ വാഞ്ഛ ഒട്ടുമില്ല. അത് അവർക്ക് ദൃഢനിശ്ചയമില്ലെന്നും തന്മൂലം പരിശുദ്ധാത്മാവിന്റെ പ്രവർത്തനം അവരിൽ ഇല്ലെന്നും തെളിയിക്കുന്നു. ഒരു വ്യക്തി ദൈവത്താൽ സ്പർശിക്കപ്പെടുന്നുവെങ്കിൽ, ദൈവവചനം കേൾക്കുമ്പോൾ അങ്ങനെയുള്ളവർക്ക് ഒരു പ്രതികരണമുണ്ടാകും; അവർ ദൈവത്താൽ സ്പർശിക്കപ്പെട്ടിട്ടില്ലെങ്കിൽ, അവർ ദൈവവചനങ്ങളുമായി ബന്ധം സ്ഥാപിച്ചിട്ടില്ല, അവർക്ക് അതുമായി യാതൊരു ബന്ധവുമില്ല, അവർക്ക് പ്രബുദ്ധരാകാനുള്ള കഴിവില്ല. ദൈവത്തിന്റെ വചനം കേട്ടിട്ട് യാതൊരു പ്രതികരിണവുമില്ലാത്തവർ ദൈവത്താൽ സ്പർശിക്കപ്പെട്ടിട്ടില്ലാത്തവരാണ്- അവർ പരിശുദ്ധാത്മാവിന്റെ പ്രവൃത്തിയില്ലാത്തവരാണ്. പുതിയ വെളിച്ചം സ്വീകരിക്കാൻ കഴിവുള്ളവരെല്ലാം സ്പർശിക്കപ്പെട്ടവരും പരിശുദ്ധാത്മാവിന്റെ പ്രവൃത്തി കൈവശമാക്കിയവരുമാണ്.

നിന്നെ സ്വയം അളക്കുക:

1. നീ പരിശുദ്ധാത്മാവിന്റെ ഇന്നത്തെ പ്രവർത്തനങ്ങളുടെ മദ്ധ്യേയാണോ? 

2. നിന്റെ ഹൃദയം ദൈവത്തിങ്കലേക്കു തിരിഞ്ഞിട്ടുണ്ടോ? നീ ദൈവത്താൽ സ്പർശിക്കപ്പെട്ടിട്ടുണ്ടോ?

3. ദൈവത്തിന്റെ വാക്കുകൾ നിന്നിൽ വേരൂന്നിയിട്ടുണ്ടോ?

4. നിന്റെ പരിശീലനം ദൈവത്തിന്റെ ആവശ്യകതയുടെ അടിസ്ഥാനത്തിൽ രൂപപ്പെടുത്തിയതാണോ?

5. പരിശുദ്ധാത്മാവിന്റെ കാലിക പ്രകാശത്തിന്റെ മാർഗനിർദേശത്തിലാണോ നീ ജീവിക്കുന്നത്?

6. നിന്റെ ഹൃദയം പഴയ സങ്കല്പങ്ങളാലാണോ ഭരിക്കപ്പെടുന്നത്, അതോ കാലികമായ ദൈവവചനങ്ങളാലോ? 

ഈ വാക്കുകൾ കേൾക്കുമ്പോൾ, നിങ്ങളുടെ ഉള്ളിലെ പ്രതികരണം എന്താണ്? ഈ കാലമത്രയും വിശ്വാസത്തിൽ തുടർന്നിട്ട് ദൈവത്തിന്റെ വാക്കുകൾ നിങ്ങളുടെ ജീവനായി നിങ്ങളിലുണ്ടോ? നിന്റെ മുമ്പത്തെ, ദുഷിച്ച അവസ്ഥയിൽ എന്തെങ്കിലും മാറ്റം ഉണ്ടായിട്ടുണ്ടോ? ഇന്നത്തെ ദൈവവചനങ്ങൾക്ക് അനുസൃതമായി ജീവൻ ഉണ്ടായിരിക്കുക എന്നതും ജീവൻ ഇല്ലാതെയിരിക്കുക എന്നതും എന്താണെന്ന് നിനക്കറിയാമോ? ഇത് നിങ്ങൾക്ക് വ്യക്തമാണോ? ദൈവത്തെ അനുഗമിക്കുന്നതിലെ ഏറ്റവും പ്രധാനമായ വശം, എല്ലാം കാലികമായ ദൈവ വചനങ്ങൾക്ക് അനുസൃതമായിരിക്കണമെന്നതാണ്: നിങ്ങൾ ജീവനിലേക്ക് പ്രവേശിക്കുവാനുള്ളതോ ദൈവഹിതം നിറവേറ്റുവാനുള്ളതോ, ഏതു പരിശ്രമത്തിലായാലും എല്ലാം കാലികമായ ദൈവവചനങ്ങളിൽ കേന്ദ്രീകരിച്ച് ആയിരിക്കണം. നീ‌ സംവദിക്കുന്നതും പിന്തുടരുന്നതും ദൈവവചനങ്ങളെ കേന്ദ്രീകരിച്ചുള്ളതിനെ അല്ലെങ്കിൽ‌, നീ‌ ദൈവവചനങ്ങൾക്ക് അപരിചിതനായിരിക്കുകയും നിന്നിൽ പരിശുദ്ധാത്മാവിന്റെ പ്രവർ‌ത്തനം ഒട്ടുമില്ലാതിരിക്കുകയും ചെയ്യുന്നു. തന്റെ ചുവടുകൾ പിന്തുടരുന്ന ആളുകളെയാണ് ദൈവത്തിന് വേണ്ടത്. നിങ്ങൾ മുമ്പ് മനസിലാക്കിയത് എത്ര ഉത്കൃഷ്ടവും നിർമലവുമാണെങ്കിലും, ദൈവത്തിന് അത് ആവശ്യമില്ല. അത്തരം കാര്യങ്ങൾ മാറ്റിവെക്കാൻ നിനക്ക് കഴിയുന്നില്ലെങ്കിൽ, ഭാവിയിൽ നിന്റെ പ്രവേശനത്തിന് അവ വലിയ തടസ്സമാകും. പരിശുദ്ധാത്മാവിന്റെ ഇന്നത്തെ വെളിച്ചം പിന്തുടരാൻ പ്രാപ്തിയുള്ളവരെല്ലാം അനുഗ്രഹിക്കപ്പെട്ടവരാണ്. പഴയ കാലത്തെ ആളുകളും ദൈവത്തിന്റെ ചുവടുകൾ പിന്തുടർന്നു, പക്ഷേ, അവർക്ക് ഇക്കാലത്തോളം അനുഗമിക്കാൻ കഴിഞ്ഞില്ല; അന്ത്യകാലത്തെ ആളുകളുടെ ഭാഗ്യമാണിത്. പരിശുദ്ധാത്മാവിന്റെ ഇന്നത്തെ പ്രവൃത്തി പിന്തുടരാൻ കഴിയുന്നവർ, ദൈവം തങ്ങളെ നയിക്കുന്നത് എങ്ങോട്ടായാലും അവന്റെ ചുവടുകൾ പിന്തുടരാൻ കഴിയുന്നവർ- അവരാണ് ദൈവത്താൽ അനുഗ്രഹിക്കപ്പെട്ടവർ. പരിശുദ്ധാത്മാവിന്റെ ഇന്നത്തെ പ്രവൃത്തി പിന്തുടരാത്തവർ ദൈവത്തിന്റെ വചനങ്ങളുടെ വേലയിൽ പ്രവേശിച്ചിട്ടില്ല, അവർ എത്രമാത്രം പ്രവർത്തിച്ചാലും, അവരുടെ കഷ്ടത എത്ര വലിയതായാലും, അവർ എത്ര ഓടിയെന്നാലും, അതൊന്നും ദൈവത്തിന് ഒന്നുമല്ല, അവൻ അവരെ പ്രശംസിക്കുകയില്ല. ഇന്ന് ദൈവത്തിന്റെ വർത്തമാനകാല വാക്കുകൾ പിന്തുടരുന്നവരെല്ലാം പരിശുദ്ധാത്മാവിന്റെ ധാരയിലാണ്; ഇന്ന് ദൈവത്തിന്റെ വാക്കുകൾ പിന്തുടരാത്തവരോ, പരിശുദ്ധാത്മാവിന്റെ ധാരയ്ക്ക് പുറത്തും. അത്തരക്കാരെ ദൈവം പ്രശംസിക്കുകയില്ല. പരിശുദ്ധാത്മാവിന്റെ ഇന്നത്തെ മൊഴികളിൽ നിന്ന് വേർപെട്ട ശുശ്രൂഷ, ജഡത്തിന്റെയും കേവല സങ്കല്പങ്ങളുടെയും ശുശ്രൂഷയാണ്, അത് ദൈവഹിതത്തിന് അനുസൃതമായിരിക്കുക അസാദ്ധ്യമാണ്. ആളുകൾ മത സങ്കല്പങ്ങളിൽ ജീവിക്കുകയാണെങ്കിൽ, ദൈവഹിതത്തിനു ചേർന്ന എന്തെങ്കിലും ചെയ്യുവാൻ അവർക്കു കഴിയില്ല. അവർ ദൈവത്തെ സേവിക്കുന്നുണ്ടെങ്കിൽ തന്നെ തങ്ങളുടെ ഭാവനകളുടെയും സങ്കല്പങ്ങളുടെയും ഇടയിലാണ് അവർ സേവിക്കുന്നത്. ദൈവഹിതത്തിനൊത്ത് സേവിക്കാൻ അവർ തീർത്തും അശക്തരായിരിക്കും. പരിശുദ്ധാത്മാവിന്റെ പ്രവൃത്തി പിന്തുടരാൻ കഴിയാത്തവർ ദൈവഹിതം മനസ്സിലാക്കുന്നില്ല, ദൈവഹിതം മനസ്സിലാക്കാത്തവർക്ക് ദൈവത്തെ സേവിക്കാൻ കഴിയില്ല. തന്റെ ഹൃദയത്തിന് നിരക്കുന്ന ശുശ്രൂഷയാണ് ദൈവം ആഗ്രഹിക്കുന്നത്. ജഡത്തിന്റെയും കേവല സങ്കൽപ്പങ്ങളുടെയും ശുശ്രൂഷ അവനാവശ്യമില്ല. പരിശുദ്ധാത്മാവിന്റെ പ്രവൃത്തിയെ പിൻപറ്റാനാവാത്തവർക്ക് ദൈവത്തെ സേവിക്കാൻ കഴിവുണ്ടാവില്ല; ദൈവത്തിന്റെ ചുവടുകൾ പിന്തുടരാൻ കഴിയാത്തവർ തീർച്ചയായും ദൈവത്തെ എതിർക്കും, അവർ ദൈവത്തോട് ഒത്തുപോകാൻ അശക്തരാണ്. “പരിശുദ്ധാത്മാവിന്റെ പ്രവൃത്തിയെ പിന്തുടരുക” എന്നതിനർത്ഥം ഇന്ന് ദൈവഹിതം തിരിച്ചറിയുക, ദൈവത്തിന്റെ ഇന്നത്തെ ആവശ്യകതകൾക്ക് അനുസൃതമായി പ്രവർത്തിക്കാൻ കഴിയുക, ഇന്നിന്റെ ദൈവത്തെ അനുസരിക്കാനും പിന്തുടരാനും കഴിയുക, ദൈവത്തിന്റെ ഏറ്റവും പുതിയ മൊഴികൾക്ക് അനുസൃതമായി പ്രവേശിക്കുക ഇവയാണ്. പരിശുദ്ധാത്മാവിന്റെ പ്രവൃത്തി പിന്തുടർന്ന് പരിശുദ്ധാത്മാവിന്റെ ധാരയിലായ ഒരാൾക്ക് മാത്രമാണ് ഇതു സാധിക്കുക. അത്തരം ആളുകൾക്ക് ദൈവത്തിൽനിന്ന് പ്രശംസ സ്വീകരിക്കാനും ദൈവത്തെ കാണാനും കഴിയുക മാത്രമല്ല, ദൈവത്തിന്റെ ഏറ്റവും പുതിയ പ്രവൃത്തിയിൽ നിന്ന് അവന്റെ സഹജഭാവം ഗ്രഹിക്കാനും, മനുഷ്യന്റെ സങ്കല്പങ്ങളും അനുസരണക്കേടും, മനുഷ്യന്റെ പ്രകൃതവും പൊരുളും അറിയാനും കഴിയും; മാത്രമല്ല, തങ്ങളുടെ ശുശ്രൂഷാ കാലയളവിൽ തങ്ങളുടെ സഹജഭാവത്തിൽ ക്രമേണ മാറ്റങ്ങൾ കൈവരിക്കാൻ അവർക്ക് കഴിയുകയും ചെയ്യും. ദൈവത്തെ നേടാൻ കഴിവുള്ളവരും സത്യമാർഗം വാസ്തവമായി കണ്ടെത്തിയവരും ഇതുപോലുള്ള ആളുകൾ മാത്രമാണ്. പരിശുദ്ധാത്മാവിന്റെ പ്രവർത്തനത്താൽ നിഷ്കാസനം ചെയ്യപ്പെടുന്നവർ ദൈവത്തിന്റെ ഏറ്റവും പുതിയ പ്രവൃത്തി പിന്തുടരാൻ കഴിവില്ലാത്തവരും ദൈവത്തിന്റെ ഏറ്റവും പുതിയ പ്രവൃത്തിയോട് മറുതലിക്കുന്നവരുമാണ്. ദൈവം പുതിയ പ്രവൃത്തി ചെയ്തതും, ദൈവത്തിന്റെ രൂപം തങ്ങളുടെ സങ്കല്പത്തിലേതു പോലെ അല്ലാത്തതും കാരണമാണ് അത്തരം ആളുകൾ ദൈവത്തെ തുറന്ന് എതിർക്കുന്നത്. ഇതിന്റെ ഫലമായി, അവർ ദൈവത്തെ തുറന്ന് എതിർക്കുകയും ദൈവത്തെ വിമർശിക്കുകയും ചെയ്യുന്നു, ഇത് ദൈവം അവരെ വെറുക്കുന്നതിലും നിരാകരിക്കുന്നതിലും ചെന്നെത്തുന്നു. ദൈവത്തിന്റെ ഏറ്റവും പുതിയ പ്രവൃത്തിയെക്കുറിച്ചുള്ള അറിവ് കൈവരിക്കുക എന്നത് എളുപ്പമുള്ള കാര്യമല്ല, എന്നാൽ, ദൈവത്തിന്റെ പ്രവൃത്തിയെ അനുസരിക്കാനും ദൈവത്തിന്റെ പ്രവൃത്തി അന്വേഷിക്കാനും ആളുകൾക്ക് മനസ്സുണ്ടെങ്കിൽ, അവർക്ക് ദൈവത്തെ കാണാനുള്ള അവസരമുണ്ടാകും, പരിശുദ്ധാത്മാവിന്റെ ഏറ്റവും പുതിയ മാർഗനിർദേശം നേടാനുള്ള അവസരവും ഉണ്ടാവും. ദൈവത്തിന്റെ പ്രവൃത്തിയെ മനഃപൂർവം എതിർക്കുന്നവർക്ക് പരിശുദ്ധാത്മാവിന്റെ പ്രബുദ്ധതയോ ദൈവത്തിന്റെ മാർഗനിർദേശമോ സ്വീകരിക്കാൻ കഴിയില്ല. അങ്ങനെ, ആളുകൾക്ക് ദൈവത്തിന്റെ ഏറ്റവും പുതിയ പ്രവൃത്തി ലഭിക്കുമോ ഇല്ലയോ എന്നത് ദൈവത്തിന്റെ കൃപയെയും, ഒപ്പം അവരുടെ പരിശ്രമത്തെയും, അവരുടെ ഉദ്ദേശ്യങ്ങളെയും ആശ്രയിച്ചിരിക്കുന്നു.

പരിശുദ്ധാത്മാവിന്റെ ഇന്നത്തെ മൊഴികൾ അനുസരിക്കാൻ കഴിയുന്നവരെല്ലാം അനുഗ്രഹിക്കപ്പെട്ടവരാണ്. അവർ എങ്ങനെ ആയിരുന്നുവെന്നതോ പരിശുദ്ധാത്മാവ് അവരുടെ ഉള്ളിൽ എങ്ങനെ പ്രവർത്തിച്ചിരുന്നുവെന്നതോ പ്രശ്നമല്ല- ദൈവത്തിന്റെ ഏറ്റവും പുതിയ പ്രവൃത്തി നേടിയവരാണ് ഏറ്റവും അനുഗ്രഹിക്കപ്പെട്ടവർ. ഇന്ന് ഏറ്റവും പുതിയ പ്രവൃത്തിയെ പിന്തുടരാൻ കഴിയാത്തവരെ നിഷ്കാസിതരാക്കും. പുതിയ പ്രകാശത്തെ അംഗീകരിക്കാനാകുന്നവരെ ദൈവത്തിനു വേണം, ഒപ്പം തന്റെ പുതിയ പ്രവൃത്തി അറിയുകയും അംഗീകരിക്കുകയും ചെയ്യുന്നവരെ ദൈവത്തിന് വേണം. നിങ്ങൾ ഒരു ശുദ്ധയായ കന്യകയായിരിക്കണം എന്ന് എന്തുകൊണ്ടാണ് പറയുന്നത്? പരിശുദ്ധാത്മാവിന്റെ പ്രവൃത്തി അന്വേഷിക്കാനും പുതിയ കാര്യങ്ങൾ മനസ്സിലാക്കാനും ഒരു ശുദ്ധയായ കന്യകയ്ക്ക് കഴിയും, കൂടാതെ, പഴയ ആശയങ്ങൾ മാറ്റിവെക്കാനും ഇന്നത്തെ ദൈവത്തിന്റെ പ്രവൃത്തി അനുസരിക്കാനും കഴിയും. ഇന്നത്തെ ഏറ്റവും പുതിയ പ്രവൃത്തി സ്വീകരിക്കുന്ന ആളുകളുടെ ഈ കൂട്ടം, യുഗങ്ങൾക്ക് മുമ്പു തന്നെ ദൈവം മുൻനിർണയിച്ചിരുന്നവരാണ്, അവർ ഏറ്റവും അനുഗ്രഹിക്കപ്പെട്ടവരുമാണ്. നിങ്ങൾ ദൈവത്തിന്റെ ശബ്ദം നേരിട്ട് കേൾക്കുന്നു, ദൈവത്തിന്റെ പ്രത്യക്ഷത കാണുന്നു, ആകാശത്തിലും ഭൂമിയിലും ഉടനീളം, യുഗങ്ങളിൽ ഉടനീളം, നിങ്ങളുടെ ഈ കൂട്ടത്തെക്കാൾ അനുഗ്രഹിക്കപ്പെട്ടവരില്ല. ഇതെല്ലാം ദൈവത്തിന്റെ പ്രവൃത്തി മൂലമാണ്, ദൈവത്തിന്റെ മുൻനിർണയവും തിരഞ്ഞെടുപ്പും ദൈവത്തിന്റെ കൃപയും നിമിത്തമാണ്; ദൈവം തന്റെ വാക്കുകൾ സംസാരിക്കുകയും ഉച്ചരിക്കുകയും ചെയ്തിരുന്നില്ലെങ്കിൽ, നിങ്ങളുടെ അവസ്ഥ ഇന്നത്തെപ്പോലെ ആകുമായിരുന്നോ? അതിനാൽ സർവ മഹത്ത്വവും സ്തുതിയും ദൈവത്തിനായിരിക്കട്ടെ, എന്നാൽ, ഇതെല്ലാം ദൈവം നിങ്ങളെ ഉയർത്തുന്നത് കൊണ്ടാണ്. ഈ കാര്യങ്ങൾ മനസ്സിൽ വച്ചുകൊണ്ട് നിനക്ക് ഇനിയും നിഷ്ക്രിയനായി ഇരിക്കാൻ കഴിയുമോ? നിന്റെ ശക്തിക്ക് ഇനിയും ഉയരാതിരിക്കാൻ കഴിയുമോ?

നിങ്ങൾക്ക് ദൈവവചനത്തിന്റെ ന്യായവിധിയും ശാസനവും പ്രഹരവും ശുദ്ധീകരണവും സ്വീകരിക്കാൻ കഴിയുന്നതും, ദൈവത്തിന്റെ നിയോഗങ്ങൾ സ്വീകരിക്കാൻ കഴിയുന്നതും, യുഗങ്ങൾക്കു മുന്നേ ദൈവം മുൻനിർണയിച്ചത് പ്രകാരമാണ്, അതിനാൽ ശാസിക്കപ്പെടുമ്പോൾ നീ ഏറെ വിഷമിക്കേണ്ടതില്ല. നിങ്ങളിൽ ചെയ്തിട്ടുള്ള പ്രവൃത്തിയും നിങ്ങളുടെ മേൽ ചൊരിയപ്പെട്ട അനുഗ്രഹങ്ങളും എടുത്തു കളയുവാൻ ആർക്കും കഴിയില്ല, നിങ്ങൾക്ക് നൽകപ്പെട്ടതൊന്നും എടുത്തു കളയുവാൻ ആർക്കുമാവില്ല. മത ഭക്തർക്ക് നിങ്ങളുമായി ഒരു താരതമ്യത്തിനും അവകാശമില്ല. നിങ്ങൾക്ക് ബൈബിളിൽ വലിയ വൈദഗ്ധ്യം ഇല്ല, മത സിദ്ധാന്തങ്ങളിൽ പ്രാവീണ്യവും ഇല്ല, പക്ഷേ, ദൈവം നിങ്ങളുടെ ഉള്ളിൽ പ്രവർത്തിച്ചതിനാൽ യുഗങ്ങളിലുടനീളമുള്ള ആരെക്കാളുമേറെ നിങ്ങൾ നേടിയിരിക്കുന്നു- അപ്പോൾ ഇതാണ് നിങ്ങളുടെ ഏറ്റവും വലിയ അനുഗ്രഹം. ഇക്കാരണത്താൽ, നിങ്ങൾ ദൈവത്തോട് കൂടുതൽ സമർപ്പിതരും ദൈവത്തോട് കൂടുതൽ വിശ്വസ്തരുമായിരിക്കണം. ദൈവം നിന്നെ ഉയർത്തുന്നതിനാൽ നീ നിന്റെ പരിശ്രമങ്ങൾ ശക്തിപ്പെടുത്തുകയും, ദൈവനിയോഗങ്ങൾ ഏറ്റെടുക്കുവാനുള്ള ആത്മോന്നതിയിലേക്ക് നിന്നെത്തന്നെ ഒരുക്കുകയും വേണം. ദൈവം നിങ്ങൾക്ക് നൽകിയിരിക്കുന്ന സ്ഥാനത്ത് ഉറച്ചു നിൽക്കണം, ദൈവജനത്തിൽപ്പെട്ട ഒരാളാവാൻ പ്രയത്നിക്കണം, ദൈവ രാജ്യത്തിന്റെ പരിശീലനം സ്വീകരിക്കണം, ദൈവത്താൽ വീണ്ടെടുക്കപ്പെടണം, അത്യന്തികമായി ദൈവത്തിന്റെ മഹത്തായ സാക്ഷ്യമായി മാറണം. ഈ ദൃഢ നിശ്ചയങ്ങൾ നിനക്കുണ്ടോ? ഉണ്ടെങ്കിൽ, ആത്യന്തികമായി നീ ദൈവത്താൽ വീണ്ടെടുക്കപ്പെടുമെന്നും, ദൈവത്തിന്റെ മഹത്തായ സാക്ഷ്യമായിത്തീരുമെന്നും ഉറപ്പാണ്. ദൈവത്താൽ വീണ്ടെടുക്കപ്പെടണം എന്നതും ദൈവത്തിന് മഹത്തായ സാക്ഷ്യമായിത്തീരണം എന്നതുമാണ് മുഖ്യമായ നിയോഗമെന്ന് നീ മനസ്സിലാക്കണം. ഇതാണ് ദൈവഹിതം.

പരിശുദ്ധാത്മാവിന്റെ കാലികമായ വാക്കുകളാണ് പരിശുദ്ധാത്മാവിന്റെ പ്രവൃത്തിയുടെ ചലനാത്മകത, അതുപോലെ ഈ കാലയളവിൽ പരിശുദ്ധാത്മാവ് മനുഷ്യനു നൽകുന്ന നിരന്തരമായ പ്രബോധനം പരിശുദ്ധാത്മാവിന്റെ പ്രവർത്തനഗതിയാണ്. പരിശുദ്ധാത്മാവിന്റെ ഇന്നത്തെ പ്രവർത്തനഗതി എന്താണ്? ദൈവത്തിന്റെ പ്രവൃത്തിയിലേക്കും സ്വാഭാവിക ആത്മീയ ജീവിതത്തിലേക്കും ആളുകളെ നയിക്കുക എന്നതാണത്. സ്വാഭാവിക ആത്മീയ ജീവിതത്തിലേക്ക് പ്രവേശിക്കാൻ നിരവധി പടവുകളുണ്ട്:

1. ആദ്യമായി, നീ, നിന്റെ ഹൃദയം ദൈവവചനങ്ങളിലേക്ക് പകരണം. ദൈവത്തിന്റെ പഴയ വചനങ്ങൾ നീ പിന്തുടരരുത്, അവ പഠിക്കരുത്, ദൈവത്തിന്റെ ഇന്നത്തെ വചനങ്ങളുമായി അവയെ താരതമ്യം ചെയ്യുകയുമരുത്. പകരം നീ നിന്‍റെ ഹൃദയം പൂർണമായും ദൈവത്തിന്റെ ഇപ്പോഴത്തെ വചനങ്ങളിലേക്ക് പകരണം. പഴയ പ്രബോധനങ്ങളിലും ആത്മീയ പുസ്തകങ്ങളിലും ദൈവത്തിന്റെ പഴയ വചനങ്ങൾ വായിക്കുവാൻ ആഗ്രഹിക്കുകയും, എന്നാൽ, പരിശുദ്ധാത്മാവിന്റെ ഇപ്പോഴത്തെ വാക്കുകൾ പിൻപറ്റാത്തവരുമായ ആളുകൾ ഇപ്പോഴും ഉണ്ടെങ്കിൽ അവരാണ് ഏറ്റവും മൂഢർ. അത്തരക്കാരെ ദൈവം വെറുക്കുന്നു. പരിശുദ്ധാത്മാവിന്റെ ഇന്നത്തെ പ്രകാശം സ്വീകരിക്കാൻ നീ തയ്യാറാണെങ്കിൽ ദൈവത്തിന്റെ ഇന്നത്തെ വചനങ്ങളിലേക്ക് നിന്റെ ഹൃദയം മുഴുവനായും പകരൂ. നീ നേടേണ്ട ആദ്യത്തെ കാര്യമാണിത്.

2. ഇന്ന് ദൈവം സംസാരിക്കുന്ന വചനങ്ങളുടെ അടിസ്ഥാനത്തിൽ നീ പ്രാർത്ഥിക്കണം, ദൈവത്തിന്റെ വാക്കുകളിൽ പ്രവേശിക്കണം, ദൈവവുമായി സംസർഗത്തിലാകണം, സാക്ഷാത്കാരത്തിനുള്ള നിന്റെ പ്രയത്നം ലക്ഷ്യം വെക്കുന്ന നിലവാരം ഉറപ്പിച്ചുകൊണ്ട് ദൈവമുമ്പാകെ ദൃഢനിശ്ചയങ്ങൾ എടുക്കണം.

3. പരിശുദ്ധാത്മാവിന്റെ ഇന്നത്തെ പ്രവർത്തനത്തിന്റെ അടിത്തറയിൽ നിന്ന് നിങ്ങൾ സത്യത്തിലേക്കുള്ള ഗംഭീരമായ പ്രവേശനത്തിനായി പരിശ്രമിക്കണം. കാലഹരണപ്പെട്ട വചനങ്ങളിലും ഭൂതകാല സിദ്ധാന്തങ്ങളിലും മുറുകെ പിടിക്കരുത്.

4. നിങ്ങൾ പരിശുദ്ധാത്മാവിന്റെ സ്പർശനവും ദൈവത്തിന്റെ വാക്കുകളിലേക്കുള്ള പ്രവേശനവും തേടണം. 

5. പരിശുദ്ധാത്മാവ് ഇന്ന് നടന്ന പാതയിലേക്കുള്ള പ്രവേശനത്തിനായി നിങ്ങൾ പ്രയത്നിക്കണം.

പരിശുദ്ധാത്മാവിന്റെ സ്പർശം നിങ്ങൾ എങ്ങനെയാണ് തേടുന്നത്. ദൈവത്തിന്റെ വർത്തമാനകാല വചനങ്ങളിൽ ജീവിക്കുക എന്നതും, ദൈവത്തിന്റെ ആവശ്യകതകളുടെ അടിസ്ഥാനത്തിൽ പ്രാർത്ഥിക്കുക എന്നതുമാണ് നിർണായകമായ കാര്യങ്ങൾ. ഇങ്ങനെ പ്രാർത്ഥിച്ചതിനാൽ തീർച്ചയായും പരിശുദ്ധാത്മാവ് നിന്നെ സ്പർശിക്കും. ഇന്ന് ദൈവം അരുളിച്ചെയ്യുന്ന വനചങ്ങളുടെ അടിസ്ഥാനത്തിലല്ല നിങ്ങൾ തേടുന്നതെങ്കിൽ, അത്ഫലപ്രദമാവില്ല. നിങ്ങൾ ഇങ്ങനെ പ്രാർത്ഥിച്ച് പറയണം: “ദൈവമേ, ഞാൻ നിന്നെ എതിർക്കുകയാണല്ലോ, എന്നാൽ, ഞാൻ നിന്നോട് ഏറെ കടപ്പെട്ടിരിക്കുന്നു; ഞാൻ തീരെ അനുസരണം കെട്ടവനാണ്, എനിക്ക് നിന്നെ ഒരിക്കലും തൃപ്തിപ്പെടുത്താനാവില്ല. ദൈവമേ, നീ എന്നെ രക്ഷിക്കണമെന്ന് ഞാൻ ആഗ്രഹിക്കുന്നു, അന്ത്യത്തോളം നിന്നെ സേവിക്കാൻ ഞാൻ ആഗ്രഹിക്കുന്നു, നിനക്കായി മരിക്കാൻ ഞാൻ ആഗ്രഹിക്കുന്നു. നീ എന്നെ വിധിക്കൂ, എന്നെ ശാസിക്കൂ, എനിക്ക് ഒരു പരാതിയുമില്ല; ഞാൻ നിന്നെ എതിർക്കുന്നു, അതിനാൽ ഞാൻ മരണം അർഹിക്കുന്നു, അങ്ങനെ എന്റെ മരണത്തിലൂടെ നിന്റെ നീതിനിഷ്ഠ എല്ലാവരും ദർശിക്കട്ടെ.” ഈ വിധത്തിൽ നീ നിന്റെ ഹൃദയത്തിൽ നിന്ന് പ്രാർത്ഥിക്കുമ്പോൾ, ദൈവം നിന്നെ കേൾക്കുകയും നിനക്ക് വഴികാട്ടുകയും ചെയ്യും; പരിശുദ്ധാത്മാവിന്റെ ഇന്നത്തെ വാക്കുകളുടെ അടിസ്ഥാനത്തിൽ നീ പ്രാർത്ഥിക്കുന്നില്ലെങ്കിൽ, പരിശുദ്ധാത്മാവ് നിന്നെ സ്പർശിക്കാൻ ഒരു സാധ്യതയുമില്ല. ദൈവഹിതമനുസരിച്ചും, ഇന്ന് ദൈവം ചെയ്യാൻ ആഗ്രഹിക്കുന്നതിന് അനുസരിച്ചും പ്രാർത്ഥിക്കുകയാണെങ്കിൽ, നീ പറയും: “ദൈവമേ! നിന്റെ നിയോഗങ്ങൾ സ്വീകരിക്കാനും നിന്റെ നിയോഗങ്ങളോട് വിശ്വസ്തനായിരിക്കാനും ഞാൻ ആഗ്രഹിക്കുന്നു, ഞാൻ ചെയ്യുന്നതിനെല്ലാം ദൈവജനത്തിന്റെ നിലവാരം ആർജിക്കുവാൻ കഴിയുമാറ്, എന്റെ ജീവിതം മുഴുവൻ നിന്റെ മഹത്ത്വത്തിനായി സമർപ്പിക്കാൻ ഞാൻ തയ്യാറാണ്. എന്റെ ഹൃദയം നിന്നാൽ സ്പർശിക്കപ്പെടട്ടെ. നിന്റെ ആത്മാവ് എന്നെ എന്നും പ്രബുദ്ധനാക്കണമെന്നും, ഞാൻ ചെയ്യുന്നതെല്ലാം സാത്താനെ ലജ്ജിപ്പിക്കണമെന്നും, അത്യന്തികമായി നീ എന്നെ വീണ്ടെടുക്കപ്പെടണം എന്നും ഞാൻ ആഗ്രഹിക്കുന്നു.” നീ ഈ രീതിയിൽ, ദൈവഹിതത്തെ കേന്ദ്രീകരിച്ച്, പ്രാർത്ഥിക്കുകയാണെങ്കിൽ, പരിശുദ്ധാത്മാവ് നിന്നിൽ അനിവാര്യമായും പ്രവർത്തിക്കും. നിന്റെ പ്രാർത്ഥനയിൽ വാക്കുകൾ എത്രയെന്നത് പ്രശ്നമല്ല—നീ ദൈവഹിതം ഗ്രഹിക്കുന്നുണ്ടോ ഇല്ലയോ എന്നതിലാണ് കാര്യം. നിങ്ങൾക്കെല്ലാവർക്കും ഇനിപറയുന്ന അനുഭവം ഉണ്ടായിരിക്കാം: ചിലപ്പോൾ, ഒരു സഭായോഗത്തിൽ പ്രാർത്ഥിക്കുമ്പോൾ, പരിശുദ്ധാത്മാവിന്റെ പ്രവർത്തനത്തിന്റെ ചലനാത്മകത അതിന്റെ പാരമ്യത്തിലെത്തുന്നു, ഇത് എല്ലാവരുടെയും ഉള്ളിൽ ശക്തിയെ ഉയർത്തുന്നു. പ്രാർത്ഥിക്കുമ്പോൾ ചിലയാളുകൾ ദുഃഖത്തോടെ കരയുകയും കണ്ണുനീർ വാർക്കുകയും ദൈവമുമ്പാകെ പശ്ചാത്താപ വിവശരാവുകയും ചെയ്യുന്നു. ചില ആളുകൾ തങ്ങളുടെ ദൃഢനിശ്ചയം പ്രകടിപ്പിക്കുകയും ശപഥങ്ങൾ എടുക്കുകയും ചെയ്യുന്നു. പരിശുദ്ധാത്മാവിന്റെ പ്രവർത്തനത്തിലൂടെ സാധിക്കേണ്ട ഫലം ഇതാണ്. ഇന്ന്, എല്ലാ മനുഷ്യരും ദൈവത്തിന്റെ വാക്കുകളിലേക്ക് തങ്ങളുടെ ഹൃദയം മുഴുവനായും പകരുക എന്നത് നിർണായകമാണ്. മുമ്പ് അരുളിച്ചെയ്യപ്പെട്ട വചനങ്ങളിൽ ശ്രദ്ധയൂന്നരുത്. നീ ഇപ്പോഴും മുമ്പത്തേതിൽ മുറുകെ പിടിക്കുകയാണെങ്കിൽ പരിശുദ്ധാത്മാവ് നിന്റെ ഉള്ളിൽ പ്രവർത്തിക്കുകയില്ല. ഇത് എത്ര പ്രധാനമാണെന്ന് നീ തിരിച്ചറിയുന്നുണ്ടോ?

പരിശുദ്ധാത്മാവ് ഇന്ന് സഞ്ചരിച്ച പാത നിങ്ങൾക്കറിയാമോ? മേൽപ്പറഞ്ഞ വിവിധ കാര്യങ്ങൾ, ഇന്നും ഭാവിയിലും പരിശുദ്ധാത്മാവിന് നിറവേറ്റേണ്ടവയാണ്; അവയാണ് പരിശുദ്ധാത്മാവിന്റെ പാതയും മനുഷ്യൻ തേടേണ്ട പ്രവേശനവും. ജീവനിലേക്കുള്ള നിങ്ങളുടെ പ്രവേശനത്തിൽ, ഏറ്റവും കുറഞ്ഞത് നിങ്ങൾ ദൈവത്തിന്റെ വാക്കുകളിലേക്ക് നിങ്ങളുടെ ഹൃദയം പകരുകയും ദൈവത്തിന്റെ വചനങ്ങളുടെ വിധികല്പനയും ശാസനയും അംഗീകരിക്കുകയും വേണം; നിങ്ങളുടെ ഹൃദയത്തിൽ ദൈവത്തിനായി വാഞ്ഛ ഉണ്ടാകണം, നിങ്ങൾ സത്യത്തിലേക്കുള്ള ഗംഭീരമായ പ്രവേശനത്തിനായും ദൈവം ആവശ്യപ്പെടുന്ന ലക്ഷ്യങ്ങൾക്കായും പ്രയത്നിക്കണം, നിനക്ക് ഈ ശക്തി ലഭിക്കുമ്പോൾ, നീ ദൈവത്താൽ സ്പർശിക്കപ്പെട്ടുവെന്നും നിന്റെ ഹൃദയം ദൈവത്തിങ്കലേക്ക് തിരിയുവാൻ ആരംഭിച്ചുവെന്നുമാണ് അത് കാണിക്കുന്നത്.

ജീവനിലേക്കുള്ള പ്രവേശനത്തിന്റെ ആദ്യപടി നിങ്ങളുടെ ഹൃദയം മുഴുവനായും ദൈവത്തിന്റെ വചനങ്ങളിലേക്ക് പകരുക എന്നതാണ്, രണ്ടാമത്തെ പടി പരിശുദ്ധാത്മാവിന്റെ സ്പർശനം അംഗീകരിക്കുക എന്നതാണ്. പരിശുദ്ധാത്മാവിനാൽ സ്പർശിക്കപ്പെട്ടുവെന്ന് അംഗീകരിക്കുന്നതിന്റെ ഫലം എന്താണ്? കൂടുതൽ ഗഹനമായ സത്യത്തിനായി വാഞ്ഛ ഉണ്ടാകാനും, അത് തേടുവാനും, കണ്ടെത്തുവാൻ ശ്രമിക്കുവാനും കഴിയുക എന്നതും, ദൈവവുമായി ക്രിയാത്മകമായി സഹകരിക്കാൻ പ്രാപ്തിയുള്ളവരായിരിക്കുക എന്നതുമാണത്. ഇന്ന് നിങ്ങൾ ദൈവത്തോട് സഹകരിക്കുന്നു, അതിനർത്ഥം, നിങ്ങളുടെ പരിശ്രമത്തിനും നിങ്ങളുടെ പ്രാർത്ഥനയ്ക്കും ദൈവവചനങ്ങളുമായുള്ള നിങ്ങളുടെ സംസർഗത്തിനും ഒരു ലക്ഷ്യമുണ്ടെന്നും, ദൈവത്തിന്റെ ആവശ്യങ്ങൾക്കനുസൃതമായി നിങ്ങൾ നിങ്ങളുടെ കടമ നിർവഹിക്കുന്നു എന്നുമാണ്- ഇതു മാത്രമാണ് ദൈവവുമായുള്ള സഹകരണം. നീ സ്വയമായി ഒന്നും ചെയ്യാതെ, പ്രാർത്ഥിക്കുകയോ അന്വേഷിക്കുകയോ ചെയ്യാതെ, ദൈവത്തെ പ്രവർത്തിക്കാൻ അനുവദിക്കുന്നതിനെക്കുറിച്ചു മാത്രം സംസാരിക്കുകയാണെങ്കിൽ, അതിനെ സഹകരണം എന്ന് വിളിക്കാമോ? സഹകരണത്തിന്റെ തരി പോലും നിന്നിൽ ഇല്ലെങ്കിൽ, പ്രവേശനത്തിനുള്ള ലക്ഷ്യബോധത്തോടെ കൂടിയ പരിശീലനം നിനക്കില്ലെങ്കിൽ, നീ സഹകരിക്കുകയല്ല. ചില ആളുകൾ പറയും: “എല്ലാം ദൈവത്തിന്റെ മുൻനിർണയത്തെ ആശ്രയിച്ചിരിക്കുന്നു, എല്ലാം ദൈവം തന്നെയാണ് ചെയ്യുന്നത്; ദൈവം ചെയ്തില്ലെങ്കിൽ പിന്നെ മനുഷ്യന് എങ്ങനെ കഴിയും?” ദൈവം പ്രവർത്തിക്കുന്നത് തീർത്തും സാധാരണമായാണ്, അല്പം പോലും അമാനുഷികമായല്ല, അതുപോലെ, നിന്റെ സജീവമായ അന്വേഷണത്തിലൂടെ മാത്രമാണ് പരിശുദ്ധാത്മാവ് പ്രവർത്തിക്കുന്നത്, കാരണം ദൈവം മനുഷ്യനെ നിർബന്ധിക്കുന്നില്ല- ദൈവത്തിന് പ്രവർത്തിക്കാനുള്ള അവസരം നീ നൽകണം, നീ പരിശ്രമിക്കുകയോ പ്രവേശിക്കുകയോ ചെയ്യുന്നില്ലെങ്കിൽ, നിന്റെ ഉള്ളിൽ ഒട്ടും വാഞ്ഛയില്ലെങ്കിൽ, ദൈവത്തിന് പ്രവർത്തിക്കുവാനുള്ള സാദ്ധ്യത ഒട്ടും ഉണ്ടാകില്ല. ഏതു പാതയിലൂടെ നിങ്ങൾക്ക് ദൈവത്തിന്റെ സ്പർശം തേടാൻ കഴിയും? പ്രാർത്ഥനയിലൂടെയും ദൈവത്തോട് അടുത്തു വരുന്നതിലൂടെയും. എന്നാൽ, ഏറ്റവും പ്രധാനമായി, ഓർക്കുക, അത് ദൈവം അരുളിച്ചെയ്യുന്ന വാക്കുകളുടെ അടിസ്ഥാനത്തിലായിരിക്കണം. ദൈവത്താൽ നിരന്തരം സ്പർശിക്കപ്പെട്ടുകൊണ്ടിരുന്നാൽ നീ ജഡത്തിന്റെ അടിമത്തത്തിൽ ആകില്ല: ഭർത്താവ്, ഭാര്യ, മക്കൾ, പണം- ഇവയ്ക്കൊന്നും നിന്നെ ബന്ധനത്തിലാക്കാൻ കഴിയില്ല. സത്യം തേടാനും ദൈവമുമ്പാകെ ജീവിക്കാനും മാത്രമേ നീ ആഗ്രഹിക്കൂ. ഈ സമയത്ത് നീ സ്വാതന്ത്ര്യത്തിന്റെ മണ്ഡലത്തിൽ ജീവിക്കുന്ന ഒരാളായിരിക്കും.


സ്വഭാവത്തില്‍ മാറ്റം വന്നിട്ടുള്ള ആളുകള്‍ ദൈവവചനത്തിന്റെ യാഥാർഥ്യത്തിലേക്കു പ്രവേശിച്ചവരാണ്

ദൈവവചനങ്ങള്‍ എല്ലാ സംശയങ്ങള്‍ക്കും അതീതവും പരമമായ സത്യവും ആകുന്നു എന്ന ബോധ്യം ഹൃദയത്തില്‍ ഉണ്ടാവുന്ന വിധത്തില്‍ ഒരുവന്റെ ഹൃദയത്തെ, ആളുകളില്‍ നിന്നും സംഭവങ്ങളില്‍ നിന്നും വസ്തുക്കളിൽ നിന്നും അകറ്റി, ദൈവവചനത്തിലേക്ക് ആകര്‍ഷിക്കുക എന്നതാണ് മറ്റെന്തിലും മുമ്പായി മനുഷ്യനില്‍ പരിശുദ്ധാത്മാവിന്റെ പാതയിലെ ആദ്യ ചുവട്. നീ ദൈവത്തില്‍ വിശ്വസിക്കുന്നുവെങ്കില്‍ ദൈവത്തിന്റെ വചനങ്ങളിലും വിശ്വസിക്കണം. വര്‍ഷങ്ങളോളം ദൈവവിശ്വാസി ആയിരുന്നിട്ടും നിനക്ക് പരിശുദ്ധാത്മാവിന്റെ പാത ഏതെന്ന് അറിയാന്‍ കഴിയുന്നില്ലെങ്കില്‍, പിന്നെ നീ വാസ്തവത്തില്‍ വിശ്വാസിയാണോ? ഒരു സാധാരണ മനുഷ്യ ജീവിതം—ദൈവവുമായി സാധാരണ നിലയിലുള്ള ബന്ധമുള്ള സാധാരണ മനുഷ്യ ജീവിതം—കൈവരിക്കണമെങ്കില്‍ ആദ്യം നീ ദൈവത്തിന്റെ വചനങ്ങളിൽ വിശ്വസിക്കണം. മനുഷ്യരില്‍ പരിശുദ്ധാത്മാവിന്റെ പ്രവര്‍ത്തനത്തിന്റെ ആദ്യ ചുവട് നിനക്ക് കൈവരിക്കാന്‍ കഴിഞ്ഞില്ലെങ്കില്‍ നിനക്ക് അടിത്തറയുണ്ടാവില്ല. ഏറ്റവും പ്രാധാന്യം കുറഞ്ഞ തത്ത്വം പോലും നിനക്ക് അപ്രാപ്യമാണെങ്കില്‍ എങ്ങനെയാണ് നീ ജീവിത പാതയില്‍ മുന്നോട്ടു പോവുക? ദൈവത്താല്‍ പരിപൂർണരാക്കപ്പെടുന്നതിനുള്ള ശരിയായ പാതയിലേക്കു കാലെടുത്തു വെക്കുക എന്നാല്‍, പരിശുദ്ധാത്മാവ് ഇപ്പോള്‍ നടത്തുന്ന പ്രവര്‍ത്തനങ്ങളുടെ മാര്‍ഗ്ഗത്തിലേക്കു പ്രവേശിക്കുക എന്നാണ് അര്‍ത്ഥം, പരിശുദ്ധാത്മാവ് സ്വീകരിച്ച പാതയിലേക്ക് കാലെടുത്തു വെക്കുക എന്നാണ് അര്‍ത്ഥം. ഇപ്പോള്‍ പരിശുദ്ധാത്മാവ് സ്വീകരിക്കുന്ന പാത ദൈവം ഇപ്പോള്‍ നല്‍കുന്ന വചനമാണ്. ആകയാല്‍, ആളുകള്‍ പരിശുദ്ധാത്മാവിന്റെ പാതയിലേക്ക് കാല്‍ വെക്കണമെങ്കില്‍ അവര്‍ മനുഷ്യജന്മമെടുത്ത ദൈവം ഇപ്പോള്‍ നല്‍കുന്ന വചനങ്ങള്‍ അനുസരിക്കുകയും അവ ഭക്ഷിക്കുകയും കുടിക്കുകയും ചെയ്യണം. അവന്റെ വചനങ്ങള്‍ ആണ് അവന്റെ പ്രവര്‍ത്തനം. അവന്റെ വചനങ്ങളില്‍ നിന്നാണ് എല്ലാം ആരംഭിക്കുന്നത്. അവന്റെ വചനങ്ങളിന്മേല്‍, അവന്‍ ഇപ്പോള്‍ നല്‍കുന്ന വചനങ്ങളിന്മേല്‍ ആണ് എല്ലാം പടുത്തുയര്‍ത്തുന്നത്. മനുഷ്യജന്മമെടുത്ത ദൈവത്തെ കുറിച്ച് വ്യക്തത വരുത്താനാണെങ്കിലും മനുഷ്യജന്മമെടുത്ത ദൈവത്തെ അറിയാന്‍ വേണ്ടിയാണെങ്കിലും ആ വചനങ്ങള്‍ മനസ്സിലാക്കാനായി പ്രയത്നിക്കേണ്ടതുണ്ട്. അല്ലെങ്കില്‍ ആളുകള്‍ക്ക് ഒന്നുംതന്നെ സഫലീകരിക്കാന്‍ കഴിയുകയില്ല. ഒന്നും അവശേഷിക്കുകയില്ല. ദൈവത്തിന്റെ വചനങ്ങള്‍ ഭക്ഷിക്കുകയും കുടിക്കുകയും ചെയ്യുക എന്ന അടിത്തറയിന്മേല്‍ പടുത്തുയര്‍ത്തുകയും അതു വഴി ദൈവത്തെ അറിയുകയും തൃപ്തിപ്പെടുത്തുകയും ചെയ്താല്‍ മാത്രമേ ദൈവവുമായി സാധാരണമായ ഒരു ബന്ധം ക്രമേണ ഉണ്ടാക്കിയെടുക്കാന്‍ കഴിയുകയുള്ളൂ. ദൈവത്തിന്റെ വചനങ്ങൾ ഭക്ഷിക്കുകയും കുടിക്കുകയും ചെയ്യുക, അവ പ്രയോഗത്തില്‍ കൊണ്ടുവരുക; മനുഷ്യര്‍ക്ക് ദൈവവുമായി സഹകരിക്കാന്‍ ഇതിലും നല്ല മാര്‍ഗ്ഗം വേറെയില്ല. ദൈവജനത്തിന്റെ സാക്ഷ്യത്തിൽ ഉറച്ചു നില്‍ക്കാന്‍ ഇത്തരം പ്രയോഗങ്ങളിലൂടെ സാധ്യമാകും. ദൈവം ഇപ്പോള്‍ നല്‍കുന്ന വചനങ്ങളുടെ സാരം മനസ്സിലാക്കാനും അനുസരിക്കാനും ആളുകള്‍ക്ക് കഴിയുമ്പോള്‍ അവര്‍ പരിശുദ്ധാത്മാവ് തെളിയിക്കുന്ന മാര്‍ഗ്ഗത്തില്‍ ജീവിക്കുന്നു, ദൈവത്താല്‍ പരിപൂർണരാക്കപ്പെടുന്നതിനുള്ള ശരിയായ പാതയില്‍ അവര്‍ കാലെടുത്തു വെക്കുന്നു. മുമ്പൊക്കെ, വെറുതെ ദൈവപ്രീതി തേടിയാല്‍, ശാന്തിയും സന്തോഷവും ആഗ്രഹിച്ചാല്‍ മാത്രം മതി, ആളുകള്‍ക്ക് ദൈവത്തിന്റെ പ്രവര്‍ത്തനം ലഭ്യമാകുമായിരുന്നു. എന്നാല്‍ ഇപ്പോള്‍ കാര്യങ്ങള്‍ ആകെ മാറിയിരിക്കുന്നു. മനുഷ്യജന്മമെടുത്ത ദൈവത്തിന്റെ വചനങ്ങള്‍ ഇല്ലാതെ, ആ വചനങ്ങളുടെ യാഥാര്‍ഥ്യം ഇല്ലാതെ, ദൈവത്തിന്റെ അംഗീകാരം നേടാന്‍ ആര്‍ക്കും കഴിയില്ല. അവരെല്ലാം ദൈവത്താല്‍ ഇല്ലാതാക്കപ്പെടും. സാധാരണമായ ആത്മീയ ജീവിതം കൈവരിക്കണമെങ്കില്‍, മനുഷ്യര്‍ ആദ്യം ദൈവത്തിന്റെ വചനങ്ങള്‍ ഭക്ഷിക്കുകയും കുടിക്കുകയും വേണം, അവയെ പ്രയോഗത്തില്‍ വരുത്തണം. പിന്നീട് ആ അടിത്തറയില്‍ ദൈവവുമായി ഒരു സാധാരണ ബന്ധം സ്ഥാപിച്ചെടുക്കണം. എങ്ങനെയാണ് നീ സഹകരിക്കുക? എങ്ങനെയാണ് ദൈവജനത്തിന്റെ സാക്ഷ്യത്തിൽ നീ ഉറച്ചു നിൽക്കുക? എങ്ങനെയാണ് നീ ദൈവവുമായി സാധാരണമായ ബന്ധം വളര്‍ത്തിയെടുക്കുക? 

നിത്യജീവിതത്തില്‍ നിനക്ക് ദൈവവുമായി സാധാരണമായ ബന്ധം ഉണ്ടോ എന്ന് അറിയുന്നതെങ്ങനെ: 

1. ദൈവത്തിന്റെ സ്വന്തം സാക്ഷ്യത്തില്‍ നിനക്ക് വിശ്വാസമുണ്ടോ?

2. ദൈവത്തിന്റെ വചനങ്ങള്‍ സത്യവും ഒരിക്കലും തെറ്റാത്തതും ആണ് എന്ന് ഹൃദയപൂര്‍വം നീ വിശ്വസിക്കുന്നുണ്ടോ?

3. ദൈവം പറയുന്നതു പോലെ പ്രവര്‍ത്തിക്കുന്ന ആളാണോ നീ?

4. ദൈവനിയോഗത്തോട് നീ വിശ്വസ്തത പുലര്‍ത്തുന്നുണ്ടോ? ദൈവനിയോഗത്തോട് വിശ്വസ്തത പാലിക്കാന്‍ നീ എന്താണ് ചെയ്യുന്നത്? 

5. നിന്റെ പ്രവൃത്തികളെല്ലാം ദൈവത്തെ സംതൃപ്തനാക്കാനും ദൈവത്തോട് വിശ്വസ്തത പുലര്‍ത്താനും വേണ്ടിയുള്ളതാണോ? 

മേല്‍പ്പറഞ്ഞ കാര്യങ്ങളെ ആധാരമാക്കി, ഇപ്പോഴത്തെ അവസ്ഥയില്‍ നിനക്ക് ദൈവവുമായി സാധാരണമായ ബന്ധം ഉണ്ടോ എന്ന് വിലയിരുത്തി നോക്കാവുന്നതാണ്.

നിനക്ക് ദൈവത്തിന്റെ നിയോഗം സ്വീകരിക്കാന്‍, അവന്റെ വാഗ്ദാനം സ്വീകരിക്കാന്‍, പരിശുദ്ധാത്മാവിന്റെ പാത പിന്തുടരാന്‍ കഴിയുന്നുണ്ടോ, എങ്കില്‍ നീ ദൈവഹിതത്തിനു ചേർച്ചയിൽ പ്രവർത്തിക്കുകയാണ്. നിന്റെ ഉള്ളില്‍ പരിശുദ്ധാത്മാവിന്റെ പാത വ്യക്തമാണോ? ഈ സമയത്ത് നീ പരിശുദ്ധാത്മാവിന്റെ പാതയ്ക്കു ചേർച്ചയിലാണോ പ്രവര്‍ത്തിക്കുന്നത്? നിന്റെ ഹൃദയം ദൈവത്തിങ്കലേക്ക് അടുക്കുന്നുണ്ടോ? പരിശുദ്ധാത്മാവിന്റെ പുതിയ പ്രകാശത്തിനൊപ്പം സഞ്ചരിക്കാന്‍ നീ ആഗ്രഹിക്കുന്നുണ്ടോ? ദൈവത്താല്‍ വീണ്ടെടുക്കപ്പെടണം എന്നു നീ ആഗ്രഹിക്കുന്നുണ്ടോ? ഭൂമിയില്‍ ദൈവമഹത്ത്വത്തിന്റെ സാക്ഷാത്കാരമാകുവാന്‍ നിനക്ക് ആഗ്രഹമുണ്ടോ? ദൈവം നിന്നോട് ആവശ്യപ്പെടുന്നത് കൈവരിക്കും എന്ന നിശ്ചയദാർഢ്യം നിനക്കുണ്ടോ? ദൈവത്തിന്റെ വചനങ്ങള്‍ ഉച്ചരിക്കപ്പെടുമ്പോള്‍ സഹകരിക്കാനും ദൈവത്തെ തൃപ്തിപ്പെടുത്താനും ഉള്ള നിശ്ചയദാർഢ്യം നിന്റെ ഉള്ളില്‍ ഉണ്ടെങ്കില്‍—അപ്രകാരമാണ് നിന്റെ മനോഭാവമെങ്കില്‍—നിന്റെ ഹൃദയത്തില്‍ ദൈവവചനങ്ങള്‍ക്ക് ഫലപ്രാപ്തി ഉണ്ടായിരിക്കുന്നു. അത്തരം നിശ്ചയദാർഢ്യം നിനക്കില്ലെങ്കില്‍, നീ വ്യക്തമായ ലക്ഷ്യം പിന്തുടരുന്നില്ലെങ്കില്‍, അതിനര്‍ത്ഥം ദൈവം നിന്റെ ഹൃദയത്തെ സ്വാധീനിച്ചിട്ടില്ല എന്നാണ്.

ആളുകള്‍ ദൈവരാജ്യത്തിലെ പരിശീലനത്തിലേക്ക് ഔദ്യോഗികമായി പ്രവേശിച്ചു കഴിഞ്ഞാല്‍, ദൈവം അവരില്‍ നിന്നാവശ്യപ്പെടുന്ന കാര്യങ്ങള്‍ മറ്റൊരു തലത്തിലേക്ക് ഉയരും. ഈ കൂടിയ ആവശ്യങ്ങളെ ഏത് നിലയിലാണ് കാണേണ്ടത്? മുമ്പ്, മനുഷ്യര്‍ക്ക് ജീവിതമില്ല എന്നാണ് പറഞ്ഞിരുന്നത്. ഇന്ന്, അവര്‍ ജീവിതം ആഗ്രഹിക്കുന്നു. ദൈവത്തിന്റെ പ്രജകളാകുവാന്‍, ദൈവത്താല്‍ വീണ്ടെടുക്കപ്പെടാന്‍, ദൈവത്താല്‍ പരിപൂര്‍ണ്ണരാക്കപ്പെടാന്‍ ആഗ്രഹിക്കുന്നു. ഇത് ഒരു ഉയര്‍ന്ന തലം അല്ലേ? വാസ്തവത്തില്‍ ഇപ്പോള്‍ ദൈവം ആളുകളോട് ആവശ്യപ്പെടുന്ന കാര്യങ്ങള്‍ പണ്ടത്തെക്കാള്‍ ലഘുവായതാണ്. സേവകരാവാനോ അല്ലെങ്കില്‍ മരിക്കാനോ ഒന്നും അവരോട് ആവശ്യപ്പെടുന്നില്ല. അവരോട് ആവശ്യപ്പെടുന്ന ഒരേയൊരു കാര്യം ദൈവത്തിന്റെ ആളുകള്‍ ആവാനാണ്. അത് തികച്ചും ലഘുവായതല്ലേ? നീ ആകെ ചെയ്യേണ്ടത് ഹൃദയം ദൈവത്തിനു സമര്‍പ്പിക്കുക, ദൈവത്തിന്റെ മാര്‍ഗ്ഗനിര്‍ദ്ദേശങ്ങള്‍ക്കു വഴങ്ങുക എന്നതു മാത്രമാണ്. അപ്പോള്‍ എല്ലാം സഫലമാകും. ഇത് വളരെ പ്രയാസമാണെന്ന് നിനക്കു തോന്നാന്‍ കാരണമെന്താണ്? ജീവനിലേക്കുള്ള പ്രവേശനം എന്ന് ഇന്നു പറയുന്നത് മുമ്പത്തേതിനെക്കാൾ വ്യക്തമാണ്. മുന്‍ കാലങ്ങളില്‍ ആളുകള്‍ ആശയക്കുഴപ്പത്തില്‍ ആയിരുന്നു, സത്യം എന്നാല്‍ എന്താണ് എന്ന് അവര്‍ക്ക് അറിയുമായിരുന്നില്ല. വാസ്തവത്തില്‍, ദൈവവചനം കേട്ടപ്പോള്‍ പ്രതികരിച്ചവര്‍, പരിശുദ്ധാത്മാവിനാല്‍ പ്രബുദ്ധരാകുകയും പ്രകാശിതരാകുകയും ചെയ്തവർ, ദൈവത്തില്‍ നിന്നു പരിപൂര്‍ണത സ്വീകരിച്ച് സ്വഭാവത്തില്‍ മാറ്റം വരുത്തിയവര്‍—അവര്‍ക്കെല്ലാം ജീവിതമുണ്ട്. ജീവനുള്ളവയെ ആണ് ദൈവത്തിനു വേണ്ടത്, മരിച്ചതിനെയല്ല. നീ മരിച്ചാല്‍, നിനക്ക് ജീവൻ ഇല്ല, പിന്നെ ദൈവം നിന്നോട് സംസാരിക്കുകയില്ല, നിന്നെ ദൈവത്തിന്റെ പ്രജയായി ഉയര്‍ത്തുകയുമില്ല. ദൈവം നിങ്ങളെ ഉയര്‍ത്തിയിരിക്കുന്നു, ദൈവത്തിൽനിന്ന് മഹത്തായ അനുഗ്രഹങ്ങള്‍ നിങ്ങള്‍ക്ക് ലഭിച്ചിരിക്കുന്നു. അതില്‍ നിന്നു മനസ്സിലാക്കാമല്ലോ നിങ്ങള്‍ എല്ലാവരും ജീവനുള്ള ആളുകളാണ്. ജീവനുള്ള ആളുകള്‍ ദൈവത്തില്‍നിന്നു വരുന്നവരാണ്.

ജീവിത സ്വഭാവത്തില്‍ മാറ്റത്തിനായുള്ള അന്വേഷണത്തില്‍, പ്രവര്‍ത്തന മാര്‍ഗ്ഗം വളരെ ലളിതമാണ്. നിന്റെ പ്രായോഗികാനുഭവത്തില്‍ പരിശുദ്ധാത്മാവിന്റെ ഇപ്പോഴത്തെ വചനങ്ങള്‍ നിനക്ക് പിന്തുടരാന്‍ കഴിയുന്നുവെങ്കില്‍, ദൈവത്തിന്റെ പ്രവര്‍ത്തനം അനുഭവിക്കാന്‍ കഴിയുന്നുവെങ്കില്‍ നിന്റെ സ്വഭാവത്തില്‍ മാറ്റമുണ്ടാക്കുക സാധ്യമാണ്. പരിശുദ്ധാത്മാവ് പറയുന്നതെന്തും അതേപടി പിന്തുടരുന്ന ആളാണ് നീയെങ്കില്‍, പരിശുദ്ധാത്മാവ് പറയുന്നതെന്തിനെയും നീ തേടുന്നുവെങ്കില്‍, നീ ദൈവത്തെ അനുസരിക്കുന്ന ആളാണ്. അതിനാല്‍ നിന്റെ സ്വഭാവത്തില്‍ മാറ്റം ഉണ്ടാവുക തന്നെ ചെയ്യും. പരിശുദ്ധാത്മാവ് ഇപ്പോള്‍ നല്‍കുന്ന വചനങ്ങള്‍ മൂലം ആളുകളുടെ സ്വഭാവത്തിൽ മാറ്റം വരുന്നു. എന്നാൽ, നീ പഴയകാല അനുഭവങ്ങളിലും ഭൂതകാലത്തിന്റെ നിയമങ്ങളിലും മുറുകെപ്പിടിച്ചു നില്‍ക്കുകയാണെങ്കില്‍ നിന്റെ സ്വഭാവത്തിനു മാറ്റം വരുത്തുക സാധ്യമല്ല. പരിശുദ്ധാത്മാവിന്റെ ഇന്നത്തെ വചനങ്ങള്‍ എല്ലാ ആളുകളോടും സാധാരണമായ മനുഷ്യരുടേതായ ജീവിതം ആരംഭിക്കാന്‍ ആവശ്യപ്പെട്ടാല്‍, ആ സമയത്ത് നീ ബാഹ്യമായ കാര്യങ്ങളോടുള്ള അഭിനിവേശത്തില്‍ കുടുങ്ങി നില്‍ക്കുകയാണെങ്കില്‍, യാഥാർഥ്യത്തെ കുറിച്ച് ആശയക്കുഴപ്പത്തിലായി, അതിനെ ഗൗരവപൂര്‍വം പരിഗണിക്കാതെ നില്‍ക്കുകയാണെങ്കില്‍ നീ പരിശുദ്ധാത്മാവിന്റെ പ്രവര്‍ത്തനത്തിനൊപ്പം മുന്നോട്ടു പോകുന്നതിൽ പരാജയപ്പെട്ട, പരിശുദ്ധാത്മാവ് മാര്‍ഗ്ഗനിര്‍ദ്ദേശം നല്‍കുന്ന പാതയിലേക്കു പ്രവേശിക്കാത്ത ആളാണ്. നിന്റെ സ്വഭാവത്തില്‍ മാറ്റം വരുത്തുവാന്‍ കഴിയുമോ ഇല്ലയോ എന്നത് നീ പരിശുദ്ധാത്മാവിന്റെ ഇപ്പോഴത്തെ വചനങ്ങൾക്കൊപ്പം മുന്നോട്ടു പോകുന്നുണ്ടോ ഇല്ലയോ, നീ സത്യമായ ജ്ഞാനം നേടിയിട്ടുണ്ടോ ഇല്ലയോ എന്നിവയെ ആശ്രയിച്ചിരിക്കുന്നു. ഇത് നീ മുമ്പു മനസ്സിലാക്കിയിട്ടുള്ളതില്‍നിന്നു വളരെ വ്യത്യസ്തമാണ്. പെട്ടെന്നു തീരുമാനം എടുക്കാന്‍ കഴിവുള്ള ആളായ നീ, ദൈവത്തിന്റേതായ ശിക്ഷണ ഫലമായി ആലോചിക്കാതെ എന്തെങ്കിലും സംസാരിക്കുന്ന സ്വഭാവം നിര്‍ത്തി എന്നു മാത്രമാണ് നിന്നിലുണ്ടായ സ്വഭാവ മാറ്റത്തെ കുറിച്ച് നീ മുമ്പു മനസ്സിലാക്കിയിരുന്നത്. പക്ഷേ അത് മാറ്റത്തിന്റെ ഒരു വശം മാത്രമാണ്. ഈ സമയത്ത്, പരിശുദ്ധാത്മാവിന്റെ മാര്‍ഗ്ഗനിര്‍ദ്ദേശങ്ങള്‍ പിന്തുടരുക എന്നുള്ളതാണ് ഏറ്റവും നിര്‍ണായകമായ കാര്യം: ദൈവം എന്തു പറയുന്നുവോ അതു പിന്തുടരുക, ദൈവം എന്തു കല്പിക്കുന്നുവോ അത് അനുസരിക്കുക. ആളുകള്‍ക്ക് അവരുടെ സ്വഭാവം സ്വയം മാറ്റാന്‍ കഴിയുകയില്ല. അവര്‍ ദൈവവചനങ്ങളാല്‍ ന്യായവിധിക്കും ശാസനയ്ക്കും വിധേയരാകണം. യാതനകള്‍ക്കും ശുദ്ധീകരണത്തിനും വിധേയരാകണം. അല്ലെങ്കില്‍ ദൈവവചനങ്ങളാലുള്ള ഇടപെടലിനും ശിക്ഷണത്തിനും വെട്ടിയൊരുക്കലിനും വിധേയരാകണം. എങ്കില്‍ മാത്രമേ അവര്‍ക്ക് ദൈവത്തോട് അനുസരണവും വിശ്വസ്തതയും കൈവരിക്കാനും ദൈവത്തോട് ഉദാസീനമായ നിലപാട് എടുക്കാതിരിക്കാനും കഴിയുകയുള്ളൂ. ദൈവവചനത്താലുള്ള ശുദ്ധീകരണത്തിലൂടെയാണ് ആളുകളുടെ സ്വഭാവം മാറുന്നത്. ദൈവവചനങ്ങളുമായുള്ള സമ്പര്‍ക്കം, അവയിലൂടെയുള്ള ന്യായവിധി, ശിക്ഷണം, ഇടപെടല്‍ എന്നിവയിലൂടെ മാത്രമേ അവര്‍ക്ക് തിടുക്കത്തിൽ പ്രവർത്തിക്കുന്ന രീതി ഉപേക്ഷിച്ച് പക്വതയുള്ളവരായി മാറാന്‍ കഴിയുകയുള്ളൂ. ദൈവം ഇപ്പോള്‍ നല്‍കുന്ന വചനങ്ങളും ദൈവത്തിന്റെ പ്രവര്‍ത്തനങ്ങളും, അവ മനുഷ്യന്റെ ധാരണകളുമായി പൊരുത്തപ്പെടുന്നവ അല്ലെങ്കില്‍ പോലും, അവയ്ക്കു കീഴടങ്ങുവാൻ കഴിയുക, ഈ ധാരണകളെ മാറ്റിവെച്ച് പൂര്‍ണ മനസ്സോടെ കീഴടങ്ങാൻ കഴിയുക, എന്നുള്ളതാണ് ഏറ്റവും പ്രധാനമായ കാര്യം. മുന്‍കാലങ്ങളില്‍ സ്വഭാവത്തില്‍ മാറ്റം എന്നു പറയുമ്പോള്‍ പ്രധാനമായും ഉദ്ദേശിച്ചിരുന്നത്, സ്വയം ത്യജിക്കുവാന്‍ കഴിവുണ്ടാവുക, ശരീരത്തെ യാതനകള്‍ അനുഭവിക്കാൻ അനുവദിക്കുക, സ്വന്തം ശരീരത്തിനു ശിക്ഷണം നൽകുക, മാംസനിബദ്ധമായ പരിഗണനകള്‍ തള്ളിക്കളയുക മുതലായ കാര്യങ്ങളാണ്. ഇതെല്ലാം ഒരു തരത്തില്‍ സ്വഭാവത്തിലെ മാറ്റം തന്നെയാണ്. എന്നാല്‍ ഇന്ന് യഥാർഥത്തില്‍ സ്വഭാവത്തില്‍ മാറ്റം വരുക എന്നു പറഞ്ഞാല്‍, ദൈവത്തിന്റെ ഇന്നത്തെ വചനങ്ങൾ അനുസരിക്കുകയും ദൈവത്തിന്റെ പ്രവര്‍ത്തനങ്ങൾ അറിയുകയും ചെയ്യുക എന്നതാണെന്ന് എല്ലാവര്‍ക്കും അറിയാം. ഇപ്രകാരം, ആളുകള്‍ക്ക് ദൈവത്തെ കുറിച്ച് മുമ്പുണ്ടായിരുന്ന, അവരുടെ സങ്കല്‍പ്പങ്ങളാല്‍ നിറം കൊടുത്ത, അറിവുകള്‍ പുറന്തള്ളാനും ദൈവത്തെ കുറിച്ചുള്ള ശരിയായ ജ്ഞാനവും ദൈവത്തോടുള്ള അനുസരണയും കൈവരിക്കാനും കഴിയും—ഇതു മാത്രമാണ് സ്വഭാവത്തില്‍ മാറ്റം വരുന്നതിന്റെ യഥാർഥ പ്രകടനം.

ആളുകള്‍ ജീവനിലേക്കുള്ള പ്രവേശനത്തിനായി പരിശ്രമിക്കുന്നത് ദൈവവചനങ്ങളെ ആധാരമാക്കിയാണ്. മുമ്പ്, അവന്റെ വചനങ്ങളാലാണ് എല്ലാം സാധ്യമാകുന്നത് എന്നു പറയാറുണ്ടായിരുന്നു, പക്ഷേ ആരും ആ വസ്തുത മനസ്സിലാക്കിയില്ല. ഇപ്പോഴത്തെ ഘട്ടത്തിന്റെ അനുഭവത്തിലേക്ക് നീ പ്രവേശിക്കുകയാണെങ്കില്‍, എല്ലാം നിനക്ക് വ്യക്തമാവും, ഭാവിയിലെ പരീക്ഷകള്‍ക്ക് നല്ല അടിത്തറ പടുത്തുയര്‍ത്താനും നിനക്ക് കഴിയും. ദൈവം പറയുന്നത് എന്തു തന്നെ ആയിരുന്നാലും, അവന്റെ വചനങ്ങളിലേക്ക് പ്രവേശിക്കുന്നതില്‍ മാത്രം ശ്രദ്ധിക്കുക. ദൈവം, ഞാനിതാ ആളുകളെ ശാസിക്കുവാന്‍ തുടങ്ങുന്നു എന്നു പറഞ്ഞാല്‍, അവന്റെ ശാസനത്തിന് വഴങ്ങുക. ദൈവം ആളുകളോട് മരിക്കാന്‍ ആവശ്യപ്പെട്ടാല്‍, ആ പരീക്ഷണത്തിന് വഴങ്ങുക. അവന്റെ ഏറ്റവും പുതിയ മൊഴികള്‍ക്കുള്ളില്‍ ആണ് നീ ജീവിക്കുന്നതെങ്കില്‍, ദൈവത്തിന്റെ വചനങ്ങള്‍ അവസാനം നിന്നെ പരിപൂർണനാക്കും. ദൈവവചനങ്ങളിലേക്ക് നീ കൂടുതല്‍ കടന്നു ചെല്ലുന്തോറും അത്രയും വേഗത്തില്‍ നീ പരിപൂർണനാക്കപ്പെടും. എന്തുകൊണ്ടാണ് ഓരോ തവണ സംവദിക്കുമ്പോഴും ഞാന്‍ നിങ്ങളോട് ദൈവത്തിന്റെ വചനങ്ങള്‍ അറിയാനും അതിലേക്കു പ്രവേശിക്കാനും ആവശ്യപ്പെടുന്നത്? ദൈവത്തിന്റെ വചനങ്ങളെ തേടുകയും അനുഭവിക്കുകയും ചെയ്യുമ്പോള്‍, അവന്റെ വചനങ്ങളുടെ യാഥാർഥ്യത്തിലേക്കു പ്രവേശിക്കുമ്പോള്‍ മാത്രമേ, പരിശുദ്ധാത്മാവിന് നിന്നില്‍ പ്രവര്‍ത്തിക്കാന്‍ അവസരം ലഭിക്കുകയുള്ളൂ. അതുകൊണ്ട് നിങ്ങളെല്ലാവരും ദൈവം പ്രവര്‍ത്തിക്കുന്ന ഓരോ രീതികളിലും പങ്കാളികളാണ്. നിങ്ങളുടെ യാതനകളുടെ കാഠിന്യം എത്ര തന്നെ ആയാലും, അവസാനം നിങ്ങള്‍ക്കെല്ലാം ഒരു “സ്മരണിക” ലഭിക്കും. നിങ്ങളുടെ അന്തിമമായ പരിപൂർണത കൈവരിക്കണമെങ്കില്‍ നിങ്ങള്‍ ദൈവത്തിന്റെ എല്ലാ വചനങ്ങളിലേക്കും പ്രവേശിക്കണം. പരിശുദ്ധാത്മാവ് ആളുകളെ പരിപൂർണരാക്കുന്നത് ഏകപക്ഷീയമായല്ല, ആളുകളുടെ സഹകരണം അവന് ആവശ്യമാണ്; എല്ലാവരും ബോധപൂര്‍വ്വമായി അവനോട് സഹകരിക്കേണ്ടിയിരിക്കുന്നു. ദൈവം പറയുന്നത് എന്തു തന്നെ ആയിരുന്നാലും, അവന്റെ വചനങ്ങളിലേക്കുള്ള പ്രവേശനത്തില്‍ മാത്രം ശ്രദ്ധ കേന്ദ്രീകരിക്കുക—ഇത് നിങ്ങളുടെ ജീവിതത്തിന് കൂടുതല്‍ പ്രയോജനകരമാകും. നിങ്ങളുടെ സ്വഭാവത്തില്‍ മാറ്റം വരുത്തുക എന്ന ഉദ്ദേശ്യത്തില്‍ ആണ് ഇതെല്ലാം. നീ ദൈവത്തിന്റെ വചനങ്ങളിലേക്ക് പ്രവേശിക്കുമ്പോൾ, അവന്‍ നിന്റെ ഹൃദയത്തെ സ്വാധീനിക്കും; അവന്റെ പ്രവൃത്തിയുടെ ഈ ഘട്ടത്തില്‍ അവന്‍ കൈവരിക്കാന്‍ ആഗ്രഹിക്കുന്നതെല്ലാം മനസ്സിലാക്കാന്‍ നിനക്കു പ്രാപ്തിയുണ്ടാകും; നിനക്ക് അത് കൈവരിക്കുന്നതിനുള്ള നിശ്ചയദാർഢ്യമുണ്ടാകും. ശാസനാവേളയില്‍, ഇത് ഒരു പ്രവര്‍ത്തന രീതിയാണ് എന്നു വിശ്വസിച്ച ആളുകളുണ്ടായിരുന്നു, അവര്‍ ദൈവത്തിന്റെ വചനങ്ങളിൽ വിശ്വസിച്ചില്ല. അതിന്റെ ഫലമായി അവര്‍ ശുദ്ധീകരണത്തിന് വിധേയരായില്ല. യാതൊന്നും നേടുകയോ മനസ്സിലാക്കുകയോ ചെയ്യാതെ ശാസനാവേള കഴിഞ്ഞു പുറത്തു വന്നു. സംശയത്തിന്റെ കണിക പോലുമില്ലാതെ ഈ വചനങ്ങളിലേക്ക് ശരിക്കും പ്രവേശിച്ച ചിലരുണ്ടായിരുന്നു. ദൈവത്തിന്റെ വചനങ്ങള്‍ ഒരിക്കലും പിഴയ്ക്കാത്ത സത്യമാണെന്നും മനുഷ്യവംശം ശാസിക്കപ്പെടേണ്ടതാണെന്നും അവര്‍ പറഞ്ഞു. അവർ അതിൽ കുറച്ചു കാലം ബുദ്ധിമുട്ടനുഭവിച്ചു, അവരുടെ ഭാവിയും ഭാഗധേയവും ഉപേക്ഷിച്ചു. അതില്‍ നിന്നു പുറത്തിറങ്ങിയപ്പോള്‍ അവരുടെ സ്വഭാവങ്ങളില്‍ ചില മാറ്റങ്ങൾ വന്നിരുന്നു, അവര്‍ ദൈവത്തെക്കുറിച്ചു കൂടുതല്‍ ആഴത്തില്‍ അറിവ് നേടിയിരുന്നു. ശാസനയ്ക്ക് വിധേയരായി പുറത്തു വന്നവരെല്ലാം ദൈവത്തിന്റെ മനോഹാരിത അറിഞ്ഞു. പ്രവര്‍ത്തനത്തിന്റെ ഈ ഘട്ടം, അവരിലേക്ക് ഒഴുകിയിറങ്ങിയ ദൈവസ്നേഹത്തിന്റെ മൂര്‍ത്തീകരണമാണെന്നും ദൈവസ്നേഹത്തിന്റെ കീഴടക്കലും വിമോചനവും ആണെന്നും അവര്‍ തിരിച്ചറിഞ്ഞു. ദൈവത്തിന്റെ ചിന്തകള്‍ എപ്പോഴും നന്മ നിറഞ്ഞതാണെന്നും ദൈവം മനുഷ്യനില്‍ ചെയ്യുന്ന പ്രവര്‍ത്തനങ്ങളെല്ലാം സ്നേഹത്തില്‍ നിന്നാണ്, വിദ്വേഷത്തില്‍ നിന്നല്ല എന്നും അവര്‍ പറഞ്ഞു. ദൈവത്തിന്റെ വചനങ്ങളിൽ വിശ്വസിക്കാതിരുന്ന, ദൈവവചനങ്ങളിലേക്കു നോക്കാതിരുന്ന ആളുകൾ ശാസനാവേളയില്‍ ശുദ്ധീകരണത്തിനു വിധേയരായില്ല. തദ്ഫലമായി, പരിശുദ്ധാത്മാവ്അവരോടൊപ്പം ഉണ്ടായിരുന്നില്ല; അവര്‍ ഒന്നും നേടിയില്ല. ശാസനാവേളയിലേക്ക് പ്രവേശിച്ചവരില്‍, അവര്‍ ശുദ്ധീകരണത്തിന് വിധേയരായെങ്കില്‍ പോലും, പരിശുദ്ധാത്മാവ് അവരുടെ ഉള്ളിൽ മറഞ്ഞിരുന്നുകൊണ്ട് പ്രവര്‍ത്തിക്കുന്നുണ്ടായിരുന്നു. അതിന്റെ ഫലമായി അവരുടെ ജീവിത സ്വഭാവത്തില്‍ മാറ്റം സംഭവിച്ചു. ചിലര്‍ പുറമെ നിന്നു നോക്കുമ്പോള്‍ വളരെ ഗുണാത്മക മനസ്സുള്ളവരായി, സദാ സന്തോഷമുള്ളവരായി കാണപ്പെട്ടിരുന്നു. എങ്കിലും ദൈവവചനത്താല്‍ ശുദ്ധീകരിക്കപ്പെടാനുള്ള അവസ്ഥയിലേക്ക് അവർ പ്രവേശിച്ചിരുന്നില്ല. അതിനാല്‍ അവരില്‍ ഒരു മാറ്റവും ഉണ്ടായില്ല. ദൈവവചനങ്ങളിൽ വിശ്വസിക്കാതിരുന്നതിന്റെ ഫലമാണ് അത്. നീ ദൈവവചനങ്ങളെ വിശ്വസിക്കുന്നില്ലെങ്കില്‍, പരിശുദ്ധാത്മാവ് നിന്നില്‍ പ്രവര്‍ത്തിക്കുകയില്ല. ദൈവവചനങ്ങളിൽ വിശ്വസിക്കുന്ന എല്ലാവര്‍ക്കും ദൈവം പ്രത്യക്ഷനാകും. ദൈവവചനങ്ങളിൽ വിശ്വസിക്കുകയും അവ സ്വീകരിക്കുകയും ചെയ്യുന്ന എല്ലാവര്‍ക്കും ദൈവത്തിന്റെ സ്നേഹം ലഭിക്കും!

ദൈവവചനത്തിന്റെ യാഥാർഥ്യത്തിലേക്ക് പ്രവേശിക്കണമെങ്കില്‍, പ്രാവര്‍ത്തികമാക്കാനുള്ള പാത കണ്ടെത്തണം, ദൈവത്തിന്റെ വചനങ്ങള്‍ പ്രാവര്‍ത്തികമാക്കുന്നത് എങ്ങനെ എന്ന് അറിയണം. അപ്രകാരം മാത്രമേ, നിങ്ങളുടെ ജീവിത സ്വഭാവത്തില്‍ മാറ്റം വരുകയുള്ളൂ. ഈ പാതയിലൂടെ മാത്രമേ നിങ്ങള്‍ ദൈവത്താല്‍ പരിപൂർണരാക്കപ്പെടുകയുള്ളൂ. ഈ വിധത്തില്‍ ദൈവത്താല്‍ പരിപൂർണരാക്കപ്പെട്ടവര്‍ക്കു മാത്രമേ ദൈവഹിതത്തോട് യോജിപ്പിലാവാന്‍ കഴിയുകയുള്ളൂ. പുതിയ പ്രകാശം ലഭിക്കുവാന്‍, നിങ്ങള്‍ അവന്റെ വചനങ്ങള്‍ക്കുള്ളില്‍ ജീവിക്കണം. ഒറ്റത്തവണ പരിശുദ്ധാത്മാവിനാല്‍ സ്വാധീനിക്കപ്പെട്ടതു കൊണ്ട് ഒരു കാര്യവുമില്ല—നീ കൂടുതല്‍ ആഴത്തിലേക്കു പോകേണ്ടതുണ്ട്. ഒരു തവണ മാത്രം പരിശുദ്ധാത്മാവിനാല്‍ സ്വാധീനിക്കപ്പെട്ടവരുടെ ആന്തരികമായ ഉത്സാഹം ഉത്തേജിപ്പിക്കപ്പെട്ടിട്ടുണ്ട്. അവര്‍ അന്വേഷിക്കുവാന്‍ ആഗ്രഹിക്കുന്നുണ്ട്. പക്ഷേ, അത് നീണ്ടു നില്‍ക്കുകയില്ല. അവര്‍ നിരന്തരമായി പരിശുദ്ധാത്മാവിനാല്‍ സ്വാധീനിക്കപ്പെടണം. ദൈവത്തിന്റെ ആത്മാവ് മനുഷ്യന്റെ ആത്മാവിനെ സ്വാധീനിക്കുമെന്നും അങ്ങനെ അവര്‍ക്ക് ജീവിത സ്വഭാവത്തില്‍ മാറ്റം വരുത്താനായി പരിശ്രമിക്കാന്‍ കഴിയുമെന്നും ദൈവത്താല്‍ സ്വാധീനിക്കപ്പെടാന്‍ ശ്രമിക്കുന്ന സമയത്ത് സ്വന്തം പോരായ്മകള്‍ മനസ്സിലാക്കാനും ദൈവവചനങ്ങള്‍ അനുഭവിക്കുന്ന പ്രക്രിയയില്‍ അവര്‍ക്കുള്ളിലുള്ള മാലിന്യങ്ങളെ (സ്വയനീതി, ധിക്കാരം, ധാരണകള്‍ തുടങ്ങിയവ) നീക്കം ചെയ്യാന്‍ അവർക്കു കഴിയുമെന്നും ഉള്ള എന്റെ പ്രത്യാശയെ കുറിച്ച് മുന്‍കാലങ്ങളില്‍ ഞാന്‍ പല തവണ സൂചിപ്പിച്ചിട്ടുള്ളതാണ്. പുതിയ പ്രകാശത്തെ സ്വീകരിക്കാന്‍ സ്വയം സന്നദ്ധമായി മുന്‍കൈ എടുത്തതുകൊണ്ടു മാത്രമായി എന്നു കരുതരുത്; നിഷേധാത്മകമായ എല്ലാത്തിനെയും പുറന്തള്ളുകയും വേണം. ഒരു വശത്ത്, നിങ്ങള്‍ ഗുണാത്മകമായ വശത്തിലൂടെ പ്രവേശിക്കണം. അതേസമയം മറുവശത്ത് നിങ്ങളിലെ മലിനമായ സകലതും നിഷേധാത്മകമായ വശത്തുനിന്ന് നീക്കം ചെയ്യുകയും വേണം. നിനക്കുള്ളില്‍ ഏതെല്ലാം മാലിന്യങ്ങളാണ് അവശേഷിക്കുന്നത് എന്നറിയാനായി നീ നിരന്തരം പരിശോധിച്ചു കൊണ്ടിരിക്കണം. മനുഷ്യ വംശത്തിന്റെ മതപരമായ ധാരണകള്‍, ഉദ്ദേശ്യങ്ങള്‍, പ്രതീക്ഷകള്‍, സ്വയനീതി, ധിക്കാരം എന്നിവയെല്ലാം മാലിന്യങ്ങളാണ്. ആത്മപരിശോധന നടത്തുക. ഏതു മത ധാരണയാണ് നിന്നിലുള്ളത് എന്നറിയാനായി ഉള്ളിലുള്ളതെല്ലാം ദൈവം വെളിപ്പെടുത്തിയ സകല വചനങ്ങള്‍ക്കും അരികിലായി നിരത്തുക. അവയെ ശരിക്കും തിരിച്ചറിഞ്ഞാല്‍ മാത്രമേ നിനക്ക് അവയെ പുറന്തള്ളാന്‍ കഴിയുകയുള്ളൂ. “പരിശുദ്ധാത്മാവ് ഇപ്പോള്‍ ചെയ്യുന്ന പ്രവര്‍ത്തനത്തിന്റെ പ്രകാശത്തെ വെറുതെ പിന്തുടര്‍ന്നാല്‍ മാത്രം മതി. മറ്റൊന്നിനെ കുറിച്ചും ആലോചിക്കേണ്ടതില്ല” എന്നു ചിലര്‍ പറയാറുണ്ട്. പക്ഷേ, നിങ്ങളുടെ മത ധാരണകള്‍ ഉയര്‍ന്നു വന്നാല്‍ എങ്ങനെയാണ് അവയെ നിങ്ങള്‍ ഇല്ലാതാക്കുക? ഇന്ന് ദൈവത്തിന്റെ വചനങ്ങളെ പിന്തുടരുക എളുപ്പമുള്ള കാര്യമാണ് എന്നു നിങ്ങള്‍ കരുതുന്നുണ്ടോ? നീ ഒരു മതത്തില്‍പ്പെട്ട ആളാണെങ്കില്‍, നിന്റെ മതപരമായ ധാരണകളും പാരമ്പര്യമായി ഹൃദയത്തിലുള്ള ദൈവശാസ്ത്ര സിദ്ധാന്തങ്ങളും തടസ്സം സൃഷ്ടിക്കാം. ഇവ മനസ്സില്‍ ഉയര്‍ന്നു വന്നാല്‍, അത് പുതിയ കാര്യങ്ങള്‍ സ്വീകരിക്കുന്നതിന് നിനക്ക് പ്രതിബന്ധമാകും. ഇതെല്ലാം യഥാർഥ പ്രശ്നങ്ങളാണ്. നിങ്ങള്‍ പരിശുദ്ധാത്മാവിന്റെ ഇപ്പോഴത്തെ വചനങ്ങള്‍ മാത്രം പിന്തുടര്‍ന്നാല്‍, നിങ്ങൾക്ക് ദൈവഹിതം നിറവേറ്റാന്‍ കഴിയില്ല. പരിശുദ്ധാത്മാവിന്റെ ഇപ്പോഴുള്ള പ്രകാശത്തെ പിന്തുടരുന്നതോടൊപ്പം തന്നെ എന്തെല്ലാം ധാരണകളും ഉദ്ദേശ്യങ്ങളുമാണ് നിന്റെയുള്ളില്‍ സൂക്ഷിച്ചിരിക്കുന്നത് എന്നും ഏത് മാനുഷികമായ സ്വയനീതിയാണ് നിനക്കുള്ളത് എന്നും ഏതെല്ലാം പെരുമാറ്റങ്ങളാണ് ദൈവത്തോടുള്ള അനുസരണക്കേടാകുന്നത് എന്നും നീ തിരിച്ചറിയണം. ഇവയെയെല്ലാം തിരിച്ചറിഞ്ഞ ശേഷം നീ അവയെ എല്ലാം പുറന്തള്ളണം. പരിശുദ്ധാത്മാവ് ഇന്ന് നല്‍കുന്ന വചനങ്ങളെ പിന്തുടരുക സാധ്യമാവുന്നതിനാണ് നിന്റെ മുന്‍കാല പ്രവൃത്തികളെയും പെരുമാറ്റങ്ങളെയും ത്യജിക്കാന്‍ ആവശ്യപ്പെടുന്നത്. ഒരു വശത്ത്, സ്വഭാവത്തില്‍ മാറ്റം വരുക എന്നത് ദൈവത്തിന്റെ വചനങ്ങളാല്‍ സാധ്യമാകുന്നതാണ്. പക്ഷേ, അതേസമയം അതിന് മനുഷ്യ വംശത്തിന്റെ സഹകരണവും ആവശ്യമാണ്. ദൈവത്തിന്റെ പ്രവര്‍ത്തനവും മനുഷ്യന്റെ അനുഷ്ഠാനവും, രണ്ടും അനിവാര്യമാണ്. 

നിന്‍റെ സേവനത്തിന്റെ ഭാവി പാതയില്‍ നീ എങ്ങനെയാണ് ദൈവഹിതം നിറവേറ്റുക? ജീവനിലേക്കുള്ള പ്രവേശനത്തിനായി പരിശ്രമിക്കുക, സ്വഭാവത്തില്‍ മാറ്റത്തിനായി പരിശ്രമിക്കുക, സത്യത്തിലേക്ക് കൂടുതല്‍ ആഴത്തില്‍ പ്രവേശിക്കാന്‍ പരിശ്രമിക്കുക എന്നതാണ് നിര്‍ണ്ണായകമായ കാര്യം—ഇതാണ് ദൈവത്താല്‍ പരിപൂർണരാക്കപ്പെടാനും ദൈവത്താല്‍ വീണ്ടെടുക്കപ്പെടാനും ഉള്ള പാത. നിങ്ങളെല്ലാവരും ദൈവ നിയോഗം ഏറ്റുവാങ്ങുന്നവരാണ്. പക്ഷേ, അത് എന്തു തരത്തിലുള്ള നിയോഗമാണ്? ഇത് പ്രവര്‍ത്തനത്തിന്റെ അടുത്ത ഘട്ടവുമായി ബന്ധപ്പെട്ടിരിക്കുന്നു. അടുത്ത ഘട്ടം പ്രവര്‍ത്തനം പ്രപഞ്ചത്തിലാകമാനം നടപ്പിലാവുന്ന വലിയ പ്രവര്‍ത്തനമാണ്. അതിനാല്‍ ഇന്ന് നിങ്ങള്‍ ജീവിത സ്വഭാവത്തില്‍ മാറ്റത്തിനായി പരിശ്രമിക്കുക. ഭാവിയില്‍ ദൈവം അവന്റെ പ്രവര്‍ത്തനത്താല്‍ മഹത്ത്വം നേടുന്നതിന്റെ യഥാർഥ തെളിവായിത്തീരണം നിങ്ങള്‍, അവന്റെ ഭാവി പ്രവര്‍ത്തനത്തിന്റെ അനുകരണീയ മാതൃകയാവണം. ദൈവം നിങ്ങളെ ഉപയോഗപ്പെടുത്തുകയും നിങ്ങള്‍ ദൈവത്തിന് സാക്ഷ്യം വഹിക്കുകയും ചെയ്യാന്‍ ഇടയാകുന്ന വിധത്തില്‍ ഭാവി പ്രവര്‍ത്തനത്തിന് അടിത്തറ പാകുക എന്ന ആവശ്യത്തിനു വേണ്ടി മാത്രമുള്ളതാണ് ഇന്നത്തെ പരിശ്രമം. നീ ഇത് നിന്റെ പരിശ്രമത്തിന്റെ ലക്ഷ്യം ആക്കിയാല്‍, നിനക്ക് പരിശുദ്ധാത്മാവിന്റെ സാന്നിദ്ധ്യം നേടാന്‍ കഴിയും. നീ നിന്റെ പരിശ്രമത്തിന്റെ ലക്ഷ്യം എത്രത്തോളം ഉയര്‍ന്നതാക്കുന്നുവോ അത്രയും കൂടുതലായി നീ പരിപൂർണനാക്കപ്പെടും. നീ സത്യത്തെ കൂടുതലായി പിന്തുടരും തോറും പരിശുദ്ധാത്മാവ് കൂടുതലായി പ്രവര്‍ത്തിക്കും. നിന്റെ പരിശ്രമത്തില്‍ നീ എത്ര കൂടുതല്‍ ഊര്‍ജ്ജം ചെലവഴിക്കുന്നുവോ അത്രയും കൂടുതല്‍ നിനക്ക് നേടാന്‍ കഴിയും. ആളുകളെ അവരുടെ ആന്തരിക അവസ്ഥ അനുസരിച്ചാണ് പരിശുദ്ധാത്മാവ് പരിപൂർണരാക്കുന്നത്. ദൈവത്താല്‍ ഉപയോഗിക്കപ്പെടാനോ, പരിപൂർണരാക്കപ്പെടാനോ തയ്യാറല്ല എന്ന് ചിലര്‍ പറയാറുണ്ട്. അവര്‍ക്ക് അവരുടെ ശരീരം സുരക്ഷിതമായിരിക്കുകയും ദൗര്‍ഭാഗ്യകരമായ അനുഭവങ്ങള്‍ ഇല്ലാതിരിക്കുകയും ചെയ്താല്‍ മാത്രം മതി. ചില ആളുകള്‍ ദൈവരാജ്യത്തിലേക്ക് പ്രവേശിക്കാന്‍ തയ്യാറല്ല. എന്നാല്‍ അഗാധപാതാളത്തിലേക്ക് പതിക്കുവാന്‍ അവര്‍ തയ്യാറാണ്. അത്തരക്കാരുടെ കാര്യത്തില്‍, ദൈവം അവരുടെ ആഗ്രഹം സാധിച്ചുകൊടുക്കും. നീ എന്തിനു വേണ്ടി പരിശ്രമിക്കുന്നുവോ ദൈവം അത് സംഭാവ്യമാക്കും. അങ്ങനെയെങ്കിൽ, ഏതിനായാണ് നീ ഇപ്പോള്‍ പരിശ്രമിക്കുന്നത്? പരിപൂർണനാകുന്നതിനു വേണ്ടിയാണോ? നിന്റെ ഇപ്പോഴത്തെ പ്രവൃത്തിയും പെരുമാറ്റവും ദൈവത്താല്‍ പരിപൂർണനാക്കപ്പെടാനോ വീണ്ടെടുക്കപ്പെടാനോ വേണ്ടിയുള്ളതാണോ? നിത്യ ജീവിതത്തില്‍ നീ ഇത് നിരന്തരം പരിശോധിക്കേണ്ടിയിരിക്കുന്നു. ഒരൊറ്റ ലക്ഷ്യത്തിനായുള്ള പ്രയത്നത്തില്‍ നിന്റെ ഹൃദയം മുഴുവന്‍ സമര്‍പ്പിച്ചാല്‍, നിശ്ചയമായും ദൈവം നിന്നെ പരിപൂർണനാക്കും. അപ്രകാരമാണ് പരിശുദ്ധാത്മാവിന്റെ പാത. പരിശുദ്ധാത്മാവ് ആളുകളെ വഴി നയിക്കുന്ന പാത അവരുടെ പരിശ്രമത്തിലൂടെയാണ് അവര്‍ക്ക് കൈവരിക്കാന്‍ കഴിയുക. ദൈവത്താല്‍ പരിപൂർണനാക്കപ്പെടാനും വീണ്ടെടുക്കപ്പെടാനും നീ കൂടുതല്‍ ആഗ്രഹിച്ചാല്‍ അതനുസരിച്ച് കൂടുതലായി പരിശുദ്ധാത്മാവ് നിന്നില്‍ പ്രവര്‍ത്തിക്കും. അന്വേഷണത്തില്‍ നീ കൂടുതല്‍ കൂടുതല്‍ പാരാജയപ്പെടുമ്പോള്‍, നിന്നില്‍ കൂടുതല്‍ നിഷേധാത്മകവും പിന്‍തിരിപ്പനുമായ മനോഭാവം ഉണ്ടാവുമ്പോള്‍ പരിശുദ്ധാത്മാവിന് നിന്നില്‍ പ്രവര്‍ത്തിക്കാനുള്ള അവസരങ്ങള്‍ അത്രകണ്ട് ഇല്ലാതാവുകയാണ്. ക്രമേണ, പരിശുദ്ധാത്മാവ് നിന്നെ കൈവിടും. നീ ദൈവത്താല്‍ പരിപൂർണനാക്കപ്പെടാന്‍ ആഗ്രഹിക്കുന്നുണ്ടോ? നീ ദൈവത്താല്‍ വീണ്ടെടുക്കപ്പെടാന്‍, ആഗ്രഹിക്കുന്നുണ്ടോ? ദൈവത്തിന്റെ പ്രവര്‍ത്തനം നിങ്ങളില്‍ സാക്ഷാത്കരിക്കുന്നത് പ്രപഞ്ചത്തിനാകെ കാണാന്‍ സാധ്യമാകുന്നതിനായി ദൈവത്താല്‍ പരിപൂർണരാക്കപ്പെടാനും, വീണ്ടെടുക്കപ്പെടാനും, ഉപയോഗിക്കപ്പെടാനും ആവശ്യമായ രീതിയില്‍ എല്ലാ കാര്യങ്ങളും ചെയ്യാന്‍ നിങ്ങള്‍ പരിശ്രമിക്കണം. നിങ്ങളാണ് സര്‍വതിന്റെയും യജമാനന്‍. അവയുടെയെല്ലാം ഇടയില്‍ നിങ്ങളിലൂടെ സാക്ഷ്യവും മഹത്ത്വവും ആസ്വദിക്കാൻ നിങ്ങൾ ദൈവത്തിന് അവസരമുണ്ടാക്കണം—എല്ലാ തലമുറകളിലും വെച്ച് ഏറ്റവുമധികം അനുഗൃഹീതരായവർ നിങ്ങളാണ് എന്നതിന് ഇതാണ് തെളിവ്!


ദൈവഹൃദയത്തെ പിൻചെല്ലുന്നവരെ ദൈവം പരിപൂർണ്ണരാക്കുന്നു

ഒരു നിശ്ചിത സംഘം ആളുകളെ നേടാൻ ദൈവം ഇപ്പോൾ ആഗ്രഹിക്കുന്നു, അവനുമായി സഹകരിക്കാൻ ശ്രമിക്കുന്നവരും അവന്‍റെ പ്രവൃത്തി അനുസരിക്കാൻ കഴിയുന്നവരും ദൈവം അരുളിച്ചെയ്യുന്ന വചനങ്ങൾ സത്യമാണെന്ന് വിശ്വസിക്കുന്നവരും ദൈവം ആവശ്യപ്പെടുന്ന കാര്യങ്ങൾ ചെയ്യാൻ കഴിയുന്നവരുമായ ഒരു സംഘം; അവർ ഹൃദയത്തിൽ യഥാർത്ഥഗ്രാഹ്യം ഉള്ളവരാണ്, അവർ പൂർണരാക്കപ്പെടാൻ കഴിയുന്നവരാണ്, അവർക്ക് തീർച്ചയായും പരിപൂർണ്ണതയുടെ പാതയിലൂടെ സഞ്ചരിക്കാൻ കഴിയും. പരിപൂർണ്ണരാക്കപ്പെടാൻ കഴിയാത്തവർ ദൈവത്തിന്റെ പ്രവൃത്തിയെക്കുറിച്ച് വ്യക്തമായ ഗ്രാഹ്യമില്ലാത്തവരും ദൈവവചനങ്ങൾ ഭക്ഷിക്കുകയും പാനം ചെയ്യാത്തവരും അവന്റെ വാക്കുകൾ ശ്രദ്ധിക്കാത്തവരും ദൈവത്തോട് തങ്ങളുടെ ഹൃദയത്തിൽ യാതൊരു സ്നേഹവുമില്ലാത്തവരുമാണ്. ദൈവത്തിന്‍റെ മനുഷ്യാവതാരത്തെ സംശയിക്കുന്നവർ, എപ്പോഴും അവനെക്കുറിച്ച് അനിശ്ചിതത്വത്തിലാണ്, അവന്‍റെ വാക്കുകൾ ഒരിക്കലും ഗൗരവമായി കാണുന്നില്ല, എല്ലായ്പ്പോഴും അവിടുത്തെ വഞ്ചിക്കുകയാണ്. ദൈവത്തെ എതിർക്കുന്ന അവർ സാത്താന്റെ വകയാണ്; അത്തരക്കാരെ പരിപൂർണ്ണരാക്കാൻ ഒരു മാർഗവുമില്ല.

നീ പൂർണത പ്രാപിക്കാൻ ആഗ്രഹിക്കുന്നെങ്കിൽ, ആദ്യം നിനക്ക് ദൈവത്തിന്‍റെ കൃപ ഉണ്ടായിരിക്കണം. കാരണം, അവൻ ഇഷ്ടപ്പെടുന്നവരെയും അവന്‍റെ ഹൃദയത്തെ പിൻചെല്ലുന്നവരെയുമാണ് അവിടുന്ന് പരിപൂർണ്ണരാക്കുന്നത്. ദൈവത്തിന്റെ സ്വന്തം ഹൃദയത്തെ പിന്തുടരാൻ നിങ്ങൾ ആഗ്രഹിക്കുന്നെങ്കിൽ, അവന്‍റെ പ്രവൃത്തി അനുസരിക്കുന്ന ഒരു ഹൃദയം നിങ്ങൾക്കുണ്ടായിരിക്കണം, സത്യം പിന്തുടരാൻ നിങ്ങൾ പരിശ്രമിക്കണം, അതുപോലെ എല്ലാ കാര്യങ്ങളിലും ദൈവത്തിന്റെ സൂക്ഷ്മനിരീക്ഷണം നിങ്ങൾ അംഗീകരിക്കണം. നീ ചെയ്യുന്നതെല്ലാം ദൈവത്തിന്റെ സൂക്ഷ്മനിരീക്ഷണത്തിനു വിധേയമായതാണോ? നിന്‍റെ ഉദ്ദേശ്യം ശരിയാണോ? നിന്‍റെ ഉദ്ദേശ്യം ശരിയാണെങ്കിൽ, ദൈവം നിന്നെ പുകഴ്ത്തും; നിന്‍റെ ഉദ്ദേശ്യം തെറ്റാണെങ്കിൽ, നിന്‍റെ ഹൃദയം സ്നേഹിക്കുന്നത് ദൈവത്തെയല്ല, മറിച്ച് ജഡത്തെയും സാത്താനെയും ആയിരിക്കും. അതിനാൽ, എല്ലാ കാര്യങ്ങളിലും ദൈവത്തിന്റെ സൂക്ഷ്മനിരീക്ഷണം സ്വീകരിക്കുന്നതിനുള്ള ഒരു മാർഗമായി നീ പ്രാർത്ഥനയെ ഉപയോഗിക്കണം. നീ പ്രാർത്ഥിക്കുമ്പോൾ, ഞാൻ നേരിട്ടു നിന്‍റെ മുൻപിൽ നിൽക്കുന്നില്ലെങ്കിലും, പരിശുദ്ധാത്മാവ് നിന്നോടൊപ്പമുണ്ട്. അങ്ങനെ, നീ പ്രാർത്ഥിക്കുന്നത് എന്നോടും പരിശുദ്ധാത്മാവിനോടും കൂടിയാണ്. നീ എന്തിനാണ് ഈ ജഡത്തിൽ വിശ്വസിക്കുന്നത്? അവനിൽ ദൈവാത്മാവ് ഉള്ളതിനാൽ നിങ്ങൾ വിശ്വസിക്കുന്നു. ഈ വ്യക്തിയിൽ ദൈവാത്മാവ് ഇല്ലായിരുന്നുവെങ്കിൽ നീ വിശ്വസിക്കുമായിരുന്നോ? ഈ വ്യക്തിയിൽ നീ വിശ്വസിക്കുമ്പോൾ, നീ ദൈവാത്മാവിൽ വിശ്വസിക്കുന്നു. ഈ വ്യക്തിയെ ഭയപ്പെടുമ്പോൾ, നീ ദൈവാത്മാവിനെ ഭയപ്പെടുന്നു. ദൈവത്തിന്റെ ആത്മാവിലുള്ള വിശ്വാസം ഈ വ്യക്തിയിലുള്ള വിശ്വാസമാണ്, ഈ വ്യക്തിയിലുള്ള വിശ്വാസം ദൈവത്തിന്റെ ആത്മാവിലുള്ള വിശ്വാസവുമാണ്. നീ പ്രാർത്ഥിക്കുമ്പോൾ, ദൈവാത്മാവ് നിന്നോടൊപ്പമുണ്ടെന്നും ദൈവം നിന്‍റെ മുമ്പിലുണ്ടെന്നും നിനക്ക് തോന്നുന്നു, അതിനാൽ നീ അവിടുത്തെ ആത്മാവിനോടാണ് പ്രാർത്ഥിക്കുന്നത്. ഇന്ന് മിക്ക ആളുകളും തങ്ങളുടെ പ്രവൃത്തികൾ ദൈവമുമ്പാകെ കൊണ്ടുവരാൻ ഭയപ്പെടുന്നു; നിനക്ക് അവന്‍റെ ജഡത്തെ കബളിപ്പിക്കാൻ കഴിഞ്ഞേക്കാം, എന്നാൽ അവന്‍റെ ആത്മാവിനെ കബളിപ്പിക്കാൻ കഴിയില്ല. ദൈവത്തിന്റെ സൂക്ഷ്മപരിശോധനയെ അതിജീവിക്കാൻ കഴിയാത്ത ഏതൊരു കാര്യവും സത്യത്തിനു വിരുദ്ധമാണ്, അത് ഒഴിവാക്കണം; മറിച്ച് ചെയ്യുന്നപക്ഷം അത് ദൈവത്തിനെതിരെയുള്ള പാപമാണ്. അതിനാൽ, നിങ്ങൾ പ്രാർത്ഥിക്കുമ്പോഴും സഹോദരീസഹോദരന്മാരുമായി സംസാരിക്കുകയും കൂട്ടായ്മയിൽ ആയിരിക്കുകയും ചെയ്യുമ്പോഴും നിങ്ങളുടെ കടമ നിർവഹിക്കുമ്പോഴും നിങ്ങളുടെ ആചാരാനുഷ്ഠാനങ്ങളിൽ ഏർപ്പെടുമ്പോഴും എല്ലായ്പ്പോഴും നിങ്ങളുടെ ഹൃദയം ദൈവസന്നിധിയിൽ പകരണം. നീ നിന്‍റെ കർമ്മം പൂർത്തിയാക്കുമ്പോൾ, നിന്‍റെ ഉദ്ദേശ്യം ശരി ആയിരിക്കുന്നിടത്തോളം, അത് ദൈവഭവനത്തിന്‍റെ വേലയ്ക്കു വേണ്ടി ആയിരിക്കുന്നിടത്തോളം, ദൈവം നിന്നോടൊപ്പമുണ്ട്, നീ ചെയ്യുന്നതെല്ലാം അവൻ അംഗീകരിക്കും; നിന്‍റെ കർമ്മം നിറവേറ്റുന്നതിന് നീ ആത്മാർത്ഥമായി നിന്നെതന്നെ സമർപ്പിക്കണം. നീ പ്രാർത്ഥിക്കുമ്പോൾ, നിന്‍റെ ഹൃദയത്തിൽ ദൈവത്തോടുള്ള സ്നേഹമുണ്ടെങ്കിൽ, ദൈവത്തിന്റെ കരുതൽ, സംരക്ഷണം, സൂക്ഷ്മപരിശോധന എന്നിവ തേടുകയാണ് നിന്‍റെ ഉദ്ദേശ്യമെങ്കിൽ, നിന്‍റെ പ്രാർത്ഥനകൾ ഫലപ്രദമാകും. ഉദാഹരണത്തിന്, യോഗങ്ങളിൽ പ്രാർത്ഥിക്കുമ്പോൾ, നീ നിന്‍റെ ഹൃദയം തുറന്ന് ദൈവത്തോട് പ്രാർത്ഥിക്കുകയും അസത്യങ്ങൾ പറയാതെ നിന്‍റെ ഹൃദയത്തിൽ ഉള്ളത് അവനോടു പറയുകയും ചെയ്താൽ, നിങ്ങളുടെ പ്രാർത്ഥനകൾ തീർച്ചയായും ഫലപ്രദമായിരിക്കും. നീ ഹൃദയത്തിൽ ദൈവത്തെ ആത്മാർത്ഥമായി സ്നേഹിക്കുന്നുവെങ്കിൽ, ദൈവത്തോട് ഒരു ശപഥം ചെയ്യുക: “ആകാശത്തിലും ഭൂമിയിലും എല്ലാറ്റിനും ഇടയിലുമുള്ള ദൈവമേ, ഞാൻ അങ്ങയോട് സത്യം ചെയ്യുന്നു: ഞാൻ ചെയ്യുന്നതെല്ലാം അങ്ങയുടെ ആത്മാവ് പരിശോധിക്കുകയും എന്നെ എപ്പോഴും സംരക്ഷിക്കുകയും പരിപാലിക്കുകയും ചെയ്യുമാറാകട്ടെ, കൂടാതെ ഞാൻ ചെയ്യുന്നതിനെല്ലാം അങ്ങയുടെ സന്നിധിയിൽ നിൽക്കാനാകുമാറാക്കട്ടെ. എന്റെ ഹൃദയം എപ്പോഴെങ്കിലും അങ്ങയെ സ്നേഹിക്കുന്നത് അവസാനിപ്പിക്കുകയോ അത് അങ്ങയെ എപ്പോഴെങ്കിലും ഒറ്റിക്കൊടുക്കുകയോ ചെയ്താൽ എന്നെ കഠിനമായി ശിക്ഷിക്കുകയും ശപിക്കുകയും ചെയ്യുമാറാകട്ടെ. ഇഹലോകത്തിലോ പരലോകത്തിലോ എന്നോട് ക്ഷമിക്കാതിരിക്കട്ടെ!” അത്തരമൊരു ശപഥം ചെയ്യാൻ നിനക്ക് ധൈര്യമുണ്ടോ? ഇല്ലെങ്കിൽ, നീ ഭീരുവാണെന്നും ഇപ്പോഴും നീ നിന്നെത്തന്നെയാണ് സ്നേഹിക്കുന്നതെന്നും അതു കാണിക്കുന്നു. ഈ നിശ്ചയദാർഢ്യം നിങ്ങൾക്കുണ്ടോ? ഇത് സത്യമായും നിങ്ങളുടെ ദൃഢനിശ്ചയമാണെങ്കിൽ, നിങ്ങൾ ഈ ശപഥം ചെയ്യണം. അത്തരമൊരു ശപഥം ചെയ്യാനുള്ള ദൃഢനിശ്ചയം നിനക്കുണ്ടെങ്കിൽ, ദൈവം നിന്‍റെ നിശ്ചയദാർഢ്യം നിറവേറ്റും. നീ ദൈവത്തോട് ശപഥം ചെയ്യുമ്പോൾ അവിടുന്ന് ശ്രദ്ധിക്കുന്നു. നിന്‍റെ പ്രാർത്ഥനയുടെയും പ്രവൃത്തിയുടെയും അളവനുസരിച്ച് നീ പാപിയാണോ നീതിമാനാണോ എന്ന് ദൈവം നിർണ്ണയിക്കുന്നു. ഇത് ഇപ്പോൾ നിങ്ങളെ പരിപൂർണ്ണരാക്കുന്ന പ്രക്രിയയാണ്, നീ പരിപൂർണ്ണത പ്രാപിക്കുന്നതിൽ നിനക്ക് യഥാർഥ വിശ്വാസമുണ്ടെങ്കിൽ നീ ചെയ്യുന്നതെല്ലാം ദൈവത്തിനു മുമ്പാകെ കൊണ്ടുവന്ന് അവന്‍റെ സൂക്ഷ്മപരിശോധനയ്ക്കു വിധേയമാകും. ദൈവത്തോട് കഠോരമായി മത്സരിക്കുന്ന വിധത്തിൽ എന്തെങ്കിലും പ്രവർത്തിക്കുകയോ ദൈവത്തെ വഞ്ചിക്കുകയോ നീ ചെയ്താൽ, അവിടുന്ന് നിന്‍റെ ശപഥം നിറവേറ്റും, അതിനാൽ നിനക്ക് എന്ത് സംഭവിച്ചാലും, അത് വിനാശമോ ശിക്ഷയോ ആകട്ടെ, ഇത് നിന്‍റെ സ്വന്തം ചെയ്തിയാണ്. നീ ശപഥം ചെയ്തു, അതിനാൽ നീ അത് പാലിക്കണം. നീ ശപഥം ചെയ്തിട്ട് അതുപ്രകാരം പ്രവർത്തിക്കാതിരുന്നാൽ, നീ നശിച്ചുപോകും. ശപഥം നിന്‍റേതായിരുന്നതിനാൽ, ദൈവം നിന്‍റെ ശപഥം സഫലമാക്കും. ചിലർ പ്രാർത്ഥിച്ചശേഷം ഭയപ്പെടുന്നു, എന്നിട്ട് വിലപിക്കുന്നു, “എല്ലാം കഴിഞ്ഞു! എന്റെ വിഷയാസക്തിക്കുള്ള സാദ്ധ്യത നഷ്ടമായി; ദുഷ്പ്രവൃത്തികൾ ചെയ്യാനുള്ള എന്റെ അവസരം ഇല്ലാതായി; ലൗകിക മോഹങ്ങളിൽ മുഴുകാനുള്ള എന്റെ അവസരം തുലഞ്ഞുപോയി!” ഈ ആളുകൾ ഇപ്പോഴും ലൗകികതയെയും പാപത്തെയും സ്നേഹിക്കുന്നു. അവർക്ക് വിനാശം ഭവിക്കുമെന്നത് ഉറപ്പാണ്.

ദൈവത്തിൽ വിശ്വസിക്കുകയെന്നാൽ നിങ്ങൾ ചെയ്യുന്നതെല്ലാം ദൈവത്തിന്‍റെ മുമ്പാകെ കൊണ്ടുവന്ന് അവന്‍റെ സൂക്ഷ്മപരിശോധനയ്ക്ക് വിധേയമാക്കണം എന്നാണ്. നീ ചെയ്യുന്ന കാര്യങ്ങൾ ദൈവാത്മാവിന്റെ മുമ്പാകെ കൊണ്ടുവരാം, എന്നാൽ ദൈവത്തിന്‍റെ ജഡത്തിന്‍റെ മുമ്പാകെ കൊണ്ടുവരാൻ കഴിയില്ല എങ്കിൽ, ഇത് കാണിക്കുന്നത് നീ അവിടുത്തെ ആത്മാവിനാൽ പരിശോധനയ്ക്ക് വിധേയമായിട്ടില്ല എന്നാണ്. ആരാണ് ദൈവാത്മാവ്? ദൈവം സാക്ഷ്യം വഹിക്കുന്ന വ്യക്തി ആരാണ്? അവർ ഒന്നുതന്നെയല്ലേ? മിക്കവരും അവരെ രണ്ട് വേറിട്ട അസ്തിത്വങ്ങളായി കാണുന്നു, ദൈവാത്മാവ് ദൈവത്തിന്റെ ആത്മാവാണെന്ന് വിശ്വസിക്കുന്നു, ദൈവം സാക്ഷ്യം വഹിക്കുന്ന വ്യക്തി കേവലം ഒരു മനുഷ്യനാണെന്നും. എന്നാൽ നിന്‍റെ ധാരണ തെറ്റിപ്പോയില്ലേ? ഈ വ്യക്തി ആർക്കു വേണ്ടിയാണ് പ്രവർത്തിക്കുന്നത്? ദൈവത്തിന്‍റെ മനുഷ്യാവതാരത്തെ അറിയാത്തവർക്ക് ആത്മീയ ഗ്രാഹ്യമില്ല. ദൈവത്തിന്റെ ആത്മാവും അവൻ അവതരിച്ച ശരീരവും ഒന്നാണ്, കാരണം ദൈവത്തിന്റെ ആത്മാവ് ഭൗതികരൂപം നേടിയതാണ്. ഈ വ്യക്തി നിന്നോട് ദയ കാണിക്കുന്നില്ലെങ്കിൽ, ദൈവാത്മാവ് ദയ കാണിക്കുമോ? നീ ആശയക്കുഴപ്പത്തിലായില്ലേ? ഇന്ന്, ദൈവത്തിന്റെ സൂക്ഷ്മപരിശോധന അംഗീകരിക്കാൻ കഴിയാത്ത ആർക്കും അവിടുത്തെ അംഗീകാരം സ്വീകരിക്കാൻ കഴിയില്ല, കൂടാതെ ദൈവാവതാരത്തെ അറിയാത്തവർക്ക് പരിപൂർണ്ണരാകാനും കഴിയില്ല. നിങ്ങൾ ചെയ്യുന്നതെല്ലാം ദൈവമുമ്പാകെ കൊണ്ടുവരാൻ കഴിയുമോ എന്ന് നോക്കുക. നീ ചെയ്യുന്നതെല്ലാം ദൈവസന്നിധിയിൽ കൊണ്ടുവരാൻ നിനക്ക് കഴിയുന്നില്ലെങ്കിൽ, നീ ഒരു ദുഷ്ടനാണെന്ന് ഇത് കാണിക്കുന്നു. ദുഷ്പ്രവൃത്തിക്കാരെ പൂർണ്ണരാക്കാൻ കഴിയുമോ? നീ ചെയ്യുന്നതെല്ലാം, ഓരോ പ്രവൃത്തിയും, ഓരോ ഉദ്ദേശ്യവും, ഓരോ പ്രതികരണവും ദൈവമുമ്പാകെ കൊണ്ടുവരേണ്ടതാണ്. നിന്‍റെ ദൈനംദിന ആത്മീയജീവിതം — നിന്‍റെ പ്രാർത്ഥനകൾ, ദൈവവുമായുള്ള നിന്‍റെ അടുപ്പം, ദൈവവചനങ്ങൾ നീ ഭക്ഷിക്കുകയും പാനം ചെയ്യുകയും ചെയ്യുന്ന വിധം, നിന്‍റെ സഹോദരീസഹോദരന്മാരുമായുള്ള കൂട്ടായ്മ, സഭയ്ക്കുള്ളിലെ ജീവിതം എന്നുമാത്രമല്ല, പങ്കാളിത്തത്തിലെ നിന്‍റെ സേവനവും — ദൈവത്തിന്‍റെ പരിശോധനയ്ക്കായി അവിടുത്തെ തിരുമുമ്പാകെ കൊണ്ടുവരിക. അത്തരം പ്രവൃത്തിയാണ് ജീവിതത്തിൽ വളർച്ച നേടാൻ നിങ്ങളെ സഹായിക്കുന്നത്. ദൈവത്തിന്റെ സൂക്ഷ്മപരിശോധന സ്വീകരിക്കുന്ന പ്രക്രിയ ശുദ്ധീകരണ പ്രക്രിയയാണ്. നിനക്ക് ദൈവത്തിന്‍റെ സൂക്ഷ്മപരിശോധന കൂടുതൽ അംഗീകരിക്കാൻ കഴിയുന്തോറും നീ കൂടുതൽ ശുദ്ധീകരിക്കപ്പെടുന്നു, ദൈവേഷ്ടത്തിന് നീ കൂടുതൽ അനുയോജ്യമാകുന്നു, അപ്പോൾ ജഡികാസക്തിയിലേക്ക് നീ ആകർഷിക്കപ്പെടില്ല, നിന്‍റെ ഹൃദയം അവിടുത്തെ സന്നിധിയിൽ ജീവിക്കുകയും ചെയ്യും. അവിടുത്തെ സൂക്ഷ്മപരിശോധന നിങ്ങൾ എത്രത്തോളം സ്വീകരിക്കുന്നുവോ അത്രത്തോളം വലുതായിരിക്കും സാത്താനുണ്ടാകുന്ന അപമാനവും ജഡികജീവിതം പരിത്യജിക്കാനുള്ള നിങ്ങളുടെ കഴിവും. അതിനാൽ, ദൈവത്തിന്റെ സൂക്ഷ്മപരിശോധന സ്വീകരിക്കുന്നത് ജനം പിന്തുടരേണ്ട പ്രവൃത്തിപഥമാണ്. നിങ്ങൾ എന്തുതന്നെ ചെയ്താലും, നിങ്ങളുടെ സഹോദരീസഹോദരന്മാരുമായി ആശയവിനിമയം നടത്തുമ്പോൾ പോലും, നിങ്ങളുടെ പ്രവൃത്തികൾ ദൈവമുമ്പാകെ കൊണ്ടുവരാനും അവിടുത്തെ സൂക്ഷ്മപരിശോധനയ്ക്ക് വിധേയമാകാനും ദൈവത്തെ തന്നെ അനുസരിക്കാനും ലക്ഷ്യമിടാം; ഇത് നീ പ്രവർത്തിക്കുന്നതിനെ ഏറെ ശരിയുള്ളതാക്കും. ചെയ്യുന്ന എല്ലാ കാര്യങ്ങളും നീ ദൈവസന്നിധിയിൽ കൊണ്ടുവന്ന് ദൈവത്തിന്റെ സൂക്ഷ്മപരിശോധന അംഗീകരിക്കുകയാണെങ്കിൽ മാത്രമേ നിനക്ക് ദൈവസന്നിധിയിൽ ജീവിക്കുന്ന ഒരാളാകാൻ കഴിയൂ.

ദൈവത്തെ കുറിച്ച് ഗ്രാഹ്യമില്ലാത്തവർക്ക് ഒരിക്കലും ദൈവത്തെ പൂർണമായി അനുസരിക്കാൻ കഴിയില്ല. ഇതുപോലുള്ള ആളുകൾ അനുസരണക്കേടിന്റെ മക്കളാണ്. അവർ അതിമോഹികളാണ്, അവരിൽ വളരെയധികം മാത്സര്യമുണ്ട്, അതിനാൽ അവർ ദൈവത്തിൽനിന്ന് അകന്നു നിൽക്കുകയും അവന്‍റെ സൂക്ഷ്മപരിശോധനയ്ക്കു വിധേയമാകാൻ തയ്യാറാകാതിരിക്കുകയും ചെയ്യുന്നു. ഇതുപോലുള്ള ആളൂകളെ എളുപ്പത്തിൽ പൂർണ്ണരാക്കാൻ കഴിയില്ല. ചില ആളുകൾ ദൈവവചനങ്ങൾ എങ്ങനെ ഭക്ഷിക്കുന്നു, പാനം ചെയ്യുന്നു എന്നതിലും അവ സ്വീകരിക്കുന്നതിലും വിവേചനം കാണിക്കുന്നവരാണ്. തങ്ങളുടെ ആശയങ്ങളുമായി യോജിക്കുന്ന ചില ദൈവവചന ഭാഗങ്ങൾ അവർ സ്വീകരിക്കുന്നു, അല്ലാത്തവ നിരസിക്കുന്നു. ദൈവത്തിനെതിരായ ഏറ്റവും പ്രകടമായ മത്സരവും ചെറുത്തുനിൽപ്പും അല്ലേ ഇത്? ആരെങ്കിലും ദൈവത്തെ കുറിച്ച് ഒരു ചെറിയ ഗ്രാഹ്യം പോലും നേടാതെ വർഷങ്ങളോളം അവനിൽ വിശ്വസിക്കുന്നുവെങ്കിൽ, അവർ അവിശ്വാസിയാണ്. ദൈവത്തിന്റെ സൂക്ഷ്മപരിശോധനയ്ക്കു വിധേയമാകാൻ തയ്യാറുള്ളവർ അവനെ കുറിച്ചുള്ള ഗ്രാഹ്യം തേടുന്നവരും അവന്‍റെ വാക്കുകൾ സ്വീകരിക്കാൻ തയ്യാറുള്ളവരുമാണ്. അവരാണ് ദൈവത്തിൽ നിന്നുള്ള അവകാശവും അനുഗ്രഹങ്ങളും പ്രാപിക്കുന്നവർ, അവരാണ് ഏറ്റവും അനുഗ്രഹിക്കപ്പെടുന്നവർ. ഹൃദയത്തിൽ ദൈവത്തിനു സ്ഥാനമില്ലാത്തവരെ ദൈവം ശപിക്കുന്നു, അത്തരം ആളുകളെ അവിടുന്ന് ശിക്ഷിക്കുകയും തള്ളിക്കളയുകയും ചെയ്യുന്നു. നീ ദൈവത്തെ സ്നേഹിക്കുന്നില്ലെങ്കിൽ അവൻ നിന്നെ ഉപേക്ഷിക്കും, ഞാൻ പറയുന്നത് നീ കേൾക്കുന്നില്ലെങ്കിൽ, ദൈവാത്മാവ് നിന്നെ ഉപേക്ഷിക്കുമെന്ന് ഞാൻ ഉറപ്പിച്ചുപറയുന്നു. നീയത് വിശ്വസിക്കുന്നില്ലെങ്കിൽ അത് പരീക്ഷിക്കുക! ഇന്ന് ഞാൻ നിനക്കായി ഒരു പ്രവൃത്തിപഥം വിശദീകരിക്കുന്നു, എന്നാൽ നീയത് പ്രയോഗത്തിൽ വരുത്തുന്നുണ്ടോ എന്നത് നിന്‍റെ തീരുമാനമാണ്. നീയത് വിശ്വസിക്കുന്നില്ലെങ്കിൽ, നീയത് പ്രയോഗത്തിൽ വരുത്തുന്നില്ലെങ്കിൽ, പരിശുദ്ധാത്മാവ് നിന്നിൽ പ്രവർത്തിക്കുന്നുണ്ടോ ഇല്ലയോ എന്ന് നീ കാണും! നിങ്ങൾ ദൈവത്തെക്കുറിച്ചുള്ള ഗ്രാഹ്യം തേടുന്നില്ലെങ്കിൽ, പരിശുദ്ധാത്മാവ് നിങ്ങളിൽ പ്രവർത്തിക്കില്ല. തന്റെ വചനങ്ങൾ തേടുകയും അതിനെ അനൂല്യമായി കരുതുകയും ചെയ്യുന്നവരിൽ ദൈവം പ്രവർത്തിക്കുന്നു. ദൈവത്തിന്റെ വചനങ്ങളെ നീ എത്രമാത്രം വിലമതിക്കുന്നുവോ അത്രമാത്രം അവിടുത്തെ ആത്മാവ് നിന്നിൽ പ്രവർത്തിക്കും. ഒരു വ്യക്തി ദൈവവചനങ്ങളെ എത്രയധികം അമൂല്യമായി കരുതുന്നുവോ അവർ ദൈവത്താൽ പൂർണത പ്രാപിക്കാനുള്ള സാധ്യത അത്രയധികം വർദ്ധിക്കുന്നു. തന്നെ യഥാർത്ഥമായി സ്നേഹിക്കുന്നവരെയാണ് ദൈവം പരിപൂർണ്ണരാക്കുന്നത്, ദൈവത്തിന്‍റെ മുമ്പിൽ ഹൃദയത്തിൽ സമാധാനമുള്ളവരെയാണ് അവിടുന്ന് പരിപൂർണ്ണരാക്കുന്നത്, ദൈവത്തിന്റെ എല്ലാ പ്രവൃത്തികളും അമൂല്യമായി കരുതുക, ദൈവം നൽകുന്ന പ്രബുദ്ധതയെ അമൂല്യമായി കരുതുക, ദൈവസാന്നിധ്യത്തെ അമൂല്യമായി കരുതുക, ദൈവത്തിന്റെ കരുതലും സംരക്ഷണവും അമൂല്യമായി കരുതുക, ദൈവവചനങ്ങൾ നിന്‍റെ ഉണ്മയാകുന്നതും നിന്‍റെ ജീവന്‍റെ കരുതലാകുന്നതും എങ്ങനെയെന്നത് അമൂല്യമായി കരുതുക—ഇതെല്ലാം ദൈവത്തിന്റെ ഹൃദയത്തോട് ഇണങ്ങുന്നു. നീ ദൈവത്തിന്റെ പ്രവൃത്തിയെ അമൂല്യമായി കരുതുന്നുവെങ്കിൽ, അതായത്, അവിടുന്ന് നിന്‍റെമേൽ ചെയ്ത എല്ലാ പ്രവൃത്തികളും നീ അമൂല്യമായി കരുതുന്നുവെങ്കിൽ, അവൻ നിന്നെ അനുഗ്രഹിക്കുകയും നിന്‍റേതായതെല്ലാം വർദ്ധിപ്പിക്കുകയും ചെയ്യും. നീ ദൈവവചനങ്ങളെ അമൂല്യമായി കരുതുന്നില്ലെങ്കിൽ, അവിടുന്ന് നിന്നിൽ പ്രവർത്തിക്കില്ല, പകരം നിന്‍റെ വിശ്വാസത്തിന് തുച്ഛമായ കൃപ മാത്രമേ അവിടുന്ന് നൽകുകയുള്ളൂ, അഥവാ കേവലം തുച്ഛമായ സമ്പത്താൽ നിന്നെയും അൽപ്പമാത്രമായ സുരക്ഷയാൽ നിന്‍റെ കുടുംബത്തെയും അനുഗ്രഹിക്കും. ദൈവത്തിന്റെ വാക്കുകൾ നിന്‍റെ ഉണ്മയാക്കാൻ നീ പരിശ്രമിക്കണം, അതുപോലെ ദൈവത്തെ തൃപ്തിപ്പെടുത്താനും അവിടുത്തെ ഹൃദയത്തെ പിന്തുടരാനും കഴിയണം, ദൈവകൃപ ആസ്വദിക്കാൻ മാത്രമായി നീ ശ്രമിക്കരുത്. ദൈവത്തിന്റെ പ്രവൃത്തി സ്വീകരിക്കുക, പരിപൂർണ്ണത നേടുക, ദൈവഹിതം നിറവേറ്റുന്നവർ ആയിരിക്കുക എന്നിവയാണ് വിശ്വാസികൾക്ക് ഏറെ പ്രധാനം. നീ പിന്തുടരേണ്ട ലക്ഷ്യം ഇതാണ്.

കൃപായുഗത്തിൽ മനുഷ്യൻ പിന്തുടർന്നതെല്ലാം ഇപ്പോൾ കാലഹരണപ്പെട്ടിരിക്കുന്നു, കാരണം നിലവിൽ ഉയർന്ന നിലവാരത്തിലുള്ള ഉദ്യമങ്ങൾ ഉണ്ട്; എന്തിനെയാണോ പിന്തുടരുന്നത് അത് ഉന്നതവും പ്രായോഗികവുമാണ്, മനുഷ്യന്‍റെയുള്ളിൽ എന്താണോ വേണ്ടത് അതിനെ മികച്ച രീതിയിൽ തൃപ്തിപ്പെടുത്താൻ എന്തിനെ പിന്തുടരുന്നുവോ അതിനു കഴിയും. കഴിഞ്ഞ കാലങ്ങളിൽ, ദൈവം ഇന്നത്തെപ്പോലെ മനുഷ്യരുടെ മേൽ പ്രവർത്തിച്ചില്ല; അവൻ ഇന്നു സംസാരിക്കുന്നതു പോലെ അവരോട് സംസാരിച്ചില്ല; മാത്രമല്ല, ദൈവം അവരോട് ആവശ്യപ്പെട്ട കാര്യങ്ങൾ അവൻ ഇന്ന് ആവശ്യപ്പെടുന്നതു പോലെ അത്ര ഉയർന്നതായിരുന്നില്ല. ദൈവം നിങ്ങളോട് ഇപ്പോൾ ഈ കാര്യങ്ങളെക്കുറിച്ച് സംസാരിക്കുന്നുവെന്നത് കാണിക്കുന്നത് ദൈവത്തിന്റെ ആത്യന്തിക ഉദ്ദേശ്യം കേന്ദ്രീകരിച്ചിരിക്കുന്നത് നിങ്ങളിലാണ്, ആളുകളുടെ ഈ കൂട്ടത്തിന്മേലാണ് എന്നാണ്. നീ ദൈവത്താൽ പൂർണത പ്രാപിക്കാൻ ആഗ്രഹിക്കുന്നുവെങ്കിൽ, അത് നിന്‍റെ മുഖ്യ ലക്ഷ്യമായി പിന്തുടരുക. നിങ്ങൾ പലതും ചെയ്യുന്ന തിരക്കിലാണോ, സ്വയം ചെലവിടുകയാണോ, ഒരു ചുമതല നിർവഹിക്കുകയാണോ, അല്ലെങ്കിൽ നിങ്ങൾക്ക് ദൈവത്തിന്റെ നിയോഗം ലഭിച്ചിരിക്കുകയാണോ എന്നതൊന്നും ഒരു പ്രശ്നമല്ല, ഈ ലക്ഷ്യങ്ങൾ കൈവരിക്കുകയും എല്ലായ്പ്പോഴും ദൈവഹിതം നിറവേറ്റുകയും ചെയ്യുക എന്നതാണ് ഉദ്ദേശ്യം. ദൈവത്താലുള്ള പരിപൂർണ്ണതയോ ജീവിതത്തിലേക്കുള്ള പ്രവേശനമോ അല്ല, മറിച്ച് ജഡിക സമാധാനവും സന്തോഷവും മാത്രമാണ് പിന്തുടരുന്നതെന്ന് ആരെങ്കിലും പറഞ്ഞാൽ, അവർ ഏറ്റവും അന്ധരായ മനുഷ്യരാണ് എന്നു പറയാം. ജീവിത യാഥാർത്ഥ്യത്തെ പിന്തുടരാതെ, വരാനിരിക്കുന്ന ലോകത്തിലെ നിത്യജീവൻ പിന്തുടരുകയും ഈ ലോകത്തിലെ സുരക്ഷിതത്വം മാത്രം തേടുകയും ചെയ്യുന്നവർ ഏറ്റവും അന്ധരായ മനുഷ്യരാണെന്നു പറയാം. അതിനാൽ, നീ ചെയ്യുന്നതെല്ലാം ദൈവത്താൽ പരിപൂർണ്ണനാക്കപ്പെടാനും അവനാൽ വീണ്ടെടുക്കപ്പെടാനും വേണ്ടി ആയിരിക്കണം ചെയ്യുന്നത്.

ജനങ്ങളിൽ ദൈവം ചെയ്യുന്ന പ്രവൃത്തി അവരുടെ വ്യത്യസ്ത ആവശ്യങ്ങൾക്ക് അനുസരിച്ച് അവർക്ക് പ്രദാനം ചെയ്യുക എന്നതാണ്. ഒരു വ്യക്തിയുടെ ജീവിതം വലുതാകുമ്പോൾ, അവർക്ക് കൂടുതൽ ആവശ്യങ്ങൾ ഉണ്ടാകുന്നു, അവർ കൂടുതൽ പിന്തുടരുന്നു. ഈ ഘട്ടത്തിൽ നീ ഒന്നിനെയും പിന്തുടരുന്നില്ലെങ്കിൽ, പരിശുദ്ധാത്മാവ് നിന്നെ ഉപേക്ഷിച്ചുവെന്ന് അത് തെളിയിക്കുന്നു. ജീവനെ പിന്തുടരുന്ന ആരെയും പരിശുദ്ധാത്മാവ് ഒരിക്കലും ഉപേക്ഷിക്കുകയില്ല; അത്തരം ആളുകൾ എല്ലായ്പ്പോഴും തേടുന്നു, അവരുടെ ഹൃദയത്തിൽ എപ്പോഴും തീവ്രമായ അഭിലാഷം ഉണ്ട്. അത്തരം ആളുകൾ ഇപ്പോൾ ഉള്ള കാര്യങ്ങളിൽ ഒരിക്കലും സംതൃപ്തരല്ല. പരിശുദ്ധാത്മാവിന്റെ പ്രവൃത്തിയുടെ ഓരോ ഘട്ടവും നിന്നിൽ ഒരു ഫലം ഉളവാക്കാനാണ് ലക്ഷ്യമിടുന്നത്, എന്നാൽ നീ അലംഭാവം ഉള്ളവനാണെങ്കിൽ, നിനക്ക് ഇനി ആവശ്യങ്ങൾ ഇല്ലെങ്കിൽ, പരിശുദ്ധാത്മാവിന്റെ പ്രവൃത്തി നീ മേലിൽ സ്വീകരിക്കുന്നില്ലെങ്കിൽ, അവൻ നിന്നെ ഉപേക്ഷിക്കും. ആളുകൾക്ക് ദൈവത്തിന്റെ സൂക്ഷ്മപരിശോധന ദിവസവും ആവശ്യമാണ്; അവർക്ക് ദിവസവും ദൈവത്തിൽ നിന്ന് ധാരാളം വിഭവങ്ങൾ ആവശ്യമാണ്. ദിവസവും ദൈവവചനം ഭക്ഷിക്കാതെയും പാനം ചെയ്യാതെയും ജനങ്ങൾക്ക് അതിജീവിക്കാൻ കഴിയുമോ? ദൈവവചനം വേണ്ടത്ര ഭക്ഷിക്കാനോ പാനം ചെയ്യാനോ കഴിയില്ലെന്ന് ഒരാൾക്ക് എപ്പോഴും തോന്നുകയാണെങ്കിൽ, അവർ എപ്പോഴും അത് അന്വേഷിക്കുകയും അതിനായി വിശക്കുകയും ദാഹിക്കുകയും ചെയ്യുന്നുവെങ്കിൽ, പരിശുദ്ധാത്മാവ് എല്ലായ്പ്പോഴും അവരിൽ പ്രവർത്തിക്കും. ആരെങ്കിലും കൂടുതൽ തീവ്രമായി ആഗ്രഹിക്കുമ്പോൾ, അവരുടെ കൂട്ടായ്മയിൽ നിന്ന് കൂടുതൽ പ്രായോഗിക കാര്യങ്ങൾ പുറത്തുവരും. ഒരാൾ എത്ര തീവ്രമായി സത്യം അന്വേഷിക്കുന്നുവോ, അത്ര വേഗത്തിൽ അവർ ജീവിതത്തിൽ വളർച്ച കൈവരിക്കുന്നു, അതവരെ അനുഭവസമ്പന്നരും ദൈവഭവനത്തിലെ സമ്പന്നരായ പൗരാവകാശികളും ആക്കുന്നു.


ദൈവത്തെ ഹൃദയപൂര്‍വം അനുസരിക്കുന്നവർ തീർച്ചയായും ദൈവത്താൽ വീണ്ടെടുക്കപ്പെടും

പരിശുദ്ധാത്മാവിന്റെ പ്രവൃത്തികള്‍ക്ക്   അനുദിനം മാറ്റമുണ്ടാകുന്നുണ്ട്. ഓരോ ചുവടുവയ്പ്പിലും അതു കൂടുതല്‍ ഔന്നത്യം നേടുന്നു, നാളെയുടെ വെളിപാടുകള്‍ ഇന്നത്തെതിനേക്കാൾ മികച്ചതാവുകയും വീണ്ടും ചവിട്ടുപടികള്‍ തോറും കയറി  ഉയരങ്ങളിലേക്ക് തന്നെ പോവുകയും ചെയ്യുന്നു. ദൈവം മനുഷ്യനെ പരിപൂർണ്ണനാക്കുന്ന പ്രവൃത്തി ഇത്തരത്തിലുള്ളതാണ്. ഇതിനൊപ്പമെത്താന്‍  ആളുകൾക്ക് കഴിയുന്നില്ലെങ്കിൽ, എപ്പോൾ വേണമെങ്കിലും അവര്‍ പുറത്താക്കപ്പെടാം.  അവര്‍ക്ക് അനുസരണത്തിലുള്ള ഒരു ഹൃദയം  ഇല്ലെങ്കില്‍, അവർക്ക് അന്ത്യം  വരെ പിന്തുടരാനാവില്ല. പഴയ യുഗം അവസാനിച്ചിരിക്കുന്നു; ഇതൊരു പുതിയ യുഗമാണ്. ഒരു പുതിയ യുഗത്തിൽ, പുതിയ വേല ചെയ്യണം. പ്രത്യേകിച്ചും മനുഷ്യന്‍ പൂർണനാക്കപ്പെടുന്ന അന്തിമയുഗത്തില്‍, ദൈവം ഇനിയും പുതിയ പ്രവൃത്തികള്‍ ചെയ്യും,  കുറച്ചുകൂടി വേഗത്തിൽ; അതിനാൽ ഹൃദയത്തിൽ അനുസരണമില്ലാതെ മനുഷ്യനു ദൈവത്തിന്റെ കാൽച്ചുവടുകൾ പിന്തുടരാൻ പ്രയാസമാണ്. ദൈവം ഒരു നിയമവും പാലിക്കുന്നില്ല, അവന്‍റെ വേലയുടെ ഒരു ഘട്ടവും മാറ്റമില്ലാത്തതായി അവൻ കണക്കാക്കുന്നുമില്ല. പകരം, അവൻ ചെയ്യുന്ന ജോലി എപ്പോഴും പുതിയതും ഔന്നത്യമേറിയതുമാണ്. ഓരോ ഘട്ടത്തിലും അവന്റെ പ്രവൃത്തി കൂടുതൽ കൂടുതൽ പ്രായോഗികമാവുകയും കൂടുതലായി  മനുഷ്യന്റെ യഥാർത്ഥ ആവശ്യങ്ങൾക്കനുസൃതമായിത്തീരുകയും ചെയ്യുന്നു. അത്തരം പ്രവൃത്തികൾ‌ അനുഭവിച്ചതിനുശേഷം മാത്രമേ മനുഷ്യര്‍ക്ക്‌ അവരുടെ സഹജഗുണത്തിന്റെ അന്തിമപരിവർത്തനം നേടാൻ‌ കഴിയൂ. ജീവിതത്തെക്കുറിച്ചുള്ള മനുഷ്യന്‍റെ അറിവ്  എക്കാലത്തെയും ഉയർന്ന തലങ്ങളിൽ എത്തിച്ചേരുന്നു; അതുപോലെതന്നെ ദൈവത്തിന്റെ പ്രവൃത്തിയും  എക്കാലത്തെയും ഉയർന്ന തലങ്ങളിൽ എത്തുന്നുണ്ട്. അങ്ങനെ മാത്രമേ മനുഷ്യനെ പരിപൂർണ്ണനാക്കാനും  അവന് ദൈവത്തിന്‍റെ ഉപയോഗത്തിന് അനുയോജ്യനാകാനും കഴിയൂ. ഒരു വശത്ത് മനുഷ്യന്റെ ധാരണകളെ എതിർക്കുന്നതിനും  അവയെ എതിര്‍ദിശയില്‍ ആക്കുന്നതിനും മറുവശത്ത് മനുഷ്യനെ ഉയർന്നതും കൂടുതൽ യാഥാർത്ഥ്യബോധമുള്ളതുമായ അവസ്ഥയിലേക്ക്, ദൈവത്തിലുള്ള വിശ്വാസത്തിന്റെ ഏറ്റവും ഉയർന്ന മണ്ഡലത്തിലേക്ക് നയിക്കുന്നതിനും ഈ വിധത്തിൽ ദൈവം പ്രവർത്തിക്കുന്നു, ഒടുവില്‍ അവിടുത്തെ ഇഷ്ടം  നടക്കാനാണിത്.

അനുസരണക്കേടുള്ള,  ബോധപൂര്‍വം എതിർപ്പു കാണിക്കുന്ന എല്ലാവരും ദൈവത്തിന്റെ പ്രവൃത്തി അതിവേഗവും ശക്തവുമായി  മുന്നേറുന്ന ഈ ഘട്ടത്തിൽ പുറത്താക്കപ്പെടും; മനസ്സോടെ അനുസരിക്കുകയും സന്തോഷത്തോടെ എളിമ കാണിക്കുകയും ചെയ്യുന്നവർക്ക് മാത്രമേ വഴിയുടെ  അവസാനം വരെ മുന്നേറാൻ കഴിയൂ. ഇത്തരത്തിലുള്ള ജോലിയിൽ നിങ്ങൾ എല്ലാവരും സമര്‍പ്പണം എങ്ങനെയെന്നും  നിങ്ങളുടെ ധാരണകള്‍ എങ്ങനെ മാറ്റിവെക്കണമെന്നും പഠിക്കണം. നീ എടുക്കുന്ന ഓരോ ചുവടിലും നീ ജാഗ്രത പാലിക്കണം. നീ അശ്രദ്ധനാവുകയാണെങ്കില്‍, തീർച്ചയായും നീ പരിശുദ്ധാത്മാവിനാൽ തള്ളിക്കളയപ്പെടുന്ന ഒരാളായിത്തീരും, ദൈവത്തിന്റെ വേലയെ തടസ്സപ്പെടുത്തുന്നവനായിത്തീരും. ദൈവപ്രവൃത്തിയുടെ ഈ ഘട്ടത്തിനു വിധേയമാകുന്നതിനു മുമ്പ്, മനുഷ്യന്റെ പഴയ ശാസനങ്ങളും നിയമങ്ങളും എണ്ണമറ്റവയായിരുന്നതിനാല്‍ അവനു നിയന്ത്രണമറ്റുപോയി; തൽഫലമായി, അവൻ അഹങ്കരിക്കുകയും സ്വയം മറക്കുകയും ചെയ്തു. ദൈവത്തിന്റെ പുതിയ പ്രവൃത്തി സ്വീകരിക്കുന്നതിൽ  മനുഷ്യന്‍റെ തടസ്സങ്ങളാണിവ; അവ ദൈവത്തെക്കുറിച്ചുള്ള മനുഷ്യന്റെ അറിവിന്റെ ശത്രുക്കളാണ്. മനുഷ്യഹൃദയത്തിൽ അനുസരണമോ സത്യത്തിനായുള്ള തീവ്രാഭിലാഷമോ ഇല്ലാതെയിരിക്കുന്നത് അപകടകരമാണ്. നിന്‍റെ സമര്‍പ്പണം കേവലമായ വേലയ്ക്കും വാക്കുകള്‍ക്കും മാത്രമെങ്കില്‍,  കൂടുതൽ ആഴത്തിലുള്ള ഒന്നും സ്വീകരിക്കാൻ നിനക്ക് കഴിവില്ല എങ്കിൽ, നീ പഴഞ്ചന്‍ രീതികളോട് ചേര്‍ന്ന് നില്‍ക്കുന്ന, പരിശുദ്ധാത്മാവിന്റെ പ്രവർത്തനത്തിന് ഒപ്പമെത്താന്‍ സാധിക്കാത്ത ഒരാളാണ്. ദൈവം ചെയ്യുന്ന പ്രവൃത്തികൾ കാലാകാലങ്ങളിൽ വ്യത്യാസപ്പെട്ടിരിക്കുന്നു. നീ ഒരു ഘട്ടത്തിൽ ദൈവവേലയോട് വളരെയധികം അനുസരണമുള്ളവനായിരിക്കുകയും എന്നാൽ അടുത്ത ഘട്ടത്തിൽ അവന്റെ വേലയോടുള്ള അനുസരണം മോശമാവുകയോ അല്ലെങ്കിൽ അനുസരണം സാധിക്കാതെയിരിക്കുകയോ ആണെങ്കില്‍, ദൈവം നിന്നെ ഉപേക്ഷിക്കും.

ദൈവം ഈ ചുവടു വയ്ക്കുമ്പോള്‍ നീ ഒപ്പമുണ്ടെങ്കില്‍, അവന്‍ അടുത്ത പടവ് കയറുമ്പോള്‍ നീ ഒപ്പം തുടരണം.  എങ്കിൽ മാത്രമേ നീ പരിശുദ്ധാത്മാവിനെ അനുസരിക്കുന്നവനായിരിക്കുകയുള്ളൂ. നീ ദൈവത്തിൽ വിശ്വസിക്കുന്നതിനാൽ, നിന്‍റെ അനുസരണത്തിൽ നീ ഇളക്കമില്ലാതെ നില്‍ക്കണം. നിനക്ക് ഇഷ്ടമുള്ളപ്പോൾ അനുസരിക്കാനും അല്ലാത്തപ്പോള്‍ അനുസരിക്കാതിരിക്കാനും സാധിക്കുകയില്ല. ഇത്തരത്തിലുള്ള അനുസരണത്തെ ദൈവം ശ്ലാഘിക്കുകയില്ല. ഞാൻ‌ സഖ്യം ചെയ്യുന്ന പുതിയ ജോലികളുടെ ഒപ്പം നില്‍ക്കാന്‍ നിനക്ക് കഴിയുന്നില്ല എങ്കില്‍, നീ ഇപ്പോഴും എന്റെ പഴയ  വാക്കുകള്‍ കൈവിടുന്നില്ലെങ്കില്‍,   നിന്‍റെ ജീവിതത്തിൽ‌ എങ്ങനെ പുരോഗതി കൈവരിക്കാനാകും? അവന്റെ വാക്കുകളിലൂടെ നിനക്ക് നൽകുക എന്നതാണ് ദൈവത്തിന്റെ പ്രവൃത്തി. നീ അവന്റെ വാക്കുകൾ അനുസരിക്കുകയും അംഗീകരിക്കുകയും ചെയ്യുമ്പോൾ, പരിശുദ്ധാത്മാവ് നിന്നില്‍ തീർച്ചയായും പ്രവർത്തിക്കും. ഞാൻ എങ്ങനെ  പറയുന്നുവോ, കൃത്യമായി അതുപോലെയാണ് പരിശുദ്ധാത്മാവ് പ്രവർത്തിക്കുന്നത്; ഞാൻ പറഞ്ഞതുപോലെ ചെയ്യുക, പരിശുദ്ധാത്മാവ് നിന്നില്‍ ഉടനടി പ്രവർത്തിക്കും.  നിനക്കായി ഞാന്‍ ഒരു പുതിയ വെളിച്ചം പുറപ്പെടുവിക്കുന്നു, നിന്നെ വർത്തമാനകാല വെളിച്ചത്തിലേക്ക് കൊണ്ടുവരുന്നു, നീ ഈ വെളിച്ചത്തിലേക്ക് നടക്കുമ്പോൾ പരിശുദ്ധാത്മാവ് ഉടനടി നിന്നില്‍ പ്രവർത്തിക്കും. “ നീ പറയുന്നത് ഞാൻ നടപ്പിലാക്കുകയില്ല” എന്ന് പറയുന്ന മര്‍ക്കടമുഷ്ടിക്കാരായ ചിലരുണ്ട്.  അങ്ങനെയാണെങ്കില്‍, നീയിപ്പോള്‍ നിന്‍റെ അവസാനത്തില്‍  എത്തിയിട്ടുണ്ടെന്ന് ഞാൻ നിന്നോട് പറയുന്നു; നിന്‍റെ സത്ത വറ്റിപ്പോയിരിക്കുന്നു, നിന്നില്‍ ജീവന്‍ ബാക്കിയില്ല. അതിനാൽ, നിന്‍റെ പ്രകൃതത്തിന്‍റെ മാറ്റം നീ അനുഭവിക്കുമ്പോള്‍  ഇപ്പോഴത്തെ വെളിച്ചത്തോട് ഒപ്പം നില്‍ക്കുന്നതിനെക്കാളും നിർണായകമായി മറ്റൊന്നുമില്ല. ദൈവം  ഉപയോഗപ്പെടുത്തുന്ന ചില ആളുകളിൽ മാത്രമല്ല അതിനപ്പുറം സഭയിലും പരിശുദ്ധാത്മാവ് പ്രവർത്തിക്കുന്നുണ്ട് അവന്‍ ആരിലും പ്രവർത്തിക്കുന്നുണ്ടാകാം. ഇപ്പോള്‍ അവൻ നിന്നില്‍ പ്രവർത്തിക്കുന്നുണ്ടാകാം, നീ ആ പ്രവര്‍ത്തനം  അനുഭവിച്ച് അറിയുകയും ചെയ്യും. അടുത്ത കാലയളവിൽ അവൻ മറ്റൊരാളിൽ പ്രവർത്തിച്ചേക്കാം, അങ്ങനെയെങ്കില്‍ അവരെ അനുഗമിക്കുവാന്‍ നീ തിടുക്കപ്പെടണം; ഇപ്പോഴത്തെ വെളിച്ചത്തെ നീ എത്രത്തോളം സൂക്ഷ്മമായി പിന്തുടരുന്നുവോ അത്രത്തോളം നിന്‍റെ ജീവിതത്തിനു വളരാന്‍ കഴിയും. ഒരാൾ ഏതുതരം വ്യക്തിയാണെങ്കിലും, പരിശുദ്ധാത്മാവ് അവരിൽ പ്രവർത്തിക്കുന്നുവെങ്കിൽ, നീ അവരെ പിന്തുടരണം. നിന്‍റെ അനുഭവങ്ങളിലൂടെ അവരുടെ അനുഭവങ്ങള്‍ ഉള്‍ക്കൊള്ളുക, അപ്പോള്‍ നിനക്ക് ഇതിലും ഉയർന്ന കാര്യങ്ങള്‍ ലഭ്യമാകും. അങ്ങനെ ചെയ്യുന്നതിലൂടെ, നിനക്ക് കൂടുതൽ വേഗത്തിൽ  പുരോഗതിയുണ്ടാകും. മനുഷ്യന് ഉല്‍കൃഷ്ടതയുടെ പാതയും ജീവന്‍ വളരുന്നതിനുള്ള ഉപാധിയുമാണിത്. പരിശുദ്ധാത്മാവിന്റെ പ്രവർത്തനത്തോടുള്ള നിന്‍റെ അനുസരണത്തിലൂടെയാണ് പൂർണത പ്രാപിക്കാനുള്ള പാതയിലെത്തുന്നത്. നിന്നെ പരിപൂർണനാക്കാൻ ദൈവം ഏതുതരം വ്യക്തിയിലൂടെ പ്രവർത്തിക്കുമെന്നോ, ഏതു വ്യക്തി, സംഭവം, അല്ലെങ്കിൽ വസ്തു എന്നിവയിലൂടെ കാര്യങ്ങൾ നേടാനോ കാണാനോ അവൻ നിങ്ങളെ അനുവദിക്കുമെന്നോ നിനക്കറിയില്ല. ഈ ശരിയായ പാതയിലേക്ക്‌ കാലെടുത്തുവയ്‌ക്കാൻ‌ നിനക്കു കഴിയുമെങ്കിൽ‌, നിന്നെ ദൈവം  സമ്പൂര്‍ണനാക്കാന്‍ വലിയ സാദ്ധ്യതയുണ്ടെന്നാണ് ഇത് കാണിക്കുന്നത്.  ഇത് നിനക്ക് കഴിയുന്നില്ലെങ്കിൽ‌, നിന്‍റെ ഭാവി പ്രതീക്ഷയറ്റതും പ്രകാശരഹിതവുമാണെന്ന് ഇത് കാണിക്കുന്നു. നീ ശരിയായ പാതയിലേക്ക് പ്രവേശിച്ചുകഴിഞ്ഞാൽ എല്ലാ കാര്യങ്ങളിലും നിനക്ക് വെളിപാട്  ലഭിക്കും. പരിശുദ്ധാത്മാവ് മറ്റുള്ളവരോട് വെളിപ്പെടുത്തുന്നതെന്തായാലും, നീ അവരുടെ അറിവിന്റെ അടിസ്ഥാനത്തിൽ കാര്യങ്ങൾ സ്വന്തമായി അനുഭവിച്ചറിയുകയാണെങ്കിൽ, ഈ അനുഭവം നിന്‍റെ ജീവിതത്തിന്റെ ഭാഗമായിത്തീരും, നിനക്ക് ഈ അനുഭവത്തിൽ നിന്നും മറ്റുള്ളവര്‍ക്ക്  പകരുവാനും കഴിയും. അര്‍ത്ഥമില്ലാത്ത ആവര്‍ത്തനത്തിലൂടെ മറ്റുള്ളവര്‍ക്ക്  വെളിപാട് പകരുന്നവര്‍ അനുഭവങ്ങള്‍ ഇല്ലാത്തവരാണ്; നിന്‍റെ യഥാർത്ഥ അനുഭവത്തെക്കുറിച്ചും അറിവിനെക്കുറിച്ചും സംസാരിക്കാൻ തുടങ്ങുന്നതിനുമുമ്പ് മറ്റുള്ളവരുടെ പ്രബുദ്ധതയിലൂടെയും  പ്രബോധനത്തിലൂടെയും  ഒരു പ്രവര്‍ത്തനമാര്‍ഗം കണ്ടെത്താൻ നീ പഠിക്കണം. ഇത് നിന്‍റെ സ്വന്തം ജീവിതത്തിനു തന്നെ കൂടുതൽ ഗുണം ചെയ്യും. ദൈവത്തിൽനിന്നു വരുന്നതെല്ലാം അനുസരിക്കുന്നതിലൂടെ നീ ഇങ്ങനെ അനുഭവങ്ങള്‍ ഉണ്ടാക്കണം.  നിന്‍റെ ജീവിതം വളരുന്നതിനായി,  നീ എല്ലാ കാര്യങ്ങളിലും ദൈവഹിതം തേടുകയും എല്ലാ കാര്യങ്ങളിലും പാഠങ്ങൾ പഠിക്കുകയും വേണം. അത്തരം  പ്രവൃത്തികളാണ് അതിവേഗ പുരോഗതി നൽകുന്നത്.

നിന്‍റെ പ്രായോഗികാനുഭവങ്ങളിലൂടെ പരിശുദ്ധാത്മാവ് നിനക്ക് വെളിച്ചം നല്‍കുകയും  നിന്‍റെ വിശ്വാസത്തിലൂടെ നിന്നെ പൂർണനാക്കുകയും ചെയ്യുന്നു. പൂർണനാകാൻ യഥാർത്ഥത്തിൽ നീ തയ്യാറാണോ? ദൈവത്താൽ പരിപൂർണനാകാൻ നീ യഥാർത്ഥത്തിൽ സന്നദ്ധനാണെങ്കിൽ, നിന്‍റെ ശരീരത്തെ  ഉപേക്ഷിക്കാന്‍ നിനക്ക് ധൈര്യമുണ്ടാകും, ദൈവവചനങ്ങൾ നടപ്പിലാക്കാന്‍ നിനക്ക്  കഴിയും, നീ നിഷ്ക്രിയനോ ദുർബലനോ ആയിരിക്കില്ല. ദൈവത്തിൽ നിന്നും വരുന്നതെല്ലാം അനുസരിക്കാൻ നിനക്ക് കഴിയും, മാത്രമല്ല നിന്‍റെ എല്ലാ പ്രവൃത്തികളും, അത് പരസ്യമായാലും സ്വകാര്യമായാലും, ദൈവത്തിന്  മുന്നില്‍ സമര്‍പ്പണത്തിന് യോഗ്യമായിരിക്കും. നീ സത്യസന്ധനായ ഒരു വ്യക്തിയാണെങ്കിൽ, എല്ലാ കാര്യങ്ങളിലും സത്യം നടപ്പിലാക്കുകയാണെങ്കില്‍ നീ പൂര്‍ണനാക്കപ്പെടും.  മറ്റു വ്യക്തികളുടെമുന്നിൽ ഒരു തരത്തിലും അവരുടെ പിന്നില്‍ മറ്റൊരു തരത്തിലും പ്രവർത്തിക്കുന്ന വഞ്ചകരായ ആളുകൾ പൂർണരാകാൻ സമ്മതമുള്ളവരല്ല. അവരെല്ലാം വിനാശത്തിന്റെയും നിത്യനരകത്തിന്റെയും സന്തതികളാണ്; അവര്‍  ദൈവത്തിന്‍റെ സ്വന്തമല്ല, സാത്താന്റേതാണ്. അവർ ദൈവം തിരഞ്ഞെടുക്കുന്ന തരം  ആളുകളല്ല! നിന്‍റെ പ്രവൃത്തികളും പെരുമാറ്റവും ദൈവസന്നിധിയിൽ സമര്‍പ്പിക്കുവാനോ ദൈവാത്മാവിന്‍റെ മുന്നില്‍ മതിപ്പുളവാക്കാനോ യോഗ്യതയുള്ളതല്ലെങ്കില്‍, നിനക്ക് എന്തോ കുഴപ്പമുണ്ടെന്നതിന്റെ തെളിവാണിത്. നീ ദൈവത്തിന്റെ ന്യായവിധിയും ശിക്ഷയും അംഗീകരിക്കുകയും നിന്‍റെ   മനോഭാവത്തിന്‍റെ പരിവര്‍ത്തനത്തില്‍ ശ്രദ്ധ പുലര്‍ത്തുകയും ചെയ്താൽ മാത്രമേ  നിനക്ക് പൂർണതയിലേക്കുള്ള പാതയിലേക്ക് ചുവടുവെക്കാൻ കഴിയൂ. ദൈവത്താൽ പരിപൂർണനാകാനും ദൈവഹിതം നിറവേറ്റാനും നീ  യഥാർഥത്തിൽ സന്നദ്ധനാണെങ്കിൽ, പരാതിയായി ഒരു വാക്ക് പോലും പറയാതെ, ദൈവത്തിന്റെ പ്രവൃത്തിയെ വിലയിരുത്താനോ വിധിക്കാനോ തുനിയാതെ നീ ദൈവത്തിന്റെ എല്ലാ പ്രവൃത്തികളും അനുസരിക്കണം. ദൈവത്താല്‍ പൂര്‍ണനാക്കപ്പെടുന്നതിന് ഏറ്റവും കുറഞ്ഞതായി വേണ്ടുന്നത്  ഇവയാണ്. ദൈവത്താൽ പരിപൂർണരാക്കപ്പെടാന്‍ ആഗ്രഹിക്കുന്നവർക്കുള്ള അനിവാര്യമായ നിബന്ധന ഇതാണ്: എല്ലാ കാര്യങ്ങളിലും ദൈവത്തെ സ്നേഹിക്കുന്ന ഒരു ഹൃദയത്തോടെ പ്രവർത്തിക്കുക. ദൈവത്തെ സ്നേഹിക്കുന്ന ഹൃദയത്തോടെ പ്രവർത്തിക്കുകയെന്നാൽ എന്താണ് അർത്ഥമാക്കുന്നത്? നിന്‍റെ എല്ലാ പ്രവൃത്തികളും പെരുമാറ്റവും ദൈവമുമ്പാകെ സമര്‍പ്പിക്കാമെന്നാണ് ഇതിനർത്ഥം. അതുപോലെ നിന്‍റെ ഉദ്ദേശ്യങ്ങള്‍ നീതിപൂര്‍വമായതിനാല്‍, നിന്‍റെ പ്രവൃത്തികള്‍ ശരി ആയാലും തെറ്റായാലും  നീ അത് ദൈവത്തെ അല്ലെങ്കിൽ സഹോദരങ്ങളെ കാണിക്കാൻ ഭയപ്പെടുന്നില്ല, നീ ദൈവത്തിന്റെ മുമ്പാകെ സത്യം ചെയ്യാനും  ധൈര്യപ്പെടുന്നു. നിന്‍റെ എല്ലാ ഉദ്ദേശ്യങ്ങളും ചിന്തകളും ആശയങ്ങളും അവന്റെ പരിശോധനയ്ക്കായി നീ ദൈവസന്നിധിയിൽ സമര്‍പ്പിക്കണം; ഇത്തരത്തില്‍ നീ ശീലിക്കുകയും ഈ മാര്‍ഗത്തില്‍ പ്രവേശിക്കുകയും ചെയ്‌താല്‍, നിന്‍റെ ജീവിതത്തിലെ പുരോഗതി വേഗത്തിലായിരിക്കും.

നീ ദൈവത്തിൽ വിശ്വസിക്കുന്നതിനാൽ, ദൈവത്തിന്റെ എല്ലാ വാക്കുകളിലും അവന്റെ എല്ലാ പ്രവൃത്തികളിലും നീ വിശ്വാസം അർപ്പിക്കണം. അതായത്, നീ ദൈവത്തിൽ വിശ്വസിക്കുന്നതിനാൽ അവനെ അനുസരിക്കണം. നിനക്ക് ഇത് ചെയ്യാൻ കഴിയുന്നില്ലെങ്കിൽ, നീ ദൈവത്തിൽ വിശ്വസിക്കുന്നുണ്ടോ ഇല്ലയോ എന്നത് പ്രശ്നമല്ല. വർഷങ്ങളോളം നീ ദൈവത്തിൽ വിശ്വസിച്ചിട്ടും ഒരിക്കലും അവനെ അനുസരിക്കുകയോ  അവന്‍റെ വചനങ്ങൾ പൂർണ്ണമായും സ്വീകരിക്കുകയോ ചെയ്യാതെ, പകരം ദൈവം നിനക്ക് വഴങ്ങണമെന്നും നിന്‍റെ ധാരണകള്‍ അനുസരിച്ച് പ്രവര്‍ത്തിക്കണമെന്നും ആവശ്യപ്പെടുകയാണെങ്കില്‍ നീ എല്ലാവരിലും വച്ച് ഏറ്റവും നിഷേധിയും അവിശ്വാസിയും ആകുന്നു. മനുഷ്യന്റെ സങ്കൽപ്പങ്ങളുമായി പൊരുത്തപ്പെടാത്ത ദൈവത്തിന്റെ പ്രവൃത്തിയും വാക്കുകളും അനുസരിക്കാൻ അത്തരം ആളുകൾക്ക് എങ്ങനെ കഴിയും? ദൈവത്തെ മന:പൂർവം ധിക്കരിക്കുകയും എതിർക്കുകയും ചെയ്യുന്നവരാണ് എല്ലാവരിലും വച്ച് ഏറ്റവും നിഷേധികളായുള്ളവര്‍. അവർ ദൈവത്തിന്റെ ശത്രുക്കളാണ്, അന്തിക്രിസ്തുക്കൾ.  അവര്‍ എല്ലായ്പ്പോഴും ദൈവത്തിന്റെ പുതിയ  വേലയോട് ശത്രുതാമനോഭാവം കാട്ടുന്നു; അവർക്ക് ഒരിക്കലും കീഴ്പെടുവാനുള്ള  നേരിയ പ്രവണത പോലുമുണ്ടായിട്ടില്ല,  അവര്‍ ഒരിക്കലും സന്തോഷത്തോടെ സ്വയം സമര്‍പ്പിക്കുകയോ വിനയാന്വിതരാവുകയോ ചെയ്തിട്ടില്ല. അവർ മറ്റുള്ളവരുടെ മുമ്പാകെ സ്വയം മഹത്വവല്‍ക്കരിക്കുന്നു,  ഒരിക്കലും ആർക്കും  കീഴ്പെടുന്നുമില്ല. ദൈവമുമ്പാകെ, വചനം  ഉപദേശിക്കുന്നതില്‍ ഏറ്റവും മികച്ചവരായും മറ്റുള്ളവരിൽ പ്രവർത്തിക്കുന്നതിൽ ഏറ്റവും കഴിവുള്ളവരായും തങ്ങളെത്തന്നെ അവർ കരുതുന്നു. തങ്ങളുടെ കൈവശമുള്ള “നിധികൾ” അവർ ഒരിക്കലും ഉപേക്ഷിക്കുകയില്ല, മറിച്ച് ആരാധനയ്‌ക്കും  ഉപദേശത്തിനുമുള്ള കുലധനമായി അവയെ കണക്കാക്കുന്നു,   അവരെ അമിതമായി ആരാധിക്കുന്ന  വിഡ്ഢികളെ ഉപദേശിക്കുവാന്‍ ഇവ ഉപയോഗിക്കുന്നു. തീര്‍ച്ചയായും ഇതുപോലുള്ള കുറച്ചു പേര്‍ സഭയിലുണ്ട്. അവർ “അജയ്യരായ യോദ്ധാക്കളാണ്” എന്ന് പറയാം, തലമുറതലമുറയായി ഇവര്‍ ദൈവാലയത്തിൽ താമസിക്കുന്നു. വചനം (പ്രമാണം) പ്രസംഗിക്കുന്നത് തങ്ങളുടെ പരമോന്നത കടമയാണ് എന്നാണവര്‍ കരുതുന്നത്. തലമുറകളായി, ഒരിക്കലും മുടക്കം വരുത്താതെ അവർ തങ്ങളുടെ “പവിത്രവും അലംഘനീയവുമായ” കടമ ഉശിരോടെ നടപ്പാക്കുന്നു. അവരെ തൊടാൻ ആരും ധൈര്യപ്പെടുന്നില്ല; ഒരു വ്യക്തി പോലും ഇവരെ പരസ്യമായി  കുറ്റപ്പെടുത്താന്‍ ധൈര്യപ്പെടുന്നില്ല. അവർ ദൈവത്തിന്റെ ആലയത്തിൽ “രാജാക്കന്മാരായി” മാറുന്നു, എല്ലാക്കാലത്തും യാതൊരു നിയന്ത്രണവുമില്ലാതെ മറ്റാളുകളെ ക്രൂരമായി അടക്കിഭരിക്കുന്നു. ഈ പിശാചുക്കളുടെ കൂട്ടം എന്റെ വേലയെ  നശിപ്പിക്കാനായി കൈകോര്‍ക്കാന്‍ ശ്രമിക്കുന്നു; ഈ ജീവനുള്ള പിശാചുക്കളെ എന്റെ കൺമുമ്പിൽ  വാഴാന്‍ ഞാൻ എങ്ങനെ അനുവദിക്കും? പകുതി അനുസരണമുള്ളവർക്ക് പോലും അവസാനം വരെ തുടരാനാവില്ല, പിന്നെയാണ് അവരുടെ ഹൃദയത്തിൽ തീരെയും അനുസരണമില്ലാത്ത ഈ സ്വേച്ഛാധിപതികൾ! ദൈവത്തിന്റെ പ്രവൃത്തി മനുഷ്യന് എളുപ്പത്തിൽ നേടാനാവില്ല. അവരുടെ എല്ലാ ശക്തിയും ഉപയോഗിച്ചാലും ആളുകൾക്ക് അതിന്റെ ഒരു ചെറിയ ഭാഗം മാത്രമേ നേടാനാകൂ, ആത്യന്തികമായി അത് അവരെ പൂർണരാക്കപ്പെടാൻ അനുവദിക്കുന്നു. അങ്ങനെയെങ്കിൽ, ദൈവത്തിന്റെ വേല നശിപ്പിക്കാൻ ശ്രമിക്കുന്ന, പ്രധാന ദൂതന്റെ മക്കളുടെ കാര്യമോ? ദൈവത്താൽ വീണ്ടെടുക്കപ്പെടുമെന്ന പ്രതീക്ഷ അവര്‍ക്ക് അതിലും കുറവല്ലേ? കീഴടക്കി ജയിക്കുന്ന  വേല ചെയ്യുന്നതിലെ എന്റെ ഉദ്ദേശ്യം  കീഴടക്കാന്‍ വേണ്ടി മാത്രം  കീഴടക്കുകയല്ല, മറിച്ച് നീതിയും അനീതിയും വെളിപ്പെടുത്തുന്നതിനും മനുഷ്യനെ ശിക്ഷിക്കുന്നതിനായുള്ള തെളിവ് നേടുന്നതിനും ദുഷ്ടന്മാരെ ശിക്ഷിക്കുന്നതിനും , കൂടാതെ മനസ്സോടെ അനുസരിക്കുന്നവരെ പരിപൂർണ്ണരാക്കുന്നതിനും വേണ്ടി കീഴടക്കുക  എന്നതാണ്. ഒടുവില്‍, എല്ലാവരും സ്വഭാവമനുസരിച്ച് വേർതിരിക്കപ്പെടും;   ചിന്തകളും ആശയങ്ങളും അനുസരണത്താല്‍ നിറഞ്ഞവര്‍ ആയിരിക്കും  പരിപൂര്‍ണരാക്കപ്പെടുന്നവര്‍. ആത്യന്തികമായി നിറവേറ്റപ്പെടാന്‍  പോകുന്ന  ജോലിയാണിത്. അതേസമയം, എല്ലാ പ്രവൃത്തികളും നിഷേധത്തോടെ ചെയ്യുന്നവര്‍ശിക്ഷിക്കപ്പെടുകയും നിത്യ ശാപത്തിന്റെ  ഉപാധിയായ അഗ്നിയില്‍ എരിയുവാന്‍ അയക്കപ്പെടുകയും ചെയ്യും. ആ സമയം വരുമ്പോൾ, പഴയ യുഗങ്ങളിലെ “ മഹാന്മാരും അജയ്യരുമായ പോരാളികള്‍” ഏറ്റവും നീചരും അകറ്റിനിര്‍ത്തപ്പെട്ടവരുമായി,  “ദുർബലരും  ഷണ്ഡന്‍മാരുമായ ഭീരുക്കളായി” മാറും. ദൈവത്തിന്റെ നീതിയുടെ എല്ലാ വശങ്ങളെയും മനുഷ്യന് അവഹേളിക്കാനാകാത്ത  അവന്റെ പ്രകൃതത്തെയും ചിത്രീകരിക്കാൻ ഇതിന് മാത്രമേ കഴിയൂ, ഇതിനു മാത്രമേ എന്റെ ഹൃദയത്തിലെ വിദ്വേഷം ശമിപ്പിക്കാൻ കഴിയൂ. ഇത് പൂർണ്ണമായും ന്യായമാണെന്ന് നീ സമ്മതിക്കുന്നില്ലേ?

പരിശുദ്ധാത്മാവിന്റെ പ്രവൃത്തി  അനുഭവിക്കുന്ന എല്ലാവർക്കുമോ  ഈ പ്രവൃത്തിപഥത്തിലുള്ളവര്‍ക്കോ  ജീവൻ നേടാൻ കഴിയുകയില്ല. ജീവന്‍ എന്നത് എല്ലാ മനുഷ്യരും പങ്കിടുന്ന ഒരു പൊതു സ്വത്തല്ല, പ്രകൃതത്തിലെ മാറ്റങ്ങളും എല്ലാവർക്കും എളുപ്പത്തിൽ നേടാനാവില്ല. ദൈവത്തിന്റെ വേലയ്‌ക്ക് കീഴ്‌പെടൽ നിഷ്കപടവും  യഥാർത്ഥവുമായിരിക്കണം, അത് ജീവിച്ചു തീര്‍ക്കേണ്ടുന്ന ഒന്നാകുന്നു. ഉപരിപ്ലവമായ സമർപ്പണം കൊണ്ട് മാത്രം ദൈവത്തിന്റെ പ്രശംസ നേടാന്‍ കഴിയുകയില്ല; മാത്രമല്ല ഒരാളുടെ പ്രകൃതത്തില്‍ മാറ്റം വരുത്താന്‍ ശ്രമിക്കാതെ  ദൈവവചനത്തിന്റെ ഉപരിപ്ലവമായ  തലങ്ങള്‍ മാത്രം അനുസരിക്കുക എന്നത്  ദൈവത്തിന്‍റെ ഹിതാനുസാരം പ്രവര്‍ത്തിക്കുകയല്ല.  ദൈവത്തോടുള്ള അനുസരണവും ദൈവത്തിന്റെ വേലയ്‌ക്ക് കീഴ്‌പെടലും ഒന്നുതന്നെയാണ്. ദൈവത്തിനു മാത്രം കീഴ്പെടുകയും എന്നാല്‍  അവന്റെ വേലയോട് അനുസരണം ഇല്ലാതിരിക്കയും ചെയ്യുന്നവരെ അനുസരണമുള്ളവരായി കണക്കാക്കാനാവില്ല; യഥാർത്ഥത്തിൽ കീഴ്പെടാതെ കാര്യം കാണാന്‍ മുഖസ്തുതി പറഞ്ഞ് കൂടെക്കൂടുന്നവരുടെ കാര്യം പറയുകയും വേണ്ട.  യഥാർത്ഥത്തിൽ ദൈവത്തിനു കീഴ്‌പെടുന്നവർക്കെല്ലാം ആ വേലയിൽ നിന്ന് നേട്ടമുണ്ടാക്കാനും ദൈവത്തിന്റെ പ്രകൃതത്തെയും പ്രവർത്തനത്തെയും കുറിച്ച് മനസ്സിലാക്കാനും കഴിയും. അത്തരക്കാർ മാത്രമാണ്  ആത്മാര്‍ത്ഥമായി ദൈവത്തിന് കീഴ്പെടുന്നത്. അത്തരം ആളുകൾ‌ക്ക് പുതിയ വേലയില്‍‌ നിന്നും പുതിയ അറിവ് നേടാനും പുതിയ മാറ്റങ്ങൾക്ക് വിധേയരാകാനും കഴിയും. ഇത്തരക്കാരെ  മാത്രമേ ദൈവം ശ്ലാഘിക്കുകയുള്ളൂ, ഈ ആളുകളെ മാത്രമേ പരിപൂർണ്ണരാക്കുകയുള്ളൂ,  ഇവരുടെ മാത്രം മനോഭാവമേ മാറിയിട്ടുള്ളൂ താനും.   സന്തോഷത്തോടെ ദൈവത്തിനും അവന്റെ വചനത്തിനും പ്രവൃത്തിക്കും  കീഴടങ്ങുന്നവരെയാണ് ദൈവം ശ്ലാഘിക്കുന്നത് . അത്തരക്കാർ മാത്രമേ നേരിനൊപ്പം നില്‍ക്കുന്നുള്ളൂ, അത്തരക്കാർക്കു മാത്രമേ ദൈവത്തെ ആത്മാർത്ഥമായി വേണമെന്നുള്ളൂ, അവര്‍ മാത്രമേ ആത്മാർത്ഥമായി ദൈവത്തെ അന്വേഷിക്കുന്നുള്ളൂ. ദൈവത്തിലുള്ള അവരുടെ വിശ്വാസത്തെക്കുറിച്ച് വായകൊണ്ട് സംസാരിക്കുകയും എന്നാൽ യഥാർത്ഥത്തിൽ അവനെ ശപിക്കുകയും  ചെയ്യുന്നവര്‍ സ്വയം മുഖംമൂടി ഇടുന്നവരും പാമ്പിന്റെ വിഷം വഹിക്കുന്നവരുമാണ്; അവരത്രേ  ഏറ്റവും വലിയ ചതിയന്മാര്‍. താമസിയാതെ, ഈ തെമ്മാടികളുടെ ഹീനമായ മുഖംമൂടികൾ പറിച്ചെറിയപ്പെടും.  ഇതല്ലേ ഇന്ന് ചെയ്യപ്പെടുന്ന ജോലി? ദുഷ്ടന്മാർ എപ്പോഴും ദുഷ്ടന്മാരായിരിക്കും, ശിക്ഷയുടെ ദിവസത്തിൽ നിന്ന് അവര്‍ ഒരിക്കലും രക്ഷപ്പെടുകയില്ല. നല്ല മനുഷ്യർ എല്ലായ്പ്പോഴും നല്ലവരായിരിക്കും. ദൈവത്തിന്റെ പ്രവൃത്തി അവസാനിക്കുമ്പോൾ ഇവരെല്ലാം വെളിപ്പെടും. ദുഷ്ടന്മാരിൽ ഒരാളെയും നീതിമാനായി കണക്കാക്കുകയില്ല, നീതിമാന്മാരിൽ ഒരാളെയും ദുഷ്ടനായും കണക്കാക്കില്ല. ഏതെങ്കിലും മനുഷ്യനെതിരെ തെറ്റായ ആരോപണം ഉന്നയിക്കപ്പെടാന്‍  ഞാൻ അനുവദിക്കുമോ?

നിങ്ങളുടെ ജീവിതം മുന്നോട്ടു പോകുമ്പോള്‍, നിങ്ങൾക്ക് എല്ലായ്പ്പോഴും പുതിയ പ്രവേശനവും പുതിയതും ഉന്നതവുമായ ഉൾക്കാഴ്ചയും ഉണ്ടായിരിക്കണം അത് ഓരോ ചുവടുവയ്പ്പിലും ആഴത്തിൽ വളരുകയും വേണം. എല്ലാ മനുഷ്യരും  പ്രവേശിക്കേണ്ടത് ഇതിലേക്കാണ്. ധ്യാനമാര്‍ഗേന ദൈവവുമായി ബന്ധപ്പെട്ടും ധര്‍മ്മപ്രഭാഷണങ്ങൾ കേട്ടും ദൈവവചനം വായിച്ചും അല്ലെങ്കിൽ ചില കാര്യങ്ങൾ കൈകാര്യം ചെയ്തും നീ  പുതിയ ഉൾക്കാഴ്ചയും പുതിയ പ്രബുദ്ധതയും നേടും, പഴയ നിയമങ്ങളോ പഴയ കാലമോ അനുസരിച്ച്  ജീവിക്കുകയില്ല; നീ എപ്പോഴും പുതിയതായ ആ വെളിച്ചത്തിൽ ജീവിക്കും, ദൈവവചനത്തിൽ നിന്ന് വ്യതിചലിക്കുകയുമില്ല. ഇതിനെയാണ് ശരിയായ പാതയിലൂടെ  യാത്ര ആരംഭിക്കുക എന്നതുകൊണ്ട് അർത്ഥമാക്കുന്നത്. ഉപരിപ്ലവമായ തലത്തില്‍ മാത്രം അവനവന്‍റെ പഴയ പ്രവൃത്തികള്‍ക്ക്‌ അനന്തരഫലം അനുഭവിക്കുന്നതുകൊണ്ടായില്ല; ദൈവവചനം ദിനംപ്രതി ഇനിയും ഉയർന്ന ഒരു മണ്ഡലത്തിലേക്ക് പ്രവേശിക്കുകയാണ്, എല്ലാ ദിവസവും പുതിയ കാര്യങ്ങൾ  പ്രത്യക്ഷമാകുന്നു,  മനുഷ്യനും അതുപോലെ  എല്ലാ ദിവസവും ഒരു പുതിയ വാതില്‍ തുറക്കണം. ദൈവം ഉരിയാടുമ്പോള്‍, അവന്‍  പറഞ്ഞതെല്ലാം അവൻ ഫലപ്രാപ്തിയിലെത്തിക്കുന്നു, നിനക്ക് ഒപ്പമെത്താന്‍ കഴിയുന്നില്ല എങ്കില്‍ നീ പുറകിലായിപ്പോകും.  നിന്‍റെ പ്രാര്‍ഥന കൂടുതല്‍ ആഴത്തിലാകണം; ദൈവവചനം ഭക്ഷിക്കുന്നതും കുടിക്കുന്നതും ഇടയ്ക്കിടെ മാത്രം ആകരുത്. നിനക്ക് ലഭിക്കുന്ന പ്രബുദ്ധതയും പ്രകാശവും വർദ്ധിപ്പിക്കുക, നിന്‍റെ സങ്കൽപങ്ങളും ഭാവനകളും ക്രമേണ   പിന്‍വാങ്ങിയേ തീരൂ. നിന്റെ തീര്‍പ്പുകളെ നീ  ശക്തിപ്പെടുത്തണം; നീ എന്തു നേരിട്ടാലും, അതിനെക്കുറിച്ച് നിനക്ക് സ്വന്തം ചിന്തകളും സ്വന്തം വീക്ഷണങ്ങളും ഉണ്ടായിരിക്കണം. പൊരുളായിത്തന്നെ ചില കാര്യങ്ങൾ മനസിലാക്കുന്നതിലൂടെ നീ ബാഹ്യമായ കാര്യങ്ങളെക്കുറിച്ച് ഉൾക്കാഴ്ച നേടുകയും ഏത് പ്രശ്നത്തിന്റെയും കാതൽ മനസ്സിലാക്കുകയും വേണം.  ഇവയാല്‍‌ നീ സജ്ജനല്ലെങ്കിൽ‌, നിന‌ക്ക് എങ്ങനെ സഭയെ നയിക്കാൻ‌ കഴിയും? യാതൊരു യാഥാർത്ഥ്യവുമില്ലാതെ,  ഒരു പ്രവര്‍ത്തനമാര്‍ഗമില്ലാതെ  ബാഹ്യാര്‍ത്ഥത്തെയും പ്രമാണങ്ങളെയും കുറിച്ച് മാത്രമേ നീ സംസാരിക്കുകയുള്ളൂവെങ്കിൽ, നിനക്ക് ചുരുങ്ങിയ സമയത്തേക്ക് മാത്രമേ അങ്ങനെ കഴിച്ചുകൂട്ടാനാകൂ. പുതിയ വിശ്വാസികളോട് സംസാരിക്കുമ്പോൾ ഇത് നേരിയ തോതിൽ സ്വീകാര്യമായേക്കാം; എന്നാൽ അല്‍പകാലത്തിനുശേഷം, പുതിയ  വിശ്വാസികള്‍ കുറച്ചെങ്കിലും യഥാര്‍ത്ഥ അനുഭവം നേടുമ്പോള്‍, നിനക്ക് അത് തുടര്‍ന്ന് നല്‍കാന്‍ ആവില്ല. നീ അപ്പോൾ എങ്ങനെയാണ്  ദൈവത്തിന്‍റെ ഉപയോഗത്തിന് അനുയോജ്യനാകുക? പുതിയ ജ്ഞാനോദയമില്ലാതെ നിനക്ക്  പ്രവർത്തിക്കാൻ കഴിയില്ല. പുതിയ ജ്ഞാനോദയമില്ലാത്തവർ അനുഭവങ്ങള്‍ എങ്ങനെ ആര്‍ജ്ജിക്കണം എന്ന് അറിയാത്തവരാണ്, അത്തരം ആളുകൾ ഒരിക്കലും പുതിയ അറിവോ പുതിയ അനുഭവമോ നേടുന്നില്ല. കൂടാതെ, ജീവൻ നൽകുന്ന കാര്യത്തിൽ, അവർക്ക് ഒരിക്കലും അവരുടെ ധര്‍മ്മം നിർവ്വഹിക്കാനോ  ദൈവത്തിന്‍റെ ഉപയോഗത്തിന് അനുയോജ്യരാകാനോ കഴിയില്ല. ഇത്തരത്തിലുള്ള വ്യക്തി ഒന്നിനും കൊള്ളാത്തവനാണ്, വെറും അലസന്‍. സത്യത്തിൽ, ഇത്തരം ആളുകൾക്ക് അവരുടെ ജോലിയിലെ ധര്‍മം നിർവഹിക്കാൻ ഒട്ടും കഴിവില്ല, അവരെല്ലാം ഒന്നിനും കൊള്ളാത്തവരാണ്. അവരുടെ ധര്‍മം നിർവഹിക്കുന്നതിൽ അവർ പരാജയപ്പെടുന്നു എന്ന് മാത്രമല്ല, അവർ യഥാർത്ഥത്തിൽ  സഭയുടെ മേല്‍ അനാവശ്യമായ സമ്മർദ്ദം  സൃഷ്ടിക്കുന്നു. ഞാൻ ഈ “ബഹുമാനപ്പെട്ട വൃദ്ധന്മാരോട്”  ഉദ്‌ബോധിപ്പിക്കുന്നത് എത്രയും പെട്ടെന്ന് സഭ വിട്ടിറങ്ങാനാണ്. അപ്പോള്‍ മറ്റുള്ളവര്‍ക്ക് നിങ്ങളെ ഇനി  കാണേണ്ടി വരില്ലല്ലോ.  ഇത്തരക്കാർക്ക് പുതിയ വേലയെക്കുറിച്ച് ഒരു ഗ്രാഹ്യവുമില്ല, ഒപ്പം അവര്‍ അന്തമില്ലാത്ത ധാരണകളാല്‍ നിറഞ്ഞിരിക്കുകയുമാണ്. അവർ സഭയിൽ  യാതൊരു വേഷവും നിര്‍വഹിക്കുന്നില്ല; മറിച്ച്, അവർ എല്ലായിടത്തും കുഴപ്പമുണ്ടാക്കുകയും നിഷേധാത്മകത പ്രചരിപ്പിക്കുകയും ചെയ്യുന്നു, അവര്‍ സഭയിൽ എല്ലാത്തരം അധര്‍മ്മങ്ങളിലുംകലഹങ്ങളിലും ഏർപ്പെടുക വരെ ചെയ്യുന്നുണ്ട്.  അപ്രകാരം ഇവര്‍ വിവേചനമില്ലാത്തവരെ ആശയക്കുഴപ്പത്തിലേക്കും സംഭ്രമത്തിലേക്കും തള്ളിവിടുന്നു. നിങ്ങള്‍ കാരണം സഭ നശിക്കാതിരിക്കാന്‍, ഈ ജീവനുള്ള പിശാചുക്കള്‍, ഈ ദുരാത്മാക്കൾ എത്രയും വേഗം സഭ വിട്ടുപോകണം. ഇന്നത്തെ പ്രവൃത്തിയെ നീ ഭയപ്പെടണമെന്നില്ല, പക്ഷേ നാളത്തെ ധര്‍മാനുസാരിയായ ശിക്ഷയെ നീ ഭയപ്പെടുന്നില്ലേ? അന്യന്റെ ചിലവില്‍ തിന്നുകുടിച്ചു നടക്കുന്ന ധാരാളം ആളുകൾ സഭയിൽ ഉണ്ട്, കൂടാതെ ദൈവത്തിന്റെ സ്വാഭാവികജോലിയെ തടസ്സപ്പെടുത്താൻ ശ്രമിക്കുന്ന ധാരാളം ചെന്നായ്ക്കളുമുണ്ട്. ഇവയെല്ലാം പിശാചുക്കളുടെ രാജാവ് അയച്ച പിശാചുക്കളാണ്,  അറിവില്ലാത്തആട്ടിൻകുട്ടികളെ വിഴുങ്ങാൻ ശ്രമിക്കുന്ന ദുഷ്ട ചെന്നായ്ക്കളാണ്. ഇപ്പറഞ്ഞ ആളുകൾ പുറത്താക്കപ്പെടുന്നില്ല എങ്കില്‍, അവർ സഭയിലെ പരാന്നഭോജികളായി മാറും, വഴിപാടുകൾ തിന്നുന്ന പുഴുക്കൾ. താമസിയാതെ, നിന്ദ്യരും അജ്ഞരും ഹീനരും അറപ്പ് തോന്നിക്കുന്നതുമായ ഈ കൃമികള്‍  ശിക്ഷിക്കപ്പെടുന്ന ഒരു ദിവസം വരും!


ദൈവരാജ്യയുഗം വചനത്തിന്‍റെ യുഗമാണ്

ദൈവരാജ്യയുഗത്തിൽ പുതുയുഗത്തെ ആനയിക്കുന്നതിനും തന്‍റെ വേല നിർവഹിക്കുന്ന വിധം മാറ്റുന്നതിനും യുഗത്തിന്‍റെ മൊത്തത്തിലുള്ള വേല ചെയ്യുന്നതിനുമായി ദൈവം വചനങ്ങൾ ഉപയോഗിക്കുന്നു. വചനയുഗത്തിൽ ദൈവത്തിന്‍റെ വേലയ്ക്ക് ആധാരമായ തത്ത്വമാണിത്. വ്യത്യസ്തമായ വീക്ഷണതലങ്ങളിൽ നിന്നുകൊണ്ട് സംസാരിക്കുന്നതിനും അതിലൂടെ മനുഷ്യന് ദൈവത്തെ, അതായത് ജഡത്തിൽ പ്രത്യക്ഷമാകുന്ന വചനത്തെ യഥാർഥത്തിൽ കാണുന്നതിനും അവിടുത്തെ ജ്ഞാനവും മാഹാത്മ്യവും ദർശിക്കുന്നതിനും കഴിയേണ്ടതിന് അവൻ ജഡരൂപം ധരിച്ചു. മനുഷ്യനെ ജയിച്ചടക്കുക, അവനെ പൂർണനാക്കുക, മനുഷ്യനെ ഇല്ലാതാക്കുക എന്നീ ലക്ഷ്യങ്ങൾ മെച്ചമായ രീതിയിൽ നേടിയെടുക്കുന്നതിനാണ് അത്തരമൊരു കാര്യം ചെയ്യുന്നത്. വചനയുഗത്തിൽ പ്രവർത്തിക്കുന്നതിന് വചനങ്ങൾ ഉപയോഗിക്കുന്നു എന്നതിന്‍റെ ശരിയായ അർഥമാണിത്. ഈ വചനങ്ങളിലൂടെ ദൈവത്തിന്‍റെ പ്രവർത്തനവും ദൈവത്തിന്‍റെ മനോഭാവവും മനുഷ്യന്‍റെ അന്തഃസത്തയും അവൻ ശരിക്കും പ്രവേശിക്കേണ്ടത് എവിടേക്കാണെന്നതും ആളുകൾ മനസ്സിലാക്കുന്നു. വചനയുഗത്തിൽ ദൈവം ചെയ്യാനാഗ്രഹിക്കുന്ന കാര്യങ്ങൾ വചനങ്ങളിലൂടെ പൂർണമായി സഫലമാകും. ഈ വചനങ്ങളിലൂടെ ആളുകൾ തുറന്നുകാട്ടപ്പെടുകയും ഇല്ലാതാക്കപ്പെടുകയും പരീക്ഷിക്കപ്പെടുകയും ചെയ്യുന്നു. ആളുകൾ ദൈവവചനങ്ങൾ കാണുകയും ഈ വചനങ്ങൾ കേൾക്കുകയും ഈ വചനങ്ങളുടെ അസ്തിത്വം തിരിച്ചറിയുകയും ചെയ്തിരിക്കുന്നു. തദ്ഫലമായി അവർ ദൈവത്തിന്‍റെ അസ്തിത്വത്തിലും അവന്‍റെ അപരിമേയമായ ശക്തിയിലും ജ്ഞാനത്തിലും, ഒപ്പം, മനുഷ്യനോടുള്ള ദൈവത്തിന്‍റെ സ്നേഹത്തിലും മനുഷ്യനെ രക്ഷിക്കാനുള്ള അവന്‍റെ ആഗ്രഹത്തിലും വിശ്വസിക്കാനിടയായി. “വചനങ്ങൾ” എന്നത് ലളിതവും സാധാരണവുമായ ഒരു പദമായിരിക്കാം. എന്നാൽ, മനുഷ്യരൂപം ധരിച്ച ദൈവത്തിന്‍റെ വായിൽനിന്നു പുറപ്പെടുന്ന വചനങ്ങളാകട്ടെ, പ്രപഞ്ചത്തെ പ്രകമ്പനം കൊള്ളിക്കുന്നു, അവ ജനഹൃദയങ്ങളിൽ പരിവർത്തനം സൃഷ്ടിക്കുന്നു, അവരുടെ സങ്കല്പങ്ങളെയും പഴഞ്ചൻ മനോഭാവത്തെയും മാറ്റിമറിക്കുന്നു, ഈ ലോകത്തിന്‍റെ മുഖച്ഛായ അപ്പാടെ മാറ്റിവരയ്ക്കുന്നു. ഏതൊരു യുഗത്തിലുംവെച്ച്, ഇക്കാലത്തെ ദൈവം മാത്രമാണ് ഇത്തരത്തിൽ പ്രവർത്തിച്ചിരിക്കുന്നത്, അവൻ മാത്രമേ അപ്രകാരം സംസാരിക്കുകയും മനുഷ്യനെ രക്ഷിക്കാൻ ഈ വിധത്തിൽ കടന്നുവരുകയും ചെയ്യുന്നുള്ളൂ. ദൈവവചനങ്ങളുടെ മാർഗനിർദേശത്തിനു കീഴിൽ, അവിടുത്തെ വചനങ്ങളാൽ വഴിനടത്തപ്പെട്ടും അവയുടെ കരുതലിലും ആണ് ഇനിയങ്ങോട്ടുള്ള മനുഷ്യന്‍റെ ജീവിതം. തിരുമൊഴികളിൽനിന്ന് ശാപവും അനുഗ്രഹങ്ങളും ഏറ്റുവാങ്ങിക്കൊണ്ട് ആളുകൾ ദൈവവചനങ്ങളുടെ ലോകത്ത് ജീവിക്കുന്നു; ദൈവത്തിന്‍റെ വായിൽനിന്നു പുറപ്പെടുന്ന ന്യായവിധിയും ശാസനയും ഏറ്റുവാങ്ങിക്കൊണ്ടു ജീവിക്കുന്നവർ അതിലേറെയാണ്. ഈ വാക്കുകളും അവിടുത്തെ പ്രവർത്തനവും മനുഷ്യന്‍റെ രക്ഷയെ പ്രതിയാണ്, ദൈവേഷ്ടം പൂർത്തീകരിക്കുന്നതിനാണ്, പഴയ സൃഷ്ടിയായ ഈ ലോകത്തിന്‍റെ യഥാർഥ മുഖച്ഛായ മാറ്റുന്നതിനാണ്. വചനങ്ങൾ ഉപയോഗിച്ച് ദൈവം ലോകത്തെ സൃഷ്ടിച്ചു, പ്രപഞ്ചമെങ്ങുമുള്ളവരെ അവിടുന്ന് വചനങ്ങളിലൂടെ നയിക്കുന്നു, അവിടുന്ന് അവരെ വചനങ്ങളിലൂടെ ജയിച്ചടക്കുകയും രക്ഷിക്കുകയും ചെയ്യുന്നു. ഒടുവിൽ അവിടുന്ന് വചനത്തിലൂടെ ഈ പഴയ ലോകത്തിന് അപ്പാടെ അന്ത്യം വരുത്തും, അങ്ങനെ തന്‍റെ കാര്യനിർവഹണ പദ്ധതി സമഗ്രമായി പൂർത്തിയാക്കും. ദൈവരാജ്യയുഗത്തിൽ ഉടനീളം, തന്‍റെ വേല ചെയ്യാനും തന്‍റെ വേലയുടെ ഫലം നേടാനും ദൈവം വചനങ്ങൾ ഉപയോഗിക്കുന്നു. അവിടുന്ന് വിസ്മയകരമായ കാര്യങ്ങൾ ചെയ്യുകയോ അത്ഭുതങ്ങൾ പ്രവർത്തിക്കുകയോ ചെയ്യുന്നില്ല, പകരം, കേവലം വാക്കുകളിലൂടെ തന്‍റെ വേല ചെയ്യുന്നു. ഈ വാക്കുകൾ മൂലം മനുഷ്യൻ പോഷിപ്പിക്കപ്പെടുന്നു, പരിപാലിക്കപ്പെടുന്നു, അറിവും യഥാർഥ അനുഭവവും ആർജിക്കുകയും ചെയ്യുന്നു. വചനയുഗത്തിൽ മനുഷ്യൻ അനിതരസാധാരണമാംവിധം അനുഗൃഹീതനാണ്. ശാരീരിക വേദനകളൊന്നും അനുഭവിക്കാതെ ദൈവവചനങ്ങൾ സമൃദ്ധമായി ആസ്വദിക്കുകയാണവൻ; എവിടെയെന്ന് അറിയാതെ തിരയുകയോ ഒരെത്തുംപിടിയുമില്ലാതെ യാത്രചെയ്യുകയോ ചെയ്യാതെ, ഒരു കഷ്ടവും സഹിക്കാതെ അവൻ ദൈവത്തിന്‍റെ പ്രത്യക്ഷത കാണുന്നു, അവിടുത്തെ തിരുമുഖത്തുനിന്ന് ഉതിരുന്ന വചനങ്ങൾ കേൾക്കുന്നു, അവിടുന്ന് പ്രദാനം ചെയ്യുന്നവ കൈക്കൊള്ളുന്നു, അവിടുന്ന് വ്യക്തിപരമായി തന്‍റെ വേല ചെയ്യുന്നത് ദർശിക്കുന്നു. പൊയ്പ്പോയ യുഗങ്ങളിലെ ജനങ്ങൾക്ക് ആസ്വദിക്കാൻ കഴിയാതെപോയ കാര്യങ്ങളാണവ, അവർക്ക് ഒരിക്കലും ലഭിക്കാതെപോയ അനുഗ്രഹങ്ങളാണവ.

മനുഷ്യനെ പൂർണനാക്കാൻ ദൈവം നിശ്ചയിച്ചുറപ്പിച്ചിരിക്കുകയാണ്, അവിടുന്ന് ഏതു തലത്തിൽനിന്ന് സംസാരിച്ചാലും അതെല്ലാം ജനങ്ങളെ പൂർണരാക്കാൻ ഉദ്ദേശിച്ചുള്ളതാണ്. ആത്മാവിന്‍റെ തലത്തിൽനിന്ന് പറയുന്ന വചനങ്ങൾ ആളുകൾക്ക് ഗ്രഹിക്കുക എളുപ്പമല്ല. അവ പ്രയോഗത്തിൽ വരുത്തേണ്ടത് എങ്ങനെയെന്നു കണ്ടെത്താൻ അവർക്ക് ഒരു മാർഗവുമില്ല, കാരണം, ഗ്രഹിക്കാനുള്ള അവരുടെ പ്രാപ്തി പരിമിതമാണ്. ദൈവത്തിന്‍റെ വേല പലവിധ ഫലങ്ങൾ കൈവരിക്കുന്നതാണ്, വേലയുടെ ഓരോ ഘട്ടവുമായി ബന്ധപ്പെട്ട് ദൈവത്തിന് തന്‍റേതായ ഉദ്ദേശ്യമുണ്ട്. കൂടാതെ, അവിടുന്ന് വിവിധ തലങ്ങളിൽനിന്ന് സംസാരിക്കേണ്ടത് അനിവാര്യമാണ്. കാരണം, അങ്ങനെ ചെയ്യുന്നതിലൂടെ മാത്രമേ ദൈവത്തിന് മനുഷ്യനെ പൂർണനാക്കാൻ കഴിയൂ. ആത്മാവിന്‍റെ തലത്തിൽ നിന്നുകൊണ്ടു മാത്രമാണ് അവിടുന്ന് സംസാരിക്കുന്നതെങ്കിൽ ദൈവവേലയുടെ ഈ ഘട്ടം പൂർത്തീകരിക്കാൻ ഒരു മാർഗവും ഉണ്ടാകില്ല. അവിടുന്ന് ആളുകളുടെ ഈ കൂട്ടത്തെ തികവുറ്റവരാക്കാൻ ദൃഢചിത്തനാണെന്ന് അവിടുത്തെ സംസാരത്തിന്‍റെ ധ്വനിയിൽനിന്ന് നിനക്ക് മനസ്സിലാക്കാൻ കഴിയും. അങ്ങനെയിരിക്കെ, പൂർണരാകാൻ ആഗ്രഹിക്കുന്ന ഓരോരുത്തരും സ്വീകരിക്കേണ്ട ആദ്യ പടി ഏതാണ്? എല്ലാറ്റിലും ഉപരി നിങ്ങൾ ദൈവത്തിന്‍റെ വേല തിരിച്ചറിയണം. ഇന്ന് ദൈവവേലയിൽ ഒരു പുതിയ പദ്ധതി ആരംഭിച്ചിരിക്കുന്നു; യുഗം മാറിയിരിക്കുന്നു, ഒപ്പം, ദൈവം പ്രവർത്തിക്കുന്ന രീതിയും മാറിയിരിക്കുന്നു, ദൈവം സംസാരിക്കുന്ന വിധത്തിലും മാറ്റം വന്നിരിക്കുന്നു. ഇപ്പോൾ അവന്‍റെ വേലയുടെ രീതി മാത്രമല്ല മാറിയിട്ടുള്ളത്, യുഗവും മാറിയിരിക്കുന്നു. ഇപ്പോൾ ദൈവരാജ്യയുഗമാണ്; ദൈവസ്നേഹത്തിന്‍റെ യുഗം കൂടിയാണിത്. സഹസ്രാബ്ദ രാജ്യയുഗത്തിന്‍റെ ഒരു പൂർവദർശനമാണിത്—മനുഷ്യനെ പൂർണനാക്കുന്നതിനായി അവനോട് സംസാരിക്കുന്നതിന് ദൈവം വിവിധ മാർഗങ്ങൾ അവലംബിക്കുകയും മനുഷ്യനെ പോഷിപ്പിക്കുന്നതിനായി വിവിധ തലങ്ങളിൽ നിന്നുകൊണ്ട് സംസാരിക്കുകയും ചെയ്യുന്ന വചനത്തിന്‍റെ യുഗവുമാണിത്. സഹസ്രാബ്ദ രാജ്യയുഗത്തിൽ പ്രവേശിക്കുന്നതോടെ ദൈവം മനുഷ്യനെ പൂർണനാക്കാൻ വചനങ്ങൾ ഉപയോഗിക്കാൻ തുടങ്ങും, ജീവിതത്തിന്‍റെ യാഥാർഥ്യത്തിലേക്കു പ്രവേശിക്കാൻ അവനെ അനുവദിക്കുകയും ശരിയായ പാതയിൽ അവനെ നയിക്കുകയും ചെയ്യും. ദൈവത്തിന്‍റെ പ്രവർത്തനത്തിന്‍റെ വിവിധ ഘട്ടങ്ങൾ അനുഭവിച്ചറിഞ്ഞ മനുഷ്യൻ ദൈവത്തിന്‍റെ വേല മാറ്റമില്ലാതെ നിലകൊള്ളുന്നതല്ലെന്നും അത് ഇടതടവില്ലാതെ പരിവർത്തനത്തിനു വിധേയമാകുകയാണെന്നും അതിന്‍റെ ആഴമേറുകയാണെന്നും കണ്ടിരിക്കുന്നു. ആളുകൾക്ക് കുറെക്കാലം അനുഭവവേദ്യമായ ശേഷം വേല വീണ്ടും വീണ്ടും ആവർത്തിക്കുന്നു, പലവട്ടം മാറുന്നു. എന്നിരുന്നാലും, എത്രയൊക്കെ മാറിയാലും, മനുഷ്യവർഗത്തെ രക്ഷിക്കുക എന്ന ദൈവോദ്ദേശ്യത്തിൽനിന്ന് അത് ഒരിക്കലും വ്യതിചലിക്കില്ല. പതിനായിരം വട്ടം മാറിയാലും അത് അതിന്‍റെ ആദിമോദ്ദേശ്യത്തിൽനിന്ന് വ്യതിചലിക്കില്ല. ദൈവം തന്‍റെ വേല നിർവഹിക്കുന്ന വിധത്തിൽ മാറ്റം സംഭവിച്ചാലും ഈ വേല സത്യത്തിൽനിന്നും ജീവനിൽനിന്നും വേറിട്ടതാവില്ല. വേല നിർവഹിക്കുന്ന വിധത്തിലെ മാറ്റം കേവലം, വേല ചെയ്യുന്ന രീതിയിലെ മാറ്റവും ദൈവം ഏതു വീക്ഷണകോണിൽനിന്ന് സംസാരിക്കുന്നുവോ അതിൽ വരുത്തിയ പരിവർത്തനവും മാത്രമേ ആകുന്നുള്ളൂ; ദൈവവേലയുടെ മുഖ്യ ലക്ഷ്യത്തിൽ ഒരു മാറ്റവും വന്നിട്ടില്ല. ദൈവത്തിന്‍റെ സംസാര രീതിയിലും അവിടുന്ന് വേല ചെയ്യുന്ന വിധത്തിലും വരുത്തിയ മാറ്റങ്ങൾ ഒരു ഉദ്ദേശ്യ സാഫല്യത്തിനായാണ്. ശബ്ദത്തിന്‍റെ ധ്വനിയിൽ മാറ്റം വരുത്തിയാൽ അതിനർഥം വേലയുടെ ഉദ്ദേശ്യത്തിലോ അതിനു പിന്നിലെ തത്ത്വത്തിലോ മാറ്റം വരുത്തി എന്നല്ല. ആളുകൾ പ്രധാനമായും ദൈവത്തിൽ വിശ്വസിക്കുന്നത് ജീവൻ നേടേണ്ടതിനാണ്. നീ ദൈവത്തിൽ വിശ്വസിക്കുകയും, എന്നാൽ, ജീവൻ നേടാൻ ശ്രമിക്കാതിരിക്കുകയോ സത്യവും ദൈവജ്ഞാനവും പിന്തുടരാതിരിക്കുകയോ ചെയ്താൽ അത് ദൈവത്തിലുള്ള വിശ്വാസമല്ല! എന്നിട്ടും, രാജാവാകാനായി രാജ്യത്തിൽ പ്രവേശിക്കാൻ ശ്രമിക്കുന്നത് യാഥാർഥ്യത്തിനു നിരക്കുന്നതാണോ? ജീവൻ അന്വേഷിക്കുന്നതിലൂടെ ദൈവത്തോടുള്ള യഥാർഥ സ്നേഹം നേടുക—ഇതു മാത്രമാണ് യാഥാർഥ്യം; സത്യം പിന്തുടരുകയും പ്രയോഗത്തിൽ വരുത്തുകയും ചെയ്യുക—ഇവയെല്ലാമാണ് യാഥാർഥ്യം. ദൈവവചനങ്ങൾ വായിക്കുകയും ആ വചനങ്ങൾ അനുഭവിച്ചറിയുകയും ചെയ്യുമ്പോൾ, യഥാർഥ അനുഭവത്തിലൂടെ നിങ്ങൾ ദൈവജ്ഞാനം ഗ്രഹിക്കും. പിന്തുടരുക എന്നതുകൊണ്ട് യഥാർഥത്തിൽ അതാണ് അർഥമാക്കുന്നത്.

ഇപ്പോൾ ദൈവരാജ്യയുഗമാണ്. നീ ഈ പുതിയ യുഗത്തിലേക്കു കടന്നുവോ എന്നത് നീ ദൈവത്തിന്‍റെ വചനങ്ങളുടെ യാഥാർഥ്യത്തിലേക്കു പ്രവേശിച്ചോ എന്നതിനെയും അവിടുത്തെ വചനങ്ങൾ നിന്‍റെ ജീവിത യാഥാർഥ്യമായി മാറിയോ എന്നതിനെയും ആശ്രയിച്ചിരിക്കുന്നു. ദൈവവചനങ്ങൾ എല്ലാവർക്കുമായി വെളിവാക്കപ്പെടുന്നു; ഒടുവിൽ സകലരും ദൈവവചനങ്ങളുടെ ലോകത്ത് ജീവിക്കുന്നതിനും ദൈവത്തിന്‍റെ വചനങ്ങൾ ഓരോ വ്യക്തിയെയും ഉള്ളിൽനിന്നു പ്രബുദ്ധരാക്കുകയും പ്രകാശിപ്പിക്കുകയും ചെയ്യുന്നതിനും വേണ്ടിയാണത്. ഈ സമയത്ത് ദൈവവചനങ്ങൾ വായിക്കുന്നതിൽ നീ അലസത കാണിക്കുന്നെങ്കിൽ, അവന്‍റെ വചനങ്ങളിൽ ഒരു താത്പര്യവും കാണിക്കുന്നില്ലെങ്കിൽ, നിന്‍റെ നില ശരിയല്ലെന്നാണ് അതു പ്രകടമാക്കുന്നത്. വചന യുഗത്തിലേക്കു പ്രവേശിക്കാൻ നിനക്കു കഴിയുന്നില്ലെങ്കിൽ, പരിശുദ്ധാത്മാവ് നിന്നിൽ പ്രവർത്തിക്കുന്നില്ല, നീ ഈ യുഗത്തിലേക്കു പ്രവേശിച്ചിരിക്കുന്നെങ്കിൽ അവിടുന്ന് തന്‍റെ പ്രവൃത്തി ചെയ്യും. പരിശുദ്ധാത്മാവിന്‍റെ പ്രവർത്തനം സ്വീകരിക്കുന്നതിനായി വചന യുഗത്തിന്‍റെ തുടക്കത്തിൽ നിനക്ക് എന്തു ചെയ്യാനാകും? ഈ യുഗത്തിലും നിങ്ങൾക്ക് ഇടയിലും ദൈവം ഇനി പറയുന്ന കാര്യം നിർവഹിക്കും: ഓരോ വ്യക്തിയും ദൈവവചന പ്രകാരം ജീവിതം നയിക്കുകയും സത്യത്തിനു ചേർച്ചയിൽ പ്രവർത്തിക്കുകയും ദൈവത്തെ അകമഴിഞ്ഞ് സ്നേഹിക്കുകയും ചെയ്യും; സകലരും അടിസ്ഥാനമെന്നോണവും അവരുടെ യാഥാർഥ്യമായും ദൈവവചനങ്ങൾ ഉപയോഗിക്കുകയും ഹൃദയംഗമമായി ദൈവഭയമുള്ളവരായിരിക്കുകയും ചെയ്യും; ദൈവവചനങ്ങൾ പ്രാവർത്തികമാക്കുന്നതിലൂടെ മനുഷ്യൻ ദൈവത്തോടൊപ്പം രാജ്യാധികാരം പ്രയോഗിക്കും. ദൈവം പൂർത്തിയാക്കാനിരിക്കുന്ന വേലയാണിത്. ദൈവവചനങ്ങൾ വായിക്കാതെ മുന്നോട്ടുപോകാൻ നിനക്കാവുമോ? ദൈവവചനങ്ങൾ വായിക്കാതെ ഒരു ദിവസം പോലും, ഏറിയാൽ രണ്ട് ദിവസം, കഴിച്ചുകൂട്ടാൻ പറ്റാത്ത ഒരുപാടു പേരുണ്ടിന്ന്. ദിവസവും ദൈവവചനം വായിക്കാതെ അവർക്ക് പറ്റില്ല; സമയം കിട്ടുന്നില്ലെങ്കിൽ അവർക്ക് അവ ശ്രവിക്കുകയെങ്കിലും ചെയ്യണം. പരിശുദ്ധാത്മാവ് ആളുകൾക്കു നൽകുന്ന വികാരമാണത്, അവരെ അവിടുന്ന് പ്രേരിപ്പിച്ചു തുടങ്ങുന്ന വിധമാണത്. അതായത്, ആളുകൾക്ക് ദൈവവചനങ്ങളുടെ യാഥാർഥ്യത്തിലേക്കു പ്രവേശിക്കുന്നതിനായി അവിടുന്ന് വചനങ്ങളിലൂടെ അവരെ ഭരിക്കുന്നു. കേവലം ഒരു ദിവസം ദൈവവചനങ്ങൾ ഭക്ഷിക്കുകയോ കുടിക്കുകയോ ചെയ്യാതിരുന്നതിനാൽ നിനക്ക് ഇരുട്ടും ദാഹവും അനുഭവപ്പെടുന്നെങ്കിൽ, അത് സഹിക്കാൻ പറ്റുന്നില്ലെങ്കിൽ, നീ പരിശുദ്ധാത്മാവിനാൽ നയിക്കപ്പെടുകയാണെന്നും അവിടുന്ന് നിന്നെ വിട്ടുപോയിട്ടില്ല എന്നുമാണ് അതു കാണിക്കുന്നത്. അങ്ങനെയെങ്കിൽ നീ ഈ പ്രവാഹത്തിലുള്ള ഒരുവനാണ്. എന്നാൽ, ഒന്നോ രണ്ടോ ദിവസം ദൈവവചനങ്ങൾ ഭക്ഷിക്കുകയോ കുടിക്കുകയോ ചെയ്യാതിരുന്നിട്ടും നിനക്ക് ഒന്നും അനുഭവപ്പെടുന്നില്ലെങ്കിൽ, നിനക്ക് ഒട്ടും ദാഹിക്കുന്നില്ലെങ്കിൽ, ഒരു വികാരവും തോന്നുന്നില്ലെങ്കിൽ, പരിശുദ്ധാത്മാവ് നിന്നെ വിട്ടുപോയിരിക്കുന്നു എന്നാണ് അതു കാണിക്കുന്നത്. നിന്‍റെ ആന്തരികനിലയിൽ എന്തോ കുഴപ്പമുണ്ടെന്നാണ് അതിനർഥം; നീ വചന യുഗത്തിലേക്കു പ്രവേശിച്ചിട്ടില്ല, നീ ബഹുദൂരം പിന്നിലാണ്. ആളുകളെ ഭരിക്കാൻ ദൈവം വചനങ്ങൾ ഉപയോഗിക്കുന്നു; ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുമ്പോൾ നിനക്ക് ഉന്മേഷം തോന്നും, അങ്ങനെ ചെയ്തില്ലെങ്കിൽ, പിന്തുടരാൻ നിനക്ക് പ്രത്യേകിച്ച് ഒരു വഴി ഉണ്ടാവില്ല. ദൈവവചനങ്ങൾ ആളുകളുടെ ഭക്ഷണമായും അവരെ നയിക്കുന്ന ശക്തിയായും മാറുന്നു. “അപ്പംകൊണ്ടു മാത്രമല്ല മനുഷ്യൻ ജീവിക്കുന്നത്, പ്രത്യുത, ദൈവത്തിന്‍റെ വായിൽനിന്നു വരുന്ന എല്ലാ വചനങ്ങളുംകൊണ്ടു കൂടിയാണ്” എന്ന് ബൈബിൾ പറയുന്നു. ഇന്ന് ദൈവം ഈ വേല പൂർത്തിയാക്കും, ഇക്കാര്യം അവിടുന്ന് നിങ്ങളിൽ നിറവേറ്റും. പണ്ടൊക്കെ, ദിവസങ്ങളോളം ദൈവവചനം വായിക്കാതിരുന്നിട്ടും ആളുകൾക്ക് സാധാരണപോലെ ഭക്ഷിക്കാനും ജോലി ചെയ്യാനും കഴിഞ്ഞത് എങ്ങനെയാണ്, ഇന്ന് അങ്ങനെ അല്ലാത്തത് എന്തുകൊണ്ടാണ്? ഈ യുഗത്തിൽ സകലതും നിയന്ത്രിക്കുന്നതിന് ദൈവം മുഖ്യമായും ഉപയോഗിക്കുന്നത് വചനങ്ങളാണ്. ദൈവത്തിന്‍റെ വചനങ്ങളിലൂടെ മനുഷ്യനെ ന്യായം വിധിക്കുകയും പൂർണരാക്കുകയും ഒടുവിൽ ദൈവരാജ്യത്തിലേക്ക് എടുക്കുകയും ചെയ്യുന്നു. വിശേഷിച്ചും ദൈവരാജ്യയുഗത്തിൽ, ദൈവവചനങ്ങൾക്കു മാത്രമേ മനുഷ്യന് ജീവൻ പ്രദാനം ചെയ്യാൻ കഴിയൂ, ദൈവവചനങ്ങൾക്കു മാത്രമേ മനുഷ്യന് പ്രകാശം ചൊരിയാനും ചരിക്കാനുള്ള പാത കാട്ടാനും കഴിയൂ. ദൈവവചനങ്ങളുടെ യാഥാർഥ്യത്തിൽനിന്ന് നീ വ്യതിചലിക്കാത്തിടത്തോളം, ദൈവവചനങ്ങൾ ദിവസവും ഭക്ഷിക്കുകയും കുടിക്കുകയും ചെയ്യുന്നെങ്കിൽ, ദൈവത്തിനു നിന്നെ പൂർണനാക്കാനാകും.

ജീവനായുള്ള അനുധാവനം ധൃതിപിടിച്ചു ചെയ്യാവുന്ന ഒന്നല്ല; ജീവിതത്തിൽ വളർച്ചയുണ്ടാകുക എന്നത് ഒന്നോ രണ്ടോ ദിവസംകൊണ്ട് സംഭവിക്കുന്നതല്ല. ദൈവത്തിന്‍റെ വേല സാധാരണഗതിയിലുള്ളതും പ്രായോഗികവുമാണ്, അത് അതിന്‍റേതായ പ്രക്രിയയിലൂടെ കടന്നുപോകുക തന്നെ വേണം. ജഡശരീരം സ്വീകരിച്ച യേശുവിന് കുരിശുമരണം വരിക്കുക എന്ന വേല പൂർത്തീകരിക്കാൻ മുപ്പത്തിമൂന്നര വർഷം വേണ്ടിവന്നു. ആ സ്ഥിതിക്ക്, മനുഷ്യനെ സ്ഫുടം ചെയ്യുകയും അവന്‍റെ ജീവനെ രൂപാന്തരപ്പെടുത്തുകയും ചെയ്യുക എന്ന ഏറ്റവും വിഷമം പിടിച്ച വേലയോ? ഒരു സാധാരണ മനുഷ്യനെ, ദൈവത്തിൻറെ ആവിഷ്കാരമാക്കി മാറ്റുക എന്നത് എളുപ്പമുള്ള കാര്യമല്ല. ചുവന്ന മഹാവ്യാളിയുടെ ദേശത്ത് ജനിച്ച ആളുകളുടെ കാര്യത്തിൽ ഇത് വിശേഷാൽ സത്യമാണ്. സ്വഭാവദാർഢ്യം കുറഞ്ഞ അവർക്കിടയിൽ ദൈവവചനങ്ങളും ദൈവവേലയും ദീർഘകാലം നിലനിൽക്കേണ്ടതുണ്ട്. അതുകൊണ്ട്, ഫലം കാണുവാൻ അക്ഷമ കാട്ടരുത്. ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിൽ നീ സജീവമായി ഏർപ്പെടണം. മാത്രമല്ല ദൈവവചനങ്ങളിൽ കൂടുതൽ പരിശ്രമിക്കുകയും വേണം. നീ ദൈവവചനങ്ങൾ വായിച്ചു കഴിയുമ്പോൾ അവ ശരിക്കും പ്രാവർത്തികമാക്കാൻ നിനക്കു കഴിയണം, ദൈവവചനങ്ങൾ സംബന്ധിച്ച അറിവിലും ഉൾക്കാഴ്ചയിലും വകതിരിവിലും ജ്ഞാനത്തിലും വളരണം. ഇതിലൂടെ, അറിയാതെതന്നെ നിന്നിൽ മാറ്റമുണ്ടാകും. ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യുന്നതും അവ വായിക്കുകയും അവയെക്കുറിച്ച് അറിവു നേടുന്നതും അവ അനുഭവിച്ചറിയുന്നതും അവ പ്രാവർത്തികമാക്കുന്നതും നിൻറ ആദർശമാക്കാൻ കഴിയുന്നെങ്കിൽ, അറിയാതെതന്നെ നീ പക്വത പ്രാപിക്കും. ദൈവവചനങ്ങൾ വായിച്ചാലും അവയ്ക്കു ചേർച്ചയിൽ ജീവിക്കാൻ കഴിയുന്നില്ല എന്നു പറയുന്നവരുണ്ട്. നിനക്ക് എന്താണിത്ര തിരക്ക്? നീ ഒരു നിശ്ചിത ഔന്നത്യത്തിൽ എത്തിക്കഴിഞ്ഞാൽ നിനക്ക് തിരുവചനങ്ങൾ പ്രാവർത്തികമാക്കാൻ കഴിയും. നാലോ അഞ്ചോ വയസ്സുള്ള ഒരു കുട്ടി തനിക്ക് മാതാപിതാക്കളെ പിന്തുണയ്ക്കാനോ ബഹുമാനിക്കാനോ കഴിയുന്നില്ല എന്നു പറഞ്ഞാൽ എങ്ങനെയുണ്ടാവും? ഇപ്പോഴുള്ള നിന്‍റെ ഔന്നത്യം എത്രത്തോളമാണെന്ന് നീ മനസ്സിലാക്കിയിരിക്കണം. നിനക്ക് പ്രാവർത്തികമാക്കാൻ കഴിയുന്നത് പ്രാവർത്തികമാക്കുക, ദൈവത്തിന്‍റെ കാര്യനിർവഹണത്തിന് തടസ്സം നിൽക്കുന്നവനാകാതിരിക്കുക. ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യുക, അത്രതന്നെ. ഒപ്പം, ഇന്നു മുതൽ അത് നിന്‍റെ ആദർശമാക്കി മാറ്റുക. ദൈവത്തിനു നിന്നെ തികവുറ്റവനാക്കാൻ കഴിയുമോ എന്നതിനെക്കുറിച്ച് ഓർത്ത് തത്കാലം വിചാരപ്പെടേണ്ടാ. അതിലേക്ക് ഇപ്പോൾ കൂടുതൽ കടക്കേണ്ടതില്ല. നിനക്ക് ലഭ്യമാകുന്ന മുറയ്ക്ക് ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുക, ദൈവം നിന്നെ തീർച്ചയായും തികവുറ്റവനാക്കും. എന്നിരുന്നാലും, ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിന് അതിന്‍റേതായ ഒരു തത്ത്വമുണ്ട്. അന്ധമായി അതു ചെയ്യരുത്. ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുമ്പോൾ ഒരു വശത്ത്, നീ അറിയേണ്ടതായ വചനങ്ങൾക്കായി—അതായത്, നിന്‍റെ ദർശനങ്ങളുമായി ബന്ധമുള്ളവയ്ക്കായി—തിരയുക. മറുവശത്ത്, നീ ശരിക്കും പ്രാവർത്തികമാക്കേണ്ടവയ്ക്കായി—അതായത്, നീ പ്രവേശിക്കേണ്ടവയ്ക്കായി—തിരയുക. അറിവുമായി ബന്ധപ്പെട്ടതാണ് ഒരു ഘടകം. അടുത്തത്, പ്രവേശനവുമായി ബന്ധപ്പെട്ടതും. രണ്ടും ഗ്രഹിച്ചു കഴിഞ്ഞാൽ—നീ അറിയേണ്ടതും പ്രാവർത്തികമാക്കേണ്ടതും ഗ്രഹിച്ചു കഴിഞ്ഞാൽ—ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യേണ്ടത് എങ്ങനെയെന്ന് നീ മനസ്സിലാക്കും.

ഇനിയങ്ങോട്ട്, ദൈവവചനങ്ങളെക്കുറിച്ചുള്ള സംഭാഷണങ്ങൾ നിന്‍റെ സംസാരത്തിന്‍റെ തത്ത്വമായിരിക്കണം. നിങ്ങൾ സാധാരണ കൂടിവരുമ്പോൾ, ദൈവവചനങ്ങളെക്കുറിച്ച് സംവദിക്കുക, ദൈവവചനങ്ങളെ നിങ്ങളുടെ ആശയവിനിമയത്തിന്‍റെ ഉള്ളടക്കമെന്നോണം എടുക്കുക, ഈ വചനങ്ങൾ സംബന്ധിച്ച് നിങ്ങൾക്ക് അറിയാവുന്നതിനെക്കുറിച്ചും നിങ്ങൾ അവ പ്രാവർത്തികമാക്കുന്ന വിധത്തെക്കുറിച്ചും പരിശുദ്ധാത്മാവ് പ്രവർത്തിക്കുന്നതിനെക്കുറിച്ചും സംസാരിക്കുക. നീ ദൈവവചനങ്ങളെക്കുറിച്ച് സംവദിക്കുന്നിടത്തോളം പരിശുദ്ധാത്മാവ് നിന്നെ പ്രകാശിപ്പിക്കും. ദൈവവചനങ്ങളുടെ ലോകം സാധ്യമാക്കുന്നതിന് മനുഷ്യന്‍റെ സഹകരണം ആവശ്യമാണ്. നീ അതിലേക്കു പ്രവേശിക്കുന്നില്ലെങ്കിൽ, ദൈവത്തിന് വേല നിർവഹിക്കാൻ മറ്റു മാർഗ്ഗമില്ല. നീ ദൈവവചനങ്ങളെക്കുറിച്ച് ഒന്നും ഉരിയാടാതെ വായ് പൂട്ടിയിരിക്കുന്നെങ്കിൽ, നിന്നെ പ്രകാശിപ്പിക്കാൻ അവിടുത്തേക്ക് യാതൊരു വഴിയുമുണ്ടാകില്ല. മറ്റു കാര്യങ്ങളിൽ ഏർപ്പെടാത്തപ്പോഴെല്ലാം ദൈവവചനങ്ങളെക്കുറിച്ച് സംസാരിക്കുക, വെറുതെ നേരമ്പോക്ക് പറഞ്ഞിരിക്കരുത്! നിന്‍റെ ജീവിതം ദൈവവചനങ്ങളാൽ നിറയാൻ ഇടവരട്ടെ—അപ്പോൾ മാത്രമേ നീ ദൈവഭക്തനായ ഒരു വിശ്വാസിയാകൂ. നിന്‍റെ ചർച്ച ഉപരിപ്ലവമാണെന്നത് പ്രശ്നമല്ല. ആഴമില്ലായ്മ ഇല്ലെങ്കിൽ ആഴവുമില്ല. ഒരു പ്രക്രിയ ഉണ്ടായിരിക്കണം. പരിശുദ്ധാത്മാവ് നിങ്ങളെ പ്രകാശിപ്പിക്കുന്നതും, ദൈവവചനങ്ങൾ കാര്യക്ഷമമായി എങ്ങനെ ഭക്ഷിക്കുകയും കുടിക്കുകയും ചെയ്യാം എന്നതും നിങ്ങളുടെ പരിശീലനത്തിലൂടെ നിങ്ങൾ മനസ്സിലാക്കും. അന്വേഷണത്തിന്‍റെ കാലഘട്ടത്തിനു ശേഷം, നീ ദൈവവചനങ്ങളുടെ യാഥാർഥ്യത്തിലേക്ക് പ്രവേശിക്കും. സഹകരിക്കാൻ നീ ദൃഢനിശ്ചയമെടുത്താൽ മാത്രമേ നിനക്ക് പരിശുദ്ധാത്മാവിന്‍റെ പ്രവർത്തനം കൈക്കൊള്ളാൻ കഴിയൂ.

ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിന്‍റെ തത്ത്വങ്ങളിൽ ഒരെണ്ണം അറിവുമായും മറ്റൊന്ന് പ്രവേശനവുമായും ബന്ധപ്പെട്ടിരിക്കുന്നു. ഏതു വചനങ്ങളാണ് നിങ്ങൾ അറിയേണ്ടത്? ദർശനങ്ങളുമായി ബന്ധപ്പെട്ട വചനങ്ങളാണ് നിങ്ങൾ അറിയേണ്ടത് (അതായത്, ദൈവത്തിന്‍റെ വേല ഇപ്പോൾ ഏതു യുഗത്തിൽ എത്തിയിരിക്കുന്നു, ഇപ്പോൾ ദൈവം എന്തു നേടാനാണ് ആഗ്രഹിക്കുന്നത്, മനുഷ്യാവതാരം എന്താണ് തുടങ്ങിയവ; ഇവയെല്ലാം ദർശനങ്ങളുമായി ബന്ധപ്പെട്ടവയാണ്). മനുഷ്യൻ പ്രവേശിക്കേണ്ട പാത എന്നതുകൊണ്ട് അർഥമാക്കുന്നത് എന്താണ്? മനുഷ്യൻ പ്രാവർത്തികമാക്കുകയും പ്രവേശിക്കുകയും ചെയ്യേണ്ട ദൈവവചനങ്ങളെയാണ് അതു കുറിക്കുന്നത്. ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിന്‍റെ രണ്ടു വശങ്ങളാണ് മേൽപ്പറഞ്ഞവ. ഇപ്പോൾ മുതൽ ഈ വിധത്തിൽ ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുക. ദർശനങ്ങൾ സംബന്ധിച്ച അവിടുത്തെ വചനങ്ങളുടെ വ്യക്തമായ ഒരു ഗ്രാഹ്യം നിങ്ങൾക്കുണ്ടെങ്കിൽ, സദാസമയവും വായിച്ചുകൊണ്ടിരിക്കേണ്ടതില്ല. പ്രവേശനവുമായി ബന്ധപ്പെട്ട വചനങ്ങൾ ധാരാളമായി ഭക്ഷിക്കുകയും കുടിക്കുകയും ചെയ്യുന്നതിനാണ് കൂടുതൽ പ്രാധാന്യം; ഉദാഹരണത്തിന്, നിങ്ങളുടെ ഹൃദയം എങ്ങനെ ദൈവത്തിങ്കലേക്കു തിരിക്കാം, നിങ്ങളുടെ ഹൃദയം എങ്ങനെ ദൈവമുമ്പാകെ ശാന്തമാക്കാം, ജഡത്തെ എങ്ങനെ ത്യജിക്കാം എന്നിവ. നിങ്ങൾ അനുഷ്ഠിക്കേണ്ട കാര്യങ്ങളാണിവ. ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നത് എങ്ങനെയാണെന്ന് അറിയാതെ യഥാർഥ സംവദനം സാധ്യമല്ല. തിരുവചനങ്ങൾ ഭക്ഷിക്കുകയും കുടിക്കുകയും ചെയ്യേണ്ടത് എങ്ങനെയെന്ന് അറിഞ്ഞുകഴിഞ്ഞാൽ, അതിനുള്ള വിധം മനസ്സിലാക്കിയാൽ, തുറന്ന സംവദനം സാധ്യമാണ്; കൂടാതെ, ഏതൊരു വിഷയം ഉയർന്നുവന്നാലും നിങ്ങൾക്ക് അത് ചർച്ച ചെയ്യാനും യാഥാർഥ്യം മനസ്സിലാക്കാനും കഴിയും. ദൈവവചനങ്ങളെക്കുറിച്ചു സംവദിക്കുമ്പോൾ യാഥാർഥ്യം ഇല്ലെങ്കിൽ, നിങ്ങൾ അതിനുള്ള വിധം മനസ്സിലാക്കിയിട്ടില്ല. ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യേണ്ടത് എങ്ങനെയെന്ന് നിനക്ക് അറിയില്ല എന്നാണ് അതു കാണിക്കുന്നത്. ദൈവവചനങ്ങൾ വായിക്കുന്നത് മുഷിപ്പുളവാക്കുന്നതായി ചിലർക്ക് അനുഭവപ്പെട്ടേക്കാം, അത് ഒരു സാധാരണ അവസ്ഥയല്ല. ദൈവവചനങ്ങൾ വായിക്കുന്നതിൽ ഒരിക്കലും മടുപ്പു തോന്നാതിരിക്കുക, എപ്പോഴും അവയ്ക്കായി ദാഹിക്കുക, ദൈവവചനങ്ങളെ എപ്പോഴും നല്ല സംഗതിയായി കാണുക, ഇതൊക്കെയാണ് സാധാരണം. യഥാർഥമായി പ്രവേശിച്ചിട്ടുള്ള ഒരുവൻ ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നത് ഇങ്ങനെയാണ്. ദൈവവചനങ്ങൾ അത്യന്തം പ്രായോഗികമാണെന്നും മനുഷ്യൻ ശരിക്കും പ്രവേശിക്കേണ്ട സംഗതിയാണതെന്നും നിനക്ക് അനുഭവപ്പെടുമ്പോൾ, തിരുവചനങ്ങൾ മനുഷ്യന് അങ്ങേയറ്റം ഉപകാരപ്രദവും പ്രയോജനകരവുമാണെന്നും മനുഷ്യജീവനായുള്ള കരുതലാണ് അവയെന്നും നിനക്ക് അനുഭവപ്പെടുമ്പോൾ—പരിശുദ്ധാത്മാവാണ് ഈ വികാരം നിന്നിൽ ജനിപ്പിക്കുന്നത്, പരിശുദ്ധാത്മാവാണ് നിന്നെ പ്രേരിപ്പിക്കുന്നത്. പരിശുദ്ധാത്മാവ് നിന്നിൽ പ്രവർത്തിക്കുന്നു എന്നും ദൈവം നിന്നെ വിട്ടുപോയിട്ടില്ല എന്നുമാണ് അത് തെളിയിക്കുന്നത്. ദൈവം എപ്പോഴും സംസാരിക്കുന്നതു കണ്ട് ചിലർക്ക് അവിടുത്തെ വചനങ്ങളിൽ മടുപ്പ് തോന്നാറുണ്ട്. തങ്ങൾ അവ വായിച്ചാലും ഇല്ലെങ്കിലും ഒന്നും സംഭവിക്കാൻ പോകുന്നില്ല എന്നാണ് അവർ കരുതുന്നത്—അത് ഒരു സാധാരണ അവസ്ഥയല്ല. യാഥാർഥ്യത്തിലേക്കു പ്രവേശിക്കാൻ ദാഹിക്കുന്ന ഒരു ഹൃദയം അവർക്കില്ല. അത്തരക്കാർ പൂർണരാകാൻ ദാഹിക്കുകയോ അതിനു പ്രാധാന്യം കൊടുക്കുകയോ ചെയ്യുന്നില്ല. ദൈവവചനങ്ങൾക്കായുള്ള തൃഷ്ണ നിന്നിൽ ഇല്ലെന്ന് നീ കാണുമ്പോഴെല്ലാം അതു തെളിയിക്കുന്നത് നീ ഒരു സാധാരണ അവസ്ഥയിലല്ല എന്നാണ്. കഴിഞ്ഞ കാലത്ത്, ദൈവം നിന്നിൽനിന്ന് അകന്നുപോയോ എന്നത്, നിന്‍റെ ഉള്ളിൽ സമാധാനമുണ്ടായിരുന്നോ എന്നതിന്‍റെയും നീ ആനന്ദം അനുഭവിച്ചിരുന്നോ എന്നതിന്‍റെയും അടിസ്ഥാനത്തിൽ നിർണയിക്കാനാകുമായിരുന്നു. നീ ദൈവവചനങ്ങൾക്കായി ദാഹിക്കുന്നുണ്ടോ, തിരുവചനങ്ങൾ നിനക്ക് യാഥാർഥ്യമാണോ, നീ വിശ്വസ്തനാണോ, ദൈവത്തിനായി ചെയ്യാൻ കഴിവുള്ളതെല്ലാം നിനക്ക് ചെയ്യാൻ കഴിയുന്നുണ്ടോ എന്നതാണ് ഇന്ന് നിർണായകം. മറ്റൊരു വിധത്തിൽ പറഞ്ഞാൽ, ദൈവവചനങ്ങളുടെ യാഥാർഥ്യത്തിന്‍റെ അടിസ്ഥാനത്തിലാണ് മനുഷ്യനെ ന്യായംവിധിക്കുന്നത്. മുഴുവൻ മനുഷ്യരാശിയെയും ലക്ഷ്യംവെച്ചാണ് ദൈവം തന്‍റെ വചനങ്ങൾ അരുളിച്ചെയ്യുന്നത്. നീ അവ വായിക്കാൻ സന്നദ്ധനാണെങ്കിൽ അവിടുന്ന് നിന്നെ പ്രബുദ്ധനാക്കും. നീ ഒരുക്കമല്ലെങ്കിൽ, അവിടുന്ന് അത് ചെയ്യില്ല. നീതിക്കുവേണ്ടി വിശക്കുകയും ദാഹിക്കുകയും ചെയ്യുന്നവരെ ദൈവം പ്രബുദ്ധരാക്കുന്നു, അവിടുത്തെ അന്വേഷിക്കുന്നവരെയും അവിടുന്ന് പ്രബുദ്ധരാക്കുന്നു. ദൈവവചനങ്ങൾ വായിച്ചിട്ടും തങ്ങളെ ദൈവം പ്രബുദ്ധരാക്കിയില്ല എന്ന് ചിലർ പറയുന്നു. പക്ഷേ, നിങ്ങൾ എങ്ങനെയാണ് ഈ വചനങ്ങൾ വായിച്ചത്? കുതിരസവാരിക്കാരൻ പൂക്കളിലേക്ക് പാളിനോക്കുന്നതുപോലെയാണ് നീ അവിടുത്തെ വചനങ്ങൾ വായിച്ചതെങ്കിൽ, യാഥാർഥ്യത്തിന് നീ ഒരു പ്രാധാന്യവും നൽകിയിട്ടില്ലെങ്കിൽ, ദൈവം എങ്ങനെ നിന്നെ പ്രബുദ്ധനാക്കാനാണ്? ദൈവവചനങ്ങൾ നിധിയായി കരുതാത്ത ഒരുവൻ ദൈവത്താൽ എങ്ങനെ പൂർണനാക്കപ്പെടും? ദൈവവചനങ്ങൾ നീ നിധിപോലെ കണക്കാക്കുന്നില്ലെങ്കിൽ, നിന്നിൽ സത്യമില്ല, യാഥാർഥ്യവുമില്ല. നീ തിരുവചനങ്ങൾ അമൂല്യമായി കരുതുന്നെങ്കിൽ, നിനക്ക് സത്യത്തിനു ചേർച്ചയിൽ പ്രവർത്തിക്കാനാകും, അപ്പോൾ മാത്രമേ യാഥാർഥ്യമെന്നത് നിനക്ക് കരഗതമാകൂ. അതിനാലാണ് നീ ദൈവവചനം സദാസമയവും ഭക്ഷിക്കുകയും കുടിക്കുകയും ചെയ്യേണ്ടത്; നീ തിരക്കിലാണെങ്കിലും അല്ലെങ്കിലും, സാഹചര്യങ്ങൾ പ്രതികൂലമാണെങ്കിലും അല്ലെങ്കിലും, മടുപ്പ് അനുഭവപ്പെടുന്നെങ്കിലും ഇല്ലെങ്കിലും അതു ചെയ്യണം. ചുരുക്കത്തിൽ പറഞ്ഞാൽ, ദൈവവചനങ്ങൾ മനുഷ്യന്‍റെ നിലനിൽപ്പിന്‍റെ അടിസ്ഥാനമാണ്. ആർക്കും അവിടുത്തെ വചനങ്ങൾ വിട്ടൊഴിയാൻ പറ്റില്ല. മൂന്നു നേരം ഭക്ഷണം കഴിക്കേണ്ടതുള്ളതുപോലെ അവർ ദൈവവചനങ്ങൾ ഭക്ഷിക്കുകതന്നെ വേണം. ദൈവത്താൽ പൂർണരാക്കപ്പെടുകയും വീണ്ടെടുക്കപ്പെടുകയും ചെയ്യുക എന്നത് അത്ര എളുപ്പമുള്ള കാര്യമാണോ? ഇന്ന് നിനക്ക് മനസ്സിലാകുന്നുണ്ടെങ്കിലും ഇല്ലെങ്കിലും, നിനക്ക് ദൈവത്തിന്‍റെ വേലയെക്കുറിച്ച് ഉൾക്കാഴ്ച ഉണ്ടെങ്കിലും ഇല്ലെങ്കിലും നീ ദൈവവചനങ്ങൾ കഴിയുന്നത്ര ഭക്ഷിക്കുകയും കുടിക്കുകയും വേണം. സജീവമായ രീതിയിലുള്ള പ്രവേശനമാണത്. ദൈവവചനങ്ങൾ വായിച്ചതിനുശേഷം, നിനക്ക് പ്രവേശിക്കാനാവുന്നവ പ്രാവർത്തികമാക്കാൻ ഉടനടി ശ്രമിക്കുക, നിനക്ക് കഴിയാത്തവ തത്കാലം മാറ്റിവയ്ക്കുക. ദൈവത്തിന്‍റെ വചനങ്ങളിൽ പലതും തുടക്കത്തിൽ നിനക്ക് മനസ്സിലായില്ലെന്നുവരും. എന്നാൽ രണ്ടോ മൂന്നോ മാസത്തിനു ശേഷം, ഒരുപക്ഷേ, ഒരു വർഷത്തിനു ശേഷം നിനക്കതിനു കഴിയും. അതെങ്ങനെ? കാരണം, ദൈവത്തിന് ഒന്നോ രണ്ടോ ദിവസംകൊണ്ട് മനുഷ്യരെ പൂർണരാക്കാനാവില്ല. മിക്കപ്പോഴും, നീ തിരുവചനങ്ങൾ വായിക്കുന്ന മാത്രയിൽ അവ നിനക്ക് മനസ്സിലായെന്നു വരില്ല. അപ്പോൾ അവ വെറും ചില എഴുത്തുകുത്തുകൾ എന്നപോലെ തോന്നിച്ചേക്കാം. ഒരു കാലംവരെ നീ അവ അനുഭവിച്ച ശേഷമാണ് അവ മനസ്സിലാക്കാൻ നിനക്കു കഴിയുക. ദൈവം ഇത്രയേറെ കാര്യങ്ങൾ അരുളിച്ചെയ്തിരിക്കുന്ന സ്ഥിതിക്ക് അവിടുത്തെ വചനങ്ങൾ ഭക്ഷിക്കുകയും കുടിക്കുകയും ചെയ്യാൻ നീ ആവുന്നത്ര ശ്രമിക്കണം. അപ്പോൾ, അറിയാതെതന്നെ നീ ഗ്രഹിക്കാൻ തുടങ്ങും. നീ അറിയാതെതന്നെ, പരിശുദ്ധാത്മാവ് നിന്നെ പ്രബുദ്ധനാക്കും. പരിശുദ്ധാത്മാവ് മനുഷ്യനെ പ്രബുദ്ധനാക്കുന്നത് പലപ്പോഴും മനുഷ്യന്‍റെ അറിവോടുകൂടിയല്ല. നീ ദാഹിക്കുകയും തിരയുകയും ചെയ്യുമ്പോൾ അവിടുന്ന് നിന്നെ പ്രബുദ്ധനാക്കുകയും നയിക്കുകയും ചെയ്യുന്നു. പരിശുദ്ധാത്മാവ് പ്രവർത്തിക്കുന്നതിന് ആധാരമായ തത്ത്വം, നീ ഭക്ഷിക്കുകയും കുടിക്കുകയും ചെയ്യുന്ന ദൈവവചനങ്ങളെ കേന്ദ്രീകരിച്ചിരിക്കുന്നു. ദൈവവചനങ്ങൾക്ക് യാതൊരു പ്രാധാന്യവും നൽകാത്ത, അവിടുത്തെ വചനങ്ങളോട് എപ്പോഴും വിരക്തി കാട്ടുന്ന എല്ലാവരും—അവർ അവരുടെ വികലമായ ചിന്താഗതി അനുസരിച്ച് വിശ്വസിക്കുന്നത്, അവർ ദൈവവചനങ്ങൾ വായിക്കുകയോ വായിക്കാതിരിക്കുകയോ ചെയ്യുന്നത് വെറും ഇഷ്ടാനിഷ്ടങ്ങളെ ആശ്രയിച്ചാണിരിക്കുന്നത് എന്നാണ്—യാഥാർഥ്യമെന്നത് കരഗതമായിട്ടില്ലാത്തവരാണ്. അത്തരം വ്യക്തിയിൽ പരിശുദ്ധാത്മാവിന്‍റെ പ്രവർത്തനമോ അവിടുത്തെ പ്രബുദ്ധതയോ കാണാൻ കഴിയില്ല. അത്തരം ആളുകൾ വെറുതെ ഒഴുക്കിനൊപ്പം നീങ്ങുകയാണ്, യഥാർഥ യോഗ്യതകളില്ലാത്ത നാട്യക്കാരാണവർ, ദൃഷ്ടാന്തകഥയിലെ[a] ശ്രീമാൻ നാൻഗുവോയെപ്പോലെ.

നിന്‍റെ യാഥാർഥ്യമായി ദൈവവചനങ്ങൾ ഇല്ലെങ്കിൽ, നിനക്ക് യഥാർഥത്തിൽ അല്പംപോലും ഔന്നത്യമില്ല. പരീക്ഷണ ഘട്ടം വരുമ്പോൾ നീ തീർച്ചയായും വീണുപോകും, അതോടെ നിന്‍റെ യഥാർഥ ഔന്നത്യം വെളിവാകും. പക്ഷേ, യാഥാർഥ്യത്തിലേക്കു കടക്കാൻ നിരന്തരം ശ്രമിക്കുന്നവർ പരീക്ഷണങ്ങളെ നേരിടുമ്പോൾ ദൈവത്തിന്‍റെ ഉദ്ദേശ്യമെന്തെന്ന് മനസ്സിലാക്കും. മനസ്സാക്ഷിയുള്ള, ദൈവത്തിനായി ദാഹിക്കുന്ന ഒരുവൻ ദൈവസ്നേഹത്തിനു പകരം നൽകാൻ പ്രായോഗികമായ നടപടി സ്വീകരിക്കും. യാഥാർഥ്യം കരഗതമായിട്ടില്ലാത്തവർക്ക് നിസ്സാര കാര്യങ്ങൾക്കു മുന്നിൽപ്പോലും പിടിച്ചുനിൽക്കാനാവില്ല. യഥാർഥ ഔന്നത്യമുള്ളവരും ഇല്ലാത്തവരും തമ്മിലുള്ള വ്യത്യാസമാണത്. രണ്ടു കൂട്ടരും ദൈവവചനങ്ങൾ ഭക്ഷിക്കുകയും കുടിക്കുകയും ചെയ്തിട്ടും പരീക്ഷണങ്ങൾക്കു മുന്നിൽ ചിലർ പിടിച്ചുനിൽക്കുകയും മറ്റു ചിലർ ഓടിയൊളിക്കുകയും ചെയ്യുന്നത് എന്തുകൊണ്ടാണ്? ചിലർക്ക് യഥാർഥ ഔന്നത്യമില്ല എന്നതാണ് പ്രകടമായ വ്യത്യാസം; തങ്ങളുടെ യാഥാർഥ്യമായി വർത്തിക്കുവാൻ അവർക്ക് ദൈവവചനങ്ങളില്ല; തിരുവചനങ്ങൾ അവരുടെ ഉള്ളിൽ വേരുറച്ചിട്ടില്ല. പരീക്ഷണങ്ങൾ വരേണ്ട താമസം, അവരുടെ വഴിമുട്ടിപ്പോകും. അപ്പോൾപ്പിന്നെ, പരീക്ഷണങ്ങൾക്കു മധ്യേ അചഞ്ചലരായി നിലകൊള്ളാൻ ചിലർക്കു കഴിയുന്നത് എന്തുകൊണ്ടാണ്? കാരണം, അവർക്കു സത്യത്തെക്കുറിച്ച് ഗ്രാഹ്യമുണ്ട്, അവർക്കൊരു ദർശനമുണ്ട്, അവർക്ക് ദൈവോദ്ദേശ്യവും അവിടുന്ന് ആവശ്യപ്പെടുന്നവയും അറിയാം. അതുകൊണ്ട്, പരീക്ഷണങ്ങൾക്കു മധ്യേയും അവർ അചഞ്ചലരായി നിൽക്കുന്നു. ഇതാണ് യഥാർഥ ഔന്നത്യം, ജീവിതവും. ചിലർ ദൈവവചനങ്ങൾ വായിച്ചേക്കാമെങ്കിലും അവയ്ക്കു ചേർച്ചയിൽ പ്രവർത്തിക്കാറില്ല, അവയെ ഗൗരവമായെടുക്കാറില്ല. അവയെ ഗൗരവമായെടുക്കാത്തവർ പ്രാവർത്തികമാക്കുന്നതിനും വില കൊടുക്കില്ല. ദൈവവചനങ്ങളെ തങ്ങളുടെ യാഥാർഥ്യമാക്കാത്തവർ യഥാർഥ ഔന്നത്യമുള്ളവരല്ല, പരീക്ഷണങ്ങളിലൂടെ കടന്നുപോകുമ്പോൾ അവർക്ക് ഉറച്ച് നിൽക്കാനാവില്ല.

ദൈവവചനങ്ങൾ പുറപ്പെടുമ്പോൾ ഉടൻതന്നെ നീ അവ സ്വീകരിക്കണം, അവ ഭക്ഷിക്കുകയും കുടിക്കുകയും വേണം. നിനക്ക് എത്രത്തോളം മനസ്സിലാകുന്നു എന്നത് കാര്യമാക്കാതെ അവ ഭക്ഷിക്കുകയും കുടിക്കുകയും ചെയ്യുക, അറിയുക, തിരുവചനങ്ങൾ പാലിക്കുക, ഇതായിരിക്കണം നീ വെച്ചുപുലർത്തേണ്ട വീക്ഷണം. നിനക്ക് ഇതു ചെയ്യാൻ കഴിയണം. നിന്‍റെ ഔന്നത്യം എത്രത്തോളം വർധിക്കാം എന്നതിന് ശ്രദ്ധകൊടുക്കേണ്ടതില്ല, ദൈവവചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിൽ ശ്രദ്ധ കേന്ദ്രീകരിക്കുക, അത്രതന്നെ. മനുഷ്യൻ ഇതിനായി സഹകരിക്കേണ്ടതുണ്ട്. ദൈവവചനങ്ങൾ ഭക്ഷിക്കുകയും കുടിക്കുകയും അവ പ്രാവർത്തികമാക്കുകയും ചെയ്യുക എന്ന യാഥാർഥ്യത്തിലേക്കു കടക്കാൻ ശ്രമിക്കുന്നതിനുള്ളതാണ് പ്രധാനമായും നിന്‍റെ ആത്മീയ ജീവിതം. മറ്റുള്ള കാര്യങ്ങളിൽ ശ്രദ്ധകേന്ദ്രീകരിക്കുക എന്നത് നിന്‍റെ ജോലിയല്ല. സഭയിൽ നേതൃത്വമെടുക്കുന്നവർക്ക് അവരുടെ സഹോദരീസഹോദരന്മാരെയെല്ലാം നയിക്കാൻ കഴിയണം, എങ്ങനെയാണ് ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യേണ്ടതെന്ന് അവർക്ക് അതിലൂടെ അറിയാൻ കഴിയണം. സഭയിൽ നേതൃത്വമെടുക്കുന്ന ഓരോ വ്യക്തിയുടെയും കടമയാണത്. ചെറുപ്പക്കാരായാലും പ്രായമായവരായാലും, ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിന് ആളുകൾ വളരെ പ്രാധാന്യം കല്പിക്കേണ്ടതുണ്ട്, തിരുവചനങ്ങൾ അവരുടെ ഹൃദയത്തിലുണ്ടായിരിക്കണം. ഈ യാഥാർഥ്യത്തിലേക്കു പ്രവേശിക്കുക എന്നാൽ ദൈവരാജ്യയുഗത്തിലേക്കു പ്രവേശിക്കുക എന്നാണ് അർഥം. ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും ചെയ്യാതെ തങ്ങൾക്കു ജീവിക്കാനാവില്ല എന്നാണ് ഇന്ന് അധികം പേരും കരുതുന്നത്. എത്ര നാൾ കഴിഞ്ഞാലും ദൈവവചനങ്ങൾ അവർക്ക് പുതുമയേറിയതാണ്. ഇതിനർഥം അവർ ശരിയായ പാതയിൽ ചരിക്കാൻ തുടങ്ങുന്നു എന്നാണ്. ദൈവം തന്‍റെ വേല ചെയ്യാനും മനുഷ്യനു വേണ്ടുന്നത് നൽകാനും വചനങ്ങൾ ഉപയോഗിക്കുന്നു. സകലരും ദൈവവചനങ്ങൾക്കായി വാഞ്ഛിക്കുകയും ദാഹിക്കുകയും ചെയ്യുമ്പോൾ മാനവകുലം ദൈവവചനങ്ങളുടെ ലോകത്തേക്കു പ്രവേശിക്കും.

ദൈവം ഒരുപാട് കാര്യങ്ങൾ അരുളിച്ചെയ്തിട്ടുണ്ട്. അവയിൽ എത്രമാത്രം നീ മനസ്സിലാക്കിയിട്ടുണ്ട്? നീ എത്രത്തോളം പ്രവേശിച്ചിട്ടുണ്ട്? ഒരു സഭാ നേതാവ് അവരുടെ സഹോദരീസഹോദരന്മാരെ ദൈവവചനങ്ങളുടെ യാഥാർഥ്യത്തിലേക്കു നയിക്കുന്നില്ലെങ്കിൽ, അവർ തങ്ങളുടെ കർത്തവ്യത്തിൽ വീഴ്ചവരുത്തുകയും, ഉത്തരവാദിത്വം നിറവേറ്റുന്നതിൽ പരാജയപ്പെടുകയും ചെയ്യും! നിന്‍റെ ഗ്രാഹ്യം ആഴത്തിലുള്ളതായാലും ഉപരിപ്ലവമായാലും, നിന്‍റെ ഗ്രാഹ്യത്തിന്‍റെ നില എത്രതന്നെയായാലും തിരുവചനങ്ങൾ ഭക്ഷിക്കുകയും കുടിക്കുകയും ചെയ്യേണ്ടത് എങ്ങനെയെന്ന് നീ അറിഞ്ഞിരിക്കണം, നീ ദൈവവചനങ്ങൾക്ക് വളരെ വലിയ ശ്രദ്ധ കൊടുക്കണം, അവ ഭക്ഷിക്കുകയും കുടിക്കുകയും ചെയ്യേണ്ടതിന്‍റെ പ്രാധാന്യവും ആവശ്യകതയും നീ മനസ്സിലാക്കണം. ദൈവം ഇത്രയധികം അരുളപ്പാടുകൾ നടത്തിയിട്ടും നീ ദൈവത്തിന്‍റെ വചനങ്ങൾ ഭക്ഷിക്കുകയോ കുടിക്കുകയോ ചെയ്യുന്നില്ലെങ്കിൽ, അവ തേടുന്നതിനായി ശ്രമിക്കുകയോ അവിടുത്തെ വചനങ്ങൾ പ്രാവർത്തികമാക്കുകയോ ചെയ്യുന്നില്ലെങ്കിൽ, അതിനെ ദൈവത്തിലുള്ള വിശ്വാസം എന്നു വിളിക്കാനാവില്ല. നീ ദൈവത്തിൽ വിശ്വസിക്കുന്ന സ്ഥിതിക്ക്, നീ ദൈവത്തിന്‍റെ വചനങ്ങൾ ഭക്ഷിക്കുകയും കുടിക്കുകയും തിരുവചനങ്ങൾ അനുഭവിച്ചറിയുകയും അവിടുത്തെ വചനങ്ങൾക്കു ചേർച്ചയിൽ ശിഷ്ടജീവിതം നയിക്കുകയും വേണം. അതിനെ മാത്രമേ ദൈവത്തിലുള്ള വിശ്വാസം എന്നു വിളിക്കാനാവൂ! ദൈവത്തിൽ വിശ്വസിക്കുന്നുവെന്ന് വായ്കൊണ്ട് പറയുകയും അവിടുത്തെ വചനങ്ങളിൽ ഒന്നുപോലും പ്രാവർത്തികമാക്കാനോ ഒരു യാഥാർഥ്യവും കാഴ്ചവയ്ക്കാനോ കഴിയാതിരിക്കുകയും ചെയ്താൽ അതിനെ ദൈവവിശ്വാസം എന്നു വിളിക്കാനാവില്ല. പകരം, അത് “വിശപ്പടക്കാനുള്ള ഭക്ഷണം തേടൽ” ആണ്. നാമമാത്രമായ സാക്ഷ്യങ്ങളെക്കുറിച്ചും പ്രയോജനമില്ലാത്തതും ഉപരിപ്ലവവുമായ കാര്യങ്ങളെക്കുറിച്ചും മാത്രമുള്ള സംസാരം: അവയൊന്നുമല്ല ദൈവവിശ്വാസം, ദൈവത്തിൽ വിശ്വസിക്കുന്നതിനുള്ള ശരിയായ മാർഗം നീ ഗ്രഹിച്ചിട്ടില്ല എന്നു സാരം. നീ എന്തിനാണ് ദൈവവചനങ്ങൾ കഴിയുന്നത്ര ഭക്ഷിക്കുകയും കുടിക്കുകയും ചെയ്യേണ്ടത്? ദൈവവചനം ഭക്ഷിക്കുകയും കുടിക്കുകയും ചെയ്യാതെ, സ്വർഗത്തിൽ പോകണമെന്ന ഒറ്റ ലക്ഷ്യത്തിലിരുന്നാൽ അതാണോ ദൈവവിശ്വാസം? ദൈവത്തിൽ വിശ്വസിക്കുന്ന ഒരുവൻ എടുക്കേണ്ട ആദ്യ പടി എന്താണ്? ഏതു മാർഗത്തിലൂടെയാണ് ദൈവം മനുഷ്യനെ പൂർണനാക്കുന്നത്? ദൈവവചനം ഭക്ഷിക്കുകയും കുടിക്കുകയും ചെയ്യാതെ നിനക്ക് പൂർണനാക്കപ്പെടാൻ കഴിയുമോ? ദൈവവചനങ്ങൾ നിന്‍റെ യാഥാർഥ്യമായി വർത്തിക്കാതെ നിനക്ക് ദൈവരാജ്യത്തിലെ ഒരു വ്യക്തിയായി കണക്കാക്കപ്പെടാനാകുമോ? ദൈവത്തിലുള്ള വിശ്വാസത്തിന്‍റെ അർഥം സത്യത്തിൽ എന്താണ്? ദൈവവിശ്വാസികൾ കുറഞ്ഞപക്ഷം പുറമേ സത്പെരുമാറ്റം കാഴ്ചവയ്ക്കുന്നവരായിരിക്കണം; ഏറ്റവും പ്രധാനം, ദൈവവചനങ്ങൾ സ്വന്തമാക്കിയിരിക്കണം എന്നതാണ്. എന്തൊക്കെയായാലും നിനക്ക് അവന്‍റെ വചനങ്ങളിൽനിന്ന് മുഖം തിരിച്ചുകളയാനാവില്ല. ദൈവത്തെ അറിയുന്നതും അവിടുത്തെ ഉദ്ദേശ്യങ്ങൾ നിറവേറ്റുന്നതും എല്ലാം അവന്‍റെ വചനങ്ങളിലൂടെയാണ് സാധ്യമാകുക. ഭാവിയിൽ, സകല ജനതകളും വിഭാഗങ്ങളും മതങ്ങളും മേഖലകളും ദൈവവചനങ്ങളിലൂടെ കീഴടക്കപ്പെടും. ദൈവം നേരിട്ട് സംസാരിക്കും, സകല ജനങ്ങളും ദൈവവചനങ്ങൾ കൈകളിലേന്തും, ഇതിലൂടെ മാനവരാശി പൂർണരാക്കപ്പെടും. അകത്തും പുറത്തും എങ്ങും ദൈവവചനങ്ങൾ വ്യാപിക്കും: മനുഷ്യകുലം അവരുടെ അധരങ്ങളാൽ ദൈവവചനങ്ങൾ സംസാരിക്കും, ദൈവവചനങ്ങൾക്കു ചേർച്ചയിൽ പ്രവർത്തിക്കും, ദൈവവചനങ്ങൾ ഉള്ളിൽ സൂക്ഷിക്കും, അകമേയും പുറമേയും ദൈവവചനങ്ങളിൽ മുഴുകിയിരിക്കും. അങ്ങനെ മാനവരാശി പൂർണരാക്കപ്പെടും. ദൈവത്തിന്‍റെ ഉദ്ദേശ്യങ്ങൾ സഫലമാക്കുകയും ദൈവത്തിനായി സാക്ഷ്യം വഹിക്കാൻ കഴിയുകയും ചെയ്യുന്നവർ, അവർക്കാണ് ദൈവവചനങ്ങൾ തങ്ങളുടെ യാഥാർഥ്യമെന്നോണം കരഗതമായിട്ടുള്ളത്.

വചനത്തിന്‍റെ യുഗത്തിലേക്കുള്ള—സഹസ്രാബ്ദ രാജ്യയുഗത്തിലേക്കുള്ള—പ്രവേശനമാണ് ഇന്ന് പൂർത്തിയാക്കപ്പെടുന്നത്. ഇന്നു മുതൽ, ദൈവവചനങ്ങളെക്കുറിച്ച് സംവദിക്കുന്നത് ശീലമാക്കുക. ദൈവവചനങ്ങൾ ഭക്ഷിക്കുകയും കുടിക്കുകയും ഒപ്പം, അനുഭവിച്ചറിയുകയും ചെയ്യുന്നതിലൂടെ മാത്രമേ നിനക്ക് ദൈവവചനങ്ങൾക്കു ചേർച്ചയിൽ ശിഷ്ടജീവിതം നയിക്കാനാവൂ. പ്രായോഗിക അനുഭവങ്ങൾ കാഴ്ചവെച്ചുകൊണ്ട് നീ മറ്റുള്ളവർക്കു ബോധ്യം വരുത്തേണ്ടതുണ്ട്. ദൈവവചനങ്ങളുടെ യാഥാർഥ്യത്തിനു ചേർച്ചയിൽ നിനക്ക് ജീവിതം നയിക്കാനാകുന്നില്ലെങ്കിൽ, ആരും പ്രചോദിതരാകില്ല! ദൈവത്താൽ ഉപയോഗിക്കപ്പെടുന്ന സകലർക്കും ദൈവവചനങ്ങൾക്കു ചേർച്ചയിൽ ജീവിതം നയിക്കാനാകും. ഈ യാഥാർഥ്യം ഉളവാക്കാനും ദൈവത്തിനായി സാക്ഷ്യം പറയാനും നിനക്കു കഴിയുന്നില്ലെങ്കിൽ, അതു കാണിക്കുന്നത് പരിശുദ്ധാത്മാവ് നിന്നിൽ പ്രവർത്തിച്ചിട്ടില്ലെന്നും നീ പൂർണനാക്കപ്പെട്ടില്ലെന്നുമാണ്. ദൈവവചനങ്ങളുടെ പ്രാധാന്യമാണ് ഇതു കാണിക്കുന്നത്. ദൈവത്തിന്‍റെ വചനങ്ങൾക്കായി ദാഹിക്കുന്ന ഒരു ഹൃദയം നിനക്കുണ്ടോ? ദൈവത്തിന്‍റെ വചനങ്ങൾക്കായി ദാഹിക്കുന്നവർ സത്യത്തിനായി ദാഹിക്കുന്നു. അത്തരക്കാർ മാത്രമേ ദൈവത്താൽ അനുഗൃഹീതരാകൂ. ഭാവിയിൽ, സകല മതങ്ങളോടും വിഭാഗങ്ങളോടുമായി ദൈവം ഇനിയും ഒട്ടനവധി വചനങ്ങൾ അരുളിച്ചെയ്യും. നിങ്ങളെ പൂർണരാക്കുന്നതിനായി ദൈവം ആദ്യം നിങ്ങൾക്കിടയിൽ സംസാരിക്കുകയും നിങ്ങളെ തന്‍റെ സ്വരം ശ്രവിക്കുമാറാക്കുകയും ചെയ്യും. അതിനുശേഷമാണ് വിജാതീയരെ കീഴടക്കുന്നതിനായി അവർക്കിടയിൽ അവിടുന്ന് സംസാരിക്കുകയും അവരെ തന്‍റെ സ്വരം ശ്രവിക്കുമാറാക്കുകയും ചെയ്യുന്നത്. അവിടുത്തെ വചനങ്ങളിലൂടെ സകലരും ആത്മാർഥമായും പരിപൂർണമായും ബോധ്യമുള്ളവരാകും. ദൈവത്തിന്‍റെ വചനങ്ങളിലൂടെയും വെളിപാടുകളിലൂടെയും മനുഷ്യന്‍റെ അഴുക്കുപുരണ്ട പ്രകൃതം ഇല്ലാതാകുന്നു, അവൻ മനുഷ്യരൂപം നേടുന്നു, അവന്‍റെ മത്സരമനോഭാവം കുറഞ്ഞുകുറഞ്ഞുവരുന്നു. വചനങ്ങൾ അധികാരത്തോടുകൂടെ മനുഷ്യനിൽ പ്രവർത്തിക്കുകയും ദൈവത്തിന്‍റെ പ്രകാശത്തിൽ മനുഷ്യനെ കീഴടക്കുകയും ചെയ്യുന്നു. വർത്തമാന യുഗത്തിൽ ദൈവം ചെയ്യുന്ന വേലയും അവിടുത്തെ വേലയിലെ വഴിത്തിരിവുകളും എല്ലാം അവിടുത്തെ വചനങ്ങളിൽ കാണാനാകും. നീ ദൈവവചനങ്ങൾ വായിക്കുന്നില്ലെങ്കിൽ നീ ഒന്നും മനസ്സിലാക്കില്ല. തിരുവചനങ്ങൾ ഭക്ഷിക്കുകയും കുടിക്കുകയും ചെയ്യുന്നതിലൂടെയും സഹോദരീസഹോദരന്മാർക്കൊപ്പം ചേർന്ന് സംവദിക്കുന്നതിലൂടെയും നിന്‍റെ യഥാർഥ അനുഭവങ്ങളിലൂടെയും നീ ദൈവവചനങ്ങളുടെ പൂർണമായ അറിവു സമ്പാദിക്കും. അപ്പോൾ മാത്രമേ, അവയുടെ യാഥാർഥ്യത്തിനു ചേർച്ചയിൽ നിനക്ക് ശിഷ്ടജീവിതം നയിക്കാനാകൂ.

അടിക്കുറിപ്പുകൾ:

a. “ദൃഷ്ടാന്തകഥയിലെ” എന്ന പദപ്രയോഗം മൂലപാഠത്തിൽ ഇല്ല.


ദൈവവചനത്താല്‍ എല്ലാം നിറവേറ്റപ്പെടുന്നു

ദൈവം അവന്റെ വാക്കുകള്‍ അരുളിചെയ്യുന്നതും അവന്റെ വേല ചെയ്യുന്നതും ഓരോരോ കാലങ്ങള്‍ക്കനുസരിച്ചാണ്, വ്യത്യസ്ത യുഗങ്ങളിൽഅവന്‍ വ്യത്യസ്തമായ വചനങ്ങളാണ് അരുളിച്ചെയ്യുന്നത്. ദൈവം നിയമങ്ങള്‍ പാലിക്കുകയോ ഒരേവേല ആവര്‍ത്തിക്കുകയോ കഴിഞ്ഞ കാലത്തെ കാര്യങ്ങളില്‍ ഗൃഹാതുരത്വം അനുഭവിക്കുകയോ ചെയ്യുന്നില്ല; അവന്‍ എപ്പോഴും നവമായിരിക്കുന്നവനുംഒരിക്കലും ജീര്‍ണ്ണത ബാധിക്കാത്തവനുമായ ദൈവമാണ്; അവന്‍ ഓരോ ദിവസവും പുതിയ വചനങ്ങള്‍ അരുളിച്ചെയ്യുന്നു. ഇന്ന് അനുസരിക്കേണ്ടതിനെ നീഅനുസരിക്കേണ്ടതുണ്ട്; ഇത് മനുഷ്യന്റെ ഉത്തരവാദിത്വവും കടമയുമാണ്. ഇക്കാലത്ത്പ്രവര്‍ത്തികള്‍ ദൈവവചനത്തിലും വെളിച്ചത്തിലും കേന്ദ്രീകരിക്കേണ്ടത് നിര്‍ണ്ണായകമാണ്. ദൈവം നിയമങ്ങള്‍ പാലിക്കുന്നില്ല, തന്‍റെജ്ഞാനവും സര്‍വ്വശക്തിത്വവും വ്യക്തമാക്കുന്നതിനായി വ്യത്യസ്ത വീക്ഷണകോണുകളില്‍ നിന്നു സംസാരിക്കാന്‍ ദൈവത്തിന് കഴിയും. ദൈവം സംസാരിക്കുന്നത് ആത്മാവിന്റെയോ മനുഷ്യന്റെയോ തൃതീയപുരുഷന്റെയോ വീക്ഷണകോണില്‍ നിന്നാണോ എന്നത് പ്രധാന്മല്ല-ദൈവം എപ്പോഴും ദൈവമാണ്, മനുഷ്യന്റെ വീക്ഷണകോണില്‍ നിന്ന് സംസാരിക്കുന്നത് കൊണ്ട് അവന്‍ ദൈവം അല്ല എന്ന് നിനക്ക് പറയാന്‍ സാധിക്കുകയില്ല. ദൈവം വ്യത്യസ്തങ്ങളായ വീക്ഷണകോണുകളില്‍ നിന്ന് സംസാരിക്കുന്നതിന്റെ ഫലമായി ചില ആളുകളില്‍ ചില ധാരണകൾ ഉണ്ടായിട്ടുണ്ട്. ഇത്തരം വ്യക്തികള്‍ക്ക് ദൈവത്തെക്കുറിച്ചോ ദൈവത്തിന്‍റെ പ്രവർത്തനത്തെക്കുറിച്ചോ ഒരു അറിവുമില്ല, ദൈവം എപ്പോഴും ഒരേ കാഴ്ചപ്പാടിൽനിന്ന് സംസാരിച്ചിരുന്നെങ്കില്‍ മനുഷ്യന്‍ ദൈവത്തെക്കുറിച്ച് നിയമങ്ങള്‍ ഉണ്ടാക്കുമായിരുന്നില്ലേ? ഇത്തരത്തില്‍ പ്രവര്‍ത്തിക്കാന്‍ ദൈവം മനുഷ്യനെ അനുവദിക്കുമോ? ദൈവം സംസാരിക്കുന്നത് ഏത് വീക്ഷണകോണില്‍ നിന്നായാലും അങ്ങനെ ചെയ്യുന്നതിന് അവന് ലക്ഷ്യങ്ങളുണ്ട്. ദൈവം എപ്പോഴും ആത്മാവിന്റെ വീക്ഷണകോണില്‍ നിന്നാണ് സംസാരിക്കുന്നതെങ്കിൽ, നിനക്ക് അവനുമായി ഇടപഴകാന്‍ സാധിക്കുമായിരുന്നോ? അതിനാല്‍ അവന്റെ വചനങ്ങള്‍ നിനക്കായി നല്‍കാനും നിന്നെ യാഥാര്‍ഥ്യത്തിലേക്ക് നയിക്കാനും അവന്‍ ചിലപ്പോള്‍ തൃതീയ പുരുഷനില്‍ സംസാരിക്കും. ദൈവം ചെയ്യുന്നതെല്ലാം ഉചിതമാണ്. ചുരുക്കത്തില്‍, ഇതെല്ലാം ദൈവം ചെയ്തതാണ്, നീ അതിനെ സംശയിക്കരുത്. അവന്‍ ദൈവമാണ്, അതിനാല്‍ അവന്‍ ഏത് വീക്ഷണകോണില്‍ നിന്ന് സംസാരിച്ചാലും അവന്‍ എപ്പോഴും ദൈവം തന്നെയായിരിക്കും. ഇത് മാറ്റമില്ലാത്ത സത്യമാണ്. അവന്‍ എങ്ങനെ വേല ചെയ്താലും അവന്‍ ദൈവം തന്നെയാണ്, അവന്റെ സത്തയ്ക്ക് മാറ്റമുണ്ടാവുകയില്ല! പത്രോസ് ദൈവത്തെ ഒരുപാട് സ്‌നേഹിച്ചു, ദൈവത്തിന്റെ മനസ്സിന് ഇണങ്ങുന്നവനുമായിരുന്നു, എന്നാല്‍ ദൈവം അവനെ കര്‍ത്താവായിട്ടോ ക്രിസ്തുവായിട്ടോ സാക്ഷ്യപ്പെടുത്തിയില്ല, എന്തെന്നാല്‍ ഒരു ജീവിയുടെ സത്ത, അതെന്താകുന്നുവോ അതുതന്നെയാണ്, അതിന് ഒരിക്കലും മാറാന്‍ കഴിയില്ല. തന്റെ വേലയില്‍ ദൈവം നിയമങ്ങള്‍ പാലിക്കുന്നില്ല, എന്നാല്‍,തന്റെ വേല കൂടുതല്‍ കാര്യക്ഷമമാക്കാനും തന്നെക്കുറിച്ചുള്ളമനുഷ്യന്റെ ജ്ഞാനത്തിന് ആഴം വര്‍ദ്ധിപ്പിക്കാനും ദൈവം വ്യത്യസ്തമായ രീതികള്‍ പ്രയോഗിക്കുന്നു. ദൈവത്തിന്റെ എല്ലാ പ്രവര്‍ത്തനരീതികളും അവനെ അറിയാന്‍ മനുഷ്യനെ സഹായിക്കുന്നു. അവ മനുഷ്യനെ പൂര്‍ണനാക്കുന്നതിന് വേണ്ടിയുള്ളതാണ്. അവന്‍ ഏത് പ്രവര്‍ത്തനരീതി പ്രയോഗിച്ചാലും ഓരോന്നും മനുഷ്യനെ കെട്ടിപ്പടുക്കുന്നതിനും അവനെ പൂര്‍ണനാക്കുന്നതിനും വേണ്ടിയുള്ളതാണ്. ദൈവത്തിന്റെ ഏതെങ്കിലും ഒരു പ്രവര്‍ത്തനരീതി ദീര്‍ഘകാലം നിലനിന്നുവെങ്കില്‍ അത് മനുഷ്യന് ദൈവത്തിലുള്ളവിശ്വാസം ദൃഢമാക്കുന്നതിന് വേണ്ടിയായിരുന്നു. അതിനാല്‍ നിന്റെ ഹൃദയത്തില്‍ ഒരു സംശയവും ഉണ്ടാവേണ്ടതില്ല. ഇവയെല്ലാം ദൈവവേലയുടെ ഘട്ടങ്ങളാണ്, നിങ്ങൾഅവ അനുസരിക്കണം.

ഇന്ന് എന്താണോ സംസാരിക്കപ്പെട്ടത് അത് യാഥാര്‍ഥ്യത്തിലേക്കുള്ള പ്രവേശനമാണ്-സ്വര്‍ഗത്തിലേക്കുള്ള ആരോഹണമോ രാജാക്കന്മാരെപ്പോലുള്ള ഭരണമോ അല്ല; പറയപ്പെട്ടതെല്ലാം യാഥാര്‍ഥ്യത്തിലേക്കുള്ള പ്രവേശനത്തിന്റെ തുടർച്ചയാണ്. ഇതിനേക്കാള്‍ പ്രായോഗികമായ മറ്റൊരു ഉദ്യമവുമില്ല, രാജാക്കന്മാരായി ഭരിക്കുന്നതിനെക്കുറിച്ച് സംസാരിക്കുന്നത് പ്രായോഗികവുമല്ല. മനുഷ്യന് വലിയ ജിജ്ഞാസയുണ്ട്, ഇപ്പോഴും ഇന്നത്തെ ദൈവവേലയെ മനുഷ്യന്‍ അളക്കുന്നത് അവന്റ മതപരമായ ധാരണകൾകൊണ്ടാണ്. ദൈവവേലയുടെ അനവധി രീതികളെക്കുറിച്ച് അനുഭവങ്ങളുണ്ടായിരുന്നിട്ടും മനുഷ്യന് ഇപ്പോഴും ദൈവവേലയെക്കുറിച്ച് അറിയില്ല, ഇപ്പോഴും അടയാളങ്ങളും അത്ഭുതങ്ങളും തിരയുകയാണ്, ദൈവവചനം സഫലീകരിക്കപ്പെട്ടിട്ടുണ്ടോ എന്ന് ഇപ്പോഴും പരിശോധിക്കുന്നു. ഇത് ആശ്ചര്യപ്പെടുത്തുന്ന അജ്ഞതയല്ലേ? ദൈവവചനത്തിന്റെ സഫലീകരണമില്ലാതെ തന്നെ അവന്‍ ദൈവമാണെന്ന് നീ ഇപ്പോഴും വിശ്വസിക്കുമോ? ഇന്ന് ദേവാലയത്തില്‍ ഇത്തരക്കാരായ നിരവധി ആളുകള്‍ അടയാളങ്ങളും അല്‍ഭുതങ്ങളും ദര്‍ശിക്കുന്നതിനായി കാത്തിരിക്കുകയാണ്. ദൈവവചനങ്ങള്‍ സഫലീകരിക്കപ്പെട്ടാല്‍ അവന്‍ ദൈവമാണ് എന്ന് അവര്‍ പറയുന്നു;ദൈവവചനങ്ങള്‍ സഫലീകരിക്കപ്പെട്ടില്ലെങ്കില്‍ അവന്‍ ദൈവമല്ല. അപ്പോള്‍ നിങ്ങള്‍ ദൈവത്തില്‍ വിശ്വസിക്കുന്നത് ദൈവവചനത്തിന്റെ സഫലീകരണത്തെ അടിസ്ഥാനമാക്കിയാണോ അതോ അവന്‍ ദൈവമായതുകൊണ്ടു തന്നെയാണോ? ദൈവവിശ്വാസത്തെക്കുറിച്ചുള്ള മനുഷ്യന്റെ കാഴ്ചപ്പാട് ശരിയാക്കേണ്ടതുണ്ട്! ദൈവവചനങ്ങള്‍ സഫലീകരിക്കപ്പെട്ടിട്ടില്ലെന്ന് കാണുമ്പോള്‍ നീ ഓടിമാറുന്നു-ഇത് ദൈവത്തിലുള്ള വിശ്വാസമാണോ? നീ ദൈവത്തില്‍ വിശ്വസിക്കുമ്പോള്‍ എല്ലാം ദൈവത്തിന്റെ വ്യവസ്ഥകള്‍ക്ക് വിട്ടുകൊടുക്കുകയും എല്ലാ ദൈവവേലയും അനുസരിക്കുകയും വേണം. പഴയ നിയമത്തില്‍ ദൈവം ഒരുപാട് വചനങ്ങൾഅരുളിച്ചെയ്തു-അതില്‍ ഏതൊക്കെ സഫലീകരിക്കപ്പെട്ടതായി നീ നിന്റെ കണ്ണുകൊണ്ട് കണ്ടിട്ടുണ്ട്? നീ കണ്ടിട്ടില്ല എന്നതുകൊണ്ട് യഹോവ സത്യദൈവം അല്ല എന്ന് നിനക്ക് പറയാന്‍ കഴിയുമോ? പല വചനങ്ങളും സഫലീകരിക്കപ്പെട്ടിരിക്കാമെങ്കിലും അത് വ്യക്തമായി കാണാന്‍ മനുഷ്യന് കഴിവില്ല, കാരണം, മനുഷ്യന് സത്യമില്ല, ഒന്നും മനസ്സിലാകുന്നുമില്ല. ദൈവവചനം സഫലീകരിക്കപ്പെടുന്നില്ല എന്ന് തോന്നുമ്പോള്‍ ചിലര്‍ ഓടിപ്പോകാന്‍ ആഗ്രഹിക്കുന്നു. ശ്രമിച്ചുനോക്കൂ. ഓടിപ്പോകാന്‍ നിനക്ക് കഴിയുമോ എന്ന് നോക്കൂ. ഓടിപ്പോയാലും നീ തിരിച്ചുവരും. ദൈവം നിന്നെ ദൈവവചനത്താല്‍ നിയന്ത്രിക്കുന്നു, സഭയേയും ദൈവവചനത്തേയും നീ ഉപേക്ഷിച്ചാൽ നിനക്ക് ജീവിച്ചിരിക്കുന്നതിനുള്ള ഒരു വഴിയുമുണ്ടാകില്ല. നീയിത് വിശ്വസിക്കുന്നില്ലെങ്കില്‍ സ്വയം ഒന്ന് ശ്രമിച്ചു നോക്കൂ-അങ്ങനെയങ്ങ് പോകാന്‍ കഴിയുമെന്ന് നീ വിചാരിക്കുന്നുണ്ടോ? ദൈവാത്മാവ് നിന്നെ നിയന്ത്രിക്കുന്നുണ്ട്. നിനക്ക് പോകാന്‍ കഴിയില്ല. ഇത് ദൈവത്തിന്റെ ഭരണപരമായ ഉത്തരവാണ്! ഇനി, ആർക്കെങ്കിലും ശ്രമിച്ചു നോക്കണം എന്നുണ്ടെങ്കില്‍ അവര്‍ക്ക് അതാവാം! ഈ വ്യക്തി ദൈവമല്ല എന്ന് നീ പറയുന്നു, അങ്ങനെ അവനോട് പാപം ചെയ്യൂ, എന്നിട്ട് അവനെന്താണ് ചെയ്യുന്നതെന്നു നോക്കൂ. നിന്റെ ശരീരം മരിക്കാതിരിക്കാനും നിനക്ക് സ്വയം ഊട്ടാനും ഉടുപ്പിക്കാനും കഴിയുമായിരിക്കും, പക്ഷേ, മാനസികമായി അത് അസഹനീയമായിരിക്കും; സമ്മര്‍ദ്ദവും പീഡയും നീ അനുഭവിക്കും; ഇതിനേക്കാള്‍ വേദനിപ്പിക്കുന്നതായി മറ്റൊന്നും ഉണ്ടാകില്ല. മാനസികമായ യാതനയും നാശവും മനുഷ്യന് താങ്ങാനാവില്ല—ഒരുപക്ഷേ ജഡത്തിന്റെ പീഡകള്‍ നിനക്ക് താങ്ങാന്‍ കഴിയുമായിരിക്കും, പക്ഷേ, മാനസിക സമ്മര്‍ദ്ദവും നീണ്ടുനില്‍ക്കുന്ന കഷ്ടപ്പാടുകളും നിനക്ക് ഒട്ടും താങ്ങാന്‍ കഴിയില്ല. അടയാളങ്ങളും അത്ഭുതങ്ങളും കാണാന്‍ കഴിയാത്തതുകൊണ്ട് ഇന്ന് ചില ആളുകള്‍ നിഷേധചിന്തയുള്ളവരായി മാറുന്നു, എന്നിരുന്നാലും എത്ര നിഷേധചിന്തയുള്ളവരായാലും അവരാരും ഓടിപ്പോകാന്‍ ധൈര്യം കാണിക്കുന്നില്ല, കാരണം ദൈവ വചനത്താല്‍ മനുഷ്യനെ ദൈവം നിയന്ത്രിക്കുന്നു. വസ്തുതകളുടെ വരവ് ഇല്ലാതിരിന്നിട്ടുകൂടി ആര്‍ക്കും ഒളിച്ചോടാന്‍ കഴിയുന്നില്ല. ഇതെല്ലാം ദൈവത്തിന്റെ പ്രവര്‍ത്തികള്‍ അല്ലെന്നുണ്ടോ? മനുഷ്യന് സചേതനത്വം പകരാനായി ദൈവം ഇന്ന് ഭൂമിയിലേക്ക് വന്നിരിക്കുന്നു. ആളുകൾവിചാരിക്കുന്നതുപോലെ മനുഷ്യനും ദൈവവുമായി സമാധാനപരമായ ഒരു ബന്ധം ഉറപ്പാക്കുന്നതിന് വേണ്ടി അടയാളങ്ങളും അത്ഭുതങ്ങളും കാണിച്ച് ദൈവം നിന്നെ വശത്താക്കുകയില്ല. ആരൊക്കെ ജീവനിൽ ശ്രദ്ധിയർപ്പിക്കാതെ ദൈവത്തെക്കൊണ്ട് അടയാളങ്ങളും അത്ഭുതങ്ങളും പ്രദർശിപ്പിക്കാൻ കാണിപ്പി ശ്രദ്ധിക്കുന്നുവോ, അവര്‍ പരീശന്മാരാണ്! പരീശന്മാരാണ് യേശുവിനെ കുരിശില്‍ തറച്ചതും. ദൈവവിശ്വാസത്തെക്കുറിച്ചുള്ള നിന്റെ കാഴ്ചപ്പാടിന് അനുസൃതമായി നീ ദൈവത്തെ അളക്കുന്നുവെങ്കില്‍, ദൈവവചനങ്ങള്‍ സഫലീകരിക്കപ്പെട്ടാല്‍ മാത്രം ദൈവത്തില്‍ വിശ്വസിക്കുന്നുവെങ്കില്‍, അവ സഫലീകരിക്കപ്പെട്ടില്ല എങ്കില്‍ ദൈവത്തില്‍ സംശയാലുവാകുകയും ദൈവനിന്ദ വരെ കാണിക്കുകയും ചെയ്യുന്നുവെങ്കില്‍, നീ അവനെ കുരിശില്‍ തറയ്ക്കുക തന്നെയല്ലേ ചെയ്യുന്നത്? ഇങ്ങനെയുള്ള ആളുകള്‍ അവരുടെ കര്‍ത്തവ്യങ്ങളില്‍ ഉപേക്ഷ കാണിക്കുന്നവരും സുഖങ്ങളില്‍ ആര്‍ത്തിയോടെ രമിക്കുന്നവരുമാണ്!

ഒരു വശത്ത്, ദൈവവേലയെക്കുറിച്ച് അറിയില്ല എന്നതാണ് മനുഷ്യന്റെ ഏറ്റവും വലിയ പ്രശ്‌നം. മനുഷ്യന്റെ സമീപനം നിഷേധത്തിന്റേതല്ലെങ്കില്‍ക്കൂടി അത് സംശയത്തിന്റേതാണ്. മനുഷ്യന്‍ നിഷേധിക്കുന്നില്ല, പക്ഷേ, അവന്‍ പൂര്‍ണമായി അംഗീകരിക്കുന്നുമില്ല. ആളുകൾക്ക് ദൈവവേലയെക്കുറിച്ച് സമഗ്രമായ അറിവ് ഉണ്ടെങ്കില്‍ അവര്‍ ഓടിപ്പോവുകയില്ല. മനുഷ്യന് യാഥാര്‍ഥ്യം അറിയില്ല എന്നതാണ് മറ്റൊരു പ്രശ്‌നം. ഇന്ന്, ദൈവവചനവുമായാണ് ഓരോ വ്യക്തിയും ഇടപെട്ടിരിക്കുന്നത്; തീര്‍ച്ചയായും ഭാവിയില്‍ അടയാളങ്ങളും അത്ഭുതങ്ങളും ദര്‍ശിക്കുന്നതിനെക്കുറിച്ച് നീ ചിന്തിക്കരുത്. ഞാന്‍ നിന്നോട് വ്യക്തമായി പറയുന്നു: ഇപ്പോഴത്തെ ഘട്ടത്തില്‍, നിനക്ക് ദര്‍ശിക്കാന്‍ കഴിയുന്നത് ദൈവവചനങ്ങൾ മാത്രമാണ്, വസ്തുതകള്‍ ഒന്നുമില്ലെങ്കിൽ പോലും ദൈവത്തിന്റെ ജീവന്‍ മനുഷ്യനില്‍ മുദ്രിതമാക്കപ്പെടാം. ഈ വേലയാണ് സഹസ്രാബ്ദ രാജ്യയുഗത്തിന്റെ പ്രധാനപ്പെട്ട വേല. നിനക്ക് ഈ വേല മനസ്സിലാക്കാന്‍ കഴിയുന്നില്ലെങ്കില്‍ നീ ദുര്‍ബലനാവുകയും മറിഞ്ഞു വീഴുകയും ചെയ്യും; പരീക്ഷാ വേളയില്‍ നീ താഴേക്ക് പതിക്കും, അതിനേക്കാള്‍ കൂടുതല്‍ വേദനാജനകമായി, നീ സാത്താന്റെ തടവിലാകും. ദൈവം ഭൂമിയിലേക്ക് വന്നത് പ്രധാനമായും അവന്‍റെ വചനങ്ങൾ അരുളിച്ചെയ്യാനാണ്: നീ സമ്പര്‍ക്കത്തിലായിരിക്കുന്നത് ദൈവവചനങ്ങളുമായാണ്, നീ കാണുന്നതും കേള്‍ക്കുന്നതും അനുസരിക്കുന്നതും അനുഭവിക്കുന്നതും ദൈവവചനമാണ്, മനുഷ്യനെ പൂര്‍ണനാക്കാന്‍ വചനത്തെയാണ് പ്രധാനമായും ദൈവത്തിന്റെ ഈ മനുഷ്യജന്മം ഉപയോഗിക്കുന്നതും. അവന്‍ അടയാളങ്ങളോ അത്ഭുതങ്ങളോ കാണിക്കുന്നില്ല, പ്രത്യേകിച്ചും ഭൂതകാലത്തില്‍ യേശു ചെയ്ത വേലകള്‍ ചെയ്യുന്നില്ല. അവര്‍ ദൈവമാണെങ്കിലും ഇരുവരും ജഡമാണെങ്കിലും അവരുടെ ശുശ്രൂഷകള്‍ ഒരുപോലെയല്ല. യേശു വന്നപ്പോള്‍, അവനും ദൈവവേലയുടെ ഒരു ഭാഗം നിറവേറ്റുകയും ചില വചനങ്ങള്‍ അരുളുകയും ചെയ്തു-പക്ഷേ, അവന്‍ നിറവേറ്റിയ പ്രധാനപ്പെട്ട വേല എന്തായിരുന്നു? അവന്‍ പ്രധാനമായും നിറവേറ്റിയ വേല ക്രൂശിതനാവുന്ന വേലയായിരുന്നു. ക്രൂശിതനാകുന്ന വേല പൂര്‍ത്തീകരിക്കുന്നതിനും മനുഷ്യകുലത്തെ മോചിപ്പിക്കുന്നതിനും അവന്‍ പാപപങ്കിലമായ ജഡത്തിന്റെ പ്രതിരൂപം ആയിത്തീര്‍ന്നു, മനുഷ്യരാശിയുടെ മുഴുവന്‍ പാപങ്ങള്‍ക്കും വേണ്ടി അവന്‍ ഒരു പാപബലിയായിത്തീരുകയായിരുന്നു. ഇതാണ് അവന്‍ നിറവേറ്റിയ പ്രധാനപ്പെട്ട വേല. ആത്യന്തികമായി, പിന്നാലെ വരുന്നവരെ നയിക്കാനായി അവന്‍ കുരിശിന്റെ വഴി നല്‍കി. യേശു വന്നപ്പോള്‍, അത് പ്രാഥമികമായി വീണ്ടെടുക്കല്‍ വേല പൂര്‍ത്തീകരിക്കാന്‍ വേണ്ടിയായിരുന്നു. അവന്‍ മനുഷ്യരാശിയെ ആകെ വീണ്ടെടുക്കുകയും സ്വര്‍ഗരാജ്യത്തിന്റെ സുവിശേഷം മനുഷ്യനിലേക്ക് കൊണ്ടുവരികയും ചെയ്തു. കൂടാതെ, അവന്‍ സ്വര്‍ഗരാജ്യത്തിലേക്കുള്ള പാത മുന്നോട്ടു വെച്ചു. ഇതിന്റെ ഫലമായി, പിന്നീട് വന്നവരെല്ലാം പറഞ്ഞു, 'നമ്മള്‍ കുരിശിന്റെ വഴിയേ നടക്കണം, കുരിശിനുവേണ്ടി നമ്മളെ സ്വയം ബലി കൊടുക്കണം.' തീര്‍ച്ചയായും, തുടക്കത്തില്‍ യേശുവും മനുഷ്യനെ പശ്ചാത്തപിപ്പിക്കുന്നതിനും പാപങ്ങള്‍ ഏറ്റുപറയിക്കുന്നതിനും വേണ്ടി മറ്റു ചില വേലകള്‍ ചെയ്യുകയും ചില വചനങ്ങള്‍ അരുളിചെയ്യുകയും ചെയ്തു. പക്ഷേ, അപ്പോഴും അവന്റെ ശുശ്രൂഷ കുരിശിലേറല്‍ തന്നെയായിരുന്നു, സത്യമാര്‍ഗത്തെക്കുറിച്ച് പ്രബോധനം നടത്തിക്കൊണ്ട് അവന്‍ ചെലവഴിച്ച മൂന്നര വര്‍ഷങ്ങള്‍ പിന്നീടുണ്ടായ കുരിശിലേറലിന് വേണ്ടിയുള്ള തയ്യാറെടുപ്പായിരുന്നു. യേശു പ്രാര്‍ത്ഥിച്ച അനേകം വേളകളും കുരിശിലേറലിന് വേണ്ടിയായിരുന്നു. അവന്‍ നയിച്ച സാധാരണക്കാരന്റെ ജീവിതവും അവന്‍ ഭൂമിയില്‍ ജീവിച്ച മുപ്പത്തിമൂന്നര വര്‍ഷങ്ങളും പ്രാഥമികമായി കുരിശിലേറല്‍ വേല പൂര്‍ത്തിയാക്കുന്നതിന് വേണ്ടിയായിരുന്നു; ഈ വേല ഏറ്റെടുക്കുന്നതിനുള്ള ശക്തി അവന് ആർജിക്കുന്നതിനു വേണ്ടിയായിരുന്നു അത്, തല്‍ഫലമായി ദൈവം കുരിശിലേറല്‍ വേല അവനിൽ ഭരമേൽപ്പിച്ചു. എന്ത് വേലയാണ് അവതരിച്ച ദൈവം ഇന്ന് നിറവേറ്റുക? ഇന്ന് ദൈവം ജഡമായിത്തീര്‍ന്നിട്ടുള്ളത് പ്രാഥമികമായും ”വചനം ജഡത്തില്‍ പ്രത്യക്ഷപ്പെടുന്നവേല” പൂര്‍ത്തീകരിക്കാനും വചനം മനുഷ്യനെ പൂര്‍ണനാക്കുന്നതിനുവേണ്ടി ഉപയോഗിക്കുന്നതിനും വചനവുമായുള്ള ഇടപെടലും വചനത്തിന്റെ ശുദ്ധീകരണവും മനുഷ്യനെക്കൊണ്ട് സ്വീകരിപ്പിക്കുവാനുമാണ്. നീ വിഭവങ്ങള്‍ നേടാനും സചേതനത്വം നേടാനും അവന്റെ വചനത്തിലൂടെ അവന്‍ കാരണമായി; അവന്റെ വചനത്തില്‍ നീ അവന്റെ വേലയും ചെയ്തികളും കാണുന്നു. നിന്നെ ശാസിക്കാനും ശുദ്ധീകരിക്കാനും ദൈവം വചനത്തെ ഉപയോഗിക്കുന്നു, അതുകൊണ്ട്, നീ ക്ലേശം സഹിക്കുന്നുവെങ്കില്‍, അതും ദൈവവചനം കാരണമാണ്. ഇന്ന് ദൈവം വേലയെടുക്കുന്നത് വസ്തുതകള്‍ കൊണ്ടല്ല, വചനങ്ങൾ കൊണ്ടാണ്. അവന്റെ വചനം നിന്നിലേക്കെത്തിയ ശേഷം മാത്രമേ പരിശുദ്ധാത്മാവിന് നിന്നില്‍ പ്രവർത്തിക്കാനും നിന്നെ വേദനയോ മാധുര്യമോ അനുഭവിപ്പിക്കുവാനുംകഴിയൂ. ദൈവവചനത്തിന് മാത്രമേ നിന്നെ യാഥാര്‍ഥ്യത്തിലേക്ക് കൊണ്ടുവരാന്‍ കഴിയൂ, ദൈവവചനത്തിന് മാത്രമേ നിന്നെ പൂര്‍ണനാക്കുന്നതിനുള്ള കഴിവുള്ളൂ. അതുകൊണ്ട്, ഏറ്റവും കുറഞ്ഞത്, നീ ഇത്രയെങ്കിലും മനസ്സിലാക്കണം: അന്ത്യനാളുകളില്‍ ദൈവം നടത്തുന്ന പ്രവർത്തനം മുഖ്യമായും എല്ലാ വ്യക്തികളേയും പൂര്‍ണരാക്കുന്നതിനും മനുഷ്യനെ നയിക്കുന്നതിനും വേണ്ടി ദൈവവചനം ഉപയോഗിക്കലാണ്. അവന്‍ ചെയ്യുന്ന എല്ലാ വേലയും വചനത്തിലൂടെയാണ്; നിന്നെ ശാസിക്കുന്നതിനായി അവന്‍ വസ്തുതകള്‍ ഉപയോഗിക്കുന്നില്ല. ചില മനുഷ്യര്‍ ദൈവത്തെ എതിര്‍ക്കുന്ന വേളകളുണ്ട്. ദൈവം നിനക്ക് വലിയ അസ്വസ്ഥതകള്‍ഉണ്ടാക്കുന്നില്ല, നിന്റെ ജഡം ശിക്ഷിക്കപ്പെടുകയോ നീ ക്ലേശങ്ങള്‍ അനുഭവിക്കുകയോ ചെയ്യുന്നില്ല—പക്ഷേ, അവന്റെ വചനം നിന്നിലേക്കെത്തുകയും നിന്നെ ശുദ്ധീകരിക്കുകയും ചെയ്താന്‍ തുടങ്ങുമ്പോള്‍ അത് നിനക്ക് താങ്ങാവുന്നതിലധികമാണ്. അതങ്ങനെ തന്നെയല്ലേ? ശുശ്രൂഷകരുടെ കാലത്ത് മനുഷ്യനെ അഗാധ പാതാളത്തിലേക്ക് എറിയാന്‍ ദൈവം പറഞ്ഞു. മനുഷ്യന്‍ യഥാര്‍ഥത്തില്‍ അഗാധ പാതാളത്തിലെത്തിയോ? മനുഷ്യനെ ശുദ്ധീകരിക്കുന്നതിന് കേവലം വചനങ്ങള്‍ ഉപയോഗിച്ചതിലൂടെ മാത്രം മനുഷ്യന്‍ അഗാധപാതാളത്തിലേക്ക് പ്രവേശിച്ചു. അതിനാല്‍, അന്ത്യനാളുകളുകളില്‍ ദൈവം ജഡമായി തീരുമ്പോള്‍ എല്ലാം നിറവേറ്റുന്നതിനും എല്ലാം വ്യക്തമാക്കുന്നതിനും അവന്‍ മുഖ്യമായും വചനം ഉപയോഗിക്കുന്നു. അവന്റെ വചനങ്ങളില്‍ മാത്രമേ അവൻ എന്താണെന്ന് നിനക്ക് കാണാന്‍ സാധിക്കൂ; അവന്റെ വചനങ്ങളില്‍ മാത്രമേ അവന്‍ ദൈവം തന്നെയാണെന്ന് നിനക്ക് കാണാന്‍ കഴിയൂ. അവതരിച്ച ദൈവം ഭൂമിയിലേക്ക് വരുമ്പോള്‍ വചനങ്ങള്‍ അരുളിചെയ്യലല്ലാതെ അവന്‍ മറ്റൊരു വേലയും ചെയ്യുന്നില്ല—അതിനാല്‍ വസ്തുതകളുടെ ആവശ്യമില്ല; വചനങ്ങൾ തന്നെ പര്യാപ്തമാണ്. അതെന്തെന്നാല്‍, അവന്‍ മുഖ്യമായും ഈ വേല ചെയ്യുന്നതിനായാണ് വന്നിരിക്കുന്നത്: അവന്റെ ശക്തിയും അവന്റെ വചനങ്ങളിലെ ഔന്നത്യവും ദര്‍ശിക്കുന്നതിന് മനുഷ്യനെ അനുവദിക്കുന്നതിന് വേണ്ടിയാണ്, എത്ര എളിമയോടെയാണ് അവന്‍ തന്നെത്തന്നെ ഒളിപ്പിക്കുന്നതെന്ന് അവന്റെ വചനങ്ങളിലൂടെ കാണുന്നതിന് മനുഷ്യനെ അനുവദിക്കാന്‍ വേണ്ടിയാണ്, അവന്റെ പരിപൂര്‍ണത അവന്റെ വചനങ്ങളിലൂടെ അറിയുന്നതിന് മനുഷ്യനെ അനുവദിക്കുന്നതിന് വേണ്ടിയാണ്. അവനുള്ളതെല്ലാം, അവനെന്താണോ അതെല്ലാം അവന്റെ വചനങ്ങളിലുണ്ട്. അവന്റെ ജ്ഞാനവും അത്ഭുതവും അവന്റെ വാക്കുകളിലുണ്ട്. ഇതിലൂടെയാണ് അവന്റെ വചനം അരുളുന്നതിന്റെ നാനാ രീതികള്‍ ദൈവം നിന്നെ കാണിക്കുന്നത്. ഇക്കാലമത്രയുമുള്ള ദൈവവേലയിലേറെയും നല്‍കലും വെളിപാടും മനുഷ്യനുമായുള്ള ഇടപെടലുമായിരുന്നു. അവന്‍ ഒരു വ്യക്തിയേയും ആലോചനയില്ലാതെ ശപിക്കുന്നില്ല, അങ്ങനെ ചെയ്യുമ്പോഴാകട്ടെ, വചനത്തിലൂടെയാണ് അവന്‍ അവരെ ശപിക്കുന്നത്. ആയതിനാൽ, ദൈവം ജഡമായി മാറുന്ന ഇക്കാലത്ത് ദൈവം രോഗികളെ സുഖപ്പെടുത്തുന്നതും ഭൂതങ്ങളെ ഉച്ചാടനം ചെയ്യുന്നതും കാണാന്‍ ശ്രമിക്കരുത്, നിരന്തരം അടയാളങ്ങള്‍ തേടുന്നത് നിര്‍ത്തുക—അതിലൊരു കാര്യവുമില്ല! ആ അടയാളങ്ങള്‍ക്ക് മനുഷ്യനെ പൂര്‍ണനാക്കാന്‍ കഴിയുകയില്ല! വ്യക്തമായി പറഞ്ഞാല്‍ ജഡമായിത്തീര്‍ന്ന യഥാർഥ ദൈവം ഇന്ന് പ്രവര്‍ത്തിക്കുന്നില്ല; അവന്‍ സംസാരിക്കുന്നതേയുള്ളൂ. ഇതാണ് സത്യം. നിന്നെ പൂര്‍ണനാക്കാന്‍ അവന്‍ വചനം ഉപയോഗിക്കുന്നു, നിന്നെ തീറ്റുന്നതിനും നനയ്ക്കുന്നതിനും വചനം ഉപയോഗിക്കുന്നു. വേലയെടുക്കുന്നതിനും അവന്‍ വചനം ഉപയോഗിക്കുന്നു, അവന്റെ യാഥാര്‍ഥ്യം നിന്നെ അറിയിക്കുന്നതിനു വേണ്ടി അവന്‍ വസ്തുതകള്‍ക്ക് പകരവും വചനം ഉപയോഗിക്കുന്നു. ദൈവവേലയുടെ ഈ രീതി മനസ്സിലാക്കുവാന്‍ നിനക്ക് കഴിയുന്നുണ്ടെങ്കില്‍ നിഷേധിയാകാൻ നിനക്ക് പ്രയാസമായിരിക്കും. നിഷേധാത്മകമായ കാര്യങ്ങളില്‍ ശ്രദ്ധ കേന്ദ്രീകരിക്കുന്നതിനു പകരം നീ സകാരാത്മകമായ കാര്യങ്ങളില്‍ മാത്രം ശ്രദ്ധയൂന്നുക—എന്നുവെച്ചാല്‍ ദൈവവചനം സഫലീകരിക്കപ്പെട്ടാലും ഇല്ലെങ്കിലും, വസ്തുതകളുടെ വരവ് ഉണ്ടെങ്കിലും ഇല്ലെങ്കിലും, ദൈവവചനത്തില്‍ നിന്ന് മനുഷ്യന്‍ സചേതനത്വം നേടുന്നതിന് അവന്‍ കാരണമാകുന്നു. ഇതാണ് അടയാളങ്ങളില്‍ വെച്ച് ഏറ്റവും വലുത്; അതിലുപരി, തര്‍ക്കമില്ലാത്ത വസ്തുതയാണ് ഇത്. ഇതാണ് ദൈവത്തെ അറിയുന്നതിനുള്ള ഏറ്റവും മികച്ച തെളിവ്, ഇതാണ് എല്ലാ അടയാളങ്ങളേക്കാളും മഹത്തായ അടയാളം. ഈ വചനങ്ങൾക്ക് മാത്രമേ മനുഷ്യനെ പൂര്‍ണനാക്കാന്‍ കഴിയൂ.

ദൈവരാജ്യയുഗം ആരംഭിച്ച ഉടന്‍ തന്നെ ദൈവം അവന്റെ വചനങ്ങള്‍ പുറപ്പെടുവിക്കാന്‍ തുടങ്ങി. ഭാവിയില്‍ ഈ വചനങ്ങള്‍ അനുക്രമമായി സഫലീകരിക്കപ്പെടും, ആ സമയത്ത് മനുഷ്യന്‍ സചേതനത്വത്തിലേക്ക് വളരും. ദുഷിച്ച മനുഷ്യപ്രകൃതത്തെ വെളിവാക്കുന്നതിനായി ദൈവം വചനത്തെ ഉപയോഗിക്കുന്നത് കൂടുതല്‍ യഥാര്‍ഥവും കൂടുതല്‍ അവശ്യവുമാണ്, മനുഷ്യന്റെ വിശ്വാസത്തെ പൂര്‍ണമാക്കുന്നതിനായുള്ള തന്റെ വേല ചെയ്യുന്നതിന് ദൈവം വചനമല്ലാതെ മറ്റൊന്നും ഉപയോഗിക്കുന്നില്ല, എന്തെന്നാല്‍ ഇത് വചനയുഗമാണ്, ഇത് മനുഷ്യന്റെ വിശ്വാസവും ദൃഢനിശ്ചയവും സഹകരണവും ആവശ്യപ്പെടുന്നു. അവതരിച്ച ദൈവത്തിന്റെ അന്ത്യനാളുകളിലെ വേല മനുഷ്യനെ സേവിക്കാനും പരിപാലിക്കാനും തന്റെ വചനത്തെ ഉപയോഗിക്കലാണ്. അവതരിച്ച ദൈവം തന്റെ വചനങ്ങള്‍ അരുളിചെയ്യുന്നത് അവസാനിപ്പിച്ചതിന് ശേഷം മാത്രമേ അവന്റെ വചനങ്ങള്‍ സഫലീകരിക്കപ്പെടാന്‍ തുടങ്ങുകയുള്ളു. ദൈവം അരുളിചെയ്യുന്ന വേളയില്‍ അവന്റെ വചനങ്ങള്‍ സഫലീകരിക്കപ്പെടുന്നില്ല, എന്തെന്നാല്‍ അവന്‍ ജഡത്തിന്റെ അവസ്ഥയിലായിരിക്കുമ്പോള്‍ അവന്റെ വചനങ്ങള്‍ സഫലീകരിക്കപ്പെടാനാവില്ല. ദൈവം ജഡമാണെന്നും ആത്മാവ് അല്ലെന്നും മനുഷ്യന്‍ ധരിക്കാനിടയുള്ളതുകൊണ്ട് മനുഷ്യന് സ്വന്തം കണ്ണുകളാല്‍ തന്നെ ദൈവത്തിന്റെ യാഥാര്‍ഥ്യം ദര്‍ശിക്കാന്‍ കഴിഞ്ഞേക്കാം എന്നതുകൊണ്ടുമാണിത്. അവന്റെ വേല പൂര്‍ത്തിയാകുന്ന ദിവസം, ഭൂമിയില്‍ അവനാല്‍ അരുളിചെയ്യപ്പെടേണ്ട എല്ലാ വചനങ്ങളും അരുളിചെയ്യപ്പെട്ട് കഴിയുമ്പോള്‍, ദൈവത്തിന്റെ വചനങ്ങള്‍ സഫലീകരിക്കപ്പെടാന്‍ തുടങ്ങും. ഇത് ദൈവവചനങ്ങള്‍ സഫലീകരിക്കപ്പെടുന്ന യുഗമല്ല, കാരണം, ദൈവം തന്റെ വചനങ്ങള്‍ അരുളിചെയ്യുന്നത് ഇപ്പോഴും അവസാനിപ്പിച്ചിട്ടില്ല. അതുകൊണ്ട്, ദൈവം തന്റെ വചനങ്ങള്‍ ഭൂമിയില്‍ ഇപ്പോഴും അരുളിചെയ്തുകൊണ്ടിരിക്കുന്ന വേളയില്‍, അവന്റെ വചനങ്ങളുടെ സഫലീകരണത്തിനായി നീ കാത്തിരിക്കരുത്. ദൈവം തന്റെ വചനങ്ങള്‍ അരുളിചെയ്യുന്നത് അവസാനിപ്പിക്കുമ്പോള്‍, ഭൂമിയിലെ അവന്റെ വേല പൂര്‍ത്തിയാക്കപ്പെടുമ്പോള്‍, അപ്പോള്‍ മാത്രമേ അവന്റെ വചനങ്ങള്‍ സഫലീകരിക്കപ്പെടാന്‍ തുടങ്ങുകയുള്ളൂ. ഭൂമിയില്‍ അവന്‍ അരുളിചെയ്യുന്ന വചനങ്ങളില്‍ ഒരു വശത്ത് സചേനത്വത്തിന്റെ നല്‍കലുണ്ട്, മറുവശത്ത് പ്രവചനവും-വരാനിരിക്കുന്ന കാര്യങ്ങളുടെ പ്രവചനം, ചെയ്യപ്പെടാന്‍ പോകുന്ന കാര്യങ്ങളുടെ, ഇനിയും നിറവേറ്റപ്പെടേണ്ടിയിരിക്കുന്ന കാര്യങ്ങളുടെ. യേശുവിന്റെ വചനങ്ങളിലും പ്രവചനമുണ്ടായിരുന്നു. ഒരു വശത്ത് അവന്‍ സചേതനത്വം നല്‍കി, മറുവശത്ത് പ്രവചനം നടത്തി. ഒരേ സമയം വചനങ്ങളും വസ്തുതകളും നടപ്പിലാക്കുന്നതിനെക്കുറിച്ച് ഇന്ന് സംസാരമില്ല, കാരണം മനുഷ്യന് സ്വന്തം കണ്ണുകള്‍ കൊണ്ട് കാണാന്‍ കഴിയുന്നതും ദൈവം ചെയ്യുന്നതും തമ്മില്‍ വളരെ വലിയ വ്യത്യാസമുണ്ട്. ദൈവവേല പൂര്‍ത്തിയാക്കപ്പെടുമ്പോള്‍ അവന്റെ വചനങ്ങള്‍ സഫലീകരിക്കപ്പെടുമെന്നും വചനങ്ങള്‍ക്ക് പിന്നാലെ വസ്തുതകള്‍ വരും എന്നും മാത്രമേ പറയാന്‍ കഴിയൂ. അവതരിച്ച ദൈവം അന്ത്യനാളുകളില്‍ ഭൂമിയില്‍ വചന ശുശ്രൂഷ നിര്‍വ്വഹിക്കും, അങ്ങനെ ചെയ്യുമ്പോള്‍ അവന്‍ വചനങ്ങള്‍ മാത്രമേ അരുളിചെയ്യുകയുള്ളൂ, മറ്റ് കാര്യങ്ങള്‍ പരിഗണിക്കുകയേയില്ല. ദൈവവേല മാറുമ്പോള്‍, അവന്റെ വചനങ്ങള്‍ സഫലീകരിക്കപ്പെടാന്‍ തുടങ്ങും. ഇപ്പോള്‍ നിന്നെ പൂര്‍ണനാക്കുന്നതിനായി വചനങ്ങള്‍ ആദ്യം ഉപയോഗിക്കുന്നു. പ്രപഞ്ചത്തിലാകമാനം അവന്‍ മഹത്വം നേടുമ്പോള്‍ അവന്റെ വേല പൂര്‍ത്തിയാക്കപ്പെടും-അരുളിചെയ്യപ്പെടേണ്ടതായ എല്ലാ വചനങ്ങളും അരുളിചെയ്യപ്പെട്ടിട്ടുണ്ടാകും, എല്ലാ വചനങ്ങളും വസ്തുതകളാക്കപ്പെടുകയും ചെയ്തിരിക്കും. മനുഷ്യര്‍ ദൈവത്തെ അറിയുന്നതിനും അവന്‍ എന്താണെന്ന് മനസിലാക്കുന്നതിനും ദൈവത്തിന്റെ ജ്ഞാനവും അത്ഭുതപ്രവൃത്തികളും എല്ലാം വചനത്തില്‍ കാണുന്നതിനും വേണ്ടി ദൈവം അന്ത്യനാളുകളില്‍ വചന ശുശ്രൂഷ നിര്‍വഹിക്കുവാനായി ഭൂമിയില്‍ വന്നിരിക്കുന്നു. ദൈവരാജ്യയുഗത്തില്‍ മനുഷ്യരാശിയെ മുഴുവനായും കീഴടക്കുന്നതിനുവേണ്ടി ദൈവം മുഖ്യമായും വചനം ഉപയോഗിക്കുന്നു. ഭാവിയില്‍ അവന്റെ വചനം എല്ലാ മതങ്ങള്‍ക്കും മേഖലകള്‍ക്കും രാജ്യങ്ങള്‍ക്കും വിഭാഗങ്ങള്‍ക്കും മേലെ വരും. കീഴടക്കാനും തന്റെ വചനം അധികാരവും ശക്തിയും ഉള്ളതാണെന്ന് എല്ലാ മനുഷ്യരേയും ബോധ്യപ്പെടുത്തുന്നതിനും ദൈവം വചനം ഉപയോഗിക്കുന്നു-അതുകൊണ്ട് ഇന്ന് നിങ്ങള്‍ ദൈവവചനത്തെ മാത്രം അഭിമുഖീകരിക്കുന്നു. 

ഈ യുഗത്തില്‍ ദൈവം അരുളിചെയ്തവചനങ്ങള്‍ ന്യായപ്രമാണയുഗത്തില്‍ അരുളിചെയ്ത വചനങ്ങളില്‍ നിന്ന് വ്യത്യസ്തമാണ്. അതുപോലെ തന്നെ കൃപായുഗത്തില്‍ അരുളിചെയ്യപ്പെട്ട വചനങ്ങളില്‍ നിന്നും അവ വ്യത്യസ്തമാണ്. കൃപായുഗത്തില്‍ ദൈവം വചനവേലയല്ല ചെയ്തത്, പക്ഷേ, മനുഷ്യരാശിയുടെ വീണ്ടെടുപ്പിനായി അവന്‍ കുരിശിലേറ്റപ്പെടുമെന്ന് പ്രസ്താവിക്കുക മാത്രം ചെയ്തു. യേശു എന്തിനായി ക്രൂശിക്കപ്പെടണമെന്നും കുരിശില്‍ അവന്‍ അനുഭവിക്കേണ്ടി വരുന്ന സഹനവും ദൈവത്തിന് വേണ്ടി മനുഷ്യന്‍ എങ്ങനെ കുരിശിലേറ്റപ്പെടണമെന്നും മാത്രമേ ബൈബിള്‍ വിവരിക്കുന്നുള്ളൂ. ആ യുഗത്തില്‍ ദൈവം ചെയ്ത എല്ലാ വേലയും ക്രൂശിക്കലിനെ കേന്ദ്രീകരിച്ചായിരുന്നു. തന്നില്‍ വിശ്വസിക്കുന്ന എല്ലാവരേയും കീഴടക്കാന്‍ വേണ്ടി ദൈവരാജ്യയുഗത്തില്‍ മനുഷ്യരൂപമെടുത്തദൈവം വചനങ്ങള്‍ അരുളിചെയ്യുന്നു. ഇതാണ് 'ജഡത്തില്‍ പ്രത്യക്ഷപ്പെടുന്ന വചനം'; ഈ വേല ചെയ്യാനാണ് ദൈവം അന്ത്യനാളുകളില്‍ വന്നിരിക്കുന്നത്, അതായത്, വചനം ജഡത്തില്‍ പ്രത്യക്ഷപ്പെടുന്നതിന്റെ യഥാര്‍ഥ പൊരുൾനിറവേറ്റാനാണ് അവന്‍ വന്നിരിക്കുന്നത്. അവന്‍ വചനങ്ങള്‍ അരുളുക മാത്രമേ ചെയ്യുന്നുള്ളൂ, അവിടെ വസ്തുതകളുടെ വരവ് വിരളമായിരിക്കും. ഇതാണ് വചനം ജഡത്തില്‍ പ്രത്യക്ഷപ്പെടുന്നതിന്റെ യഥാര്‍ഥ സത്ത. അവതരിച്ച ദൈവം തന്റെ വചനങ്ങള്‍ അരുളിചെയ്യുമ്പോള്‍ അതാണ് വചനം ജഡത്തില്‍ പ്രത്യക്ഷമാകല്‍, അതാണ് ജഡത്തിലേക്കുള്ള വചനത്തിന്റെ വരവ്. “ആദിയില്‍ത്തന്നെ വചനമുണ്ടായിരുന്നു. വചനം ദൈവത്തോടുകൂടി ആയിരുന്നു. വചനം ദൈവമായിരുന്നു, വചനം ജഡമായിത്തീര്‍ന്നു.” ഇതാണ് (വചനം ജഡത്തില്‍ പ്രത്യക്ഷമാകുന്ന വേല) അന്ത്യനാളുകളില്‍ ദൈവം നിര്‍വഹിക്കുന്ന വേലയും അവന്റെ മുഴുവന്‍ കാര്യനിര്‍വഹണ പദ്ധതിയുടെ അവസാനത്തെ അധ്യായവും. അതിനാല്‍ ദൈവം ഭൂമിയില്‍ വരികയും തന്റെ വചനങ്ങള്‍ ജഡത്തില്‍ പ്രത്യക്ഷപ്പെടുത്തുകയും വേണം. ഇന്ന് ചെയ്യുന്നത്, ഭാവിയില്‍ ചെയ്യാനിരിക്കുന്നത്, ദൈവത്താല്‍ നിര്‍വഹിക്കപ്പെടുന്നത്, മനുഷ്യന്റെ അന്തിമ ലക്ഷ്യസ്ഥാനം, രക്ഷിക്കപ്പെടുന്നവര്‍, നശിപ്പിക്കപ്പെടുന്നവര്‍, ഇത്യാദി ഒടുക്കം ചെയ്തുതീര്‍ക്കേണ്ട വേലയെല്ലാം വ്യക്തമായി പ്രസ്താവിക്കപ്പെട്ടിട്ടുണ്ട്, ഇവയെല്ലാം വചനം ജഡത്തില്‍ പ്രത്യക്ഷപ്പെടുന്നതിന്റെ യഥാര്‍ഥ പൊരുൾ നിറവേറ്റുന്നതിനാണ്. മുന്‍പ് പുറപ്പെടുവിച്ചിട്ടുള്ള ഭരണപരമായ ഉത്തരവുകള്‍, ഭരണഘടന, ആരൊക്കെ നശിപ്പിക്കപ്പെടും, ആരൊക്കെ സ്വസ്ഥതയില്‍ പ്രവേശിക്കപ്പെടും-ഈ വചനങ്ങളെല്ലാം നിറവേറ്റപ്പെടും. ഇതാണ് അവതരിച്ച ദൈവം അന്ത്യനാളുകളില്‍ പ്രധാനമായും നിര്‍വഹിക്കുന്ന വേല. ദൈവത്താല്‍ മുന്‍കൂട്ടി വിധിക്കപ്പെട്ടവര്‍ എവിടെയായിരിക്കുമെന്നും മുന്‍കൂട്ടി വിധിക്കപ്പെടാത്തവര്‍ എവിടെയായിരിക്കുമെന്നും തന്റെ ജനങ്ങളും പുത്രന്മാരും എങ്ങനെ വര്‍ഗീകരിക്കപ്പെടുമെന്നും ഇസ്രായേലിന് എന്ത് സംഭവിക്കുമെന്നും ഈജിപ്തിന് എന്ത് സംഭവിക്കുമെന്നുംഅവന്‍ മനുഷ്യരെ ബോധ്യപ്പെടുത്തുന്നു—ഭാവിയില്‍ ഈ വചനങ്ങളോരോന്നും നിറവേറ്റപ്പെടും. ദൈവവേലയുടെ വേഗമേറിക്കൊണ്ടിരിക്കുകയാണ്. ഓരോ യുഗത്തിലും നിര്‍വഹിക്കപ്പെടേണ്ടതെന്താണെന്ന് വെളിപ്പെടുത്താനുള്ള മാര്‍ഗമായി ദൈവം വചനത്തെ ഉപയോഗിക്കുന്നു, അവതരിക്കപ്പെട്ട ദൈവം അന്ത്യനാളുകളില്‍ നിര്‍വഹിക്കേണ്ടതെന്തൊക്കെ, അനുഷ്ഠിക്കേണ്ട ശുശ്രൂഷകള്‍ എന്തെല്ലാം, ഈ വചനങ്ങളെല്ലാം തന്നെ വചനം ജഡത്തില്‍ പ്രത്യക്ഷമാകലിന്റെ യഥാര്‍ഥ പ്രാധാന്യം നിറവേറ്റുന്നതിനു വേണ്ടിയാണ്. 

“അടയാളങ്ങളിലും അത്ഭുതങ്ങളിലും ശ്രദ്ധ കേന്ദ്രീകരിക്കുന്നവരെല്ലാം ഉപേക്ഷിക്കപ്പെടും; അവര്‍ പൂര്‍ണരാക്കപ്പെടുന്നവരല്ല,” എന്ന് ഞാന്‍ നേരത്തെ പറഞ്ഞിട്ടുണ്ട്. ഞാന്‍ അനേകം വചനങ്ങള്‍ അരുളിചെയ്തിട്ടുണ്ട്, എന്നിരിക്കിലും മനുഷ്യന് ഈ വേലയെക്കുറിച്ച് ഒരറിവുമില്ല. ഈ ഘട്ടം വരെയെത്തിച്ചേര്‍ന്നിട്ടും ആളുകള്‍ അടയാളങ്ങളും അത്ഭുതങ്ങളും ആവശ്യപ്പെടുന്നു. നിന്റെ ദൈവവിശ്വാസം അടയാളങ്ങളെയും അത്ഭുതങ്ങളെയും പിന്തുടരുക മാത്രമല്ലേ, അതോ അത് സചേതനത്വം നേടുന്നതിനാണോ? യേശുവും അനേകം വചനങ്ങള്‍ അരുളിചെയ്തിട്ടുണ്ട്, അവയില്‍ ചിലത് ഇനിയും സഫലീകരിക്കപ്പെടേണ്ടതുണ്ട്. യേശു ദൈവമല്ലെന്ന് നിനക്ക് പറയാന്‍ കഴിയുമോ? അവന്‍ ക്രിസ്തുവാണെന്നും തന്റെ പ്രിയപുത്രനാണെന്നും ദൈവം സാക്ഷ്യപ്പെടുത്തിയിട്ടുണ്ട്. നിനക്കിത് നിഷേധിക്കാന്‍ കഴിയുമോ? ഇന്ന് ദൈവം വചനങ്ങള്‍ മാത്രമേ അരുളിചെയ്യുന്നുള്ളൂ, ഇത് നിനക്ക് വ്യക്തമായി അറിയില്ലെങ്കില്‍ നിനക്ക് ഉറച്ചുനില്‍ക്കാന്‍ കഴിയില്ല. അവന്‍ ദൈവമായതുകൊണ്ടാണോ, അതോ അവന്റെ വചനങ്ങള്‍ സഫലീകരിക്കപ്പെട്ടോ ഇല്ലയോ എന്നതിന്റെ അടിസ്ഥാനത്തിലാണോ നീ അവനില്‍ വിശ്വസിക്കുന്നത്? നീ അടയാളങ്ങളിലും അത്ഭുതങ്ങളിലും വിശ്വസിക്കുന്നുവോ, അതോ ദൈവത്തില്‍ വിശ്വസിക്കുന്നുവോ? ഇന്ന് അവന്‍ അടയാളങ്ങളും അത്ഭുതങ്ങളും കാണിക്കുന്നില്ല-അവന്‍ യഥാര്‍ഥത്തില്‍ ദൈവമാണോ? അവന്‍ അരുളിചെയ്യുന്ന വചനങ്ങള്‍ സഫലീകരിക്കപ്പെടുന്നില്ലെങ്കില്‍ അവന്‍ യഥാര്‍ഥത്തില്‍ ദൈവമാണോ? ദൈവത്തിന്റെ സത്ത നിശ്ചയിക്കപ്പെടുന്നത് അവന്‍ അരുളിചെയ്ത വചനങ്ങള്‍ സഫലീകരിക്കപ്പെടുന്നുണ്ടോ ഇല്ലയോ എന്നതിനനുസരിച്ചാണോ? ദൈവത്തില്‍ വിശ്വസിക്കുന്നതിന് മുമ്പ് എന്തുകൊണ്ടാണ് ചിലര്‍ എപ്പോഴും ദൈവവചനങ്ങളുടെ സഫലീകരണത്തിനായി കാത്തിരിക്കുന്നത്? ഇതിനര്‍ഥം അവര്‍ക്ക് അവനെ അറിയില്ലെന്നല്ലേ? ഇത്തരം ധാരണകള്‍ ഉള്ളവരെല്ലാം ദൈവത്തെ നിഷേധിക്കുന്നവരാണ്. ദൈവത്തെ അളക്കാന്‍ അവര്‍ സങ്കല്പങ്ങളെ ഉപയോഗിക്കുന്നു; ദൈവവചനങ്ങള്‍ സഫലീകരിക്കപ്പെട്ടാല്‍ അവര്‍ അവനില്‍ വിശ്വസിക്കുന്നു, അങ്ങനെയല്ലെങ്കില്‍ അവര്‍ അവനില്‍ വിശ്വസിക്കുന്നില്ല; അവര്‍ എല്ലായ്‌പ്പോഴും അടയാളങ്ങളുടെയും അത്ഭുതങ്ങളുടെയും പുറകേ പോകുന്നു. ഇവരല്ലേ പുതിയ കാലത്തിന്റെ പരീശന്മാര്‍? നിനക്ക് ഉറച്ചുനില്‍ക്കാന്‍ കഴിയുന്നുണ്ടോ ഇല്ലയോ എന്നത് നിനക്ക് യഥാര്‍ഥ ദൈവത്തെ അറിയുമോ ഇല്ലയോ എന്നതിനെ ആശ്രയിച്ചിരിക്കുന്നു-ഇത് നിര്‍ണ്ണായകമാണ്! ദൈവവചനത്തിന്റെയാഥാര്‍ഥ്യം നിന്നില്‍ എത്രത്തോളമുണ്ടോ അത്രത്തോളമായിരിക്കും ദൈവത്തിന്റെ യാഥാര്‍ഥ്യത്തെക്കുറിച്ചുള്ള നിന്റെ അറിവ്, അത്രയുമധികം സ്ഥൈര്യത്തോടെ പരീക്ഷകള്‍ നേരിടാനും നിനക്ക് കഴിയും. അടയാളങ്ങളിലും അത്ഭുതങ്ങളിലും നീ എത്ര കൂടുതലായി ശ്രദ്ധ കേന്ദ്രീകരിക്കുന്നുവോ അത്ര കുറച്ചേ പരീക്ഷകളില്‍ നിനക്ക് ഉറച്ചുനില്‍ക്കാന്‍ കഴിയൂ, നീ പരീക്ഷയ്ക്കിടയില്‍ വീണുപോവുകയും ചെയ്യും. അടയാളങ്ങളും അത്ഭുതങ്ങളുമല്ല അടിസ്ഥാനം; ദൈവത്തിന്റെ യാഥാര്‍ഥ്യം മാത്രമാണ് സചേതനത്വം. ദൈവവേലയിലൂടെ കൈവരിക്കേണ്ട ഫലങ്ങള്‍ എന്താണെന്ന് ചില ആളുകള്‍ക്ക് അറിയില്ല. ദൈവവേലയുടെ ജ്ഞാനം പിന്തുടരാതെ അവര്‍ പരിഭ്രാന്ത്രിയില്‍ ദിനങ്ങള്‍ ചെലവഴിക്കുന്നു. ദൈവത്തെക്കൊണ്ട് സ്വന്തം ആഗ്രഹങ്ങള്‍ സഫലീകരിക്കുക എന്നതു മാത്രമാണ് അവരുടെ പരിശ്രമത്തിന്റെ ലക്ഷ്യം, അപ്പോള്‍ മാത്രമേ അവര്‍ വിശ്വാസത്തില്‍ ഗൗരവമുള്ളവരായിരിക്കൂ. ദൈവവചനങ്ങള്‍ സഫലീകരിക്കപ്പെട്ടാല്‍ മാത്രമേ സചേതനത്വത്തെ പിന്തുടരുകയുള്ളൂ എന്ന് അവര്‍ പറയുന്നു, എന്നാല്‍ അവന്റെ വചനങ്ങള്‍ നിറവേറ്റപ്പെട്ടില്ല എങ്കില്‍ അവര്‍ സചേതനത്വത്തെ പിന്തുടരുന്നതിനുള്ള സാധ്യതയേയില്ല. അടയാളങ്ങളും അത്ഭുതങ്ങളും ദര്‍ശിക്കാനുള്ള ശ്രമവും സ്വര്‍ഗത്തിലേക്കും മൂന്നാം സ്വര്‍ഗത്തിലേക്കും എത്തിപ്പെടുന്നതിനുള്ള പരിശ്രമവുമാണ് ദൈവവിശ്വാസം എന്ന് മനുഷ്യന്‍ കരുതുന്നു. ദൈവത്തിലുള്ള വിശ്വാസം എന്നത് യാഥാര്‍ഥ്യത്തിലേക്കുള്ള പ്രവേശനത്തിനായുള്ള പരിശ്രമമാണെന്നും സചേതനത്വത്തെ പിന്തുടരലാണെന്നും ദൈവത്താല്‍ വീണ്ടെടുക്കപ്പെടാനുള്ള പരിശ്രമമാണെന്നും അവരാരും പറയുന്നില്ല. ഇത്തരം പരിശ്രമത്തില്‍ എന്ത് മൂല്യമാണുള്ളത്? ദൈവജ്ഞാനത്തെയും ദൈവത്തിന്റെ സംതൃപ്തിയെയും പിന്തുടരാത്തവര്‍ ദൈവത്തില്‍ വിശ്വസിക്കുന്നില്ല; അവരാണ് ദൈവത്തെ നിന്ദിക്കുന്നവര്‍!

ദൈവത്തിലുള്ള വിശ്വാസം എന്താണെന്ന് നിങ്ങള്‍ക്കിപ്പോള്‍ മനസ്സിലായോ? ദൈവത്തിലുള്ള വിശ്വാസം എന്നാല്‍ അടയാളങ്ങളുടെയും അത്ഭുതങ്ങളുടെയും ദര്‍ശനം എന്നാണോ അര്‍ത്ഥം? സ്വര്‍ഗാരോഹണമെന്നാണോ അതിന്റെ അര്‍ത്ഥം? ദൈവത്തില്‍ വിശ്വസിക്കുക എന്നത് ഒട്ടും എളുപ്പമല്ല. അത്തരം മതപരമായ ആചാരങ്ങള്‍ ശുദ്ധീകരിക്കപ്പെടണം; രോഗികള്‍ക്ക് രോഗശാന്തി നല്‍കലും ഭൂതങ്ങളെ ഉച്ചാടനം ചെയ്യലും പിന്തുടരുക, അടയാളങ്ങളിലും അത്ഭുതങ്ങളിലും ശ്രദ്ധ കേന്ദ്രീകരിക്കുക, ദൈവകൃപ, സമാധാനം, സന്തോഷം എന്നിവ കൂടുതല്‍ മോഹിക്കുക, ജഡത്തിന്റെ സാധ്യതകളും സുഖസൗകര്യങ്ങളും പിന്തുടരുക-ഇവ മതപരമായ ആചാരങ്ങളാണ്, അത്തരം മതപരമായ ആചാരങ്ങള്‍ അവ്യക്തമായ ഒരുതരം വിശ്വാസമാണ്. ഇന്ന് ദൈവത്തിലുള്ള യഥാര്‍ഥ വിശ്വാസം എന്താണ്? നിനക്ക് അവനോടുള്ള യഥാര്‍ഥ സ്‌നേഹം നേടിയെടുക്കാനായി ദൈവവചനത്തെ നിന്റെ സചേതനത്വത്തിന്റെ യാഥാര്‍ഥ്യമായി അംഗീകരിക്കലും ദൈവത്തെ അവന്റെ വചനത്തിലൂടെ മനസിലാക്കലുമാണത്. വ്യക്തമായി പറഞ്ഞാല്‍: ദൈവവിശ്വാസം എന്നാല്‍ ദൈവത്തെ അനുസരിക്കാനും സ്‌നേഹിക്കാനും, ദൈവത്തിന്റെ ഒരു സൃഷ്ടിഎന്ന നിലയിൽ നിര്‍വഹിക്കേണ്ടതായ കടമ നിറവേറ്റാനും വേണ്ടിയുള്ളതാണ്. ദൈവത്തില്‍ വിശ്വസിക്കുന്നതിന്റെ ലക്ഷ്യം ഇതാണ്. ദൈവത്തിന്റെ ലാവണ്യത്തെക്കുറിച്ചും ദൈവം എത്രമാത്രം ബഹുമാനം അര്‍ഹിക്കുന്നു എന്നതിനെക്കുറിച്ചും, തന്റെ സൃഷ്ടികളില്‍ ദൈവം എങ്ങനെയാണ് വിമോചനം നടത്തി അവരെ പൂര്‍ണരാക്കുന്നതെന്നുമുള്ള അറിവ് നിങ്ങള്‍ നേടണം-ഇവ നിങ്ങളുടെ ദൈവവിശ്വാസത്തിന്റെ അവശ്യഘടകങ്ങളാണ്. ജഡജീവിതത്തില്‍ നിന്ന് ദൈവത്തെ സ്‌നേഹിക്കുന്ന ജീവിതരീതിയിലേക്ക് മാറുക എന്നതാണ്പ്രധാനമായും ദൈവത്തിലുള്ള വിശ്വാസം; ജീര്‍ണതയില്‍ ജീവിക്കുന്നതില്‍ നിന്ന് മാറി ദൈവവചനങ്ങളുടെ സചേതനത്വത്തില്‍ ജീവിക്കുക എന്നതാണത്; സാത്താന്റെ സാമ്രാജ്യത്തിന്‍ കീഴില്‍ നിന്ന് പുറത്തുവന്ന് ദൈവത്തിന്റെ കരുതലിലും സംരക്ഷണയിലും ജീവിക്കുക എന്നതാണ്; ദൈവത്തോടുള്ള വിധേയത്വം നേടാന്‍ കഴിയുക എന്നതാണ്, ജഡത്തോടുള്ള വിധേയത്വമല്ല. അത് നിന്റെ ഹൃദയത്തെ പൂര്‍ണമായി വീണ്ടെടുക്കാനുംനിന്നെ പൂര്‍ണനാക്കാനും ദൈവത്തെ അനുവദിക്കലാണ്, ദുഷിച്ച പൈശാചിക പ്രകൃതത്തില്‍ നിന്ന് സ്വയം മോചിപ്പിക്കലാണ്. ദൈവത്തിലുള്ള വിശ്വാസം പ്രധാനമായും ദൈവഹിതം പോലെ പ്രവര്‍ത്തിക്കാനും ദൈവത്തിന്റെ പദ്ധതി പൂര്‍ത്തീകരിക്കാനും സാത്താന്റെ മുമ്പാകെ ദൈവത്തിന് വേണ്ടി സാക്ഷ്യം പറയാനും നിന്നെ പ്രാപ്തനാക്കുന്ന വിധം ദൈവത്തിന്റെ ശക്തിയും മഹാത്മ്യവും നിന്നില്‍ സാക്ഷാത്കരിക്കുന്നതിലാണ്. ദൈവവിശ്വാസം അടയാളങ്ങളും അത്ഭുതങ്ങളും ദര്‍ശിക്കാനുള്ള ആഗ്രഹത്തെ ചുറ്റിപ്പറ്റിയാകരുത്, അത് നിന്റെ ജഡത്തിനു വേണ്ടിയും ആകരുത്. അത് ദൈവത്തെ അറിയുക, ദൈവത്തെ അനുസരിക്കുക, പത്രോസിനെപ്പോലെ ഒരുവന്റെ അന്ത്യം വരെ ദൈവത്തിന് കീഴ്‌പ്പെടുക എന്നതൊക്കെയായിരിക്കണം. ദൈവത്തില്‍ വിശ്വസിക്കുന്നതിന്റെ പ്രധാന ലക്ഷ്യങ്ങള്‍ ഇവയാണ്. ദൈവത്തെ അറിയുവാനും അവനെ തൃപ്തനാക്കാനും വേണ്ടി ഒരുവന്‍ ദൈവത്തിന്റെ വചനം ഭക്ഷിക്കുകയും കുടിക്കുകയും ചെയ്യുന്നു. ദൈവത്തിന്റെ വചനം ഭക്ഷിക്കുന്നതും കുടിക്കുന്നതും ദൈവത്തെക്കുറിച്ച് നിനക്ക് കൂടുതല്‍ മെച്ചപ്പെട്ട അറിവ് നല്‍കുന്നു, അതിന് ശേഷം മാത്രമേ നിനക്ക് അവനെ അനുസരിക്കാന്‍ കഴിയൂ. ദൈവത്തെക്കുറിച്ചുള്ള അറിവിലൂടെ മാത്രമേ നിനക്ക് അവനെ സ്‌നേഹിക്കാന്‍ കഴിയൂ, ദൈവവിശ്വാസത്തില്‍ മനുഷ്യന് ഉണ്ടായിരിക്കേണ്ട ലക്ഷ്യവും ഇതാണ്. ദൈവത്തിലുള്ള നിന്റെ വിശ്വാസത്തില്‍ നീ എപ്പോഴും അടയാളങ്ങളും അത്ഭുതങ്ങളും ദര്‍ശിക്കാന്‍ ശ്രമിച്ചുകൊണ്ടിരിക്കുന്നുവെങ്കില്‍ ദൈവത്തിലുള്ള വിശ്വാസത്തിന്റെ ആകാഴ്ചപ്പാട് തെറ്റാണ്. സചേതനത്വത്തിന്റെ യാഥാര്‍ഥ്യമായി ദൈവവചനത്തെ അംഗീകരിക്കലാണ് മുഖ്യമായും ദൈവത്തിലുള്ള വിശ്വാസം. ദൈവം അരുളിചെയ്ത വചനങ്ങള്‍ പ്രയോഗത്തില്‍ വരുത്തുന്നതിലൂടെയും അവ നിന്റെയുള്ളില്‍ നടപ്പിലാക്കുന്നതിലൂടെയും മാത്രമേ ദൈവത്തിന്റെ ലക്ഷ്യം കൈവരിക്കാനാകൂ. ദൈവവിശ്വാസത്തില്‍ മനുഷ്യന്‍ ദൈവത്താല്‍ പരിപൂര്‍ണനാക്കപ്പെടാനും ദൈവത്തിനു കീഴ്പ്പെടാനും ദൈവത്തെ പൂര്‍ണമായി അനുസരിക്കാനും ശ്രമിക്കേണ്ടതുണ്ട്. പരാതിയില്ലാതെ ദൈവത്തെ അനുസരിക്കാനും ദൈവഹിതങ്ങളെക്കുറിച്ച് ശ്രദ്ധാലുവായിരിക്കാനും പത്രോസിന്റെ ഔന്നത്യം കൈവരിക്കാനും ദൈവത്താല്‍ പറയപ്പെട്ട പത്രോസിന്റെ ശൈലി കൈവരിക്കാനും നിനക്ക് കഴിയുമെങ്കില്‍ അപ്പോഴായിരിക്കും നീ ദൈവവിശ്വാസത്തില്‍ വിജയം കൈവരിക്കുന്നത്, ദൈവത്താല്‍ നീ വീണ്ടെടുക്കപ്പെട്ടു എന്ന് അത് അടയാളപ്പെടുത്തുകയും ചെയ്യും. 

പ്രപഞ്ചത്തിലുടനീളം ദൈവം അവന്റെ വേല ചെയ്യുന്നു. അവനില്‍ വിശ്വസിക്കുന്നവരെല്ലാം അവന്റെ വചനം സ്വീകരിക്കുകയും അവന്റെ വചനം ഭക്ഷിക്കുകയും കുടിക്കുകയും വേണം; ദൈവം വെളിവാക്കിയ അടയാളങ്ങളും അത്ഭുതങ്ങളും ദര്‍ശിച്ചതുകൊണ്ട് ആരും തന്നെ ദൈവത്താല്‍ വീണ്ടെടുക്കപ്പെടുന്നില്ല. മനുഷ്യനെ പരിപൂര്‍ണനാക്കാന്‍ യുഗങ്ങളിലുടനീളം എല്ലായ്‌പ്പോഴും ദൈവം വചനം ഉപയോഗിച്ചിട്ടുണ്ട്. അതിനാല്‍, നിങ്ങളുടെ ശ്രദ്ധ മുഴുവന്‍ അടയാളങ്ങളിലും അത്ഭുതങ്ങളിലും കേന്ദ്രീകരിക്കരുത്, മറിച്ച് ദൈവത്താല്‍ പൂര്‍ണനാക്കപ്പെടാന്‍ ശ്രമിക്കണം. പഴയ നിയമ ന്യായപ്രമാണയുഗത്തില്‍, ദൈവം ചില വചനങ്ങള്‍ അരുളിചെയ്തു, കൃപായുഗത്തില്‍ യേശുവും ധാരാളം വചനങ്ങള്‍ അരുളിചെയ്തു. യേശു പല വചനങ്ങളും അരുളിചെയ്തതിനുശേഷം, യേശു പുറപ്പെടുവിച്ച കല്‍പ്പനകള്‍ക്ക് അനുസൃതമായി പ്രവര്‍ത്തിക്കാന്‍ പില്‍ക്കാല അപ്പൊസ്തലന്മാരും ശിഷ്യന്മാരും ജനങ്ങള്‍ക്ക് നേതൃത്വം നല്‍കുകയും അവന്‍ പറഞ്ഞ വചനങ്ങളും തത്വങ്ങളും പ്രകാരം അനുഭവിച്ചറിയുകയും ചെയ്തു. അന്ത്യനാളുകളില്‍, മനുഷ്യനെ പൂര്‍ണനാക്കാന്‍ ദൈവം പ്രധാനമായും വചനം ഉപയോഗിക്കുന്നു. മനുഷ്യനെ അടിച്ചമര്‍ത്താനോ ബോധ്യപ്പെടുത്താനോ വേണ്ടി അവന്‍ അടയാളങ്ങളും അത്ഭുതങ്ങളും ഉപയോഗിക്കുന്നില്ല; അതിന് ദൈവത്തിന്റെ ശക്തി വ്യക്തമാക്കാനാവില്ല. ദൈവം അടയാളങ്ങളും അത്ഭുതങ്ങളും മാത്രം കാണിച്ചുവെങ്കില്‍ ദൈവത്തിന്റെ യാഥാര്‍ഥ്യം വ്യക്തമാക്കുകഅസാധ്യമാകും, അതിനാല്‍ മനുഷ്യനെ പൂര്‍ണനാക്കുന്നതും അസാധ്യമാകും. അടയാളങ്ങളാലും അത്ഭുതങ്ങളാലും ദൈവം മനുഷ്യനെ പൂര്‍ണനാക്കുന്നില്ല, മറിച്ച് മനുഷ്യനെ നനയ്ക്കാനും ആടിനെയെന്നപോലെ നയിക്കാനും വചനം ഉപയോഗിക്കുന്നു, അതിനുശേഷം മാത്രമേ മനുഷ്യന് സമ്പൂര്‍ണ വിധേയത്വവും ദൈവത്തെക്കുറിച്ചുള്ള അറിവും കൈവരുകയുള്ളൂ. അവന്‍ ചെയ്യുന്ന വേലയുടെയും അവന്‍ അരുളിചെയ്യുന്ന വചനങ്ങളുടെയും ലക്ഷ്യം ഇതാണ്. മനുഷ്യനെ പൂര്‍ണനാക്കാന്‍ അടയാളങ്ങളും അത്ഭുതങ്ങളും കാണിക്കുന്ന രീതി ദൈവം ഉപയോഗിക്കുന്നില്ല-അവന്‍ വചനങ്ങള്‍ ഉപയോഗിക്കുന്നു, മനുഷ്യനെ പൂര്‍ണനാക്കാന്‍ വ്യത്യസ്ത പ്രവര്‍ത്തനരീതികള്‍ ഉപയോഗിക്കുന്നു. ശുദ്ധീകരണമോ ഇടപെടലോ വെട്ടിയൊരുക്കലോ, അതുമല്ലെങ്കില്‍ വചനങ്ങള്‍ പകരലോ ആവട്ടെ, ഇവയിലെല്ലാം മനുഷ്യനെ പൂര്‍ണനാക്കാനും ദൈവത്തിന്റെ വേല, ജ്ഞാനം, അത്ഭുതം എന്നിവയെക്കുറിച്ച് മനുഷ്യന് കൂടുതല്‍ അറിവ് നല്‍കാനും വേണ്ടി ദൈവം നിരവധി വ്യത്യസ്ത വീക്ഷണകോണുകളില്‍ നിന്നു സംസാരിക്കുന്നു. അന്ത്യനാളുകളില്‍ ദൈവം യുഗം അവസാനിപ്പിക്കുന്ന സമയത്ത് മനുഷ്യന്‍ പൂര്‍ണനാക്കപ്പെടുമ്പോള്‍, അടയാളങ്ങളും അത്ഭുതങ്ങളും ദര്‍ശിക്കാന്‍ മനുഷ്യന്‍ യോഗ്യനാകും. നീ ദൈവത്തെ അറിയുകയും, അവന്‍ എന്തുതന്നെ ചെയ്താലും നിനക്ക് അവനെഅനുസരിക്കാന്‍ കഴിയുകയും ചെയ്യുമ്പോള്‍,അടയാളങ്ങളും അത്ഭുതങ്ങളും ദര്‍ശിക്കുന്ന വേളയില്‍ നിനക്ക് ദൈവത്തെക്കുറിച്ച് സങ്കല്പങ്ങളൊന്നും തന്നെ ഉണ്ടാകില്ല. ഇപ്പോള്‍, നീ ദുഷിച്ചവനും ദൈവത്തോട് പൂര്‍ണമായും വിധേയനായിരിക്കാന്‍ കഴിവില്ലാത്തവനുമാണ്. ഈ ഘട്ടത്തില്‍ അടയാളങ്ങളും അത്ഭുതങ്ങളും കാണാന്‍ നിനക്ക് യോഗ്യതയുണ്ടെന്ന് നീ കരുതുന്നുണ്ടോ? ദൈവം മനുഷ്യനെ ശിക്ഷിക്കുമ്പോള്‍, യുഗം മാറുമ്പോള്‍, അതിലുപരി യുഗം പര്യവസാനിക്കുമ്പോഴുമാണ് ദൈവം അടയാളങ്ങളും അത്ഭുതങ്ങളും കാണിക്കുന്നത്. ദൈവത്തിന്റെ വേല സാധാരണഗതിയില്‍ നിർവഹിക്കപ്പെടുന്ന വേളയില്‍ അവന്‍ അടയാളങ്ങളും അത്ഭുതങ്ങളും കാണിക്കുന്നില്ല. അടയാളങ്ങളും അത്ഭുതങ്ങളും കാണിക്കുന്നത് അവനെ സംബന്ധിച്ചിടത്തോളം വളരെ എളുപ്പമാണ്. പക്ഷേ, അത് ദൈവവേലയുടെ തത്ത്വമല്ല, മനുഷ്യനെ കൈകാര്യം ചെയ്യുന്നതില്‍ ദൈവത്തിന്റെ ലക്ഷ്യവും അതല്ല. മനുഷ്യന്‍ അടയാളങ്ങളും അത്ഭുതങ്ങളും കാണുന്നുവെങ്കില്‍, ദൈവത്തിന്റെ ആത്മീയ ശരീരം മനുഷ്യനു മുന്നില്‍ പ്രത്യക്ഷപ്പെടുന്നുവെങ്കില്‍, എല്ലാവരും ദൈവത്തില്‍ വിശ്വസിക്കുമായിരുന്നില്ലേ? കിഴക്ക് നിന്ന് ഒരു കൂട്ടം ജേതാക്കളെ വീണ്ടെടുത്തിട്ടുണ്ടെന്ന് ഞാന്‍ മുമ്പ് പറഞ്ഞിട്ടുണ്ട്, വലിയ കഷ്ടപ്പാടുകള്‍ക്കിടയില്‍ നിന്ന് വന്നവരാണവര്‍. ഈ വാക്കുകള്‍ എന്താണ് അര്‍ത്ഥമാക്കുന്നത്? ഈ ജേതാക്കള്‍ ന്യായവിധിയും ശാസനയും കൈകാര്യം ചെയ്യലും വെട്ടിയൊതുക്കലും അങ്ങനെ എല്ലാത്തരം ശുദ്ധീകരണത്തിനും വിധേയരായശേഷം മാത്രം ശരിക്കും അനുസരണപ്പെട്ടവരാണ് എന്നാണ് ഈ വാക്കുകള്‍ അര്‍ത്ഥമാക്കുന്നത്. ഇവരുടെ വിശ്വാസം അവ്യക്തമോ അമൂര്‍ത്തമോ അല്ല, എന്നാല്‍ യഥാര്‍ഥമാണ്. അവര്‍ ഏതെങ്കിലും അടയാളങ്ങളോ അത്ഭുതങ്ങളോ ദിവ്യാത്ഭുതങ്ങളോ കണ്ടിട്ടില്ല; അവര്‍ ദുര്‍ഗ്രഹമായ പദാനുപദാര്‍ത്ഥത്തെക്കുറിച്ചോ സിദ്ധാന്തങ്ങളെക്കുറിച്ചോ ഗഹനമായ ഉള്‍ക്കാഴ്ചകളെക്കുറിച്ചോ സംസാരിക്കുന്നില്ല; പകരം അവര്‍ക്ക് യാഥാര്‍ഥ്യവും ദൈവവചനങ്ങളും ദൈവത്തിന്റെ യാഥാര്‍ഥ്യത്തെക്കുറിച്ചുള്ള ശരിയായ അറിവുമുണ്ട്. ദൈവത്തിന്റെ ശക്തി വ്യക്തമാക്കാന്‍ അത്തരമൊരു സംഘത്തിന് കൂടുതല്‍ കഴിവില്ലേ? അന്ത്യനാളുകളിലെ ദൈവവേല യഥാര്‍ഥ വേലയാണ്. യേശുവിന്റെ യുഗത്തില്‍ അവന്‍ മനുഷ്യനെ പൂര്‍ണനാക്കാനായല്ല, മനുഷ്യനെ മോചിപ്പിക്കാനായാണ് വന്നത്, അതിനാല്‍ ജനങ്ങള്‍ തന്നെ അനുഗമിക്കാന്‍ വേണ്ടി അവന്‍ ചില ദിവ്യാത്ഭുതങ്ങള്‍ പ്രദര്‍ശിപ്പിച്ചു. കാരണം, അവന്‍ പ്രധാനമായും ക്രൂശിതനാവുന്ന വേല പൂര്‍ത്തിയാക്കാനാണ് വന്നത്, അടയാളങ്ങള്‍ കാണിക്കുന്നത് അവന്റെ ശുശ്രൂഷാവേലയുടെ ഭാഗമായിരുന്നില്ല. അവന്റെ വേല കാര്യക്ഷമമാക്കുന്നതിനായി ചെയ്ത പ്രവര്‍ത്തികളായിരുന്നു അത്തരം അടയാളങ്ങളും അത്ഭുതങ്ങളും; അവ അധികവേലയായിരുന്നു, മാത്രമല്ല, അവ മുഴുവന്‍ യുഗത്തിന്റെയും വേലയെ പ്രതിനിധീകരിക്കുന്നുമില്ല. പഴയനിയമ ന്യായപ്രമാണയുഗത്തില്‍, ദൈവവും ചില അടയാളങ്ങളും അത്ഭുതങ്ങളും കാണിച്ചു-എന്നാല്‍, ദൈവം ഇന്ന് ചെയ്യുന്ന വേലയാണ് യഥാര്‍ഥ വേല, അവന്‍ ഇപ്പോള്‍ തീര്‍ച്ചയായും അടയാളങ്ങളും അത്ഭുതങ്ങളും കാണിക്കില്ല. അവന്‍ അടയാളങ്ങളും അത്ഭുതങ്ങളും കാണിച്ചുവെങ്കില്‍, അവന്റെ യഥാര്‍ഥ വേല താറുമാറാകും, കൂടുതല്‍ വേല ചെയ്യാന്‍ അവനു കഴിയാതെ വരും. മനുഷ്യനെ പൂര്‍ണനാക്കാന്‍ വചനം ഉപയോഗിക്കാന്‍ ദൈവം അരുളിചെയ്തുവെങ്കില്‍, ഒപ്പം അടയാളങ്ങളും അത്ഭുതങ്ങളും കാണിക്കുകയും ചെയ്തുവെങ്കില്‍, മനുഷ്യന്‍ ദൈവത്തില്‍ ശരിക്കും വിശ്വസിക്കുന്നുണ്ടോ ഇല്ലയോ എന്ന് അത് വ്യക്തമാക്കുമായിരുന്നില്ലേ? അതുകൊണ്ട്, ദൈവം അത്തരം കാര്യങ്ങള്‍ ചെയ്യുന്നില്ല. മനുഷ്യന്റെയുള്ളില്‍ മതം വളരെയേറെയുണ്ട്; മനുഷ്യനിലെ എല്ലാ മത സങ്കല്‍പ്പങ്ങളെയും പ്രകൃത്യതീതമായ കാര്യങ്ങളെയും ഒഴിപ്പിച്ച് മനുഷ്യനെ ദൈവത്തിന്റെ യാഥാര്‍ത്ഥ്യം അറിയിക്കാനാണ് അവന്‍ അന്ത്യനാളുകളില്‍ വന്നിരിക്കുന്നത്. അമൂര്‍ത്തവും സാങ്കല്‍പ്പികവുമായ ഒരു ദൈവത്തിന്റെ പ്രതിരൂപം നീക്കംചെയ്യാനാണ് അവന്‍ വന്നിരിക്കുന്നത്-മറ്റൊരു തരത്തില്‍ പറഞ്ഞാല്‍, നിലവിലില്ലാത്ത ഒരു ദൈവത്തിന്റെ പ്രതിരൂപം. അതിനാല്‍, നിനക്ക് യാഥാര്‍ഥ്യത്തെക്കുറിച്ച് അറിവ് ഉണ്ടായിരിക്കുക എന്നതാണ് വിലപ്പെട്ട ഒരേയൊരു കാര്യം! സത്യം എല്ലാത്തിനേയും മറികടക്കുന്നു. ഇന്ന് നിന്നില്‍ എത്രത്തോളം സത്യമുണ്ട്? അടയാളങ്ങളും അത്ഭുതങ്ങളും കാണിക്കുന്നതെല്ലാം ദൈവമാണോ? ദുഷ്ടാത്മാക്കള്‍ക്കും അടയാളങ്ങളും അത്ഭുതങ്ങളും കാണിക്കാന്‍ കഴിയും; എന്നുവെച്ച് അവരെല്ലാം ദൈവമാണോ? ദൈവത്തിലുള്ള വിശ്വാസത്തില്‍ മനുഷ്യന്‍ തേടുന്നത് സത്യത്തെയാണ്, അടയാളങ്ങള്‍ക്കും അത്ഭുതങ്ങള്‍ക്കുമുപരി അവന്‍ പിന്തുടരുന്നത് സചേതനത്വമാണ്. ദൈവത്തില്‍ വിശ്വസിക്കുന്ന എല്ലാവരുടെയും ലക്ഷ്യം ഇതായിരിക്കണം.


ദൈവത്താൽ പൂർണരാക്കപ്പെടാനുള്ളവർ ശുദ്ധീകരണത്തിനു വിധേയരാകണം

ദൈവത്തിൽ വിശ്വസിക്കുന്നുവെങ്കിൽ, നീ ദൈവത്തെ അനുസരിക്കുകയും സത്യം അനുഷ്ഠിക്കുകയും എല്ലാ കടമകളും നിറവേറ്റുകയും വേണം. കൂടാതെ, നീ അനുഭവിക്കേണ്ട കാര്യങ്ങൾ നീ മനസ്സിലാക്കുകയും വേണം. കൈകാര്യം ചെയ്യപ്പെടുന്നതോ ശിക്ഷണം നൽകപ്പെടുന്നതോ വിധിക്കപ്പെടുന്നതോ മാത്രമാണ് നീ അനുഭവിക്കുന്നതെങ്കിൽ, ദൈവം നിനക്കു ശിക്ഷണം നൽകുകയും നിന്നെ കൈകാര്യം ചെയ്യുകയും ചെയ്യുമ്പോൾ അതനുഭവിക്കാൻ കഴിയാതെ ദൈവത്തെ ആസ്വദിക്കാൻ മാത്രമാണു നിനക്കു കഴിയുന്നതെങ്കിൽ ഇത് അസ്വീകാര്യമാണ്. ഒരുപക്ഷേ, ശുദ്ധീകരണത്തിന്റെ ഈ സന്ദർഭത്തിൽ ഉറച്ചുനിൽക്കാൻ നിനക്കു കഴിയുന്നുവെങ്കിലും ഇതു പോരാ; അപ്പോഴും നീ മുന്നോട്ടു പോയിക്കൊണ്ടിരിക്കണം. ദൈവസ്നേഹത്തിന്റെ പാഠം ഒരിക്കലും നിൽക്കുന്നില്ല, അതിന് അന്തമില്ല. ദൈവത്തിൽ വിശ്വസിക്കുന്നത് തീർത്തും ലളിതമായ കാര്യമാണെന്ന് ആളുകൾ കരുതുന്നു. പക്ഷേ, ആളുകൾ സങ്കൽപ്പിക്കുന്നതുപോലെ അത്ര ലളിതമല്ല ദൈവത്തിൽ വിശ്വസിക്കുന്ന കാര്യം എന്ന് കുറച്ചു പ്രായോഗികാനുഭവം നേടിക്കഴിയുമ്പോൾ അവർ മനസ്സിലാക്കുന്നു. മനുഷ്യനെ ശുദ്ധീകരിക്കാൻ ദൈവം പ്രവർത്തിക്കുമ്പോൾ മനുഷ്യനു കഷ്ടം അനുഭവിക്കേണ്ടിവരുന്നു. ഒരു വ്യക്തിയുടെ ശുദ്ധീകരണം എത്ര വലുതായിരിക്കുന്നുവോ അത്ര വലുതായിരിക്കും അവർക്കു ദൈവത്തോടുള്ള സ്നേഹം; ദൈവത്തിന്റെ ശക്തി അവരിൽ അത്രയധികമായി വെളിപ്പെടുകയും ചെയ്യും. നേരെമറിച്ച്, ഒരു വ്യക്തിക്കു ലഭിക്കുന്ന ശുദ്ധീകരണം കുറവായിരിക്കുമ്പോൾ അവരുടെ ദൈവസ്നേഹത്തിന്റെ വളർച്ചയും കുറവായിരിക്കും. അപ്പോൾ ദൈവശക്തി അവരിൽ കുറച്ചു മാത്രമായിരിക്കും വെളിപ്പെടുക. ഒരു വ്യക്തിയുടെ ശുദ്ധീകരണവും വേദനയും വലുതായിരിക്കുകയും അവരനുഭവിക്കുന്ന യാതന കൂടുതലായിരിക്കുകയും ചെയ്യുമ്പോൾ അവരുടെ ദൈവസ്നേഹം കൂടുതൽ ആഴത്തിൽ വളരും. അപ്പോൾ അവരുടെ ദൈവവിശ്വാസം കൂടുതൽ ആത്മാർഥമായിത്തീരും, ദൈവത്തെകുറിച്ചുള്ള അവരുടെ അറിവു കൂടുതൽ ആഴമുളളതാകും. ശുദ്ധീകരിക്കപ്പെടുമ്പോൾ വലിയ യാതന അനുഭവിക്കുന്ന, കൈകാര്യം ചെയ്യപ്പെടുകയും ശിക്ഷണത്തിനു വിധേയരാകുകയും ചെയ്യുന്ന ആളുകളെ നിന്റെ അനുഭവങ്ങളിൽ നീ കാണും. അത്തരം ആളുകൾക്കാണ് ആഴമേറിയ ദൈവസ്നേഹമുള്ളതെന്നും ദൈവത്തെകുറിച്ചു കൂടുതൽ ഗഹനവും സൂക്ഷ്മവുമായ അറിവുള്ളതെന്നും നീ മനസ്സിലാക്കും. കൈകാര്യം ചെയ്യപ്പെടാത്തവർക്ക് ഉപരിപ്ലവമായ അറിവാണ് ഉണ്ടായിരിക്കുക. അവർക്ക് ഇങ്ങനെ പറയാൻ മാത്രമേ കഴിയൂ: “ദൈവം വളരെ നല്ലവനാണ്, തന്നെ മനുഷ്യർക്ക് ആസ്വദിക്കുവാൻ കഴിയുന്ന വിധത്തിൽ അവൻ അവർക്കുമേൽ കൃപ ചൊരിയുന്നു.” കൈകാര്യം ചെയ്യപ്പെടുകയും ശിക്ഷണത്തിനു വിധേയമാകുകയും ചെയ്യുന്ന അനുഭവം ആളുകൾക്ക് ഉണ്ടെങ്കിൽ അവർക്കു ദൈവത്തെകുറിച്ചുള്ള ശരിയായ അറിവിനെപ്പറ്റി സംസാരിക്കാൻ കഴിയുന്നു. മനുഷ്യനിൽ ദൈവത്തിന്റെ വേല എത്രയധികം വിസ്മയകരമാകുന്നുവോ അത് അത്രയധികം മൂല്യവത്തും പ്രധാനവുമാകുന്നു. അതു നിനക്ക് കൂടുതൽ അഗ്രാഹ്യവും നിന്റെ സങ്കൽപ്പങ്ങളോടു പൊരുത്തപ്പെടാത്തതും ആകുന്നതനുസരിച്ചു ദൈവവേല നിന്നെ കൂടുതലായി കീഴടക്കാനും വീണ്ടെടുക്കാനും പൂർണനാക്കാനും പ്രാപ്തമാണ്. ദൈവവേലയുടെ പ്രാധാന്യം എത്രയോ മഹത്താണ്! ദൈവം മനുഷ്യനെ ഈ വിധത്തിൽ ശുദ്ധീകരിച്ചില്ലെങ്കിൽ, അവൻ ഈ രീതി അനുസരിച്ചു പ്രവർത്തിച്ചില്ലെങ്കിൽ, അവന്റെ വേല ഫലപ്രാപ്തിയും പ്രാധാന്യവും ഇല്ലാത്തതാകും. അന്ത്യനാളുകളിൽ ദൈവം ഈ വിഭാഗത്തെ തിരഞ്ഞെടുക്കുകയും വീണ്ടെടുക്കുകയും പൂർണരാക്കുകയും ചെയ്യുമെന്ന് കഴിഞ്ഞകാലത്തു പറയപ്പെട്ടിരുന്നു; അസാധാരണമായ പ്രാധാന്യം ഇതിലുണ്ട്. നിങ്ങളിൽ ദൈവം നിർവഹിക്കുന്ന വേല കൂടുന്നതനുസരിച്ച് നിങ്ങളുടെ ദൈവസ്നേഹം കൂടുതൽ ആഴമേറിയതും ശുദ്ധവുമാകുന്നു. ദൈവവേല കൂടുന്നതനുസരിച്ച് ദൈവത്തിന്റെ ജ്ഞാനത്തെകുറിച്ചു ചിലതു ഗ്രഹിക്കാനും അവനെ കുറിച്ചുള്ള അറിവ് കൂടുതൽ ആഴത്തിൽ മനസ്സിലാക്കാനും മനുഷ്യൻ കൂടുതൽ പ്രാപ്തനാകുന്നു. കാര്യനിർവഹണത്തിനുള്ള ദൈവത്തിന്റെ പദ്ധതിയുടെ ആറായിരം വർഷങ്ങൾ അന്ത്യനാളുകളിൽ അവസാനിക്കും. ശരിക്കും അതിന് അത്ര എളുപ്പത്തിൽ അവസാനിക്കാൻ കഴിയുമോ? മനുഷ്യരാശിയെ കീഴടക്കിക്കഴിഞ്ഞാൽ അവന്റെ വേല പൂർത്തിയാകുമോ? അതിന് അത്രയും ലളിതമാകാൻ കഴിയുമോ? ഇത് ഇത്രമാത്രം ലളിതമാണെന്നു തീർച്ചയായും ആളുകൾ സങ്കൽപ്പിക്കുന്നുണ്ട്. പക്ഷേ ദൈവം ചെയ്യുന്ന കാര്യങ്ങൾ അത്ര ലളിതമല്ല. നിങ്ങൾ പരാമർശിക്കാൻ തുനിയുന്നത് ദൈവവേലയുടെ ഏതു ഭാഗത്തെ കുറിച്ചാണെങ്കിലും അതെല്ലാം മനുഷ്യന് അഗ്രാഹ്യമാണ്. അതു ഗ്രഹിക്കാൻ നിനക്കു കഴിഞ്ഞാൽ പിന്നെ ദൈവത്തിന്റെ വേലയ്ക്കു പ്രാധാന്യമോ മൂല്യമോ ഉണ്ടാകുമായിരുന്നില്ല. ദൈവം ചെയ്യുന്ന വേല അഗോചരമാണ്; അതു നിന്റെ സങ്കൽപ്പങ്ങൾക്കു പൂർണമായും വിരുദ്ധമാണ്. നിന്റെ സങ്കൽപ്പങ്ങളുമായി അത് എത്രയധികം പൊരുത്തമില്ലാതിരിക്കുന്നുവോ ദൈവത്തിന്റെ വേല അത്രയധികം അർഥപൂർണമാണെന്ന് അതു കാണിക്കുന്നു; നിന്റെ ആശയങ്ങളോടു പൊരുത്തമുള്ളത് ആയിരുന്നുവെങ്കിൽ അത് അർഥശൂന്യമാകുമായിരുന്നു. ദൈവത്തിന്റെ വേല വളരെ വിസ്മയകരമാണെന്ന് ഇന്നു നിനക്കു തോന്നുന്നു. അത് എത്രയധികം വിസ്മയകരമാണെന്നു നിനക്കു തോന്നുന്നുവോ ദൈവം അത്രയധികം അപ്രമേയനാണെന്നും നിനക്കു തോന്നും. ദൈവത്തിന്റെ പ്രവൃത്തികൾ എത്ര വലുതാണെന്നും നീ മനസ്സിലാക്കും. മനുഷ്യനെ കീഴടക്കാൻ ഉപരിപ്ലവവും നിസ്സാരവുമായ ചില വേല ചെയ്യുക മാത്രം ചെയ്തിട്ട്, തുടർന്നു മറ്റൊന്നും ചെയ്യാതിരുന്നുവെങ്കിൽ, ദൈവത്തിന്റെ വേലയുടെ പ്രാധാന്യം ദർശിക്കാൻ മനുഷ്യൻ അപ്രാപ്തനാകുമായിരുന്നു. ചെറിയൊരു ശുദ്ധീകരണമാണു നിനക്ക് ഇപ്പോൾ ലഭിക്കുന്നതെങ്കിൽകൂടിയും ജീവിതത്തിലുള്ള നിന്റെ വളർച്ചയ്ക്ക് അതു വളരെ പ്രയോജനകരമാണ്; അതുകൊണ്ട് അത്തരം ക്ലേശത്തിലൂടെ കടന്നുപോകുക എന്നതു നിങ്ങൾക്കു വളരെയേറേ ആവശ്യമുള്ളതാണ്. ഇന്നു ചെറിയൊരു ശുദ്ധീകരണം നിനക്കു ലഭിക്കുന്നു. പക്ഷേ തുടർന്നു ദൈവത്തിന്റെ പ്രവൃത്തികൾ ദർശിക്കാൻ ശരിക്കും നിനക്കു സാധിക്കും. ആത്യന്തികമായി നീ പറയും: “ദൈവത്തിന്റെ പ്രവൃത്തികൾ വിസ്മയകരങ്ങളാണ്!” ഇവ നിന്റെ ഹൃദയത്തിൽനിന്നു വരുന്ന വാക്കുകൾ ആയിരിക്കും. ദൈവത്താലുള്ള ശുദ്ധീകരണം കുറച്ചു കാലം (സേവകരുടെ പരീക്ഷയും ശാസനത്തിന്റെ സമയവും) അനുഭവിച്ചുകഴിഞ്ഞപ്പോൾ, ചില ആളുകൾ ആത്യന്തികമായി ഇങ്ങനെ പറയുകയുണ്ടായി: “ദൈവത്തിൽ വിശ്വസിക്കുന്നതു ശരിക്കും ബുദ്ധിമുട്ടാണ്!” അവർ “ശരിക്കും ബുദ്ധിമുട്ടാണ്” എന്ന വാക്കുകൾ ഉപയോഗിച്ചു എന്ന വസ്തുത, ദൈവത്തിന്റെ പ്രവൃത്തികൾ അഗോചരമാണ് എന്നും ദൈവവേല വലിയ പ്രാധാന്യവും മൂല്യവുമുള്ളതാണ് എന്നും മനുഷ്യനു വിലമതിക്കാൻ തക്കവിധം ഉന്നതമായ യോഗ്യതയുള്ളതാണ് എന്നും കാണിക്കുന്നു. ഞാൻ വളരെയധികം വേല ചെയ്തശേഷവും നേരിയ അറിവ് പോലും നിങ്ങൾക്കുണ്ടായില്ലെങ്കിൽ എന്റെ വേലയ്ക്ക് മൂല്യമുണ്ടാകുമോ? അതുമൂലം നീ ഇങ്ങനെ പറയും: “ദൈവത്തിനുള്ള സേവനം ശരിക്കും ബുദ്ധിമുട്ടാണ്, ദൈവത്തിന്റെ പ്രവൃത്തികൾ വളരെ വിസ്മയകരങ്ങളാണ്, ദൈവം ശരിക്കും ജ്ഞാനിയാണ്! ദൈവത്തിന്റെ രമണീയത വലുതാണ്!” അനുഭവത്തിന്റെ ഒരു ഘട്ടത്തിലൂടെ കടന്നുപോയശേഷം അത്തരം വാക്കുകൾ പറയാൻ നിനക്കു കഴിയുന്നുവെങ്കിൽ അതു നിന്നിൽ ദൈവവേല പ്രവർത്തിച്ചിരിക്കുന്നു എന്നതിന്റെ തെളിവാണ്. ഒരു ദിവസം വിദേശത്തു നീ സുവിശേഷം പ്രചരിപ്പിക്കുമ്പോൾ “നിന്റെ ദൈവവിശ്വാസം എങ്ങനെ പോകുന്നു?” എന്ന് ആരെങ്കിലും നിന്നോടു ചോദിക്കുമ്പോൾ നിനക്കു പറയാൻ കഴിയും: “ദൈവത്തിന്റെ പ്രവൃത്തികൾ വളരെ വിസ്മയകരമാണ്!” യഥാർഥ അനുഭവങ്ങളിൽ അധിഷ്ഠിതമാണ് നിന്റെ വാക്കുകൾ എന്ന് അവർക്ക് അനുഭവപ്പെടും. ഇതാണു ശരിക്കുമുള്ള സാക്ഷ്യം വഹിക്കൽ. ദൈവത്തിന്റെ വേല ജ്ഞാനം നിറഞ്ഞതാണെന്നും നിന്നിലുള്ള അവന്റെ വേല നിന്നെ ശരിക്കും ബോധ്യപ്പെടുത്തുകയും നിന്റെ ഹൃദയത്തെ ജയിച്ചടക്കുകയും ചെയ്തിട്ടുണ്ടെന്നും നീ പറയും. നീ എപ്പോഴും അവനെ സ്നേഹിക്കും. കാരണം, മനുഷ്യരാശിയുടെ സ്നേഹത്തിനു തികച്ചും അർഹനാണ് അവൻ, അതിനുപരിയുമാണ്! ഈ കാര്യങ്ങൾ പറയാൻ നിനക്കു കഴിഞ്ഞാൽ മനുഷ്യരുടെ ഹൃദയങ്ങളെ സ്പർശിക്കാൻ നിനക്കു സാധിക്കും. ഇവയെല്ലാം സാക്ഷ്യം വഹിക്കലാണ്. ആവേശോജ്ജ്വലമായ സാക്ഷ്യം വഹിക്കാനും ആളുകൾ കരയുമാറ് അവരുടെ ഹൃദയത്തെ സ്പർശിക്കാനും നിനക്കു കഴിയുന്നുവെങ്കിൽ, ദൈവത്തെ ശരിക്കും സ്നേഹിക്കുന്ന ഒരാളാണു നീ എന്നാണതു കാണിക്കുന്നത്. കാരണം സ്നേഹപൂർണനായ ദൈവത്തിനു സാക്ഷ്യം വഹിക്കാൻ നിനക്കു കഴിയുന്നു. നിന്നിലൂടെ ദൈവത്തിന്റെ പ്രവൃർത്തികൾക്ക് സാക്ഷ്യം ലഭിക്കുന്നു. നിന്റെ സാക്ഷ്യത്തിലൂടെ മറ്റുള്ളവർ ദൈവവേല ആരായുവാൻ, അത് അനുഭവിക്കാൻ ഇടയാകുന്നു. തങ്ങൾ കടന്നുപോകുന്ന ഏതു സാഹചര്യത്തിലും ഉറച്ചുനിൽക്കാൻ അവർക്കു കഴിയും. ഇതാണു സാക്ഷ്യം വഹിക്കുന്നതിന്റെ ഒരേയൊരു യഥാർഥ മാർഗം. ഇപ്പോൾ നിന്നിൽനിന്ന് ആവശ്യപ്പെടുന്നതും ഇതുതന്നെയാണ്. ദൈവത്തിന്റെ വേല അങ്ങേയറ്റം മൂല്യവത്താണെന്നും മനുഷ്യരാൽ വില കല്പിക്കപ്പെടാൻ യോഗ്യമാണെന്നും ദൈവം വളരെ വിലപ്പെട്ടവനും സമൃദ്ധിയുള്ളവനും ആണെന്നും നീ മനസ്സിലാക്കണം; സംസാരിക്കാൻ മാത്രമല്ല, ജനങ്ങളെ വിധിക്കാനും അവരുടെ ഹൃദയങ്ങളെ ശുദ്ധീകരിക്കാനും അവർക്ക് ആസ്വാദനം പകരാനും അവരെ വീണ്ടെടുക്കാനും ജയിച്ചടക്കാനും പൂർണരാക്കാനും അവനു കഴിയും. ദൈവം വളരെ പ്രിയങ്കരനാണെന്ന് നിന്റെ അനുഭവത്തിൽനിന്നു നീ മനസ്സിലാക്കും. അതുകൊണ്ട്, ഇപ്പോൾ നീ ദൈവത്തെ എത്രമാത്രം സ്നേഹിക്കുന്നുണ്ട്? നിന്റെ ഹൃദയത്തിൽനിന്ന് ഈ കാര്യങ്ങൾ നിനക്കു ശരിക്കും പറയാൻ കഴിയുമോ? നിന്റെ ഹൃദയത്തിന്റെ ആഴങ്ങളിൽനിന്ന് ഈ വാക്കുകൾ പ്രകടിപ്പിക്കാൻ നിനക്കു കഴിയുമ്പോൾ, സാക്ഷ്യം വഹിക്കാൻ നീ പ്രാപ്തനായിത്തീരും. നിന്റെ അനുഭവം ഈ തലത്തിലെത്തുമ്പോൾ, ദൈവത്തിനായി ഒരു സാക്ഷിയാകാൻ നീ പ്രാപ്തനാകും, നീ യോഗ്യത നേടുകയും ചെയ്യും. അനുഭവത്തിലൂടെ നീ ഈ തലത്തിൽ എത്തുന്നില്ലെങ്കിൽ, നീ ഇനിയും വളരെയേറെ അകലെയായിരിക്കും. ശുദ്ധീകരണത്തിന്റെ പ്രക്രിയക്കിടയിൽ ആളുകൾ ബലഹീനരാകുന്നതു സ്വാഭാവികമാണ്. പക്ഷേ ശുദ്ധീകരണശേഷം “ദൈവം തന്റെ വേലയിൽ വളരെ ജ്ഞാനിയാണ്!” എന്നു നിനക്കു പറയാൻ കഴിയണം. ഈ വാക്കുകളെ കുറിച്ചുള്ള ഒരു പ്രായോഗിക ഗ്രാഹ്യം നേടാൻ നിനക്കു ശരിക്കും കഴിയുന്നുവെങ്കിൽ നീ വില കല്പിക്കുന്ന കാര്യമായി അതു മാറും, നിന്റെ അനുഭവത്തിനു മൂല്യമുണ്ടാകുകയും ചെയ്യും.

ഇപ്പോൾ നീ എന്തൊക്കെ കാര്യങ്ങൾ തേടണം? ദൈവത്തിന്റെ വേലയ്ക്കു സാക്ഷ്യം വഹിക്കാൻ നീ പ്രാപ്തനാണോ അല്ലയോ, ദൈവത്തിന്റെ സാക്ഷ്യവും പ്രകടനവുമാകാൻ നിനക്കു കഴിയുന്നുവോ ഇല്ലയോ, ദൈവത്താൽ ഉപയോഗിക്കപ്പെടാൻ നീ അനുയോജ്യനാണോ അല്ലയോ—ഇവയാണു നീ തേടേണ്ട കാര്യങ്ങൾ. എത്രമാത്രം വേല ദൈവം യഥാർഥത്തിൽ നിന്നിൽ ചെയ്തിട്ടുണ്ട്? എത്രമാത്രം നീ കണ്ടിട്ടുണ്ട്, എത്രമാത്രം നീ സ്പർശിച്ചിട്ടുണ്ട്? എത്രമാത്രം നീ അനുഭവിച്ചിട്ടുണ്ട്, രുചിച്ചിട്ടുണ്ട്? ദൈവം നിന്നെ പരീക്ഷിക്കുകയോ കൈകാര്യം ചെയ്യുകയോ നിനക്കു ശിക്ഷണം നൽകുകയോ ചെയ്തിട്ടുണ്ടെങ്കിലും ഇല്ലെങ്കിലും, അവന്റെ പ്രവൃത്തികളും അവന്റെ വേലയും നിന്നിൽ നിർവഹിക്കപ്പെട്ടിരിക്കുന്നു. പക്ഷേ, ഒരു ദൈവവിശ്വാസി എന്ന നിലയിലും അവനാൽ പൂർണനാക്കപ്പെടാൻ സന്നദ്ധനായ ആളെന്ന നിലയിലും, നിന്റെ പ്രായോഗിക അനുഭവത്തിന്റെ അടിസ്ഥാനത്തിൽ ദൈവവേലയ്ക്കു സാക്ഷ്യം വഹിക്കാൻ നിനക്കു കഴിയുന്നുണ്ടോ? നിന്റെ പ്രായോഗിക അനുഭവത്തിലൂടെ ദൈവവചനാധിഷ്ഠിതമായി ജീവിതം നയിക്കാൻ നിനക്കു കഴിയുമോ? നിന്റെ സ്വന്തം പ്രായോഗിക അനുഭവങ്ങളിലൂടെ മറ്റുള്ളവർക്ക് കരുതൽ ചെയ്യാനും ദൈവവേലയ്ക്കു സാക്ഷ്യം വഹിക്കുന്നതിനു നിന്റെ ജീവിതം മുഴുവൻ ചെലവഴിക്കാനും നിനക്കു കഴിയുമോ? ദൈവവേലയ്ക്കു സാക്ഷ്യം വഹിക്കുന്നതിനു നിന്റെ അനുഭവത്തെയും അറിവിനെയും നീ ഒടുക്കിയ വിലയെയും ആശ്രയിക്കണം. അപ്രകാരം മാത്രമേ അവന്റെ ഹിതം നിറവേറ്റാൻ നിനക്കു കഴിയൂ. ദൈവവേലയ്ക്കു സാക്ഷ്യം വഹിക്കുന്ന ഒരാളാണോ നീ? ഈ തീവ്രാഭിലാഷം നിനക്കുണ്ടോ? അവന്റെ നാമത്തിന്, അതിനെക്കാളുപരി അവന്റെ വേലയ്ക്കു സാക്ഷ്യം വഹിക്കാൻ നിനക്കു കഴിയുന്നുവെങ്കിൽ, തന്റെ ജനങ്ങളിൽനിന്ന് അവൻ ആവശ്യപ്പെടുന്ന പ്രതിച്ഛായയ്ക്ക് അനുസൃതമായി ശിഷ്ടജീവിതം നയിക്കാൻ നിനക്കു കഴിയുന്നുവെങ്കിൽ, നീ ദൈവത്തിന്റെ ഒരു സാക്ഷിയാണ്. ദൈവത്തിനു വേണ്ടി എപ്രകാരമാണു നീ യഥാർഥത്തിൽ സാക്ഷ്യം വഹിക്കുക? ദൈവവചനത്തിന് അനുസൃതമായി ജീവിതം നയിക്കാൻ ശ്രമിക്കുകയും തീവ്രമായി അഭിലഷിക്കുകയും അവന്റെ വേല അറിയാനും അവന്റെ പ്രവൃത്തികൾ കാണാനും ജനങ്ങളെ അനുവദിക്കുന്ന വിധത്തിൽ നിന്റെ വചനങ്ങളാൽ സാക്ഷ്യം വഹിക്കുകയും ചെയ്തുകൊണ്ട് നീ അതു ചെയ്യുന്നു. ഇതെല്ലാം നീ ശരിക്കും തേടുന്നുവെങ്കിൽ ദൈവം നിന്നെ പൂർണനാക്കും. ദൈവത്താൽ പൂർണനാക്കപ്പെടാനും ഒടുക്കം അനുഗ്രഹിക്കപ്പെടാനും മാത്രമാണ് നീ ശ്രമിക്കുന്നതെങ്കിൽ ദൈവത്തിലുള്ള നിന്റെ വിശ്വാസത്തെ കുറിച്ചുള്ള കാഴ്ചപ്പാട് ശുദ്ധമല്ല. യഥാർഥ ജീവിതത്തിൽ ദൈവത്തിന്റെ പ്രവൃത്തികൾ കാണുന്നത് എങ്ങനെയെന്നും അവൻ തന്റെ ഹിതം നിനക്കു വെളിപ്പെടുത്തുമ്പോൾ അവനെ തൃപ്തിപ്പെടുത്തുന്നത് എങ്ങനെയെന്നും നീ അന്വേഷിക്കണം. അവന്റെ വിസ്മയത്വത്തിനും ജ്ഞാനത്തിനും സാക്ഷ്യം വഹിക്കേണ്ടത് എങ്ങനെയെന്നും അവൻ നിനക്ക് എങ്ങനെ ശിക്ഷണം നൽകുകയും നിന്നെ കൈകാര്യം ചെയ്യുകയും ചെയ്യുന്നു എന്നതിന് സാക്ഷ്യം വഹിക്കേണ്ടത് എങ്ങനെയെന്നും നീ ആരായണം. ഇവയെല്ലാം ഇപ്പോൾ നീ പരിചിന്തിക്കേണ്ട വിഷയങ്ങളാണ്. ദൈവം നിന്നെ പൂർണനാക്കിയ ശേഷം ദൈവമഹത്ത്വത്തിൽ പങ്കുചേരുന്നതിനു മാത്രമുള്ളതാണ് ദൈവത്തോടുള്ള നിന്റെ സ്നേഹമെങ്കിൽ, അത് അപര്യാപ്തവും ദൈവം നിഷ്കർഷിക്കുന്ന കാര്യങ്ങൾ നിർവഹിക്കാൻ കഴിയാത്തതുമാണ്. ദൈവത്തിന്റെ വേലയ്ക്കു സാക്ഷ്യം വഹിക്കാനും അവൻ ആവശ്യപ്പെടുന്ന കാര്യങ്ങൾ തൃപ്തിപ്പെടുത്താനും പ്രായോഗികമായ വിധത്തിൽ അവൻ ആളുകളിൽ ചെയ്ത വേലയെ അനുഭവിക്കാനും നിനക്കു കഴിയേണ്ടതുണ്ട്. വേദനയോ കണ്ണീരോ ദുഃഖമോ ആകട്ടെ, ഈ കാര്യങ്ങളെല്ലാം നിന്റെ പ്രവർത്തനത്തിൽ നീ അനുഭവിക്കേണ്ടതുണ്ട്. ദൈവത്തിനു സാക്ഷ്യം വഹിക്കുന്ന ഒരാളായി നിന്നെ പൂർണനാക്കാൻ ഉദ്ദേശിക്കപ്പെട്ടിട്ടുള്ളതാണ് അവ. കഷ്ടം സഹിക്കാനും പൂർണത തേടാനും ഇപ്പോൾ നിന്നെ നിർബന്ധിക്കുന്നതു വാസ്തവത്തിൽ എന്താണ്? ഇപ്പോൾ നീ കഷ്ടം അനുഭവിക്കുന്നതു ശരിക്കും ദൈവത്തെ സ്നേഹിക്കുന്നതിനും അവനു സാക്ഷ്യം വഹിക്കുന്നതിനും വേണ്ടിയാണോ? അതോ ജഡത്തിന്റെ അനുഗ്രഹങ്ങൾക്കും നിന്റെ ഭാവിനേട്ടങ്ങൾക്കും ഭാഗധേയത്തിനും വേണ്ടിയാണോ? നീ തേടുന്ന നിന്റെ എല്ലാ ഉദ്ദേശ്യങ്ങളും പ്രേരണകളും ലക്ഷ്യങ്ങളും തിരുത്തപ്പെടണം, അവയൊന്നും നിന്റെ സ്വന്തം ഇച്ഛയാൽ നയിക്കപ്പെടരുത്. അനുഗ്രഹങ്ങൾ ലഭിക്കാനും അധികാരത്തിൽ വാഴാനുമാണ് ഒരുവൻ പൂർണത തേടുന്നതെന്നിരിക്കെ, മറ്റൊരാൾ ദൈവത്തെ തൃപ്തിപ്പെടുത്താനും ദൈവവേലയ്ക്കു പ്രായോഗിക സാക്ഷ്യം വഹിക്കാനുമാണ് പൂർണത തേടുന്നതെങ്കിൽ, ഈ രണ്ടു മാർഗങ്ങളിൽ നീ ഏതാണു തിരഞ്ഞെടുക്കുക? ആദ്യത്തേതാണു നീ തിരഞ്ഞെടുത്തതെങ്കിൽ നീ ദൈവത്തിന്റെ നിലവാരങ്ങളിൽ നിന്നു വളരെ ദൂരെയാകുമായിരുന്നു. എന്റെ പ്രവൃത്തികൾ പ്രപഞ്ചത്തിലുടനീളം പരസ്യമായി അറിയപ്പെടുമെന്നും പ്രപഞ്ചത്തിന്റെ രാജാവായി ഞാൻ വാഴുമെന്നും ഒരിക്കൽ ഞാൻ പരസ്യമായി പറഞ്ഞു. നേരെമറിച്ച്, നിങ്ങളെ ഭരമേൽപ്പിച്ചിരിക്കുന്നതു പുറത്തുപോയി ദൈവവേലയ്ക്കു സാക്ഷ്യം വഹിക്കാനാണ്, രാജാക്കന്മാരാകാനും മുഴുവൻ പ്രപഞ്ചത്തിനും പ്രത്യക്ഷരാകാനുമല്ല. വിശ്വവും ആകാശമണ്ഡലവും ദൈവത്തിന്റെ പ്രവൃത്തികളാൽ നിറയട്ടെ. എല്ലാവരും അവ കണ്ട് അംഗീകരിക്കട്ടെ. ദൈവത്തോടു ബന്ധപ്പെടുത്തിയാണ് ഈ വാക്കുകൾ പറയപ്പെടുന്നത്, ദൈവത്തിനു സാക്ഷ്യം വഹിക്കുകയാണു മനുഷ്യർ ചെയ്യേണ്ടത്. നിനക്കിപ്പോൾ ദൈവത്തെ എത്രത്തോളം അറിയാം? ദൈവത്തിന് എത്രത്തോളം സാക്ഷ്യം വഹിക്കാൻ നിനക്കു കഴിയും? ദൈവം മനുഷ്യനെ പൂർണനാക്കുന്നതിന്റെ ഉദ്ദേശ്യമെന്താണ്? ദൈവഹിതം മനസ്സിലായിക്കഴിഞ്ഞാൽ, അവന്റെ ഹിതത്തോട് എപ്രകാരമാണ് നീ പരിഗണന കാണിക്കേണ്ടത്? പൂർണനാക്കപ്പെടാനും ജീവിക്കുന്ന വിധത്തിലൂടെ ദൈവവേലയ്ക്കു സാക്ഷ്യം വഹിക്കാനും നീ സന്നദ്ധനാണെങ്കിൽ, ഈ ചാലകശക്തി നിനക്കുണ്ടെങ്കിൽ, പിന്നെ യാതൊന്നും അധികം ബുദ്ധിമുട്ടുള്ളതല്ല. ആളുകൾക്ക് ഇപ്പോഴാവശ്യം വിശ്വാസമാണ്. ഈ ചാലകശക്തി നിനക്കുണ്ടെങ്കിൽ ഏതു നിഷേധാത്മകതയും നിഷ്ക്രിയത്വവും അലസതയും ജഡി കസങ്കല്പങ്ങളും ജീവിത തത്ത്വചിന്തകളും മത്സരപ്രകൃതവും വികാരങ്ങളും മറ്റും ഉപേക്ഷിക്കുക എളുപ്പമായിരിക്കും.

പരീക്ഷിക്കപ്പെടുമ്പോൾ ആളുകൾ ബലഹീനരാകുന്നതോ അവർക്കുള്ളിൽ നിഷേധാത്മകത ഉണ്ടാകുന്നതോ ദൈവഹിതത്തെയോ സ്വീകരിക്കേണ്ട മാർഗത്തെയോ കുറിച്ചുള്ള അവ്യക്തത ഉണ്ടാകുന്നതോ സ്വാഭാവികമാണ്. പക്ഷേ ഏതായിരുന്നാലും, ഇയ്യോബിനെപോലെ നിനക്കു ദൈവവേലയിൽ വിശ്വാസമുണ്ടായിരിക്കണം, ദൈവത്തെ നിഷേധിക്കരുത്. ഇയ്യോബ് ദുർബലനാകുകയും താൻ ജനിച്ച ദിവസത്തെ ശപിക്കുകയും ചെയ്തെങ്കിലും, മനുഷ്യജീവിതത്തിലെ എല്ലാ കാര്യങ്ങളും നൽകിയതു യഹോവ ആണെന്നതും എല്ലാം എടുത്തുമാറ്റുന്നത് യഹോവ തന്നെ ആണെന്നതും അവൻ നിഷേധിച്ചില്ല. പല വിധങ്ങളിൽ പരീക്ഷിക്കപ്പെട്ടെങ്കിലും, ഈ വിശ്വാസം അവൻ നിലനിറുത്തി. നിന്റെ അനുഭവത്തിൽ, ദൈവവചനങ്ങളിലൂടെ എന്തു ശുദ്ധീകരണത്തിന് നീ വിധേയനായാലും മനുഷ്യരാശിയിൽനിന്നു ദൈവം ആവശ്യപ്പെടുന്നത്, ചുരുക്കത്തിൽ, അവരുടെ വിശ്വാസവും തന്നോടുള്ള അവരുടെ സ്നേഹവുമാണ്. ഈ വിധത്തിൽ പ്രവർത്തിച്ചുകൊണ്ട് അവൻ പരിപൂർണമാക്കുന്നതു മനുഷ്യരുടെ വിശ്വാസവും സ്നേഹവും അഭിലാഷങ്ങളുമാണ്. പൂർണരാക്കുന്ന ജോലി ആളുകളുടെ മേൽ ദൈവം ചെയ്യുന്നു, അവർക്കതു കാണാൻ കഴിയില്ല, അനുഭവിക്കാൻ കഴിയില്ല; അത്തരം സാഹചര്യങ്ങളിൽ നിങ്ങളുടെ വിശ്വാസം അനിവാര്യമാണ്. ഒരു കാര്യം നഗ്നനേത്രങ്ങളാൽ കാണാൻ കഴിയാത്തപ്പോഴാണു മനുഷ്യർക്കു വിശ്വാസം ആവശ്യമാകുന്നത്, സ്വന്തം സങ്കല്പങ്ങൾ ഉപേക്ഷിക്കാൻ നിനക്കു കഴിയാതാകുമ്പോഴാണ് നിനക്ക് വിശ്വാസം ആവശ്യമാകുന്നത്. ദൈവവേലയെ കുറിച്ചു നിനക്കു വ്യക്തത ഇല്ലാത്തപ്പോൾ, വിശ്വാസമുണ്ടായിരിക്കുന്നതും ഉറച്ച നിലപാടെടുക്കുന്നതും സാക്ഷിയായി നിലകൊള്ളുന്നതുമാണ് നിന്നിൽനിന്ന് ആവശ്യമായിരിക്കുന്നത്. ഇയ്യോബ് ഈ ഘട്ടത്തിലെത്തിയപ്പോൾ ദൈവം അവനു പ്രത്യക്ഷനായി അവനോടു സംസാരിച്ചു. അതായത്, നിന്റെ വിശ്വാസത്തിൽനിന്നു മാത്രമേ ദൈവത്തെ കാണാൻ നിനക്കു കഴിയുകയുള്ളൂ. നിനക്കു വിശ്വാസമുണ്ടെങ്കിൽ ദൈവം നിന്നെ പൂർണനാക്കും. വിശ്വാസം കൂടാതെ അവന് ഇതു ചെയ്യാൻ കഴിയില്ല. നേടുവാൻ നീ പ്രത്യാശിക്കുന്നത് എന്തും ദൈവം നിന്റെമേൽ ചൊരിയും. നിനക്കു വിശ്വാസമില്ലെങ്കിൽ നിന്നെ പൂർണനാക്കാൻ കഴിയില്ല; ദൈവത്തിന്റെ പ്രവൃത്തികൾ കാണാൻ നിനക്കു കഴിയില്ല; എന്തിന്, അവന്റെ സർവശക്തിത്വം കാണാനും കഴിയില്ല. നിന്റെ പ്രായോഗിക അനുഭവത്തിൽ അവന്റെ പ്രവൃത്തികൾ നീ കാണും എന്ന വിശ്വാസം നിനക്കുള്ളപ്പോൾ ദൈവം നിനക്കു പ്രത്യക്ഷപ്പെട്ട് നിന്നെ പ്രബുദ്ധനാക്കുകയും ഉള്ളിൽനിന്ന് നിന്നെ നയിക്കുകയും ചെയ്യും. ആ വിശ്വാസം കൂടാതെ ദൈവത്തിന് അതു ചെയ്യാൻ കഴിയുകയില്ല. ദൈവത്തിലുള്ള പ്രത്യാശ നിനക്കു നഷ്ടപ്പെട്ടുവെങ്കിൽ അവന്റെ വേല അനുഭവിക്കാൻ നിനക്ക് എങ്ങനെ സാധിക്കും? അതുകൊണ്ട്, നിനക്കു വിശ്വാസം ഉണ്ടായിരിക്കുകയും ദൈവത്തിനു നേരെ സംശയങ്ങൾ പുലർത്താതിരിക്കുകയും ചെയ്യുമ്പോൾ മാത്രമേ, ദൈവം എന്തു ചെയ്താലും അവനിൽ ശരിയായ വിശ്വാസം നിനക്കുള്ളപ്പോൾ മാത്രമേ അവൻ നിന്റെ അനുഭവങ്ങളിലൂടെ നിന്നെ പ്രകാശിപ്പിക്കുകയും പ്രബുദ്ധനാക്കുകയുമുള്ളൂ. അപ്പോൾ മാത്രമേ അവന്റെ പ്രവൃത്തികൾ കാണാൻ നിനക്കു കഴിയുകയുള്ളൂ. വിശ്വാസത്തിലൂടെയാണ് ഈ കാര്യങ്ങളെല്ലാം നേടുന്നത്. ശുദ്ധീകരണത്തിലൂടെ മാത്രമേ വിശ്വാസം വരികയുള്ളൂ. ശുദ്ധീകരണത്തിന്റെ അഭാവത്തിൽ വിശ്വാസത്തിനു വളരാൻ കഴിയില്ല. “വിശ്വാസം” എന്ന പദംകൊണ്ട് ഉദ്ദേശിക്കുന്നത് എന്താണ്? എന്തെങ്കിലും കാണാനോ സ്പർശിക്കാനോ കഴിയാത്തപ്പോൾ, ദൈവവേല മനഷ്യന്റെ സങ്കല്പങ്ങളുമായി ചേർന്നു പോകാത്തപ്പോൾ, അതു മനുഷ്യന്റെ പരിധിക്ക് അതീതമായിരിക്കുമ്പോൾ, മനുഷ്യർക്ക് ഉണ്ടായിരിക്കേണ്ട യഥാർഥമായ വിശ്വാസവും ആത്മാർഥമായ ഹൃദയവുമാണ് വിശ്വാസം. ഞാൻ സംസാരിക്കുന്ന വിശ്വാസം ഇത്തരത്തിലുള്ളതാണ്. കഷ്ടപ്പാടിന്റെയും ശുദ്ധീകരണത്തിന്റെയും കാലങ്ങളിൽ മനുഷ്യർക്കു വിശ്വാസം ആവശ്യമാണ്, ശുദ്ധീകരണത്തെ തുടർന്നു വരുന്നതാണു വിശ്വാസം; ശുദ്ധീകരണത്തെയും വിശ്വാസത്തെയും വേർതിരിക്കാൻ കഴിയില്ല. ദൈവം പ്രവർത്തിക്കുന്നത് എപ്രകാരമായിരുന്നാലും, നിന്റെ പരിതഃസ്ഥിതി എന്തായിരുന്നാലും, ജീവൻ അന്വേഷിക്കാനും സത്യം തേടാനും ദൈവവേലയെ കുറിച്ചുള്ള അറിവു തേടാനും നിനക്കു കഴിയുന്നു, അവന്റെ പ്രവൃത്തികളെ കുറിച്ചുളള ഗ്രാഹ്യം ലഭിക്കുന്നു, സത്യത്തിന് അനുസരിച്ചു പ്രവർത്തിക്കാൻ നിനക്കു കഴിയുന്നു. ശരിയായ വിശ്വാസമുണ്ടായിരിക്കുക എന്നാൽ അങ്ങനെ ചെയ്യുന്നതാണ്; അതു ദൈവത്തിലുള്ള വിശ്വാസം നിനക്കു നഷ്ടമായിട്ടില്ല എന്നു കാണിക്കുന്നു. ശുദ്ധീകരണത്തിലൂടെ സത്യം പിന്തുടരുന്നതിൽ ഉറച്ചുനിൽക്കാൻ നിനക്കു കഴിയുന്നുവെങ്കിൽ, ദൈവത്തെ ശരിക്കും സ്നേഹിക്കുകയും അവനെക്കുറിച്ചു സംശയങ്ങൾ വളർത്താതിരിക്കുകയും ചെയ്യുന്നുവെങ്കിൽ, അവൻ എന്തു ചെയ്താലും നീ അവനെ തൃപ്തിപ്പെടുത്തുന്ന വിധത്തിൽ സത്യം അനുഷ്ഠിക്കുന്നുവെങ്കിൽ, ആഴമായി അവന്റെ ഹിതം തേടാനും അവന്റെ ഹിതത്തോടു പരിഗണന പുലർത്താനും നിനക്കു കഴിയുന്നുവെങ്കിൽ മാത്രമേ ദൈവത്തിൽ നിനക്കു ശരിയായ വിശ്വാസം ഉണ്ടായിരിക്കാൻ കഴിയൂ. കഴിഞ്ഞ കാലത്ത്, നീ ഒരു രാജാവിനെ പോലെ വാഴുമെന്നു ദൈവം പറഞ്ഞപ്പോൾ നീ അവനെ സ്നേഹിച്ചു, അവൻ നിനക്കു പരസ്യമായി സ്വയം കാണിച്ചു തന്നപ്പോൾ നീ അവനെ പിന്തുടർന്നു. പക്ഷേ ഇപ്പോൾ ദൈവം മറഞ്ഞിരിക്കുന്നു; നിനക്ക് അവനെ കാണാൻ കഴിയുന്നില്ല; നിനക്കുമേൽ പ്രശ്നങ്ങൾ വന്നിരിക്കുന്നു—അപ്പോൾ ദൈവത്തിലുള്ള പ്രത്യാശ നിനക്കു നഷ്ടമാകുന്നുണ്ടോ? അതുകൊണ്ട്, എപ്പോഴും നീ ജീവൻ തേടുകയും ദൈവഹിതം നിറവേറ്റാൻ യത്നിക്കുകയും വേണം. യഥാർഥ വിശ്വാസം അതാണ്.

മുൻകാലത്ത്, ദൃഢതീരുമാനങ്ങൾ എടുക്കാൻ ആളുകളെല്ലാം ദൈവത്തിനു മുമ്പാകെ വന്ന് ഇങ്ങനെ പറയുമായിരുന്നു: “ആരും ദൈവത്തെ സ്നേഹിക്കുന്നില്ലെങ്കിലും ഞാൻ അവനെ സ്നേഹിക്കേണ്ടതുണ്ട്.” പക്ഷേ ഇപ്പോൾ, ശുദ്ധീകരണം നിനക്കുമേൽ വരികയും ഇതു നിന്റെ സങ്കല്പങ്ങളുമായി ചേരാതിരിക്കുകയും ചെയ്യുമ്പോൾ നിനക്കു ദൈവവിശ്വാസം നഷ്ടമാകുന്നു. ഇത് യഥാർഥമായ സ്നേഹമാണോ? ഇയ്യോബിന്റെ പ്രവൃത്തികൾ നീ പല പ്രാവശ്യം വായിച്ചിട്ടുണ്ട്—അവയെല്ലാം നീ മറന്നുപോയോ? വിശ്വാസത്തിനുള്ളിൽനിന്നു മാത്രമേ ശരിയായ സ്നേഹത്തിനു രൂപമെടുക്കാൻ കഴിയുകയുള്ളൂ. നീ വിധേയമാകുന്ന ശുദ്ധീകരണങ്ങളിലൂടെയാണു ദൈവത്തോടുള്ള യഥാർഥ സ്നേഹം നീ വളർത്തുന്നത്, നിന്റെ പ്രായോഗിക അനുഭവങ്ങളിൽ ദൈവഹിതത്തോടു പരിഗണന പുലർത്താൻ നിനക്കു കഴിയുന്നതു നിന്റെ വിശ്വാസത്തിലൂടെയാണ്. മാത്രമല്ല സ്വന്തം ജഡത്തെ നീ ഉപേക്ഷിക്കുന്നതും ജീവൻ തേടുന്നതും വിശ്വാസത്തിലൂടെയാണ്; ഇതാണ് ആളുകൾ ചെയ്യേണ്ടത്. നീ ഇതു ചെയ്യുകയാണെങ്കിൽ ദൈവത്തിന്റെ പ്രവൃത്തികൾ കാണാൻ നിനക്കു കഴിയും. പക്ഷേ നിനക്ക് വിശ്വാസം ഇല്ലെങ്കിൽ ദൈവത്തിന്റെ പ്രവൃത്തികൾ കാണാനോ അവന്റെ വേല അനുഭവിക്കാനോ നിനക്കു കഴിയില്ല. ദൈവത്താൽ ഉപയോഗിക്കപ്പെടാനും പൂർണനാക്കപ്പെടാനും നീ ആഗ്രഹിക്കുന്നുവെങ്കിൽ ഇവയെല്ലാം നീ സ്വന്തമാക്കണം: കഷ്ടം സഹിക്കാനുള്ള സന്നദ്ധത, വിശ്വാസം, സഹിഷ്ണുത, അനുസരണം, ദൈവവേല അനുഭവിക്കാനുള്ള കഴിവ്, അവന്റെ ഹിതം സംബന്ധിച്ച ഗ്രാഹ്യം, അവന്റെ ദുഃഖത്തോടുള്ള പരിഗണന തുടങ്ങിയവയെല്ലാം. ഒരു വ്യക്തിയെ പൂർണനാക്കുന്നത് എളുപ്പമല്ല, നീ അനുഭവിക്കുന്ന ഓരോ ശുദ്ധീകരണത്തിനും നിന്റെ വിശ്വാസവും സ്നേഹവും ആവശ്യമുണ്ട്. ദൈവത്താൽ പൂർണനാക്കപ്പെടാൻ നീ ആഗ്രഹിക്കുന്നെങ്കിൽ ധൃതിവെച്ചു മുന്നോട്ടു പോയതുകൊണ്ടു മാത്രം കാര്യമില്ല, ദൈവത്തിനായി വെറുതെ സ്വയം വിനിയോഗിക്കുന്നതും പോരാ. ദൈവത്താൽ പൂർണനാക്കപ്പെടുന്ന ഒരാളായി മാറാൻ നിരവധി കാര്യങ്ങൾ നിനക്ക് ഉണ്ടായിരിക്കണം. നീ കഷ്ടം സഹിക്കുമ്പോൾ ജഡത്തെ സംബന്ധിച്ച ഉത്കണ്ഠകൾ മാറ്റിവയ്ക്കാനും ദൈവത്തിനെതിരെ പരാതികൾ പറയാതിരിക്കാനും നിനക്കു കഴിയണം. ദൈവം നിന്നിൽനിന്നു സ്വയം മറഞ്ഞിരിക്കുമ്പോൾ അവനെ അനുഗമിക്കാനുള്ള വിശ്വാസം ഉണ്ടായിരിക്കാനും നിന്റെ മുൻസ്നേഹം കുറഞ്ഞുപോകാനോ അപ്രത്യക്ഷമാകാനോ അനുവദിക്കാതെ അതു നിലനിറുത്താനും നിനക്കു കഴിയണം. ദൈവം എന്തു ചെയ്താലും അവന്റെ പദ്ധതിക്കു നീ വഴങ്ങണം, അവനെതിരെ പരാതി പറയുന്നതിനുപകരം സ്വന്തം ജഡത്തെ ശപിക്കാൻ തയ്യാറായിരിക്കണം. പരീക്ഷണങ്ങൾ നേരിടുമ്പോൾ, നീ അതിദുഃഖത്തോടെ കരയുകയോ പ്രിയപ്പെട്ട എന്തെങ്കിലും വസ്തു ഉപേക്ഷിക്കാൻ വിമുഖത തോന്നുകയോ ചെയ്താലും ദൈവത്തെ നീ തൃപ്തിപ്പെടുത്തണം. ഇതു മാത്രമാണു ശരിയായ സ്നേഹവും വിശ്വാസവും. നിന്റെ യഥാർഥ പദവി എന്തായിരുന്നാലും ആദ്യം നീ ക്ലേശങ്ങൾ സഹിക്കാനുള്ള സന്നദ്ധതയും യഥാർഥ വിശ്വാസവും സ്വന്തമാക്കണം. ജഡത്തെ ഉപേക്ഷിക്കാനുള്ള മനസ്സും നിനക്കുണ്ടായിരിക്കണം. വ്യക്തിപരമായ ക്ലേശങ്ങൾ സഹിക്കാനും ദൈവഹിതം നിറവേറ്റുന്നതിനായി നിന്റെ വ്യക്തിപരമായ താത്പര്യങ്ങളുടെ നഷ്ടം സഹിക്കാനും നീ സന്നദ്ധനായിരിക്കണം. നിന്റെ ഹൃദയത്തിൽ നിന്നെ കുറിച്ചുതന്നെ ഖേദിക്കാൻ നീ പ്രാപ്തനായിരിക്കണം: കഴിഞ്ഞ കാലത്തു ദൈവത്തെ തൃപ്തിപ്പെടുത്താൻ നിനക്കു കഴിഞ്ഞില്ല, ഇപ്പോൾ നിനക്കു പശ്ചാത്തപിക്കാം. ഈ കാര്യങ്ങളിലൊന്നും കുറവ് ഉണ്ടായിരിക്കാൻ പാടില്ല—ഈ കാര്യങ്ങളിലൂടെയാണു ദൈവം നിന്നെ പരിപൂർണനാക്കുക. ഈ മാനദണ്ഡങ്ങൾ പാലിക്കാൻ നിനക്കു കഴിയുന്നില്ലെങ്കിൽ, നിന്നെ പൂർണനാക്കുക സാധ്യമല്ല.

ദൈവത്തെ സേവിക്കുന്ന ഒരാൾ ദൈവത്തിനായി എങ്ങനെ ക്ലേശം സഹിക്കണമെന്ന് മാത്രമല്ല, അതിലുപരി ദൈവത്തിൽ വിശ്വസിക്കുന്നതിന്റെ ഉദ്ദേശ്യം ദൈവത്തോടുള്ള സ്‌നേഹം പിന്തുടരുക എന്നതാണെന്ന് മനസ്സിലാക്കേണ്ടതുണ്ട്. നിന്നെ ശുദ്ധീകരിക്കുന്നതിനോ നീ ക്ലേശത്തിലൂടെ കടത്തിവിടുന്നതിനോ മാത്രമല്ല ദൈവം നിന്നെ ഉപയോഗിക്കുന്നത്. മറിച്ച് ദൈവത്തിന്റെ പ്രവൃത്തികളും മനുഷ്യജീവിതത്തിന്റെ ശരിയായ പ്രാധാന്യവും നീ അറിയാനും, പ്രത്യേകിച്ച്, ദൈവത്തെ സേവിക്കുകയെന്നാൽ അത്ര എളുപ്പമുള്ള കാര്യമല്ലെന്നു നീ മനസ്സിലാക്കാനും വേണ്ടിയാണ് ദൈവം നിന്നെ ഉപയോഗിക്കുന്നത്. ദൈവത്തിന്റെ വേല അനുഭവിക്കുക എന്നാൽ കൃപ ആസ്വദിക്കുക എന്നതല്ല, മറിച്ച് ദൈവത്തോടുള്ള നിന്റെ സ്‌നേഹത്തെ പ്രതി ക്ലേശം സഹിക്കുക എന്നാണ്. നീ ദൈവകൃപ ആസ്വദിക്കുന്നതിനാൽ, അവന്റെ ശിക്ഷണവും നീ ആസ്വദിക്കണം; നീ ഇതെല്ലാം അനുഭവിക്കണം. ദൈവത്തിന്റെ പ്രബുദ്ധത നിന്നിൽ അനുഭവിക്കാൻ നിനക്കു കഴിയും. കൂടാതെ ദൈവം നിന്നെ എങ്ങനെ കൈകാര്യം ചെയ്യുന്നുവെന്നും വിധിക്കുന്നുവെന്നും നിനക്ക് അനുഭവിച്ചറിയാൻ കഴിയും. ഇത്തരത്തിൽ, നിന്റെ അനുഭവം സമഗ്രമായിരിക്കും. തന്റെ ന്യായവിധിയുടെയും ശിക്ഷണത്തിന്റെയും വേല ദൈവം നിന്നിൽ നിർവഹിച്ചിരിക്കുന്നു. ദൈവവചനം നിന്നെ കൈകാര്യം ചെയ്യുക മാത്രമല്ല അതു നിന്നെ പ്രബുദ്ധനാക്കുകയും പ്രകാശിപ്പിക്കുകയും കൂടെ ചെയ്തിരിക്കുന്നു. നീ നിഷേധാത്മക ചിന്തയുള്ളവനും ദുർബലനുമായിരിക്കുമ്പോൾ, ദൈവം നിന്നെ പ്രതി വിഷമിക്കുന്നു. മനുഷ്യനെ സംബന്ധിക്കുന്നതെല്ലാം ദൈവത്തിന്റെ ആസൂത്രണത്തിന്റെ പരിധിക്കുള്ളിലാണ് എന്ന് നിന്നെ അറിയിക്കുന്നതിനു വേണ്ടിയാണ് ഈ വേലയെല്ലാം. ദൈവത്തിൽ വിശ്വസിക്കുക എന്നത് ക്ലേശം അനുഭവിക്കുക എന്നതാണെന്നോ ദൈവത്തിനായി എല്ലാത്തരം കാര്യങ്ങളും ചെയ്യുക എന്നതാണെന്നോ നീ ചിന്തിച്ചേക്കാം; ദൈവത്തിൽ വിശ്വസിക്കുന്നതിന്റെ ലക്ഷ്യം നിന്റെ ജഡം സ്വസ്ഥമായി ഇരിക്കുന്നതോ നിന്റെ ജീവിതത്തിൽ എല്ലാം സുഗമമായി നടക്കുന്നതോ എല്ലാ കാര്യങ്ങളും നിനക്കു സുഖകരവും അനായാസവും ആകുന്നതോ ആണെന്നു നീ ചിന്തിച്ചേക്കാം. എന്നിരുന്നാലും, ഇവയൊന്നും ദൈവത്തിലുള്ള തങ്ങളുടെ വിശ്വാസവുമായി ആളുകൾ ബന്ധപ്പെടുത്തേണ്ട ഉദ്ദേശ്യങ്ങളല്ല. ഈ ഉദ്ദേശ്യങ്ങളെ പ്രതിയാണു നീ വിശ്വസിക്കുന്നതെങ്കിൽ, നിന്റെ കാഴ്ചപ്പാട് തെറ്റാണ്, മാത്രമല്ല പൂർണനാക്കപ്പെടുക എന്നത് നിനക്ക് കേവലം അസാധ്യവുമാണ്. ദൈവത്തിന്റെ പ്രവൃത്തികളും ദൈവത്തിന്റെ നീതിനിഷ്ഠമായ പ്രകൃതവും അവന്റെ ജ്ഞാനവും അവന്റെ വചനങ്ങളും അവന്റെ അത്ഭുതവും അഗോചരത്വവുമെല്ലാം ആളുകൾ മനസ്സിലാക്കേണ്ട കാര്യങ്ങളാണ്. ഈ ധാരണയുള്ളതിനാൽ വ്യക്തിപരമായ എല്ലാത്തരം ആവശ്യങ്ങളിൽനിന്നും പ്രതീക്ഷകളിൽനിന്നും സങ്കല്പങ്ങളിൽനിന്നും സ്വന്തം ഹൃദയത്തെ സ്വതന്ത്രനാക്കാൻ നീ ഇത് ഉപയോഗിക്കണം. ഇക്കാര്യങ്ങൾ ഇല്ലാതാക്കുന്നതിലൂടെ മാത്രമേ ദൈവം ആവശ്യപ്പെടുന്ന വ്യവസ്ഥകൾ നിനക്കു നിറവേറ്റാൻ സാധിക്കൂ, ഇതു ചെയ്യുന്നതിലൂടെ മാത്രമേ നിനക്കു ജീവൻ നേടാനും ദൈവത്തെ തൃപ്തിപ്പെടുത്താനും സാധിക്കൂ. ദൈവത്തിൽ വിശ്വസിക്കുന്നതിന്റെ ഉദ്ദേശ്യം അവനെ തൃപ്തിപ്പെടുത്തുകയും അവൻ ആവശ്യപ്പെടുന്ന പ്രകൃതത്തിന് അനുസൃതമായി ജീവിതം നയിക്കുകയുമാണ്, അതുവഴി ദൈവത്തിന്റെ പ്രവർത്തനങ്ങളും മഹത്വവും ഈ യോഗ്യതയില്ലാത്ത ആളുകളുടെ കൂട്ടത്തിലൂടെ പ്രകടമാക്കപ്പെടും. ദൈവത്തിൽ വിശ്വസിക്കുന്നതിനുള്ള ശരിയായ കാഴ്ചപ്പാട് ഇതാണ്, നീ തേടേണ്ട ലക്ഷ്യവും ഇതാണ്. ദൈവത്തിൽ വിശ്വസിക്കുന്നതിനെക്കുറിച്ചു നിനക്കു ശരിയായ വീക്ഷണം ഉണ്ടായിരിക്കണം. മാത്രമല്ല, ദൈവത്തിന്റെ വചനങ്ങൾ നേടാൻ നീ ശ്രമിക്കുകയും വേണം. ദൈവത്തിന്റെ വചനങ്ങൾ നീ ഭക്ഷിക്കുകയും പാനം ചെയ്യുകയും വേണം. സത്യമനുസരിച്ചുള്ള ജീവിതം നയിക്കാനും നിനക്കു കഴിയണം, പ്രത്യേകിച്ചും അവന്റെ പ്രായോഗിക പ്രവൃത്തികളും പ്രപഞ്ചത്തിലുടനീളം അവന്റെ അത്ഭുതകരമായ ചെയ്തികളും ഒപ്പം അവൻ ജഡത്തിൽ നിർവഹിക്കുന്ന യഥാർഥ പ്രവൃത്തിയും മനസ്സിലാക്കാൻ നിനക്കു സാധിക്കണം. ദൈവം തങ്ങളിൽ എങ്ങനെ വേല ചെയ്യുന്നുവെന്നും അവരെ സംബന്ധിച്ച ദൈവത്തിന്റെ ഹിതമെന്തെന്നും തങ്ങളുടെ പ്രായോഗിക അനുഭവങ്ങളിലൂടെ ആളുകൾക്കു മനസ്സിലാക്കാൻ സാധിക്കും. ആളുകളുടെ ദുഷിച്ച സാത്താന്യ പ്രകൃതത്തെ ഒഴിവാക്കുക എന്നതാണ് ഇതിന്റെയെല്ലാം ഉദ്ദേശ്യം. നിന്റെ ഉള്ളിലെ എല്ലാ അശുദ്ധിയും അനീതിയും പുറന്തള്ളുക, നിന്റെ തെറ്റായ ഉദ്ദേശ്യങ്ങൾ ഉപേക്ഷിക്കുക, ദൈവത്തിൽ ശരിയായ വിശ്വാസം വളർത്തിയെടുക്കുക—ശരിയായ വിശ്വാസത്തിലൂടെ മാത്രമേ നിനക്കു ദൈവത്തെ ശരിക്കും സ്‌നേഹിക്കാൻ കഴിയൂ. ദൈവത്തിലുള്ള നിന്റെ വിശ്വാസത്തിന്റെ അടിസ്ഥാനത്തിൽ മാത്രമേ നിനക്കു ദൈവത്തെ ആത്മാർഥമായി സ്‌നേഹിക്കാൻ സാധിക്കൂ. ദൈവത്തിൽ വിശ്വസിക്കാതെ നിനക്കു ദൈവത്തോടുള്ള സ്‌നേഹം നേടാൻ സാധിക്കുമോ? നീ ദൈവത്തിൽ വിശ്വസിക്കുന്നതിനാൽ, നിനക്ക് അതേക്കുറിച്ച് ആശയക്കുഴപ്പം ഉണ്ടായിരിക്കാൻ സാധിക്കില്ല. ദൈവത്തിലുള്ള വിശ്വാസം തങ്ങൾക്ക് അനുഗ്രഹങ്ങൾ കൈവരുത്തുമെന്നു കണ്ടാലുടൻ ചില ആളുകൾ ഊർജസ്വലരായിത്തീരുന്നു. എന്നാൽ ശുദ്ധീകരണങ്ങൾ അനുഭവിക്കേണ്ടിവരുമെന്നു മനസ്സിലാക്കുമ്പോൾ തന്നെ അവർക്ക് എല്ലാ ഊർജവും നഷ്ടപ്പെടും. ദൈവത്തിലുള്ള വിശ്വാസമാണോ അത്? ആത്യന്തികമായി, നിന്റെ വിശ്വാസത്തിൽ നീ ദൈവത്തിനു മുമ്പാകെ പൂർണവും പരമവുമായ അനുസരണം നേടണം. നീ ദൈവത്തിൽ വിശ്വസിക്കുന്നു, എന്നാൽ ഇപ്പോഴും അവനോട് ഓരോന്നും ആവശ്യപ്പെടുന്നു. ഉപേക്ഷിനാവാത്ത മതപരമായ ഒരുപാട് സങ്കല്പങ്ങൾ വെച്ചുപുലർത്തുന്നു. വേണ്ടെന്നു വെക്കാനാവാത്ത വ്യക്തിപരമായ താല്പര്യങ്ങൾ ഉണ്ട്, എന്നിട്ടും നീ ജഡത്തിന്റെ അനുഗ്രഹങ്ങൾ തേടുകയും ദൈവം നിന്റെ ജഡത്തെ രക്ഷിക്കണമെന്നും നിന്റെ ആത്മാവിനെ രക്ഷിക്കണമെന്നും ആഗ്രഹിക്കുകയും ചെയ്യുന്നു—ഇതെല്ലാം തെറ്റായ കാഴ്ചപ്പാടുള്ള ആളുകളുടെ പെരുമാറ്റങ്ങളാണ്. മതവിശ്വാസങ്ങളുള്ള ആളുകൾക്ക് ദൈവത്തിൽ വിശ്വാസമുണ്ടെങ്കിലും, തങ്ങളുടെ പ്രകൃതങ്ങളിൽ മാറ്റം വരുത്താനും ദൈവത്തെക്കുറിച്ചുള്ള അറിവിനെ പിന്തുടരാനും അവർ ശ്രമിക്കുന്നില്ല, മറിച്ച് സ്വന്തം ജഡത്തിന്റെ താല്പര്യങ്ങൾ മാത്രമാണ് അവർ തേടുന്നത്. മതപരമായ ദൃഢവിശ്വാസങ്ങളുടെ ഗണത്തിൽപ്പെടുന്ന വിശ്വാസങ്ങൾ നിങ്ങളിൽ പലർക്കുമുണ്ട്; ഇത് ദൈവത്തിലുള്ള യഥാർഥ വിശ്വാസമല്ല. ദൈവത്തിൽ വിശ്വസിക്കാനും അവനു വേണ്ടി ക്ലേശം സഹിക്കാനും തയ്യാറെടുത്തിട്ടുള്ള ഒരു ഹൃദയവും ആത്മനിരസനത്തിനുള്ള ഇച്ഛാശക്തിയും ആളുകൾക്ക് ഉണ്ടായിരിക്കണം. ഈ രണ്ട് നിബന്ധനകൾ ആളുകൾ പാലിക്കുന്നില്ലെങ്കിൽ, ദൈവത്തിലുള്ള അവരുടെ വിശ്വാസം സാധുവല്ല. മാത്രമല്ല, സ്വന്തം പ്രകൃതത്തിൽ മാറ്റം കൈവരിക്കാൻ അവർക്കു കഴിയുകയുമില്ല. ആത്മാർഥമായി സത്യത്തെ പിന്തുടരുന്നവരും ദൈവത്തെക്കുറിച്ചുള്ള അറിവ് തേടുന്നവരും ജീവനെ പിന്തുടരുന്നവരുമായ ആളുകൾ മാത്രമാണ് ദൈവത്തിൽ ശരിക്കും വിശ്വസിക്കുന്നത്.

പരീക്ഷകൾ നേരിടേണ്ടിവരുമ്പോൾ, അവ കൈകാര്യം ചെയ്യുന്നതിൽ നീ ദൈവത്തിന്റെ വേല എങ്ങനെ പ്രയോഗിക്കും? നീ നിഷേധാത്മക ഭാവത്തോടെ പ്രതികരിക്കുമോ, അതോ ദൈവം വരുത്തുന്ന പരീക്ഷയും മനുഷ്യന്റെ ശുദ്ധീകരണവും ഒരു ക്രിയാത്മക വീക്ഷണത്തോടെ നീ മനസ്സിലാക്കുമോ? ദൈവത്തിൽ നിന്നുള്ള പരീക്ഷകളിലൂടെയും ശുദ്ധീകരണത്തിലൂടെയും നീ എന്തു നേടും? ദൈവത്തോടുള്ള നിന്റെ സ്‌നേഹം വളരുമോ? നീ ശുദ്ധീകരണത്തിനു വിധേയനാക്കപ്പെടുമ്പോൾ, ഇയ്യോബിന്റെ പരീക്ഷകൾ പ്രയോഗിക്കാനും ദൈവം നിന്നിൽ നിർവഹിക്കുന്ന വേലയുമായി ആത്മാർഥമായി വ്യാപരിക്കാനും നിനക്കു സാധിക്കുമോ? ഇയ്യോബിന്റെ പരീക്ഷകളിലൂടെ ദൈവം മനുഷ്യനെ എങ്ങനെ പരീക്ഷിക്കുന്നുവെന്ന് നിനക്കു മനസ്സിലാക്കാൻ കഴിയുമോ? ഇയ്യോബിന്റെ പരീക്ഷകൾ ഏതുതരം പ്രചോദനമാണു നിനക്കു നൽകുന്നത്? നിന്റെ ശുദ്ധീകരണങ്ങൾക്കിടയിൽ ദൈവത്തിനായി സാക്ഷ്യം വഹിക്കാൻ നീ തയ്യാറാകുമോ, അതോ ഒരു സുഖകരമായ അന്തരീക്ഷത്തിൽ ജഡത്തെ തൃപ്തിപ്പെടുത്താൻ നീ ആഗ്രഹിക്കുമോ? ദൈവത്തിലുള്ള വിശ്വാസത്തെക്കുറിച്ചു നിന്റെ ശരിക്കുമുള്ള കാഴ്ചപ്പാട് എന്താണ്? ഇത് ശരിക്കും അവനു വേണ്ടിയാണോ, ജഡത്തിനു വേണ്ടിയല്ലേ? നിന്റെ തേടലിൽ യഥാർഥത്തിൽ നീ ഒരു ലക്ഷ്യം പിന്തുടരുന്നുണ്ടോ? ദൈവം പൂർണനാക്കുന്നതിനായി ശുദ്ധീകരണങ്ങളിലൂടെ കടന്നുപോകാൻ നീ തയ്യാറാണോ, അതോ ദൈവത്താൽ ശാസിക്കപ്പെടുകയും ശപിക്കപ്പെടുകയും ചെയ്യുമോ? ദൈവത്തിനു സാക്ഷ്യം വഹിക്കുന്ന കാര്യത്തെക്കുറിച്ചുള്ള നിന്റെ കാഴ്ചപ്പാട് എന്താണ്? ദൈവത്തിനായി ശരിയായ സാക്ഷ്യം വഹിക്കാൻ ചില സാഹചര്യങ്ങളിൽ ആളുകൾ എന്തു ചെയ്യണം? നിന്നിലെ തന്റെ യഥാർഥ പ്രവൃത്തിയിലൂടെ പ്രായോഗിക ദൈവം വളരെ കാര്യങ്ങൾ വെളിപ്പെടുത്തിയിട്ടുള്ളതിനാൽ, എല്ലായ്‌പ്പോഴും നീ വിട്ടുപോകുന്നതിനെക്കുറിച്ചു ചിന്തിക്കുന്നത് എന്തുകൊണ്ടാണ്? ദൈവത്തിലുള്ള നിന്റെ വിശ്വാസം ദൈവത്തിനു വേണ്ടിയാണോ? നിങ്ങളിൽ മിക്കവരുടെയും കാര്യത്തിൽ, വ്യക്തിപരമായ നേട്ടത്തെ പിന്തുടരുന്നതിനായി സ്വന്തം താല്പര്യാർഥം നടത്തുന്ന ഒരു കണക്കുകൂട്ടലിന്റെ ഭാഗമാണു വിശ്വാസം. വളരെ കുറച്ചു പേരേ ദൈവത്തിനായി ദൈവത്തിൽ വിശ്വസിക്കുന്നവരായി ഉള്ളൂ; ഇതു മത്സരമനോഭവം അല്ലേ?

ആളുകളുടെ വിശ്വാസത്തെ തികവുറ്റതാക്കുക എന്നതാണ് ശുദ്ധീകരണ വേലയുടെ പ്രാഥമികമായ ഉദ്ദേശ്യം. അവസാനം ഉണ്ടാകാൻ പോകുന്ന അവസ്ഥ നീ വിട്ടുപോകാൻ ആഗ്രഹിക്കുന്നു എന്നാൽ നിനക്ക് അതിനു സാധിക്കുന്നില്ല എന്നതാണ്; പ്രത്യാശ ഒരു തരിമ്പു പോലും ഇല്ലാതിരിക്കുമ്പോഴും ചില ആളുകൾക്കു വിശ്വാസം നിലനിർത്താൻ സാധിക്കുന്നു; സ്വന്തം ഭാവി സാധ്യതകളെക്കുറിച്ച് ആളുകൾക്കു മേലാൽ ഒരു പ്രതീക്ഷയുമില്ല. ഈ സമയത്തു മാത്രമേ ദൈവത്തിന്റെ ശുദ്ധീകരണം പൂർത്തിയാകൂ. ജീവനും മരണത്തിനുമിടയിൽ തങ്ങിനിൽക്കുന്ന ഘട്ടത്തിലേക്കു മനുഷ്യൻ ഇതുവരെയും എത്തിച്ചേർന്നിട്ടില്ല, അവർ മരണം രുചിച്ചിട്ടില്ല. അതിനാൽ ശുദ്ധീകരണ പ്രക്രിയ ഇതുവരെയും പൂർത്തിയായിട്ടില്ല. ശുശ്രൂഷകരുടെ ഘട്ടത്തിൽ എത്തിച്ചേർന്നവർ പോലും പരമാവധി ശുദ്ധീകരിക്കപ്പെട്ടിട്ടുണ്ടായിരുന്നില്ല. ഇയ്യോബ് തീവ്രമായ ശുദ്ധീകരണത്തിനു വിധേയനായി, അവന് ആശ്രയിക്കാൻ ഒന്നുമുണ്ടായിരുന്നില്ല. ആളുകൾ പ്രത്യാശിക്കാനോ ആശ്രയിക്കാനോ ഒന്നുമില്ലാത്ത അവസ്ഥയിലേക്ക് എത്തുംവരെ അവർ ശുദ്ധീകരണങ്ങൾക്കു വിധേയരാകണം—ഇതു മാത്രമാണു ശരിയായ ശുദ്ധീകരണം. ശുശ്രൂഷകരുടെ കാലത്ത്, നിന്റെ ഹൃദയം എപ്പോഴും ദൈവമുമ്പാകെ ശാന്തമായിരുന്നെങ്കിൽ, അവൻ എന്തുതന്നെ ചെയ്താലും, നിന്നെ സംബന്ധിച്ച അവന്റെ ഹിതം എന്തുതന്നെ ആയിരുന്നാലും, അപ്പോഴും നീ അവന്റെ ക്രമീകരണങ്ങൾ അനുസരിച്ചുവെങ്കിൽ ദൈവം ചെയ്തതെല്ലാം നീ ഒടുവിൽ മനസ്സിലാക്കിയിട്ടുണ്ടായിരിക്കും. നീ ഇയ്യോബിന്റെ പരീക്ഷകളിലൂടെ കടന്നുപോകുന്നു, അതേസമയം പത്രോസിന്റെ പരീക്ഷകളിലൂടെയും കടന്നുപോകുന്നു. പരീക്ഷിക്കപ്പട്ടപ്പോൾ ഇയ്യോബ് സാക്ഷ്യം വഹിച്ചു, ഒടുവിൽ യഹോവ അവന് വെളിപ്പെട്ടു. സാക്ഷ്യം വഹിച്ചശേഷം മാത്രമേ ദൈവത്തിന്റെ മുഖം കാണാൻ അവൻ യോഗ്യനായുള്ളൂ. “ഞാൻ മാലിന ദേശത്തുനിന്നു മറഞ്ഞിരിക്കുന്നു, എന്നാൽ വിശുദ്ധ രാജ്യത്തിന് എന്നെ വെളിപ്പെടുത്തുന്നു,” എന്നു പറയുന്നത് എന്തുകൊണ്ടാണ്? നീ വിശുദ്ധനായിരിക്കുമ്പോഴും സാക്ഷ്യം വഹിക്കുമ്പോഴും മാത്രമേ നിനക്കു ദൈവത്തിന്റെ മുഖം കാണാനുള്ള ശ്രേഷ്ഠത ഉണ്ടാകൂ. അവനുവേണ്ടി സാക്ഷ്യം വഹിക്കാൻ നിനക്കു കഴിയുന്നില്ലെങ്കിൽ, അവന്റെ മുഖം കാണാനുള്ള ശ്രേഷ്ഠത നിനക്കില്ല. ശുദ്ധീകരണങ്ങൾ നേരിടുമ്പോൾ നീ പിന്മാറുകയോ ദൈവത്തിനെതിരെ പരാതിപ്പെടുകയോ ചെയ്തുകൊണ്ട് ദൈവത്തിനായി സാക്ഷ്യം നിൽക്കുന്നതിൽ പരാജയപ്പെടുകയും സാത്താന്റെ പരിഹാസത്തിനു പാത്രമാവുകയും ചെയ്താൽ, ദൈവത്തിന്റെ പ്രത്യക്ഷത നിനക്കു ലഭിക്കുകയില്ല. പരീക്ഷകൾക്കിടയിൽ സ്വന്തം ജഡത്തെ ശപിക്കുകയും ദൈവത്തെക്കുറിച്ചു പരാതിപ്പെടാതിരിക്കുകയും ചെയ്ത, വാക്കുകളിലൂടെ പാപം ചെയ്യാതെയും പരാതിയില്ലാതെ സ്വന്തം ജഡത്തെ വെറുക്കുകയും ചെയ്യാൻ സാധിച്ച ഇയ്യോബിനെ പോലെയാണു നീ എങ്കിൽ നീ സാക്ഷിയായി നിലകൊള്ളും. നീ ഒരു പരിധിവരെയുള്ള ശുദ്ധീകരണങ്ങളിലൂടെ കടന്നുപോകുമ്പോൾ, ഇയ്യോബിനെപ്പോലെ ആയിരിക്കാനും ദൈവമുമ്പാകെ പരമമായ അനുസരണം കാണിക്കാനും ദൈവത്തോടു മറ്റ് ആവശ്യങ്ങൾ ഉന്നയിക്കാതിരിക്കുകയും സ്വന്തം സങ്കല്പങ്ങൾ വെച്ചുപുലർത്താതിരിക്കുകയും ചെയ്യുമ്പോൾ ദൈവം നിനക്കു പ്രത്യക്ഷനാകും. നിനക്കു സ്വന്തമായി നിരവധി സങ്കല്പങ്ങളും വ്യക്തിപരമായ മുൻവിധികളും സ്വാർഥ ചിന്തകളും വ്യക്തിപരമായ ആവശ്യകതകളും ജഡിക താല്പര്യങ്ങളും ഉള്ളതുകൊണ്ടും അവന്റെ മുഖം ദർശിക്കാൻ നിനക്കു യോഗ്യത ഇല്ലാത്തതുകൊണ്ടും ദൈവം നിന്റെ മുമ്പിൽ ഇപ്പോൾ പ്രത്യക്ഷപ്പെടുന്നില്ല. നീ ദൈവത്തെ കണ്ടാൽ, സ്വന്തം സങ്കല്പങ്ങളിലൂടെ നീ അവനെ അളക്കും. അങ്ങനെ ചെയ്യുന്നതിലൂടെ നീ അവനെ ക്രൂശിൽ തറയ്ക്കും. നിന്റെ സങ്കല്പങ്ങളുമായി പൊരുത്തപ്പെടാത്ത പലതും നിന്റെമേൽ വന്നുഭവിച്ചിട്ടും അവയെ അവഗണിക്കാനും അക്കാര്യങ്ങളിൽ നിന്നും ദൈവത്തിന്റെ പ്രവർത്തനങ്ങളെക്കുറിച്ച് അറിവ് നേടാനും നിനക്കു സാധിക്കുകയും, ഒപ്പം, ശുദ്ധീകരണങ്ങൾക്കിടെ ദൈവത്തെ സ്‌നേഹിക്കുന്ന നിന്റെ ഹൃദയം നീ വെളിപ്പെടുത്തുകയും ചെയ്താൽ, അതാണു സാക്ഷ്യം വഹിക്കൽ. നിന്റെ ഗൃഹം സമാധാനപൂർണമാണെങ്കിൽ, നീ ജഡത്തിന്റെ സുഖങ്ങൾ ആസ്വദിക്കുന്നുവെങ്കിൽ, ആരും നിന്നെ പീഡിപ്പിക്കുന്നില്ലെങ്കിൽ, സഭയിലെ നിന്റെ സഹോദരങ്ങൾ നിന്നെ അനുസരിക്കുന്നെങ്കിൽ, ദൈവത്തോടു സ്നേഹമുള്ള നിന്റെ ഹൃദയം പ്രകടിപ്പിക്കാൻ നിനക്കു സാധിക്കുമോ? ഈ സാഹചര്യം നിന്നെ ശുദ്ധീകരിക്കുമോ? ശുദ്ധീകരണത്തിലൂടെ മാത്രമേ ദൈവത്തോടുള്ള നിന്റെ സ്‌നേഹം കാണിക്കാൻ സാധിക്കൂ, മാത്രമല്ല നിന്റെ സങ്കല്പങ്ങളുമായി പൊരുത്തപ്പെടാത്ത കാര്യങ്ങൾ സംഭവിക്കുന്നതിലൂടെ മാത്രമേ പൂർണനാക്കപ്പെടാൻ നിനക്കു സാധിക്കുകയുള്ളൂ. അനേകം വിരുദ്ധവും പ്രതികൂലവുമായ കാര്യങ്ങളുടെ സഹായത്തോടെയും സാത്താന്റെ എല്ലാത്തരം പ്രകടനങ്ങളും—അതിന്റെ ചെയ്തികൾ, അതിന്റെ ആരോപണങ്ങൾ, അതിന്റെ അലട്ടലുകൾ, അതിന്റെ വഞ്ചനകൾ എന്നിവ—ഉപയോഗിച്ചുകൊണ്ടും ദൈവം സാത്താന്റെ ഭയാനകമായ മുഖം വ്യക്തമായി നിനക്കു കാണിച്ചുതരുകവഴി സാത്താനെ തിരിച്ചറിയുന്നതിനുള്ള നിന്റെ കഴിവിനെ തികവുറ്റതാക്കുന്നു, അങ്ങനെ നീ സാത്താനെ വെറുക്കുകയും അതിനെ ഉപേക്ഷിക്കുകയും ചെയ്യുന്നു.

പരാജയത്തിന്റെയും ബലഹീനതയുടെയും നിഷേധാത്മക ചിന്തയുടേതുമായ നിന്റെ നിരവധി അനുഭവങ്ങളെല്ലാം ദൈവത്തിന്റെ പരീക്ഷകളാണെന്നു പറയാം. കാരണം, എല്ലാം ദൈവത്തിൽ നിന്നാണു വരുന്നത്, എല്ലാ കാര്യങ്ങളും സംഭവങ്ങളും അവന്റെ കൈകളിലാണ്. നീ പരാജയപ്പെടുകയോ നീ ദുർബലനായി ഇടറിപ്പോകുകയോ ചെയ്താലും അതെല്ലാം ദൈവത്തിൽ അധിഷ്ഠിതമാണ്, അവന്റെ കൈപ്പിടിയിലാണ്. ദൈവത്തിന്റെ വീക്ഷണത്തിൽ ഇതു നിന്റെ ഒരു പരീക്ഷയാണ്. നിനക്ക് അതു തിരിച്ചറിയാൻ കഴിയുന്നില്ലെങ്കിൽ, അതു പ്രലോഭനമായിത്തീരും. ആളുകൾ തിരിച്ചറിയേണ്ട രണ്ടുതരം അവസ്ഥകളുണ്ട്: ഒന്ന് പരിശുദ്ധാത്മാവിൽനിന്ന് വരുന്നു, മറ്റേതിന്റെ ഉറവിടം സാത്താനായിരിക്കാനാണ് ഏറ്റവും സാധ്യത. പരിശുദ്ധാത്മാവ് നിന്നെ പ്രകാശിപ്പിക്കുകയും സ്വയം അറിയാനും സ്വയം വെറുക്കാനും നിന്നെക്കുറിച്ചു പശ്ചാത്തപിക്കാനും ദൈവത്തോടുള്ള ആത്മാർഥമായ സ്‌നേഹം ഉണ്ടാകാനും അവനെ തൃപ്തിപ്പെടുത്താൻ നിന്റെ ഹൃദയത്തെ സജ്ജമാക്കാനും നിന്നെ അനുവദിക്കുന്നതാണ് ഒരു അവസ്ഥ. മറ്റൊന്ന് നീ സ്വയം അറിയുന്ന ഒരു അവസ്ഥ ആണ്, എന്നാൽ നീ നിഷേധാത്മക ചിന്താഗതിക്കാരനും ദുർബലനുമാണ്. ഈ അവസ്ഥ ദൈവത്താലുള്ള ശുദ്ധീകരണമാണെന്നും ഇതു സാത്താൻ വരുത്തുന്ന പ്രലോഭനമാണെന്നും പറയാൻ കഴിയും. ഇതു നിനക്കുള്ള ദൈവത്തിന്റെ രക്ഷയാണെന്നു നീ തിരിച്ചറിയുകയും ഇപ്പോൾ നീ അവനോട് ആഴത്തിൽ കടപ്പെട്ടിരിക്കുന്നുവെന്നു നിനക്കു തോന്നുകയും ഇപ്പോൾ മുതൽ നീ അവനോടുള്ള കടം വീട്ടാൻ ശ്രമിക്കുകയും ഇനിമേൽ ഇത്തരം അധഃപതനത്തിലേക്കു വീഴാതിരിക്കുകയും ചെയ്യുന്നുവെങ്കിൽ, അവന്റെ വചനങ്ങൾ ഭക്ഷിക്കുന്നതിനും പാനം ചെയ്യുന്നതിനും നീ ശ്രമം നടത്തുന്നുവെങ്കിൽ, കുറവുള്ളവനാണെന്നും വാഞ്ഛയുള്ള ഹൃദയമുള്ളവനാണെന്നും നീ എല്ലായ്‌പ്പോഴും കരുതുന്നുവെങ്കിൽ അതു ദൈവം വരുത്തുന്ന പരീക്ഷയാണ്. കഷ്ടപ്പാടുകൾ അവസാനിച്ചുകഴിഞ്ഞ് നീ വീണ്ടും മുന്നോട്ടു പോകുന്നു, അപ്പോഴും ദൈവം നിന്നെ നയിക്കുകയും പ്രകാശിപ്പിക്കുകയും പ്രബുദ്ധനാക്കുകയും പോഷിപ്പിക്കുകയും ചെയ്യും. എന്നാൽ നീ അതു തിരിച്ചറിയാതിരിക്കുകയും നീ നിഷേധാത്മക ചിന്ത പുലർത്തുകയും നിരാശയ്ക്കു വഴിപ്പെടുകയും ചെയ്യുന്നെങ്കിൽ, നീ ഈ രീതിയിൽ ചിന്തിക്കുകയാണെങ്കിൽ, അപ്പോൾ സാത്താന്റെ പ്രലോഭനം നിന്റെമേൽ വന്നിട്ടുണ്ടായിരിക്കും. ഇയ്യോബ് പരീക്ഷകൾക്കു വിധേയനായപ്പോൾ ദൈവവും സാത്താനും പരസ്പരം വാതുവയ്പ്പ് നടത്തുകയായിരുന്നു, ഇയ്യോബിനെ പീഡിപ്പിക്കാൻ സാത്താനെ ദൈവം അനുവദിച്ചു. അതു ദൈവം ഇയ്യോബിനെ പരീക്ഷിച്ചതായിരുന്നു എങ്കിലും, യഥാർഥത്തിൽ സാത്താനാണ് ഇയ്യോബിനെ ബാധിച്ചത്. സാത്താനെ സംബന്ധിച്ചിടത്തോളം അത് ഇയ്യോബിനെ പ്രലോഭിപ്പിക്കുകയായിരുന്നു, എന്നാൽ ഇയ്യോബാകട്ടെ ദൈവത്തിന്റെ പക്ഷത്തായിരുന്നു. അങ്ങനെ അല്ലായിരുന്നെങ്കിൽ ഇയ്യോബ് പ്രലോഭനത്തിൽ അകപ്പെടുമായിരുന്നു. ആളുകൾ പ്രലോഭനത്തിൽ വീണുകഴിഞ്ഞാലുടൻ അവർ അപകടത്തിൽ പതിക്കുന്നു. ശുദ്ധീകരണത്തിനു വിധേയനാകുക എന്നതു ദൈവത്തിൽ നിന്നുള്ള ഒരു പരീക്ഷയാണെന്നു പറയാനാകും. എന്നാൽ നീ ഒരു നല്ല അവസ്ഥയിലല്ലെങ്കിൽ, അതു സാത്താനിൽ നിന്നുള്ള പ്രലോഭനമാണെന്നു പറയാം. ദർശനത്തെക്കുറിച്ച് നിനക്കു വ്യക്തതയില്ലെങ്കിൽ, സാത്താൻ നിന്നെ കുറ്റപ്പെടുത്തുകയും ദർശനം നിന്നിൽനിന്നു മറച്ചുവെക്കുകയും ചെയ്യും. അത് അറിയുന്നതിനു മുമ്പേ നീ പ്രലോഭനങ്ങളിൽ അകപ്പെടും.

നീ ദൈവത്തിന്റെ വേല അനുഭവിക്കുന്നില്ലെങ്കിൽ, നിന്നെ ഒരിക്കലും പൂർണനാക്കാൻ സാധിക്കില്ല. നിന്റെ അനുഭവത്തിൽ നീ വിശദാംശങ്ങളിലേക്കും കടക്കണം. ഉദാഹരണത്തിന്, സങ്കല്പങ്ങളും അതിരുകടന്ന ആന്തരങ്ങളും വളർത്തിയെടുക്കാൻ നിന്നെ പ്രേരിപ്പിക്കുന്ന കാര്യങ്ങൾ എന്താണ്, ഈ പ്രശ്‌നങ്ങളെ കൈകാര്യം ചെയ്യാൻ അനുയോജ്യമായ എന്ത് അനുഷ്ഠാനങ്ങളാണു നിനക്കുള്ളത്? നിനക്കു ദൈവത്തിന്റെ വേല അനുഭവിക്കാൻ കഴിയുന്നുവെങ്കിൽ, ഇതിനർഥം നിനക്ക് ഔന്നത്യമുണ്ട് എന്നാണ്. നിനക്ക് ഊർജസ്വലത ഉണ്ടെന്ന് പുറമേ കാണപ്പെടുന്നതു മാത്രമേ ഉള്ളൂവെങ്കിൽ, ഇതു ശരിയായ ഔന്നത്യം അല്ല, മാത്രമല്ല നിനക്ക് ഉറച്ചുനിൽക്കാൻ തീർത്തും പ്രാപ്തിയുമണ്ടാവുകയുമില്ല. ദൈവത്തിന്റെ വേല അനുഭവിക്കാൻ നിങ്ങൾക്കു കഴിയുമ്പോഴും ഏതു സമയത്തും ഏതു സ്ഥലത്തും അത് അനുഭവിക്കാനും അതിനെക്കുറിച്ചു ഗാഢമായി ചിന്തിക്കാനും നിങ്ങൾക്കു സാധിക്കുമ്പോഴും ഇടയന്മാരെ ഉപേക്ഷിച്ച് ദൈവത്തെ ആശ്രയിച്ച് സ്വതന്ത്രമായി ജീവിക്കാൻ കഴിയുമ്പോഴും ദൈവത്തിന്റെ യഥാർഥ പ്രവൃത്തികൾ കാണാൻ നിങ്ങൾ പ്രാപ്തരാകുമ്പോഴും മാത്രമേ ദൈവഹിതം കൈവരിക്കപ്പെടുയുള്ളൂ. ഇപ്പോൾ, മിക്ക ആളുകൾക്കും എങ്ങനെ അനുഭവിക്കണമെന്ന് അറിയില്ല. ഒരു പ്രശ്നം നേരിടുമ്പോൾ അത് എങ്ങനെ കൈകാര്യം ചെയ്യണമെന്ന് അവർക്കറിയില്ല; ദൈവവേല അനുഭവിക്കാൻ അവർ പ്രാപ്തരല്ല, അവർക്ക് ഒരു ആത്മീയ ജീവിതം നയിക്കാൻ കഴിയുകയുമില്ല. ദൈവത്തിന്റെ വചനവും വേലയും നിന്റെ പ്രായോഗിക ജീവിതത്തിൽ നീ ഉൾക്കൊള്ളണം.

ചില സമയങ്ങളിൽ ദൈവം നിന്നിൽ ഒരു പ്രത്യേക തോന്നൽ ഉളവാക്കുന്നു. നീ ഇരുട്ടിലേക്ക് ആഴ്ന്നുപോയതുപോലെ നിന്റെ ആന്തരിക ആനന്ദവും ദൈവത്തിന്റെ സാന്നിധ്യവും നഷ്ടമായതു പോലത്തെ ഒരു തോന്നലാണ് അത്. ഇതൊരു തരം ശുദ്ധീകരണമാണ്. നീ എന്തെങ്കിലും ചെയ്യുമ്പോഴൊക്കെ അതു പാളിപ്പോകുന്നു, അല്ലെങ്കിൽ നിനക്കു തടസ്സങ്ങൾ ഉണ്ടാകുന്നു. അതു ദൈവത്തിന്റെ ശിക്ഷണമാണ്. ചില സമയങ്ങളിൽ, ദൈവത്തോട് അനുസരണക്കേടും ധിക്കാരവും കാണിക്കുന്ന എന്തെങ്കിലും നീ ചെയ്യുമ്പോൾ, മറ്റാരും അതിനെക്കുറിച്ച് അറിയണമെന്നില്ല—എന്നാൽ ദൈവം അറിയുന്നു. ദൈവം നിന്നെ വെറുതെ വിടില്ലെന്നു മാത്രമല്ല അവൻ നിനക്കു ശിക്ഷണം നൽകുകയും ചെയ്യും. പരിശുദ്ധാത്മാവിന്റെ വേല വളരെ വിശദമാണ്. ആളുകളുടെ ഓരോ പ്രവൃത്തിയും അവരുടെ ഓരോ പ്രവർത്തനവും നീക്കവും അവരുടെ ഓരോ ചിന്തയും ആശയവും ദൈവം വളരെ ശ്രദ്ധാപൂർവ്വം നിരീക്ഷിക്കുന്നു, അതിലൂടെ ആളുകൾക്ക് ഈ കാര്യങ്ങളെക്കുറിച്ച് ആന്തരിക അവബോധം നേടാനാകും. നീ ഒരിക്കൽ എന്തെങ്കിലും ചെയ്യുന്നു, അതു പാളിപ്പോകുന്നു, നീ വീണ്ടും എന്തെങ്കിലും ചെയ്യുന്നു, അതും പാളിപ്പോകുന്നു. ക്രമേണ നീ പരിശുദ്ധാത്മാവിന്റെ വേല മനസ്സിലാക്കാൻ ഇടയാകുന്നു. പല തവണ ശിക്ഷണത്തിനു വിധേയനാകുന്നതിലൂടെ, ദൈവഹിതത്തിന് അനുസൃതമായി എന്തു ചെയ്യണമെന്നും അവന്റെ ഹിതത്തിന് അനുസൃതമല്ലാത്തത് എന്താണെന്നും നീ മനസ്സിലാക്കും. അവസാനം, നിന്റെ ഉള്ളിൽനിന്നും പരിശുദ്ധാത്മാവിന്റെ മാർഗനിർദ്ദേശങ്ങളോടു കൃത്യമായ പ്രതികരണങ്ങൾ ഉണ്ടാകും. ചിലപ്പോൾ നീ മത്സരിയായിത്തീരും, നിന്റെ ഉള്ളിൽനിന്നു ദൈവം നിന്നെ ശാസിക്കും. ഇതെല്ലാം ദൈവത്തിന്റെ ശിക്ഷണത്തിൽ നിന്നാണു വരുന്നത്. ദൈവത്തിന്റെ വചനത്തെ നീ വിലമതിക്കുന്നില്ലെങ്കിൽ, അവന്റെ വേലയെ നീ തുച്ഛീകരിക്കുന്നെങ്കിൽ, അവൻ നിന്നെ അവഗണിക്കും. ദൈവത്തിന്റെ വചനങ്ങളെ നീ എത്രയധികം ഗൗരവമായി എടുക്കുന്നുവോ അത്രയധികം അവൻ നിന്നെ പ്രകാശിപ്പിക്കും. അവ്യക്തവും ആശയക്കുഴപ്പം നിറഞ്ഞതുമായ വിശ്വാസമുള്ള ചില ആളുകൾ ഇപ്പോൾ സഭയിലുണ്ട്. അവർ അനുചിതമായ ഒട്ടുവളരെ കാര്യങ്ങൾ ചെയ്യുകയും അച്ചടക്കമില്ലാതെ പ്രവർത്തിക്കുകയും ചെയ്യുന്നു. അതിനാൽ പരിശുദ്ധാത്മാവിന്റെ വേല അവരിൽ വ്യക്തമായി കാണാനാവില്ല. പണം സമ്പാദിക്കാനും ശിക്ഷണത്തിനു വിധേയരാകാതെ കച്ചവടം നടത്താനും വേണ്ടി ചിലയാളുകൾ അവരുടെ കർത്തവ്യങ്ങൾ ഉപേക്ഷിക്കുന്നു; അത്തരത്തിലുള്ള ഒരു വ്യക്തി കൂടുതൽ അപകടാവസ്ഥയിലാണ്. നിലവിൽ അവർക്കു പരിശുദ്ധാത്മാവിന്റെ വേല ഇല്ല. മാത്രമല്ല, ഭാവിയിൽ അവരെ പൂർണരാക്കുക പ്രയാസകരമായിരിക്കും. പരിശുദ്ധാത്മാവിന്റെ വേല കാണാൻ കഴിയാത്തവരും ദൈവത്തിന്റെ ശിക്ഷണം കാണാൻ കഴിയാത്തവരുമായ ധാരാളം പേരുണ്ട്. ദൈവഹിതത്തെക്കുറിച്ചു വ്യക്തതയില്ലാത്തവരും അവന്റെ വേലയെ കുറിച്ച് അറിയാത്തവരുമാണ് അവർ. ശുദ്ധീകരണങ്ങൾക്കിടയിൽ സ്ഥിരതയോടെ നിൽക്കാൻ കഴിയുന്നവർ, ദൈവം എന്തുതന്നെ ചെയ്താലും അവനെ അനുഗമിക്കുന്നവർ, കുറഞ്ഞപക്ഷം, വിട്ടുപോകാൻ കഴിയാത്തവർ, അല്ലെങ്കിൽ പത്രോസ് നേടിയതിന്റെ 0.1% നേട്ടം കൈവരിക്കുന്നവർ എന്നിവരൊക്കെയാണ് മെച്ചമായി പ്രവർത്തിക്കുന്നത്. എന്നാൽ ദൈവം അവരെ ഉപയോഗിക്കുന്ന കാര്യത്തിൽ അവർക്ക് ഒരു മൂല്യവുമില്ല. പലരും കാര്യങ്ങൾ വേഗത്തിൽ മനസ്സിലാക്കുന്നു, ദൈവത്തോടു ശരിക്കും സ്‌നേഹം പുലർത്തുന്നു. പത്രോസിന്റെ നിലവാരത്തെയും കടന്ന് മുന്നേറുന്നു. ദൈവം അവരെ പൂർണരാക്കുന്ന വേല നിർവഹിക്കുന്നു. അത്തരക്കാർക്ക് അച്ചടക്കവും പ്രബുദ്ധതയും ഉണ്ടാകുന്നു, ദൈവഹിതത്തിന് അനുസൃതമല്ലാത്ത എന്തെങ്കിലും അവരിൽ ഉണ്ടെങ്കിൽ, അവർക്ക് അതു സത്വരം ഉപേക്ഷിക്കാൻ സാധിക്കും. അത്തരത്തിലുള്ളവർ സ്വർണവും വെള്ളിയും അമൂല്യമായ കല്ലുകളുമാണ്—അവരുടെ മൂല്യം വളരെ ഉയർന്നതാണ്! ദൈവം പലതരം വേല നിർവഹിച്ചിട്ടും നീ ഇപ്പോഴും മണലോ കല്ലോ പോലെയാണെങ്കിൽ, നീ യാതൊരു മൂല്യവും ഇല്ലാത്തവനാണ്!

തീനിറമുള്ള മഹാസർപ്പത്തിന്റെ രാജ്യത്ത് ദൈവത്തിന്റെ വേല അത്ഭുതകരവും അഗോചരവുമാണ്. അവൻ ഒരു കൂട്ടം ആളുകളെ പൂർണരാക്കുകയും മറ്റു ചിലരെ ഒഴിവാക്കുകയും ചെയ്യും. കാരണം സഭയിൽ എല്ലാത്തരം ആളുകളുമുണ്ട്—സത്യത്തെ സ്‌നേഹിക്കുന്നവരുണ്ട്, അല്ലാത്തവരുണ്ട്; ദൈവത്തിന്റെ വേല അനുഭവിക്കുന്നവരുണ്ട്, അനുഭവിക്കാത്തവരുണ്ട്; സ്വന്തം കർത്തവ്യം നിർവഹിക്കുന്നവരുണ്ട്, അല്ലാത്തവരുണ്ട്; ദൈവത്തിനു സാക്ഷ്യം വഹിക്കുന്നവരുണ്ട്, അങ്ങനെ ചെയ്യാത്തവരുണ്ട്—അവരിൽ ഒരു വിഭാഗം അവിശ്വാസികളും ദുഷ്ടന്മാരുമാണ്, അവർ തീർച്ചയായും ഉന്മൂലനം ചെയ്യപ്പെടും. ദൈവത്തിന്റെ വേല നിനക്കു വ്യക്തമായി അറിയില്ലെങ്കിൽ നീ നിഷേധാത്മക ചിന്തയുള്ളവനായിരിക്കും; ദൈവത്തിന്റെ വേല ഒരു ന്യൂനപക്ഷം ആളുകളിൽ മാത്രമേ കാണാൻ കഴിയൂ എന്നതുകൊണ്ടാണിത്. ഈ സമയത്ത്, ആരാണ് ശരിക്കും ദൈവത്തെ സ്‌നേഹിക്കുന്നതെന്നും ആരാണു സ്‌നേഹിക്കാത്തതെന്നും വ്യക്തമാകും. ദൈവത്തെ ശരിക്കും സ്‌നേഹിക്കുന്നവർക്കു പരിശുദ്ധാത്മാവിന്റെ വേലയുണ്ട്. എന്നാൽ അവനെ ശരിക്കും സ്‌നേഹിക്കാത്തവർ അവന്റെ വേലയുടെ ഓരോ ഘട്ടത്തിലും തുറന്നുകാട്ടപ്പെടും. അവർ ഉന്മൂലനാശത്തിന്റെ ലക്ഷ്യങ്ങളായി മാറും. ജയിച്ചടക്കൽ വേലയുടെ വേളയിൽ ഇത്തരം ആളുകൾ വെളിവാക്കപ്പെടും, പൂർണരാക്കപ്പെടാൻ യാതൊരു യോഗ്യതയുമില്ലാത്ത ആളുകളാണ് അവർ. പൂർണരാക്കപ്പെട്ടിട്ടുള്ളവർ ദൈവം മുഴുവനായും വീണ്ടെടുത്തിട്ടുള്ളവരാണ്. പത്രോസ് ചെയ്തതു പോലെ ദൈവത്തെ സ്‌നേഹിക്കാൻ പ്രാപ്തരാണ് അവർ. ജയിച്ചടക്കപ്പെട്ടിട്ടുള്ളവർക്കു നൈസർഗിക സ്‌നേഹമില്ല, മറിച്ച് നിഷ്‌ക്രിയ സ്‌നേഹം മാത്രമാണുള്ളത്. ദൈവത്തെ സ്‌നേഹിക്കാൻ നിർബന്ധിതരായവരാണ് അവർ. പ്രായോഗിക അനുഭവത്തിലൂടെ നേടിയ ഗ്രാഹ്യത്തിലൂടെയാണു നൈസർഗിക സ്‌നേഹം വികസിക്കുന്നത്. ഈ സ്‌നേഹം ഒരു വ്യക്തിയുടെ ഹൃദയത്തെ സ്വായത്തമാക്കുകയും സ്വമേധയാ അവനെ ദൈവത്തിനു സമർപ്പിതനാക്കുകയും ചെയ്യുന്നു; ദൈവത്തിന്റെ വചനങ്ങൾ അവരുടെ അടിത്തറയായിത്തീരുകയും ദൈവത്തിനായി ക്ലേശം സഹിക്കാൻ അവർ പ്രാപ്തരാകുകയും ചെയ്യുന്നു. തീർച്ചയായും, ദൈവത്താൽ പൂർണനാക്കപ്പെട്ടുകഴിഞ്ഞ ഒരാൾ സ്വായത്തമാക്കിയ കാര്യങ്ങളാണ് ഇവ. നീ ജയിച്ചടക്കപ്പെടാൻ മാത്രമാണ് ആഗ്രഹിക്കുന്നുവെങ്കിൽ, ദൈവത്തിനു സാക്ഷ്യം വഹിക്കാൻ നിനക്കു സാധിക്കില്ല; ആളുകളെ ജയിച്ചടക്കുന്നതിലൂടെ മാത്രമേ തന്റെ രക്ഷയുടെ ലക്ഷ്യം ദൈവം കൈവരിക്കുന്നുള്ളൂ എങ്കിൽ, ശുശ്രൂഷകരുടെ ഘട്ടം ഈ ജോലി പൂർത്തീകരിക്കും. എന്നിരുന്നാലും, ആളുകളെ ജയിച്ചടക്കുക എന്നതു ദൈവത്തിന്റെ അന്തിമ ലക്ഷ്യമല്ല, അത് ആളുകളെ പൂർണരാക്കുക എന്നതാണ്. അതിനാൽ, ഈ ഘട്ടം ജയിച്ചടക്കൽ വേലയാണ് എന്നു പറയുന്നതിനു പകരം, പൂർണരാക്കുന്നതിന്റെയും ഉന്മൂലനം ചെയ്യുന്നതിന്റെയും വേലയാണ് ഇതെന്നു പറയാം. ചില ആളുകൾ പൂർണമായി ജയിച്ചടക്കപ്പെട്ടിട്ടില്ല, അവരെ ജയിച്ചടക്കുന്നതിനിടയിൽ, ഒരു കൂട്ടം ആളുകൾ പൂർണരാക്കപ്പെടും. വേലയുടെ ഈ രണ്ടു ഭാഗങ്ങളും ഒരുമിച്ചാണു നിർവഹിക്കപ്പെടുന്നത്. ഇത്രയും ദീർഘകാലത്തെ വേലയിലെങ്ങും ആളുകൾ വിട്ടുപോയിട്ടില്ല. ജയിച്ചടക്കലിന്റെ ലക്ഷ്യം കൈവരിക്കപ്പെട്ടുകഴിഞ്ഞുവെന്ന് ഇത് കാണിക്കുന്നു—ഇതു ജയിച്ചടക്കപ്പെടുന്നതിന്റെ ഒരു വസ്തുതയാണ്. ജയിച്ചടക്കപ്പെടുന്നതിനു വേണ്ടിയല്ല ശുദ്ധീകരണങ്ങൾ, മറിച്ച് പൂർണരാക്കപ്പെടുന്നതിനു വേണ്ടിയാണ്. ശുദ്ധീകരണങ്ങളില്ലാതെ ആളുകളെ പൂർണരാക്കാൻ കഴിയില്ല. അതിനാൽ ശുദ്ധീകരണങ്ങൾ തീർച്ചയായും വിലപ്പെട്ടതാണ്! ഇന്ന് ഒരു കൂട്ടം ആളുകളെ പൂർണരാക്കുകയും വീണ്ടെടുക്കുകയും ചെയ്യുന്നു. മുമ്പു പരാമർശിച്ച പത്ത് അനുഗ്രഹങ്ങളും പൂർണരാക്കപ്പെട്ടവരെ ലക്ഷ്യം വെച്ചുള്ളതായിരുന്നു. ഭൂമിയിൽ അവരുടെ പ്രതിരൂപം മാറ്റുന്നതിനെ സംബന്ധിച്ചുള്ളതെല്ലാം പൂർണരാക്കപ്പെട്ടവരെ ലക്ഷ്യം വെച്ചുള്ളതാണ്. പൂർണരാക്കപ്പെട്ടവർക്കു ദൈവത്തിന്റെ വാഗ്ദാനങ്ങൾ സ്വീകരിക്കാനുള്ള യോഗ്യതയില്ല.


വേദനനിറഞ്ഞ പരീക്ഷകൾ അനുഭവിക്കുന്നതിലൂടെ മാത്രമേ നിനക്ക് ദൈവത്തിന്റെ ലാവണ്യം അറിയാൻ കഴിയൂ

ഇന്ന് നീ ദൈവത്തെ എത്രമാത്രം സ്നേഹിക്കുന്നുണ്ട്? ദൈവം നിന്നിൽ ചെയ്തിട്ടുള്ളവയിൽ എത്രമാത്രം നിനക്ക് അറിയാം? ഈ കാര്യങ്ങളാണ് നീ പഠിക്കേണ്ടത്. ദൈവം ഭൂമിയിൽ എത്തുമ്പോൾ, അവൻ മനുഷ്യനിൽ ചെയ്തിട്ടുള്ളതും മനുഷ്യനെ കാണാൻ അനുവദിച്ചതുമെല്ലാം മനുഷ്യൻ ദൈവത്തെ സ്നേഹിക്കാനും ദൈവത്തെ ശരിക്കും അറിയാനും വേണ്ടിയാണ്. മനുഷ്യൻ ദൈവത്തിനുവേണ്ടി യാതന അനുഭവിക്കാൻ കഴിയുന്നുവെന്നതും ഇത്രയും ദൂരം പിന്നിടാൻ കഴിഞ്ഞുവെന്നതും ഒരു തരത്തിൽ ദൈവത്തിന്റെ സ്നേഹം മൂലമാണ്, മറ്റൊരു തരത്തിൽ പറഞ്ഞാൽ ദൈവം നൽകുന്ന രക്ഷ മൂലമാണ്; മാത്രവുമല്ല, ദൈവം മനുഷ്യനിൽ നിർവഹിച്ച ന്യായവിധിയും ശാസനാവേലയും കാരണമാണ്. ദൈവത്തിന്റെ ന്യായവിധി, ശാസനം, പരീക്ഷകൾ എന്നിവയിലൂടെ നിങ്ങൾ കടന്നുപോയിട്ടില്ലെങ്കിൽ, ദൈവം നിങ്ങളെ ക്ലേശിപ്പിച്ചിട്ടില്ലെങ്കിൽ, സത്യമായിട്ടും നിങ്ങൾ ദൈവത്തെ ശരിക്കും സ്നേഹിക്കുന്നില്ല. മനുഷ്യനിൽ ദൈവത്തിന്റെ വേല എത്ര വലുതാണോ, മനുഷ്യന്റെ ക്ലേശങ്ങളും അത്ര വലുതായിരിക്കും, ദൈവത്തിന്റെ വേല അർത്ഥവത്താണെന്ന് ഒരുവനിൽ എത്രമാത്രം പ്രകടമാകുന്നുവോ ആ മനുഷ്യന്റെ ഹൃദയത്തിന് ദൈവത്തെ അത്രയധികം സ്നേഹിക്കാൻ കഴിയും. ദൈവത്തെ എങ്ങനെ സ്നേഹിക്കണമെന്ന് എങ്ങനെയാണ് പഠിക്കുക? പീഡനവും ശുദ്ധീകരണവും വേദനാജനകമായ പരീക്ഷണങ്ങളുമില്ലാതെ—ഇതിനൊക്കെ പുറമെ, ദൈവം മനുഷ്യൻ നല്‍കിയത് കൃപ, സ്നേഹം, കരുണ എന്നിവ മാത്രമായിരുന്നെങ്കിൽ—ദൈവത്തെ ശരിക്കും സ്നേഹിക്കുന്ന ഒരു സ്ഥാനത്ത് എത്തിച്ചേരാൻ നിനക്ക് കഴിയുമായിരുന്നോ? ഒരുവശത്ത്, ദൈവം വരുത്തുന്ന പരീക്ഷകളിലൂടെ സ്വന്തം കുറവുകൾ അറിയാൻ മനുഷ്യന് സാധിക്കുന്നു, താൻ നിസ്സാരനും നിന്ദ്യനും താണവനും ആണെന്നും തനിക്ക് ഒന്നുമില്ലെന്നും താൻ ഒന്നുമല്ലെന്നും മനുഷ്യൻ മനസ്സിലാക്കുന്നു; മറുവശത്ത്, പരീക്ഷാവേളയിൽ ദൈവം മനുഷ്യനുവേണ്ടി വ്യത്യസ്ത സാഹചര്യങ്ങൾ സൃഷ്ടിക്കുന്നു, അത് ദൈവത്തിന്റെ ലാവണ്യം അനുഭവിക്കാൻ മനുഷ്യനെ കൂടുതൽ പ്രാപ്തനാക്കുന്നു. വേദന വളരെ വലുതാണെങ്കിലും ചിലപ്പോൾ അസഹനീയം ആണെങ്കിലും—ഹൃദയഭേദകമായ ദുഃഖത്തിന്റെ തലത്തിലേക്ക് എത്തുമ്പോൾ പോലും—അത് അനുഭവിച്ചുകഴിയുമ്പോൾ, തന്നിലെ ദൈവത്തിന്റെ വേല എത്ര ലാവണ്യമുള്ളതാണെന്ന് മനുഷ്യൻ മനസ്സിലാക്കുന്നു. ഈ അടിസ്ഥാനത്തിൽ മാത്രമാണ് മനുഷ്യന് ദൈവത്തോടുള്ള യഥാർത്ഥ സ്നേഹം ജനിക്കുന്നത്. ദൈവത്തിന്റെ കൃപ, സ്നേഹം, കരുണ എന്നിവയിലൂടെ മാത്രം തനിക്ക് ശരിക്കും സ്വയം അറിയാൻ കഴിയില്ല എന്ന് ഇന്ന് മനുഷ്യൻ മനസ്സിലാക്കുന്നു, മനുഷ്യന്റെ സത്തയെക്കുറിച്ച് അതിലും വളരെക്കുറച്ച് മാത്രമേ അവന് അറിയാൻ കഴിയൂ. ദൈവത്തിന്റെ ശുദ്ധീകരണം, ന്യായവിധി ഇവ രണ്ടിലൂടെയും ശുദ്ധീകരണ പ്രക്രിയാവേളയിലും മാത്രമേ മനുഷ്യൻ തന്റെ കുറവുകൾ അറിയാൻ, തനിക്ക് ഒന്നുമില്ലെന്ന് അറിയാൻ സാധിക്കുകയുള്ളൂ. അങ്ങനെ, ദൈവത്തിന്റെ ശുദ്ധീകരണത്തിന്റെയും ന്യായവിധിയുടെയും അടിത്തറയിന്മേലാണ് മനുഷ്യന്റെ ദൈവസ്നേഹം കെട്ടിപ്പടുത്തിരിക്കുന്നത്. സമാധാനപരമായ കുടുംബജീവിതത്തോടെയോ മറ്റ് ഭൗതിക അനുഗ്രഹങ്ങളോടെയോ നീ ദൈവത്തിന്റെ കൃപ ആസ്വദിക്കുക മാത്രമേ ചെയ്യുന്നുള്ളുവെങ്കിൽ, നീ ദൈവത്തെ നേടിയിട്ടില്ല, ദൈവത്തിലുള്ള നിന്റെ വിശ്വാസം വിജയകരമെന്ന് കരുതാനുമാവില്ല. കൃപാവേലയുടെ ഒരു ഘട്ടം ദൈവം ജഡത്തിൽ നിർവഹിച്ചു കഴിഞ്ഞു, ഭൗതികമായ അനുഗ്രഹങ്ങൾ മനുഷ്യരുടെമേൽ ചൊരിഞ്ഞുകഴിഞ്ഞു, പക്ഷേ, മനുഷ്യനെ കൃപ, സ്നേഹം, കരുണ ഇവയിലൂടെ മാത്രം പൂർണനാക്കാൻ കഴിയില്ല. തന്റെ അനുഭവങ്ങളിലൂടെ കുറച്ച് ദൈവസ്നേഹം മനുഷ്യൻ അറിയുന്നുണ്ട്, ദൈവത്തിന്റെ സ്നേഹവും കരുണയും കാണുന്നുണ്ട്, എന്നാൽ കുറച്ചുകാലത്തെ അനുഭവത്തിൽനിന്ന്, ദൈവത്തിന്റെ കൃപയും സ്നേഹവും കരുണയും തന്നെ പൂർണനാക്കാൻ പ്രാപ്തമല്ലെന്ന് മനുഷ്യൻ മനസ്സിലാക്കുന്നു. മനുഷ്യന്റെ ഉള്ളിലെ ദുഷിച്ചതൊക്കെയും വെളിവാക്കാൻ അവയ്ക്ക് കഴിവില്ലെന്നും മനുഷ്യനെ അവന്റെ ദുഷിച്ച പ്രകൃതത്തിൽനിന്ന് മോചിപ്പിക്കാനോ അവന്റെ സ്നേഹവും വിശ്വാസവും പൂർണമാക്കാനോ അവയ്ക്ക് കഴിവില്ല എന്നും മനുഷ്യൻ മനസ്സിലാക്കുന്നു. ദൈവത്തിന്റെ കൃപാവേല ഒരു കാലഘട്ടത്തിന്റെ വേലയായിരുന്നു. ദൈവത്തെ അറിയുന്നതിനായി മനുഷ്യന് ദൈവകൃപാസ്വാദനത്തെ ആശ്രയിക്കാനുമാവില്ല.

ദൈവം മനുഷ്യനെ പൂർണനാക്കുന്ന പ്രക്രിയയ്ക്കായി ഏത് മാർഗമാണ് ഉപയോഗിക്കുന്നത്? ദൈവത്തിന്റെ നീതി പ്രകൃതത്തിലൂടെയാണ് അത് നിറവേറ്റപ്പെടുന്നത്. ദൈവത്തിന്റെ പ്രകൃതം പ്രാഥമികമായി നീതി, ക്രോധം, മഹിമ, ന്യായവിധി, ശാപം എന്നിവ ഉൾക്കൊള്ളുന്നതാണ്. ദൈവം ന്യായവിധിയിലൂടെയാണ് പ്രധാനമായും മനുഷ്യനെ പൂർണനാക്കുന്നത്. ചില ആളുകൾക്ക് അതു മനസ്സിലാകുന്നില്ല, ന്യായവിധിയിലൂടെയും ശാപത്തിലൂടെയും മാത്രം ദൈവത്തിന് മനുഷ്യനെ പൂർണനാക്കാൻ കഴിയുന്നത് എന്തുകൊണ്ടാണ് എന്ന് അവർ ചോദിക്കുന്നു. അവർ പറയുന്നു, “ദൈവം മനുഷ്യനെ ശപിക്കുകയാണെങ്കിൽ മനുഷ്യൻ മരിക്കില്ലേ? ദൈവം മനുഷ്യനെ വിധിക്കുകയാണെങ്കിൽ മനുഷ്യൻ കുറ്റക്കാരനെന്ന് വിധിക്കപ്പെടില്ലേ? അങ്ങനെയെങ്കിൽ എങ്ങനെയാണ് മനുഷ്യനെ അപ്പോഴും പൂർണനാക്കുക?” ദൈവത്തിന്റെ വേല അറിയാത്ത ആളുകളുടെ വാക്കുകൾ ഇങ്ങനെയൊക്കെയാണ്. മനുഷ്യന്റെ അനുസരണക്കേടിനെയാണ് ദൈവം ശപിക്കുന്നത്. അവൻ വിധിക്കുന്നത് മനുഷ്യന്റെ പാപങ്ങളെയാണ്. അവൻ നിരന്തരമായും കർക്കശമായും സംസാരിക്കുന്നുവെങ്കിലും, അവൻ മനുഷ്യനുള്ളിലുള്ളതെല്ലാം വെളിവാക്കുന്നു, മനുഷ്യന്റെയുള്ളിൽ പരമപ്രധാനമായിരിക്കുന്ന കാര്യങ്ങൾ ഈ കർശനമായ വചനങ്ങളിലൂടെ അവൻ വെളിവാക്കുന്നു, എന്നിട്ടും അത്തരം ന്യായവിധിയിലൂടെ അവൻ ജഡത്തിന്റെ സത്തയെക്കുറിച്ച് മനുഷ്യന് അഗാധമായ ജ്ഞാനം നല്‍കുന്നു, അങ്ങനെ മനുഷ്യൻ ദൈവത്തിന് കീഴ്‌പ്പെടുന്നു. മനുഷ്യന്റെ ജഡത്തിൽ പാപവും സാത്താനും അടങ്ങിയിരിക്കുന്നു, അത് അനുസരണയില്ലാത്തതാണ്, അത് ദൈവത്തിന്റെ ശാസനയുടെ ലക്ഷ്യമാണ്. അതിനാൽ, മനുഷ്യനെ സ്വയം അറിയാൻ അനുവദിക്കുന്നതിന്, ദൈവത്തിന്റെ ന്യായവിധി വചനങ്ങൾ അവനുമേൽ പതിക്കണം, ഒപ്പം എല്ലാത്തരം ശുദ്ധീകരണവും അവന്റെമേൽ പ്രയോഗിക്കണം; അപ്പോൾ മാത്രമേ ദൈവത്തിന്റെ വേല ഫലപ്രദമാകൂ.

ദൈവം അരുളിചെയ്ത വചനങ്ങളിൽനിന്ന് മനുഷ്യന്റെ ജഡത്തെ ദൈവം ഇതിനകം കുറ്റംവിധിച്ചതായി കാണാം. ഈ വചനങ്ങൾ അപ്പോൾ ശാപവചനങ്ങളല്ലേ? ദൈവം അരുളിച്ചെയ്ത വചനങ്ങൾ മനുഷ്യന്റെ സ്വരൂപം വെളിപ്പെടുത്തുന്നു, അത്തരം വെളിപ്പെടുത്തലിലൂടെ മനുഷ്യൻ വിധിക്കപ്പെടുന്നു, ദൈവഹിതത്തെ തൃപ്തിപ്പെടുത്താൻ തനിക്ക് കഴിയില്ലെന്ന് മനുഷ്യൻ മനസ്സിലാക്കുമ്പോൾ അവന്റെ ഉള്ളിൽ ദുഃഖവും പശ്ചാത്താപവും തോന്നുന്നു. താൻ ദൈവത്തിന് ഒരുപാട് കടപ്പിട്ടിരിക്കുന്നുവെന്നും തനിക്ക് ദൈവഹിതം നേടിയെടുക്കാനാവില്ലെന്നും അവനു തോന്നുന്നു. പരിശുദ്ധാത്മാവ് നിന്നെ ഉള്ളാലേ ശിക്ഷണം നല്‍കുന്ന സമയങ്ങളുണ്ട്. ഈ ശിക്ഷണം ദൈവത്തിന്റെ ന്യായവിധിയിൽ നിന്നാണ് വരുന്നത്; ദൈവം നിന്നെ കുറ്റപ്പെടുത്തുകയും തന്റെ മുഖം നിന്നിൽനിന്ന് ഒളിപ്പിക്കുകയും ചെയ്യുന്ന സമയങ്ങളുണ്ട്. ദൈവം നിന്നെ ശ്രദ്ധിക്കാതിരിക്കുകയും നിന്റെ ഉള്ളിൽ പ്രവർത്തിക്കാതിരിക്കുകയും ചെയ്യുമ്പോൾ, നിന്നെ ശുദ്ധീകരിക്കുന്നതിനു വേണ്ടി അവൻ നിന്നെ നിശ്ശബ്ദമായി ശാസിക്കുകയാണ്. മനുഷ്യനിൽ ദൈവത്തിന്റെ വേല പ്രധാനമായും ദൈവത്തിന്റെ നീതിബോധമുള്ള പ്രകൃതം വ്യക്തമാക്കുന്നതിനു വേണ്ടിയാണ്. മനുഷ്യൻ ആത്യന്തികമായി ദൈവത്തിന് എന്ത് സാക്ഷ്യമാണ് വഹിക്കുന്നത്? ദൈവം നീതിമാനായ ദൈവമാണെന്നും അവന്റെ പ്രകൃതം നീതി, ക്രോധം, ശാസന, ന്യായവിധി എന്നിവയാണെന്നും മനുഷ്യൻ സാക്ഷ്യപ്പെടുത്തുന്നു; മനുഷ്യൻ ദൈവത്തിന്റെ നീതിബോധമുള്ള പ്രകൃതത്തിന് സാക്ഷ്യം വഹിക്കുന്നു. മനുഷ്യനെ പൂർണനാക്കാൻ ദൈവം തന്റെ ന്യായവിധി ഉപയോഗിക്കുന്നു, അവൻ മനുഷ്യനെ സ്നേഹിക്കുകയും രക്ഷിക്കുകയും ചെയ്തിരിക്കുന്നു—എന്നാൽ അവന്റെ സ്നേഹത്തിൽ എന്തുമാത്രം അടങ്ങിയിരിക്കുന്നു? അതിൽ ന്യായവിധി, മഹിമ, ക്രോധം, ശാപം എന്നിവയുണ്ട്. ദൈവം പണ്ടും മനുഷ്യനെ ശപിച്ചിട്ടുണ്ടെങ്കിലും, അവൻ മനുഷ്യനെ പൂർണമായും അഗാധപാതാളത്തിലേക്ക് വലിച്ചെറിഞ്ഞിരുന്നില്ല, എന്നാൽ മനുഷ്യന്റെ വിശ്വാസത്തെ ശുദ്ധീകരിക്കുന്നതിനു വേണ്ടിയാണ് ആ ഉപാധി ഉപയോഗിച്ചത്; അവൻ മനുഷ്യനെ വധിച്ചില്ല, എന്നാൽ മനുഷ്യനെ പൂർണനാക്കുന്നതിനു വേണ്ടി പ്രവർത്തിക്കുകയാണ് ചെയ്തത്. ജഡത്തിന്റെ സത്ത അത് സാത്താന്റേതാണ് എന്നതാണ്. ദൈവം അത് കൃത്യമായി പറഞ്ഞിട്ടുണ്ട്. പക്ഷേ, ദൈവത്താൽ നിറവേറ്റപ്പെടുന്ന വസ്തുതകൾ ദൈവവചനങ്ങൾക്കനുസരിച്ച് പൂർത്തീകരിക്കപ്പെടുന്നില്ല. ദൈവം നിന്നെ ശപിക്കുന്നത് നീ അവനെ സ്നേഹിക്കുവാൻ വേണ്ടിയാണ്, അങ്ങനെ നീ ജഡത്തിന്റെ സത്ത അറിയുന്നതിനാണ്. ദൈവം നിന്നെ ശാസിക്കുന്നത് നിന്റെ കണ്ണ് തുറപ്പിക്കാനും നിന്റെ ഉള്ളിലുള്ള ന്യൂനതകൾ അറിയുന്നതിന് നിന്നെ അനുവദിക്കാനും മനുഷ്യന്റെ പരമമായ മൂല്യമില്ലായ്മ നീ അറിയുന്നതിനുമാണ്. അങ്ങനെ, ദൈവത്തിന്റെ ശാപങ്ങൾ, അവന്റെ ന്യായവിധി, അവന്റെ മഹിമ, ക്രോധം എന്നിവയെല്ലാം മനുഷ്യനെ പൂർണനാക്കുന്നതിനാണ്. ഇന്ന് ദൈവം ചെയ്യുന്ന എല്ലാ കാര്യങ്ങളും അതുപോലെ നിങ്ങളുടെയുള്ളിൽ അവനു വ്യക്തമാക്കുന്ന നീതിബോധമുള്ള പ്രകൃതവുമൊക്കെ മനുഷ്യനെ പൂർണനാക്കുന്നതിനു വേണ്ടിയാണ്. ദൈവസ്നേഹം അത്തരത്തിലാണ്.

മനുഷ്യന്റെ പരമ്പരാഗത സങ്കല്പങ്ങളിൽ, ദൈവത്തിന്റെ സ്നേഹം എന്നത് അവന്റെ കൃപ, കരുണ, മനുഷ്യന്റെ ബലഹീനതയോടുള്ള സഹതാപം എന്നിവയാണെന്ന് മനുഷ്യൻ വിശ്വസിക്കുന്നു. ഇവയൊക്കെയും ദൈവസ്നേഹം കൂടിയാണെങ്കിലും, അവ വളരെ ഏകപക്ഷീയമാണ്. മാത്രമല്ല, മനുഷ്യനെ പൂർണനാക്കുന്നതിനുള്ള ദൈവത്തിന്റെ മുഖ്യമാർഗവുമല്ല അവ. ചില ആളുകൾ രോഗം കാരണം ദൈവത്തിൽ വിശ്വസിക്കാൻ തുടങ്ങുന്നു. ഈ രോഗം നിനക്കുള്ള ദൈവകൃപയാണ്; അതില്ലാതെ നീ ദൈവത്തിൽ വിശ്വസിക്കുകയില്ല, നീ ദൈവത്തിൽ വിശ്വസിച്ചില്ലായിരുന്നെങ്കിൽ നീ ഇത്രത്തോളം എത്തില്ലായിരുന്നു. അതിനാൽ ഈ കൃപ പോലും ദൈവസ്നേഹമാണ്. യേശുവിലുള്ള വിശ്വാസത്തിന്റെ സമയത്ത്, ദൈവം ഇഷ്ടപ്പെടാത്ത പലതും ആളുകൾ ചെയ്തിട്ടുണ്ട്, കാരണം അവർക്കു സത്യം മനസ്സിലായിരുന്നില്ല, എന്നിട്ടും ദൈവത്തിന് സ്നേഹവും കരുണയും ഉണ്ട്, അവൻ മനുഷ്യനെ ഇത്രത്തോളം എത്തിച്ചിരിക്കുന്നു. മനുഷ്യൻ ഒന്നും മനസ്സിലാകുന്നില്ലെങ്കിലും തന്നെ പിന്തുടരാൻ ദൈവം മനുഷ്യനെ അനുവദിക്കുന്നു. മാത്രമല്ല, അവൻ മനുഷ്യനെ ഇന്നിലേക്കു നയിക്കുകയും ചെയ്തിരിക്കുന്നു. ഇത് ദൈവത്തിന്റെ സ്നേഹം തന്നെയല്ലേ? ദൈവത്തിന്റെ പ്രകൃതത്തിൽ പ്രകടമായിരിക്കുന്നത് ദൈവത്തിന്റെ സ്നേഹമാണ്—ഇത് തികച്ചും ശരിയാണ്! സഭയുടെ എടുപ്പുകൾ അതിന്റെ ഉന്നതിയിലെത്തിയപ്പോൾ, ദൈവം ശുശ്രൂഷകരുടെ വേലയുടെ ഘട്ടം നിർവഹിക്കുകയും മനുഷ്യനെ അഗാധപാതാളത്തിലേക്ക് വലിച്ചെറിയുകയും ചെയ്തു. ശുശ്രൂഷകരുടെ കാലത്തെ വചനങ്ങളെല്ലാം ശാപങ്ങളായിരുന്നു; നിന്റെ ജഡത്തിന്റെ ശാപങ്ങൾ, നിന്റെ ദുഷിച്ച സാത്താന്യപ്രകൃതത്തിന്റെ ശാപങ്ങൾ, നിന്നിലുള്ള ദൈവഹിതത്തെ തൃപ്തിപ്പെടുത്താത്ത കാര്യങ്ങളെപ്പറ്റിയുള്ള ശാപങ്ങൾ. ആ ഘട്ടത്തിൽ ദൈവം ചെയ്ത വേല മഹിമയുടെ രൂപത്തിൽ പ്രകടമായി, താമസിയാതെ ദൈവം ശാസനാവേലയുടെ ഘട്ടം നിർവഹിച്ചു, അങ്ങനെ മരണപരീക്ഷയും വന്നു. അത്തരം വേലയിൽ മനുഷ്യൻ ദൈവത്തിന്റെ ക്രോധം, മഹിമ, ന്യായവിധി, ശാസന എന്നിവ കണ്ടു. ഒപ്പം ദൈവത്തിന്റെ കൃപയും അവന്റെ സ്നേഹവും അവന്റെ കരുണയും കൂടി മനുഷ്യൻ കണ്ടു. ദൈവം ചെയ്തതെല്ലാം, അവന്റെ പ്രകൃതമായി പ്രകടിപ്പിക്കപ്പെട്ടതെല്ലാം മനുഷ്യനോടുള്ള ദൈവത്തിന്റെ സ്നേഹമായിരുന്നു. ദൈവം ചെയ്തതിനെല്ലാം മനുഷ്യന്റെ ആവശ്യങ്ങൾ നിറവേറ്റാൻ കഴിഞ്ഞിട്ടുമുണ്ട്. മനുഷ്യനെ പൂർണനാക്കുന്നതിനായാണ് ദൈവം അതു ചെയ്തത്, മനുഷ്യന്റെ ഔന്നത്യമനുസരിച്ചുള്ളത് ദൈവം മനുഷ്യന് നിരവധി കാര്യങ്ങൾ നല്‍കി. ദൈവം ഇത് ചെയ്തില്ലായിരുന്നെങ്കിൽ, മനുഷ്യനു ദൈവമുമ്പാകെ വരാനുള്ള കഴിവുണ്ടാകുമായിരുന്നില്ല. ദൈവത്തിന്റെ യഥാർത്ഥ മുഖം അറിയാനുള്ള മാർഗവുമുണ്ടാകുമായിരുന്നില്ല. മനുഷ്യൻ ആദ്യമായി ദൈവത്തിൽ വിശ്വസിക്കാൻ തുടങ്ങിയ കാലംമുതൽ ഇന്നുവരെ, മനുഷ്യന്റെ ഔന്നത്യത്തിനനുസരിച്ച് ദൈവം പടിപടിയായി മനുഷ്യന് ഓരോന്നു നല്‍കിയിട്ടുണ്ട്. അതുകൊണ്ട് തന്റെയുള്ളിൽ മനുഷ്യൻ പടിപടിയായി ദൈവത്തെ അറിയാനും തുടങ്ങിയിരിക്കുന്നു. ദൈവത്തിന്റെ ന്യായവിധി എത്ര അത്ഭുതകരമാണെന്ന് മനുഷ്യൻ മനസ്സിലാക്കിയത് ഇന്നിലേക്ക് വന്നതുകൊണ്ടു മാത്രമാണ്. സൃഷ്ടിയുടെ കാലം മുതൽ ഇന്നുവരെയുള്ള ശാപവേലയുടെ ആദ്യ സംഭവം ആയിരുന്നു ശുശ്രൂഷകരുടെ പ്രവർത്തനത്തിന്റെ ആദ്യ ഘട്ടം. അഗാധപാതാളത്തിലേക്ക് മനുഷ്യനെ ശപിച്ചാക്കി. ദൈവം അങ്ങനെ ചെയ്തില്ലായിരുന്നെങ്കിൽ, മനുഷ്യനു ദൈവത്തെക്കുറിച്ച് ശരിയായ അറിവ് ഇന്നുണ്ടാകുമായിരുന്നില്ല; ദൈവത്താലുള്ള ശാപത്തിലൂടെ മാത്രമാണ് മനുഷ്യൻ ഔദ്യോഗികമായി ദൈവത്തിന്റെ പ്രകൃതത്തെ അഭിമുഖീകരിച്ചത്. ശുശ്രൂഷകരുടെ പരീക്ഷയിലൂടെ മനുഷ്യൻ വെളിവാക്കപ്പെട്ടു. തന്റെ വിശ്വസ്തത അസ്വീകാര്യമായിരുന്നെന്നും തന്റെ ഔന്നത്യം വളരെ ചെറുതായിരുന്നെന്നും ദൈവഹിതം തൃപ്തിപ്പെടുത്താൻ തനിക്ക് കഴിവില്ലായിരുന്നുവെന്നും എല്ലായ്‌പ്പോഴും ദൈവത്തെ തൃപ്തിപ്പെടുത്തിയിട്ടുണ്ടെന്ന തന്റെ അവകാശവാദങ്ങൾ വീൺവാക്കുകളല്ലാതെ മറ്റൊന്നുമായിരുന്നില്ലെന്നും മനുഷ്യൻ മനസ്സിലാക്കി. ശുശ്രൂഷകരുടെ വേലയുടെ ഘട്ടത്തിൽ ദൈവം മനുഷ്യനെ ശപിച്ചുവെങ്കിലും, ഇന്ന് പിന്തിരിഞ്ഞുനോക്കുമ്പോൾ, ദൈവത്തിന്റെ വേലയുടെ ആ ഘട്ടം അതിശയകരമായിരുന്നു: അത് മനുഷ്യന് ഒരു വലിയ വഴിത്തിരിവ് നല്‍കി. ഒപ്പം അവന്റെ ജീവിതപ്രകൃതത്തിൽ അതു വലിയ മാറ്റത്തിന് കാരണമാകുകയും ചെയ്തു. ശുശ്രൂഷകരുടെ കാലത്തിനു മുമ്പ്, ജീവിതാനുധാവനത്തെ കുറിച്ച് മനുഷ്യൻ ഒന്നും മനസ്സിലാക്കിയിരുന്നില്ല. ദൈവത്തിൽ വിശ്വസിക്കുന്നതുകൊണ്ട് എന്താണ് അർത്ഥമാക്കുന്നതെന്നോ ദൈവവേലയുടെ ജ്ഞാനത്തെക്കുറിച്ചോ ദൈവവേലയ്ക്കു മനുഷ്യനെ സംബന്ധിച്ചിടത്തോളം ഒരു പരിശോധന ആയിരിക്കാൻ കഴിയുമെന്നോ മനുഷ്യൻ മനസ്സിലാക്കിയിരുന്നില്ല. ശുശ്രൂഷകരുടെ കാലം മുതൽക്ക് ഇന്നുവരെ ദൈവത്തിന്റെ വേല എത്ര അത്ഭുതകരമാണെന്ന് മനുഷ്യൻ കാണുന്നു—അത് മനുഷ്യന് അളക്കാൻ കഴിയാത്തതാണ്. ദൈവം എങ്ങനെ പ്രവർത്തിക്കുന്നുവെന്ന് തന്റെ തലച്ചോർ ഉപയോഗിച്ച് മനുഷ്യനു സങ്കല്പിക്കാനാവില്ല, മാത്രമല്ല അവന്റെ ഔന്നത്യം എത്രത്തോളം ചെറുതാണെന്നും തന്നിലുള്ളതിലേറെയും അനുസരണക്കേട് ആണെന്നും അവൻ മനസ്സിലാക്കുന്നു. ദൈവം മനുഷ്യനെ ശപിച്ചപ്പോൾ, അത് ഒരു ഫലമുണ്ടാക്കുന്നതിനു വേണ്ടിയായിരുന്നു, അവൻ മനുഷ്യനെ വധിച്ചില്ല. ദൈവം മനുഷ്യനെ ശപിച്ചുവെങ്കിലും, അവൻ വചനങ്ങളിലൂടെയാണ് അങ്ങനെ ചെയ്തത്. അവന്റെ ശാപങ്ങൾ യഥാർത്ഥത്തിൽ മനുഷ്യനിൽ ഭവിച്ചതുമില്ല. കാരണം ദൈവം ശപിച്ചത് മനുഷ്യന്റെ അനുസരണക്കേടിനെ ആയിരുന്നു. അതിനാൽ ദൈവത്തിന്റെ ശാപവചനങ്ങൾ മനുഷ്യനെ പൂർണനാക്കുന്നതിനു വേണ്ടിയാണ് അരുളിച്ചെയ്യപ്പെട്ടത്. ദൈവം മനുഷ്യനെ വിധിച്ചാലും ശപിച്ചാലും, അവ രണ്ടും മനുഷ്യനെ പൂർണനാക്കുന്നു: രണ്ടും മനുഷ്യന്റെ ഉള്ളിലുള്ള അശുദ്ധമായതിനെ ശുദ്ധീകരിക്കാനാണ്. ഈ വിധത്തിൽ മനുഷ്യൻ ശുദ്ധീകരിക്കപ്പെടുന്നു. മനുഷ്യനുള്ളിൽ എന്താണോ കുറവുള്ളത് അതു വചനങ്ങളിലൂടെയും വേലയിലൂടെയും ദൈവം പരിഹരിക്കുന്നു. ദൈവവേലയുടെ ഓരോ ഘട്ടവും—അത് കഠിനമായ വചനങ്ങളോ ന്യായവിധിയോ ശാസനയോ ആകട്ടെ—മനുഷ്യനെ പൂർണനാക്കുന്നു, അതു തികച്ചും ഉചിതമാണുതാനും. ഇക്കണ്ട യുഗങ്ങളിലൊരിക്കലും ഇത്തരത്തിലൊരു വേല ദൈവം ചെയ്തിട്ടില്ല; ഇന്ന് അവൻ നിങ്ങളിൽ പ്രവർത്തിക്കുന്നത് നിങ്ങൾ അവന്റെ ജ്ഞാനത്തെ വിലമതിക്കാനാണ്. നിങ്ങളുടെ ഉള്ളിൽ കുറച്ച് വേദന അനുഭവിച്ചുവെങ്കിലും, നിങ്ങളുടെ ഹൃദയങ്ങൾ അചഞ്ചലതയും സമാധാനവും അനുഭവിക്കുന്നു; ദൈവവേലയുടെ ഈ ഘട്ടം ആസ്വദിക്കാൻ കഴിയുന്നത് നിങ്ങളുടെ അനുഗ്രഹമാണ്. ഭാവിയിൽ നിങ്ങൾക്ക് എന്ത് നേടാൻ കഴിഞ്ഞാലും ശരി, ഇന്ന് നിങ്ങളിൽ ദൈവത്തിന്റെ വേല സംബന്ധിച്ച് നിങ്ങൾ കാണുന്നതു മുഴുവൻ സ്നേഹമാണ്. മനുഷ്യൻ ദൈവത്തിന്റെ ന്യായവിധിയും ശുദ്ധീകരണവും അനുഭവിക്കുന്നില്ലെങ്കിൽ, അവന്റെ പ്രവർത്തനങ്ങളും ഉത്സാഹവും എപ്പോഴും ഉപരിപ്ലവമായിത്തന്നെ തുടരും, മനുഷ്യന്റെ പ്രകൃതം എപ്പോഴും മാറ്റമില്ലാതെ തുടരും. ദൈവത്താൽ വീണ്ടെടുക്കപ്പെട്ടതായി ഇതിനെ കണക്കാക്കാൻ കഴിയുമോ? ഇന്ന്, മനുഷ്യനിൽ അഹങ്കാരവും പൊങ്ങച്ചവും ധാരാളം ഉണ്ടെങ്കിലും, മനുഷ്യന്റെ പ്രകൃതം മുമ്പത്തെക്കാൾ വളരെ സ്ഥിരതയുള്ളതാണ്. നീയുമായുള്ള ദൈവത്തിന്റെ ഇടപെടൽ നിന്നെ രക്ഷിക്കാൻ വേണ്ടിയാണ്, അപ്പോൾ നിനക്കു കുറച്ച് വേദന അനുഭവപ്പെടുമെങ്കിലും നിന്റെ പ്രകൃതത്തിൽ മാറ്റമുണ്ടാകുന്ന ഒരു ദിവസം വരികതന്നെ ചെയ്യും. അപ്പോൾ നീ തിരിഞ്ഞുനോക്കുകയും ദൈവത്തിന്റെ വേല എത്ര ജ്ഞാനമുള്ളതാണെന്നു മനസ്സിലാക്കുകയും ചെയ്യും. ആ സമയത്ത് ദൈവത്തിന്റെ ഹിതം ശരിക്കും മനസ്സിലാക്കാൻ നിനക്കു കഴിയും. ഇന്ന്, ചില ആളുകളുണ്ട്, ദൈവഹിതം മനസ്സിലാക്കിയെന്ന് പറയുന്നവർ, എന്നാൽ അതൊന്നും തീരെ യാഥാർത്ഥമല്ല. വാസ്തവത്തിൽ അവർ അസത്യങ്ങളാണ് പറയുന്നത്. കാരണം, ദൈവഹിതം മനുഷ്യരെ രക്ഷിക്കാനാണോ ശപിക്കാനാണോ എന്ന് അവർ ഇനിയും മനസ്സിലാക്കാനിരിക്കുന്നതേയുള്ളൂ. ഒരുപക്ഷേ, അതിപ്പോൾ വ്യക്തമായി കാണാൻ നിനക്കു കഴിയില്ല. പക്ഷേ, ദൈവം വാഴ്ത്തപ്പെടുന്ന ദിനം വന്നുവെന്നു നീ മനസ്സിലാക്കുന്ന ഒരു ദിവസം വരും. ദൈവത്തെ സ്നേഹിക്കുന്നത് എത്ര അർത്ഥവത്താണെന്നു നീ മനസ്സിലാക്കും. അങ്ങനെ മനുഷ്യജീവിതവും നിന്റെ ജഡവും പ്രിയപ്പെടുന്ന ദൈവത്തിന്റെ ലോകത്ത് പുലരുമെന്ന് നീ മനസ്സിലാക്കും. അങ്ങനെ നിന്റെ ആത്മാവ് സ്വതന്ത്രമാക്കപ്പെടും, നിന്റെ ജീവിതം സന്തോഷഭരിതമാകും, നീ എപ്പോഴും ദൈവത്തോട് അടുത്തിരിക്കുകയും അവനിലേക്കു നോക്കുകയും ചെയ്യും. ആ സമയത്ത്, ദൈവത്തിന്റെ ഇന്നത്തെ വേല എത്ര മൂല്യവത്താണെന്ന് നീ ശരിക്കും തിരിച്ചറിയും.

ഇന്ന്, മിക്ക ആളുകൾക്കും ആ ജ്ഞാനമില്ല. ക്ലേശങ്ങൾക്കു യാതൊരു വിലയുമില്ലെന്ന് അവർ വിശ്വസിക്കുന്നു. ലോകം അവരെ ഉപേക്ഷിക്കുന്നു, അവരുടെ ഗാർഹിക ജീവിതം അസ്വസ്ഥമാണ്. അവർ ദൈവത്തിന്റെ പ്രിയപ്പെട്ടവരല്ല, അവരുടെ ഭാവി ഇരുളടഞ്ഞതാണ്. ചില ആളുകളുടെ ക്ലേശങ്ങൾ അങ്ങേയറ്റം എത്തുകയും അവരുടെ ചിന്തകൾ മരണത്തിലേക്ക് തിരിയുകയും ചെയ്യുന്നു. ഇത് ദൈവത്തോടുള്ള യഥാർഥ സ്നേഹമല്ല; അത്തരം ആളുകൾ ഭീരുക്കളാണ്, അവർക്കു സ്ഥിരോത്സാഹമില്ല, ദുർബലരും അശക്തരുമാണവർ! മനുഷ്യൻ തന്നെ സ്നേഹിക്കണമെന്ന കാര്യത്തിൽ ദൈവം ഉത്സുകനാണ്. എന്നാൽ മനുഷ്യൻ ദൈവത്തെ കൂടുതൽ സ്നേഹിക്കുന്നതിന് അനുസൃതമായി മനുഷ്യന്റെ ക്ലേശങ്ങൾ ഏറുകയും മനുഷ്യൻ ദൈവത്തെ കൂടുതൽ സ്നേഹിക്കുന്നതിനനുസരിച്ച് മനുഷ്യന്റെ പരീക്ഷകൾ വർദ്ധിക്കുകയും ചെയ്യുന്നു. നീ ദൈവത്തെ സ്നേഹിക്കുന്നുവെങ്കിൽ, എല്ലാത്തരം കഷ്ടപ്പാടുകളും നിനക്ക് ഉണ്ടാകും—നീ അങ്ങനെ ചെയ്യുന്നില്ലെങ്കിൽ, ഒരുപക്ഷേ, എല്ലാക്കാര്യങ്ങളും സുഗമമായി നടക്കുകയും നിനക്ക് ചുറ്റും എല്ലാം സമാധാനപരമായിരിക്കുകയും ചെയ്യും. നീ ദൈവത്തെ സ്നേഹിക്കുമ്പോൾ, നിനക്കു ചുറ്റുമുള്ളതിലേറെയും മറികടക്കാൻ കഴിയില്ലെന്നു നിനക്ക് തോന്നും. നിന്റെ ഔന്നത്യം വളരെ ചെറുതായതിനാൽ നീ ശുദ്ധീകരിക്കപ്പെടും; മാത്രമല്ല, ദൈവത്തെ തൃപ്തിപ്പെടുത്താൻ നീ പ്രാപ്തനല്ലെന്നും ദൈവഹിതം വളരെ ഉന്നതമാണെന്നും അത് മനുഷ്യന് എത്തിപ്പിടിക്കാൻ കഴിയാത്തതാണെന്നും നിനക്ക് എപ്പോഴും തോന്നും. ഇക്കാരണങ്ങളാൽ നീ ശുദ്ധീകരിക്കപ്പെടും—നിന്റെയുള്ളിൽ ധാരാളം ബലഹീനതയുള്ളതുകൊണ്ട്, ദൈവഹിതത്തെ തൃപ്തിപ്പെടുത്താൻ കഴിവില്ലാത്തവ ഏറെയുള്ളതുകൊണ്ട് നീ ആന്തരികമായി ശുദ്ധീകരിക്കപ്പെടും. എന്നാലും സ്ഫുടീകരണത്തിലൂടെ മാത്രമേ ശുദ്ധീകരണം സാധ്യമാകൂ എന്ന് നിങ്ങൾ വ്യക്തമായി മനസ്സിലാക്കണം. അങ്ങനെ, ഈ അന്ത്യനാളുകളിൽ നിങ്ങൾ ദൈവത്തിനു സാക്ഷ്യം വഹിക്കണം. നിങ്ങളുടെ ക്ലേശം എത്ര വലുതാണെങ്കിലും, നിങ്ങൾ അവസാനം വരെയും മുന്നേറണം, നിങ്ങളുടെ അവസാന ശ്വാസം വരെയും നിങ്ങൾ ദൈവത്തോടു വിശ്വസ്തരായിരിക്കുകയും അവന്റെ ക്രമീകരണങ്ങൾക്കു കീഴ്പ്പെടുകയും വേണം; ഇതു മാത്രമാണ് ശരിക്കും ദൈവത്തോടുള്ള സ്നേഹം, ഇതു മാത്രമാണ് ശക്തവും മാറ്റൊലിക്കൊള്ളുന്നതുമായ സാക്ഷ്യം. സാത്താനാൽ പ്രലോഭിപ്പിക്കപ്പെടുമ്പോൾ നീ ഇങ്ങനെ പറയണം: “എന്റെ ഹൃദയം ദൈവത്തിന് കടപ്പെട്ടതാണ്, ഇതിനോടകം ദൈവം എന്നെ വീണ്ടെടുത്തിരിക്കുന്നു. എനിക്കു നിന്നെ തൃപ്തിപ്പെടുത്താൻ കഴിയില്ല—എനിക്കുള്ളതെല്ലാം ദൈവത്തെ തൃപ്തിപ്പെടുത്താനായി ഞാൻ സമർപ്പിക്കേണ്ടതുണ്ട്.” നീ എത്രത്തോളം ദൈവത്തെ തൃപ്തിപ്പെടുത്തുന്നുവോ അത്രത്തോളം ദൈവം നിന്നെ അനുഗ്രഹിക്കുകയും ദൈവത്തോടുള്ള നിന്റെ സ്നേഹത്തിന്റെ ശക്തി അത്രത്തോളം വർദ്ധിക്കുകയും ചെയ്യും; അതുപോലെത്തന്നെ, നിനക്ക് വിശ്വാസവും ദൃഢനിശ്ചയവും ഉണ്ടെങ്കിൽ, ദൈവത്തെ സ്നേഹിക്കുന്നതിനായി ഉപയോഗിക്കുന്ന ഒരു ജീവിതത്തെക്കാൾ മൂല്യമേറിയതോ പ്രാധാന്യമുള്ളതോ ആയ മറ്റൊന്നും തന്നെയില്ലെന്ന് നിനക്കു തോന്നും. ദുഃഖം ഇല്ലാതിരിക്കുന്നതിന് ദൈവത്തെ സ്നേഹിച്ചേ മതിയാവൂ എന്ന് പറയാവുന്നതാണ്. നിന്റെ ജഡം ദുർബലമായിരിക്കുകയും നീ പലതരം യഥാർത്ഥ പ്രശ്നങ്ങളാൽ വലയുകയും ചെയ്യുന്ന സമയങ്ങളുണ്ടാകുമെങ്കിലും, ആ സമയങ്ങളിൽ നീ ശരിക്കും ദൈവത്തെ ആശ്രയിക്കും. നിന്റെ ആത്മാവിൽ നിനക്ക് ആശ്വാസം ലഭിക്കും, നിനക്ക് ഉറപ്പു തോന്നും, ഒപ്പം നിനക്ക് ആശ്രയിക്കാൻ എന്തെങ്കിലും ഉണ്ടെന്നും തോന്നും. ഈ രീതിയിൽ, പല സാഹചര്യങ്ങളെയും തരണം ചെയ്യാൻ നിനക്കാകും. അതുകൊണ്ട് നിനക്ക് ഉണ്ടാകുന്ന മനഃപീഡ കാരണം നീ ദൈവത്തെക്കുറിച്ചു പരാതിപ്പെടുകയില്ല. പകരം, നീ പാടാനും ആടാനും പ്രാർഥിക്കാനും കൂടിവരാനും സംവദിക്കാനും, നിന്റെ ചിന്തകൾ ദൈവത്തിലർപ്പിക്കാനും ആഗ്രഹിക്കുകയും നിനക്കു ചുറ്റും ദൈവം ക്രമീകരിച്ചിരിക്കുന്ന എല്ലാ ആളുകളും കാര്യങ്ങളും വസ്തുക്കളുമെല്ലാം സമുചിതമാണെന്നു നിനക്ക് തോന്നുകയും ചെയ്യും. നീ ദൈവത്തെ സ്നേഹിക്കുന്നില്ലെങ്കിൽ നീ കാണുന്നതെല്ലാം നിനക്ക് അസ്വസ്ഥജനകമായിരിക്കും. ഒന്നുംതന്നെ നിന്റെ കണ്ണുകളെ സന്തോഷിപ്പിക്കുന്നതാവില്ല; നിന്റെ ആത്മാവിൽ നീ സ്വതന്ത്രനായിരിക്കില്ല, പക്ഷേ, അടിച്ചമർത്തപ്പെട്ടവനായിരിക്കും. നിന്റെ ഹൃദയം എപ്പോഴും ദൈവത്തെക്കുറിച്ച് പരാതിപ്പെടും. നീ ഒരുപാട് പീഡകൾ സഹിച്ചു എന്നും അത് ഒട്ടും നീതിയില്ലാത്തതാണെന്നും നിനക്ക് എപ്പോഴും തോന്നും. സന്തോഷത്തിനു വേണ്ടിയല്ലാതെ നീ പിന്തുടരുന്നുവെങ്കിൽ, അതു ദൈവത്തെ തൃപ്തിപ്പെടുത്തുന്നതിനായും സാത്തനാൽ കുറ്റാരോപിതനാകാതിരിക്കാനും വേണ്ടിയാണെങ്കിൽ, അത്തരം പിന്തുടരൽ ദൈവത്തെ സ്നേഹിക്കാൻ നിനക്കു വലിയ കരുത്തു നല്‍കും. ദൈവം അരുളിച്ചെയ്തതെല്ലാം നിർവഹിക്കാൻ മനുഷ്യനു കഴിയുകയും അവൻ ചെയ്യുന്നതിനെല്ലാം ദൈവത്തെ തൃപ്തിപ്പെടുത്താൻ കഴിയുകയും ചെയ്യും—ഇതാണ് യാഥാർത്ഥ്യത്താൽ ആവേശിക്കപ്പെടുക എന്നതിന്റെ അർത്ഥം. ദൈവത്തിൽനിന്ന് ഉളവാകുന്ന സംതൃപ്തിയെ പിന്തുടരുക എന്നാൽ ദൈവത്തിന്റെ വചനങ്ങളെ പ്രയോഗത്തിൽ വരുത്തുന്നതിന് ദൈവത്തോടുള്ള നിന്റെ സ്നേഹത്തെ ഉപയോഗിക്കുക എന്നതാണ്; കാലഭേദമന്യേ—മറ്റുള്ളവർ ശക്തിയില്ലാതിരിക്കുമ്പോൾ പോലും—നിന്റെയുള്ളിൽ ദൈവത്തെ സ്നേഹിക്കുന്ന ഒരു ഹൃദയം ഉണ്ടായിരിക്കും. അത് ദൈവത്തെ ഗാഢമായി ആശിക്കുകയും അവന്റെ സാന്നിദ്ധ്യം കൊതിക്കുകയും ചെയ്യുന്നു. ഇതാണ് യഥാർത്ഥ ഔന്നത്യം. നിന്റെ ഔന്നത്യം എത്ര വലുതാണെന്നത് ദൈവത്തോടുള്ള നിന്റെ സ്നേഹം എത്ര വലുതാണെന്നതിനെ ആശ്രയിച്ചിരിക്കുന്നു. പരീക്ഷിക്കപ്പെടുമ്പോൾ നിനക്ക് ഉറച്ചുനില്‍ക്കാൻ കഴിയുമോ, ഏതെങ്കിലുമൊരു സാഹചര്യം പൊടുന്നനെ ഉണ്ടാകുമ്പോൾ നീ ദുർബലനാകുമോ എന്നിങ്ങനെയുള്ള കാര്യങ്ങൾ നിന്റെ സഹോദരങ്ങൾ നിന്നെ തിരസ്‌കരിക്കുമ്പോൾ സ്വന്തം നിലപാടിൽ നിനക്ക് ഉറച്ചുനില്‍ക്കാൻ കഴിയുമോ എന്നതിനെയാണ് ആശ്രയിച്ചിരിക്കുന്നത്; ഈ വസ്തുതകളുടെ വരവ് ദൈവത്തോടുള്ള നിന്റെ സ്നേഹം എങ്ങനെയാണ് എന്ന് കാണിച്ചുതരും. മനുഷ്യന്റെ ആത്മാവിന്റെ കണ്ണുകൾ ഇനിയും പൂർണമായി തുറന്നിട്ടില്ലെങ്കിലും ദൈവവേലയുടെ ഭൂരിഭാഗവും ദൈവഹിതവും വ്യക്തമായി കാണാൻ മനുഷ്യനു കഴിവില്ലെങ്കിലും, ദൈവത്തെ സംബന്ധിച്ച മനോഹരമായ പല കാര്യങ്ങളും അവനു കാണാൻ കഴിവില്ലെങ്കിലും, ദൈവം മനുഷ്യനെ ശരിക്കും സ്നേഹിക്കുന്നുവെന്നു ദൈവത്തിന്റെ മിക്ക വേലയിൽനിന്നും മനസ്സിലാക്കാം; മനുഷ്യനു ദൈവത്തോട് ശരിക്കും വളരെക്കുറച്ച് സ്നേഹമേയുള്ളൂ. ഇക്കാലമത്രയും നീ ദൈവത്തിൽ വിശ്വസിച്ചു, ഇന്ന് ദൈവം രക്ഷപ്പെടാനുള്ള എല്ലാ വഴികളും അടച്ചിരിക്കുന്നു. ശരിക്കും പറഞ്ഞാൽ, നിനക്ക് ശരിയായ മാർഗം സ്വീകരിക്കുകയല്ലാതെ മറ്റൊരു വഴിയില്ല: കർക്കശമായ ന്യായവിധിയും ദൈവം നൽകുന്ന പരമമായ വിമോചനവും വഴി നീ നയിക്കപ്പെട്ട ശരിയായ പാതയാണ് അത്. യാതനകളും ശുദ്ധീകരണവും അനുഭവിച്ചശേഷം മാത്രമേ ദൈവം ലാവണ്യമുള്ളവനാണെന്ന് മനുഷ്യൻ അറിയുന്നുള്ളൂ. ഇന്നേവരേയ്ക്കും നീ അനുഭവിച്ചതിൽനിന്നും, ദൈവത്തിന്റെ ലാവണ്യത്തിൽ ഒരംശം മനുഷ്യന്‍ അറിയാൻ ഇടവന്നിട്ടുണ്ടെന്ന് പറയാം. പക്ഷേ, ഇത് മതിയാകില്ല, കാരണം മനുഷ്യന്റെ ന്യൂനതകൾ ഏറെയാണ്. ദൈവത്തിന്റെ അത്ഭുതകരമായ വേല മനുഷ്യൻ ഇനിയും കൂടുതൽ അനുഭവിച്ചറിയണം, കൂടാതെ ദൈവം ക്രമീകരിച്ചിട്ടുള്ള ക്ലേശങ്ങളിലൂടെയുള്ള ശുദ്ധീകരണവും മനുഷ്യൻ അനുഭവിച്ചറിയണം. അപ്പോൾ മാത്രമേ മനുഷ്യന്റെ ജീവിതപ്രകൃതം മാറ്റാനാകൂ.


ദൈവത്തെ സ്നേഹിക്കുന്നതാണ് ശരിക്കും അവനിലുള്ള വിശ്വാസം

ഇന്ന് നിങ്ങൾ ദൈവത്തെ സ്നേഹിക്കാനും അറിയാനുമായി അന്വേഷിക്കുമ്പോൾ ഒരു വശത്ത് നിങ്ങൾ കഷ്ടപ്പാട് സഹിക്കുകയും ശുദ്ധീകരിക്കപ്പെടുകയും ചെയ്യും, മറുവശത്ത് നിങ്ങൾക്ക് വിലയൊടുക്കേണ്ടി വരും. ദൈവത്തെ സ്നേഹിക്കുന്ന പാഠത്തിലും മൂല്യവത്തായ ഒരു പാഠമില്ല, ജീവിതകാലം മുഴുവൻ വിശ്വാസി ആയിരിക്കുന്നതിലൂടെ ആളുകൾ പഠിക്കുന്ന പാഠം ദൈവത്തെ എങ്ങനെ സ്നേഹിക്കണം എന്നതാണ് എന്നു പറയാൻ കഴിയും. അതായത്, നീ ദൈവത്തിൽ വിശ്വസിക്കുന്നുണ്ടെങ്കിൽ തീർച്ചയായും ദൈവത്തെ സ്നേഹിക്കേണ്ടതുണ്ട്. നീ ദൈവത്തിൽ വിശ്വസിക്കുക മാത്രം ചെയ്തിട്ട് അവനെസ്നേഹിക്കുന്നില്ലെങ്കിൽ, ദൈവത്തെക്കുറിച്ചുള്ള അറിവ് നേടിയിട്ടില്ലെങ്കിൽ, ഹൃദയംഗമമായ യഥാർഥ സ്നേഹത്തോടെ ഒരിക്കലും ദൈവത്തെ സ്നേഹിച്ചിട്ടില്ലെങ്കിൽ, ദൈവത്തിലുള്ള നിന്‍റെ വിശ്വാസം വ്യർഥമാണ്. ദൈവത്തിൽ വിശ്വസിക്കുന്നതോടൊപ്പം നീ അവനെ സ്നേഹിക്കുന്നില്ലെങ്കിൽ, നീ ജീവിക്കുന്നതുതന്നെ വെറുതെയാണ്, നിന്‍റെ മുഴു ജീവിതവും മറ്റേതൊരു ജീവനിലും താണതാണ്. നാളിതുവരെയുള്ള ജീവിതത്തിൽ നീ ഒരിക്കൽപ്പോലും ദൈവത്തെ സ്നേഹിക്കുകയോ അവനെ സംതൃപ്തനാക്കുകയോ ചെയ്തിട്ടില്ലെങ്കിൽ, പിന്നെ നീ ജീവിക്കുന്നതിന് എന്തർത്ഥം? ദൈവത്തിലുള്ള നിന്‍റെ വിശ്വാസത്തിന് പിന്നെ എന്തു കഴമ്പാണുള്ളത്? അതു വെറും പാഴ് വേലയല്ലേ? പറഞ്ഞുവരുന്നത് ഇതാണ്, ദൈവത്തിൽ വിശ്വസിക്കുകയും അവിടുത്തെ സ്നേഹിക്കുകയും ചെയ്യുന്നതിന് ആളുകൾ ഒരു വിലയൊടുക്കേണ്ടതുണ്ട്. ബാഹ്യമായ വിധത്തിൽ എന്തെങ്കിലും കാട്ടിക്കൂട്ടുന്നതിനു പകരം അവർ തങ്ങളുടെ ഹൃദയത്തിന്‍റെ ആഴങ്ങളിൽ യഥാർത്ഥ ഉൾക്കാഴ്ചയ്ക്കായി തിരയേണ്ടതുണ്ട്. പാട്ടു പാടുന്നതിലും നൃത്തം ചെയ്യുന്നതിലും നിനക്കു വലിയ താത്പര്യമുണ്ടായിരിക്കുകയും, എന്നാൽ, സത്യം പ്രവൃത്തിപഥത്തിൽ കൊണ്ടുവരാൻ കഴിവില്ലാതിരിക്കുകയും ചെയ്താൽ, ദൈവത്തെ സ്നേഹിക്കുന്നു എന്നു നിനക്കു പറയാനാകുമോ? ദൈവത്തെ സ്നേഹിക്കുന്നതിന് സകല കാര്യത്തിലും ദൈവഹിതം തേടേണ്ടതുണ്ട്; നിനക്ക് എന്തെങ്കിലും സംഭവിക്കുന്നെങ്കിൽ ആഴത്തിൽ ഒരു അന്വേഷണം നടത്തി ദൈവഹിതം ഗ്രഹിക്കാൻ ശ്രമിക്കേണ്ടതുണ്ട്; പ്രസ്തുത വിഷയത്തിൽ ദൈവഹിതം എന്താണെന്നും എന്തു നേടാനാണ് ദൈവം നിന്നോട് ആവശ്യപ്പെടുന്നതെന്നും ദൈവഹിതത്തിന് എങ്ങനെ ശ്രദ്ധകൊടുക്കാമെന്നും നീ മനസ്സിലാക്കേണ്ടതുണ്ട്. ഉദാഹരണത്തിന്, നീ ബുദ്ധിമുട്ട് സഹിക്കേണ്ടതായ എന്തെങ്കിലും സംഭവിക്കുന്നു എന്നിരിക്കട്ടെ. ആ സമയത്ത്, ദൈവത്തിന്റെ ഇഷ്ടം എന്താണെന്നും അവിടുത്തെ ഹിതത്തിന് ശ്രദ്ധകൊടുക്കേണ്ടത് എങ്ങനെയെന്നും നീ മനസ്സിലാക്കണം. നീ നിന്നിൽത്തന്നെ തൃപ്തിയടയരുത്, ആദ്യം നിന്നെത്തന്നെ ഒരു വശത്തേക്കു മാറ്റിവയ്ക്കുക. ജഡത്തിലും അധമമായ മറ്റൊന്നുമില്ല. ദൈവത്തെ പ്രസാദിപ്പിക്കാൻ നീ ശ്രമിക്കേണ്ടതുണ്ട്, ഒപ്പം നീ നിന്‍റെ കടമ നിർവഹിക്കുകയും വേണം. ഇപ്രകാരം ചിന്തിക്കുമ്പോൾ, പ്രസ്തുത വിഷയം സംബന്ധിച്ച് ദൈവം നിന്നെ പ്രബുദ്ധനാക്കും, നിന്‍റെ ഹൃദയത്തിന് ആശ്വാസം ലഭിക്കുകയും ചെയ്യും. ചെറുതോ വലുതോ ആയിക്കൊള്ളട്ടെ, നിനക്ക് എന്തെങ്കിലും സംഭവിച്ചാൽ, നീ നിന്നെത്തന്നെ ഒരിടത്തേക്കു മാറ്റിവയ്ക്കണം, ജഡത്തെ സകലത്തിലും വെച്ച് ഏറ്റവും താണ സംഗതിയായി കരുതണം. നീ എത്രത്തോളം ജഡത്തെ തൃപ്തിപ്പെടുത്താൻ ശ്രമിക്കുന്നുവോ അത്രകണ്ട് അത് സ്വാതന്ത്ര്യം എടുക്കാൻ തുടങ്ങും. ഇപ്പോൾ നീ അതിനെ തൃപ്തിപ്പെടുത്തിയാൽ അടുത്ത തവണ അത് നിന്നോട് കൂടുതൽ ആവശ്യപ്പെടും. ഇത് ഇങ്ങനെ തുടരുന്നതനുസരിച്ച് ആളുകൾ ജഡത്തെ കൂടുതൽകൂടുതൽ സ്നേഹിക്കും. ജഡത്തിന്‍റെ അഭിലാഷങ്ങൾ എന്നും അതിരു കടന്നതാണ്. നീ അതിനെ തൃപ്തിപ്പെടുത്താനും ഉള്ളിൽ അതിന്‍റെ മോഹങ്ങൾ സാധിച്ചുകൊടുക്കാനും അത് നിന്നോട് എപ്പോഴും ആവശ്യപ്പെടും. നീ എന്തു കഴിക്കുന്നു, എന്തു ധരിക്കുന്നു എന്നതോ നിയന്ത്രണം വിട്ട് നീ കോപിക്കുന്നതോ സ്വന്തം ബലഹീനതയ്ക്കും അലസതയ്ക്കും നീ വഴിപ്പെട്ടു പോകുന്നതോ ഒക്കെ അതിൽ ഉൾപ്പെടാം.... നീ ജഡത്തെ എത്രമാത്രം തൃപ്തിപ്പെടുത്തുന്നുവോ, അത്രമാത്രം അതിന്‍റെ അഭിലാഷങ്ങൾ ശക്തമാകും. എന്നുതന്നെയല്ല, മനുഷ്യന്‍റെ ജഡിക ശരീരം കൂടുതൽ ശക്തമായ ധാരണകൾ വെച്ചുപുലർത്താൻ തുടങ്ങുകയും ദൈവത്തോട് അനുസരണക്കേടു കാണിക്കുകയും സ്വയം ഉയർത്തുകയും ദൈവത്തിന്‍റെ പ്രവൃത്തിയെ സംശയിക്കാൻ തുടങ്ങുകയും ചെയ്യുന്ന അളവോളം ജഡം അത്രയേറെ ദുഷിച്ചതാകും. നീ ജഡത്തെ എത്ര അധികം തൃപ്തിപ്പെടുത്തുന്നുവോ ജഡത്തിന്‍റെ ബലഹീനതകളും അത്ര അധികമായിരിക്കും. ആരും നിന്‍റെ ബലഹീനതകളെപ്രതി നിന്നോടു സഹതപിക്കുന്നില്ലെന്ന ചിന്തയായിരിക്കും നിനക്കെപ്പോഴും. ദൈവം ഒരുപാട് അകന്നുപോയിരിക്കുന്നു എന്നായിരിക്കും നീ എപ്പോഴും വിശ്വസിക്കുന്നത്. കൂടാതെ, നീ ഇങ്ങനെയും പറയും: “ദൈവത്തിന് എങ്ങനെ ഇത്ര ക്രൂരനാകാൻ കഴിയും? അവിടുന്ന് എന്താണ് ആളുകൾക്ക് ഒരല്പം വിശ്രമം നൽകാത്തത്?” സ്വന്തം ജഡത്തെ തൃപ്തിപ്പെടുത്തുകയും അതിനെ അതിരറ്റു പ്രിയപ്പെടുകയും ചെയ്യുമ്പോൾ മനുഷ്യൻ തന്നെത്തന്നെ നശിപ്പിക്കുകയാണ് ചെയ്യുന്നത്. നീ ദൈവത്തെ യഥാർത്ഥമായി സ്നേഹിക്കുകയും ജഡത്തെ തൃപ്തിപ്പെടുത്താതിരിക്കുകയും ചെയ്യുന്നെങ്കിൽ, ദൈവം ചെയ്യുന്നതെല്ലാം തികച്ചും നീതിപൂർവകവും അത്യുത്തമവും ആണെന്നും നിന്‍റെ മത്സരബുദ്ധിക്ക് അവൻ നൽകിയ ശാപവും നിന്‍റെ അനീതികളെ അവൻ ന്യായം വിധിച്ചതും ന്യായമാണെന്നും നിനക്കു കാണാൻ കഴിയും. ചില സമയങ്ങളിൽ ദൈവം നിന്നെ ശാസിക്കുകയും ശിക്ഷണം നൽകുകയും നിന്നെ പരുവപ്പെടുത്താനായി അവസരം ഒരുക്കുകയും തന്‍റെ മുന്നിൽ വരാൻ നിന്നെ നിർബന്ധിതനാക്കുകയും ചെയ്യാറുണ്ട്—ദൈവം ചെയ്യുന്നത് മഹത്തായ കാര്യമാണെന്ന് അപ്പോഴെല്ലാം നിനക്ക് അനുഭവപ്പെടും. അങ്ങനെയാവുമ്പോൾ നിനക്കു വേദന ലഘുവായി തോന്നും, ദൈവം എത്ര സ്നേഹവാനാണെന്ന് നിനക്ക് തോന്നും. ജഡത്തിന്‍റെ ദൗർബല്യങ്ങൾക്കു വശംവദനാകുകയും ദൈവം അകന്നകന്ന് പോകുകയാണെന്ന് നീ പറയുകയും ചെയ്താൽ, വേദനയും വിഷാദവും എപ്പോഴും നിന്നെ അലട്ടും, ദൈവത്തിന്‍റെ പ്രവൃത്തികളെയെല്ലാം കുറിച്ച് നിനക്ക് വ്യക്തത ഉണ്ടായിരിക്കില്ല. കൂടാതെ, മനുഷ്യന്‍റെ ദൗർബല്യങ്ങളിൽ തെല്ലും സഹതപിക്കാത്ത, മനുഷ്യന്‍റെ ബുദ്ധിമുട്ടുകൾ മനസ്സിലാക്കാത്ത ഒരുവനാണ് ദൈവമെന്ന് നിനക്കു തോന്നിപ്പോകും. അങ്ങനെ, എന്തോ വലിയ അനീതിക്ക് ഇരയായാൽ എന്നപോലെ നീ എപ്പോഴും ദുഃഖിതനും ഏകനും ആണെന്ന ചിന്തയിൽ കഴിയും, ആ ഘട്ടത്തിൽ നീ പരാതിപ്പെടാൻ തുടങ്ങും. ഇത്തരത്തിൽ നീ ജഡത്തിന്‍റെ ബലഹീനതയ്ക്ക് എത്രമാത്രം വഴങ്ങിക്കൊടുക്കുന്നുവോ അത്രമാത്രം ദൈവം അകന്നുപോകുന്നതായി നിനക്കു തോന്നും. നീ ദൈവത്തിന്‍റെ പ്രവർത്തനത്തെ നിരസിക്കുകയും ദൈവത്തെ എതിർക്കുകയും കടുത്ത അനുസരണക്കേടു കാണിക്കുകയും ചെയ്യുന്ന ഘട്ടത്തോളം അത് വഷളാകും. അതുകൊണ്ട്, നീ ജഡത്തോട് എതിർത്തു നിൽക്കേണ്ടതുണ്ട്, അതിന് വഴങ്ങിക്കൊടുക്കരുത്. “എന്‍റെ ഭർത്താവ് (ഭാര്യ), കുട്ടികൾ, ഭാവി പ്രതീക്ഷകൾ, വിവാഹം, കുടുംബം—ഇവയൊന്നും പ്രധാനമല്ല! എന്‍റെ ഹൃദയത്തിൽ ദൈവം മാത്രമേ ഉളളൂ, ദൈവത്തെ പ്രസാദിപ്പിക്കുന്നതിനും ജഡത്തെ തൃപ്തിപ്പെടുത്താതിരിക്കുന്നതിനുമായി ഞാൻ കഴിവിന്‍റെ പരമാവധി ശ്രമിക്കേണ്ടതുണ്ട്.” ഈ ദൃഢനിശ്ചയം നിനക്ക് ഉണ്ടായിരിക്കണം. എന്നും ആ നിശ്ചയദാർഢ്യം നിനക്കുണ്ടെങ്കിൽ, അധികം ശ്രമം കൂടാതെതന്നെ സത്യത്തിനു ചേർച്ചയിൽ പ്രവർത്തിക്കാനും തനിക്കുതന്നെ അമിത പ്രാധാന്യം നൽകാതിരിക്കാനും നിനക്കാവും. ഒരു കഥയുണ്ട്: ഒരിക്കൽ ഒരു കർഷകൻ വഴിയിൽ ഒരു പാമ്പ് തണുത്തു മരവിച്ച് കിടക്കുന്നതു കണ്ടു. കർഷകൻ അതിനെ എടുത്ത് തന്‍റെ മാറോടു ചേർത്തു. എന്നാൽ, ശക്തി വീണ്ടുകിട്ടിയതും പാമ്പ് ആ കർഷകനെ കൊത്തിക്കൊന്നു. മനുഷ്യന്‍റെ ജഡം ആ പാമ്പിനെപ്പോലെയാണ്: അവരുടെ ജീവൻ അപായപ്പെടുത്തുക എന്നതാണ് അതിന്‍റെ അടിസ്ഥാന സ്വഭാവം—തന്‍റെ ആഗ്രഹം പൂർണമായി സാധിച്ചു കഴിഞ്ഞാൽ അതു നിന്‍റെ ജീവിതം നശിപ്പിക്കും. ജഡം സാത്താന്‍റെ സ്വന്തമാണ്. അതിന് അതിമോഹങ്ങളുണ്ട്, അത് എപ്പോഴും സ്വന്തം കാര്യം മാത്രമേ ചിന്തിക്കാറുള്ളൂ, സുഖലോലുപതയിലും വിശ്രമത്തിലുമാണ് അത് ആനന്ദിക്കുന്നത്, അത് ഉദാസീനതയിലും അലസതയിലും മുഴുകുന്നു; ഏതാണ്ട് തൃപ്തിയായി എന്ന ഘട്ടം വന്നാൽ അതു നിന്നെ അപ്പാടെ വിഴുങ്ങിക്കളയും. പറഞ്ഞുവരുന്നത് ഇതാണ്, നീ ഇത്തവണ അതിനെ തൃപ്തിപ്പെടുത്തിയാൽ അടുത്ത തവണ അത് കൂടുതൽ ആവശ്യപ്പെടും. അതിന് എന്നും അതിരുകടന്ന മോഹങ്ങളും പുതിയ പുതിയ ആവശ്യങ്ങളുമാണ്; ജഡത്തിനു വശംവദനാകാനുള്ള നിന്‍റെ താത്പര്യം മുതലെടുത്തുകൊണ്ട് അതിനെ കൂടുതലായി പ്രിയപ്പെടാനും അതിന്‍റെ സുഖത്തിൽ അഭിരമിക്കാനും അതു നിന്നെ ഇടയാക്കും—നീ അതിനെ കീഴടക്കുന്നില്ലെങ്കിൽ, ആത്യന്തികമായി നീ നിന്നെത്തന്നെ നശിപ്പിക്കുന്നതായിരിക്കും. നിനക്ക് ദൈവമുമ്പാകെ ജീവൻ ലഭിക്കുമോ എന്നതും നിന്‍റെ അവസാന ഗതി എന്താകും എന്നതും നീ ജഡത്തിനെതിരേ എങ്ങനെ പോരാടുന്നു എന്നതിനെ ആശ്രയിച്ചിരിക്കുന്നു. ദൈവം നിന്നെ രക്ഷിക്കുകയും തിരഞ്ഞെടുക്കുകയും നിന്‍റെ ഭാവി നിർണയിക്കുകയും ചെയ്തിട്ടും ഇന്ന് നീ അവനെ പ്രസാദിപ്പിക്കാൻ തയ്യാറല്ലെങ്കിൽ, സത്യത്തിനു ചേർച്ചയിൽ പ്രവർത്തിക്കാൻ നീ ഒരുക്കമല്ലെങ്കിൽ, ദൈവത്തെ യഥാർത്ഥത്തിൽ സ്നേഹിക്കുന്ന ഒരു ഹൃദയത്തോടെ സ്വന്തം ജഡത്തിനു വിരുദ്ധമായി പ്രവർത്തിക്കാൻ നീ ഒരുക്കമല്ലെങ്കിൽ, നീ ആത്യന്തികമായി നിന്നെത്തന്നെ നശിപ്പിക്കും, അങ്ങനെ നീ കടുത്ത വേദന അനുഭവിക്കേണ്ടിവരും. നീ എപ്പോഴും ജഡത്തിനു വഴങ്ങി കൊടുക്കുന്നെങ്കിൽ, സാത്താൻ പതിയെപ്പതിയെ നിന്നെ വിഴുങ്ങിക്കളയും, നിന്‍റെ ഉള്ളിൽ പൂർണമായും ഇരുട്ടാകുന്നതു വരെ ജീവനും ആത്മാവിന്‍റെ സ്പർശവും ഇല്ലാതാക്കും. അന്ധകാരത്തിൽ കഴിയുന്ന നിന്നെ സാത്താൻ അടിമയാക്കിയിട്ടുണ്ടാകും, പിന്നെ നിന്‍റെ ഹൃദയത്തിൽ ദൈവം ഉണ്ടാകില്ല. ആ ഘട്ടത്തിൽ നീ ദൈവത്തിന്‍റെ അസ്തിത്വം നിരസിക്കുകയും അവനെ തള്ളിക്കളയുകയും ചെയ്യും. അതുകൊണ്ട്, ആളുകൾ ദൈവത്തെ സ്നേഹിക്കാൻ ആഗ്രഹിക്കുന്നെങ്കിൽ അവർ വേദന എന്ന വില ഒടുക്കുകയും കഷ്ടപ്പാടുകൾ സഹിക്കുകയും ചെയ്യേണ്ടതുണ്ട്. ബാഹ്യമായ ശുഷ്കാന്തിയുടെയോ കഷ്ടപ്പാടുകളുടെയോ ആവശ്യമില്ല, ഒരുപാട് വായിക്കുകയോ ഓടിനടന്ന് കാര്യങ്ങൾ നടത്തുകയോ ചെയ്യേണ്ടതില്ല. പകരം, അതിരുകടന്ന ചിന്തകൾ, വ്യക്തിപരമായ താത്പര്യങ്ങൾ, സ്വന്തം പരിഗണനകൾ, ധാരണകൾ, ഉദ്ദേശ്യങ്ങൾ എന്നിങ്ങനെ ഉള്ളിലുള്ള കാര്യങ്ങളെ നീക്കിക്കളയുകയാണ് വേണ്ടത്. അതാണ് ദൈവഹിതം.

ആളുകളുടെ ബാഹ്യ സ്വഭാവവുമായി ദൈവം ഇടപെടുന്നതും അവന്‍റെ പ്രവർത്തനത്തിന്‍റെ ഒരു ഭാഗമാണ്. ഉദാഹരണത്തിന്, ആളുകളുടെ ബാഹ്യവും അസ്വാഭാവികവുമായ മാനവികതയുമായി ഇടപെടുന്നതോ അവരുടെ ജീവിതശൈലി, ശീലങ്ങൾ, അവരുടെ വഴികൾ, ആചാരങ്ങൾ എന്നിവയും അല്ലെങ്കിൽ അവരുടെ ബാഹ്യ പ്രവൃത്തികൾ, ഉത്സാഹം എന്നിവയുമായി ഇടപെടുന്നതോ ഇതിൽ ഉൾപ്പെടുന്നു. പക്ഷേ, സത്യം പ്രായോഗികപഥത്തിൽ കൊണ്ടുവരാനും സ്വഭാവത്തിനു മാറ്റം വരുത്താനും അവിടുന്ന് ആളുകളോട് ആവശ്യപ്പെടുമ്പോൾ, അവരുടെ ഉള്ളിലെ ഉദ്ദേശ്യങ്ങളെയും ധാരണകളെയുമാണ് പ്രധാനമായും ഉദ്ദേശിക്കുന്നത്. കേവലം നിന്‍റെ ബാഹ്യമായ പ്രകൃതം കൈകാര്യം ചെയ്യുന്നത് പ്രയാസമുള്ള കാര്യമല്ല; നിനക്ക് ഇഷ്ടപ്പെട്ട ഭക്ഷ്യവസ്തുക്കൾ കഴിക്കാതിരിക്കാൻ നിന്നോട് പറയുന്നതുപോലെ അത്ര എളുപ്പമാണത്. എന്നാൽ, നിന്‍റെ ഉള്ളിലെ ധാരണകളുമായി ബന്ധപ്പെട്ടാകുമ്പോൾ അത് അത്ര എളുപ്പമുള്ള കാര്യമല്ല. അതിനായി ആളുകൾ ജഡത്തിനെതിരേ പൊരുതുകയും വിലയൊടുക്കുകയും ദൈവമുമ്പാകെ കഷ്ടപ്പെടുകയും ചെയ്യേണ്ടതുണ്ട്. ആളുകളുടെ ഉദ്ദേശ്യവുമായി ബന്ധപ്പെട്ടാണെങ്കിൽ ഇത് വിശേഷിച്ചും സത്യമാണ്. ആളുകൾ ദൈവത്തിൽ വിശ്വസിച്ചു തുടങ്ങിയതു മുതൽ സത്യവിരുദ്ധമായ പല ഉദ്ദേശ്യങ്ങളും അവർ കൊണ്ടുനടന്നിട്ടുണ്ട്. നിങ്ങൾ സത്യത്തിനു ചേർച്ചയിൽ പ്രവർത്തിക്കുന്നില്ലെങ്കിൽ, നിങ്ങളുടെ ഉദ്ദേശ്യങ്ങളെല്ലാം ശരിയാണെന്നാണ് നിങ്ങൾ കരുതുക. പക്ഷേ, നിങ്ങളുടെ ജീവിതത്തിൽ എന്തെങ്കിലും സംഭവിക്കുമ്പോൾ, നിങ്ങളുടെ ഉള്ളിൽ തെറ്റായ ഒരുപാട് ഉദ്ദേശ്യങ്ങൾ ഉള്ളതായി നിങ്ങൾക്കു കാണാൻ കഴിയും. അതുകൊണ്ട് ദൈവം ആളുകളെ പൂർണരാക്കുമ്പോൾ ദൈവത്തെക്കുറിച്ചുള്ള അവരുടെ അറിവിനെ തടസ്സപ്പെടുത്തുന്ന നിരവധി ധാരണകൾ അവർക്കുള്ളിലുണ്ടെന്ന് അവർ മനസ്സിലാക്കാൻ അവൻ ഇടയാക്കുന്നു. നിങ്ങളുടെ ഉള്ളിലെ ഉദ്ദേശ്യങ്ങൾ തെറ്റാണെന്നു മനസ്സിലാക്കുമ്പോൾ, നിങ്ങളുടെ ധാരണകളും ലക്ഷ്യങ്ങളും അനുസരിച്ചു പ്രവർത്തിക്കുന്നത് നിർത്താനും ദൈവത്തിനുവേണ്ടി സാക്ഷ്യം പറയാനും, നിനക്ക് എന്തു സംഭവിച്ചാലും അചഞ്ചലനായി സ്വസ്ഥാനത്ത് നിൽക്കാനും നിനക്കു കഴിയുന്നുവെങ്കിൽ നീ ജഡത്തിനെതിരേ ചെറുത്തുനിന്നു എന്നതിന്‍റെ തെളിവാണത്. നീ ജഡത്തിനെതിരേ പോരാടുമ്പോൾ നിന്‍റെ ഉള്ളിൽ നിസ്സംശയമായും ഒരു പോരാട്ടം നടക്കും. സാത്താൻ ആളുകളെ പരീക്ഷിക്കുകയും അവർ തന്നെ അനുഗമിക്കുന്നതിന് ഇടയാക്കുകയും ചെയ്യും, ജഡത്തിന്‍റെ സങ്കല്പങ്ങൾക്കു പിന്നാലെ പോകാനും ജഡത്തിന്‍റെ അഭിലാഷങ്ങൾക്കു മുൻതൂക്കം നൽകാനും അവൻ അവരെ പ്രേരിപ്പിക്കുകയും അവരെക്കൊണ്ട് അതു ചെയ്യിക്കുകയും ചെയ്യും—അതേസമയം, ദൈവത്തിന്‍റെ വചനങ്ങളാകട്ടെ, ആളുകളുടെ ഉള്ളിൽ പ്രകാശം പരത്തുകയും അവരെ പ്രബുദ്ധരാക്കുകയും ചെയ്യും, എന്നാൽ, ഇത്തരുണത്തിൽ നീ ദൈവത്തെ അനുഗമിക്കുമോ അതോ സാത്താനെ അനുഗമിക്കുമോ എന്നത് നിന്‍റെ തീരുമാനമായിരിക്കും. സത്യം പ്രാവർത്തികമാക്കാൻ ദൈവം ആളുകളോട് ആവശ്യപ്പെടുന്നത് വിശേഷിച്ചും അവരുടെ ഉള്ളിലുള്ളവയെ കൈകാര്യം ചെയ്യാനാണ്; അതായത്, ദൈവത്തിന്‍റെ ഹൃദയത്തിനു പിടിക്കാത്ത അവരുടെ ചിന്തകളെയും ധാരണകളെയും കൈകാര്യം ചെയ്യാൻ. പരിശുദ്ധാത്മാവ് ആളുകളുടെ ഹൃദയത്തെ സ്പർശിക്കുകയും അവരെ പ്രബുദ്ധരാക്കുകയും അവർക്കു വെളിച്ചമേകുകയും ചെയ്യും. അതുകൊണ്ട്, സംഭവിക്കുന്ന എല്ലാറ്റിനും പിന്നിൽ ഒരു യുദ്ധം നടക്കുന്നുണ്ട് എന്നു പറയാം: ആളുകൾ സത്യത്തിനു ചേർച്ചയിൽ പ്രവർത്തിക്കുകയോ ദൈവത്തോടുള്ള സ്നേഹം പ്രകടമാക്കുകയോ ചെയ്യുന്ന ഓരോ വേളയിലും ഒരു വലിയ യുദ്ധം തന്നെ നടക്കുന്നു. ജഡികമായ വിധത്തിൽ എല്ലാം ഭംഗിയായി പോകുന്നു എന്നു തോന്നിയാലും അവരുടെ ഹൃദയത്തിന്‍റെ ആഴങ്ങളിൽ ഒരു ജീവന്മരണ പോരാട്ടമാണ് നടക്കുന്നത്. ഈ കനത്ത പോരാട്ടത്തിനു ശേഷം മാത്രമേ, ഒരുപാട് സമയമെടുത്ത് ചിന്തിച്ചു വിലയിരുത്തിയാൽ മാത്രമേ വിജയമോ പരാജയമോ നിർണയിക്കാനാകൂ. ചിരിക്കണോ കരയണോ എന്നറിയാത്ത സ്ഥിതിയിലാകും മനുഷ്യൻ. ആളുകളുടെ ഉള്ളിലെ ഉദ്ദേശ്യങ്ങളിൽ അധികവും പിഴവുള്ളതായതിനാലും അതുമല്ലെങ്കിൽ, ദൈവത്തിന്‍റെ പ്രവർത്തനങ്ങളിൽ അധികവും അവരുടെ സങ്കല്പങ്ങളുമായി യോജിക്കാത്തതിനാലും ആളുകൾ സത്യം പ്രവൃത്തിപഥത്തിൽ കൊണ്ടുവരുമ്പോൾ അണിയറയിൽ ഒരു കടുത്ത പോരാട്ടംതന്നെ അരങ്ങേറും. ഈ സത്യം പ്രാവർത്തികമാക്കുമ്പോൾ അണിയറയ്ക്കു പിന്നിൽ ആളുകൾക്ക് സങ്കടത്തിന്‍റെ കണ്ണീർപ്പുഴ ഒഴുക്കേണ്ടിവരാറുണ്ട്, എന്നിട്ടാണ് ദൈവത്തെ പ്രസാദിപ്പിക്കുന്നതിനായി തങ്ങളുടെ മനസ്സിനെ പരുവപ്പെടുത്താൻ അവർക്കാകുന്നത്. ഈ പോരാട്ടം മൂലമാണ് ആളുകൾ കഷ്ടം സഹിക്കുന്നതും ശുദ്ധീകരിക്കപ്പെടുന്നതും; ഇത് യഥാർത്ഥ കഷ്ടപ്പാടാണ്. ഈ യുദ്ധം നിങ്ങളുടെമേൽ വരുമ്പോൾ, നിങ്ങൾക്ക് ശരിക്കും ദൈവത്തിന്‍റെ പക്ഷത്തു നിലയുറപ്പിക്കാനാകുന്നെങ്കിൽ, നിങ്ങൾക്ക് അവിടുത്തെ പ്രസാദിപ്പിക്കാനാകും. സത്യത്തിനു ചേർച്ചയിൽ പ്രവർത്തിക്കുമ്പോൾ ഒരുവന് ഉള്ളിൽ കഷ്ടം സഹിക്കേണ്ടിവരുന്നത് ഒഴിവാക്കാവുന്നതല്ല. സത്യത്തിനു ചേർച്ചയിൽ പ്രവർത്തിക്കുമ്പോൾ മനുഷ്യന്‍റെ ഉള്ളിലുള്ളതെല്ലാം നല്ലതാണെങ്കിൽ, അവർ ദൈവത്താൽ പൂർണരാക്കപ്പെടേണ്ട ആവശ്യമില്ല, അവിടെ ഒരു യുദ്ധത്തിന്‍റെ കാര്യം വരുന്നില്ല. അവർ കഷ്ടങ്ങളിലൂടെ കടന്നുപോകേണ്ടതായും വരുന്നില്ല. ആളുകളുടെ ഉള്ളിൽ ദൈവത്തിന് ഉപയോഗമില്ലാത്ത ഒരുപാട് സംഗതികൾ ഉള്ളതിനാലും ജഡത്തിന് അധികവും മത്സര മനോഭാവം ഉള്ളതിനാലും ആണ് ആളുകൾക്ക് ജഡത്തിനെതിരേ പോരാടുന്നതു സംബന്ധിച്ച പാഠം ഇത്ര ആഴത്തിൽ പഠിക്കേണ്ടിവരുന്നത്. ഇതിനെയാണ് ദൈവം കഷ്ടപ്പാട് എന്നു വിളിക്കുന്നതും തന്നോടൊപ്പം സഹിക്കാൻ ആവശ്യപ്പെടുന്നതും. ബുദ്ധിമുട്ടുകൾ നേരിടുമ്പോൾ ഒട്ടും അമാന്തിക്കാതെ ദൈവത്തോട് ഇങ്ങനെ പ്രാർത്ഥിക്കണം: “ദൈവമേ, അങ്ങയെ പ്രസാദിപ്പിക്കാൻ ഞാൻ ആഗ്രഹിക്കുന്നു, അങ്ങയുടെ ഉള്ളം പ്രസാദിപ്പിക്കുന്നതിനായി അവസാന പരീക്ഷയിൽ സഹിച്ചുനിൽക്കാൻ ഞാൻ ആഗ്രഹിക്കുന്നു, എത്ര വലിയ തിരിച്ചടികൾ നേരിടേണ്ടിവന്നാലും എനിക്ക് അങ്ങയെ തൃപ്തിപ്പെടുത്തണം. എന്‍റെ ജീവൻ അപ്പാടെ ത്യജിക്കേണ്ടിവന്നാലും എനിക്ക് അങ്ങയെ പ്രസാദിപ്പിക്കണം!” ഈ നിശ്ചയദാർഢ്യത്തോടെ അങ്ങനെ പ്രാർഥിക്കുന്നെങ്കിൽ, സാക്ഷ്യം വഹിക്കുന്നതിൽ നിനക്ക് ഉറച്ചു നിൽക്കാനാകും. സത്യത്തിനു ചേർച്ചയിൽ ഓരോ തവണ പ്രവർത്തിക്കുമ്പോഴും ഓരോ തവണ ശുദ്ധീകരണത്തിലൂടെ കടന്നുപോകുമ്പോഴും ഓരോ തവണ ക്ഷീണം തോന്നുമ്പോഴും ഓരോ തവണ ദൈവത്തിന്‍റെ പ്രവർത്തനം അവരുടെ മേൽ നടക്കുമ്പോഴും ആളുകൾക്ക് അങ്ങേയറ്റത്തെ വേദന സഹിക്കേണ്ടിവരും. ഇവയെല്ലാം ആളുകൾക്ക് ഒരു പരീക്ഷണമാണ്, അതുകൊണ്ട് അവരുടെയെല്ലാം ഉള്ളിൽ ഒരു യുദ്ധം നടക്കുകയാണ്. അവർ ഒടുക്കുന്ന ശരിക്കുമുള്ള വിലയാണിത്. ദൈവവചനങ്ങൾ ഒരുപാട് വായിക്കുന്നതും ഓടിനടന്ന് കാര്യങ്ങൾ ചെയ്യുന്നതും ആ വിലയുടെ ഒരു ഭാഗമാണ്. അത് അവർ ചെയ്യേണ്ടതു തന്നെയാണ്, അത് അവരുടെ കടമയാണ്, അവർ പൂർത്തിയാക്കേണ്ട ഉത്തരവാദിത്തമാണത്. എന്നാൽ, ആളുകൾ തങ്ങളുടെ ഉള്ളിലെ മാറ്റിവെക്കേണ്ടതായ കാര്യങ്ങൾ മാറ്റിവെക്കേണ്ടതുണ്ട്. നീ അങ്ങനെ ചെയ്യുന്നില്ലെങ്കിൽ നിന്‍റെ ബാഹ്യമായ കഷ്ടങ്ങൾ എത്ര വലുതായിരുന്നാലും നീ എത്ര ഓടിനടന്ന് കാര്യങ്ങൾ ചെയ്താലും എല്ലാം വ്യർഥമായിരിക്കും! അതായത്, നിന്‍റെ ഉള്ളിൽ ഉണ്ടാകുന്ന മാറ്റങ്ങൾക്കു മാത്രമേ നിന്‍റെ ബാഹ്യമായ കഷ്ടപ്പാടിന് മൂല്യമുണ്ടോ എന്നു നിർണയിക്കാനാകൂ. നിന്‍റെ ആന്തരിക പ്രകൃതത്തിനു മാറ്റം വരുകയും നീ ജീവിതത്തിൽ സത്യം പ്രാവർത്തികമാക്കുകയും ചെയ്താൽ, നിന്‍റെ ബാഹ്യമായ കഷ്ടപ്പാടിനെല്ലാം ദൈവത്തിന്‍റെ അംഗീകാരം ഉണ്ടാകും; നിന്‍റെ ഉള്ളിലെ വ്യക്തിത്വത്തിന് യാതൊരു മാറ്റവും വന്നിട്ടില്ലെങ്കിൽ, നീ എന്തൊക്കെ കഷ്ടം സഹിച്ചെന്നു പറഞ്ഞാലും, പുറമേ എന്തൊക്കെ കാര്യങ്ങൾ ചെയ്തെന്നു പറഞ്ഞാലും ദൈവത്തിന്‍റെ ഒരു അംഗീകാരവും നിനക്ക് ലഭിക്കില്ല—ദൈവത്തിന്‍റെ അംഗീകാരമില്ലാത്ത കഷ്ടപ്പാടുകൾ കൊണ്ട് ഒരു കഥയുമില്ല. അതുകൊണ്ട്, നീ ഒടുക്കിയ വില ദൈവം അംഗീകരിക്കുന്നുണ്ടോ എന്നത്, നിന്നിൽ മാറ്റം വന്നിട്ടുണ്ടോ ഇല്ലയോ എന്നതിനെയും നീ സത്യത്തിനു ചേർച്ചയിൽ പ്രവർത്തിക്കുന്നുണ്ടോ ഇല്ലയോ എന്നതിനെയും ദൈവഹിതം നിവർത്തിക്കുന്നതിനും ദൈവത്തെക്കുറിച്ചുള്ള ജ്ഞാനം നേടുന്നതിനും ദൈവത്തോട് വിശ്വസ്തനായിരിക്കുന്നതിനും വേണ്ടി സ്വന്തം ഉദ്ദേശ്യങ്ങൾക്കും സങ്കല്പങ്ങൾക്കും വിരുദ്ധമായി നീ പ്രവർത്തിക്കുന്നുണ്ടോ എന്നതിനെയും ആശ്രയിച്ചിരിക്കുന്നു. നീ ഓടി നടന്ന് എന്തെല്ലാം ചെയ്തെന്നു പറഞ്ഞാലും സ്വന്തം ഉദ്ദേശ്യങ്ങൾക്കു വിരുദ്ധമായി പ്രവർത്തിക്കേണ്ടത് എങ്ങനെയെന്ന് നീ ഒരിക്കലും അറിയാതിരിക്കുകയും ബാഹ്യമായ പ്രവർത്തനങ്ങൾക്കും ശുഷ്കാന്തിക്കും മാത്രം പ്രാധാന്യം നൽകുകയും നിന്‍റെ ജീവിതത്തിന് ഒരു ശ്രദ്ധയും നൽകാതിരിക്കുകയും ആണെങ്കിൽ നിന്‍റെ കഷ്ടപ്പാടെല്ലാം വെറുതെയാകും. ഒരു പ്രത്യേക ചുറ്റുപാടിൽ, നിനക്ക് ഒരു കാര്യം പറയാനുണ്ടെന്നു കരുതുക. പക്ഷേ, അതു പറയുന്നത് ശരിയല്ലെന്നും, അതു പറയുന്നതുകൊണ്ട് നിന്‍റെ സഹോദരീ സഹോദരന്മാർക്ക് ഗുണമൊന്നും ഉണ്ടാകില്ലെന്നു മാത്രമല്ല, അത് അവരെ വേദനിപ്പിക്കുകയും ചെയ്യാമെന്നും നിന്‍റെ ഉള്ളു പറയുന്നതിനാൽ നീ അതു പറയേണ്ടെന്നു വെക്കുന്നു; ഈ വാക്കുകൾക്ക് ദൈവഹിതം നിറവേറ്റാൻ കഴിവില്ല എന്നതിനാൽ ഉള്ളിൽ വേദന അനുഭവിക്കുന്നതാണ് അതിലും നല്ലതെന്നു നീ കരുതുന്നു. ഈ സമയത്ത് നിന്‍റെ ഉള്ളിൽ ഒരു സംഘർഷം നടക്കും. പക്ഷേ, വേദന സഹിക്കാനും നിനക്കു പ്രിയപ്പെട്ടത് വേണ്ടെന്നു വെക്കാനും നീ തയ്യാറാകും. ദൈവത്തെ പ്രസാദിപ്പിക്കാനായി ഈ പ്രയാസം സഹിക്കാൻ നീ ഒരുക്കമായിരിക്കും, ഉള്ളിൽ വേദന തോന്നുമെങ്കിലും നീ ജഡത്തെ തൃപ്തിപ്പെടുത്തില്ല; ഒടുവിൽ, ദൈവത്തിന്‍റെ ഹൃദയം സംപ്രീതമാകുന്നതോടെ നിന്‍റെ ഉള്ളും ആശ്വാസം കണ്ടെത്തും. ശരിക്കും ഒരു വിലയൊടുക്കലാണിത്, ദൈവം ആഗ്രഹിക്കുന്ന മൂല്യവും ഇതാണ്. നീ ഇപ്രകാരം പ്രവർത്തിക്കുന്നതു തുടരുന്നു എങ്കിൽ ദൈവം തീർച്ചയായും നിന്നെ അനുഗ്രഹിക്കും; നിനക്ക് അതിനു കഴിയുന്നില്ലെങ്കിൽ നിനക്ക് എത്രമാത്രം ഗ്രാഹ്യമുണ്ടായിരുന്നാലും എത്ര വാക്ചാതുരി ഉണ്ടായിരുന്നാലും അതിനൊന്നും ഒരു മൂല്യവും ഉണ്ടായിരിക്കില്ല! ദൈവസ്നേഹത്തിന്‍റെ വഴിയിൽ, ദൈവം സാത്താനെതിരേ പോരാടുമ്പോൾ അവിടുത്തെ പക്ഷത്തു നിലയുറപ്പിക്കാൻ നിനക്കു കഴിയുന്നെങ്കിൽ, നീ സാത്താനിലേക്കു തിരിയുന്നില്ലെങ്കിൽ, നീ ദൈവത്തെ സ്നേഹിക്കുന്നതിൽ വിജയിച്ചു എന്നും, നിന്‍റെ സാക്ഷ്യത്തിൽ നീ ഉറച്ചു നിന്നു എന്നും പറയാനാകും. 

ദൈവം ആളുകൾക്കിടയിൽ ചെയ്യുന്ന പ്രവൃത്തിയുടെ ഓരോ ഘട്ടത്തിലും, പുറമെ നോക്കുമ്പോൾ അത് മനുഷ്യർ തമ്മിലുള്ള ഇടപെടലുകളെന്നപോലെ തോന്നിക്കും, മനുഷ്യന്‍റെ ക്രമീകരണത്തിൽനിന്ന് ഉരുത്തിരിഞ്ഞതോ മനുഷ്യന്‍റെ ഇടപെടലിന്‍റെ ഫലമോ എന്ന പോലെ. എന്നാൽ, അണിയറയ്ക്കു പിന്നിൽ, പ്രവൃത്തിയുടെ ഓരോ ഘട്ടവും, ഒപ്പം, സംഭവിക്കുന്ന സകലതും സാത്താൻ ദൈവമുമ്പാകെ നടത്തുന്ന പന്തയത്തിന്‍റെ ഫലമാണ്; ആളുകൾ ദൈവത്തിനു സാക്ഷ്യം പറയുന്നതിൽ ഉറച്ചുനിൽക്കേണ്ടതും ഇത് അനിവാര്യമാക്കുന്നു. ഇയ്യോബ് പരീക്ഷിക്കപ്പെട്ട കാര്യം ഉദാഹരണമായി എടുക്കാം: അണിയറയിൽ സാത്താൻ ദൈവവുമായി പന്തയം വെക്കുകയായിരുന്നു. ഇയ്യോബിനു മേൽ വന്നു ഭവിച്ചത് മനുഷ്യരുടെ പ്രവൃത്തികളും മനുഷ്യന്‍റെ ഇടപെടലും മൂലമാണ്. ദൈവം നിങ്ങളിൽ പ്രവർത്തിക്കുന്ന ഓരോ ഘട്ടത്തിനു പിന്നിലും സാത്താന്‍റെ വാതു വെപ്പുണ്ട്—അവയ്ക്കെല്ലാം പിന്നിൽ ഒരു പോരാട്ടം നടക്കുന്നുണ്ട്. ഉദാഹരണത്തിന്, നിനക്ക് നിന്‍റെ സഹോദരീ സഹോദരന്മാരെക്കുറിച്ച് മുൻവിധി ഉണ്ടെങ്കിൽ, നീ പറയാൻ ആഗ്രഹിക്കുന്ന എന്തോ—ദൈവത്തിന് അനിഷ്ടമായേക്കും എന്ന് നിനക്കു തോന്നുന്ന വാക്കുകൾ—പറയാനുണ്ടെങ്കിലും നീ അവ പറയുന്നില്ലെങ്കിൽ, നിനക്ക് ഉള്ളിൽ ഒരു അസ്വസ്ഥത തോന്നും. ഈ വേളയിൽ നിന്‍റെ ഉള്ളിൽ ഒരു സംഘർഷം ആരംഭിക്കും: “ഞാൻ പറയണോ വേണ്ടയോ?” ഇതാണ് ആ പോരാട്ടം. അങ്ങനെ, നീ നേരിടുന്ന എന്തിലും ഒരു പോരാട്ടമുണ്ട്. നിന്‍റെ ഉള്ളിൽ പോരാട്ടം നടക്കുമ്പോൾ നിന്‍റെ ശരിക്കുമുള്ള സഹകരണത്തിന്‍റെയും നിന്‍റെ യഥാർത്ഥ കഷ്ടപ്പാടിന്‍റെയും ഫലമായി ദൈവം നിന്നിൽ പ്രവർത്തിക്കും. ആത്യന്തികമായി പ്രസ്തുത വിഷയം നിന്‍റെ ഉളളിൽ ഒരു കോണിലേക്കു മാറ്റിവെക്കാൻ നിനക്കാവും, ദേഷ്യവും സ്വാഭാവികമായി കെട്ടടങ്ങും. ദൈവവുമായി നീ സഹകരിക്കുന്നതിന്‍റെ ഫലമാണത്. ആളുകൾ എന്തു ചെയ്താലും അവരുടെ പരിശ്രമത്തിന് ഒരു നിശ്ചിത വില ഒടുക്കേണ്ടതുണ്ട്. യഥാർത്ഥ പ്രയാസങ്ങളില്ലാതെ അവർക്ക് ദൈവത്തെ പ്രസാദിപ്പിക്കുവാൻ കഴിയില്ല; ദൈവത്തെ പ്രസാദിപ്പിക്കുന്നതിന്‍റെ അടുത്തുപോലും എത്താൻ അവർക്കു കഴിയില്ല, വെറും പാഴ് മുദ്രാവാക്യങ്ങൾ മുഴക്കുന്നതിനു തുല്യമാണത്! ഈ പാഴ് മുദ്രാവാക്യങ്ങൾക്ക് ദൈവത്തെ പ്രസാദിപ്പിക്കാനാകുമോ? ആത്മമണ്ഡലത്തിൽ ദൈവവും സാത്താനും ഏറ്റുമുട്ടുമ്പോൾ നിനക്ക് ദൈവത്തെ എങ്ങനെ പ്രസാദിപ്പിക്കാനാകും, അവിടുത്തോടു കൂറു പുലർത്തിക്കൊണ്ട് നിനക്ക് എങ്ങനെ ദൈവത്തിനുവേണ്ടി സാക്ഷി പറയുന്നതിൽ ഉറച്ചു നിൽക്കാനാകും? നിന്‍റെ ജീവിതത്തിൽ സംഭവിക്കുന്നതെല്ലാം ഒരു വലിയ വിചാരണയ്ക്കു തുല്യമാണെന്നും നീ സാക്ഷി പറയാൻ ദൈവം പ്രതീക്ഷിക്കുന്ന സമയമാണതെന്നും നീ അറിഞ്ഞിരിക്കണം. പുറത്തുനിന്നു നോക്കുമ്പോൾ അപ്രധാനമെന്നു തോന്നിക്കാമെങ്കിലും ഇക്കാര്യങ്ങൾ സംഭവിക്കുമ്പോൾ നീ ദൈവത്തെ സ്നേഹിക്കുന്നുണ്ടോ ഇല്ലയോ എന്നതു വെളിവാകും. നീ സ്നേഹിക്കുന്നുവെങ്കിൽ, ദൈവത്തിനുവേണ്ടി സാക്ഷി പറയുന്നതിൽ ഉറച്ചു നിൽക്കാൻ നിനക്കാവും. എന്നാൽ, ദൈവത്തോടുള്ള സ്നേഹം നീ പ്രവൃത്തിപഥത്തിൽ കൊണ്ടുവന്നിട്ടില്ലെങ്കിൽ, സത്യത്തിനു ചേർച്ചയിൽ പ്രവർത്തിക്കുന്ന ഒരുവനല്ല നീയെന്നും നിന്നിൽ സത്യമോ ജീവനോ ഇല്ലെന്നും നീ വെറും പതിരാണെന്നും അത് തെളിയിക്കും! ആളുകളുടെ ജീവിതത്തിൽ സംഭവിക്കുന്ന ഓരോന്നും ഉറച്ചു നിന്ന് തനിക്കായി സാക്ഷി പറയാൻ ദൈവത്തിന് അവരെ ആവശ്യമുള്ളപ്പോൾ സംഭവിക്കുന്നതാണ്. ഇപ്പോൾ നിന്‍റെ ജീവിതത്തിൽ എടുത്തു പറയത്തക്ക ഒന്നും സംഭവിക്കുകയോ നീ അത്ര വലിയ സാക്ഷ്യം വഹിക്കേണ്ടതായി വരുകയോ ചെയ്യുന്നില്ലെങ്കിൽ, നിത്യ ജീവിതത്തിലെ ഓരോ വിശദാംശവും ദൈവത്തിനുവേണ്ടിയുള്ള സാക്ഷ്യം പറച്ചിലിന്‍റെ വിഷയമാണ്. നിന്‍റെ സഹോദരീ സഹോദരന്മാരുടെയും കുടുംബാംഗങ്ങളുടെയും നിനക്കു ചുറ്റുമുള്ള എല്ലാവരുടെയും പ്രശംസയ്ക്കു പാത്രമാകാൻ നിനക്കു കഴിഞ്ഞാൽ, ഒരു ദിവസം അവിശ്വാസികൾ വന്ന് നീ ചെയ്യുന്നതെല്ലാം കണ്ട് വിസ്മയിക്കുകയും ദൈവം ചെയ്യുന്നതെല്ലാം മഹത്തരമാണെന്ന് കാണുകയും ചെയ്താൽ നീ സാക്ഷ്യം വഹിച്ചു എന്നു പറയാം. നിനക്ക് ഉൾക്കാഴ്ച ഇല്ലെങ്കിലും, നിന്‍റെ കഴിവുകൾ പരിമിതമാണെങ്കിലും ദൈവം നിന്നെ പൂർണനാക്കുന്നതിലൂടെ നിനക്ക് അവിടുത്തെ പ്രസാദിപ്പിക്കാനും അവിടുത്തെ ഹിതം മനസ്സിൽപ്പിടിക്കാനും കഴിയും; ഒപ്പം, തീർത്തും കഴിവില്ലാത്തവരിൽ ദൈവം ചെയ്തിരിക്കുന്ന മഹത്തായ കാര്യങ്ങൾ മറ്റുള്ളവരെ കാണിക്കാനും നിനക്കാകും. ആളുകൾ ദൈവത്തെ അറിയുകയും സാത്താന്‍റെ മുമ്പാകെ വിജയിക്കുകയും വലിയൊരു പരിധിവരെ ദൈവത്തോട് വിശ്വസ്തരാകുകയും ചെയ്യുമ്പോൾ, ഈ കൂട്ടരെക്കാൾ നട്ടെല്ല് മറ്റാർക്കും ഇല്ല, ഇതാണ് ഏറ്റവും വലിയ സാക്ഷ്യം. മഹത്തായ കാര്യങ്ങൾ ചെയ്യാനുള്ള കഴിവ് നിനക്കില്ലെങ്കിലും ദൈവത്തെ പ്രസാദിപ്പിക്കാൻ നിനക്കാവും. മറ്റുള്ളവർക്ക് സ്വന്തം ധാരണകൾ തിരുത്താൻ കഴിയില്ലെങ്കിലും നിനക്ക് അതിനു കഴിയും; തങ്ങളുടെ യഥാർത്ഥ അനുഭവങ്ങളിലൂടെ കടന്നുപോകുമ്പോൾ ദൈവത്തിനുവേണ്ടി സാക്ഷ്യം പറയാൻ മറ്റുള്ളവർക്കു കഴിയില്ലെങ്കിലും നിനക്കുള്ള ഔന്നത്യവും പ്രവൃത്തികളും വെച്ച് ദൈവസ്നേഹത്തിനു പകരം നൽകാനും അവിടുത്തേക്കായി ശക്തമായ സാക്ഷ്യം വഹിക്കാനും നിനക്കാവും. ഇതിനെ മാത്രമാണ് യഥാർത്ഥത്തിൽ ദൈവസ്നേഹമായി കണക്കാക്കുന്നത്. നിനക്ക് അതിന് കഴിയുന്നില്ലെങ്കിൽ, നീ നിന്‍റെ കുടുംബാംഗങ്ങൾക്ക് ഇടയിലും സഹോദരീ സഹോദരന്മാർക്ക് ഇടയിലും ഈ ലോകത്തിലെ മറ്റുള്ളവർക്കു മുമ്പാകെയും സാക്ഷ്യം വഹിക്കുന്നില്ല. സാത്താനു മുമ്പാകെ സാക്ഷ്യം പറയാൻ നിനക്കു കഴിയുന്നില്ലെങ്കിൽ സാത്താൻ നിന്നെ പരിഹസിക്കും, നിന്നെ ഒരു തമാശയായി കാണും, കളിപ്പാട്ടം എന്നപോലെ വീക്ഷിക്കും, നിന്നെ എന്നും വിഡ്ഢിയാക്കുകയും നിന്‍റെ മാനസികനില തകർക്കുകയും ചെയ്യും. ഭാവിയിൽ വലിയ പരീക്ഷകൾ നിന്‍റെ മേൽ വരാം—എന്നാൽ, ഇന്ന് ആത്മാർത്ഥ ഹൃദയത്തോടെ നീ ദൈവത്തെ സ്നേഹിക്കുന്നെങ്കിൽ, എത്ര വലിയ പരീക്ഷകളാണ് മുന്നിലുള്ളതെങ്കിലും നിന്‍റെ ജീവിതത്തിൽ എന്തുതന്നെ സംഭവിച്ചാലും സാക്ഷ്യത്തിൽ ഉറച്ചു നിൽക്കാനും ദൈവത്തെ പ്രസാദിപ്പിക്കാനും നിനക്കു കഴിയും, അപ്പോൾ നിന്‍റെ ഹൃദയത്തിന് ആശ്വാസമാകും; കൂടാതെ ഭാവിയിൽ എത്ര വലിയ പരിശോധനകൾ നേരിടേണ്ടിവന്നാലും നീ നിർഭയനായിരിക്കും. ഭാവിയിൽ എന്തു സംഭവിക്കുമെന്ന് നിങ്ങൾക്കു കാണാനാവില്ല; ഇന്നുള്ള സാഹചര്യത്തിൽ ദൈവത്തെ പ്രസാദിപ്പിക്കാനേ നിങ്ങൾക്കു കഴിയൂ. നിങ്ങൾ‌ക്ക് മഹത്തായ കാര്യങ്ങൾ ചെയ്യാൻ‌ കഴിവില്ല; യഥാർത്ഥ ജീവിതത്തിൽ‌ ദൈവത്തിന്‍റെ വാക്കുകൾ‌ അനുഭവിച്ചുകൊണ്ട് നിങ്ങൾ ദൈവത്തെ പ്രസാദിപ്പിക്കുന്നതിൽ‌ ശ്രദ്ധ കേന്ദ്രീകരിക്കുകയും സാത്താനെ ലജ്ജിപ്പിക്കും വിധം ശക്തമായും ഉറച്ച ശബ്ദത്തിലും സാക്ഷ്യം വഹിക്കുകയും വേണം. നിന്‍റെ ജഡം തൃപ്തമായിരിക്കില്ലെങ്കിലും കഷ്ടം അനുഭവിക്കുമെങ്കിലും, നീ ദൈവത്തെ പ്രസാദിപ്പിക്കുകയും സാത്താനെ ലജ്ജിപ്പിക്കുകയും ചെയ്തിരിക്കും. നീ എപ്പോഴും ഇപ്രകാരം പ്രവർത്തിക്കുന്നെങ്കിൽ, ദൈവം നിനക്കു മുമ്പിൽ ഒരു വഴി തുറക്കും. ഒരു നാൾ വലിയൊരു പരീക്ഷണം വരുമ്പോൾ, മറ്റുള്ളവർ വീണുപോകും, പക്ഷേ, നിനക്ക് അപ്പോഴും അചഞ്ചലനായി നിൽക്കാനാകും: നീ വില ഒടുക്കിയതിനാൽ ദൈവം നിന്നെ സംരക്ഷിക്കും, വീണുപോകാതെ ഉറച്ചു നിൽക്കാൻ അങ്ങനെ നിനക്കാവും. സാധാരണ സാഹചര്യങ്ങളിൽ, സത്യത്തിനു ചേർച്ചയിൽ ജീവിക്കാൻ നിനക്കു കഴിയുന്നെങ്കിൽ, ദൈവത്തോടുള്ള യഥാർത്ഥ സ്നേഹം തുടിക്കുന്ന ഒരു ഹൃദയത്തോടെ അവിടുത്തെ പ്രസാദിപ്പിക്കുന്നെങ്കിൽ, ഭാവിയിൽ നീ പരിശോധനകൾ നേരിടുമ്പോൾ ദൈവം നിശ്ചയമായും നിന്നെ സംരക്ഷിക്കും. നീ വിഡ്ഢിയും ഒട്ടുംതന്നെ ഔന്നത്യമില്ലാത്തവനും തീർത്തും കഴിവില്ലാത്തവനും ആണെങ്കിലും ദൈവം നിന്നോട് വിവേചനം കാണിക്കില്ല. നിന്‍റെ ഉദ്ദേശ്യങ്ങൾ ശരിയാണോ എന്നതിനെ ആശ്രയിച്ചിരിക്കും ഇത്. ഇന്ന് ദൈവത്തെ പ്രസാദിപ്പിക്കാൻ നിനക്കു കഴിയുന്നുണ്ട്. അതായത്, തീർത്തും ചെറിയ വിശദാംശങ്ങൾക്കുപോലും നീ ശ്രദ്ധകൊടുക്കുകയും സകലത്തിലും ദൈവത്തെ പ്രസാദിപ്പിക്കുകയും ചെയ്യുന്നു, ദൈവത്തെ അകമഴിഞ്ഞ് സ്നേഹിക്കുന്ന ഒരു ഹൃദയം നിനക്കുണ്ട്, നീ നിന്‍റെ നിർവ്യാജമായ ഹൃദയം ദൈവത്തിനു നൽകുന്നു, നിനക്കു മനസ്സിലാകാത്ത ചില കാര്യങ്ങളുണ്ടെങ്കിലും ദൈവമുമ്പാകെ വരാനും നിന്‍റെ ഉദ്ദേശ്യങ്ങളിലെ പിഴവു തിരുത്താനും ദൈവഹിതം അന്വേഷിക്കാനും നിനക്കാവുന്നു, ദൈവത്തെ പ്രസാദിപ്പിക്കാൻ ആവശ്യമായതെല്ലാം നീ ചെയ്യുന്നുണ്ട്. നിന്‍റെ സഹോദരീ സഹോദരന്മാർ ഒരുപക്ഷേ നിന്നെ ഉപേക്ഷിച്ചേക്കാം. പക്ഷേ, നിന്‍റെ ഹൃദയം ദൈവത്തെ സംപ്രീതനാക്കും. കൂടാതെ, നീ ജഡിക സുഖങ്ങൾക്കായി വ്യാമോഹിക്കില്ല. നീ എപ്പോഴും ഇങ്ങനെ ചെയ്യുന്നെങ്കിൽ, വലിയ വലിയ പരീക്ഷണങ്ങൾ നേരിടുമ്പോൾ നീ സംരക്ഷിക്കപ്പെടും.

ആളുകളുടെ ഉള്ളിലെ ഏത് അവസ്ഥയെയാണ് പരീക്ഷണങ്ങൾ ലക്ഷ്യമിടുന്നത്? മനുഷ്യന്‍റെ ഉള്ളിലെ, ദൈവത്തെ പ്രസാദിപ്പിക്കാൻ കെൽപ്പില്ലാത്ത മത്സരാത്മകമായ മനോഭാവത്തെയാണ് അവ ലക്ഷ്യമിടുന്നത്. ആളുകളുടെ ഉള്ളിൽ നിർമലമല്ലാത്ത ഒരുപാട് സംഗതികളുണ്ട്, കാപട്യം നിറഞ്ഞ പലതുമുണ്ട്. അതുകൊണ്ട് ആളുകളെ ശുദ്ധീകരിക്കാനായി ദൈവം അവരെ പരീക്ഷകൾക്കു വിധേയരാക്കുന്നു. പക്ഷേ, ഇന്നു ദൈവത്തെ പ്രസാദിപ്പിക്കാൻ നിനക്കു കഴിയുന്നെങ്കിൽ, ഭാവിയിലെ പരീക്ഷകൾ നിന്നെ പൂർണതയിലേക്കു നയിക്കും. ഇന്നു ദൈവത്തെ പ്രസാദിപ്പിക്കാൻ നിനക്കു കഴിയുന്നില്ലെങ്കിൽ, ഭാവിയിലെ പരീക്ഷകൾ നിനക്ക് പ്രലോഭനമാകും, അറിയാതെതന്നെ നീ വീണുപോകും. ആ സമയത്ത് നിനക്ക് സ്വയം സഹായിക്കാനാവില്ല, കാരണം, ദൈവവേലയിൽ തുടരാൻ നിനക്കാവില്ല, ശരിയായ ഔന്നത്യം നിനക്ക് ഉണ്ടായിരിക്കില്ല. അതുകൊണ്ട്, ഭാവിയിൽ അചഞ്ചലനായി നിൽക്കാനും ദൈവത്തെ കൂടുതൽ നന്നായി പ്രസാദിപ്പിക്കാനും അവസാനത്തോളം അവിടുത്തെ അനുഗമിക്കാനും നീ ആഗ്രഹിക്കുന്നെങ്കിൽ, ഇന്ന് നീ ഉറപ്പുള്ള ഒരു അടിസ്ഥാനം ഇടേണ്ടതുണ്ട്. സകലത്തിലും സത്യത്തിനു ചേർച്ചയിൽ പ്രവർത്തിച്ചുകൊണ്ടും ദൈവഹിതം മനസ്സിൽ അടുപ്പിച്ചു നിർത്തിക്കൊണ്ടും നീ ദൈവത്തെ പ്രസാദിപ്പിക്കേണ്ടതുണ്ട്.. നീ സദാ ഇങ്ങനെ ചെയ്യുന്നെങ്കിൽ, നിന്‍റെ ഉള്ളിൽ ഒരു അടിത്തറ ഉണ്ടാകും, തന്നെ സ്നേഹിക്കുന്ന ഒരു ഹൃദയം ദൈവം നിന്നിൽ ഉൾപ്രവേശിപ്പിക്കും, അവിടുന്ന് നിനക്ക് വിശ്വാസം പ്രദാനം ചെയ്യും. ഒരുനാൾ നിന്‍റെ മേൽ ശരിക്കും ഒരു പരീക്ഷണം വരുമ്പോൾ കുറച്ചു വേദന അനുഭവിക്കേണ്ടി വന്നേക്കാം, ഒരു പരിധിവരെ നിന്‍റെ മനസ്സു വിഷമിക്കുകയും മരിച്ചാലെന്നപോലെയുള്ള കടുത്ത ദുഃഖം അനുഭവിക്കേണ്ടിവരുകയും ചെയ്തെന്നു വരാം—പക്ഷേ, നിന്‍റെ ദൈവസ്നേഹത്തിനു മാറ്റമുണ്ടാവുകയില്ല, അതിന്‍റെ ആഴം വർധിക്കുകപോലും ചെയ്യും. അവയാണ് ദൈവാനുഗ്രഹങ്ങൾ. ദൈവം ഇന്നു പറയുകയും പ്രവർത്തിക്കുകയും ചെയ്യുന്നതെല്ലാം അനുസരണമുള്ള ഒരു ഹൃദയത്തോടെ സ്വീകരിക്കാൻ നിനക്കു കഴിയുന്നെങ്കിൽ, ദൈവം തീർച്ചയായും നിന്നെ അനുഗ്രഹിക്കും. അങ്ങനെ, നീ ദൈവത്താൽ അനുഗ്രഹിക്കപ്പെടുകയും അവിടുത്തെ വാഗ്ദാനം സ്വീകരിക്കുകയും ചെയ്യുന്നവനാകും. പക്ഷേ, ഇന്നു നീ അങ്ങനെ പ്രവർത്തിക്കുന്നില്ലെങ്കിൽ, ഒരുനാൾ പരീക്ഷകൾ നേരിടുമ്പോൾ നിനക്കു വിശ്വാസമോ സ്നേഹനിർഭരമായ ഒരു ഹൃദയമോ ഉണ്ടായിരിക്കില്ല. ആ സമയത്ത്, പരീക്ഷണം പ്രലോഭനമായി മാറും; സാത്താന്‍റെ പ്രലോഭനത്തിൽ നീ ആണ്ടുപോകും, രക്ഷപ്പെടാൻ ഒരു മാർഗവും പിന്നെ ഉണ്ടായിരിക്കില്ല. ഇന്ന് ഒരു ചെറിയ പരീക്ഷണത്തിൽ പിടിച്ചു നിൽക്കാൻ നിനക്കു കഴിയുന്നുണ്ടാകും; പക്ഷേ, നാളെ ഇതിലും വലിയ ഒരു പരീക്ഷണത്തിൽ അചഞ്ചലനായി നിൽക്കാൻ നിനക്ക് കഴിയണമെന്നില്ല. ചില ആളുകൾ ദുരഭിമാനികളാണ്, ഇതിനകംതന്നെ തങ്ങൾ ഏറെക്കുറെ പൂർണരാണെന്നാണ് അവരുടെ ഭാവം. അത്തരം സമയങ്ങളിൽ അവയെ ഗൗരവമായി കാണാതിരിക്കുകയും ആത്മസംതൃപ്തിയടയുകയും ചെയ്താൽ നീ അപകടത്തിലാകും. ദൈവം ഇന്ന് അത്ര വലിയ പരീക്ഷണത്തിന്‍റെ വേലകളിൽ ഏർപ്പെടുന്നില്ല, എല്ലാം ഒരു കുഴപ്പവുമില്ലാതെ നീങ്ങുന്നു എന്നു തോന്നിയേക്കാം. പക്ഷേ, ദൈവം നിന്നെ പരീക്ഷിക്കുമ്പോൾ, നിന്‍റെ കുറവുകൾ എത്രയധികമാണെന്ന് നീ കണ്ടെത്തും, കാരണം ഔന്നത്യത്തിൽ നീ വളരെ താഴെയാണ്, വലിയ പരീക്ഷണങ്ങൾ സഹിക്കുന്നതിന് നിനക്ക് കഴിവില്ല. നീ ഇപ്പോൾ എങ്ങനെയാണോ അങ്ങനെതന്നെ തുടരുന്നെങ്കിൽ, നിഷ്ക്രിയാവസ്ഥയിൽ കഴിയുന്നെങ്കിൽ, പരീക്ഷണങ്ങൾ വരുമ്പോൾ നീ വീണുപോകും. ഔന്നത്യത്തിൽ നീ എത്ര താഴ്ന്നവനാണെന്ന് നീ ഇടയ്ക്കിടെ പരിശോധിക്കേണ്ടതുണ്ട്; ഇപ്രകാരം മാത്രമേ നിനക്ക് പുരോഗതി കൈവരിക്കാനാവൂ. പരീക്ഷണങ്ങളിലൂടെ കടന്നുപോകുമ്പോൾ മാത്രമാണ് ഔന്നത്യത്തിൽ നീ വളരെ താഴ്ന്നവനാണെന്നും നിന്‍റെ ഇച്ഛാശക്തി തീർത്തും ദുർബലമാണെന്നും നിന്‍റെ ഉള്ളിൽ യാഥാർത്ഥ്യത്തിന്‍റെ അംശം അല്പം മാത്രമേ ഉള്ളുവെന്നും ദൈവഹിതത്തിന് നീ യോജിച്ചവനല്ലെന്നും കാണുന്നതെങ്കിൽ—അപ്പോൾ മാത്രമാണ് നീ ഈ സംഗതികൾ തിരിച്ചറിയുന്നതെങ്കിൽ, ഒരുപാട് വൈകിപ്പോയിരിക്കും.

ദൈവത്തിന്‍റെ സ്വഭാവം നിനക്ക് അറിയില്ലെങ്കിൽ, പരീക്ഷണങ്ങൾ വരുമ്പോൾ നീ തീർച്ചയായും വീണുപോകും. കാരണം, ദൈവം എങ്ങനെയാണ് ആളുകളെ തികവുറ്റവരാക്കുന്നതെന്നോ ഏതു വിധേനയാണ് അവിടുന്ന് അവരെ തികവുറ്റവരാക്കുന്നതെന്നോ നിനക്ക് അറിയില്ല; തന്നെയുമല്ല, ദൈവത്തിന്‍റെ പരീക്ഷണങ്ങൾ നിന്‍റെ മേൽ വരുകയും അവ നിന്‍റെ ധാരണകളുമായി യോജിക്കാതിരിക്കുകയും ചെയ്യുമ്പോൾ അചഞ്ചലനായി നിൽക്കാൻ നിനക്ക് കഴിയാതെവരും. ദൈവത്തിന്റെ യഥാർത്ഥ സ്നേഹമാണ് അവിടുത്തെ മുഴുവൻ സ്വഭാവം. ദൈവത്തിന്റെ മുഴുവൻ സ്വഭാവവും ആളുകൾക്കു മുന്നിൽ പ്രകടമാക്കപ്പെടുമ്പോൾ, ഇത് നിന്‍റെ ജഡത്തിലേക്ക് എന്ത് കൊണ്ടുവരും? ദൈവത്തിന്‍റെ നീതിപൂർവമായ സ്വഭാവം ആളുകൾക്കു മുന്നിൽ പ്രകടമാക്കപ്പെടുമ്പോൾ അവരുടെ ജഡം തീർച്ചയായും വലിയ വേദന അനുഭവിക്കും. നീ ഈ വേദന അനുഭവിക്കുന്നില്ലെങ്കിൽ, ദൈവത്താൽ പൂർണനാക്കപ്പെടാൻ നിനക്കു കഴിയില്ലെന്നു മാത്രമല്ല, ദൈവത്തോട് ആത്മാർത്ഥ സ്നേഹം പ്രകടമാക്കാനും നിനക്കു കഴിയില്ല. ദൈവം നിന്നെ പൂർണനാക്കുന്നെങ്കിൽ, തന്‍റെ മുഴുവൻ സ്വഭാവവും അവിടുന്ന് നിനക്ക് തീർച്ചയായും കാണിച്ചുതരും. സൃഷ്ടിയുടെ സമയം മുതൽ ഇന്നോളം, ദൈവം തന്‍റെ മുഴുവൻ സ്വഭാവവും ഒരിക്കലും മനുഷ്യനു കാണിച്ചുകൊടുത്തിരുന്നില്ല—എന്നാൽ, അന്ത്യകാലത്ത് താൻ മുൻനിർണയിക്കുകയും തിരഞ്ഞെടുക്കുകയും ചെയ്ത ഈ കൂട്ടത്തിന് ദൈവം അത് വെളിപ്പെടുത്തുന്നു; ആളുകളെ പൂർണരാക്കുക വഴി അവിടുന്ന് തന്‍റെ സ്വഭാവ സവിശേഷതകൾ വെളിവാക്കുന്നു, അതിലൂടെ അവിടുന്ന് ഒരു കൂട്ടം ആളുകളെ തികവുറ്റവരാക്കുന്നു. അതാണ് ആളുകളോടുള്ള ദൈവത്തിന്‍റെ യഥാർത്ഥ സ്നേഹം. ദൈവത്തിന്‍റെ യഥാർത്ഥ സ്നേഹം അനുഭവിക്കുന്നതിന് ആളുകൾ കടുത്ത വേദന സഹിക്കുകയും വലിയ വില ഒടുക്കുകയും ചെയ്യേണ്ടതുണ്ട്. അതിനുശേഷം മാത്രമേ ദൈവം അവരെ വീണ്ടെടുക്കുകയും, തങ്ങളുടെ യഥാർത്ഥ സ്നേഹം ദൈവത്തിനു തിരികെ നൽകാൻ അവർക്കു കഴിയുകയും ചെയ്യുകയുള്ളൂ. അപ്പോൾ മാത്രമാണ് ദൈവത്തിന്‍റെ ഹൃദയം പ്രസാദിക്കുക. ദൈവത്താൽ പൂർണരാക്കപ്പെടാനും അവിടുത്തെ ഇഷ്ടം നടത്താനും ആളുകൾ ആഗ്രഹിക്കുകയും, തങ്ങളുടെ ആത്മാർഥമായ സ്നേഹം പൂർണമായും ദൈവത്തിനു നൽകുകയും ചെയ്യുന്നെങ്കിൽ മരണത്തെക്കാൾ കടുത്ത വേദന അനുഭവിക്കുന്നതിനായി അവർ തങ്ങളുടെ സാഹചര്യങ്ങളിൽ വളരെയധികം കഷ്ടപ്പാടുകളും യാതനകളും അനുഭവിക്കേണ്ടതുണ്ട്. ഒടുവിൽ, തങ്ങളുടെ യഥാർഥ ഹൃദയം ദൈവത്തിനു തിരികെ നൽകാൻ അവർ നിർബന്ധിതരാകും. പ്രയാസങ്ങളിലൂടെയും ശുദ്ധീകരണത്തിലൂടെയും കടന്നുപോകുമ്പോഴാണ് ഒരുവൻ യഥാർഥത്തിൽ ദൈവത്തെ സ്നേഹിക്കുന്നുണ്ടോ ഇല്ലയോ എന്നത് വെളിവാകുന്നത്. ദൈവം ആളുകളുടെ സ്നേഹത്തെ സംശുദ്ധമാക്കുന്നു, ബുദ്ധിമുട്ടുകളും ശുദ്ധീകരണവും നടക്കുമ്പോൾ മാത്രമാണ് ഇതും സാധ്യമാകുന്നത്.


“സഹസ്രാബ്ദരാജ്യം എത്തിച്ചേർന്നിരിക്കുന്നു” എന്നതിനെ കുറിച്ചൊരു ഹ്രസ്വഭാഷണം

സഹസ്രാബ്ദരാജ്യത്തിന്റെ ദർശനത്തെ കുറിച്ച് നിങ്ങൾ എന്തു കരുതുന്നു? ചിലർ അതിനെ കുറിച്ചു ധാരാളം ചിന്തിക്കുന്നു, അവർ പറയുന്നു: “സഹസ്രാബ്ദരാജ്യം ഭൂമിയിൽ ഒരായിരം വർഷത്തേക്കു നിലനിൽക്കും. അതുകൊണ്ട് സഭയിലെ പ്രായമായ അംഗങ്ങൾ അവിവാഹിതരാണെങ്കിൽ, അവർ വിവാഹിതരാകേണ്ടതുണ്ടോ? എന്റെ കുടുംബത്തിനു പണമില്ല, ഞാൻ പണമുണ്ടാക്കാൻ തുടങ്ങണോ?...” എന്താണു സഹസ്രാബ്ദരാജ്യം? നിങ്ങൾക്കറിയാമോ? ജനങ്ങൾ ഭാഗികമായി അന്ധത ബാധിച്ചവരും വലിയ യാതനകൾ സഹിക്കുന്നവരുമാണ്. സഹസ്രാബ്ദരാജ്യം വാസ്തവത്തിൽ ഔദ്യോഗികമായി വരാനിരിക്കുന്നതേയുള്ളൂ. ജനങ്ങളെ പരിപൂർണരാക്കുന്ന ഘട്ടത്തിൽ സഹസ്രാബ്ദരാജ്യം ഒരു തുടക്കം മാത്രമാണ്; ദൈവം പറഞ്ഞിരിക്കുന്ന സഹസ്രാബ്ദരാജ്യത്തിന്റെ സമയത്ത് മനുഷ്യൻ പരിപൂർണനാക്കപ്പെട്ടിട്ടുണ്ടാകും. ജനങ്ങൾ വിശുദ്ധരെ പോലെ ആയിരിക്കുമെന്നും സീനീംദേശത്ത് നിലയുറപ്പിക്കുമെന്നും മുമ്പു പറയപ്പെട്ടിരുന്നു. ജനങ്ങൾ പരിപൂർണരാക്കപ്പെടുമ്പോൾ—അവർ ദൈവം പറഞ്ഞിട്ടുള്ള വിശുദ്ധരെ പോലെ ആകുമ്പോൾ—മാത്രമേ സഹസ്രാബ്ദരാജ്യം എത്തിച്ചേരുകയുള്ളൂ. ദൈവം ജനങ്ങളെ പരിപൂർണരാക്കുമ്പോൾ, അവരെ അവൻ ശുദ്ധീകരിക്കുന്നു. എത്രത്തോളം അവർ ശുദ്ധരാകുന്നുവോ അത്രയധികമായി അവർ ദൈവത്താൽ പരിപൂർണരാക്കപ്പെടുന്നു. നിനക്കുള്ളിലെ അശുദ്ധിയും കലഹസ്വഭാവവും എതിർപ്പും ജഡികകാര്യങ്ങളും പുറന്തള്ളപ്പെടുമ്പോൾ, നീ ശുദ്ധീകരിക്കപ്പെടുമ്പോൾ, നീ ദൈവത്തിന്റെ അരുമയാകും (മറ്റു വാക്കുകളിൽ, നീ ഒരു വിശുദ്ധനാകും); നീ ദൈവത്താൽ പരിപൂർണനാക്കപ്പെട്ടിരിക്കുകയും വിശുദ്ധനായിരിക്കുകയും ചെയ്യുമ്പോൾ, നീ സഹസ്രാബ്ദരാജ്യത്തിലാകും. ഇപ്പോൾ രാജ്യത്തിന്റെ യുഗമാണ്. സഹസ്രാബ്ദരാജ്യത്തിന്റെ യുഗത്തിൽ ജനങ്ങൾ ജീവിക്കാനായി ദൈവത്തിന്റെ വചനങ്ങളെ ആശ്രയിക്കും, എല്ലാ ജനതകളും ദൈവനാമത്തിനു കീഴിൽ വരും. എല്ലാവരും ദൈവവചനങ്ങൾ വായിക്കാനിടയാകും. ആ സമയത്തു ചിലർ ഫോൺ വിളിക്കും, ചിലർ ഫാക്സ് ചെയ്യും ... ദൈവവചനങ്ങൾ മനസ്സിലാക്കാൻ സകല മാർഗങ്ങളും അവർ ഉപയോഗിക്കും. നിങ്ങളും ദൈവവചനങ്ങൾക്കു കീഴിൽ വരും. ജനങ്ങൾ പരിപൂർണരാക്കപ്പെട്ടതിനു ശേഷം സംഭവിക്കുന്നതാണിതെല്ലാം. ഇന്ന് ജനങ്ങൾ വചനങ്ങളാൽ പരിപൂർണരാക്കപ്പെടുകയും ശുദ്ധീകരിക്കപ്പെടുകയും ദിവ്യജ്ഞാനത്താൽ പ്രകാശിതരാകുകയും നയിക്കപ്പെടുകയും ചെയ്യുന്നു; ഇതു രാജ്യത്തിന്റെ യുഗമാണ്. ജനങ്ങൾ പരിപൂർണരാക്കപ്പെടുന്ന ഘട്ടമാണിത്, ഇതിനു സഹസ്രാബ്ദരാജ്യത്തിന്റെ യുഗത്തോടു ബന്ധമില്ല. സഹസ്രാബ്ദരാജ്യത്തിന്റെ യുഗത്തിൽ ജനങ്ങൾ പരിപൂർണരാക്കപ്പെട്ടു കഴിഞ്ഞിട്ടുണ്ടാകും, അവർക്കുള്ളിലെ ദുഷിച്ച വിചാരങ്ങൾ ശുദ്ധീകരിക്കപ്പെട്ടിട്ടുമുണ്ടാകും. ദൈവം അരുളിച്ചെയ്യുന്ന വചനങ്ങൾ, ആ സമയത്തു പടിപടിയായി അവരെ വഴിനടത്തും, സൃഷ്ടിയുടെ സമയം മുതൽ ഇന്നുവരെയുള്ള ദൈവത്തിന്റെ പ്രവൃത്തിയുടെ രഹസ്യങ്ങളെല്ലാം വെളിവാക്കുകയും ചെയ്യും. എല്ലാ യുഗത്തിലെയും എല്ലാ ദിവസത്തെയും ദൈവത്തിന്റെ പ്രവൃത്തികളെ കുറിച്ചും ജനങ്ങളെ ദൈവം ആന്തരികമായി നയിക്കുന്നത് എങ്ങനെയെന്നും അവൻ ആത്മീയമണ്ഡലത്തിൽ ചെയ്യുന്ന പ്രവൃത്തിയെ കുറിച്ചും അവന്റെ വചനങ്ങൾ ജനങ്ങളോടു പറയും. ആത്മീയ മണ്ഡലത്തിന്റെ ചാലകത്വത്തെ കുറിച്ചും അവരോടു പറയും. അപ്പോൾ മാത്രമേ അതു ശരിക്കും വചനത്തിന്റെ യുഗം ആകുകയുള്ളൂ; ഇപ്പോഴത് വെറും പ്രാരംഭ ഘട്ടത്തിലാണ്. ജനങ്ങൾ പരിപൂർണരാക്കപ്പെടുകയും ശുദ്ധീകരിക്കപ്പെടുകയും ചെയ്യുന്നില്ലെങ്കിൽ അവർക്ക് ആയിരം വർഷം ഭൂമിയിൽ ജീവിക്കാൻ യാതൊരു മാർഗവും ഉണ്ടായിരിക്കുകയില്ല. അവരുടെ ജഡം അനിവാര്യമായും അഴുകും; ആളുകൾ ആന്തരികമായി ശുദ്ധീകരിക്കപ്പെട്ടാൽ അവർ പിന്നെ സാത്താന്റെയോ ജഡത്തിന്റേതോ അല്ല, പിന്നെയവർ ഭൂമിയിൽ ജീവനോടെയിരിക്കും. ഈ ഘട്ടത്തിലും നിങ്ങൾ ഭാഗികമായി അന്ധരാണ്, നിങ്ങൾ ആകെ അനുഭവിക്കുന്നതാകട്ടെ, ഭൂമിയിൽ ജീവിക്കുന്ന ഓരോ ദിവസവും ദൈവത്തെ സ്നേഹിക്കുന്നതുംഅവനു സാക്ഷ്യം വഹിക്കുന്നതും.


“സഹസ്രാബ്ദരാജ്യം എത്തിച്ചേർന്നിരിക്കുന്നു” എന്നതൊരു പ്രവചനമാണ്. ഒരു പ്രവാചകന്റെ പ്രവചനത്തിനു സമാനമാണത്, ഭാവിയിൽ എന്തു സംഭവിക്കുമെന്ന് ദൈവം പ്രവചിക്കുന്നതുപോലെ. ഭാവിയിൽ ദൈവം പറയുന്ന വചനങ്ങളും അവൻ ഇന്നു പറയുന്ന വചനങ്ങളും ഒന്നല്ല: ഭാവിയുടെ വചനങ്ങൾ യുഗത്തിനു വഴികാട്ടും, അവൻ ഇന്നു സംസാരിക്കുന്ന വചനങ്ങളാകട്ടെ ജനങ്ങളെ പരിപൂർണരാക്കുകയും ശുദ്ധീകരിക്കുകയും അവരുമായി ഇടപെടുകയും ചെയ്യും. ഭാവിയിലെ വചനയുഗം ഇന്നത്തെ വചനയുഗത്തിൽ നിന്നു വ്യത്യസ്തമാണ്. ഇന്നു ദൈവം സംസാരിക്കുന്ന എല്ലാ വചനങ്ങളും—അവൻ സംസാരിക്കുന്നത് ഏതു മാർഗത്തിലൂടെയായാലും—ജനങ്ങളെ പരിപൂർണരാക്കാനും അവർക്കുള്ളിലെ മാലിന്യത്തെ ശുദ്ധീകരിക്കാനും അവരെ വിശുദ്ധരാക്കാനും ദൈവത്തിനു മുമ്പാകെ അവരെ നീതിമാന്മാരാക്കാനും ഉള്ളതാണ്. ഇന്ന് അരുളിച്ചെയ്യുന്ന വചനങ്ങളും ഭാവിയിൽ അരുളിച്ചെയ്യാനിരിക്കുന്ന വചനങ്ങളും രണ്ടു വ്യത്യസ്ത സംഗതികളാണ്. രാജ്യത്തിന്റെ യുഗത്തിൽ അരുളിച്ചെയ്യുന്ന വചനങ്ങൾ, ജനങ്ങളെ പരിശീലിപ്പിക്കാനും അവരെ എല്ലാ കാര്യങ്ങളിലും ശരിയായ മാർഗത്തിലേക്കു കൊണ്ടുവരാനും അവരിലെ അശുദ്ധിയെല്ലാം പുറന്തള്ളാനും വേണ്ടിയുള്ളതാണ്. അപ്രകാരമാണ് ഈ യുഗത്തിൽ ദൈവം പ്രവർത്തിക്കുന്നത്. എല്ലാ വ്യക്തികളിലും അവൻ തന്റെ വചനങ്ങളുടെ അടിത്തറ നിർമ്മിക്കുന്നു, തന്റെ വചനങ്ങളെ എല്ലാ വ്യക്തികളുടെയും ജീവനാക്കി മാറ്റുന്നു, ആന്തരികമായി അവർക്കു നിരന്തരം ജ്ഞാനപ്രകാശമേകുന്നതിനും വഴികാട്ടുന്നതിനും അവൻ തന്റെ വചനങ്ങളെ ഉപയോഗിക്കുന്നു. ദൈവഹിതത്തിന് അവർ ശ്രദ്ധകൊടുക്കാതിരിക്കുമ്പോൾ അവരെ ശാസിക്കുന്നതിനും അവർക്കു ശിക്ഷണം നൽകുന്നതിനും ദൈവത്തിന്റെ വചനങ്ങൾ അവർക്കുള്ളിലുണ്ടാകും. ഇന്നത്തെ വചനങ്ങൾ മനുഷ്യന്റെ ജീവനാകേണ്ടവയാണ്; മനുഷ്യന് ആവശ്യമുള്ളതെല്ലാം അവ നേരിട്ടു നൽകുന്നു; ഉള്ളിൽ നിനക്കില്ലാത്തതെല്ലാം ദൈവത്തിന്റെ വചനങ്ങൾ ലഭ്യമാക്കുന്നു. ദൈവത്തിന്റെ വചനങ്ങൾ സ്വീകരിക്കുന്നവരെല്ലാവരും അവന്റെ വചനങ്ങൾ ഭക്ഷിക്കുകയും പാനം ചെയ്യുകയും ചെയ്തുകൊണ്ടു ജ്ഞാനപ്രകാശമാർജിക്കുന്നു. ഭാവിയിൽ ദൈവം അരുളിച്ചെയ്യുന്ന വചനങ്ങൾ മുഴുവൻ പ്രപഞ്ചത്തിലെയും ജനങ്ങൾക്കു വഴികാണിക്കുന്നു; ഇന്ന് ഈ വാക്കുകൾ ചൈനയിൽ മാത്രം പറയപ്പെടുന്നു, അവ പ്രപഞ്ചം മുഴുവനിലും പറയപ്പെടുന്നവയെ പ്രതിനിധീകരിക്കുന്നില്ല. സഹസ്രാബ്ദരാജ്യം വരുമ്പോൾ മാത്രമേ ദൈവം പ്രപഞ്ചത്തോടു മുഴുവൻ സംസാരിക്കുകയുള്ളൂ. ഇന്നു ദൈവം സംസാരിക്കുന്ന വചനങ്ങളെല്ലാം ജനങ്ങളെ പരിപൂർണരാക്കുന്നതിനുള്ളതാണെന്ന് അറിയണം; ഈ ഘട്ടത്തിൽ ദൈവം അരുളുന്ന വചനങ്ങൾ ജനങ്ങളുടെ ആവശ്യങ്ങൾ നിറവേറ്റിക്കൊടുക്കുന്നതിനുള്ളതാണ്, ദൈവത്തിന്റെ രഹസ്യങ്ങളറിയാനോ അത്ഭുതങ്ങൾ കാണാനോ നിന്നെ അനുവദിക്കുന്നതിനുള്ളതല്ല. നിരവധി മാർഗങ്ങളിലൂടെ അവൻ സംസാരിക്കുന്നതു ജനങ്ങളുടെ ആവശ്യങ്ങൾ നിറവേറ്റുന്നതിനാണ്. സഹസ്രാബ്ദരാജ്യത്തിന്റെ യുഗം വരാനിരിക്കുന്നതേയുള്ളൂ—ഈ പറയപ്പെടുന്ന സഹസ്രാബ്ദരാജ്യത്തിന്റെ യുഗം ദൈവത്തിന്റെ മഹത്ത്വത്തിന്റെ ദിനമാണ്. യെഹൂദ്യയിലെ യേശുവിന്റെ പ്രവൃത്തി പൂർത്തിയാക്കപ്പെട്ടു കഴിഞ്ഞപ്പോൾ ദൈവം തന്റെ വേല മെയിൻലാൻഡ് ചൈനയിലേക്കു മാറ്റുകയും മറ്റൊരു പദ്ധതി രൂപീകരിക്കുകയും ചെയ്തു. തന്റെ പ്രവൃത്തിയുടെ മറ്റൊരു ഭാഗം അവൻ നിങ്ങളിൽ ചെയ്യുന്നു, ജനങ്ങളെ തന്റെ വചനങ്ങൾ കൊണ്ടു പരിപൂർണരാക്കുന്ന പ്രവൃത്തി അവൻ ചെയ്യുന്നു, ജനങ്ങൾക്ക് ഏറെ വേദന സഹിക്കാൻ തന്റെ വാക്കുകളെ അവൻ ഉപയോഗിക്കുന്നു, അതുപോലെതന്നെ ദൈവത്തിന്റെ കൃപ ഏറെ സ്വന്തമാക്കാനും. പ്രവൃത്തിയുടെ ഈ ഘട്ടം ഒരു സംഘം വിജയികളെ സൃഷ്ടിക്കും, അവൻ വിജയികളുടെ ഈ സംഘത്തെ സൃഷ്ടിച്ചതിനു ശേഷം അവന്റെ പ്രവൃത്തികളെ സാക്ഷ്യപ്പെടുത്താനും യാഥാർഥ്യത്തെ ജീവിച്ചു കാണിക്കാനും അവർക്കു കഴിയുകയും അവർ അവനെ ശരിക്കും തൃപ്തിപ്പെടുത്തുകയും മരണത്തോളം അവനോടു കൂറുള്ളവരാകുകയും ഈ വിധത്തിൽ ദൈവം മഹത്ത്വപ്പെടുകയും ചെയ്യും. ദൈവം മഹത്ത്വപ്പെടുമ്പോൾ—അതായത്, അവൻ ഈയൊരു കൂട്ടം ജനങ്ങളെ പരിപൂർണരാക്കിക്കഴിയുമ്പോൾ—അതായിരിക്കും സഹസ്രാബ്ദരാജ്യത്തിന്റെ യുഗം. 


മുപ്പത്തിമൂന്നര വർഷം യേശു ഭൂമിയിലായിരുന്നു, ക്രൂശാരോഹണത്തിന്റെ പ്രവൃത്തി ചെയ്യാൻ അവൻ വന്നു, ക്രൂശാരോഹണത്തിലൂടെ ദൈവം തന്റെ മഹത്ത്വത്തിന്റെ ഒരു ഭാഗം സമ്പാദിച്ചു. ദൈവം ജഡരൂപത്തിൽ വന്നപ്പോൾ വിനീതനാകാനും ഒളിഞ്ഞിരിക്കാനും അവനു സാധിച്ചു, ഭയങ്കരമായ കഷ്ടങ്ങൾ സഹിക്കാനും അവനു കഴിഞ്ഞു. അവൻ സ്വയം ദൈവമാണെങ്കിലും എല്ലാ അവഹേളനവും ശകാരവും അവൻ സഹിച്ചു. വീണ്ടെടുക്കൽ കർമ്മം പൂർത്തിയാക്കുന്നതിനു കുരിശിൽ തറക്കപ്പെടുന്നതിന്റെ ഘോരവേദന അവൻ സഹിച്ചു. വേലയുടെ ഈ ഘട്ടം പൂർത്തീകരിച്ചപ്പോൾ ദൈവം വലിയ മഹത്ത്വമാർജിച്ചതായി ജനങ്ങൾ കണ്ടുവെങ്കിലും അവന്റെ മഹത്ത്വത്തിന്റെ സമ്പൂർണത ഇതായിരുന്നില്ല. യേശുവിൽ നിന്നാർജിച്ച മഹത്ത്വം അവന്റെ മഹത്ത്വത്തിന്റെ ഒരു ഭാഗം മാത്രമായിരുന്നു. കഷ്ടങ്ങളെല്ലാം സഹിക്കാനും വിനീതനാകാനും മറഞ്ഞിരിക്കാനും ദൈവത്തിനു വേണ്ടി ക്രൂശിക്കപ്പെടാനും യേശുവിനു കഴിഞ്ഞുവെങ്കിലും തന്റെ മഹത്ത്വത്തിന്റെ ഒരു ഭാഗം മാത്രമേ ദൈവം സ്വന്തമാക്കിയുള്ളൂ. അവൻ മഹത്ത്വമാർജിച്ചത് ഇസ്രായേലിലാണ്. ദൈവത്തിനു മഹത്ത്വത്തിന്റെ മറ്റൊരു ഭാഗം കൂടിയുണ്ട്; പ്രായോഗികമായി പ്രവർത്തിക്കുന്നതിനു ഭൂമിയിലേക്കു വരികയും ഒരു സംഘം ജനങ്ങളെ പരിപൂർണരാക്കുകയും ചെയ്യുക. യേശുവിന്റെ വേലയുടെ ഘട്ടത്തിൽ അവൻ ചില അലൗകിക കാര്യങ്ങൾ ചെയ്തു, പക്ഷേ അത്ഭുതങ്ങളോ അടയാളങ്ങളോ ചെയ്തു കാണിക്കാൻ വേണ്ടി മാത്രമുള്ളതായിരുന്നില്ല യാതൊരു തരത്തിലും പ്രവൃത്തിയുടെ ആ ഘട്ടം. യേശുവിനു കഷ്ടങ്ങൾ സഹിക്കാനും ദൈവത്തിനു വേണ്ടി ക്രൂശിക്കപ്പെടാനും കഴിയുമെന്നും ദൈവത്തോടുള്ള സ്നേഹം നിമിത്തം അവന് ഭയങ്കരമായ വേദന സഹിക്കാൻ കഴിയുമെന്നും ദൈവം അവനെ ഉപേക്ഷിച്ചപ്പോൾ പോലും ദൈവഹിതത്തിനു വേണ്ടി തന്റെ ജീവൻ സമർപ്പിക്കാൻ അവൻ തയ്യാറാണെന്നു കാണിക്കുന്നതിനും ആയിരുന്നു പ്രാഥമികമായും അത്. ദൈവം ഇസ്രായേലിലെ തന്റെ വേല പൂർത്തിയാക്കുകയും യേശു കുരിശിൽ തറയ്ക്കപ്പെടുകയും ചെയ്തു കഴിഞ്ഞപ്പോൾ ദൈവം മഹത്ത്വീകരിക്കപ്പെട്ടു, ദൈവം സാത്താനു മുമ്പാകെ സാക്ഷ്യം വഹിച്ചു. ചൈനയിൽ ദൈവം ജഡരൂപമെടുത്തിട്ടുള്ളത് എങ്ങനെയെന്നു നിങ്ങൾക്ക് അറിയില്ല, കണ്ടിട്ടുമില്ല. അതുകൊണ്ട് ദൈവം മഹത്ത്വീകരിക്കപ്പെട്ടിരിക്കുന്നതു നിങ്ങൾക്കെങ്ങനെ കാണാൻ കഴിയും? ദൈവം നിങ്ങളിൽ വിജയത്തിന്റെ വേല ധാരാളം ചെയ്യുകയും നിങ്ങൾ ഉറച്ചു നിൽക്കുകയും ചെയ്യുമ്പോൾ, ദൈവത്തിന്റെ വേലയുടെ ഈ ഘട്ടം വിജയകരമാകുന്നു, ഇതു ദൈവത്തിന്റെ മഹത്ത്വത്തിന്റെ ഭാഗമാണ്. നിങ്ങൾ ഇതു മാത്രമേ കാണുന്നുള്ളൂ, നിങ്ങളിനിയും ദൈവത്താൽ പരിപൂർണരാക്കപ്പെടേണ്ടിയിരിക്കുന്നു, നിങ്ങളുടെ ഹൃദയം മുഴുവനായും ദൈവത്തിനു സമർപ്പിക്കേണ്ടിയിരിക്കുന്നു. നിങ്ങൾ ഇതുവരെ ഈ മഹത്ത്വം പൂർണമായി കണ്ടിട്ടില്ല; നിങ്ങൾക്കൊരിക്കലും ദൈവത്തെ വിട്ടു പോകാൻ കഴിയാത്തവിധം, ദൈവം നിങ്ങളുടെ ഹൃദയത്തെ ഇതിനകം കീഴടക്കിയിരിക്കുന്നുവെന്നു മാത്രം നിങ്ങൾ കാണുന്നു. അവസാനം വരെ നിങ്ങൾ ദൈവത്തെ അനുഗമിക്കും, നിങ്ങളുടെ ഹൃദയത്തിനു മാറ്റം വരില്ല, അതാണു ദൈവത്തിന്റെ മഹത്ത്വം. ദൈവത്തിന്റെ മഹത്ത്വം നിങ്ങൾ കാണുന്നത് എന്തിലാണ്? ജനങ്ങളിലുള്ള അവന്റെ വേലയുടെ ഫലങ്ങളിൽ. ദൈവം വളരെ പ്രിയങ്കരനാണെന്നു ജനങ്ങൾ കാണുന്നു, സ്വന്തം ഹൃദയങ്ങളിൽ അവർക്കു ദൈവമുണ്ട്, അവനെ ഉപേക്ഷിക്കാൻ അവർ തയ്യാറല്ല, അതാണു ദൈവത്തിന്റെ മഹത്ത്വം. സഭകളിലെ സഹോദരീസഹോദരന്മാരുടെ കരുത്ത് പ്രത്യക്ഷമാകുമ്പോൾ, സ്വന്തം ഹൃദയങ്ങളിൽ നിന്ന് അവർക്കു ദൈവത്തെ സ്നേഹിക്കാൻ കഴിയുമ്പോൾ, ദൈവം ചെയ്തിട്ടുള്ള വേലയുടെ പരമശക്തി, അവന്റെ വാക്കുകളുടെ താരതമ്യാതീതമായ ശക്തി അവർ കാണുന്നു, അവന്റെ വാക്കുകൾ അധികാരമുള്ളവയാണെന്നും മെയിൻലാൻഡ് ചൈനയുടെ പ്രേതനഗരത്തിൽ തന്റെ പ്രവൃത്തി സമാരംഭിക്കാൻ അവനു സാധിക്കുമെന്നും കാണുമ്പോൾ, ജനങ്ങൾ ബലഹീനരാണെങ്കിലും അവർ ദൈവത്തിനു മുമ്പാകെ തങ്ങളുടെ ഹൃദയങ്ങൾ നമിക്കുന്നു, ദൈവത്തിന്റെ വചനങ്ങൾ സ്വീകരിക്കാൻ അവർ സന്നദ്ധരാകുന്നു, അവർ ബലഹീനരും അയോഗ്യരുമാണെങ്കിലും ദൈവത്തിന്റെ വചനങ്ങൾ വളരെ പ്രിയങ്കരവും അവരുടെ പരിപോഷണത്തിനു വളരെ യോഗ്യവും ആണെന്നു മനസ്സിലാക്കാൻ അവർക്കു സാധിക്കുന്നു, ഇതാണു ദൈവത്തിന്റെ മഹത്ത്വം. ജനങ്ങൾ ദൈവത്താൽ പരിപൂർണരാക്കപ്പെടുന്ന ദിവസം വരുമ്പോൾ അവനു മുമ്പാകെ കീഴടങ്ങാൻ സാധിക്കുമ്പോൾ, ദൈവത്തെ പൂർണമായും അനുസരിക്കാൻ സാധിക്കുമ്പോൾ, തങ്ങളുടെ ഭാവിസാധ്യതകളും വിധിയും ദൈവത്തിന്റെ കരങ്ങളിലേക്കു വിട്ടുകൊടുക്കുമ്പോൾ പിന്നെ ദൈവം മഹത്ത്വത്തിന്റെ രണ്ടാം ഭാഗം പൂർണമായും സ്വന്തമാക്കിയിട്ടുണ്ടാകും. പ്രായോഗിക ദൈവത്തിന്റെ പ്രവൃത്തി മുഴുവനായും പൂർത്തിയാക്കപ്പെടുമ്പോൾ മെയിൻലാൻഡ് ചൈനയിലെ അവന്റെ പ്രവൃത്തിക്ക് അന്ത്യമാകും എന്നു പറയാം. മറ്റു വാക്കുകളിൽ പറഞ്ഞാൽ, ദൈവത്താൽ മുൻനിശ്ചയിക്കപ്പെടുകയും തിരഞ്ഞെടുക്കപ്പെടുകയും ചെയ്തവർ പരിപൂർണരാക്കപ്പെടുമ്പോൾ ദൈവം മഹത്ത്വപ്പെടും. തന്റെ മഹത്ത്വത്തിന്റെ രണ്ടാം ഭാഗം പൗരസ്ത്യദേശത്തേക്കു കൊണ്ടുവന്നിരിക്കുന്നുവെന്നു ദൈവം പറഞ്ഞു, എങ്കിലും നഗ്നനേത്രങ്ങൾക്ക് ഇതു ദൃശ്യമല്ല. ദൈവം തന്റെ പ്രവൃത്തി പൗരസ്ത്യദേശത്തേക്കു കൊണ്ടുവന്നിരിക്കുന്നു: അവൻ ഇതിനകം പൗരസ്ത്യദേശത്തേക്കു വന്നിരിക്കുന്നു, ഇതാണു ദൈവത്തിന്റെ മഹത്ത്വം. ഇന്നു ദൈവത്തിന്റെ പ്രവൃത്തി പൂർത്തിയാകേണ്ടിയിരിക്കുന്നെങ്കിലും പ്രവർത്തിക്കാൻ ദൈവം തീരുമാനിച്ചിട്ടുള്ളതിനാൽ അതു തീർച്ചയായും പൂർത്തീകരിക്കപ്പെടും. ചൈനയിലെ പ്രവൃത്തി പൂർത്തീകരിക്കുമെന്നു ദൈവം തീരുമാനിച്ചിരിക്കുന്നു, നിങ്ങളെ പരിപൂർണരാക്കാനും ദൈവം തീരുമാനിച്ചിരിക്കുന്നു. അപ്രകാരം, ദൈവം നിങ്ങൾക്കു മറ്റൊരു മാർഗം ഇല്ലാതാക്കുന്നു—നിങ്ങളുടെ ഹൃദയങ്ങളെ അവൻ കീഴടക്കി കഴിഞ്ഞിരിക്കുന്നു, ആഗ്രഹിച്ചാലും ഇല്ലെങ്കിലും നിങ്ങൾക്കു തുടരേണ്ടിയിരിക്കുന്നു, നിങ്ങൾ ദൈവത്താൽ സ്വന്തമാക്കപ്പെട്ടു കഴിയുമ്പോൾ ദൈവം മഹത്ത്വപ്പെടുന്നു. ഇന്ന്, ദൈവം ഇനിയും പൂർണമായി മഹത്ത്വപ്പെടേണ്ടതായിട്ടാണിരിക്കുന്നത്, കാരണം, നിങ്ങൾ പരിപൂർണരാക്കപ്പെടേണ്ടിയിരിക്കുന്നു. നിങ്ങളുടെ ഹൃദയങ്ങൾ ദൈവത്തിങ്കലേക്കു തിരിച്ചെത്തിയിരിക്കുന്നുവെങ്കിലും നിങ്ങളുടെ ജഡത്തിൽ അനവധി ദൗർബല്യങ്ങൾ ഇനിയുമുണ്ട്, ദൈവത്തെ തൃപ്തിപ്പെടുത്താൻ നിങ്ങൾ അപ്രാപ്തരാണ്, ദൈവഹിതത്തെ കുറിച്ചു ശ്രദ്ധയുള്ളവരായിരിക്കാൻ നിങ്ങൾക്കു കഴിയുന്നില്ല, നിങ്ങളിൽ നിന്ന് പുറന്തള്ളേണ്ട നിഷേധാത്മകമായ നിരവധി കാര്യങ്ങൾ ഇപ്പോഴും നിങ്ങളിലുണ്ട്, നിരവധി പരിശോധനകൾക്കും ശുദ്ധീകരണങ്ങൾക്കും നിങ്ങൾ വിധേയരായേ തീരൂ. അപ്രകാരം മാത്രമേ നിങ്ങളുടെ ജീവിത പ്രകൃതം മാറ്റാനും ദൈവത്താൽ സ്വന്തമാക്കപ്പെടാനും നിങ്ങൾക്കു കഴിയുകയുള്ളൂ.


ദൈവത്തെ അറിയുന്നവര്‍ക്കുമാത്രമേ അവിടുത്തേക്ക് സാക്ഷ്യം വഹിക്കാനാകൂ

ദൈവത്തില്‍ വിശ്വസിക്കുകയും അവിടുത്തെ അറിയുകയും ചെയ്യുക എന്നത് സ്വര്‍ഗത്തിന്‍റെ നിയമവും ഭൂമിയുടെ പ്രമാണവുമാണ്, ഇന്ന്—ദൈവത്തിന്‍റെ അവതാരം നേരിട്ട് അവന്‍റെ പ്രവൃത്തി ചെയ്യുന്ന ഈകാലത്തില്‍ ദൈവത്തെ അറിയുവാന്‍ പ്രത്യേകിച്ചും നല്ല സമയമാണ്. ദൈവത്തെ സംപ്രീതനാക്കുക എന്നത് ദൈവത്തിന്‍റെ ഹിതം മനസ്സിലാക്കുക എന്ന അടിത്തറമേല്‍ പണിതുയര്‍ത്തേണ്ട ഒന്നാണ്, ദൈവഹിതമറിയുന്നതിനു ദൈവത്തെക്കുറിച്ച് അല്‍പ്പം അറിവുണ്ടാകേണ്ടത് അത്യാവശ്യമാണ്. ദൈവത്തില്‍ വിശ്വസിക്കുന്ന ഒരാള്‍ക്കുണ്ടായിരിക്കേണ്ട ദര്‍ശനമാണ് ഈ അറിവ്; അത് മനുഷ്യനു ദൈവത്തിലുള്ള വിശ്വാസത്തിന്‍റെ അടിസ്ഥാനമാണ് ഈ അറിവിന്‍റെ അഭാവത്തില്‍ മനുഷ്യനു ദൈവത്തിലുള്ള വിശ്വാസം അവ്യക്തമായ ഒരു അവസ്ഥയില്‍, ശൂന്യമായ സിദ്ധാന്തങ്ങള്‍ക്കു മധ്യത്തില്‍ തുടരും. അങ്ങനെയുള്ള ആളുകള്‍ ദൈവത്തെ പിന്തുടരാന്‍ ഉറച്ച തീരുമാനം എടുത്താല്‍ കൂടിയും അതില്‍ നിന്ന് ഒന്നും നേടുകയില്ല അത്തരത്തില്‍ ഒന്നും നേടാത്ത എല്ലാവരും ഒഴിവാക്കപ്പെടാന്‍ പോകുന്ന ആളുകളാണ് വരെല്ലാം അദ്ധ്വാനിക്കാതെ ഭക്ഷിക്കുന്നവരാണ്. ദൈവത്തിന്‍റെ വേലയുടെ ഏതു ഘട്ടമാണ് നീ അനുഭവിക്കുന്നതെങ്കിലും നിനക്കൊപ്പം ശക്തമായ ഒരു ദര്‍ശനം ഉണ്ടായിരിക്കണം അല്ലെങ്കില്‍, പുതിയ പ്രവൃത്തിയുടെ ഓരോ ഘട്ടവും സ്വീകരിക്കാന്‍ നിനക്കു ബുദ്ധിമുട്ടാകും കാരണം, ദൈവത്തിന്‍റെ പുതിയ പ്രവൃത്തി മനുഷ്യന്‍റെ ഭാവനാശക്തിക്കും അപ്പുറത്താണ്, അവന്‍റെ സങ്കല്‍പങ്ങള്‍ക്ക് അതീതമാണ്. അതുകൊണ്ട്, മനുഷ്യനെ പരിപാലിക്കാന്‍ ഒരിടയനില്ലാതെ, ദര്‍ശനങ്ങളുടെ കൂട്ടായ്മയില്‍ സഖ്യപ്പെടാന്‍ ഒരിടയനില്ലാതെ ഈ പുതിയ പ്രവൃത്തി സ്വീകരിക്കുവാന്‍ മനുഷ്യന്‍ അശക്തനാണ് ദര്‍ശനങ്ങള്‍ സ്വീകരിക്കാന്‍ മനുഷ്യനു കഴിയുന്നില്ലെങ്കില്‍ ദൈവത്തിന്‍റെ പുതിയ പ്രവൃത്തി സ്വീകരിക്കാനും അവന് കഴിയില്ല, അതുപോലെ ദൈവത്തിന്‍റെ പുതിയ പ്രവൃത്തി അനുസരിക്കാന്‍ കഴിവില്ലെങ്കില്‍, മനുഷ്യനു ദൈവത്തിന്‍റെ ഹിതം മനസ്സിലാക്കാന്‍ സാദ്ധ്യമല്ലാതെ വരും. അങ്ങനെ വരുമ്പോള്‍ അവന്‍റെ ദൈവത്തെക്കുറിച്ചുള്ള അറിവ് നിരര്‍ത്ഥകമായിത്തീരും. ദൈവവചനം പ്രാവര്‍ത്തികമാക്കുന്നതിനു മുന്‍പ് അവന്‍ ദൈവവചനത്തെ അറിയണം, അതായതു അവന്‍ ദൈവഹിതം മനസ്സിലാക്കണം. ഇങ്ങനെ മാത്രമേ ദൈവവചനം കൃത്യമായും അവിടുത്തെ ഹിതത്തിനനുസരിച്ചും പ്രാവര്‍ത്തികമാക്കാന്‍ കഴിയുകയുള്ളൂ. ഇത് സത്യമന്വേഷിക്കുന്ന എല്ലാവര്‍ക്കും ഉണ്ടായിരിക്കേണ്ട ഒന്നാണ് ഇത് ദൈവത്തെ അറിയാന്‍ ശ്രമിക്കുന്ന ഏതൊരാളും കടന്നുപോകേണ്ട ഒരു പ്രക്രിയ കൂടിയാണ്. ദൈവത്തിന്‍റെ വചനം അറിയുന്ന പ്രക്രിയ അവിടുത്തെയും അവിടുത്തെ പ്രവൃത്തിയേയും അറിയുന്ന പ്രക്രിയ കൂടിയാണ്. അതുകൊണ്ട്, ദര്‍ശനങ്ങള്‍ അറിയുക എന്നതുകൊണ്ട് ഉദ്ദേശിക്കുന്നത് ദൈവാവതാരത്തിന്‍റെ മനുഷ്യസ്വഭാവം അറിയുക എന്നതുമാത്രമല്ല, ദൈവത്തിന്‍റെ വചനവും ദൈവത്തിന്‍റെ പ്രവൃത്തിയും അറിയുക എന്നതുകൂടി ഉള്‍പ്പെടുന്നതാണ്. ദൈവത്തിന്‍റെ വചനത്തില്‍ നിന്ന്‍ ദൈവത്തിന്‍റെ ഹിതം ജനങ്ങള്‍ മനസ്സിലാക്കുന്നു. ദൈവത്തിന്‍റെ പ്രവൃത്തിയില്‍ നിന്നാകട്ടെ, ദൈവത്തിന്‍റെ പ്രകൃതവും ദൈവം എന്താണെന്നും അവര്‍ അറിയുന്നു. ദൈവത്തിലുള്ള വിശ്വാസമാണ് അവിടുത്തെ അറിയുന്നതിന്‍റെ ആദ്യപടി. ദൈവത്തിലുള്ള ഈ പ്രാരംഭവിശ്വാസത്തില്‍ നിന്നും ഏറ്റവും ഗഹനമായ ദൈവവിശ്വാസത്തിലേക്കുള്ള പുരോഗതിയാണ് ദൈവത്തെ അറിയുന്ന പ്രക്രിയ, അവിടുത്തെ പ്രവൃത്തി അനുഭവിച്ചറിയുന്ന പ്രക്രിയ. നീ ദൈവത്തില്‍ വിശ്വസിക്കുന്നത് വിശ്വസിക്കാന്‍ വേണ്ടി മാത്രമാണെങ്കില്‍, അല്ലാതെ അവിടുത്തെ അറിയുവാന്‍ വേണ്ടി അല്ലെങ്കില്‍ നിന്‍റെ വിശ്വാസം യഥാര്‍ത്ഥമല്ല, നിന്‍റെ വിശ്വാസത്തിന് ശുദ്ധമാകാനും സാധിക്കുകയില്ല. ഇതില്‍ സന്ദേഹമൊന്നുമില്ല. ദൈവത്തിന്‍റെ പ്രവൃത്തിയെ അനുഭവിച്ചറിയുന്ന പ്രക്രിയക്കിടെ മനുഷ്യന്‍ പതുക്കെ ദൈവത്തെ അറിയുകയാണെങ്കില്‍ അവന്‍റെ പ്രകൃതത്തില്‍ ക്രമേണ മാറ്റം വരും, അവന്‍റെ വിശ്വാസം കൂടുതല്‍ സത്യമായിത്തീരുകയും ചെയ്യും. ഈ തരത്തില്‍ മനുഷ്യന്‍ ദൈവത്തിലുള്ള വിശ്വാസത്തില്‍ വിജയിയാകുമ്പോള്‍ അവന്‍ ദൈവത്തെ പൂര്‍ണ്ണമായി നേടിയിരിക്കും. തന്‍റെ പ്രവൃത്തി നേരിട്ടുചെയ്യുന്നതിനായി രണ്ടാമതും ഐഹികജീവിതത്തിനായി അത്രയും പ്രയത്നം ദൈവം ചെയ്തത് മനുഷ്യനു അവിടുത്തെ അറിയുവാനും കാണുവാനും സാധിക്കുവാന്‍ വേണ്ടിയാണ്. ദൈവത്തെ അറിയുക[a] എന്നത് ദൈവത്തിന്‍റെ പ്രവൃത്തിയുടെ പരിസമാപ്തിയില്‍ നേടേണ്ട ആത്യന്തികഫലമാണ്; ദൈവം മനുഷ്യരാശിയോട് മുന്നോട്ടുവയ്ക്കുന്ന അവസാനത്തെ ആവശ്യമാണത്. അവിടുന്ന് ഇതുചെയ്യുന്നത് അവിടുത്തെ അവസാനസാക്ഷ്യത്തിനുവേണ്ടി ആണ്; അവിടുന്ന് ഇതുചെയ്യുന്നത് മനുഷ്യന്‍ ആത്യന്തികമായും പരിപൂര്‍ണമായും ദൈവത്തിങ്കലേക്ക് തിരിയുവാന്‍ വേണ്ടിയാണ്. ദൈവത്തെ അറിഞ്ഞുകൊണ്ടുമാത്രമേ മനുഷ്യനു അവിടുത്തെ സ്നേഹിക്കാന്‍ സാധിക്കുകയുള്ളൂ. ദൈവത്തെ സ്നേഹിക്കാന്‍ മനുഷ്യന്‍ അവിടുത്തെ അറിയേണ്ടതുണ്ട്. അവന്‍തേടുന്നത് എങ്ങനെയുമാകട്ടെ, അവന്‍ നേടുവാന്‍ ആഗ്രഹിക്കുന്നത് എന്തുമാകട്ടെ, ദൈവത്തെക്കുറിച്ചുള്ള അറിവ് അവന്‍ സ്വായത്തമാക്കേണ്ടതുണ്ട്. ഇങ്ങനെ മാത്രമേ മനുഷ്യനു ദൈവത്തിന്‍റെ ഹൃദയത്തെ തൃപ്തിപ്പെടുത്താന്‍ സാധിക്കുകയുള്ളൂ. ദൈവത്തെ അറിയുന്നതിലൂടെ മാത്രമേ മനുഷ്യനു ദൈവത്തില്‍ സത്യമായ വിശ്വാസം ഉണ്ടാകുകയുള്ളൂ. ദൈവത്തെ അറിയുന്നതിലൂടെ മാത്രമേ അവനു സത്യമായും ദൈവത്തെ ബഹുമാനിക്കുവാനും അനുസരിക്കുവാനും സാധിക്കുകയുള്ളൂ. ദൈവത്തെ ദൈവത്തെ അറിയാത്തവര്‍ ഒരിക്കലും അവിടത്തോടുള്ള യഥാര്‍ത്ഥ അനുസരണയിലേക്കും ബഹുമാനത്തിലേക്കും വരികയില്ല. ദൈവത്തെ അറിയുക എന്നതില്‍ അവിടുത്തെ പ്രകൃതത്തെ അറിയുക എന്നതും, അവിടുത്തെ ഇംഗിതം മനസ്സിലാക്കുക എന്നതും, എന്താണ് അവിടുന്ന് എന്നറിയുന്നതും ഉള്‍പ്പെട്ടിരിക്കുന്നു. എന്നിരുന്നാലും, ദൈവത്തിന്‍റെ ഏതു വശം അറിയുന്നതിനായാലും ഓരോന്നിനും മനുഷ്യന്‍ ഒരു വില ഒടുക്കേണ്ടതായിട്ടുണ്ട്. അനുസരിക്കാനുള്ള ഒരു മനസ്സ് അവന് ഉണ്ടാകേണ്ടതായിട്ടുണ്ട്. അതില്ലാതെ ഒരുവനും ദൈവത്തെ അവസാനം വരെ അനുഗമിക്കുവാന്‍ സാധിക്കുകയില്ല. ദൈവത്തിന്‍റെ പ്രവൃത്തി മനുഷ്യന്‍റെ സങ്കല്‍പ്പങ്ങളോട് ഒട്ടും പൊരുത്തപ്പെടാത്തതാണ്. ദൈവത്തിന്‍റെ പ്രകൃതവും എന്താണ് ദൈവം എന്നുള്ളതും മനുഷ്യന് അറിയാന്‍ ബുദ്ധിമുട്ടാണ്. അവിടുന്ന് പറയുന്നതും ചെയ്യുന്നതുമെല്ലാം മനുഷ്യനു തികച്ചും ദുര്‍ഗ്രഹവുമാണ്. മനുഷ്യന്‍ ദൈവത്തെ പിന്തുടരാന്‍ ആഗ്രഹിക്കുകയും എന്നാല്‍ അവിടുത്തെ അനുസരിക്കാന്‍ വിസമ്മതിക്കുകയും ചെയ്താല്‍ അവന്‍ ഒന്നും നേടുകയില്ല. ലോകസൃഷ്ടി മുതല്‍ ഇന്നുവരെ മനുഷ്യനു ദുര്‍ഗ്രഹമായതും അംഗീകരിക്കുവാന്‍ ബുദ്ധിമുട്ടുള്ളതുമായ ഒരുപാട് പ്രവൃത്തികള്‍ ദൈവം ചെയ്തിട്ടുണ്ട്. മനുഷ്യന്‍റെ ധാരണകളെ സുഖപ്പെടുത്താന്‍ ബുദ്ധിമുട്ടുള്ള അനവധി കാര്യങ്ങള്‍ പറഞ്ഞിട്ടുമുണ്ട്. പക്ഷേ മനുഷ്യനു ധാരാളം ബുദ്ധിമുട്ടുകള്‍ ഉണ്ടാകുന്നു എന്ന കാരണം കൊണ്ട് ദൈവം ഒരിയ്ക്കലും അവിടുത്തെ പ്രവര്‍ത്തനം നിര്‍ത്തിയിട്ടില്ല.; മറിച്ച്, തന്റെ പ്രവര്‍ത്തനവും ഭാഷണവും അവിടുന്ന് തുടര്‍ന്നുകൊണ്ടുപോയിട്ടുണ്ട്. ധാരാളം “പടയാളികള്‍” വഴിയരികില്‍ വീണുപോയെങ്കിലും അവിടുന്ന് ഇപ്പോഴും തന്‍റെ ജോലി തുടരുന്നു. ഒപ്പം തന്‍റെ പുതിയ പ്രവൃത്തിക്കായി സ്വയം സമര്‍പ്പിക്കുവാന്‍ തയ്യാറുള്ള ജനങ്ങളെ ഒരു ഗണത്തിനു പിറകെ മറ്റൊന്നായി ഇടതടവില്ലാതെ തെരഞ്ഞെടുത്തുകൊണ്ടിരിക്കുകയും ചെയ്യുന്നു. വീണുപോയ “വീരന്മാരോട്” ദൈവത്തിന് ഒട്ടും സഹതാപമില്ല. പകരം പുതിയ പ്രവൃത്തികളും വചനങ്ങളും സ്വീകരിക്കുന്നവരെ അവിടുന്ന് വിലമതിക്കുന്നു. പക്ഷേ എന്തിനുവേണ്ടിയാണ് ഘട്ടം ഘട്ടമായി ഈ രീതിയില്‍ അവിടുന്ന് പ്രവര്‍ത്തിക്കുന്നത്? എന്തുകൊണ്ടാണ് അവിടുന്ന് എപ്പോഴും ചില ആളുകളെ ഒഴിവാക്കി മറ്റുചിലരെ തെരഞ്ഞെടുക്കുന്നത്? എന്തുകൊണ്ടാണ് അവിടുന്ന് എപ്പോഴും ഇത്തരത്തിലൊരു മാര്‍ഗ്ഗം സ്വീകരിക്കുന്നത്? ദൈവത്തിന്‍റെ പ്രവൃത്തിയുടെ ഉദ്ദേശ്യം അവിടുത്തെ അറിയുവാനും അതുവഴി ദൈവത്താല്‍ വീണ്ടെടുക്കപ്പെടുവാനും മനുഷ്യനെ അനുവദിക്കുക എന്നതാണ്. ദൈവത്തിന്‍റെ പ്രവൃത്തിയുടെ തത്വം എന്നത് ദൈവം ഇന്ന് ചെയ്യുന്ന പ്രവൃത്തിക്കുവേണ്ടി സ്വയം സമര്‍പ്പിക്കുവാന്‍ സന്നദ്ധരായവരുടെ മേല്‍ പ്രവര്‍ത്തിക്കുക എന്നതാണ്. അല്ലാതെ അവിടുന്ന് മുന്‍പുചെയ്ത പ്രവൃത്തികള്‍ക്കുവേണ്ടി സ്വയം സമര്‍പ്പിക്കുകയും ഇപ്പോള്‍ ചെയ്യുന്ന പ്രവൃത്തിയെ എതിര്‍ക്കുകയും ചെയ്യുന്നവരുടെ മേല്‍ പ്രവര്‍ത്തിക്കുക എന്നതല്ല. ഇതാണ് അവന്‍ അനവധി ആളുകളെ ഒഴിവാക്കുന്നതിന് പിറകിലെ കാരണം.

ദൈവത്തെ അറിയുക എന്ന പാഠത്തിന്‍റെ ഫലങ്ങള്‍ ഒന്നോ രണ്ടോ ദിവസങ്ങള്‍ കൊണ്ട് നേടുവാന്‍ സാധിക്കില്ല: അതിനായി മനുഷ്യന്‍ അനുഭവങ്ങള്‍ സംഭരിക്കുകയും സഹനത്തിലൂടെ കടന്നുപോകുകയും യഥാര്‍ത്ഥ സമര്‍പ്പണം കൈവരിക്കുകയും ചെയ്യേണ്ടതുണ്ട്. ആദ്യമായി ദൈവത്തിന്‍റെ പ്രവൃത്തിയില്‍ നിന്നും അവിടുത്തെ വാക്കുകളില്‍ നിന്നും തുടങ്ങുക. ദൈവത്തെക്കുറിച്ചുള്ള അറിവില്‍ എന്താണ് ഉള്‍പ്പെട്ടിരിക്കുന്നത് എന്നും, എങ്ങനെയാണ് ഈ അറിവ് നേടേണ്ടത് എന്നും നിന്‍റെ അനുഭവങ്ങളില്‍ എങ്ങനെയാണ് ദൈവത്തെ കാണേണ്ടത് എന്നും നീ മനസ്സിലാക്കേണ്ടത് അനിവാര്യമാണ്. ഇനിയും ദൈവത്തെ അറിയാനുള്ള എല്ലാവരും ചെയ്യേണ്ടത് ഇതാണ്. ദൈവത്തിന്‍റെ പ്രവൃത്തിയും വചനങ്ങളും ഒറ്റയടിക്ക് മനസ്സിലാക്കാന്‍ ആര്‍ക്കും സാധിക്കുകയില്ല. ദൈവത്തെപ്പറ്റിയുള്ള പരിപൂര്‍ണമായ അറിവ് ഒരു പരിമിത സമയത്തിനുള്ളില്‍ നേടുവാനും സാധിക്കില്ല. അനുഭവത്തിന്‍റേതായ ഒഴിവാക്കാനാവാത്ത ഒരു പ്രക്രിയയുണ്ട്. അതില്ലാതെ ഒരുവനും ദൈവത്തെ അറിയുവാനോ അവിടുത്തെ ആത്മാര്‍ത്ഥമായി പിന്തുടരുവാനോ സാധിക്കുകയില്ല. ദൈവം എത്രയധികം പ്രവര്‍ത്തിക്കുന്നുവോ അത്രയധികം മനുഷ്യന്‍ അവിടുത്തെ അറിയുന്നു. ദൈവത്തിന്‍റെ പ്രവൃത്തി മനുഷ്യന്‍റെ ധാരണകള്‍ക്ക് എത്ര വിരുദ്ധമാണോ അത്രയും മനുഷ്യന്‍റെ അവിടുത്തെക്കുറിച്ചുള്ള അറിവ് നവീകരിക്കപ്പെടുകയും ആഴപ്പെടുകയും ചെയ്യുന്നു. ദൈവത്തിന്‍റെ പ്രവൃത്തി എന്നേക്കും നിശ്ചിതവും മാറ്റമില്ലാത്തതും ആയിരുന്നുവെങ്കില്‍ മനുഷ്യനു അവിടുത്തെക്കുറിച്ചുള്ള അറിവ് തുലോം പരിമിതമായേനെ. സൃഷ്ടിയുടെ സമയം മുതല്‍ ഇന്നുവരെ നിയമത്തിന്‍റെ യുഗത്തില്‍ ദൈവം എന്തുചെയ്തു, കൃപയുടെ യുഗത്തില്‍ ദൈവം എന്തുചെയ്തു, ദൈവരാജ്യത്തിന്‍റെ യുഗത്തില്‍ ദൈവം എന്തുചെയ്യുന്നു—ഈ ദര്‍ശനങ്ങളെപ്പറ്റി വ്യക്തമായ ധാരണ നിങ്ങള്‍ക്ക് ഉണ്ടായിരിക്കണം. ദൈവത്തിന്‍റെ പ്രവൃത്തി നിങ്ങള്‍ അറിയണം. യേശുവിനെ അനുഗമിച്ചതിനുശേഷം മാത്രമേ യേശുവിന്‍റെ മേല്‍ ആത്മാവു നടത്തിയ പ്രവര്‍ത്തനത്തെപ്പറ്റി അധികവും പത്രോസ് ക്രമേണ അറിഞ്ഞുള്ളൂ. അവന്‍ പറഞ്ഞു: “പൂര്‍ണമായ അറിവുനേടുന്നതിന് മനുഷ്യന്‍റെ അനുഭവങ്ങളില്‍ മാത്രം ആശ്രയിച്ചതുകൊണ്ടായില്ല. ദൈവത്തിന്‍റെ പ്രവൃത്തിയില്‍ അവിടുത്തെ അറിയുവാന്‍ നമ്മെ സഹായിക്കുന്ന ധാരാളം പുതിയ കാര്യങ്ങള്‍ ഉണ്ടായിരിക്കും.” ആരംഭത്തില്‍ പത്രോസ് കരുതിയിരുന്നത് ഒരു അപ്പസ്തോലനെപ്പോലെ ദൈവത്താല്‍ അയക്കപ്പെട്ടവനാണ് യേശു എന്നായിരുന്നു. അവന്‍ യേശുവിനെ ക്രിസ്തുവായി കണ്ടില്ല. അതേ സമയം, അവന്‍ യേശുവിനെ അനുഗമിക്കുവാന്‍ തുടങ്ങിയപ്പോള്‍, യേശു അവനോടു ചോദിച്ചു: “സൈമണ്‍ ബര്‍ജോന, നീ എന്നെ അനുഗമിക്കുമോ?” പത്രോസ് പറഞ്ഞു: “സ്വര്‍ഗസ്ഥനായ പിതാവിനാല്‍ അയയ്ക്കപ്പെട്ടവനെ എനിക്ക് അനുഗമിക്കണം. പരിശുദ്ധാത്മാവിനാല്‍ തെരഞ്ഞെടുക്കപ്പെട്ടവനെ ഞാന്‍ അംഗീകരിക്കണം. ഞാന്‍ നിന്നെ അനുഗമിക്കും.” പത്രോസിന് യേശുവിനെപ്പറ്റി ഒരറിവും ഉണ്ടായിരുന്നില്ല എന്നു അവന്‍റെ വാക്കുകളില്‍ നിന്നും വ്യക്തമാകുന്നു; അവന്‍ ദൈവത്തിന്‍റെ വചനങ്ങള്‍ അനുഭവിച്ചിരുന്നു, സ്വയം മെച്ചപ്പെടുത്തിയിരുന്നു, ദൈവത്തിനുവേണ്ടി കഷ്ടത സഹിച്ചിരുന്നു, പക്ഷേ അവന് ദൈവത്തിന്‍റെ പ്രവൃത്തിയെപ്പറ്റി അറിവുണ്ടായിരുന്നില്ല. അനുഭവത്തിന്‍റെ ഒരു കാലത്തിനുശേഷം പത്രോസ് യേശുവില്‍ ദൈവത്തിന്റെ അനവധി പ്രവര്‍ത്തനങ്ങള്‍ കണ്ടു, ദൈവത്തിന്‍റെ സൗന്ദര്യം കണ്ടു, ദൈവത്തിന്‍റെ അസ്തിത്വം ഒട്ടേറെയും അവന്‍ യേശുവില്‍ കണ്ടു. അതുപോലെ, യേശുപറഞ്ഞ വചനങ്ങള്‍ മനുഷ്യനെക്കൊണ്ട് പറയുവാന്‍ സാധിക്കുമായിരുന്നില്ലെന്നും, അവന്‍റെ പ്രവൃത്തി മനുഷ്യനെക്കൊണ്ട് ചെയ്യുവാന്‍ സാധിക്കുമായിരുന്നില്ലെന്നും അവന്‍ കണ്ടു. കൂടാതെ, യേശുവിന്‍റെ വാക്കുകളിലും പ്രവൃത്തികളിലും പത്രോസ് ദൈവത്തിന്‍റെ ജ്ഞാനം ഒട്ടേറെയും ദൈവികസ്വഭാവമുള്ള പ്രവൃത്തി ഒട്ടേറെയും കണ്ടു. ഈ അനുഭവങ്ങള്‍ക്കിടയില്‍ അവന്‍ സ്വയം അറിയുക മാത്രമല്ല, യേശുവിന്‍റെ ഓരോ പ്രവര്‍ത്തനവും സൂക്ഷ്മമായി നിരീക്ഷിക്കുകയും ചെയ്തു. അതില്‍ നിന്നും, പ്രവര്‍ത്തിക്കുന്നവനായ ദൈവത്തിന്‍റെ അനവധി പ്രകാശനങ്ങള്‍ അവിടുന്ന് യേശുവിലൂടെ ചെയ്ത പ്രവര്‍ത്തനങ്ങളില്‍ ഉണ്ടായിരുന്നുവെന്നും, പറഞ്ഞ വചനങ്ങളിലും ചെയ്ത പ്രവൃ ത്തികളിലും അതുപോലെ അവന്‍ സഭകളെ നയിച്ച രീതിയിലും, നടത്തിയ പ്രവര്‍ത്തനങ്ങളിലും, യേശു സാധാരണ മനുഷ്യരില്‍ നിന്നും വ്യത്യാസപ്പെട്ടിരുന്നു എന്നുമുള്ള നിരവധി പുതിയ കാര്യങ്ങള്‍ അവന്‍ കണ്ടെത്തി. അങ്ങനെ പഠിക്കേണ്ടതായിട്ടുണ്ടായിരുന്ന ധാരാളം പാഠങ്ങള്‍ പത്രോസ് യേശുവില്‍ നിന്നും പഠിച്ചു. യേശു കുരിശില്‍ തറയ്ക്കപ്പെടാനുള്ള സമയമായപ്പോഴേക്കും യേശുവിനെക്കുറിച്ച് ഒരു പരിധിവരെയൊക്കെ അവന്‍ അറിവുനേടിയിരുന്നു. ഈ അറിവാണ് ഒരു ആയുഷ്കാലം നീണ്ട അവന്‍റെ യേശുവിനോടുള്ള വിശ്വസ്തതയ്ക്കും അവന്‍ കര്‍ത്താവിനുവേണ്ടി സഹിച്ച തലകീഴായുള്ള കുരിശുമരണത്തിനും അടിസ്ഥാനമായത്. ആരംഭത്തില്‍ അവനു വികലമായ ചില ധാരണകള്‍ ഉണ്ടായിരുന്നു, യേശുവിനെക്കുറിച്ച് വ്യക്തമായ അറിവും അവനില്ലായിരുന്നു. പക്ഷേ ഇവയെല്ലാം ദുഷിച്ചവനായ മനുഷ്യനു സ്വാഭാവികമായും ഉണ്ടാകുന്നവയാണ്. വേര്‍പിരിയാന്‍ സമയമായപ്പോള്‍, കുരിശുമരണമാണ് താന്‍ പൂര്‍ത്തിയാക്കാന്‍ വന്ന ദൗത്യം എന്ന്‍ പത്രോസിനോടവന്‍ പറഞ്ഞു: ഇതിന് അവന്‍ കാലത്താല്‍ കയ്യൊഴിയപ്പെടണമെന്നതും ഈ ദുഷിച്ചതും പഴകിയതുമായ കാലം അവനെ കുരിശില്‍ തറയ്ക്കണമെന്നതും അനിവാര്യതയായിരുന്നു. വിമോചനത്തിന്‍റെ ദൗത്യം പൂര്‍ത്തിയാക്കുവാനായിരുന്നു അവന്‍ വന്നത്. ഈ പ്രവര്‍ത്തനം പൂര്‍ത്തിയാകുമ്പോള്‍ അവന്‍റെ നിയോഗം പരിസമാപ്തിയിലെത്തിയിരിക്കും. ഇതുകേട്ട് പത്രോസ് ദുഃഖത്താൽ വലയുകയും യേശുവിനോട് കൂടുതല്‍ അടുക്കുകയും ചെയ്തു. യേശുവിനെ കുരിശില്‍ തറച്ചപ്പോള്‍ പത്രോസ് ആരും കാണാതെ വളരെയധികം കരഞ്ഞു. ഇതിനുമുന്‍പ് അവന്‍ യേശുവിനോട് ചോദിച്ചിരുന്നു: “എന്‍റെ കര്‍ത്താവേ! നീ ക്രൂശിക്കപ്പെടുവാന്‍ പോകുകയാണെന്ന് നീ പറയുന്നു. നീ പോയിക്കഴിഞ്ഞാല്‍ എപ്പോഴാണ് ഞങ്ങള്‍ നിന്നെ വീണ്ടും കാണുക?” അവന്‍ പറഞ്ഞ വാക്കുകളില്‍ കലര്‍പ്പിന്‍റെ അംശമൊന്നും ഉണ്ടായിരുന്നില്ലേ? അവയില്‍ തെറ്റായ ധാരണകളൊന്നും കലര്‍ന്നിരുന്നില്ലേ? ദൈവത്തിന്‍റെ പ്രവൃത്തിയുടെ ഒരു ഭാഗം പൂര്‍ത്തിയാക്കാന്‍ വേണ്ടിയാണ് യേശു വന്നതെന്നും യേശു പോയിക്കഴിഞ്ഞാല്‍ ആത്മാവ് തന്‍റെ കൂടെ കൂടെയുണ്ടായിരിക്കുമെന്നും ഹൃദയത്തില്‍ അവന്‍ അറിഞ്ഞിരുന്നു; യേശു കുരിശില്‍ തറയ്ക്കപ്പെടുകയും സ്വര്‍ഗത്തിലേക്ക് ആരോഹണം ചെയ്യപ്പെടുകയും ചെയ്യുമെങ്കിലും ദൈവത്തിന്‍റെ ആത്മാവ് തന്‍റെ കൂടെ ഉണ്ടായിരിക്കും. ആ സമയത്ത് പത്രോസിന് യേശുവിനെപ്പറ്റി കുറച്ചറിവുണ്ടായിരുന്നു: യേശു ദൈവാത്മാവിനാല്‍ അയക്കപ്പെട്ടവനായിരുന്നെന്നും, ദൈവാത്മാവ് അവനില്‍ ഉണ്ടായിരുന്നു എന്നും, യേശു ദൈവം തന്നെ ആയിരുന്നു എന്നും, അവന്‍ ക്രിസ്തുവായിരുന്നു എന്നും പത്രോസ് അറിഞ്ഞിരുന്നു. എന്നിട്ടും യേശുവിനോടുള്ള സ്നേഹം നിമിത്തവും മാനുഷികമായ ദൗർബല്യം നിമിത്തവുമായിരുന്നു പത്രോസ് മേല്‍പ്പറഞ്ഞ വാക്കുകള്‍ പറഞ്ഞത്. ദൈവത്തിന്‍റെ പ്രവൃത്തിയുടെ ഓരോ ഘട്ടവും ഒരുവന് നിരീക്ഷിക്കുവാനും അത് അനുഭവിച്ചറിയുവാന്‍ പരിശ്രമിക്കുവാനും സാധിക്കുമെങ്കില്‍ അവന് ക്രമേണ ദൈവത്തിന്‍റെ സൗന്ദര്യം കണ്ടെത്താന്‍ കഴിയും. തന്‍റെ ദര്‍ശനത്തിനായി പൗലോസിന് എന്താണ് നല്‍കേണ്ടി വന്നത്? യേശു അവന് പ്രത്യക്ഷപ്പെട്ടപ്പോള്‍ അവന്‍ ചോദിച്ചു, “അങ്ങ് ആരാകുന്നു കർത്താവേ?” യേശു പറഞ്ഞു, “നീ പീഡിപ്പിച്ചുകൊണ്ടിരിക്കുന്ന യേശുവാണു ഞാൻ.” ഇതായിരുന്നു പൗലോസിൻറെ ദർശനം. യേശുവിന്‍റെ പുനരുത്ഥാനവും, അതിനു ശേഷം 40 ദിവസം അവന്‍ കാണപ്പെട്ടതും, അവന്‍റെ ജീവിതകാലത്തെ അധ്യായനങ്ങളും പൗലോസ് തന്‍റെ യാത്രയുടെ അന്ത്യം വരെ തന്‍റെ ദര്‍ശനമായി സ്വീകരിച്ചു.

മനുഷ്യന്‍ ദൈവത്തിന്‍റെ പ്രവൃത്തി അനുഭവിക്കുന്നു, സ്വയം അറിയുന്നു, തന്‍റെ ദുഷിച്ച പ്രകൃതം ഉപേക്ഷിക്കുന്നു, ജീവിതത്തില്‍ വളര്‍ച്ച തേടുന്നു. ഇതെല്ലാം ദൈവത്തെ അറിയുന്നതിനായിട്ടാണ് അവന്‍ ചെയ്യുന്നത്. നീ സ്വയം അറിയാന്‍ ശ്രമിക്കുകയും സ്വന്തം ദുഷിച്ച പ്രകൃതത്തെ നേരെയാക്കുകയും, എന്നാല്‍ മനുഷ്യനുമേല്‍ എന്തു പ്രവൃത്തിയാണ് ദൈവം ചെയ്യുന്നതെന്നും അവന്‍റെ രക്ഷ എന്തുമാത്രം മഹത്തരമാണെന്നും, അല്ലെങ്കില്‍ ദൈവത്തിന്‍റെ പ്രവൃത്തി എങ്ങനെയാണ് അനുഭവിച്ചറിയുക എന്നും അവന്‍റെ പ്രവര്‍ത്തനങ്ങള്‍ക്ക് എങ്ങനെയാണ് സാക്ഷ്യം വഹിക്കുക എന്നും അറിയാതിരിക്കുകയും ചെയ്യുകയാണെങ്കില്‍ നിന്‍റെ അനുഭവം മൂഢമാണ്. സത്യം പ്രവൃത്തിയില്‍ വരുത്തുവാനും അതില്‍ ഉറച്ചുനില്‍ക്കുവാനും കഴിയുന്നതുകൊണ്ടുമാത്രം ഒരുവന്‍റെ ജീവിതം പക്വത നേടി എന്നു നീ ചിന്തിക്കുകയാണെങ്കില്‍, അത് അര്‍ത്ഥമാക്കുന്നത് ജീവിതത്തിന്‍റെ ശരിയായ അര്‍ത്ഥമോ മനുഷ്യനെ പരിപൂര്‍ണനാക്കുക എന്ന ദൈവത്തിന്‍റെ ലക്ഷ്യമോ നീ ഇപ്പോഴും മനസ്സിലാക്കിയിട്ടില്ല എന്നാണ്. ഒരു ദിവസം, നീ പള്ളിയില്‍, അനുതാപസഭയിലേയോ ജീവസഭയിലെയോ അംഗങ്ങള്‍ക്കിടയിലായിരിക്കുമ്പോള്‍, അനവധി ഭക്തരായ ആളുകളെ നീ കണ്ടുമുട്ടും. അവരുടെ പ്രാര്‍ത്ഥനകളില്‍ “ദര്‍ശനങ്ങള്‍” ഉണ്ടായിരിക്കുകയും ജീവനുവേണ്ടിയുള്ള അവരുടെ തേടലില്‍ അവര്‍ ദൈവത്താല്‍ സ്പര്‍ശിക്കപ്പെട്ടവരായും വചനത്താല്‍ നയിക്കപ്പെടുന്നവരായും കാണപ്പെടും. കൂടാതെ, അനവധി കാര്യങ്ങളില്‍ അവര്‍ക്ക് സഹനം ഏറ്റുവാങ്ങുവാനും സ്വയം ഉപേക്ഷിക്കുവാനും മാംസത്താല്‍ നയിക്കപ്പെടാതിരിക്കുവാനും സാധിക്കും. ആ സമയത്ത് നിനക്കു വ്യത്യാസം മനസ്സിലാക്കുവാന്‍ സാധിക്കുകയില്ല. അവര്‍ ചെയ്യുന്നതെല്ലാം ശരിയാണെന്നും ജീവന്‍റെ സ്വാഭാവികമായ പ്രകാശനമാണവയെന്നും അവര്‍ വിശ്വസിക്കുന്ന നാമം തെറ്റാണെന്നുള്ളത് വളരെ സങ്കടകരമാണെന്നും നീ വിശ്വസിക്കും. അത്തരം കാഴ്ചപ്പാടുകള്‍ മണ്ടത്തരമല്ലേ? അനവധി ആളുകള്‍ക്ക് ജീവനില്ല എന്ന്‍ എന്തുകൊണ്ടാണ് പറയുന്നത്? കാരണം അവര്‍ ദൈവത്തെ അറിയുന്നില്ല, അതുകൊണ്ടാണ് അവരുടെ ഹൃദയങ്ങളില്‍ ദൈവമില്ല എന്നും അവര്‍ക്ക് ജീവനില്ല എന്നും പറയുന്നത്. ദൈവത്തിന്‍റെ പ്രവൃത്തികളെയും ദൈവത്തിന്‍റെ യാഥാര്‍ഥ്യത്തെയും അവിടുത്തെ പ്രവൃത്തികളുടെ ഓരോ ഘട്ടത്തേയും തിരിച്ചറിയുന്ന ഒരു സ്ഥിതിയില്‍ നിന്‍റെ ദൈവവിശ്വാസം എത്തിയിട്ടുണ്ടെങ്കില്‍ നിങ്ങള്‍ സത്യത്തെ സ്വന്തമാക്കിയിരിക്കുന്നു. ദൈവത്തിന്‍റെ പ്രവൃത്തിയോ പ്രകൃതമോ നിനക്കറിയില്ല എങ്കില്‍ നിങ്ങളുടെ അനുഭവത്തില്‍ ഇപ്പോഴും എന്തോ ഒരു കുറവുണ്ട്. യേശു എങ്ങനെയാണ് തന്‍റെ പ്രവൃത്തിയുടെ ആ ഘട്ടം നിവര്‍ത്തിച്ചത്, ഈ ഘട്ടം എങ്ങനെയാണ് നിവര്‍ത്തിക്കുന്നത്, കൃപയുടെ യുഗത്തില്‍ ദൈവം എങ്ങനെയാണ് തന്‍റെ പ്രവൃത്തി ചെയ്തത്, എന്തു പ്രവൃത്തിയാണ് ചെയ്തത്, ഈ ഘട്ടത്തില്‍ എന്തു പ്രവൃത്തിയാണ് ചെയ്യുന്നത്—നിനക്ക് ഈ വിഷയങ്ങളില്‍ സമഗ്രമായ അറിവില്ലെങ്കില്‍ നിങ്ങള്‍ക്കൊരിക്കലും ഉറപ്പുതോന്നുകയില്ല. നിങ്ങള്‍ എപ്പോഴും അരക്ഷിതരായിരിക്കുകയും ചെയ്യും. അനുഭവത്തിന്‍റെ ഒരു കാലഘട്ടത്തിനു ശേഷം, ദൈവം ചെയ്ത പ്രവൃത്തി യെയും അവിടുത്തെ പ്രവൃത്തിയുടെ ഓരോ ഘട്ടത്തെയും നിനക്കറിയുവാന്‍ കഴിയുന്നുണ്ടെങ്കില്‍, ദൈവം തന്‍റെ വചനങ്ങള്‍ അരുളിചെയ്യുക വഴി നേടുവാന്‍ ഉദ്ദേശിക്കുന്ന കാര്യങ്ങള്‍, എന്തുകൊണ്ടാണ് അവിടുന്ന് അരുളിച്ചെയ്തിട്ടുള്ള കുറെ വചനങ്ങള്‍ പൂര്‍ത്തിയാകാതിരിക്കുന്നത് എന്നെല്ലാം നിനക്കറിയുവാന്‍ കഴിയുന്നുണ്ടെങ്കില്‍ നിനക്ക് ധൈര്യപൂര്‍വം, ശങ്കിക്കാതെ, ആശങ്കയില്‍ നിന്നും പരീക്ഷണങ്ങളില്‍ നിന്നും മുക്തനായി മുന്നോട്ടുള്ള വഴിയില്‍ സഞ്ചരിക്കാം. ഏത് മാര്‍ഗത്തിലൂടെയാണ് ദൈവം തന്‍റെ പ്രവൃത്തി ഇത്രമാത്രം പൂര്‍ത്തിയാക്കുന്നത് എന്നു നിങ്ങള്‍ മനസ്സിലാക്കണം. താന്‍ അരുളിച്ചെയ്യുന്ന വചനങ്ങള്‍ ഉപയോഗിച്ച് അവിടുന്ന് മനുഷ്യനെ ശുദ്ധീകരിക്കുകയും വ്യത്യസ്തമായ പല വചനങ്ങളും ഉപയോഗിച്ച് അവന്‍റെ അബദ്ധധാരണകളെ തിരുത്തുകയും ചെയ്യുന്നു. നിങ്ങള്‍ അനുഭവിച്ച എല്ലാ കഷ്ടതകളും, നിങ്ങള്‍ കടന്നുപോയ എല്ലാ ശുദ്ധീകരണപ്രക്രിയകളും, നിങ്ങള്‍ ഉള്ളില്‍ സ്വയം സ്വീകരിച്ച തിരുത്തലുകളും നിങ്ങള്‍ അനുഭവിച്ചറിഞ്ഞ ജ്ഞാനോദയവുമെല്ലാം ദൈവം അരുളിച്ചെയ്ത വചനങ്ങളിലൂടെ നേടിയതാണ്. എന്തു കാരണം കൊണ്ടാണ് മനുഷ്യന്‍ ദൈവത്തെ അനുഗമിക്കുന്നത്? ദൈവത്തിന്‍റെ വചനം കാരണമാണ് മനുഷ്യന്‍ ദൈവത്തെ അനുഗമിക്കുന്നത്! ദൈവത്തിന്‍റെ വചനങ്ങള്‍ വളരെ നിഗൂഢമാണ്. അതിലുപരി മനുഷ്യന്‍റെ ഹൃദയത്തില്‍ ചലനം സൃഷ്ടിക്കുവാനും അതിന്‍റെയുള്ളില്‍ ആഴത്തില്‍ മൂടപ്പെട്ടുകിടക്കുന്ന കാര്യങ്ങള്‍ വെളിവാക്കുവാനും ഭൂതകാലത്തില്‍ നടന്ന കാര്യങ്ങളെക്കുറിച്ച് അവന് അറിവു നല്‍കുവാനും ഭാവിയിലേക്ക് ഊളിയിടുവാന്‍ അവന് കഴിവുനല്‍കുവാനും അവയ്ക്കു കഴിയും. അതുകൊണ്ട് ദൈവത്തിന്‍റെ വചനങ്ങള്‍ നിമിത്തം മനുഷ്യന്‍ കഷ്ടതകള്‍ സഹിക്കുന്നു. ദൈവത്തിന്‍റെ വചനങ്ങള്‍ നിമിത്തം പൂര്‍ണനാക്കപ്പെടുകയും ചെയ്യുന്നു. ഈ സമയത്ത് മാത്രമാണു മനുഷ്യന്‍ ദൈവത്തെ അനുഗമിക്കുന്നത്. ഈ ഘട്ടത്തില് മനുഷ്യന്‍ ചെയ്യേണ്ടത് ദൈവത്തിന്‍റെ വചനങ്ങള്‍ സ്വീകരിക്കുക എന്നതാണ്. അവന്‍ പരിപൂര്‍ണനാക്കപ്പെടുകയാകട്ടെ, ശുദ്ധീകരണത്തിന് വിധേയനാക്കപ്പെടുകയാകട്ടെ, ദൈവത്തിന്‍റെ വചനങ്ങളാണ് പരമപ്രധാനം. ഇതാണ് ദൈവത്തിന്‍റെ പ്രവൃത്തി. മനുഷ്യന്‍ ഇന്നറിയേണ്ട ദര്‍ശനവും ഇതുതന്നെ.

എങ്ങനെയാണ് ദൈവം മനുഷ്യനെ പരിപൂര്‍ണ്ണനാക്കുന്നത്? എന്താണ് ദൈവത്തിന്‍റെ പ്രകൃതം? അവിടുത്തെ പ്രകൃതത്തില്‍ എന്താണ് ഉള്‍ച്ചേര്‍ന്നിരിക്കുന്നത്? ഈ കാര്യങ്ങളിലെല്ലാം വ്യക്തത നല്‍കുന്നതിനായി ചിലര്‍ അതിനെ ദൈവത്തിന്‍റെ പ്രഘോഷിക്കുക എന്നു പറയുന്നു, ചിലര്‍ അതിനെ ദൈവത്തിനു സാക്ഷ്യം വഹിക്കുക എന്നുപറയുന്നു, വേറെ ചിലര്‍ അതിനെ ദൈവത്തെ സ്തുതിക്കുക എന്നും പറയുന്നു. ദൈവത്തെ അറിയുക എന്ന അടിസ്ഥാനത്തിന്മേല്‍ മനുഷ്യന്‍ ആത്യന്തികമായി അവന്‍റെ ജീവിതമനോഭാവത്തില്‍ രൂപാന്തരം പ്രാപിച്ചവനാകും. മനുഷ്യന്‍ എത്രമാത്രം ആന്തരികമായി തിരുത്തപ്പെടുകയും ശുദ്ധീകരിക്കപ്പെടുകയും ചെയ്യുന്നുവോ, അത്രമാത്രം അവന്‍ ശക്തി നേടുന്നു; ദൈവത്തിന്‍റെ പ്രവര്‍ത്തനത്തിന് എത്ര അധികം ഘട്ടങ്ങള്‍ ഉണ്ടോ, അത്രയധികം മനുഷ്യന്‍ പരിപൂര്‍ണ്ണനാക്കപ്പെടുന്നു. ഇന്ന്, മനുഷ്യന്‍റെ അനുഭവത്തില്‍, ദൈവത്തിന്‍റെ പ്രവൃത്തിയുടെ ഓരോ ഘട്ടവും മനുഷ്യന്‍റെ അബദ്ധധാരണകളെ ചെറുക്കുന്നു അവയെല്ലാം മനുഷ്യന്‍റെ ബുദ്ധിയ്ക്കതീതമാണ്, അവന്‍റെ പ്രതീക്ഷകള്‍ക്കും അപ്പുറമാണ്. മനുഷ്യനാവശ്യമായതെല്ലാം ദൈവം നല്‍കുന്നു, ഇത് എല്ലാ തരത്തിലും മനുഷ്യന്‍റെ ധാരണകള്‍ക്ക് വിരുദ്ധമാണ്. നിന്‍റെ ബലഹീനതയുടെ സമയത്ത് ദൈവം തന്‍റെ വാക്കുകള്‍ അരുളിച്ചെയുന്നു. അങ്ങനെ മാത്രമേ അവിടുത്തേക്ക് നിനക്കു ജീവന്‍ നല്കാന്‍ കഴിയുകയുള്ളൂ. നിന്‍റെ ധാരണകള്‍ തിരുത്തിക്കൊണ്ട് ദൈവത്തിന്‍റെ നടപടികള്‍ സ്വീകരിക്കാന്‍ അവിടുന്ന് നിന്നെ നിര്‍ബന്ധിക്കുന്നു. ഇങ്ങനെ മാത്രമേ നിനക്കു നിന്‍റെ ദുഷിപ്പില്‍ നിന്നും മോചനം നേടാന്‍ സാധിക്കൂ. ദൈവാവതാരം ഇന്ന്‍ ഒരു ഭാഗത്ത് തന്‍റെ ദൈവികമായ അവസ്ഥയില്‍ പ്രവര്‍ത്തിക്കുമ്പോള്‍, മറുഭാഗത്ത് സാധാരണ മാനുഷികമായ അവസ്ഥയില്‍ അവന്‍ പ്രവര്‍ത്തിക്കുന്നു. നിനക്കു ദൈവത്തിന്‍റെ ഒരു പ്രവര്‍ത്തനവും നിഷേധിക്കുവാന്‍ സാധിക്കാതെ വരുമ്പോള്‍, സാധാരണ മനുഷ്യത്വത്തിന്‍റെ അവസ്ഥയില്‍ ദൈവം പറയുന്നതെന്താണെന്നോ ചെയ്യുന്നതെന്താണെന്നോ കണക്കാക്കാതെ നിനക്കു സ്വയം സമര്‍പ്പിക്കുവാന്‍ സാധിക്കുമ്പോള്‍, ദൈവം ഏതുതരം സാധാരണത്വമാണോ പ്രകടമാക്കുന്നത് എന്നത് കണക്കാക്കാതെ നിനക്കു സ്വയം സമര്‍പ്പിക്കുവാനും മനസ്സിലാക്കുവാനും സാധിക്കുമ്പോള്‍, യഥാര്‍ത്ഥ അനുഭവം നീ നേടിക്കഴിഞ്ഞാല്‍, അപ്പോള്‍ മാത്രമേ അവിടുന്നാണ് ദൈവം എന്നു നീ ഉറപ്പാക്കുകയുള്ളൂ. അപ്പോള്‍ മാത്രമേ തെറ്റായ ധാരണകള്‍ ഉണ്ടാക്കുന്നത് നീ അവസാനിപ്പിക്കുകയുള്ളൂ. അപ്പോള്‍ മാത്രമേ അവസാനം വരെ അവിടുത്തെ അനുഗമിക്കാന്‍ നിങ്ങള്‍ക്ക് സാധിക്കുകയുള്ളൂ. ദൈവത്തിന്‍റെ പ്രവൃത്തിയില്‍ ജ്ഞാനമുണ്ട്. മനുഷ്യനു എങ്ങനെ അവിടുത്തെ സാക്ഷ്യത്തില്‍ ഉറച്ചുനില്‍ക്കുവാന്‍ സാധിക്കും എന്ന് ദൈവത്തിനറിയാം. മനുഷ്യന്‍റെ പ്രധാന ബലഹീനതകള്‍ എന്തെല്ലാമാണ് എന്നും താന്‍ അരുളിചെയ്യുന്ന വചനങ്ങള്‍ക്ക് നിന്‍റെ പ്രധാന ബലഹീനതകളെ ഇല്ലാതാക്കുവാന്‍ കഴിയുമെന്നും അവിടുത്തേക്കറിയാം. എന്നാല്‍ നിങ്ങളെ ദൈവസാക്ഷ്യത്തില്‍ ഉറപ്പിച്ചു നിര്‍ത്തുവാനായി അവിടുന്ന് തന്‍റെ പ്രൗഢവും വൈജ്ഞാനികവുമായ വചനങ്ങളേയും ഉപയോഗിക്കുന്നു. അത്രയും അത്ഭുതകരമാണ് ദൈവത്തിന്‍റെ പ്രവൃത്തികള്‍. ദൈവത്തിന്‍റെ പ്രവൃത്തികള്‍ മനുഷ്യന്‍റെ ബുദ്ധിക്ക് അചിന്തനീയമാണ്. മാംസത്തില്‍ നിന്നുള്ളതായതിനാല്‍ മനുഷ്യന് എന്തുതരം ദുഷിപ്പാണ് ഉള്ളതെന്നും മനുഷ്യസത്തയ്ക്ക് രൂപം കൊടുക്കുന്നത് എന്താണെന്നുമെല്ലാം ദൈവത്തിന്‍റെ ന്യായവിധിയിലൂടെ വെളിവാകുന്നു. അത് മനുഷ്യന് അപമാനത്തില്‍ നിന്ന് ഓടിയൊളിക്കുവാന്‍ ഒരിടവും അവശേഷിപ്പിക്കുന്നില്ല.

ദൈവം വിധിയുടേയും ശിക്ഷണത്തിന്‍റേയും പ്രവൃത്തി ചെയ്യുന്നത് മനുഷ്യന്‍ അവിടുത്തെക്കുറിച്ച് ജ്ഞാനം നേടുവാനും, അവിടുത്തെ സാക്ഷ്യത്തിനും വേണ്ടിയാണ്. മനുഷ്യന്‍റെ ദുഷിച്ച പ്രകൃതത്തിന്‍മേല്‍ ദൈവത്തിന്‍റെ വിധിയില്ലെങ്കില്‍ മനുഷ്യന് ഒരെതിര്‍പ്പും വച്ചുപൊറുപ്പിക്കാത്ത അവിടുത്തെ നീതിപൂര്‍വ്വമായ പ്രകൃതം അറിയുവാന്‍ സാധിച്ചേക്കില്ല. ദൈവത്തെക്കുറിച്ചുള്ള തന്‍റെ പഴയ ജ്ഞാനത്തെ പുതിയതാക്കി മാറ്റുവാനും സാധിക്കില്ല. തന്‍റെ സാക്ഷ്യത്തിനുവേണ്ടി, തന്‍റെ നിര്‍വ്വഹണത്തിനുവേണ്ടി, അവിടുന്ന് തന്‍റെ പരിപൂര്‍ണ്ണതയെ പരസ്യമാക്കുന്നു. ഈ പരസ്യപ്പെടുത്തല്‍ ദൈവത്തെപ്പറ്റിയുള്ള ജ്ഞാനത്തില്‍ എത്തിച്ചേരുവാനും സ്വന്തം പ്രകൃതത്തില്‍ രൂപാന്തരപ്പെടുവാനും ദൈവത്തിന് ശക്തമായ സാക്ഷ്യം വഹിക്കുവാനും മനുഷ്യനെ പ്രാപ്തനാക്കുന്നു. മനുഷ്യപ്രകൃതിയിലുള്ള രൂപാന്തരം ദൈവത്തിന്‍റെ വ്യത്യസ്തതരം പ്രവൃത്തികളിലൂടെയാണ് സാധ്യമാക്കുന്നത്. അത്തരം മാറ്റങ്ങളുടെ അഭാവത്തില്‍ ദൈവത്തിന് സാക്ഷ്യം വഹിക്കുന്നതും അവിടുത്തെ ഹൃദയത്തെ പിന്തുടരുന്നതും മനുഷ്യന് അസാധ്യമായിത്തീരും. മാനുഷികപ്രകൃതിയില്‍ വരുന്ന രൂപാന്തരം സൂചിപ്പിക്കുന്നത് മനുഷ്യന്‍ സ്വയം സാത്താന്‍റെ ബന്ധനത്തില്‍നിന്നും അന്ധകാരത്തിന്‍റെ സ്വാധീനത്തില്‍ നിന്നും സ്വയം മോചിതനായി എന്നും ദൈവത്തിന്‍റെ പ്രവൃത്തിക്കു യഥാര്‍ത്ഥമായും ഒരു നിദര്‍ശനവും ദൃഷ്ടാന്തവും, ദൈവത്തിനൊരു സാക്ഷിയും ദൈവത്തിന്‍റെ ഹൃദയത്തെ പിന്തുടരുന്നവനുമായി മാറി എന്നതാണ്. ഇന്ന്‍ ദൈവത്തിന്‍റെ അവതാരം ഭൂമിയില്‍ തന്‍റെ പ്രവൃത്തി ചെയ്യുവാനായി വന്നിരിക്കുന്നു. മനുഷ്യന്‍ തന്നെക്കുറിച്ച് അറിവുനേടണം എന്നും, തന്നെ അനുസരിക്കണം എന്നും, തനിക്ക് സാക്ഷ്യം വഹിക്കണം എന്നും, തന്‍റെ പ്രായോഗികവും സാധാരണവുമായ പ്രവൃത്തികളെ അറിയണമെന്നും, മനുഷ്യന്‍റെ ധാരണകളോട് യോജിക്കാത്ത തന്‍റെ എല്ലാ വചനങ്ങളും പ്രവൃത്തികളും അനുസരിക്കണമെന്നും, മനുഷ്യനെ രക്ഷിക്കുവാനായി താന്‍ ചെയ്യുന്ന എല്ലാ പ്രവൃത്തികള്‍ക്കും അതുപോലെ മനുഷ്യനെ കീഴടക്കുവാന്‍ താന്‍ ചെയ്യുന്ന എല്ലാ പ്രവര്‍ത്തനങ്ങള്‍ക്കും സാക്ഷ്യം വഹിക്കണമെന്നും അവിടുന്ന് ആഗ്രഹിക്കുന്നു. ദൈവത്തിനു സാക്ഷ്യം വഹിക്കുന്നവര്‍ ദൈവത്തെക്കുറിച്ച് അറിവുള്ളവരായിരിക്കണം. അത്തരമൊരു സാക്ഷ്യം മാത്രമേ കൃത്യവും സത്യവുമായിരിക്കുകയുള്ളൂ. അത്തരമൊരു സാക്ഷ്യത്തിനു മാത്രമേ സാത്താനെ ലജ്ജിതനാക്കുവാന്‍ സാധിക്കുകയുള്ളൂ. ദൈവത്തിന്‍റെ വിധിയിലൂടെയും ശിക്ഷണത്തിലൂടെയും തിരുത്തലുകളിലൂടെയും വെട്ടിയൊതുക്കലിലൂടെയും കടന്നുപോയി അവിടുത്തെ അറിഞ്ഞവരെ അവിടുന്ന് തനിക്ക് സാക്ഷ്യമേകാന്‍ വിനിയോഗിക്കുന്നു. സാത്താനാല്‍ ദുഷിക്കപ്പെട്ടവരേയും അവിടുന്ന് തനിക്ക് സാക്ഷ്യമേകാന്‍ ഉപയോഗിക്കുന്നു. അതുപോലെത്തന്നെ, പ്രകൃതത്തില്‍ മാറ്റം വന്നവരെയും അങ്ങനെ തന്‍റെ അനുഗ്രഹം നേടിയവരേയും തനിക്കു സാക്ഷ്യം നല്‍കുവാനായി അവിടുന്ന് ഉപയോഗിക്കുന്നു. മനുഷ്യന്‍റെ അധരം കൊണ്ടുള്ള സ്തുതി ദൈവത്തിന് ആവശ്യമില്ല. സാത്താന്‍റെ കൂട്ടത്തില്‍പ്പെട്ടവരും താന്‍ മൂലം രക്ഷിക്കപ്പെടാത്തവരും ആയവരുടെ സ്തുതിയും സാക്ഷ്യവും അവിടുത്തേക്ക് ആവശ്യമില്ല. ദൈവത്തെ അറിഞ്ഞവര്‍ക്കു മാത്രമാണു അവിടുത്തേക്ക് സാക്ഷ്യം നല്കുവാന്‍ യോഗ്യത. സ്വന്തം പ്രകൃതത്തില്‍ രൂപാന്തരം പ്രാപിച്ചവര്‍ക്ക് മാത്രമാണു അവിടുത്തേക്ക് സാക്ഷ്യം നല്കുവാന്‍ യോഗ്യത. മനപ്പൂര്‍വ്വം തന്‍റെ പേരിനു ദോഷം വരുത്താന്‍ ദൈവം മനുഷ്യനെ അനുവദിക്കുന്നില്ല.

അടിക്കുറിപ്പുകൾ:

a. “ദൈവത്തെ അറിയുന്ന പ്രവൃത്തി” എന്നാണ് മൂലപാഠത്തിൽ ഉള്ളത്.


പത്രോസ് യേശുവിനെ അറിയാന്‍ ഇടയായതെങ്ങനെ

പത്രോസ് യേശുവിനോടൊപ്പം സമയം ചെലവഴിച്ചിരുന്നപ്പോള്‍, ഇഷ്ടം തോന്നുന്ന പല സവിശേഷതകളും അനുകരണീയമായ നിരവധി പ്രത്യേകതകളും തന്നെ പരിപോഷിപ്പിച്ച പല ഘടകങ്ങളും അവന്‍ യേശുവില്‍ കാണുകയുണ്ടായി. പത്രോസ് യേശുവില്‍ ദൈവത്തിന്‍റെ ഉണ്മ പല വിധത്തില്‍ കാണുകയും, ഇഷ്ടം തോന്നുന്ന പല ഗുണങ്ങളും കാണുകയും ചെയ്തു എങ്കിലും, അവന്‍ ആദ്യം യേശുവിനെ അറിഞ്ഞിരുന്നില്ല. പത്രോസ് തനിക്ക് 20 വയസ്സായപ്പോഴാണ് യേശുവിനെ അനുഗമിക്കാന്‍ തുടങ്ങിയത്, അവന്‍ ആറ് വര്‍ഷം യേശുവിനെ അനുഗമിക്കുന്നത് തുടര്‍ന്നു. ആ സമയത്ത്, അവന്‍ ഒരിക്കലും യേശുവിനെ അറിയാന്‍ ഇടയായില്ല; പൂര്ണമായും യേശുവിനോടുള്ള ആരാധനയില്‍ നിന്നാണ് പത്രോസ് അവനെ അനുഗമിക്കാൻ സന്നദ്ധനായത്. ഗലീല കടല്‍ക്കരയില്‍ വച്ച് അവനെ ആദ്യം വിളിക്കുമ്പോള്‍, യേശു ചോദിച്ചു: “ബര്‍യോനാ ശിമോനേ, നീ എന്നെ അനുഗമിക്കുമോ?” പത്രോസ് പറഞ്ഞു, “സ്വര്‍ഗസ്ഥനായ പിതാവ് അയച്ചവനെയാണ് ഞാന്‍ അനുഗമിക്കേണ്ടത്. പരിശുദ്ധാത്മാവ് തെരഞ്ഞെടുത്തവനെയാണ് ഞാന്‍ അംഗീകരിക്കേണ്ടത്. ഞാന്‍ നിന്നെ അനുഗമിക്കും.” പത്രോസ് അതിനോടകം തന്നെ—പ്രവാചകന്മാരില്‍ ഏറ്റവും വലിയവനും ദൈവത്തിന്‍റെ പ്രിയ പുത്രനുമായ—യേശു എന്നു പേരായ ഒരു മനുഷ്യനെ കുറിച്ച് കേട്ടിരുന്നു. പത്രോസ് അവനെ കണ്ടെത്തുന്നതിനായും അവനെ കാണാനുള്ള ഒരു അവസരത്തിനായും നിരന്തരം പ്രത്യാശിക്കുകയും ചെയ്തിരുന്നു (കാരണം ആ വിധത്തിലാണ് പരിശുദ്ധാത്മാവ് അവനെ നയിച്ചിരുന്നതത്). പത്രോസ് അവനെ ഒരിക്കലും കണ്ടിരുന്നില്ലെങ്കിലും, അവനെ കുറിച്ചുള്ള കിംവദന്തികള്‍ കേള്‍ക്കുക മാത്രമാണ് ചെയ്തിരുന്നെങ്കിലും, അവന്‍റെ ഹൃദയത്തില്‍ യേശുവിനോടുള്ള ഒരു വാഞ്ഛയും ആദരവും വളര്‍ന്നു വന്നു. ഒരിക്കൽ യേശുവിനെ കാണുന്നതിന് അവന്‍ പലപ്പോഴും കാംക്ഷിച്ചിരുന്നു. എങ്ങനെയാണ് യേശു പത്രോസിനെ വിളിച്ചത്? അവനും പത്രോസ് എന്നു പേരായ ഒരു മനുഷ്യനെ കുറിച്ച് കേട്ടിരുന്നു, എന്നാല്‍, അവന് നിര്‍ദേശം നല്കിയത് പരിശുദ്ധാത്മാവ് ആയിരുന്നില്ല: “ഗലീല കടലിലേക്ക് പോകുക, അവിടെ ബര്‍യോനാ ശിമോന്‍ എന്നു പേരായ ഒരുവനുണ്ട്.” ബര്‍യോനാ ശിമോന്‍ എന്നു വിളിക്കുന്ന ഒരുവനുണ്ട് എന്നും ആളുകള്‍ അവന്‍റെ പ്രഭാഷണം കേട്ടിരുന്നു എന്നും, സ്വര്‍ഗ്ഗരാജ്യത്തിന്‍റെ സുവിശേഷം അവനും പ്രസംഗിച്ചിരുന്നു എന്നും, അവനെ കേട്ട ആളുകളെല്ലാം കണ്ണീരണിഞ്ഞു എന്നും ആരോ പറയുന്നത് യേശു കേട്ടിരുന്നു. ഇത് കേട്ടതിനു ശേഷം, യേശു ആ വ്യക്തിയെ പിന്തുടര്‍ന്ന് ഗലീല കടലില്‍ എത്തി; യേശുവിന്‍റെ വിളി സ്വീകരിച്ചപ്പോള്‍ പത്രോസ് അവനെ അനുഗമിച്ചു.

യേശുവിനെ അനുഗമിക്കുന്ന തന്‍റെ വേളയില്‍, പത്രോസ് അവനെ കുറിച്ച് പല അഭിപ്രായങ്ങളും രൂപപ്പെടുത്തുകയും, എപ്പോഴും സ്വന്തം വീക്ഷണകോണില്‍ നിന്ന് അവനെ വിധിക്കുകയും ചെയ്തിരുന്നു.പത്രോസിന് ആത്മാവിനെ കുറിച്ച് നിശ്ചിത തോതിലുള്ള ഒരു ഗ്രാഹ്യം ഉണ്ടായിരുന്നെങ്കിലും, അവന്‍റെ ഗ്രാഹ്യം ഏറെക്കുറെ അവ്യക്തമായിരുന്നു, അതിനാലാണ് അവന്‍ പറഞ്ഞത്: “സ്വര്‍ഗസ്ഥനായ പിതാവ് അയച്ചവനെയാണ് ഞാന്‍ അനുഗമിക്കേണ്ടത്. പരിശുദ്ധാത്മാവ് തെരഞ്ഞെടുത്തവനെയാണ് ഞാന്‍ അംഗീകരിക്കേണ്ടത്.” യേശു ചെയ്ത കാര്യങ്ങള്‍ അവന് മനസ്സിലായില്ല, അവയെ കുറിച്ച് വ്യക്തയുമുണ്ടായിരുന്നില്ല. കുറച്ചു കാലം യേശുവിനെ അനുഗമിച്ചതിനു ശേഷം, അവന്‍ ചെയ്യുകയും പറയുകയും ചെയ്യുന്ന കാര്യങ്ങളിലും യേശുവില്‍ തന്നെയും പത്രോസിന് താത്പര്യം വളര്‍ന്നു. യേശു സ്നേഹവും ആദരവും ഉണർത്തുന്നതായി അവന് തോന്നാന്‍ തുടങ്ങി; അവനോട് സഹകരിക്കാനും അവന്‍റെ ചാരത്ത് നില്ക്കാനും പത്രോസ് ആഗ്രഹിച്ചു, യേശുവിന്‍റെ വചനങ്ങള്‍ ശ്രവിക്കുന്നത് അവന് ഊര്‍ജ്ജവും സഹായവും പകർന്നു. യേശുവിനെ അനുഗമിച്ചിരുന്ന സമയത്ത്, അവന്‍റെ ജീവിതത്തെ കുറിച്ചുള്ള എല്ലാക്കാര്യങ്ങളും പത്രോസ് നിരീക്ഷിക്കുകയും ഹൃദയത്തില്‍ സൂക്ഷിക്കുകയും ചെയ്തു: അവന്‍റെ ക്രിയകളും വചനങ്ങളും ചലനങ്ങളും ഭാവപ്രകടനങ്ങളും എല്ലാം. യേശു സാധാരണ മനുഷ്യരെ പോലെയല്ല എന്ന ആഴത്തിലുള്ള ഒരു ഗ്രാഹ്യം അവനുണ്ടായി. അവന്‍റെ മാനുഷിക രൂപഭാവങ്ങൾ അത്യന്തം സാധാരണമായിരുന്നു എങ്കിലും, അവന്‍ സ്നേഹവും, അനുകമ്പയും, മനുഷ്യനോടുള്ള സഹിഷ്ണുതയും നിറഞ്ഞവനായിരുന്നു. അവന്‍ ചെയ്തതോപറഞ്ഞതോ ആയ എല്ലാ കാര്യങ്ങളും മറ്റുള്ളവര്‍ക്ക് വളരെ സഹായകമായിരുന്നു, മുമ്പൊരിക്കലും കണ്ടില്ലാത്തതും നേടിയിട്ടില്ലാത്തതുമായ കാര്യങ്ങള്‍ യേശുവില്‍ നിന്ന് പത്രോസ് കാണുകയും നേടുകയും ചെയ്തു. യേശുവിന് വലിയ ഔന്നത്യമോ അസാധാരണമായ മാനുഷിക ഗുണങ്ങളോ ഉണ്ടായിരുന്നില്ലെങ്കിലും, ശരിക്കും അനിതരസാധാരണവും അസാധാരണവുമായ ഒരു പ്രഭാവം അവനുണ്ടായിരുന്നു എന്ന് പത്രോസ് കണ്ടു. പത്രോസിന് അത് പൂര്‍ണ്ണമായും വിശദീകരിക്കാനായില്ലെങ്കിലും, യേശു മറ്റെല്ലാവരില്‍ നിന്നും വ്യത്യസ്തമായി പെരുമാറിയിരുന്നു എന്ന് അവന് കാണാന്‍ കഴിഞ്ഞു, കാരണം അവന്‍ ചെയ്ത കാര്യങ്ങള്‍ സാധാരണ മനുഷ്യരുടേതില്‍ നിന്ന് വളരെ വ്യത്യസ്തമായിരുന്നു. യേശുവുമായി ബന്ധപ്പെട്ട സമയം മുതല്‍, അവന്‍റെ സ്വഭാവം ഒരു സാധാരണ മനുഷ്യന്‍റേതില്‍ നിന്ന് വ്യത്യസ്തമായിരുന്നു എന്നും പത്രോസ് കണ്ടു. അവന്‍ എപ്പോഴും സ്ഥിരോത്സാഹത്തോടെ പ്രവര്‍ത്തിച്ചു, ഒരിക്കലും തിടുക്കം കൂട്ടിയില്ല, ഒരിക്കലും പെരുപ്പിച്ചു കാട്ടിയില്ല, ആരെയും തുച്ഛീകരിച്ചില്ല, കൂടാതെ അവന്‍ സാധാരണവും അതേസമയം ആദരണീയവുമായ ഒരു സ്വഭാവം വെളിവാക്കുന്ന രീതിയിലാണ് തന്‍റെ ജീവിതം മുന്നോട്ടുകൊണ്ടുപോയത്. സംഭാഷണത്തില്‍, ഊര്‍ജ്ജസ്വലതയോടും എന്നാല്‍ പ്രസന്നമായ രീതിയിലും ആശയവിനിമയം ചെയ്തുകൊണ്ട് യേശു ലളിതമായും സൗമ്യമായും സംസാരിച്ചു—എങ്കിലും തന്‍റെ പ്രവൃത്തി നിര്‍വഹിക്കുമ്പോള്‍ അവന്‍ ഒരിക്കലും തന്‍റെ അന്തസ്സ് നഷ്ടപ്പെടുത്തിയില്ല. യേശു ചിലപ്പോള്‍ മിതഭാഷിയാകുന്നതും മറ്റു ചിലപ്പോള്‍ ഇടവിടാതെ സംസാരിക്കുന്നതും പത്രോസ് കണ്ടു. ചിലപ്പോള്‍ തുള്ളിക്കളിക്കുകയും ഉല്ലസിക്കുകയും ചെയ്യുന്ന ഒരു പ്രാവിനെ പോലെ കാണപ്പെട്ടുകൊണ്ട് അവന്‍ വളരെ സന്തോഷവാനായിരിക്കും, മറ്റ് സമയങ്ങളില്‍ അവശതയും ആലസ്യവുമുള്ള ഒരു മാതാവിനെ പോലെ വ്യസനം നിറഞ്ഞവനായി കാണപ്പെട്ടുകൊണ്ട് ഒട്ടുംതന്നെ സംസാരിക്കാതെ അവന്‍ വളരെ സങ്കടത്തിലായിരിക്കും. ചിലപ്പോള്‍ ശത്രുവിനെ കൊല്ലാന്‍ പാഞ്ഞടുക്കുന്ന ധീരനായ ഒരു ഭടനെ പോലെ അവന്‍ കോപം നിറഞ്ഞവനായിരുന്നു, ചില സന്ദര്‍ഭങ്ങളില്‍ അവൻ ഗര്‍ജ്ജിക്കുന്ന സിംഹത്തിനു പോലും സദൃശ്യനായിരുന്നു. ചില സമയങ്ങളിൽ അവന്‍ ചിരിച്ചു; മറ്റ് സമയങ്ങളില്‍ അവന്‍ പ്രാര്‍ത്ഥിക്കുകയും കണ്ണുനീര്‍ തൂകുകയും ചെയ്തു. യേശു പെരുമാറിയിരുന്നത് എങ്ങനെയായിരുന്നാലും, പത്രോസിന് അവനോടുള്ള അതിരറ്റ സ്നേഹവും ബഹുമാനവും വളര്‍ന്നുവന്നു. യേശുവിന്‍റെ ചിരി അവനില്‍ സന്തോഷം നിറച്ചു, യേശുവിന്‍റെ സങ്കടം അവനെ വ്യസനത്തിലാഴ്ത്തി, യേശുവിന്‍റെ കോപം അവനെ ഭയപ്പെടുത്തി, അതേസമയം യേശുവിന്‍റെ കരുണയും ക്ഷമയും ജനങ്ങളോട് ഉന്നയിച്ച കര്‍ശനമായ ആവശ്യങ്ങളും പത്രോസ് യേശുവിനെ യഥാര്‍ത്ഥമായി സ്നേഹിക്കാനും ആത്മാര്‍ത്ഥമായി ബഹുമാനിക്കാനും അവനു വേണ്ടി കാത്തിരിക്കാനും ഇടയാക്കി. തീര്‍ച്ചയായും, യേശുവിനോടൊപ്പം നിരവധി വര്‍ഷങ്ങള്‍ ജീവിച്ചതിനു ശേഷം മാത്രമാണ് പത്രോസ് ഇതെല്ലാം ക്രമേണ തിരിച്ചറിയാന്‍ തുടങ്ങിയത്.

പത്രോസ് സ്വാഭാവിക ബുദ്ധിസമാര്‍ത്ഥ്യത്തോടെ ജനിച്ച, സവിശേഷമായും വിവേകമുള്ള ഒരു വ്യക്തിയായിരുന്നു, എങ്കിലും യേശുവിനെ അനുഗമിക്കുന്ന വേളയില്‍ അവന്‍ പല വിഡ്ഢിത്തങ്ങളും പ്രവര്‍ത്തിച്ചു. ഏറ്റവും ആദ്യം അവന് യേശുവിനെ കുറിച്ച് ചില സങ്കല്പങ്ങളുണ്ടായിരുന്നു. അവന്‍ ചോദിച്ചു: “ജനങ്ങള്‍ പറയുന്നു നീ ഒരു പ്രവാചകനാണെന്ന്, അങ്ങനെയെങ്കില്‍ നിനക്ക് എട്ട് വയസ്സ് പ്രായത്തില്‍ കാര്യങ്ങള്‍ മനസ്സിലാക്കാന്‍ തുടങ്ങിയപ്പോള്‍, നീ ദൈവമാണ് എന്ന് നിനക്കറിയമായിരുന്നോ? നീ പരിശുദ്ധാത്മാവിനാല്‍ ഗര്‍ഭം ധരിക്കപ്പെട്ടവന്‍ ആയിരുന്നു എന്ന് നിനക്ക് അറിയാമായിരുന്നോ?” യേശു മറുപടി പറഞ്ഞു: “ഇല്ല, എനിക്കറിയില്ലായിരുന്നു.എന്നെ കണ്ടിട്ട് നിനക്ക് ഒരു സാധാരണ വ്യക്തിയെ പോലെ തോന്നുന്നില്ലേ? ഞാന്‍ മറ്റാരെയും പോലെ തന്നെയാണ്. പിതാവ് അയയ്ക്കുന്ന വ്യക്തി ഒരു സാധാരണ വ്യക്തിയാണ്, അസാധാരണ വ്യക്തിയല്ല. കൂടാതെ, ഞാന്‍ ചെയ്യുന്ന പ്രവൃത്തി സ്വര്‍ഗസ്ഥനായ എന്‍റെ പിതാവിനെ പ്രതിനിധീകരിക്കുന്നു എങ്കിലും, എന്‍റെ സാദൃശ്യം, ഞാനാകുന്ന വ്യക്തി, ഈ ജഡ ശരീരം എന്നിവയ്ക്ക് സ്വര്‍ഗസ്ഥനായ എന്‍റെ പിതാവിനെ പൂര്‍ണ്ണമായി പ്രതിനിധീകരിക്കാനാവില്ല—അവിടുത്തെ ഒരു ഭാഗത്തെ മാത്രമേ പ്രതിനിധീകരിക്കാനാകൂ. ഞാന്‍ ആത്മാവില്‍ നിന്നാണ് വന്നതെങ്കിലും, ഞാന്‍ ഒരു സാധാരണ വ്യക്തി തന്നെയാണ്, എന്‍റെ പിതാവ് എന്നെ ഈ ഭൂമിയിലേക്ക് അയച്ചത് ഒരു സാധാരണ വ്യക്തിയായിട്ടാണ്. അസാധാരണ വ്യക്തിയായിട്ടല്ല.” ഇത് കേട്ടപ്പോള്‍ മാത്രമാണ് പത്രോസിന് യേശുവിനെ കുറിച്ചുള്ള ഒരു ചെറിയ ബോധ്യം നേടാനായത്. യേശുവിന്‍റെ പ്രവൃത്തികളിലൂടെയും, അവന്‍റെ ഉപദേശങ്ങളിലൂടെയും, അവന്‍റെ അജപാലനത്തിലൂടെയും, അവന്‍റെ പരിപാലനത്തിലൂടെയും എണ്ണമറ്റ മണിക്കൂറുകള്‍ കടന്നു പോയതിനു ശേഷം മാത്രമാണ് പത്രോസിന് അവനെ കുറിച്ച് കൂടുതല്‍ ആഴത്തിലുള്ള ഒരു ഗ്രാഹ്യം നേടാനായത്. യേശുവിന് 30 വയസ്സായപ്പോള്‍, തന്‍റെ ആസന്നമായ ക്രൂശീകരണത്തെ കുറിച്ചും സകല മാനവരാശിയെയും വീണ്ടെടുക്കാനുള്ള പ്രവൃത്തിയുടെ—ക്രൂശീകരണത്തിന്‍റെ പ്രവൃത്തിയുടെ—ഒരു ഘട്ടം ചെയ്യാനാണ് താന്‍ വന്നിരിക്കുന്നതെന്നും അവന്‍ പത്രോസിനോട് പറഞ്ഞു. ക്രൂശീകരണത്തിനു മൂന്ന് ദിവസത്തിനു ശേഷം മനുഷ്യപുത്രന്‍ വീണ്ടും ഉയിര്‍ക്കുമെന്നും, ഉയര്‍ത്തെഴുന്നേറ്റു കഴിഞ്ഞാല്‍ 40 ദിവസം താന്‍ ജനങ്ങള്‍ക്ക് പ്രത്യക്ഷനായിരിക്കുമെന്നും യേശു പത്രോസിനോട് പഠഞ്ഞു. ഈ വാക്കുകള്‍ കേട്ടപ്പോള്‍, പത്രോസിന് സങ്കടമാവുകയും ഈ വാക്കുകള്‍ ഹൃദയത്തില്‍ വഹിക്കുകയും ചെയ്തു; അപ്പോള്‍ മുതല്‍, അവന് യേശുവിനോടുള്ള അടുപ്പം വര്‍ദ്ധിച്ചു. കുറച്ചു കാലം അനുഭവിച്ചതിനു ശേഷം, യേശു ചെയ്ത എല്ലാ കാര്യങ്ങളും ദൈവത്തിന്‍റെ ഉണ്മയില്‍ നിന്നാണെന്ന് പത്രോസ് മനസ്സിലാക്കാന്‍ തുടങ്ങി, യേശു അനിതരസാധാരണമാം വിധം സ്നേഹനിധിയാണെന്നും അവന്‍ കരുതാനാരംഭിച്ചു. അവന് ഈ ബോധ്യം ഉണ്ടായതിനു ശേഷം മാത്രമാണ് പരിശുദ്ധാത്മാവ് അവനെ ഉള്ളില്‍ നിന്ന് പ്രബോധിപ്പിച്ചത്. അപ്പോഴാണ് യേശു തന്‍റെ ശിഷ്യന്മാരിലേക്കും തന്നെ അനുഗമിക്കുന്ന മറ്റുള്ളവരിലേക്കും തിരിയുകയും ഇങ്ങനെ ചോദിക്കുകയും ചെയ്തത്: “യോഹന്നാനേ, നീ എന്നെ ആരെന്ന് പറയുന്നു?” യോഹന്നാന്‍ മറുപടി പറഞ്ഞു: “നീ മോശെ ആണ്.” അതിനു ശേഷം അവന്‍ ലൂക്കോസിലേക്ക് തിരിഞ്ഞു: “നീയോ ലൂക്കോസേ, നീ എന്നെ ആരെന്ന് പറയുന്നു?” ലൂക്കോസ് മറുപടി പറഞ്ഞു: “നീ പ്രവാചകന്മാരില്‍ ഏറ്റവും ശ്രേഷ്ഠനാണ്.” അതിനു ശേഷം അവന്‍ ഒരു സഹോദരിയോട് ചോദിക്കുകയും അവള്‍ മറുപടി പറയുകയും ചെയ്തു: “നീ നിത്യത മുതല്‍ നിത്യത വരെ പല വചനങ്ങളും സംസാരിക്കുന്ന പ്രവാചകന്മാരില്‍ ഏറ്റവും വലിയവനാകുന്നു. ആരുടെയും പ്രവചനങ്ങള്‍ നിന്‍റേതിനോളം മഹത്തരമല്ല, നിന്‍റേതിനേക്കാള്‍ കവിഞ്ഞ അറിവും ആര്‍ക്കുമില്ല; നീ ഒരു പ്രവാചകനാണ്.” അതിനു ശേഷം യേശു തിരിഞ്ഞ് പത്രോസിനോട് ചോദിച്ചു: “പത്രോസേ, നീ എന്നെ ആരെന്ന് പറയുന്നു?” പത്രോസ് മറുപടി പറഞ്ഞു: “നീയാണ് ക്രിസ്തു, ജീവനുള്ള ദൈവത്തിന്‍റെ പുത്രന്‍. നീ സ്വര്‍ഗ്ഗത്തില്‍ നിന്ന് വന്നു. നീ ഭൂമിയുടേതല്ല. നീ ദൈവത്തിന്‍റെ സൃഷ്ടികള്‍ പോലെയല്ല. നീ ഭൂമിയിലാണ്. നീ ഞങ്ങളോടൊപ്പം ഇവിയെയുണ്ട്, എന്നാല്‍ നീ സ്വര്‍ഗ്ഗത്തിനുള്ളവനാണ്, ലോകത്തിന്‍റേതല്ല നീ ഭൂമിയുടേതല്ല.” അവന്‍റെ അനുഭവത്തിലൂടെയാണ് പരിശുദ്ധാത്മാവ് അവന് പ്രബോധനം നല്കിയത്, അതാണ് ഈ ഗ്രാഹ്യത്തിലേക്ക് വരാന്‍ അവനെ പ്രാപ്തനാക്കിയത്. ഈ ജ്ഞാനോദയത്തിനു ശേഷം, യേശു ചെയ്ത എല്ലാ കാര്യങ്ങളെയും പത്രോസ് കൂടുതല്‍ ആദരിക്കാന്‍ തുടങ്ങി, അവന്‍ കൂടുതല്‍ സ്നേഹനിധിയാണെന്ന് ചിന്തിക്കാന്‍ തുടങ്ങി, യേശുവിനെ വിട്ടുപിരിയുന്നതിന് അവന് ഒരിക്കലും മനസ്സ് വന്നിരുന്നില്ല അതിനാല്‍, ക്രൂശീകരണത്തിനും പുനരുത്ഥാനത്തിനും ശേഷം യേശു സ്വയം പത്രോസിന് മുന്നില്‍ വെളിപ്പെട്ടപ്പോള്‍, പത്രോസ് അത്യന്തം സന്തോഷത്തോടെ നിലവിളിച്ചു: “കര്‍ത്താവേ! നീ ഉയിര്‍ത്തെഴുന്നേറ്റിരിക്കുന്നു!” അതിനുശേഷം, വിതുമ്പിക്കൊണ്ട്, പത്രോസ് അസാമാന്യ വലിപ്പമുള്ള ഒരു മത്സ്യത്തെ പിടിച്ച്, അത് പാചകം ചെയ്ത് യേശുവിന് വിളമ്പി. യേശു പുഞ്ചിരിച്ചു, പക്ഷേ, ഒന്നും സംസാരിച്ചില്ല. യേശു ഉയിര്‍ത്തെഴുന്നേറ്റു എന്ന് പത്രോസ് അറിഞ്ഞു എങ്കിലും അതിന്‍റെ നിഗൂഢത അവന്‍ മനസ്സിലാക്കിയില്ല. അവന്‍ യേശുവിന് ഭക്ഷിക്കാനായി മത്സ്യം നല്കിയപ്പോള്‍, യേശു അത് നിരസിച്ചില്ല, എന്നാല്‍, അവന്‍ എന്തെങ്കിലും സംസാരിക്കുകയോ ഭക്ഷിക്കാനായി ഇരിക്കുകയോ ചെയ്തില്ല. പകരം, അവന്‍ പൊടുന്നനെ അപ്രത്യക്ഷനായി. ഇത് പത്രോസിന് വലിയ ഞെട്ടലുളവാക്കി, അപ്പോള്‍ മാത്രമാണ് ഉയിര്‍ത്തെഴുന്നേറ്റ യേശു മുമ്പുണ്ടായിരുന്ന യേശുവില്‍ നിന്ന് വ്യത്യസ്തനാണെന്ന് അവന്‍ മനസ്സിലാക്കിയത്. ഇത് തിരിച്ചറിഞ്ഞു കഴിഞ്ഞപ്പോള്‍, പത്രോസ് വ്യസനിച്ചു, എന്നാല്‍, കര്‍ത്താവ് തന്‍റെ പ്രവൃത്തി പൂര്‍ത്തിയാക്കി എന്നറിഞ്ഞതില്‍ നിന്നുള്ള ആശ്വാസം അവന്‍ നേടുകയും ചെയ്തു. യേശു തന്‍റെ പ്രവൃത്തി പൂര്‍ത്തിയാക്കി എന്നും, മനുഷ്യരോടൊപ്പം വസിക്കുന്നതിനുള്ള അവന്‍റെ സമയം കഴിഞ്ഞിരിക്കുന്നു എന്നും, ഇനിമേല്‍ മനുഷ്യന്‍ അവന്‍റെ സ്വന്തം പാതയില്‍ നടക്കേണ്ടതുണ്ടെന്നും അവന്‍ അറിഞ്ഞു. യേശു ഒരിക്കല്‍ അവനോട് പറഞ്ഞിരുന്നു: “ഞാന്‍ കുടിച്ച കയ്പ് പാനപാത്രത്തില്‍ നിന്ന് നീയും കുടിക്കണം (ഇതാണ് പുനരുത്ഥാനത്തിനു ശേഷം അവന്‍ പറഞ്ഞത്). ഞാന്‍ നടന്ന വഴിയേ നീയും നടക്കണം. നീ എനിക്കു വേണ്ടി നിന്‍റെ ജീവനെ നല്കണം.” ഇപ്പോഴത്തേതില്‍ നിന്ന് വ്യത്യസ്തമായി, ആ സമയത്തെ പ്രവൃത്തി ഒരു മുഖാമുഖ സംഭാഷണത്തിന്‍റെ രൂപം എടുത്തിരുന്നില്ല. കൃപായുഗത്തിൽ, പരിശുദ്ധാത്മാവിന്‍റെ പ്രവര്‍ത്തനം വിശേഷിച്ചും ഗുപ്തമായിരുന്നു, പത്രോസ് നിരവധി കഷ്ടതകളാണ് സഹിച്ചത്. ചിലപ്പോള്‍, പത്രോസ് ഇങ്ങനെ നിലവിളിക്കുന്ന ഘട്ടത്തിലെത്തിയിരുന്നു: “ദൈവമേ! എനിക്ക് ഈ ജീവിതമല്ലാതെ മറ്റൊന്നുമില്ല. ഇത് നിനക്ക് അത്ര വിലയുള്ളതല്ലെങ്കിലും, നിനക്കായി അത് സമര്‍പ്പിക്കാന്‍ ഞാന്‍ ആഗ്രഹിക്കുന്നു. മനുഷ്യന്‍ നിന്നെ സ്നേഹിക്കാന്‍ യോഗ്യരല്ലെങ്കിലും, അവരുടെ സ്നേഹവും ഹൃദയങ്ങളും വിലയില്ലാത്തതാണെങ്കിലും, നിനക്ക് മനുഷ്യരുടെ ഹൃദയങ്ങളുടെ അഭിലാഷം അറിയാമെന്ന് ഞാന്‍ വിശ്വസിക്കുന്നു. മനുഷ്യരുടെ ശരീരങ്ങള്‍ നിന്‍റെ സ്വീകാര്യത പാലിക്കുന്നില്ലെങ്കില്‍ പോലും, നീ എന്‍റെ ഹൃദയം സ്വീകരിക്കണമെന്ന് ഞാന്‍ ആഗ്രഹിക്കുന്നു.” ഇത്തരത്തിലുള്ള പ്രാര്‍ത്ഥനകള്‍ ഉരുവിടുന്നത് അവന് പ്രോത്സാഹനം നല്കി, വിശേഷിച്ചും അവന്‍ ഇങ്ങനെ പ്രാര്‍ത്ഥിച്ചപ്പോള്‍: “എന്‍റെ ഹൃദയം പൂര്‍ണ്ണമായി ദൈവത്തിന് സമര്‍പ്പിക്കാന്‍ ഞാന്‍ സന്നദ്ധനാണ്. ദൈവത്തിനു വേണ്ടി ഒന്നും ചെയ്യാന്‍ എനിക്ക് കഴിയുന്നില്ല എങ്കിലും ദൈവത്തെ സത്യസന്ധമായി തൃപ്തിപ്പെടുത്താനും എന്നെ പൂര്‍ണ്ണഹൃദയത്തോടെ അവനായി സമര്‍പ്പിക്കാനും ഞാന്‍ സന്നദ്ധനാണ്. ദൈവം എന്‍റെ ഹൃദയത്തെ കടാക്ഷിക്കുമെന്ന് ഞാന്‍ വിശ്വസിക്കുന്നു.” അവന്‍ പറഞ്ഞു: “ഞാന്‍ എന്‍റെ ജീവിതത്തില്‍ ഒന്നും ആവശ്യപ്പെടുന്നില്ല, എന്നാല്‍, ദൈവത്തോടുള്ള എന്‍റെ സ്നേഹത്തിന്‍റെ ചിന്തകളും എന്‍റെ ഹൃദയത്തിന്‍റെ അഭിലാഷവും ദൈവം സ്വീകരിക്കേണമേ. ഞാന്‍ ദീര്‍ഘകാലം കര്‍ത്താവായ യേശുവിനോട് കൂടെ ആയിരുന്നു, എങ്കിലും ഞാന്‍ അവനെ ഒരിക്കലും സ്നേഹിച്ചില്ല; അതാണ് എന്‍റെ ഏറ്റവും വലിയ കടം. ഞാന്‍ അവനോടു കൂടെ കഴിഞ്ഞു എങ്കിലും, ഞാന്‍ അവനെ അറിഞ്ഞില്ല, അവനറിയാതെ അവനെ കുറിച്ച് അനുചിതമായ കാര്യങ്ങള്‍ ഞാന്‍ പറയുക പോലും ചെയ്തിട്ടുണ്ട്. ഇക്കാര്യങ്ങളെ കുറിച്ച് ചിന്തിക്കുന്നത് ഞാന്‍ കര്‍ത്താവായ യേശുവിനോട് കൂടുതല്‍ കടപ്പെട്ടിരിക്കുന്നു എന്ന ചിന്തയാണ് എന്നിലുളവാക്കുന്നത്.” ഇത്തരത്തിലാണ് അവന്‍ എപ്പോഴും പ്രാര്‍ത്ഥിച്ചിരുന്നത്. അവന്‍ പറഞ്ഞു: “ഞാന്‍ പൊടിയേക്കാളും കുറഞ്ഞവനാണ്. ഈ വിശ്വസ്ത ഹൃദയം ദൈവത്തിനായി സമര്‍പ്പിക്കുകയല്ലാതെ മറ്റൊന്നും എനിക്ക് ചെയ്യാനാവില്ല.”

തന്‍റെ ശരീരം മിക്കവാറും മുഴുവനും നുറുക്കപ്പെട്ടപ്പോള്‍ പത്രോസിന്‍റെ അനുഭവങ്ങളില്‍ ഒരു മൂര്‍ദ്ധന്യാവസ്ഥയുണ്ടായി, എന്നാല്‍, യേശു അപ്പോഴും അവന് ഉള്ളില്‍ നിന്ന് പ്രോത്സാഹനം നല്കി. ഒരിക്കല്‍ യേശു പത്രോസിന് പ്രത്യക്ഷപ്പെട്ടു. പത്രോസ് കടുത്ത കഷ്ടതയിലാവുകയും തന്‍റെ ഹൃദയം നുറുങ്ങുന്നതായി അവന് അനുഭവപ്പെടുകയും ചെയ്തപ്പോള്‍, യേശു അവന് നിര്‍ദേശം നല്കി: “നീ ഭൂമിയില്‍ എന്നോടൊപ്പം ഉണ്ടായിരുന്നു, ഇവിടെ ഞാന്‍ നിന്നോടൊപ്പമുണ്ടായിരുന്നു. നമ്മള്‍ മുമ്പ് സ്വര്‍ഗ്ഗത്തില്‍ ഒരുമിച്ചായിരുന്നെങ്കിലും, അത്, ആത്മീയ ലോകത്തിന്‍റേതായിരുന്നു. ഇപ്പോള്‍ ഞാന്‍ ആത്മീയലോകത്തിലേക്ക് മടങ്ങിയിരിക്കുന്നു, നീ ഭൂമിയിലുമാണ്. കാരണം ഞാന്‍ ഭൂമിയുടേതല്ല. നീയും ഭൂമിയുടേതല്ലെങ്കിലും, നിനക്ക് ഭൂമിയിലെ നിന്‍റെ കര്‍ത്തവ്യം നിറവേറ്റേണ്ടതുണ്ട്. നീ ഒരു ദാസനായതിനാല്‍. നീ നിന്‍റെ കടമ നിറവേറ്റണം.” ദൈവത്തിന്‍റെ അരികിലേക്ക് മടങ്ങാന്‍ തനിക്കാവുമെന്ന് കേട്ടത് പത്രോസിന് ആശ്വാസം നല്കി. ആ സമയത്ത് പത്രോസ് മിക്കവാറും ശയ്യാവലംബിയാകുവോളം കഠിനമായ വ്യഥയിലായിരുന്നു; “ദൈവത്തെ തൃപ്തിപ്പെടുത്താന്‍ എനിക്ക് സാധിക്കാത്ത വിധം ഞാന്‍ ദുഷിച്ചവനാണ്” എന്ന് പറയുന്നിടത്തോളം അവന് പശ്ചാത്താപം തോന്നി. യേശു അവനു മുന്നില്‍ പ്രത്യക്ഷനായ ശേഷം പറഞ്ഞു: “പത്രോസേ, എന്‍റെ മുന്നില്‍ നീ ഒരിക്കല്‍ എടുത്ത തീരുമാനം നീ മറന്നുപോയോ? ഞാന്‍ പറഞ്ഞതെല്ലാം നീ ശരിക്കും മറന്നോ? നീ എന്നോട് ചെയ്ത പ്രതിജ്ഞ നീ മറന്നു പോയോ?” അത് യേശുവാണെന്ന് കണ്ടപ്പോള്‍ പത്രോസ് തന്‍റെ കിടക്കയില്‍ നിന്ന് എഴുന്നേല്ക്കുകയും യേശു അവനെ ഇപ്രകാരം ആശ്വസിപ്പിക്കുകയും ചെയ്തു: “ഞാന്‍ ഭൂമിയുടേതല്ല, ഞാന്‍ നിന്നോട് ഇതിനോടകം പറഞ്ഞിട്ടുണ്ട്—ഇത് നീ മനസ്സിലാക്കണം, എന്നാല്‍, ഞാന്‍ നിന്നോട് പറഞ്ഞിരുന്ന മറ്റൊരു കാര്യം നീ മറന്നുപോയോ? ‘നീയും ഭൂമിയുടേതല്ല, ലോകത്തിന്‍റേതല്ല.’ ഇപ്പോള്‍ നീ നിറവേറ്റേണ്ടതായ കര്‍ത്തവ്യമുണ്ട്. നിനക്ക് ഇത്തരത്തില്‍ വ്യസനിക്കാനാവില്ല. നിനക്ക് ഇത്തരത്തില്‍ കഷ്ടമനുഭവിക്കാനാവില്ല. മനുഷ്യര്‍ക്കും ദൈവത്തിനും ഒരേ ലോകത്തില്‍ ഒരുമിച്ച് നിലനില്‍ക്കാനാവില്ലെങ്കിലും, എനിക്ക് എന്‍റെ കര്‍ത്തവ്യവും നിനക്ക് നിന്‍റേതുമുണ്ട്. ഒരു ദിവസം നിന്‍റെ കര്‍ത്തവ്യം പൂര്‍ത്തിയാകുമ്പോള്‍, നമ്മള്‍ ഒരേ ലോകത്തില്‍ ഒരുമിച്ചാവുകയും എന്നെന്നേക്കും എന്നോടൊപ്പം ആയിരിക്കാനായി ഞാന്‍ നിന്നെ കൂട്ടിക്കൊണ്ട് വരികയും ചെയ്യും” ഈ വാക്കുകള്‍ കേട്ടുകഴിഞ്ഞപ്പോള്‍ പത്രോസിന് ആശ്വാസവും ഉറപ്പും അനുഭവപ്പെട്ടു. ഈ കഷ്ടപ്പാട് താന്‍ സഹിക്കുകയും അനുഭവിക്കുകയും ചെയ്യേണ്ടതാണെന്ന് അവന്‍ അറിയുകയും അപ്പോള്‍ മുതല്‍ അവന് പ്രചോദനം തോന്നുകയും ചെയ്തു. ഓരോ നിര്‍ണായക നിമിഷത്തിലും യേശു പ്രത്യേകമായി അവന് പ്രത്യക്ഷനാവുകയും അവന് പ്രത്യേക പ്രബോധനവും മാര്‍ഗദര്‍ശനവും നല്കുകയും ചെയ്തു. യേശു അവനില്‍ വലിയ കാര്യങ്ങള്‍ ചെയ്തു. എന്തിനെ കുറിച്ചാണ് പത്രോസ് ഏറ്റവും കൂടുതല്‍ ഖേദിച്ചത്? “നീ ജീവനുള്ള ദൈവത്തിന്‍റെ പുത്രനാണ്” എന്ന് പത്രോസ് പറഞ്ഞ് അധികം കഴിയുന്നതിനു മുമ്പ് യേശു പത്രോസിനോട് മറ്റൊരു ചോദ്യം ഉന്നയിച്ചു (എന്നാല്‍, ഇത് ഈ രീതിയില്‍ ബൈബിളിൽ രേഖപ്പെടുത്തിയിട്ടില്ല). യേശു അവനോട് ചോദിച്ചു: “പത്രോസേ! നീ എന്നെ എപ്പോഴെങ്കിലും സ്നേഹിച്ചിട്ടുണ്ടോ?” അവന്‍ എന്താണ് അര്‍ത്ഥമാക്കിയതെന്ന് പത്രോസ് മനസ്സിലാക്കുകും ഇങ്ങനെ പറയുകയും ചെയ്തു: “കാര്‍ത്താവേ! ഞാന്‍ ഒരിക്കല്‍ സ്വര്‍ഗസ്ഥനായ ദൈവത്തെ സ്നേഹിച്ചിരുന്നു, എന്നാല്‍, നിന്നെ ഞാന്‍ ഒരിക്കലും സ്നേഹിച്ചിരുന്നില്ല എന്ന് ഞാന്‍ സമ്മതിക്കുന്നു.” അപ്പോള്‍ യേശു പറഞ്ഞു: ജനങ്ങള്‍ സ്വര്‍ഗത്തിലുള്ള പിതാവിനെ സ്നേഹിക്കുന്നില്ല എങ്കില്‍ അവര്‍ക്ക് എങ്ങനെയാണ് ഭൂമിയിലുള്ള പുത്രനെ സ്നേഹിക്കാന്‍ കഴിയുക? ജനങ്ങള്‍ പിതാവായ ദൈവം അയച്ച പുത്രനെ സ്നേഹിക്കുന്നില്ല എങ്കില്‍ അവര്‍ക്ക് എങ്ങനെയാണ് സ്വര്‍ഗത്തിലുള്ള പിതാവിനെ സ്നേഹിക്കാന്‍ കഴിയുക? ജനങ്ങള്‍ ഭൂമിയിലുള്ള പുത്രനെ വാസ്തവമായും സ്നേഹിക്കുകയാണെങ്കില്‍ അവര്‍ വാസ്തവമായും സ്വര്‍ഗത്തിലുള്ള പിതാവിനെ സ്നേഹിക്കുന്നു.” ഈ വാക്കുകള്‍ കേട്ടപ്പോള്‍ തനിക്ക് എന്താണ് ഇല്ലാതെ പോയിരിക്കുന്നതെന്ന് പത്രോസ് തിരിച്ചറിഞ്ഞു. “ഞാന്‍ ഒരിക്കല്‍ സ്വര്‍ഗസ്ഥനായ ദൈവത്തെ സ്നേഹിച്ചിരുന്നു, എന്നാല്‍, നിന്നെ ഞാന്‍ ഒരിക്കലും സ്നേഹിച്ചിരുന്നില്ല” എന്ന തന്‍റെ വാക്കുകളെ ഓര്‍ത്ത് കണ്ണീര്‍ തൂകുന്ന അവസ്ഥയോളം അവന് എപ്പോഴും പശ്ചാത്താപം തോന്നിയിരുന്നു. യേശുവിന്‍റെ പുനരുത്ഥാനത്തിനും സ്വര്ഗാരോഹണത്തിനും ശേഷം, അവന് ഈ വാക്കുകളെ ഓര്‍ത്ത് കൂടുതല്‍ പശ്ചാത്താപവും വ്യസനവും തോന്നി. തന്‍റെ മുന്‍കാല പ്രവൃത്തിയും നിലവിലുള്ള ഔന്നത്യവും ഓര്‍ത്തുകൊണ്ട്, ദൈവത്തിന്‍റെ ഹിതം നിറവേറ്റാത്തതും ദൈവത്തിന്‍റെ മാനദണ്ഡങ്ങള്‍ പാലിക്കാത്തതും മൂലം എപ്പോഴും ഖേദിച്ചും കടപ്പാട് തോന്നിയും അവന്‍ യേശുവിന് മുന്നില്‍ പ്രാര്‍ത്ഥനയില്‍ വരുമായിരുന്നു. ഈ വിഷയങ്ങള്‍ അവന്‍റെ ഏറ്റവും വലിയ ഭാരമായി. അവന്‍ പറഞ്ഞു: “എനിക്കുള്ളതെല്ലാം, ഞാനായിരിക്കുന്നതെല്ലാം ഒരു ദിവസം ഞാന്‍ നിനക്ക് സമര്‍പ്പിക്കുകയും, ഏറ്റവും വിലയേറിയത് എന്തു തന്നെയായാലും അത് നിനക്ക് നല്കുകയും ചെയ്യും.” അവന്‍ പറഞ്ഞു: “ദൈവമേ! എനിക്ക് ഒരു വിശ്വാസവും ഒരു സ്നേഹവും മാത്രമേയുള്ളൂ. എന്‍റെ ജീവിതം ഒരു വിലയുമില്ലാത്തതാണ്, എന്‍റെ ശരീരവും ഒരു വിലയുമില്ലാത്തതാണ്. എനിക്ക് ഒരു വിശ്വാസവും ഒരു സ്നേഹവും മാത്രമേയുള്ളൂ. എനിക്ക് മനസ്സില്‍ നിന്നോടുള്ള വിശ്വാസവും എന്‍റെ ഹൃദയത്തില്‍ നിന്നോടുള്ള സ്നേഹവുമുണ്ട്; ഈ രണ്ടു കാര്യങ്ങള്‍ മാത്രമേ നിനക്ക് നല്കാന്‍ എന്‍റെ പക്കലുള്ളൂ, മറ്റൊന്നുമില്ല.” യേശുവിന്‍റെ വാക്കുകളില്‍ പത്രോസ് വളരെയധികം പ്രചോദിതനായി, കാരണം യേശു ക്രൂശിക്കപ്പെടുന്നതിനു മുമ്പ് അവന്‍ പത്രോസിനോട് പറഞ്ഞിരുന്നു: “ഞാന്‍ ഈ ലോകത്തിന്‍റേതല്ല, നീയും ഈ ലോകത്തിന്‍റേതല്ല.” പിന്നീട്, പത്രോസ് വന്‍ വേദനയുടെ ഒരു ഘട്ടത്തിലെത്തിയപ്പോള്‍, യേശു അവനെ ഓര്‍മ്മിപ്പിച്ചു: “പത്രോസേ, നീ മറന്നുപോയോ? ഞാന്‍ ലോകത്തിന്‍റേതല്ല, എന്‍റെ പ്രവൃത്തിക്കായി മാത്രമാണ് ഞാന്‍ നേരത്തെ പുറപ്പെട്ടത്. നീയും ലോകത്തിന്‍റേതല്ല, നീ അത് ശരിക്കും മറന്നോ? ഞാന്‍ നിന്നോട് രണ്ടു തവണ പറഞ്ഞിരുന്നു, നീ ഓര്‍ക്കുന്നില്ലേ?” ഇത് കേട്ട് പത്രോസ് പറഞ്ഞു: “ഞാന്‍ മറന്നിട്ടില്ല!” അപ്പോള്‍ യേശു പറഞ്ഞു: “ഒരിക്കല്‍ നീ എന്നോടൊപ്പം സ്വര്‍ഗ്ഗത്തില്‍ സന്തോഷകരമായ ഒരു സമയവും എന്‍റെ ചാരെ ഒരു കാലയളവും ചെലവഴിച്ചു. നീ എന്നെ പിരിഞ്ഞിരിക്കുന്നു, ഞാന്‍ നിന്നെയും പിരിഞ്ഞിരിക്കുന്നു. സൃഷ്ടികള്‍ എന്‍റെ കണ്ണുകളില്‍ പരാമര്‍ശം അര്‍ഹിക്കുന്നില്ല എങ്കിലും, നിഷ്കളങ്കനും സ്നേഹനിധിയുമായ ഒരുവനെ എനിക്ക് എങ്ങനെ സ്നേഹിക്കാതിരിക്കാനാവും? നീ എന്‍റെ വാഗ്ദാനം മറന്നോ? ഭൂമിയിലെ എന്‍റെ ദൗത്യം നീ സ്വീകരിക്കണം; ഞാന്‍ നിന്നിൽ ഭരമേല്പിച്ച കര്‍ത്തവ്യം നീ നിറവേറ്റണം. നീ എന്‍റെ ചാരത്ത് ആയിരിക്കാനായി ഒരു ദിവസം ഞാന്‍ തീര്‍ച്ചയായും നിന്നെ കൂട്ടിക്കൊണ്ട് വരും.” ഇത് കേട്ടതിനു ശേഷം, പത്രോസിന് കൂടുതല്‍ പ്രോത്സാഹനം തോന്നുകയും, കുരിശില്‍ ആയിരിക്കുമ്പോള്‍ അവന് ഇങ്ങനെ പറയാന്‍ കഴിയുന്ന വിധത്തില്‍ കൂടതല്‍ പ്രചോദനം ലഭിക്കുകയും ചെയ്തു: “ദൈവമേ! എനിക്ക് നിന്നെ മതിയാവോളം സ്നേഹിക്കാനാവില്ല! നീ എന്നോട് മരിക്കാന്‍ ആവശ്യപ്പെട്ടാല്‍ പോലും, എനിക്ക് നിന്നെ മതിയാവോളം സ്നേഹിക്കാനാവില്ല. നീ എന്‍റെ ആത്മാവിനെ എവിടെ അയച്ചാലും, നിന്‍റെ മുന്‍ വാഗ്ദാനങ്ങള്‍ നീ പാലിച്ചാലും ഇല്ലെങ്കിലും, അതിനുശേഷം നീ എന്തുതന്നെ ചെയ്താലും, ഞാന്‍ നിന്നെ സ്നേഹിക്കുകയും നിന്നില്‍ വിശ്വസിക്കുകയും ചെയ്യുന്നു.” അവന്‍ മുറുകെപ്പിടിച്ചത് അവന്‍റെ വിശ്വാസത്തെയുംയഥാര്‍ത്ഥ സ്നേഹത്തെയുമായിരുന്നു.

ഒരു സായാഹ്നത്തില്‍, പത്രോസ് ഉള്‍പ്പെടെയുള്ള നിരവധി ശിഷ്യന്മാര്‍ യേശുവിനോടൊപ്പം ഒരു മത്സ്യബന്ധന വള്ളത്തിലായിരുന്നു. അപ്പോള്‍ പത്രോസ് യേശുവിനോട് വളരെ നിഷ്കളങ്കമായ ഒരു ചോദ്യം ചോദിച്ചു: “കര്‍ത്താവേ! വളരെ ദീര്‍ഘനാളുകളായി എന്‍റെ മനസ്സിലുള്ള ഒരു ചോദ്യം നിന്നോട് ചോദിക്കാന്‍ ഞാന്‍ ആഗ്രഹിക്കുന്നു.” യേശു മറുപടി പറഞ്ഞു: “എങ്കില്‍ ചോദിച്ചോളൂ!” അപ്പോള്‍ പത്രോസ് ചോദിച്ചു: “ന്യായപ്രമാണയുഗത്തിൽ ചെയ്തിരുന്ന പ്രവൃത്തി നിന്‍റെ പ്രവൃത്തി ആയിരുന്നോ?” ഈ ശിശു, ഇവന്‍ എത്ര നിഷ്കളങ്കന്‍!“ എന്നു പറയുന്ന വിധത്തില്‍ യേശു പുഞ്ചിരിച്ചു. അതിനു ശേഷം അവന്‍ ബോധപൂര്‍വ്വം തുടര്‍ന്നു: “അത് എന്‍റേതായിരുന്നില്ല. അത് യഹോവയുടെയും മോശെയുടെയും പ്രവൃത്തി ആയിരുന്നു.” പത്രോസ് ഇത് കേട്ട് ആശ്ചര്യപ്പെട്ടു: “ഓ! അപ്പോള്‍ അത് നിന്‍റെ പ്രവൃത്തി അല്ലായിരുന്നു.” പത്രോസ് ഇത് പറഞ്ഞതിനു ശേഷം യേശു ഒന്നും സംസാരിച്ചില്ല. പത്രോസ് അവനോട് തന്നെ പറഞ്ഞു: “അത് ചെയ്തത് നീ അല്ല, അതിനാല്‍ നീ വന്നത് ന്യായപ്രമാണത്തെ നശിപ്പിക്കാനായിട്ടാണ് എന്നതില്‍ അതിശയത്തിന് വകയില്ല, കാരണം അത് നിന്‍റെ പ്രവൃത്തി ആയിരുന്നില്ല.” അവന്‍റെ ഹൃദയത്തിനും ആശ്വാസമായി. അതിനുശേഷം, പത്രോസ് തികച്ചും നിഷ്കളങ്കനാണെന്ന് യേശു തിരിച്ചറിഞ്ഞു, എന്നാല്‍, ആ സമയത്ത് അവന് ഒരു ഗ്രാഹ്യവുമില്ലാതിരുന്നതിനാല്‍ യേശു എന്തെങ്കിലും പറയുകയോ അവനെ നേരിട്ട് ഖണ്ഡിക്കുകയോ ചെയ്തില്ല. ഒരിക്കല്‍ പത്രോസ് ഉള്‍പ്പെടെയുള്ള നിരവധി ആളകള്‍ സന്നിഹിതരായിരുന്ന ഒരു സിനഗോഗില്‍ യേശു ഒരു പ്രഭാഷണം നടത്തി. തന്‍റെ പ്രഭാഷണത്തില്‍ യേശു പറഞ്ഞു: “നിത്യതയില്‍ നിന്ന് നിത്യതയിലേക്ക് വരുന്ന ഒരുവന്‍ പാപത്തില്‍ നിന്ന് സകല മനുഷ്യവര്‍ഗത്തെയും വീണ്ടെടുക്കുന്നതിനായി കൃപായുഗത്തിൽ വീണ്ടെടുപ്പിന്‍റെ പ്രവൃത്തി ചെയ്യുന്നതാണ്, എന്നാല്‍, മനുഷ്യനെ പാപത്തില്‍ നിന്ന് പുറത്തേക്ക് നയിക്കുന്നതിന് അവന് ഒരു ചട്ടവും തടസ്സമാകുന്നതല്ല. അവന് ന്യായപ്രമാണത്തില്‍ നിന്ന് പുറത്തു കടക്കുകയും കൃപായുഗത്തിലേക്ക് പ്രവേശിക്കുകയും ചെയ്യും. അവന്‍ സകല മാനവരാശിയെയും വീണ്ടെടുക്കും. അവന്‍ ന്യായപ്രമാണയുഗം തരണം ചെയ്ത് കൃപായുഗത്തിലേക്ക് മുന്നേറുന്നതാണ്, എന്നാല്‍ യഹോവയില്‍ നിന്ന് വന്ന അവനെ ആരും അറിയുന്നില്ല. മോശെ ചെയ്ത പ്രവൃത്തി യഹോവ അനുവദിച്ചതാണ്; മോശെ ന്യായപ്രമാണം തയ്യാറാക്കിയത് യഹോവ ചെയ്ത പ്രവൃത്തി കാരണമാണ്.” ഇത് പറഞ്ഞതിനു ശേഷം, അവന്‍ തുടര്‍ന്നു: “കൃപായുഗത്തിൽ കൃപായുഗത്തിന്‍റെ കല്പനകളെ ഇല്ലാതാക്കുന്നവര്‍ ദുരന്തം നേരിടും. അവന്‍ ദേവാലയത്തില്‍ നിൽക്കകയും ദൈവത്തിന്‍റെ സംഹാരം ഏറ്റുവാങ്ങുകയും വേണം, അവരുടെ മേല്‍ അഗ്നി പതിക്കുന്നതാണ്.” ഈ വാക്കുകള്‍ കേട്ടത് പത്രോസില്‍ ഏറെക്കുറെ ഒരു പ്രഭാവമുളവാക്കി, അവന്‍റെ അനുഭവത്തിന്‍റെ ഒരു കാലയളവിലുടനീളം യേശു പത്രോസിനോട് ഹൃദയത്തോട് ഹൃദയം സംസാരിച്ച് അവനെ നയിക്കുകയും സ്ഥിരപ്പെടുത്തുകയും ചെയ്തത് പത്രോസിന് യേശുവിനെ കുറിച്ച് അല്പം കൂടി മെച്ചപ്പെട്ട ഒരു ഗ്രാഹ്യം നല്കി. ആ ദിവസം യേശു പ്രസംഗിച്ച കാര്യവും മത്സ്യബന്ധന വള്ളത്തിലായിരുന്നപ്പോള്‍ താന്‍ ചോദിച്ച ചോദ്യവും യേശു നല്കിയ മറുപടിയും അവന്‍ പുഞ്ചിരിച്ച വിധവും പത്രോസ് തിരിഞ്ഞു ചിന്തിച്ചപ്പോള്‍, അതിനെ കുറിച്ചെല്ലാം അവസാനം പത്രോസിന് ഒരു ധാരണ ലഭിച്ചു. അതിനുശേഷം, പരിശുദ്ധാത്മാവ് പത്രോസിനെ പ്രബോധിപ്പിച്ചു, അതിനു ശേഷം മാത്രമാണ് യേശു ജീവനുള്ള ദൈവത്തിന്‍റെ പുത്രനാണ് എന്ന് അവന് മനസ്സിലായത്. പത്രോസിന്‍റെ ബോധ്യം പരിശുദ്ധാത്മാവിന്‍റെ പ്രബോധനത്തില്‍ നിന്നാണ് വന്നത്, എന്നാല്‍, അവന്‍റെ ബോധ്യത്തിലേക്ക് ഒരു പ്രക്രിയ ഉണ്ടായിരുന്നു. ചോദ്യങ്ങള്‍ ചോദിക്കുക, യേശുവിന്‍റെ പ്രസംഗം കേള്‍ക്കുക, അതിനു ശേഷം യേശുവിന്‍റെ പ്രത്യേക കൂട്ടായ്മയും അവന്‍റെ പ്രത്യേക അജപാലനവും കൈക്കൊള്ളുക എന്നിവയിലൂടെയാണ് യേശു ജീവനുള്ള ദൈവത്തിന്‍റെ പുത്രനാണ് എന്ന് പത്രോസ് തിരിച്ചറിയാന്‍ ഇടയായത്. അത് ഒറ്റ രാത്രികൊണ്ട് കൈവരിച്ചതല്ല; അതൊരു പ്രക്രിയയായിരുന്നു, അത് അവന്‍റെ പില്‍ക്കാല അനുഭവങ്ങളില്‍ അവന് ഒരു സഹായമായി ഭവിക്കുകയും ചെയ്തു. എന്തുകൊണ്ടാണ് യേശു പരിപൂർണമാക്കലിന്‍റെ പ്രവൃത്തി മറ്റുള്ളവരില്‍ ചെയ്യാതെ പത്രോസില്‍ മാത്രം ചെയ്തത്? കാരണം യേശു ജീവനുള്ള ദൈവത്തിന്‍റെ പുത്രനാണ് എന്ന് മനസ്സിലാക്കിയത് പത്രോസ് മാത്രമാണ്, മറ്റൊരാള്‍ക്കും ഇത് അറിയില്ലായിരുന്നു. പല ശിഷ്യന്മാര്‍ക്കും അവനെ അനുഗമിക്കുന്ന സമയത്ത് പലതും അറിയാമായിരുന്നു എങ്കിലും അവരുടെ അറിവ് ഉപരിപ്ലവമായിരുന്നു. അതിനാലാണ് പരിപൂർണനാക്കപ്പെടുന്നതിനുള്ള മാതൃകയായി പത്രോസിനെ യേശു തെരഞ്ഞെടുത്തത്. യേശു അന്ന് പത്രോസിനോട് പറഞ്ഞ കാര്യമാണ് അവന്‍ ഇന്ന് ജനങ്ങളോട് പറയുന്നത്, അവരുടെ അറിവും ജീവിത പ്രവേശനവും പത്രോസിന്‍റേതിനോളം എത്തേണ്ടതുണ്ട്. ഈ ആവശ്യകതയ്ക്കും പാതയ്ക്കും അനുസൃതമായാണ് ദൈവം ഏവരെയും പരിപൂർണരാക്കുന്നത്. എന്തുകൊണ്ടാണ് ജനങ്ങള്‍ക്ക് ഇന്ന് യഥാര്‍ത്ഥ വിശ്വാസവും വാസ്തവത്തിലുള്ള സ്നേഹവും ആവശ്യമായിരിക്കുന്നത്? പത്രോസ് അനുഭവിച്ചത് നിങ്ങളും അനുഭവിക്കണം; തന്‍റെ അനുഭവങ്ങളില്‍ നിന്ന് പത്രോസ് ആര്‍ജ്ജിച്ച ഫലങ്ങള്‍ നിങ്ങളിലും ആവിഷ്കൃതമാകണം; പത്രോസ് അനുഭവിച്ച വേദന നിങ്ങളും അനുഭവിക്കണം. നിങ്ങള്‍ നടക്കുന്ന പാത പത്രോസ് നടന്നത് തന്നെയാണ്. നിങ്ങള്‍ സഹിക്കുന്ന വേദന പത്രോസ് സഹിച്ചത് തന്നെയാണ്. നിങ്ങള്‍ മഹത്വം കൈവരിക്കുകയും നിങ്ങള്‍ ഒരു യഥാര്‍ത്ഥ ജീവിതം ജീവിക്കുകയും ചെയ്യുമ്പോള്‍ നിങ്ങള്‍ പത്രോസിന്‍റെ സാദൃശ്യം പ്രാവര്‍ത്തികമാക്കുന്നു. പാത ഒന്നു തന്നെയാണ്, അത് പിന്തുടരുന്നതിലൂടെ ഒരുവന്‍ പരിപൂർണനാക്കപ്പെടുന്നു. എന്നിരുന്നാലും, പത്രോസിന്‍റേതുമായി താരതമ്യം ചെയ്യുമ്പോള്‍ നിങ്ങളുടെ കഴിവിന് പോരായ്മകളുണ്ട്. കാരണം, കാലം മാറിയിരിക്കുന്നു, അതുപോലെതന്നെ മനുഷ്യർ ദുഷിക്കുന്നതിന്‍റെ വ്യാപ്തിയും മാറി, മാത്രമല്ല യഹൂദ്യ ദീര്‍ഘകാലമായി നിലനിന്നിരുന്ന പുരാതന സംസ്കാരത്തോടു കൂടിയ ഒരു രാജ്യവുമായിരുന്നു. അതിനാല്‍, നിങ്ങളുടെ ശേഷി വർധിപ്പിക്കുന്നതിന് നിങ്ങളാലാവുന്നതെല്ലാം നിങ്ങള്‍ ചെയ്യണം.

പത്രോസ് വളെ വിവേകമതിയായിരുന്നു, താന്‍ ചെയ്തിരുന്ന എല്ലാക്കാര്യങ്ങളിലും സൂക്ഷ്മതയുള്ള വ്യക്തിയായിരുന്നു, മാത്രമല്ല അവന്‍ അതീവ സത്യസന്ധനുമായിരുന്നു. അവന്‍ നിരവധി തിരിച്ചടികള്‍ നേരിട്ടു. സമൂഹവുമായുള്ള അവന്‍റെ അദ്യ സമ്പര്‍ക്കം ഉണ്ടായത് അവന്‍റെ പതിനാലാം വയസ്സില്‍ വിദ്യാലയത്തില്‍ ചേരുകയും സിനഗോഗില്‍ പോകുകയും ചെയ്തപ്പോഴാണ്. അവന്‍ വളരെ ശുഷ്കാന്തി നിറഞ്ഞവനും യോഗങ്ങളില്‍ പങ്കെടുക്കാന്‍ എപ്പോഴും സന്നദ്ധനുമായിരുന്നു. ആ സമയത്ത് യേശു ഔപചാരികമായി തന്‍റെ പ്രവൃത്തി ആരംഭിച്ചിരുന്നില്ല; അത് കൃപായുഗത്തിന്‍റെ ആരംഭം മാത്രമായിരുന്നു. പത്രോസിന് 14 വയസ്സായപ്പോള്‍ അവന്‍ മതത്തിന്‍റെ വക്താക്കളുമായി സമ്പര്‍ക്കത്തില്‍ വരാന്‍ തുടങ്ങി; അവന് 18 വയസ്സായപ്പോഴേക്കും അവന്‍ മതത്തിലെ പ്രമാണിമാരുമായി സമ്പര്‍ക്കത്തിലായി, എന്നാല്‍, മതത്തിനു പിന്നിലുള്ള കുത്തഴിഞ്ഞ അവസ്ഥ കണ്ടതിനു ശേഷം അവന്‍ അതില്‍ നിന്നു പിന്‍വാങ്ങി. ഈ ആളുകള്‍ എത്ര സൂത്രശാലികളും കൗശലക്കാരും വക്രബുദ്ധിയുള്ളവരുമാണ് എന്ന് മനസ്സിലാക്കിയപ്പോള്‍ അവന് അത്യന്തം വെറുപ്പ് തോന്നുകയും (അവനെ പരിപൂര്‍ണ്ണനാക്കുന്നതിന് ആ സമയത്ത് ഇങ്ങനെയാണ് പരിശുദ്ധാത്മാവ് പ്രവര്‍ത്തിച്ചിരുന്നത്. ആത്മാവ് അവനെ പ്രത്യേകം ചലിപ്പിക്കുകയും അവനില്‍ ചില പ്രത്യേക പ്രവൃത്തികള്‍ ചെയ്യുകയും ചെയ്തു), പതിനെട്ടാം വയസ്സില്‍ അവന്‍ സിനഗോഗില്‍ നിന്ന് പിന്‍വാങ്ങുകയും ചെയ്തു. അവന്‍റെ മാതാപിതാക്കള്‍ അവനെ പീഡിപ്പിക്കുകയും വിശ്വസിക്കാന്‍ അനുവദിക്കാതിരിക്കുകയും ചെയ്തു (അവര്‍ പിശാചുക്കളും അവിശ്വാസികളുമായിരുന്നു). അവസാനം, പത്രോസ് വീടുവിട്ടിറങ്ങുകയും മീന്‍ പിടിച്ചും പ്രസംഗിച്ചും രണ്ട് വര്‍ഷം എല്ലായിടത്തും സഞ്ചരിക്കുകയും ചെയ്തു. ആ സമയത്ത് അവന്‍ ഏതാനും ആളുകളെ നയിക്കുകയും ചെയ്തിരുന്നു. പത്രോസ് തെരഞ്ഞെടുത്ത കൃത്യമായ പാത ഇപ്പോള്‍ നിങ്ങള്‍ക്ക് വ്യക്തമായി കാണാന്‍ സാധിക്കണം. പത്രോസിന്‍റെ പാത നിങ്ങള്‍ക്ക് വ്യക്തമായി കാണാനാവുന്നുണ്ടെങ്കില്‍, ഇപ്പോള്‍ ചെയ്തു കൊണ്ടിരിക്കുന്ന പ്രവൃത്തിയെ കുറിച്ച് നിങ്ങള്‍ക്ക് തീര്‍ച്ചയായിരിക്കും. അപ്പോള്‍ നിങ്ങള്‍ പരാതിപ്പെടുകയോ നിര്‍ജ്ജീവമായിരിക്കുകയോ എന്തിനെങ്കിലും വേണ്ടി കാത്തിരിക്കുകയോ ചെയ്യില്ല. പത്രോസിന്‍റെ ആ സമയത്തെ മനോനില നിങ്ങള്‍ അനുഭവിക്കണം: അവന്‍ വ്യസനം നിറഞ്ഞവനായിരുന്നു; അവന്‍ പിന്നീട് ഒരു ഭാവിയോ ഏതെങ്കിലും അനുഗ്രഹങ്ങളോ ചോദിച്ചില്ല. അവൻ ലാഭമോ സന്തോഷമോ പ്രശസ്തിയോ ലോകത്തിലെ സൗഭാഗ്യമോ തേടിയില്ല; ദൈവത്തിന്‍റെ സ്നേഹം തിരികെ നല്കുന്നതിനായി ഏറ്റവും അര്‍ത്ഥപൂർണമായ ജീവിതം നയിക്കാനും താന്‍ ഏറ്റവും വിലയേറിയതായി കരുതുന്നത് ദൈവത്തിനായി സമര്‍പ്പിക്കാനും മാത്രമേ അവന്‍ അഗ്രഹിച്ചുള്ളു. അപ്പോള്‍ അവന് ഹൃദയത്തില്‍ തൃപ്തി തോന്നും. അവന്‍ പലപ്പോഴും യേശുവിനോട് ഈ വാക്കുകളില്‍ പ്രാര്‍ത്ഥിച്ചു: “കര്‍ത്താവായ യേശു ക്രിസ്തുവേ, ഒരിക്കല്‍ ഞാന്‍ നിന്നെ സ്നേഹിച്ചിരുന്നു, എന്നാല്‍, ഞാന്‍ ഒരിക്കലും നിന്നെ സത്യത്തില്‍ സ്നേഹിച്ചിരുന്നില്ല. നിന്നില്‍ വിശ്വാസമുണ്ടെന്ന് ഞാന്‍ പറഞ്ഞിട്ടുണ്ടെങ്കിലും യഥാര്‍ത്ഥ ഹൃദയത്തോടെ ഞാന്‍ നിന്നെ ഒരിക്കലും സ്നേഹിച്ചിരുന്നില്ല. ഞാന്‍ നിന്നെ നോക്കുകയും, നിന്നെ ആരാധിക്കുകയും, നിന്നെ പിരിഞ്ഞപ്പോള്‍ ദുഃഖിക്കുകയും ചെയ്തു, എന്നാല്‍, ഞാന്‍ ഒരിക്കലും നിന്നെ സ്നേഹിക്കുകയോ നിന്നില്‍ യഥാര്‍ത്ഥത്തില്‍ വിശ്വസിക്കുകയോ ചെയ്തിരുന്നില്ല.” തന്‍റെ തീരുമാനമെടുക്കാന്‍ അവന്‍ നിരന്തരമായി പ്രാര്‍ത്ഥിച്ചു. യേശുവിന്‍റെ വാക്കുകളില്‍ നിന്ന് അവന് എപ്പോഴും പ്രചോദനം ലഭിക്കുകയും അവൻ അവയില്‍ നിന്ന് പ്രചോദനം ഉള്‍ക്കൊള്ളുകയും ചെയ്തിരുന്നു. പിന്നീട്, അനുഭവത്തിന്‍റെ ഒരു കാലയളവിനു ശേഷം, യേശു തനിക്കായി കൂടുതല്‍ വാഞ്ഛിക്കാന്‍ അവനെ പ്രകോപിപ്പിച്ചുകൊണ്ട് അവനെ പരീക്ഷിച്ചു. അവന്‍ പറഞ്ഞു: “കര്‍ത്താവായ യേശു ക്രിസ്തുവേ! നിന്നെ പിരിഞ്ഞിരിക്കുമ്പോള്‍ ഞാന്‍ എത്രമാത്രം വ്യസനിക്കുകയും നിന്നിലേക്ക് നോക്കാന്‍ കാംക്ഷിക്കുകയും ചെയ്യുന്നു. എനിക്ക് വളരെയധികം പോരായ്മകളുണ്ട്, നിന്‍റെ സ്നേഹത്തിന് പകരം നൽകാന്‍ എനിക്കാവുന്നില്ല. നീ എന്നെ വേഗം എടുക്കേണമെന്ന് ഞാന്‍ നിന്നോട് യാചിക്കുന്നു. എപ്പോഴാണ് നിനക്ക് എന്നെ ആവശ്യം വരുക? എപ്പോഴാണ് നീ എന്നെ എടുക്കുക? എപ്പോഴാണ് എനിക്ക് വീണ്ടും നിന്‍റെ മുഖത്തേക്ക് നോക്കാനാവുക? ഈ ശരീരത്തില്‍ ഇനി കൂടുതല്‍ ജീവിക്കാനും ദുഷിക്കുന്നത് തുടരാനും ഞാന്‍ ആഗ്രഹിക്കുന്നില്ല. കൂടുതല്‍ മറുതലിക്കാനും ഞാന്‍ ആഗ്രഹിക്കുന്നില്ല. എനിക്കുള്ളതെല്ലാം എനിക്കാവുന്നതും നേരത്തെ നിനക്കായി സമര്‍പ്പിക്കാന്‍ ഞാന്‍ ഒരുക്കമാണ്, നിന്നെ കൂടുതല്‍ വിഷമിപ്പിക്കാന്‍ ഞാന്‍ ആഗ്രഹിക്കുന്നില്ല.” ഇങ്ങനെയാണ് അവന്‍ പ്രാര്‍ത്ഥിച്ചത്, എന്നാല്‍, ആ സമയത്ത് യേശു അവനില്‍ എന്ത് പരിപൂർണതയാണ് വരുത്തുക എന്ന് അവന്‍ അറിഞ്ഞിരുന്നില്ല. തന്‍റെ പരീക്ഷണത്തിന്‍റെ വ്യഥയുടെ വേളയില്‍, യേശു വീണ്ടും അവന് പ്രത്യക്ഷനായി പറഞ്ഞു: “പത്രോസേ, നീ നിന്നിലെ എന്‍റെ പരിപൂർണതയുടെ പളുങ്കും ഞാന്‍ ആനന്ദിക്കുന്നതുമായ ഒരു നല്ല ഫലമാകുന്നതിന് നിന്നെ ഞാന്‍ പരിപൂർണനാക്കും. നിനക്ക് വാസ്തവമായി എനിക്ക് സാക്ഷ്യം പറയാമോ? ഞാന്‍ നിന്നോട് ചെയ്യാനാവശ്യപ്പെട്ട കാര്യം നീ ചെയ്തോ? ഞാന്‍ പറഞ്ഞ വചനങ്ങള്‍ നീ പ്രാവര്‍ത്തികമാക്കിയോ? നീ ഒരിക്കല്‍ എന്നെ സ്നേഹിച്ചിരുന്നു, എന്നാല്‍, നീ എന്നെ സ്നേഹിച്ചിരുന്നെങ്കിലും നീ എന്നെ പ്രാവര്‍ത്തികമാക്കിയോ? എന്താണ് നീ എനിക്കു വേണ്ടി ചെയ്തത്? എന്‍റെ സ്നേഹത്തിന് നിനക്ക് അര്‍ഹതയില്ല എന്ന് നീ തിരിച്ചറിഞ്ഞു, എന്നാല്‍, നീ എനിക്കു വേണ്ടി ചെയ്തത് എന്താണ്?” പത്രോസ് താന്‍ യേശുവിനു വേണ്ടി ഒന്നും ചെയ്തില്ല എന്നു കാണുകയും ദൈവത്തിനു തന്‍റെ ജീവന്‍ നല്കുന്നതാണെന്ന തന്‍റെ മുന്‍ പ്രതിജ്ഞ ഓര്‍ക്കുകയും ചെയ്തു. അതിനാല്‍, പിന്നീടൊരിക്കലും അവന്‍ പരാതിപ്പെട്ടില്ല, അവന്‍റെ പ്രാര്‍ത്ഥനകള്‍ അതിനു ശേഷം കൂടുതല്‍ മെച്ചപ്പെട്ടുകൊണ്ടിരിക്കുകയും ചെയ്തു. അവന്‍ ഇങ്ങനെ പറഞ്ഞ് പ്രാര്‍ത്ഥിച്ചു: “കര്‍ത്താവായ യേശു ക്രിസ്തുവേ! ഞാന്‍ ഒരിക്കല്‍ നിന്നെ വിട്ടുപോയി, നീയും ഒരിക്കല്‍ എന്നെ വിട്ടുപോയി. നമ്മള്‍ വേര്‍പിരിഞ്ഞ് ചെലവഴിച്ച സമയങ്ങളുണ്ട്. നമ്മള്‍ ഒരുമിച്ചിരുന്ന സമയങ്ങളുമുണ്ട്. എന്നിട്ടും മറ്റെന്തിനേക്കാളും കൂടുതലായി നീ എന്നെ സ്നേഹിക്കുന്നു. ഞാന്‍ നിന്നോട് ആവര്‍ത്തിച്ച് മറുതലിക്കുകയും നിന്നെ വീണ്ടും വീണ്ടും വ്യസനത്തിലാക്കുകയും ചെയ്തിട്ടുണ്ട്. അക്കാര്യങ്ങള്‍ എനിക്ക് എങ്ങനെയാണ് മറക്കാനാവുക? നീ എന്നില്‍ ചെയ്ത പ്രവൃത്തിയും നീ എന്നെ ഭരമേല്പിച്ചിരിക്കുന്ന കര്‍ത്തവ്യവും എപ്പോഴും എന്‍റെ മനസ്സിലുണ്ട്, അത് ഞാന്‍ ഒരിക്കലും മറക്കില്ല. നീ എന്നില്‍ ചെയ്ത പ്രവൃത്തിക്കായി എന്നാലാവുന്ന എല്ലാ കാര്യങ്ങളും ഞാന്‍ ചെയ്തു. എനിക്ക് എന്ത് ചെയ്യാനാവുമെന്ന് നിനക്കറിയാം, എനിക്ക് വഹിക്കാനാവുന്ന പങ്ക് എന്താണെന്നും നിനക്കറിയാം. നിന്‍റെ ആസൂത്രണങ്ങള്‍ക്കായി സമര്‍പ്പിതനാകാന്‍ ഞാന്‍ ആഗ്രഹിക്കുന്നു, എനിക്കുള്ളതെല്ലാം നിനക്ക് ഞാന്‍ സമര്‍പ്പിക്കും. നിനക്കു വേണ്ടി എനിക്ക് എന്തു ചെയ്യാനാവുമെന്ന് നിനക്ക് മാത്രമേ അറിയൂ. സാത്താന്‍ എന്നെ ഇത്രയധികം കബളിപ്പിക്കുകയും ഞാന്‍ നിനക്കെതിരായി മറുതലിക്കുകയും ചെയ്തു എങ്കിലും നീ എന്നെ ഓർക്കുന്നത് ആ അതിക്രമങ്ങളുടെ പേരിലായിരിക്കില്ല എന്നും, നീ എന്നെ പരിഗണിക്കുന്നത് അവയുടെ അടിസ്ഥാനത്തിലായിരിക്കില്ല എന്നും ഞാന്‍ വിശ്വസിക്കുന്നു. എന്‍റെ ജീവിതം മുഴുവനായി നിനക്കു വേണ്ടി സമര്‍പ്പിക്കാന്‍ ഞാന്‍ ആഗ്രഹിക്കുന്നു. ഞാന്‍ ഒന്നും ആവശ്യപ്പെടുന്നില്ല, മറ്റ് പ്രതീക്ഷകളോ പദ്ധതികളോ എനിക്കില്ല താനും; നിന്‍റെ ഉദ്ദേശ്യങ്ങള്‍ക്ക് അനുസൃതമായി പ്രവര്‍ത്തിക്കാനും നിന്‍റെ ഹിതം പ്രവർത്തിക്കാനും മാത്രമാണ് ഞാന്‍ ആഗ്രഹിക്കുന്നത്. ഞാന്‍ നിന്‍റെ കയ്പിന്‍റെ പാനപാത്രത്തില്‍ നിന്ന് കുടിക്കുകയും നിന്‍റെ കല്പനകള്‍ അനുസരിച്ച് പ്രവര്‍ത്തിക്കുകയും ചെയ്യും.”

നിങ്ങള്‍ നടക്കുന്ന പാതയെ കുറിച്ച് നിങ്ങള്‍ക്ക് വ്യക്തത ഉണ്ടായിരിക്കണം; ഭാവിയില്‍ നിങ്ങൾ തിരഞ്ഞെക്കുന്ന പാതയെ കുറിച്ചും, ദൈവം എന്താണ് പരിപൂർണമാക്കുന്നത് എന്നതിനെ കുറിച്ചും, നിങ്ങളെ ഭരമേല്പിച്ചിരിക്കുന്നത് എന്താണ് എന്നതിനെ കുറിച്ചും നിങ്ങള്‍ക്ക് വ്യക്തത ഉണ്ടായിരിക്കണം. ഒരു ദിവസം, ഒരുപക്ഷേ, നിങ്ങളെ പരീക്ഷിക്കുന്നതാണ്, ആ സമയം വരുമ്പോള്‍ പത്രോസിന്‍റെ അനുഭവങ്ങളില്‍ നിന്ന് പ്രചോദനം ഉള്‍ക്കൊള്ളാന്‍ നിങ്ങള്‍ക്ക് കഴിയുകയാണെങ്കില്‍, നിങ്ങള്‍ വാസ്തവമായും പത്രോസിന്‍റെ പാതയിലാണ് നടക്കുന്നത് എന്ന് അത് കാണിക്കുന്നതാണ്. തന്‍റെ സത്യ വിശ്വാസത്തിന്‍റെയും സ്നേഹത്തിന്‍റെയും ദൈവത്തോടുള്ള വിശ്വസ്തതയുടെയും പേരില്‍ ദൈവം പത്രോസിനെ ശ്ലാഘിച്ചു. അവന്‍റെ സത്യസന്ധതയുടെയും അവന്‍റെ ഹൃദയത്തില്‍ ദൈവത്തിനായുള്ള വാഞ്ഛയുടെയും പേരിലാണ് ദൈവം അവനെ പരിപൂർണനാക്കിയത്. പത്രോസിന്‍റെ അതേ സ്നേഹവും വിശ്വാസവും വാസ്തവത്തില്‍ നിങ്ങള്‍ക്കുണ്ടെങ്കില്‍, യേശു തീര്‍ച്ചയായും നിങ്ങളെ പരിപൂർണനാക്കും.


ദൈവത്തെ സ്നേഹിക്കുന്നവര്‍ എന്നേക്കും അവന്റെ പ്രകാശത്തില്‍ വസിക്കും

മിക്ക മനുഷ്യരുടെയും ദൈവവിശ്വാസത്തിന്റെ കാതല്‍ മതവിശ്വാസമാണ്: അവര്‍ക്ക് ദൈവത്തെ സ്നേഹിക്കാനുള്ള കഴിവില്ല; ദൈവത്തിനുവേണ്ടി ദാഹിക്കുവാനോ അവനെ ആരാധിക്കുവാനോ സാധിക്കാതെ യന്ത്രമനുഷ്യനെപ്പോലെ അവനെ പിന്തുടരാന്‍ മാത്രമേ അവര്‍ക്ക് കഴിയൂ. അവര്‍ നിശ്ശബ്ദമായി അവനെ പിന്തുടരുക മാത്രം ചെയ്യുന്നു. അനേകം ആളുകള്‍ ദൈവത്തില്‍ വിശ്വസിക്കുന്നു. പക്ഷേ അവനെ സ്നേഹിക്കുന്നവര്‍ വളരെ വിരളമാണ്; അവര്‍ ദൈവത്തെ “ബഹുമാനിക്കുന്നത്” ദുരന്തങ്ങളെ ഭയപ്പെടുന്നതുകൊണ്ടു മാത്രമാണ്. അല്ലെങ്കിൽ, അവര്‍ ദൈവത്തെ “പുകഴ്ത്തുന്നത്” അവൻ ഉന്നതനും ശക്തനുമായതുകൊണ്ടാണ്. പക്ഷേ അവരുടെ ബഹുമതിയിലും പുകഴ്ചയിലും സ്നേഹമോ ആത്മാര്‍ഥമായ ആഗ്രഹമോ ഇല്ല. അവരുടെ അനുഭവങ്ങളില്‍ അവര്‍ തേടുന്നത് സത്യത്തിന്റെ വിശദാംശങ്ങളോ അപ്രധാനമായ രഹസ്യങ്ങളോ ആണ്. മിക്ക ആളുകളും കലക്കവെള്ളത്തില്‍ മീന്‍ പിടിക്കുന്നതുപോലെ അനുഗ്രഹങ്ങള്‍ക്കുവേണ്ടി ദൈവത്തെ വെറുതെ പിന്തുടരുക മാത്രം ചെയ്യുന്നു; അവര്‍ സത്യം അന്വേഷിക്കുന്നില്ല, ദൈവത്തില്‍ നിന്നും അനുഗ്രഹങ്ങള്‍ നേടുവാനായി യഥാര്‍ഥത്തില്‍ അവനെ അനുസരിക്കുന്നുമില്ല. എല്ലാ ആളുകളുടെയും ദൈവവിശ്വാസത്തിലുള്ള ജീവിതം അര്‍ഥരഹിതവും വിലയില്ലാത്തതുമാണ്, അതില്‍ അവരുടെ വ്യക്തിപരമായ താത്പര്യങ്ങളും ലക്ഷ്യങ്ങളുമാണുള്ളത്; ദൈവത്തെ സ്നേഹിക്കുന്നതിനു വേണ്ടിയല്ല അവര്‍ ദൈവത്തില്‍ വിശ്വസിക്കുന്നത്, മറിച്ച് അനുഗ്രഹങ്ങള്‍ക്കു വേണ്ടിയാണ്. കുറെ ആളുകള്‍ അവര്‍ക്ക് ഇഷ്ടമുള്ളതുപോലെ പ്രവര്‍ത്തിക്കുന്നു; അവര്‍ ദൈവത്തിന്റെ ഇച്ഛകള്‍ കണക്കിലെടുക്കുകയോ അവര്‍ ചെയ്യുന്നത് ദൈവഹിതത്തിനു യോജിച്ചതാണോ എന്നു ചിന്തിക്കുകയോ ചെയ്യാതെ തന്നിഷ്ടത്തിന് എല്ലാം ചെയ്യുന്നു. അത്തരം ആളുകള്‍ക്ക് ദൈവത്തോടുള്ള സ്നേഹം പോയിട്ട് യഥാര്‍ഥമായ വിശ്വാസം പോലും നേടുവാന്‍ സാധിക്കുകയില്ല. ദൈവത്തിന്റെ സത്ത മനുഷ്യനു വിശ്വസിക്കാന്‍വേണ്ടി മാത്രം ഉള്ളതല്ല, മനുഷ്യനു സ്നേഹിക്കാന്‍ വേണ്ടി കൂടി ഉള്ളതാണ്. പക്ഷേ ദൈവത്തില്‍ വിശ്വസിക്കുന്ന അനവധിപേര്‍ ഈ “രഹസ്യം” തിരിച്ചറിയാന്‍ കഴിവില്ലാത്തവരാണ്. ആളുകള്‍ ദൈവത്തെ സ്നേഹിക്കാന്‍ ധൈര്യപ്പെടുകയോ അവനെ സ്നേഹിക്കാന്‍ ശ്രമിക്കുകയോ ചെയ്യുന്നില്ല. ദൈവത്തില്‍ സ്നേഹിക്കത്തക്കതായ അനവധി കാര്യങ്ങള്‍ ഉണ്ടെന്ന് അവര്‍ ഒരിക്കലും തിരിച്ചറിഞ്ഞിട്ടില്ല; ദൈവം മനുഷ്യനെ സ്നേഹിക്കുന്ന ദൈവമാണെന്നും മനുഷ്യനു സ്നേഹിക്കുവാനുള്ള ദൈവമാണെന്നും അവര്‍ ഒരിക്കലും മനസ്സിലാക്കിയിട്ടില്ല. ദൈവത്തിന്റെ സൗന്ദര്യം അവന്റെ പ്രവൃത്തിയിലാണ് പ്രകടമാകുന്നത്: അവന്റെ പ്രവൃത്തി അനുഭവിക്കുമ്പോള്‍ മാത്രമേ ആളുകള്‍ക്ക് അവന്റെ സൗന്ദര്യം തിരിച്ചറിയാന്‍ സാധിക്കുകയുള്ളൂ; അവരുടെ യഥാര്‍ഥ അനുഭവങ്ങളില്‍ മാത്രമേ അവര്‍ക്ക് ദൈവത്തിന്റെ സൗന്ദര്യം ആസ്വദിക്കുവാന്‍ സാധിക്കുകയുള്ളൂ; യഥാര്‍ഥജീവിതത്തില്‍ കണ്ടറിയാതെ ആര്‍ക്കും ദൈവത്തിന്റെ സൗന്ദര്യം തിരിച്ചറിയാന്‍ സാധിക്കുകയില്ല. ദൈവത്തില്‍ സ്നേഹിക്കത്തക്കതായ അനവധി കാര്യങ്ങള്‍ ഉണ്ട്. പക്ഷേ ശരിക്കും ദൈവവുമായി ഇടപഴകാതെ ആളുകള്‍ക്ക് അത് കണ്ടുപിടിക്കുക അസാധ്യമാണ്. എന്നു പറഞ്ഞാല്‍, ദൈവം മനുഷ്യരൂപം ധരിച്ചില്ലായിരുന്നെങ്കില്‍ ആളുകള്‍ക്ക് ശരിക്കും അവനോട് ഇടപഴകുക സാധ്യമാകുമായിരുന്നില്ല. അവനോട് ഇടപഴകുക അസാധ്യമായിരുന്നെങ്കിലോ, അവന്റെ പ്രവൃത്തി അനുഭവിച്ചറിയുവാനും അവര്‍ക്ക് സാധിക്കുമായിരുന്നില്ല—അങ്ങനെ വരുമ്പോള്‍ ദൈവത്തോടുള്ള അവരുടെ സ്നേഹം വ്യാജംകൊണ്ടും ഭാവനകൊണ്ടും കളങ്കപ്പെട്ടതായിരിക്കും. സ്വര്‍ഗസ്ഥനായ ദൈവത്തോടുള്ള സ്നേഹം ഭൂമിയിലുള്ള ദൈവത്തോടുള്ള സ്നേഹത്തിന്റെ അത്രയും യഥാര്‍ഥമല്ല. കാരണം സ്വര്‍ഗത്തിലെ ദൈവത്തെക്കുറിച്ചുള്ള ആളുകളുടെ അറിവ് അവരുടെ ഭാവനകളിന്മേല്‍ പടുത്തുയർത്തിയതാണ്. അല്ലാതെ അവര്‍ സ്വന്തം കണ്ണുകള്‍ കൊണ്ട് കണ്ടവയോ വ്യക്തിപരമായി അനുഭവിച്ചവയോ ആയ കാര്യങ്ങളുടെ മേല്‍ പടുത്തുയർത്തിയതല്ല. ദൈവം ഭൂമിയിലേക്കു വരുമ്പോള്‍ മനുഷ്യര്‍ക്ക് അവന്റെ യഥാര്‍ഥപ്രവൃത്തികളും അവന്റെ സൗന്ദര്യവും കാണുവാന്‍ കഴിയുന്നു. അവന്റെ പ്രായോഗികവും സാധാരണവുമായ പ്രകൃതത്തില്‍ ഉള്ള എല്ലാം കാണുവാനും അവര്‍ക്ക് സാധിക്കുന്നു. ഇതെല്ലാം സ്വര്‍ഗത്തിലെ ദൈവത്തെക്കുറിച്ചുള്ള അറിവിനെക്കാള്‍ ആയിരം ഇരട്ടി യഥാര്‍ഥമാണ്. സ്വര്‍ഗത്തിലുള്ള ദൈവത്തെ മനുഷ്യര്‍ എത്രകണ്ട് സ്നേഹിച്ചാലും ഈ സ്നേഹത്തില്‍ യഥാര്‍ഥമായി ഒന്നുമില്ല. കൂടാതെ മാനുഷികമായ ആശയങ്ങൾകൊണ്ട് നിറഞ്ഞതാണ് അത്. ഭൂമിയിലെ ദൈവത്തോട് അവര്‍ക്കുള്ള സ്നേഹം എത്രതന്നെ ചെറുതായാലും ആ സ്നേഹം യഥാര്‍ഥമാണ്. അത് വളരെ കുറച്ചേ ഉള്ളൂ എങ്കില്‍ക്കൂടി അത് യഥാര്‍ഥമാണ്. യഥാര്‍ഥപ്രവൃത്തിയിലൂടെ മനുഷ്യര്‍ തന്നെ അറിയാന്‍ ദൈവം ഇടയാക്കുന്നു. ഈ അറിവിലൂടെ അവൻ അവരുടെ സ്നേഹം നേടുന്നു. പത്രോസിനുണ്ടായതുപോലെയാണത്: പത്രോസ് യേശുവിനൊപ്പം ജീവിച്ചില്ലായിരുന്നെങ്കില്‍, യേശുവിനെ ഗാഢമായി സ്നേഹിക്കുക അവന് അസാധ്യമാകുമായിരുന്നു. അതുപോലെ, അവന് യേശുവിനോടുണ്ടായിരുന്ന വിശ്വസ്തതയും യേശുവുമായുള്ള ഇടപഴകലിന്റെ അടിസ്ഥാനത്തിൽ രൂപപ്പെട്ടതാണ്. മനുഷ്യര്‍ അവനെ സ്നേഹിക്കുവാനായി ദൈവം മനുഷ്യര്‍ക്കിടയില്‍ വരികയും മനുഷ്യരോടൊത്തു വസിക്കുകയും ചെയ്തിരിക്കുന്നു. അവൻ മനുഷ്യര്‍ക്ക് കാണിച്ചുതരികയും അവര്‍ക്ക് അനുഭവവേദ്യമാക്കുകയും ചെയ്യുന്നതെല്ലാം ദൈവത്തിന്റെ യാഥാര്‍ഥ്യമാണ്.

ദൈവം യാഥാര്‍ഥ്യത്തെയും വസ്തുതകളുടെ ആവിര്‍ഭാവത്തെയും മനുഷ്യരെ പരിപൂര്‍ണരാക്കാന്‍ ഉപയോഗിക്കുന്നു; മനുഷ്യരെ പരിപൂർണരാക്കുക എന്ന ദൈവത്തിന്റെ പ്രവൃത്തിയുടെ ഒരു ഭാഗം നിര്‍വഹിക്കുന്നത് അവന്റെ വചനങ്ങളാണ്. ഇത് മാര്‍ഗദര്‍ശനത്തിന്റെ പ്രവൃത്തിയും വഴിതുറക്കലുമാണ്. എന്നു പറഞ്ഞാല്‍, ദൈവത്തിന്റെ വചനങ്ങളില്‍ നീ പ്രവൃത്തിയുടെ പാതയും ദര്‍ശനങ്ങളെക്കുറിച്ചുള്ള അറിവും കണ്ടെത്തണം. ഈ കാര്യങ്ങള്‍ മനസ്സിലാക്കുക വഴി മനുഷ്യനു യഥാര്‍ഥത്തില്‍ പ്രവര്‍ത്തിക്കുവാന്‍ ഒരു പാതയും ദര്‍ശനങ്ങളും ഉണ്ടാകും. ദൈവത്തിന്റെ വചനങ്ങളിലൂടെ ജ്ഞാനോദയം നേടുവാന്‍ അവന് സാധിക്കുകയും ചെയ്യും. ഈ കാര്യങ്ങള്‍ ദൈവത്തില്‍ നിന്നാണ് വന്നതെന്ന് മനസ്സിലാക്കുവാനും അനവധി കാര്യങ്ങള്‍ തിരിച്ചറിയുവാനും അവനു സാധിക്കും. മനസ്സിലാക്കിക്കഴിഞ്ഞാല്‍ ഉടന്‍തന്നെ മനുഷ്യന്‍ ഈ യാഥാര്‍ഥ്യത്തിലേക്കു പ്രവേശിക്കുകയും തന്റെ യഥാര്‍ഥജീവിതത്തില്‍ ദൈവത്തെ തൃപ്തിപ്പെടുത്താന്‍ അവന്റെ വചനങ്ങള്‍ ഉപയോഗിക്കുകയും വേണം. ദൈവം എല്ലാ കാര്യങ്ങളിലും നിന്നെ നയിക്കുകയും നിനക്കു പ്രവര്‍ത്തിക്കുവാന്‍ ഒരു പാത നല്‍കുകയും ചെയ്യും. തന്റെ പ്രത്യേകമായ മനോഹാരിത അവൻ നിനക്ക് അനുഭവവേദ്യമാക്കുകയും നിന്റെ മേലുള്ള ദൈവത്തിന്റെ പ്രവൃത്തിയുടെ ഓരോ ചുവടും നിന്നെ പരിപൂര്‍ണനാക്കുവാന്‍ ലക്ഷ്യംവച്ചുള്ളതാണെന്ന് തിരിച്ചറിയുവാന്‍ നിന്നെ അനുവദിക്കുകയും ചെയ്യും. നിനക്കു ദൈവത്തിന്റെ സ്നേഹം കാണണമെങ്കില്‍, അവന്റെ സ്നേഹം യഥാര്‍ഥത്തില്‍ അനുഭവിക്കണമെങ്കില്‍, നീ യാഥാര്‍ഥ്യത്തിന്റെ ആഴത്തിലേക്കു പോകണം, യഥാര്‍ഥജീവിതത്തിന്റെ ആഴത്തിലേക്കു പോകുകയും ദൈവം ചെയ്യുന്നതെല്ലാം സ്നേഹവും രക്ഷയുമാണെന്നും അവൻ ചെയ്യുന്നതെല്ലാം അശുദ്ധമായവ ഉപേക്ഷിക്കാൻ ആളുകളെ പ്രാപ്തരാക്കാനും ദൈവഹിതം നിറവേറ്റാൻ സാധിക്കാത്തതായിട്ടുള്ള മനുഷ്യരുടെ ഉള്ളിലെ സംഗതികള്‍ ശുദ്ധീകരിക്കാനും ഉദ്ദേശിച്ചുള്ളതാണെന്ന് നീ തിരിച്ചറിയണം. ദൈവം മനുഷ്യനു വേണ്ടതു നൽകുവാന്‍ തന്റെ വചനങ്ങളെ ഉപയോഗിക്കുന്നു. മനുഷ്യര്‍ക്ക് അനുഭവമുണ്ടാകുവാന്‍ വേണ്ടി അവൻ യഥാര്‍ഥജീവിതത്തിലെ സാഹചര്യങ്ങൾ ക്രമീകരിക്കുന്നു. ദൈവത്തിന്റെ അനവധി വചനങ്ങളെ മനുഷ്യര്‍ ഭക്ഷിക്കുകയും കുടിക്കുകയും ചെയ്യുകയാണെങ്കില്‍, യഥാര്‍ഥത്തില്‍ അവ പ്രവൃത്തിയില്‍ കൊണ്ടുവരുന്ന സമയത്ത്, തങ്ങളുടെ ജീവിതത്തിലെ എല്ലാ പ്രശ്നങ്ങളും ദൈവത്തിന്റെ പലതായ വചനങ്ങള്‍ ഉപയോഗിച്ച് പരിഹരിക്കുവാന്‍ അവര്‍ക്ക് സാധിക്കുന്നു. എന്നു പറഞ്ഞാല്‍ യാഥാര്‍ഥ്യത്തിന്റെ ആഴത്തിലേക്കു പോകുവാന്‍ നിനക്കു ദൈവത്തിന്റെ വചനങ്ങള്‍ ആവശ്യമാണ്. നീ ദൈവത്തിന്റെ വചനങ്ങള്‍ ഭക്ഷിക്കുകയും കുടിക്കുകയും ചെയ്യുന്നില്ലെങ്കില്‍, നിന്നില്‍ ദൈവത്തിന്റെ പ്രവൃത്തിയില്ലെങ്കില്‍, നിനക്കു യഥാര്‍ഥജീവിതത്തില്‍ ഒരു മാര്‍ഗം ഉണ്ടായിരിക്കുകയില്ല. നീ ഒരിക്കലും ദൈവവചനങ്ങള്‍ ഭക്ഷിക്കുകയും കുടിക്കുകയും ചെയ്യുന്നില്ലെങ്കില്‍ നിനക്കെന്തെങ്കിലും സംഭവിച്ചാല്‍ നീ ആശയക്കുഴപ്പത്തിലാകും. ദൈവത്തെ സ്നേഹിക്കണം എന്നു മാത്രമായിരിക്കും നിനക്കറിയുക. പക്ഷേ വിവേചനബുദ്ധിയോ പിന്തുടരാന്‍ ഒരു പാതയോ നിനക്കുണ്ടായിരിക്കുകയില്ല; നീ ബുദ്ധിഭ്രമത്തിലും ആശയക്കുഴപ്പത്തിലും ആണ്. ചിലപ്പോള്‍ നീ വിചാരിക്കും ശരീരത്തെ തൃപ്തിപ്പെടുത്തുന്നതിലൂടെ നീ ദൈവത്തെയാണ് തൃപ്തിപ്പെടുത്തുന്നത് എന്ന്. ഇതെല്ലാം ദൈവവചനങ്ങള്‍ ഭക്ഷിക്കുകയും കുടിക്കുകയും ചെയ്യാത്തതിന്റെ പരിണതഫലമാണ്. എന്നു പറഞ്ഞാല്‍, നിനക്ക് ദൈവവചനങ്ങളുടെ പിന്‍ബലമില്ലെങ്കില്‍, നീ യാഥാര്‍ഥ്യത്തില്‍ തപ്പിത്തടയുക മാത്രമാണെങ്കിൽ അടിസ്ഥാനപരമായി പ്രവര്‍ത്തനത്തിന് ഒരു പാത കണ്ടെത്താന്‍ നീ അശക്തനാണ്. ഇത്തരം ആളുകള്‍ക്ക് ദൈവത്തില്‍ വിശ്വസിക്കുക എന്നതിന്റെ അര്‍ഥമെന്തെന്ന് അറിയില്ല. ദൈവത്തെ സ്നേഹിക്കുക എന്നാല്‍ എന്താണെന്ന് അത്രപോലും അറിയില്ല. ദൈവവചനങ്ങളുടെ പ്രബുദ്ധതയും മാര്‍ഗദര്‍ശനവും ഉപയോഗിച്ച് നീ ഇടയ്ക്കിടെ പ്രാര്‍ഥിക്കുകയാണെങ്കില്‍, അറിയുവാന്‍ ശ്രമിക്കുകയാണെങ്കില്‍, തേടുകയാണെങ്കില്‍, അങ്ങനെ നീ പ്രവൃത്തിയില്‍ വരുത്തേണ്ടതായിട്ടുള്ളത് നീ കണ്ടെത്തുകയാണെങ്കില്‍, പരിശുദ്ധാത്മാവിന്റെ പ്രവര്‍ത്തനത്തിനുള്ള അവസരങ്ങള്‍ കണ്ടെത്തുകയാണെങ്കില്‍, ദൈവവുമായി സഹകരിക്കുകയാണെങ്കില്‍, നിനക്ക് ബുദ്ധിഭ്രമമോ ആശയക്കുഴപ്പമോ ഇല്ലെങ്കില്‍, യഥാര്‍ഥജീവിതത്തില്‍ നിനക്കൊരു പാതയുണ്ടാകും; ദൈവത്തെ യഥാര്‍ഥത്തില്‍ നീ സംപ്രീതനാക്കുകയും ചെയ്യും. ദൈവത്തെ സംപ്രീതനാക്കിയാല്‍ നിന്റെയുള്ളില്‍ ദൈവത്തിന്റെ മാര്‍ഗദര്‍ശനമുണ്ടാകും, നീ ദൈവത്താല്‍ പ്രത്യേകമായി അനുഗ്രഹിക്കപ്പെടും, അത് നിനക്ക് ആസ്വാദനത്തിന്റെ ഒരനുഭവം നല്‍കും: ദൈവത്തെ തൃപ്തിപ്പെടുത്തി എന്നതില്‍ നിനക്കു പ്രത്യേകമായ അഭിമാനം തോന്നും, ഉള്ളില്‍ പ്രത്യേകമായ പ്രകാശം അനുഭവപ്പെടും. നിന്റെ ഹൃദയം തെളിഞ്ഞതും ശാന്തവുമായിരിക്കും. നിന്റെ മനഃസാക്ഷിക്ക് ആശ്വാസം ലഭിക്കും, കുറ്റാരോപണങ്ങളില്‍ നിന്ന് അത് മോചിതമായിരിക്കും, നിന്റെ സഹോദരന്മാരെയും സഹോദരിമാരെയും കാണുമ്പോള്‍ നിനക്ക് ഉള്ളില്‍ ആഹ്ലാദം അനുഭവപ്പെടും. ഇതാണ് ദൈവസ്നേഹം അനുഭവിക്കുക എന്നതിന്റെ അര്‍ഥം. ദൈവത്തെ യഥാര്‍ഥത്തില്‍ ആസ്വദിക്കുക എന്നു പറഞ്ഞാല്‍ ഇതുമാത്രമാണ്. ആളുകള്‍ക്ക് ദൈവസ്നേഹത്തിന്റെ ആസ്വാദനം നേടുവാന്‍ സാധിക്കുന്നത് അനുഭവത്തിലൂടെയാണ്: കഷ്ടങ്ങള്‍ അനുഭവിക്കുന്നതിലൂടെയും സത്യത്തെ പ്രവൃത്തിയില്‍ വരുത്തുന്നതായ അനുഭവത്തിലൂടെയും അവര്‍ ദൈവത്തിന്റെ അനുഗ്രഹങ്ങള്‍ നേടുന്നു. ദൈവം നിന്നെ യഥാര്‍ഥത്തില്‍ സ്നേഹിക്കുന്നു എന്നും മനുഷ്യര്‍ക്കു വേണ്ടി യഥാര്‍ഥത്തില്‍ ദൈവം ഒരു കനത്ത വില നൽകിയിട്ടുണ്ട് എന്നും അവൻ ക്ഷമയോടെയും ദയയോടെയും ധാരാളം വചനങ്ങള്‍ പറഞ്ഞിട്ടുണ്ട് എന്നും എപ്പോഴും മനുഷ്യരെ രക്ഷിക്കുന്നുണ്ട് എന്നും മാത്രമാണു നീ പറയുന്നതെങ്കില്‍, നീ പറയുന്ന ഈ വാക്കുകള്‍ ദൈവത്തെ ആസ്വദിക്കുന്നതിന്റെ ഒരു വശം മാത്രമേ ആകുന്നുള്ളൂ. എന്നിരുന്നാലും, കൂടുതല്‍ മഹത്തായ ആസ്വാദനം—യഥാര്‍ഥമായ ആസ്വാദനം—ഉണ്ടാകുന്നത് ആളുകള്‍ സത്യത്തെ യഥാര്‍ഥജീവിതത്തില്‍ പ്രയോഗത്തില്‍ വരുത്തുമ്പോഴാണ്, അതിനുശേഷം അവര്‍ ഹൃദയത്തില്‍ സമാധാനമുള്ളവരും തെളിവുള്ളവരുമാകുന്നു. ഉള്ളില്‍ തൊടുന്ന ഒരനുഭവം അവര്‍ക്കുണ്ടാകുകയും ദൈവമാണ് ഏറ്റവുമധികം സ്നേഹിക്കപ്പെടേണ്ടവന്‍ എന്ന് അവര്‍ക്ക് അനുഭവപ്പെടുകയും ചെയ്യും. നീ കൊടുത്ത വിലയ്ക്ക് അര്‍ഹിക്കുന്നതിനെക്കാള്‍ കൂടുതല്‍ ലഭിച്ചു എന്നു നിനക്ക് തോന്നും. നിന്റെ പ്രയത്നങ്ങളിലൂടെ വലിയൊരു വിലകൊടുത്ത നിനക്ക് പ്രത്യേകിച്ചും ഉള്ളില്‍ തെളിച്ചം അനുഭവപ്പെടും: നീ യഥാര്‍ഥത്തില്‍ ദൈവത്തിന്റെ സ്നേഹം അനുഭവിക്കുകയാണെന്ന് നിനക്കു തോന്നും, ദൈവം മനുഷ്യരില്‍ രക്ഷയുടേതായ പ്രവൃത്തി ചെയ്തിരിക്കുന്നു എന്നു നിനക്ക് മനസ്സിലാകും, അവൻ മനുഷ്യരെ സ്ഫുടം ചെയ്യുന്നത് അവരെ ശുദ്ധീകരിക്കുവാൻ വേണ്ടിയാണെന്നും, ദൈവം മനുഷ്യരെ പരീക്ഷിക്കുന്നത് യഥാര്‍ഥത്തില്‍ അവര്‍ തന്നെ സ്നേഹിക്കുന്നുണ്ടോ എന്നറിയുവാന്‍ വേണ്ടിയാണെന്നും നീ മനസ്സിലാക്കും. ഈ തരത്തില്‍ എല്ലായ്പ്പോഴും സത്യം പ്രവൃത്തിയില്‍ വരുത്തിയാല്‍ നീ പതുക്കെ ദൈവത്തിന്റെ പ്രവൃത്തിയെ അധികവും പറ്റിയുള്ള വ്യക്തമായ അറിവ് വളര്‍ത്തിയെടുക്കും. ആ സമയത്ത് നിനക്കു മുമ്പിലുള്ള ദൈവത്തിന്റെ വചനങ്ങള്‍ പളുങ്കുപോലെ തെളിമയുള്ളതാണെന്ന് നിനക്ക് അനുഭവപ്പെടും. ധാരാളം സത്യങ്ങള്‍ നിനക്ക് വ്യക്തമായി മനസ്സിലാക്കുവാന്‍ സാധിക്കുമെങ്കില്‍, എല്ലാ കാര്യങ്ങളും പ്രവൃത്തിയില്‍ വരുത്തുക എളുപ്പമാണെന്ന് നീ മനസ്സിലാക്കും, ഏതൊരു പ്രശ്നത്തെയും ഏതൊരു പ്രലോഭനത്തെയും അതിജീവിക്കുക സാധ്യമാണെന്ന് നീ മനസ്സിലാക്കും, നിന്നെ സംബന്ധിച്ചിടത്തോളം ഒന്നും ഒരു പ്രശ്നമല്ല എന്നു നീ മനസ്സിലാക്കും, ഇത് നിന്നെ വലിയ രീതിയില്‍ സ്വതന്ത്രനാകുകയും നിനക്ക് മോചനം നൽകുകയും ചെയ്യും. ഈ നിമിഷം നീ ദൈവത്തിന്റെ സ്നേഹം അനുഭവിക്കുകയായിരിക്കും, ദൈവത്തിന്റെ യഥാര്‍ഥസ്നേഹം നിനക്കുമേല്‍ വന്നുചേര്‍ന്നിട്ടുണ്ടാകും. ദര്‍ശനങ്ങളുള്ളവരെ, സത്യമുള്ളവരെ, അറിവുള്ളവരെ, യഥാര്‍ഥത്തില്‍ തന്നെ സ്നേഹിക്കുന്നവരെ ദൈവം അനുഗ്രഹിക്കുന്നു. മനുഷ്യര്‍ ദൈവത്തിന്റെ സ്നേഹം ദർശിക്കാൻ ആഗ്രഹിക്കുന്നുണ്ടെങ്കില്‍ യഥാര്‍ഥജീവിതത്തില്‍ അവര്‍ സത്യം പ്രവര്‍ത്തിക്കണം, വേദന സഹിക്കുവാനും ദൈവത്തെ തൃപ്തിപ്പെടുത്തുന്നതിനായി തങ്ങള്‍ക്ക് ഇഷ്ടമുള്ളത് വേണ്ടെന്നു വയ്ക്കുവാനും അവര്‍ തയ്യാറാവണം, കണ്ണീരോടെയാണെങ്കിലും ദൈവത്തിന്റെ ഹൃദയത്തെ പ്രീതിപ്പെടുത്തുവാന്‍ അവര്‍ക്ക് സാധിക്കണം. ഈ തരത്തില്‍, ദൈവം നിന്നെ തീര്‍ച്ചയായും അനുഗ്രഹിക്കും. ഇത്തരത്തിലുള്ള കഷ്ടം നീ സഹിക്കുന്നെങ്കിൽ അതിനു പിറകേ പരിശുദ്ധാത്മാവിന്റെ പ്രവൃത്തി ഉണ്ടായിരിക്കും. യഥാര്‍ഥജീവിതത്തിലൂടെ, ദൈവവചനം അനുഭവിക്കുന്നതിലൂടെ, മനുഷ്യര്‍ക്ക് ദൈവത്തിന്റെ സൗന്ദര്യം കാണുവാന്‍ സാധിക്കും. ദൈവത്തിന്റെ സ്നേഹം രുചിച്ചറിഞ്ഞിട്ടുണ്ടെങ്കില്‍ മാത്രമേ അവനെ യഥാര്‍ഥത്തില്‍ സ്നേഹിക്കുവാന്‍ അവര്‍ക്ക് സാധിക്കുകയുള്ളൂ.

സത്യത്തെ എത്രമാത്രം പ്രവൃത്തിയില്‍ വരുത്തുന്നുവോ അത്രമാത്രം സത്യം നിനക്കു സ്വന്തമാകും; നീ സത്യത്തെ എത്രമാത്രം പ്രവൃത്തിയില്‍ വരുത്തുന്നുവോ അത്രമാത്രം ദൈവസ്നേഹം നീ സ്വന്തമാക്കും; നീ സത്യം എത്രമാത്രം പ്രവൃത്തിയില്‍ വരുത്തുന്നുവോ അത്രമാത്രം ദൈവത്താല്‍ നീ അനുഗ്രഹിക്കപ്പെടും. നീ എല്ലായ്പ്പോഴും ഇപ്രകാരം പ്രവര്‍ത്തിച്ചാല്‍, പത്രോസ് ദൈവത്തെക്കുറിച്ച് അറിയാന്‍ ഇടയായതുപോലെ, നിന്നോടുള്ള ദൈവത്തിന്റെ സ്നേഹം ക്രമേണ നിന്നെ കാണുവാന്‍ പ്രാപ്തനാക്കും: ദൈവത്തിന് സ്വര്‍ഗവും ഭൂമിയും മറ്റുള്ളവയുമെല്ലാം സൃഷ്ടിക്കുവാനുള്ള ജ്ഞാനം മാത്രമല്ല, മനുഷ്യരില്‍ യഥാര്‍ഥമായ പ്രവൃത്തി ചെയ്യുവാനുള്ള ജ്ഞാനവുമുണ്ട് എന്നു പത്രോസ് പറഞ്ഞു. ദൈവം മനുഷ്യരുടെ സ്നേഹത്തിന് അര്‍ഹനാകുന്നത് അവൻ ആകാശവും ഭൂമിയും മറ്റുള്ളവയെല്ലാം സൃഷ്ടിച്ചതിനാല്‍ മാത്രമല്ല, മറിച്ച്, അതിനെല്ലാം ഉപരിയായി, മനുഷ്യനെ സൃഷ്ടിക്കുവാനും അവനെ രക്ഷിക്കുവാനും അവനെ പരിപൂര്‍ണനാക്കുവാനും അവനു തന്റെ സ്നേഹമേകുവാനും അവന് കഴിവുള്ളതിനാല്‍ കൂടിയാണ്. അതുകൊണ്ടുതന്നെയാണ്, ദൈവത്തില്‍ മനുഷ്യന്റെ സ്നേഹം അര്‍ഹിക്കുന്നതായ അനവധി കാര്യങ്ങള്‍ ഉണ്ടെന്ന് പത്രോസ് പറഞ്ഞത്. പത്രോസ് യേശുവിനോട് പറഞ്ഞു: “സ്വര്‍ഗവും ഭൂമിയും മറ്റുള്ളവയുമെല്ലാം സൃഷ്ടിക്കുന്നതു മാത്രമാണോ നീ മനുഷ്യരുടെ സ്നേഹം അര്‍ഹിക്കുന്നതിനുള്ള ഏക കാരണം? നിന്നില്‍ സ്നേഹിക്കപ്പെടത്തക്കതായ മറ്റനവധി കാര്യങ്ങള്‍ ഉണ്ടല്ലോ. നീ യഥാര്‍ഥജീവിതത്തില്‍ പ്രവര്‍ത്തിക്കുകയും ചലിക്കുകയും ചെയ്യുന്നു, നിന്റെ ആത്മാവ് എന്റെയുള്ളില്‍ തൊടുന്നു, നീ എനിക്ക് ശിക്ഷണം നൽകുന്നു, നീ എന്നെ തിരുത്തുന്നു—ഈ കാര്യങ്ങളാണ് നിന്നെ മനുഷ്യരുടെ സ്നേഹത്തിന് കൂടുതല്‍ അര്‍ഹനാക്കുന്നത്.” നീ ദൈവസ്നേഹം കാണുവാനും അനുഭവിക്കുവാനും ആഗ്രഹിക്കുന്നെങ്കില്‍, യഥാർഥജീവിതത്തില്‍ അത് അന്വേഷിച്ചറിയുകയും തേടുകയും വേണം, ഒപ്പം, സ്വന്തം ശരീരത്തിന്റെ താത്പര്യങ്ങള്‍ മാറ്റിവയ്ക്കുവാന്‍ നീ തയ്യാറാകുകയും വേണം. നീ ഈ ദൃഢനിശ്ചയമെടുക്കണം. അലസതയില്ലാതെ, അല്ലെങ്കില്‍ ശാരീരികസുഖങ്ങള്‍ക്കുവേണ്ടി ആഗ്രഹിക്കാതെ, ശരീരത്തിനുവേണ്ടിയല്ലാതെ ദൈവത്തിനുവേണ്ടി ജീവിക്കുന്ന, എല്ലാ കാര്യങ്ങളിലും ദൈവത്തെ തൃപ്തിപ്പെടുത്തുന്ന, ദൃഢനിശ്ചയമുള്ള ഒരാളായിരിക്കണം നീ. നീ ദൈവത്തെ തൃപ്തിപ്പെടുത്താത്ത അവസരങ്ങളുണ്ടായിരിക്കാം. നീ ദൈവഹിതം മനസ്സിലാക്കാത്തതാണ് ഇതിനു കാരണം; അടുത്ത തവണ, കൂടുതല്‍ പ്രയത്നം ആവശ്യമായിവരുമെങ്കിലും നീ ശരീരത്തെ തൃപ്തിപ്പെടുത്താതെ ദൈവത്തെ തൃപ്തിപ്പെടുത്തണം. ഈ രീതിയിലുള്ള അനുഭവം നിനക്കുണ്ടാകുമ്പോള്‍ നീ ദൈവത്തെ അറിഞ്ഞിട്ടുണ്ടായിരിക്കും. സ്വര്‍ഗവും ഭൂമിയും മറ്റെല്ലാം സൃഷ്ടിക്കുവാന്‍ ദൈവത്തിന് കഴിയുമെന്നും മനുഷ്യര്‍ക്ക് ശരിക്കും കാണുവാനും ഇടപഴകുവാനും വേണ്ടിയാണ് ദൈവം ജഡശരീരമെടുത്തതെന്നും നീ കാണും; മനുഷ്യര്‍ക്കിടയിലൂടെ നടക്കുവാന്‍ അവന് സാധിക്കുമെന്നും, അവന്റെ ആത്മാവിന് യഥാര്‍ഥജീവിതത്തില്‍ മനുഷ്യനെ പരിപൂര്‍ണനാക്കുവാന്‍ സാധിക്കുമെന്നും അതുവഴി മനുഷ്യര്‍ക്ക് ദൈവത്തിന്റെ സൗന്ദര്യം കാണുവാനും അവന്റെ ശിക്ഷണവും ശാസനയും അനുഗ്രഹങ്ങളും അനുഭവിക്കുവാനും സാധിക്കുമെന്നും നീ കാണും. ഈയൊരു അനുഭവം നിനക്ക് എല്ലായ്പ്പോഴും ഉണ്ടാകുകയാണെങ്കില്‍ യഥാര്‍ഥജീവിതത്തിൽ നിന്നെ ദൈവത്തില്‍ നിന്നും അടര്‍ത്തിമാറ്റുവാന്‍ സാധിക്കുകയില്ല, ഇനി ഒരു ദിവസം ദൈവവുമായുള്ള നിന്റെ ബന്ധം സാധാരണമല്ലാതാകുകയാണെങ്കില്‍ തിരുത്തപ്പെടുവാനും പശ്ചാത്തപിക്കുവാനും നിനക്കു സാധിക്കും. ദൈവവുമായി നിനക്കൊരു സാധാരണ ബന്ധം ഉണ്ടായിരിക്കുമ്പോൾ, ദൈവത്തെ പിരിയാന്‍ നീ ഒരിക്കലും ആഗ്രഹിക്കുകയില്ല; ഇനി അഥവാ ഒരു ദിവസം, നിന്നെ ഉപേക്ഷിക്കുകയാണെന്ന് ദൈവം പറയുകയാണെങ്കില്‍ നീ ഭയപ്പെടുകയും ദൈവത്താല്‍ ഉപേക്ഷിക്കപ്പെടുന്നതിനെക്കാള്‍ മരിക്കുന്നതാണ് ഉചിതം എന്നു പറയുകയും ചെയ്യും. ഈ വികാരങ്ങള്‍ നിന്നിലുളവാകുമ്പോള്‍ ദൈവത്തെ ഉപേക്ഷിക്കുവാന്‍ നിനക്കു സാധിക്കുകയില്ല എന്നു നിനക്കു മനസ്സിലാകുകയും അതുവഴി നിനക്കൊരു അടിസ്ഥാനമുണ്ടാകുകയും നീ യഥാര്‍ഥത്തില്‍ ദൈവസ്നേഹം അനുഭവിക്കുകയും ചെയ്യും.

ദൈവത്തെ സ്വന്തം ജീവിതത്തിലേക്ക് സ്വാഗതം ചെയ്യുന്നതിനെപ്പറ്റി ആളുകള്‍ പലപ്പോഴും സംസാരിക്കാറുണ്ട്. പക്ഷേ അവരുടെ അനുഭവം ഇതുവരെ അതിനു പാകമായിട്ടില്ല. ദൈവം നിന്റെ ജീവിതമാണെന്നും അവിടുന്ന് നിന്നെ ദിനംതോറും നയിക്കുന്നുവെന്നും നീ അവിടുത്തെ വചനങ്ങള്‍ ഓരോ ദിവസവും ഭക്ഷിക്കുകയും കുടിക്കുകയും ചെയ്യുന്നുവെന്നും ഓരോ ദിവസവും നീ അവിടുത്തോട് പ്രാര്‍ഥിക്കുന്നുണ്ടെന്നും അങ്ങനെ അവിടുന്ന് നിന്റെ ജീവനായി മാറിയെന്നും നീ വെറുതെ പറയുകയാണ്. ഇങ്ങനെ പറയുന്നവര്‍ക്കുള്ള അറിവ് തികച്ചും ഉപരിപ്ലവമാണ്. പല മനുഷ്യര്‍ക്കും ഒരു അടിസ്ഥാനമില്ല; ദൈവവചനങ്ങള്‍ അവരില്‍ വിതയ്ക്കപ്പെട്ടിട്ടുണ്ട്. പക്ഷേ അവ ഇതുവരെ മുളച്ചിട്ടില്ല. ഫലം പുറപ്പെടുവിച്ചിട്ടില്ലെന്നു പറയുകയും വേണ്ടാ. ഇന്ന്, നിനക്ക് എത്രത്തോളം അനുഭവമുണ്ടായിട്ടുണ്ട്? ഇപ്പോള്‍ മാത്രമാണ്, ദൈവം നിന്നെ ഇത്രത്തോളമെത്താന്‍ നിര്‍ബന്ധിച്ചതിനു ശേഷം മാത്രമാണ്, ദൈവത്തെ പിരിയാന്‍ സാധിക്കുകയില്ല എന്നു നിനക്കു തോന്നുന്നത്. ഒരു ദിവസം, നിന്റെ അനുഭവം ഒരു പ്രത്യേകഘട്ടത്തില്‍ എത്തിക്കഴിഞ്ഞാല്‍, തന്നെ വിട്ടുപോകുവാന്‍ ദൈവം നിന്നെ നിര്‍ബന്ധിച്ചാലും നിനക്ക് അതിന് സാധിക്കുകയില്ല. ദൈവം നിന്റെ ഉള്ളിലില്ലാതെ നിനക്കൊന്നും ചെയ്യുവാന്‍ സാധിക്കുകയില്ല എന്നു നിനക്കെപ്പോഴും തോന്നും. നിനക്കു ഭര്‍ത്താവോ ഭാര്യയോ മക്കളോ കുടുംബമോ അമ്മയോ അച്ഛനോ ഇല്ലാതെ, ശരീരത്തിന്റെ സുഖങ്ങളില്ലാതെ ജീവിക്കുവാന്‍ സാധിക്കും. പക്ഷേ, ദൈവമില്ലാതെ ജീവിക്കുവാന്‍ നിനക്കു സാധിക്കില്ല. ദൈവമില്ലാതിരിക്കുക എന്നാല്‍ ജീവന്‍ നഷ്ടപ്പെടുന്നതുപോലെയായിരിക്കും നിനക്ക്; ദൈവമില്ലാതെ നിനക്ക് ജീവിക്കുവാന്‍ സാധിക്കുകയില്ല. നിന്റെ ദൈവാനുഭവം ഈ ഒരു ഘട്ടത്തിലെത്തിയെങ്കില്‍ ദൈവവിശ്വാസത്തിന്റെ കാര്യത്തില്‍ നീ നേട്ടം സ്വന്തമാക്കിയിരിക്കും; ഈ തരത്തില്‍, ദൈവം നിന്റെ ജീവിതമായി മാറുകയും നിന്റെ നിലനില്‍പ്പിന്റെ അടിസ്ഥാനമായി മാറുകയും ചെയ്തിരിക്കും. നിനക്ക് പിന്നീടൊരിക്കലും ദൈവത്തെ വിട്ടുപോകുവാന്‍ സാധിക്കുകയില്ല. നിന്റെ ദൈവാനുഭവം ഈയൊരു ഘട്ടത്തില്‍ എത്തിയിട്ടുണ്ടെങ്കില്‍ നീ യഥാര്‍ഥത്തില്‍ ദൈവസ്നേഹം അനുഭവിച്ചിട്ടുണ്ടായിരിക്കും. നിനക്ക് ദൈവത്തോട് അടുത്ത ഒരു ബന്ധം ഉണ്ടാകുമ്പോള്‍ അവൻ നിന്റെ ജീവിതവും നിനക്കു പ്രിയപ്പെട്ടവനും ആയിരിക്കും. ആ സമയത്ത് നീ ദൈവത്തോട് പ്രാര്‍ഥനയിൽ ഇപ്രകാരം പറയും: “ദൈവമേ, എനിക്കു നിന്നെ വിട്ടുപോകുവാന്‍ സാധിക്കുകയില്ല. നീയെന്റെ ജീവനാണ്. എനിക്കു വേറെന്തും വേണ്ടെന്നു വയ്ക്കുവാന്‍ കഴിയും—പക്ഷേ നീയില്ലെങ്കില്‍ എനിക്കു ജീവിക്കുവാന്‍ സാധിക്കുകയില്ല.” ഇതാണ് ആളുകളുടെ ശരിയായ ഔന്നത്യം; ഇതാണ് യഥാര്‍ഥമായ ജീവിതം. ചില ആളുകള്‍ ഇന്ന് ഇത്രത്തോളം എത്തിയിരിക്കുന്നത് നിര്‍ബന്ധിക്കപ്പെട്ടതിനാലാണ്: ആഗ്രഹിച്ചാലും ഇല്ലെങ്കിലും അവര്‍ക്ക് ഈ രീതിയില്‍ത്തന്നെ തുടരേണ്ടതായിട്ടുണ്ട്, കെണിയില്‍പ്പെട്ടതുപോലെയാണ് അവര്‍ക്ക് അനുഭവപ്പെടുന്നത്. ദൈവം നിന്റെ ജീവനാണെന്നും, ദൈവത്തെ നിന്റെ ഹൃദയത്തില്‍ നിന്നും അകറ്റിയാല്‍ അത് ജീവന്‍ നഷ്ടപ്പെടുന്നതിനു തുല്യമായിരിക്കുമെന്നും ഉള്ള തരത്തിലായിരിക്കണം നിന്റെ അനുഭവം; ദൈവം നിന്റെ ജീവനായിരിക്കണം, ദൈവത്തെ പിരിയുക എന്നത് നിനക്ക് അസാധ്യമായിരിക്കണം. ഈ രീതിയില്‍ നീ യഥാര്‍ഥത്തില്‍ ദൈവത്തെ അനുഭവിച്ചിട്ടുണ്ടായിരിക്കും. ആ സമയത്ത്, നീ ദൈവത്തെ സ്നേഹിക്കുമ്പോള്‍, അവനെ നീ യഥാര്‍ഥത്തില്‍ സ്നേഹിക്കും, അത് ഏകവും പരിശുദ്ധവുമായ സ്നേഹമായിരിക്കും. ഒരു ദിവസം, നിന്റെ ജീവിതം ഒരു പ്രത്യേകഘട്ടത്തില്‍ എത്തിച്ചേര്‍ന്നതുപോലെയായിരിക്കും നിന്റെ അനുഭവങ്ങള്‍. ആ സമയത്ത് നീ ദൈവത്തോട് പ്രാര്‍ഥിക്കുമ്പോള്‍, അവന്റെ വചനങ്ങള്‍ ഭക്ഷിക്കുകയും കുടിക്കുകയും ചെയ്യുമ്പോള്‍, നിനക്ക് ഉള്ളിൽ ദൈവത്തെ ഉപേക്ഷിക്കാന്‍ സാധിക്കുകയില്ല, നീ ആഗ്രഹിച്ചാലും അവനെ മറക്കുവാനും സാധിക്കുകയില്ല. ദൈവം നിന്റെ ജീവിതമായി തീര്‍ന്നിട്ടുണ്ടാകും; നിനക്ക് ലോകത്തെ മറക്കുവാന്‍ സാധിക്കും. ഭാര്യയെയോ ഭര്‍ത്താവിനെയോ മക്കളെയോ മറക്കുവാന്‍ സാധിക്കും. പക്ഷേ ദൈവത്തെ മറക്കുക എന്നത് നിനക്കു ബുദ്ധിമുട്ടായിരിക്കും. അപ്രകാരം ചെയ്യുക നിനക്ക് അസാധ്യമായിരിക്കും. ഇതാണ് നിന്റെ യഥാര്‍ഥജീവിതവും നിനക്ക് ദൈവത്തോടുള്ള യഥാര്‍ഥസ്നേഹവും. ദൈവത്തോടുള്ള മനുഷ്യരുടെ സ്നേഹം ഒരു പ്രത്യേകഘട്ടത്തില്‍ എത്തുമ്പോള്‍, മറ്റൊന്നിനോടും അവര്‍ക്ക് ദൈവത്തോടുള്ള അത്രയും സ്നേഹം ഉണ്ടായിരിക്കുകയില്ല; ദൈവത്തോടുള്ള സ്നേഹമായിരിക്കും അവര്‍ക്ക് പരമപ്രധാനം. ഈ തരത്തില്‍ മറ്റെല്ലാം ഉപേക്ഷിക്കുവാന്‍ നിനക്ക് സാധിക്കുന്നു. ദൈവത്തിന്റെ എല്ലാ ഇടപെടലുകളും വെട്ടിയൊതുക്കലുകളും സ്വീകരിക്കുവാന്‍ നീ തയ്യാറാകുന്നു. എല്ലാറ്റിനും മുകളില്‍ നില്‍ക്കുന്ന ദൈവത്തോടുള്ള സ്നേഹം നേടിക്കഴിഞ്ഞാല്‍ നീ യാഥാര്‍ഥ്യത്തിലും ദൈവത്തിന്റെ സ്നേഹത്തിലും ജീവിക്കും.

ദൈവം മനുഷ്യന്റെ ജീവനായി മാറുമ്പോള്‍, ദൈവത്തെ ഉപേക്ഷിക്കുക എന്നത് മനുഷ്യന് അസാധ്യമായി മാറുന്നു. ഇത് ദൈവത്തിന്റെ പ്രവൃത്തിയല്ലേ? ഇതിനെക്കാള്‍ വലിയ ഒരു സാക്ഷ്യമില്ല! ദൈവം ഒരു പ്രത്യേകഘട്ടം വരെ പ്രവര്‍ത്തിച്ചിരിക്കുന്നു; മനുഷ്യര്‍ സേവനം ചെയ്യേണ്ടതും, ശാസിക്കപ്പെടേണ്ടതും അല്ലെങ്കില്‍ മരിക്കേണ്ടതും ആവശ്യമാണെന്ന് ദൈവം പറഞ്ഞിട്ടുണ്ട്; പക്ഷേ മനുഷ്യര്‍ പിന്തിരിഞ്ഞിട്ടില്ല. ഇതു കാണിക്കുന്നത് അവര്‍ ദൈവത്താല്‍ കീഴടക്കപ്പെട്ടു എന്നാണ്. സത്യമുള്ള മനുഷ്യര്‍ തങ്ങളുടെ യഥാര്‍ഥ അനുഭവങ്ങളില്‍, തങ്ങളുടെ സാക്ഷ്യത്തില്‍ ഉറച്ചുനില്‍ക്കാൻ കഴിയുന്നവരാണ്, തങ്ങളുടെ സ്ഥാനത്ത് അചഞ്ചലരായി നിൽക്കുന്നവരാണ്, ദൈവത്തിന്റെ ഭാഗത്ത് പിന്തിരിയാതെ ഉറച്ചു നില്‍ക്കുന്നവരാണ്. ദൈവത്തെ സ്നേഹിക്കുന്ന മനുഷ്യരുമായി സ്വഭാവികമായ ബന്ധം സാധ്യമായവരാണ് അവർ; അവര്‍ക്ക് എന്തെങ്കിലും വന്നുഭവിക്കുമ്പോള്‍ ദൈവത്തെ പൂര്‍ണമായി അനുസരിക്കുവാനും ദൈവത്തെ മരണം വരെ അനുസരിക്കുവാനും അവര്‍ക്ക് സാധിക്കുന്നു. യഥാര്‍ഥജീവിതത്തിലെ നിന്റെ പ്രവൃത്തിയും വെളിപാടുകളും ദൈവത്തിനുള്ള സാക്ഷ്യമാണ്, അവ മനുഷ്യൻ തന്റെ ജീവിതം നയിക്കുന്ന വിധവും ദൈവത്തിനുള്ള സാക്ഷ്യവുമാണ്, ഇതാണ് യഥാര്‍ഥത്തില്‍ ദൈവസ്നേഹം ആസ്വദിക്കുക എന്നാല്‍ അര്‍ഥം; നിന്റെ അനുഭവം ഈയൊരു ഘട്ടത്തിലെത്തിയാല്‍, ഉദ്ദേശിച്ച ഫലം നീ നേടിയിട്ടുണ്ടായിരിക്കും. യഥാര്‍ഥത്തില്‍ നീ ജീവിക്കുവാന്‍ തുടങ്ങുകയാണ്. നിന്റെ ഓരോ പ്രവൃത്തിയും ആളുകള്‍ ആദരവോടെയാണ് കാണുന്നത്. നിന്റെ വസ്ത്രങ്ങള്‍ എങ്ങനെയിരുന്നാലും നിന്റെ ബാഹ്യരൂപം എങ്ങനെയായാലും അങ്ങേയറ്റം ഭക്തി നിറഞ്ഞ ഒരു ജീവിതമാണ് നീ ജീവിക്കുന്നത്. നീ ദൈവവചനങ്ങള്‍ പറയുമ്പോഴാകട്ടെ, നീ ദൈവത്താല്‍ നയിക്കപ്പെടുകയും പ്രബുദ്ധനാക്കപ്പെടുകയും ചെയ്യുന്നു. നിന്റെ വാക്കുകളിലൂടെ ദൈവഹിതം വെളിവാക്കാനും യാഥാര്‍ഥ്യം അറിയിക്കാനും നിനക്കു സാധിക്കുന്നു, ആത്മാവില്‍ സേവിക്കുക എന്നാല്‍ എന്താണെന്ന് നീ വളരെയധികം മനസ്സിലാക്കുന്നു. നിന്റെ ഭാഷണത്തില്‍ ആത്മാർഥതയുണ്ടാകുന്നു. നീ മാന്യനും നീതിമാനുമാണ്. നീ വഴക്കാളിയല്ല, നല്ല രീതിയില്‍ പെരുമാറുന്നവനാണ്. ദൈവത്തിന്റെ ക്രമീകരണങ്ങള്‍ അനുസരിക്കാൻ കഴിയുന്നവനും അനിഷ്ടങ്ങള്‍ സംഭവിക്കുമ്പോള്‍ നിന്റെ സാക്ഷ്യത്തില്‍ ഉറച്ചുനില്‍ക്കുന്നവനുമാണ്. നീ കൈകാര്യം ചെയ്യുന്ന സംഗതി എന്തായാലും നീ ശാന്തനും അക്ഷോഭ്യനുമാണ്. ഈ തരത്തിലുള്ള ഒരു വ്യക്തി യഥാര്‍ഥത്തില്‍ ദൈവസ്നേഹം കണ്ടിട്ടുള്ള ആളാണ്. ചില ആളുകള്‍ ചെറുപ്പമായിരുന്നാലും മധ്യവയസ്കരെപ്പോലെ പെരുമാറും. അവര്‍ പക്വതയുള്ളവരും സത്യമുള്ളവരും മറ്റുള്ളവരാല്‍ ആദരിക്കപ്പെടുന്നവരും ആയിരിക്കും—സാക്ഷ്യമുള്ളവരും ദൈവത്തിന്റെ പ്രകാശനവുമാണ് ഈ ആളുകള്‍. എന്നു പറഞ്ഞാല്‍, ഒരു പ്രത്യേകഘട്ടം വരെ അവര്‍ അനുഭവിച്ചാല്‍, അവരുടെ ഉള്ളില്‍ ദൈവത്തെക്കുറിച്ചുള്ള ഉള്‍ക്കാഴ്ച ഉണ്ടായിരിക്കും. അവരുടെ പുറമേയുള്ള പ്രകൃതത്തിനും സ്ഥിരത വരും. കുറെ ആളുകള്‍ സത്യം പ്രവൃത്തിയില്‍ വരുത്തുന്നില്ല. അവരുടെ സാക്ഷ്യത്തില്‍ ഉറച്ചുനില്‍ക്കുന്നില്ല. ഇത്തരം ആളുകളില്‍ ദൈവത്തോട് സ്നേഹമോ ദൈവത്തിനായുള്ള സാക്ഷ്യമോ ഇല്ല. ദൈവം ഏറ്റവും വെറുക്കുന്ന ആളുകളാണിവര്‍. ഇവര്‍ കൂട്ടായ്മകളില്‍ ദൈവവചനങ്ങള്‍ വായിക്കുന്നു. പക്ഷേ ജീവിക്കുന്നത് സാത്താനു വേണ്ടിയാണ്. ഇത് ദൈവത്തോടുള്ള അനാദരവാണ്, ദൈവത്തെ അധിക്ഷേപിക്കലാണ്, ദൈവനിന്ദയാണ്. ഈ ആളുകളില്‍ ദൈവസ്നേഹത്തിന്റെ ലാഞ്ഛന പോലുമില്ല. അവരില്‍ പരിശുദ്ധാത്മാവിന്റെ പ്രവൃത്തി ഒട്ടുമില്ല. അതുകൊണ്ട്, അവരുടെ വാക്കുകളും പ്രവൃത്തികളും പ്രതിനിധാനം ചെയ്യുന്നത് സാത്താനെയാണ്. നിന്റെ ഹൃദയം എപ്പോഴും ദൈവത്തിനു മുമ്പില്‍ സമാധാനത്തിലാണെങ്കില്‍, നീ എപ്പോഴും ചുറ്റുമുള്ള ആളുകളെയും വസ്തുക്കളെയും ശ്രദ്ധിക്കുന്നെങ്കിൽ, നിനക്കു ചുറ്റും എന്താണ് നടക്കുന്നതെന്ന് ശ്രദ്ധിക്കുകയും ദൈവത്തിന്റെ ചുമടിനെപ്പറ്റി ചിന്തിക്കുകയും ചെയ്യുന്നുവെങ്കില്‍, നിനക്കെപ്പോഴും ദൈവത്തോട് ആദരവുള്ള ഒരു ഹൃദയമുണ്ടെങ്കിൽ ദൈവം നിനക്കു പലപ്പോഴും ഉള്ളില്‍ ജ്ഞാനോദയം നല്‍കും. സഭയില്‍ “മേല്‍നോട്ടക്കാരായ” ആളുകളുണ്ട്: മറ്റുള്ളവരുടെ പരാജയങ്ങള്‍ നിരീക്ഷിച്ച് അതിനെ പകർത്തുവാനും അനുകരിക്കുവാനുമാണ് അവര്‍ ശ്രമിക്കുന്നത്. അവര്‍ക്ക് വിവേചനബുദ്ധിയില്ല, അവര്‍ പാപത്തെ വെറുക്കുകയോ സാത്താനെ സംബന്ധിച്ച കാര്യങ്ങളോട് അവര്‍ക്ക് അറപ്പും വെറുപ്പും തോന്നുകയോ ചെയ്യുന്നില്ല. അത്തരം ആളുകളുടെ ഉള്ളില്‍ നിറയെ സാത്താന്റെ കാര്യങ്ങള്‍ ആയിരിക്കും. ആത്യന്തികമായി അവര്‍ ദൈവത്താല്‍ പൂര്‍ണമായി ഉപേക്ഷിക്കപ്പെടും. നിന്റെ ഹൃദയം ദൈവത്തിനു മുമ്പില്‍ എപ്പോഴും ആദരവോടെ ആയിരിക്കണം, നീ വാക്കുകളിലും പ്രവൃത്തികളിലും മിതത്വം പാലിക്കണം. ദൈവത്തെ എതിര്‍ക്കുവാനോ അവനെ അസ്വസ്ഥനാക്കുവാനോ ഒരിക്കലും തയ്യാറാകരുത്. നിന്റെ മേലുള്ള ദൈവത്തിന്റെ പ്രവൃത്തി പാഴായിപ്പോകാന്‍ നീ ഒരിക്കലും അനുവദിക്കരുത്. അല്ലെങ്കില്‍, നീ സഹിച്ച കഷ്ടങ്ങളും നീ പ്രവൃത്തിയില്‍ വരുത്തിയ എല്ലാ കാര്യങ്ങളും വെറുതെയായിപ്പോകാന്‍ സമ്മതിക്കുകയുമരുത്. മുന്നോട്ടുള്ള വഴിയില്‍ കൂടുതല്‍ അധ്വാനിക്കുവാനും ദൈവത്തെ കൂടുതല്‍ സ്നേഹിക്കുവാനും നീ തയ്യാറാകണം. തങ്ങള്‍ക്ക് അടിസ്ഥാനമായി ഒരു ദര്‍ശനമുള്ളവരാണ് ഈ ആളുകള്‍. പുരോഗതി തേടുന്നവരാണ് അവര്‍.

മനുഷ്യര്‍ ദൈവത്തില്‍ വിശ്വസിക്കുകയും ദൈവത്തെ ആദരിക്കുന്ന ഒരു ഹൃദയത്തോടെ അവന്റെ വചനങ്ങള്‍ അനുഭവിക്കുകയും ചെയ്താല്‍ അത്തരം ആളുകളില്‍ ദൈവത്തിന്റെ രക്ഷയും ദൈവത്തിന്റെ സ്നേഹവും കാണുവാന്‍ സാധിക്കും. ദൈവത്തിനു സാക്ഷ്യം നല്‍കുവാന്‍ ഈ ആളുകള്‍ക്ക് സാധിക്കുന്നു; അവര്‍ സത്യത്തിനനുസരിച്ച് ജീവിക്കുന്നു, അവര്‍ എന്തിനുവേണ്ടി സാക്ഷ്യം നല്‍കുന്നുവോ അതും സത്യമാണ്—ദൈവം എന്താണ് എന്നുള്ളതും ദൈവത്തിന്റെ പ്രകൃതവും. അവര്‍ ദൈവസ്നേഹത്തില്‍ ജീവിക്കുന്നു. ദൈവസ്നേഹം എന്തെന്ന് അവര്‍ കണ്ടിട്ടുണ്ട്. മനുഷ്യര്‍ ദൈവത്തെ സ്നേഹിക്കുവാന്‍ ആഗ്രഹിക്കുന്നെങ്കില്‍, അവര്‍ ദൈവത്തിന്റെ സൗന്ദര്യം അനുഭവിച്ചറിയുകയും ദൈവത്തിന്റെ സൗന്ദര്യം കാണുകയും വേണം; അപ്പോള്‍ മാത്രമേ അവരില്‍ ദൈവത്തെ സ്നേഹിക്കുന്ന ഒരു ഹൃദയം, വിശ്വസ്തതയോടെ സ്വയം ദൈവത്തിനു നല്‍കാന്‍ പ്രചോദിപ്പിക്കുന്ന ഒരു ഹൃദയം, ഉണ്ടായിവരികയുള്ളൂ. വാക്കുകളിലൂടെയോ ഭാവങ്ങളിലൂടെയോ അല്ലെങ്കില്‍ അവരുടെ ഭാവനകളിലൂടെയോ തന്നെ സ്നേഹിക്കുവാന്‍ ദൈവം മനുഷ്യരെ പ്രേരിപ്പിക്കുന്നില്ല. തന്നെ സ്നേഹിക്കുവാന്‍ മനുഷ്യരെ അവൻ നിര്‍ബന്ധിക്കുന്നുമില്ല. പകരം, സ്വന്തം ഇഷ്ടപ്രകാരം തന്നെ സ്നേഹിക്കുവാന്‍ അവൻ അവരെ അനുവദിക്കുന്നു. തന്റെ പ്രവൃത്തിയിലും അരുളപ്പാടുകളിലും തന്റെ സൗന്ദര്യം കാണുവാന്‍ അവൻ അവരെ അനുവദിക്കുന്നു. അപ്പോള്‍ അവരില്‍ ദൈവത്തോടുള്ള സ്നേഹം ജനിക്കുന്നു. ഈ തരത്തില്‍ മാത്രമേ ആളുകള്‍ക്ക് യഥാര്‍ഥത്തില്‍ ദൈവത്തിനു സാക്ഷ്യം വഹിക്കുവാന്‍ സാധിക്കുകയുള്ളൂ. മറ്റുള്ളവരാല്‍ നിര്‍ബന്ധിക്കപ്പെട്ടതുകൊണ്ടല്ല ആളുകള്‍ ദൈവത്തെ സ്നേഹിക്കുന്നത്. അതൊരു നൈമിഷികമായ വികാരത്തള്ളലിന്റെ പുറത്തുണ്ടാകുന്നതുമല്ല. അവര്‍ ദൈവത്തെ സ്നേഹിക്കുന്നത് അവര്‍ ദൈവത്തിന്റെ സൗന്ദര്യം കണ്ടിട്ടുള്ളതുകൊണ്ടാണ്, മനുഷ്യരുടെ സ്നേഹത്തിനര്‍ഹമായ ഒട്ടനവധി കാര്യങ്ങള്‍ ദൈവത്തിലുണ്ട് എന്ന് കണ്ടതുകൊണ്ടാണ്, അവര്‍ ദൈവത്തിന്റെ രക്ഷയും ജ്ഞാനവും അത്ഭുതകരമായ പ്രവൃത്തികളും കണ്ടിട്ടുള്ളതുകൊണ്ടാണ്—അതുകൊണ്ട് അവര്‍ ആത്മാര്‍ഥമായി ദൈവത്തെ സ്തുതിക്കുകയും അവനുവേണ്ടി ദാഹിക്കുകയും ചെയ്യുന്നു. ദൈവത്തെ നേടാതെ ജീവിച്ചിരിക്കാന്‍ പോലും കഴിയാത്ത അത്രയും തീക്ഷ്ണത അവരില്‍ ഉടലെടുക്കുന്നു. ദൈവത്തിന് ആത്മാര്‍ഥമായി സാക്ഷ്യം നല്‍കുന്നവര്‍ക്ക് ഉജ്ജ്വലമായ ഒരു സാക്ഷ്യം നൽകുവാന്‍ സാധിക്കുന്നതിനു കാരണം അവരുടെ സാക്ഷ്യം യഥാര്‍ഥ ജ്ഞാനത്തിന്റെയും ദൈവത്തിനു വേണ്ടിയുള്ള ആത്മാര്‍ഥമായ അഭിവാഞ്ഛയുടെയും അടിത്തറയിന്മേലാണ് ഉള്ളത് എന്നതാണ്. ഒരു വികാരത്തള്ളലിന്റെ പുറത്തു നല്‍കുന്നതല്ല ആ സാക്ഷ്യം. മറിച്ച് അവര്‍ക്ക് ദൈവത്തെക്കുറിച്ചും അവന്റെ പ്രകൃതത്തെക്കുറിച്ചുമുള്ള അറിവില്‍ നിന്നും ഉണ്ടാകുന്നതാണ്. അവര്‍ക്ക് ദൈവത്തെ അറിയുവാന്‍ കഴിഞ്ഞതുകൊണ്ട് അവര്‍ കരുതുന്നത് ദൈവത്തിനുവേണ്ടി ദാഹിക്കുന്ന എല്ലാവരും ദൈവത്തെ അറിയുവാന്‍ ഇടയാകണമെന്നും ദൈവത്തിന്റെ സൗന്ദര്യത്തെക്കുറിച്ചും അവന്റെ ഉണ്മയെക്കുറിച്ചും അവരെ ബോധവാന്മാരാക്കണം എന്നുമാണ്. ആളുകള്‍ക്ക് ദൈവത്തോടുള്ള സ്നേഹം പോലെ അവരുടെ സാക്ഷ്യവും നൈസര്‍ഗികമായി ഉണ്ടാകുന്നതാണ്; അത് യഥാര്‍ഥവും യഥാര്‍ഥ പ്രാധാന്യവും മൂല്യവും ഉള്ളതുമാണ്. അത് നിഷ്ക്രിയമോ പൊള്ളയായതോ അര്‍ഥമില്ലാത്തതോ അല്ല. ദൈവത്തെ യഥാര്‍ഥത്തില്‍ സ്നേഹിക്കുന്നവരുടെ ജീവിതത്തിനു മാത്രമേ ഏറ്റവുമധികം മൂല്യവും അര്‍ഥവും ഉണ്ടാകുന്നുള്ളൂ എന്നതിനു കാരണം, അവര്‍ മാത്രമേ ദൈവത്തില്‍ സത്യമായി വിശ്വസിക്കുന്നുള്ളൂ എന്നതിനു കാരണം, ഈ ആളുകള്‍ക്ക് ദൈവത്തിന്റെ പ്രകാശത്തില്‍ വസിക്കുവാന്‍ സാധിക്കുന്നു എന്നതും ദൈവത്തിന്റെ പ്രവൃത്തിക്കും നിര്‍വഹണത്തിനുമായി അവര്‍ക്ക് ജീവിക്കുവാന്‍ സാധിക്കുന്നു എന്നതുമാണ്. അതിനു കാരണം അവര്‍ അന്ധകാരത്തില്‍ ജീവിക്കുന്നില്ല, മറിച്ച് പ്രകാശത്തിലാണ് വസിക്കുന്നത് എന്നതാണ്. അവര്‍ അര്‍ഥരഹിതമായ ജീവിതം നയിക്കുന്നില്ല, മറിച്ച് ദൈവത്താല്‍ അനുഗ്രഹിക്കപ്പെട്ട ജീവിതമാണ് നയിക്കുന്നത് എന്നതാണ്. ദൈവത്തെ സ്നേഹിക്കുന്നവര്‍ക്കു മാത്രമേ അവന് സാക്ഷ്യം വഹിക്കുവാന്‍ സാധിക്കുകയുള്ളൂ. അവര്‍ മാത്രമാണു ദൈവത്തിന്റെ സാക്ഷികള്‍, അവര്‍ മാത്രമാണു ദൈവത്താല്‍ അനുഗ്രഹിക്കപ്പെട്ടവര്‍, അവര്‍ മാത്രമാണു ദൈവത്തിന്റെ വാഗ്ദാനങ്ങള്‍ സ്വീകരിക്കുവാന്‍ സാധിക്കുന്നവര്‍. ദൈവത്തെ സ്നേഹിക്കുന്നവര്‍ അവന്റെ ആത്മമിത്രങ്ങളായിരിക്കും. അവരാണ് ദൈവത്താല്‍ സ്നേഹിക്കപ്പെടുന്നവര്‍. അവര്‍ക്കു ദൈവത്തോടൊപ്പം അനുഗ്രഹങ്ങള്‍ ആസ്വദിക്കുവാന്‍ സാധിക്കും. ഇത്തരം ആളുകള്‍ മാത്രമേ അനന്തകാലം ജീവിക്കുകയുള്ളൂ. അവര്‍ മാത്രമേ എന്നേക്കും ദൈവത്തിന്റെ കരുതലിലും സംരക്ഷണയിലും ജീവിക്കുകയുള്ളൂ. മനുഷ്യരാല്‍ സ്നേഹിക്കപ്പെടുവാന്‍ വേണ്ടിയാണ് ദൈവം. എല്ലാ മനുഷ്യരുടെയും സ്നേഹത്തിന് അര്‍ഹനാണ് അവൻ. പക്ഷേ എല്ലാ ആളുകള്‍ക്കും ദൈവത്തെ സ്നേഹിക്കുവാനുള്ള കഴിവില്ല. എല്ലാ ആളുകള്‍ക്കും ദൈവത്തിന് സാക്ഷ്യം നൽകുവാനോ അവനോടൊപ്പം അധികാരം വഹിക്കുവാനോ സാധിക്കുകയില്ല. ദൈവത്തെ സ്നേഹിക്കുന്നവര്‍ക്ക് അവന് സാക്ഷ്യം നല്‍കുവാനും തങ്ങളുടെ എല്ലാ പ്രയത്നങ്ങളും ദൈവത്തിന്റെ പ്രവൃത്തിക്കായി നീക്കിവയ്ക്കുവാനും സാധിക്കുന്നതുകൊണ്ട് ആരാലും എതിര്‍ക്കപ്പെടാതെ അവര്‍ക്ക് സ്വര്‍ഗത്തിനു കീഴില്‍ എവിടെയും നടക്കുവാന്‍ സാധിക്കുന്നു. അവര്‍ക്ക് ഭൂമിയില്‍ അധികാരം വഹിക്കുവാനും സകല ദൈവജനത്തെയും ഭരിക്കുവാനും സാധിക്കുന്നു. ഈ ആളുകള്‍ ലോകത്തിന്റെ നാനാഭാഗത്തുനിന്നും ഒത്തുചേര്‍ന്നിരിക്കുന്നു. അവര്‍ പല ഭാഷകളാണ് സംസാരിക്കുന്നത് എങ്കിലും, അവരുടെ തൊലിയുടെ നിറം പലതാണെങ്കിലും അവരുടെയെല്ലാം നിലനില്‍പ്പിന് ഒരേ അര്‍ഥമാണുള്ളത്. അവര്‍ക്ക് ദൈവത്തെ സ്നേഹിക്കുന്ന ഒരു ഹൃദയമുണ്ട്. അവരെല്ലാം വഹിക്കുന്നത് ഒരേ സാക്ഷ്യമാണ്. അവര്‍ക്ക് ഒരേ നിശ്ചയവും ഒരേ ആഗ്രഹവുമാണുള്ളത്. ദൈവത്തെ സ്നേഹിക്കുന്നവര്‍ക്ക് ലോകത്തെവിടെയും സ്വതന്ത്രരായി നടക്കാം. ദൈവത്തിന് സാക്ഷ്യം വഹിക്കുന്നവര്‍ക്ക് പ്രപഞ്ചത്തിലെവിടെയും യാത്ര ചെയ്യാം. ഈ ആളുകള്‍ ദൈവത്താല്‍ സ്നേഹിക്കപ്പെടുന്നവരാണ്, ദൈവത്താല്‍ അനുഗ്രഹിക്കപ്പെട്ടവരാണ്. അവര്‍ എന്നേക്കും അവന്റെ പ്രകാശത്തില്‍ വസിക്കും.


പരിശുദ്ധാത്മാവിന്റെ പ്രവൃത്തിയും സാത്താന്റെ പ്രവൃത്തിയും

ആത്മാവിന്റെ വിശദാംശങ്ങൾ ഒരാൾക്കു മനസ്സിലാകുന്നത് എങ്ങനെയാണ്? പരിശുദ്ധാത്മാവ് മനുഷ്യനിൽ പ്രവർത്തിക്കുന്നത് എങ്ങനെയാണ്? സാത്താൻ മനുഷ്യനിൽ പ്രവർത്തിക്കുന്നത് എങ്ങനെയാണ്? ദുഷ്ടാത്മാക്കൾ മനുഷ്യനിൽ പ്രവർത്തിക്കുന്നത് എങ്ങനെയാണ്? അവ പ്രകടമാകുന്നത് ഏതു വിധങ്ങളിലാണ്? നിനക്കെന്തെങ്കിലും സംഭവിക്കുമ്പോൾ അതു പരിശുദ്ധാത്മാവിൽ നിന്നാണോ വരുന്നത്, അതിനു നീ വിധേയപ്പെടണോ, അതോ അതിനെ നിഷേധിക്കണോ? ജനങ്ങളുടെ യഥാർത്ഥ പ്രവൃത്തികളിലേറെയും ഉണ്ടാകുന്നതു മനുഷ്യഹിതത്തിൽ നിന്നാണ്. അവ തീർച്ചയായും പരിശുദ്ധാത്മാവിൽ നിന്നു വരുന്നു എന്നാണ് ആളുകൾ എപ്പോഴും വിശ്വസിക്കുന്നത്. ചില കാര്യങ്ങൾ ദുഷ്ടാത്മാക്കളിൽ നിന്നു വരുന്നു. എന്നിട്ടുംആളുകൾ അപ്പോഴും വിചാരിക്കുന്നത് അവ പരിശുദ്ധാത്മാവിൽ നിന്നു വരുന്നു എന്നാണ്. ചിലപ്പോൾ പരിശുദ്ധാത്മാവു ആളുകളെ ആന്തരികമായി നയിക്കുന്നു. എന്നാൽ അവർ അത്തരം മാർഗദർശനങ്ങൾ സാത്താനിൽ നിന്നു വരുന്നു എന്നു ഭയക്കുകയും തന്മൂലം അതനുസരിക്കാൻ ധൈര്യപ്പെടാതിരിക്കുകയും ചെയ്യുന്നു. എന്നാൽ യഥാർത്ഥത്തിൽ അതു പരിശുദ്ധാത്മാവിന്റെ പ്രബുദ്ധതയുടെ മാർഗദർശനമാണ്. ഇവ വേർതിരിച്ചു കാണാൻ ശീലിക്കുന്നില്ലെങ്കിൽ പിന്നെ ഒരുവന്റെ പ്രായോഗികാനുഭവം അനുഭവിക്കാൻ യാതൊരു മാർഗവുമില്ല; ഇങ്ങനെ വേർതിരിച്ചു കാണാതെ ജീവൻ നേടുക സാധ്യമല്ല. പരിശുദ്ധാത്മാവ് പ്രവർത്തിക്കുന്നത് എങ്ങനെയാണ്? ദുഷ്ടാത്മാക്കൾ പ്രവർത്തിക്കുന്നത് എങ്ങനെയാണ്? മനുഷ്യഹിതത്തിൽ നിന്നു വരുന്നത് എന്താണ്? പരിശുദ്ധാത്മാവിന്റെ മാർഗദർശനത്തിലും പ്രബുദ്ധതയിലും നിന്നു സംജാതമാകുന്നത് എന്താണ്? മനുഷ്യനുള്ളിലെ പരിശുദ്ധാത്മാവിന്റെ പ്രവർത്തനരീതികൾ നീ ഗ്രഹിക്കുകയാണെങ്കിൽ നിന്റെ അനുദിന ജീവിതത്തിലും പ്രായോഗികാനുഭവങ്ങളുടെ വേളയിലും സ്വന്തം അറിവു വളർത്താനും വേർതിരിവുകൾ രൂപപ്പെടുത്താനും നിനക്കു കഴിയും; നിങ്ങൾ ദൈവത്തെ അറിയാനിടയാകും. സാത്താനെ മനസ്സിലാക്കാനും വിവേചിച്ചറിയാനും നിനക്കു സാധിക്കും; നിന്റെ അനുസരണത്തിലോ ഉദ്യമത്തിലോ നിനക്ക് ആശയക്കുഴപ്പമുണ്ടായിരിക്കില്ല. അപ്പോൾ ചിന്തകളിൽ വ്യക്തതയുള്ള, പരിശുദ്ധാത്മാവിന്റെ പ്രവൃത്തിയെ അനുസരിക്കുന്ന ഒരാളായിരിക്കും നിങ്ങൾ. 

സക്രിയമായ മാർഗദർശനത്തിന്റെയും ക്രിയാത്മക പ്രബുദ്ധതയുടെയും ഒരു രൂപമാണ് പരിശുദ്ധാത്മാവിന്റെ പ്രവൃത്തി. നിഷ്ക്രിയരായിരിക്കാൻ അതു ജനങ്ങളെ അനുവദിക്കുന്നില്ല. അത് അവർക്കു സമാശ്വാസം നൽകുന്നു, വിശ്വാസവും നിശ്ചയദാർഢ്യവും നൽകുന്നു, ദൈവത്താൽ പരിപൂർണരാക്കപ്പെടാനായി പരിശ്രമിക്കാൻ അവരെ പ്രാപ്തരാക്കുന്നു. പരിശുദ്ധാത്മാവ് പ്രവർത്തിക്കുമ്പോൾ സജീവമായി കടന്നുചെല്ലുന്നതിനു ജനങ്ങൾ പ്രാപ്തരാകുന്നു; അവർ നിഷ്ക്രിയരാകുന്നില്ല, നിർബന്ധിക്കപ്പെടുന്നില്ല. മറിച്ച് മുൻകൈയെടുത്തു പ്രവർത്തിക്കുകയാണ്. പരിശുദ്ധാത്മാവ് പ്രവർത്തിക്കുമ്പോൾ ആളുകൾ സന്തുഷ്ടരും സന്നദ്ധരും ആയിത്തീരുന്നു, അനുസരിക്കാൻ സന്നദ്ധരാകുന്നു, എളിമപ്പെടുന്നതിൽ സന്തോഷിക്കുന്നു. ആന്തരികമായി വേദനിക്കുന്നവരും ബലഹീനരുമാണെങ്കിലും സഹകരിക്കാനുള്ള നിശ്ചയദാർഢ്യം അവർക്കുണ്ട്; അവർ സന്തോഷത്തോടെ സഹിക്കുന്നു, അനുസരിക്കാൻ അവർക്കു കഴിയുന്നു, മനുഷേച്ഛയാൽ കളങ്കിതരല്ല അവർ, മനുഷ്യ ചിന്തയാൽ ദുഷിക്കപ്പെടുന്നില്ല അവർ, തീർച്ചയായും മാനുഷിക ആഗ്രഹങ്ങളാലും പ്രേരണകളാലും കളങ്കിതരുമല്ല. പരിശുദ്ധാത്മാവിന്റെ പ്രവൃത്തി അനുഭവിക്കുമ്പോൾ ആന്തരികമായി അവർ പ്രത്യേകാൽ വിശുദ്ധരായിത്തീരുന്നു. പരിശുദ്ധാത്മാവിന്റെ പ്രവൃത്തിയിൽ ആമഗ്നരായിരിക്കുന്നവർ ദൈവസ്നേഹത്തിലും സഹോദരസ്നേഹത്തിലും അധിഷ്ഠിതമായി ജീവിക്കുന്നു; ദൈവം ആഹ്ലാദിക്കുന്ന കാര്യങ്ങളിൽ അവർ ആഹ്ലാദിക്കുന്നു, ദൈവം വെറുക്കുന്ന കാര്യങ്ങളെ അവർ വെറുക്കുന്നു. പരിശുദ്ധാത്മാവിന്റെ പ്രവൃത്തിയാൽ സ്വാധീനിക്കപ്പെടുന്ന ആളുകൾക്കു ശരിയായ മനുഷ്യത്വം കൈവരുന്നു, അവർ നിരന്തരം സത്യം തേടുന്നു, മനുഷ്യത്വം അവരിൽ നിറയുന്നു. പരിശുദ്ധാത്മാവ് മനുഷ്യരുടെ ഉള്ളിൽ പ്രവർത്തിക്കുമ്പോൾ അവരുടെ അവസ്ഥ ഒന്നിനൊന്ന് മെച്ചപ്പെടുന്നു. അവരുടെ മനുഷ്യത്വം ഒന്നിനൊന്ന് സാധാണ നിലയിലേക്കു വരുന്നു. അവരുടെ കൂട്ടുപ്രവൃത്തികളിൽ ചിലതു വിഡ്ഢിത്തമായേക്കാമെങ്കിലും പ്രചോദനങ്ങൾ ശരിയാണ്. അവരുടെ പ്രവേശനം ‘സുനിശ്ചിതമാണ്,’ തടസ്സമുണ്ടാക്കാൻ അവർ ശ്രമിക്കുന്നില്ല, അവർക്കുള്ളിൽ ദുഷ്ടവിചാരമില്ല. പരിശുദ്ധാത്മാവിന്റെ പ്രവർത്തനം ശരിയും യഥാർത്ഥവുമാണ്. മനുഷ്യന്റെ സാമാന്യജീവിതത്തിന്റെ ചട്ടങ്ങൾക്കനുസരിച്ചാണു പരിശുദ്ധാത്മാവ് മനുഷ്യനുള്ളിൽ പ്രവർത്തിക്കുന്നത്. സാധാരണ ആളുകളുടെ യഥാർത്ഥ അന്വേഷണങ്ങൾക്ക് അനുസരിച്ചുള്ള പ്രബുദ്ധതയും മാർഗദർശനവുമാണ് അവൻ നിവർത്തിക്കുന്നത്. പരിശുദ്ധാത്മാവ് ആളുകളിൽ പ്രവർത്തിക്കുമ്പോൾ സാധാരണ ജനങ്ങളുടെ ആവശ്യങ്ങൾക്കനുസരിച്ച് അവൻ അവർക്കു മാർഗദർശനം നൽകുകയും അവരെ പ്രബുദ്ധരാക്കുകയും ചെയ്യുന്നു. അവരുടെ ആവശ്യങ്ങൾക്കനുസരിച്ച് അവർക്കു വേണ്ടതു നൽകുകയും അവരുടെ ഇല്ലായ്മകൾക്കും പോരായ്മകൾക്കും അനുസരിച്ച് സുനിശ്ചിതമായി അവരെ വഴിനടത്തുകയും പ്രബുദ്ധരാക്കുകയും ചെയ്യുന്നു. യഥാർത്ഥ ജീവിതത്തിൽ ജനങ്ങളെ പ്രബുദ്ധരാക്കുകയും അവർക്കു മാർഗദർശനം നൽകുകയുമാണു പരിശുദ്ധാത്മാവിന്റെ പ്രവൃത്തി. തങ്ങളുടെ യഥാർത്ഥ ജീവിതത്തിൽ ദൈവവചനങ്ങൾ അനുഭവിച്ചാൽ മാത്രമേ പരിശുദ്ധാത്മാവിന്റെ പ്രവൃത്തി കാണാൻ അവർക്കു സാധിക്കുകയുള്ളൂ. അനുദിന ജീവിതത്തിൽ ആളുകൾ നല്ല ഒരവസ്ഥയിലായിരിക്കുകയും ശരിയായ ആത്മീയ ജീവിതം നയിക്കുകയും ചെയ്യുന്നുവെങ്കിൽ മാത്രമേ പരിശുദ്ധാത്മാവിന്റെ പ്രവൃത്തിയിൽ അവർ ആമഗ്നരാവുകയുള്ളൂ. അത്തരമൊരു അവസ്ഥയിൽ, ദൈവവചനങ്ങൾ അവർ ഭക്ഷിക്കുകയും പാനം ചെയ്യുകയും ചെയ്യുമ്പോൾ, അവർക്കു വിശ്വാസം വരുന്നു; പ്രാർത്ഥിക്കുമ്പോൾ അവർ പ്രചോദനം നേടുന്നു; എന്തിനെയെങ്കിലും നേരിടേണ്ടി വരുമ്പോൾ അവർ നിഷ്ക്രിയരാകുന്നില്ല; എന്തെങ്കിലും കാര്യങ്ങൾ സംഭവിക്കുമ്പോൾ തങ്ങൾ പഠിക്കണമെന്നു ദൈവമാഗ്രഹിക്കുന്ന പാഠങ്ങൾ അവയ്‍ക്കുള്ളിൽ കണ്ടെത്താൻ അവർക്കു സാധിക്കുന്നു. ശരിക്കുള്ള ബുദ്ധിമുട്ടുകൾ ഉണ്ടെങ്കിലും അവർ നിഷ്ക്രിയരോ ബലഹീനരോ അല്ല, ദൈവത്തിന്റെ ക്രമീകരണങ്ങളോടെല്ലാം അനുസരണം കാണിക്കാൻ അവർ സന്നദ്ധരുമാണ്.

പരിശുദ്ധാത്മാവിന്റെ പ്രവൃത്തിയാൽ കൈവരിക്കുന്ന ഫലങ്ങൾ എന്തൊക്കെയാണ്? നിനക്കു വിഡ്ഢിത്തമുണ്ടായിരിക്കാം, വിവേചന ഇല്ലായിരിക്കാം. പക്ഷേ പരിശുദ്ധാത്മാവിനു പ്രവർത്തിക്കാനുണ്ട്, നിന്നിൽ വിശ്വാസമുണ്ടായിരിക്കും, ദൈവത്തെ വേണ്ടത്ര സ്നേഹിക്കാൻ കഴിയുന്നില്ലെന്നു നിനക്കു സദാ തോന്നുകയും ചെയ്തേക്കാം. മുമ്പിലുള്ള ബുദ്ധിമുട്ടുകൾ എത്ര വലുതുമായിക്കൊള്ളട്ടെ, സഹകരിക്കാൻ നീ സന്നദ്ധനായിരിക്കും. പലതും നിന്റെ ജീവിതത്തിൽ സംഭവിക്കും, അവ ദൈവത്തിൽ നിന്നാണോ സാത്താനിൽ നിന്നാണോ വരുന്നതെന്നു നിനക്കു വ്യക്തമായിരിക്കണമെന്നില്ല. പക്ഷേ കാത്തിരിക്കാൻ നിനക്കു കഴിയും. നീ നിഷ്ക്രിയനോ ഉദാസീനനോ ആയിരിക്കുകയുമില്ല. ഇതാണു പരിശുദ്ധാത്മാവിന്റെ സുനിശ്ചിതമായ പ്രവൃത്തി. പരിശുദ്ധാത്മാവു നിനക്കുള്ളിൽ പ്രവർത്തിക്കുമ്പോൾ നീ യഥാർത്ഥ ബുദ്ധിമുട്ടുകൾ നേരിടുന്നു: ചിലപ്പോൾ നീ കരയാനിടയാകും, ചിലപ്പോൾ നിനക്കു മറികടക്കാൻ കഴിയാത്ത കാര്യങ്ങൾ ഉണ്ടായേക്കാം, പക്ഷേ ഇതെല്ലാം പരിശുദ്ധാത്മാവിന്റെ സുനിശ്ചിതമായ പ്രവൃത്തിയുടെ ഒരു ഘട്ടം മാത്രമാണ്. ഈ ബുദ്ധിമുട്ടുകളെ നീ തരണം ചെയ്തില്ലെങ്കിലും അപ്പോൾ നീ ബലഹീനനും വളരെ പരാതികളുള്ളവനും ആയിരുന്നെങ്കിലും പിന്നീട് പരമമായ വിശ്വാസത്തോടെ ദൈവത്തെ സ്നേഹിക്കാൻ നീ പ്രാപ്തനായിത്തീർന്നു. സാധാരണ അനുഭവങ്ങളുണ്ടാകുന്നതിൽ നിന്നു നിന്നെ തടയാൻ നിന്റെ നിഷ്ക്രിയത്വത്തിനു സാധിക്കില്ല. മറ്റുള്ളവർ എന്തു പറഞ്ഞാലും നിന്നെ എപ്രകാരം ആക്രമിച്ചാലും ദൈവത്തെ സ്നേഹിക്കാൻ അപ്പോഴും നീ പ്രാപ്തനാണ്. കഴിഞ്ഞ കാലത്തു ദൈവത്തോടു നീ വളരെയെറേ കടപ്പെട്ടിരുന്നുവെന്നു പ്രാർത്ഥനാ വേളയിൽ നിനക്കെപ്പോഴും തോന്നുന്നു. അത്തരം കാര്യങ്ങളെ വീണ്ടും അഭിമുഖീകരിക്കുമ്പോൾ ദൈവത്തെ തൃപ്തിപ്പെടുത്താനും ജഡമോഹങ്ങളെ തള്ളിപ്പറയാനും നീ ദൃഢനിശ്ചയം ചെയ്യുന്നു. പരിശുദ്ധാത്മാവ് നിനക്കുള്ളിൽ പ്രവർത്തിക്കുന്നുവെന്നാണ് ഈ കരുത്ത് കാണിക്കുന്നത്. പരിശുദ്ധാത്മാവിന്റെ പ്രവൃത്തിയുടെ ആരോഗ്യാവഹമായ സ്ഥിതിയാണിത്. 

സാത്താനിൽനിന്നു വരുന്ന പ്രവൃത്തി എന്താണ്? സാത്താനിൽനിന്നു വരുന്ന പ്രവൃത്തിയിൽ, ജനങ്ങൾക്കുള്ളിലെ ദർശനങ്ങൾ അവ്യക്തമാണ്; ആളുകൾക്ക് ആരോഗ്യാവഹമായ മനുഷ്യത്വം ഇല്ലാതാകുന്നു, അവരുടെ പ്രവൃത്തികൾക്കു പിന്നിലെ പ്രേരണാഘടകങ്ങകൾ തെറ്റിപ്പോകുന്നു, ദൈവത്തെ സ്നേഹിക്കാൻ അവർ ആഗ്രഹിക്കുന്നുവെങ്കിലും അവർക്കുള്ളിൽ സദാ കുറ്റാരോപണങ്ങൾ ഉടലെടുക്കുന്നു, ഈ ആരോപണങ്ങളും ചിന്തകളും അവർക്കുള്ളിൽ നിരന്തര തടസ്സങ്ങൾക്കു കാരണമാകുന്നു. ഇത് അവരുടെ ജീവിതവളർച്ചയെ ഞെരുക്കുകയും ആരോഗ്യാവഹമായ അവസ്ഥയിൽ ദൈവമുമ്പാകെ വരുന്നതിൽനിന്ന് അവരെ തടയുകയും ചെയ്യുന്നു. സാത്താന്റെ പ്രവൃത്തി ആളുകർക്കുള്ളിൽ ഉണ്ടായിരിക്കുന്നിടത്തോളം കാലം അവരുടെ ഹൃദയങ്ങൾക്കു ദൈവമുമ്പാകെ സ്വസ്ഥമായിരിക്കാൻ സാധിക്കുകയില്ല. എന്തു ചെയ്യണമെന്നു അത്തരമാളുകൾക്ക് അറിയില്ല—ആളുകൾ ഒത്തുകൂടുന്നതു കാണുമ്പോൾ അവർ ഓടിയകലാൻ ആഗ്രഹിക്കുന്നു. മറ്റുള്ളവർ പ്രാർത്ഥിക്കുമ്പോൾ അവർക്കു കണ്ണുകളടക്കാൻ സാധിക്കുന്നില്ല. ദുഷ്ടാത്മാക്കളുടെ പ്രവൃത്തി, ദൈവത്തിനും മനുഷ്യനുമിടയിലെ ആരോഗ്യാവഹമായ ബന്ധം തകർക്കുകയും അവരുടെ പൂർവ ദർശനങ്ങളെയോ ജീവിതപ്രവേശനത്തിന്റെ പൂർവ പാതയെയോ അസ്വസ്ഥമാക്കുകയും ചെയ്യുന്നു; സ്വന്തം ഹൃദയങ്ങളിൽ ദൈവത്തോട് അടുക്കാൻ അവർക്കൊരിക്കലും സാധിക്കുന്നില്ല, അവർക്കുള്ളിൽ പ്രതിബന്ധങ്ങൾ സൃഷ്ടിക്കുന്ന, അവർക്ക് കൂച്ചുവിലങ്ങ് ഇടുന്ന കാര്യങ്ങൾ സദാ ഉടലെടുക്കുന്നു. അവരുടെ ഹൃദയങ്ങൾക്കു സമാധാനം കണ്ടെത്താൻ സാധിക്കുന്നില്ല. ദൈവത്തെ സ്നേഹിക്കാനുള്ള ശക്തി അവരിൽ ഇല്ലാതെയാകുന്നു. അവരുടെ ഉത്സാഹം ക്ഷയിക്കുന്നു. ഇത്തരത്തിലുള്ളതാണു സാത്താന്റെ പ്രവൃത്തിയുടെ പ്രകടനങ്ങൾ. സാത്താന്റെ പ്രവൃത്തിയുടെ പ്രടനങ്ങൾ ഇവയാണ്: സ്വന്തം നിലപാടിലുറച്ചു നിൽക്കാനും സാക്ഷ്യം വഹിക്കാനും കഴിയാതിരിക്കുക, ദൈവത്തിനു മുമ്പാകെ തെറ്റായ, ദൈവത്തോട് അവിശ്വസ്തനായ ഒരാളാകാൻ നിന്നെ ഇടയാക്കുക. സാത്താൻ ഇടപെടുമ്പോൾ ഉള്ളിൽ ദൈവത്തോടുള്ള സ്നേഹവും കൂറും നിനക്കു നഷ്ടമാകുന്നു. ദൈവവുമായുള്ള ആരോഗ്യാവഹമായ ബന്ധം നിനക്കില്ലാതാകുന്നു. സ്വന്തം പുരോഗതിയോ സത്യമോ നീ തേടാതാകുന്നു. നീ പിന്നാക്കം പോകുകയും നിഷ്ക്രിയനാവുകയും ചെയ്യുന്നു. നീ നിന്നിൽതന്നെ മുഴുകുകയും പാപവ്യാപനത്തിന്റെ കടിഞ്ഞാണഴിച്ചു വിടുകയും പാപത്തെ വെറുക്കാതിരിക്കുകയും ചെയ്യുന്നു; അതിനു പുറമെ സാത്താന്റെ ഇടപെടൽ നിന്നെ ദുർവൃത്തനാക്കുന്നു; ദൈവസ്പർശം നിനക്കുള്ളിൽ നിന്നകലാനും നീ ദൈവത്തെ കുറിച്ചു പരാതിപ്പെടാനും അവനെ എതിർക്കാനും അത് ഇടയാക്കുന്നു. ദൈവത്തെ ചോദ്യം ചെയ്യുന്നതിലേക്ക് അതു നിന്നെ നയിക്കുന്നു. ദൈവത്തെ നീ ഉപേക്ഷിച്ചേക്കാമെന്ന അപകടം പോലും അതിലുണ്ട്. ഇതെല്ലാം സാത്താനിൽനിന്നു വരുന്നതാണ്.

നിന്റെ അനുദിന ജീവിതത്തിൽ നിനക്കെന്തെങ്കിലും സംഭവിക്കുമ്പോൾ, അതു പരിശുദ്ധാത്മാവിന്റെ പ്രവൃത്തിയിൽ നിന്നാണോ സാത്താന്റെ പ്രവൃത്തിയിൽ നിന്നാണോ വരുന്നതെന്നു നീയെങ്ങനെ വിവേചിച്ചറിയും? ആളുകളുടെ അവസ്ഥകൾ ആരോഗ്യാവഹം ആയിരിക്കുമ്പോൾ, അവരുടെ ആത്മീയ ജീവിതവും ജഡിക ജീവിതവും സാധാരണമായിരിക്കും, അവരുടെ ന്യായബോധമാകട്ടെ സാമാന്യവും ക്രമനിബദ്ധവും ആയിരിക്കും. ഈ അവസ്ഥയിൽ ആയിരിക്കുമ്പോൾ അവർ അനുഭവിക്കുന്നതും ഉള്ളിൽ സ്വയമറിയാൻ ഇടയാകുന്നതും പരിശുദ്ധാത്മാവിന്റെ സ്പർശത്തിൽനിന്നു വരുന്നതാണെന്ന് പൊതുവെ പറയാനാകും. (ദൈവവചനം ഭക്ഷിക്കുമ്പോഴും പാനം ചെയ്യുമ്പോഴും ഉൾക്കാഴ്ച നേടുകയോ ചില ലളിതമായ അറിവുകൾ സ്വായത്തമാക്കുകയോ ചെയ്യുക, അല്ലെങ്കിൽ ചില കാര്യങ്ങളോടു വിശ്വസ്തരായിരിക്കുക, ചില കാര്യങ്ങളിൽ ദൈവത്തെ സ്നേഹിക്കാൻ കരുത്തുണ്ടായിരിക്കുക—ഇവയെല്ലാം പരിശുദ്ധാത്മാവിൽ നിന്നു വരുന്നു.) മനുഷ്യനിലെ പരിശുദ്ധാത്മാവിന്റെ പ്രവൃത്തി വിശേഷിച്ചും സാമാന്യമാണ്; അത് അനുഭവിച്ചറിയാൻ മനുഷ്യൻ അപ്രാപ്തനാണ്, വാസ്തവത്തിൽ പരിശുദ്ധാത്മാവിന്റെ പ്രവൃത്തിയാണെങ്കിലും അതു മനുഷ്യനിലൂടെ തന്നെ വരുന്നതായി കാണപ്പെടുന്നു. അനുദിനജീവിതത്തിൽ പരിശുദ്ധാത്മാവ് എല്ലാവരിലും വലുതും ചെറുതുമായ പ്രവൃത്തി ചെയ്യുന്നു. ഈ പ്രവൃത്തിയുടെ വൈപുല്യം മാത്രമാണു മാറുന്നത്. ചില മനുഷ്യർ നല്ല പ്രാപ്തിയുള്ളവരാണ്, കാര്യങ്ങൾ അവർ അതിവേഗം ഗ്രഹിക്കുന്നു, പരിശുദ്ധാത്മാവിന്റെ പ്രബുദ്ധത അവരുടെയുള്ളിൽ വിശേഷിച്ചും വലുതായിരിക്കും. അതേസമയം, ചിലർ പ്രാപ്തി കുറഞ്ഞവരാണ്, കാര്യങ്ങൾ ഗ്രഹിക്കാൻ അവർ കൂടുതൽ സമയമെടുക്കും. പക്ഷേ പരിശുദ്ധാത്മാവ് അവരെ ഉള്ളിൽ സ്പർശിക്കുന്നു, ദൈവത്തോടു വിശ്വസ്തത കൈവരിക്കാൻ അവരും കഴിവുള്ളരാകുന്നു—ദൈവത്തെ തേടുന്നവരിലെല്ലാം പരിശുദ്ധാത്മാവ് പ്രവർത്തിക്കുന്നു. അനുദിന ജീവിതത്തിൽ ആളുകൾ ദൈവത്തെ എതിർക്കുകയോ നിഷേധിക്കുകയോ ചെയ്യാത്തപ്പോൾ ദൈവത്തിന്റെ നടത്തിപ്പിനു വിരുദ്ധമായ കാര്യങ്ങൾ ചെയ്യാത്തപ്പോൾ, ദൈവത്തിന്റെ പ്രവൃത്തിയെ തടസ്സപ്പെടുത്താത്തപ്പോൾ, വലുതോ ചെറുതോ ആയ അളവിൽ അവരിൽ ഓരോരുത്തരിലും ദൈവാത്മാവ് പ്രവർത്തിക്കുന്നു; അവൻ അവരെ സ്പർശിക്കുന്നു, പ്രബുദ്ധരാക്കുന്നു, അവർക്കു വിശ്വാസം നൽകുന്നു, അവർക്കു കരുത്തു പകരുന്നു, അലസരായിരിക്കുകയോ ജഡിക ആസ്വാദനങ്ങൾ മോഹിക്കുകയോ ചെയ്യാതെ സക്രിയമായി ഇടപെടാനും സത്യം അനുഷ്ഠിക്കുന്നതിനു സന്നദ്ധരാകാനും ദൈവവചനത്തിനായി ദാഹിക്കുന്നവരാകാനും അവരെ പ്രേരിപ്പിക്കുന്നു. ഈ പ്രവൃത്തിയെല്ലാം പരിശുദ്ധാത്മാവിൽ നിന്നു വരുന്നവയാണ്.

ആളുകൾ സാമാന്യമായ അവസ്ഥയിൽ അല്ലാത്തപ്പോൾ പരിശുദ്ധാത്മാവ് അവരെ ഉപേക്ഷിക്കുന്നു; അവരുടെ മനസ്സുകളിൽ അവർ പരാതിപ്പെടാൻ സാദ്ധ്യതയുള്ളവരാണ്, അവരുടെ പ്രചോദനങ്ങൾ തെറ്റാണ്, അവർ അലസരാണ്. അവർ ജഡമോഹങ്ങളിൽ മുഴുകുന്നു, അവരുടെ ഹൃദയങ്ങൾ സത്യത്തോടു മറുക്കുന്നു. ഇതെല്ലാം സാത്താനിൽ നിന്നു വരുന്നു. ആളുകളുടെ സ്ഥിതി ആരോഗ്യാവഹമല്ലാത്തപ്പോൾ അവരുടെ അന്തരംഗം ഇരുളിലാണ്ടിരിക്കുമ്പോൾ, അവരുടെ ശരിയായ ന്യായബോധം നഷ്ടപ്പെട്ടിരിക്കുമ്പോൾ, പരിശുദ്ധാത്മാവിനാൽ ഉപേക്ഷിക്കപ്പെട്ടിരിക്കുമ്പോൾ, തങ്ങൾക്കുള്ളിൽ ദൈവത്തെ അനുഭവിച്ചറിയാൻ അവർക്കു കഴിയാതിരിക്കുമ്പോൾ ഒക്കെയാണ് സാത്താൻ അവരുടെ ഉള്ളിൽ പ്രവർത്തിക്കുന്നത്. ഉള്ളാലേ ആളുകൾക്ക് എപ്പോഴും കരുത്തുണ്ടായിരിക്കുകയും എപ്പോഴും ദൈവത്തെ സ്നേഹിക്കുകയും ചെയ്യുന്നുവെങ്കിൽ, പൊതുവെ അവർക്കു സംഭവിക്കുന്ന ആ കാര്യങ്ങൾ പരിശുദ്ധാത്മാവിൽ നിന്നു വരുന്നതാണ്. അവർ ആരെയെല്ലാം കണ്ടുമുട്ടിയാലും, ആ കണ്ടുമുട്ടലുകൾ ദൈവത്തിന്റെ ക്രമീകരണത്തിന്റെ ഫലമാണ്. നീ സാമാന്യമായ അവസ്ഥയിൽ ആയിരിക്കുമ്പോൾ, നീ പരിശുദ്ധാത്മാവിന്റെ മഹാപ്രവൃത്തിയുടെ ഉള്ളിൽ ആയിരിക്കുമ്പോൾ സാത്താനു നിന്നെ ഉലയ്ക്കുക അസാദ്ധ്യമാണ്. ഈ അടിത്തറയിൽനിന്നു നോക്കുമ്പോൾ, എല്ലാം പരിശുദ്ധാത്മാവിൽ നിന്നു വരുന്നുവെന്നും തെറ്റായ ചിന്തകൾ ഉണ്ടാകാമെങ്കിലും അവ നിരാകരിക്കാൻ നീ പ്രാപ്തനാണെന്നും നിനക്കു പറയാനാകും. ഇതെല്ലാം പരിശുദ്ധാത്മാവിന്റെ പ്രവൃത്തിയിൽ നിന്നു വരുന്നു. എന്തൊക്കെ സാഹചര്യങ്ങളിലാണ് സാത്താന്റെ ഇടപെടൽ മൂലം തടസ്സം ഉണ്ടാകുന്നത്? നിന്റെ അവസ്ഥകൾ സാമാന്യം അല്ലാത്തപ്പോൾ, നിന്നെ ദൈവം സ്പർശിക്കാതെയും ദൈവത്തിന്റെ പ്രവൃത്തി നിന്റെ കൂടെയില്ലാതിരിക്കുകയും ചെയ്യുമ്പോൾ, ആന്തരികമായി നീ വരണ്ടും ഫലശൂന്യമായുമിരിക്കുമ്പോൾ, നീ ദൈവത്തോടു പ്രാർത്ഥിച്ചിട്ടും യാതൊന്നും ഗ്രഹിക്കാതിരിക്കുമ്പോൾ, ദൈവവചനം ഭക്ഷിക്കുകയും പാനം ചെയ്യുകയും ചെയ്തിട്ടും പ്രബുദ്ധതയോ പ്രകാശമോ ലഭിക്കാതിരിക്കുകയും ചെയ്യുമ്പോൾ നിനക്കുള്ളിൽ സാത്താന് എളുപ്പത്തിൽ പ്രവർത്തിക്കാൻ സാധിക്കുന്നു. മറ്റു വാക്കുകളിൽ പറഞ്ഞാൽ, നീ പരിശുദ്ധാത്മാവിനാൽ ഉപേക്ഷിക്കപ്പെട്ടിരിക്കുമ്പോൾ, നിനക്കു ദൈവത്തെ അനുഭവിച്ചറിയാൻ കഴിയാതിരിക്കുമ്പോൾ, സാത്താന്റെ പ്രലോഭനങ്ങളിൽ നിന്നു വരുന്ന നിരവധി കാര്യങ്ങൾ നിനക്കു സംഭവിക്കുന്നു. പരിശുദ്ധാത്മാവ് പ്രവർത്തിക്കുമ്പോഴെല്ലാം സാത്താനും പ്രവർത്തിക്കുന്നു. പരിശുദ്ധാത്മാവ് മനുഷ്യനെ ഉള്ളാലേ സ്പർശിക്കുമ്പോൾതന്നെ സാത്താൻ മനുഷ്യനിൽ ഇടപെട്ടു തടസ്സമുണ്ടാക്കുന്നു. അതെന്തായാലും, പരിശുദ്ധാത്മാവിന്റെ പ്രവൃത്തിയാണു നേതൃസ്ഥാനമെടുക്കുന്നത്, ആരോഗ്യാവഹമായ അവസ്ഥകളുള്ള മനുഷ്യർക്കു വിജയിക്കാനുമാകും; ഇതു സാത്താന്റെ പ്രവൃത്തിക്കുമേൽ പരിശുദ്ധാത്മാവിന്റെ പ്രവൃത്തിയുടെ വിജയമാണ്. പരിശുദ്ധാത്മാവു പ്രവർത്തിക്കുമ്പോഴും ജനങ്ങൾക്കുള്ളിൽ ദുഷിച്ച ഒരു മനോഭാവം നിലനിൽക്കുന്നു; എങ്കിലും പരിശുദ്ധാത്മാവിന്റെ പ്രവർത്തനത്തിനിടയിൽ തങ്ങളുടെ കലഹസ്വഭാവവും പ്രേരണകളും ദുഷിപ്പും കണ്ടെത്താനും തിരിച്ചറിയാനും ആളുകൾക്ക് എളുപ്പമാണ്. അപ്പോൾ മാത്രമേ അവർക്ക് മനസ്സാക്ഷിക്കുത്ത് തോന്നുകയും പശ്ചാത്താപ സന്നദ്ധത വളരുകയും ചെയ്യുകയുള്ളൂ. അപ്രകാരം അവരുടെ കലഹസ്വഭാവവും ദുഷിച്ച മനോഭാവങ്ങളും ദൈവത്തിന്റെ പ്രവൃത്തികളിലൂടെ ക്രമേണ അകറ്റപ്പെടുന്നു. പരിശുദ്ധാത്മാവിന്റെ പ്രവൃത്തി വിശേഷിച്ചും ആരോഗ്യാവഹമാണ്; അവൻ ജനങ്ങൾക്കുള്ളിൽ പ്രവർത്തിക്കുമ്പോൾ പോലും ജനങ്ങൾക്കു പ്രശ്നങ്ങൾ ഉണ്ടാകുന്നു, അവർ കരയുന്നു, അവർ കഷ്ടം സഹിക്കുന്നു, അവർ ബലഹീനരായിത്തീരുന്നു, എന്നിട്ടും അനേകം കാര്യങ്ങളും അവർക്ക് അവ്യക്തമായി തുടരുന്നു. പക്ഷേ, ഈയവസ്ഥയിലും പിന്നാക്കം പോകുന്നതിൽ നിന്നു സ്വയം തടയാൻ അവർക്കു സാധിക്കുന്നു. ദൈവത്തെ സ്നേഹിക്കാൻ അവർക്കു സാധിക്കുന്നു, അവർ കരയുന്നവരും ക്ലേശിതരും ആണെങ്കിൽ കൂടി അവർക്കപ്പോഴും ദൈവത്തെ സ്തുതിക്കാൻ കഴിയുന്നു; പരിശുദ്ധാത്മാവിന്റെ പ്രവൃത്തി വിശേഷിച്ചും സാധാരണമാണ്, അതിൽ അതിഭൗതികമായി യാതൊന്നുമില്ല. പരിശുദ്ധാത്മാവ് പ്രവർത്തിക്കാൻ തുടങ്ങുന്നയുടനെ ആളുകളുടെ അവസ്ഥയിൽ മാറ്റമുണ്ടാകുന്നുവെന്നും അവർക്ക് അവശ്യമായ കാര്യങ്ങൾ നീക്കം ചെയ്യപ്പെടുന്നുവെന്നും മിക്കവാറും ആളുകൾ വിശ്വസിക്കുന്നു. അത്തരം വിശ്വാസങ്ങൾ തെറ്റാണ്. പരിശുദ്ധാത്മാവ് മനുഷ്യനുള്ളിൽ പ്രവർത്തിക്കുമ്പോഴും മനുഷ്യന്റെ നിഷ്ക്രിയ സംഗതികൾ അപ്പോഴും അവിടെയുണ്ട്, അവന്റെ ഔന്നത്യം അതേപടി തുടരുന്നു. പക്ഷേ പരിശുദ്ധാത്മാവിന്റെ പ്രകാശവും പ്രബുദ്ധതയും അവനാർജിക്കുന്നു, അതുകൊണ്ട് അവന്റെ അവസ്ഥ കൂടുതൽ സക്രിയവും അവനുള്ളിലെ അവസ്ഥകൾ ആരോഗ്യാവഹവും ആകുകയും അവൻ അതിദ്രുതം മാറുകയും ചെയ്യുന്നു. ആളുകളുടെ യഥാർത്ഥ അനുഭവങ്ങളിൽ, പ്രാഥമികമായി അവർ പരിശുദ്ധാത്മാവിന്റെയോ സാത്താന്റെയോ പ്രവൃത്തി അനുഭവിക്കുന്നു. ഈ അവസ്ഥകൾ ഗ്രഹിക്കാനോ വേർതിരിച്ചറിയാനോ അവർക്കു സാധിക്കുന്നില്ലെങ്കിൽ, പിന്നെ യഥാർത്ഥ അനുഭവങ്ങളിലേക്കുള്ള പ്രവേശനത്തിന്റെ പ്രശ്നമുദിക്കുന്നില്ല. മനോഭാവത്തിലെ മാറ്റങ്ങളെ കുറിച്ചു പറയാനുമില്ല. അപ്രകാരം, അത്തരം കാര്യങ്ങളെ മനസ്സിലാക്കാൻ കഴിയുക എന്നതാണു ദൈവത്തിന്റെ പ്രവൃത്തി അനുഭവിക്കുന്നതിനുള്ള താക്കോൽ; ഈ വിധത്തിൽ അത് അനുഭവിക്കുക അവരെ സംബന്ധിച്ചിടത്തോളം കൂടുതൽ എളുപ്പമായിരിക്കും.

പരിശുദ്ധാത്മാവിന്റെ പ്രവൃത്തിയുടെ ഫലം സുനിശ്ചിതമായ പുരോഗതിയാണ്. സാത്താന്റെ പ്രവൃത്തിയുടെ ഫലമായി ആളുകൾ പിന്നാക്കം പോകുന്നു, നിഷേധാത്മകതയും കലഹസ്വഭാവവും കാണിക്കുന്നു. ദൈവത്തിനെതിരെ ചെറുത്തുനിൽക്കുന്നു. ദൈവത്തിലുള്ള വിശ്വാസം നഷ്ടപ്പെടുന്നു. സ്തോത്രമാലപിക്കാൻ പോലും വിമുഖത കാട്ടുന്നു. അതുപോലെ സ്വന്തം കടമ നിറവേറ്റാനുള്ള ശക്തിയില്ലാതാകുന്നു. പരിശുദ്ധാത്മാവിന്റെ പ്രബുദ്ധതയിൽ നിന്നുണ്ടാകുന്ന സകലതും തികച്ചും സ്വാഭാവികമാണ്; അതു നിന്റെമേൽ അടിച്ചേൽപ്പിക്കപ്പെടുന്നില്ല. നീ അതിനെ പിന്തുടർന്നാൽ നിനക്കു സമാധാനമുണ്ടാകും; പിന്തുടരുന്നില്ലെങ്കിൽ പിന്നീടു നീ ശാസന ഏൽക്കേണ്ടിവരും. പരിശുദ്ധാത്മാവിനാൽ പ്രബുദ്ധത ലഭിക്കുമ്പോൾ നീ ചെയ്യുന്ന ഒരു കാര്യവും നിയന്ത്രിക്കപ്പെടുകയില്ല, അതിനു ഭംഗം സംഭവിക്കുകയുമില്ല; നിന്നെ സ്വതന്ത്രനായി വിടും, നിന്റെ ചെയ്തികളിൽ ഒരു പ്രവർത്തനപാത ഉണ്ടാകും. ഏതെങ്കിലും വിലക്കുകൾക്കു നിന്നെ വിധേയനാക്കുകയില്ല, ദൈവഹിതമനുസരിച്ചു പ്രവർത്തിക്കാൻ നീ പ്രാപ്തനായിരിക്കും. സാത്താന്റെ പ്രവൃത്തി നിരവധി കാര്യങ്ങളിൽ നിനക്കു തടസ്സമുണ്ടാക്കുന്നു; അതു നിന്നിൽ പ്രാർത്ഥിക്കാനുള്ള മനസ്സില്ലായ്മ സൃഷ്ടിക്കുന്നു, ദൈവവചനം ഭക്ഷിക്കുന്നതിലും പാനം ചെയ്യുന്നതിലും നിന്നെ തീർത്തും അലസനാക്കുന്നു, സഭാജീവിതം നയിക്കുന്ന കാര്യത്തിൽ നിന്നിൽ വിപ്രതിപത്തി ഉളവാക്കുന്നു, അത് ആത്മീയ ജീവിതത്തിൽനിന്ന് നിന്നെ അകറ്റുന്നു. പരിശുദ്ധാത്മാവിന്റെ പ്രവൃത്തി നിന്റെ അനുദിന ജീവിതത്തിനു ഭംഗം സൃഷ്ടിക്കുന്നില്ല, നിന്റെ സാധാരണ ആത്മീയ ജീവിതത്തെയും തടസ്സപ്പെടുത്തുന്നില്ല. പല കാര്യങ്ങളും അവയുണ്ടാകുന്ന നിമിഷത്തിൽതന്നെ വിവേചിച്ചറിയാൻ നിനക്കു സാധിക്കുന്നില്ലെങ്കിലും, ഏതാനും ദിവസങ്ങൾ കഴിയുമ്പോൾ നിന്റെ ഹൃദയം കൂടുതൽ പ്രകാശിക്കുകയും മനസ്സു കൂടുതൽ തെളിമയുള്ളത് ആകുകയും ചെയ്യുന്നു. ആത്മാവിന്റെ കാര്യങ്ങളെ കുറിച്ച് കുറച്ചൊക്കെ അവബോധം നിനക്കുണ്ടാകുകയും ഒരു ആശയം വന്നിരിക്കുന്നത് ദൈവത്തിൽ നിന്നാണോ സാത്താനിൽ നിന്നാണോ എന്നു സാവധാനത്തിൽ വിവേചിച്ചറിയാൻ നിനക്കു കഴിയുകയും ചെയ്യുന്നു. വ്യക്തമായും ചില കാര്യങ്ങൾ നീ ദൈവത്തെ എതിർക്കാനും ദൈവത്തോടു കലഹിക്കാനും ഇടയാക്കുന്നു, അല്ലെങ്കിൽ ദൈവവചനം പ്രായോഗത്തിൽ വരുത്തുന്നതിൽനിന്ന് അവ നിന്നെ തടയുന്നു; ഇതെല്ലാം സാത്താനിൽ നിന്നാണു വരുന്നത്. ചില കാര്യങ്ങൾ പ്രകടമല്ല, സംഭവിക്കുന്ന സമയത്ത് അവ എന്തെന്നു നിനക്കു പറയാൻ കഴിയില്ല; തുടർന്ന്, അവ പ്രകടമായിരിക്കുന്ന വിധങ്ങൾ കാണാനും കാര്യങ്ങൾ വേർതിരിച്ചറിയാനും നിനക്കു കഴിയും. ഏതു കാര്യങ്ങളാണു സാത്താനിൽ നിന്നു വരുന്നതെന്നും ഏവയാണു പരിശുദ്ധാത്മാവിനാൽ നയിക്കപ്പെടുന്നതെന്നും വ്യക്തമായി വേർതിരിച്ചറിയാൻ നിനക്കു കഴിയുന്നുവെങ്കിൽ നിന്റെ അനുഭവങ്ങളിൽ നീ എളുപ്പത്തിൽ വഴിതെറ്റില്ല. ചിലപ്പോൾ നിന്റെ അവസ്ഥ നല്ലതല്ലെങ്കിൽ, നിന്റെ നിഷ്ക്രിയാവസ്ഥയിൽ നിന്നു നിന്നെ പുറത്തു കൊണ്ടുവരുന്ന ചില ചിന്തകൾ നിനക്കുണ്ടാകുന്നു. നിന്റെ അവസ്ഥ അനുകൂലമല്ലാതിരിക്കുമ്പോൾ പോലും നിന്റെ ചില ചിന്തകൾ പരിശുദ്ധാത്മാവിൽ നിന്നുള്ളതാകാമെന്ന് അതു കാണിക്കുന്നു. നീ നിഷ്ക്രിയാവസ്ഥയിയിൽ ആയിരിക്കുമ്പോഴുള്ള നിന്റെ എല്ലാ ചിന്തകളും സാത്താനിൽ നിന്നുള്ളതാണ് എന്നു വരുന്നില്ല; അതു ശരിയായിരുന്നു എങ്കിൽ ഒരു ക്രിയാത്മക അവസ്ഥയിലേക്കുള്ള പരിവർത്തനം നിനക്ക് എപ്പോൾ സാദ്ധ്യമാകുമായിരുന്നു? കുറച്ചു കാലം നിഷ്ക്രിയനായി ഇരുന്നിട്ടുള്ളതുകൊണ്ട്, പരിപൂർണത കൈവരിക്കുന്നതിനുള്ള ഒരു അവസരം പരിശുദ്ധാത്മാവു നിനക്കു തരുന്നു; അവൻ നിന്നെ സ്പർശിക്കുകയും നിഷ്ക്രിയാവസ്ഥയിൽ നിന്നു നിന്നെ പുറത്തു കൊണ്ടുവരികയും ചെയ്യുന്നു.

പരിശുദ്ധാത്മാവിന്റെ പ്രവൃത്തിയെന്തെന്നും സാത്താന്റെ പ്രവൃത്തിയെന്തെന്നും അറിയുകവഴി നിന്റെ അനുഭവങ്ങളുടെ സമയത്തെ നിന്റെതന്നെ അവസ്ഥയുമായും നിങ്ങളുടെ സ്വാനുഭവങ്ങളുമായും താരതമ്യപ്പെടുത്താൻ നിനക്കു സാധിക്കുന്നു. ഈ വിധത്തിൽ, നിങ്ങളുടെ അനുഭവങ്ങളിലെ തത്ത്വവുമായി ബന്ധപ്പെട്ട കൂടുതലായ അനേകം സത്യങ്ങൾ ഉണ്ടായിരിക്കും. തത്ത്വത്തെ സംബന്ധിച്ച ഈ സത്യങ്ങൾ മനസ്സിലാക്കുകവഴി, നിന്റെ യഥാർത്ഥ സ്ഥിതിയെ അധീനമാക്കാൻ നിനക്കു സാധിക്കും. ആളുകളെയും സംഭവങ്ങളെയും വേർത്തിരിച്ചു മനസ്സിലാക്കാൻ നിങ്ങൾക്കു സാധിക്കും, പരിശുദ്ധാത്മാവിന്റെ പ്രവൃത്തി കരസ്ഥമാക്കാൻ വളരെയേറെ പരിശ്രമം നിനക്കു ചിലവഴിക്കേണ്ടതായും വരില്ല. നിന്റെ പ്രേരണാഘടകങ്ങൾ ശരിയായിരിക്കുന്നുവോ എന്നതിനെയും അന്വേഷിക്കാനും അനുഷ്ഠിക്കാനുമുള്ള നിന്റെ സന്നദ്ധതയെയും ആശ്രയിച്ചിരിക്കുന്നു ഇത്. ഇത്തരത്തിലുള്ള ഭാഷ—തത്ത്വങ്ങളോടു ബന്ധപ്പെട്ട ഭാഷ—നിന്റെ അനുഭവങ്ങളുടെ സവിശേഷതയായി മാറണം. അല്ലാഞ്ഞാൽ, സാത്താന്റെയും മൗഢ്യ ജ്ഞാനത്തിന്റെയും ഇടപെടലുകൾ നിറഞ്ഞതായിരിക്കും നിന്റെ അനുഭവങ്ങൾ. പരിശുദ്ധാത്മാവ് പ്രവർത്തിക്കുന്നത് എങ്ങനെയെന്നു നീ മനസ്സിലാക്കുന്നില്ലെങ്കിൽ എങ്ങനെയാണു പ്രവേശിക്കുക എന്നു നിനക്കു മനസ്സിലാകില്ല. സാത്താൻ പ്രവർത്തിക്കുന്നത് എങ്ങനെയെന്നു മനസ്സിലാക്കുന്നില്ലെങ്കിൽ നിന്റെ ഓരോ ചുവടുവയ്പ്പിലും എങ്ങനെ ജാഗ്രത പുലർത്തണമെന്ന് നിനക്കു മനസ്സിലാകില്ല. പരിശുദ്ധാത്മാവ് എങ്ങനെ പ്രവർത്തിക്കുന്നുവെന്നും സാത്താൻ എങ്ങനെ പ്രവർത്തിക്കുന്നുവെന്നും ആളുകൾ മനസ്സിലാക്കണം; ഇവ രണ്ടും ജനങ്ങളുടെ അനുഭവങ്ങളുടെ ഒരു അനിവാര്യ ഭാഗമാണ്.


സത്യം അനുഷ്ഠിക്കാത്തവർക്ക് ഒരു മുന്നറിയിപ്പ്

സഹോദരങ്ങൾക്കിടയിൽ എല്ലായ്പ്പോഴും തങ്ങളുടെ നിഷേധാത്മക ചിന്ത പ്രകടിപ്പിച്ചുകൊണ്ടിരിക്കുന്നവര്‍ സാത്താന്‍റെ സേവകരാണ്, അവര്‍ സഭയെ അസ്വസ്ഥമാക്കുന്നു. അത്തരം ആളുകളെ ഒരുനാൾ പുറത്താക്കുകയും ഇല്ലാതാക്കുകയും വേണം. ദൈവത്തിലുള്ള ജനങ്ങളുടെ വിശ്വാസത്തില്‍, അവര്‍ക്ക് ദൈവത്തോട് ഭക്ത്യാദരവുള്ള ഒരു ഹൃദയമില്ലെങ്കില്‍, ദൈവത്തോട് അനുസരണമുള്ള ഒരു ഹൃദയമില്ലെങ്കില്‍, അവനു വേണ്ടി ഒരു പ്രവൃത്തിയും ചെയ്യാന്‍ അവര്‍ക്ക് കഴിയില്ലെന്ന് മാത്രമല്ല, അവര്‍ അവന്‍റെ വേലയെ ശല്യപ്പെടുത്തുന്നവരും അവനെ ധിക്കരിക്കുന്നവരും ആയിത്തീരുകയും ചെയ്യും. ദൈവത്തില്‍ വിശ്വസിക്കുകയും അതേസമയം അവനെ അനുസരിക്കുകയോ ആദരിക്കുകയോ ചെയ്യുന്നതിനു പകരം അവനെ എതിര്‍ക്കുന്നത് ഒരു വിശ്വാസിയെ സംബന്ധിച്ചിടത്തോളം ഏറ്റവും അപമാനകരമാണ്. വിശ്വാസികള്‍ സംസാരത്തിലും പെരുമാറ്റത്തിലും അവിശ്വാസികളെപോലെ മുന്‍വിചാരവും നിയന്ത്രണവും ഇല്ലാത്തവരാണെങ്കിൽ അവര്‍ അവിശ്വാസികളെക്കാള്‍ ദുഷ്ടരാണ്; അവര്‍ സാക്ഷാൽ പിശാചുക്കളാണ്. സഭയ്ക്കുള്ളില്‍ വിഷം നിറഞ്ഞ, വിദ്വേഷമുളവാക്കുന്ന സംസാരം നടത്തുന്നവര്‍, കിംവദന്തികള്‍ പ്രചരിപ്പിക്കുന്നവര്‍, അനൈക്യം വളര്‍ത്തുന്നവര്‍, സഹോദരങ്ങള്‍ക്കിടയില്‍ ഗ്രൂപ്പുകൾ സൃഷ്ടിക്കുന്നവര്‍—അവരെ സഭയില്‍നിന്ന് പുറത്താക്കേണ്ടതായിരുന്നു. എന്നാൽ ഇപ്പോള്‍ ദൈവത്തിന്‍റെ വേലയുടെ മറ്റൊരു യുഗമായതിനാല്‍, ഈ ആളുകള്‍ക്ക് നിയന്ത്രണങ്ങളുണ്ട്, എന്തെന്നാൽ ഇവർ സുനിശ്ചിതമായ നിർമാർജനത്തെ അഭിമുഖീകരിക്കുന്നു. സാത്താനാൽ ദുഷിപ്പിക്കപ്പെട്ട എല്ലാവര്‍ക്കും ദുഷിച്ച പ്രകൃതമാണ് ഉള്ളത്. ചിലര്‍ക്ക് മോശമായ പ്രകൃതങ്ങളല്ലാതെ മറ്റൊന്നുമില്ല, എന്നാല്‍ മറ്റു ചിലര്‍ വ്യത്യസ്തരാണ്: അവര്‍ക്ക് ദുഷിച്ച സാത്താന്യ പ്രകൃതങ്ങൾ മാത്രമല്ല, അവരുടെ സ്വഭാവവും അങ്ങേയറ്റം വിദ്വേഷപൂരിതമാണ്. അവരുടെ വാക്കുകളും പ്രവൃത്തികളും അവരുടെ ദുഷിച്ച, സാത്താന്യ പ്രകൃതം വെളിപ്പെടുത്തുന്നു എന്നു മാത്രവുമല്ല; ഈ ആളുകള്‍ സാക്ഷാൽ പിശാചായ സാത്താനാണ്. അവരുടെ പെരുമാറ്റം ദൈവത്തിന്‍റെ വേലയെ ശരിക്കും തടസ്സപ്പെടുത്തുന്നു, ഇത് സഹോദരങ്ങളുടെ ജീവനിലേക്കുള്ള പ്രവേശനത്തിനു വിലങ്ങുതടി ആകുന്നു, മാത്രമല്ല ഇത് സഭയുടെ സാധാരണ ജീവിതത്തിനു ഹാനി വരുത്തുകയും ചെയ്യുന്നു. താമസിയാതെതന്നെ ആട്ടിന്‍തോലണിഞ്ഞ ഈ ചെന്നായ്ക്കളെ നീക്കം ചെയ്യണം; സാത്താന്‍റെ ഈ സേവകരോട് വിട്ടുവീഴ്ച്ചയില്ലാത്ത മനോഭാവം, തള്ളിക്കളയലിന്റെ മനോഭാവം സ്വീകരിക്കണം. ഇത് മാത്രമേ ദൈവത്തിന്‍റെ പക്ഷത്ത് നില്‍ക്കുന്നുള്ളൂ, അങ്ങനെ ചെയ്യാത്തവര്‍ സാത്താനൊപ്പം ചെളിക്കുണ്ടില്‍ കിടന്ന് മറിയുന്നു. ദൈവത്തില്‍ ആത്മാർഥമായി വിശ്വസിക്കുന്ന ആളുകള്‍ എല്ലായ്പ്പോഴും അവനെ ഹൃദയങ്ങളില്‍ ഉള്‍കൊള്ളുന്നു, അവര്‍ എല്ലായ്പ്പോഴും അവരുടെ ഉള്ളില്‍ ദൈവത്തെ മാനിക്കുന്ന ഒരു ഹൃദയം, ദൈവസ്നേഹമുള്ള ഒരു ഹൃദയം വഹിക്കുന്നു. ദൈവത്തില്‍ വിശ്വസിക്കുന്നവര്‍ ജാഗ്രതയോടെയും വിവേകത്തോടെയും കാര്യങ്ങള്‍ ചെയ്യണം, അവര്‍ ചെയ്യുന്നതെല്ലാം ദൈവം ആവശ്യപ്പെടുന്ന കാര്യങ്ങൾക്ക് ചേർച്ചയിൽ ആയിരിക്കണം. മാത്രമല്ല അവന്‍റെ ഹൃദയത്തെ സന്തോഷിപ്പിക്കാൻ പ്രാപ്തവുമായിരിക്കണം. അവര്‍ തങ്ങള്‍ക്കു തോന്നിയതു ചെയ്യുന്ന തന്നിഷ്ടക്കാരാകരുത്; അതു വിശുദ്ധ സ്വഭാവത്തിന് അനുയോജ്യമല്ല. ആളുകള്‍ ദൈവത്തിന്‍റെ പതാകയും പറത്തി വമ്പ് പറഞ്ഞും വഞ്ചന കാട്ടിയും എല്ലായിടത്തും ഓടിനടക്കരുത്, ഇതാണ് ഏറ്റവും നിഷേധാത്മകമായ പെരുമാറ്റം. കുടുംബങ്ങള്‍ക്ക് അവയുടെ ചട്ടങ്ങളുണ്ട്, രാഷ്ട്രങ്ങള്‍ക്ക് അവരുടെ നിയമങ്ങളുണ്ട്—എന്നാല്‍ അതിലും കൂടുതല്‍ ദൈവത്തിന്‍റെ ഭവനത്തിലല്ലേ ഉള്ളത്? അവിടുത്തെ മാനദണ്ഡങ്ങള്‍ കൂടുതല്‍ കര്‍ശനമല്ലേ? അവിടെ ഭരണപരമായ ഉത്തരവുകള്‍ ഇതിലും കൂടുതല്‍ അല്ലേ? ആളുകള്‍ക്ക് ഇഷ്ടമുള്ളത് ചെയ്യാന്‍ സ്വാതന്ത്ര്യമുണ്ട്, എന്നാല്‍ ദൈവത്തിന്‍റെ ഭരണപരമായ കല്പനകള്‍ ഇഷ്ടാനുസരണം മാറ്റാന്‍ സാധിക്കില്ല. ദൈവം മനുഷ്യരില്‍ നിന്നുള്ള ലംഘനം സഹിക്കാത്ത ഒരു ദൈവമാണ്; അവന്‍ ആളുകളെ മരണത്തിന് വിധിക്കുന്ന ഒരു ദൈവമാണ്. ജനങ്ങള്‍ക്ക് ഇത് ഇതിനകം അറിയില്ലേ?

സഭയെ ബുദ്ധിമുട്ടിക്കുന്ന അല്ലെങ്കില്‍ ദൈവത്തിന്‍റെ വേലയില്‍ അനാവശ്യമായി ഇടപെടുന്ന വ്യക്തികൾ ഓരോ സഭയിലുമുണ്ട്. അവരെല്ലാം വേഷം മാറി ദൈവത്തിന്‍റെ ഭവനത്തില്‍ നുഴഞ്ഞുകയറിയ സാത്താന്മാരാണ്. അത്തരക്കാര്‍ അഭിനയിക്കാന്‍ മിടുക്കരാണ്: അവര്‍ വളരെ ഭക്തിയോടെ എന്റെ മുമ്പാകെ വരുന്നു; അവർ പാദസേവ ചെയ്യുകയും ചൊറിപിടിച്ച നായ്ക്കളെപ്പോലെ ജീവിതം നയിച്ചുകൊണ്ട് സ്വന്തം ലക്ഷ്യങ്ങള്‍ നേടിയെടുക്കാന്‍ തങ്ങളുടെ “സകലതും” അര്‍പ്പിക്കുകയും ചെയ്യുന്നു. എന്നാല്‍ സഹോദരങ്ങളുടെ മുന്നില്‍ അവര്‍ അവരുടെ വൃത്തികെട്ട വശം കാണിക്കുന്നു. സത്യം പ്രവര്‍ത്തിക്കുന്ന ആളുകളെ കാണുമ്പോള്‍ അവര്‍ അവരെ ആക്രമിക്കുകയും തള്ളിയകറ്റുകയും ചെയ്യുന്നു; തങ്ങളെക്കാള്‍ ശക്തരായ ആളുകളെ കാണുമ്പോള്‍, അവര്‍ മുഖസ്തുതി പറഞ്ഞ് പാദസേവ ചെയ്യുന്നു. അവര്‍ പള്ളിയില്‍ അച്ചടക്കമില്ലാത്തവരായി വര്‍ത്തിക്കുന്നു. ഇത്തരം “തിണ്ണമിടുക്ക”രും “വളർത്തുനായ്ക്ക”ളും ഭൂരിപക്ഷം സഭകളിലും ഉണ്ടെന്നുതന്നെ പറയാം. അവര്‍ പരസ്പരം കണ്ണിറുക്കി കാട്ടുകയും രഹസ്യ അടയാളങ്ങള്‍ കൈമാറുകയും ചെയ്ത് ഒത്തൊരുമിച്ച് പൈശാചികമായി പ്രവര്‍ത്തിക്കുന്നു, അവരിലാരും സത്യം പ്രവര്‍ത്തിക്കുന്നില്ല. ഏറ്റവും വിഷം ഉള്ളവന്‍ “തലവന്‍ പിശാച്” ആണ്, ഏറ്റവും ഉയര്‍ന്ന അഹംഭാവമുള്ളയാള്‍ അവരുടെ പതാക ഉയര്‍ത്തിപ്പിടിച്ച് അവരെ നയിക്കുന്നു. ഇവർ അവരുടെ നിഷേധാത്മക മനോഭാവം പ്രചരിപ്പിച്ചും മരണം തുപ്പിയും തോന്നിയതുപോലെ പ്രവര്‍ത്തിച്ചും തോന്നുന്ന കാര്യങ്ങള്‍ പറഞ്ഞും സഭയില്‍ കലഹമുണ്ടാക്കുന്നു, ആരും അവരെ തടയാന്‍ ധൈര്യപ്പെടുന്നില്ല. സാത്താന്‍റെ പ്രകൃതമാണ് അവരിൽ നുരഞ്ഞുപൊന്തുന്നത്. അവര്‍ കലഹമുണ്ടാക്കുന്ന ഉടനെ സഭയില്‍ മരണവായു പ്രവേശിക്കുന്നു. സഭയ്ക്കുള്ളില്‍ സത്യം ആചരിക്കുന്നവരെ, അവര്‍ക്കുള്ളത് മുഴുവന്‍ നല്കാനാവാതെ പുറത്താക്കുന്നു. അതേസമയം സഭയെ ശല്യപ്പെടുത്തുകയും മരണം വാരിവിതറുകയും ചെയ്യുന്നവര്‍ സഭയ്ക്കുള്ളില്‍ കോലാഹലങ്ങള്‍ സൃഷ്ടിക്കുന്നു. എന്തിനധികം പറയുന്നു, കൂടുതല്‍ ആളുകള്‍ അവരെ പിന്തുടരുകയും ചെയ്യുന്നു. അത്തരം സഭകളെ ഭരിക്കുന്നത് സാത്താനാണ് എന്നുള്ളത് വ്യക്തവും ലളിതവുമാണ്; പിശാചാണ് അവരുടെ രാജാവ്. സഭാംഗങ്ങൾ എഴുന്നേറ്റ് തലവന്‍ പിശാചുക്കളെ തള്ളിക്കളയുന്നില്ലെങ്കില്‍, അവരും താമസിയാതെ നശിക്കും. ഇനി മുതല്‍ അത്തരം സഭകള്‍ക്കെതിരെ നടപടിയെടുക്കണം. അല്പം സത്യം ആചരിക്കുവാന്‍ ശേഷിയുള്ളവര്‍ അതിനു ശ്രമിച്ചില്ലെങ്കില്‍, ആ സഭ ഉന്മൂലനം ചെയ്യപ്പെടും. ഒരു സഭയില്‍ സത്യം ആചരിക്കാന്‍ തയ്യാറുള്ള ആരുമില്ലെങ്കില്‍, ദൈവത്തിനു സാക്ഷ്യം നില്ക്കാന്‍ ആരുമില്ലെങ്കില്‍, ആ സഭയെ പൂര്‍ണമായും ഒറ്റപ്പെടുത്തുകയും മറ്റു സഭകളുമായുള്ള അതിന്‍റെ ബന്ധം വിച്ഛേദിക്കുകയും വേണം. ഇതിനെ “മരണത്തെ അടക്കം ചെയ്യൽ” എന്ന് വിളിക്കുന്നു; ഇതാണ് സാത്താനെ പുറത്താക്കുക എന്നതിന്‍റെ അര്‍ഥം. ഒരു പള്ളിയില്‍ നിരവധി പ്രാദേശിക ഗുണ്ടകൾ അവരെ വകതിരിവില്ലാത്ത “ചെറിയ ഈച്ചകള്‍” പിന്തുടരുകയും ചെയ്യുകയും സത്യം കണ്ടശേഷവും ഈ ഗുണ്ടകളുടെ ബന്ധനങ്ങളും കൗശലങ്ങളും നിരസിക്കാന്‍ സഭാംഗങ്ങൾക്കു കഴിയാതിരിക്കുകയും ചെയ്യുകയുമാണെങ്കില്‍, ആ വിഡ്ഢികളെല്ലാം അവസാനം ഇല്ലാതാക്കപ്പെടും. ഈ ചെറിയ ഈച്ചകള്‍ ഭയങ്കരമായി ഒന്നും ചെയ്തിട്ടുണ്ടാവുകായില്ല, പക്ഷേ അവര്‍ കൂടുതല്‍ ചതിയന്മാരാണ്, കൂടുതല്‍ തന്ത്രമുള്ളവരും സൂത്രശാലികളുമാണ്, ഇതുപോലുള്ള എല്ലാവരും ഒഴിവാക്കപ്പെടും. ഒരാള്‍ പോലും നിലനില്‍ക്കില്ല! സാത്താനുള്ളവര്‍ സാത്താനിലേക്കു മടങ്ങും, എന്നാല്‍ ദൈവത്തിനുള്ളവര്‍ തീര്‍ച്ചയായും സത്യത്തെ തേടി പോകും; ഇത് അവരുടെ സ്വഭാവമനുസരിച്ച് തീരുമാനിക്കപ്പെടുന്നു. സാത്താനെ അനുഗമിക്കുന്നവരെല്ലാം നശിക്കട്ടെ! അത്തരം ആളുകളോട് ഒരു അനുകമ്പയും കാണിക്കുകയില്ല. സത്യം അന്വേഷിക്കുന്നവര്‍ക്ക് അത് നല്‍കപ്പെടട്ടെ, അവർ തങ്ങളുടെ ഹൃദയത്തിനു തൃപ്തിയാകുവോളം ദൈവവചനത്തിൽ ഉല്ലസിക്കട്ടെ. ദൈവം നീതിമാനാണ്; അവന്‍ ആരോടും പക്ഷപാതം കാണിക്കുകയില്ല. നീ ഒരു പിശാചാണെങ്കില്‍, നിനക്ക് സത്യം പ്രാവര്‍ത്തികമാക്കാന്‍ കഴിയുകയില്ല; നീ സത്യം അന്വേഷിക്കുന്ന ഒരാളാണെങ്കില്‍, നിന്നെ സാത്താന്‍ ബന്ദിയാക്കുകയില്ലെന്നുള്ളത് തീര്‍ച്ചയാണ്. ഇക്കാര്യത്തിൽ യാതൊരു സംശയവും വേണ്ട.

പുരോഗതിക്കായി പരിശ്രമിക്കാത്ത ആളുകള്‍ എപ്പോഴും മറ്റുള്ളവര്‍ തങ്ങളെപ്പോലെ നിഷേധാത്മക സ്വഭാവക്കാരും നിസ്സംഗരുമായിരിക്കണമെന്ന് ആഗ്രഹിക്കുന്നു. സത്യം പ്രവര്‍ത്തിക്കാത്തവര്‍ അതു ചെയ്യുന്നവരോട് അസൂയപ്പെടുകയും ആശയക്കുഴപ്പം ബാധിച്ചവരും വിവേചനബുദ്ധിയില്ലാത്തവരുമായ ആളുകളെ വഞ്ചിക്കാന്‍ നിരന്തരം ശ്രമിക്കുകയും ചെയ്യുന്നു. ഈ ആളുകള്‍ ശക്തമായി പ്രകടിപ്പിക്കുന്ന കാര്യങ്ങള്‍ നീ അധഃപതിക്കാനും താഴേക്കു വീഴാനും വിലക്ഷണമായ അവസ്ഥയിലാകാനും അന്ധകാരത്താൽ നിറയാനും കാരണമാകും. അവ നിന്നെ ദൈവത്തില്‍നിന്ന് അകറ്റാനും ജഡത്തെ പരിലാളിക്കാനും ആത്മസുഖത്തിൽ അഭിരമിക്കാനും ഇടയാക്കുന്നു. സത്യത്തെ സ്നേഹിക്കാത്തവർക്കും നാമമാത്രമായി ദൈവത്തെ സേവിക്കുന്നവർക്കും ആത്മാവബോധമില്ല. അത്തരം ആളുകളുടെ പ്രകൃതം മറ്റുള്ളവരെ പാപങ്ങള്‍ ചെയ്യാനും ദൈവത്തെ ധിക്കരിക്കാനും പ്രേരിപ്പിക്കുന്നു. അവര്‍ സത്യം പ്രാവര്‍ത്തികമാക്കുന്നില്ല, മറ്റുള്ളവരെ അതു പ്രാവര്‍ത്തികമാക്കാന്‍ അനുവദിക്കുന്നുമില്ല. അവര്‍ പാപത്തെ താലോലിക്കുന്നു, സ്വയം വെറുക്കുന്നില്ല. അവര്‍ക്കു സ്വയം മനസ്സിലാകുന്നില്ല, മറ്റുള്ളവരെ സ്വയം മനസ്സിലാക്കുന്നതില്‍നിന്ന് തടയുകയും ചെയ്യുന്നു; അവര്‍ മറ്റുള്ളവരെ സത്യം ആഗ്രഹിക്കുന്നതില്‍നിന്നും തടയുന്നു. അവര്‍ വഞ്ചിക്കുന്നവര്‍ക്ക് വെളിച്ചം കാണാന്‍ കഴിയില്ല. അവര്‍ അന്ധകാരത്തില്‍ വീഴുകയും സ്വയം അറിയാതിരിക്കുകയും ചെയ്യുന്നു. സത്യത്തെക്കുറിച്ച് വ്യക്തകയില്ലാത്ത അവര്‍ ദൈവത്തില്‍നിന്ന് കൂടുതല്‍ കൂടുതല്‍ അകന്നുപോകുന്നു. അവര്‍ സത്യം അനുഷ്ഠിക്കുന്നില്ല എന്നു മാത്രമല്ല സത്യം അനുഷ്ഠിക്കുന്നതില്‍ നിന്ന് മറ്റുള്ളവരെ തടഞ്ഞുകൊണ്ട് ആ വിഡ്ഢികളെയെല്ലാം തങ്ങളുടെ മുമ്പില്‍ കൊണ്ടുവരുകയും ചെയ്യുന്നു. അവര്‍ ദൈവത്തില്‍ വിശ്വസിക്കുന്നുവെന്ന് പറയുന്നതിലും ഭേദം, തങ്ങളുടെ പൂർവികന്മാരില്‍ വിശ്വസിക്കുന്നുവെന്നോ അവര്‍ വിശ്വസിക്കുന്നത് തങ്ങളുടെ ഹൃദയത്തിലെ വിഗ്രഹങ്ങളെയാണെന്നോ പറയുന്നതാണ്. ദൈവത്തെ അനുഗമിക്കുന്നുവെന്ന് അവകാശപ്പെടുന്ന ആളുകള്‍ അവരുടെ കണ്ണുകള്‍ തുറന്ന് അവര്‍ കൃത്യമായി ആരെയാണ് വിശ്വസിക്കുന്നതെന്ന് നോക്കുന്നത് നല്ലതാണ്: നീ വാസ്തവത്തിൽ വിശ്വസിക്കുന്നത് ദൈവത്തിലാണോ സാത്താനിലാണോ? നീ വിശ്വസിക്കുന്നത് ദൈവത്തിലല്ല, മറിച്ച് നിന്‍റെ സ്വന്തം വിഗ്രഹങ്ങളിലാണെന്ന് നിനക്കറിയാമെങ്കില്‍, നീ ഒരു വിശ്വാസിയാണെന്ന് അവകാശപ്പെടാതിരിക്കുന്നതാണ് ഭേദം. നീ ആരെയാണ് വിശ്വസിക്കുന്നതെന്ന് നിനക്ക് ശരിക്കും അറിയില്ലെങ്കില്‍, വീണ്ടും, നീ ഒരു വിശ്വാസിയാണെന്ന് അവകാശപ്പെടാതിരിക്കുന്നതാണ് ഏറ്റവും നല്ലത്. അങ്ങനെ പറയുന്നത് ദൈവദൂഷണമായിരിക്കും! ദൈവത്തില്‍ വിശ്വസിക്കാന്‍ ആരും നിന്നെ നിര്‍ബന്ധിക്കുന്നില്ല. നിങ്ങള്‍ എന്നില്‍ വിശ്വസിക്കുന്നെന്ന് പറയരുത്; എനിക്ക് അത്തരം സംസാരം മതിയായി, അത് വീണ്ടും കേള്‍ക്കാന്‍ ഞാന്‍ ആഗ്രഹിക്കുന്നില്ല. കാരണം നിങ്ങള്‍ വിശ്വസിക്കുന്നത് നിങ്ങളുടെ ഹൃദയങ്ങളിലെ വിഗ്രഹങ്ങളിലും നിങ്ങളുടെ ഇടയിലുള്ള പ്രാദേശിക ഗുണ്ടകളിലുമാണ്. സത്യം കേള്‍ക്കുമ്പോള്‍ തല കുലുക്കുന്നവരും മരണത്തെക്കുറിച്ച് സംസാരിക്കുന്നത് കേള്‍ക്കുമ്പോള്‍ ചിരിക്കുന്നവരുമായ എല്ലാവരും സാത്താന്‍റെ സന്തതികളാണ്, അവരാണ് ഉന്മൂലനം ചെയ്യപ്പെടുന്നത്. സഭയിലെ പലര്‍ക്കും വിവേചബുദ്ധിയില്ല. വഞ്ചനാപരമായ എന്തെങ്കിലും സംഭവിക്കുമ്പോള്‍, അവര്‍ അപ്രതീക്ഷിതമായി സാത്താന്‍റെ പക്ഷത്ത് നിലകൊള്ളുന്നു; സാത്താന്‍റെ കൂട്ടാളികള്‍ എന്ന് വിളിക്കപ്പെടുന്നതിനെ പോലും അവര്‍ എതിര്‍ക്കുന്നു. തങ്ങള്‍ക്ക് വിവേചനബുദ്ധിയില്ലെന്ന് ആളുകള്‍ പറഞ്ഞേക്കാമെങ്കിലും, അവര്‍ എല്ലായ്പ്പോഴും സത്യമില്ലാത്ത പക്ഷത്ത് നില്‍ക്കുന്നു. നിര്‍ണായക സമയത്ത് അവര്‍ ഒരിക്കലും സത്യത്തിന്‍റെ പക്ഷത്ത് നില്‍ക്കില്ല, അവര്‍ ഒരിക്കലും എഴുന്നേറ്റുനിന്ന് സത്യത്തിനായി വാദിക്കുന്നില്ല. അവര്‍ക്ക് യഥാർഥത്തില്‍ വിവേചനബുദ്ധി ഇല്ലാത്തതാണോ? എന്തുകൊണ്ടാണ് അവര്‍ അപ്രതീക്ഷിതമായി സാത്താന്‍റെ പക്ഷം പിടിക്കുന്നത്? എന്തുകൊണ്ടാണ് അവര്‍ സത്യത്തെ പിന്തുണച്ചുകൊണ്ട് ഉചിതവും ന്യായയുക്തവുമായ ഒരു വാക്ക് ഒരിക്കലും പറയാത്തത്? ഈ സാഹചര്യം യഥാർഥത്തില്‍ ഉരുത്തിരിഞ്ഞത് അവരുടെ ക്ഷണികമായ ആശയക്കുഴപ്പത്തിന്‍റെ ഫലമായിട്ടാണോ? ആളുകള്‍ക്ക് വിവേചനബുദ്ധി കുറയുന്തോറും അവര്‍ക്ക് സത്യത്തിന്‍റെ പക്ഷത്ത് നില്‍ക്കാനുള്ള കഴിവും കുറയും. ഇത് എന്താണ് കാണിക്കുന്നത്? വിവേചനശേഷിയില്ലാത്ത ആളുകള്‍ തിന്മയെ സ്നേഹിക്കുന്നുവെന്നല്ലേ ഇത് കാണിക്കുന്നത്? അവര്‍ സാത്താന്‍റെ വിശ്വസ്ത സന്തതികളാണെന്നല്ലേ ഇത് സൂചിപ്പിക്കുന്നത്? എന്തുകൊണ്ടാണ് അവര്‍ക്ക് എല്ലായ്പ്പോഴും സാത്താന്‍റെ പക്ഷത്ത് നില്‍ക്കാനും അതിന്‍റെ ഭാഷ സംസാരിക്കാനും കഴിയുന്നത്? അവരുടെ ഓരോ വാക്കും പ്രവൃത്തിയും അവരുടെ മുഖഭാവവുമെല്ലാം അവര്‍ ഒരു തരത്തിലും സത്യത്തെ സ്നേഹിക്കുന്നവരല്ലെന്ന് തെളിയിക്കാന്‍ പര്യാപ്തമാണ്; മറിച്ച്, അവര്‍ സത്യത്തെ വെറുക്കുന്നവരാണ്. അവര്‍ക്ക് സാത്താന്‍റെ പക്ഷത്ത് നില്‍ക്കാന്‍ കഴിയുന്നുവെന്ന വസ്തുത തങ്ങളുടെ ജീവിതം സാത്താനു വേണ്ടി പോരാടുന്നതിനായി ചെലവഴിക്കുന്ന ഈ ചെറു പിശാചുക്കളെ സാത്താന്‍ ശരിക്കും സ്നേഹിക്കുന്നുവെന്ന് തെളിയിക്കാന്‍ പര്യാപ്തമാണ്. ഈ വസ്തുതകള്‍ തികച്ചും വ്യക്തമല്ലേ? നീ ശരിക്കും സത്യത്തെ സ്നേഹിക്കുന്ന ഒരു വ്യക്തിയാണെങ്കില്‍, എന്തുകൊണ്ടാണ് സത്യം പ്രവര്‍ത്തിക്കുന്നവരോട് നിനക്ക് ഒരു പരിഗണനയും ഇല്ലാത്തത്? സത്യം പ്രവര്‍ത്തിക്കാത്തവര്‍ ഒന്നു നോക്കുമ്പോള്‍ തന്നെ എന്തുകൊണ്ടാണ് നീ ഉടനടി അവരെ അനുഗമിക്കുന്നത്? ഇത് ഏത് തരത്തിലുള്ള പ്രശ്നമാണ്? നിനക്ക് വിവേചനബുദ്ധിയുണ്ടോ ഇല്ലയോ എന്നത് എനിക്ക് പ്രശ്നമല്ല. നീ എത്ര വലിയ വിലയാണ് നല്‍കിയതെന്ന് ഞാന്‍ കാര്യമാക്കുന്നില്ല. നിന്‍റെ സേനകള്‍ എത്ര ശക്താണെന്നത് ഞാന്‍ കാര്യമാക്കുന്നില്ല, നീ ഒരു പ്രാദേശിക ഗുണ്ടയാണോ പതാക വഹിക്കുന്ന നേതാവാണോ എന്നതും എനിക്ക് ഒരു പ്രശ്നമല്ല. നിന്‍റെ സേനകള്‍ ശക്തമാണെങ്കില്‍, അത് സാത്താന്‍റെ കരുത്തിന്‍റെ സഹായത്തോടെ മാത്രമാണ്. നിന്‍റെ അന്തസ്സ് ഉയര്‍ന്നതാണെങ്കില്‍, അത് സത്യം പ്രവർത്തിക്കാത്ത ധാരാളം ആളുകള്‍ നിന്‍റെ ചുറ്റുമുള്ളതിനാല്‍ മാത്രമാണ്. നീ പുറത്താക്കപ്പെട്ടിട്ടില്ലെങ്കില്‍, അതിന് കാരണം, ഇപ്പോള്‍ പുറത്താക്കാനുള്ള സമയമല്ല, മറിച്ച് ഉന്മൂലനം ചെയ്യാനുള്ള വേലയുടെ സമയമാണ് എന്നതാണ്. നിന്നെ പുറത്താക്കാന്‍ ഇപ്പോള്‍ തിടുക്കമില്ല. നീ ഉന്മൂലനം ചെയ്യപ്പെട്ടശേഷം ഞാന്‍ നിന്നെ ശിക്ഷിക്കുന്ന ദിവസത്തിനായി ഞാന്‍ കാത്തിരിക്കുകയാണ്. സത്യം പ്രവർത്തിക്കാത്തവർ ആരായാലും ഉന്മൂലനം ചെയ്യപ്പെടും!

ദൈവത്തില്‍ ആത്മാർഥമായി വിശ്വസിക്കുന്നവർ ദൈവത്തിന്‍റെ വചനം പ്രാവര്‍ത്തികമാക്കാന്‍ തയ്യാറുള്ളവരും സത്യം അനുസരിക്കാന്‍ തയ്യാറുള്ളവരുമാണ്. ദൈവത്തോടുള്ള സാക്ഷ്യത്തില്‍ ഉറച്ചുനില്‍ക്കാന്‍ ശരിക്കും കഴിവുള്ളവർ, അവന്‍റെ വചനം പ്രയോഗത്തില്‍ വരുത്താന്‍ തയ്യാറുള്ളവരും സത്യത്തിന്‍റെ പക്ഷത്ത് ആത്മാർഥമായി നിലകൊള്ളുന്നവരുമാണ്. കുതന്ത്രവും അനീതിയും അവലംബിക്കുന്ന ആളുകള്‍ക്ക് സത്യമില്ല, അവരെല്ലാം ദൈവത്തിന് നാണക്കേട് ഉണ്ടാക്കുകയാണ്. സഭയില്‍ തര്‍ക്കങ്ങള്‍ ഉണ്ടാക്കുന്നവർ സാത്താന്‍റെ മൂർത്തരൂപങ്ങളാണ്. അവര്‍ സാത്താന്‍റെ ആള്‍രൂപമാണ്. അത്തരം ആളുകള്‍ വളരെ വിദ്വേഷമുള്ളവരാണ്. വിവേചബുദ്ധിയില്ലാത്തവരും സത്യത്തിന്‍റെ പക്ഷത്ത് നില്‍ക്കാന്‍ കഴിവില്ലാത്തവരുമെല്ലാം ദുഷിച്ച ഉദ്ദേശ്യങ്ങള്‍ വെച്ചുപുലര്‍ത്തുകയും സത്യത്തെ കളങ്കപ്പെടുത്തുകയും ചെയ്യുന്നു. അതിലുപരി, അവര്‍ സാത്താന്‍റെ സാക്ഷാൽ പ്രതിനിധികളാണ്. അവര്‍ വീണ്ടെടുപ്പിന് അതീതരാണ്, അവര്‍ സ്വാഭാവികമായും നിർമാർജനം ചെയ്യപ്പെടും. സത്യം പ്രവര്‍ത്തിക്കാത്തവരെ ദൈവത്തിന്‍റെ കുടുംബം തുടരാന്‍ അനുവദിക്കുന്നില്ല, സഭയെ മനഃപൂർവം തകര്‍ക്കുന്നവരെ നിലനില്‍ക്കാനും അത് അനുവദിക്കുന്നില്ല. എന്നിരുന്നാലും, പുറത്താക്കൽ വേല ചെയ്യാനുള്ള സമയമല്ല ഇപ്പോള്‍; അത്തരക്കാരെ അവസാനം തുറന്നുകാട്ടുകയും ഇല്ലാതാക്കുകയും ചെയ്യും. മേലാൽ ഉപയോഗശൂന്യമായ പ്രവൃത്തികള്‍ ഈ ആളുകള്‍ക്കായി ചെയ്യേണ്ടതില്ല; സാത്താന്റെ പക്ഷത്തുള്ളവർക്കു സത്യത്തിന്‍റെ പക്ഷത്ത് നില്‍ക്കാന്‍ കഴിയുകയില്ല. അതേസമയം സത്യം അന്വേഷിക്കുന്നവര്‍ക്ക് അതിനു കഴിയും. സത്യം പ്രാവര്‍ത്തികമാക്കാത്ത ആളുകള്‍ സത്യത്തിന്‍റെ വഴി കേള്‍ക്കാന്‍ യോഗ്യരല്ല, സത്യത്തിന് സാക്ഷ്യം വഹിക്കാനും യോഗ്യരല്ല. സത്യം അവർക്കു കേൾക്കാനുള്ളതല്ല, മറിച്ച് അത് പ്രാവര്‍ത്തികമാക്കുന്നവരെ ഉദ്ദേശിച്ചുള്ളതാണ്. ഓരോ വ്യക്തിയുടെയും അവസാനം വെളിപ്പെടുത്തുന്നതിനു മുമ്പ്, സഭയെ ശല്യപ്പെടുത്തുകയും ദൈവവേലയെ തടസ്സപ്പെടുത്തുകയും ചെയ്യുന്നവരെ ഇപ്പോള്‍ മാറ്റിനിര്‍ത്തുകയും പിന്നീട് കൈകാര്യം ചെയ്യുകയും ചെയ്യും. ഒരിക്കല്‍ വേല പൂര്‍ത്തിയായിക്കഴിഞ്ഞാല്‍, ഈ ആളുകള്‍ ഓരോരുത്തരും തുറന്നുകാട്ടപ്പെടും, തുടര്‍ന്ന് അവരെ ഉന്മൂലനം ചെയ്യും. തത്ക്കാലം, സത്യം പകര്‍ന്നു നല്‍കപ്പെടുന്ന ഈ സമയത്ത്, അവരെ അവഗണിക്കും. മുഴുവന്‍ സത്യവും മനുഷ്യരാശിക്കു വെളിപ്പെടുമ്പോള്‍, ആ വ്യക്തികൾ ഇല്ലാതാക്കപ്പെടണം; അത് എല്ലാ മനുഷ്യരെയും അവരുടെ തരമനുസരിച്ച് തിരിക്കുന്ന സമയമായിരിക്കും. വിവേചനബുദ്ധിയില്ലാത്തവരുടെ കുതന്ത്രങ്ങള്‍ അവരെ ദുഷ്ടന്മാരുടെ കയ്യാലുള്ള വിനാശത്തിലേക്ക് നയിക്കും, അവര്‍ അവരെ ഒരിക്കലും തിരിച്ചുവരാത്ത വിധത്തില്‍ വശീകരിച്ചുകൊണ്ടുപോകും. അത്തരം പെരുമാറ്റമാണ് അവര്‍ അര്‍ഹിക്കുന്നത്. കാരണം അവര്‍ സത്യത്തെ സ്നേഹിക്കുന്നില്ല, കാരണം അവര്‍ സത്യത്തിന്‍റെ പക്ഷത്ത് നില്‍ക്കാന്‍ കഴിയാത്തവരാണ്, കാരണം അവര്‍ ദുഷ്ടന്മാരെ പിന്തുടരുകയും ദുഷ്ടരുടെ പക്ഷത്ത് നില്‍ക്കുകയും ചെയ്യുന്നു, കാരണം അവര്‍ ദുഷ്ടന്മാരുമായി കൂട്ടുചേരുകയും ദൈവത്തെ ധിക്കരിക്കുകയും ചെയ്യുന്നു. ആ ദുഷ്ടന്മാര്‍ പ്രസരിപ്പിക്കുന്നത് തിന്മയാണെന്ന് അവര്‍ക്ക് നന്നായി അറിയാം. എന്നിട്ടും അവര്‍ അവരുടെ ഹൃദയത്തെ കഠിനമാക്കി ദുഷ്ടരെ പിന്തുടരാനായി സത്യത്തിന് പുറം തിരിയുന്നു. സത്യം അനുഷ്ഠിക്കാതെ വിനാശകരവും മ്ലേച്ഛവുമായ കാര്യങ്ങള്‍ ചെയ്യുന്ന ഈ ആളുകളെല്ലാം തിന്മ ചെയ്യുന്നവരല്ലേ? അവരില്‍ രാജാക്കന്മാരായി സ്വയം ഭാവിക്കുന്നവരും അവരെ അനുഗമിക്കുന്ന മറ്റുള്ളവരും ഉണ്ടെങ്കിലും, അവരുടെ ദൈവനിഷേധ സ്വഭാവങ്ങള്‍ എല്ലാം ഒരുപോലെയല്ലേ? ദൈവം തങ്ങളെ രക്ഷിക്കുന്നില്ലെന്ന് അവകാശപ്പെടാന്‍ അവര്‍ക്ക് എന്ത് ഒഴികഴിവാണുള്ളത്? ദൈവം നീതിമാന്‍ അല്ലെന്ന് അവകാശപ്പെടാന്‍ അവര്‍ക്ക് എന്ത് ന്യായീകരണമുണ്ട്? അവരെ നശിപ്പിക്കുന്നത് അവരുടെ സ്വന്തം തിന്മ തന്നെയല്ലേ? അവരുടെ സ്വന്തം മത്സരമല്ലേ അവരെ നരകത്തിലേക്ക് വലിച്ചിഴക്കുന്നത്? സത്യം അനുഷ്ഠിക്കുന്നവര്‍, ഒടുവില്‍, സത്യം നിമിത്തം രക്ഷിക്കപ്പെടുകയും പൂര്‍ണരാക്കപ്പെടുകയും ചെയ്യും. സത്യം അനുഷ്ഠിക്കാത്തവര്‍, ഒടുവില്‍, സത്യം നിമിത്തം തങ്ങളെത്തന്നെ നശിപ്പിക്കും. സത്യം അനുഷ്ഠിക്കുന്നവരെയും അങ്ങനെ ചെയ്യാത്തവരെയും കാത്തിരിക്കുന്ന അന്ത്യങ്ങളാണ് ഇവ. സത്യം അനുസരിക്കാന്‍ പദ്ധതിയില്ലാത്തവര്‍ ഇനിയും കൂടുതല്‍ പാപങ്ങള്‍ ചെയ്യുന്നത് ഒഴിവാക്കുന്നതിനായി എത്രയും വേഗം സഭ വിട്ടുപോകാന്‍ ഞാന്‍ ഉപദേശിക്കുന്നു. സമയം വരുമ്പോള്‍, പശ്ചാതപിക്കാന്‍ വളരെ വൈകിപ്പോയിട്ടുണ്ടാകും. പ്രത്യേകിച്ചും, ഗ്രൂപ്പുകൾ രൂപീകരിക്കുകയും ഭിന്നതകള്‍ സൃഷ്ടിക്കുകയും ചെയ്യുന്നവരും സഭയ്ക്കുള്ളിലെ പ്രാദേശിക ഗുണ്ടകളും അതിലും പെട്ടെന്ന് വിട്ടുപോകണം. കൊടിയ ചെന്നായ്ക്കളുടെ സ്വഭാവമുള്ള അത്തരം ആളുകള്‍ക്ക് മാറ്റം വരുത്താനുള്ള ശേഷിയില്ല. സഹോദരങ്ങളുടെ സാധാരണ ജീവിതത്തിന് വീണ്ടും ഒരിക്കലും ഭഗ്നം വരുത്താതിരിക്കേണ്ടതിനും അതുവഴി ദൈവത്തിന്‍റെ ശിക്ഷ ഒഴിവാക്കുന്നതിനുമായി ഏറ്റവും ആദ്യത്തെ അവസരത്തില്‍തന്നെ അവര്‍ സഭ വിട്ടുപോകുന്നതാണ് നല്ലത്. നിങ്ങളില്‍ അവരോടൊപ്പം പോയിട്ടുള്ളവര്‍ ആത്മവിചിന്തനം ചെയ്യാന്‍ ഈ അവസരം ഉപയോഗപ്പെടുത്തുന്നത് നന്നായിരിക്കും. നിങ്ങള്‍ ദുഷ്ടന്മാരോടൊപ്പം സഭ വിട്ടുപോകുമോ? അതോ വിട്ടുപോകാതെ അനുസരണം കാണിക്കുമോ? നിങ്ങള്‍ ഈ കാര്യം ശ്രദ്ധാപൂർവം പരിഗണിക്കണം. തിരഞ്ഞെടുക്കാനുള്ള ഒരു അവസരം കൂടി ഞാന്‍ നിങ്ങള്‍ക്ക് നല്‍കുന്നു, നിങ്ങളുടെ ഉത്തരത്തിനായി ഞാന്‍ കാത്തിരിക്കുകയാണ്.


ജീവനിലേക്കു വന്നിരിക്കുന്ന ഒരുവനാണോ നിങ്ങൾ?

നിങ്ങളുടെ ദുഷിച്ച മനോഭാവം പരിത്യജിച്ച് സാമാന്യ മനുഷ്യപ്രകൃതിയില്‍ ജീവിതാനുഭവം നേടുമ്പോള്‍ മാത്രമേ നിങ്ങൾ പരിപൂർണ്ണനാക്കപ്പെടുകയുള്ളൂ. പ്രവചനം നടത്താനോ ഏതെങ്കിലും നിഗൂഢതകളെ കുറിച്ച് പറയുവാനോ നിങ്ങൾക്കു കഴിയില്ലെന്നുവരികില്‍പോലും, നീ ജീവിതം മുന്നോട്ടു നയിക്കുകയും ഒരു മനുഷ്യന്‍റെ പ്രതിച്ഛായ വെളിപ്പെടുത്തുകയും ചെയ്തുകൊണ്ടിരിക്കും. ദൈവം മനുഷ്യനെ സൃഷ്ടിച്ചു, എന്നാൽ പിന്നീട് മനുഷ്യൻ സാത്താനാൽ ദുഷിക്കപ്പെട്ടു, അങ്ങനെ ആളുകള്‍‍ “മരിച്ചവരായി” മാറി. അതുകൊണ്ട്, നീ മാറിക്കഴിയുമ്പോള്‍, മേലിൽ നീ ഈ “മരിച്ചവരെ” പോലെ തുടരില്ല. ദൈവവചനങ്ങളാണ് ആളുകളുടെ ആത്മാക്കളെ ചൈതന്യവത്താക്കി അവരെ വീണ്ടും ജനിക്കാൻ ഇടയാക്കുന്നത്. ആളുകളുടെ ആത്മാക്കൾ വീണ്ടും ജനിച്ചുകഴിയുമ്പോൾ, അവ ജീവനിലേക്കു വന്നുകഴിഞ്ഞിരിക്കും. “മരിച്ചവരെ”ക്കുറിച്ച് പറയുമ്പോൾ, ഞാൻ സൂചിപ്പിക്കുന്നത് ആത്മാവില്ലാത്ത ജഡങ്ങളെയാണ്, അകമേ ആത്മാക്കൾ മരണപ്പെട്ടവരെയാണ്. ആളുകളുടെ ആത്മാവിലേക്ക് ജീവചൈതന്യം പകരുമ്പോള്‍ അവര്‍ ജീവസുറ്റവരായിത്തീരുന്നു. സാത്താന്‍റെ സ്വാധീനത്തിന് അടിപ്പെട്ടുപോയെങ്കിലും സാത്താനെ കീഴ്പ്പെടുത്തി ജീവന്‍ വീണ്ടെടുത്തുവന്ന പൂർവകാലത്തെ ആളുകളാണ് വിശുദ്ധന്മാർ. ചൈനയിലെ തിരഞ്ഞെടുക്കപ്പെട്ട ജനങ്ങൾ വലിയ ചുവന്ന മഹാസർപ്പത്തിന്‍റെ ക്രൂരവും മനുഷ്യത്വരഹിതവുമായ പീഡനങ്ങളും കുടിലതന്ത്രങ്ങളും സഹിച്ചിരിക്കുന്നു , ഇത് അവരെ മാനസികമായി തകർക്കുകയും തുടർന്ന് ജീവിക്കാൻ ഒട്ടുംതന്നെ ധൈര്യമില്ലാതാക്കുകയും ചെയ്തിരിക്കുന്നു. അതിനാല്‍, അവരുടെ ആത്മാക്കളെ ഉണർത്താന്‍ തുടങ്ങുന്നത് അവരുടെ സത്തയിൽ നിന്നായിരിക്കണം: അൽപ്പാൽപ്പമായി, അവരുടെ സത്തയിൽ അവരുടെ ആത്മാക്കളെ ഉണര്‍ത്തണം. അവര്‍ക്ക് ഒരു ദിവസം ജീവന്‍ വീണ്ടുകിട്ടുമ്പോള്‍, പിന്നങ്ങോട്ട് പ്രതിബന്ധങ്ങളൊന്നും ഉണ്ടാകില്ല, എല്ലാം സുഗമമായി മുന്നോട്ടു പോകും. ഇപ്പോള്‍, ഇത് അപ്രാപ്യമാണ്. മിക്ക ആളുകളും ജീവിക്കുന്നത് നിരവധി മാരകമായ സാമൂഹിക വികാരങ്ങള്‍ ജനിപ്പിക്കുന്ന രീതിയിലാണ്; മരണകംബളം അവരെ മൂടിയിരിക്കുന്നു, അവർക്ക് കുറവുകൾ ഏറെയുണ്ട്. ചില ആളുകളുടെ വാക്കുകൾ മരണത്തെ വഹിക്കുന്നു, അവരുടെ പ്രവൃത്തികൾ മരണത്തെ വഹിക്കുന്നു, അവർ ജീവിക്കുന്ന രീതിയിൽ ജന്യമാക്കുന്ന മിക്കവാറും എല്ലാറ്റിലും മരണം കുടികൊള്ളുന്നു. ഇന്ന്, ആളുകൾ പരസ്യമായി ദൈവത്തിന് സാക്ഷ്യം വഹിക്കുന്നെങ്കിൽ, അവർ ഈ പ്രവൃത്തിയില്‍ പരാജയമടയും, കാരണം അവർ ഇനിയും പൂർണ്ണ ജീവന്‍ കൈവരിക്കേണ്ടതുണ്ട്. മാത്രമല്ല, നിങ്ങളിൽ മരിച്ചവര്‍ ഏറെയുണ്ടുതാനും. ഇന്ന്, ചിലർ ചോദിക്കുന്നു, വിജാതീയരുടെ ഇടയിൽ തന്‍റെ പ്രവൃത്തി വേഗത്തിൽ പ്രചരിപ്പിക്കാൻ തക്കവണ്ണം എന്തുകൊണ്ടാണ് ദൈവം ചില അടയാളങ്ങളും അത്ഭുതങ്ങളും കാണിക്കാത്തത് എന്ന്. മരിച്ചവർക്ക് ദൈവത്തിന് സാക്ഷ്യം പറയാന്‍‍ കഴിയില്ല; അത് ജീവനുള്ളവർക്ക് മാത്രമേ സാദ്ധ്യമാകൂ, എന്നിട്ടുപോലും ഇന്നത്തെ ഭൂരിഭാഗം ആളുകളും “മരിച്ചവരാണ്”; അനേകർ മരണകംബളത്തിനുള്ളിൽ, സാത്താന്‍റെ സ്വാധീനത്തിനു കീഴിൽ ജീവിക്കുന്നു, അവർക്ക് വിജയം നേടാൻ സാധിക്കുന്നില്ല. അപ്പോൾപ്പിന്നെ, അവർക്ക് എങ്ങനെ ദൈവത്തിന് സാക്ഷ്യം വഹിക്കാൻ കഴിയും? അവർക്ക് എങ്ങനെ സുവിശേഷം പ്രചരിപ്പിക്കാൻ സാധിക്കും?

ഇരുട്ടിന്‍റെ സ്വാധീനത്തിൽ ജീവിക്കുന്നവരെല്ലാം മരണത്തിനിടയിൽ ജീവിക്കുന്നവരാണ്, സാത്താൻ ബാധിച്ചവരാണ്. ദൈവത്താൽ രക്ഷിക്കപ്പെടാതെ, ദൈവത്താല്‍ വിധിക്കപ്പെടുകയും ശിക്ഷിക്കപ്പെടുകയും ചെയ്യാതെ, മരണത്തിന്‍റെ സ്വാധീനത്തിൽ നിന്ന് രക്ഷപ്പെടാൻ ആളുകൾക്ക് സാധിക്കുകയില്ല; അവർക്ക് ജീവനുള്ളവരാകാനും കഴിയുകയില്ല. ഈ “മരിച്ചവർക്ക്” ദൈവത്തിന് സാക്ഷ്യം വഹിക്കാനോ അവരെ ദൈവത്തിന് ഉപയോഗിക്കാനോ സാദ്ധ്യമാവുകയില്ല; മാത്രമോ, ദൈവരാജ്യത്തില്‍ പ്രവേശിക്കാനും അവര്‍ക്ക് സാധിക്കുകയില്ല. മരിച്ചവരുടെയല്ല, ജീവനുള്ളവരുടെ സാക്ഷ്യമാണ് ദൈവത്തിന് വേണ്ടത്; മരിച്ചവരല്ല, പിന്നെയോ ജീവനുള്ളവര്‍ തനിക്കുവേണ്ടി പ്രവര്‍ത്തിക്കാനാണ് അവൻ ആവശ്യപ്പെടുന്നത്. ദൈവത്തെ എതിർക്കുകയും നിഷേധിക്കുകയും ചെയ്യുന്നവരാണ് “മരിച്ചവർ”; അവർ ആത്മാവ് മരവിച്ചവരും ദൈവത്തിന്‍റെ വചനങ്ങൾ മനസ്സിലാക്കാത്തവരുമാണ്; അവർ സത്യം അനുസരിച്ച് ജീവിക്കാത്തവരും ദൈവത്തോട് തെല്ലും വിശ്വസ്തത പുലർത്താത്തവരുമാണ്, അവർ സാത്താന്‍റെ അധീനതയിൽ ജീവിക്കുന്നവരും അവനാൽ ചൂഷണം ചെയ്യപ്പെടുന്നവരുമാണ്. മരിച്ചവർ സത്യത്തിനെതിരായി നിലകൊള്ളുന്നതിലൂടെയും ദൈവത്തെ നിഷേധിക്കുന്നതിലൂടെയും ഹീനത, നിന്ദ, വിദ്വേഷം, ക്രൂരത, വഞ്ചന, ഉപദ്രവം എന്നിവയിലൂടെയും തങ്ങൾ ആരാണെന്നു വ്യക്തമാക്കുന്നു. അത്തരക്കാർ ദൈവവചനങ്ങൾ ഭക്ഷിക്കുകയും പാനം ചെയ്യുകയും ചെയ്യുന്നെങ്കിൽ പോലും അവർക്ക് ദൈവവചനം അനുസരിച്ച് ജീവിക്കാൻ കഴിയില്ല. ജീവിച്ചിരിപ്പുണ്ടെങ്കിലും, അവർ നടക്കുകയും ശ്വസിക്കുകയും ചെയ്യുന്ന ജഡങ്ങള്‍ മാത്രമാണ്. മരിച്ചവർ ദൈവത്തെ തൃപ്തിപ്പെടുത്താൻ തീര്‍ത്തും അശക്തരാണ്, അവനോട് പൂര്‍ണ്ണമായ അനുസരണം കാട്ടാൻ അത്രപോലും കഴിവില്ലാത്തവരാണ് അവർ. അവർക്ക് അവനെ കബളിപ്പിക്കാനും നിന്ദിക്കാനും അവനെ ഒറ്റിക്കൊടുക്കാനും മാത്രമേ സാധിക്കൂ, അവർ ജീവിക്കുന്ന രീതിയിലൂടെ ജന്യമാക്കുന്നതെല്ലാം സാത്താന്‍റെ സ്വഭാവമാണ് വെളിപ്പെടുത്തുന്നത്. ആളുകൾ ജീവനുള്ളവരാകാനും ദൈവത്തിന് സാക്ഷ്യം വഹിക്കാനും ദൈവത്തിന്‍റെ അംഗീകാരം നേടാനും ആഗ്രഹിക്കുന്നെങ്കിൽ, അവർ ദൈവത്തിന്‍റെ രക്ഷ സ്വീകരിക്കണം; അവർ സന്തോഷത്തോടെ അവന്‍റെ ന്യായവിധിക്കും ശിക്ഷയ്ക്കും വിധേയരാകുകയും ദൈവത്തിന്‍റെ തിരുത്തലും അവന്‍റെ നടപടികളും സന്തോഷത്തോടെ സ്വീകരിക്കുകയും വേണം. അപ്പോൾ മാത്രമേ ദൈവം ആവശ്യപ്പെടുന്ന എല്ലാ സത്യങ്ങളും പ്രയോഗത്തില്‍ വരുത്താന്‍ അവർക്ക് കഴിയൂ, അപ്പോൾ മാത്രമേ അവർക്ക് ദൈവത്തിന്‍റെ രക്ഷ നേടാനും യഥാർത്ഥത്തിൽ ജീവനുള്ളവരായിത്തീരാനും സാദ്ധ്യമാകുകയുള്ളൂ. ജീവനുള്ളവരെ ദൈവം രക്ഷിക്കുന്നു; അവരെ ദൈവം വിധിക്കുകയും ശിക്ഷിക്കുകയും ചെയ്തിരിക്കുന്നു. അവർ സ്വയം സമർപ്പിക്കാൻ തയ്യാറാണ്, ദൈവത്തിനു വേണ്ടി ജീവൻ ത്യാഗം ചെയ്യുന്നതിൽ അവർ സന്തുഷ്ടരാണ്. അവർ സന്തോഷത്തോടെ തങ്ങളുടെ മുഴുജീവിതവും ദൈവത്തിനായി സമർപ്പിക്കു. ജീവനുള്ളവർ ദൈവത്തിന് സാക്ഷ്യം വഹിക്കുമ്പോൾ മാത്രമാണ് സാത്താനെ ലജ്ജിപ്പിക്കാൻ സാധിക്കുന്നത്; ജീവനുള്ളവര്‍ക്ക് മാത്രമേ ദൈവത്തിന്‍റെ സുവിശേഷം പ്രചരിപ്പിക്കാൻ സാധിക്കൂ, ജീവനുള്ളവര്‍ മാത്രമേ ദൈവഹൃദയം തേടുന്നുള്ളൂ, ജീവനുള്ളവർ മാത്രമാണ് യഥാർത്ഥ മനുഷ്യർ ആയിരിക്കുന്നത്. തുടക്കത്തിൽ ദൈവം സൃഷ്ടിച്ച മനുഷ്യൻ ജീവനുള്ളവനായിരുന്നു, എന്നാൽ സാത്താനാല്‍ ദുഷിക്കപ്പെട്ടത് മൂലം മനുഷ്യൻ മരണത്തിനിടയിലും സാത്താന്‍റെ സ്വാധീനത്തിലും ജീവിക്കുന്നു. തന്മൂലം, ഇവ്വിധം ആളുകൾ ആത്മാവില്ലാത്ത മരിച്ചവരായി ഭവിക്കുകയും ദൈവത്തെ എതിർക്കുന്ന ശത്രുക്കളായി മാറുകയും സാത്താന്‍റെ ഉപകരണങ്ങളായിത്തീരുകയും അങ്ങനെ സാത്താന്‍റെ തടവുകാരുമായി മാറുകയും ചെയ്തിരിക്കുന്നു. ദൈവം സൃഷ്ടിച്ച എല്ലാ ജീവനുള്ള മനുഷ്യരും മരിച്ചവരായിത്തീർന്നിരിക്കുന്നു, അതിനാൽ ദൈവത്തിന് അവന്‍റെ സാക്ഷ്യവും തന്‍റെ ശ്വാസമുള്ള ഒരേയൊരു വസ്തുവായി അവൻ സൃഷ്ടിച്ച മനുഷ്യരാശിയും നഷ്ടമായി. ദൈവത്തിന് സ്വന്തം സാക്ഷ്യം തിരിച്ചെടുക്കണമെങ്കില്‍, സ്വന്തം കൈകൊണ്ട് സൃഷ്ടിച്ചെങ്കിലും സാത്താൻ തടവിലാക്കിയവരെ വീണ്ടെടുക്കണമെങ്കില്‍, അവരെ ഉയിര്‍ത്തെഴുന്നേല്‍പ്പിച്ച് ജീവനുള്ളവരാക്കിത്തീര്‍ക്കണം; അവന്‍റെ വെളിച്ചത്തില്‍ അവർ ജീവിക്കുന്നതിനായി അവൻ അവരെ വീണ്ടെടുക്കണം. മരിച്ചവർ ആത്മാവില്ലാത്തവരും കടുത്ത മരവിപ്പു ബാധിച്ചവരും ദൈവത്തെ എതിർക്കുന്നവരുമാണ്. അതിലുപരി, ദൈവത്തെ അറിയാത്തവരാണ് അവർ. ദൈവത്തെ അനുസരിക്കാന്‍ അവര്‍ക്ക് യാതൊരു ഉദ്ദേശ്യവുമില്ല. അവർ അവനെ നിഷേധിക്കുകയും അവനെ എതിർക്കുകയും ചെയ്യുന്നു, തെല്ലും വിശ്വസ്തത അവര്‍ക്കില്ല. ആരുടെ ആത്മാക്കളാണോ വീണ്ടും ജനിച്ചത്, ആര്‍ക്കാണോ ദൈവത്തെ അനുസരിക്കാൻ അറിയാവുന്നത്, ആരാണോ ദൈവത്തോട് വിശ്വസ്തത പുലർത്തുന്നത്, അവരാണ് ജീവനുള്ളവര്‍. അവരുടെ പക്കല്‍ സത്യവും സാക്ഷ്യവും ഉണ്ട്. ഈ ആളുകൾ മാത്രമേ ദൈവത്തെ അവന്‍റെ ഭവനത്തിൽ പ്രസാദിപ്പിക്കുന്നുള്ളൂ. ജീവൻ വീണ്ടെടുക്കാന്‍ കഴിയുന്നവരെയും ദൈവത്തിന്‍റെ രക്ഷ കാണാൻ കഴിയുന്നവരെയും ദൈവത്തോട് വിശ്വസ്തത പുലർത്താന്‍ പ്രാപ്തിയുള്ളവരെയും ദൈവത്തെ അന്വേഷിക്കാന്‍ തയ്യാറുള്ളവരെയും ദൈവം രക്ഷിക്കുന്നു. ദൈവത്തിന്‍റെ അവതാരത്തിലും അവന്‍റെ പ്രത്യക്ഷതയിലും വിശ്വസിക്കുന്നവരെ അവൻ രക്ഷിക്കുന്നു. ചിലർക്ക് ജീവനിലേക്കു വരാൻ കഴിയും, ചിലർക്കു കഴിയില്ല; ഇത് അവരുടെ സഹജഗുണം സംരക്ഷിക്കാൻ കഴിയുമോ ഇല്ലയോ എന്നതിനെ ആശ്രയിച്ചിരിക്കുന്നു. ഒരുപാട് ആളുകൾ ദൈവത്തിന്‍റെ ധാരാളം വചനങ്ങൾ കേട്ടിട്ടുണ്ട്, എന്നിട്ടും അവര്‍ക്ക് ദൈവഹിതം മനസ്സിലാകുന്നില്ല; അവര്‍ക്ക് ഇപ്പോഴും അവ പ്രയോഗത്തിൽ വരുത്താൻ കഴിവില്ല. അത്തരം ആളുകൾക്ക് ഒരു സത്യത്തിന്‍റെയും മാര്‍ഗ്ഗത്തില്‍ ജീവിക്കാൻ പ്രാപ്തിയില്ല. മാത്രമല്ല, ദൈവത്തിന്‍റെ പ്രവൃത്തിയില്‍ മനഃപൂർവ്വം ഇടപെടുകയും ചെയ്യുന്നു. ദൈവത്തിനുവേണ്ടി ഒരു ജോലിയും ചെയ്യാൻ അവർക്ക് ത്രാണിയില്ല, അവനുവേണ്ടി യാതൊന്നും അർപ്പിക്കാനും അവർക്ക് കഴിയില്ല. അവർ സഭയുടെ പണം രഹസ്യമായി ചെലവഴിക്കുകയും ദൈവത്തിന്‍റെ ഭവനത്തില്‍ സൗജന്യമായി ഭക്ഷിക്കുകയും ചെയ്യുന്നു. ഈ ആളുകൾ മരിച്ചവരാണ്, അവർ രക്ഷിക്കപ്പെടുകയില്ല. തന്‍റെ പ്രവൃത്തിക്കിടയിലുള്ള എല്ലാവരെയും ദൈവം രക്ഷിക്കുന്നു, എന്നാൽ അവന്‍റെ രക്ഷ സ്വീകരിക്കാൻ കഴിയാത്ത ഒരു വിഭാഗം ആളുകളുണ്ട്; കുറച്ചു പേർക്കേ അവന്‍റെ രക്ഷ ലഭിക്കുകയുള്ളൂ. മിക്കവരും വളരെ ആഴത്തിൽ ദുഷിക്കപ്പെടുകയും മരിച്ചവരായിത്തീരുകയും ചെയ്തിരിക്കുന്നു എന്നതാണ് കാരണം. അവർ രക്ഷയിൽനിന്ന് വളരെ വിദൂരത്തിലാണ്. അവര്‍ സാത്താനാല്‍ പൂർണമായും ചൂഷണം ചെയ്യപ്പെട്ടുകഴിഞ്ഞു, അവരുടെ സ്വഭാവം അങ്ങേയറ്റം ക്ഷുദ്രമാണ്. ആളുകളുടെ ആ ന്യൂനപക്ഷത്തിന് ദൈവത്തെ പൂർണ്ണമായി അനുസരിക്കാനും കഴിയുകയില്ല. അവർ ആദിമുതൽ ദൈവത്തോട് പൂർണമായും വിശ്വസ്തത പുലർത്തുന്നവരോ, തുടക്കം മുതൽ ദൈവത്തോട് അങ്ങേയറ്റം സ്നേഹമുള്ളവരോ അല്ല; മറിച്ച്, ദൈവത്തിന്‍റെ കീഴടക്കൽ പ്രവൃത്തി നിമിത്തം ദൈവത്തോട് അനുസരണം ഉള്ളവരായി മാറിയിരിക്കുന്നവരാണ്. ദൈവത്തിന്‍റെ പരമമായ സ്നേഹം നിമിത്തം അവർ ദൈവത്തെ കാണുന്നു, ദൈവത്തിന്‍റെ നീതിപൂര്‍വ്വമായ മനോഭാവം കാരണം അവരുടെ സ്വഭാവത്തിൽ മാറ്റങ്ങളുണ്ടായിരിക്കുന്നു. അവന്‍റെ പ്രവൃത്തി നിമിത്തം, അവന്‍റെ പ്രായോഗികവും സ്വാഭാവികവുമായ പ്രവൃത്തി നിമിത്തം അവർ ദൈവത്തെ അറിയുന്നു. ദൈവത്തിന്‍റെ ഈ പ്രവൃത്തിയില്ലെങ്കില്‍, ഈ ആളുകൾ എത്ര നല്ലവരാണെങ്കിലും, അവർ ഇപ്പോഴും സാത്താന്‍റേതായിരിക്കും, അവർ ഇപ്പോഴും മരണത്തിന്‍റേതായിരിക്കും, അവർ ഇപ്പോഴും മരിച്ചവർ ആയിരിക്കും. ഈ ആളുകൾക്ക് ഇന്ന് ദൈവത്തിന്‍റെ രക്ഷ സ്വീകരിക്കാൻ കഴിയുന്നതിന്‍റെ കാരണം അവനുമായി സഹകരിക്കാൻ അവർ തയ്യാറാണ് എന്നതു മാത്രമാണ്.

ദൈവത്തോടുള്ള അവരുടെ വിശ്വസ്തത മൂലം, ജീവനുള്ളവർ ദൈവത്താൽ വീണ്ടെടുക്കപ്പെടുകയും അവന്‍റെ വാഗ്ദാനങ്ങളിൽ ജീവിക്കുകയും ചെയ്യും. എന്നാല്‍ ദൈവത്തോടുള്ള തങ്ങളുടെ എതിർപ്പ് കാരണം, മരിച്ചവര്‍ ദൈവത്താല്‍ വെറുക്കപ്പെടുകയും നിരസിക്കപ്പെടുകയും അവന്‍റെ ശിക്ഷകളിലും ശാപങ്ങളിലും ജീവിക്കുകയും ചെയ്യും. യാതൊരു മനുഷ്യനും മാറ്റാനാവാത്ത വിധമുള്ള ദൈവത്തിന്‍റെ നീതിയുക്തമായ പ്രകൃതം ഇതാണ്. തങ്ങളുടെതന്നെ പരിശ്രമം നിമിത്തം ആളുകൾ ദൈവത്തിന്‍റെ അംഗീകാരം നേടുകയും പ്രകാശത്തിൽ ജീവിക്കുകയും ചെയ്യുന്നു; തങ്ങളുടെ കൗശല പദ്ധതികൾ മൂലം ആളുകൾ ദൈവത്താൽ ശപിക്കപ്പെടുകയും ശിക്ഷിക്കപ്പെടുകയും ചെയ്യുന്നു; തങ്ങളുടെ ദുഷ്കര്‍മ്മം നിമിത്തം ആളുകൾ ദൈവത്താൽ ശിക്ഷിക്കപ്പെടുന്നു, തങ്ങളുടെ തീവ്രഭിലാഷവും വിശ്വസ്തതയും കാരണം ആളുകൾക്ക് ദൈവാനുഗ്രഹം ലഭിക്കുന്നു. ദൈവം നീതിമാനാണ്: ജീവനുള്ളവരെ അവൻ അനുഗ്രഹിക്കുന്നു, മരിച്ചവര്‍ എല്ലായ്പ്പോഴും മരണത്തിൽ ആയിരിക്കാനും ഒരിക്കലും ദൈവത്തിന്‍റെ വെളിച്ചത്തിൽ ജീവിക്കാതിരിക്കാനുമായി അവരെ ശപിക്കുകയും ചെയ്യുന്നു. എക്കാലവും തന്നോടൊപ്പം കഴിയുന്നതിനായി ജീവനുള്ളവരെ തന്‍റെ രാജ്യത്തിലേക്കും അനുഗ്രഹങ്ങളിലേക്കും ദൈവം കൊണ്ടുപോകും. എന്നാല്‍ മരിച്ചവരെ അവൻ പ്രഹരിക്കുകയും നിത്യമരണത്തിനു വിട്ടുകൊടുക്കുകയും ചെയ്യും; അവര്‍ അവന്‍റെ വിനാശപാത്രങ്ങളാണ്, എല്ലായ്പ്പോഴും അവര്‍ സാത്താന്‍റെ വകയായിരിക്കും. ദൈവം ആരോടും ന്യായരഹിതമായി ഇടപെടുന്നില്ല. ദൈവത്തെ യഥാർഥത്തിൽ അന്വേഷിക്കുന്നവരെല്ലാം തീർച്ചയായും അവന്‍റെ ഭവനത്തിൽ തന്നെ തുടരും. എന്നാൽ ദൈവത്തോട്‌ അനുസരണമില്ലായ്മ കാണിക്കുകയും അവനോട്‌ പൊരുത്തപ്പെടാതിരിക്കുകയും ചെയ്യുന്ന എല്ലാവരും തീർച്ചയായും ശിക്ഷിക്കപ്പെടും. ചിലപ്പോള്‍ ജഡത്തിലുള്ള ദൈവത്തിന്‍റെ പ്രവൃത്തിയെക്കുറിച്ച് നിനക്ക് ഉറപ്പില്ലായിരിക്കാം. എന്നാൽ ഒരുനാൾ, ദൈവത്തിന്‍റെ ജഡം മനുഷ്യന്‍റെ അന്ത്യം നേരിട്ട് ക്രമീകരിക്കുന്നതിന് പകരം, അവന്‍റെ ആത്മാവ് മനുഷ്യന്‍റെ ലക്ഷ്യസ്ഥാനം ക്രമീകരിക്കുമെന്ന് അക്കാലത്ത് ആളുകൾ അറിയും; ദൈവത്തിന്‍റെ ജഡവും അവന്‍റെ ആത്മാവും ഒന്നാണെന്നും അവന്‍റെ ജഡത്തിനു തെറ്റു ചെയ്യാൻ കഴിയില്ലെന്നും അവന്‍റെ ആത്മാവിന് അത്രപോലും തെറ്റ് ചെയ്യാൻ കഴിയില്ലെന്നും അവർ അറിയും. ഒടുവിൽ, ജീവനിലേക്കു വന്നവരെ എല്ലാവരെയും, ഒരാൾ പോലും കൂടുകയോ കുറയുകയോ ചെയ്യാതെ, അവന്‍‍ തന്‍റെ രാജ്യത്തിലേക്ക് കൊണ്ടുപോകും. ജീവൻ വീണ്ടെടുത്തിട്ടില്ലാത്ത മരിച്ചവരോ സാത്താന്‍റെ ഗുഹയിലേക്ക് എറിയപ്പെടും.


വ്യത്യാസപ്പെടുത്താത്ത ഒരു സ്വഭാവമുണ്ടായിരിക്കുന്നത് ദൈവവുമായി ശത്രുതയിലായിരിക്കലാണ്

ആയിരക്കണക്കിന് വര്‍ഷങ്ങളുടെ ദുഷിക്കലിനു ശേഷം, മനുഷ്യന്‍ മരവിച്ചവനും വിവേകശൂന്യനുമായിരിക്കുന്നു; അവന്‍ ദൈവത്തെ എതിര്‍ക്കുന്ന ഒരു ഭൂതമായി മാറിയിരിക്കുന്നു. അതിന്‍റെ വ്യാപ്തി ദൈവത്തോടുള്ള മനുഷ്യന്‍റെ എതിര്‍പ്പ് ചരിത്ര പുസ്തകങ്ങളില്‍ രേഖപ്പെടുത്തപ്പെടുത്തുന്നിടത്തോളം എത്തിയിരിക്കുന്നു. മനുഷ്യന് തന്‍റെ നിഷേധ സ്വഭാവത്തിന്‍റെ പൂര്‍ണ്ണ വിവരണം നൽകാന്‍ പോലുമാകുന്നില്ല—കാരണം മനുഷ്യനെ സാത്താന്‍ അത്രയും അഗാധമായി ദുഷിപ്പിക്കുകയും, എങ്ങോട്ടാണ് തിരിയേണ്ടതെന്ന് അറിയാന്‍ സാധിക്കാത്ത വിധത്തില്‍ സാത്താന്‍ വഴിതെറ്റിച്ചിരിക്കുകയും ചെയ്തിരിക്കുന്നു. ഇപ്പോള്‍പ്പോലും, മനുഷ്യന്‍ ദൈവത്തെ വഞ്ചിച്ചുകൊണ്ടിരിക്കുന്നു: മനുഷ്യന്‍ ദൈവത്തെ കാണുമ്പോള്‍ അവന്‍ ദൈവത്തെ വഞ്ചിക്കുന്നു, അവന്‍ ദൈവത്തെ കാണാനാകാത്തപ്പോഴും അവന്‍ ദൈവത്തെ വഞ്ചിക്കുന്നു. ദൈവത്തിന്‍റെ ശാപങ്ങള്‍ക്കും ദൈവത്തിന്‍റെ കോപത്തിനും സാക്ഷിയായിട്ടു പോലും ഇപ്പോഴും ദൈവത്തെ വഞ്ചിക്കുന്നവരുണ്ട്. അതിനാല്‍ മനുഷ്യന്‍റെ ബോധത്തിന് അതിന്‍റെ യഥാര്‍ത്ഥ ധര്‍മ്മം നഷ്ടമായി എന്നും മനുഷ്യന്‍റെ മനസ്സാക്ഷിക്കും അതിന്‍റെ യഥാര്‍ത്ഥ ധര്‍മ്മം നഷ്ടമായി എന്നും ഞാന്‍ പറയും. ഞാന്‍ കാണുന്ന മനുഷ്യൻ മനുഷവേഷം ധരിച്ച ഒരു വന്യമൃഗമാണ്, അവര്‍ ഒരു വിഷ പാമ്പാണ്. എന്‍റെ കണ്‍മുമ്പില്‍ എത്ര ദയനീയമായി പ്രത്യക്ഷപ്പെടാന്‍ അവന്‍ ശ്രമിച്ചാലും, ഞാന്‍ അവനോട് ഒരിക്കലും കരുണ കാണിക്കാന്‍ പോകുന്നില്ല, കാരണം മനുഷ്യന് കറുപ്പും വെളുപ്പും തമ്മിലുള്ള വ്യത്യാസത്തെ കുറിച്ച്, സത്യവും അസത്യവും തമ്മിലുള്ള വ്യത്യാസത്തെ കുറിച്ച് ഒരു ഗ്രാഹ്യവുമില്ല. മനുഷ്യന്‍റെ ബോധം അത്രയ്ക്ക് മരവിച്ചുപോയിരിക്കുന്നു. എന്നിട്ടും അവന്‍ അനുഗ്രഹങ്ങള്‍ നേടാന്‍ ആഗ്രഹിക്കുന്നു; അവന്‍റെ മനുഷ്യത്വം ഇത്രയും നിന്ദ്യമായിട്ടും അവന്‍ ഒരു രാജാവിന്‍റെ പരമാധികാരം കൈവശമാക്കാന്‍ ആഗ്രഹിക്കുന്നു. അത്തരത്തിലുള്ള ബോധമുള്ള അവന് ആരുടെ രാജാവാകാനാണ് സാധിക്കുക? അത്തരത്തിലുള്ള ഒരു മനുഷ്യത്വത്തോടെ അവന് എങ്ങനെയാണ് ഒരു സിംഹാസനത്തിനു മേല്‍ ഇരിക്കാനാവുക? മനുഷ്യന് ശരിക്കും ഒരു ലജ്ജയുമില്ല! അവന്‍ അഹംഭാവിയായ ഒരു അധമനാണ്! നിങ്ങളില്‍ അനുഗ്രഹങ്ങള്‍ നേടാന്‍ ആഗ്രഹിക്കുന്നവരോട് എനിക്കു നിര്‍ദേശിക്കാനുള്ളത് ആദ്യം നിങ്ങള്‍ ഒരു കണ്ണാടി കണ്ടെത്തി അതില്‍ നിങ്ങളുടെ സ്വന്തം വികൃത പ്രതിബിംബത്തിലേക്ക് നോക്കണം എന്നാണ്—രാജാവാകാനുള്ള യോഗ്യത നിങ്ങള്‍ക്കുണ്ടോ? അനുഗ്രഹങ്ങള്‍ നേടാനാവുന്ന ഒരുവന്‍റെ മുഖം നിങ്ങള്‍ക്കുണ്ടോ? നിങ്ങളുടെ സ്വഭാവത്തില്‍ തരിമ്പും വ്യത്യാസമുണ്ടായിട്ടില്ല, മാത്രമല്ല നിങ്ങള്‍ ഒരു സത്യവും പ്രാവര്‍ത്തികമാക്കിയിട്ടുമില്ല. എന്നിട്ടും നിങ്ങള്‍ അതിശയകരമായ ഒരു നാളെയ്ക്കായി ആഗ്രഹിക്കുന്നു. നിങ്ങള്‍ സ്വയം കബളിപ്പിക്കുകയാണ്! ഇത്രയും മലിനമായ ഒരു ഭൂമിയില്‍ ജനിച്ചതിനാല്‍, മനുഷ്യന്‍ സമൂഹത്താല്‍ അഗാധമായി സ്വാധീനിക്കപ്പെട്ടിരിക്കുന്നു, അവന്‍ ഫ്യൂഡല്‍ ധാര്‍മ്മികതയാല്‍ സ്വാധീനിക്കപ്പെട്ടിരിക്കുന്നു, അവന്‍ “ഉന്നത വിദ്യാഭ്യാസ സ്ഥാപനങ്ങളില്‍” അഭ്യസിപ്പിക്കപ്പെട്ടിരിക്കുന്നു. പിന്നാക്ക ചിന്താഗതി, ദുഷിച്ച ധാർമ്മികബോധം, ജീവിതത്തോടുള്ള അധമ വീക്ഷണം, ജീവിക്കുന്നതിനായുള്ള നികൃഷ്ടമായ തത്ത്വശാസ്ത്രം, ഒട്ടും മൂല്യമില്ലാത്ത അസ്തിത്വം, ദുഷിച്ച ജീവിതശൈലിയും ആചാരങ്ങളും—ഇവയെല്ലാം മനുഷ്യന്‍റെ ഹൃദയത്തിലേക്ക് തീവ്രമായി കടന്നുകയറുകയും അവന്‍റെ മനസ്സാക്ഷിയെ ഗുരുതരമായി ക്ഷയിപ്പിക്കുകയും ആക്രമിക്കുകയും ചെയ്തിരിക്കുന്നു. അതിന്‍റെ ഫലമായി, മനുഷ്യന്‍ എന്നെത്തെക്കാളും കൂടുതല്‍ ദൈവത്തിൽനിന്ന് അകന്നിരിക്കുകയും എന്നെത്തെക്കാളും കൂടുതല്‍ അവനോട് എതിരാവുകയും ചെയ്തിരിക്കുന്നു. മനുഷ്യന്‍റെ സ്വഭാവം ദിവസം ചെല്ലും തോറും കൂടുതല്‍ ദുഷ്ടത നിറഞ്ഞതായി മാറിക്കൊണ്ടിരിക്കുന്നു. ദൈവത്തിനു വേണ്ടി എന്തും ത്യജിക്കാന്‍ സന്നദ്ധതയുള്ള ഒരൊറ്റ വ്യക്തി പോലുമില്ല, ദൈവത്തെ സ്വമേധയാ അനുസരിക്കുന്ന ഒരൊറ്റ വ്യക്തി പോലുമില്ല. മാത്രമല്ല, ദൈവത്തിന്‍റെ പ്രത്യക്ഷത സ്വമേധയാ തേടുന്ന ഒരൊറ്റ വ്യക്തിയുമില്ല. അതിനുപകരം, സാത്താന്‍റെ ആധിപത്യത്തിനു കീഴില്‍ മനുഷ്യന്‍ ചെളി നിറഞ്ഞ ഭൂമിയില്‍ ജഡത്തിന്‍റെ ദുര്‍വൃത്തിക്ക് വശംവദനായി ആനന്ദം തേടുക മാത്രമാണ് ചെയ്യുന്നത്. അന്ധകാരത്തില്‍ ജീവിക്കുന്നവര്‍ സത്യം കേള്‍ക്കുമ്പോള്‍ പോലും അവ പ്രാവര്‍ത്തികമാക്കുന്നതിനെക്കുറിച്ച് ചിന്തിക്കുന്നതേയില്ല. ദൈവത്തിന്‍റെ പ്രത്യക്ഷത ദര്‍ശിക്കാനെയെങ്കില്‍ പോലും അവര്‍ ദൈവത്തെ അന്വേഷിക്കാന്‍ തയ്യാറാകുന്നില്ല. ഇത്രയും അധഃപതിപ്പിക്കപ്പെട്ട ഒരു മനുഷ്യവര്‍ഗ്ഗത്തിന് എങ്ങനെയാണ് രക്ഷയ്ക്കുള്ള എന്തെങ്കിലും സാദ്ധ്യത ഉണ്ടാവുക? ഇത്രയും ദുഷിപ്പിക്കപ്പെട്ട ഒരു മനുഷ്യവര്‍ഗ്ഗത്തിന് എങ്ങനെയാണ് പ്രകാശത്തില്‍ ജീവിക്കാനാവുക?

മനുഷ്യന്‍റെ സ്വഭാവം വ്യത്യാസപ്പെടുത്തുന്നത് ആരംഭിക്കുന്നത് അവന്‍റെ സത്തയെ കുറിച്ചുള്ള അറിവോടു കൂടെയും, അവന്‍റെ ചിന്ത, പ്രകൃതം, മാനസിക വീക്ഷണം എന്നിവ വ്യത്യാസപ്പെടുത്തുന്നതിലൂടെയുമാണ്—അടിസ്ഥാനപരമായ മാറ്റങ്ങളിലൂടെയാണ്. ഈ രീതിയില്‍ മാത്രമേ മനുഷ്യന്‍റെ സ്വഭാവത്തില്‍ യഥാർത്ഥത്തിലുള്ള മാറ്റങ്ങള്‍ കൈവരിക്കാനാവൂ. മനുഷ്യന്‍റെ ദുഷിച്ച സ്വഭാവം മുളയ്ക്കുന്നത് അവന്‍ സാത്താനാല്‍ വിഷം ഏല്പിക്കപ്പെടുകയും ചവിട്ടിത്താഴ്ത്തപ്പെടുകയും ചെയ്യുന്നതില്‍ നിന്നാണ്, അവന്‍റെ ചിന്തയുടെയും ധാര്‍മ്മികതയുടെയും ഉള്‍ക്കാഴ്ച്ചയുടെയും ബോധത്തിന്‍റെയും മേല്‍ സാത്താന്‍ ഏല്പിച്ചിട്ടുള്ള വന്‍ ഹാനിയില്‍ നിന്നാണ്. മനുഷ്യന്‍ ദൈവത്തെ എതിര്‍ക്കുന്നതിനും സത്യം മനസ്സിലാക്കാതിരിക്കുന്നതിനും ഉള്ള കൃത്യമായ കാരണം, മനുഷ്യന്‍റെ അടിസ്ഥാന കാര്യങ്ങള്‍, ദൈവം അവയെ യഥാര്‍ത്ഥത്തില്‍ സൃഷ്ടിച്ചതില്‍നിന്ന് തീര്‍ത്തും വ്യത്യസ്തമായി സാത്താന്‍ ദുഷിപ്പിച്ചതാണ്. അതിനാല്‍, മനുഷ്യന്‍റെ സ്വഭാവത്തിലെ മാറ്റങ്ങള്‍ ആരംഭിക്കേണ്ടത്, ദൈവത്തെയും സത്യത്തെയും കുറിച്ചുള്ള മനുഷ്യന്‍റെ അറിവ് വ്യത്യാസപ്പെടുത്തുന്ന വിധത്തില്‍ അവന്‍റെ ചിന്ത, ഉള്‍ക്കാഴ്ച്ച, ബോധം എന്നിവയിലുണ്ടാകുന്ന മാറ്റത്തോടെയായിരിക്കണം. ഏറ്റവും ആഴത്തില്‍ ദുഷിക്കപ്പെട്ടിരിക്കുന്ന ദേശങ്ങളിൽ ജനിച്ചവര്‍ ദൈവം ആരാണ് അല്ലെങ്കില്‍ ദൈവത്തില്‍ വിശ്വസിക്കുക എന്നതിന്‍റെ അര്‍ത്ഥം എന്താണ് എന്നതിനെ കുറിച്ച് അതിലും കൂടുതല്‍ അജ്ഞരാണ്. മനുഷ്യര്‍ എത്രയധികം ദുഷിച്ചിരിക്കുന്നുവോ അത്രയധികം ദൈവത്തിന്‍റെ അസ്തിത്വം സംബന്ധിച്ച് അവർ അജ്ഞരായിരിക്കും, അത്രയധികം ദരിദ്രമായിരിക്കും അവരുടെ ബോധവും ഉള്‍ക്കാഴ്ച്ചയും. ദൈവത്തിനെതിരെയുള്ള മനുഷ്യന്‍റെ എതിര്‍പ്പിന്‍റെയും കലഹത്തിന്‍റെയും മുഖ്യകാരണം അവനെ സാത്താന്‍ ദുഷിപ്പിച്ചതാണ്. സാത്താന്‍റെ ദുഷിപ്പിക്കല്‍ കാരണം, മനുഷ്യന്‍റെ മനസ്സാക്ഷി മരവിച്ചുപോയി; അവന്‍ അധാര്‍മ്മികനാണ്, അവന്‍റെ ചിന്തകള്‍ അധഃപതിച്ചിരിക്കുന്നു, അവന്‍റെ മാനസിക വീക്ഷണം പിന്നോട്ടുള്ളതാണ്. മനുഷ്യന്‍ സാത്താനാല്‍ ദുഷിപ്പിക്കപ്പെടുന്നതിനു മുമ്പ്, അവന്‍ സ്വാഭാവികമായി ദൈവത്തെ പിന്തുടരുകയും, അവന്‍റെ വചനങ്ങള്‍ കേട്ടതിനു ശേഷം അവ അനുസരിക്കുകയും ചെയ്തിരുന്നു. അവന്‍ സ്വാഭാവികമായും നല്ല ബോധവും മനസ്സാക്ഷിയുമുള്ളവനും, സാധാരണ മനുഷ്യത്വം ഉള്ളവനുമായിരുന്നു. സാത്താന്‍ ദുഷിപ്പിച്ചതിനു ശേഷം, മനുഷ്യന്‍റെ യഥാര്‍ത്ഥ ബോധവും മനസ്സാക്ഷിയും മനുഷ്യത്വവും നിര്‍ജീവമാകുകയും സാത്താനാല്‍ വികലമാക്കപ്പെടുകയും ചെയ്തു. അങ്ങനെ ദൈവത്തോടുള്ള അവന്‍റെ അനുസരണയും സ്നേഹവും അവനു നഷ്ടമായി. മനുഷ്യന്‍റെ ബോധം വിലക്ഷണമാവുകയും അവന്‍റെ പ്രകൃതം ഒരു മൃഗത്തിന്‍റേതിനു തുല്യമാവുകയും ദൈവത്തോടുള്ള അവന്‍റ മത്സരം മുമ്പത്തെക്കാള്‍ കൂടുതല്‍ അടിക്കടിയുള്ളതും തീവ്രവുമാകയും ചെയ്തു. എന്നാല്‍ മനുഷ്യന്‍ ഇപ്പോഴും ഇത് മനസ്സിലാക്കുകയോ തിരിച്ചറിയുകയോ ചെയ്യാതെ, കേവലം അന്ധമായി എതിര്‍ക്കുകയും മത്സരിക്കുകയും ചെയ്യുന്നു. മനുഷ്യന്‍റെ സ്വഭാവം വെളിപ്പെടുന്നത് അവന്‍റെ ബോധത്തിന്‍റെയും ഉള്‍ക്കാഴ്ച്ചയുടെയും മനസ്സാക്ഷിയുടെയും ആവിഷ്കരണങ്ങളിലാണ്; അവന്‍റെ ബോധവും ഉള്‍ക്കാഴ്ച്ചയും ബലഹീനമായതിനാലും അവന്‍റെ മനസ്സാക്ഷി ഏറ്റവും നിര്‍ജീവമായതിനാലും അവന്‍റെ സ്വഭാവം ദൈവത്തിനെതിരെ മത്സരിക്കുന്നതായിരിക്കുന്നു. മനുഷ്യന്‍റെ ബോധത്തിനും ഉള്‍ക്കാഴ്ച്ചയ്ക്കും വ്യത്യാസപ്പെടാനാവുന്നില്ലെങ്കില്‍, അവന്‍റെ സ്വഭാവത്തിലെ മാറ്റങ്ങള്‍ അസംഭവ്യമാണ്, ദൈവത്തിന്‍റെ ഹിതവുമായ അനുരൂപപ്പെടുന്നതും അങ്ങനെ തന്നെ. മനുഷ്യന്‍റെ ബോധം അസ്ഥിരമാണെങ്കില്‍, അവന് ദൈവത്തെ സേവിക്കാനാവില്ല, അവന്‍ ദൈവത്താല്‍ ഉപയോഗിക്കപ്പെടാന്‍ അര്‍ഹനുമല്ല. “സാധാരണ ബോധം” എന്നത് ദൈവത്തോട് അനുസരണയും വിശ്വസ്തതയും പുലര്‍ത്തുന്നതിനെയും ദൈവത്തിനായി കാംക്ഷിക്കുന്നതിനെയും ദൈവത്തോട് പൂര്‍ണ്ണ വിധേയത്വം പാലിക്കുന്നതിനെയും ദൈവത്തിങ്കലേക്ക് ഒരു മനസ്സാക്ഷിയുണ്ടായിരിക്കുന്നതിനെയും സൂചിപ്പിക്കുന്നു. അത് ദൈവത്തോട് ഒരു ഹൃദയവും മനസ്സുമായിരിക്കുന്നതിനെയും ദൈവത്തെ ബോധപൂര്‍വ്വം എതിര്‍ക്കാതിരിക്കുന്നതിനെയും സൂചിപ്പിക്കുന്നു. വിലക്ഷണമായ ഒരു ബോധമുണ്ടായിരിക്കുന്നത് അങ്ങനെയല്ല. മനുഷ്യന്‍ സാത്താനാല്‍ ദുഷിപ്പിക്കപ്പെട്ടിരിക്കുന്നതിനാല്‍, അവന്‍ ദൈവത്തെ കുറിച്ചുള്ള സങ്കല്പങ്ങളുമായി മുന്നോട്ടു വന്നിരിക്കയാണ്, അവന് ദൈവത്തോട് ഒരു വിശ്വസ്തതയുമില്ല അല്ലെങ്കില്‍ അവനായി കാംക്ഷിക്കുന്നില്ല, ദൈവത്തോടുള്ള മനസ്സാക്ഷി എന്നു പറയാന്‍ ഒന്നുമില്ല. മനുഷ്യന്‍ ബോധപൂര്‍വ്വം ദൈവത്തെ എതിര്‍ക്കുകയും അവനെ കുറിച്ച് ന്യായവിധികള്‍ പുറപ്പെടുവിക്കുകയും ചെയ്യുന്നു, കൂടാതെ അവന്‍റെ പിന്നില്‍ നിന്ന് അവനെതിരെ ആക്ഷേപങ്ങള്‍ തൊടുക്കുകയും ചെയ്യുന്നു. മനുഷ്യന്‍ ദൈവത്തിന്‍റെ പിന്നില്‍ നിന്ന് അവനെതിരെ ന്യായവിധികള്‍ പുറപ്പെടുവിക്കുന്നത്, അവന്‍ ദൈവമാണെന്നുള്ള വ്യക്തമായ അറിവോടുകൂടിത്തന്നെയാണ്; മനുഷ്യന് ദൈവത്തെ അനുസരിക്കുന്നതിനുള്ള ഒരു ഉദ്ദേശ്യവുമില്ല, അവന്‍ ദൈവത്തോട് അന്ധമായ ആവശ്യങ്ങളും അപേക്ഷകളും നടത്തുകയാണ് ചെയ്യുന്നത്. വിലക്ഷണമായ ബോധമുള്ള അത്തരം ആളുകള്‍ക്ക് അവരുടെ നികൃഷ്ടമായ സ്വന്തം പെരുമാറ്റം മനസ്സിലാക്കുന്നതിനോ തങ്ങളുടെ മത്സരഭാവത്തില്‍ ഖേദിക്കുന്നതിനോ ഉള്ള ശേഷിയില്ല. ആളുകള്‍ക്ക് അവരെക്കുറിച്ചുതന്നെ അറിയുന്നതിനുള്ള ശേഷിയുണ്ടെങ്കില്‍, അവര്‍ അവരുടെ ബോധം ഒരല്പം തിരികെ നേടിയിരിക്കയാണ്; തങ്ങളെ ഇതേവരെ സ്വയം മനസ്സിലാക്കിയിട്ടില്ലാത്ത ആളുകള്‍ ദൈവത്തിനെതിരെ എത്രയധികം കലഹിക്കുന്നോ, അത്രയും കുറച്ച് സ്ഥിരബോധമാണ് അവര്‍ക്കുള്ളത്.

മനുഷ്യന്‍റെ ദുഷിച്ച സ്വഭാവത്തിന്‍റെ വെളിപ്പെടലിന്‍റെ സ്രോതസ്സ് മനുഷ്യന്‍റെ മരവിച്ച മനസ്സാക്ഷിയും അവന്‍റെ കുറ്റവാസനയുള്ള പ്രകൃതവും അവന്‍റെ അസ്ഥിരമായ ബോധവുമല്ലാതെ മറ്റൊന്നുമല്ല; മനുഷ്യന്‍റെ മനസ്സാക്ഷിക്കും ബോധത്തിനും വീണ്ടും സാധാരണമാകാന്‍ സാധിക്കുമെങ്കില്‍, അവന്‍ ദൈവത്തിനു മുന്നില്‍ ഉപയോഗിക്കപ്പെടാന്‍ യോഗ്യതയുള്ളവനായിത്തീരും. മനുഷ്യന്‍റെ മനസ്സാക്ഷി എപ്പോഴും മരവിച്ചതായതിനാലും മനുഷ്യന്‍റെ ബോധം ഒരിക്കലും സ്ഥിരതയുള്ളതായിരുന്നില്ല എന്നതിനാലും കൂടുതല്‍ നിര്‍ജീവമായി മാറിക്കൊണ്ടിരിക്കുന്നതിനാലുമാണ് അവൻ ദൈവത്തോട് മത്സരിക്കുന്നത്; അതിനാലാണ് മനുഷ്യന്‍ യേശുവിനെ ക്രൂശില്‍ തറച്ചത്; അതിനാലാണ് ദൈവത്തിന്‍റെ അന്ത്യനാളുകളിലെ മനുഷ്യാവതാരത്തെ തന്‍റെ ഭവനത്തിലേക്കു പ്രവേശിക്കാൻ അവൻ അനുവദിക്കാതിരിക്കുകയും ദൈവത്തിന്‍റെ ജഡശരീരത്തെ അപലപിക്കുകയും ദൈവത്തിന്‍റെ ജഡശരീരത്തെ നീചമായി കാണുകയും ചെയ്യുന്നത്. മനുഷ്യന് അല്പമെങ്കിലും മനുഷ്യത്വമുണ്ടായിരുന്നെങ്കില്‍, അവന്‍ ദൈവത്തിന്‍റെ ജഡാവതാരത്തോട് ഇത്ര ക്രൂരമായി പെരുമാറില്ലായിരുന്നു; അവന് അല്പമെങ്കിലും ബോധമുണ്ടായിരുന്നെങ്കില്‍, അവന്‍ ദൈവത്തിന്‍റെ ജഡാവതാരത്തോട് ഇത്ര നിര്‍ദയമായി പെരുമാറില്ലായിരുന്നു; അവന് അല്പമെങ്കിലും മനസ്സാക്ഷിയുണ്ടായിരുന്നെങ്കില്‍, അവന്‍ ദൈവത്തിന്‍റെ ജഡാവതാരത്തിന് ഈ രീതിയില്‍ “നന്ദി അര്‍പ്പിക്കില്ലായിരുന്നു.” മനുഷ്യന്‍ ജീവിക്കുന്നത് ദൈവം ജഡമായ കാലഘട്ടത്തിലാണ്, എന്നിട്ടും ഇത്ര നല്ല ഒരു അവസരം നല്കിയതിന് ദൈവത്തോട് നന്ദി പറയാന്‍ അവനു സാധിക്കുന്നില്ല. അതിനു പകരം ദൈവത്തിന്‍റെ വരവിനെ ശപിക്കുകയോ അല്ലെങ്കില്‍ ദൈവത്തിന്‍റെ ജഡാവതാരം എന്ന വസ്തുതയെ പൂര്‍ണ്ണമായി അവഗണിക്കുകയോ ആണ് അവന്‍ ചെയ്യുന്നത്. അവന്‍ അതിന് എതിരായും അതില്‍ അക്ഷമനായുമാണ് കാണപ്പെടുന്നത്. ദൈവത്തിന്‍റെ വരവിനെ മനുഷ്യന്‍ എങ്ങനെ പരിഗണിക്കുന്നു എന്നത് കണക്കിലെടുക്കാതെ, ദൈവം, ചുരുക്കത്തില്‍, എപ്പോഴും അവന്‍റെ പ്രവൃത്തി—മനുഷ്യൻ അവനെ ഒട്ടും തന്നെ സ്വീകരിക്കാതിരിക്കുകയും അന്ധമായി അവനോട് ആവശ്യങ്ങള്‍ ഉന്നയിക്കുകയുമാണെങ്കില്‍ക്കൂടി—ക്ഷമയോടെ മുന്നോട്ട് കൊണ്ടുപോയിട്ടുണ്ട്. മനുഷ്യന്‍റെ സ്വഭാവം അത്യന്തം ക്രൂരമാവുകയും അവന്‍റെ ബോധം അത്യന്തം നിര്‍ജീവമാവുകയും അവന്‍റെ മനസ്സാക്ഷി ദുഷ്ടനാല്‍ പൂര്‍ണ്ണമായും ചവിട്ടിമെതിക്കപ്പെടുകയും ഏറെക്കാലം മുമ്പുതന്നെ മനുഷ്യന്‍റെ യഥാര്‍ത്ഥ മനസ്സാക്ഷി അല്ലാതായിത്തീരുകയും ചെയ്തിരുന്നു. മനുഷ്യവര്‍ഗ്ഗത്തിനു മേല്‍ ഇത്രമാത്രം ജീവനും കൃപയും ചൊരിഞ്ഞ ജഡാവതാരമെടുത്ത ദൈവത്തോട് മനുഷ്യന്‍ നന്ദികേട് കാട്ടി എന്നുമാത്രമല്ല, അവന് സത്യം നല്കിയതിന് ദൈവത്തോട് അവന്‍ കൂടുതല്‍ അമര്‍ഷമുള്ളവനായി മാറുകയും ചെയ്തു; മനുഷ്യന് സത്യത്തിൽ അശേഷം താത്പര്യമില്ലാത്തതിനാലാണ് അവൻ ദൈവത്തോട് കൂടുതൽ അമർഷമുള്ളവനായി മാറിയത്. ജഡാവതാരമെടുത്ത ദൈവത്തിനു വേണ്ടി തന്‍റെ ജീവന്‍ സമര്‍പ്പിക്കാന്‍ മനുഷ്യന് കഴിവില്ല എന്നുമാത്രമല്ല, അവന്‍ ദൈവത്തില്‍നിന്ന് അനുഗ്രഹങ്ങൾ നേടിയെടുക്കാന്‍ ശ്രമിക്കുകയും, മനുഷ്യന്‍ ദൈവത്തിനു നല്കിയതിന്‍റെ ഡസന്‍ കണക്കിന് മടങ്ങ് പലിശ അവകാശപ്പെടുകയും കൂടി ചെയ്യുകയാണ്. അത്തരം മനസ്സാക്ഷിയും ബോധവുമുള്ള ആളുകള്‍ ഇത് വലിയ കാര്യമല്ല എന്നു കരുതുകയും, അവര്‍ തങ്ങളുടെ പലതും ദൈവത്തിനായി ചെലവഴിച്ചു എന്നും ദൈവം അവര്‍ക്ക് വളരെ കുറച്ചു മാത്രമേ നല്കിയുള്ളൂ എന്നും വിശ്വസിക്കുകയും കൂടി ചെയ്യുന്നു. എനിക്ക് ഒരു പാത്രം വെള്ളം നല്കിയ പേരില്‍, അവരുടെ കരങ്ങള്‍ നീട്ടി ഞാന്‍ അവര്‍ക്ക് രണ്ട് പാത്രം പാലിന്‍റെ തുക നല്കണമെന്ന് ആവശ്യപ്പെടുന്ന, അല്ലെങ്കില്‍ എനിക്ക് ഒരു രാത്രി പാര്‍ക്കാന്‍ ഒരു മുറി നല്കിയതിന്, നിരവധി രാത്രികളിലേക്ക് ഞാന്‍ വാടക അടയ്ക്കണമെന്ന് എന്നോട് ആവശ്യപ്പെടുന്ന ആളുകളുണ്ട്. ഇത്തരത്തിലുള്ള ഒരു മനുഷ്യത്വവും ഇത്തരത്തിലുള്ള ഒരു മനസ്സാക്ഷിയുമൊത്ത് എങ്ങനെയാണ് നിങ്ങള്‍ക്ക് ഇപ്പോഴും ജീവന്‍ നേടാന്‍ ആഗ്രഹിക്കാനാവുക? നിങ്ങള്‍ എത്ര നിന്ദ്യരായ അധമരാണ്! മനുഷ്യരിലെ ഇത്തരത്തിലുള്ള മനുഷ്യത്വവും മനസ്സാക്ഷിയുമാണ്, ജഡാവതാരമെടുത്ത ദൈവത്തെ അഭയസ്ഥാനം കണ്ടെത്താന്‍ സ്ഥലമില്ലാതെ ഭൂമിയില്‍ അലയാന്‍ ഇടയാക്കിയത്. ശരിയായ മനസ്സാക്ഷിയും മനുഷ്യത്വവുമുള്ളവര്‍ ജഡാവതാരമെടുത്ത ദൈവത്തെ ആരാധിക്കുകയും പൂര്‍ണ്ണഹൃദയത്തോടെ സേവിക്കുകയും ചെയ്യേണ്ടത് അവന്‍ എത്രമാത്രം പ്രവൃത്തി ചെയ്തിട്ടുണ്ട് എന്നതു കാരണമല്ല, മറിച്ച് അവന്‍ ഒരു പ്രവൃത്തിയും ചെയ്തിട്ടില്ലെങ്കിലും വേണ്ടതാണ്. ഇതാണ് സ്ഥിരബോധമുള്ളവര്‍ ചെയ്യേണ്ടത്, അത് മനുഷ്യന്‍റെ കടമയാണ്. മിക്ക ആളുകളും ദൈവത്തോടുള്ള തങ്ങളുടെ സേവനത്തിലെ വ്യവസ്ഥകളെക്കുറിച്ച് സംസാരിക്കുന്നു: അവര്‍ അവന്‍ ദൈവമാണോ മനുഷ്യനാണോ എന്നതിനു പ്രധാന്യം നല്കുന്നില്ല, അവര്‍ അവരുടെ സ്വന്തം വ്യവസ്ഥകളെക്കുറിച്ച് മാത്രം സംസാരിക്കുകയും അവരുടെ സ്വന്തം അഭിലാഷങ്ങള്‍ തൃപ്തിപ്പെടുത്താന്‍ മാത്രം ശ്രമിക്കുകയും ചെയ്യുന്നു. നിങ്ങള്‍ എനിക്കു വേണ്ടി പാചകം ചെയ്യുമ്പോള്‍, നിങ്ങള്‍ ഒരു സേവന ഫീസ് എന്നോട് ആവശ്യപ്പെടുന്നു, നിങ്ങള്‍ എനിക്കു വേണ്ടി ഓടുമ്പോള്‍ നിങ്ങള്‍ റണ്ണിംഗ് ഫീസ് ആവശ്യപ്പെടുന്നു, നിങ്ങൾ എനിക്കു വേണ്ടി ജോലി ചെയ്യുമ്പോൾ അതിന്‍റെ കൂലി ആവശ്യപ്പെടുന്നു, നിങ്ങള്‍ എന്‍റെ വസ്ത്രങ്ങള്‍ അലക്കുമ്പോള്‍ നിങ്ങള്‍ ലോണ്‍ട്രി ഫീസ് ആവശ്യപ്പെടുന്നു, നിങ്ങള്‍ സഭയ്ക്കായി നല്കുമ്പോള്‍ നിങ്ങള്‍ അതിനൊത്ത തുക തിരികെ ആവശ്യപ്പെടുന്നു. നിങ്ങള്‍ പ്രസംഗിക്കുമ്പോള്‍ പ്രസംഗകന്‍റെ ഫീസ് ആവശ്യപ്പെടുന്നു, നിങ്ങള്‍ പുസ്തകങ്ങള്‍ വിതരണം ചെയ്യുമ്പോള്‍ നിങ്ങള്‍ വിതരണ ആവശ്യപ്പെടുന്നു, നിങ്ങള്‍ എഴുതുമ്പോള്‍ നിങ്ങള്‍ എഴുതുന്നതിനുള്ള ഫീസ് ആവശ്യപ്പെടുന്നു. ഞാന്‍ ഇടപെട്ടിട്ടുള്ളവര്‍ എന്നില്‍നിന്ന് പ്രതിഫലം ആവശ്യപ്പെടുമ്പോള്‍, ഞാന്‍ വീട്ടിലേക്ക് പറഞ്ഞുവിട്ടവര്‍ അവരുടെ പേരിനുണ്ടായ ചേതത്തിന് നഷ്ടപരിഹാരം ആവശ്യപ്പെടുന്നു; അവിവാഹിതരായവര്‍ സ്ത്രീധനം ആവശ്യപ്പെടുന്നു, അല്ലെങ്കില്‍ തങ്ങളുടെ നഷ്ടപ്പെട്ട യുവത്വത്തിന് നഷ്ടപരിഹാരം ആവശ്യപ്പെടുന്നു; കോഴിയെ കൊല്ലുന്നവര്‍ കശാപ്പ് ഫീസ് ആവശ്യപ്പെടുന്നു, ഭക്ഷണം ഫ്രൈ ചെയ്യുന്നവര്‍ ഫ്രൈയിംഗ് ഫീസ് ആവശ്യപ്പെടുന്നു, സൂപ്പുണ്ടാക്കുന്നവര്‍ അതിനുള്ള ഫീസ് ആവശ്യപ്പെടുന്നു... ഇതാണ് നിങ്ങളുടെ ഉന്നതവും പ്രബലവുമായ മനുഷ്യത്വം, ഇതാണ് നിങ്ങളുടെ ഊഷ്മളമായ മനസ്സാക്ഷി ആജ്ഞാപിക്കുന്ന നടപടികള്‍. എവിടെയാണ് നിങ്ങളുടെ ബോധം? എവിടെയാണ് നിങ്ങളുടെ മനുഷ്യത്വം? ഞാന്‍ നിങ്ങളോട് പറയട്ടെ! നിങ്ങള്‍ ഇങ്ങനെ മുന്നോട്ടു പോകുകയാണെങ്കില്‍, ഞാന്‍ നിങ്ങള്‍ക്കിടയില്‍ പ്രവര്‍ത്തിക്കുന്നത് അവസാനിപ്പിക്കുന്നതാണ്. മനുഷ്യന്‍റെ വേഷമണിഞ്ഞ ഒരു കൂട്ടം വന്യമൃഗങ്ങള്‍ക്കിടയില്‍ ഞാന്‍ പ്രവര്‍ത്തിക്കയില്ല. സുന്ദരമായ മുഖങ്ങള്‍ക്കു പിന്നില്‍ മൃഗീയ ഹൃദയങ്ങള്‍ ഒളിപ്പിച്ചിരിക്കുന്ന അത്തരമൊരു കൂട്ടം ആളുകള്‍ക്കു വേണ്ടി ഞാന്‍ അങ്ങനെ കഷ്ടപ്പെടില്ല, രക്ഷ പ്രാപിക്കുന്നതിന് അല്പം പോലും സാദ്ധ്യതയില്ലാത്ത അത്തരമൊരു കൂട്ടം മൃഗങ്ങള്‍ക്കു വേണ്ടി ഞാന്‍ പ്രയത്നിക്കില്ല. ഞാന്‍ നിങ്ങള്‍ക്കു പുറംതിരിയുന്ന ദിവസം നിങ്ങള്‍ മരിക്കുന്ന ദിവസമാണ്, അത് നിങ്ങളുടെ മേല്‍ അന്ധകാരം വരുന്ന ദിവസമാണ്, വെളിച്ചം നിങ്ങളെ ഉപേക്ഷിക്കുന്ന ദിവസമാണ്. ഞാന്‍ നിങ്ങളോട് പറയട്ടെ! നിങ്ങളുടേതു പോലെയുള്ള ഒരു കൂട്ടത്തോട്, മൃഗങ്ങളെക്കാള്‍ നീചമായ ഒരു കൂട്ടത്തോട് ഞാന്‍ ഒരിക്കലും കരുണ കാണിക്കില്ല! എന്‍റെ വാക്കുകള്‍ക്കും പ്രവൃത്തികള്‍ക്കും പരിധികളുണ്ട്, നിങ്ങള്‍ക്കുള്ളതു പോലെയുള്ള മനുഷ്യത്വവും മനസ്സാക്ഷിയുമൊത്ത് ഞാന്‍ കൂടുതല്‍ പ്രവര്‍ത്തിക്കുന്നതല്ല, കാരണം നിങ്ങള്‍ക്ക് ഒട്ടും മനസ്സാക്ഷിയില്ല, നിങ്ങള്‍ എനിക്ക് വളരെയധികം വേദനയുണ്ടാക്കി, നിങ്ങളുടെ നികൃഷ്ടമായ പെരുമാറ്റം എന്നില്‍ വളരെയധികം വെറുപ്പുളവാക്കിയിരിക്കുന്നു. മനുഷ്യത്വവും മനസ്സാക്ഷിയും ഇത്രയധികം കുറവായിരിക്കുന്നവര്‍ക്ക് രക്ഷ പ്രാപിക്കുന്നതിനുള്ള സാദ്ധ്യത ഒരിക്കലുമുണ്ടാവില്ല; ഇത്തരം ഹൃദയശൂന്യരും നന്ദിയില്ലാത്തവരുമായ ആളുകളെ ഞാന്‍ ഒരിക്കലും രക്ഷിക്കില്ല. എന്‍റെ ദിവസം വരുമ്പോള്‍, എന്‍റെ ഉഗ്രകോപത്തെ ഒരിക്കല്‍ പ്രകോപിപ്പിച്ച അനുസരണക്കേടിന്‍റെ സന്തതികളുടെ മേല്‍ എന്‍റെ ചുട്ടുപൊള്ളുന്ന അഗ്നിനാളങ്ങള്‍ എന്നെന്നേക്കുമായി ഞാന്‍ പെയ്തിറക്കും. ഒരിക്കല്‍ എന്‍റെ നേരെ ആക്ഷേപം ചൊരിയുകയും എന്നെ ഉപേക്ഷിക്കുകയും ചെയ്ത ആ മൃഗങ്ങള്‍ക്കു മേല്‍ ഞാന്‍ എന്‍റെ അനന്തമായ ശിക്ഷ ചുമത്തും, ഒരിക്കല്‍ എന്നോടൊപ്പം ഭക്ഷിക്കുകയും എന്നോടൊപ്പം ജീവിക്കുകയും ചെയ്യുകയും എന്നാല്‍ എന്നില്‍ വിശ്വസിക്കാതിരിക്കുകയും ചെയ്ത, എന്നെ അധിക്ഷേപിക്കുകയും എന്നെ വഞ്ചിക്കുകയും ചെയ്ത, അനുസരണക്കേടിന്‍റെ മക്കളെ എന്‍റെ കോപാഗ്നിയാല്‍ ഞാന്‍ എന്നേക്കും കത്തിക്കും. എന്‍റെ കോപത്തെ പ്രകോപിപ്പിച്ചവരെയെല്ലാം ഞാന്‍ എന്‍റെ ശിക്ഷയ്ക്കു പാത്രമാക്കും, ഒരിക്കല്‍ എന്‍റെ ചാരത്ത് എനിക്കു തുല്യരായി നില്ക്കാന്‍ ആഗ്രഹിക്കുകയും എന്നാല്‍ എന്നെ ആരാധിക്കുകയോ എന്നെ അനുസരിക്കുകയോ ചെയ്യാതിരുന്ന ആ വന്യമൃഗങ്ങള്‍ക്കു മേല്‍ ഞാന്‍ എന്‍റെ സകല കോപവും ചൊരിയും; ഞാന്‍ മനുഷ്യനെ അടിക്കുന്ന വടി ഒരിക്കല്‍ എന്‍റെ പരിചരണം ആസ്വദിക്കുകയും ഞാന്‍ പറഞ്ഞ നിഗൂഢതകള്‍ ആസ്വദിക്കുകയും, എന്നില്‍നിന്ന് ഭൗതിക ആനന്ദങ്ങള്‍ കൈക്കലാക്കാന്‍ ശ്രമിക്കുകയും ചെയ്തിരുന്ന ആ മൃഗങ്ങള്‍ക്കു മേല്‍ പതിക്കും. എന്‍റെ സ്ഥാനം എടുക്കാന്‍ ശ്രമിക്കുന്ന ഒരു വ്യക്തിയോടും ഞാന്‍ ക്ഷമിക്കില്ല; എന്നില്‍നിന്ന് ഭക്ഷണവും വസ്ത്രങ്ങളും തട്ടിയെടുക്കാന്‍ ശ്രമിക്കുന്ന ഒരുവനെയും ഞാന്‍ വെറുതെ വിടില്ല. ഇപ്പോള്‍, നിങ്ങള്‍ ദോഷത്തില്‍ നിന്ന് മുക്തമായിരിക്കുകയും എന്നില്‍നിന്ന് ആവശ്യപ്പെടുന്ന കാര്യങ്ങളില്‍ അതിരുവിടുന്നത് തുടരുകയും ചെയ്യും. ക്രോധത്തിന്‍റെ ദിവസം വരുമ്പോള്‍, നിങ്ങള്‍ എന്നോട് പിന്നീടൊന്നും ആവശ്യപ്പെടില്ല; ആ സമയത്ത്, നിങ്ങളുടെ ഹൃദയങ്ങളുടെ സംതൃപ്തിക്കായി സ്വയം “ആനന്ദിക്കാന്‍” ഞാന്‍ നിങ്ങളെ അനുവദിക്കും, ഞാന്‍ നിങ്ങളുടെ മുഖം ഭൂമിയിലേക്ക് അമര്‍ത്തുകയും പിന്നീടൊരിക്കലും നിങ്ങള്‍ക്ക് എഴുന്നേല്ക്കാന്‍ സാധിക്കാതിരിക്കുകയും ചെയ്യും! ഇന്നല്ലെങ്കില്‍ നാളെ, നിങ്ങള്‍ക്കുള്ള ഈ കടം ഞാന്‍ “തിരിച്ചടയ്ക്കാന്‍” പോകുകയാണ്—ഈ ദിവസത്തിന്‍റെ വരവിനായി നിങ്ങള്‍ ക്ഷമയോടെ കാത്തിരിക്കുന്നു എന്നു ഞാന്‍ പ്രതീക്ഷിക്കുന്നു.

നിന്ദ്യരായ ഈ ആളുകള്‍ക്ക് തങ്ങളുടെ ധാരാളിത്തം നിറഞ്ഞ അഭിലാഷങ്ങള്‍ വാസ്തവമായും മാറ്റിവച്ച് ദൈവത്തിങ്കലേക്കു മടങ്ങാന്‍ കഴിഞ്ഞാല്‍, അവര്‍ക്ക് രക്ഷ പ്രാപിക്കാനുള്ള അവസരം അപ്പോഴുമുണ്ട്; മനുഷ്യന് വാസ്തവമായും ദൈവത്തിനായി കാംക്ഷിക്കുന്ന ഒരു ഹൃദയമുണ്ടെങ്കില്‍, അവനെ ദൈവം ഉപേക്ഷിക്കില്ല. മനുഷ്യന്‍ ദൈവത്തെ നേടാന്‍ പരാജയപ്പെടുന്നത് ദൈവത്തിന് വികാരമുള്ളതുകൊണ്ടോ, മനുഷ്യരാല്‍ നേടാന്‍ ദൈവത്തിന് വൈമനസ്യമുള്ളതുകൊണ്ടോ അല്ല, മറിച്ച് ദൈവത്തെ നേടാന്‍ മനുഷ്യന് ആഗ്രഹമില്ലാത്തതിനാലും മനുഷ്യന്‍ അടിയന്തിരമായി ദൈവത്തെ തേടാതിരിക്കുന്നതിനാലുമാണ്. വാസ്തവമായും ദൈവത്തെ തേടുന്ന ഒരുവനെ ദൈവത്തിന് എങ്ങനെയാണ് ശപിക്കാനാവുക? സുബോധവും സംവേദനക്ഷമമായ മനസ്സാക്ഷിയുമുള്ള ഒരുവനെ ദൈവത്തിന് എങ്ങനെയാണ് ശപിക്കാനാവുക? ദൈവത്തെ സത്യമായും ആരാധിക്കുകയും സേവിക്കുകയും ചെയ്യുന്ന ഒരുവന്‍ എങ്ങനെയാണ് അവന്‍റെ ക്രോധാഗ്നിയില്‍ പതിക്കുന്നത്? ദൈവത്തെ അനുസരിക്കുന്നതില്‍ സന്തോഷമുള്ള ഒരുവനെ എങ്ങനെയാണ് ദൈവത്തിന്‍റെ ഭവനത്തില്‍ നിന്ന് ചവിട്ടിപ്പുറത്താക്കാനാവുന്നത്? ദൈവത്തെ സ്നേഹിച്ച് മതിയാകാത്ത ഒരുവന് എങ്ങനെയാണ് ദൈവത്തിന്‍റെ ശിക്ഷയ്ക്ക് പാത്രമാകാനാവുക? ദൈവത്തിനു വേണ്ടി എല്ലാക്കാര്യങ്ങളും ഉപേക്ഷിക്കുന്നതില്‍ സന്തോഷമുള്ള ഒരുവനെ എങ്ങനെയാണ് ഒന്നുമില്ലാത്തവനാക്കുന്നത്? മനുഷ്യൻ ദൈവത്തെ തേടാന്‍ സന്നദ്ധനല്ല, തന്‍റെ സമ്പാദ്യങ്ങള്‍ ദൈവത്തിനായി ചെലവഴിക്കാന്‍ സന്നദ്ധനല്ല, ഒരു ജീവിതകാലത്തിന്‍റെ പ്രയത്നം ദൈവത്തിനായി സമര്‍പ്പിക്കാന്‍ സന്നദ്ധനല്ല; അതിനുപകരം, ദൈവം ഒരുപാട് അകന്നുപോയിരിക്കുന്നു, ദൈവത്തെ കുറിച്ചുള്ള ഒരുപാട് കാര്യങ്ങള്‍ മനുഷ്യന്‍റെ സങ്കല്പങ്ങളോട് പൊരുത്തപ്പെടുന്നില്ല എന്ന് അവന്‍ പറയുന്നു. ഇതുപോലെയുള്ള ഒരു മനുഷ്യത്വത്തോടെ, നിങ്ങളുടെ പ്രയത്നങ്ങളില്‍ നിങ്ങള്‍ ഒരു കുറവും വരുത്തിയില്ലെങ്കില്‍ പോലും നിങ്ങള്‍ക്ക് ദൈവത്തിന്‍റെ അംഗീകാരം നേടിയെടുക്കാന്‍ സാധിക്കില്ല, നിങ്ങള്‍ ദൈവത്തെ തേടുന്നില്ല എന്ന കാര്യം പറയേണ്ടതുമില്ല. നിങ്ങളാണ് മനുഷ്യവര്‍ഗ്ഗത്തിന്‍റെ ന്യൂനതയുള്ള വസ്തുക്കള്‍ എന്ന് നിങ്ങള്‍ക്കറിയില്ലേ? നിങ്ങളുടേതിനെക്കാള്‍ നീചമായ ഒരു മാനുഷികതയുമില്ല എന്ന് നിങ്ങള്‍ക്കറിയില്ലേ? നിങ്ങളെ മാനിക്കുന്നതിനായി മറ്റുള്ളവര്‍ നിങ്ങളെ എന്താണ് വിളിക്കുന്നതെന്ന് നിങ്ങള്‍ക്കറിയില്ലേ? ദൈവത്തെ സത്യമായും സ്നേഹിക്കുന്നവര്‍ നിങ്ങളെ വിളിക്കുന്നത് ചെന്നായുടെ പിതാവ്, ചെന്നായുടെ മാതാവ്, ചെന്നായുടെ മകന്‍, ചെന്നായുടെ ചെറുമകന്‍ എന്നൊക്കെയാണ്; നിങ്ങള്‍ ചെന്നായുടെ പിന്മുറക്കാരാണ്, ചെന്നായുടെ ആളുകളാണ്, നിങ്ങള്‍ നിങ്ങളുടെ സ്വന്തം വ്യക്തിത്വം അറിയുകയും അതൊരിക്കലും മറക്കാതിരിക്കുകയും വേണം. നിങ്ങള്‍ ഏതോ മുന്തിയ വ്യക്തിയാണെന്ന് കരുതാതിരിക്കുക: നിങ്ങള്‍ മനുഷ്യവര്‍ഗ്ഗത്തിനിടയിലെ മനുഷ്യരല്ലാത്ത ഏറ്റവും ദുഷ്ടരായ കൂട്ടമാണ്. നിങ്ങള്‍ക്ക് ഇതൊന്നുമറിയില്ലേ? നിങ്ങളുടെ ഇടയില്‍ പ്രവര്‍ത്തിക്കുന്നതിലൂടെ എത്രമാത്രം അപകടസാദ്ധ്യതയാണ് ഞാന്‍ ഏറ്റെടുത്തതെന്ന് നിങ്ങള്‍ക്കറിയാമോ? നിങ്ങളുടെ ബോധത്തിന് വീണ്ടും സാധാരണനിലയിലാകാന്‍ കഴിയുന്നില്ലെങ്കില്‍, നിങ്ങളുടെ മനസ്സാക്ഷിക്ക് സാധാരണനിലയില്‍ പ്രവര്‍ത്തിക്കാനാവുന്നില്ലെങ്കില്‍, ഒരിക്കലും നിങ്ങള്‍ക്ക് “ചെന്നായുടെ” പേര് ഉപേക്ഷിച്ചുകളയാനാവില്ല, ഒരിക്കലും നിങ്ങള്‍ക്ക് ക്രോധത്തിന്‍റെ ദിവസത്തില്‍ നിന്ന് രക്ഷപ്പെടാനാവില്ല, ഒരിക്കലും നിങ്ങള്‍ക്ക് നിങ്ങളുടെ ശിക്ഷയുടെ ദിവസത്തില്‍ നിന്ന് രക്ഷപ്പെടാനാവില്ല. നിങ്ങള്‍ ജനിച്ചത് നിസ്സാരരായാണ്, ഒരു മൂല്യവുമില്ലാത്ത ഒരു വസ്തുവായാണ്. നിങ്ങള്‍ സ്വഭാവപ്രകാരം വിശക്കുന്ന ചെന്നായ്ക്കളുടെ ഒരു കൂട്ടമാണ്, ചപ്പുചവറുകളുടെ ഒരു കൂമ്പാരമാണ്. ഞാന്‍ നിങ്ങളെപ്പോലെ ആനുകൂല്യങ്ങള്‍ നേടിയെടുക്കാനായല്ല നിങ്ങളിൽ പ്രവര്‍ത്തിക്കുന്നത്, മറിച്ച് പ്രവര്‍ത്തിക്കേണ്ടതിന്‍റെ ആവശ്യകത മൂലമാണ്. നിങ്ങള്‍ ഈ വിധത്തില്‍ മത്സരിച്ച് മുന്നോട്ടുകൊണ്ടുപോകുന്നത് തുടരുകയാണെങ്കില്‍, ഞാന്‍ എന്‍റെ പ്രവൃത്തി അവസാനിപ്പിക്കുകയും ഒരിക്കലും നിങ്ങള്‍ക്കു വേണ്ടി വീണ്ടും പ്രവര്‍ത്തിക്കാതിരിക്കുന്നതുമാണ്. അതിനു വിപരീതമായി, എന്നെ പ്രസാദിപ്പിക്കുന്ന മറ്റൊരു കൂട്ടത്തിലേക്ക് ഞാന്‍ എന്‍റെ പ്രവര്‍ത്തനം മാറ്റുകയും, ഇപ്രകാരം നിങ്ങളെ എന്നെന്നേക്കുമായി വിട്ടുപോകുകയും ചെയ്യുന്നതാണ്. കാരണം, എന്നോട് ശത്രുതയിലായിരിക്കുന്നവരെ നോക്കാന്‍ എനിക്ക് മനസ്സില്ല. അപ്പോള്‍, നിങ്ങള്‍ എന്നോട് ഒത്തുപോകാനാണോ അതോ എനിക്കെതിരെ ശത്രുതയിലാകാനാണോ ആഗ്രഹിക്കുന്നത്?


ദൈവത്തെ അറിയാത്ത സകലരും ദൈവത്തെ എതിര്‍ക്കുന്നവരാണ്

ദൈവത്തെ അനുഗമിക്കുന്ന ഓരോ വ്യക്തിയും കൈവരിക്കേണ്ടത് ഇതാണ്: ദൈവത്തിന്‍റെ പ്രവൃത്തിയുടെ ഉദ്ദേശ്യം, അവന്‍റെ പ്രവൃത്തി മനുഷ്യനില്‍ ഉളവാക്കുന്ന പ്രഭാവം, മനുഷ്യനെ കുറിച്ചുള്ള അവന്‍റെ ഹിതം കൃത്യമായി എന്താണ് എന്നിവ മനസ്സിലാക്കുക. ഇക്കാലത്ത് എല്ലാവർക്കും ഇല്ലാത്തത് ദൈവത്തിന്‍റെ പ്രവൃത്തിയെ കുറിച്ചുള്ള അറിവാണ്. ജനങ്ങളുടെമേല്‍ ദൈവം ചെയ്ത പ്രവൃത്തികള്‍, ദൈവത്തിന്‍റെ പ്രവൃത്തിയുടെ സമഗ്രത, ലോകസൃഷ്ടി മുതല്‍ ഇക്കാലംവരെ മനുഷ്യനെ കുറിച്ചുള്ള കൃത്യമായ ദൈവഹിതം—ഈ കാര്യങ്ങളാണ് മനുഷ്യന്‍ അറിയാത്തതും മനസ്സിലാക്കാത്തതും. ഈ അപര്യാപ്തത കാണപ്പെടുന്നത് ലോകത്തിലെ മതമണ്ഡലത്തിൽ മാത്രമല്ല, ദൈവത്തില്‍ വിശ്വസിക്കുന്ന എല്ലാവരിലുമാണ്. നിങ്ങള്‍ ദൈവത്തെ യഥാര്‍ത്ഥത്തില്‍ കാണുന്ന ദിവസം വരുമ്പോള്‍, നിങ്ങള്‍ അവന്‍റെ ജ്ഞാനം വാസ്തവമായും വിലമതിക്കുമ്പോള്‍, ദൈവം ചെയ്ത എല്ലാ പ്രവൃത്തികളും നിങ്ങള്‍ കാണുമ്പോള്‍, ദൈവം എന്താണെന്നും അവന്‍റെ പക്കല്‍ എന്താണുള്ളതെന്നും നിങ്ങള്‍ തിരിച്ചറിയുമ്പോള്‍—നിങ്ങള്‍ അവന്‍റെ ഔദാര്യവും ജ്ഞാനവും അത്ഭുതവും അവന്‍ ജനങ്ങള്‍ക്കുമേല്‍ ചെയ്ത എല്ലാക്കാര്യങ്ങളും കണ്ടുകഴിയുമ്പോള്‍—അപ്പോഴായിരിക്കും ദൈവത്തിലുള്ള നിങ്ങളുടെ വിശ്വാസത്തില്‍ നിങ്ങള്‍ വിജയം കൈവരിച്ചിട്ടുണ്ടാകുക. ദൈവം എല്ലാ ഉള്‍ക്കൊള്ളുന്നവനും മഹാമനസ്കതയുള്ളവനുമാണ് എന്ന് പറയുമ്പോള്‍, കൃത്യമായി ഏതു വിധത്തിലാണ് അവന്‍ എല്ലാം ഉള്‍ക്കൊള്ളുന്നവനാകുന്നത്, ഏതു വിധത്തിലാണ് അവന്‍ മഹാമനസ്കത ഉള്ളവൻ ആയിരിക്കുന്നത്? നിങ്ങള്‍ ഇത് മനസ്സിലാക്കുന്നില്ല എങ്കില്‍, നിങ്ങള്‍ ദൈവത്തില്‍ വിശ്വസിക്കുന്നതായി കണക്കാക്കാനാവില്ല. മതരംഗത്തുള്ളവർ ദൈവത്തില്‍ വിശ്വസിക്കുന്നവരല്ല, മറിച്ച് പിശാചിന്‍റെ അതേ തരത്തില്‍പ്പെട്ട ദുഷ്പ്രവൃത്തിക്കാരാണ് എന്ന് എന്തുകൊണ്ടാണ് ഞാന്‍ പറയുന്നത്? അവര്‍ ദുഷ്പ്രവൃത്തിക്കാരാണ് എന്നു ഞാന്‍ പറയുന്നതിന്‍റെ കാരണം അവര്‍ക്ക് ദൈവഹിതം മനസ്സിലാകാതിരിക്കുന്നതും അവന്‍റെ ജ്ഞാനം കാണാന്‍ കഴിയാതിരിക്കുന്നതുമാണ്. ദൈവം ഒരിക്കലും തന്‍റെ പ്രവൃത്തി അവര്‍ക്ക് വെളിപ്പെടുത്തുന്നില്ല. അവര്‍ അന്ധരാണ്; അവര്‍ക്ക് ദൈവത്തിന്‍റെ പ്രവൃത്തികൾ കാണാനാവുന്നില്ല, ദൈവം അവരെ ഉപേക്ഷിച്ചിരിക്കുന്നു, അവര്‍ക്ക് ദൈവത്തിന്‍റെ കരുതലും സംരക്ഷണവും പൂര്‍ണ്ണമായി നഷ്ടമായിരിക്കുന്നു, പരിശുദ്ധാത്മാവിന്‍റെ പ്രവര്‍ത്തനത്തെ കുറിച്ച് പറയാനുമില്ല. ദൈവത്തിന്‍റെ പ്രവൃത്തി കൂടാതെയുള്ളവരെല്ലാം ദുഷ്പ്രവൃത്തിക്കാരും ദൈവത്തിന്‍റെ എതിരാളികളുമാണ്. ദൈവത്തോടുള്ള എതിര്‍പ്പ് എന്ന് ഞാന്‍ പറയുന്നത് ദൈവത്തെ അറിയാത്തവരെ, തങ്ങളുടെ അധരങ്ങളാല്‍ ദൈവത്തെ അംഗീകരിക്കുകയും അതേസമയം അവനെ അറിയാതിരിക്കുകയും ചെയ്യുന്നവരെ, ദൈവത്തെ അനുഗമിക്കുകയും എന്നാല്‍ അവനെ അനുസരിക്കാതിരിക്കുകയും ചെയ്യുന്നവരെ, ദൈവത്തിന്‍റെ കൃപയില്‍ തിമിര്‍ത്തുല്ലസിക്കുകയും എന്നാല്‍ അവന്‍റെ സാക്ഷിയായി നിലകൊള്ളാന്‍ സാധിക്കാതിരിക്കുകയും ചെയ്യുന്നവരെ സൂചിപ്പിക്കുന്നതിനാണ്. ദൈവത്തിന്‍റെ പ്രവൃത്തിയുടെ ഉദ്ദേശ്യത്തെ കുറിച്ചുള്ള ഗ്രാഹ്യമില്ലാതെ അല്ലെങ്കില്‍ മനുഷ്യനില്‍ ദൈവം ചെയ്യുന്ന പ്രവൃത്തിയെ കുറിച്ചു മനസ്സിലാക്കാതെ, അവന് ദൈവത്തിന്‍റെ ഹിതത്തിന് അനുരൂപമാകാനോ അവന്‍റെ സാക്ഷിയായി നിലകൊള്ളാനോ ആവില്ല. മനുഷ്യന്‍ ദൈവത്തെ എതിര്‍ക്കുന്നതിന്‍റെ കാരണം പൊട്ടിമുളയ്ക്കുന്നത്, ഒരു വശത്ത്, അവന്‍റെ ദുഷിച്ച പ്രകൃതത്തില്‍ നിന്നും, മറുവശത്ത് ദൈവത്തെക്കുറിച്ചുള്ള അജ്ഞതയില്‍ നിന്നും ദൈവം പ്രവര്‍ത്തിക്കുന്ന തത്ത്വങ്ങളെ കുറിച്ചും മനുഷ്യനായുള്ള അവന്‍റെ ഹിതത്തെക്കുറിച്ചുമുള്ള ഗ്രാഹ്യമില്ലായ്മയിൽ നിന്നുമാണ്. ഈ രണ്ട് ഘടകങ്ങള്‍, ഒരുമിച്ചെടുക്കുമ്പോള്‍, ദൈവത്തോടുള്ള മനുഷ്യന്‍റെ എതിർപ്പിന്‍റെ ചരിത്രത്തെ കുറിക്കുന്നു. വിശ്വാസത്തിലെ നവാഗതര്‍ ദൈവത്തെ എതിര്‍ക്കുന്നത് അത്തരം എതിര്‍പ്പ് അവരുടെ പ്രകൃതത്തിനുള്ളില്‍ കുടികൊള്ളുന്നതിനാലാണ്. അതേസമയം അനേകവര്‍ഷങ്ങളായി വിശ്വാസത്തിലായിരിക്കുന്നവർ ദൈവത്തെ എതിർക്കുന്നത് അവനെ കുറിച്ചുള്ള അവരുടെ അജ്ഞതയും ഒപ്പം അവരുടെ ദുഷിച്ച പ്രകൃതവും നിമിത്തമാണ്. ദൈവം ജഡമായതിനു മുമ്പുള്ള കാലത്ത്, ഒരു മനുഷ്യന്‍ ദൈവത്തെ എതിര്‍ത്തിരുന്നോ എന്നതിന്‍റെ അളവ് സ്വര്‍ഗ്ഗത്തിലെ ദൈവം കല്പിച്ചിരുന്ന നിയമങ്ങള്‍ അവന്‍ പാലിച്ചിരുന്നോ എന്നതിനെ അടിസ്ഥാനപ്പെടുത്തിയായിരുന്നു. ഉദാഹരണത്തിന്, ന്യായപ്രമാണകാലത്ത്, യഹോവയുടെ നിയമങ്ങള്‍ പാലിക്കാത്ത ഏവനെയും ദൈവത്തെ എതിര്‍ക്കുന്നവനായാണ് പരിഗണിച്ചിരുന്നത്; യഹോവയ്ക്കുള്ള വഴിപാടുകൾ മോഷ്ടിക്കുന്ന ഏവനെയും, അല്ലെങ്കില്‍ യഹോവയുടെ പ്രീതി ലഭിച്ചവര്‍ക്ക് എതിരായി നിന്ന ഏവനെയും ദൈവത്തെ എതിര്‍ക്കുന്നവനായി പരിഗണിക്കുകയും കല്ലെറിഞ്ഞ് കൊല്ലുകയും ചെയ്യുമായിരുന്നു; തന്‍റെ അപ്പനെയും അമ്മയെയും ബഹുമാനിക്കാത്ത ഏവനെയും അതുപോലെതന്നെ മറ്റൊരുവനെ പ്രഹരിക്കുകയോ ശപിക്കുകയോ ചെയ്യുന്ന ഏവനെയും നിയമലംഘകനായാണ് പരിഗണിച്ചിരുന്നത്. യഹോവയുടെ നിയമങ്ങള്‍ പാലിക്കാത്ത എല്ലാവരെയും അവനെതിരായി നിലകൊള്ളുന്നവരായാണ് കണക്കാക്കിയിരുന്നത്. കൃപായുഗത്തിൽ ഇത് അങ്ങനെയല്ലാതായി മാറി. അപ്പോള്‍ യേശുവിനെതിരായി നിലകൊണ്ട ഏവനെയും ദൈവത്തിനെതിരെ നിലകൊണ്ടവനായി കരുതിയിരുന്നു. യേശു അരുളിച്ചെയ്ത വചനങ്ങള്‍ അനുസരിക്കാതിരുന്ന ഏവനെയും ദൈവത്തിനെതിരെ നിലകൊണ്ടവനായി കണക്കാക്കിയിരുന്നു. ഈ സമയത്ത്, ദൈവത്തോടുള്ള ഏതിര്‍പ്പ് നിര്‍വചിക്കപ്പെട്ട രീതി കൂടുതല്‍ കൃത്യവും കൂടുതല്‍ പ്രായോഗികവുമായി മാറി. ദൈവം ജഡമായതിനു മുമ്പുള്ള കാലത്ത്, ഒരു മനുഷ്യന്‍ ദൈവത്തെ എതിര്‍ത്തിരുന്നോ എന്നു കണക്കാക്കിയിരുന്നത് മനുഷ്യന്‍ സ്വര്‍ഗ്ഗത്തിലുള്ള അദൃശ്യനായ ദൈവത്തെ ആരാധിക്കുകയും അവനിലേക്കു നോക്കുകയും ചെയ്തിരുന്നോ എന്നതിനെ അടിസ്ഥാനപ്പെടുത്തിയായിരുന്നു. അക്കാലത്ത് ദൈവത്തോടുള്ള എതിര്‍പ്പിനെ നിര്‍വചിച്ചിരുന്ന രീതി അത്രയൊന്നും പ്രായോഗികമായിരുന്നില്ല. കാരണം മനുഷ്യന് ദൈവത്തെ കാണാന്‍ സാധിക്കുകയോ ദൈവത്തിന്‍റെ സാദൃശ്യം എങ്ങനെയുള്ളതാണെന്നോ അവന്‍ എങ്ങനെ പ്രവര്‍ത്തിക്കുകയും സംസാരിക്കുകയും ചെയ്യുന്നതെന്നോ അറിയുകയോ ചെയ്തിരുന്നില്ല. ദൈവത്തെ കുറിച്ച് മനുഷ്യന് ഒരുവിധത്തിലുള്ള സങ്കല്പങ്ങളുമുണ്ടായിരുന്നില്ല. അവന്‍ ദൈവത്തില്‍ വിശ്വസിച്ചിരുന്നത് അവ്യക്തമായാണ്, കാരണം ദൈവം അതുവരേക്കും മനുഷ്യന് പ്രത്യക്ഷനായിരുന്നില്ല. അതിനാല്‍, തന്‍റെ ഭാവനയില്‍ മനുഷ്യന്‍ ദൈവത്തെ ഏതു വിധത്തിൽ വിശ്വസിച്ചിരുന്നാലും, ദൈവം മനുഷ്യനെ കുറ്റംവിധിക്കുകയോ അവനില്‍നിന്ന് വളരെയധികം കാര്യങ്ങള്‍ ആവശ്യപ്പെടുകയോ ചെയ്തില്ല. കാരണം ദൈവത്തെ കാണാന്‍ മനുഷ്യന് ഒട്ടുംതന്നെ സാദ്ധ്യമായിരുന്നില്ല. ദൈവം ജഡമായിത്തീർന്ന് മനുഷ്യരുടെ ഇടയില്‍ പ്രവര്‍ത്തിക്കാന്‍ വരുമ്പോള്‍, എല്ലാവരും അവനെ കാണുകയും അവന്‍റെ വാക്കുകള്‍ കേള്‍ക്കുകയും ജഡശരീരത്തിനുള്ളില്‍ നിന്ന് ദൈവം ചെയ്യുന്ന പ്രവൃത്തികള്‍ എല്ലാവരും കാണുകയും ചെയ്യുന്നു. ആ നിമിഷത്തില്‍, മനുഷ്യന്‍റെ എല്ലാ സങ്കല്പങ്ങളും അപ്രസക്തമായി മാറുന്നു. ദൈവം ജഡത്തില്‍ പ്രത്യക്ഷപ്പെടുന്നത് കണ്ടവരെ സംബന്ധിച്ചിടത്തോളം, അവര്‍ ബോധപൂര്‍വ്വം അവനെ അനുസരിക്കുകയാണെങ്കില്‍ അവര്‍ കുറ്റം വിധിക്കപ്പെടില്ല. അതേസമയം മനഃപൂര്‍വ്വമായി അവനെതിരെ നിലകൊള്ളുന്നവരെ ദൈവത്തിന്‍റെ എതിരാളികളായി കണക്കാക്കുനനതാണ്. അത്തരം ആളുകള്‍ അന്തിക്രിസ്തുക്കളാണ്, ദൈവത്തിനെതിരെ ബോധപൂര്‍വ്വം നിലകൊള്ളുന്ന ശത്രുക്കള്‍. ദൈവത്തെ സംബന്ധിച്ച് സങ്കല്പങ്ങള്‍ വെച്ചുപുലര്‍ത്തുകയും, എന്നാല്‍ അപ്പോഴും ദൈവത്തെ അനുസരിക്കാന്‍ തയ്യാറായിരിക്കുകയും ചെയ്യുന്നവര്‍ കുറ്റം വിധിക്കപ്പെടുകയില്ല. ദൈവം മനുഷ്യനെ കുറ്റം വിധിക്കുന്നത് അവന്‍റെ ഉദ്ദേശ്യങ്ങളുടെയും പ്രവൃത്തികളുടെയും അടിസ്ഥാനത്തിലാണ്, ഒരിക്കലും അവന്‍റെ ചിന്തകളുടെയും ആശയങ്ങളുടെയും അടിസ്ഥാനത്തിലല്ല. ദൈവം മനുഷ്യന്‍റെ ചിന്തകളുടെയും ആശയങ്ങളുടെയും അടിസ്ഥാനത്തില്‍ അവനെ കുറ്റം വിധിച്ചിരുന്നെങ്കിൽ, ഒരു വ്യക്തിക്ക് പോലും ദൈവത്തിന്‍റെ ക്രോധത്തിൽനിന്ന് രക്ഷപ്പെടാന്‍ സാധിക്കുമായിരുന്നില്ല. ജഡാവതാരമെടുത്ത ദൈവത്തിനെതിരെ ബോധപൂര്‍വ്വം നിലകൊള്ളുന്നവരെ അവരുടെ അനുസരണക്കേടിന്‍റെ പേരില്‍ ശിക്ഷിക്കുന്നതാണ്. ദൈവത്തിനെതിരെ ബോധപൂര്‍വ്വം നിലകൊള്ളുന്ന ഈ ആളുകളെ സംബന്ധിച്ചിടത്തോളം, അവരുടെ എതിര്‍പ്പ് മുളപൊട്ടുന്നത് അവര്‍ ദൈവത്തെ കുറിച്ച് സങ്കല്പങ്ങള്‍ വെച്ചുപുലര്‍ത്തുകയും അത് ദൈവത്തിന്‍റെ പ്രവൃത്തിയെ തടസ്സപ്പെടുത്തുന്ന നടപടികളിലേക്ക് അവരെ നയിക്കുകയും ചെയ്യുന്നു എന്ന വസ്തുതയില്‍ നിന്നാണ്. ഈ ആളുകള്‍ ദൈവത്തിന്‍റെ പ്രവൃത്തിയെ മനഃപൂര്‍വ്വം എതിർക്കുകയും തകര്‍ക്കുകയും ചെയ്യുന്നു. അവര്‍ക്ക് ദൈവത്തെ കുറിച്ച് സങ്കല്പങ്ങളുണ്ട് എന്നു മാത്രമല്ല, അവന്‍റെ പ്രവൃത്തിയെ തടസ്സപ്പെടുത്തുന്ന പ്രവൃത്തികളില്‍ അവര്‍ ഏര്‍പ്പെടുകയും ചെയ്യുന്നു. ഈ കാരണത്താല്‍ ഇത്തരം ആളുകള്‍ കുറ്റം വിധിക്കപ്പെടുകതന്നെ ചെയ്യും. ദൈവത്തിന്‍റെ പ്രവൃത്തിയെ ബോധപൂര്‍വ്വം തടസ്സപ്പെടുത്താത്തവരെ പാപികളായി കുറ്റം വിധിക്കുകയില്ല. കാരണം അവര്‍ക്ക് ദൈവത്തെ ബോധപൂര്‍വ്വം അനുസരിക്കാന്‍ സാധിക്കുന്നു. തന്നെയുമല്ല, തടസ്സവും അസ്വാസ്ഥ്യവും സൃഷ്ടിക്കുന്ന പ്രവൃത്തികളില്‍ അവര്‍ ഏര്‍പ്പെടാതിരിക്കുകയും ചെയ്യുന്നു. ഇത്തരത്തിലുള്ളവർ കുറ്റം വിധിക്കപ്പെടുകയില്ല. എന്നിരുന്നാലും, ആളുകള്‍ പല വര്‍ഷങ്ങളായി ദൈവത്തിന്‍റെ പ്രവൃത്തി അനുഭവിച്ചശേഷവും ദൈവത്തെ കുറിച്ചുള്ള സങ്കല്പങ്ങള്‍ വെച്ചുപുലര്‍ത്തുന്നത് തുടരുകയും ജഡാവതാരമെടുത്ത ദൈവത്തിന്‍റെ പ്രവൃത്തി അറിയാന്‍ അവർക്കു സാധിക്കാതിരിക്കുകയും ചെയ്യുകയാണെങ്കില്‍, അവര്‍ അവന്‍റെ പ്രവൃത്തി എത്രമാത്രം വർഷങ്ങൾ അനുഭവിച്ചിട്ടുണ്ടെങ്കില്‍ പോലും, അവരില്‍ ദൈവത്തെ കുറിച്ചുള്ള സങ്കല്പങ്ങള്‍ നിറയുന്നത് തുടരുകയും അവനെ അറിയാന്‍ അവര്‍ക്ക് സാധിക്കാതിരിക്കുകയും ചെയ്യുകയാണെങ്കില്‍, അവര്‍ തടസ്സമാകുന്ന പ്രവര്‍ത്തനങ്ങളില്‍ ഏര്‍പ്പെടുന്നില്ല എങ്കില്‍ പോലും, അവരുടെ ഹൃദയങ്ങളിൽ ദൈവത്തെ കുറിച്ചുള്ള നാനാ സങ്കല്പങ്ങളും നിറഞ്ഞിരിക്കുന്നു. അത്തരം സങ്കല്പങ്ങള്‍ പ്രത്യക്ഷമാകുന്നില്ലെങ്കില്‍ പോലും, ഇത്തരം ആളുകള്‍ ദൈവത്തിന്‍റെ വേലയ്ക്ക് ഒരു വിധത്തിലും സഹായകരമല്ല. അവര്‍ക്ക് ദൈവത്തിനായി സുവിശേഷം പ്രചരിപ്പിക്കാനോ അവന്‍റെ സാക്ഷിയായി നിലകൊള്ളാനോ സാധിക്കില്ല. ഇത്തരം ആളുകള്‍ ഒരു വകയ്ക്കും കൊള്ളാത്തവരും ബുദ്ധിശൂന്യരുമാണ്. അവര്‍ക്ക് ദൈവത്തെ അറിയാത്തതിനാലും, അതോടൊപ്പം, അവനെ കുറിച്ചുള്ള സങ്കല്പങ്ങള്‍ ഉപേക്ഷിക്കാന്‍ പൂര്‍ണ്ണമായും ശേഷിയില്ലാത്തതിനാലും, അവരെ കുറ്റം വിധിക്കുന്നു. അത് ഇങ്ങനെ പറയാനാവും: വിശ്വാസത്തിലെ നവാഗതരെ സംബന്ധിച്ചിടത്തോളം ദൈവത്തെ കുറിച്ച് സങ്കല്പങ്ങള്‍ വെച്ചുപുലര്‍ത്തുന്നത് അല്ലെങ്കില്‍ അവനെ കുറിച്ച് യാതൊന്നും അറിയാതിരിക്കുന്നത് സാധാരണമാണ്. എന്നാല്‍ നിരവധി വര്‍ഷങ്ങളായി ദൈവത്തില്‍ വിശ്വസിക്കുകയും അവന്‍റെ പ്രവൃത്തികളുടെ ഒരു നല്ല പങ്ക് അനുഭവിക്കുകയും ചെയ്ത ഒരുവനെ സംബന്ധിച്ചിടത്തോളം, സങ്കല്പങ്ങള്‍ വെച്ചുപുലര്‍ത്തുന്നതിൽ തുടരുന്നത് സാധാരണമല്ല. ഇത്തരത്തിലുള്ള ഒരു വ്യക്തിയ്ക്ക് ദൈവത്തെ കുറിച്ച് അറിവില്ലാതിരിക്കുന്നത് അത്രപോലും സാധാരണമല്ല. അവര്‍ കുറ്റംവിധിക്കപ്പെടുന്നത് ഒരു സാധാരണ അവസ്ഥയിലല്ല എന്നതാണ് ഇതിനു കാരണം. ഈ അസാധാരണ ആളുകള്‍ മുഴുവന്‍ ചവറാണ്; അവരാണ് ദൈവത്തെ ഏറ്റവും കൂടുതല്‍ എതിർത്തവരും ദൈവത്തിന്‍റെ കൃപ സൗജന്യമായി ആസ്വദിച്ചവരും. ഇത്തരത്തിലുള്ള സകലരും ഒടുവിൽ ഇല്ലാതാക്കപ്പെടും!

ദൈവത്തിന്‍റെ പ്രവൃത്തിയുടെ ഉദ്ദേശ്യം മനസ്സിലാകാത്ത ഏതൊരുവനും അവനെ എതിര്‍ക്കുന്നവനാണ്. ദൈവത്തിന്‍റെ പ്രവൃത്തിയുടെ ഉദ്ദേശ്യം മനസ്സിലാവുകയും എന്നാല്‍ അതിനുശേഷവും ദൈവത്തെ തൃപ്തിപ്പെടുത്താന്‍ ശ്രമിക്കാതിരിക്കുകയും ചെയ്യുന്നവന്‍ അതിലുമേറെ ദൈവത്തിന്‍റെ ഒരു എതിരാളിയായി കണക്കാക്കപ്പെടേണ്ടവനാണ്. പ്രൗഢഗംഭീരമായ ദേവാലയങ്ങളില്‍ ബൈബിൾ വായിക്കുകയും അത് ദിവസം മുഴുവന്‍ ഉരുവിടുകയും ചെയ്യുകയും ചെയ്യുന്ന ആളുകളുണ്ട്. എന്നാല്‍ അവരില്‍ ഒരാളും ദൈവത്തിന്‍റെ പ്രവൃത്തിയുടെ ഉദ്ദേശ്യം മനസ്സിലാക്കുന്നില്ല. അവരില്‍ ഒരാള്‍ക്കും ദൈവത്തെ അറിയാന്‍ കഴിയുന്നില്ല; അവരില്‍ ഒരാള്‍ക്കും ദൈവത്തിന്‍റെ ഹിതത്തിന് അനുരൂപരാകാന്‍ ഒട്ടുംതന്നെ സാധിക്കുന്നില്ല. അവരെല്ലാം വിലകെട്ട, ഹീന വ്യക്തികളാണ്, ഓരോരുത്തരും ദൈവത്തെ കുറിച്ച് പ്രസംഗിക്കാന്‍ നിലകൊള്ളുന്നു. ദൈവത്തിന്‍റെ കൊടി പിടിക്കുമ്പോള്‍തന്നെ അവര്‍ ബോധപൂര്‍വ്വം അവനെ എതിര്‍ക്കുന്നു. ദൈവത്തില്‍ വിശ്വാസം അവകാശപ്പെട്ടുകൊണ്ട് തന്നെ അവര്‍ മനുഷ്യന്‍റെ മാംസം ഭക്ഷിക്കുകയും രക്തം കുടിക്കുകയും ചെയ്യുന്നു. അത്തരത്തിലുള്ള എല്ലാ ആളുകളും മനുഷ്യന്‍റെ ആത്മാവിനെ കാര്‍ന്നുതിന്നുന്ന പിശാചുക്കളും ശരിയായ പാതയിലേക്ക് ചുവടുവയ്ക്കാന്‍ ശ്രമിക്കുന്നവർക്ക് മനഃപൂര്‍വ്വം മാർഗതടസ്സം സൃഷ്ടിക്കുന്ന ഭൂതനേതാക്കളും ദൈവത്തെ തിരയുന്നവർക്കു വിഘാതമായ ഇടർച്ചക്കല്ലുകളുമാണ്. അവര്‍ “ശരിയായ ഘടന” ഉള്ളതായി കാണപ്പെട്ടേക്കാം. എന്നാല്‍ അവര്‍ ആളുകളെ ദൈവത്തിനെതിരെ തിരിക്കുന്ന അന്തിക്രിസ്തുക്കളല്ലാതെ മറ്റാരുമല്ലെന്ന് അവരുടെ അനുയായികള്‍ എങ്ങനെ അറിയും? അവര്‍ മനുഷ്യാത്മാക്കളെ കാര്‍ന്നുതിന്നുന്നതിനായി സമര്‍പ്പിതരായ ജീവിക്കുന്ന പിശാചുക്കളാണെന്ന് അവരുടെ അനുയായികള്‍ എങ്ങനെ അറിയും? ദൈവത്തിന്‍റെ സാന്നിദ്ധ്യത്തില്‍ തങ്ങളെത്തന്നെ ഉന്നതരായി കണക്കാക്കുന്നവരാണ് മനുഷ്യരില്‍ ഏറ്റവും നിന്ദ്യര്‍, അതേസമയം സ്വയം താഴ്മ കാട്ടുന്നവരാണ് എറ്റവും മാനിക്കപ്പെടുന്നവര്‍. ദൈവത്തിന്‍റെ പ്രവൃത്തി തങ്ങള്‍ക്കറിയാമെന്നും ദൈവത്തെ നേരെ നോക്കിക്കൊണ്ട് തന്നെ കൊട്ടിഘോഷത്തോടെ ദൈവത്തിന്‍റെ പ്രവൃത്തി മറ്റുള്ളവര്‍ക്ക് മുന്നില്‍ പ്രഘോഷിക്കാന്‍ ശേഷിയുള്ളവരാണ് തങ്ങളെന്നും കരുതുന്നവരുണ്ട്—ഇവരാണ് മനുഷ്യരുടെ ഇടയില്‍ ഏറ്റവും അജ്ഞാനികള്‍. ഇത്തരം ആളുകള്‍ ദൈവത്തിന്‍റെ സാക്ഷ്യമില്ലാത്തവരും ധിക്കാരികളും അഹംഭാവം നിറഞ്ഞവരുമാണ്. ദൈവത്തെ സംബന്ധിച്ച് യഥാര്‍ത്ഥ അനുഭവവും പ്രായോഗിക പരിജ്ഞാനവും ഉണ്ടായിട്ടും, തങ്ങള്‍ക്ക് ദൈവത്തെ കുറിച്ച് വളരെ കുറച്ച് അറിവ് മാത്രമേയുള്ളൂ എന്ന് വിശ്വസിക്കുന്നവരെയാണ് അവന്‍ ഏറ്റവും പ്രിയപ്പെടുന്നത്. അത്തരം ആളുകള്‍ക്ക് മാത്രമാണ് സത്യത്തില്‍ സാക്ഷ്യമുള്ളതും ദൈവത്താല്‍ പരിപൂര്‍ണ്ണരാക്കപ്പെടാന്‍ ശരിയായ ശേഷിയുള്ളതും. ദൈവത്തിന്‍റെ ഹിതം മനസ്സിലാക്കാത്തവര്‍ ദൈവത്തിന്‍റെ എതിരാളികളാണ്; ദൈവത്തിന്‍റെ ഹിതം മനസ്സിലാക്കുകയും എന്നാല്‍ അവന്‍റെ സത്യം അനുഷ്ഠിക്കാതിരിക്കുകയും ചെയ്യുന്നവര്‍ ദൈവത്തിന്‍റെ എതിരാളികളാണ്; ദൈവത്തിന്‍റെ വചനം ഭക്ഷിക്കുകയും പാനം ചെയ്യുകയും ചെയ്യുന്നവരെങ്കിലും ദൈവവചനങ്ങളുടെ സത്തയ്ക്കെതിരെ പ്രവർത്തിക്കുന്നവർ ദൈവത്തിന്‍റെ എതിരാളികളാണ്; ജഡാവതാരമെടുത്ത ദൈവത്തെ കുറിച്ച് സങ്കല്പങ്ങളുണ്ടായിരിക്കുകയും അതേസമയം കലഹത്തില്‍ ഏര്‍പ്പെടാനുള്ള ഒരു മനസ്സുണ്ടായിരിക്കുകയും ചെയ്യുന്നവര്‍ ദൈവത്തിന്‍റെ എതിരാളികളാണ്; ദൈവത്തെ ന്യായം വിധിക്കുന്നവര്‍ ദൈവത്തിന്‍റെ എതിരാളികളാണ്; ദൈവത്തെ അറിയാന്‍ അല്ലെങ്കില്‍ അവന് സാക്ഷികളാകാന്‍ സാധിക്കാത്ത ഏവനും ദൈവത്തിന്‍റെ ഒരു എതിരാളിയാണ്. അതിനാല്‍ ഞാന്‍ നിങ്ങളെ ഉദ്ബോധിപ്പിക്കുന്നത് ഇതാണ്: ഈ പാതയിലൂടെ നിങ്ങള്‍ക്ക് നടക്കാനാവുമെന്ന് നിങ്ങള്‍ വാസ്തവമായും വിശ്വാസമുണ്ടെങ്കില്‍, അത് പിന്തുടരുക. എന്നാല്‍ ദൈവത്തെ എതിര്‍ക്കുന്നതില്‍ നിന്ന് വിട്ടുനില്‍ക്കാന്‍ നിങ്ങള്‍ക്ക് കഴിയില്ല എങ്കില്‍, തീരെ വൈകുന്നതിനു മുമ്പ് നടന്നകലുന്നതാണ് നിങ്ങള്‍ക്ക് നല്ലത്. അല്ലെന്നുവരികില്‍, കാര്യങ്ങള്‍ നിങ്ങൾക്കെതിരെ തിരിയാനുള്ള സാദ്ധ്യതകള്‍ വളരെ കൂടുതലാണ്, കാരണം നിങ്ങളുടെ പ്രകൃതം തീരെ ദുഷിച്ചതാണ്. വിശ്വസ്തത അല്ലെങ്കില്‍ അനുസരണം, അല്ലെങ്കില്‍ നീതിക്കായും സത്യത്തിനായും ദാഹിക്കുന്ന ഒരു ഹൃദയം, അതുമല്ലെങ്കില്‍ ദൈവത്തോടുള്ള സ്നേഹം—ഇവയെ കുറിച്ച് പറയുകയാണെങ്കില്‍ നിങ്ങൾക്കവ ലവലേശമില്ല. ദൈവത്തിനു മുന്നില്‍ നിങ്ങളുടെ അവസ്ഥ ആകെ താറുമാറായ നിലയിലാണെന്നു പറയാം. നിങ്ങള്‍ എന്താണോ പാലിക്കേണ്ടത് അത് പാലിക്കാന്‍ നിങ്ങള്‍ക്കാവുന്നില്ല; എന്താണോ പറയേണ്ടത് അത് പറയാന്‍ നിങ്ങള്‍ക്ക് സാധിക്കുന്നില്ല; എന്താണോ പ്രയോഗത്തിൽ വരുത്തേണ്ടത് അത് ചെയ്യുന്നതിൽ നിങ്ങള്‍ പരാജയപ്പെട്ടിരിക്കുന്നു. നിങ്ങള്‍ നിറവേറ്റേണ്ട ധര്‍മ്മം നിറവേറ്റാന്‍ നിങ്ങള്‍ക്ക് സാധിച്ചിട്ടില്ല. നിങ്ങള്‍ക്കുണ്ടായിരിക്കേണ്ട വിശ്വസ്തത, മനസ്സാക്ഷി, അനുസരണം അല്ലെങ്കില്‍ നിശ്ചയദാർഢ്യം നിങ്ങള്‍ക്കില്ല. അനിവാര്യമായും സഹിക്കേണ്ട കഷ്ടം നിങ്ങള്‍ സഹിച്ചിട്ടില്ല, കൂടാതെ ഉണ്ടായിരിക്കേണ്ട വിശ്വാസം നിങ്ങള്‍ക്കില്ല. തികച്ചും ലളിതമായി പറഞ്ഞാൽ, നിങ്ങള്‍ക്ക് യാതൊരു യോഗ്യതയുമില്ല: ഇങ്ങനെ ജീവിതം തുടരുന്നതില്‍ നിങ്ങള്‍ക്ക് ലജ്ജയില്ലേ? നിങ്ങള്‍ നിത്യവിശ്രമത്തില്‍ നിങ്ങളുടെ കണ്ണുകള്‍ അടയ്ക്കുന്നതാവും നിങ്ങള്‍ക്ക് നല്ലതെന്ന് ഞാന്‍ നിങ്ങളെ ബോധ്യപ്പെടുത്തട്ടെ. അങ്ങനെ നിങ്ങളുടെ പേരില്‍ വിഷമിക്കുന്നതില്‍ നിന്ന്, നിങ്ങള്‍ക്കായി കഷ്ടപ്പെടുന്നതില്‍ നിന്നും ദൈവത്തിന് മുക്തനാവാം. നിങ്ങള്‍ ദൈവത്തില്‍ വിശ്വസിക്കുകയും എന്നാല്‍ അവന്‍റെ ഹിതം അറിയാതിരിക്കുകയും ചെയ്യുന്നു; നിങ്ങള്‍ ദൈവത്തിന്‍റെ വചനങ്ങള്‍ ഭക്ഷിക്കുകയും പാനം ചെയ്യുകയും ചെയ്തിട്ടും മനുഷ്യനില്‍നിന്ന് ദൈവം ആഗ്രഹിക്കുന്നത് പാലിക്കാന്‍ നിങ്ങള്‍ക്ക് കഴിയുന്നില്ല. നിങ്ങള്‍ ദൈവത്തില്‍ വിശ്വസിച്ചിട്ടും അവനെ അറിയുന്നില്ല. നേടേണ്ട ഒരു ലക്ഷ്യവുമില്ലാതെ, മൂല്യങ്ങളൊന്നിമില്ലാതെ, അര്‍ത്ഥമൊന്നുമില്ലാതെ നിങ്ങള്‍ ജീവിച്ചിരിക്കുന്നു. നിങ്ങള്‍ ഒരു മനുഷ്യനായി ജീവിക്കുന്നു എങ്കിലും തെല്ലും മനസ്സാക്ഷിയോ സത്യസന്ധതയോ വിശ്വാസ്യതയോ നിങ്ങള്‍ക്കില്ല—ഇപ്പോഴും നിങ്ങള്‍ക്ക് മനുഷ്യൻ എന്ന് സ്വയം വിളിക്കാനാവുമോ? നിങ്ങള്‍ ദൈവത്തില്‍ വിശ്വസിക്കുന്നു, എന്നിട്ടും നിങ്ങള്‍ അവനെ വഞ്ചിക്കുന്നു; അതിലുപരിയായി, നിങ്ങള്‍ ദൈവത്തിന്‍റെ പണം അപഹരിക്കുകയും അവനായി നടത്തിയ വഴിപാടുകൾ ഭുജിക്കുകയും ചെയ്യുന്നു. എന്നിട്ടും, അവസാനം ദൈവത്തിന്‍റെ വികാരങ്ങളോട് അല്പമെങ്കിലും പരിഗണന കാണിക്കുന്നതില്‍ അല്ലെങ്കില്‍ അവനോട് തെല്ലൊരു മനസ്സാക്ഷി കാണിക്കുന്നില്‍ നിങ്ങള്‍ പരാജയപ്പെടുന്നു. ദൈവം ആവശ്യപ്പെടുന്ന ഏറ്റവും നിസ്സാരമായത് പോലും നിങ്ങള്‍ക്ക് നിറവേറ്റാനാവുന്നില്ല. ഇപ്പോഴും നിങ്ങള്‍ക്ക് മനുഷ്യജീവികള്‍ എന്ന് നിങ്ങളെ സ്വയം വിളിക്കാനാവുമോ? ദൈവം നിങ്ങള്‍ക്ക് നല്കുന്ന ഭക്ഷണം കഴിക്കുകയും അവന്‍ നിങ്ങള്‍ക്ക് തരുന്ന പ്രാണവായു ശ്വസിക്കുകയും അവന്‍റെ കൃപ അനുഭവിക്കുകയും ചെയ്തിട്ടും അവസാനം, നിങ്ങള്‍ക്ക് ദൈവത്തെ കുറിച്ചുള്ള ഏറ്റവും ലഘുവായ അറിവു പോലുമില്ല. മറിച്ച്, നിങ്ങള്‍ ദൈവത്തെ എതിര്‍ക്കുന്ന ഒരു വകയ്ക്കും കൊള്ളാത്തവരായി മാറിയിരിക്കുന്നു. അത് നിങ്ങളെ ഒരു നായയെക്കാളും നീചമായ ഒരു മൃഗമാക്കി മാറ്റുന്നില്ലേ? മൃഗങ്ങളുടെ കൂട്ടത്തില്‍, നിങ്ങളെക്കാള്‍ കൂടുതല്‍ വിദ്വേഷസ്വഭാവമുള്ള എന്തെങ്കിലുമുണ്ടോ?

ഉയര്‍ന്ന പ്രസംഗപീഠങ്ങളില്‍ നിന്ന് മറ്റുള്ളവരെ ഉപദേശിക്കുന്ന ആ പാസ്റ്റര്‍മാരും മൂപ്പന്മാരും ദൈവത്തിന്‍റെ എതിരാളികളും സാത്താന്‍റെ കൂട്ടാളികളുമാണ്; നിങ്ങളില്‍ ഉയര്‍ന്ന പ്രസംഗപീഠങ്ങളില്‍ നിന്ന് മറ്റുള്ളവരെ ഉപദേശിക്കാത്തവര്‍ അവരെക്കാള്‍ വലിയ ദൈവവിരോധികൾ ആവില്ലേ? നിങ്ങള്‍ അവരെക്കാള്‍ കൂടുതലായി സാത്താനുമായി രഹസ്യ ബാന്ധവത്തിലല്ലേ? ദെവത്തിന്‍റെ പ്രവൃത്തിയുടെ ഉദ്ദേശ്യം മനസ്സിലാക്കാത്തവര്‍ക്ക് അവന്‍റെ ഹിതവുമായി അനുരൂപരാകുന്നത് എങ്ങനെയെന്ന് അറിയില്ല. തീര്‍ച്ചയായും, ദൈവത്തിന്‍റെ പ്രവൃത്തിയുടെ ഉദ്ദേശ്യം മനസ്സിലാകുന്നവര്‍ക്ക് ദൈവത്തിന്‍റെ ഹിതവുമായി അനുരൂപരാകുന്നത് എങ്ങനെയെന്ന് അറിയാതിരിക്കാനാവില്ല. ദെവത്തിന്‍റെ പ്രവൃത്തി ഒരിക്കലും പിഴയ്ക്കില്ല. മറിച്ച്, മനുഷ്യന്‍റെ ഉദ്യമങ്ങളാണ് തെറ്റിപ്പോകുന്നത്. ദൈവത്തെ ബോധപൂര്‍വ്വം എതിര്‍ക്കുന്ന ആ അധഃപതിച്ചവര്‍ക്കല്ലേ ആ പാസ്റ്റര്‍മാരെക്കാളും മൂപ്പന്മാരെക്കാളും കൂടുതല്‍ കുടിലതയും ദുഷ്ടബുദ്ധിയുമുള്ളത്? ദൈവത്തെ ഏതിര്‍ക്കുന്നവര്‍ നിരവധിയാണ്, എന്നാല്‍ അവരുടെ ഇടയില്‍ അവര്‍ ദൈവത്തെ എതിര്‍ക്കുന്ന രീതികളും വ്യത്യാസപ്പെട്ടിരിക്കുന്നു. വിശ്വാസികളുടെ കൂട്ടത്തില്‍ എല്ലാ തരക്കാരും ഉള്ളതുപോലെ, ദൈവത്തെ എതിര്‍ക്കുന്നവരിലും എല്ലാ തരക്കാരുമുണ്ട്. ഓരോരുത്തരും മറ്റുള്ളവരില്‍ നിന്ന് വ്യത്യസ്തരാണ്. ദൈവത്തിന്‍റെ പ്രവൃത്തിയുടെ ഉദ്ദേശ്യം വ്യക്തമായി തിരിച്ചറിയുന്നതില്‍ പരാജയപ്പെടുന്ന ഒരൊറ്റ വ്യക്തിയെ പോലും രക്ഷിക്കാനാവില്ല. മനുഷ്യന്‍ മുമ്പ് ദൈവത്തെ എതിര്‍ത്തിട്ടുണ്ടാവുക എങ്ങനെയായിരുന്നാലും, ദൈവത്തിന്‍റെ പ്രവൃത്തിയുടെ ഉദ്ദേശ്യം മനുഷ്യന്‍ മനസ്സിലാക്കുകയും തന്‍റെ പ്രയത്നങ്ങള്‍ ദൈവത്തെ തൃപ്തിപ്പെടുത്തുന്നതിനായി സമര്‍പ്പിക്കുകയും ചെയ്യുമ്പോള്‍, ദൈവം അവന്‍റെ സകല മുന്‍കാല പാപങ്ങളും മായ്ച്ച് ശുദ്ധീകരിക്കും. മനുഷ്യന്‍ സത്യം തേടുകയും സത്യം ശീലിക്കുകയും ചെയ്യുന്നിടത്തോളം, അവന്‍ മുമ്പ് ചെയ്തത് എന്താണെന്നത് ദൈവം മനസ്സില്‍ സൂക്ഷിക്കില്ല. മാത്രമല്ല, മനുഷ്യന്‍ സത്യം ശീലിക്കുന്നതിന്‍റെ അടിസ്ഥാനത്തിലാണ് ദൈവം മനുഷ്യനെ നീതീകരിക്കുന്നത്. ഇതാണ് ദൈവത്തിന്‍റെ നീതി. മനുഷ്യന്‍ ദൈവത്തെ കാണുകയോ അവന്‍റെ പ്രവൃത്തി അനുഭവിക്കുകയോ ചെയ്യുന്നതിന് മുമ്പ്, ദൈവത്തോട് മനുഷ്യന്‍ പ്രവര്‍ത്തിക്കുന്നത് എങ്ങനെതന്നെയായാലും, അവന്‍ അത് മനസ്സില്‍ വയ്ക്കുന്നില്ല. എന്നാൽ, മനുഷ്യന്‍ ദൈവത്തെ കാണുകയും അവന്‍റെ പ്രവൃത്തി അനുഭവിക്കുകയും ചെയ്തുകഴിഞ്ഞാല്‍, മനുഷ്യന്‍റെ എല്ലാ നടപടികളും പ്രവൃത്തികളും ദൈവം “രേഖകളില്‍” ചേര്‍ക്കുന്നതാണ്. കാരണം മനുഷ്യന്‍ ദൈവത്തെ കാണുകയും അവന്‍റെ പ്രവൃത്തികളിൽ ജീവിക്കുകയും ചെയ്തിരിക്കുന്നു.

ദൈവത്തിനുള്ളത് എന്താണെന്നും ദൈവം ആരാണെന്നും മനുഷ്യന്‍ സത്യത്തില്‍ കണ്ടുകഴിയുമ്പോള്‍, അവന്‍റെ പരമാധികാരം അവന്‍ കണ്ടുകഴിയുമ്പോള്‍, ദൈവത്തിന്‍റെ പ്രവൃത്തി അവന്‍ സത്യത്തില്‍ അറിഞ്ഞുകഴിയുമ്പോള്‍, കൂടുതലായി, മനുഷ്യന്‍റെ പഴയ സ്വഭാവം മാറുമ്പോള്‍, മനുഷ്യന്‍ ദൈവത്തെ എതിര്‍ക്കുന്ന തന്‍റെ കലഹസ്വഭാവം പൂര്‍ണ്ണമായി ഉപേക്ഷിച്ചിരിക്കും. എല്ലാവരുംതന്നെ ഏതെങ്കിലുമൊരു സമയത്ത് ദൈവത്തെ എതിര്‍ത്തിരുന്നു എന്നും എല്ലാവരുംതന്നെ ഏതെങ്കിലുമൊരു സമയത്ത് ദൈവത്തിനെതിരെ മറുതലിച്ചിരുന്നു എന്നും പറയാനാവും. എന്നിരുന്നാലും, ജഡാവതാരമെടുത്ത ദൈവത്തെ നിങ്ങള്‍ ബോധപൂര്‍വ്വം അനുസരിക്കുകയും ഈ സമയം മുതല്‍ നിങ്ങളുടെ വിശ്വസ്തതയാല്‍ ദൈവത്തിന്‍റെ ഹൃദയത്തെ തൃപ്തിപ്പെടുത്തുകയും ചെയ്യേണ്ടതായ സത്യം നിങ്ങള്‍ ശീലിക്കുകയും ചെയ്യേണ്ടതായ കടമ നിര്‍വഹിക്കുകയും പാലിക്കേണ്ടതായ ചട്ടങ്ങള്‍ പാലിക്കുകയും ചെയ്യുകയാണെങ്കില്‍, നിങ്ങള്‍ ദൈവത്തെ തൃപ്തിപ്പെടുത്താനായി നിങ്ങളുടെ കലഹസ്വഭാവം ഉപേക്ഷിക്കാന്‍ സന്നദ്ധനായ ഒരുവനാണ്, ദൈവത്തിനു പൂർണനാക്കാൻ കഴിയുന്ന ഒരുവനാണ്. നിങ്ങളുടെ പിഴവുകള്‍ കാണാന്‍ നിങ്ങള്‍ ദുര്‍വാശിയോടെ വിസമ്മതിക്കുകയും സ്വയം അനുതപിക്കാന്‍ നിങ്ങള്‍ക്ക് ഒരുദ്ദേശ്യവും ഇല്ലാതിരിക്കുകയും ആണെങ്കില്‍, ദൈവവുമായി സഹകരിക്കാനും അവനെ തൃപ്തിപ്പെടുത്താനുമുള്ള ഒരുദ്ദേശ്യവുമില്ലാതെ നിങ്ങളുടെ കലഹസ്വഭാവത്തിൽ ഉറച്ചുനില്‍ക്കുകയാണെങ്കില്‍, നിങ്ങളെ പോലുള്ള മര്‍ക്കടമുഷ്ടിക്കാരനും തിരുത്താനാവാത്തവനുമായ ഒരു വ്യക്തി നിശ്ചയമായും ശിക്ഷിക്കപ്പെടും. അപ്പോൾ നിശ്ചയമായും നിങ്ങള്‍ ഒരിക്കലും ദൈവത്താല്‍ പൂര്‍ണ്ണനാക്കപ്പെടുന്ന ഒരു വ്യക്തി ആയിരിക്കില്ല. ഇങ്ങനെയാകുമ്പോള്‍, നിങ്ങള്‍ ഇന്ന് ദൈവത്തിന്‍റെ ശത്രുവാണ്, നാളെയും നിങ്ങള്‍ ദൈവത്തിന്‍റെ ശത്രുവായിരിക്കും, അതിനടുത്ത ദിവസവും നിങ്ങള്‍ ദൈവത്തിന്‍റെ ശത്രുവായി തുടരും; നിങ്ങള്‍ എന്നന്നേക്കും ദൈവത്തിന്‍റെ ഒരു എതിരാളിയും അവന്‍റെ ശത്രുവും ആയിരിക്കും. ആ സാഹചര്യത്തില്‍, ദൈവത്തിന് നിങ്ങളെ എങ്ങനെയാണ് വെറുതെ വിടാന്‍ സാധിക്കുക? ദൈവത്തെ എതിര്‍ക്കുന്നത് മനുഷ്യന്‍റെ സ്വഭാവത്തിലുള്ളതാണ്, എന്നാല്‍ തന്‍റെ സ്വഭാവം മാറ്റുന്നത് പൂർത്തീകരിക്കാനാവാത്ത ഒരു ചുമതലയായതിനാൽ ദൈവത്തെ എതിര്‍ക്കുന്നതിന്‍റെ “രഹസ്യം” മനുഷ്യന്‍ മനഃപൂര്‍വ്വം കണ്ടെത്താന്‍ ശ്രമിക്കരുത്. അത് അങ്ങനെയാണെങ്കില്‍, ഭാവിയിലെ നിങ്ങളുടെ കഠിനശിക്ഷ കൂടുതല്‍ തീവ്രമാകാതിരിക്കേണ്ടതിനും നിങ്ങളുടെ മൃഗീയ സ്വഭാവം പുറത്തുവന്ന് ഒടുക്കം നിങ്ങളുടെ ജഡശരീരം ദൈവം അവസാനിപ്പിക്കുതുവരെ അത് അനിയന്ത്രിതമായിത്തീരുകയും ചെയ്യാതിരിക്കേണ്ടതിനും നിങ്ങള്‍ക്ക് നല്ലത് തീരെ വൈകുന്നതിന് മുമ്പ് നടന്നകലുന്നതാണ്. അനുഗ്രഹങ്ങള്‍ ലഭിക്കാനായി നിങ്ങള്‍ ദൈവത്തില്‍ വിശ്വസിക്കുന്നു; എന്നാല്‍ അവസാനം ദൗര്‍ഭാഗ്യം മാത്രമാണ് നിങ്ങൾക്കു ലഭിക്കുന്നതെങ്കിൽ അത് നാണക്കേടാവില്ലേ? നിങ്ങള്‍ മറ്റൊരു പദ്ധതിയുണ്ടാക്കുന്നതാവും മെച്ചമെന്ന് ഞാന്‍ നിങ്ങളെ ഉത്ബോധിപ്പിക്കുന്നു. നിങ്ങള്‍ക്ക് ചെയ്യാനാവുന്ന എന്തും ദൈവത്തില്‍ വിശ്വസിക്കുന്നതിനെക്കാള്‍ മെച്ചപ്പെട്ടതായിരിക്കും: നിശ്ചയമായും ഈ ഒരു പാത മാത്രമേ ഉണ്ടായിരിക്കൂ എന്നില്ല. നിങ്ങള്‍ സത്യം അന്വേഷിച്ചില്ലെങ്കില്‍ നിങ്ങള്‍ അതിജീവിച്ച് മുന്നോട്ട് പോകില്ലേ? ഈ വിധത്തില്‍ നിങ്ങള്‍ എന്തിന് ദൈവവുമായി സംഘര്‍ഷത്തിലാവണം?


സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ II
(നവംബര്‍ 1992 മുതല്‍ ജൂണ്‍ 1993 വരെ)


ദൈവ വേലയുടെ ദര്‍ശനം (1)

യോഹന്നാൻ ഏഴു വർഷം യേശുവിനു വേണ്ടി പ്രവർത്തിച്ചു. യേശു വന്നപ്പോഴേക്കും യോഹന്നാൻ അവനു വേണ്ടി വഴിയൊരുക്കിയിരുന്നു. ഇതിനു മുമ്പ്, യോഹന്നാൻ പ്രസംഗിച്ച സ്വർഗരാജ്യ സുവിശേഷം ആ ദേശക്കാരെല്ലാം കേട്ടു. അതുകൊണ്ട്, അതു യഹൂദയിൽ എങ്ങും പരക്കുകയും എല്ലാവരും അവനെ പ്രവാചകൻ എന്നു വിളിക്കുകയും ചെയ്തു. ആ സമയത്ത്, ഹെരോദാവ് രാജാവ് യോഹന്നാനെ കൊല്ലുവാൻ ആഗ്രഹിച്ചു. പക്ഷേ അവനതിനു ധൈര്യപ്പെട്ടില്ല. കാരണം യോഹന്നാനെ ആളുകൾ അത്യധികം ആദരിച്ചിരുന്നു. താൻ യോഹന്നാനെ വധിച്ചാൽ ആളുകൾ തനിക്കെതിരെ കലാപം നടത്തുമെന്നു ഹെരോദാവ് ഭയപ്പെട്ടു. യോഹന്നാൻ ചെയ്ത പ്രവർത്തനങ്ങൾ സാധാരണ ജനങ്ങൾക്കിടയിൽ വേരോടി. തൽഫലമായി യഹൂദന്മാരിൽ പലരും വിശ്വാസികളായി. യേശു തന്റെ ശുശ്രൂഷ ആരംഭിക്കുന്നതു വരെയുള്ള ഏഴു വർഷം യോഹന്നാൻ അവന് വഴിയൊരുക്കി. ഈ കാരണം കൊണ്ട്, യോഹന്നാൻ എല്ലാ പ്രവാചകന്മാരിലും വച്ച് വലിയവനായിരുന്നു. യോഹന്നാൻ തടവിലായശേഷമേ യേശു തന്റെ ഔദ്യോഗിക പ്രവർത്തനം ആരംഭിച്ചുള്ളൂ. യോഹന്നാനു മുമ്പ് ദൈവത്തിനായി വഴിയൊരുക്കിയ മറ്റൊരു പ്രവാചകനും ഉണ്ടായിരുന്നില്ല. കാരണം, യേശുവിനു മുമ്പ് ദൈവം ജഡരൂപം ധരിച്ചിരുന്നില്ല. അതുകൊണ്ട്, യോഹന്നാൻ വരെയുള്ള എല്ലാ പ്രവാചകന്മാരിലും വച്ച് അവൻ മാത്രമാണു മനുഷ്യനായി അവതരിച്ച ദൈവത്തിന് വഴിയൊരുക്കുവാൻ നിയോഗിക്കപ്പെട്ടത്. ഇങ്ങനെ പഴയനിയമത്തിലെയും പുതിയനിയമത്തിലെയും ഏറ്റവും മഹാനായ പ്രവാചകനായി യോഹന്നാൻ മാറി. യേശുവിന്റെ സ്നാനത്തിനു ഏഴു വർഷം മുമ്പു യോഹന്നാൻ സ്വർഗരാജ്യ സുവിശേഷം പ്രചരിപ്പിക്കുവാൻ ആരംഭിച്ചു. ആളുകൾക്ക് അവന്റെ പ്രവൃത്തി പിന്നീടു വന്ന യേശുവിന്റെ പ്രവൃത്തിയെക്കാൾ ഉന്നതമായി തോന്നി. എന്നിരുന്നാലും, അവൻ അപ്പോഴും ഒരു പ്രവാചകൻ മാത്രമായിരുന്നു. ദേവാലയത്തിനുള്ളിലല്ല അവൻ പ്രവർത്തിക്കുകയും പ്രസംഗിക്കുകയും ചെയ്തത്, മറിച്ച് പട്ടണങ്ങളിലും അവയ്ക്കു പുറത്തുള്ള ഗ്രാമങ്ങളിലും ആയിരുന്നു. ഇതവൻ ചെയ്തത് തീർച്ചയായും യഹൂദരാജ്യത്തിലെ ജനങ്ങൾക്കിടയിൽ, പ്രത്യേകിച്ചു പാവപ്പെട്ടവർക്കിടയിൽ ആയിരുന്നു. വളരെ വിരളമായേ യോഹന്നാൻ സമൂഹത്തിലെ ഉന്നതവിഭാഗങ്ങളിൽ പെട്ടവരുമായി സമ്പർക്കത്തിൽ വന്നുള്ളൂ. യഹൂദ്യയിലെ സാധാരണ ജനങ്ങൾക്കിടയിൽ മാത്രമേ അവൻ സുവിശേഷം പ്രചരിപ്പിച്ചുള്ളൂ. ഇതു കർത്താവായ യേശുവിനു വേണ്ടി ശരിയായ തരത്തിലുള്ള ആളുകളെ ഒരുക്കുവാനും അവനു പ്രവർത്തിക്കുവാൻ അനുയോജ്യമായ സ്ഥലങ്ങൾ ഒരുക്കുവാനും വേണ്ടിയായിരുന്നു. യോഹന്നാനെപ്പോലെയൊരു പ്രവാചകൻ വഴിയൊരുക്കുവാനായി ഉണ്ടായിരുന്നതുകൊണ്ട് വന്നയുടനേ നേരിട്ടു തന്റെ കുരിശിന്റെ വഴിയിലേക്കു പ്രവേശിക്കാൻ കർത്താവായ യേശുവിനു സാധിച്ചു. ദൈവം തന്റെ പ്രവൃത്തി ചെയ്യുവാനായി മനുഷ്യനായി മാറിയപ്പോൾ അവന് ആളുകളെ തിരഞ്ഞെടുക്കുന്ന പ്രവൃത്തി ചെയ്യേണ്ടിവന്നില്ല, ആളുകളെ അല്ലെങ്കിൽ പ്രവർത്തിക്കുവാനുള്ള സ്ഥലം നേരിട്ടു തേടേണ്ടതായും വന്നില്ല. അവൻ വന്നപ്പോൾ അങ്ങനെയുള്ള പ്രവൃത്തിയൊന്നും ചെയ്തില്ല. അവൻ വരുന്നതിനു മുമ്പുതന്നെ അനുയോജ്യനായ ആൾ അവനുവേണ്ടി അതെല്ലാം ഒരുക്കിയിരുന്നു. യേശു തന്റെ പ്രവൃത്തി ആരംഭിക്കുന്നതിനു മുമ്പുതന്നെ യോഹന്നാൻ ഈ പ്രവൃത്തി പൂർത്തിയാക്കിയിരുന്നു. അതിനാൽ ദൈവാവതാരം തന്റെ പ്രവൃത്തി ചെയ്യുവാനായി വന്നപ്പോൾ, കാലങ്ങളായി അവനു വേണ്ടി കാത്തിരുന്നവരുടെ മേൽ അവൻ നേരിട്ടു പ്രവർത്തിക്കുവാനാരംഭിച്ചു. മനുഷ്യന്റെ പരിഹാരപ്രവൃത്തിക്കു വേണ്ടിയായിരുന്നില്ല യേശു വന്നത്. അവൻ ചെയ്യേണ്ടതായിരുന്ന ശുശ്രൂഷ ചെയ്യുവാൻ മാത്രമായിരുന്നു വന്നത്. മറ്റൊന്നിനും അവനുമായി യാതൊരു ബന്ധമുണ്ടായിരുന്നില്ല. യോഹന്നാൻ വന്നപ്പോൾ ദേവാലയത്തിൽ നിന്നും യഹൂദന്മാർക്കിടയിൽ നിന്നും സ്വർഗരാജ്യത്തിന്റെ സുവിശേഷം സ്വീകരിച്ച ഒരു കൂട്ടം ആളുകളെ ഒരുക്കുകയല്ലാതെ മറ്റൊന്നും ചെയ്തില്ല. അങ്ങനെ അവർ കർത്താവായ യേശുവിന്റെ പ്രവർത്തനത്തിനു പാത്രമാകുവാൻ വേണ്ടിയായിരുന്നു അത്. യോഹന്നാൻ ഏഴു വർഷം പ്രവർത്തിച്ചു. എന്നു പറഞ്ഞാൽ ഏഴു വർഷം അവൻ സുവിശേഷം പ്രചരിപ്പിച്ചു. തന്റെ പ്രവർത്തനത്തിനിടെ യോഹന്നാൻ അധികം അത്ഭുതമൊന്നും പ്രവർത്തിച്ചില്ല. കാരണം വഴിയൊരുക്കുക എന്നതായിരുന്നു അവന്റെ ദൗത്യം. മറ്റെല്ലാ പ്രവൃത്തികൾക്കും, അതായത് യേശു ചെയ്യുമായിരുന്ന പ്രവൃത്തികൾക്ക്, അവനുമായി യാതൊരു ബന്ധവും ഇല്ലായിരുന്നു. ആളുകൾ രക്ഷ പ്രാപിക്കേണ്ടതിന് പാപങ്ങൾ ഏറ്റുപറഞ്ഞു പശ്ചാത്തപിക്കുവാനും സ്നാനമേൽക്കുവാനും മാത്രമാണ് അവൻ ആവശ്യപ്പെട്ടത്. അവൻ ഒരു പുതിയ പ്രവൃത്തി ചെയ്യുകയും മനുഷ്യൻ മുമ്പൊരിക്കലും നടക്കാത്ത പുതിയൊരു പാത തുറക്കുകയും ചെയ്തുവെങ്കിലും അപ്പോഴും അവൻ യേശുവിനു വഴിയൊരുക്കുക മാത്രമാണു ചെയ്തത്. മുന്നൊരുക്കത്തിന്റെ പ്രവൃത്തി ചെയ്ത വെറുമൊരു പ്രവാചകനായിരുന്നു അവൻ. യേശുവിന്റെ പ്രവൃത്തി ചെയ്യുവാൻ അവനു കഴിവുണ്ടായിരുന്നില്ല. സ്വർഗരാജ്യത്തിന്റെ സുവിശേഷം പ്രസംഗിക്കുന്ന ആദ്യ വ്യക്തി ആയിരുന്നില്ല യേശുവെങ്കിലും, യോഹന്നാൻ നടന്ന പാതയിൽ അവൻ തുടർന്ന് നടന്നുവെങ്കിലും, അവന്റെ പ്രവൃത്തി ചെയ്യുവാൻ കഴിയുന്ന വേറാരും ഉണ്ടായിരുന്നില്ല. അത് യോഹന്നാന്റെ പ്രവൃത്തിക്കും മീതെ ആയിരുന്നു. യേശുവിനു തന്റെ സ്വന്തം പാത ഒരുക്കുവാൻ സാധിക്കുമായിരുന്നില്ല. ദൈവത്തിനു വേണ്ടി നേരിട്ടായിരുന്നു അവന്റെ പ്രവൃത്തി നിർവഹിക്കപ്പെട്ടത്. അതുകൊണ്ട്, യോഹന്നാൻ പ്രവർത്തിച്ചത് എത്ര വർഷമായാലും അവനപ്പോഴും ഒരു പ്രവാചകനായിരുന്നു. വഴിയൊരുക്കിയ ഒരുവനായിരുന്നു. മൂന്നു വർഷം യേശു ചെയ്ത പ്രവൃത്തി ഏഴു വർഷം യോഹന്നാൻ ചെയ്ത പ്രവൃത്തിയെ കവിഞ്ഞുപോയി. കാരണം അവന്റെ പ്രവൃത്തിയുടെ സത്ത യോഹന്നാന്റെ പ്രവൃത്തിയുടേത് ആയിരുന്നില്ല. യേശു തന്റെ ശുശ്രൂഷ നിർവഹിക്കുവാൻ ആരംഭിച്ചപ്പോൾ, അതായത് യോഹന്നാന്റെ പ്രവൃത്തി അവസാനിച്ച അതേ സമയത്ത്, കർത്താവായ യേശുവിന് ഉപയോഗിക്കാനായി യോഹന്നാൻ ആവശ്യത്തിന് ആളുകളെയും സ്ഥലങ്ങളെയും ഒരുക്കിയിരുന്നു. മൂന്നു വർഷത്തെ തന്റെ പ്രവൃത്തി ആരംഭിക്കുവാൻ കർത്താവായ യേശുവിന് അതു മതിയായിരുന്നു. അതുകൊണ്ട്, യോഹന്നാന്റെ പ്രവൃത്തി അവസാനിച്ചയുടൻ കർത്താവായ യേശു ഔദ്യോഗികമായി തന്റെ പ്രവർത്തനം ആരംഭിച്ചു. യോഹന്നാന്റെ വചനങ്ങൾ പിന്തള്ളപ്പെടുകയും ചെയ്തു. കാരണം, യോഹന്നാൻ ചെയ്ത പ്രവൃത്തി യേശുവിന്റെ പ്രവർത്തനത്തിലേക്ക് നയിക്കുന്ന ഒന്ന് മാത്രമായിരുന്നു. അവന്റെ വചനങ്ങൾ മനുഷ്യനെ പുതിയ വളർച്ചയിലേക്കു നയിക്കുന്ന ജീവന്റെ വചനങ്ങൾ ആയിരുന്നില്ല. ആത്യന്തികമായി അവന്റെ വചനങ്ങൾ താൽക്കാലിക ഉപയോഗത്തിനു മാത്രമുള്ളതായിരുന്നു.

 

യേശു ചെയ്ത പ്രവൃത്തി അമാനുഷികമായിരുന്നില്ല. അതിൽ ഒരു പ്രക്രിയ ഉൾപ്പെട്ടിരുന്നു. അതെല്ലാം കാര്യങ്ങളുടെ സാധാരണ നിയമങ്ങൾക്കനുസരിച്ചാണ് പുരോഗമിച്ചത്. തന്റെ ജീവിതത്തിന്റെ അവസാന ആറു മാസക്കാലത്ത്, താൻ ഈ പ്രവൃത്തി ചെയ്യുവാനാണു വന്നതെന്ന് യേശു ഉറപ്പായും തിരിച്ചറിഞ്ഞിരുന്നു. താൻ കുരിശിൽ തറയ്ക്കപ്പെടുവാൻ പോകുകയാണെന്നും അവിടുന്ന് അറിഞ്ഞിരുന്നു. കുരിശിൽ തറയ്ക്കപ്പെടുന്നതിനു മുമ്പ് യേശു പിതാവായ ദൈവത്തോട് തുടർച്ചയായി പ്രാർത്ഥിച്ചു. ഗദ്ശമന തോട്ടത്തിൽ അവൻ മൂന്നു തവണ പ്രാർത്ഥിച്ചതുപോലെ. സ്നാനം ചെയ്യപ്പെട്ടശേഷം മൂന്നര വർഷം യേശു തന്റെ ശുശ്രൂഷ നിർവഹിച്ചു. അവന്റെ ഔദ്യോഗിക വേല രണ്ടര വർഷം നീണ്ടുനിന്നു. ആദ്യ വർഷം അവൻ സാത്താനാൽ കുറ്റാരോപിതനായി, മനുഷ്യരുടെ ഉപദ്രവത്തിന് ഇരയായി, മനുഷ്യന്റെ പ്രലോഭനത്തിനു പാത്രമായി. തന്റെ പ്രവൃത്തി ചെയ്യുമ്പോൾ അവൻ ധാരാളം പ്രലോഭനങ്ങളെ അതിജീവിച്ചു. അവസാന ആറു മാസങ്ങളിൽ, യേശു ക്രൂശിക്കപ്പെടുന്നതിനു തൊട്ടുമുമ്പ്, അവൻ ജീവനുള്ള ദൈവത്തിന്റെ പുത്രനാണെന്നും ക്രിസ്തുവാണെന്നുമുള്ള വാക്കുകൾ പത്രോസിന്റെ അധരത്തിൽ നിന്നും പുറത്തുവന്നു. അപ്പോൾ മാത്രമേ അവന്റെ പ്രവൃത്തിയെപ്പറ്റി എല്ലാവരും അറിഞ്ഞുള്ളൂ. അപ്പോൾ മാത്രമേ അവൻ ആരാണെന്ന കാര്യം ജനങ്ങൾക്കു മുമ്പിൽ അനാവരണം ചെയ്യപ്പെട്ടുള്ളൂ. അതിനുശേഷം, മനുഷ്യനു വേണ്ടി താൻ ക്രൂശിക്കപ്പെടുവാൻ പോകുകയാണെന്നും മൂന്നു ദിവസത്തിനു ശേഷം ഉയർത്തെഴുന്നേൽക്കുമെന്നും യേശു തന്റെ ശിഷ്യന്മാരോടു പറഞ്ഞു. വീണ്ടെടുപ്പിന്റെ പ്രവൃത്തി ചെയ്യുവാനായിട്ടാണു താൻ വന്നതെന്നും താൻ രക്ഷകനാണെന്നും കൂടെ അവൻ പറഞ്ഞു. അവസാന ആറു മാസക്കാലത്തു മാത്രമാണ് താൻ ആരാണെന്നതും താൻ ചെയ്യാൻ പോകുന്ന പ്രവൃത്തി എന്താണെന്നതും അവൻ വെളിപ്പെടുത്തിയുള്ളൂ. അതു ദൈവത്തിന്റെ സമയവുമായിരുന്നു. അങ്ങനെയായിരുന്നു പ്രവൃത്തി ചെയ്യപ്പെടേണ്ടിയിരുന്നത്. ആ സമയത്ത് യേശുവിന്റെ പ്രവൃത്തി ഭാഗികമായി പഴയ നിയമത്തിനനുസരിച്ചും അതുപോലെ മോശയുടെ നിയമങ്ങൾക്കും ന്യായപ്രമാണയുഗത്തിലെ യഹോവയുടെ വാക്കുകൾക്കും അനുസരിച്ചുള്ളതായിരുന്നു. ഈ കാര്യങ്ങളെല്ലാം യേശു തന്റെ പ്രവൃത്തിയുടെ ഓരോ ഭാഗം ചെയ്യുവാൻ ഉപയോഗിച്ചു. അവൻ ജനങ്ങളോടു പ്രഘോഷിക്കുകയും സിനഗോഗുകളിൽ പഠിപ്പിക്കുകയും ചെയ്തു. പഴയനിയമത്തിലെ പ്രവാചകരുടെ പ്രവചനങ്ങളെ തന്നോടു ശത്രുതയുണ്ടായിരുന്ന പരീശന്മാരെ ശകാരിക്കാൻ അവൻ ഉപയോഗിച്ചു. വിശുദ്ധ ഗ്രന്ഥങ്ങളിലെ വചനങ്ങളെ അവരുടെ അനുസരണക്കേട് തുറന്നുകാട്ടിക്കൊണ്ട് അവരെ കുറ്റം വിധിക്കാൻ അവൻ ഉപയോഗിച്ചു. കാരണം അവർ യേശുവിന്റെ ചെയ്തികളെ നിന്ദിച്ചു. പ്രത്യേകിച്ചും യേശുവിന്റെ പ്രവൃത്തികളിൽ അധികവും ചെയ്യപ്പെട്ടത് തിരുവെഴുത്തുകളിലെ നിയമങ്ങൾ പ്രകാരമല്ല. മാത്രമല്ല, അവൻ പഠിപ്പിച്ചത് അവരുടെ വാക്കുകളെക്കാൾ ഔന്നത്യമുള്ള കാര്യങ്ങളായിരുന്നു. തിരുവെഴുത്തുകളിൽ പ്രവാചകന്മാർ പ്രവചിച്ചതിനെക്കാളും ഔന്നത്യമുള്ളതായിരുന്നു അവ. യേശുവിന്റെ പ്രവൃത്തി മനുഷ്യന്റെ വീണ്ടെടുപ്പിനും തന്റെ കുരിശുമരണത്തിനും വേണ്ടി മാത്രമുള്ളതായിരുന്നു. അതുകൊണ്ട്, ഏതെങ്കിലും മനുഷ്യനെ കീഴടക്കുവാൻ കൂടുതൽ വാക്കുകൾ പറയേണ്ട ആവശ്യം അവനുണ്ടായിരുന്നില്ല. അവൻ മനുഷ്യരെ പഠിപ്പിച്ചവയിൽ അധികവും തിരുവെഴുത്തുകളിലെ വചനങ്ങളിൽ നിന്നെടുത്തതായിരുന്നു. അവന്റെ പ്രവൃത്തി തിരുവെഴുത്തുകളെ കവിഞ്ഞുപോയില്ലെങ്കിലും അവനു തന്റെ കുരിശുമരണം എന്ന പ്രവൃത്തി പൂർത്തിയാക്കുവാൻ സാധിച്ചു. അവന്റേതു വചനത്തിന്റെ പ്രവൃത്തി ആയിരുന്നില്ല, മനുഷ്യവർഗത്തെ കീഴടക്കുന്നതിനു വേണ്ടി ചെയ്ത പ്രവൃത്തിയും ആയിരുന്നില്ല. പിന്നെയോ മനുഷ്യവർഗത്തെ വീണ്ടെടുക്കുവാൻ വേണ്ടി ചെയ്ത പ്രവൃത്തി ആയിരുന്നു. മനുഷ്യർക്കുള്ള പാപപരിഹാരബലിയായി മാത്രമാണ് അവൻ പ്രവർത്തിച്ചത്. മനുഷ്യർക്കു വേണ്ടിയുള്ള വചനത്തിന്റെ ഉറവിടമായി അവൻ പ്രവർത്തിച്ചില്ല. അവൻ മനുഷ്യരെ കീഴടക്കുന്ന പ്രവൃത്തിയായ വിജാതിയരുടെ പ്രവൃത്തി ചെയ്തില്ല. മറിച്ച് അവൻ ചെയ്തത് കുരിശുമരണത്തിന്റെ പ്രവൃത്തിയായിരുന്നു. ദൈവം ഉണ്ട് എന്നു വിശ്വസിച്ചവർക്കിടയിൽ ചെയ്ത പ്രവൃത്തിയായിരുന്നു അത്.

തിരുവെഴുത്തുകളുടെ അടിത്തറയിന്മേലാണ് അവന്റെ പ്രവൃത്തികൾ ചെയ്യപ്പെട്ടതെങ്കിലും, മുൻകാല പ്രവാചകന്മാരുടെ പ്രവചനങ്ങൾ പരീശന്മാരെ കുറ്റം വിധിക്കുവാനായി അവൻ ഉപയോഗിച്ചുവെങ്കിലും, കുരിശുമരണത്തിന്റെ പ്രവൃത്തി പൂർത്തിയാക്കുവാൻ മതിയായതായിരുന്നു അത്. ഇന്നത്തെ പ്രവൃത്തിയും തിരുവെഴുത്തുകളിലെ മുൻകാല പ്രവാചകന്മാരുടെ പ്രവചനങ്ങളെ അടിസ്ഥാനമാക്കി നിർവഹിക്കപ്പെടുകയാണെങ്കിൽ നിങ്ങളെ കീഴടക്കുക അസാധ്യമായിരിക്കും. കാരണം പഴയനിയമത്തിൽ ചൈനക്കാരായ നിങ്ങളുടെ അനുസരണക്കേടിനെക്കുറിച്ചും പാപങ്ങളെക്കുറിച്ചുമുള്ള രേഖകൾ ഒന്നും തന്നെയില്ല. നിങ്ങളുടെ പാപങ്ങളുടെ ചരിത്രവുമില്ല. അതുകൊണ്ട്, ഈ പ്രവൃത്തി ഇപ്പോഴും ബൈബിളിനെ ആശ്രയിച്ചായിരുന്നു എങ്കിൽ, നിങ്ങൾ ഒരിക്കലും അതിനു വഴങ്ങുകയില്ല. ബൈബിൾ ഇസ്രായേല്യരുടെ വളരെ കുറച്ചു ചരിത്രം മാത്രമേ രേഖപ്പെടുത്തുന്നുള്ളൂ. നിങ്ങൾ നല്ലതോ ചീത്തയോ ആണെന്നു സ്ഥാപിക്കുവാനോ നിങ്ങളെ വിധിക്കുവാനോ അത് ഉപയോഗിക്കാൻ കഴിയില്ല. ഞാൻ നിങ്ങളെ ഇസ്രായേല്യരുടെ ചരിത്രമനുസരിച്ചു വിധിക്കുകയാണ് എന്നു സങ്കൽപ്പിക്കുക—എങ്കിൽ നിങ്ങൾ ഇന്ന് എന്നെ അനുഗമിക്കുന്നതുപോലെ അനുഗമിക്കുമായിരുന്നോ? നിങ്ങൾ എത്രമാത്രം പ്രയാസം പിടിച്ച ആളാണെന്നു നിങ്ങൾക്കറിയാമോ? ഈ ഘട്ടത്തിൽ വചനങ്ങളൊന്നും പറഞ്ഞില്ലായിരുന്നെങ്കിൽ കീഴടക്കലിന്റെ പ്രവൃത്തി പൂർത്തീകരിക്കുക അസാധ്യമായിരിക്കുമായിരുന്നു. ഞാൻ കുരിശിൽ തറയ്ക്കപ്പെടുവാനല്ല വന്നത് എന്നതുകൊണ്ട്, നിങ്ങളെ കീഴടക്കാനായി ബൈബിളിൽനിന്നും വ്യത്യസ്തമായ വചനങ്ങൾ ഞാൻ പറയണം. യേശുവിന്റെ പ്രവൃത്തി പഴയനിയമത്തിൽ നിന്നും ഒരു പടി മാത്രം മുന്നിലായിരുന്നു. അത് ഒരു യുഗം ആരംഭിക്കുവാനും ആ യുഗത്തെ നയിക്കുവാനുമായി ഉപയോഗിക്കപ്പെട്ടു. “ഞാൻ ന്യാപ്രമാണത്തെ തകർക്കുവാനല്ല, മറിച്ചു നിവർത്തിക്കുവാനാണ് വന്നത്” എന്ന് എന്തുകൊണ്ടാണവൻ പറഞ്ഞത്? എന്നിരുന്നാലും അവന്റെ പ്രവൃത്തിയിൽ പഴയനിയമത്തിലെ ഇസ്രായേല്യർ പാലിച്ചിരുന്ന നിയമങ്ങളിൽനിന്നും പിന്തുടർന്നിരുന്ന കല്പനകളിൽനിന്നും വളരെയധികം വ്യത്യാസപ്പെട്ടിരുന്ന ഒരുപാടു കാര്യങ്ങൾ ഉണ്ടായിരുന്നു. കാരണം അവൻ ന്യായപ്രമാണം പാലിക്കാനല്ല വന്നത്, മറിച്ച് അവ പൂർത്തിയാക്കുവാനാണ്. അത് പൂർത്തിയാക്കുന്ന പ്രക്രിയയിൽ അനവധി പ്രായോഗിക കാര്യങ്ങൾ ഉൾപ്പെട്ടിരുന്നു: അവന്റെ പ്രവൃത്തി കൂടുതൽ പ്രായോഗികവും യഥാർഥവുമായിരുന്നു. മാത്രമല്ല, അതു കൂടുതൽ സജീവമായിരുന്നു. പ്രമാണങ്ങളെ കണ്ണടച്ചു പാലിക്കലായിരുന്നില്ല അത്. ഇസ്രായേല്യർ ശബത്ത് അനുഷ്ടിച്ചിരുന്നില്ലേ? യേശു വന്നപ്പോൾ അവൻ ശബത്ത് അനുഷ്ഠിച്ചിരുന്നില്ല. കാരണം മനുഷ്യപുത്രൻ ശബത്തിന്റെയും കർത്താവാണെന്ന് അവൻ പറഞ്ഞു. ശബത്തിന്റെ കർത്താവു വരുമ്പോൾ അവൻ തനിക്കിഷ്ടമുള്ളതുപോലെ പ്രവർത്തിക്കും. പഴയനിയമത്തിലെ നിയമങ്ങൾ നിവർത്തിക്കാനും നിയമങ്ങൾ മാറ്റുവാനും വേണ്ടിയായിരുന്നു അവൻ വന്നത്. ഇന്നു ചെയ്യുന്നതെല്ലാം വർത്തമാനകാലത്തെ അടിസ്ഥാനമാക്കിയാണ്. എന്നിരുന്നാലും അതിന്റെ അടിസ്ഥാനം ഇപ്പോഴും ന്യായപ്രമാണയുഗത്തിലെ യഹോവയുടെ പ്രവൃത്തിയാണ്. അത് ഈ പരിധിയെ അതിലംഘിക്കുന്നില്ല. ഉദാഹരണത്തിന്, നിന്റെ വാക്കുകളെ ശ്രദ്ധിക്കുക, വ്യഭിചാരം ചെയ്യരുത്—ഇവ പഴയനിയമത്തിലെ നിയമങ്ങളല്ലേ? ഇന്ന് നിങ്ങളിൽനിന്ന് ആവശ്യപ്പെടുന്നത് പത്തു കല്പനകളിൽ മാത്രം ഒതുങ്ങുന്നില്ല. മറിച്ച് മുമ്പുള്ളതിനെക്കാൾ ഉയർന്ന തലത്തിലുള്ള കല്പനകളും നിയമങ്ങളുമാണ് അവയിലുള്ളത്. എന്നിരുന്നാലും, മുമ്പുണ്ടായിരുന്നവ അസാധുവായി എന്ന് അതിനർഥമില്ല. കാരണം, ദൈവത്തിന്റെ പ്രവൃത്തിയുടെ ഓരോ ഘട്ടവും മുമ്പത്തെ ഘട്ടത്തിന്റെ അടിത്തറയിന്മേലാണ് നടപ്പിലാക്കപ്പെടുന്നത്. യഹോവ ഇസ്രായേലിനു മുമ്പിൽ അവതരിപ്പിച്ചവ—അതായത് ആളുകളോട് യാഗം അർപ്പിക്കുവാനും മാതാപിതാക്കളെ ബഹുമാനിക്കുവാനും വിഗ്രഹങ്ങളെ ആരാധിക്കാതിരിക്കുവാനും മറ്റുള്ളവരെ ആക്രമിക്കുകയോ ശപിക്കുകയോ ചെയ്യാതിരിക്കുവാനും വ്യഭിചാരം ചെയ്യാതിരിക്കുവാനും പുക വലിക്കുകയോ മദ്യപിക്കുകയോ ചെയ്യാതിരിക്കുവാനും ചത്തവയെ ഭക്ഷിക്കുകയോ ചോര കുടിക്കുകയോ ചെയ്യാതിരി ക്കാനുള്ളവ—ഇവയല്ലേ ഇന്നും നിങ്ങളുടെ പ്രവൃത്തിക്ക് അടിസ്ഥാനമായിരിക്കുന്നത്? ഇന്നലെയുടെ അടിത്തറയിന്മേലാണ് ഇന്നുവരെയും പ്രവൃത്തി നിർവഹിക്കപ്പെട്ടിട്ടുള്ളത്. പഴയ കാലത്തെ നിയമങ്ങൾ ഇപ്പോൾ പരാമർശിക്കപ്പെടുന്നില്ലെങ്കിലും, പുതിയ കാര്യങ്ങൾ നിന്നോട് ആവശ്യപ്പെടുന്നുണ്ടെങ്കിലും, ഈ നിയമങ്ങൾ നീക്കം ചെയ്യപ്പെട്ടിട്ടില്ല എന്നു മാത്രമല്ല, കൂടുതൽ ഉന്നതമായ ഒരു തലത്തിലേക്ക് ഉയർത്തപ്പെടുകകൂടി ചെയ്തിരിക്കുന്നു. അവയെ റദ്ദാക്കി എന്നു പറഞ്ഞാൽ അതിനർഥം മുമ്പത്തെ യുഗം കാലഹരണപ്പെട്ടു എന്നാണ്. അതേസമയം നിങ്ങൾ സനാതനമായി ആദരവു കാണിക്കേണ്ട ചില കൽപ്പനകളുണ്ട്. പഴയ കാലത്തെ കല്പനകൾ ഇതിനകം പ്രവൃത്തിയിൽ വരുത്തിക്കഴിഞ്ഞു. മനുഷ്യന്റെ സ്വത്വമായിക്കഴിഞ്ഞു. അതിനാൽ “പുക വലിക്കരുത്‌”, “മദ്യപിക്കരുത്” തുടങ്ങിയ കല്പനകൾക്ക് പ്രത്യേക ഊന്നൽ കൊടുക്കേണ്ടതില്ല. ഈ അടിത്തറയിന്മേൽ നിങ്ങളുടെ ഇന്നത്തെ ആവശ്യങ്ങൾക്കനുസരിച്ച്, നിങ്ങളുടെ അവസ്ഥയ്ക്കനുസരിച്ച്, ഇന്നത്തെ പ്രവൃത്തിക്കനുസരിച്ച്, പുതിയ കല്പനകൾ സ്ഥാപിക്കപ്പെടുന്നു. പുതിയ യുഗത്തിനായുള്ള കല്പനകൾ പുറപ്പെടുവിക്കുക എന്നതിനർഥം പഴയ യുഗത്തിലെ കല്പനകൾ റദ്ദാക്കുക എന്നല്ല. മറിച്ച്, ഈ അടിത്തറയിന്മേൽ അവയെ കൂടുതൽ ഉന്നതമാക്കുക എന്നാണ്. മനുഷ്യന്റെ പ്രവൃത്തികളെ കൂടുതൽ പൂർണമാക്കുക, യാഥാർഥ്യത്തിനു കൂടുതൽ അനുസൃതമാക്കുക എന്നാണ്. ഇന്നു നിങ്ങൾ ഇസ്രായേല്യരെപ്പോലെ കല്പനകൾ പാലിക്കുകയും പഴയനിയമത്തിലെ നിയമങ്ങൾ അനുസരിക്കുകയും മാത്രമേ വേണ്ടിയിരുന്നുള്ളൂ എങ്കിൽ, യഹോവ നൽകിയ നിയമങ്ങൾ മനഃപാഠമാക്കണമായിരുന്നെങ്കിൽ, നിങ്ങളിൽ മാറ്റം വരാൻ യാതൊരു സാധ്യതയുമില്ല. നിങ്ങൾ ആ പരിമിതമായ കുറച്ചു കല്പനകൾ പാലിക്കുകയും അനവധി നിയമങ്ങൾ ഓർത്തു വയ്ക്കുകയും മാത്രമേ വേണ്ടിയിരുന്നുള്ളൂ എങ്കിൽ നിങ്ങളുടെ പഴയ പ്രകൃതം ആഴത്തിൽ അടിയുറച്ചു നിൽക്കും. അതിനെ പിഴുതുകളയാൻ വേറെ വഴിയുണ്ടാകില്ല. അങ്ങനെ നിങ്ങൾ കൂടുതൽ അധമരായിത്തീരും. നിങ്ങളിൽ ഒരാൾ പോലും അനുസരണമുള്ളവനാകില്ല. എന്നു പറഞ്ഞാൽ, ഏതാനും ലളിതമായ കല്പനകൾക്കോ എണ്ണമില്ലാത്ത നിയമങ്ങൾക്കോ നിങ്ങളെ യഹോവയുടെ പ്രവൃത്തികളെക്കുറിച്ച് അറിവുള്ളവനാക്കുവാൻ കഴിയില്ല. നിങ്ങൾ ഇസ്രായേല്യരെ പോലെയല്ല: നിയമങ്ങൾ പാലിക്കുന്നതിലൂടെയും കല്പനകൾ മനഃപാഠമാക്കുന്നതിലൂടെയും യഹോവയുടെ പ്രവൃത്തികൾക്കു സാക്ഷ്യം വഹിക്കുവാനും അവനെ മാത്രം ആരാധിക്കുവാനും അവർക്കു സാധിച്ചു. പക്ഷേ, നിങ്ങൾക്കതു സാധിക്കില്ല. പഴയനിയമ കാലത്തെ കുറച്ചു നിയമങ്ങൾക്ക് ഹൃദയം സമർപ്പിക്കുവാൻ നിങ്ങളെ പ്രേരിപ്പിക്കുവാനോ നിങ്ങളെ സംരക്ഷിക്കുവാനോ സാധിക്കുകയില്ല എന്നു മാത്രമല്ല, പകരം നിങ്ങളെ മടിയന്മാരാക്കുകയും ഹേഡീസിൽ പതിക്കാൻ ഇടയാക്കുകയും ചെയ്യും. കാരണം എന്റെ പ്രവൃത്തി ജയിച്ചടക്കലിന്റെ പ്രവൃത്തിയാണ്. അതു നിങ്ങളുടെ അനുസരണക്കേടിനെയും പഴയ പ്രകൃതത്തെയും ലാക്കാക്കിയുള്ളതാണ്. യഹോവയുടെയും യേശുവിന്റെയും കരുണ നിറഞ്ഞ വാക്കുകൾ ഇന്നത്തെ ന്യായവിധിയുടെ കഠിന വചനങ്ങളുടെ അടുത്തെങ്ങും എത്തില്ല. അത്തരം കഠിനമായ വചനങ്ങൾ കൂടാതെ ആയിരക്കണക്കിനു വർഷങ്ങൾ അനുസരണക്കേടു കാണിച്ചിരിക്കുന്ന “വിദഗ്ദ്ധരായ” നിങ്ങളെ കീഴടക്കുക അസാധ്യമായിരിക്കും. പഴയനിയമത്തിലെ നിയമങ്ങൾക്ക് വളരെ മുമ്പുതന്നെ നിങ്ങളുടെ മേലുള്ള സ്വാധീനം നഷ്ടപ്പെട്ടു. ഇന്നത്തെ ന്യായവിധി പണ്ടത്തെ നിയമങ്ങളെക്കാൾ വളരെയധികം പ്രബലമാണ്. നിങ്ങൾക്ക് ഏറ്റവും അനുയോജ്യമായത് ന്യായവിധിയാണ്, അല്ലാതെ നിയമങ്ങൾ ഉപയോഗിച്ചുള്ള നിസ്സാര നിയന്ത്രണങ്ങളല്ല. കാരണം നിങ്ങൾ ആരംഭത്തിലുണ്ടായിരുന്ന മനുഷ്യവർഗ്ഗമല്ല. മറിച്ച് ആയിരക്കണക്കിനു വർഷങ്ങളായി ദുഷിച്ചുപോയിരിക്കുന്ന ഒരു മനുഷ്യവർഗ്ഗമാണ്. ഇന്നു മനുഷ്യൻ നേടേണ്ടത് മനുഷ്യന്റെ ഇന്നത്തെ യഥാർഥ അവസ്ഥയ്ക്ക് അനുയോജ്യമായതാണ്, വർത്തമാനകാല മനുഷ്യന്റെ ശേഷിക്കും യഥാർഥ അവസ്ഥയ്ക്കും യോജിച്ചതാണ്. അതു നീ ചട്ടങ്ങൾ അനുസരിക്കണമെന്ന് ആവശ്യപ്പെടുന്നില്ല. അതു നിന്റെ പഴയ പ്രകൃതത്തിൽ മാറ്റം വരുത്തുവാനും നിന്റെ തെറ്റായ ധാരണകളെ ഉപേക്ഷിക്കുവാനും വേണ്ടിയുള്ളതാണ്. കല്പനകൾ ചട്ടങ്ങൾ ആണെന്നു നീ കരുതുന്നുണ്ടോ? അവ മനുഷ്യനോട് സാധാരണ ആവശ്യപ്പെടുന്ന കാര്യങ്ങളാണെന്നു പറയാം. അവ നിങ്ങൾ പാലിക്കേണ്ട നിയമനങ്ങളല്ല. ഉദാഹരണത്തിന്, പുക വലിക്കുന്നത് വിലക്കിയിരിക്കുന്ന കാര്യമെടുക്കുക—അതൊരു ചട്ടമാണോ? അല്ല! സാധാരണ മനുഷ്യർ ആവശ്യപ്പെടുന്നതാണത്. അതൊരു ചട്ടമല്ല, മറിച്ചു മനുഷ്യവംശം മുഴുവനുമായി നിശ്ചയിച്ചതാണ്. ഇന്നു മുന്നോട്ടു വായിക്കപ്പെടുന്ന പന്ത്രണ്ടോ അതിലധികമോ വരുന്ന കല്പനകളും ചട്ടങ്ങളല്ല. സാധാരണ മനുഷ്യത്വം നേടാൻ ആവശ്യമായിരിക്കുന്ന കാര്യങ്ങളാണ്. മുമ്പ്, ഇത്തരം കാര്യങ്ങൾ ആളുകൾക്കുണ്ടായിരിക്കുകയോ സ്വന്തമാക്കുകയോ അറിയുകയോ ചെയ്തിരുന്നില്ല. അതുകൊണ്ട് ഇന്ന് അവ ആളുകൾ നേടേണ്ടതായിട്ടുണ്ട്. ഇത്തരം കാര്യങ്ങളെ ചട്ടങ്ങളായി കണക്കാക്കുന്നില്ല. നിയമങ്ങൾ ചട്ടങ്ങൾക്കു തുല്യമല്ല. ഞാൻ പറയുന്ന പ്രമാണങ്ങൾ ചടങ്ങുകളുമായും ഉപചാരങ്ങളുമായും അല്ലെങ്കിൽ മനുഷ്യന്റെ തെറ്റായ പ്രവൃത്തികളുമായും ബന്ധപ്പെട്ടാണ്. മനുഷ്യനെ ഒരു തരത്തിലും സഹായിക്കാത്ത, ഒരു ഗുണവും ചെയ്യാത്ത വ്യവസ്ഥകളും ചട്ടങ്ങളുമാണവ. അവ ഒരർഥവുമില്ലാത്ത ഒരു പ്രവർത്തനഗതി രൂപീകരിക്കുന്നു. ഇതാണ് ഈ ചട്ടങ്ങളുടെ സാരാംശം. അത്തരം ചട്ടങ്ങൾ ഉപേക്ഷിക്കപ്പെടേണ്ടതാണ്. അവകൊണ്ട് മനുഷ്യന് ഒരു പ്രയോജനവുമില്ല. മനുഷ്യന് ഉപകാരപ്രദമായ കാര്യങ്ങളാണ് പ്രയോഗത്തിൽ വരുത്തേണ്ടത്.


ദൈവ വേലയുടെ ദര്‍ശനം (2)

കൃപായുഗത്തിലാണ് അനുതാപത്തിന്റെ സുവിശേഷം പ്രസംഗിക്കപ്പെട്ടത്. മനുഷ്യന്‍ വിശ്വസിച്ചാല്‍ രക്ഷ പ്രാപിക്കുമെന്ന് അത് വ്യവസ്ഥ ചെയ്തു. ഇന്ന് രക്ഷയുടെ സ്ഥാനത്ത്, ജയിച്ചടക്കലിന്റെയും പൂര്‍ണതയുടെയും സംസാരം മാത്രമേയുള്ളൂ. ഒരു വ്യക്തി വിശ്വസിച്ചാല്‍ അവന്റെ മുഴുവന്‍ കുടുംബവും അനുഗ്രഹിക്കപ്പെടുമെന്നും ഒരിക്കല്‍ രക്ഷിക്കപ്പെട്ടാൽ എന്നേക്കും രക്ഷിക്കപ്പെട്ടിരിക്കുന്നെന്നും ഒരിക്കലും പറയപ്പെട്ടിട്ടില്ല. ഇന്ന്, ആരും ഈ വാക്കുകള്‍ പറയാറില്ല, അത്തരം കാര്യങ്ങള്‍ കാലഹരണപ്പെട്ടുകഴിഞ്ഞു. ആ സമയത്ത്, യേശുവിന്റെ പ്രവൃത്തി മുഴു മനുഷ്യവര്‍ഗത്തിനും രക്ഷ നല്‍കുന്ന പ്രവൃത്തിയായിരുന്നു. അവനില്‍ വിശ്വസിച്ച എല്ലാവരുടെയും പാപങ്ങള്‍ ക്ഷമിക്കപ്പെട്ടു. നീ അവനില്‍ വിശ്വസിക്കുന്ന കാലത്തോളം അവന്‍ നിന്നെ രക്ഷിക്കുമായിരുന്നു. നീ അവനില്‍ വിശ്വസിച്ചുകഴിഞ്ഞാൽ നീ ഒരു പാപിയായിരുന്നില്ല, പാപങ്ങളില്‍ നിന്നും മോചിക്കപ്പെട്ടിരുന്നു. ഇതാണ് രക്ഷിക്കപ്പെടുക, വിശ്വാസത്താല്‍ നീതീകരിക്കപ്പെടുക എന്നതുകൊണ്ട് അര്‍ഥമാക്കിയത്. എന്നിരുന്നാലും വിശ്വസിച്ചവരില്‍ നിഷേധവും ദൈവത്തോടുള്ള എതിർപ്പും ഉണ്ടായിരുന്നു, അവ സാവകാശം ഒഴിവാക്കപ്പെടേണ്ടിയിരുന്നു. രക്ഷ എന്നതിന്റെ അര്‍ഥം മനുഷ്യനെ യേശു പൂര്‍ണമായി വീണ്ടെടുത്തു എന്നതായിരുന്നില്ല. മറിച്ച്, മനുഷ്യന്‍ പിന്നെ പാപത്തിന്റേതായിരിക്കില്ല, അവന്റെ പാപങ്ങള്‍ ക്ഷമിക്കപ്പെട്ടിരുന്നു എന്നായിരുന്നു. നീ വിശ്വസിച്ചെങ്കില്‍, നീ പിന്നെയൊരിക്കലും പാപത്തിന്റേതാകില്ല. ആ സമയത്ത്, ശിഷ്യന്‍മാര്‍ക്കു മനസ്സിലാകാത്ത അനവധി കാര്യങ്ങള്‍ യേശു പ്രവര്‍ത്തിക്കുകയും ആളുകള്‍ക്കു മനസ്സിലാകാത്ത അനവധി കാര്യങ്ങള്‍ പറയുകയും ചെയ്തു. കാരണം, ആ സമയത്ത്, അവന്‍ അവയ്ക്ക് ഒരു വിശദീകരണവും നല്‍കിയില്ല. അങ്ങനെ അവന്‍ പോയി പല വര്‍ഷങ്ങള്‍ കഴിഞ്ഞ് മത്തായി യേശുവിന്റെ ഒരു വംശാവലി തയ്യാറാക്കി. മനുഷ്യന്റെ ഇച്ഛാനുസരണം മറ്റുള്ളവരും ധാരാളം കാര്യങ്ങള്‍ എഴുതിവെച്ചു. മനുഷ്യനെ പൂര്‍ണനാക്കുവാനോ വീണ്ടെടുക്കാനോ അല്ല യേശു വന്നത്. മറിച്ച് പ്രവൃത്തിയുടെ ഒരു ഘട്ടം നിര്‍വഹിക്കുവാനാണ്: സ്വര്‍ഗരാജ്യത്തിന്റെ സുവിശേഷം അവതരിപ്പിക്കുകയും കുരിശുമരണം എന്ന പ്രവൃത്തി പൂര്‍ത്തിയാക്കുകയും ചെയ്യുക എന്നതായിരുന്നു അത്. അതുകൊണ്ട്, യേശുവിന്റെ കുരിശുമരണത്തോടെ അവന്റെ പ്രവൃത്തി മുഴുവനായും പൂര്‍ത്തിയായി. പക്ഷേ ഇപ്പോഴത്തെ ഘട്ടത്തില്‍—കീഴടക്കലിന്റെ പ്രവൃത്തിയില്‍—കൂടുതല്‍ വചനങ്ങള്‍ പറയേണ്ടതുണ്ട്, കൂടുതല്‍ പ്രവൃത്തി ചെയ്യേണ്ടതുണ്ട്, കൂടുതല്‍ പ്രക്രിയകൾ ഉണ്ടായിരിക്കേണ്ടതുണ്ട്. അതുപോലെത്തന്നെ, യേശുവിന്റെയും യഹോവയുടെയും പ്രവൃത്തികളിലെ നിഗൂഢതകള്‍ അനാവരണം ചെയ്യപ്പെടേണ്ടതായിട്ടുണ്ട്. അപ്പോൾ എല്ലാവരുടെയും വിശ്വാസത്തില്‍ ഗ്രാഹ്യവും വ്യക്തതയും ഉണ്ടാകും. കാരണം ഇത് അന്ത്യനാളുകളിലെ പ്രവൃത്തിയാണ്. അന്ത്യനാളുകള്‍ ദൈവത്തിന്റെ പ്രവൃത്തിയുടെ അവസാനമാണ്, പ്രവൃത്തി അവസാനിക്കുന്ന സമയമാണ്. പ്രവൃത്തിയുടെ ഈ ഘട്ടം യഹോവയുടെ നിയമത്തെയും യേശുവിന്റെ വീണ്ടെടുക്കലിനെയും കുറിച്ചു നിങ്ങള്‍ക്കു വിശദീകരിച്ചുതരും. അതു പ്രധാനമായും നിങ്ങള്‍ ദൈവത്തിന്റെ ആറായിരം വര്‍ഷത്തെ നിര്‍വഹണ പദ്ധതി മനസ്സിലാക്കുന്നതിനും ഈ ആറായിരം വര്‍ഷത്തെ നിര്‍വഹണ പദ്ധതിയുടെ പ്രാധാന്യവും സത്തയും വിലമതിക്കുന്നതിനും യേശു ചെയ്ത എല്ലാ പ്രവൃത്തിയുടെയും അരുളിചെയ്ത വചനങ്ങളുടെയും ഉദ്ദേശ്യവും ബൈബിളിനോടുള്ള നിങ്ങളുടെ അന്ധമായ വിശ്വാസവും ഭക്തിയും മനസ്സിലാക്കുന്നതിനും വേണ്ടിയാണ്. ഇവയെല്ലാം വ്യക്തമായി മനസ്സിലാക്കുവാന്‍ അതു നിങ്ങളെ സഹായിക്കും. യേശു ചെയ്ത പ്രവൃത്തിയും ദൈവത്തിന്റെ ഇന്നത്തെ പ്രവൃത്തിയും നിങ്ങള്‍ മനസ്സിലാക്കും. മുഴു സത്യവും ജീവനും മാര്‍ഗവും നിങ്ങള്‍ മനസ്സിലാക്കുകയും ദര്‍ശിക്കുകയും ചെയ്യും. യേശു ചെയ്ത പ്രവൃത്തിയുടെ ഘട്ടത്തില്‍ എന്തുകൊണ്ടാണ് പരിസമാപ്തിയുടെ പ്രവൃത്തി ചെയ്യാതെ യേശു യാത്രയായത്? കാരണം യേശുവിന്റെ പ്രവൃത്തിയുടെ ഘട്ടം പരിസമാപ്തിയുടെ പ്രവൃത്തിയായിരുന്നില്ല. അവന്‍ കുരിശില്‍ തറയ്ക്കപ്പെട്ടപ്പോള്‍ അവന്റെ വചനങ്ങള്‍ക്ക് ഒരു അവസാനമായി. കുരിശുമരണശേഷം അവന്റെ പ്രവൃത്തി പൂര്‍ണമായും അവസാനിച്ചു. ഇപ്പോഴത്തെ ഘട്ടം വ്യത്യസ്തമാണ്: വചനങ്ങള്‍ അവസാനം വരെ പ്രഘോഷിക്കപ്പെടുകയും ദൈവത്തിന്റെ മുഴുവന്‍ പ്രവൃത്തിയും പൂര്‍ത്തിയാകുകയും ചെയ്തശേഷം മാത്രമേ അവന്റെ പ്രവൃത്തി അവസാനിക്കുകയുള്ളൂ. യേശുവിന്റെ പ്രവൃത്തിയുടെ ഘട്ടത്തില്‍ പറയപ്പെടാതിരുന്നതോ മുഴുവനായും വ്യക്തമാക്കപ്പെടാതിരുന്നതോ ആയ അനേകം വചനങ്ങള്‍ ഉണ്ടായിരുന്നു. എന്നിരുന്നാലും താന്‍ എന്താണു പറഞ്ഞതെന്നോ പറയാതിരുന്നതെന്നോ ആയിരുന്നില്ല യേശുവിനു വിഷയം. കാരണം അവന്റെ ശുശ്രൂഷ വചനത്തിന്റെ ശുശ്രൂഷ ആയിരുന്നില്ല. അതുകൊണ്ട്, കുരിശില്‍ തറയ്ക്കപ്പെട്ടശേഷം അവന്‍ യാത്രയായി. പ്രവൃത്തിയുടെ ആ ഘട്ടം പ്രധാനമായും കുരിശുമരണത്തിനു വേണ്ടിയുള്ളതായിരുന്നു, അത് ഇപ്പോഴത്തെ ഘട്ടം പോലെയല്ല. പ്രവൃത്തിയുടെ ഇപ്പോഴത്തെ ഘട്ടം പ്രധാനമായും പൂർത്തീകരണത്തിനു വേണ്ടിയാണ്, വെടിപ്പാക്കലിന് വേണ്ടിയാണ്. എല്ലാ പ്രവൃത്തിയും ഒരു പര്യവസാനത്തിലേക്കു കൊണ്ടുവരുന്നതിനു വേണ്ടിയാണ്. വചനങ്ങള്‍ അവസാനം വരെ പ്രഘോഷിക്കപ്പെടുന്നില്ലെങ്കില്‍ ഈ പ്രവൃത്തി അവസാനിപ്പിക്കുന്നതിനു വഴിയൊന്നുമുണ്ടാകില്ല. കാരണം, പ്രവൃത്തിയുടെ ഈ ഘട്ടത്തില്‍ എല്ലാ പ്രവൃത്തിയും അവസാനിപ്പിക്കുന്നതും നിവർത്തിക്കുന്നതും വചനങ്ങള്‍ വഴിയാണ്. ആ സമയത്ത്, മനുഷ്യനു ദുര്‍ഗ്രഹമായിരുന്ന അനേകം പ്രവൃത്തികള്‍ യേശു ചെയ്തു. അവന്‍ നിശബ്ദമായി വിടവാങ്ങി. പക്ഷേ, ഇന്നും അവന്റെ വചനങ്ങള്‍ മനസ്സിലാക്കാത്ത അനവധി പേരുണ്ട്. അവരുടെ ഗ്രാഹ്യം തെറ്റാണെങ്കിലും അവരിപ്പോഴും വിശ്വസിക്കുന്നത് അതു ശരിയാണ് എന്നാണ്. അതു തെറ്റാണെന്ന് അവർക്ക് ഇപ്പോഴും അറിയില്ല. തെറ്റാണെന്ന് അവര്‍ അറിയുന്നുമില്ല. അവസാനം ഈ ഘട്ടം ദൈവത്തിന്റെ പ്രവൃത്തിക്കു പൂര്‍ണമായ ഒരു പര്യവസാനം കൊണ്ടുവരുകയും അതിന് ഒരു പര്യവസാനം നൽകുകയും ചെയ്യും. എല്ലാവരും ദൈവത്തിന്റെ നിര്‍വഹണപദ്ധതിയെ കുറിച്ച് അറിയുകയും മനസ്സിലാക്കുകയും ചെയ്യും. മനുഷ്യന്റെ ഉള്ളിലെ സങ്കല്പങ്ങൾ, അവന്റെ ഉദ്ദേശ്യങ്ങള്‍, അവന്റെ തെറ്റായ ഗ്രാഹ്യം, യഹോവയുടെയും യേശുവിന്റെയും പ്രവൃത്തിയെ കുറിച്ചുള്ള അവന്റെ തെറ്റായ ധാരണകള്‍, വിജാതീയരെ കുറിച്ചുള്ള അവന്റെ കാഴ്ചപ്പാടുകള്‍, അവന്റെ മറ്റു അപഭ്രംശങ്ങളും തെറ്റുകളും എല്ലാം തിരുത്തപ്പെടും. മനുഷ്യന്‍ ജീവിതത്തിന്റെ എല്ലാ ശരിയായ പാതകളും ദൈവം ചെയ്ത പ്രവൃത്തിയും മുഴുവന്‍ സത്യവും മനസ്സിലാക്കും. അതു സംഭവിക്കുമ്പോള്‍, പ്രവൃത്തിയുടെ ഈ ഘട്ടം പര്യവസാനിക്കും. യഹോവയുടെ പ്രവൃത്തി ലോകത്തിന്റെ സൃഷ്ടിയായിരുന്നു, അതു തുടക്കമായിരുന്നു. പ്രവൃത്തിയുടെ ഈ ഘട്ടം പ്രവൃത്തിയുടെ അവസാനമാണ്. അതു പരിസമാപ്തിയാണ്. തുടക്കത്തില്‍ ദൈവത്തിന്റെ പ്രവൃത്തി ഇസ്രായേലിലെ തിരഞ്ഞെടുക്കപ്പെട്ടവരുടെ ഇടയിലാണ് നിര്‍വഹിക്കപ്പെട്ടത്. എല്ലാ സ്ഥലങ്ങളിലും വെച്ച് ഏറ്റവും വിശുദ്ധമായ ഈ സ്ഥലത്ത് അത് പുതിയൊരു യുഗപ്പിറവി ആയിരുന്നു. ലോകത്തെ വിധിക്കുവാനും യുഗത്തിന് ഒരു പരിസമാപ്തി കൊണ്ടുവരുന്നതിനുമായി അവസാന ഘട്ടത്തിലെ പ്രവൃത്തി എല്ലാ രാജ്യങ്ങളിലും വെച്ച് ഏറ്റവും അശുദ്ധമായ ദേശത്താണ് നിര്‍വഹിക്കപ്പെടുന്നത്. ആദ്യ ഘട്ടത്തില്‍ ഏറ്റവും പ്രദീപ്തമായ ഇടത്തിലാണ് ദൈവത്തിന്റെ പ്രവൃത്തി നിര്‍വഹിക്കപ്പെട്ടത്. അവസാനഘട്ടം നിര്‍വഹിക്കപ്പെടുന്നതാകട്ടെ, എല്ലാ സ്ഥലങ്ങളിലും വച്ച് ഏറ്റവും അന്ധകാരം നിറഞ്ഞയിടത്തും. ഈ അന്ധകാരം ആട്ടിയകറ്റപ്പെടുകയും പ്രകാശം ആഗതമാകുകയും എല്ലാ മനുഷ്യരും ജിയിച്ചടക്കപ്പെടുകയും ചെയ്യും. എല്ലാ സ്ഥലങ്ങളിലും വച്ച് ഏറ്റവും അശുദ്ധവും അന്ധകാരം നിറഞ്ഞതുമായ ഈ ഇടത്തിലെ ആളുകള്‍ കീഴടക്കപ്പെട്ടുകഴിഞ്ഞാല്‍, മുഴുവന്‍ ജനങ്ങളും സത്യദൈവമായ ഒരു ദൈവം ഉണ്ട് എന്നത് അംഗീകരിച്ചു കഴിഞ്ഞാല്‍, ഓരോ വ്യക്തിക്കും അത് പൂര്‍ണമായി ബോധ്യപ്പെട്ടുകഴിഞ്ഞാല്‍, പ്രപഞ്ചം മുഴുവനും കീഴടക്കലിന്റെ പ്രവൃത്തി നിര്‍വഹിക്കുവാനായി ഈ വസ്തുത ഉപയോഗിക്കപ്പെടും. പ്രവൃത്തിയുടെ ഈ ഘട്ടം പ്രതീകാത്മകമാണ്: ഒരിക്കല്‍ ഈ ഘട്ടത്തിന്റെ പ്രവൃത്തി പൂര്‍ത്തിയായിക്കഴിഞ്ഞാല്‍, ആറായിരം വര്‍ഷത്തെ നിര്‍വഹണ പ്രവൃത്തി പൂര്‍ണമായി അവസാനിക്കും. ഏറ്റവും അന്ധകാരം നിറഞ്ഞ ഈ സ്ഥലം കീഴടക്കപ്പെട്ടുകഴിഞ്ഞാല്‍, എല്ലായിടവും അങ്ങനെയായിത്തീരും എന്നു പ്രത്യേകം എടുത്തു പറയേണ്ടതില്ല. ഇപ്പോള്‍ ചൈനയെ കീഴടക്കുന്ന പ്രവൃത്തിക്കു മാത്രമേ അര്‍ഥപൂര്‍ണമായ പ്രതീകാത്മകത ഉള്ളൂ. ചൈന അന്ധകാരത്തിന്റെ എല്ലാ ശക്തികളെയും പ്രതിനിധാനം ചെയ്യുന്നു. ജഡസ്വഭാവമുള്ള, സാത്താന്റേതായ, മാംസവും രക്തവുമുള്ള എല്ലാവരെയുമാണ് ചൈനയിലെ ജനങ്ങള്‍ പ്രതിനിധാനം ചെയ്യുന്നത്. ചൈനയിലെ ജനങ്ങളാണ് ചുവന്ന മഹാസര്‍പ്പത്താല്‍ ഏറ്റവുമധികം ദുഷിക്കപ്പെട്ടിരിക്കുന്നത്. അവരാണു ദൈവത്തോട് ഏറ്റവും ശക്തമായ എതിര്‍പ്പ് പ്രകടിപ്പിച്ചിരിക്കുന്നത്. അവരുടെ മനുഷ്യത്വമാണ് ഏറ്റവും നീചവും അശുദ്ധവുമായിരിക്കുന്നത്. അതുകൊണ്ട്, ദുഷിച്ച മുഴു മനുഷ്യരുടെയും പ്രതീകമാണ് അവര്‍. മറ്റു രാജ്യങ്ങള്‍ക്ക് പ്രശ്നങ്ങള്‍ ഒന്നുമില്ല എന്നല്ല ഇതിനര്‍ഥം. മനുഷ്യരുടെ സങ്കല്പങ്ങൾ എല്ലാം ഒരുപോലെയാണ്. ഈ രാജ്യങ്ങളിലെ ജനങ്ങള്‍ നല്ല ശേഷിയുള്ളവര്‍ ആണെങ്കിലും, അവര്‍ ദൈവത്തെ അറിയുന്നില്ലെങ്കില്‍, അതിനര്‍ഥം അവര്‍ ദൈവത്തെ എതിര്‍ക്കുന്നു എന്നാണ്. എന്തുകൊണ്ടാണ് ജൂതന്മാരും ദൈവത്തെ എതിര്‍ക്കുകയും ചെറുക്കുകയും ചെയ്തത്? എന്തുകൊണ്ടാണു പരീശന്മാരും അവനെ എതിര്‍ത്തത്? എന്തുകൊണ്ടാണ് യൂദാസ് യേശുവിനെ ഒറ്റിക്കൊടുത്തത്? ആ സമയത്ത്, കുറെ ശിഷ്യന്‍മാര്‍ക്ക് യേശുവിനെ അറിയില്ലായിരുന്നു. എന്തുകൊണ്ടാണ് യേശു മരിക്കുകയും ഉയര്‍ത്തെഴുന്നേല്‍ക്കുകയും ചെയ്തശേഷവും ആളുകള്‍ അവനില്‍ വിശ്വസിക്കാതിരുന്നത്? മനുഷ്യരുടെ അനുസരണക്കേട് എല്ലാം ഒന്നുപോലെയല്ലേ? ചൈനയിലെ ജനങ്ങളെ ഒരു ഉദാഹരണമാക്കി എന്നു മാത്രം. കീഴടക്കപ്പെടുമ്പോള്‍ അവരെല്ലാം മാതൃകകളും അനുകരണാപാത്രങ്ങളും ആയിത്തീരുകയും മറ്റുള്ളവര്‍ക്ക് നല്ല ഉദാഹരണമായി വർത്തിക്കുകയും ചെയ്യും. എന്റെ കാര്യനിര്‍വഹണ പദ്ധതിക്കു നിങ്ങളൊരു അനുബന്ധമാണെന്ന് എല്ലായ്പ്പോഴും ഞാന്‍ പറഞ്ഞിട്ടുള്ളത് എന്തുകൊണ്ടാണ്? ചൈനയിലെ ജനങ്ങളിലാണ് ദുഷിപ്പും അശുദ്ധിയും അനീതിയും എതിര്‍പ്പും നിഷേധാത്മകതയും ഏറ്റവും പൂര്‍ണമായും വ്യത്യസ്ത രൂപങ്ങളിലും പ്രകടമായിരിക്കുന്നതും വെളിപ്പെട്ടിരിക്കുന്നതും. ഒരു വശത്ത് അവര്‍ കഴിവുകെട്ടവരാണെങ്കില്‍ മറുവശത്ത് അവരുടെ ജീവിതവും മനഃസ്ഥിതിയും പുരോഗമിക്കാത്ത അവസ്ഥയിൽ ഉള്ളതും അവരുടെ ശീലങ്ങളും സാമൂഹികാന്തരീക്ഷവും ജനിച്ച കുടുംബവും എല്ലാം മോശവും ഏറ്റവും പിന്നോക്കാവസ്ഥയിൽ ഉള്ളതുമാണ്. അവരുടെ സാമൂഹിക നില താഴ്ന്നതാണ്. ഈ സ്ഥലത്തെ പ്രവൃത്തി പ്രതീകാത്മകമാണ്. ഈ പരീക്ഷണപ്രവൃത്തി പൂര്‍ണമായി നിര്‍വഹിക്കപ്പെട്ടശേഷം, തുടര്‍ന്നുള്ള ദൈവത്തിന്റെ പ്രവൃത്തി ഏറെ മെച്ചമായി നടപ്പിലാകും. പ്രവൃത്തിയുടെ ഈ ഘട്ടം പൂര്‍ത്തിയാക്കുവാന്‍ സാധിച്ചാല്‍, തുടര്‍ന്നുള്ള പ്രവൃത്തിയുടെ കാര്യം പറയേണ്ടതില്ല. പ്രവൃത്തിയുടെ ഈ ഘട്ടം പൂര്‍ത്തിയായിക്കഴിഞ്ഞാൽ, വലിയ വിജയം പൂർണമായി നേടിക്കഴിഞ്ഞിരിക്കും. മുഴു പ്രപഞ്ചത്തിലും കീഴടക്കലിന്റെ പ്രവൃത്തി പൂര്‍ണമായും അവസാനിച്ചുകഴിഞ്ഞിരിക്കും. യഥാര്‍ഥത്തില്‍ നിങ്ങള്‍ക്കിടയിലുള്ള പ്രവൃത്തി വിജയകരമായാല്‍, ഇതു മുഴു പ്രപഞ്ചത്തിലെങ്ങുമുള്ള വിജയത്തിനു സമാനമായിരിക്കും. ഇതാണു നിങ്ങള്‍ എനിക്കായി ഒരു ഉദാഹരണവും മാതൃകയുമായി പ്രവര്‍ത്തിക്കുന്നതിന്റെ പ്രാധാന്യം. നിഷേധം, എതിര്‍പ്പ്, അശുദ്ധി, അനീതി—ഇതെല്ലാം ഈ ജനങ്ങളില്‍ കാണുവാന്‍ സാധിക്കും. മുഴു മനുഷ്യവര്‍ഗത്തിന്റെയും നിഷേധത്തെയാണ് അവര്‍ പ്രതിനിധീകരിക്കുന്നത്. അവര്‍ തീര്‍ച്ചയായും പ്രത്യേകതയുള്ളവരാണ്. അങ്ങനെ കീഴടക്കലിന്റെ സംഗ്രഹമായിട്ടാണ് അവര്‍ ഉയര്‍ത്തിക്കാണിക്കപ്പെടുന്നത്. കീഴടക്കപ്പെട്ടുകഴിഞ്ഞാല്‍, സ്വാഭാവികമായും അവര്‍ മറ്റുള്ളവര്‍ക്ക് ഉദാഹരണവും മാതൃകയും ആയിത്തീരും. ഇസ്രയേലില്‍ ആദ്യഘട്ടം പൂര്‍ത്തിയാക്കുന്നതിനെക്കാള്‍ പ്രതീകാത്മകമായി വേറൊന്നുമുണ്ടായിരുന്നില്ല: ഇസ്രായേല്യര്‍ എല്ലാ ജനങ്ങളിലും വച്ച് ഏറ്റവും ശുദ്ധിയുള്ളവരും ദുഷിപ്പ് ഏറ്റവും കുറവുള്ളവരും ആയിരുന്നു. അതുകൊണ്ട് ഈ ദേശത്തു പുതുയുഗത്തിന്റെ പിറവിയ്ക്ക് അങ്ങേയറ്റം പ്രാധാന്യം ഉണ്ടായിരുന്നു. മനുഷ്യവര്‍ഗത്തിന്റെ പൂര്‍വികന്മാര്‍ ഇസ്രയേലില്‍ നിന്നാണു വന്നത് എന്നും ദൈവത്തിന്റെ പ്രവൃത്തിയുടെ ജന്‍മസ്ഥലമായിരുന്നു ഇസ്രയേല്‍ എന്നും പറയാം. തുടക്കത്തില്‍, ഈ ജനങ്ങള്‍ അങ്ങേയറ്റം വിശുദ്ധരായിരുന്നു. അവരെല്ലാം യഹോവയെ ആരാധിച്ചു. അവരിലെ ദൈവത്തിന്റെ പ്രവൃത്തിക്കു മഹത്തായ ഫലങ്ങള്‍ ഉളവാക്കുവാന്‍ സാധിച്ചു. മുഴു ബൈബിളും രണ്ടു യുഗങ്ങളിലെ പ്രവൃത്തിയുടെ രേഖയാണ്: ന്യായപ്രമാണയുഗത്തിലെ പ്രവൃത്തിയായിരുന്നു ഒന്ന്. കൃപായുഗത്തിലെ പ്രവൃത്തിയായിരുന്നു മറ്റൊന്ന്. പഴയനിയമം ഇസ്രയേല്യരോടുള്ള യഹോവയുടെ വചനങ്ങളും ഇസ്രായേലിലെ അവന്റെ പ്രവൃത്തിയുമാണ് രേഖപ്പെടുത്തുന്നത്. പുതിയ നിയമം രേഖപ്പെടുത്തുന്നത് യഹൂദയിലെ യേശുവിന്റെ പ്രവൃത്തിയെ കുറിച്ചാണ്. പക്ഷേ എന്തുകൊണ്ടാണ് ബൈബിളില്‍ ചൈനീസ് പേരുകളൊന്നും ഇല്ലാത്തത്? ദൈവത്തിന്റെ പ്രവൃത്തിയുടെ ആദ്യ രണ്ടു ഘട്ടങ്ങള്‍ ഇസ്രയേലിലാണ് പൂര്‍ത്തിയായത് എന്നതുകൊണ്ടാണത്. ഇസ്രായേലിലെ ജനങ്ങളായിരുന്നു തിരഞ്ഞെടുക്കപ്പെട്ടവര്‍ എന്നതുകൊണ്ടാണത്—എന്നുപറഞ്ഞാല്‍ അവരായിരുന്നു യഹോവയുടെ പ്രവൃത്തികള്‍ ആദ്യമായി സ്വീകരിച്ചത്. മുഴു മനുഷ്യവര്‍ഗത്തിലും വെച്ച് ദുഷിപ്പ് ഏറ്റവും കുറവായിരുന്നവർ അവരായിരുന്നു. തുടക്കത്തില്‍, ദൈവത്തിലേക്കു നോക്കാനും അവനെ ആരാധിക്കാനുമുള്ള മനസ്സുള്ളവരായിരുന്നു അവര്‍. യഹോവയുടെ വചനങ്ങൾ അവര്‍ അനുസരിച്ചു. ദേവാലയത്തില്‍ എപ്പോഴും ശുശ്രൂഷ ചെയ്തു. പുരോഹിതവസ്ത്രങ്ങളും കിരീടങ്ങളും ധരിച്ചു. ഏറ്റവുമാദ്യം ദൈവത്തെ ആരാധിച്ചത് അവരായിരുന്നു. അവന്റെ പ്രവൃത്തിയുടെ ആദ്യ ഫലവും അവരായിരുന്നു. ഈ ആളുകള്‍ മുഴുവന്‍ മനുഷ്യവര്‍ഗത്തിനും അനുകരണാപാത്രങ്ങളും മാതൃകയുമായിരുന്നു. അവര്‍ വിശുദ്ധിയുടെയും നീതിയുടെയും അനുകരണാപാത്രങ്ങളും മാതൃകയുമായിരുന്നു. ഇയ്യോബ്, അബ്രഹാം, ലോത്ത്, പത്രോസ്, തിമൊഥെയോസ് എന്നിവരെപ്പോലെയുള്ളവര്‍—അവരെല്ലാം ഇസ്രയേല്യരായിരുന്നു. അനുകരണാപാത്രങ്ങളിലും മാതൃകകളിലും വെച്ച് ഏറ്റവും വിശുദ്ധരായിരുന്നു അവര്‍. മനുഷ്യര്‍വര്‍ഗത്തില്‍ വെച്ചു ദൈവത്തെ ആരാധിക്കുന്ന ഏറ്റവും ആദ്യത്തെ രാജ്യമായിരുന്നു ഇസ്രയേല്‍. മറ്റിടങ്ങളെക്കാള്‍ കൂടുതല്‍ നീതിമാന്മാര്‍ വന്നതും ഇവിടെ നിന്നായിരുന്നു. ഭാവിയില്‍ ഭൂമിയിലുടനീളമുള്ള മനുഷ്യരെ മെച്ചമായി കൈകാര്യം ചെയ്യുവാന്‍ വേണ്ടിയാണ് ദൈവം അവരില്‍ പ്രവര്‍ത്തിച്ചത്. അവരുടെ നേട്ടങ്ങളും അവർ യഹോവയെ ആരാധിച്ചതിലെ നീതിയും രേഖപ്പെടുത്തപ്പെടുത്തപ്പെട്ടിട്ടുള്ളതാണ്. അതുകൊണ്ട് കൃപായുഗത്തില്‍, ഇസ്രയേലിനു പുറത്തുള്ള ആളുകള്‍ക്കു അനുകരണാപാത്രങ്ങളും മാതൃകയുമായി പ്രവര്‍ത്തിക്കുവാന്‍ അവര്‍ക്കു സാധിച്ചു. അവരുടെ പ്രവര്‍ത്തനങ്ങള്‍ ഇന്നുവരെയുള്ള ആയിരക്കണക്കിനു വര്‍ഷത്തെ പ്രവൃത്തിയാണ് ഉയര്‍ത്തിപ്പിടിച്ചിട്ടുള്ളത്.

ലോകസ്ഥാപനത്തിനുശേഷം, ദൈവത്തിന്റെ പ്രവൃത്തിയുടെ ആദ്യഘട്ടം ഇസ്രായേലില്‍ നിര്‍വഹിക്കപ്പെട്ടു. അങ്ങനെ, ഇസ്രായേലായിരുന്നു ഭൂമിയില്‍ ദൈവത്തിന്റെ പ്രവൃത്തിയുടെ ഉദ്ഭവസ്ഥലവും ഭൂമിയിലെ ദൈവവേലയുടെ ആസ്ഥാനവും. യേശുവിന്റെ പ്രവൃത്തിയുടെ വ്യാപ്തി യഹൂദ്യ മുഴുവനുമായിരുന്നു. അവന്റെ പ്രവൃത്തിയുടെ സമയത്തു യഹൂദ്യയ്ക്കു പുറത്തുള്ള വളരെ കുറച്ചു പേരെ അതിനെപ്പറ്റി അറിഞ്ഞുള്ളൂ. യഹൂദ്യയ്ക്കു പുറത്ത് അവനൊരു പ്രവൃത്തിയും ചെയ്തില്ല. ഇന്ന്, ദൈവത്തിന്റെ പ്രവൃത്തി ചൈനയിലേക്കു എത്തിയിരിക്കുന്നു. അത് ഈ ഭാഗത്തു മാത്രമാണു നിര്‍വഹിക്കപ്പെടുന്നത്. ഈ ഘട്ടത്തില്‍ ചൈനയ്ക്കു പുറത്തു വേറൊരു പ്രവൃത്തിക്കും ആരംഭം കുറിക്കുന്നില്ല. ചൈനയ്ക്കു പുറത്തേക്കുള്ള അതിന്റെ വ്യാപനം നടക്കുന്നത് പിന്നീടാണ്. യേശുവിന്റെ പ്രവൃത്തിയുടെ ഘട്ടത്തില്‍ നിന്നും തുടരുന്നതാണ് പ്രവർത്തനത്തിന്റെ ഈ ഘട്ടം യേശു വീണ്ടെടുപ്പിന്റെ പ്രവൃത്തിയാണ് ചെയ്തത്. ഈ ഘട്ടത്തെ തുടർന്ന് വരുന്നതാണ് ഇപ്പോഴത്തെ ഘട്ടത്തിലെ പ്രവൃത്തി. വീണ്ടെടുപ്പിന്റെ പ്രവൃത്തി പൂര്‍ത്തിയായിക്കഴിഞ്ഞു. ഈ ഘട്ടത്തില്‍ പരിശുദ്ധാത്മാവിനാല്‍ ഗര്‍ഭം ധരിക്കേണ്ട ആവശ്യമില്ല. കാരണം ഈ ഘട്ടത്തിലെ പ്രവൃത്തി മുന്‍ഘട്ടത്തിലെ പ്രവൃത്തി പോലെയല്ല. അതിലുപരി ഇസ്രയേല്‍ പോലെയല്ല ചൈന. യേശു നടപ്പിലാക്കിയ പ്രവൃത്തിയുടെ ഘട്ടം വീണ്ടെടുപ്പിന്റെ പ്രവൃത്തിയായിരുന്നു. മനുഷ്യന്‍ യേശുവിനെ ദര്‍ശിച്ചു. അധികം വൈകാതെ അവന്റെ പ്രവൃത്തി വിജാതീയര്‍ക്കിടയില്‍ വ്യാപിക്കുവാന്‍ തുടങ്ങി. ഇന്ന് ദൈവത്തില്‍ വിശ്വസിക്കുന്ന അനവധി പേര്‍ അമേരിക്കയിലും ബ്രിട്ടനിലും റഷ്യയിലുമുണ്ട്. എങ്കില്‍പ്പിന്നെ എന്തുകൊണ്ടാണ് ചൈനയില്‍ വിശ്വാസികളുടെ എണ്ണം അതിലും കുറവായത്? കാരണം ഏറ്റവും സങ്കുചിതമായ രാജ്യമാണ് ചൈന. ആ സ്ഥിതിക്ക്, ദൈവമാര്‍ഗം ഏറ്റവും അവസാനം സ്വീകരിച്ച രാജ്യമാണ് ചൈന. അതു സംഭവിച്ചിട്ട് നൂറു വര്‍ഷം പോലുമായിട്ടില്ല. അമേരിക്കയ്ക്കും ബ്രിട്ടനും ശേഷം വളരെ വൈകിയാണ് അതു സംഭവിച്ചത്. ദൈവത്തിന്റെ പ്രവൃത്തിയുടെ അവസാന ഘട്ടം ചൈനയില്‍ നിര്‍വഹിക്കപ്പെടുന്നത് അവന്റെ പ്രവൃത്തിയെ ഒരു പരിസമാപ്തിയിലേക്കു കൊണ്ടുവരാന്‍ വേണ്ടിയാണ്, അവന്റെ എല്ലാ പ്രവൃത്തിയും പൂര്‍ത്തിയാക്കുവാന്‍ വേണ്ടിയാണ്. ഇസ്രായേല്‍ ജനമെല്ലാം യഹോവയെ അവരുടെ കർത്താവ് എന്നു വിളിച്ചു. ആ സമയത്ത്, അവര്‍ അവനെ തങ്ങളുടെ കുടുംബത്തിന്റെ നായകനായി കണ്ടു. ഇസ്രായേല്‍ മുഴുവനും തങ്ങളുടെ കര്‍ത്താവായ യഹോവയെ ആരാധിച്ച ഒരു വലിയ കുടുംബമായി മാറി. യഹോവയുടെ ആത്മാവ് പലപ്പോഴും അവര്‍ക്ക് പ്രത്യക്ഷപ്പെട്ടു. അവൻ അവരോടു സംസാരിക്കുകയും അവന്റെ ശബ്ദത്തിൽ അരുളിച്ചെയ്യുകയും അവർക്കു വഴികാട്ടിയായി ഒരു മേഘസ്തംഭത്തെയും ശബ്ദത്തെയും ഉപയോഗിക്കുകയും ചെയ്തു. ആ സമയത്ത് ആത്മാവ് ഇസ്രായേലിനു നേരിട്ടു തന്റെ മാര്‍ഗദര്‍ശനം നല്‍കി. അവന്റെ ശബ്ദം ആളുകളോടു സംസാരിക്കുകയും അരുളിചെയ്യുകയും ചെയ്തു. അവര്‍ മേഘങ്ങളെ കാണുകയും ഇടിമുഴക്കങ്ങള്‍ കേൾക്കുകയും ചെയ്തു. ഈ രീതിയില്‍ ആയിരക്കണക്കിനു വര്‍ഷങ്ങള്‍ അവന്‍ അവരുടെ ജീവിതത്തിൽ വഴികാട്ടിയായി വർത്തിച്ചു. അങ്ങനെ ഇസ്രായേലിലെ ജനങ്ങള്‍ മാത്രമാണു എപ്പോഴും യഹോവയെ ആരാധിച്ചിട്ടുള്ളത്. യഹോവ തങ്ങളുടെ ദൈവമാണെന്നും അവന്‍ വിജാതീയരുടെ ദൈവമല്ലെന്നും അവര്‍ വിശ്വസിക്കുന്നു. ഇതില്‍ അത്ഭുതമൊന്നുമില്ല: എന്തൊക്കെപ്പറഞ്ഞാലും യഹോവ ഏതാണ്ട് നാലായിരത്തോളം വര്‍ഷം അവര്‍ക്കിടയില്‍ പ്രവര്‍ത്തിച്ചിരുന്നല്ലോ. ചൈനയില്‍, ആയിരക്കണക്കിനു വര്‍ഷങ്ങളുടെ നിദ്രാലസ്യത്തിനു ശേഷം, ഇപ്പോള്‍ മാത്രമാണു ഈ അധഃപതിച്ചവര്‍ ആകാശവും ഭൂമിയും എല്ലാ കാര്യങ്ങളും തനിയെ ഉണ്ടായതല്ലെന്നും സ്രഷ്ടാവ് ഉണ്ടാക്കിയതാണെന്നും അറിയുന്നത്. ഈ സുവിശേഷം വിദേശത്തുനിന്നു വന്നതിനാൽ അവരുടെ മാടമ്പികളും പ്രതികരിക്കുന്നവരും ചിന്തിക്കുന്നത് ഈ സുവിശേഷം സ്വീകരിക്കുന്നവര്‍ എല്ലാം രാജ്യദ്രോഹികള്‍ ആണെന്നാണ്, തങ്ങളുടെ പൂര്‍വികനായ ബുദ്ധനെ നിന്ദിച്ച നീചരാണ് എന്നാണ്. അതിലുപരി, അവരില്‍ പല മാടമ്പി മനസ്ഥിതിക്കാരും ചോദിക്കുന്നു, “എങ്ങനെയാണ് ചൈനക്കാര്‍ക്ക് വിദേശികളുടെ ദൈവത്തില്‍ വിശ്വസിക്കുവാന്‍ സാധിക്കുക? അവര്‍ തങ്ങളുടെ പൂര്‍വികരെ വഞ്ചിക്കുകയല്ലേ? അവര്‍ ചെയ്യുന്നതു തിന്മയല്ലേ?” ഇന്ന്, യഹോവ തങ്ങളുടെ ദൈവമാണെന്ന് പണ്ടേ ആളുകള്‍ മറന്നുകഴിഞ്ഞു. പണ്ടേ അവര്‍ സൃഷ്ടാവിനെ തങ്ങളുടെ മനസ്സിന്റെ പിന്നാമ്പുറത്തേക്കു തള്ളിയിരിക്കുന്നു. പകരം അവര്‍ പരിണാമസിദ്ധാന്തത്തില്‍, അതായത് മനുഷ്യന്‍ കുരങ്ങന്‍മാരില്‍നിന്നു പരിണമിച്ചുവെന്നും പ്രകൃതി തനിയെ ഉണ്ടായതാണെന്നും വിശ്വസിക്കുന്നു. മനുഷ്യവര്‍ഗം ആസ്വദിക്കുന്ന എല്ലാ നല്ല ഭക്ഷണവും പ്രകൃതി നല്‍കുന്നതാണ്. മനുഷ്യന്റെ ജീവിതത്തിനും മരണത്തിനും ഒരു ക്രമമുണ്ട്. ഇവയെയെല്ലാം ഭരിക്കുന്ന ഒരു ദൈവമില്ല. അതിലുപരി, ദൈവം എല്ലാറ്റിന്മേലും ഭരിക്കുന്നു എന്നത് ഒരു അന്ധവിശ്വാസമാണെന്നും അതിനു ശാസ്ത്രീയ അടിത്തറ ഇല്ലെന്നും വിശ്വസിക്കുന്ന നിരവധി നിരീശ്വരവാദികളുണ്ട്. പക്ഷേ ശാസ്ത്രത്തിനു ദൈവത്തിന്റെ പ്രവൃത്തിക്കു പകരമാകുവാന്‍ സാധിക്കുമോ? ശാസ്ത്രത്തിനു മനുഷ്യവര്‍ഗത്തെ ഭരിക്കുവാന്‍ സാധിക്കുമോ? നിരീശ്വരവാദം ശക്തമായ സ്വാധീനം ചെലുത്തുന്ന ഒരു രാജ്യത്തു സുവിശേഷം പ്രസംഗിക്കുക അത്ര എളുപ്പമുള്ള പണിയല്ല. അതില്‍ വളരെ വലിയ ദുര്‍ഘടങ്ങളുണ്ട്. ഇന്നു ഈ രീതിയില്‍ ദൈവത്തെ എതിര്‍ക്കുന്ന അനവധി പേരില്ലേ?

യേശു തന്റെ പ്രവൃത്തി ചെയ്യുവാനായി വന്നപ്പോള്‍ അനവധി പേര്‍ അവന്റെ പ്രവൃത്തിയെ യഹോവയുടെ പ്രവൃത്തിയുമായി താരതമ്യം ചെയ്തു. പൊരുത്തക്കേടുകള്‍ കണ്ട് അവര്‍ യേശുവിനെ കുരിശില്‍ തറച്ചു. രണ്ടു പേരുടെയും പ്രവൃത്തികളില്‍ അവര്‍ പൊരുത്തമൊന്നും കാണാതിരുന്നത് എന്തുകൊണ്ടാണ്? അതു ഭാഗികമായി യേശു പുതിയ പ്രവൃത്തി ചെയ്തതുകൊണ്ടായിരുന്നു. യേശു തന്റെ പ്രവൃത്തി തുടങ്ങുന്നതിനു മുമ്പ് ആരും അവന്റെ വംശാവലി രേഖപ്പെടുത്തിയിരുന്നില്ല എന്ന കാരണം കൊണ്ടു കൂടിയായിരുന്നു അത്. ആരെങ്കിലും അതു ചെയ്തിട്ടുണ്ടായിരുന്നെങ്കില്‍ അവിടെ ആകുലപ്പെടേണ്ട കാര്യമൊന്നുമുണ്ടാകുമായിരുന്നില്ല. അപ്പോള്‍പ്പിന്നെ ആര് യേശുവിനെ കുരിശില്‍ തറയ്ക്കുമായിരുന്നു? പല ദശാബ്ദങ്ങള്‍ നേരത്തെ മത്തായി യേശുവിന്റെ വംശാവലി എഴുതിയിരുന്നെങ്കില്‍ യേശുവിന് ഇത്രയും വലിയ പീഡനങ്ങള്‍ അനുഭവിക്കേണ്ടി വരില്ലായിരുന്നു. അങ്ങനെയല്ലേ? ആളുകള്‍ യേശുവിന്റെ വംശാവലി വായിച്ചയുടന്‍—അവന്‍ അബ്രഹാമിന്റെ പുത്രനാണെന്നും ദാവീദിന്റെ വേരാണെന്നും അറിഞ്ഞയുടന്‍—അവനെ പീഡിപ്പിക്കുന്നത് അവര്‍ അവസാനിപ്പിക്കുമായിരുന്നു. അവന്റെ വംശാവലി വൈകിയാണ് എഴുതിയത് എന്നത് എന്തു കഷ്ടമാണല്ലേ? അതുപോലെ ബൈബിള്‍ ദൈവത്തിന്റെ പ്രവൃത്തിയുടെ രണ്ടു ഘട്ടങ്ങള്‍ മാത്രമേ വിശദീകരിക്കുന്നുള്ളൂ എന്നതും എന്തു കഷ്ടമാണ്: ഒരു ഘട്ടത്തില്‍ ന്യായപ്രമാണയുഗത്തിലെ പ്രവൃത്തിയും മറ്റേതില്‍ കൃപായുഗത്തിലെ പ്രവൃത്തിയും. യഹോവയുടെ പ്രവൃത്തിയായിരുന്നു ഒരു ഘട്ടം, അതേസമയം യേശുവിന്റെ പ്രവൃത്തിയായിരുന്നു മറ്റേ ഘട്ടം. ഇന്നത്തെ പ്രവൃത്തിയെപ്പറ്റി ഒരു മഹാനായ പ്രവാചകന്‍ പ്രവചിച്ചിട്ടുണ്ടായിരുന്നെങ്കില്‍ അതെത്ര നന്നാകുമായിരുന്നു. “അന്ത്യനാളുകളിലെ വേല” എന്ന ശീര്‍ഷകത്തില്‍ ബൈബിളില്‍ ഒരു അധിക ഭാഗം കൂടി ഉണ്ടായിരുന്നേനേ—എങ്കില്‍ അതു വളരെ നന്നാകുമായിരുന്നില്ലേ? മനുഷ്യൻ ഇന്ന് എന്തിന് ഇത്രയധികം ദുരിതങ്ങള്‍ക്കു വിധേയനാക്കപ്പെടണമായിരുന്നു? അത്ര ബുദ്ധിമുട്ടുള്ള സമയത്തിലൂടെയാണു നിങ്ങള്‍ കടന്നുപോയത്! ആരെങ്കിലും വെറുക്കപ്പെടാന്‍ അര്‍ഹരാണെങ്കില്‍ അത് യെശയ്യാവും ദാനിയേലുമാണ്—അന്ത്യനാളുകളിലെ പ്രവൃത്തിയെപ്പറ്റി പ്രവചിക്കാതിരുന്നതിന്. ആരെയെങ്കിലും കുറ്റപ്പെടുത്തേണ്ടതുണ്ടെങ്കില്‍ ദൈവത്തിന്റെ രണ്ടാം മനുഷ്യാവതാരത്തിന്റെ വംശാവലി മുമ്പേ തയ്യാറാക്കാതിരുന്ന പുതിയ നിയമത്തിലെ അപ്പോസ്തോലന്മാരെയാണ് കുറ്റപ്പെടുത്തേണ്ടത്. എന്തൊരു നാണക്കേടാണത്! തെളിവിനായി നിങ്ങള്‍ എല്ലായിടത്തും തിരയണം. കൊച്ചു വചനങ്ങളുടെ ചില ശകലങ്ങള്‍ ലഭിച്ചാല്‍ത്തന്നെയും അവ ശരിക്കും തെളിവാണോ എന്നിപ്പോഴും നിങ്ങള്‍ക്കു പറയുവാന്‍ സാധിക്കുന്നില്ല. എത്ര ലജ്ജാകരം! എന്തുകൊണ്ടാണ് ദൈവം തന്റെ പ്രവൃത്തിയില്‍ ഇത്രയും രഹസ്യാത്മകത സൂക്ഷിക്കുന്നത്? ഇന്ന്, നിരവധിയാളുകള്‍ ഇനിയും നിര്‍ണായകമായ ഒരു തെളിവു കണ്ടെത്തേണ്ടിയിരിക്കുന്നു. എന്നാൽ അവര്‍ക്കത് നിഷേധിക്കുവാനും സാധിക്കുന്നില്ല. അപ്പോള്‍ അവര്‍ എന്താണു ചെയ്യേണ്ടത്? അവര്‍ക്കു ദൃഢചിത്തതയോടെ ദൈവത്തെ അനുഗമിക്കുവാന്‍ സാധിക്കുന്നില്ല. അത്തരമൊരു സംശയത്തോടെ അവര്‍ക്കു മുന്നോട്ടുപോകുവാനും സാധിക്കുന്നില്ല. അതുകൊണ്ട് പല “ബുദ്ധിമാന്മാരും പ്രഗൽഭരായ പണ്ഡിതന്മാരും” ദൈവത്തെ അനുഗമിക്കുമ്പോള്‍ “ഒന്ന് പരീക്ഷിച്ചുനോക്കാം” എന്നൊരു മനോഭാവം സ്വീകരിക്കുന്നു. ഇതു വളരെയധികം പ്രശ്നമാണ്! മത്തായിക്കും മര്‍ക്കോസിനും യോഹന്നാനും ലൂക്കോസിനും ഭാവി പ്രവചിക്കുവാന്‍ കഴിഞ്ഞിരുന്നെങ്കിൽ കാര്യങ്ങള്‍ എന്തെളുപ്പമാകുമായിരുന്നു, അല്ലേ? യോഹന്നാന്‍ ദൈവരാജ്യത്തിലെ ജീവിതത്തിന്റെ ആന്തരിക സത്യം ദർശനത്തിൽ കണ്ടിരുന്നെങ്കിൽ അതു കൂടുതല്‍ എളുപ്പമാകുമായിരുന്നു—അവന്‍ ദര്‍ശനങ്ങള്‍ മാത്രമേ കണ്ടുള്ളൂ എന്നാല്‍ ഭൂമിയിലെ യഥാര്‍ഥമായ, മൂര്‍ത്തമായ പ്രവൃത്തി കണ്ടില്ല എന്നത് എന്തു കഷ്ടമാണ്. വളരെ അപമാനകരമാണത്! ദൈവത്തിന് ഇതെന്ത് പറ്റി? എന്തുകൊണ്ടാണ് ഇസ്രായേലില്‍ അവന്റെ പ്രവൃത്തി ഭംഗിയായി നടന്നതിനുശേഷം ദൈവമിപ്പോള്‍ ചൈനയിലേക്കു വന്നിരിക്കുന്നത്? എന്തുകൊണ്ടാണ് അവനു മനുഷ്യനായി ജനങ്ങള്‍ക്കിടയില്‍ നേരിട്ടു പ്രവര്‍ത്തിക്കുകയും ജീവിക്കുകയും ചെയ്യേണ്ടിവന്നത്? ദൈവത്തിനു മനുഷ്യരോടു യാതൊരു പരിഗണനയുമില്ല! അവന്‍ മനുഷ്യരോടു മുന്‍കൂട്ടി പറഞ്ഞില്ല എന്നു മാത്രമല്ല, പെട്ടെന്ന് അവന്റെ ശാസനയും വിധിയും കൊണ്ടുവരികയും ചെയ്തു. ഇതില്‍ ഒരു യുക്തിയുമില്ല. ആദ്യ തവണ ദൈവം മനുഷ്യാവതാരം എടുത്തപ്പോള്‍ എല്ലാ ആന്തരിക സത്യങ്ങളെക്കുറിച്ചും മനുഷ്യനോടു മുന്‍കൂട്ടി പറയാതിരുന്നതിനാല്‍ അവന്‍ ധാരാളം കഷ്ടപ്പാടുകള്‍ സഹിച്ചു. തീര്‍ച്ചയായും അവന്‍ അതു മറന്നിട്ടുണ്ടാകില്ലല്ലോ. അപ്പോള്‍ എന്തുകൊണ്ടാണ് ഇത്തവണയും മനുഷ്യനോടു അവൻ പറയാതിരിക്കുന്നത്? ഇന്നു ബൈബിളില്‍ അറുപത്തിയാറ് പുസ്തകങ്ങളേ ഉള്ളൂ എന്നുള്ളത് എന്തു കഷ്ടമാണ്. അന്ത്യനാളുകളിലെ പ്രവൃത്തിയെപ്പറ്റി പറയുന്നതിന് ഒരെണ്ണംകൂടി വേണ്ടതാണ്! നിങ്ങള്‍ക്കങ്ങനെ തോന്നുന്നില്ലേ? യഹോവയും യെശയ്യാവും ദാവീദും പോലും ഇന്നത്തെ പ്രവൃത്തിയെപ്പറ്റി പരമര്‍ശിച്ചില്ല. അവര്‍ വര്‍ത്തമാനകാലത്തില്‍നിന്നും പിന്നേയും അകലെ ആയിരുന്നു, നാലായിരത്തിലധികം വര്‍ഷങ്ങളുടെ അകലം അവരിലേക്കുണ്ട്. ഇന്നത്തെ പ്രവൃത്തിയെപ്പറ്റി യേശുവും പൂര്‍ണമായി പ്രവചിച്ചില്ല. വളരെ കുറച്ചു മാത്രമേ അതിനെപ്പറ്റി അവന്‍ പറഞ്ഞുള്ളൂ. ഇപ്പോഴും മനുഷ്യനെ സംബന്ധിച്ചിടത്തോളം തെളിവ് അപര്യാപ്തമാണ്. ഇന്നത്തെ പ്രവൃത്തിയെ മുമ്പത്തേതുമായി താരതമ്യം ചെയ്താല്‍ രണ്ടും എങ്ങനെയാണു ചേര്‍ന്നുപോകുക? യഹോവയുടെ ഘട്ടത്തിലെ പ്രവൃത്തി ഇസ്രായേല്യരെ ലക്ഷ്യം വച്ചുള്ളതായിരുന്നു. അതുകൊണ്ട് ഇന്നത്തെ പ്രവൃത്തിയുമായി അതുമായി താരതമ്യം ചെയ്താല്‍ കൂടുതല്‍ വലിയ പൊരുത്തക്കേടായിരിക്കും ഉണ്ടാകുക. അവ രണ്ടിനെയും താരതമ്യം ചെയ്യാൻ സാധിക്കില്ല. നിങ്ങള്‍ ഇസ്രായേലിൽ പെടുന്നില്ല, യഹൂദനുമല്ല. നിങ്ങളുടെ ശേഷിയും നിങ്ങള്‍ക്കുള്ള സകലതും അപര്യാപ്തമാണ്—എങ്ങനെയാണ് നിങ്ങള്‍ക്ക് അവരുമായി സ്വയം താരതമ്യം ചെയ്യുവാന്‍ സാധിക്കുക? അതു സാധ്യമാണോ? ഇപ്പോള്‍ ദൈവരാജ്യയുഗമാണെന്ന് അറിയുക. അത് ന്യായപ്രമാണയുഗത്തില്‍ നിന്നും കൃപായുഗത്തില്‍ നിന്നും വ്യത്യസ്തമാണ്. എന്തായാലും, ഒരേ സമവാക്യം തന്നെ പരീക്ഷിക്കാനും പ്രയോഗിക്കാനും ശ്രമിക്കാതിരിക്കുക. അത്തരം സമവാക്യങ്ങളിലൊന്നും ദൈവത്തെ കാണുവാന്‍ സാധിക്കില്ല.

തന്റെ ജനനത്തിനു ശേഷമുള്ള 29 വര്‍ഷങ്ങള്‍ യേശു എങ്ങനെയാണു ജീവിച്ചത്? ബൈബിള്‍ അവന്റെ ബാല്യത്തെയും യൗവനത്തെയും കുറിച്ച് യാതൊന്നും രേഖപ്പെടുത്തുന്നില്ല. അവ എങ്ങനെയായിരുന്നു എന്നു നിങ്ങള്‍ക്കറിയാമോ? അവനു ബാല്യവും യൗവനവും ഉണ്ടായിരുന്നില്ല എന്നാകുമോ? ജനിച്ചപ്പോഴേ അവന് 30 വയസ്സായിരുന്നു എന്നാണോ? നിനക്കു വളരെ കുറച്ചേ അറിയൂ. അതുകൊണ്ട് അഭിപ്രായങ്ങള്‍ പ്രകടിപ്പിക്കുമ്പോള്‍ അധികം അശ്രദ്ധ കാണിക്കരുത്. അതു നിനക്കു യാതൊരു ഗുണവും ചെയ്യില്ല! യേശുവിന്റെ 30-ാം പിറന്നാളിനു മുമ്പ് അവന്‍ സ്നാനം ചെയ്യപ്പെട്ടുവെന്നും പിശാചിന്റെ പരീക്ഷണത്തിനു വിധേയനാകുന്നതിനായി പരിശുദ്ധാത്മാവിനാല്‍ മരുഭൂമിയിലേക്കു നയിക്കപ്പെട്ടു എന്നും മാത്രമാണ് ബൈബിള്‍ രേഖപ്പെടുത്തുന്നത്. കൂടാതെ നാലു സുവിശേഷങ്ങള്‍ അവന്റെ മൂന്നര വര്‍ഷത്തെ പ്രവര്‍ത്തനം രേഖപ്പെടുത്തുന്നു. അവന്റെ ബാല്യത്തെക്കുറിച്ചും യൗവനത്തെക്കുറിച്ചും രേഖകളൊന്നുമില്ല. പക്ഷേ ഇത് അവനു ബാല്യവും കൗമാരവും ഉണ്ടായിരുന്നില്ല എന്നതിന്റെ തെളിവല്ല. ആരംഭത്തില്‍ അവന്‍ പ്രവൃത്തിയൊന്നും ചെയ്തിരുന്നില്ല, ഒരു സാധാരണ വ്യക്തിയായിരുന്നു എന്നു മാത്രമേയുള്ളൂ. അപ്പോള്‍ ബാല്യമോ കൗമാരമോ ഇല്ലാതെ യേശു 33 വർഷം ജീവിച്ചു എന്നു നിങ്ങള്‍ക്കു പറയുവാന്‍ സാധിക്കുമോ? അതോ അവന്‍ പെട്ടെന്നു മുപ്പത്തിമൂന്നര വയസ്സില്‍ എത്തിയതായിരിക്കുമോ? ഈ മനുഷ്യന്‍ അവനെപ്പറ്റി ചിന്തിക്കുന്നതത്രയും അമാനുഷവും അയഥാര്‍തവുമാണ്. ദൈവത്തിന്റെ മനുഷ്യാവതാരത്തിനു സാധാരണമായ മനുഷ്യത്വമാണ് ഉള്ളത് എന്നതിനു യാതൊരു സംശയവുമില്ല. പക്ഷേ അവന്‍ തന്റെ പ്രവൃത്തി ചെയ്യുമ്പോള്‍ നേരിട്ടു തന്റെ അപൂര്‍ണമായ മനുഷ്യത്വത്തോടെയും പൂര്‍ണമായ ദൈവികതയോടെയുമാണ് ചെയ്യുന്നത്. ഇതു കാരണമാണ് ആളുകള്‍ക്ക് ഇന്നത്തെ പ്രവൃത്തിയെക്കുറിച്ചും അതുപോലെ യേശുവിന്റെ പ്രവൃത്തിയെക്കുറിച്ചു പോലും സംശയമുള്ളത്. രണ്ടു തവണ മനുഷ്യനായപ്പോഴുമുള്ള ദൈവത്തിന്റെ പ്രവൃത്തികള്‍ തമ്മിൽ വ്യത്യാസപ്പെട്ടിരിക്കുന്നുണ്ടെങ്കിലും അവന്റെ സത്തയില്‍ വ്യത്യാസമില്ല. തീര്‍ച്ചയായും, നിങ്ങള്‍ നാലു സുവിശേഷങ്ങളിൽ രേഖപ്പെടുത്തിയിരിക്കുന്നതു വായിച്ചുനോക്കുമ്പോള്‍ വ്യത്യാസങ്ങള്‍ വലുതാണ്. നിങ്ങൾക്ക് എങ്ങനെയാണ് യേശുവിന്റെ ജീവിതത്തിലെ ബാല്യത്തിലേക്കും കൗമാരത്തിലേക്കും മടങ്ങിപ്പോകുവാന്‍ സാധിക്കുക? എങ്ങനെയാണ് യേശുവിന്റെ സാധാരണ മനുഷ്യത്വത്തെ നിങ്ങള്‍ക്കു ഗ്രഹിക്കുവാന്‍ സാധിക്കുക? ഒരുപക്ഷേ ദൈവത്തിന്റെ ഇന്നത്തെ മനുഷ്യത്വത്തെക്കുറിച്ച് ഇന്നു നിങ്ങള്‍ക്ക് ശക്തമായ ഒരു ഗ്രാഹ്യം ഉണ്ടായിരിക്കാം. എന്നിരുന്നാലും നിങ്ങള്‍ക്ക് യേശുവിന്റെ മനുഷ്യത്വത്തെ കുറിച്ച് യാതൊരു പിടിയുമില്ല, അതൊട്ടു ഗ്രഹിക്കുന്നുമില്ല. മത്തായി അതു രേഖപ്പെടുത്തിയില്ലായിരുന്നുവെങ്കില്‍ യേശുവിന്റെ മനുഷ്യത്വത്തെക്കുറിച്ചു നിങ്ങള്‍ക്ക് യാതൊരു സൂചനയും ഉണ്ടാകുമായിരുന്നില്ല. ഒരുപക്ഷേ, യേശുവിന്റെ ജീവിതകാലത്തെ കഥകള്‍ ഞാന്‍ നിങ്ങളോടു പറയുമ്പോള്‍, യേശുവിന്റെ ബാല്യത്തെയും കൗമാരത്തെയും കുറിച്ചുള്ള നിഗൂഢസത്യങ്ങള്‍ പറയുമ്പോള്‍ നിങ്ങള്‍ നിഷേധാര്‍ഥത്തില്‍ തലയാട്ടി ഇങ്ങനെ പറയുമായിരിക്കും, “ഇല്ല! അവന് അങ്ങനെയാകാന്‍ സാധിക്കില്ല. അവന് യാതൊരു ബലഹീനതയും ഉണ്ടാകാന്‍ സാധിക്കില്ല. അത്രപോലും അവനു മനുഷ്യത്വ സ്വഭാവം ഉണ്ടായിരിക്കില്ല!” നിങ്ങള്‍ ബഹളം വെക്കുകയും ആക്രോശിക്കുകയും വരെ ചെയ്യും. യേശുവിനെ മനസ്സിലാക്കാത്തതുകൊണ്ടാണ് നിങ്ങള്‍ക്ക് എന്നെപ്പറ്റി സങ്കല്പങ്ങൾ ഉള്ളത്. യേശു അങ്ങേയറ്റം ദൈവികത ഉള്ളവനാണെന്നും അവനില്‍ ജഡത്തിന്റേതായ ഒന്നുമില്ലെന്നും നിങ്ങള്‍ കരുതുന്നു. പക്ഷേ, വസ്തുതകള്‍ അപ്പോഴും വസ്തുതകൾ തന്നെയാണ്. ആരും വസ്തുതകളിലെ സത്യത്തെ എതിര്‍ത്തു സംസാരിക്കാന്‍ ആഗ്രഹിക്കുന്നില്ല. കാരണം, ഞാന്‍ സംസാരിക്കുമ്പോള്‍ സത്യവുമായി ബന്ധപ്പെട്ടാണ് സംസാരിക്കുന്നത്. അത് ഊഹാപോഹമോ പ്രവചനമോ അല്ല. ദൈവത്തിനു കൂടുതല്‍ വലിയ ഔന്നത്യത്തിലേക്ക് ഉയരാന്‍ കഴിയുമെന്നും വലിയ ആഴങ്ങളില്‍ ഒളിക്കാന്‍ കഴിയുമെന്നും അറിയുക. നിന്റെ ബുദ്ധിക്ക് അവനെ സങ്കല്പിക്കുക അസാധ്യമാണ്. അവന്‍ സകല സൃഷ്ടികളുടെയും ദൈവമാണ്. അല്ലാതെ ഒരു പ്രത്യേക വ്യക്തി സങ്കല്പിച്ചെടുത്ത ഒരു വ്യക്തിഗത ദൈവമല്ല.


ദൈവ വേലയുടെ ദര്‍ശനം (3)

പരിശുദ്ധാത്മാവിനാല്‍ ഗര്‍ഭം ധരിച്ചായിരുന്നു ദൈവം ആദ്യമായി ജഡരൂപമെടുത്തത്. ഇത് അവന്‍ ചെയ്യാന്‍ ഉദ്ദേശിച്ച പ്രവൃത്തിയെ സംബന്ധിച്ചിടത്തോളം പ്രസക്തവുമായിരുന്നു. കൃപായുഗം യേശുവിന്റെ നാമത്തിലാണ് ആരംഭിച്ചത്. യേശു തന്റെ ശുശ്രൂഷ നിര്‍ഹിക്കാൻ ആരംഭിച്ചപ്പോള്‍, പരിശുദ്ധാത്മാവ് യേശുവിന്റെ നാമത്തിനു സാക്ഷ്യം നല്‍കാന്‍ തുടങ്ങി. യഹോവയുടെ നാമം പിന്നീടൊരിക്കലും പറയപ്പെട്ടില്ല; പകരം, മുഖ്യമായി യേശുവിന്റെ നാമത്തില്‍ പരിശുദ്ധാത്മാവ് പുതിയൊരു വേല ആരംഭിച്ചു. അവനില്‍ വിശ്വസിച്ചവര്‍ വഹിച്ച സാക്ഷ്യം യേശു ക്രിസ്തുവിനു വേണ്ടിയായിരുന്നു, അവര്‍ ചെയ്ത പ്രവൃത്തികളും യേശു ക്രിസ്തുവിനു വേണ്ടിയുള്ളതായിരുന്നു. പഴയനിയമ ന്യായപ്രമാണയുഗത്തിന്റെ പര്യവസാനം അര്‍ഥമാക്കിയത് മുഖ്യമായി യഹോവയുടെ നാമത്തില്‍ നിര്‍വഹിക്കപ്പെട്ട പ്രവൃത്തി അവസാനിച്ചു എന്നാണ്. അതിനുശേഷം ദൈവത്തിന്റെ നാമം യഹോവ എന്നായിരുന്നില്ല. പകരം അവന്‍ യേശു എന്നു വിളിക്കപ്പെട്ടു. അവിടം മുതല്‍ പരിശുദ്ധാത്മാവ് പ്രധാനമായും യേശുവിന്റെ നാമത്തില്‍ പ്രവര്‍ത്തിക്കുവാന്‍ ആരംഭിച്ചു. അതുകൊണ്ട്, ഇന്നും യഹോവയുടെ വചനങ്ങള്‍ ഭക്ഷിക്കുകയും പാനം ചെയ്യുകയും എല്ലാം ന്യായപ്രമാണയുഗത്തിലെ പ്രവൃത്തിക്കനുസരിച്ചു ചെയ്യുകയും ചെയ്യുന്ന മനുഷ്യരേ, നിങ്ങള്‍ ചട്ടങ്ങളെ കണ്ണടച്ച് അനുസരിക്കുകയല്ലേ? നിങ്ങള്‍ ഭൂതകാലത്തില്‍ കുരുങ്ങിക്കിടക്കുകയല്ലേ? അന്ത്യനാളുകള്‍ ആഗതമായിക്കഴിഞ്ഞു എന്ന് ഇപ്പോള്‍ നിങ്ങള്‍ക്കറിയാം. യേശു വരുമ്പോള്‍, അവൻ യേശു എന്നു തന്നെ വിളിക്കപ്പെടും എന്നാണോ? ഒരു മിശിഹാ വരുമെന്നു യഹോവ ഇസ്രായേൽ ജനതയോടു പറഞ്ഞു. എന്നിട്ടും അവന്‍ വന്നപ്പോള്‍ മിശിഹാ എന്നല്ല അവന്‍ വിളിക്കപ്പെട്ടത്, മറിച്ച് യേശു എന്നാണ്. താൻ വീണ്ടും വരുമെന്ന് യേശു പറഞ്ഞു. പോയതുപോലെതന്നെ ആയായിരിക്കും വരുക എന്നും പറഞ്ഞു. ഇത് യേശുവിന്റെ വാക്കുകളായിരുന്നു. പക്ഷേ യേശു എങ്ങനെയാണു പോയത് എന്നു നീ കണ്ടോ? ഒരു വെളുത്ത മേഘത്തിലേറിയാണ് യേശു പോയത്, അപ്പോള്‍ അവന്‍ ഒരു വെളുത്ത മേഘത്തിലേറി മനുഷ്യര്‍ക്കിടയിലേക്കു മടങ്ങിവരും എന്നായിരിക്കുമോ? അങ്ങനെയാണെങ്കില്‍ അപ്പോഴും അവന്‍ യേശു എന്നു തന്നെയല്ലേ വിളിക്കപ്പെടുക? യേശു വീണ്ടും വരുമ്പോഴേക്കും ഒരു യുഗം വന്നുകഴിഞ്ഞിരിക്കും. അപ്പോഴും അവനെ യേശു എന്നുതന്നെയാണോ വിളിക്കുക? ദൈവത്തിന് യേശു എന്ന പേരില്‍ മാത്രമേ അറിയപ്പെടുവാന്‍ സാധിക്കൂ എന്നാണോ? ഒരു പുതിയ യുഗത്തില്‍ ഒരു പുതിയ പേരില്‍ അവന്‍ അറിയപ്പെടാന്‍ സാധ്യതയില്ലേ? ഒരു വ്യക്തിയുടെ രൂപത്തിനും ഒരു പ്രത്യേക നാമത്തിനും ദൈവത്തെ പൂർണമായി പ്രതിനിധാനം ചെയ്യുക സാധ്യമാണോ? ഓരോ യുഗത്തിലും ദൈവം പുതിയ വേല ചെയ്യുന്നു. പുതിയൊരു നാമത്തില്‍ വിളിക്കപ്പെടുന്നു. വ്യത്യസ്ത യുഗങ്ങളില്‍ ഒരേ വേല ചെയ്യുവാന്‍ അവന് എങ്ങനെയാണ് സാധിക്കുക? പഴയതിനെ മുറുകെപ്പിടിക്കുവാന്‍ എങ്ങനെയാണ് അവനു സാധിക്കുക? യേശുവിന്റെ നാമം വീണ്ടെടുക്കൽ വേലയ്ക്കായാണ് സ്വീകരിക്കപ്പെട്ടത്. അപ്പോള്‍ അന്ത്യനാളുകളില്‍ ന്‍വീണ്ടും വരുമ്പോള്‍ അതേപേര് തന്നെയാണോ അവനെ വിളിക്കുക? അപ്പോഴും അവന്‍ വീണ്ടെടുക്കൽ വേല തന്നെയായിരിക്കുമോ ചെയ്യുക? എന്തുകൊണ്ടാണ് യഹോവയും യേശുവും ഒന്നായിട്ടും വ്യത്യസ്ത യുഗങ്ങളില്‍ അവര്‍ വ്യത്യസ്ത നാമങ്ങളില്‍ അറിയപ്പെടുന്നത്? അവരുടെ പ്രവൃത്തിയുടെ യുഗങ്ങള്‍ വ്യത്യസ്തമായതുകൊണ്ടല്ലേ അത്? ഒരൊറ്റ നാമത്തിന് ദൈവത്തെ പൂർണമായി പ്രതിനിധാനം ചെയ്യുവാന്‍ സാധിക്കുമോ? അതുകൊണ്ട് ദൈവം ഒരു വ്യത്യസ്തയുഗത്തില്‍ ഒരു വ്യത്യസ്ത നാമത്തില്‍ വിളിക്കപ്പെടണം. യുഗം മാറുവാനും യുഗത്തെ പ്രതിനിധാനം ചെയ്യുവാനും അവന്‍ ഈ നാമം ഉപയോഗിക്കണം. കാരണം, പരമോന്നത ദൈവത്തെ ഒരു നാമത്തിനു മാത്രമായി പൂര്‍ണമായും പ്രതിനിധാനം ചെയ്യുവാന്‍ സാധിക്കില്ല. ഓരോ നാമത്തിനും ഒരു പ്രത്യേക യുഗത്തിലെ ദൈവിക പ്രകൃതത്തിന്റെ ഒരു താത്കാലിക വശത്തെ മാത്രമേ പ്രതിനിധാനം ചെയ്യുവാന്‍ സാധിക്കുകയുള്ളൂ. ആ നാമത്തിന്റെ ആകെയുള്ള ധര്‍മം അവന്റെ പ്രവൃത്തിയെ പ്രതിനിധാനം ചെയ്യുക എന്നതാണ്. അതുകൊണ്ട്, ഒരു യുഗത്തെ മുഴുവനായും പ്രതിനിധാനം ചെയ്യുവാന്‍ ദൈവത്തിനു തന്റെ പ്രകൃതത്തിനു ചേര്‍ന്ന ഏതു നാമവും തെരഞ്ഞെടുക്കാം. യഹോവയുടെ യുഗമായാലും യേശുവിന്റെ യുഗമായാലും ഓരോ യുഗവും ഓരോ നാമത്താല്‍ പ്രതിനിധാനം ചെയ്യപ്പെടുന്നു. കൃപായുഗത്തിന്റെ അന്ത്യത്തില്‍ അവസാനയുഗം കടന്നുവന്നിരിക്കുന്നു, യേശുവും വന്നുകഴിഞ്ഞിരിക്കുന്നു. അപ്പോൾ എങ്ങനെയാണ് അവനെ ഇപ്പോഴും യേശു എന്നു വിളിക്കുവാന്‍ സാധിക്കുക? എങ്ങനെയാണ് അവനു മനുഷ്യര്‍ക്കിടയില്‍ വീണ്ടും യേശുവിന്റെ രൂപം ധരിക്കുവാന്‍ സാധിക്കുക? യേശു ഒരു നസറായന്റെ രൂപത്തെക്കാള്‍ കൂടുതലൊന്നുമായിരുന്നില്ല എന്നതു നീ മറന്നുപോയോ? യേശു മനുഷ്യവര്‍ഗത്തിന്റെ വീണ്ടെടുപ്പുകാരന്‍ മാത്രമായിരുന്നു എന്നതു നീ മറന്നുപോയോ? അവസാനനാളുകളിൽ മനുഷ്യനെ ജയിച്ചടക്കുന്നതിന്റെയും പൂര്‍ണനാക്കുന്നതിന്റെയും വേല എങ്ങനെയാണ് അവന് ഏറ്റെടുക്കാന്‍ സാധിക്കുക? യേശു ഒരു വെളുത്ത മേഘത്തിലേറിയാണു പോയത്—ഇതു സത്യമാണ്—പക്ഷേ, എങ്ങനെയാണ് അവന് ഒരു വെളുത്ത മേഘത്തിലേറിത്തന്നെ മനുഷ്യര്‍ക്കിടയിലേക്കു തിരിച്ചുവരാനും അപ്പോഴും യേശു എന്ന് വിളിക്കപ്പെടാനും സാധിക്കുക? ശരിക്കും അവന്‍ ഒരു മേഘത്തില്‍ തന്നെ വന്നു എന്നിരിക്കട്ടെ, മനുഷ്യന്‍ അവനെ തിരിച്ചറിയാതിരിക്കുമോ? ലോകം മുഴുവനുമുള്ള ആളുകള്‍ അവനെ തിരിച്ചറിയുകയില്ലേ? അങ്ങനെയാണെങ്കില്‍ യേശു മാത്രമായിരിക്കില്ലേ ദൈവം? അങ്ങനെയാണെങ്കില്‍ ദൈവത്തിന്റെ രൂപത്തിന് ഒരു യഹൂദന്റെ മുഖമായിരിക്കും. അതെന്നേക്കും ഏതാണ്ട് അങ്ങനെത്തന്നെ ആയിരിക്കും. താന്‍ പോയതുപോലെത്തന്നെ വരുമെന്നാണ് യേശു പറഞ്ഞത്. പക്ഷേ, അവന്റെ വാക്കുകളുടെ ശരിയായ അര്‍ഥം നിനറിയാമോ? നിങ്ങളുടെ കൂട്ടത്തോടാണ് അവൻ ഇതു പറഞ്ഞത് എന്നായിരിക്കുമോ? അവന്‍ പോയതുപോലെ, ഒരു മേഘത്തിലേറി തിരിച്ചുവരും എന്നു മാത്രമാണ് നിനക്ക് ആകെ അറിയാവുന്നത്. പക്ഷേ, കൃത്യമായും പരമോന്നത ദൈവം എങ്ങനെയാണ് തന്റെ പ്രവൃത്തി ചെയ്യുന്നത് എന്നു നിനറിയാമോ? ശരിക്കും നിനക്ക് അതു കാണുവാന്‍ സാധിക്കുമായിരുന്നെങ്കില്‍, യേശു പറഞ്ഞ വാക്കുകളെ എങ്ങനെയാണ് വിശദീകരിക്കുക? അവന്‍ പറഞ്ഞു: അന്ത്യനാളുകളില്‍ മനുഷ്യപുത്രന്‍ വരുമ്പോള്‍ അവന്‍ തന്നെയും അതറിയില്ല, മാലാഖമാര്‍ അറിയില്ല, സ്വ ര്‍ഗത്തിലെ ദൈവദൂതര്‍ അറിയില്ല, മനുഷ്യവര്‍ഗത്തിൽ ആരും അതറിയില്ല. പിതാവ് മാത്രം, അതായത് ആത്മാവ് മാത്രം അറിയും. മനുഷ്യപുത്രന്‍ പോലും അതറിയുന്നില്ല. എന്നിട്ടും നിനക്ക് കാണുവാനും അറിയുവാനും സാധിക്കുന്നു എന്നോ? സ്വന്തം കണ്ണുകള്‍ കൊണ്ട് നിനക്ക് അറിയാനും കാണാനും സാധിക്കുമായിരുന്നു എങ്കില്‍ യേശു പറഞ്ഞ ഈ വാക്കുകള്‍ വെറുതെയായിപ്പോകുമായിരുന്നില്ലേ? ആ സമയത്ത് എന്താണ് യേശു പറഞ്ഞത്? “ആ ദിവസത്തെയും സമയത്തെയുംകുറിച്ച് എന്റെ പിതാവിനല്ലാതെ മറ്റാർക്കും സ്വർഗത്തിലെ ദൂതന്മാർക്കോ പുത്രനുപോലുമോ അറിഞ്ഞുകൂടാ. നോഹയുടെ കാലത്തു സംഭവിച്ചതുപോലെ ആയിരിക്കും മനുഷ്യപുത്രൻ പ്രത്യക്ഷപ്പെടുന്നത്. ... അതുപോലെ അപ്രതീക്ഷിതമായ സമയത്ത് മനുഷ്യപുത്രൻ വരുന്നതുകൊണ്ട് നിങ്ങളും ഒരുങ്ങിയിരിക്കുക.” ആ ദിവസം വരുമ്പോള്‍ മനുഷ്യപുത്രന്‍ പോലും അതറിയുകയില്ല. മനുഷ്യപുത്രന്‍ എന്നുവച്ചാൽ ദൈവത്തിന്റെ ജഡരൂപമാണ്, സാമന്യനും സാധാരണക്കാരനുമായ ഒരു വ്യക്തി. മനുഷ്യപുത്രൻ പോലും അതറിയില്ല. അപ്പോ ള്‍പ്പിന്നെ നീ എങ്ങനെയാണ് അറിയുന്നത്? പോയതുപോലെത്തന്നെ വരുമെന്ന് യേശു പറഞ്ഞു. അവന്‍ വരുന്നത് അവനു പോലും അറിയില്ല. അപ്പോള്‍പ്പിന്നെ അതു നിന്നെ മുന്‍കൂട്ടി അറിയിക്കാന്‍ അവനു സാധിക്കുമോ? അവന്റെ വരവ് കാണാൻ നിങ്ങൾക്ക് കഴിയുന്നുണ്ടോ? അതൊരു തമാശയല്ലേ? ഓരോ തവണയും ദൈവം ഭൂമിയിലേക്കു വരുമ്പോള്‍ അവന്‍ പേര് മാറ്റുന്നു, ലിംഗം മാറ്റുന്നു, രൂപം മാറ്റുന്നു, പ്രവൃത്തി മാറ്റുന്നു; അവന്‍ തന്‍റെ വേല ആവര്‍ത്തിക്കുന്നില്ല. എപ്പോഴും പുതിയതായ, ഒരിക്കലും പഴഞ്ചനല്ലാത്ത ദൈവമാണ് അവന്‍. മുമ്പ് അവന്‍ വന്നപ്പോള്‍ യേശു എന്നു വിളിക്കപ്പെട്ടു. ഇത്തവണ അവന്‍ വീണ്ടും വരുമ്പോള്‍ യേശു എന്നുതന്നെ വിളിക്കപ്പെടുമോ? മുമ്പ് വന്നപ്പോള്‍ അവന്‍ പുരുഷനായിരുന്നു. ഇത്തവണ വീണ്ടും അവനു പുരുഷനാകുവാന്‍ സാധിക്കുമോ? കൃപായുഗത്തില്‍ വന്നപ്പോള്‍ അവന്റെ വേല കുരിശില്‍ തറയ്ക്കപ്പെടുക എന്നതായിരുന്നു. അവന്‍ വീണ്ടും വരുമ്പോൾ അവനു മനുഷ്യവര്‍ഗത്തെ പാപത്തില്‍ നിന്നു മോചിപ്പിക്കുവാന്‍ സാധിക്കുമോ? വീണ്ടും അവനു ക്രൂശിതനാകാൻ സാധിക്കുമോ? അങ്ങനെ ചെയ്യുന്നത് അവന്റെ വേലയുടെ ആവർത്തനമാകില്ലേ? ദൈവം എപ്പോഴും പുതിയതാണെന്നും ഒരിക്കലും പഴയതല്ലെന്നും നിങ്ങള്‍ അറിഞ്ഞതല്ലേ? ദൈവം മാറ്റമില്ലാത്തവനാണെന്നു പറയുന്ന ചിലരുണ്ട്. അതു ശരിയാണ്. പക്ഷേ, അതുകൊണ്ട് അര്‍ഥമാക്കുന്നത് ദൈവത്തിന്റെ പ്രകൃതത്തിന്റെയും സത്തയുടെയും മാറ്റമില്ലായ്മയാണ്. അവന്റെ നാമത്തിലെയും പ്രവൃത്തിയിലെയും മാറ്റങ്ങള്‍ സൂചിപ്പിക്കുന്നത് അവന്റെ സത്തയില്‍ മാറ്റം വന്നു എന്നല്ല. മറ്റു വാക്കുകളില്‍ പറഞ്ഞാല്‍, ദൈവം എപ്പോഴും ദൈവം തന്നെയായിരിക്കും, ഇതൊരിക്കലും മാറുകയില്ല. ദൈവത്തിന്റെ പ്രവൃത്തി മാറ്റമില്ലാത്തതാണ് എന്നു നീ പറയുകയാണെങ്കില്‍, ആറായിരം വര്‍ഷത്തെ നിര്‍വഹണപദ്ധതി പൂര്‍ത്തിയാക്കുവാന്‍ അവനു സാധിക്കുമോ? ദൈവം എന്നേക്കും മാറ്റമില്ലാത്തവനാണ് എന്നു മാത്രമേ നിനക്കറിയുകയുള്ളൂ. പക്ഷേ, ദൈവം എപ്പോഴും പുതിയതാണെന്നും ഒരിക്കലും പഴഞ്ചനല്ലെന്നും നിനക്കറിയുമോ? ദൈവത്തിന്റെ പ്രവൃത്തി മാറ്റമില്ലാത്തതാണെങ്കില്‍, മനുഷ്യവര്‍ഗത്തെ ഇന്നത്തെ നിലയിലെത്തിക്കുവാന്‍ അവനു സാധിക്കുമായിരുന്നോ? ദൈവം മാറ്റമില്ലാത്തവനാണെങ്കില്‍ പിന്നെ എന്തുകൊണ്ടാണ് രണ്ടു യുഗങ്ങളിലെ പ്രവൃത്തി അവന്‍ ഇതിനകം പൂര്‍ത്തിയാക്കിയത്? അവന്റെ പ്രവൃത്തി ഒരിക്കലും നിലയ്ക്കാതെ മുന്നോട്ടു പോകുന്നു. എന്നു പറഞ്ഞാല്‍ അവന്റെ പ്രകൃതം മനുഷ്യനു മുമ്പില്‍ പതിയെ അനാവരണം ചെയ്യപ്പെടുന്നു എന്നാണ്. അങ്ങനെ അനാവരണം ചെയ്യപ്പെടുന്നത് അവന്റെ സഹജമായ പ്രകൃതമാണ്. ആദിയില്‍ ദൈവത്തിന്റെ പ്രകൃതം മനുഷ്യനില്‍ നിന്നു മറയ്ക്കപ്പെട്ടിരുന്നു. അവന്‍ ഒരിക്കലും സ്വന്തം പ്രകൃതം മനുഷ്യനു പരസ്യമായി വെളിവാക്കിയില്ല. മനുഷ്യനാകട്ടെ അവനെപ്പറ്റി ഒരറിവും ഉണ്ടായിരുന്നില്ല. ഈ കാരണം കൊണ്ട്, തന്റെ പ്രകൃതം മനുഷ്യനു മുമ്പാകെ പതിയെ അനാവരണം ചെയ്യുവാനായി അവന്‍ തന്റെ പ്രവൃത്തി ഉപയോഗിക്കുന്നു. പക്ഷേ, ദൈവം ഈ രീതിയില്‍ പ്രവര്‍ത്തിക്കുന്നു എന്നതിന്റെ അര്‍ഥം അവന്റെ പ്രകൃതം എല്ലാ യുഗങ്ങളിലും മാറുന്നു എന്നല്ല. ദൈവത്തിന്റെ ഹിതം മാറുന്നതുകൊണ്ട് അവന്റെ പ്രകൃതം മാറിക്കൊണ്ടേ ഇരിക്കുന്നു എന്നല്ല. മറിച്ച്, അവന്റെ പ്രവൃത്തിയുടെ യുഗങ്ങള്‍ വ്യത്യസ്തമായതുകൊണ്ട് ദൈവം തന്റെ സഹജമായ പ്രകൃതത്തെ പൂര്‍ണമായെടുത്ത് പടിപടിയായി അതു മനുഷ്യനു വെളിവാക്കുന്നു. അങ്ങനെ മനുഷ്യനു ദൈവത്തെ അറിയാന്‍ സാധിക്കുന്നതിനു വേണ്ടിയാണത്. പക്ഷേ, ഒരിക്കലും ദൈവത്തിന് ഒരു പ്രത്യേക പ്രകൃതം ഇല്ല എന്നോ അവന്റെ പ്രകൃതം കാലാന്തരത്തിൽ പതുക്കെ മാറി എന്നോ അല്ല ഇതു തെളിയിക്കുന്നത്. അങ്ങനെയുള്ള ഗ്രാഹ്യം തെറ്റാണ്. ദൈവം മനുഷ്യനു തന്റെ സഹജവും പ്രത്യേകവുമായ പ്രകൃതം—അവന്‍ എന്താണെന്നുള്ളത്—കാലാന്തരത്തിൽ വെളിവാക്കുന്നു. ഒരൊറ്റ യുഗത്തിലെ പ്രവൃത്തിക്ക് ദൈവത്തിന്റെ മൊത്തം പ്രകൃതത്തെ വെളിവാക്കാനാകില്ല. അതുകൊണ്ട്, “ദൈവം എപ്പോഴും പുതിയതാണ്, ഒരിക്കലും പഴപഴഞ്ചനല്ല” എന്ന വാക്കുകള്‍ അവന്റെ പ്രവൃത്തിയെയാണ് സൂചിപ്പിക്കുന്നത്. “ദൈവം മാറ്റമില്ലാത്തവനാണ്” എന്നു പറയുന്നത് ദൈവത്തിന് പ്രകൃത്യാ എന്താണുള്ളത് എന്നതിനെക്കുറിച്ചും അവന്‍ ആരാണ് എന്നതിനെയും കുറിക്കുന്നു. എന്നിരുന്നാലും ആറായിരം വര്‍ഷം നീളുന്ന പ്രവൃത്തി ഒരൊറ്റ കാര്യത്തെ ആശ്രയിച്ചാക്കുവാനോ മൃതമായ വാക്കുകള്‍ കൊണ്ട് അതിന് അതിരുകള്‍ നിശ്ചയിക്കുവാനും സാധിക്കില്ല. അത്രത്തോളമുണ്ട് മനുഷ്യന്റെ ഭോഷത്തം. മനുഷ്യന്‍ വിചാരിക്കുന്ന അത്രയും ലളിതമായവനല്ല ദൈവം. അവന്റെ പ്രവൃത്തി ഏതെങ്കിലും ഒരു യുഗത്തില്‍ മാത്രം നിലനില്‍ക്കുന്നതുമല്ല. ഉദാഹരണത്തിന്, ദൈവത്തിന്റെ നാമം എല്ലായ്പ്പോഴും യഹോവ എന്നായിരിക്കുവാന്‍ സാധിക്കുകയില്ല. യേശു എന്ന നാമത്തിലും ദൈവത്തിനു തന്റെ പ്രവൃത്തി ചെയ്യാന്‍ സാധിക്കും. ദൈവത്തിന്റെ പ്രവൃത്തി എപ്പോഴും മുന്നോട്ടാണു പോകുന്നത് എന്നതിന്റെ അടയാളമാണ് ഇത്.

ദൈവം എല്ലായ്പ്പോഴും ദൈവമാണ്, അവനൊരിക്കലും സാത്താനാകുകയില്ല. സാത്താന്‍ എല്ലായ്പ്പോഴും സാത്താനാണ്, അത് ഒരിക്കലും ദൈവമാകുകയില്ല. ദൈവത്തിന്റെ ജ്ഞാനം, ദൈവത്തിന്റെ വിസ്മയാവഹത്വം, ദൈവത്തിന്റെ ധാര്‍മികത, ദൈവത്തിന്റെ മഹത്ത്വം, ഇവയൊന്നും ഒരിക്കലും മാറില്ല. അവന്റെ സത്തയും അവനായതും അവനുള്ളതുമൊന്നും ഒരിക്കലും മാറില്ല. അവന്റെ പ്രവൃത്തിയെ സംബന്ധിച്ചിടത്തോളം, എന്നിരുന്നാലും, അതെപ്പോഴും മുന്നോട്ടാണ്, കൂടുതല്‍ ആഴത്തിലാണ് പുരോഗമിക്കുന്നത്. കാരണം അവനെപ്പോഴും പുതിയവനാണ്, ഒരിക്കലും പഴയവനല്ല. ഓരോ യുഗത്തിലും ദൈവം ഒരു പുതിയ പേരു സ്വീകരിക്കുന്നു. ഓരോ യുഗത്തിലും അവന്‍ പുതിയ പ്രവൃത്തി ചെയ്യുന്നു. ഓരോ യുഗത്തിലും അവന്‍ സ്വന്തം സൃഷ്ടികളെ തന്റെ പുതിയ ഹിതവും പുതിയ പ്രകൃതവും കാണുവാന്‍ അനുവദിക്കുന്നു. ഒരു പുതിയ യുഗത്തില്‍, ദൈവത്തിന്റെ പുതിയ പ്രകൃതത്തിന്റെ പ്രകാശനം കാണുന്നതില്‍ മനുഷ്യര്‍ പരാജയപ്പെടുകയാണെങ്കില്‍, അവര്‍ അവനെ എന്നേക്കുമായി കുരിശില്‍ തറയ്ക്കില്ലേ? അങ്ങനെ ചെയ്യുന്നതിലൂടെ അവര്‍ ദൈവത്തെ നിര്‍വചിക്കില്ലേ? ദൈവം പുരുഷനായി മാത്രമാണ് മനുഷ്യാവതാരമെടുത്തതെങ്കില്‍, ആളുകള്‍ അവനെ പുരുഷനായി നിര്‍വചിക്കും. പുരുഷന്മാരുടെ ദൈവമായി നിര്‍വചിക്കും. അവന്‍ സ്ത്രീകളുടെ ദൈവമാണെന്ന് അവര്‍ ഒരിക്കലും വിശ്വസിക്കുകയില്ല. ദൈവം പുല്ലിംഗമാണെന്നും പുരുഷന്മാരുടെ തലവനാണെന്നും അവര്‍ ധരിക്കും—അപ്പോള്‍ സ്ത്രീകളോ? ഇത് അന്യായമാണ്; ഇത് പക്ഷപാതപരമല്ലേ? ഇങ്ങനെയാണെങ്കില്‍ ദൈവം രക്ഷിച്ചവരെല്ലാം അവനെപ്പോലെ പുരുഷന്മാരായിരിക്കും, ഒരു സ്ത്രീ പോലും രക്ഷിക്കപ്പെടുകയുമില്ല. ദൈവം മനുഷ്യരെ സൃഷ്ടിച്ചപ്പോള്‍ അവന്‍ ആദത്തെ സൃഷ്ടിച്ചു, ഹവ്വയെയും സൃഷ്ടിച്ചു. അവന്‍ ആദത്തെ മാത്രമല്ല സൃഷ്ടിച്ചത്, മറിച്ച് തന്റെ പ്രതിരൂപത്തില്‍ പുരുഷനെയും സ്ത്രീയെയും സൃഷ്ടിച്ചു. ദൈവം പുരുഷന്മാരുടെ മാത്രം ദൈവമല്ല-സ്ത്രീകളുടെയും ദൈവമാണ്. അന്ത്യനാളുകളില്‍ ദൈവം വേലയുടെ ഒരു പുതിയ ഘട്ടത്തിലേക്കു കടക്കുന്നു. അപ്പോള്‍ അവന്‍ തന്റെ പ്രകൃതം കൂടുതല്‍ വെളിപ്പെടുത്തും, അത് യേശുവിന്റെ സമയത്തെ കനിവും സ്നേഹവും ആയിരിക്കില്ല. അവനു പുതിയ വേല ചെയ്യാനുള്ളതുകൊണ്ട് ഈ പുതിയ വേലയ്ക്കൊപ്പം ഒരു പുതിയ പ്രകൃതവും ഉണ്ടായിരിക്കും. അതുകൊണ്ട്, ഈ വേല ആത്മാവാണു ചെയ്തിരുന്നതെങ്കില്‍, ദൈവം മനുഷ്യനായിരുന്നില്ല എങ്കില്‍, പകരം ആത്മാവ് ഇടിമുഴക്കത്തിലൂടെ നേരിട്ടു സംസാരിച്ചിരുന്നു എങ്കില്‍, അങ്ങനെ മനുഷ്യന്‍ അവനെ ബന്ധപ്പെടാന്‍ യാതൊരു വഴിയും ഇല്ലായിരുന്നു എങ്കില്‍, അവന്റെ പ്രകൃതം അറിയുവാന്‍ മനുഷ്യനു സാധിക്കുമായിരുന്നോ? ആത്മാവ് മാത്രമായിരുന്നു പ്രവൃത്തി ചെയ്തിരുന്നതെങ്കില്‍ മനുഷ്യനു ദൈവത്തിന്റെ പ്രകൃതമറിയാന്‍ യാതൊരു വഴിയും ഉണ്ടാകുമായിരുന്നില്ല. ദൈവം മനുഷ്യജന്മമെടുക്കുമ്പോള്‍ മാത്രമേ, വചനം ജഡത്തില്‍ പ്രത്യക്ഷപ്പെടുമ്പോള്‍ മാത്രമേ, അവന്‍ തന്റെ മുഴുവന്‍ പ്രകൃതവും ജഡത്തിലൂടെ പ്രകടമാക്കുമ്പോള്‍ മാത്രമേ, ആളുകള്‍ക്കു ദൈവത്തിന്റെ പ്രകൃതം തങ്ങളുടെ സ്വന്തം കണ്ണുകള്‍ കൊണ്ട് കാണുവാന്‍ സാധിക്കുകയുള്ളൂ. ദൈവം യഥാർഥത്തിലും സത്യത്തിലും മനുഷ്യര്‍ക്കിടയില്‍ ജീവിക്കുന്നു. ദൈവത്തെ സ്പര്‍ശിച്ചറിയുവാന്‍ സാധിക്കും; മനുഷ്യന് ശരിക്കും അവന്റെ പ്രകൃതവുമായി ഇടപെടാനാവും, അവനുള്ളതുമായും അവനായതുമായും ഇടപെടാനാവും; ഈ തരത്തില്‍ മാത്രമേ മനുഷ്യന് യഥാർഥത്തില്‍ അവനെ അറിയുവാന്‍ സാധിക്കുകയുള്ളൂ. അതേ സമയം “ദൈവം പുരുഷന്മാരുടെ ദൈവവും സ്ത്രീകളുടെ ദൈവവുമായ” വേലയും അവന്‍ പൂര്‍ത്തിയാക്കിക്കഴിഞ്ഞു. അവന്‍ തന്റെ വേല മുഴുവനായും പൂര്‍ത്തിയാക്കിയത് മനുഷ്യരൂപത്തിലാണ്. വേറൊരു യുഗത്തിലെയും പ്രവൃത്തി അവന്‍ അനുകരിക്കുന്നില്ല. അന്ത്യനാളുകള്‍ ആഗതമായിരിക്കുന്നതുകൊണ്ട് അവന്‍ അന്ത്യനാളുകളിലെ വേല ചെയ്യുകയും അന്ത്യനാളുകളിലെ തന്റെ പ്രകൃതത്തെ പൂര്‍ണമായും വെളിവാക്കുകയും ചെയ്യും. അന്ത്യനാളുകളെക്കുറിച്ചു പറയുമ്പോള്‍ അതൊരു വ്യത്യസ്ത യുഗത്തെയാണു സൂചിപ്പിക്കുന്നത്. നിങ്ങള്‍ തീര്‍ച്ചയായും ദുരന്തങ്ങള്‍ നേരിടുകയും ഭൂകമ്പങ്ങളും ക്ഷാമങ്ങളും പകര്‍ച്ചവ്യാധികളും നേരിടുകയും ചെയ്യും എന്ന് യേശു പറഞ്ഞ അതേ യുഗമാണത്. ഇവ കാണിക്കുന്നത് ഇതൊരു പുതിയ യുഗമാണെന്നും പഴയ കൃപായുഗമല്ല എന്നുമാണ്. ആളുകള്‍ പറയുന്നതുപോലെ ദൈവം എന്നേക്കും മാറാതിരിക്കുന്നവനാണെങ്കില്‍, അവന്റെ പ്രകൃതം എന്നേക്കും കരുണാമസൃണവും സ്നേഹമയവുമാണെങ്കില്‍, അവന്‍ മനുഷ്യനെ തന്നെപ്പോലെത്തന്നെ സ്നേഹിക്കുന്നുണ്ടെങ്കില്‍, എല്ലാ മനുഷ്യര്‍ക്കും രക്ഷ പ്രദാനം ചെയ്യുകയും മനുഷ്യനെ ഒരിക്കലും വെറുക്കാതിരിക്കുകയും ചെയ്യുകയാണെങ്കില്‍ അവന്റെ വേലയ്ക്ക് എന്നെങ്കിലും ഒരു അവസാനമുണ്ടാകാന്‍ സാധിക്കുമോ? യേശു വരുകയും കുരിശില്‍ തറയ്ക്കപ്പെടുകയും ചെയ്തപ്പോള്‍, എല്ലാ പാപികള്‍ക്കുമായി സ്വയം ബലികഴിക്കുകയും ബലിപീഠത്തില്‍ സ്വയം അര്‍പ്പിക്കുകയും ചെയ്തപ്പോള്‍, വീണ്ടെടുപ്പിന്റെ പ്രവൃത്തി അവന്‍ പൂര്‍ത്തിയാക്കുകയും കൃപായുഗത്തിന് ഒരു പര്യവസാനം കൊണ്ടുവരുകയും ചെയ്തിരുന്നു. അപ്പോള്‍ അന്ത്യനാളുകളിള്‍ അതേ പ്രവൃത്തി തന്നെ ആവര്‍ത്തിക്കുന്നതുകൊണ്ട് എന്തു ഗുണമാണ് ഉണ്ടാകുക? അതേ കാര്യം തന്നെ ചെയ്യുന്നത് യേശുവിന്റെ വേലയെ നിരാകരിക്കുന്നതിന് തുല്യമാകില്ലേ? ദൈവം ഈ ഘട്ടത്തില്‍ വന്നപ്പോള്‍ കുരിശുമരണത്തിന്റെ വേല ചെയ്തില്ലായിരുന്നുവെങ്കില്‍, പകരം സ്നേഹമസൃണനും കരുണാമയനുമായിരിക്കുകയായിരുന്നുവെങ്കില്‍, യുഗത്തിന് ഒരു അവസാനം കൊണ്ടുവരാന്‍ അവനു സാധിക്കുമായിരുന്നോ? യുഗത്തിന് അന്ത്യം കുറിക്കുന്ന അവന്റെ അവസാനവേലയില്‍ ദൈവത്തിന്റെ പ്രകൃതം ശാസനത്തിന്റേതും ന്യായവിധിയുടേതുമാണ്. അതില്‍ ആളുകളെ പരസ്യമായി വിധിക്കാനും ആത്മാര്‍ഥഹൃദയത്തോടെ അവനെ സ്നേഹിക്കുന്നവരെയെല്ലാം പൂര്‍ണരാക്കുവാനും അധാര്‍മികതകളെല്ലാം വെളിവാക്കുന്നു. ഇങ്ങനെയുള്ള ഒരു പ്രകൃതത്തിനു മാത്രമേ യുഗത്തിന് അന്ത്യം കൊണ്ടുവരാന്‍ സാധിക്കുകയുള്ളൂ. അവസാനനാളുകള്‍ ഇതിനകം എത്തിച്ചേര്‍ന്നു കഴിഞ്ഞു. സൃഷ്ടിയിലെ സകലതും അവയുടെ തരമനുസരിച്ച് വേര്‍തിരിക്കപ്പെടും, അവയുടെ സ്വഭാവമനുസരിച്ച് വ്യത്യസ്തഗണങ്ങളിലായി തരംതിരിക്കപ്പെടും. ഇതാണ് ദൈവം മനുഷ്യരുടെ ഫലവും അവരുടെ ലക്ഷ്യസ്ഥാനവും വ്യക്തമാക്കുന്ന നിമിഷം. ആളുകള്‍ ശാസനയ്ക്കും ന്യായവിധിക്കും വിധേയരാകുന്നില്ലെങ്കില്‍ അവരുടെ അനുസരണക്കേടും അനീതിയും പുറത്തുകൊണ്ടുവരുന്നതിന് വഴിയൊന്നും ഉണ്ടാകില്ല. ശാസനത്തിലൂടെയും ന്യായവിധിയിലൂടെയും മാത്രമേ മുഴുവന്‍ സൃഷ്ടികളുടെയും ഫലം വെളിവാകുകയുള്ളൂ. ശാസിക്കപ്പെടുമ്പോഴും വിധിക്കപ്പെടുമ്പോഴും മാത്രമേ മനുഷ്യന്‍ തന്റെ യഥാർഥ സ്വഭാവം വെളിവാക്കുന്നുള്ളൂ. തിന്മ തിന്മയോടു ചേര്‍ക്കപ്പെടും, നന്മ നന്മയോടും. മനുഷ്യരും അവരുടെ തരത്തിനനുസരിച്ച് വേര്‍തിരിക്കപ്പെടും. ശാസനത്തിലൂടെയും ന്യായവിധിയിലൂടെയും സകല സൃഷ്ടികളുടെയും ഫലം വെളിവാകും. തിന്മയ്ക്കു ശിക്ഷ ലഭിക്കുവാനും നന്മയ്ക്കു പ്രതിഫലം ലഭിക്കുവാനും വേണ്ടിയാണിത്. സര്‍വജനങ്ങളും ദൈവത്തിന്റെ ആധിപത്യത്തിനു കീഴിലാകും. നീതിപൂര്‍ണമായ ശാസനത്തിലൂടെയും ന്യായവിധിയിലൂടെയുമാണ് ഈ പ്രവൃത്തി മുഴുവന്‍ പൂര്‍ത്തിയാക്കേണ്ടത്. മനുഷ്യന്റെ ദുഷിപ്പ് അതിന്റെ മൂർധന്യത്തിലെത്തിയിരിക്കുന്നതുകൊണ്ടും അവന്റെ അനുസരണക്കേട് അതിരുകവിഞ്ഞതുകൊണ്ടും, ശാസനവും ന്യായവിധിയും കൂടിച്ചേര്‍ന്ന, അന്ത്യനാളുകളില്‍ വെളിവാകുന്ന ദൈവത്തിന്റെ നീതിമയമായ പ്രകൃതത്തിനു മാത്രമേ, മനുഷ്യനെ മുഴുവനായും പരിവര്‍ത്തനം ചെയ്യുവാനും പൂര്‍ണനാക്കുവാനും സാധിക്കുകയുള്ളൂ. ഈ പ്രകൃതത്തിനു മാത്രമേ തിന്മയെ വെളിച്ചത്തു കൊണ്ടുവരുവാനും അങ്ങനെ അധാര്‍മികരെ പരസ്യമായി ശിക്ഷിക്കുവാനും സാധിക്കുകയുള്ളൂ. അതുകൊണ്ട്, അത്തരമൊരു പ്രകൃതം യുഗത്തിന്റെ പ്രസക്തിയോടു കൂട്ടിച്ചേര്‍ക്കപ്പെട്ടിരിക്കുന്നു. അവന്റെ പ്രകൃതത്തിന്റെ വെളിവാകലും പ്രദര്‍ശനവും ഓരോ പുതിയ യുഗത്തിലെയും വേലയ്ക്കു വേണ്ടിയാണ് സ്പഷ്ടമാക്കപ്പെടുന്നത്. അല്ലാതെ ദൈവം തന്റെ പ്രകൃതം മനഃപൂര്‍വം യാതൊരു സാംഗത്യവുമില്ലാതെ വെളിവാക്കുന്നതല്ല. അന്ത്യനാളുകളില്‍ മനുഷ്യന്റെ ഫലം വെളിവാക്കിയതിനു ശേഷവും ദൈവം തന്റെ അനന്തമായ കാരുണ്യവും മമതയും മനുഷ്യനുമേല്‍ തുടര്‍ന്നും ചൊരിയുകയും അവനോടു സ്നേഹമുള്ളവനായിരിക്കുകയും അവനെ യാതൊരുവിധ ന്യായവിധിക്കും വിധേയനാക്കാതെ അവനോടു സഹിഷ്ണുതയും സഹനവും ക്ഷമയും കാണിക്കുകയും അവന്റെ പാപങ്ങള്‍ എത്ര ഗുരുതരമായതായാലും യാതൊരുവിധ ന്യായവിധിക്കും വിധേയനാക്കാതെ അവനോട് ക്ഷമിക്കുകയും ചെയ്യുന്നത് തുടർന്നു എന്നു സങ്കല്പിച്ചാൽ: അപ്പോള്‍ പിന്നെ എപ്പോഴാണു ദൈവത്തിന്റെ കാര്യനിര്‍വഹണത്തിന് ഒരു അവസാനം കൊണ്ടുവരാന്‍ സാധിക്കുക? എപ്പോഴാണ് ഇത്തരമൊരു പ്രകൃതത്തിന് ആളുകളെ മനുഷ്യവംശത്തിന്റെ ശരിയായ ലക്ഷ്യസ്ഥാനത്തിലേക്കു നയിക്കുവാന്‍ സാധിക്കുക? എപ്പോഴും സ്നേഹിക്കുന്ന, കരുണാര്‍ദ്രമായ മുഖമുള്ള, സൗമ്യമായ ഹൃദയമുള്ള ഒരു ന്യായാധിപനെ ഉദാഹരണമായെടുക്കുക. ആളുകളെ, അവര്‍ ചെയ്ത കുറ്റകൃത്യങ്ങള്‍ കണക്കിലെടുക്കാതെ അയാള്‍ സ്നേഹിക്കുന്നു. അവര്‍ ആരായാലും അയാൾ അവരോട് സ്നേഹവും ക്ഷമയും കാണിക്കുന്നു. അങ്ങനെയാണെങ്കില്‍ നീതിപൂര്‍ണമായ ഒരു വിധി പുറപ്പെടുവിക്കുവാന്‍ അയാള്‍ക്ക് സാധിക്കുമോ? അന്ത്യനാളുകളില്‍ നീതിപൂര്‍ണമായ ന്യായവിധിക്കു മാത്രമേ മനുഷ്യരെ അവരുടെ തരമനുസരിച്ച് വേര്‍തിരിക്കുവാനും മനുഷ്യനെ പുതിയൊരു തലത്തിലേക്കു കൊണ്ടുവരുവാനും സാധിക്കുകയുള്ളൂ. ഇങ്ങനെ ദൈവത്തിന്റെ ന്യായവിധിയുടേതും ശാസനത്തിന്റേതുമായ ധാര്‍മികപ്രകൃതത്തിലൂടെ ഒരു യുഗം മുഴുവനായും പര്യവസാനത്തിലേക്ക് കൊണ്ടുവരുന്നു.

ദൈവത്തിന്റെ കാര്യനിര്‍വഹണത്തിലുടനീളം അവന്റെ പ്രവൃത്തി വളരെ വ്യക്തമാണ്: കൃപായുഗം കൃപായുഗമാണ്, അന്ത്യനാളുകള്‍ അന്ത്യനാളുകളും. ഓരോ യുഗവും തമ്മില്‍ വ്യക്തമായ വ്യത്യാസങ്ങളുണ്ട്. കാരണം, ഓരോ യുഗത്തിലും ആ യുഗത്തെ പ്രതിനിധീകരിക്കുന്ന വേലയാണ് ദൈവം ചെയ്യുന്നത്. അന്ത്യനാളുകളിലെ വേല ചെയാൻ, യുഗത്തിന് അന്ത്യം കുറിക്കാൻ, അഗ്നിജ്വാലകളും ന്യായവിധിയും ശാസനവും കോപവും വിനാശവും ഉണ്ടാകേണ്ടതുണ്ട്. അന്ത്യനാളുകള്‍ എന്നതുകൊണ്ട് ഉദ്ദേശിക്കുന്നത് അവസാന യുഗത്തെയാണ്. അവസാന യുഗത്തില്‍, ദൈവം ആ യുഗത്തിന് ഒരു പര്യവസാനം കൊണ്ടുവരുകയില്ലേ? യുഗത്തിനു പര്യവസാനം കൊണ്ടുവരുന്നതിനായി ദൈവം ശാസനവും ശിക്ഷണവും കൊണ്ടുവരണം. ഇങ്ങനെ മാത്രമേ യുഗത്തിന് ഒരു അന്ത്യം കൊണ്ടുവരാന്‍ അവനു സാധിക്കുകയുള്ളൂ. മനുഷ്യന്‍ തുടര്‍ന്നും അതിജീവിക്കുകയും ജീവിക്കുകയും കൂടുതല്‍ മെച്ചപ്പെട്ട അവസ്ഥയില്‍ നിലനില്‍ക്കുകയും ചെയ്യുക എന്നതായിരുന്നു യേശുവിന്റെ ഉദ്ദേശ്യം. ദുഷിപ്പിലേക്കുള്ള മനുഷ്യന്റെ അധഃപതനം അവസാനിപ്പിക്കുവാന്‍ വേണ്ടിയാണ്, മനുഷ്യന്‍ ഇനിയും ഹേഡീസിലും നരകത്തിലും കഴിയാതിരിക്കുവാന്‍ വേണ്ടിയാണ്, അവന്‍ മനുഷ്യനെ പാപത്തില്‍ നിന്നു രക്ഷിച്ചത്. അങ്ങനെ ഹേഡീസില്‍ നിന്നും നരകത്തില്‍ നിന്നും രക്ഷിക്കുകവഴി യേശു മനുഷ്യനെ തുടര്‍ന്നും ജീവിക്കുവാന്‍ അനുവദിച്ചു. ഇപ്പോള്‍ അന്ത്യനാളുകള്‍ വന്നെത്തിക്കഴിഞ്ഞിരിക്കുന്നു. ദൈവം മനുഷ്യനെ ഉന്മൂലനം ചെയ്യുകയും മനുഷ്യവര്‍ഗത്തെ പൂര്‍ണമായി നശിപ്പിക്കുകയും ചെയ്യും, അതായത്, മനുഷ്യവര്‍ഗത്തിന്റെ നിഷേധത്തെ അവന്‍ പരിവര്‍ത്തനം ചെയ്യും. ഈ കാരണത്താൽ, പഴയ കരുണാമസൃണവും സ്നേഹമയവുമായ പ്രകൃതവുമായി യുഗത്തിന് ഒരന്ത്യം കൊണ്ടുവരിക എന്നതും തന്‍റെ ആറായിരം വര്‍ഷത്തെ കാര്യനിര്‍വഹണപദ്ധതി പരിപൂര്‍ണതയിലെത്തിക്കുക എന്നതും ദൈവത്തിന് അസാധ്യമായിരിക്കും. ഓരോ യുഗവും ദൈവപ്രകൃതത്തിന്റെ ഒരു പ്രത്യേക രൂപകത്തെ എടുത്തുകാട്ടുന്നു, ഓരോ യുഗവും ദൈവം ചെയ്യേണ്ട വേലയെ ഉള്‍ക്കൊള്ളുന്നു. അതുകൊണ്ട്, ദൈവംതന്നെയായവന്‍ ഓരോ യുഗത്തിലും ചെയ്യുന്ന വേലയില്‍ അവന്റെ യഥാര്‍ഥ പ്രകൃതത്തിന്റെ പ്രകടനം ഉള്‍ക്കൊണ്ടിരിക്കുന്നു. അവന്റെ നാമവും അവന്‍ ചെയ്യുന്ന പ്രവൃത്തിയും യുഗങ്ങള്‍ക്കനുസരിച്ചു മാറുന്നു—അവയെല്ലാം പുത്തനാണ്. ന്യായപ്രമാണയുഗത്തില്‍ മനുഷ്യനു മാര്‍ഗദര്‍ശനം നൽകുന്ന വേല യഹോവയുടെ പേരില്‍ ചെയ്യപ്പെടുകയും, വേലയുടെ ആദ്യഘട്ടത്തിന് ഭൂമിയില്‍ ആരംഭം കുറിക്കുകയും ചെയ്തു. ഈ ഘട്ടത്തില്‍ ദേവാലയവും ബലിപീഠവും പണിയുന്നതും, ഇസ്രായേല്‍ ജനത്തെ നയിക്കുന്നതിനായി നിയമത്തെ ഉപയോഗിക്കുന്നതും, അവരുടെ ഇടയില്‍ പ്രവര്‍ത്തിക്കുന്നതുമാണ് ഉള്‍പ്പെട്ടിരുന്നത്. ഇസ്രായേല്‍ ജനത്തെ നയിക്കുക വഴി അവന്‍ ഭൂമിയിലെ തന്റെ പ്രവൃത്തിക്ക് അടിത്തറയിട്ടു. ഈ അടിത്തറയില്‍ നിന്ന് അവന്‍ തന്റെ പ്രവൃത്തി ഇസ്രായേലിനപ്പുറത്തേക്ക് വ്യാപിപ്പിച്ചു. എന്നുപറഞ്ഞാല്‍, ഇസ്രായേലില്‍ നിന്നു തുടങ്ങി അവന്‍ തന്റെ പ്രവൃത്തി പുറത്തേക്കു വ്യാപിപ്പിച്ചു. പിന്നീടുള്ള തലമുറകള്‍ യഹോവ ദൈവമായിരുന്നു എന്നും യഹോവയാണ് ആകാശത്തെയും ഭൂമിയെയും മറ്റു ചരാചരങ്ങളെയും സൃഷ്ടിച്ചതെന്നും യഹോവയാണ് എല്ലാ ജീവികളെയും സൃഷ്ടിച്ചതെന്നും സാവകാശം അറിയാന്‍ വേണ്ടിയായിരുന്നു അത്. അവന്‍ ഇസ്രായേല്‍ ജനത്തിലൂടെ അവര്‍ക്കപ്പുറത്തേക്ക് തന്റെ പ്രവൃത്തി വ്യാപിപ്പിച്ചു. യഹോവയുടെ ഭൂമിയിലെ പ്രവൃത്തിയുടെ ആദ്യ വിശുദ്ധനാടായിരുന്നു ഇസ്രായേല്‍ ദേശം. ഭൂമിയില്‍ വേല ചെയ്യുവാനായി ദൈവം ആദ്യം പോയത് ഇസ്രായേല്‍ ദേശത്തേക്കാണ്. അതായിരുന്നു ന്യായപ്രമാണയുഗത്തിലെവേല. കൃപായുഗത്തില്‍ മനുഷ്യനെ രക്ഷിച്ച ദൈവം യേശുവായിരുന്നു. അവനുണ്ടായിരുന്നതും അവനായിരുന്നതും കൃപയും സ്നേഹവും കനിവും സംയമനവും ക്ഷമയും എളിമയും കരുതലും സഹിഷ്ണുതയുമായിരുന്നു. അവന്‍ ചെയ്ത പ്രവൃത്തിയില്‍ ഒട്ടധികവും മനുഷ്യന്റെ വീണ്ടെടുപ്പിനു വേണ്ടിയുള്ളതായിരുന്നു. അവന്റെ പ്രകൃതം കനിവിന്റേതും സ്നേഹത്തിന്റേതുമായിരുന്നു. അവന്‍ കനിവുള്ളവനും സ്നേഹസമ്പന്നനുമായിരുന്നതുകൊണ്ട്, ദൈവം സ്വയം സ്നേഹിക്കുന്നതുപോലെത്തന്നെ മനുഷ്യനെ സ്നേഹിച്ചു എന്നു തെളിയിക്കാന്‍, മനുഷ്യനുവേണ്ടി അവനു കുരിശിലേറേണ്ടി വന്നു. അത്രമാത്രം സ്വന്തം പൂര്‍ണതയില്‍ അവന്‍ തന്നെത്തന്നെ ബലി നല്‍കി. കൃപായുഗത്തില്‍ ദൈവത്തിന്റെ നാമം യേശു എന്നായിരുന്നു, എന്നുപറഞ്ഞാല്‍, ദൈവം മനുഷ്യരെ രക്ഷിച്ച ഒരു ദൈവമായിരുന്നു. അവന്‍ കനിവുള്ളവനും സ്നേഹം നിറഞ്ഞവനുമായ ഒരു ദൈവമായിരുന്നു. ദൈവം മനുഷ്യനോടൊപ്പമായിരുന്നു. അവന്റെ സ്നേഹവും അവന്റെ കനിവും അവന്റെ രക്ഷയും ഓരോ വ്യക്തിക്കും ഒപ്പമുണ്ടായിരുന്നു. യേശുവിന്റെ നാമത്തെയും അവന്റെ സാന്നിധ്യത്തെയും അംഗീകരിക്കുന്നതിലൂടെ മാത്രമേ മനുഷ്യനു സമാധാനവും സന്തോഷവും നേടാന്‍ സാധിച്ചിരുന്നുള്ളൂ, അവന്റെ അനുഗ്രഹം നേടാന്‍ സാധിച്ചിരുന്നുള്ളൂ, അവന്റെ വിശാലവും അനന്തവുമായ കൃപകളും അവന്റെ രക്ഷയും നേടാന്‍ സാധിച്ചിരുന്നുള്ളൂ. യേശുവിനെ അനുഗമിച്ചിരുന്നവരെല്ലാം അവന്റെ കുരിശുമരണം വഴി രക്ഷ നേടുകയും അവരുടെ പാപങ്ങള്‍ ക്ഷമിക്കപ്പെടുകയും ചെയ്തു. കൃപായുഗത്തില്‍ യേശു എന്നായിരുന്നു ദൈവത്തിന്റെ പേര്. മറ്റൊരു തരത്തില്‍ പറഞ്ഞാല്‍, കൃപായുഗത്തിലെ വേല പ്രധാനമായും യേശുവിന്റെ നാമത്തിന്‍കീഴിലാണ് നിര്‍വഹിക്കപ്പെട്ടത്. കൃപായുഗത്തില്‍ ദൈവം യേശു എന്നാണ് വിളിക്കപ്പെട്ടത്. പഴയനിയമത്തിനപ്പുറം പുതിയ വേലയുടെ ഒരു ഘട്ടം അവന്‍ നിര്‍വഹിച്ചു. കുരിശുമരണത്തോടെ അവന്റെ വേല അവസാനിച്ചു. ഇതായിരുന്നു അവന്റെ വേലയുടെ സമ്പൂര്‍ണത. അതിനാല്‍ ന്യായപ്രമാണയുഗത്തില്‍ യഹോവ എന്നായിരുന്നു ദൈവത്തിന്റെ പേര്. കൃപയുഗത്തിലോ, യേശു എന്ന നാമം ദൈവത്തെ പ്രതിനിധാനം ചെയ്തു. അന്ത്യനാളുകളില്‍ അവന്റെ നാമം സര്‍വശക്തനായ ദൈവം എന്നാണ്—മനുഷ്യനെ നയിക്കാന്‍, ജയിച്ചടക്കാന്‍, നേടാന്‍, അവസാനം യുഗത്തിന് പര്യവസാനം കൊണ്ടുവരാന്‍ തന്റെ ശക്തി ഉപയോഗിക്കുന്ന സര്‍വശക്തന്‍. ഓരോ യുഗത്തിലും, അവന്റെ പ്രവൃത്തിയുടെ ഓരോ ഘട്ടത്തിലും ദൈവത്തിന്റെ പ്രകൃതം പ്രകടമാണ്.

ആരംഭത്തില്‍, പഴയ നിയമ ന്യായപ്രമാണയുഗത്തില്‍ മനുഷ്യനെ നയിക്കുന്നത് ഒരു കുഞ്ഞിന്റെ ജീവിതത്തെ നയിക്കുന്നതിനു തുല്യമായിരുന്നു. ഏറ്റവും ആദ്യത്തെ മനുഷ്യവര്‍ഗംം യഹോവയുടെ നവജാതരായിരുന്നു. അവരായിരുന്നു ഇസ്രായേല്യര്‍. ദൈവത്തെ എങ്ങനെയാണ് ആരാധിക്കേണ്ടതെന്നോ ഭൂമിയില്‍ എങ്ങനെയാണ് ജീവിക്കേണ്ടതെന്നോ അവര്‍ക്ക് ് അറിവുണ്ടായിരുന്നില്ല. എന്നുപറഞ്ഞാല്‍, യഹോവ മനുഷ്യവര്‍ഗത്തെ സൃഷ്ടിച്ചു. അതായത് അവന്‍ ആദത്തെയും ഹവ്വായെയും സൃഷ്ടിച്ചു. പക്ഷേ, എങ്ങനെയാണ് യഹോവയെ ആരാധിക്കേണ്ടതെന്നോ, യഹോവയുടെ നിയമങ്ങള്‍ ഭൂമിയില്‍ പാലിക്കേണ്ടതെന്നോ അറിയുവാനുള്ള കഴിവുകള്‍ അവന്‍ അവര്‍ക്കു നല്‍കിയില്ല. യഹോവയുടെ നേരിട്ടുള്ള മാര്‍ഗദര്‍ശനമില്ലാതെ അതു നേരിട്ടറിയുവാന്‍ സാധിക്കുകയില്ല. കാരണം, ആദിയില്‍ മനുഷ്യന്‍ അത്തരം കഴിവുകള്‍ ഉണ്ടായിരുന്നില്ല. യഹോവ ദൈവമായിരുന്നു എന്നു മാത്രമേ മനുഷ്യന്‍ അറിഞ്ഞിരുന്നുള്ളൂ. പക്ഷേ, എങ്ങനെയാണ് അവനെ ആരാധിക്കേണ്ടത്, എന്തുതരം പെരുമാറ്റമാണ് ആരാധനയുടെ ഗണത്തില്‍ വരുന്നത്, അവനോടുള്ള ആരാധനയില്‍ എന്താണ് അര്‍പ്പിക്കേണ്ടത് എന്നൊന്നും മനുഷ്യന് യാതൊരു അറിവും ഉണ്ടായിരുന്നില്ല. യഹോവ സൃഷ്ടിച്ച എല്ലാറ്റിലും വച്ച് തനിക്ക് ആസ്വദിക്കുവാന്‍ സാധിക്കുന്ന കാര്യങ്ങള്‍ ആസ്വദിക്കുവാന്‍ മാത്രമേ അവന് അറിയുമായിരുന്നുള്ളൂ. അല്ലാതെ, എന്തു തരം ജീവിതരീതിയാണ് ദൈവത്തിന്റെ സൃഷ്ടിക്ക് അനുയോജ്യമായത് എന്നതിനെക്കുറിച്ചൊന്നും മനുഷ്യന് യാതൊരു അറിവും ഉണ്ടായിരുന്നില്ല. പഠിപ്പിക്കാനും നേരിട്ടു നയിക്കാനും ആരെങ്കിലുമില്ലാതെ ഈ മനുഷ്യവര്‍ഗം ഒരിക്കലും മനുഷ്യര്‍ക്കു ചേര്‍ന്നവിധത്തിലുള്ള ഒരു ജീവിതം നയിക്കുമായിരുന്നില്ല. പകരം, സാത്താന്‍ തന്ത്രപരമായി അവരെ തടവുകാരാക്കുമായിരുന്നു. യഹോവ മനുഷ്യവര്‍ഗത്തെ സൃഷ്ടിച്ചു, അതായത്, അവന്‍ മനുഷ്യവര്‍ഗത്തിന്റെ പൂര്‍വികരെ, ആദത്തിനെയും ഹവ്വയെയും, സൃഷ്ടിച്ചു. പക്ഷേ, അവന്‍ അവര്‍ക്ക് കൂടുതല്‍ ബുദ്ധിയോ ജ്ഞാനമോ നല്‍കിയില്ല. ഭൂമിയിലാണു ജീവിച്ചിരുന്നതെങ്കിലും അവര്‍ ഒന്നും തന്നെ മനസ്സിലാക്കിയിരുന്നില്ല. അതുകൊണ്ട്, മനുഷ്യവര്‍ഗത്തെ സൃഷ്ടിക്കുന്നതിൽ യഹോവയുടെ വേല പകുതി മാത്രമേ പൂർത്തിയായിരുന്നുള്ളൂ, പൂര്‍ത്തീകരണത്തിൽനിന്ന് വളരെ അകലെയായിരുന്നു അത്. അവന്‍ കളിമണ്ണില്‍ നിന്നും മനുഷ്യന്റെ ഒരു മാതൃകയുണ്ടാക്കി അതിനു തന്റെ ശ്വാസം നല്‍കുക മാത്രമേ ചെയ്തിരുന്നുള്ളൂ. അല്ലാതെ, തന്നെ ആരാധിക്കുന്നതിന് ആവശ്യമായ സന്നദ്ധത മനുഷ്യന് നല്‍കിയിരുന്നില്ല. തുടക്കത്തില്‍, അവനെ ആരാധിക്കുവാനുള്ള ഒരു മനസ്ഥിതിയിലായിരുന്നില്ല മനുഷ്യന്‍. അവന്റെ വചനങ്ങള്‍ എങ്ങനെ കേള്‍ക്കണം എന്നുമാത്രമേ മനുഷ്യന് അറിയുമായിരുന്നുള്ളൂ. അല്ലാതെ, ഭൂമിയിലെ ജീവിതത്തിന് ആവശ്യമായ അടിസ്ഥാനപരമായ അറിവും മനുഷ്യജീവിതത്തിന്റെ സാധാരണ നിയമങ്ങളെക്കുറിച്ചുള്ള അറിവും അവനുണ്ടായിരുന്നില്ല. അതുകൊണ്ട്, യഹോവ സ്ത്രീയെയും പുരുഷനെയും സൃഷ്ടിക്കുകയും ആ പ്രവൃത്തി ഏഴു ദിവസത്തിനുള്ളില്‍ പൂര്‍ത്തിയാക്കുകയും ചെയ്തെങ്കിലും അവന്‍ ഒരുതരത്തിലും മനുഷ്യന്റെ സൃഷ്ടി പൂര്‍ത്തിയാക്കിയിരുന്നില്ല. കാരണം, മനുഷ്യന്‍ ഒരു പുറംതോട് മാത്രമായിരുന്നു. മനുഷ്യനായിരിക്കുന്നതിന്റെ യാഥാര്‍ഥ്യം അവനുണ്ടായിരുന്നില്ല. യഹോവയാണ് മനുഷ്യവര്‍ഗത്തെ സൃഷ്ടിച്ചത് എന്നുമാത്രമേ അവന് അറിയുമായിരുന്നുള്ളൂ. അല്ലാതെ, എങ്ങനെയാണ് യഹോവയുടെ വചനങ്ങളും നിയമങ്ങളും പാലിക്കുക എന്നതിനെപ്പറ്റി അവന് അറിവൊന്നും ഉണ്ടായിരുന്നില്ല. അതുകൊണ്ട്, മനുഷ്യവര്‍ഗം ഉണ്ടായതിനു ശേഷവും പൂർത്തീകരണത്തിൽനിന്നു വളരെ അകലെയായിരുന്നു യഹോവയുടെ വേല. തന്റെ മുന്നില്‍ വരുവാനായി മനുഷ്യന് എല്ലാ മാര്‍ഗദര്‍ശനവും അവൻ നല്‍കേണ്ടി വന്നു. ഭൂമിയില്‍ ഒരുമിച്ചു ജീവിക്കുവാനും അവനെ ആരാധിക്കുവാനും അവന്റെ മാര്‍ഗദര്‍ശനത്തിന്‍ കീഴില്‍ ഭൂമിയിലെ മനുഷ്യജീവിതത്തിന്റെ യഥാര്‍ഥപാതയിലേക്ക് കടക്കുവാനും അവര്‍ക്കു സാധിക്കേണ്ടതിനു വേണ്ടിയായിരുന്നു അത്. ഇങ്ങനെ മാത്രമേ, പ്രധാനമായും യഹോവയുടെ നാമത്തിന്‍കീഴില്‍ നിര്‍വഹിക്കപ്പെട്ട വേല മുഴുവനായും പൂര്‍ത്തിയായുള്ളൂ. അതായത്, ഇങ്ങനെ മാത്രമേ ലോകം സൃഷ്ടിക്കുന്ന എന്ന യഹോവയുടെ വേല മുഴുവനായും പൂര്‍ത്തിയായുള്ളൂ. അതുകൊണ്ട്, മനുഷ്യവര്‍ഗത്തെ സൃഷ്ടിച്ചതിനുശേഷം അനേകായിരം വര്‍ഷങ്ങള്‍ അവനു ഭൂമിയിലെ മനുഷ്യവര്‍ഗത്തിന്റെ ജീവിതത്തിനു മാര്‍ഗദര്‍ശനം നല്‍കേണ്ടതായി വന്നു. അങ്ങനെ മനുഷ്യവര്‍ഗത്തിന് അവന്റെ ആജ്ഞകളും നിയമങ്ങളും അനുസരിക്കുവാന്‍ സാധിക്കുന്നതിനും, ഭൂമിയിലെ സാധാരണ മനുഷ്യജീവിതത്തിന്റേതായ എല്ലാ പ്രവര്‍ത്തനങ്ങളിലും പങ്കുകൊള്ളുന്നതിനും വേണ്ടിയായിരുന്നു അത്. അപ്പോള്‍ മാത്രമേ യഹോവയുടെ വേല മുഴുവനായും പൂര്‍ത്തിയായുള്ളൂ. അവൻ ഈ വേല ചെയ്യുവാന്‍ ആരംഭിച്ചത് മനുഷ്യവര്‍ഗത്തെ സൃഷ്ടിച്ചതിനു ശേഷമാണ്. അത് യാക്കോബിന്റെ കാലം വരെ തുടർന്നു. ആ സമയത്ത് യാക്കോബിന്റെ പന്ത്രണ്ടു പുത്രന്മാരെ അവന്‍ ഇസ്രായേലിലെ പന്ത്രണ്ടു ഗോത്രങ്ങളാക്കി മാറ്റി. ആ സമയം മുതല്‍ ഇസ്രായേലിലെ മുഴുവന്‍ ആളുകളും ഭൂമിയില്‍ ഔദ്യോഗികമായി അവനാല്‍ നയിക്കപ്പെടുന്ന മനുഷ്യവംശമായി. ഇസ്രായേല്‍ ദേശമാകട്ടെ, ഭൂമിയില്‍ അവന്‍ തന്റെ വേല ചെയ്ത പ്രത്യേക ഇടവും. ഭൂമിയില്‍ ഔദ്യോഗികമായി അവന്‍ പ്രവര്‍ത്തിച്ച ആദ്യമനുഷ്യഗണമായി ഈ ആളുകളെ അവന്‍ മാറ്റി. ഇസ്രാ യേല്‍ദേശത്തെ മുഴുവനായും തന്റെ വേലയുടെ പ്രഭവസ്ഥാനമാക്കുകയും ചെയ്തു. കൂടുതല്‍ മഹത്തരമായ വേലയുടെ ആരംഭമായി അവന്‍ അവരെ ഉപയോഗിച്ചു. ഭൂമിയില്‍ അവനില്‍ നിന്നു പിറവിയെടുത്ത സകല ജനങ്ങളും അവനെ ആരാധിക്കേണ്ടത് എങ്ങനെയാണെന്നും ഭൂമിയില്‍ ജീവിക്കേണ്ടത് എങ്ങനെയാണെന്നും അറിയുന്നതിനു വേണ്ടിയായിരുന്നു അത്. അങ്ങനെ ഇസ്രായേല്യരുടെ പ്രവൃത്തികള്‍ വിജാതീയ രാജ്യങ്ങളിലെ ജനങ്ങള്‍ക്കു പിന്തുടരാന്‍ ഒരു മാതൃകയായി മാറി; ഇസ്രായേല്‍ ജനങ്ങള്‍ക്കിടയില്‍ പറയപ്പെട്ടവ വിജാതീയ രാജ്യങ്ങളിലെ ജനങ്ങള്‍ക്ക് കേള്‍ക്കുവാനുള്ള വചനങ്ങളായി. കാരണം, അവരാണ് ആദ്യമായി യഹോവയുടെ നിയമങ്ങളും ചട്ടങ്ങളും സ്വീകരിച്ചത്. അതുകൊണ്ടുതന്നെ യഹോവയുടെ വഴികളെ എങ്ങനെയാണ് ആരാധിക്കേണ്ടതെന്ന് ആദ്യമായി അറിഞ്ഞതും അവരാണ്. യഹോവയുടെ മാര്‍ഗങ്ങളറിഞ്ഞ മനുഷ്യവംശത്തിന്റെ പൂര്‍വീകരായിരുന്നു അവര്‍, അതുപോലെ യഹോവയാല്‍ തെരഞ്ഞെടുക്കപ്പെട്ട മനുഷ്യവംശത്തിന്റെ പ്രതിനിധികളും. കൃപായുഗം ആഗതമായപ്പോള്‍ യഹോവ പിന്നെയൊരിക്കലും മനുഷ്യനെ ഈ മാര്‍ഗത്തിൽ നയിച്ചില്ല. മനുഷ്യന്‍ പാപം ചെയ്യുകയും പാപത്തില്‍ സ്വയം നഷ്ടപ്പെടുത്തുകയും ചെയ്തിരുന്നു. അതുകൊണ്ട് അവന്‍ മനുഷ്യനെ പാപത്തില്‍ നിന്നും രക്ഷിക്കുവാൻ തുടങ്ങി. ഈ തരത്തില്‍, മനുഷ്യന്‍ പാപത്തില്‍ നിന്നു പൂര്‍ണമായി വിടുതല്‍ നേടുന്നതുവരെ അവന്‍ മനുഷ്യനെ ശാസിച്ചു. അന്ത്യനാളുകളില്‍ മനുഷ്യന്‍ അത്രയും ദുഷിപ്പില്‍ ആണ്ടുപോയിരിക്കുന്നതിനാല്‍ ന്യായവിധിയിലൂടെയും ശാസനത്തിലൂടെയും മാത്രമേ ഈ ഘട്ടത്തില്‍ വേല നിര്‍വഹിക്കാൻ സാധിക്കൂ. ഈ രീതിയില്‍ മാത്രമേ പ്രവൃത്തി പൂര്‍ത്തിയാക്കാന്‍ സാധിക്കൂ. ഇത് അനേകയുഗങ്ങളായുള്ള വേലയാണ്. മറ്റുവാക്കുകളില്‍ പറഞ്ഞാല്‍, ദൈവം തന്റെ നാമവും തന്റെ പ്രവൃത്തിയും, പിന്നെ ദൈവത്തിന്റെ വ്യത്യസ്തരൂപങ്ങളും യുഗങ്ങളെ വേര്‍തിരിക്കുവാനും അവയ്ക്കിടയിലുള്ള പരിവര്‍ത്തനപ്രക്രിയയ്ക്കുമായി വിനിയോഗിക്കുന്നു. ദൈവത്തിന്റെ നാമവും അവന്റെ വേലയും അവന്റെ യുഗത്തെയും ഓരോ യുഗത്തിലെയും അവന്റെ വേലയെയും പ്രതിനിധാനം ചെയ്യുന്നു. ദൈവത്തിന്റെ വേല എല്ലാ യുഗത്തിലും ഒന്നു തന്നെയാണെങ്കില്‍, എല്ലായ്പ്പോഴും അവന്‍ ഒരേ പേരില്‍ തന്നെ വിളിക്കപ്പെടുകയാണെങ്കില്‍, എങ്ങനെയാണ് മനുഷ്യന്‍ അവനെ അറിയുക? ദൈവത്തെ യഹോവയെന്നു വിളിക്കണം, യഹോവയെന്നു വിളിക്കപ്പെടുന്ന ഒരു ദൈവമല്ലാതെ വേറെ ഏതെങ്കിലും പേരില്‍ വിളിക്കപ്പെടുന്ന ആരും ദൈവമല്ല. അല്ലെങ്കില്‍, യേശു തന്നെയാണു ദൈവം, യേശു എന്ന നാമത്തിലല്ലാതെ വേറൊരു നാമത്തിലും അവന്‍ വിളിക്കപ്പെടരുത്. യേശുവല്ലാതെ, യഹോവ ദൈവമല്ല, സര്‍വശക്തനായ ദൈവവും ദൈവമല്ല. ദൈവം സര്‍വശക്തനാണ് എന്നതു സത്യമാണെന്ന് മനുഷ്യന്‍ വിശ്വസിക്കുന്നു. പക്ഷേ, ദൈവം മനുഷ്യരോടൊപ്പമുള്ള ഒരു ദൈവമാണ്. അവനെ യേശു എന്നു വിളിക്കണം. കാരണം ദൈവം മനുഷ്യനോടൊപ്പമാണ്. ഇങ്ങനെ ചെയ്യുക എന്നാല്‍ സിദ്ധാന്തങ്ങള്‍ക്കു കീഴ്പ്പെടുക എന്നാണ് അര്‍ഥം. ദൈവത്തെ ഒരു പ്രത്യേക പരിധിക്കുള്ളില്‍ ഒതുക്കുക എന്നാണ് അര്‍ഥം. അതുകൊണ്ട്, ഓരോ യുഗത്തിലും ദൈവം ചെയ്യുന്ന പ്രവൃത്തി, അവന്‍ വിളിക്കപ്പെടുന്ന നാമം, അവന്‍ സ്വീകരിക്കുന്ന രൂപം—ഇന്നുവരെയുള്ള ഓരോ ഘട്ടത്തിലും അവന്‍ ചെയ്തുകൊണ്ടിരിക്കുന്ന പ്രവൃത്തി—ഇവയൊന്നും ഒരു പ്രത്യേക നിയന്ത്രണത്തിനും വിധേയമാകുന്നില്ല. അവ യാതൊരു പരിധികള്‍ക്കും വിധേയവുമല്ല. അവന്‍ യഹോവയാണ്, പക്ഷേ, അവന്‍ യേശുവുമാണ്, അതുപോലെ മിശിഹായുമാണ്, സര്‍വശക്തനായ ദൈവവുമാണ്. അവന്റെ വേല ക്രമാനുഗതമായ പരിവര്‍ത്തനത്തിനു വിധേയമാകാം. അതിനനുസരിച്ചുള്ള മാറ്റങ്ങള്‍ അവന്റെ നാമത്തിലും വന്നേക്കാം. ഒരൊറ്റ നാമത്തിനും അവനെ മുഴുവനായി പ്രതിനിധാനം ചെയ്യാന്‍ സാധിക്കില്ല. പക്ഷേ, അവന്‍ വിളിക്കപ്പെടുന്ന എല്ലാ നാമങ്ങള്‍ക്കും അവനെ പ്രതിനിധാനം ചെയ്യാന്‍ സാധിക്കും. ഓരോ യുഗത്തിലും അവന്‍ ചെയ്യുന്ന വേല അവന്റെ പ്രകൃതത്തെ പ്രതിനിധാനം ചെയ്യുന്നു. അന്ത്യനാളുകള്‍ ആഗതമാകുമ്പോള്‍, അന്നും നീ ദര്‍ശിക്കുന്ന ദൈവം യേശുവാണെന്നു കരുതുക. അതിലുപരിയായി, അവന്‍ ഒരു വെണ്‍മേഘത്തില്‍ സഞ്ചരിക്കുകയാണെന്നും, അവന് ഇപ്പോഴും യേശുവിന്റെ രൂപമാണെന്നും, അവന്‍ പറയുന്ന വചനങ്ങള്‍ ഇപ്പോഴും യേശുവിന്റെ വചനങ്ങളാണെന്നും കരുതുക: “നിങ്ങള്‍ നിങ്ങളെപ്പോലെത്തന്നെ നിങ്ങളുടെ അയല്‍ക്കാരെയും സ്നേഹിക്കണം. നിങ്ങള്‍ ഉപവസിക്കുകയും പ്രാര്‍ഥിക്കുകയും വേണം. നിങ്ങള്‍ സ്വന്തം ജീവിതത്തെ വിലമതിക്കുന്നതുപോലെ നിങ്ങളുടെ ശത്രുക്കളെയും സ്നേഹിക്കണം. മറ്റുള്ളവരോടു സഹിഷ്ണുത കാണിക്കണം. ക്ഷമയും എളിമയും ഉള്ളവരായിരിക്കണം. നിങ്ങള്‍ക്ക് എന്റെ ശിഷ്യന്മാരാകുവാന്‍ സാധിക്കണമെങ്കില്‍ ഇതെല്ലാം നിങ്ങള്‍ ചെയ്തിരിക്കണം. ഇതെല്ലാം ചെയ്യുന്നതിലൂടെ നിങ്ങള്‍ക്ക് എന്റെ രാജ്യത്തില്‍ പ്രവേശിക്കാം.” ഇതു കൃപയുഗത്തിലെ വേലയായിരിക്കില്ലേ? അവന്‍ പറയുന്നതു കൃപായുഗത്തിലെ മാര്‍ഗമായിരിക്കില്ലേ? ഈ വചനങ്ങള്‍ കേട്ടാല്‍ എന്തായിരിക്കും നിങ്ങള്‍ക്കു തോന്നുക? ഇത് ഇപ്പോഴും യേശുവിന്റെ പ്രവൃത്തിയാണെന്നു നിങ്ങള്‍ക്കു തോന്നില്ലേ? ഇത് ആ പ്രവൃത്തിയെ അനുകരിക്കലാകില്ലേ? ഇതില്‍ മനുഷ്യന്‍ സന്തോഷം കണ്ടെത്താന്‍ സാധിക്കുമോ? ദൈവത്തിന്റെ പ്രവൃത്തിക്ക് ഇപ്പോൾ ആയിരിക്കുന്നതുപോലെ ഇരിക്കാനേ സാധിക്കുകയുള്ളൂ എന്നും, ഇതിനപ്പുറത്തേക്ക് പുരോഗമിക്കുകയില്ല എന്നും നിങ്ങള്‍ക്കു തോന്നും. അവന് ഇത്രയും ശക്തിയേ ഉള്ളൂ, അവനു ചെയ്യാന്‍ പുതിയ വേലകളൊന്നുമില്ല, അവന്‍ തന്റെ ശക്തി പരമാവധി ഉപയോഗിച്ചുകഴിഞ്ഞു എന്നും കരുതും. രണ്ടായിരം വര്‍ഷങ്ങള്‍ക്കു മുമ്പ് കൃപായുഗമായിരുന്നു. രണ്ടായിരം വര്‍ഷങ്ങള്‍ക്കു ശേഷം ഇപ്പോഴും അവന്‍ കൃപായുഗത്തിന്റെ വഴിയാണു പ്രസംഗിക്കുന്നത്, ഇപ്പോഴും ആളുകളെ പശ്ചാത്തപിക്കുവാന്‍ പ്രേരിപ്പിക്കുകയാണ് ചെയ്യുന്നത്. ആളുകള്‍ പറയും, “ദൈവമേ, നിനക്കിത്ര ശക്തിയേ ഉള്ളൂ. നീ വിവേകശാലിയാണെന്നു ഞാന്‍ വിശ്വസിച്ചു. പക്ഷേ, നിനക്കു സഹിഷ്ണുത മാത്രമേ അറിയുകയുള്ളൂ. ക്ഷമയെക്കുറിച്ചുമാത്രമേ ചിന്തിക്കുന്നുള്ളൂ. നിനക്കു ശത്രുവിനെ സ്നേഹിക്കുവാനല്ലാതെ വേറൊന്നും അറിയില്ല.” മനുഷ്യന്റെ മനസ്സില്‍ ദൈവം എന്നേക്കും കൃപായുഗത്തില്‍ അവന്‍ ആയിരുന്നതുപോലെത്തന്നെ ആയിരിക്കും. ദൈവം സ്നേഹമയനും കരുണാമയനുമാണെന്ന് മനുഷ്യന്‍ എപ്പോഴും വിശ്വസിക്കും. ദൈവത്തിന്റെ പ്രവൃത്തി എപ്പോഴും പഴയതുപോലെത്തന്നെയായിരിക്കും എന്നു നീ കരുതുന്നുണ്ടോ? അതുകൊണ്ട്, അവന്റെ പ്രവൃത്തിയുടെ ഈ ഘട്ടത്തില്‍ അവന്‍ ക്രൂശിക്കപ്പെടുകയില്ല, നിങ്ങള്‍ കാണുകയും സ്പര്‍ശിച്ചറിയുകയും ചെയ്യാന്‍ പോകുന്ന കാര്യങ്ങള്‍ നിങ്ങള്‍ ഭാവനയില്‍ കണ്ടിട്ടുള്ളവയില്‍ അല്ലെങ്കില്‍ പറഞ്ഞുകേട്ടിട്ടുള്ളവയില്‍നിന്നു തികച്ചും വ്യത്യസ്തമായിരിക്കും. ദൈവം ഇന്ന് പരീശന്മാരുമായി ഇടപെടുന്നില്ല. തന്നെ അറിയുവാന്‍ ലോകത്തെ അവന്‍ അനുവദിക്കുന്നുമില്ല. അവനെ അറിയുന്നവര്‍ അവനെ അനുഗമിക്കുന്ന നിങ്ങള്‍ മാത്രമാണ്. അതിനാല്‍ അവന്‍ വീണ്ടും കുരിശില്‍ തറയ്ക്കപ്പെടുകയില്ല. കൃപായുഗത്തില്‍, തന്റെ സുവിശേഷവേലയ്ക്കായി യേശു ദേശം മുഴുവന്‍ പരസ്യമായി പ്രസംഗിച്ചു. കുരിശുമരണവേലയ്ക്കായി അവന്‍ പരീശന്മാരോട് ഇടപെട്ടു. അവന്‍ പരീശന്മാരോട് ഇടപെടാതിരിക്കുകയും അധികാരസ്ഥാനങ്ങളില്‍ ഉണ്ടായിരുന്നവര്‍ അവനെ അറിയാതിരിക്കുകയും ചെയ്തിരുന്നെങ്കില്‍ എങ്ങനെയാണ് അവന്‍ കുറ്റം വിധിക്കപ്പെടുകയും വഞ്ചിക്കപ്പെടുകയും കുരിശില്‍ തറയ്ക്കപ്പെടുകയും ചെയ്യുക? അതുകൊണ്ട്, അവന്‍ പരീശന്മാരുമായി ഇടപെട്ടത് കുരിശുമരണത്തിനു വേണ്ടിയായിരുന്നു. ഇന്ന്, പ്രലോഭനങ്ങള്‍ ഒഴിവാക്കേണ്ടതിനായി രഹസ്യമായിട്ടാണ് അവന്‍ തന്റെ പ്രവൃത്തി ചെയ്യുന്നത്. ദൈവത്തിന്റെ രണ്ട് അവതാരങ്ങളിലും പ്രവൃത്തിയും പ്രസക്തിയും വ്യത്യസ്തമാണ്. പശ്ചാത്തലവും വ്യത്യസ്തമാണ്. അപ്പോള്‍ എങ്ങനെയാണ് അവന്‍ ചെയ്യുന്ന പ്രവൃത്തി തീര്‍ത്തും സമാനമാകുന്നത്?

യേശു—”ദൈവം നമ്മോടുകൂടെ”—എന്ന നാമത്തിനു ദൈവത്തിന്റെ പ്രകൃതത്തെ മുഴുവനായും പ്രതിനിധാനം ചെയ്യുവാന്‍ സാധിക്കുമോ? അതിനു ദൈവത്തെ മുഴുവനായും സ്പഷ്ടമാക്കാന്‍ സാധിക്കുമോ? ദൈവത്തെ യേശു എന്നു മാത്രമേ വിളിക്കാന്‍ പാടുള്ളൂ എന്നും, ദൈവത്തിന് അവന്റെ പ്രകൃതം മാറ്റുക സാധ്യമല്ലാത്തതിനാല്‍ മറ്റൊരു പേരും വിളിക്കാന്‍ പാടില്ല എന്നും മനുഷ്യന്‍ പറഞ്ഞാല്‍ അതു തീര്‍ച്ചയായും ദൈവനിന്ദയാണ്! യേശു, ദൈവം നമ്മോടുകൂടെ, എന്ന നാമത്തിനു മാത്രമാണോ ദൈവത്തെ അവന്റെ പൂര്‍ണതയില്‍ പ്രതിനിധാനം ചെയ്യാന്‍ സാധിക്കുന്നത്? ദൈവത്തെ പല പേരുകളില്‍ വിളിക്കാം. പക്ഷേ, ഈ പല പേരുകളില്‍ ഒന്നിനും ദൈവത്തെ സമഗ്രമായി ഉള്‍ക്കൊള്ളാന്‍ സാധിക്കില്ല. ഒന്നിനും ദൈവത്തെ പൂര്‍ണമായി പ്രതിനിധാനം ചെയ്യാന്‍ സാധിക്കില്ല. അതുകൊണ്ട്, ദൈവത്തിനു പല നാമങ്ങളുണ്ടെങ്കിലും ഈ പല നാമങ്ങള്‍ക്കു ദൈവത്തിന്റെ പ്രകൃതത്തെ പൂര്‍ണമായി സ്പഷ്ടമാക്കാന്‍ സാധിക്കില്ല. കാരണം, ദൈവത്തിന്റെ പ്രകൃതം എന്നത് വളരെ സമൃദ്ധമാണ്, അവനെ അറിയുവാനുള്ള മനുഷ്യന്റെ കഴിവിനും അപ്പുറമാണത്. മനുഷ്യവര്‍ഗത്തിന്റെ ഭാഷ ഉപയോഗിച്ച് ദൈവത്തെ പൂര്‍ണമായും സംഗ്രഹിക്കുക മനുഷ്യന് അസാധ്യമാണ്. ദൈവത്തെക്കുറിച്ച് അവര്‍ക്കറിയുന്ന എല്ലാം സംഗ്രഹിക്കുവാന്‍ മനുഷ്യവര്‍ഗത്തിന്റെ പദസമ്പത്ത് വളരെ പരിമിതമാണ്—മഹത്ത്വമുള്ളവന്‍, ബഹുമാനിതന്‍, അതിശയന്‍, ആഴമളക്കാനാകാത്തവന്‍, പരമോന്നതന്‍, പരിശുദ്ധന്‍, നീതിമാന്‍, ജ്ഞാനി എന്നിങ്ങനെ! പരിമിതമായ ഈ പദസമ്പത്ത് ദൈവത്തിന്റെ പ്രകൃതത്തില്‍ മനുഷ്യന്‍ ദര്‍ശിച്ചിട്ടുള്ള ആ അല്പഭാഗത്തെ വിശദീകരിക്കുവാന്‍ അപര്യാപ്തമാണ്. പല സമയങ്ങളിലായി, പല ആളുകളും തങ്ങളുടെ ഹൃദയത്തിലുള്ള ആവേശത്തെ കൂടുതല്‍ നന്നായി വിശദീകരിക്കുവാന്‍ സഹായിക്കുന്ന വാക്കുകള്‍ ഇതിലേക്കു കൂട്ടിച്ചേര്‍ത്തു: ദൈവം വളരെ മഹത്ത്വമുള്ളവനാണ്, ദൈവം വളരെ പരിശുദ്ധനാണ്, ദൈവം വളരെ മനോഹരനാണ്! ഇന്ന്, മനുഷ്യരുടെ ഇത്തരം പറച്ചിലുകള്‍ അവയുടെ മൂർധന്യത്തിലെത്തിയിരിക്കുന്നു. എന്നിരുന്നാലും, ഇന്നും മനുഷ്യന് പൂര്‍ണമായും സ്വയം പ്രകടിപ്പിക്കുവാന്‍ സാധിക്കുന്നില്ല. അതുകൊണ്ട്, മനുഷ്യനെ സംബന്ധിച്ചിടത്തോളം ദൈവത്തിന് പല നാമങ്ങളുണ്ട്. എന്നിരുന്നാലും അവന്‍ ഒരൊറ്റ നാമമില്ല. കാരണം ദൈവം അത്രയും അളവില്ലാത്തവനാണ്. മനുഷ്യന്റെ ഭാഷയാകട്ടെ, വളരെയധികം ശുഷ്കവും. ഒരു പ്രത്യേക വാക്കിനോ നാമത്തിനോ ദൈവത്തെ അവന്റെ പൂര്‍ണതയില്‍ പ്രതിനിധാനം ചെയ്യുവാനുള്ള കഴിവില്ല. അപ്പോള്‍ അവനു സ്ഥിരമായ ഒരു നാമമുണ്ടാകുവാന്‍ സാധിക്കുമെന്നു നീ കരുതുന്നുണ്ടോ? ദൈവം വളരെ മഹത്ത്വമുള്ളവനും വളരെ പരിശുദ്ധനുമാണ്. എന്നാലും ഓരോ യുഗത്തിലും അവന്റെ നാമം മാറ്റുവാന്‍ അവനെ നിങ്ങള്‍ അനുവദിക്കില്ല എന്നാണോ? അതുകൊണ്ട് ദൈവം നേരിട്ടു തന്റെ വേല ചെയ്യുന്ന ഓരോ യുഗത്തിലും, ആ യുഗത്തില്‍ അവന്‍ ചെയ്യാന്‍ ഉദ്ദേശിക്കുന്ന വേലയെ സംഗ്രഹിക്കാൻ, ആ യുഗത്തിനു ചേര്‍ന്ന ഒരു നാമം അവന്‍ സ്വീകരിക്കുന്നു. താത്കാലിക പ്രാധാന്യമുള്ള ഈ പ്രത്യേകനാമത്തെ ആ യുഗത്തിലെ അവന്റെ പ്രകൃതത്തെ പ്രതിനിധാനം ചെയ്യുവാന്‍ അവന്‍ ഉപയോഗിക്കുന്നു. ദൈവം സ്വന്തം പ്രകൃതത്തെ പ്രകാശിപ്പിക്കുവാന്‍ മനുഷ്യരുടെ ഭാഷ ഉപയോഗിക്കുന്നതാണിത്. എന്നിരുന്നാലും, ആത്മീയാനുഭവങ്ങള്‍ ഉണ്ടായിട്ടുള്ളവരും ദൈവത്തെ നേരിട്ടു കണ്ടിട്ടുള്ളവരുമായ മനുഷ്യര്‍ കരുതുന്നത് ഒരു പ്രത്യേക നാമത്തിനു ദൈവത്തെ അവന്റെ പരിപൂര്‍ണതയില്‍ പ്രതിനിധാനം ചെയ്യുവാന്‍ സാധിക്കില്ല എന്നാണ്-ഹാ കഷ്ടം, ഇതിന് ഒന്നും ചെയ്യാന്‍ സാധിക്കില്ല-അതുകൊണ്ട് മനുഷ്യന്‍ ദൈവത്തെ അഭിസംബോധന ചെയ്യാന്‍ ഒരു നാമവും ഉപയോഗിക്കുന്നില്ല. പകരം അവനെ “ദൈവം” എന്നു മാത്രം വിളിക്കുന്നു. മനുഷ്യന്റെ ഹൃദയം മുഴുവന്‍ സ്നേഹമാണെങ്കിലും പരസ്പരവൈരുദ്ധ്യങ്ങള്‍ നിറഞ്ഞതാണ് എന്നതുപോലെയാണത്, കാരണം, ദൈവത്തെ വർണിക്കേണ്ടത് എങ്ങനെയാണെന്ന് മനുഷ്യന് അറിയില്ല. ദൈവം എന്താണോ, അതു സീമാതീതമാണ്, അതിനെ വര്‍ണിക്കുക അസാധ്യമാണ്. ദൈവത്തിന്റെ പ്രകൃതത്തെ സംഗ്രഹിക്കുവാന്‍ സാധിക്കുന്ന ഒരൊറ്റ നാമം നിലവിലില്ല. ദൈവത്തിനുള്ളതും ദൈവമായതും പൂര്‍ണമായി വര്‍ണിക്കുവാന്‍ സാധിക്കുന്ന ഏകനാമവുമില്ല. ആരെങ്കിലും എന്നോട്, “ശരിക്കും ഏതു നാമമാണ് നീ ഉപയോഗിക്കുന്നത്?” എന്നു ചോദിച്ചാല്‍ ഞാന്‍ അവരോടു പറയും, “ദൈവം ദൈവമാണ്!” അതല്ലേ ദൈവത്തിനു യോജിച്ച ഏറ്റവും നല്ല പേര്? അതല്ലേ ദൈവ പ്രകൃതത്തിന്റെ ഏറ്റവും നല്ല സംഗ്രഹം? അങ്ങനെയാണെങ്കില്‍ ദൈവത്തിന്റെ നാമം തേടി നിങ്ങളെന്തിനാണ് ഇത്രയധികം അധ്വാനം പാഴാക്കുന്നത്? വെറുമൊരു പേരിനു വേണ്ടി ഊണും ഉറക്കവുമില്ലാതെ തല പുണ്ണാക്കുന്നത്? യഹോവയെന്നോ യേശുവെന്നോ മിശിഹായെന്നോ ദൈവം വിളിക്കപ്പെടാത്ത ദിവസം വരും—അവൻ അപ്പോള്‍ സ്രഷ്ടാവ് മാത്രമായിരിക്കും. ആ സമയത്ത് അവന്‍ ഭൂമിയില്‍ സ്വീകരിച്ച സകല നാമങ്ങളുടെയും അന്ത്യമായിരിക്കും. കാരണം, ഭൂമിയില്‍ അവന്റെ വേല അവസാനിച്ചിരിക്കും. അതിനുശേഷം അവന്റെ നാമങ്ങള്‍ നിലനില്‍ക്കുകയില്ല. എല്ലാം സ്രഷ്ടാവിന്റെ അധീനതയിലാകുമ്പോള്‍ പിന്നെ എന്തിനാണ് അവന്‍ അങ്ങേയറ്റം അനുയോജ്യവും എന്നാല്‍ അപൂര്‍ണവുമായ ഒരു പേര്? നീ ഇപ്പോഴും ദൈവത്തിന്റെ നാമത്തിനു പിറകെയാണോ? ദൈവത്തെ യഹോവ എന്നു മാത്രമേ വിളിക്കുന്നുള്ളൂ എന്നുപറയാന്‍ ഇപ്പോഴും നീ ധൈര്യപ്പെടുന്നുണ്ടോ? ദൈവത്തെ യേശു എന്നു മാത്രമേ വിളിക്കാന്‍പാടുള്ളൂ എന്നുപറയാന്‍ നീ ഇപ്പോഴും ധൈര്യപ്പെടുന്നുണ്ടോ? ദൈവദോഷം എന്ന പാപം വഹിക്കാന്‍ നീ ധൈര്യപ്പെടുന്നുണ്ടോ? ദൈവത്തിനു യഥാര്‍ഥത്തില്‍ പേരൊന്നുമുണ്ടായിരുന്നില്ല എന്നു നീ മനസ്സിലാക്കണം. അവനു വേല ചെയ്യേണ്ടതുണ്ടായിരുന്നതുകൊണ്ടും മനുഷ്യവര്‍ഗത്തെ നിയന്ത്രിക്കേണ്ടതുണ്ടായിരുന്നതുകൊണ്ടുമാണ് അവന്‍ ഒരു നാമം, അല്ലെങ്കില്‍ രണ്ടു നാമങ്ങള്‍, അല്ലെങ്കില്‍ പല നാമങ്ങള്‍ സ്വീകരിച്ചത്. അവന്‍ വിളിക്കപ്പെടുന്നത് ഏതു നാമത്തിലായാലും—അവനത് സ്വന്തം ഇഷ്ടപ്രകാരം സ്വയം തിരഞ്ഞെടുത്തതല്ലേ? പേരു നിശ്ചയിക്കാന്‍ അവന്റെ സൃഷ്ടികളിലൊന്നായ നിന്നെ അവന്‍ ആവശ്യമുണ്ടോ? ദൈവത്തെ വിളിക്കുന്ന നാമം, മനുഷ്യന്‍ അവന്റെ ഭാഷയില്‍ ഗ്രഹിക്കാൻ സാധിക്കുന്ന നാമമാണ്. അത് മനുഷ്യന് നിശ്ചയിക്കാന്‍ സാധിക്കുന്ന ഒന്നല്ല. സ്വര്‍ഗത്തില്‍ ഒരു ഉടയോനുണ്ടെന്നും അവനെ ദൈവമെന്നാണു വിളിക്കുന്നതെന്നും, മഹാശക്തിയുള്ള, അത്യധികം വിവേകശാലിയായ, അത്യധികം ഉന്നതനായ, അത്യധികം അതിശയനായ, അത്യധികം നിഗൂഢനായ, അത്യധികം സര്‍വശക്തനായ ദൈവം തന്നെയായവനാണ് അവന്‍ എന്നും മാത്രമേ പറയാന്‍ സാധിക്കുകയുള്ളൂ. കൂടുതലൊന്നും നിങ്ങള്‍ക്കു പറയാന്‍ സാധിക്കില്ല. ഇത്ര കുറച്ചു മാത്രമേ നിങ്ങള്‍ക്കറിയുകയുള്ളൂ. അങ്ങനെയാണെങ്കില്‍ യേശു എന്ന വെറുമൊരു പേരിനു ദൈവത്തെ പ്രതിനിധാനം ചെയ്യാന്‍ സാധിക്കുമോ? അന്ത്യനാളുകള്‍ വരുമ്പോള്‍ വേല ചെയ്യുന്നത് ദൈവമാണെങ്കിലും അവന്റെ പേര് മാറേണ്ടിയിരിക്കുന്നു. കാരണം അത് വേറൊരു യുഗമാണ്.

പ്രപഞ്ചത്തിലാകെയും ഉന്നതങ്ങളിലെയും ഏറ്റവും മഹത്ത്വമുള്ളവന്‍ ദൈവമായതുകൊണ്ട്, ജഡ രൂപത്തില്‍ അവനു പൂര്‍ണമായും സ്വയം വ്യക്തമാക്കുവാന്‍ സാധിക്കുമോ? ദൈവം സ്വയം ജഡരൂപം സ്വീകരിച്ചിരിക്കുന്നത് അവന്റെ പ്രവൃത്തിയുടെ ഒരു ഘട്ടം പൂര്‍ത്തിയാക്കുവാന്‍ വേണ്ടിയാണ്. ഈ ജഡരൂപത്തിന് പ്രത്യേക പ്രാധാന്യം ഒന്നുമില്ല. യുഗങ്ങൾ കടന്നുപോകുന്നതുമായി അതിനു ബന്ധമൊന്നുമില്ല. ദൈവത്തിന്റെ പ്രകൃതവുമായും അതിനു ബന്ധമില്ല. എന്തുകൊണ്ടാണ് തന്റെ രൂപം നിലനില്‍ക്കാന്‍ യേശു അനുവദിക്കാതിരുന്നത്? എന്തുകൊണ്ടാണ് തന്റെ ചിത്രം വരയ്ക്കുവാനും അങ്ങനെ അതു വരുംതലമുറകളുമായി പങ്കുവയ്ക്കുവാനും അവന്‍ മനുഷ്യനെ അനുവദിക്കാതിരുന്നത്? തന്റെ രൂപം ദൈവത്തിന്റെ രൂപമാണെന്ന് അംഗീകരിക്കുവാന്‍ അവന്‍ മനുഷ്യരെ അനുവദിക്കാതിരുന്നത് എന്തുകൊണ്ടാണ്? മനുഷ്യന്റെ രൂപം ദൈവത്തിന്റെ രൂപത്തിലാണ് സൃഷ്ടിക്കപ്പെട്ടതെങ്കിലും മനുഷ്യന്റെ രൂപത്തിന് ദൈവത്തിന്റെ ഉന്നതമായ രൂപത്തെ പ്രതിനിധാനം ചെയ്യുവാന്‍ സാധിക്കുമായിരുന്നോ? ദൈവം മനുഷ്യനാകുമ്പോള്‍ അവന്‍ സ്വര്‍ഗത്തില്‍നിന്ന് ഒരു പ്രത്യേക ജഡരൂപത്തിലേക്ക് ഇറങ്ങിവരുക മാത്രം ചെയ്യുന്നു. അവന്റെ ആത്മാവാണ് ഒരു ജഡരൂപത്തിലേക്ക് ഇറങ്ങുന്നത്. അതിലൂടെയാണ് ആത്മാവിന്‍റെ വേല അവന്‍ ചെയ്യുന്നത്. ആത്മാവാണ് ജഡത്തില്‍ പ്രകാശിതമാകുന്നത്, ആത്മാവാണ് ജഡത്തില്‍ തന്റെ വേല ചെയ്യുന്നത്. ജഡത്തില്‍ ചെയ്യുന്ന വേല പൂര്‍ണമായും ആത്മാവിനെയാണ് പ്രതിനിധാനം ചെയ്യുന്നത്, ജഡം വേലയ്ക്കു വേണ്ടിയാണ്. പക്ഷേ, ജഡരൂപം ദൈവം തന്നെയായവന്റെ യഥാര്‍ഥരൂപത്തിനു പകരമാണ് എന്നല്ല അതിനര്‍ഥം; ദൈവം മനുഷ്യനായതിന്റെ ഉദ്ദേശ്യമോ പ്രാധാന്യമോ അതല്ല. ആത്മാവിനു വസിക്കുവാനായി തന്റെ പ്രവര്‍ത്തനത്തിന് അനുയോജ്യമായ ഒരിടം കണ്ടെത്താന്‍ മാത്രമാണ് അവന്‍ ജഡരൂപം ധരിക്കുന്നത്. ജഡത്തിലുള്ള തന്റെ പ്രവൃത്തി കൂടുതല്‍ നന്നായി പൂര്‍ത്തിയാക്കുവാന്‍ വേണ്ടിയാണത്, അങ്ങനെ ആളുകള്‍ അവന്റെ പ്രവൃത്തികള്‍ കാണുകയും അവന്റെ പ്രകൃതം മനസ്സിലാക്കുകയും അവന്റെ വാക്കുകള്‍ ശ്രവിക്കുകയും അവന്റെ പ്രവൃത്തിയുടെ അത്ഭുതം അറിയുകയും ചെയ്യുന്നതിനു വേണ്ടിയാണത്. അവന്റെ നാമം അവന്റെ പ്രകൃതത്തെയാണ് പ്രതിനിധാനം ചെയ്യുന്നത്, അവന്റെ പ്രവൃത്തി അവന്റെ സ്വത്വത്തെയാണ് പ്രതിനിധാനം ചെയ്യുന്നത്, എന്നാൽ, തന്റെ ജഡരൂപംതന്റെ രൂപത്തെയാണ് പ്രതിനിധാനം ചെയ്യുന്നതെന്ന് അവന്‍ ഒരിക്കലും പറഞ്ഞിട്ടില്ല; മനുഷ്യന്റെ ധാരണ മാത്രമാണത്. അതുകൊണ്ട്, ദൈവത്തിന്റെ മനുഷ്യാവതാരത്തെ സംബന്ധിച്ച പ്രധാനഘടകങ്ങള്‍ അവന്റെ നാമം, അവന്റെ പ്രവൃത്തി, അവന്റെ പ്രകൃതം, അവന്റെ ലിംഗം എന്നിവയാണ്. ഇവയാണ് ഈ യുഗത്തില്‍ അവന്റെ വേലയെ പ്രതിനിധാനം ചെയ്യാന്‍ ഉപയോഗിക്കുന്നത്. അവന്റെ ജഡരൂപത്തിന്‍ അവന്റെ കാര്യനി ര്‍വഹണവുമായി ബന്ധമൊന്നുമില്ല. ആ സമയത്തെ അവന്റെ വേലയ്ക്കു വേണ്ടി മാത്രമുള്ളതാണ് അത്. എന്നിരുന്നാലും ദൈവത്തിന്റെ മനുഷ്യാവതാരത്തിന് പ്രത്യേകമായി രൂപം ഇല്ലാതിരിക്കുക എന്നത് അസാധ്യമാണ്. അതുകൊണ്ട് തന്റെ രൂപത്തെ നിര്‍ണയിക്കാൻ അനുയോജ്യമായ ഒരു കുടുംബത്തെ അവന്‍ തിരഞ്ഞെടുക്കുന്നു. ദൈവത്തിന്റെ പ്രത്യക്ഷതയ്ക്ക് പ്രാതിനിധ്യപരമായ പ്രാധാന്യം മാത്രമേ വേണ്ടിയിരുന്നുള്ളൂ എങ്കില്‍ അവനോടു മുഖസാദൃശ്യമുള്ള എല്ലാവരും ദൈവത്തെ പ്രതിനിധാനം ചെയ്യുന്നവരാകും. അതൊരു വലിയ തെറ്റാകില്ലേ? മനുഷ്യന്‍ യേശുവിന്റെ ചിത്രം വരച്ചത് അവനെ ആരാധിക്കാന്‍ വേണ്ടിയാണ്. ആ സമയത്ത്, പരിശുദ്ധാത്മാവ് പ്രത്യേക നിർദേശങ്ങള്‍ ഒന്നും നല്‍കിയില്ല. അതുകൊണ്ട് ആ ഭാവനാചിത്രത്തെ മനുഷ്യന്‍ ഇന്നുവരെ കൈമാറിക്കൊണ്ടുവന്നു. സത്യത്തില്‍ ദൈവത്തിന്റെ യഥാര്‍ഥ ഉദ്ദേശ്യമനുസരിച്ച് മനുഷ്യൻ ഇതു ചെയ്യാന്‍ പാടില്ലാത്തതായിരുന്നു. മനുഷ്യന്റെ ഉത്സാഹം ഒന്നുകൊണ്ടു മാത്രമാണ് യേശുവിന്റെ ചിത്രം ഈ ദിവസം വരെ നിലനിന്നത്. ദൈവം ആത്മാവാണ്. അവസാന വിശകലനത്തില്‍ എന്താണ് അവിടുത്തെ രൂപമെന്ന് മനസ്സിലാക്കുവാന്‍ മനുഷ്യന് ഒരിക്കലും സാധിക്കുകയില്ല. അവന്റെ പ്രകൃതത്തിനു മാത്രമേ അവന്റെ രൂപത്തെ പ്രതിനിധാനം ചെയ്യുവാന്‍ സാധിക്കൂ. അവന്റെ മൂക്ക് എങ്ങനെയുള്ളതാണ്, അവന്റെ വായ് എങ്ങനെയുള്ളതാണ്, അവന്റെ കണ്ണുകള്‍ എങ്ങനെയുള്ളതാണ്, അവന്റെ മുടി എങ്ങനെയുള്ളതാണ് എന്നതെല്ലാം നിന്‍റെ സംഗ്രഹണശേഷിക്കും അപ്പുറമാണ്. യോഹന്നാന് വെളിപാടുണ്ടായപ്പോള്‍ അവന്‍ മനുഷ്യപുത്രന്റെ രൂപം ദര്‍ശിച്ചു: അവന്റെ അധരത്തില്‍ നിന്ന് ഇരുതലമൂര്‍ച്ചയുള്ള ഒരു വാള്‍ പുറത്തുവന്നിരുന്നു, അവന്റെ കണ്ണുകള്‍ അഗ്നിജ്വാലകള്‍ പോലെയായിരുന്നു, അവന്റെ തലയും മുടിയും ചെമ്മരിയാട്ടി ന്‍രോമം പോലെ വെളുത്തതായിരുന്നു, അവന്റെ പാദങ്ങള്‍ മിനുക്കിയ പിച്ചള പോലെയായിരുന്നു, അവന്റെ മാറിനു കുറുകെ സ്വര്‍ണനിറമുള്ള ഒരു പട്ടയുണ്ടായിരുന്നു. യോഹന്നാന്‍റെ വാക്കുകള്‍ അങ്ങേയറ്റം വൈവിധ്യപൂര്‍ണമായിരുന്നെങ്കിലും അവന്‍ വര്‍ണിച്ച ദൈവത്തിന്റെ രൂപം സൃഷ്ടിക്കപ്പെട്ട ഒന്നിന്റെ രൂപമായിരുന്നില്ല. അവന്‍ കണ്ടത് ഒരു ദര്‍ശനം മാത്രമായിരുന്നു, അല്ലാതെ ഭൗതികലോകത്തില്‍ നിന്നുള്ള ഒരു വ്യക്തിയുടെ രൂപമായിരുന്നില്ല. യോഹന്നാന്‍ ഒരു ദര്‍ശനമുണ്ടായി. പക്ഷേ, അവന്‍ ദൈവത്തിന്റെ യഥാര്‍ഥരൂപത്തെ ദര്‍ശിച്ചിരുന്നില്ല. ദൈവത്തിന്റെ മനുഷ്യാവതാരത്തിന്റെ രൂപം, സൃഷ്ടിക്കപ്പെട്ട ഒന്നിന്റെ രൂപമായതുകൊണ്ട്, ദൈവത്തിന്റെ പ്രകൃതത്തെ അതിന്റെ പരിപൂര്‍ണതയില്‍ പ്രതിനിധാനം ചെയ്യാൻഅപര്യാപ്തമാണ്. യഹോവ മനുഷ്യവര്‍ഗത്തെ സൃഷ്ടിച്ചപ്പോള്‍ അതു തന്റെ സ്വന്തം രൂപത്തിലായിരുന്നു എന്നാണ് അവന്‍ പറഞ്ഞത്. അവന്‍ പുരുഷനെയും സ്ത്രീയെയും സൃഷ്ടിച്ചു. ദൈവത്തിന്റെ രൂപത്തിലാണ് പുരുഷനെയും സ്ത്രീയെയും സൃഷ്ടിച്ചതെന്ന് ആ സമയത്ത് അവന്‍ പറഞ്ഞു. മനുഷ്യന്റെ രൂപം ദൈവത്തിന്റെ രൂപത്തിനു സദൃശമാണെങ്കിലും മനുഷ്യന്റെ രൂപമാണ് ദൈവത്തിന് എന്നാണ് അതിനര്‍ഥമെന്നു കരുതുക വയ്യ. മനുഷ്യവര്‍ഗത്തിന്റെ ഭാഷ ഉപയോഗിച്ച് ദൈവത്തിന്റെ രൂപത്തെ പൂര്‍ണമായി വിവരിക്കുവാനും നിനക്കു സാധിക്കില്ല. കാരണം, ദൈവം അത്രയും സമുന്നതനാണ്, അത്രയും മഹത്ത്വമുള്ളവനാണ്, അത്രയും അതിശയനാണ്, അത്രയും അഗ്രാഹ്യനാണ്!

പരിശുദ്ധാത്മാവിന്റെ നിര്‍ദേശത്തിന്‍കീഴിലാണ് യേശു തന്റെ വേല ചെയ്യാൻ വന്നത്. പരിശുദ്ധാത്മാവ് ആവശ്യപ്പെട്ടതുപോലെയാണ് അവന്‍ പ്രവര്‍ത്തിച്ചത്. അല്ലാതെ പഴയ നിയമ ന്യായപ്രമാണയുഗത്തിനനുസരിച്ചോ യഹോവയുടെ പ്രവൃത്തിക്കനുസരിച്ചോ അല്ല. യേശു ചെയ്യാന്‍ വന്ന വേല യഹോവയുടെ നിയമങ്ങളോ യഹോവയുടെ കല്പനകളോ പാലിക്കുക എന്നതായിരുന്നില്ല എങ്കിലും അവരുടെ സ്രോതസ് ഒന്നുതന്നെയായിരുന്നു. യേശു ചെയ്ത വേല യേശുവിന്റെ നാമത്തെ പ്രതിനിധാനം ചെയ്തു, അത് കൃപായുഗത്തെ പ്രതിനിധാനം ചെയ്തു; യഹോവ ചെയ്ത വേലയാകട്ടെ, യഹോവയെ പ്രതിനിധാനം ചെയ്തു, അത് ന്യായപ്രമാണയുഗത്തെയും പ്രതിനിധാനം ചെയ്തു. അവരുടെ വേല ഒരേ ആത്മാവിന്റെ രണ്ടു വ്യത്യസ്തയുഗങ്ങളിലെ വേലയായിരുന്നു. യേശു ചെയ്ത വേലയ്ക്ക് കൃപായുഗത്തെ മാത്രമേ പ്രതിനിധാനം ചെയ്യുവാന്‍ സാധിച്ചുള്ളൂ. യഹോവ ചെയ്ത വേലയ്ക്കാകട്ടെ, പഴയ നിയമ ന്യായപ്രമാണയുഗത്തെ മാത്രവും. യഹോവ ഇസ്രായേലിലെയും മിസ്രയീമിലെയും ഇസ്രയേലിനപ്പുറത്തുള്ള സകല രാജ്യങ്ങളിലെയും ജനങ്ങളെ മാത്രമേ നയിച്ചുള്ളൂ. എന്നാല്‍, പുതിയ നിയമ കൃപായുഗത്തിലെ യേശുവിന്റെ വേല, ആ യുഗത്തെ നയിച്ചുകൊണ്ട് യേശുവിന്റെ നാമത്തില്‍ ദൈവം ചെയ്ത വേലയായിരുന്നു. യേശുവിന്റെ വേല യഹോവയുടെ വേലയെ അടിസ്ഥാനമാക്കിയുള്ളതായിരുന്നു എന്നും, അവന്‍ പുതിയൊരു വേല ആരംഭിച്ചില്ല എന്നും, അവന്‍ ചെയ്തതെല്ലാം യഹോവയുടെ വചനങ്ങള്‍ക്കും യഹോവയുടെ വേലകള്‍ക്കും യെശയ്യാവിന്‍റെ പ്രവചനങ്ങള്‍ക്കും അനുസരിച്ചായിരുന്നു എന്നും നിങ്ങള്‍ പറയുകയാണെങ്കില്‍, യേശു മനുഷ്യാവതാരമെടുത്ത ദൈവമായിരിക്കില്ല. അവന്‍ ഈ രീതിയിലാണ് തന്റെ വേല നിര്‍വഹിച്ചിരുന്നതെങ്കില്‍, അവന്‍ ഒരു അപ്പോസ്തോലനോ ന്യായപ്രമാണയുഗത്തിലെ ഒരു ശുശ്രൂഷകനോ മാത്രമേ ആകുമായിരുന്നുള്ളൂ. നിങ്ങള്‍ പറയുന്നതുപോലെ ആയിരുന്നെങ്കില്‍, യേശു ഒരു പുതിയ യുഗം ആരംഭിച്ചിട്ടുണ്ടാകുമായിരുന്നില്ല. അവന്‍ മറ്റൊരു പ്രവൃത്തിയും ചെയ്തിട്ടുണ്ടാകുമായിരുന്നില്ല. ഇതേപോലെ, പരിശുദ്ധാത്മാവ് പ്രധാനമായും യഹോവയിലൂടെ തന്റെ വേല ചെയ്യേണ്ടിയിരുന്നു. യഹോവയിലൂടെയല്ലാതെ മറ്റാരിലൂടെയും പരിശുദ്ധാത്മാവിന് ഒരു പുതിയ വേലയും ചെയ്യാന്‍ സാധിക്കുമായിരുന്നില്ല. യേശുവിന്റെ വേലയെ ഈ രീതിയില്‍ മനുഷ്യന്‍ മനസ്സിലാക്കുന്നത് തെറ്റാണ്. യേശു ചെയ്ത വേല യഹോവയുടെ വചനങ്ങള്‍ക്കനുസരിച്ചും യെശയ്യാവിന്‍റെ പ്രവചനങ്ങള്‍ക്കനുസരിച്ചുമായിരുന്നു എന്നാണ് മനുഷ്യന്‍ വിശ്വസിക്കുന്നതെങ്കില്‍, യേശു ദൈവത്തിന്റെ മനുഷ്യാവതാരമായിരുന്നോ അതോ പ്രവാചകന്മാരില്‍ ഒരാളായിരുന്നോ? ഈ കാഴ്ചപ്പാടനുസരിച്ച് കൃപായുഗം ഉണ്ടായിരിക്കില്ല, യേശു ദൈവത്തിന്റെ മനുഷ്യാവതാരമായിരിക്കില്ല, കാരണം, അവന്‍ ചെയ്ത പ്രവൃത്തിക്ക് കൃപായുഗത്തെ പ്രതിനിധാനം ചെയ്യാന്‍ സാധിക്കുമായിരുന്നില്ല. പഴയനിയമ ന്യായപ്രമാണയുഗത്തെ മാത്രമേ പ്രതിനിധാനം ചെയ്യാന്‍ സാധിക്കുമായിരുന്നുള്ളൂ. യേശു ഒരു പുതിയ വേല ചെയ്യാൻ, ഒരു പുതിയ യുഗം ആരംഭിക്കാൻ, ഇസ്രായേലില്‍ മുമ്പു ചെയ്യപ്പെട്ട വേലയിൽനിന്നു മുന്നേറാൻ, ഇസ്രയേലില്‍ യഹോവ ചെയ്ത വേലയ്ക്കനുസരിച്ചല്ലാതെ, അല്ലെങ്കില്‍ അവന്റെ പഴയ നിയമങ്ങള്‍ക്കനുസരിച്ചല്ലാതെ, അല്ലെങ്കില്‍ ഒരു നിയന്ത്രണങ്ങള്‍ക്കും അനുസരിച്ചല്ലാതെ, അവന്‍ ചെയ്യേണ്ടതായിട്ടുള്ള പ്രവൃത്തി ചെയ്യുവാനായി വന്നിരുന്നെങ്കില്‍ മാത്രമേ ഒരു പുതിയ യുഗം ഉണ്ടായിക്കാണുകയുള്ളൂ. ഒരു യുഗം ആരംഭിക്കുവാനായി ദൈവം തന്നെയായവന്‍ വരുന്നു. ഒരു യുഗത്തിന് അന്ത്യം കുറിക്കുവാനും ദൈവം തന്നെയായവന്‍ വരുന്നു. യുഗം ആരംഭിക്കുന്നതും അവസാനിപ്പിക്കുന്നതുമായ പ്രവൃത്തി ചെയ്യുവാന്‍ മനുഷ്യനു സാധിക്കില്ല. യേശു വന്നതിനു ശേഷം യഹോവയുടെ വേലയ്ക്ക് അവന്‍ അന്ത്യം കുറിച്ചില്ലായിരുന്നുവെങ്കില്‍, അവന്‍ വെറുമൊരു മനുഷ്യനായിരുന്നു എന്നതിനും ദൈവത്തെ പ്രതിനിധാനം ചെയ്യുക അവന് അസാധ്യമായിരുന്നു എന്നതിനും തെളിവാകുമായിരുന്നു അത്. കൃത്യമായും യേശു വരുകയും യഹോവയുടെ വേല അവസാനിപ്പിക്കുകയും യഹോവയുടെ വേല തുടരുകയും, അതിലുപരി സ്വന്തം വേല, ഒരു പുതിയ വേല ചെയ്യുകയും ചെയ്തതുകൊണ്ടാണ് ഇതൊരു പുതിയ യുഗമാണെന്നും യേശു ദൈവം തന്നെയാണെന്നും വെളിപ്പെടുന്നത്. അവര്‍ പ്രവൃത്തിയുടെ രണ്ടു വ്യത്യസ്ത ഘട്ടങ്ങളാണു നടപ്പിലാക്കിയത്. ഒരു ഘട്ടം ദേവാലയത്തിലാണു നിര്‍വഹിക്കപ്പെട്ടത്. ഇനിയൊരു ഘട്ടമോ, ദേവാലയത്തിനു പുറത്തും. ഒരു ഘട്ടം മനുഷ്യനെ നിയമത്തിനനുസരിച്ചു നയിക്കുന്നതിനു വേണ്ടിയുള്ളതായിരുന്നു. ഇനിയൊരു ഘട്ടമോ, പാപപരിഹാരബലിയായി സ്വയം സമര്‍പ്പിക്കുവാനുള്ളതും. വേലയുടെ ഈ രണ്ടു ഘട്ടങ്ങളും പ്രകടമായിത്തന്നെ വ്യത്യസ്തങ്ങളായിരുന്നു. ഇതു പുതിയ യുഗത്തെ പഴയ യുഗത്തില്‍ നിന്നു വേര്‍തിരിക്കുന്നു. അവ രണ്ടു വ്യത്യസ്തയുഗങ്ങളാണെന്നു പറയുന്നത് വളരെ ശരിയാണ്. അവരുടെ വേല നിര്‍വഹിക്കപ്പെട്ട സ്ഥലങ്ങള്‍ വ്യത്യസ്തങ്ങളായിരുന്നു. അവരുടെ വേലയുടെ ഉള്ളടക്കവും വ്യത്യസ്തങ്ങളായിരുന്നു. അവരുടെ വേലയുടെ ഉദ്ദേശ്യവും വ്യത്യസ്തമായിരുന്നു. അവയെ രണ്ടു യുഗങ്ങളായി തരം തിരിക്കാം: പുതിയ നിയമവും പഴയ നിയമവും. എന്നു പറഞ്ഞാല്‍, പുതിയ യുഗവും പഴയ യുഗവും. യേശു വന്നപ്പോള്‍ അവന്‍ ദേവാലയത്തിലേക്കു പോയില്ല. യഹോവയുടെ യുഗം അവസാനിച്ചു എന്നാണ് അതു സൂചിപ്പിക്കുന്നത്. അവന്‍ ദേവാലയത്തിലേക്കു പ്രവേശിക്കാതിരുന്നത് ദേവാലയത്തിലെ യഹോവയുടെ പ്രവൃത്തി അവസാനിച്ചതു കൊണ്ടാണ്. അത് വീണ്ടും ചെയ്യേണ്ട ആവശ്യമുണ്ടായിരുന്നില്ല, ആ പ്രവൃത്തി വീണ്ടും ചെയ്യുന്നത് അത് ആവര്‍ത്തിക്കലാകും. ദേവാലയം വിട്ടു പോയി, ഒരു പുതിയ വേല ആരംഭിച്ച്, ദേവാലയത്തിനു പുറത്ത് ഒരു പുതിയ പാത തുറന്നുകൊണ്ടു മാത്രമേ ദൈവത്തിന്റെ പ്രവൃത്തിയെ അതിന്റെ ഔന്നത്യത്തിലെത്തിക്കാന്‍ അവനു സാധിച്ചുള്ളൂ. അവന്‍ തന്‍റെ വേല ചെയ്യാൻ ദേവാലയത്തിനു പുറത്തു പോയില്ലായിരുന്നെങ്കില്‍ ദൈവത്തിന്റെ വേല ദേവാലയത്തിന്റെ അടിത്തറകളിന്മേല്‍ നിലച്ചുപോകുമായിരുന്നു. പിന്നെയൊരിക്കലും പുതിയ മാറ്റങ്ങളൊന്നും ഉണ്ടാകില്ലായിരുന്നു. അതുകൊണ്ട്, യേശു വന്നപ്പോള്‍ അവന്‍ ദേവാലയത്തിനകത്തേക്കു പ്രവേശിച്ചില്ല. ദേവാലയത്തില്‍ തന്‍റെ വേല ചെയ്തതുമില്ല. ദേവാലയത്തിനു പുറത്താണ് അവന്‍ തന്റെ വേല ചെയ്തത്. ശിഷ്യരെ നയിച്ചുകൊണ്ട് അവന്‍ സ്വതന്ത്രമായി തന്റെ വേല ചെയ്തു മുന്നോട്ടുപോയി. സ്വന്തം വേല ചെയ്യാൻ ദൈവം ദേവാലയത്തില്‍ നിന്നു പോയത് അര്‍ഥമാക്കുന്നത്, ദൈവത്തിന് ഒരു പുതിയ പദ്ധതി ഉണ്ടായിരുന്നു എന്നാണ്. അവന്റെ വേല ദേവാലയത്തിനു പുറത്തു ചെയ്യേണ്ട വേലയായിരുന്നു. നിയന്ത്രണങ്ങളില്ലാത്ത രീതിയില്‍ നടപ്പിലാക്കേണ്ട പുതിയ വേലയായിരുന്നു അത്. യേശു വന്ന ഉടനെ, പഴയനിയമകാലത്തിലെ യഹോവയുടെ വേലയ്ക്ക് അവനൊരു അവസാനം കൊണ്ടുവന്നു. അവര്‍ രണ്ടു വ്യത്യസ്ത നാമങ്ങളിലാണ് അറിയപ്പെട്ടിരുന്നതെങ്കിലും ഒരേ ആത്മാവാണ് വേലയുടെ ഈ രണ്ടു ഘട്ടങ്ങളും പൂര്‍ത്തിയാക്കിയത്. ചെയ്യപ്പെട്ട വേല തുടര്‍ച്ചയായതുമായിരുന്നു. നാമങ്ങള്‍ വ്യത്യസ്തമായിരുന്നതുകൊണ്ടും വേലയുടെ ഉള്ളടക്കം വ്യത്യസ്തമായിരുന്നതുകൊണ്ടും യുഗങ്ങളും വ്യത്യസ്തങ്ങളായിരുന്നു. യഹോവ വന്നപ്പോള്‍ അതു യഹോവയുടെ യുഗമായിരുന്നു. യേശു വന്നപ്പോഴോ, അതു യേശുവിന്റെ യുഗവും. അതുകൊണ്ട്, ഓരോ വരവിലും ദൈവം ഓരോ പ്രത്യേക നാമത്തില്‍ അറിയപ്പെടുന്നു, ഒരോ പ്രത്യേക യുഗത്തെ പ്രതിനിധാനം ചെയ്യുന്നു, ഓരോ പുതിയ പാത തുറക്കുന്നു. ഓരോ പാതയിലും അവനൊരു പുതിയ നാമം സ്വീകരിക്കുന്നു. ദൈവം എപ്പോഴും പുതിയവനാണെന്നും ഒരിക്കലും പഴയവനല്ലെന്നും അവന്റെ വേലയുടെ മുന്നോട്ടുള്ള പുരോഗമനം ഒരിക്കലും നിലയ്ക്കുന്നില്ലെന്നും ഇതു സൂചിപ്പിക്കുന്നു. ചരിത്രം എപ്പോഴും മുന്നോട്ടാണു ചലിക്കുന്നത്. ദൈവത്തിന്റെ വേലയും എപ്പോഴും മുന്നോട്ടാണു ചലിക്കുന്നത്. അവന്റെ ആറായിരം വര്‍ഷത്തെ കാര്യനിര്‍വഹണപദ്ധതി അവസാനിക്കുവാന്‍ അതു മുന്നോട്ടുതന്നെ പോകണം. ഓരോ ദിവസവും അവന്‍ പുതിയ വേല ചെയ്യണം, ഓരോ വര്‍ഷവും അവന്‍ പുതിയ വേല ചെയ്യണം, അവന്‍ പുതിയ പാതകള്‍ തുറക്കണം, പുതിയ യുഗങ്ങള്‍ ആരംഭിക്കണം, പുതിയതും കൂടുതല്‍ മഹത്തരവുമായ വേല ആരംഭിക്കണം. ഇവയോടൊപ്പം പുതിയ നാമങ്ങളും പുതിയ വേലയും കൊണ്ടുവരണം. ഓരോ നിമിഷവും ദൈവത്തിന്റെ ആത്മാവ് പുതിയ വേല ചെയ്തുകൊണ്ടിരിക്കുകയാണ്. ഒരിക്കലും പഴയ വഴികളെയും ചട്ടങ്ങളെയും അതു മുറുകെപ്പിടിക്കുന്നില്ല. അവന്റെ വേല ഒരിക്കലും അവസാനിച്ചിട്ടുമില്ല. ഓരോ നിമിഷവും അതു തുടര്‍ന്നുകൊണ്ടിരിക്കുകയാണ്. പരിശുദ്ധാത്മാവിന്റെ വേല മാറ്റമില്ലാത്തതാണെന്നു നിങ്ങള്‍ പറയുകയാണെങ്കില്‍ പിന്നെ എന്തുകൊണ്ടാണ് ദേവാലയത്തില്‍ തന്നെ സേവിക്കുവാന്‍ യഹോവ പുരോഹിതന്മാരോട് ആവശ്യപ്പെട്ടത്? യേശു വന്നപ്പോള്‍ അവന്‍ മഹാപുരോഹിതനാണെന്നും ദാവീദിന്റെ വംശത്തി ല്‍പ്പെട്ടവനാണെന്നും മഹാനായ രാജാവാണെന്നും ജനങ്ങള്‍ പറഞ്ഞിട്ടുപോലും അവന്‍ ദേവാലത്തിലേക്കു പ്രവേശിക്കാതിരുന്നത് എന്തുകൊണ്ടാണ്? എന്തുകൊണ്ടാണ് അവന്‍ ബലികളര്‍പ്പിക്കാതിരുന്നത്? ദേവാലയത്തില്‍ പ്രവേശിക്കുന്നതും പ്രവേശിക്കാതിരിക്കുന്നതും—ഇതെല്ലാം ദൈവത്തിന്റെ തന്നെ പ്രവൃത്തിയല്ലേ? മനുഷ്യന്‍ സങ്കല്പിക്കുന്നതുപോലെ യേശു വീണ്ടും വരുകയും അന്ത്യനാളുകളില്‍ യേശു എന്നുതന്നെ വിളിക്കപ്പെടുകയും വെണ്‍മേഘത്തില്‍ യേശുവിന്റെ തന്നെ രൂപത്തില്‍ മനുഷ്യര്‍ക്കിടയില്‍ ഇറങ്ങിവരികയും ചെയ്താല്‍ അത് അവന്റെ വേലയുടെ ആവര്‍ത്തനമാകില്ലേ? പഴയതിനെത്തന്നെ മുറുകെപ്പിടിക്കാന്‍ പരിശുദ്ധാത്മാവിനു സാധിക്കുമോ? മനുഷ്യന്‍ വിശ്വസിക്കുന്നതെല്ലാം ധാരണകളാണ്, മനുഷ്യന്‍ എല്ലാം മനസ്സിലാക്കുന്നത് അക്ഷരാര്‍ഥത്തിലും അവന്റെ സങ്കല്പങ്ങള്‍ക്കനുസരിച്ചുമാണ്; അവ പരിശുദ്ധാത്മാവിന്റെ വേലയുടെ പ്രമാണങ്ങള്‍ക്ക് വിരുദ്ധമാണ്, ദൈവത്തിന്റെ ഉദ്ദേശ്യങ്ങളോടു യോജിച്ചു പോകുന്നുമില്ല. ദൈവം അത്രയും വിഡ്ഢിയും മണ്ടനുമല്ല, അവന്റെ പ്രവൃത്തി നീ കരുതുന്നതുപോലെ അത്ര ലളിതവുമല്ല. മനുഷ്യന്‍ കരുതുന്നതു പോലെയെല്ലാമാണെങ്കില്‍ യേശു ഒരു വെണ്‍മേഘത്തിലേറി വരികയും നിങ്ങളുടെ മധ്യേ ഇറങ്ങുകയും ചെയ്യും. നിങ്ങള്‍ അവനെ ദര്‍ശിക്കുകയും വെൺമേഘത്തിലിരുന്നുകൊണ്ട് താന്‍ യേശുവാണെന്ന് അവന്‍ നിങ്ങളോടു പറയുകയും ചെയ്യും. അവന്റെ കൈകളിലെ ആണിപ്പഴുതുകള്‍ നിങ്ങള്‍ കാണുകയും അവന്‍ യേശുവാണെന്നു നിങ്ങള്‍ അറിയുകയും ചെയ്യും. അവന്‍ നിങ്ങളെ വീണ്ടും രക്ഷിക്കുകയും, വീണ്ടും നിങ്ങളുടെ ശക്തനായ ദൈവമായിരിക്കുകയും ചെയ്യും. അവന്‍ നിങ്ങളെ രക്ഷിച്ച്, നിങ്ങള്‍ക്കൊരു പുതിയ നാമമേകി, നിങ്ങല്‍ക്കോരോരുത്തര്‍ക്കും ഓരോ വെള്ളക്കല്ലു നല്‍കി നിങ്ങളെ സ്വര്‍ഗരാജ്യത്തിലേക്ക് പ്രവേശിക്കാനും പറുദീസയിലേക്ക് ആനയിക്കപ്പെടാനും അനുവദിക്കുകയും ചെയ്യും. അത്തരത്തിലുള്ള വിശ്വാസങ്ങളൊക്കെ മനുഷ്യന്റെ തെറ്റായ ധാരണകളല്ലേ? ദൈവം മനുഷ്യന്റെ ധാരണകള്‍ക്കനുസരിച്ചാണോ, അതോ അതിനെതിരായാണോ പ്രവര്‍ത്തിക്കുന്നത്? മനുഷ്യന്റെ തെറ്റായ ധാരണകളൊക്കെ സാത്താനില്‍ നിന്നു വരുന്നതല്ലേ? എല്ലാ മനുഷ്യരും സാത്താനാല്‍ ദുഷിക്കപ്പെട്ടിരിക്കുകയല്ലേ? മനുഷ്യരുടെ ധാരണകള്‍ക്കനുസരിച്ചാണു ദൈവം തന്റെ പ്രവൃത്തികള്‍ ചെയ്തിരുന്നതെങ്കില്‍ അവന്‍ അപ്പോൾ സാത്താനായിത്തീരില്ലേ? അവൻ സ്വന്തം സൃഷ്ടികളെപ്പോലെത്തന്നെ ആയിത്തീരില്ലേ? ഇപ്പോള്‍ അവന്റെ സൃഷ്ടികള്‍ സാത്താനാല്‍ വളരെയധികം ദുഷിക്കപ്പെട്ടിരിക്കുന്നതുകൊണ്ട്, മനുഷ്യന്‍ സാത്താന്റെ പ്രതിരൂപമായി മാറിക്കഴിഞ്ഞതുകൊണ്ട്, സാത്താന്റെ കാര്യങ്ങള്‍ക്കനുസരിച്ചു പ്രവര്‍ത്തിക്കുവാനാണെങ്കില്‍ അവന്‍ സാത്താന്റെ കൂട്ടത്തില്‍ ആയിരിക്കില്ലേ? എങ്ങനെയാണു മനുഷ്യന് ദൈവത്തിന്റെ പ്രവൃത്തികള്‍ ഗ്രഹിക്കാന്‍ സാധിക്കുക? അതുകൊണ്ട്, ദൈവം ഒരിക്കലും മനുഷ്യന്റെ ധാരണകള്‍ക്കനുസരിച്ചു പ്രവര്‍ത്തിക്കില്ല. നീ സങ്കല്പിക്കുന്ന രീതിയിലും പ്രവര്‍ത്തിക്കില്ല. ദൈവം വെണ്‍മേഘത്തിലേറി വരുമെന്ന് അവന്‍ തന്നെ പറഞ്ഞിട്ടുണ്ടെന്നു പറയുന്നവരുണ്ട്. ദൈവം തന്നെ അങ്ങനെ പറഞ്ഞിട്ടുണ്ടെന്നുള്ളതു സത്യമാണ്. പക്ഷേ, ഒരു മനുഷ്യനും ദൈവത്തിന്റെ നിഗൂഢതകള്‍ മനസ്സിലാക്കുവാന്‍ കഴിയില്ല എന്നതു നിനക്കറിയില്ലേ? ഒരു മനുഷ്യനും ദൈവത്തിന്റെ വചനങ്ങള്‍ വിശദീകരിക്കുവാന്‍ കഴിയില്ല എന്നതും നിനക്കറിയില്ലേ? നീ പരിശുദ്ധാത്മാവിനാല്‍ പ്രബുദ്ധനാക്കപ്പെടുകയും പ്രകാശിപ്പിക്കപ്പെടുകയും ചെയ്തിട്ടുണ്ടെന്ന് യാതൊരു സംശയവുമില്ലാതെ ഉറപ്പിച്ച് പറയാൻ നിനക്ക് സാധിക്കുമോ? തീര്‍ച്ചയായും, അതു പരിശുദ്ധാത്മാവ് നിനക്ക് നേരിട്ടു കാണിച്ചുതന്നതായിരിക്കില്ലല്ലോ? നിന്നെ അത് പരിശുദ്ധാത്മാവ് പഠിപ്പിച്ചതാണോ അതോ നിന്‍റെ സ്വന്തം തെറ്റായ ധാരണകള്‍ നിന്നെ അങ്ങനെ ചിന്തിക്കാന്‍ പ്രേരിപ്പിച്ചതോ? നീ പറഞ്ഞു, “ഇതു ദൈവം തന്നെയാണു പറഞ്ഞത്.” പക്ഷേ, നമ്മുടെ ധാരണകളെയും മനസ്സിനേയും ദൈവത്തിന്റെ വാക്കുകളെ അളക്കുവാനായി നമുക്ക് ഉപയോഗിക്കാൻ സാധിക്കില്ല. യെശയ്യാ പറഞ്ഞ വാക്കുകളാണെങ്കില്‍, നിനക്ക് അത്രയും ഉറപ്പോടെ അവന്റെ വാക്കുകള്‍ വിശദീകരിക്കുവാന്‍ സാധിക്കുമോ? അവന്റെ വാക്കുകള്‍ വിശദീകരിക്കുവാന്‍ നിനക്ക് ധൈര്യമുണ്ടോ? യെശയ്യാവിന്‍റെ വാക്കുകള്‍ വിശദീകരിക്കാന്‍ നീ ധൈര്യപ്പെടുന്നില്ലെങ്കില്‍ പിന്നെ എന്തുകൊണ്ടാണ് നീ യേശുവിന്റെ വാക്കുകള്‍ വിശദീകരിക്കാന്‍ ധൈര്യപ്പെടുന്നത്? ആരാണ് കൂടുതല്‍ ഉന്നതന്‍? യെശയ്യാവോ യേശുവോ? യേശു എന്നതാണ് ഉത്തരം എന്നുള്ളതുകൊണ്ട്, എന്തുകൊണ്ടാണ് നീ യേശുപറഞ്ഞ വാക്കുകള്‍ വിശദീകരിക്കുന്നത്? ദൈവം തന്റെ പ്രവൃത്തിയെപ്പറ്റി നിന്നോട് മുന്‍കൂട്ടി പറയുമോ? ഒരൊറ്റ സൃഷ്ടിക്കുപോലും അതറിയുവാന്‍ സാധിക്കില്ല. സ്വര്‍ഗത്തിലെ ദൂതന്‍മാര്‍ക്കും മനുഷ്യപുത്രനുപോലും അതറിയുവാന്‍ സാധിക്കില്ല. പിന്നെ എങ്ങനെയാണ് നീ അറിയുന്നത്? മനുഷ്യന്‍ തീരെ അപര്യാപ്തനാണ്. വേലയുടെ മൂന്നു ഘട്ടങ്ങള്‍ അറിയുക എന്നതാണ് ഇപ്പോള്‍ നിങ്ങള്‍ക്കു പ്രധാനമായിട്ടുള്ളത്. യഹോവയുടെ വേല മുതല്‍ യേശുവിന്റെ വേല വരെ, യേശുവിന്റെ വേല മുതല്‍ ഇപ്പോഴത്തെ ഘട്ടം വരെ, ഈ മൂന്നു ഘട്ടങ്ങളും ദൈവത്തിന്റെ കാര്യനിര്‍വഹണ പ്രവൃത്തിയെ ആകെ ഒരൊറ്റ ചരടിന്‍റെ തുടർച്ചയിൽ ഉള്‍ക്കൊള്ളുന്നു. അവയെല്ലാം ആത്മാവിന്റെ പ്രവൃത്തിയാണ്. ലോകസൃഷ്ടിമുതല്‍ ദൈവം എല്ലായ്പ്പോഴും മനുഷ്യ വര്‍ഗത്തെ നിയന്ത്രിക്കുന്ന പ്രവൃത്തിയില്‍ ഏര്‍പ്പെട്ടിരിക്കുകയായിരുന്നു. അവനാണ് തുടക്കവും ഒടുക്കവും, അവനാണ് ആദിയും അന്തവും, അവനാണ് ഒരു യുഗത്തിന് ആരംഭം കുറിക്കുന്നതും ആ യുഗത്തെ അവസാനത്തിലേക്കു കൊണ്ടുവരുന്നതും. വ്യത്യസ്തയുഗങ്ങളില്‍ വ്യത്യസ്ത സ്ഥലങ്ങളിലായുള്ള പ്രവൃത്തിയുടെ മൂന്നു ഘട്ടങ്ങള്‍ തീര്‍ച്ചയായും ഒരേ ആത്മാവിന്റെ പ്രവൃത്തിയാണ്. ഈ മൂന്നു ഘട്ടങ്ങളെയും വേറിട്ടുകാണുന്ന എല്ലാവരും ദൈവത്തെ എതിര്‍ക്കുകയാണ്. ഇപ്പോള്‍ നിങ്ങള്‍ ചെയ്യേണ്ടത്, ആദ്യഘട്ടം മുതല്‍ ഇന്നുവരെയുള്ള എല്ലാ പ്രവൃത്തിയും ഒരൊറ്റ ദൈവത്തിന്റെ, ഒരൊറ്റ ആത്മാവിന്റെ പ്രവൃത്തിയാണെന്നു മനസ്സിലാക്കുകയാണ്. ഇതിനെപ്പറ്റി ഒരു സംശയവും ഉണ്ടാകുവാന്‍ പാടില്ല.


ദൈവം മനുഷ്യനായി ജനിച്ചതിലെ രഹസ്യം (1)

കൃപായുഗത്തില്‍ യോഹന്നാന്‍ യേശുവിനായി വഴിയൊരുക്കി. യോഹന്നാനു ദൈവത്തിന്റെ പ്രവൃത്തി ചെയ്യുവാന്‍ സാധിക്കുമായിരുന്നില്ല. മനുഷ്യന്റെ കടമ നിര്‍വഹിക്കുക മാത്രമായിരുന്നു അവന്‍ ചെയ്തത്. യോഹന്നാന്‍ കര്‍ത്താവിനു മുമ്പേ നടന്നവന്‍ ആയിരുന്നെങ്കിലും അവനു ദൈവത്തെ പ്രതിനിധാനം ചെയ്യുവാന്‍ സാധിക്കുമായിരുന്നില്ല. പരിശുദ്ധാത്മാവ് ഉപയോഗിച്ച ഒരു മനുഷ്യന്‍ മാത്രമായിരുന്നു അവന്‍. യേശു സ്നാപനപ്പെട്ടതിനു ശേഷം പരിശുദ്ധാത്മാവ് ഒരു പ്രാവിന്റെ രൂപത്തിൽ അവന്റെ മേല്‍ ഇറങ്ങിവന്നു. അതിനു ശേഷം അവന്‍ തന്റെ പ്രവൃത്തി ചെയ്യുവാന്‍ ആരംഭിച്ചു. അതായത്, അവന്‍ ക്രിസ്തുവിന്റെ ശുശ്രൂഷ ചെയ്യുവാന്‍ ആരംഭിച്ചു. അതുകൊണ്ടാണ് അവന്‍ ദൈവത്തിന്റെ സ്വത്വം സ്വീകരിച്ചത്. കാരണം അവന്‍ വന്നതു ദൈവത്തില്‍ നിന്നായിരുന്നു. മുമ്പ് അവന്റെ വിശ്വാസം എങ്ങനെയുള്ളതായിരുന്നുവെങ്കിലും—അതു പലപ്പോഴും ബലഹീനമായിരുന്നിരിക്കാം, അല്ലെങ്കില്‍ കരുത്തുറ്റതായിരുന്നിരിക്കാം—അതെല്ലാം അവന്‍ തന്റെ ശുശ്രൂഷയിലേര്‍പ്പെടുന്നതിനു മുമ്പു നയിച്ച സാധാരണ മനുഷ്യജീവിതത്തിന്റേതായിരുന്നു. അവന്‍ സ്നാപനപ്പെട്ടതിനു ശേഷം (അതായത്, അഭിഷേകം ചെയ്യപ്പെട്ടതിനു ശേഷം), ദൈവത്തിന്റെ ശക്തിയും മഹത്ത്വവും പെട്ടെന്ന് അവനു ലഭിച്ചു. അതുകൊണ്ട് അവന്‍ തന്റെ ശുശ്രൂഷ ആരംഭിച്ചു. അവന് അടയാളങ്ങളും അത്ഭുതങ്ങളും പ്രവര്‍ത്തിക്കുവാനും വിസ്മയജനകമായ കാര്യങ്ങൾ കാണിക്കുവാനും സാധിച്ചു. അവനു ശക്തിയും അധികാരവും ഉണ്ടായിരുന്നു. കാരണം, അവന്‍ നേരിട്ടു ദൈവത്തിനു വേണ്ടിയായിരുന്നു പ്രവര്‍ത്തിച്ചുകൊണ്ടിരുന്നത്. അവന്‍ ആത്മാവിന്റെ സ്ഥാനത്തുനിന്ന് പ്രവൃത്തി ചെയ്യുകയും ആത്മാവിന്റെ സ്വരം കേൾപ്പിക്കുകയുമായിരുന്നു. അതിനാല്‍, അവന്‍ ദൈവം തന്നെയായിരുന്നു. ഇതു തര്‍ക്കമറ്റതാണ്. എന്നാല്‍ പരിശുദ്ധാത്മാവിനാല്‍ ഉപയോഗിക്കപ്പെട്ട ഒരുവനായിരുന്നു യോഹന്നാന്‍. അവനു ദൈവത്തെ പ്രതിനിധാനം ചെയ്യുവാന്‍ കഴിഞ്ഞില്ല. ദൈവത്തെ പ്രതിനിധാനം ചെയ്യുക എന്നത് അവന് അസാധ്യവുമായിരുന്നു. അവനതു ചെയ്യുവാന്‍ ആഗ്രഹിച്ചിരുന്നെങ്കില്‍ത്തന്നെയും പരിശുദ്ധാത്മാവ് അത് അനുവദിക്കുമായിരുന്നില്ല. കാരണം, ദൈവം സ്വയം പൂര്‍ത്തിയാക്കുവാന്‍ ഉദ്ദേശിച്ച പ്രവൃത്തി ചെയ്യുവാന്‍ അവനു സാധിക്കുമായിരുന്നില്ല. ഒരുപക്ഷേ, അവനില്‍ മനുഷ്യന്റേതായ ഇംഗിതം കൂടുതലായിരുന്നിരിക്കാം. അല്ലെങ്കില്‍ അവനില്‍ അപഭ്രംശത്തിന്റേതായ എന്തെങ്കിലുമൊരു ഘടകം ഉണ്ടായിരുന്നിരിക്കാം. ഒരു സാഹചര്യത്തിലും അവനു ദൈവത്തെ നേരിട്ടു പ്രതിനിധാനം ചെയ്യുവാന്‍ സാധിച്ചില്ല. അവന്റെ പിഴവുകളും തെറ്റുകള്‍ ചെയ്യുവാനുള്ള പ്രവണതയും അവനെ മാത്രമാണു പ്രതിനിധാനം ചെയ്തത്. പക്ഷേ അവന്റെ പ്രവൃത്തി പരിശുദ്ധാത്മാവിനെ പ്രതിനിധാനം ചെയ്യുന്നതായിരുന്നു. എന്നിരുന്നാലും അവന്റേതായ എല്ലാം ദൈവത്തെ പ്രതിനിധാനം ചെയ്യുന്നതായിരുന്നു എന്നു നിങ്ങള്‍ക്കു പറയുവാന്‍ സാധിക്കില്ല. അവന്റെ അപഭ്രംശവും തെറ്റുകള്‍ ചെയ്യുവാനുള്ള പ്രവണതയും ദൈവത്തെ പ്രതിനിധാനം ചെയ്യുന്നതായിരുന്നോ? മനുഷ്യനെ പ്രതിനിധാനം ചെയ്യുമ്പോള്‍ തെറ്റുകള്‍ സംഭവിക്കുക സാധാരണമാണ്. പക്ഷേ, ദൈവത്തെ പ്രതിനിധാനം ചെയ്യുമ്പോള്‍ ഒരുവന് അപഭ്രംശം സംഭവിക്കുന്നെങ്കില്‍ അതു ദൈവത്തെ അവമതിക്കലാകില്ലേ? അതു പരിശുദ്ധാത്മാവിന് എതിരായ ദൈവദൂഷണമാകില്ലേ? ഒരുവന്‍ മറ്റുള്ളവരാല്‍ ഉന്നതനായി കണക്കാക്കപ്പെടുന്നവന്‍ ആണെങ്കില്‍ കൂടിയും പരിശുദ്ധാത്മാവ് വെറുതെ അവനെ ദൈവത്തിന്റെ സ്ഥാനത്തു നില്‍ക്കുവാന്‍ അനുവദിക്കുന്നില്ല. അവന്‍ ദൈവമല്ലെങ്കില്‍ അവസാനം അവന് ഉറച്ചുനില്‍ക്കാന്‍ സാധിക്കുകയില്ല. മനുഷ്യനു തോന്നുന്നതുപോലെ ദൈവത്തെ പ്രതിനിധാനം ചെയ്യുവാന്‍ പരിശുദ്ധാത്മാവ് അവനെ അനുവദിക്കുന്നില്ല! ഉദാഹരണത്തിന്, പരിശുദ്ധാത്മാവായിരുന്നു യോഹന്നാനു സാക്ഷ്യം വഹിച്ചത്. യേശുവിനു വഴിയൊരുക്കാന്‍ വന്നവനാണ് അവന്‍ എന്നു വെളിപ്പെടുത്തിയതും പരിശുദ്ധാത്മാവായിരുന്നു. പക്ഷേ, പരിശുദ്ധാത്മാവ് അവന്റെ മേല്‍ ചെയ്ത പ്രവൃത്തി കൃത്യമായി അളന്നു തിട്ടപ്പെടുത്തിയതായിരുന്നു. യോഹന്നാനോട് ആകെ ആവശ്യപ്പെട്ടത് യേശുവിനു വഴി ഒരുക്കുന്നവന്‍ ആകുവാന്‍ മാത്രമായിരുന്നു, അവന്റെ പാത നേരെയാക്കുവാൻ മാത്രമായിരുന്നു. എന്നു പറഞ്ഞാല്‍, അവന്റെ വഴിയൊരുക്കുന്ന വേലയെ മാത്രമേ പരിശുദ്ധാത്മാവു പിന്തുണച്ചുള്ളൂ, അത്തരത്തിലുള്ള പ്രവൃത്തി ചെയ്യുവാന്‍ മാത്രമേ അവനെ അനുവദിച്ചുള്ളൂ—മറ്റൊരു വേലയും ചെയ്യുവാന്‍ അവന് അനുവാദമുണ്ടായിരുന്നില്ല. യോഹന്നാന്‍ ഏലിയായെ പ്രതിനിധാനം ചെയ്തു, വഴിയൊരുക്കിയ പ്രവാചകനെ അവന്‍ പ്രതിനിധാനം ചെയ്തു. അതിനു പരിശുദ്ധാത്മാവ് അവനെ പിന്തുണച്ചു. അവന്റെ വേല വഴിയൊരുക്കുക എന്നതായിരുന്നിടത്തോളം പരിശുദ്ധാത്മാവ് അവനെ പിന്തുണച്ചു. എന്നിരുന്നാലും സ്വയം ദൈവമാണ് എന്നവന്‍ അവകാശപ്പെട്ടിരുന്നെങ്കില്‍, വീണ്ടെടുപ്പിന്റെ പ്രവൃത്തി പൂർത്തീകരിക്കുവാനാണു താന്‍ വന്നിരിക്കുന്നത് എന്നു പറഞ്ഞിരുന്നെങ്കില്‍ പരിശുദ്ധാത്മാവിന് അവനു ശിക്ഷണം നല്‍കേണ്ടതായിവരുമായിരുന്നു. യോഹന്നാന്റെ വേല എത്ര തന്നെ മഹത്തരമായിരുന്നുവെങ്കിലും, അതിനെ പരിശുദ്ധാത്മാവ് പിന്തുണച്ചിരുന്നുവെങ്കിലും, ആ വേല പരിധികളില്ലാത്ത ഒന്നായിരുന്നില്ല. പരിശുദ്ധാത്മാവ് തീര്‍ച്ചയായും അവന്റെ പ്രവൃത്തിയെ പിന്തുണച്ചിരുന്നു എങ്കിലും ആ സമയത്ത് അവനു നല്‍കപ്പെട്ട ശക്തി വഴിയൊരുക്കുന്നതില്‍ പരിമിതപ്പെട്ടിരുന്നു. അവനു മറ്റൊരു വേലയും ചെയ്യുവാനേ കഴിയുമായിരുന്നില്ല. കാരണം, അവന്‍ വഴിയൊരുക്കിയ യോഹന്നാന്‍ മാത്രമായിരുന്നു, യേശുവായിരുന്നില്ല. അതുകൊണ്ട്, പരിശുദ്ധാത്മാവിന്റെ സാക്ഷ്യം പ്രധാനമാണ്. പക്ഷേ പരിശുദ്ധാത്മാവ് മനുഷ്യനെ ചെയ്യാന്‍ അനുവദിക്കുന്ന പ്രവൃത്തി അതിലും പ്രധാനമാണ്. യോഹന്നാന് ആ സമയത്ത് മുഴങ്ങുന്ന ഒരു സാക്ഷ്യം നല്‍കപ്പെട്ടില്ലേ? അവന്റെ വേലയും മഹത്തരമായിരുന്നില്ലേ? പക്ഷേ അവന്‍ ചെയ്ത വേലയ്ക്ക് യേശുവിന്റേതിനെ കടത്തിവെട്ടുവാന്‍ സാധിച്ചില്ല. കാരണം അവന്‍ പരിശുദ്ധാത്മാവിനാല്‍ ഉപയോഗിക്കപ്പെട്ട ഒരു മനുഷ്യനല്ലാതെ മറ്റൊന്നും ആയിരുന്നില്ല. അവനു ദൈവത്തെ നേരിട്ടു പ്രതിനിധാനം ചെയ്യുവാന്‍ സാധിക്കുമായിരുന്നില്ല. അതുകൊണ്ട്, അവന്‍ ചെയ്ത പ്രവൃത്തി പരിമിതമായിരുന്നു. അവന്‍ തന്റെ വഴിയൊരുക്കുന്ന പ്രവൃത്തി പൂര്‍ത്തിയാക്കിയതിനു ശേഷം പരിശുദ്ധാത്മാവ് അവനു സാക്ഷ്യം നല്‍കിയില്ല. അവനു ചെയ്യുവാന്‍ പുതിയ പ്രവൃത്തിയൊന്നും ഉണ്ടായിരുന്നില്ല. ദൈവത്തിന്റെ തന്നെ പ്രവൃത്തി ആരംഭിച്ചപ്പോള്‍ അവന്‍ പിന്‍വാങ്ങി.

ദുഷ്ടാത്മാക്കള്‍ ബാധിച്ച് “ഞാന്‍ ദൈവമാണ്!” എന്ന് ഉറക്കെ വിളിച്ചുപറയുന്ന ചിലരുണ്ട്. എന്നാല്‍ അവസാനം അവരുടെ യാഥാര്‍ഥ്യം വെളിപ്പെടുന്നു. കാരണം അവര്‍ എന്തിനെ പ്രതിനിധാനം ചെയ്യുന്നുവോ അതില്‍ അവര്‍ക്കു തെറ്റു സംഭവിച്ചിരിക്കുന്നു. അവര്‍ സാത്താനെ പ്രതിനിധാനം ചെയ്യുന്നു. പരിശുദ്ധാത്മാവ് അവരെ ചെവിക്കൊള്ളുന്നില്ല. നീ സ്വയം എത്ര ഉയര്‍ത്തിയാലും എത്ര ശക്തമായി വിളിച്ചുപറഞ്ഞാലും നീ അപ്പോഴും സൃഷ്ടിക്കപ്പെട്ട ഒന്നാണ്, സാത്താനു സ്വന്തമായവനാണ്. ഞാന്‍ ഒരിക്കലും “ഞാന്‍ ദൈവമാണ്, ഞാൻ ദൈവത്തിന്റെ പ്രിയപുത്രനാണ്!” എന്നു വിളിച്ചു പറയുന്നില്ല. പക്ഷേ ഞാന്‍ ചെയ്യുന്ന പ്രവൃത്തി ദൈവത്തിന്റെ പ്രവൃത്തിയാണ്. ഞാന്‍ ബഹളം വയ്ക്കണോ? ഉയര്‍ത്തേണ്ട ഒരു കാര്യവുമില്ല. ദൈവം തന്റെ സ്വന്തം പ്രവൃത്തി സ്വയം ചെയ്യുന്നു, മനുഷ്യന്‍ അവന് ഒരു സ്ഥാനം നല്‍കുകയോ ബഹുമാന്യമായ ഒരു പദവിനാമം നല്‍കുകയോ ചെയ്യേണ്ടതില്ല: അവന്റെ പ്രവൃത്തി അവന്റെ സ്വത്വത്തെയും സ്ഥാനത്തെയും പ്രതിനിധാനം ചെയ്യുന്നു. സ്നാപനത്തിനു മുമ്പ് യേശു ദൈവം തന്നെയായിരുന്നില്ലേ? അവൻ ദൈവത്തിന്റെ മനുഷ്യാവതാരമായിരുന്നില്ലേ? വാസ്തവത്തിൽ, സാക്ഷ്യം ലഭിച്ചതിനു ശേഷം മാത്രമേ അവന്‍ ദൈവത്തിന്റെ ഏകപുത്രന്‍ ആയുള്ളൂ എന്നു പറയുവാന്‍ സാധിക്കുമോ? അവന്‍ തന്റെ പ്രവൃത്തി ആരംഭിക്കുന്നതിനു വളരെ മുമ്പുതന്നെ, യേശു എന്നു പേരായ ഒരു മനുഷ്യന്‍ ഉണ്ടായിരുന്നില്ലേ? നിനക്ക് പുതിയ പാതകള്‍ തുറക്കുവാനോ ആത്മാവിനെ പ്രതിനിധാനം ചെയ്യുവാനോ സാധിക്കില്ല. ആത്മാവിന്റെ പ്രവൃത്തിയോ അവന്‍ അരുളിച്ചെയ്യുന്ന വചനങ്ങളോ പ്രകടമാക്കുവാന്‍ നിനക്ക് സാധിക്കില്ല. ദൈവത്തിന്റെ പ്രവൃത്തി ചെയ്യുവാന്‍ കഴിവില്ലാത്തവനാണ് നീ. ആത്മാവിന്റെ പ്രവൃത്തിയും നിനക്കു ചെയ്യുവാന്‍ സാധിക്കില്ല. ദൈവത്തിന്റെ ജ്ഞാനവും വിസ്മയനീയതയും അഗാധതയും, പിന്നെ ദൈവം മനുഷ്യനെ ശാസിക്കുന്ന അവന്റെ പ്രകൃതത്തിന്റെ പൂര്‍ണതയും—ഇതെല്ലാം നിങ്ങളുടെ പ്രകടമാക്കുവാനുള്ള കഴിവിലും അപ്പുറമാണ്. അതുകൊണ്ട്, ദൈവമാണെന്നു സ്വയം അവകാശപ്പെടുന്നത് വ്യര്‍ഥമാകും. നിങ്ങള്‍ക്കു നാമം മാത്രമേ ഉണ്ടാകുകയുള്ളൂ, സത്തയൊന്നുമുണ്ടാകില്ല. ദൈവംതന്നെ വന്നിരിക്കുന്നു. പക്ഷേ ആരും അവനെ തിരിച്ചറിയുന്നില്ല. എന്നിരുന്നാലും, അവന്‍ തന്റെ പ്രവൃത്തി ചെയ്യുന്നതു തുടരുന്നു. ആത്മാവിനെ പ്രതിനിധീകരിച്ചുകൊണ്ടാണ് അവനതു ചെയ്യുന്നത്. അവനെ നീ മനുഷ്യനെന്നു വിളിച്ചാലും ദൈവമെന്നു വിളിച്ചാലും കര്‍ത്താവെന്നു വിളിച്ചാലും ക്രിസ്തുവെന്നു വിളിച്ചാലും അല്ലെങ്കില്‍ അവളെ സഹോദരി എന്നു വിളിച്ചാലും അതൊന്നും വിഷയമല്ല. പക്ഷേ അവന്‍ ചെയ്യുന്ന പ്രവൃത്തി ആത്മാവിന്റെ പ്രവൃത്തിയാണ്, ദൈവത്തിന്റെ തന്നെ പ്രവൃത്തിയെ പ്രതിനിധാനം ചെയ്യുന്നതാണ്. മനുഷ്യന്‍ അവനെ ഏതു പേരു വിളിക്കുന്നു എന്നത് അവനു വിഷയമല്ല. ആ പേരിന് അവന്റെ പ്രവൃത്തിയെ നിശ്ചയിക്കുവാന്‍ സാധിക്കുമോ? നീ അവനെ എന്തു പേരു വിളിച്ചാലും ദൈവത്തെ സംബന്ധിച്ചിടത്തോളം അവന്‍ ദൈവാത്മാവിന്റെ മനുഷ്യാവതാരമാണ്; അവന്‍ ആത്മാവിനെ പ്രതിനിധാനം ചെയ്യുന്നു, ആത്മാവിനാല്‍ അംഗീകരിക്കപ്പെട്ടിരിക്കുന്നു. ഒരു പുതുയുഗത്തിനായി വഴിയൊരുക്കുവാന്‍ നിനക്കു സാധിക്കുന്നില്ലെങ്കില്‍, അല്ലെങ്കില്‍ പഴയതിന് ഒരു അവസാനം കൊണ്ടുവരാന്‍, അല്ലെങ്കില്‍ ഒരു പുതുയുഗം തുടങ്ങാന്‍, അല്ലെങ്കില്‍ ഒരു പുതിയ പ്രവൃത്തി ചെയ്യുവാന്‍ നിനക്കു കഴിയുന്നില്ലെങ്കില്‍, നിന്നെ ദൈവം എന്നു വിളിക്കുവാന്‍ സാധിക്കില്ല!

പരിശുദ്ധാത്മാവിനാല്‍ ഉപയോഗിക്കപ്പെടുന്ന മനുഷ്യനുപോലും ദൈവത്തെ പ്രതിനിധാനം ചെയ്യുവാന്‍ സാധിക്കില്ല. എന്നു പറഞ്ഞാല്‍, അങ്ങനെയുള്ള ഒരു മനുഷ്യനു ദൈവത്തെ പ്രതിനിധാനം ചെയ്യുവാന്‍ സാധിക്കില്ല എന്നു മാത്രമല്ല, അവന്‍ ചെയ്യുന്ന പ്രവൃത്തിക്കും ദൈവത്തെ നേരിട്ടു പ്രതിനിധാനം ചെയ്യുവാന്‍ സാധിക്കില്ല. മറ്റൊരു തരത്തില്‍ പറഞ്ഞാല്‍, മനുഷ്യന്റെ അനുഭവത്തെ നേരിട്ടു ദൈവത്തിന്റെ കാര്യനിർവഹണത്തിനുള്ളിൽ സ്ഥാപിക്കാനാവില്ല, അതിനു ദൈവത്തിന്റെ കാര്യനിർവഹണത്തെ പ്രതിനിധാനം ചെയ്യുവാനും സാധിക്കില്ല. ദൈവം തന്നെ ചെയ്യുന്ന പ്രവൃത്തി പൂര്‍ണമായും അവന്‍ തന്റെ സ്വന്തം കാര്യനിര്‍വഹണ പദ്ധതിയില്‍ ചെയ്യുവാന്‍ ഉദ്ദേശിക്കുന്ന കാര്യങ്ങളാണ്, അതു മഹത്തായ കാര്യനിര്‍വഹണത്തെ സംബന്ധിച്ചതുമാണ്. മനുഷ്യന്‍ ചെയ്യുന്ന പ്രവൃത്തിയാകട്ടെ, തന്റെ വ്യക്തിപരമായ അനുഭവം പകർന്നുകൊടുക്കുന്നതാണ്. മുമ്പേ പോയവര്‍ നടന്നതില്‍ നിന്നും വ്യത്യസ്തമായ അനുഭവത്തിന്റെ ഒരു പാത കണ്ടെത്തുന്നതും പരിശുദ്ധാത്മാവിന്റെ മാര്‍ഗദര്‍ശനത്തിൻ കീഴില്‍ സ്വന്തം സഹോദരന്മാരെയും സഹോദരിമാരെയും നയിക്കുന്നതും അതില്‍ ഉള്‍പ്പെട്ടിരിക്കുന്നു. ഈ മനുഷ്യര്‍ പ്രദാനം ചെയ്യുന്നത് സ്വന്തം വ്യക്തിപരമായ അനുഭവമോ അല്ലെങ്കില്‍ ആത്മീയരായ മനുഷ്യരുടെ ആത്മീയ എഴുത്തുകളെയോ ആണ്. ഈ ആളുകള്‍ പരിശുദ്ധാത്മാവിനാല്‍ ഉപയോഗിക്കപ്പെടുന്നുണ്ടെങ്കിലും അവര്‍ ചെയ്യുന്ന പ്രവൃത്തി ആറായിരംവര്‍ഷ പദ്ധതിയിലെ മഹത്തായ കാര്യനിര്‍വഹണ വേലയുമായി ബന്ധമൊന്നുമില്ലാത്തതാണ്. തങ്ങൾക്കു ചെയ്യാന്‍ സാധിക്കുന്ന കാര്യങ്ങള്‍ പൂര്‍ത്തിയാക്കുന്നതുവരെ അല്ലെങ്കില്‍ തങ്ങളുടെ ജീവിതം അവസാനിക്കുന്നതുവരെ മനുഷ്യരെ പരിശുദ്ധാത്മാവിന്റെ ഒഴുക്കിൽ നയിക്കുന്നതിനായി വ്യത്യസ്ത കാലഘട്ടങ്ങളില്‍ പരിശുദ്ധാത്മാവ് ഉയർത്തിക്കൊണ്ടുവന്നവർ മാത്രമാണ് അവര്‍. ദൈവം തന്നെയായവന് ഉചിതമായ പാതയൊരുക്കുക, അല്ലെങ്കില്‍ ഭൂമിയിലെ അവന്റെ കാര്യനിര്‍വഹണത്തിന്റെ ഒരു പ്രത്യേക ഭാഗം തുടര്‍ന്നുകൊണ്ടുപോകുക എന്നതുമാത്രമാണ് അവര്‍ ചെയ്യുന്ന പ്രവൃത്തി. ഈ ആളുകള്‍ക്ക് അവന്റെ കാര്യനിര്‍വഹണത്തിന്റെ കൂടുതല്‍ മഹത്തരമായ പ്രവൃത്തി സ്വയം നടപ്പിലാക്കുവാന്‍ സാധിക്കില്ല. പുതിയ പാതകള്‍ തുറക്കാനും അവര്‍ക്കു സാധിക്കില്ല. അത്ര പോലും, മുമ്പത്തെ യുഗത്തിലെ ദൈവത്തിന്റെ എല്ലാ പ്രവൃത്തികള്‍ക്കും ഒരു അവസാനം കൊണ്ടുവരുവാന്‍ അവരിലാര്‍ക്കും തന്നെ സാധിക്കില്ല. അതുകൊണ്ടുതന്നെ സൃഷ്ടിക്കപ്പെട്ട ഒന്ന് അതിന്റെ ധര്‍മം നിര്‍വഹിക്കുന്നതിനെ മാത്രമേ അവര്‍ ചെയ്യുന്ന പ്രവൃത്തി പ്രതിനിധാനം ചെയ്യുന്നുള്ളൂ. ദൈവം തന്നെയായവന്‍ തന്റെ ശുശ്രൂഷ ചെയ്യുന്നതിനെ അതിനു പ്രതിനിധാനം ചെയ്യുവാന്‍ സാധിക്കില്ല. കാരണം, അവര്‍ ചെയ്യുന്ന പ്രവൃത്തി ദൈവം തന്നെ ചെയ്യുന്ന പ്രവൃത്തി പോലെയല്ല. ഒരു പുതിയ യുഗം ആരംഭിക്കുന്ന പ്രവൃത്തി മനുഷ്യനു ദൈവത്തിന്റെ സ്ഥാനത്തു നിന്നുകൊണ്ടു ചെയ്യുവാന്‍ സാധിക്കുന്ന ഒന്നല്ല. ദൈവത്തിനു തന്നെയല്ലാതെ മറ്റാര്‍ക്കും അതു ചെയ്യുവാന്‍ സാധിക്കില്ല. മനുഷ്യന്‍ ചെയ്യുന്ന എല്ലാ വേലയിലും ഉള്‍പ്പെട്ടിരിക്കുന്നത് പരിശുദ്ധാത്മാവിനാല്‍ സ്പര്‍ശിക്കപ്പെടുകയോ പ്രബുദ്ധനാക്കപ്പെടുകയോ ചെയ്യുമ്പോള്‍, സൃഷ്ടിക്കപ്പെട്ട ഒന്ന് എന്ന നിലയിലുള്ള സ്വന്തം കടമ നിര്‍വഹിക്കുന്നതാണ്. ഈ ആളുകള്‍ നല്‍കുന്ന മാര്‍ഗദര്‍ശനത്തില്‍ പൂര്‍ണമായും ഉള്‍പ്പെട്ടിരിക്കുന്നത് മനുഷ്യനു ദൈനംദിന ജീവിതത്തില്‍ പ്രവര്‍ത്തനത്തിന്റെ ഒരു പാതയും എങ്ങനെയാണ് അവന്‍ ദൈവത്തിന്റെ ഹിതത്തിനനുസരിച്ചു പ്രവര്‍ത്തിക്കേണ്ടത് എന്നും കാണിച്ചു കൊടുക്കുന്നതാണ്. മനുഷ്യന്റെ വേലയില്‍ ദൈവത്തിന്റെ കാര്യനിര്‍വഹണം ഉള്‍ച്ചേര്‍ന്നിട്ടില്ല. അത് ആത്മാവിന്റെ പ്രവൃത്തിയെ പ്രതിനിധാനം ചെയ്യുന്നുമില്ല. ഉദാഹരണത്തിന് സാക്ഷി ലീയുടെയും കാവല്‍ക്കാരന്‍ നീയുടെയും പ്രവൃത്തി വഴിനയിക്കുക എന്നതായിരുന്നു. വഴി പുതിയതായാലും പഴയതായാലും ബൈബിളിനകത്തു തന്നെ നിലനില്‍ക്കുക എന്ന തത്ത്വത്തെ അടിസ്ഥാനമാക്കിയുള്ളതായിരുന്നു ആ പ്രവൃത്തി. പ്രാദേശിക സഭ പുനഃസ്ഥാപിക്കുന്നതായാലും പണിതുയര്‍ത്തുന്നതായാലും അവരുടെ പ്രവൃത്തി സഭകള്‍ സ്ഥാപിക്കുന്നതുമായി ബന്ധപ്പെട്ടുള്ളതായിരുന്നു. അവര്‍ ചെയ്ത പ്രവൃത്തി യേശുവും അപ്പോസ്തോലന്മാരും പൂര്‍ത്തിയാക്കാതെ അവശേഷിപ്പിച്ച, അല്ലെങ്കില്‍ കൃപായുഗത്തിൽ കൂടുതലായി പുരോഗതി പ്രാപിക്കാതിരുന്ന പ്രവൃത്തി തുടര്‍ന്നുകൊണ്ടുപോയി. അവരുടെ പ്രവൃത്തിയില്‍ അവര്‍ ചെയ്തത്, യേശു തന്റെ മുന്‍പ്രവൃത്തിയില്‍ തനിക്കു ശേഷം വരുന്ന തലമുറകളോട് ചെയ്യുവാനായി ആവശ്യപ്പെട്ടവ, അതായത് ശിരസ്സു മൂടുക, സ്നാപനം സ്വീകരിക്കുക, അപ്പം നുറുക്കുക, വീഞ്ഞു കുടിക്കുക തുടങ്ങിയവ പുനഃസ്ഥാപിക്കുക എന്നതായിരുന്നു. അവരുടെ പ്രവൃത്തി എന്നത് ബൈബിള്‍ അനുസരിക്കുക, ബൈബിളിനുള്ളിലെ മാര്‍ഗങ്ങള്‍ തേടുക എന്നിവയായിരുന്നു എന്നു പറയാം. അവര്‍ ഒരു തരത്തിലുള്ള പുതിയ പുരോഗതിയും കൊണ്ടുവന്നില്ല. അതുകൊണ്ട്, അവരുടെ പ്രവൃത്തിയില്‍ ബൈബിളിനുള്ളിലെ പുതിയ പാതകള്‍ കണ്ടെത്തുന്നതും അതുപോലെ കൂടുതല്‍ മികച്ചതും കൂടുതല്‍ യഥാര്‍ഥവുമായ പ്രവര്‍ത്തനങ്ങളും മാത്രമേ ഒരാള്‍ക്ക് കാണുവാന്‍ സാധിക്കുകയുള്ളൂ. പക്ഷേ അവരുടെ പ്രവൃത്തിയില്‍ ദൈവത്തിന്റെ ഇപ്പോഴത്തെ ഹിതം ഒരുവനു കാണുവാന്‍ സാധിക്കില്ല. അന്ത്യനാളുകളില്‍ ദൈവം ചെയ്യാന്‍ പദ്ധതിയിടുന്ന പുതിയ പ്രവൃത്തിയാകട്ടെ, അത്രപോലും കാണുവാന്‍ സാധിക്കില്ല. കാരണം അവര്‍ നടന്ന പാത അപ്പോഴും പഴയതുതന്നെയായിരുന്നു—അതില്‍ നവീകരണമോ പുരോഗമനമോ ഉണ്ടായില്ല. അവര്‍ യേശുവിന്റെ കുരിശുമരണം എന്ന യാഥാര്‍ഥ്യത്തെ മുറുകെപ്പിടിക്കുന്നതും ആളുകളോടു പശ്ചാത്തപിക്കുവാനും പാപങ്ങള്‍ ഏറ്റുപറയുവാനും ആവശ്യപ്പെടുന്നതും, പിന്നെ ‘അവസാനം വരെ സഹിച്ചു നില്‍ക്കുന്നവന്‍ രക്ഷിക്കപ്പെടും,’ ‘പുരുഷന്‍ സ്ത്രീയുടെ ശിരസ്സാണ്,’ ‘സ്ത്രീ ഭര്‍ത്താവിനെ അനുസരിക്കണം’ തുടങ്ങിയ കല്പനകള്‍ പാലിക്കുവാന്‍ ആവശ്യപ്പെടുന്നതും തുടര്‍ന്നു. അതില്‍ കൂടുതലായി, സഹോദരിമാര്‍ക്കു പ്രസംഗിക്കുവാന്‍ സാധിക്കില്ല, അനുസരിക്കുവാന്‍ മാത്രമേ സാധിക്കൂ എന്ന പരമ്പരാഗതധാരണയും അവര്‍ മുറുകെപ്പിടിച്ചു. ആ തരത്തിലുള്ള നേതൃത്വം തുടര്‍ന്നുകൊണ്ടുപോയിരുന്നുവെങ്കില്‍ പരിശുദ്ധാത്മാവിനു പുതിയ പ്രവൃത്തി നടപ്പിലാക്കുവാന്‍ ഒരിക്കലും സാധിക്കുമായിരുന്നില്ല. സിദ്ധാന്തങ്ങളില്‍ നിന്നും മനുഷ്യരെ സ്വതന്ത്രരാക്കുവാനോ സ്വാതന്ത്ര്യത്തിന്റെയും സൗന്ദര്യത്തിന്റെയും തലത്തിലേക്ക് അവരെ നയിക്കുവാനോ സാധിക്കുമായിരുന്നില്ല. അതിനാല്‍, അടുത്ത യുഗത്തിലേക്കു കടക്കുന്ന പ്രവൃത്തിയുടെ ഈ ഘട്ടം നടപ്പിലാക്കേണ്ടതും പ്രഘോഷിക്കേണ്ടതും ദൈവം തന്നെയാണ്. അല്ലെങ്കില്‍ അവന്റെ സ്ഥാനത്ത് ഒരു മനുഷ്യനും അതു ചെയ്യുവാന്‍ സാധിക്കുകയില്ല. ഇതുവരെ, ഈ പ്രവാഹത്തിനു പുറത്തുള്ള പരിശുദ്ധാത്മാവിന്റെ എല്ലാ പ്രവൃത്തിയും ഒരു നിശ്ചലാവസ്ഥയിലായിട്ടുണ്ട്. പരിശുദ്ധാത്മാവിനാല്‍ മുമ്പ് ഉപയോഗിക്കപ്പെട്ടുകൊണ്ടിരുന്നവര്‍ക്ക് അവരുടെ കഴിവുകള്‍ നഷ്ടപ്പെട്ടു കഴിഞ്ഞു. അതിനാല്‍ പരിശുദ്ധാത്മാവിനാല്‍ ഉപയോഗിക്കപ്പെടുന്നവരുടെ പ്രവൃത്തി ദൈവം തന്നെ ചെയ്യുന്ന പ്രവൃത്തി പോലെയല്ലാത്തതുകൊണ്ട് അവരുടെ സ്വത്വങ്ങളും അവര്‍ ആര്‍ക്കുവേണ്ടിയാണോ പ്രവര്‍ത്തിക്കുന്നത്, അവരും അതുപോലെ വ്യത്യസ്തങ്ങളാണ്. കാരണം, പരിശുദ്ധാത്മാവു ചെയ്യാൻ ഉദ്ദേശിക്കുന്ന പ്രവൃത്തി വ്യത്യസ്തമാണ്. അതിനാല്‍ ഒരേപോലുള്ള പ്രവൃത്തി ചെയ്യുന്നവര്‍ക്ക് വ്യത്യസ്ത സ്വത്വങ്ങളും സ്ഥാനങ്ങളും നല്‍കപ്പെടുന്നു. പരിശുദ്ധാത്മാവിനാല്‍ ഉപയോഗിക്കപ്പെടുന്നവരും ചില പുതിയ പ്രവൃത്തികള്‍ ചെയ്തേക്കാം. മുന്‍യുഗത്തില്‍ ചെയ്യപ്പെട്ട ചില പ്രവൃത്തികള്‍ അവര്‍ ഉന്മൂലനം ചെയ്യുകയും ചെയ്തേക്കാം. പക്ഷേ അവര്‍ ചെയ്യുന്നതിന് പുതിയ യുഗത്തിലെ ദൈവത്തിന്റെ പ്രകൃതവും ഹിതവും പ്രകടമാക്കുവാന്‍ സാധിക്കില്ല. മുന്‍യുഗത്തിലെ പ്രവൃത്തി അവസാനിപ്പിക്കുന്നതിനു മാത്രമായിട്ടാണ് അവര്‍ പ്രവര്‍ത്തിക്കുന്നത്. ദൈവത്തിന്റെ പ്രകൃതത്തെ നേരിട്ടു പ്രതിനിധാനം ചെയ്യുക എന്ന ലക്ഷ്യത്തിനായി പുതിയ പ്രവൃത്തി ചെയ്യുന്നതിനു വേണ്ടിയല്ല. അതുകൊണ്ട്, കാലഹരണപ്പെട്ട എത്ര ശീലങ്ങളെ അവര്‍ ഇല്ലാതാക്കിയാലും എത്ര പുതിയ പ്രവൃത്തികളെ അവര്‍ അവതരിപ്പിച്ചാലും അപ്പോഴും അവര്‍ പ്രതിനിധാനം ചെയ്യുന്നതു മനുഷ്യനെയും സൃഷ്ടിക്കപ്പെട്ടവയെയുമാണ്. ദൈവം തന്നെ തന്റെ പ്രവൃത്തി ചെയ്യുമ്പോള്‍, പക്ഷേ, പഴയ യുഗത്തിലെ സമ്പ്രദായങ്ങളെ ഇല്ലാതാക്കുന്നതു പരസ്യമായി പ്രഖ്യാപിക്കുന്നില്ല. അല്ലെങ്കില്‍ പുതിയ യുഗത്തിന്റെ ആരംഭം നേരിട്ടു പ്രഖ്യാപിക്കുന്നില്ല. അവന്റെ വേലയുടെ കാര്യത്തിൽ, അവന്‍ നേരിട്ട് പ്രവർത്തിക്കുന്നവനും തുറന്നു പെരുമാറുന്നവനുമാണ്. അവന്‍ ചെയ്യാന്‍ ഉദ്ദേശിക്കുന്ന പ്രവൃത്തി ചെയ്യുന്നതില്‍ സ്പഷ്ടതയുള്ളവനാണ്. അതായത്, അവന്‍ ആരംഭിച്ച പ്രവൃത്തി സ്വയം നേരിട്ടു വ്യക്തമാക്കുന്നു, തന്റെ പ്രവൃത്തി ആദിയിൽ ഉദ്ദേശിച്ചതുപോലെതന്നെ നേരിട്ടു നടപ്പിലാക്കുന്നു, തന്റെ സ്വത്വവും പ്രകൃതവും വെളിവാക്കുന്നു. മനുഷ്യന്‍ കാണുന്നതുപോലെ അവന്റെ പ്രകൃതവും അതുപോലെ അവന്റെ പ്രവൃത്തിയും മുന്‍യുഗങ്ങളില്‍ നിന്നും വ്യത്യാസപ്പെട്ടിരിക്കുന്നു. എന്നിരുന്നാലും, ദൈവത്തിന്റെ കാഴ്ചപ്പാടില്‍ ഇത് അവന്റെ പ്രവൃത്തിയുടെ വെറും തുടര്‍ച്ചയും പുരോഗമനവുമാണ്. ദൈവം തന്റെ പ്രവൃത്തി ചെയ്യുമ്പോള്‍ അവന്‍ തന്റെ വചനങ്ങള്‍ വെളിവാക്കുകയും പുതിയ പ്രവൃത്തിക്കു നേരിട്ടു തുടക്കമിടുകയും ചെയ്യുന്നു. അതിനു വിപരീതമായി ഒരു മനുഷ്യന്‍ പ്രവര്‍ത്തിക്കുമ്പോള്‍, അത് അവധാനപൂർവമായ ചിന്തയിലൂടെയും പഠനത്തിലൂടെയുമാണ് സാധ്യമാകുന്നത്. അല്ലെങ്കിൽ അത് അറിവിന്റെ വിപുലീകരണമോ മറ്റുള്ളവരുടെ വേലയിൽ പ്രകടമായിരുന്ന സമ്പ്രദായങ്ങളുടെ ഊട്ടിയുറപ്പിക്കലോ മാത്രമാണ്. എന്നു പറഞ്ഞാല്‍ മനുഷ്യന്‍ ചെയ്യുന്ന പ്രവൃത്തിയുടെ കാതല്‍, സ്ഥാപിതമായ ഒരു ക്രമം പിന്തുടരുന്നതും “പഴയ പാതകളിലൂടെ പുതിയ പാദുകങ്ങള്‍ ധരിച്ചു നടക്കുന്നതു”മാണ്. ഇത് അര്‍ഥമാക്കുന്നത്, ദൈവം തന്നെ ആരംഭിച്ചതിനെ ആധാരമാക്കിയുള്ളതാണ് പരിശുദ്ധാത്മാവിനാല്‍ ഉപയോഗിക്കപ്പെട്ടവര്‍ നടന്ന പാത പോലും എന്നാണ്. അതുകൊണ്ട് പറഞ്ഞുവരുന്നത് ഇതാണ്, മനുഷ്യന്‍ എപ്പോഴും മനുഷ്യനാണ്, ദൈവം എപ്പോഴും ദൈവവും.

അബ്രഹാമിന് ഇസ്ഹാക്ക് ജനിച്ചതുപോലെ, യോഹന്നാൻ ജനിച്ചതും വാഗ്ദാനത്താലാണ്. അവന്‍ യേശുവിനു വഴിയൊരുക്കുകയും ധാരാളം പ്രവര്‍ത്തിക്കുകയും ചെയ്തു. പക്ഷേ, അവന്‍ ദൈവമായിരുന്നില്ല. മറിച്ച്, അവന്‍ പ്രവാചകന്മാരില്‍ ഒരുവനായിരുന്നു, കാരണം അവന്‍ യേശുവിനു വഴിയൊരുക്കുക മാത്രമാണു ചെയ്തത്. അവന്റെ പ്രവൃത്തിയും മഹത്തരമായിരുന്നു. അവന്‍ വഴിയൊരുക്കിയതിനു ശേഷം മാത്രമാണ് യേശു തന്റെ പ്രവൃത്തി ഔദ്യോഗികമായി ആരംഭിച്ചത്. അവന്‍ യേശുവിനു വേണ്ടി അധ്വാനിക്കുക മാത്രമായിരുന്നു, അവന്‍ ചെയ്ത പ്രവൃത്തി യേശുവിന്റെ പ്രവൃത്തിയെ സേവിക്കുന്നതായിരുന്നു എന്നു സാരം. അവന്റെ വഴിയൊരുക്കല്‍ പൂര്‍ത്തിയായതിനു ശേഷം യേശു തന്റെ പ്രവൃത്തി ആരംഭിച്ചു. അതിലും പുതിയതായ, കൂടുതല്‍ മൂര്‍ത്തമായ, കൂടുതല്‍ വിശദമായ പ്രവൃത്തി. പ്രവൃത്തിയുടെ ആരംഭഭാഗം മാത്രമേ യോഹന്നാന്‍ ചെയ്തുള്ളൂ. പുതിയ പ്രവൃത്തിയുടെ കൂടുതല്‍ ഭാഗവും ചെയ്തതു യേശുവായിരുന്നു. യോഹന്നാനും പുതിയ പ്രവൃത്തി ചെയ്തു. പക്ഷേ പുതിയ യുഗം ആരംഭിച്ചത് അവനായിരുന്നില്ല. വാഗ്ദാനത്താല്‍ ജനിക്കപ്പെട്ടവനായിരുന്നു യോഹന്നാന്‍. മാലാഖയാണ് അവനെ നാമകരണം ചെയ്തത്. ആ സമയത്ത്, അവന്റെ പിതാവു സഖറിയായുടെ പേര് അവനു നല്‍കണമെന്ന് ചിലര്‍ ആഗ്രഹിച്ചു. പക്ഷേ അവന്റെ അമ്മ പറഞ്ഞു, “ഈ കുഞ്ഞിനെ ആ പേരു വിളിക്കാന്‍ സാധിക്കില്ല. അവനെ യോഹന്നാന്‍ എന്നു വിളിക്കണം.” ഇതെല്ലാം പരിശുദ്ധാത്മാവിന്റെ നിർദേശപ്രകാരമാണ് സംഭവിച്ചത്. പരിശുദ്ധാത്മാവിന്റെ നിർദേശപ്രകാരം തന്നെയാണ് യേശുവിന്റെ നാമവും നല്‍കപ്പെട്ടത്. അവന്‍ പരിശുദ്ധാത്മാവില്‍ നിന്നും ജനിച്ചവനായിരുന്നു. അവന്‍ പരിശുദ്ധാത്മാവിനാല്‍ വാഗ്ദാനം ചെയ്യപ്പെട്ടവനായിരുന്നു. യേശു ദൈവമായിരുന്നു, ക്രിസ്തുവായിരുന്നു, മനുഷ്യപുത്രനായിരുന്നു. പക്ഷേ, യോഹന്നാന്റെ പ്രവൃത്തിയും മഹത്തരമായിരുന്നിട്ടും എന്തുകൊണ്ടാണ് അവന്‍ ദൈവമെന്നു വിളിക്കപ്പെടാതിരുന്നത്? കൃത്യമായും എന്തായിരുന്നു യേശു ചെയ്ത പ്രവൃത്തിയും യോഹന്നാന്‍ ചെയ്ത പ്രവൃത്തിയും തമ്മിലുള്ള വ്യത്യാസം? യോഹന്നാൻ യേശുവിനു വഴിയൊരുക്കി എന്നതു മാത്രമായിരുന്നോ കാരണം? അതോ ഇത് ദൈവത്താല്‍ മുന്‍നിശ്ചയിക്കപ്പെട്ടതായിരുന്നു എന്നതാണോ? “സ്വർഗരാജ്യം സമീപിച്ചിരിക്കുന്നതിനാൽ അനുതപിച്ചു ദൈവത്തിലേക്കു തിരിയുക” എന്ന് യോഹന്നാനും പറഞ്ഞിരുന്നെങ്കിലും, സ്വര്‍ഗരാജ്യത്തിന്റെ സുവിശേഷം അവനും പ്രസംഗിച്ചിരുന്നെങ്കിലും, അവന്റെ പ്രവൃത്തി അതിനപ്പുറത്തേക്കു പുരോഗമിച്ചില്ല. അതിന് ഒരു തുടക്കം മാത്രമായിരുന്നു ഉണ്ടായിരുന്നത്. അതിനു വിപരീതമായി യേശു ഒരു പുതിയ യുഗം ആരംഭിക്കുകയും അതോടൊപ്പം പഴയ യുഗം അവസാനിപ്പിക്കുകയും അതുപോലെ പഴയ നിയമത്തിലെ ന്യായപ്രമാണം പൂര്‍ത്തിയാക്കുകയും ചെയ്തു. അവന്‍ ചെയ്ത പ്രവൃത്തി യോഹന്നാന്‍ ചെയ്ത പ്രവൃത്തിയെക്കാള്‍ മഹത്തരമായിരുന്നു. അതിലുപരി അവന്‍ വന്നത് മനുഷ്യവര്‍ഗത്തെ വീണ്ടെടുക്കാനായിരുന്നു—അവന്‍ പ്രവൃത്തിയുടെ ആ ഘട്ടം പൂര്‍ത്തിയാക്കി. യോഹന്നാനെ സംബന്ധിച്ചാണെങ്കില്‍, അവന്‍ വഴിയൊരുക്കുക മാത്രം ചെയ്തു. അവന്റെ പ്രവൃത്തി മഹത്തരമായിരുന്നെങ്കിലും അവന്റെ വാക്കുകള്‍ അനവധിയായിരുന്നെങ്കിലും അവനെ അനുഗമിച്ച ശിഷ്യന്മാര്‍ ഒരുപാടുണ്ടായിരുന്നെങ്കിലും മനുഷ്യനെ ഒരു പുതിയ തുടക്കത്തിലേക്കു കൊണ്ടുവരികയെന്നതില്‍ കവിഞ്ഞ് അവന്റെ പ്രവൃത്തി മറ്റൊന്നും സാധ്യമാക്കിയില്ല. ഒരിക്കലും മനുഷ്യന്‍ അവനില്‍നിന്ന് ജീവനോ വഴിയോ അല്ലെങ്കില്‍, കൂടുതല്‍ ആഴമേറിയ സത്യങ്ങളോ നേടിയില്ല. അവനിലൂടെ ദൈവത്തിന്റെ ഹിതത്തെക്കുറിച്ചുള്ള ഗ്രാഹ്യവും മനുഷ്യന്‍ നേടിയില്ല. യോഹന്നാന്‍ യേശുവിന്റെ പ്രവൃത്തിക്കായി പുതിയൊരു കളമൊരുക്കുകയും തിരഞ്ഞെടുക്കപ്പെട്ടവരെ ഒരുക്കുകയും ചെയ്ത വലിയൊരു പ്രവാചകനായിരുന്നു (ഏലിയാ). കൃപായുഗത്തിനു മുമ്പേ നടന്നവനായിരുന്നു അവന്‍. അവരുടെ സാധാരണ മനുഷ്യന്റേതായ രൂപം നിരീക്ഷിക്കുന്നതിലൂടെ മാത്രം അത്തരം കാര്യങ്ങള്‍ മനസ്സിലാക്കുവാന്‍ സാധിക്കില്ല. യോഹന്നാനും ഗൗരവമേറിയ പ്രവൃത്തി ചെയ്തിനാലും അതിലുപരി അവന്‍ പരിശുദ്ധാത്മാവിനാല്‍ വാഗ്ദാനം ചെയ്യപ്പെട്ടവനായിരുന്നതിനാലും അവന്റെ പ്രവൃത്തിയെ പരിശുദ്ധാത്മാവു പിന്തുണച്ചിരുന്നതിനാലും ഇത് ഏറെ സത്യമാണ്. അങ്ങനെയായതുകൊണ്ട്, അവര്‍ ചെയ്യുന്ന പ്രവൃത്തിയില്‍ നിന്നു മാത്രമേ ഒരാള്‍ക്ക് അവരുടെ സ്വത്വം വേര്‍തിരിച്ചറിയുവാന്‍ സാധിക്കുകയുള്ളൂ. കാരണം, ഒരു മനുഷ്യന്റെ ബാഹ്യരൂപത്തില്‍ നിന്നും അവന്റെ സ്വത്വം തിരിച്ചറിയുവാന്‍ സാധിക്കില്ല. കൂടാതെ, എന്താണ് പരിശുദ്ധാത്മാവിന്റെ സാക്ഷ്യം എന്നു തിരിച്ചറിയുവാനുള്ള മാര്‍ഗവും മനുഷ്യനില്ല. യോഹന്നാന്‍ ചെയ്ത പ്രവൃത്തിയും യേശു ചെയ്ത പ്രവൃത്തിയും ഒരുപോലുള്ളതായിരുന്നില്ല. അവ വ്യത്യസ്ത സ്വഭാവമുള്ളതായിരുന്നു. ഇതില്‍ നിന്നുമാണ് യോഹന്നാല്‍ ദൈവമായിരുന്നോ അല്ലയോ എന്ന് ഒരുവന്‍ നിശ്ചയിക്കുന്നത്. ആരംഭിക്കുകയും തുടര്‍ന്നുകൊണ്ടുപോകുകയും പര്യവസാനിപ്പിക്കുകയും ഫലമുളവാക്കുകയും ആയിരുന്നു യേശുവിന്റെ പ്രവൃത്തി. അവന്‍ ഇതിലെ ഓരോ ഘട്ടവും നടപ്പിലാക്കി. അതേസമയം, യോഹന്നാന്റെ പ്രവൃത്തി ഒരു തുടക്കമിടുന്നതില്‍ കവിഞ്ഞ് ഒന്നുമായിരുന്നില്ല. ആരംഭത്തില്‍ യേശു സുവിശേഷം പ്രചരിപ്പിക്കുകയും അനുതാപത്തിന്റെ മാര്‍ഗം പ്രസംഗിക്കുകയും ചെയ്തു. പിന്നെ അവന്‍ മനുഷ്യരെ സ്നാപനം ചെയ്യുകയും രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്തു. അവസാനം അവന്‍ മനുഷ്യനെ പാപത്തില്‍നിന്നു വീണ്ടെടുക്കുകയും ആ യുഗം മുഴുവനിലേക്കുമുള്ള അവന്റെ പ്രവൃത്തി പൂര്‍ത്തിയാക്കുകയും ചെയ്തു. കൂടാതെ മനുഷ്യരോടു പ്രസംഗിക്കുകയും സ്വര്‍ഗരാജ്യത്തിന്റെ സുവിശേഷം പ്രസംഗിക്കുകയും ചെയ്തുകൊണ്ട് അവന്‍ എല്ലായിടത്തും ചുറ്റിസഞ്ചരിച്ചു. ഈ തരത്തില്‍ അവനും യോഹന്നാനും ഒരുപോലെയായിരുന്നു. വ്യത്യാസമെന്തെന്നാല്‍ യേശു ഒരു പുതുയുഗം കൊണ്ടുവരികയും കൃപായുഗം മനുഷ്യനു നല്‍കുകയും ചെയ്തു. അവന്റെ അധരത്തില്‍ നിന്നും എന്താണു മനുഷ്യന്‍ പ്രവര്‍ത്തിക്കേണ്ടത് എന്നതിനെപ്പറ്റിയും കൃപായുഗത്തില്‍ ഏതു വഴിയാണ് മനുഷ്യന്‍ പിന്തുടരേണ്ടത് എന്നതിനെപ്പറ്റിയുമുള്ള വചനം പുറത്തുവരികയും അവസാനം അവന്‍ വീണ്ടെടുപ്പിന്റെ പ്രവൃത്തി പൂര്‍ത്തിയാക്കുകയും ചെയ്തു. ഈ പ്രവൃത്തി യോഹന്നാന് ഒരിക്കലും ചെയ്യുവാന്‍ സാധിക്കുമായിരുന്നില്ല. അതിനാല്‍ യേശുവാണ് ദൈവം തന്നെയായവന്റെ പ്രവൃത്തി ചെയ്തത്. അവനാണ് ദൈവം തന്നെയായവനും ദൈവത്തെ നേരിട്ടു പ്രതിനിധാനം ചെയ്യുന്നവനും. വാഗ്ദാനത്താല്‍ ജനിച്ചവരും ആത്മാവില്‍നിന്നു ജനിച്ചവരും പരിശുദ്ധാത്മാവിനാല്‍ പിന്തുണയ്ക്കപ്പെടുന്നവരും പുതിയ പാതകള്‍ തുറക്കുന്നവരുമെല്ലാം ദൈവമാണെന്ന് മനുഷ്യരുടെ ധാരണകള്‍ പറയുന്നു. ഈ യുക്തിയനുസരിച്ച് യോഹന്നാനും ദൈവമാകും, മോശ, അബ്രഹാം, ദാവീദ് ... ഇവരെല്ലാം ദൈവമാകും. ഇതൊരു വലിയ തമാശയല്ലേ?

തന്റെ ശുശ്രൂഷ ചെയ്യുന്നതിനു മുമ്പ്, യേശുവും പരിശുദ്ധാത്മാവ് എന്തു ചെയ്തോ, അതിനനുസരിച്ച് പ്രവര്‍ത്തിച്ചിരുന്ന ഒരു സാധാരണ മനുഷ്യനായിരുന്നു. ആ സമയത്ത് തന്റെ സ്വന്തം സ്വത്വത്തെക്കുറിച്ച് അവൻ ബോധവാനായിരുന്നെങ്കിലും അല്ലെങ്കിലും, ദൈവത്തില്‍ നിന്നും വന്നതെല്ലാം അവന്‍ അനുസരിച്ചു. അവന്‍ തന്റെ ശുശ്രൂഷ ആരംഭിക്കുന്നതിനു മുമ്പ് പരിശുദ്ധാത്മാവ് ഒരിക്കലും അവന്റെ സ്വത്വം വെളിപ്പെടുത്തിയില്ല. തന്റെ ശുശ്രൂഷ ആരംഭിച്ചതിനു ശേഷം മാത്രമാണ് ആ നിയമങ്ങളും ആ ചട്ടങ്ങളും അവന്‍ ഇല്ലാതാക്കിയത്. അവന്‍ ഔദ്യോഗികമായി തന്റെ ശുശ്രൂഷ ആരംഭിക്കുന്നതു വരെ അവന്റെ വചനങ്ങള്‍ക്ക് അധികാരമോ ശക്തിയോ ഉണ്ടായിരുന്നില്ല. തന്റെ ശുശ്രൂഷ ആരംഭിച്ചതിനു ശേഷം മാത്രമേ ഒരു പുതുയുഗം തുറക്കുന്നതിനുള്ള പ്രവൃത്തിക്ക് അവന്‍ തുടക്കമിട്ടുള്ളൂ. അതിനു മുമ്പ്, 29 വര്‍ഷം പരിശുദ്ധാത്മാവ് അവനില്‍ മറഞ്ഞിരുന്നു. ഈ സമയത്ത്, അവന്‍ ഒരു മനുഷ്യന്‍ മാത്രമായിരുന്നു, ദൈവത്തിന്റെ സ്വത്വം അവനുണ്ടായിരുന്നില്ല. അവന്‍ തന്റെ ശുശ്രൂഷ ആരംഭിച്ചപ്പോഴാണ് ദൈവത്തിന്റെ പ്രവൃത്തി ആരംഭിച്ചത്. മനുഷ്യര്‍ തന്നെ എത്രമാത്രം അറിഞ്ഞിരുന്നു എന്നതു കണക്കിലെടുക്കാതെ, അവന്‍ തന്റെ ആന്തരികപദ്ധതി അനുസരിച്ചാണ് പ്രവൃത്തി ചെയ്തത്; അവന്‍ ചെയ്ത പ്രവൃത്തി ദൈവത്തെ നേരിട്ടു പ്രതിനിധാനം ചെയ്യുന്നതായിരുന്നു. ആ സമയത്ത് യേശു ചുറ്റുമുള്ളവരോടു ചോദിച്ചു, “ഞാൻ ആരെന്നാണ് നിങ്ങള്‍ പറയുന്നത്?” അവര്‍ മറുപടി പറഞ്ഞു, “നീ പ്രവാചകന്മാരില്‍ ഏറ്റവും ഉന്നതനും ഞങ്ങളുടെ മിടുക്കനായ വൈദ്യനുമാണ്.” ചിലര്‍ “നീ ഞങ്ങളുടെ മഹാപുരോഹിതനാണ്” എന്നും മറ്റും മറുപടി പറഞ്ഞു. എല്ലാത്തരം ഉത്തരങ്ങളും ലഭിച്ചു. അവന്‍ യോഹന്നാനാണെന്നും ഏലിയാ ആണെന്നും പോലും ചിലര്‍ പറഞ്ഞു. യേശു പിന്നെ ശിമോൻ പത്രോസിനു നേരെ തിരിഞ്ഞ് അവനോടു ചോദിച്ചു, “ഞാന്‍ ആരാണെന്നാണ് നീ പറയുന്നത്?” പത്രോസ് മറുപടി പറഞ്ഞു, “അവിടുന്ന് ജീവനുള്ള ദൈവത്തിന്റെ പുത്രനായ ക്രിസ്തു ആകുന്നു.” അപ്പോള്‍ മുതല്‍ അവന്‍ ദൈവമായിരുന്നു എന്ന് ആളുകള്‍ മനസ്സിലാക്കി. അവന്റെ സ്വത്വം വെളിപ്പെട്ടപ്പോള്‍ പത്രോസായിരുന്നു ഇതിനെപ്പറ്റി ആദ്യം ബോധവാനായത്. അവന്റെ അധരമാണ് അത് ആദ്യം വിളിച്ചുപറഞ്ഞത്. അപ്പോള്‍ യേശു പ്രസ്താവിച്ചു, “മാംസരക്തങ്ങളോടുകൂടിയ മനുഷ്യർ ആരുമല്ല ഈ സത്യം നിനക്കു വെളിപ്പെടുത്തിയത്, പിന്നെയോ സ്വർഗത്തിലുള്ള പിതാവത്രേ.” മറ്റുള്ളവര്‍ അറിഞ്ഞിരുന്നെങ്കിലും ഇല്ലെങ്കിലും സ്നാനത്തിനു ശേഷം അവന്‍ ചെയ്ത പ്രവൃത്തി ദൈവത്തിനു വേണ്ടിയുള്ളതായിരുന്നു. തന്റെ പ്രവൃത്തി ചെയ്യുവാനാണ് അവന്‍ വന്നത്, അല്ലാതെ തന്റെ സ്വത്വം വെളിപ്പെടുത്താനായല്ല. പത്രോസ് അതിനെപ്പറ്റി പറഞ്ഞതിനു ശേഷം മാത്രമാണ് അവന്റെ സ്വത്വം പരസ്യമായി വെളിപ്പെട്ടത്. അവന്‍ ദൈവം തന്നെയായിരുന്നു എന്നത് നീ അറിഞ്ഞിരുന്നെങ്കിലും ഇല്ലെങ്കിലും, സമയമായപ്പോള്‍ അവന്‍ തന്റെ പ്രവൃത്തി ആരംഭിച്ചു. നീയത് അറിഞ്ഞിരുന്നെങ്കിലും ഇല്ലെങ്കിലും പഴയതു പോലെ അവന്‍ തന്റെ പ്രവൃത്തിയുമായി മുമ്പോട്ടുപോയി. നീയത് നിഷേധിച്ചിരുന്നെങ്കില്‍ പോലും അവന്‍ തന്റെ പ്രവൃത്തി ചെയ്യുകയും സമയമാകുമ്പോള്‍ അത് നടപ്പിലാക്കുകയും ചെയ്യുമായിരുന്നു. അവന്‍ തന്റെ പ്രവൃത്തി ചെയ്യുവാനും ശുശ്രൂഷ നടപ്പാക്കുവാനുമായിരുന്നു വന്നത്. മനുഷ്യന്‍ തന്റെ ജഡത്തെ അറിയാന്‍ വേണ്ടിയായിരുന്നില്ല, മറിച്ച് തന്റെ പ്രവൃത്തിയെ സ്വീകരിക്കുവാന്‍ വേണ്ടിയായിരുന്നു അത്. ഇപ്പോഴത്തെ പ്രവൃത്തിയുടെ ഘട്ടം ദൈവത്തിന്റെ തന്നെ പ്രവൃത്തിയാണെന്നു തിരിച്ചറിയുന്നതില്‍ നീ പരാജയപ്പെട്ടെങ്കില്‍, അതിനു കാരണം നിന്റെ ദര്‍ശനമില്ലായ്മയാണ്. എന്നിരുന്നാലും പ്രവൃത്തിയുടെ ഈ ഘട്ടത്തെ തള്ളിപ്പറയുവാന്‍ നിനക്കു സാധിക്കില്ല. നീ അതു തിരിച്ചറിയുന്നതില്‍ പരാജയപ്പെടുന്നുവെങ്കില്‍ പരിശുദ്ധാത്മാവു പ്രവര്‍ത്തിക്കുന്നില്ല എന്നോ അവന്റെ പ്രവൃത്തി ശരിയല്ല എന്നോ അല്ല അതു തെളിയിക്കുന്നത്. ഇന്നത്തെ പ്രവൃത്തിയെ ബൈബിളിലെ യേശുവിന്റെ പ്രവൃത്തിയുമായി താരതമ്യം ചെയ്യുകയും എന്തു പൊരുത്തക്കേടുകളെയും പ്രവൃത്തിയുടെ ഈ ഘട്ടത്തെ തള്ളിപ്പറയുന്നതിനായി ഉപയോഗിക്കുകയും ചെയ്യുന്നവര്‍ പോലുമുണ്ട്. ഇത് അന്ധമായ പ്രവൃത്തിയല്ലേ? ബൈബിളില്‍ രേഖപ്പെടുത്തിയിട്ടുള്ള കാര്യങ്ങള്‍ പരിമിതമാണ്. അവയ്ക്കു ദൈവത്തിന്റെ പ്രവൃത്തിയെ പൂര്‍ണമായി പ്രതിനിധാനം ചെയ്യുവാന്‍ സാധിക്കില്ല. നാലു സുവിശേഷങ്ങള്‍ക്കെല്ലാം കൂടി നൂറില്‍ താഴെ അധ്യായങ്ങളേ ഉള്ളൂ. അവയില്‍ ഒരു നിശ്ചിത എണ്ണം സംഭവങ്ങളേ രേഖപ്പെടുത്തിയിട്ടുള്ളൂ. യേശു അത്തിമരത്തെ ശപിക്കുന്നത്, പത്രോസ് കര്‍ത്താവിനെ മൂന്നു തവണ തള്ളിപ്പറയുന്നത്, യേശു തന്റെ കുരിശുമരണത്തിനും പുനരുത്ഥാനത്തിനും ശേഷം ശിഷ്യന്മാര്‍ക്കു പ്രത്യക്ഷപ്പെടുന്നത്, ഉപവാസത്തെപ്പറ്റി പഠിപ്പിക്കുന്നത്, പ്രാര്‍ഥനയെപ്പറ്റി പഠിപ്പിക്കുന്നത്, വിവാഹമോചനത്തെപ്പറ്റി പഠിപ്പിക്കുന്നത്, യേശുവിന്റെ ജനനവും വംശാവലിയും, യേശു തന്റെ ശിഷ്യന്മാരെ നിയോഗിക്കുന്നത്, തുടങ്ങിയവ. എന്നിരുന്നാലും മനുഷ്യന്‍ അവയെ നിധിപോലെയാണ് വിലമതിക്കുന്നത്. ഇന്നത്തെ പ്രവൃത്തിയെ അവര്‍ അവയുമായി താരതമ്യം ചെയ്യുകപോലും ചെയ്യുന്നു. യേശു തന്റെ ജീവിതം മുഴുവന്‍ ചെയ്ത പ്രവൃത്തികള്‍ അത്രമാത്രമേ ഉള്ളൂ എന്നുപോലും അവര്‍ വിശ്വസിക്കുന്നു. അത്രമാത്രം ചെയ്യുവാനേ ദൈവത്തിനു കഴിവുണ്ടായിരുന്നുള്ളൂ, അതില്‍ കൂടുതലൊന്നും ചെയ്യുവാന്‍ കഴിവുണ്ടായിരുന്നില്ല എന്നതുപോലെയാണത്. വിഡ്ഢിത്തമല്ലേ ഇത്?

മുപ്പത്തിമൂന്നര വര്‍ഷമായിരുന്നു യേശു ഭൂമിയില്‍ ഉണ്ടായിരുന്നത്. അതായത്, മുപ്പത്തിമൂന്നര വര്‍ഷം അവന്‍ ഭൂമിയില്‍ ജീവിച്ചു. അതില്‍ മൂന്നര വര്‍ഷം മാത്രമേ അവന്‍ തന്റെ ശുശ്രൂഷ ചെയ്യുവാനായി ചെലവഴിച്ചുള്ളൂ. ബാക്കിയുള്ള കാലം മുഴുവന്‍ ഒരു സാധാരണ മനുഷ്യനായിട്ടാണ് അവന്‍ ജീവിച്ചത്. തുടക്കത്തില്‍, അവന്‍ സുനഗോഗിലെ ശുശ്രൂഷകളില്‍ പങ്കെടുക്കുകയും പുരോഹിതന്മാര്‍ വിശുദ്ധലിഖിതങ്ങൾ വ്യാഖ്യാനിക്കുന്നതും മറ്റുള്ളവരുടെ പ്രസംഗങ്ങളും ശ്രദ്ധിക്കുകയും ചെയ്തു. അവന്‍ വേദപുസ്തകത്തെപ്പറ്റി ധാരാളം അറിവു നേടി: അത്തരത്തിലുള്ള അറിവോടു കൂടിയല്ല അവന്‍ ജനിച്ചു വീണത്; വായിച്ചും ശ്രവിച്ചും മാത്രമാണ് അവൻ അതു നേടിയത്. പന്ത്രണ്ടാം വയസ്സില്‍ സുനഗോഗിലെ മതഗുരുക്കന്മാരോട് അവന്‍ ചോദ്യങ്ങള്‍ ചോദിച്ചു എന്ന് ബൈബിളില്‍ കൃത്യമായി രേഖപ്പെടുത്തിയിട്ടുണ്ട്: എന്തായിരുന്നു പഴയ പ്രവാചകന്മാരുടെ പ്രവചനങ്ങള്‍? മോശയുടെ നിയമങ്ങള്‍ ഏവയായിരുന്നു? പഴയ നിയമത്തിന്റെ കാര്യമോ? പുരോഹിതവസ്ത്രങ്ങൾ ധരിച്ച് മനുഷ്യൻ ദേവാലയത്തില്‍ ദൈവത്തിനു ശുശ്രൂഷ ചെയ്യുന്നതിനെക്കുറിച്ചോ? ... അവന്‍ അനവധി ചോദ്യങ്ങള്‍ ചോദിച്ചു. കാരണം അവന് അറിവോ ഗ്രാഹ്യമോ ഉണ്ടായിരുന്നില്ല. അവനെ പരിശുദ്ധാത്മാവിനാല്‍ ഗര്‍ഭം ധരിച്ചതാണെങ്കിലും, പൂർണമായും ഒരു സാധാരണ മനുഷ്യനായിട്ടാണ് അവന്‍ ജനിച്ചത്. അവനു ചില സവിശേഷ ഗുണങ്ങള്‍ ഉണ്ടായിരുന്നുവെങ്കിലും അപ്പോഴും അവന്‍ ഒരു സാധാരണ മനുഷ്യനായിരുന്നു. അവന്റെ പ്രായത്തിനും ഔന്നത്യത്തിനും ആനുപാതികമായി അവന്റെ ജ്ഞാനം വളര്‍ന്നുകൊണ്ടിരുന്നു, കൂടാതെ, അവന്‍ ഒരു സാധാരണ മനുഷ്യന്റെ ജീവിതഘട്ടങ്ങളിലൂടെ കടന്നുപോയി. മനുഷ്യരുടെ ഭാവനയില്‍ യേശു ബാല്യത്തിലൂടെയോ കൗമാരത്തിലൂടെയോ കടന്നുപോയിട്ടില്ല; ജനിച്ച ഉടന്‍ അവന്‍ മുപ്പത്തിമൂന്നു വയസ്സുള്ള ഒരു മനുഷ്യനായി ജീവിക്കുവാന്‍ ആരംഭിച്ചു, അവന്റെ വേലയുടെ പൂര്‍ത്തീകരണത്തില്‍ അവന്‍ കുരിശില്‍ തറയ്ക്കപ്പെട്ടു. അവന്‍ ഒരുപക്ഷേ, ഒരു സാധാരണ മനുഷ്യന്റെ ജീവിതഘട്ടങ്ങളിലൂടെ കടന്നുപോയിക്കാണില്ല; അവന്‍ ഭക്ഷിക്കുകയോ മറ്റു മനുഷ്യരോടു സഹവസിക്കുകയോ ചെയ്തുകാണില്ല; ആളുകള്‍ക്ക് അവനെ കാണാന്‍ സാധിക്കുന്നതുതന്നെ പ്രയാസമായിരുന്നിട്ടുണ്ടാകും. മിക്കവാറും, ദൈവമായിരുന്നതുകൊണ്ട്, തന്നെ കാണുന്നവരെ ഭയപ്പെടുത്തിയിരുന്ന ഒരു വിചിത്ര വ്യക്തിയായിരുന്നിരിക്കണം അവന്‍. ജഡശരീരമെടുക്കുന്ന ദൈവം തീർച്ചയായും ഒരു സാധാരണ മനുഷ്യൻ ജീവിക്കുന്നതുപോലെ ജീവിക്കുന്നില്ല എന്നാണ് ആളുകള്‍ കരുതുന്നത്. അവൻ വിശുദ്ധനായതിനാൽ പല്ലുതേയ്ക്കുകയോ മുഖം കഴുകുകയോ ചെയ്യാതെതന്നെ അവൻ വൃത്തിയുള്ളവനാണെന്ന് അവർ ചിന്തിക്കുന്നു. ഇവയെല്ലാം മനുഷ്യന്റെ ധാരണകള്‍ മാത്രമല്ലേ? ഒരു മനുഷ്യന്‍ എന്ന നിലയിലുള്ള യേശുവിന്റെ ജീവിതത്തെപ്പറ്റി ബൈബിളില്‍ ഒന്നും രേഖപ്പെടുത്തിയിട്ടില്ല. അവന്റെ പ്രവൃത്തിയെപ്പറ്റി മാത്രമാണു രേഖപ്പെടുത്തിയിട്ടുള്ളത്. എന്നാല്‍ അതിനര്‍ഥം അവനു സാധാരണ മനുഷ്യത്വം ഉണ്ടായിരുന്നില്ല എന്നോ മുപ്പതു വയസ്സിനു മുമ്പ് അവന്‍ ഒരു സാധാരണ ജീവിതം നയിച്ചിരുന്നില്ല എന്നോ അല്ല. 29-ആം വയസ്സില്‍ ഔദ്യോഗികമായി അവന്‍ തന്റെ വേല ആരംഭിച്ചു. പക്ഷേ ആ പ്രായത്തിനു മുമ്പ് മനുഷ്യനായിട്ടുള്ള അവന്റെ മുഴുവന്‍ ജീവിതത്തെയും പൂര്‍ണമായി നിങ്ങള്‍ക്ക് എഴുതിത്തള്ളുവാന്‍ സാധിക്കുകയില്ല. ബൈബിള്‍ ആ കാലഘട്ടത്തെ രേഖപ്പെടുത്താതെ വിട്ടു; അത് അവന്റെ സാധാരണ മനുഷ്യ ജീവിതമായിരുന്നതിനാലും അവന്റെ ദൈവികവേലയുടെ കാലഘട്ടമല്ലായിരുന്നതിനാലും അത് എഴുതപ്പെടേണ്ട ആവശ്യമുണ്ടായിരുന്നില്ല എന്നതു കൊണ്ടാണത്. അത് എഴുതപ്പെടേണ്ട ആവശ്യമുണ്ടായിരുന്നില്ല. കാരണം യേശുവിന്റെ സ്നാപനത്തിനു മുമ്പ്, പരിശുദ്ധാത്മാവു നേരിട്ടു പ്രവര്‍ത്തിച്ചില്ല. പകരം യേശു തന്റെ ശുശ്രൂഷ നിർവഹിക്കാൻ തുടങ്ങിയ ദിവസം വരെ ഒരു സാധാരണ മനുഷ്യന്‍ എന്ന നിലയിലുള്ള ജീവിതത്തില്‍ അവനെ നിലനിര്‍ത്തി. അവന്‍ മനുഷ്യജന്മമെടുത്ത ദൈവമായിരുന്നെങ്കിലും ഒരു സാധാരണ മനുഷ്യനെപ്പോലെതന്നെ പക്വത നേടുന്ന പ്രക്രിയയിലൂടെ അവനും കടന്നുപോയി. പക്വത നേടുന്ന ഈ പ്രക്രിയ ബൈബിളില്‍ നിന്ന് ഒഴിവാക്കപ്പെട്ടു. മനുഷ്യന്റെ ജീവിതത്തിലെ വളര്‍ച്ചയില്‍ അതിനു കാര്യമായ സംഭാവനയൊന്നും നല്‍കുവാനില്ല എന്നതുകൊണ്ടാണ് അത് ഒഴിവാക്കപ്പെട്ടത്. സ്നാപനത്തിനു മുമ്പുള്ള അവന്റെ ജീവിതകാലം ഗൂഢമായ ഒന്നാണ്, അവന്‍ അടയാളങ്ങളോ അത്ഭുതങ്ങളോ പ്രവര്‍ത്തിക്കാത്ത കാലഘട്ടം. സ്നാപനത്തിനു ശേഷം മാത്രമേ മനുഷ്യന്റെ വീണ്ടെടുപ്പിന്റെ എല്ലാ വേലയും—കൃപയും സത്യവും സ്നേഹവും കരുണയും നിറഞ്ഞുതുളുമ്പിയ വേല—യേശു ആരംഭിച്ചുള്ളൂ. ഈ വേലയുടെ ആരംഭം കൃത്യമായും കൃപായുഗത്തിന്റെ തുടക്കവുമായിരുന്നു. ഈ കാരണം കൊണ്ട് അത് എഴുതപ്പെടുകയും ഇന്നുവരെ കൈമാറിവരികയും ചെയ്തു. കൃപായുഗത്തിലുള്ള എല്ലാവര്‍ക്കും കൃപായുഗത്തിന്റേതായ വഴിയും കുരിശിന്റെ വഴിയും നടക്കുവാനായി, ഒരു മാര്‍ഗം തുറക്കുവാനും എല്ലാറ്റിനെയും ഫലമണിയിക്കുവാനും വേണ്ടിയായിരുന്നു അത്. മനുഷ്യന്‍ എഴുതിയ രേഖകളില്‍ നിന്നാണ് അതു വെളിപ്പെടുന്നതെങ്കിലും, അവിടെയും ഇവിടെയുമുള്ള ചില ചെറിയ പിശകുകളൊഴികെ അതിലുള്ള എല്ലാം വസ്തുതകളാണ്. അങ്ങനെയാണെങ്കില്‍പ്പോലും ഈ രേഖകള്‍ അസത്യങ്ങളാണെന്ന് പറയുവാന്‍ സാധിക്കില്ല. രേഖപ്പെടുത്തപ്പെട്ട കാര്യങ്ങള്‍ പൂര്‍ണമായും വസ്തുതാപരമാണ്. അവ എഴുതുന്നതില്‍ മാത്രമേ ആളുകള്‍ പിശകു വരുത്തിയുള്ളൂ. സാമാന്യവും സാധാരണവുമായ മനുഷ്യത്വം ഉണ്ടായിരുന്ന ഒരാളായിരുന്നു യേശു എങ്കില്‍ എങ്ങനെയാണ് അവന് അടയാളങ്ങളും അത്ഭുതങ്ങളും പ്രവര്‍ത്തിക്കുവാന്‍ സാധിച്ചത് എന്നു ചോദിക്കുന്ന ചിലരുണ്ട്. യേശു കടന്നുപോയ പ്രലോഭനത്തിന്റെ നാല്പതു ദിനങ്ങള്‍ അത്ഭുതകരമായ ഒരു അടയാളമായിരുന്നു. ഒരു സാധാരണമനുഷ്യന് നേടുവാന്‍ സാധിക്കാത്ത ഒന്നായിരുന്നു അത്. അവന്റെ നാല്പതു ദിവസത്തെ പ്രലോഭനം പരിശുദ്ധാത്മാവിന്റെ പ്രവര്‍ത്തനത്തിന്റെ പ്രകൃതത്തില്‍ ഉള്ളതായിരുന്നു. അപ്പോള്‍പ്പിന്നെ അവനില്‍ അതിമാനുഷമായി ഒന്നും ഉണ്ടായിരുന്നില്ല എന്ന് എങ്ങനെയാണ് പറയുവാന്‍ സാധിക്കുക? അടയാളങ്ങളും അത്ഭുതങ്ങളും പ്രവര്‍ത്തിക്കുവാനുള്ള അവന്റെ കഴിവ് അവന്‍ ഒരു അമാനുഷനായിരുന്നു എന്നോ സാധാരണ മനുഷ്യനായിരുന്നില്ല എന്നോ തെളിയിക്കുന്നില്ല. പരിശുദ്ധാത്മാവ് അവനെപ്പോലുള്ള ഒരു സാധാരണ മനുഷ്യനില്‍ പ്രവര്‍ത്തിക്കുകയും അങ്ങനെ അത്ഭുതങ്ങള്‍ പ്രവര്‍ത്തിക്കുവാനും കൂടുതല്‍ മഹത്തരമായ പ്രവൃത്തി ചെയ്യുവാനും അവനു സാധിച്ചു എന്നും മാത്രം. യേശു തന്റെ ശുശ്രൂഷ ചെയ്യുന്നതിനു മുമ്പ്, അല്ലെങ്കില്‍ ബൈബിള്‍ പറയുന്നതുപോലെ പരിശുദ്ധാത്മാവ് അവന്റെമേല്‍ ഇറങ്ങിവരുന്നതിനു മുമ്പ്, യേശു ഒരു സാധാരണ മനുഷ്യനായിരുന്നു. അവന്‍ ഒരു തരത്തിലും അതിമാനുഷനായിരുന്നില്ല. പരിശുദ്ധാത്മാവ് അവന്റെമേല്‍ ഇറങ്ങിവന്നപ്പോള്‍, അതായത്, അവന്‍ തന്റെ ശുശ്രൂഷ ചെയ്യുവാന്‍ ആരംഭിച്ചപ്പോള്‍ അവന്‍ അതിമാനുഷനായിത്തീര്‍ന്നു. ഈ തരത്തില്‍, ദൈവത്തിന്റെ മനുഷ്യാവതാരത്തിന് സാധാരണ മനുഷ്യത്വം ഇല്ല എന്നു മനുഷ്യന്‍ കരുതുന്നു. അതിലുപരി, മനുഷ്യജന്മമെടുത്ത ദൈവത്തിനു ദൈവത്വം മാത്രമേ ഉള്ളൂ എന്നും മനുഷ്യത്വം ഇല്ല എന്നും മനുഷ്യന്‍ വിശ്വസിക്കുന്നു. തീര്‍ച്ചയായും ദൈവം തന്റെ വേല ചെയ്യുവാനായി ഭൂമിയിലേക്കു വരുമ്പോള്‍ മനുഷ്യന്‍ കാണുന്നത് അതിമാനുഷമായ സംഭവങ്ങളാണ്. അവര്‍ സ്വന്തം കണ്ണുകള്‍ കൊണ്ടു ദര്‍ശിക്കുന്നതും കാതുകള്‍ കൊണ്ടു കേള്‍ക്കുന്നതുമെല്ലാം അതിമാനുഷമായവയാണ്. കാരണം അവന്റെ വേലയും അവന്റെ വാക്കുകളും അവര്‍ക്ക് ദുര്‍ഗ്രഹവും അപ്രാപ്യവുമാണ്. സ്വര്‍ഗത്തിലുള്ള എന്തെങ്കിലും ഭൂമിയിലേക്കു കൊണ്ടുവരികയാണെങ്കില്‍, അതിനെ അതിമാനുഷം എന്നല്ലാതെ എന്താണു വിളിക്കുക? മനുഷ്യനു ദുര്‍ഗ്രഹവും ഗഹനവുമായ, അത്യധികം അത്ഭുതകരവും ജ്ഞാനപൂര്‍വകവുമായ സ്വര്‍ഗരാജ്യത്തിന്റെ രഹസ്യങ്ങള്‍ ഭൂമിയിലേക്കു കൊണ്ടുവരപ്പെടുമ്പോള്‍—അവയെല്ലാം അതിമാനുഷമല്ലേ? എന്നിരുന്നാലും അതെത്ര അതിമാനുഷമായിരുന്നാലും അതെല്ലാം അവന്റെ സാധാരണ മനുഷ്യത്വത്തിനുള്ളിലാണ് നടപ്പിലാക്കപ്പെടുന്നത് എന്ന് നീ അറിയണം. മനുഷ്യജന്മമെടുത്ത ദൈവത്തില്‍ മനുഷ്യത്വമുണ്ട്; ഇല്ലായിരുന്നുവെങ്കില്‍ അവന്‍ ദൈവത്തിന്റെ മനുഷ്യാവതാരം ആകുമായിരുന്നില്ല. യേശു അവന്റെ കാലത്ത് ഒട്ടനവധി അത്ഭുതങ്ങള്‍ പ്രവര്‍ത്തിച്ചു. അക്കാലത്തെ ഇസ്രായേല്യര്‍ കണ്ടതെല്ലാം അതിമാനുഷമായ കാര്യങ്ങളായിരുന്നു; അവര്‍ മാലാഖമാരെയും ദൈവദൂതന്മാരെയും ദര്‍ശിച്ചു, അവര്‍ യഹോവയുടെ സ്വരം കേട്ടു. ഇവയെല്ലാം അതിമാനുഷമായിരുന്നില്ലേ? തീര്‍ച്ചയായും അതിമാനുഷമായ കാര്യങ്ങള്‍ കൊണ്ടു മനുഷ്യരെ വഞ്ചിക്കുന്ന ചില ദുഷ്ടാത്മാക്കള്‍ ഇന്നുണ്ട്. പരിശുദ്ധാത്മാവ് ഇപ്പോള്‍ ചെയ്യുന്നില്ലാത്ത വേലകള്‍ വഴി മനുഷ്യനെ കബളിപ്പിക്കാന്‍ വേണ്ടിയുള്ള അനുകരണമല്ലാതെ അതു മറ്റൊന്നുമല്ല. അനവധി ആളുകള്‍ അത്ഭുതങ്ങള്‍ പ്രവര്‍ത്തിക്കുകയും രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്യുന്നു. ഇവയെല്ലാം ദുഷ്ടാത്മാക്കളുടെ വേലയല്ലാതെ മറ്റൊന്നുമല്ല. കാരണം പരിശുദ്ധാത്മാവ് ഇപ്പോള്‍ അത്തരം വേലകളൊന്നും ചെയ്യുന്നില്ല. ആ സമയം മുതല്‍ പരിശുദ്ധാത്മാവിന്റെ വേല അനുകരിച്ച എല്ലാവരും തീര്‍ച്ചയായും ദുഷ്ടാത്മാക്കളാണ്. ആ സമയത്ത് ഇസ്രായേലില്‍ നിര്‍വഹിക്കപ്പെട്ട വേലയെല്ലാം അതിമാനുഷ സ്വഭാവമുള്ളതായിരുന്നു. പരിശുദ്ധാത്മാവ് ഇപ്പോള്‍ ആ രീതിയില്‍ പ്രവര്‍ത്തിക്കുന്നില്ലെങ്കിലും, ഇപ്പോള്‍ അത്തരത്തിലുള്ള ഏതു വേലയും സാത്താന്റെ അനുകരണവും വഞ്ചനയും അതിന്റെ ഉപദ്രവവുമാണ്. പക്ഷേ അതിമാനുഷമായതെല്ലാം ദുഷ്ടാത്മാക്കളില്‍ നിന്നാണു വരുന്നതെന്ന് നിനക്കു പറയാന്‍ സാധിക്കില്ല—ഇതു ദൈവത്തിന്റെ വേലയുടെ യുഗത്തെ ആശ്രയിച്ചിരിക്കും. മനുഷ്യജന്മമെടുത്ത ദൈവം ഇന്നു ചെയ്യുന്ന വേല നോക്കുക: അതിന്റെ ഏതു വശമാണ് അതിമാനുഷമല്ലാത്തത്? അവന്റെ വചനങ്ങള്‍ നിനക്ക് ദുര്‍ഗ്രഹവും അപ്രാപ്യവുമാണ്. അവന്‍ ചെയ്യുന്ന വേല ഒരു മനുഷ്യനും ചെയ്യുവാന്‍ സാധിക്കില്ല. അവന്‍ ഗ്രഹിക്കുന്നത് മനുഷ്യന് ഒരിക്കലും ഗ്രഹിക്കാന്‍ സാധിക്കില്ല. അവന്റെ അറിവിനെ സംബന്ധിച്ചാണെങ്കില്‍ അത് എവിടെ നിന്നാണ് വരുന്നത് എന്നു മനുഷ്യന് അറിയില്ല. ഇങ്ങനെ പറയുന്ന ചിലരുണ്ട്, “ഞാനും അങ്ങയെപ്പോലെ സാധാരണ മനുഷ്യനാണ്. പക്ഷേ അങ്ങയ്ക്ക് അറിയാവുന്നത് എനിക്ക് അറിയാത്തത് എന്തുകൊണ്ടാണ്? പ്രായവും അനുഭവസമ്പത്തും എനിക്കു കൂടുതലാണ്. എന്നിട്ടും എനിക്ക് അറിയാത്ത കാര്യങ്ങള്‍ അങ്ങയ്ക്ക് അറിയാവുന്നത് എന്തുകൊണ്ടാണ്?” ഇതെല്ലാം, മനുഷ്യനെ സംബന്ധിച്ചിടത്തോളം മനുഷ്യന് എത്തിപ്പിടിക്കുവാന്‍ പറ്റാത്ത കാര്യങ്ങളാണ്. പിന്നെ ഇങ്ങനെ പറയുന്നവര്‍ ഉണ്ട്, “ഇസ്രായേലില്‍ നിര്‍വഹിക്കപ്പെട്ട വേലയെപ്പറ്റി ആര്‍ക്കും അറിയില്ല. ബൈബിള്‍ വ്യാഖ്യാനിക്കുന്നവര്‍ക്കു പോലും അതിനൊരു വിശദീകരണം നല്‍കാന്‍ സാധിക്കില്ല. പിന്നെ അങ്ങയ്ക്ക് എങ്ങനെയാണ് അറിയാവുന്നത്?” ഇക്കാര്യങ്ങളെല്ലാം അതിമാനുഷമല്ലേ? അവന് അത്ഭുതങ്ങളുടെ അനുഭവമില്ല. എന്നിട്ടും അവന്‍ എല്ലാം അറിയുന്നു. അങ്ങേയറ്റം അനായാസമായി അവന്‍ സത്യം പറയുകയും പ്രകടിപ്പിക്കുകയും ചെയ്യുന്നു. ഇത് അമാനുഷമല്ലേ? അവന്റെ വേല മനുഷ്യനു സാധ്യമാകുന്നതിനും അതീതമാകുന്നു. ജഡശരീരമുള്ള ഏതൊരു മനുഷ്യന്റെയും ചിന്തയ്ക്ക് എത്തിപ്പിടിക്കുവാന്‍ പറ്റാത്തതാണ് അത്. മനുഷ്യമനസ്സിന്റെ യുക്തിക്ക് ഒട്ടും ഉള്‍ക്കൊള്ളാന്‍ സാധിക്കാത്തതും. അവന്‍ ഒരിക്കലും ബൈബിള്‍ വായിച്ചിട്ടില്ലെങ്കിലും ഇസ്രായേലിലെ ദൈവത്തിന്റെ വേല അവന്‍ മനസ്സിലാക്കുന്നു. അവന്‍ സംസാരിക്കുമ്പോള്‍ ഭൂമിയിലാണ് നില്‍ക്കുന്നതെങ്കിലും അവന്‍ മൂന്നാം സ്വര്‍ഗത്തിലെ നിഗൂഢതകളെക്കുറിച്ചു പറയുന്നു. മനുഷ്യന്‍ ഈ വാക്കുകള്‍ വായിക്കുമ്പോള്‍ ഈ ചിന്ത അവനെ ഗ്രസിക്കും: “ഇതു മൂന്നാം സ്വര്‍ഗത്തിലെ ഭാഷയല്ലേ?” ഈ കാര്യങ്ങളെല്ലാം സാധാരണ മനുഷ്യനു നേടുവാന്‍ സാധിക്കുന്നതിനും അപ്പുറമല്ലേ? ആ സമയത്ത് യേശു നാല്പതു ദിവസം ഉപവസിച്ചു. അത് അതിമാനുഷമായിരുന്നില്ലേ? നാല്പതു ദിവസത്തെ ഉപവാസം എല്ലാത്തരത്തിലും അതിമാനുഷമാണെന്ന്, ദുഷ്ടാത്മാക്കളുടെ പ്രവൃത്തി ആണെന്ന് നിങ്ങള്‍ പറയുകയാണെങ്കില്‍, നിങ്ങള്‍ യേശുവിനെ കുറ്റം വിധിച്ചുകഴിഞ്ഞില്ലേ? തന്റെ ശുശ്രൂഷ ആരംഭിക്കുന്നതിനു മുമ്പ് യേശു ഒരു സാധാരണ മനുഷ്യനെപ്പോലെ ആയിരുന്നു. അവനും വിദ്യാലയത്തില്‍ പോയി. അല്ലെങ്കില്‍പ്പിന്നെ എങ്ങനെയാണ് അവന്‍ എഴുതാനും വായിക്കാനും പഠിച്ചത്? ദൈവം മനുഷ്യജന്മമെടുത്തപ്പോള്‍, ആത്മാവ് ജഡശരീരത്തിനുള്ളില്‍ മറഞ്ഞിരുന്നു. എന്നിരുന്നാലും, ഒരു സാധാരണ മനുഷ്യനായതുകൊണ്ട്, അവന്‍ വളര്‍ച്ചയുടെയും പക്വതയുടെയും പ്രക്രിയയിലൂടെ കടന്നുപോകേണ്ടത് ആവശ്യമായിരുന്നു. അവന്റെ ഗ്രഹണശക്തി പക്വത പ്രാപിക്കുന്നതു വരെ, കാര്യങ്ങള്‍ തിരിച്ചറിയുവാന്‍ സാധിക്കുന്നതുവരെ, അവനെ ഒരു സാധാരണ മനുഷ്യനായി കണക്കാക്കുവാന്‍ സാധിക്കില്ലായിരുന്നു. അവന്റെ മനുഷ്യത്വം പക്വത പ്രാപിച്ചതിനു ശേഷം മാത്രമാണ് അവന് തന്റെ ശുശ്രൂഷ നിര്‍വഹിക്കുവാന്‍ സാധിച്ചത്. അവന്റെ സാധാരണ മനുഷ്യത്വം അപക്വവും അവന്റെ യുക്തി ബലിഷ്ഠമല്ലാത്തതും ആയിരുന്നപ്പോള്‍ എങ്ങനെയാണ് അവനു തന്റെ ശുശ്രൂഷ ചെയ്യുവാന്‍ സാധിക്കുമായിരുന്നത്? തീര്‍ച്ചയായും ആറു വയസ്സിലോ ഏഴു വയസ്സിലോ അവന്‍ തന്റെ ശുശ്രൂഷ ആരംഭിക്കുമെന്ന് പ്രതീക്ഷിക്കുവാന്‍ ആകില്ലല്ലോ! ദൈവം ആദ്യം മനുഷ്യനായപ്പോള്‍ എന്തുകൊണ്ടാണ് പരസ്യമായി സ്വയം പ്രകടിപ്പിക്കാതിരുന്നത്? കാരണം അവന്റെ മനുഷ്യത്വം അപ്പോഴും അപക്വമായിരുന്നു. അവന്റെ ജഡശരീരത്തിന്റെ ഗ്രഹണപ്രക്രിയകളും അതുപോലെ ആ ജഡത്തിന്റെ സാധാരണ മനുഷ്യത്വവും പൂര്‍ണമായും അവന്റെ നിയന്ത്രണത്തിലായിരുന്നില്ല. ഈ കാരണം കൊണ്ട്, അവന്‍ തന്റെ വേല ആരംഭിക്കുന്നതിനു മുമ്പ്, ജഡത്തിലുള്ള തന്റെ വേല നടപ്പിലാക്കുവാന്‍ പ്രാപ്തനാകുന്ന അത്രയും അളവിലുള്ള സാധാരണ മനുഷ്യത്വവും ഒരു സാധാരണ മനുഷ്യന്റെ സാമാന്യബോധവും ഉണ്ടായിരിക്കേണ്ടത് അവന് തികച്ചും അനിവാര്യമായിരുന്നു. അവന്‍ ആ വേലയ്ക്കു പ്രാപ്തനല്ലായിരുന്നുവെങ്കില്‍ അങ്ങനെ ആകുന്നതു വരെയും അവന്‍ വളരുകയും പക്വത പ്രാപിക്കുകയും ചെയ്യേണ്ടത് ആവശ്യമായി വരുമായിരുന്നു. ഏഴോ എട്ടോ വയസ്സില്‍ യേശു തന്റെ ശുശ്രൂഷ ആരംഭിച്ചിരുന്നുവെങ്കില്‍ മനുഷ്യര്‍ അവനെ ഒരു അത്ഭുതബാലനായി കണക്കാക്കുമായിരുന്നില്ലേ? എല്ലാ ആളുകളും അവന്‍ ഒരു ശിശുവാണെന്ന് കരുതുമായിരുന്നില്ലേ? അവന്‍ പറയുന്നത് ആരു വിശ്വസിക്കുമായിരുന്നു? ഏഴോ എട്ടോ വയസ്സുള്ള, തനിക്കു മുന്നിലെ പ്രസംഗപീഠത്തെക്കാള്‍ കൂടുതല്‍ ഉയരമില്ലാത്ത കുട്ടി—പ്രസംഗിക്കാന്‍ അവന്‍ പാകമായിട്ടുണ്ടാകുമായിരുന്നോ? അവന്റെ സാധാരണ മനുഷ്യത്വം പക്വത പ്രാപിക്കുന്നതിനു മുമ്പ്, അവന്‍ ആ ജോലിക്കു പാകമായിരുന്നില്ല. അപ്പോഴും അപക്വമായിരുന്ന അവന്റെ മനുഷ്യത്വത്തെ സംബന്ധിച്ചിടത്തോളം അവന്റെ വേലയില്‍ അധികഭാഗവും, നിര്‍വഹിക്കുവാന്‍ സാധിക്കാത്തതായിരുന്നു. ജഡത്തിലുള്ള ദൈവാത്മാവിന്റെ പ്രവൃത്തിയും അതിന്റെ സ്വന്തം തത്ത്വങ്ങളാല്‍ ഭരിക്കപ്പെടുന്നതാണ്. സാധാരണ മനുഷ്യത്വത്താൽ സജ്ജനായിക്കഴിഞ്ഞാൽ മാത്രമേ അവനു വേല ചെയ്യുവാനും പിതാവിന്റെ അധികാരം ഏറ്റെടുക്കുവാനും സാധിക്കുകയുള്ളൂ. അപ്പോള്‍ മാത്രമേ അവനു തന്റെ വേല ആരംഭിക്കുവാന്‍ സാധിക്കുകയുള്ളൂ. ബാല്യകാലത്ത്, പുരാതനകാലത്തു സംഭവിച്ച അധികം കാര്യങ്ങളെക്കുറിച്ചും ഒന്നുംതന്നെ ഗ്രഹിക്കുവാന്‍ യേശുവിന് സാധിച്ചിരുന്നില്ല; സുനഗോഗിലെ മതഗുരുക്കന്മാരോടു ചോദിച്ചിട്ടാണ് അവന്‍ മനസ്സിലാക്കിയത്. സംസാരിക്കുവാന്‍ പഠിച്ച ഉടന്‍ തന്നെ അവന്‍ തന്റെ വേല ആരംഭിച്ചിരുന്നുവെങ്കില്‍, തെറ്റുവരുത്താതിരിക്കുവാന്‍ എങ്ങനെയാണ് അവനു സാധിക്കുമായിരുന്നത്? ദൈവത്തിന് അബദ്ധം പറ്റുക സാധ്യമാണോ? അതിനാല്‍, വേല ചെയ്യുവാന്‍ പ്രാപ്തനായതിനു ശേഷം മാത്രമാണ് അവന്‍ തന്റെ വേല ആരംഭിച്ചത്. തന്റെ വേല ഏറ്റെടുക്കുന്നതിന് പൂര്‍ണമായും പ്രാപ്തനാകുന്നതുവരെ അവന്‍ യാതൊരു വേലയും നിർവഹിച്ചില്ല. 29-ആം വയസ്സില്‍, യേശു വളരെയധികം പക്വമതിയും അവന്റെ മനുഷ്യത്വം അവന്‍ ചെയ്യുവാന്‍ പോകുന്ന വേല ഏറ്റെടുക്കുവാന്‍ പര്യാപ്തവുമായിരുന്നു. അതിനുശേഷം മാത്രമാണ് ദൈവാത്മാവ് അവനില്‍ ഔദ്യോഗികമായി പ്രവര്‍ത്തിക്കുവാന്‍ ആരംഭിച്ചത്. ആ സമയത്ത്, അവനൊരു വഴി തുറന്നുകൊടുക്കുവാനായി യോഹന്നാന്‍ ഏഴു വര്‍ഷം തയ്യാറെടുപ്പുകള്‍ നടത്തിയിരുന്നു; അവന്റെ വേല പര്യവസാനിച്ചതോടെ അവന്‍ കാരാഗൃഹത്തിൽ അടയ്ക്കപ്പെട്ടു. അപ്പോള്‍ ഭാരം മുഴുവനായും യേശുവിന്റെ ചുമലിലായി. 21-മത്തെയോ 22-മത്തെയോ വയസ്സില്‍ യുവത്വത്തിലേക്ക് കാലെടുത്തുവച്ച ഉടന്‍, സ്വന്തം മനുഷ്യത്വം അപര്യാപ്തമായിരുന്ന, അനവധി കാര്യങ്ങള്‍ ഗ്രഹിക്കാതിരുന്ന ആ സമയത്ത് അവന്‍ തന്റെ വേല ആരംഭിച്ചിരുന്നെങ്കില്‍, നിയന്ത്രണമേറ്റെടുക്കുവാന്‍ അവനു സാധിക്കുമായിരുന്നില്ല. ആ സമയത്ത്, യേശു തന്റെ വേല ആരംഭിക്കുമ്പോള്‍ യോഹന്നാന്‍ അവന്റെ വേല ആരംഭിച്ച് അല്പകാലം ആയിക്കഴിഞ്ഞിരുന്നു. അപ്പോഴേക്കും യേശു മധ്യവയസ്സിലെത്തിയിരുന്നു. ആ പ്രായത്തില്‍, അവന്‍ ചെയ്യേണ്ടതായിട്ടുള്ള വേല ചെയ്യുവാന്‍ അവന്റെ സാധാരണ മനുഷ്യത്വം പര്യാപ്തമായിരുന്നു. ഇപ്പോള്‍, മനുഷ്യജന്മമെടുത്ത ദൈവത്തിനും സാധാരണ മനുഷ്യത്വമുണ്ട്. നിങ്ങളില്‍ പ്രായമായവരുമായി താരതമ്യം ചെയ്യുമ്പോള്‍ പക്വതയില്‍ നിന്നും അവന്‍ വളരെ അകലെയാണെങ്കിലും അവന്റെ വേല ചെയ്യുവാന്‍ ഈ മനുഷ്യത്വം ഇപ്പോള്‍ തന്നെ പര്യാപ്തമാണ്. ഇന്നത്തെ വേലയെ ചുറ്റിപ്പറ്റിയുള്ള സാഹചര്യങ്ങള്‍ മുഴുവനായും യേശുവിന്റെ സമയത്തുള്ളവയോടു സമാനമല്ല. എന്തുകൊണ്ടാണ് യേശു പന്ത്രണ്ട് അപ്പോസ്തോലന്മാരെ തിരഞ്ഞെടുത്തത്? അതെല്ലാം അവന്റെ വേലയ്ക്കു സഹായകമാകുവാന്‍ വേണ്ടിയും അതിനു യോജിച്ച രീതിയിലും ആയിരുന്നു. ഒരു തരത്തില്‍, ആ സമയത്തെ അവന്റെ വേലയ്ക്ക് അടിസ്ഥാനമിടുന്നതിനു വേണ്ടിയായിരുന്നു അവ. മറ്റൊരു തരത്തിലോ, തുടര്‍ന്നു വരുന്ന ദിവസങ്ങളിലെ അവന്റെ വേലയ്ക്ക് അടിസ്ഥാനമിടുന്നതിനു വേണ്ടിയും. ആ സമയത്തെ വേലയ്ക്കനുസൃതമായി പന്ത്രണ്ട് അപ്പോസ്തോലന്മാരെ തിരഞ്ഞെടുക്കുക എന്നത് യേശുവിന്റെ ഹിതമായിരുന്നു; കാരണം അതു ദൈവത്തിന്റെ തന്നെ ഹിതമായിരുന്നു. താന്‍ പന്ത്രണ്ട് അപ്പോസ്തോലന്മാരെ തിരഞ്ഞെടുക്കേണ്ടതുണ്ടെന്നും എല്ലായിടത്തും പ്രസംഗിക്കുന്നതിനായി അവർക്കു മാർഗനിർദേശം നൽകേണ്ടതുണ്ടെന്നും അവന്‍ വിശ്വസിച്ചു. പക്ഷേ ഇന്ന് നിങ്ങള്‍ക്കിടയില്‍ അതിന്റെ ആവശ്യമില്ല! മനുഷ്യജന്മമെടുത്ത ദൈവം ജഡത്തില്‍ പ്രവര്‍ത്തിക്കുമ്പോള്‍ മനുഷ്യനു മനസ്സിലാകാത്ത ധാരാളം തത്ത്വങ്ങളും സംഗതികളുമുണ്ട്. അവനെ വിവേചിക്കുവാന്‍, അല്ലെങ്കില്‍ ദൈവത്തോട് അമിതമായ ആവശ്യങ്ങള്‍ ഉന്നയിക്കുവാന്‍ മനുഷ്യന്‍ തുടര്‍ച്ചയായി സ്വന്തം ധാരണകളെ ഉപയോഗിക്കുന്നു. എന്നിരുന്നാലും, തങ്ങളുടെ അറിവ് എന്നത് സ്വന്തം ധാരണകള്‍ മാത്രം കൂടിച്ചേര്‍ന്നതാണെന്ന് കുറെ ആളുകള്‍ ഒട്ടും തിരിച്ചറിയുന്നില്ല. ദൈവം മനുഷ്യാവതാരമെടുക്കുന്ന കാലം അല്ലെങ്കില്‍ സ്ഥലം ഏതായാലും ജഡത്തിലെ അവന്റെ വേലയുടെ തത്ത്വങ്ങള്‍ മാറാതിരിക്കുന്നു. മനുഷ്യജന്മമെടുക്കുവാനും അതേസമയം തന്റെ വേലയില്‍ ജഡശരീരത്തിന് അതീതനാകുവാനും അവനു സാധിക്കുകയില്ല. മനുഷ്യജന്മമെടുത്തിട്ട് ജഡശരീരത്തിന്റെ സാധാരണ മനുഷ്യത്വത്തില്‍ പ്രവര്‍ത്തിക്കാതിരിക്കുവാനും അവനു സാധിക്കില്ല. അല്ലെങ്കില്‍ ദൈവത്തിന്റെ മനുഷ്യാവതാരത്തിന്റെ പ്രാധാന്യം ഇല്ലാതാകുകയും വചനം ജഡത്തില്‍ പ്രത്യക്ഷപ്പെട്ടതു പൂര്‍ണമായി അര്‍ഥരഹിതമാകുകയും ചെയ്യും. എന്നുതന്നെയല്ല, സ്വര്‍ഗത്തിലെ പിതാവിന് (ആത്മാവ്) മാത്രമേ ദൈവത്തിന്റെ മനുഷ്യാവതാരത്തെപ്പറ്റി അറിയൂ; മറ്റാര്‍ക്കും, ദൈവത്തിന്റെ മനുഷ്യാവതാരത്തിനു പോലുമോ സ്വര്‍ഗത്തിലെ ദൂതന്മാര്‍ക്കോ അതറിയില്ല. അങ്ങനെയാകുമ്പോള്‍, ജഡത്തിലുള്ള ദൈവത്തിന്റെ വേല കൂടുതല്‍ സാധാരണമാകുന്നു; വചനം തീര്‍ച്ചയായും മനുഷ്യജന്മമെടുത്തു എന്നും മനുഷ്യജന്മം എന്നതുകൊണ്ട് സാമാന്യനായ ഒരു സാധാരണ മനുഷ്യന്‍ എന്നാണ് ഉദ്ദേശിക്കുന്നത് എന്നും കൂടുതല്‍ നന്നായി വ്യക്തമാക്കുവാന്‍ ഉതകുകയും ചെയ്യുന്നു.

“ദൈവം തന്നെ പുതുയുഗം ആരംഭിക്കേണ്ടതിന്റെ ആവശ്യം എന്താണ്? അവനു പകരം, സൃഷ്ടിക്കപ്പെട്ട ഒന്നിന് അതു സാധിക്കുകയില്ലേ?” എന്നു ചിലര്‍ ചിന്തിച്ചേക്കാം. ദൈവം മനുഷ്യജന്മമെടുക്കുന്നത് പുതുയുഗം ആരംഭിക്കുക എന്ന ഉദ്ദേശ്യത്തിനു വേണ്ടിയാണെന്ന് നിങ്ങള്‍ക്കെല്ലാവര്‍ക്കും അറിയാം. തീര്‍ച്ചയായും, പുതുയുഗം ആരംഭിക്കുന്നതോടൊപ്പം തന്നെ അവന്‍ പഴയ യുഗം ഉപസംഹരിച്ചിട്ടുമുണ്ടാകും. ദൈവമാണ് ആദിയും അന്തവും; അവന്‍ തന്നെയാണ് അവന്റെ വേല ആരംഭിക്കുന്നത്. അതുകൊണ്ട് മുമ്പത്തെ യുഗം ഉപസംഹരിക്കുന്നതും അവന്‍ തന്നെയായിരിക്കണം. സാത്താനെ അവന്‍ തോല്പിച്ചതിന്റെയും ലോകത്തെ അവന്‍ കീഴടക്കിയതിന്റെയും തെളിവാണ് അത്. ഓരോ തവണയും അവന്‍ സ്വയം മനുഷ്യര്‍ക്കിടയില്‍ പ്രവര്‍ത്തിക്കുമ്പോള്‍ അതൊരു പുതിയ പോരാട്ടത്തിന്റെ തുടക്കമാണ്. ഒരു പുതിയ വേലയുടെ ആരംഭമില്ലാതെ സ്വാഭാവികമായും പഴയതിനു പര്യവസാനം ഉണ്ടാകില്ല. പഴയതിന്റെ പര്യവസാനം ഉണ്ടാകാതിരിക്കുമ്പോള്‍, സാത്താനുമായുള്ള യുദ്ധം അതുവരെയും അവസാനിച്ചിട്ടില്ല എന്നാണ് അതു സൂചിപ്പിക്കുന്നത്. ദൈവം തന്നെ വരികയും മനുഷ്യര്‍ക്കിടയില്‍ പുതിയ വേല ചെയ്യുകയും ചെയ്താല്‍ മാത്രമേ സാത്താന്റെ ആധിപത്യത്തില്‍ നിന്നും പൂര്‍ണമായും മനുഷ്യനു മുക്തി നേടുവാനും ഒരു പുതിയ ജീവിതവും ഒരു പുതിയ ആരംഭവും നേടുവാനും സാധിക്കുകയുള്ളൂ. അല്ലെങ്കില്‍, മനുഷ്യന്‍ എന്നേക്കും പഴയ യുഗത്തിലും എന്നേക്കും സാത്താന്റെ പഴയ സ്വാധീനത്തിനു കീഴിലും ജീവിക്കേണ്ടിവരും. ദൈവത്താല്‍ നയിക്കപ്പെടുന്ന ഓരോ യുഗത്തിലും, മനുഷ്യന്റെ ഒരു ഭാഗം സ്വാതന്ത്ര്യം നേടുകയും ദൈവത്തിന്റെ വേലയോടൊപ്പം മനുഷ്യന്‍ പുതുയുഗത്തിലേക്ക് ചുവടുവയ്ക്കുകയും ചെയ്യുന്നു. ദൈവത്തിന്റെ വിജയം ദൈവത്തെ അനുഗമിക്കുന്ന എല്ലാവരുടെയും വിജയമാണ്. യുഗം പര്യവസാനിപ്പിക്കുന്ന ഉത്തരവാദിത്വം സൃഷ്ടിക്കപ്പെട്ട മനുഷ്യവര്‍ഗത്തെ ഏല്‍പ്പിച്ചിരുന്നെങ്കില്‍ അതു നടപ്പിലാക്കുന്നതു മനുഷ്യന്റെയോ സാത്താന്റെയോ കാഴ്ചപ്പാടില്‍ നിന്നാകുമായിരുന്നു. അത് ദൈവത്തെ എതിര്‍ക്കുകയോ വഞ്ചിക്കുകയോ ചെയ്യുന്ന പ്രവൃത്തിയാകുകയും ചെയ്യുമായിരുന്നു. അതു ദൈവത്തോടുള്ള അനുസരണത്തിന്റേതാകുകയില്ല. മനുഷ്യന്റെ പ്രവൃത്തി സാത്താന് ഒരു ഉപകരണമാകുകയും ചെയ്യും. ദൈവം ആരംഭിക്കുന്ന യുഗത്തില്‍ മനുഷ്യന്‍ ദൈവത്തെ അനുസരിക്കുകയും അനുഗമിക്കുകയും ചെയ്തെങ്കില്‍ മാത്രമേ സാത്താന് പൂര്‍ണമായും ബോധ്യമാകുകയുള്ളൂ. കാരണം ഇതാണ് സൃഷ്ടിക്കപ്പെട്ട ഒന്നിന്റെ കടമ. അതിനാല്‍ ഞാന്‍ പറയുന്നു, നിങ്ങള്‍ അനുഗമിക്കുകയും അനുസരിക്കുകയും മാത്രമേ വേണ്ടതുള്ളൂ. അതില്‍ കൂടുതലൊന്നും നിങ്ങളില്‍ നിന്നും ആവശ്യപ്പെടുന്നില്ല. ഇതാണ് ഓരോരുത്തരും സ്വന്തം ഉത്തരവാദിത്വം നിര്‍വഹിക്കുകയും ഓരോരുത്തരും സ്വന്തം ധര്‍മം നിര്‍വഹിക്കുകയും ചെയ്യുക എന്നതുകൊണ്ട് ഉദ്ദേശിക്കുന്നത്. ദൈവം സ്വന്തം വേല ചെയ്യുന്നു; അവനു പകരം മനുഷ്യന്‍ അതു ചെയ്യേണ്ട ആവശ്യമില്ല; സൃഷ്ടിക്കപ്പെട്ടവയുടെ വേലയില്‍ ദൈവം ഭാഗഭാക്കാകുന്നുമില്ല. മനുഷ്യന്‍ അവന്റെ സ്വന്തം കടമ ചെയ്യുന്നു; ദൈവത്തിന്റെ പ്രവൃത്തിയില്‍ പങ്കെടുക്കുന്നുമില്ല. ഇതുമാത്രമാണ് അനുസരണവും സാത്താന്റെ തോല്‍വിയുടെ തെളിവും. ദൈവം തന്നെ പുതുയുഗത്തിന് ആരംഭം കുറിച്ചു കഴിഞ്ഞതിനു ശേഷം പിന്നെയവന്‍ ഒരിക്കലും മനുഷ്യര്‍ക്കിടയില്‍ പ്രവര്‍ത്തിക്കുവാനായി ഇറങ്ങിവരുന്നില്ല. അപ്പോള്‍ മാത്രമാണു മനുഷ്യന്‍ ഔദ്യോഗികമായി പുതുയുഗത്തിലേക്ക് കാലെടുത്തു വയ്ക്കുകയും അവന്റെ കടമ നിര്‍വഹിക്കുകയും സൃഷ്ടിക്കപ്പെട്ട ഒന്ന് എന്ന നിലയിലുള്ള സ്വന്തം ദൗത്യം നിര്‍വഹിക്കുകയും ചെയ്യുന്നത്. ഇവയാണ് ദൈവത്തിന്റെ പ്രവര്‍ത്തനത്തിന്റെ അടിസ്ഥാനതത്ത്വങ്ങള്‍; ആര്‍ക്കും അവ ലംഘിക്കുവാന്‍ സാധിക്കുകയില്ല. ഈ രീതിയില്‍ പ്രവര്‍ത്തിക്കുന്നതു മാത്രമാണ് വിവേകവും യുക്തിയും. ദൈവത്തിന്റെ വേല ദൈവം തന്നെയാണ് ചെയ്യേണ്ടത്. അവനാണ് തന്റെ വേല ആരംഭിക്കുന്നതും അത് അവസാനിപ്പിക്കുന്നതും. അവനാണു വേല ആസൂത്രണം ചെയ്യുന്നതും അതു നിയന്ത്രിക്കുന്നതും അതിലുപരി ആ വേലയെ ഫലവത്താക്കുന്നതും. ബൈബിളില്‍ പറഞ്ഞിരിക്കുന്നതുപോലെ, “ഞാന്‍ ആദിയും അന്തവും ആകുന്നു; വിതയ്ക്കുന്നവനും കൊയ്യുന്നവനും ഞാന്‍ തന്നെ.” ദൈവത്തിന്റെ കാര്യനിര്‍വഹണവുമായി ബന്ധപ്പെട്ടതെല്ലാം ദൈവം തന്നെയാണു ചെയ്യുന്നത്. ആറായിരം വര്‍ഷത്തെ കാര്യനിര്‍വഹണ പദ്ധതിയുടെ അധിപന്‍ അവനാണ്; അവന്റെ സ്ഥാനത്തു വേറാര്‍ക്കും അവന്റെ വേല ചെയ്യുവാന്‍ സാധിക്കില്ല; ആര്‍ക്കും അവന്റെ പദ്ധതി ഉപസംഹരിക്കുവാനും സാധിക്കുകയില്ല. കാരണം എല്ലാം അവന്റെ കരങ്ങളിലാണ്. ഈ ലോകം സൃഷ്ടിച്ചത് അവനായതിനാൽ, ഈ ലോകം മുഴുവനെയും തന്റെ പ്രകാശത്തില്‍ ജീവിക്കുവാനായി അവന്‍ നയിക്കും. മുഴുവന്‍ യുഗത്തെയും അവന്‍ പര്യവസാനിപ്പിക്കുകയും അങ്ങനെ തന്റെ മുഴുവന്‍ പദ്ധതിയെയും ഫലമണിയിക്കുകയും ചെയ്യും!


ദൈവം മനുഷ്യനായി ജനിച്ചതിലെ രഹസ്യം (2)

യേശു യെഹൂദ്യയില്‍ പ്രവര്‍ത്തിച്ചുകൊണ്ടിരുന്നപ്പോള്‍ വളരെ പരസ്യമായിട്ടാണ് അവനതു ചെയ്തത്. പക്ഷേ ഇപ്പോള്‍ ഞാന്‍ നിങ്ങള്‍ക്കിടയില്‍ പ്രവർത്തിക്കുകയും പ്രസംഗിക്കുകയും ചെയ്യുന്നതു രഹസ്യമായിട്ടാണ്. അവിശ്വാസികള്‍ ഇതിനെപ്പറ്റി തീര്‍ത്തും അജ്ഞരാണ്. നിങ്ങള്‍ക്കിടയിലുള്ള എന്റെ വേല പുറത്തുനിന്നുള്ളവരെ സംബന്ധിച്ചിടത്തോളം അടഞ്ഞതാണ്. ഈ വചനങ്ങളും ശാസനകളും ന്യായവിധികളും നിങ്ങള്‍ക്കല്ലാതെ വേറാര്‍ക്കും അറിയില്ല. ഈ വേലയെല്ലാം നിങ്ങള്‍ക്കിടയിലാണു നിര്‍വഹിക്കപ്പെടുന്നത്. നിങ്ങള്‍ക്കു മാത്രമാണു വെളിപ്പെടുത്തപ്പെട്ടിരിക്കുന്നത്. അവിശ്വാസികള്‍ക്കിടയില്‍ ആര്‍ക്കും ഇതറിയില്ല. കാരണം സമയം ഇപ്പോഴും ആഗതമായിട്ടില്ല. ഇവിടെയുള്ള ആളുകള്‍ ശാസനകൾ അനുഭവിച്ചതിനു ശേഷം പൂര്‍ണരാക്കപ്പെടുന്നതിനു തൊട്ടടുത്തെത്തിയിരിക്കുകയാണ്. പക്ഷേ പുറത്തുള്ളവര്‍ക്ക് ഇതിനെപ്പറ്റി ഒന്നും അറിയില്ല. ഈ വേല വളരെയധികം ഗുപ്തമാണ്! അവര്‍ക്ക് ദൈവം മനുഷ്യജന്മമെടുത്തു എന്നതറിയില്ല. പക്ഷേ ഈ പ്രവാഹത്തിലുള്ളവര്‍ക്ക് അവന്‍ മറഞ്ഞിരിക്കുന്നില്ല എന്നു പറയാം. ദൈവത്തില്‍ എല്ലാം പരസ്യമാണെങ്കിലും എല്ലാം വെളിപ്പെടുത്തപ്പെട്ടവയാണെങ്കിലും എല്ലാം സ്വതന്ത്രമാണെങ്കിലും, അവനില്‍ വിശ്വസിക്കുന്നവരെ സംബന്ധിച്ചു മാത്രമേ ഇതു സത്യമാകുന്നുള്ളൂ. മറ്റുള്ളവരെ, അവിശ്വാസികളെ സംബന്ധിച്ചിടത്തോളം, അവരെ ഒന്നും അറിയിച്ചിട്ടില്ല. നിങ്ങള്‍ക്കിടയിലും ചൈനയിലും ഇപ്പോള്‍ ചെയ്യുന്ന വേല അവര്‍ അറിയാതിരിക്കുന്നതിനായി കര്‍ശനമായി അടയ്ക്കപ്പെട്ടതാണ്. അവര്‍ ഈ വേലയെക്കുറിച്ച് അറിഞ്ഞാല്‍ ആകെ അവര്‍ ചെയ്യുക അതിനെ അപലപിക്കുകയും പീഡകള്‍ക്കു വിധേയരാക്കുകയുമാണ്. അവര്‍ അതില്‍ വിശ്വസിക്കുകയില്ല. ചുവന്ന മഹാവ്യാളിയുടെ ദേശത്ത്, ഏറ്റവും പിന്നാക്കമായ ഈ സ്ഥലത്ത് വേല ചെയ്യുകയെന്നാല്‍ എളുപ്പമുള്ള ജോലിയല്ല. ഈ വേല പരസ്യമായി ചെയ്താല്‍, അതു തുടരുകയെന്നത് അസാധ്യമായിത്തീരും. പ്രവൃത്തിയുടെ ഈ ഘട്ടം ഈ സ്ഥലത്തു നിര്‍വഹിക്കുവാന്‍ സാധിക്കില്ല, അത്ര തന്നെ. ഈ വേല പരസ്യമായി ചെയ്യുകയാണെങ്കില്‍ എങ്ങനെയാണ് അതു തുടര്‍ന്നുകൊണ്ടുപോകുവാന്‍ അവര്‍ക്ക് അനുവദിക്കാനാകുക? അത് വേലയെ കൂടുതല്‍ അപകടത്തിലാക്കില്ലേ? ഈ വേല രഹസ്യമാക്കി വച്ചില്ലെങ്കില്‍, പകരം യേശുവിന്റെ കാലത്ത് അവന്‍ പരസ്യമായി രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ചെയ്തതുപോലെ നടപ്പിലാക്കിയെങ്കില്‍, അതു വളരെ മുമ്പുതന്നെ പിശാചുക്കളുടെ “ബന്ധനത്തിൽ” ആയിട്ടുണ്ടാകുമായിരുന്നില്ലേ? അവര്‍ക്കു ദൈവത്തിന്റെ അസ്തിത്വത്തോടു സഹിഷ്ണുത കാണിക്കുവാനാകുമോ? എനിക്കിപ്പോള്‍ മനുഷ്യരോടു പ്രസംഗിക്കുവാനും അവരെ പഠിപ്പിക്കുവാനുമായി സുനഗോഗുകളില്‍ പ്രവേശിക്കേണ്ടതുണ്ടായിരുന്നു എങ്കില്‍ വളരെ മുമ്പുതന്നെ ഞാന്‍ പല കഷണങ്ങളായി വെട്ടിമുറിക്കപ്പെടുമായിരുന്നില്ലേ? അങ്ങനെ സംഭവിച്ചിരുന്നെങ്കില്‍ എങ്ങനെയാണ് എന്റെ വേല മുന്നോട്ടു കൊണ്ടുപോകുവാന്‍ എനിക്കു സാധിക്കുമായിരുന്നത്? അടയാളങ്ങളും അത്ഭുതങ്ങളും ഒട്ടും തന്നെ പരസ്യമായി പ്രകടമാക്കാത്തത് മറച്ചുവയ്ക്കാന്‍ വേണ്ടിയാണ്. അതുകൊണ്ട് അവിശ്വാസികള്‍ക്ക് എന്റെ വേല കാണുവാനോ അറിയുവാനോ അല്ലെങ്കില്‍ കണ്ടെത്തുവാനോ സാധിക്കില്ല. കൃപായുഗത്തിലെ യേശുവിന്റെ വേല പോലെയായിരുന്നു ഈ വേലയും ചെയ്യേണ്ടിയിരുന്നത് എങ്കില്‍ ഇപ്പോഴത്തേതു പോലെ അതത്ര സ്ഥിരത കൈവരിക്കുമായിരുന്നില്ല. അതുകൊണ്ട്, ഈ തരത്തില്‍ രഹസ്യമായി പ്രവര്‍ത്തിക്കുക എന്നതു നിങ്ങള്‍ക്കും വേലയ്ക്കു മുഴുവനും ഗുണകരമാണ്. ഭൂമിയില്‍ ദൈവത്തിന്റെ വേല സമാപ്തിയിലെത്തുമ്പോൾ, അതായത് ഈ രഹസ്യവേല അവസാനിക്കുമ്പോള്‍, വേലയുടെ ഈ ഘട്ടം പരസ്യമാക്കപ്പെടും. ചൈനയില്‍, അതിജീവിക്കുന്നവരുടെ ഒരു കൂട്ടമുണ്ടെന്ന് അപ്പോള്‍ എല്ലാവരും അറിയും. മനുഷ്യജന്മമെടുത്ത ദൈവം ചൈനയിലാണുള്ളതെന്നും അവന്റെ വേല പരിസമാപ്തിയിലെത്തിയെന്നും എല്ലാവരും അറിയും. അപ്പോള്‍ മാത്രമേ മനുഷ്യര്‍ ഇതു തിരിച്ചറിയുകയുള്ളൂ: എന്തുകൊണ്ടാണ് ചൈന ഇനിയും അധോഗതിയോ തകര്‍ച്ചയോ പ്രകടമാക്കാത്തതെന്ന്. ദൈവം ചൈനയില്‍ നേരിട്ടു തന്റെ പ്രവൃത്തി ചെയ്യുകയാണെന്നും അവന്‍ ഒരു കൂട്ടം ആളുകളെ അതിജീവിക്കുന്നവരായി പരിപൂര്‍ണരാക്കിയിരിക്കുന്നുവെന്നും വ്യക്തമാക്കുന്നതാണിത്.

മനുഷ്യജന്മമെടുത്ത ദൈവം വ്യക്തിപരമായി തന്റെ വേല ചെയ്യുന്ന കാലഘട്ടത്തില്‍ അവനെ പിന്തുടരുന്ന ഒരു വിഭാഗം മനുഷ്യര്‍ക്കു മാത്രമേ സ്വയം പ്രത്യക്ഷനാകുന്നുള്ളൂ, അല്ലാതെ എല്ലാ സൃഷ്ടികള്‍ക്കുമില്ല. തന്റെ വേലയുടെ ഒരു ഘട്ടം മാത്രം പൂര്‍ത്തിയാക്കുവാന്‍ വേണ്ടിയാണ് അവന്‍ മനുഷ്യനായത്, തന്റെ രൂപം മനുഷ്യരെ കാണിക്കുവാന്‍ വേണ്ടിയല്ല. എന്നിരുന്നാലും, അവന്റെ പ്രവൃത്തി അവന്‍ സ്വയം ചെയ്യേണ്ടതാണ്. അതിനാല്‍ മനുഷ്യനായിക്കൊണ്ട് അതു ചെയ്യേണ്ടത് അവന് ആവശ്യമാണ്. ഈ വേല അവസാനിക്കുമ്പോള്‍ അവന്‍ ഈ മനുഷ്യലോകം വിട്ടുപോകും. വരാനിരിക്കുന്ന വേലയ്ക്കു തടസ്സമാകും എന്നതിനാൽ വളരെക്കാലം അവനു മനുഷ്യര്‍ക്കിടയില്‍ തുടരാന്‍ സാധിക്കില്ല. പുരുഷാരത്തിന് അവൻ വെളിവാക്കുന്നത് തന്റെ നീതിപൂര്‍ണമായ പ്രകൃതവും എല്ലാ പ്രവൃത്തികളും മാത്രമാണ്. അല്ലാതെ രണ്ടുതവണ അവന്‍ മനുഷ്യരൂപമെടുത്തപ്പോഴത്തെ രൂപമല്ല. കാരണം ദൈവത്തിന്റെ രൂപം അവന്റെ പ്രകൃതത്തിലൂടെ മാത്രമേ കാണിക്കുവാന്‍ സാധിക്കുകയുള്ളൂ. മനുഷ്യജന്മമെടുത്ത അവന്റെ രൂപത്തിന് അതിനു പകരമാകുവാന്‍ സാധിക്കില്ല. മനുഷ്യരൂപത്തില്‍ അവന്‍ വേല ചെയ്യുന്ന സമയത്ത് അവനെ അനുഗമിക്കുന്ന പരിമിതമായ എണ്ണം ആളുകള്‍ക്കു മാത്രമേ അവന്റെ മനുഷ്യജന്മമെടുത്ത രൂപം പ്രകടമാക്കുന്നുള്ളൂ. അതുകൊണ്ടാണ് ഇപ്പോള്‍ നിര്‍വഹിക്കപ്പെടുന്ന വേല രഹസ്യമായി നിര്‍വഹിക്കപ്പെടുന്നത്. ഇതേ തരത്തില്‍ യേശു തന്റെ വേല ചെയ്തുകൊണ്ടിരുന്നപ്പോള്‍ യെഹൂദന്മാര്‍ക്കു മാത്രമായിരുന്നു അവന്‍ സ്വയം വെളിപ്പെടുത്തിയത്. വേറെ ഒരു ജനതയ്ക്കും അവൻ പരസ്യമായി സ്വയം പ്രത്യക്ഷനായില്ല. അങ്ങനെ, തന്റെ വേല പൂര്‍ത്തിയാക്കിയപ്പോള്‍ അവന്‍ യഥാവിധി മനുഷ്യലോകം വിട്ടുപോയി. പിന്നെയവന്‍ ഇവിടെ നിന്നില്ല. അതിനുശേഷം അവനല്ല, ഈ മനുഷ്യരൂപമല്ല, സ്വയം മനുഷ്യര്‍ക്കു പ്രത്യക്ഷനായത്, മറിച്ച്, നേരിട്ടു വേല ചെയ്ത പരിശുദ്ധാത്മാവാണ്. മനുഷ്യജന്മമെടുത്ത ദൈവത്തിന്റെ വേല പൂര്‍ണമായി അവസാനിച്ചാല്‍ അവന്‍ ഈ മർത്യലോകം വിട്ടുപോകും. പിന്നീടൊരിക്കലും മനുഷ്യനായിരുന്ന സമയത്തു ചെയ്ത പ്രവൃത്തിക്കു സമാനമായ ഒരു പ്രവൃത്തി അവന്‍ ചെയ്യില്ല. അതിനുശേഷം എല്ലാ പ്രവൃത്തിയും പരിശുദ്ധാത്മാവാണു നേരിട്ടു ചെയ്യുന്നത്. ഈ കാലഘട്ടത്തില്‍ മനുഷ്യര്‍ക്ക് അവന്റെ ജഡശരീരത്തിന്റെ രൂപം കാണുവാന്‍ സാധിക്കില്ല. അവന്‍ ഒരിക്കലും മനുഷ്യനു മുമ്പില്‍ സ്വയം പ്രത്യക്ഷനാകുന്നില്ല. മറിച്ച്, എന്നേക്കുമായി മറഞ്ഞിരിക്കുന്നു. മനുഷ്യജന്മമെടുത്ത ദൈവത്തിന്റെ വേലയ്ക്കുള്ള സമയം പരിമിതമാണ്. ഒരു പ്രത്യേക യുഗത്തില്‍, കാലഘട്ടത്തില്‍, രാജ്യത്ത്, ഒരു പ്രത്യേകവിഭാഗം ജനത്തിനിടയിലാണ് അതു നിര്‍വഹിക്കപ്പെടുന്നത്. ഈ വേല ദൈവം മനുഷ്യജന്മമെടുത്ത കാലഘട്ടത്തിലെ വേലയെ മാത്രമേ പ്രതിനിധാനം ചെയ്യുന്നുള്ളൂ. അത് ആ യുഗത്തിനു മാത്രം പ്രത്യേകമായി ഉള്ളതാണ്. ഒരു പ്രത്യേകയുഗത്തിലെ ദൈവാത്മാവിന്റെ പ്രവര്‍ത്തനത്തെയാണ് അതു കാണിക്കുന്നത്. അല്ലാതെ അവന്റെ വേല മുഴുവനെയുമല്ല. അതിനാല്‍, മനുഷ്യജന്മമെടുത്ത ദൈവത്തിന്റെ രൂപം എല്ലാ മനുഷ്യര്‍ക്കും ദൃശ്യമാകുന്നില്ല. ദൈവത്തിന്റെ നീതിയും അവന്റെ സമ്പൂര്‍ണ പ്രകൃതവുമാണ് അനവധിയായ ജനങ്ങള്‍ക്ക് ദൃശ്യമാകുന്നത്. അല്ലാതെ രണ്ടു തവണ അവന്‍ മനുഷ്യനായപ്പോഴുള്ള അവന്റെ രൂപമല്ല. ഒരൊറ്റ രൂപമോ രണ്ടു രൂപങ്ങളും ഒരുമിച്ചോ അല്ല മനുഷ്യര്‍ക്കു ദൃശ്യമാകുന്നത്. അതിനാല്‍ അവന്‍ ചെയ്യേണ്ടതായിട്ടുള്ള വേല പൂര്‍ത്തിയാക്കിക്കഴിഞ്ഞാല്‍ മനുഷ്യജന്മമെടുത്ത ദൈവത്തിന് ഈ ഭൂമി വിട്ടു പോകണമെന്നുള്ളത് അനിവാര്യമാണ്. കാരണം അവന്‍ ചെയ്യേണ്ടതായിട്ടുള്ള വേല ചെയ്യുന്നതിനു മാത്രമായിട്ടാണ് അവന്‍ വരുന്നത്, അല്ലാതെ ആളുകള്‍ക്ക് അവന്റെ രൂപം കാണിച്ചുകൊടുക്കുവാന്‍ വേണ്ടിയല്ല. ദൈവം മനുഷ്യനായി ജനിച്ചതിന്റെ പ്രാധാന്യം രണ്ടുതവണ മനുഷ്യജന്മമെടുത്തതിലൂടെ ദൈവം ഇതിനകം നിറവേറ്റി. എന്നിരുന്നാലും, അവനെ മുമ്പൊരിക്കലും ദര്‍ശിച്ചിട്ടില്ലാത്ത ഒരു രാജ്യത്തിനും അവന്‍ പരസ്യമായി സ്വയം വെളിപ്പെടുത്തുകയില്ല. യേശു ഇനി ഒരിക്കലും യെഹൂദന്മാര്‍ക്ക് നീതിസൂര്യനായി സ്വയം പ്രത്യക്ഷപ്പെടുകയില്ല, ഒലിവുമല കയറി എല്ലാ മനുഷ്യര്‍ക്കും പ്രത്യക്ഷനാകുകയുമില്ല. യെഹൂദന്മാർ ആകെ കണ്ടിട്ടുള്ളത് യെഹൂദ്യയില്‍ അവന്‍ ഉണ്ടായിരുന്ന സമയത്തെ യേശുവിന്റെ ഛായാചിത്രം മാത്രമാണ്. കാരണം യേശുവിന്റെ മനുഷ്യാവതാരത്തിലുള്ള വേല രണ്ടായിരം വര്‍ഷങ്ങള്‍ക്കു മുമ്പ് അവസാനിച്ചു. ഒരു യെഹൂദന്‍റെ രൂപത്തില്‍ അവന്‍ ഇനി യെഹൂദ്യയിലേക്കു മടങ്ങില്ല. അത്രപോലും ഒരു യെഹൂദന്‍റെ രൂപത്തില്‍ വിജാതീയരാജ്യങ്ങളില്‍ പ്രത്യക്ഷനാകുകയുമില്ല. കാരണം മനുഷ്യജന്മമെടുത്ത യേശുവിന്റെ രൂപം ഒരു യെഹൂദന്‍റെ രൂപം മാത്രമാണ്, അല്ലാതെ യോഹന്നാന്‍ കണ്ട മനുഷ്യപുത്രന്റെ രൂപമല്ല. തന്നെ അനുഗമിച്ചവരോടു താന്‍ വീണ്ടും വരുമെന്ന് യേശു വാഗ്ദാനം ചെയ്തെങ്കിലും വിജാതീയരാജ്യങ്ങളിൽ ഉള്ളവർക്കെല്ലാം ഒരു യെഹൂദന്‍റെ രൂപത്തില്‍ അവന്‍ വെറുതെ പ്രത്യക്ഷനാകുകയില്ല. ഒരു പുതിയ യുഗം ആരംഭിക്കുവാന്‍ വേണ്ടിയുള്ളതാണ് മനുഷ്യജന്മമെടുത്ത ദൈവത്തിന്റെ വേല എന്നു നിങ്ങള്‍ മനസ്സിലാക്കണം. ഈ വേല ഏതാനും വർഷത്തേക്കായി പരിമിതപ്പെടുത്തിയതാണ്, അവന് ദൈവാത്മാവിന്റെ എല്ലാ പ്രവൃത്തിയും പൂര്‍ത്തിയാക്കുവാന്‍ സാധിക്കില്ല. ഇതുപോലെ, യെഹൂദനായിട്ടുള്ള യേശുവിന്റെ രൂപത്തിന് ദൈവം യെഹൂദ്യയില്‍ പ്രവര്‍ത്തിച്ചുകൊണ്ടിരുന്ന സമയത്തുള്ള അവന്റെ രൂപത്തെ മാത്രമേ പ്രതിനിധാനം ചെയ്യുവാന്‍ സാധിക്കുകയുള്ളൂ, കുരിശുമരണത്തിന്റെ വേല മാത്രമേ അവനു ചെയ്യാന്‍ സാധിച്ചുള്ളൂ. യേശു മനുഷ്യജന്മമെടുത്ത കാലഘട്ടത്തില്‍ യുഗത്തിനു പര്യവസാനം കൊണ്ടുവരുന്ന വേലയോ മനുഷ്യവര്‍ഗത്തെ നശിപ്പിക്കുന്ന വേലയോ അവനു ചെയ്യുവാന്‍ സാധിച്ചില്ല. അതുകൊണ്ട് കുരിശില്‍ മരിക്കുകയും തന്റെ വേല പൂര്‍ത്തിയാക്കുകയും ചെയ്തതിനു ശേഷം അവന്‍ ഉന്നതങ്ങളിലേക്ക് ആരോഹണം ചെയ്യുകയും എന്നെന്നേക്കുമായി മനുഷ്യരില്‍ നിന്നു മറഞ്ഞിരിക്കുകയും ചെയ്തു. അപ്പോള്‍ മുതല്‍ വിജാതീയരാജ്യങ്ങളില്‍ നിന്നുള്ള ആ വിശ്വസ്തരായ വിശ്വാസികള്‍ക്ക് അവര്‍ ചുവരില്‍ പതിപ്പിച്ച അവന്റെ ഛായാചിത്രമല്ലാതെ കര്‍ത്താവായ യേശുവിന്റെ രൂപം കാണുവാന്‍ സാധിക്കാതായി. ഈ ചിത്രമാകട്ടെ, മനുഷ്യന്‍ വരച്ച ഒന്നു മാത്രമാണ്. അല്ലാതെ ദൈവം സ്വയം മനുഷ്യനു വെളിപ്പെടുത്തിയ രൂപമല്ല. താൻ രണ്ടു തവണ മനുഷ്യജന്മമെടുത്ത രൂപത്തില്‍ ദൈവം പുരുഷാരത്തിന് പരസ്യമായി തന്നെത്തന്നെ വെളിപ്പെടുത്തില്ല. മനുഷ്യര്‍ക്കിടയില്‍ അവന്‍ ചെയ്യുന്ന വേല അവന്റെ പ്രകൃതം മനസ്സിലാക്കുവാന്‍ അവരെ അനുവദിക്കുന്നതിനു വേണ്ടിയുള്ളതാണ്. ഇതെല്ലാം മനുഷ്യനു കാണിച്ചുകൊടുക്കുന്നത് വ്യത്യസ്തയുഗങ്ങളിലെ വേല വഴിയാണ്, ദൈവം വെളിവാക്കിയ പ്രകൃതത്തിലൂടെയും അവന്‍ ചെയ്ത വേലയിലൂടെയുമാണ് അതു സാധ്യമാക്കുന്നത്, അല്ലാതെ, യേശുവിന്റെ പ്രത്യക്ഷമാകലിലൂടെയല്ല. എന്നുപറഞ്ഞാല്‍, ദൈവത്തിന്റെ രൂപം മനുഷ്യന് അറിവാകുന്നത് മനുഷ്യജന്മമെടുത്ത അവന്റെ രൂപത്തിലൂടെയല്ല, മറിച്ച് രൂപവും ആകൃതിയുമുള്ള മനുഷ്യജന്മമെടുത്ത ദൈവം നിര്‍വഹിക്കുന്ന വേലയിലൂടെയാണ്. കൂടാതെ, അവന്റെ വേലയിലൂടെയാണ് അവന്റെ രൂപം പ്രകടമാകുന്നതും അവന്റെ പ്രകൃതം അറിവാകുന്നതും. ഇതാണ് അവന്‍ ജഡത്തില്‍ ചെയ്യുവാന്‍ ആഗ്രഹിക്കുന്ന വേലയുടെ പ്രാധാന്യം.

രണ്ടു മനുഷ്യജന്മങ്ങളിലുമുള്ള ദൈവത്തിന്റെ വേലയ്ക്ക് അവസാനമാകുമ്പോള്‍ വിജാതീയരാജ്യങ്ങളിലുടനീളം അവന്‍ തന്റെ നീതിപൂര്‍ണമായ പ്രകൃതം പ്രത്യക്ഷമാക്കുവാന്‍ തുടങ്ങുകയും അങ്ങനെ അനവധിയായ മനുഷ്യരെ തന്റെ രൂപം കാണുവാന്‍ അനുവദിക്കുകയും ചെയ്യും. അവന്‍ തന്റെ പ്രകൃതം പ്രകടമാക്കുകയും ഇതുവഴി വ്യത്യസ്ത വിഭാഗങ്ങളില്‍പ്പെട്ട മനുഷ്യരുടെ ഒടുക്കം വ്യക്തമാക്കുകയും ചെയ്യും. അങ്ങനെ പഴയയുഗത്തിനു പൂര്‍ണമായി ഒരു അന്ത്യം അവന്‍ കൊണ്ടുവരും. ജഡത്തിലുള്ള അവന്റെ വേല വളരെയധികം പ്രദേശങ്ങളിലെക്കൊന്നും വ്യാപിക്കാത്തതിന്റെ കാരണം (യേശു യെഹൂദ്യയില്‍ മാത്രം പ്രവര്‍ത്തിച്ചതുപോലെയും ഇന്നു ഞാന്‍ നിങ്ങള്‍ക്കിടയില്‍ മാത്രം പ്രവര്‍ത്തിക്കുന്നതുപോലെയും) ജഡത്തിലുള്ള അവന്റെ വേലയ്ക്ക് അതിരുകളും പരിധികളും ഉണ്ട് എന്നതാണ്. സാമാന്യനായ ഒരു സാധാരണ മനുഷ്യന്റെ രൂപത്തില്‍ ഒരല്പകാലത്തെ വേലമാത്രമാണ് അവന്‍ നിര്‍വഹിക്കുന്നത്. അവന്‍ ഈ മനുഷ്യാവതാരത്തെ നിത്യതയുടെ വേല ചെയ്യുവാനോ വിജാതീയരാജ്യങ്ങളിലെ ജനങ്ങള്‍ക്ക് പ്രത്യക്ഷനാകുന്ന വേല ചെയ്യുവാനോ ഉപയോഗിക്കുന്നില്ല. മനുഷ്യാവതാരത്തിലുള്ള വേലയ്ക്കു പരിമിതമായ വ്യാപ്തിയേ ഉണ്ടാകുകയുള്ളൂ (യെഹൂദ്യയില്‍ മാത്രമോ അല്ലെങ്കില്‍ നിങ്ങള്‍ക്കിടയില്‍ മാത്രമോ പ്രവര്‍ത്തിക്കുന്നതു പോലെ). പിന്നെ ഈ പരിധികള്‍ക്കുള്ളില്‍ നിര്‍വഹിക്കുന്ന വേലയിലൂടെ അതിന്റെ വ്യാപ്തി പിന്നീടു വിപുലീകരിക്കാവുന്നതാണ്. തീര്‍ച്ചയായും, വ്യാപനത്തിന്റെ ഈ വേല പരിശുദ്ധാത്മാവ് നേരിട്ടു നിര്‍വഹിക്കേണ്ടതാണ്. പിന്നെ അത് അവന്റെ മനുഷ്യാവതാരത്തിന്റെ വേലയായിരിക്കില്ല. കാരണം മനുഷ്യാവതാരത്തിലുള്ള വേലയ്ക്കു പരിധികളുണ്ട്, അത് പ്രപഞ്ചത്തിന്റെ എല്ലാ കോണിലേക്കും വ്യാപിക്കുന്നില്ല—അത് അസാധ്യമാണ്. മനുഷ്യാവതാരത്തിലുള്ള വേലയിലൂടെ അവന്റെ ആത്മാവ് തുടര്‍ന്നുവരുന്ന വേല നിര്‍വഹിക്കുന്നു. അതുകൊണ്ട്, മനുഷ്യാവതാരത്തിലുള്ള വേല ചില പരിധികള്‍ക്കുള്ളില്‍ നിര്‍വഹിക്കപ്പെടുന്ന പ്രാരംഭസ്വഭാവമുള്ള ഒരു പ്രവൃത്തിയാണ്. അതിനുശേഷം അവന്റെ ആത്മാവാണ് ഈ പ്രവൃത്തി മുന്നോട്ട് കൊണ്ടുപോകുന്നത്. അതിലുപരി കൂടുതല്‍ വിസ്തൃതമായ പരിധിയ്ക്കുള്ളിലാണ് അവൻ ഈ വേല ചെയ്യുന്നത്.

ഈ ഭൂമിയില്‍ ദൈവം ചെയ്യാനായി വരുന്ന വേല യുഗത്തെ നയിക്കുക, ഒരു പുതുയുഗം ആരംഭിക്കുക, പഴയതിന് അന്ത്യം കുറിക്കുക എന്നതു മാത്രമാണ്. ഭൂമിയില്‍ ഒരു മനുഷ്യന്റെ ജീവിതം ജീവിച്ചുതീര്‍ക്കുവാനോ മനുഷ്യലോകത്തിലെ ജീവിതത്തിലുള്ള സുഖദുഃഖങ്ങള്‍ സ്വയം അനുഭവിച്ചറിയുവാനോ ഒരു പ്രത്യേക വ്യക്തിയെ സ്വന്തം കരങ്ങളാല്‍ പൂര്‍ണനാക്കുവാനോ അല്ലെങ്കില്‍ ഒരു പ്രത്യേകവ്യക്തിയുടെ വളര്‍ച്ച നേരിട്ടുകാണുവാനോ അല്ല അവന്‍ വന്നിരിക്കുന്നത്. ഇത് അവന്റെ വേലയല്ല. അവന്റെ വേല പുതുയുഗത്തിന് ആരംഭം കുറിക്കുക, പഴയതിന് അന്ത്യം കൊണ്ടുവരിക എന്നിവ മാത്രമാണ്. അതായത്, അവന്‍ നേരിട്ട് ഒരു പുതുയുഗം ആരംഭിക്കുകയും നേരിട്ടു പഴയതിന് ഒരവസാനം കൊണ്ടുവരികയും നേരിട്ടു തന്റെ വേല ചെയ്തുകൊണ്ട് സാത്താനെ തോല്‍പ്പിക്കുകയും ചെയ്യും. ഓരോ തവണയും അവന്‍ നേരിട്ടു തന്റെ വേല ചെയ്യുമ്പോൾ, അത് അവൻ യുദ്ധഭൂമിയില്‍ നിലയുറപ്പിക്കുന്നതു പോലെയാണ്. ആദ്യം, ജഡരൂപത്തിലായിരിക്കുമ്പോള്‍ അവന്‍ ലോകം കീഴടക്കുകയും സാത്താനുമേല്‍ ആധിപത്യം സ്ഥാപിക്കുകയും ചെയ്യുന്നു; എല്ലാ മഹത്ത്വവും അവന്‍ സ്വന്തമാക്കുകയും രണ്ടായിരം വര്‍ഷം നീണ്ട മുഴുവന്‍ വേലയുടെയും തിരശ്ശീല ഉയര്‍ത്തുകയും ചെയ്യുന്നു. അതുവഴി ഭൂമിയിലെ എല്ലാ മനുഷ്യര്‍ക്കും മുന്നോട്ടുപോകുവാന്‍ ശരിയായ മാര്‍ഗവും ജീവിക്കുവാന്‍ ആനന്ദവും സമാധാനവും നിറഞ്ഞ ഒരു ജീവിതവും ഉണ്ടാകും. എന്നിരുന്നാലും ദൈവത്തിന് അധികകാലം മനുഷ്യനോടൊപ്പം ഭൂമിയില്‍ വസിക്കാന്‍ സാധിക്കുകയില്ല. കാരണം, എല്ലാറ്റിനുമുപരി ദൈവം ദൈവം തന്നെയാണ്, മനുഷ്യനെപ്പോലെയല്ല. അവന് ഒരു സാധാരണ മനുഷ്യന്റെ ആയുസ്സ് ജീവിച്ചുതീര്‍ക്കാനാകില്ല. അതായത് അവന് ഭൂമിയില്‍, പ്രത്യേകതകളൊന്നുമില്ലാത്ത ഒരു വ്യക്തിയായി ജീവിക്കുവാനാകില്ല. കാരണം, തന്റെ മനുഷ്യജീവിതം നിലനിര്‍ത്തുവാൻ ആവശ്യമായ ഏറ്റവും കുറഞ്ഞ അളവിലുള്ള സാധാരണ മനുഷ്യന്‍റേതായ സാധാരണ മനുഷ്യത്വം മാത്രമേ അവനുള്ളൂ. മറ്റു വാക്കുകളില്‍ പറഞ്ഞാല്‍ എങ്ങനെയാണ് ദൈവത്തിനു ഭൂമിയില്‍ ഒരു കുടുംബം ആരംഭിക്കുവാനും ഒരു തൊഴില്‍ജീവിതം ഉണ്ടാകുവാനും കുട്ടികളെ വളര്‍ത്താനും സാധിക്കുക? അതവന് അപമാനമാകില്ലേ? സാധാരണ രീതിയില്‍ അവന്റെ വേല ചെയ്യുവാന്‍ വേണ്ടി മാത്രമാണ് അവനു സാധാരണ മനുഷ്യത്വമുള്ളത്. അല്ലാതെ ഒരു സാധാരണ മനുഷ്യനെപ്പോലെ കുടുംബവും ജോലിയും ഉണ്ടാകുവാന്‍ അവനെ പ്രാപ്തനാക്കുവാനല്ല. അവന്റെ സാധാരണ ബോധവും സാധാരണ മനസ്സും സാധാരണ ഭക്ഷണവും സാധാരണ വസ്ത്രവുമെല്ലാം അവനു സാധാരണ മനുഷ്യത്വമാണ് ഉള്ളത് എന്നു തെളിയിക്കാന്‍ പര്യാപ്തമാണ്. അവനു സാധാരണ മനുഷ്യത്വമാണ് ഉള്ളത് എന്നു കാണിക്കുവാന്‍ അവന് ഒരു കുടുംബമോ ജോലിയോ ആവശ്യമില്ല. ഇതു പൂര്‍ണമായും അനാവശ്യമായിരിക്കും! ദൈവം ഭൂമിയിലേക്കു വരിക എന്നാല്‍ വചനം മനുഷ്യനാകുക എന്നാണര്‍ഥം; അവന്‍ മനുഷ്യനെ തന്റെ വചനം മനസ്സിലാക്കുവാനും തന്റെ വചനം കാണുവാനും അനുവദിക്കുക മാത്രമാണ് ചെയ്യുന്നത്. അതായത്, ജഡത്താല്‍ നിര്‍വഹിക്കപ്പെടുന്ന വേല കാണുവാന്‍ മനുഷ്യനെ അനുവദിക്കുന്നു. അവന്റെ മനുഷ്യജന്മത്തെ ആളുകള്‍ ഒരു പ്രത്യേകരീതിയില്‍ പരിഗണിക്കണം എന്നതല്ല അവന്റെ ഉദ്ദേശ്യം. മറിച്ച്, അവസാനം വരെ മനുഷ്യന്‍ അനുസരണയുള്ളവനായിരിക്കുക എന്നതുമാത്രമാണ്. അതായത്, അവന്റെ വായിൽനിന്നു വരുന്ന എല്ലാ വചനങ്ങളും അനുസരിക്കുകയും അവന്‍ ചെയ്യുന്ന എല്ലാ വേലയ്ക്കും കീഴ്പെടുകയും ചെയ്യുക. അവന്‍ ജഡത്തില്‍ പ്രവര്‍ത്തിക്കുക മാത്രമാണ് ചെയ്യുന്നത്; തന്റെ മനുഷ്യ ജന്മത്തിന്റെ മഹത്ത്വത്തെയും വിശുദ്ധിയെയും സ്തുതിക്കുവാന്‍ അവന്‍ മനഃപൂര്‍വം മനുഷ്യനോട് ആവശ്യപ്പെടുന്നില്ല. പകരം അവന്‍ മനുഷ്യനെ തന്റെ വേലയിലെ ജ്ഞാനവും അവന്‍ കയ്യാളുന്ന അധികാരവും കാണിച്ചുകൊടുക്കുന്നു. അതിനാല്‍ അവനു സവിശേഷമായ ഒരു മനുഷ്യത്വം ഉണ്ടെങ്കിലും അവനതു വിളംബരം ചെയ്യുന്നില്ല, താന്‍ ചെയ്യേണ്ടതായിട്ടുള്ള വേലയില്‍ ശ്രദ്ധിക്കുക മാത്രം ചെയ്യുന്നു. ദൈവം മനുഷ്യജന്മമെടുത്തിട്ടും എന്തുകൊണ്ടാണ് അവന്‍ തന്റെ സാധാരണ മനുഷ്യത്വത്തെ പരസ്യമാക്കുകയോ സാക്ഷ്യപ്പെടുത്തുകയോ ചെയ്യാതെ താൻ ചെയ്യാന്‍ ആഗ്രഹിക്കുന്ന വേല നിർവഹിക്കുക മാത്രം ചെയ്യുന്നതെന്ന് നിങ്ങള്‍ അറിയണം. അതുകൊണ്ട്, മനുഷ്യജന്മമെടുത്ത ദൈവത്തില്‍ നിന്നും നിങ്ങള്‍ക്കാകെ കാണുവാന്‍ സാധിക്കുന്നത് ദൈവികമായി അവന്‍ എന്താണ് എന്നതു മാത്രമാണ്. കാരണം മനുഷ്യന് അനുകരിക്കുവാനായി മാനുഷികമായി താന്‍ എന്താണ് എന്നത് അവന്‍ ഒരിക്കലും പരസ്യപ്പെടുത്തുന്നില്ല. മനുഷ്യനാണ്, മറ്റുള്ളവരെ നയിക്കുമ്പോള്‍ താന്‍ മാനുഷികമായി എന്താണ് എന്നതിനെപ്പറ്റി പറയാറ്; അവരുടെ മതിപ്പും വിധേയത്വവും നേടുന്നതിനും അങ്ങനെ മറ്റുള്ളവരുടെ മേൽ നേതൃത്വം നേടിയെടുക്കുന്നതിനും വേണ്ടിയാണത്. അതിനു വിപരീതമായി ദൈവം മനുഷ്യനെ കീഴടക്കുന്നത് തന്റെ വേലയിലൂടെ മാത്രമാണ് (അതായത്, മനുഷ്യനു ചെയ്യുവാന്‍ അസാധ്യമായ വേല); ദൈവം മനുഷ്യരാല്‍ സ്തുതി ക്കപ്പെടുന്നതിന്റെയോ ദൈവത്തെ ആരാധിക്കാന്‍ മനുഷ്യരെ പ്രേരിപ്പിക്കുന്നതിന്റെയോ ചോദ്യം അവിടെ ഉദിക്കുന്നില്ല. മനുഷ്യനുള്ളില്‍ ഭയഭക്തിയുടേതായ ഒരു വികാരം ഉണർത്തുകയോ തന്റെ അഗോചരതയെക്കുറിച്ച് ഒരു ബോധം ഉളവാക്കുകയോ മാത്രമാണ് അവന്‍ ചെയ്യുന്നത്. ദൈവത്തിനു മനുഷ്യന്റെ മതിപ്പു നേടേണ്ട ആവശ്യമില്ല. ഒരിക്കല്‍ നീ അവന്റെ പ്രകൃതം ദര്‍ശിച്ചുകഴിഞ്ഞാല്‍ നീ അവനോട് ഭയഭക്തി കാട്ടണം എന്നതു മാത്രമാണ് അവന് ആവശ്യമുള്ളത്. ദൈവം ചെയ്യുന്ന വേല അവന്റെ സ്വന്തമാണ്; അവനു പകരം മനുഷ്യന് അതു ചെയ്യാന്‍ സാധിക്കില്ല, അതു നേടിയെടുക്കാൻ മനുഷ്യന് കഴിയുകയുമില്ല. ദൈവത്തിനു മാത്രമേ സ്വന്തം വേല ചെയ്യുവാനും പുതിയ ജീവിതത്തിലേക്ക് മനുഷ്യനെ നയിക്കുന്നതിനായി ഒരു പുതുയുഗം ആരംഭിക്കുവാനും സാധിക്കുകയുള്ളൂ. അവന്‍ ചെയ്യുന്ന വേല ഒരു പുതിയ ജീവിതം നേടുവാനും ഒരു പുതിയ യുഗത്തിലേക്കു പ്രവേശിക്കുവാനും മനുഷ്യനെ പ്രാപ്തനാക്കുവാന്‍ വേണ്ടിയുള്ളതാണ്. ബാക്കിയുള്ള വേല മറ്റുള്ളവരാല്‍ പ്രശംസിക്കപ്പെടുന്ന സാധാരണ മനുഷ്യത്വമുള്ളവരെ ഏല്‍പ്പിച്ചിരിക്കുകയാണ്. അതിനാല്‍, കൃപായുഗത്തില്‍ അവന്‍ രണ്ടായിരം വര്‍ഷത്തെ വേല തന്റെ മനുഷ്യജന്മത്തിലുള്ള മുപ്പത്തിമൂന്നര വര്‍ഷത്തിനിടയിലെ വെറും മൂന്നര വര്‍ഷം കൊണ്ടു പൂര്‍ത്തിയാക്കി. ദൈവം തന്റെ വേല ചെയ്യുവാനായി ഭൂമിയിലേക്കു വരുമ്പോള്‍ അവന്‍ എല്ലായ്പ്പോഴും രണ്ടായിരം വര്‍ഷത്തെ വേല അല്ലെങ്കില്‍ ഒരു മുഴുവന്‍ യുഗത്തിലെയും വേല ഏതാനും വര്‍ഷങ്ങളുടെ ഒരു കുറഞ്ഞ കാലയളവിനുള്ളില്‍ പൂര്‍ത്തിയാക്കുന്നു. അവന്‍ വൈകിക്കുന്നില്ല. അവന്‍ വേല നിര്‍ത്തുന്നില്ല. ഏതാനും കുറഞ്ഞ വര്‍ഷങ്ങള്‍ക്കുള്ളില്‍ പൂര്‍ത്തിയാക്കുന്നതിനായി അവന്‍ അനേക വർഷത്തെ വേല സംക്ഷേപിക്കുക മാത്രം ചെയ്യുന്നു. കാരണം അവന്‍ നേരിട്ടു ചെയ്യുന്ന വേല മുഴുവനായും ഒരു പുതിയ മാര്‍ഗം തുറക്കുന്നതിനും ഒരു പുതിയ യുഗം നയിക്കുന്നതിനും വേണ്ടിയുള്ളതാണ്.


ദൈവം മനുഷ്യനായി ജനിച്ചതിലെ രഹസ്യം (3)

ദൈവം തന്റെ വേല നിര്‍വഹിക്കുമ്പോള്‍ അവന്‍ എന്തെങ്കിലും പടുത്തുയര്‍ത്തുന്നതിലോ മുന്നേറ്റങ്ങളിലോ ഏര്‍പ്പെടാന്‍ വേണ്ടിയല്ല വരുന്നത്. മറിച്ച്, തന്റെ ശുശ്രൂഷ നിറവേറ്റാനാണ്. ഓരോ തവണ അവന്‍ മനുഷ്യജന്മമെടുക്കുമ്പോഴും അത് വേലയുടെ ഒരു ഘട്ടം പൂര്‍ത്തിയാക്കുവാന്‍ വേണ്ടിയും ഒരു പുതുയുഗം തുടങ്ങാന്‍ വേണ്ടിയും മാത്രമാണ്. ഇപ്പോള്‍ ദൈവരാജ്യയുഗം ആഗതമായിക്കഴിഞ്ഞു. അതുപോലെ ദൈവരാജ്യത്തിനായുള്ള പരിശീലനവും. വേലയുടെ ഈ ഘട്ടം മനുഷ്യന്റെ വേലയല്ല, ഒരളവുവരെ മനുഷ്യനെ വേലചെയ്യുന്നതിനു വേണ്ടിയുള്ളതും അല്ല; മറിച്ച് ദൈവത്തിന്റെ വേലയുടെ ഒരു ഭാഗം പൂര്‍ത്തിയാക്കാന്‍ വേണ്ടി മാത്രമുള്ളതാണ്. അവന്‍ ചെയ്യുന്നത് മനുഷ്യന്റെ വേലയല്ല, ഭൂമി വിട്ടുപോകുന്നതിനു മുമ്പു മനുഷ്യനെ വേലചെയ്യുന്നതില്‍ നിന്നും ഒരു പ്രത്യേകഫലം നേടുവാന്‍ വേണ്ടിയുള്ളതുമല്ല; അത് അവന്റെ ശുശ്രൂഷ നിര്‍വഹിക്കുവാനും അവന്‍ ചെയ്യേണ്ടതായിട്ടുള്ള വേല പൂര്‍ത്തിയാക്കുവാനും വേണ്ടിയുള്ളതാണ്. അതായത്, ഭൂമിയില്‍ അവന്റെ വേലയ്ക്കായി ഉചിതമായ സജ്ജീകരണങ്ങളൊരുക്കുകയും അതുവഴി മഹത്ത്വപ്പെടുകയും ചെയ്യാന്‍ വേണ്ടിയുള്ളത്. മനുഷ്യജന്മമെടുത്ത ദൈവത്തിന്റെ വേല പരിശുദ്ധാത്മാവിനാല്‍ ഉപയോഗിക്കപ്പെടുന്നവരുടെ വേല പോലെയല്ല. ദൈവം ഭൂമിയില്‍ തന്റെ വേല ചെയ്യാനായി വരുമ്പോള്‍ തന്റെ ശുശ്രൂഷയുടെ നിര്‍വഹണത്തില്‍ മാത്രമാണ് അവന്റെ ശ്രദ്ധ. അവന്റെ ശുശ്രൂഷയുമായി ബന്ധമില്ലാത്ത മറ്റെല്ലാ കാര്യങ്ങളെയും സംബന്ധിച്ചിടത്തോളം, അവയെ അവഗണിക്കുന്ന അത്ര വരെ അവന്‍ അവയില്‍ ഭാഗഭാക്കാകാതെയിരിക്കുന്നു. താൻ ചെയ്യേണ്ടതായിട്ടുള്ള വേല അവൻ ചെയ്യുന്നു, മനുഷ്യന്‍ ചെയ്യേണ്ടതായിട്ടുള്ള വേല അവന്റെ പരിഗണനകളില്‍ ഏറ്റവും അവസാനത്തേതാണ്. അവന്‍ ചെയ്യുന്ന വേല അവന്‍ ആയിരിക്കുന്ന യുഗവുമായി മാത്രം, അവന്‍ നിര്‍വഹിക്കേണ്ട ശുശ്രൂഷയുമായി മാത്രം ബന്ധപ്പെട്ടതാണ്; മറ്റെല്ലാ കാര്യങ്ങളും അവന്റെ പരിഗണനയ്ക്കു പുറത്താണ് എന്നതുപോലെയാണത്. മനുഷ്യര്‍ക്കിടയില്‍ ഒരാളായി ജീവിക്കുന്നതുമായി ബന്ധപ്പെട്ട കൂടുതല്‍ അടിസ്ഥാന അറിവുകള്‍ അവന്‍ സ്വയം നേടിയെടുക്കുന്നില്ല. മറ്റുള്ളവരുമായി ഇടപഴകുന്നതിനുള്ള കൂടുതല്‍ വിദ്യകള്‍ പഠിച്ചെടുക്കുകയോ മനുഷ്യനു മനസ്സിലാകുന്ന മറ്റെന്തെങ്കിലും കാര്യങ്ങള്‍ സ്വയം ആര്‍ജ്ജിച്ചെടുക്കുകയോ ചെയ്യുന്നില്ല. മനുഷ്യന്‍ സ്വന്തമാക്കേണ്ടതായിട്ടുള്ള എല്ലാറ്റിനെയും കുറിച്ച് അവന്‍ ഒട്ടും തന്നെ ചിന്തിക്കുന്നില്ല. അവന്റെ കടമയായ വേല ചെയ്യുക മാത്രം ചെയ്യുന്നു. അതുകൊണ്ട്, മനുഷ്യന്റെ കാഴ്ചയില്‍, മനുഷ്യജന്മമെടുത്ത ദൈവം മനുഷ്യന്‍ സ്വന്തമാക്കേണ്ടതായിട്ടുള്ള പല കാര്യങ്ങളെക്കുറിച്ചും ചിന്തിക്കുക പോലും ചെയ്യാത്ത തരത്തില്‍ പോരായ്മകളുള്ളവനാണ്, അത്തരം കാര്യങ്ങളെക്കുറിച്ച് അവനു യാതൊരു ഗ്രാഹ്യവുമില്ല. ജീവിതത്തെക്കുറിച്ചുള്ള സാമാന്യവിജ്ഞാനം, വ്യക്തിപരമായ പെരുമാറ്റത്തെയും മറ്റുള്ളവരുമായുള്ള ഇടപഴകലിനെയും നിയന്ത്രിക്കുന്ന തത്ത്വങ്ങള്‍ തുടങ്ങിയവയുമായി അവനു യാതൊരു ബന്ധവും കാണുന്നില്ല. പക്ഷേ, മനുഷ്യജന്മമെടുത്ത ദൈവത്തില്‍ അസ്വാഭാവികതയുടെ നേരിയ സൂചന പോലും നിനക്കു തിരിച്ചറിയാന്‍ സാധിക്കില്ല. എന്നുപറഞ്ഞാല്‍, അവന്റെ മനുഷ്യത്വം ഒരു സാധാരണ വ്യക്തി എന്ന നിലയിലുള്ള അവന്റെ ജീവിതത്തെയും, തെറ്റും ശരിയും വേര്‍തിരിച്ചറിയാനുള്ള കഴിവു നല്‍കിക്കൊണ്ട് അവന്റെ തലച്ചോറിന്റെ സാധാരണ യുക്തിയെയും മാത്രമേ നിലനിര്‍ത്തുന്നുള്ളൂ. എന്നിരുന്നാലും, മനുഷ്യര്‍ ‍(സൃഷ്ടിക്കപ്പെട്ടവര്‍) മാത്രം സ്വന്തമാക്കേണ്ടതായിട്ടുള്ള ഒന്നും അവനു സ്വന്തമായിട്ടില്ല. സ്വന്തം ശുശ്രൂഷ നിറവേറ്റാന്‍ വേണ്ടി മാത്രമാണ് ദൈവം മനുഷ്യജന്മമെടുക്കുന്നത്. അവന്റെ വേല ഒരു മുഴുവന്‍ യുഗത്തെയും ലക്ഷ്യംവച്ചുള്ളതാണ്. അതൊരു വ്യക്തിയെയോ സ്ഥലത്തെയോ മാത്രം ലക്ഷ്യമിട്ടുള്ളതല്ല, മറിച്ച് പ്രപഞ്ചം മുഴുവനെയും ഉദ്ദേശിച്ചുള്ളതാണ്. ഇതാണ് അവന്റെ വേലയുടെ ലക്ഷ്യവും അവന്റെ പ്രവര്‍ത്തനതത്ത്വവും. ആര്‍ക്കും ഇതു മാറ്റുവാന്‍ സാധിക്കില്ല. മനുഷ്യന് ഒരു തരത്തിലും അതിലുള്‍പ്പെടുവാനും സാധിക്കുകയില്ല. ഓരോ തവണയും ദൈവം മനുഷ്യജന്മമെടുക്കുമ്പോള്‍, അവന്‍ തന്നോടൊപ്പം ആ യുഗത്തിന്റെ വേല കൂടി കൊണ്ടുവരുന്നു. ഇരുപതോ മുപ്പതോ നാല്‍പ്പതോ അല്ലെങ്കില്‍ എഴുപതോ എണ്‍പതോ വര്‍ഷം മനുഷ്യരോടൊപ്പം ജീവിച്ച് അവര്‍ തന്നെപ്പറ്റി കൂടുതല്‍ മനസ്സിലാക്കുന്നതിനും തന്നെക്കുറിച്ചുള്ള ഉള്‍ക്കാഴ്ച നേടുന്നതിനും കാരണമാകണമെന്നുള്ള ഒരുദ്ദേശ്യവും അവനില്ല. അതിന്റെ ആവശ്യമില്ല! അങ്ങനെ ചെയ്യുന്നതു ദൈവത്തിന്റെ സഹജമായ പ്രകൃതത്തെക്കുറിച്ചുള്ള മനുഷ്യന്റെ അറിവിനെ ഒരുതരത്തിലും ആഴപ്പെടുത്തുകയില്ല. പകരം, അതവന്റെ ധാരണകള്‍ വർധിപ്പിക്കുകയും അവന്റെ ധാരണകളും ചിന്തകളും ദൃഢമാകുന്നതിനു കാരണമാകുകയുമേ ഉള്ളൂ. അതുകൊണ്ട്, മനുഷ്യജന്മമെടുത്ത ദൈവത്തിന്റെ വേല എന്താണെന്ന് കൃത്യമായും നിങ്ങളെല്ലാവരും മനസ്സിലാക്കേണ്ടതുണ്ട്. തീര്‍ച്ചയായും ഞാന്‍ നിങ്ങളോടു പറഞ്ഞ ഈ വചനങ്ങള്‍ മനസ്സിലാക്കാതെ പോകുക നിങ്ങള്‍ക്ക് അസാധ്യമല്ലേ: “ഒരു സാധാരണ മനുഷ്യന്റെ ജീവിതം അനുഭവിച്ചറിയാന്‍ വേണ്ടിയല്ല ഞാന്‍ ഭൂമിയിലേക്കു വന്നത്”? “ഒരു സാധാരണ മനുഷ്യന്റെ ജീവിതം ജീവിക്കുവാന്‍ വേണ്ടിയല്ല ദൈവം ഭൂമിയിലേക്കു വരുന്നത്” എന്ന വാക്കുകള്‍ നിങ്ങള്‍ മറന്നോ? ദൈവം മനുഷ്യജന്മമെടുക്കുന്നതിന്റെ ഉദ്ദേശ്യം നിങ്ങള്‍ മനസ്സിലാക്കുന്നില്ല. “സൃഷ്ടിക്കപ്പെട്ട ഒന്നിന്റെ ജീവിതം അനുഭവിച്ചറിയുക എന്ന ലക്ഷ്യവുമായി ഭൂമിയിലേക്കു വരാന്‍ ദൈവത്തിന് എങ്ങനെയാണു സാധിക്കുക?” എന്നതിന്റെ അര്‍ഥവും നിങ്ങള്‍ക്കറിയില്ല. ദൈവം ഭൂമിയിലേക്കു വരുന്നത് അവന്റെ വേല പൂര്‍ത്തിയാക്കുവാന്‍ വേണ്ടി മാത്രമാണ്. അതുകൊണ്ടു ഭൂമിയിലെ അവന്റെ വേല അല്പകാലത്തേക്കുള്ളതാണ്. സഭയെ നയിക്കാനുള്ള ഒരു വിശിഷ്ടമനുഷ്യനായി തന്റെ ജഡശരീരത്തെ വളര്‍ത്തിയെടുക്കുവാന്‍ ദൈവാത്മാവിനെ ഇടയാക്കുക എന്നെ ലക്ഷ്യവുമായല്ല അവന്‍ ഭൂമിയിലേക്കു വരുന്നത്. ദൈവം ഭൂമിയിലേക്കു വരുമ്പോള്‍ അതു വചനം ജഡരൂപത്തില്‍ പ്രത്യക്ഷപ്പെടുന്നതാണ്; എന്നിരുന്നാലും, മനുഷ്യന്‍ അവന്റെ വേലയെപ്പറ്റി അറിയുന്നില്ല. അവര്‍ പല കാര്യങ്ങളും അവന്റെമേല്‍ നിര്‍ബന്ധപൂര്‍വം ആരോപിക്കുന്നു. പക്ഷേ “വചനം മനുഷ്യജന്മമെടുക്കുന്നതാണ്” ദൈവം, അല്ലാതെ ഇപ്പോഴത്തേക്ക് ദൈവത്തിന്റെ ധര്‍മം ഏറ്റെടുക്കുവാനായി ദൈവാത്മാവ് വളര്‍ത്തിക്കൊണ്ടുവന്ന ജഡശരീരമല്ല എന്നതു നിങ്ങളെല്ലാവരും മനസ്സിലാക്കണം. ദൈവം തന്നെയും, വളര്‍ത്തിക്കൊണ്ടുവരലിന്റെ ഫലമല്ല, മറിച്ച് മനുഷ്യജന്മമെടുത്ത വചനമാണ്. കൂടാതെ ഇന്ന്‍ ഔദ്യോഗികമായി നിങ്ങള്‍ക്കെല്ലാമിടയില്‍ അവന്‍ തന്റെ വേല നിര്‍വഹിക്കുന്നു. ദൈവത്തിന്റെ മനുഷ്യജന്മം എന്നതു വസ്തുതാപരമായ ഒരു സത്യമാണെന്നു നിങ്ങളെല്ലാവരും അറിയുകയും അംഗീകരിക്കുകയും ചെയ്യുന്നു. എന്നിരുന്നാലും അതു മനസ്സിലാക്കുന്നതുപോലെയാണ് നിങ്ങള്‍ പെരുമാറുന്നത്. മനുഷ്യജന്മമെടുത്ത ദൈവത്തിന്റെ വേല മുതല്‍ അവന്റെ മനുഷ്യാവതാരത്തിന്റെ പ്രാധാന്യവും സത്തയും വരെയുള്ള കാര്യങ്ങളൊന്നും അല്പം പോലും മനസ്സിലാക്കുവാന്‍ നിങ്ങള്‍ക്ക് സാധിക്കുന്നില്ല. ചപലമായി വാക്കുകള്‍ കാണാപ്പാഠം ചൊല്ലുന്നതില്‍ മറ്റുള്ളവരെ പിന്തുടരുക മാത്രമാണു നിങ്ങള്‍ ചെയ്യുന്നത്. നീ സങ്കല്‍പ്പിക്കുന്നതുപോലെയാണു മനുഷ്യജന്മമെടുത്ത ദൈവം എന്നു നീ വിശ്വസിക്കുന്നുണ്ടോ?

യുഗത്തെ നയിക്കുവാനും പുതിയ വേല പ്രവൃത്തിപഥത്തില്‍ കൊണ്ടുവരുവാനും വേണ്ടി മാത്രമാണു ദൈവം മനുഷ്യജന്മമെടുക്കുന്നത്. നിങ്ങള്‍ ഇക്കാര്യം മനസ്സിലാക്കേണ്ടത് ആവശ്യമാണ്. ഇത് മനുഷ്യന്റെ കർത്തവ്യത്തിൽ നിന്നും വളരെ വ്യത്യസ്തമാണ്. അവ രണ്ടിനെയും ഒരേ രീതിയില്‍ പരാമര്‍ശിക്കുക സാധ്യമല്ല. വേല ചെയ്യുവാനായി മനുഷ്യനെ ഉപയോഗപ്പെടുത്തുന്നതിനു മുമ്പ് അവനെ നീണ്ട ഒരു കാലയളവു വളര്‍ത്തിക്കൊണ്ടുവരികയും പൂര്‍ണനാക്കുകയും വേണ്ടതുണ്ട്. അതിനാവശ്യമായ മനുഷ്യത്വം സവിശേഷമായും ഉന്നതനിലയിലുള്ളതാണ്. സാധാരണ മനുഷ്യത്വത്തിന്റേതായ ഒരു ബോധം നിലനിര്‍ത്തുന്നതിനു പുറമേ മറ്റുള്ളവരുമായി ബന്ധപ്പെട്ടുള്ള അവന്റെ പെരുമാറ്റത്തെ നിയന്ത്രിക്കുന്ന പല തത്ത്വങ്ങളും നിയമങ്ങളും മനുഷ്യന്‍ അറിഞ്ഞിരിക്കേണ്ടതുണ്ട്. അതിലുപരി, മനുഷ്യന്റെ ജ്ഞാനത്തെയും ധാര്‍മികമായ അറിവിനെയും പറ്റി ഇനിയും കൂടുതല്‍ പഠിക്കുവാന്‍ അവന്‍ തയ്യാറാകേണ്ടതുണ്ട്. ഇതാണ് മനുഷ്യന് ഉണ്ടായിരിക്കേണ്ടത്. എന്നിരുന്നാലും, മനുഷ്യജന്മമെടുത്ത ദൈവത്തെ സംബന്ധിച്ചിടത്തോളം അതങ്ങനെയല്ല. കാരണം, അവന്റെ വേല മനുഷ്യനെ പ്രതിനിധാനം ചെയ്യുന്നില്ല, അതു മനുഷ്യന്റെ വേലയുമല്ല. മറിച്ച്, അതവന്റെ സത്തയുടെ നേരിട്ടുള്ള പ്രകാശനവും അവന്‍ ചെയ്യേണ്ടതായിട്ടുള്ള വേലയുടെ നേരിട്ടുള്ള നിര്‍വഹണവുമാണ്. (സ്വാഭാവികമായും അവന്റെ വേല ഉചിതമായ സമയത്താണ് നിര്‍വഹിക്കപ്പെടുന്നത്. ആകസ്മികമായോ യാദൃച്ഛികമായോ അല്ല. കൂടാതെ അവന്റെ ശുശ്രൂഷ നിര്‍വഹിക്കുവാന്‍ സമയമാകുമ്പോഴാണ് അതു തുടങ്ങുന്നത്.) മനുഷ്യന്റെ ജീവിതത്തിലോ വേലയിലോ അവന്‍ പങ്കെടുക്കുന്നില്ല. അതായത്, അവന്റെ മനുഷ്യത്വത്തിന് ഇവയൊന്നുമില്ല (അതവന്റെ വേലയെ ബാധിക്കുന്നില്ലെങ്കിലും). അവന്‍ തന്റെ ശുശ്രൂഷ നിര്‍വഹിക്കുന്നത് അങ്ങനെ ചെയ്യുന്നതിനുള്ള അവന്റെ സമയമാകുമ്പോള്‍ മാത്രമാണ്; അവന്റെ സ്ഥിതി എന്തുതന്നെയായാലും ചെയ്യേണ്ടതായിട്ടുള്ള വേലയുമായി അവന്‍ മുന്നോട്ടു പോകുന്നു. അവനെപ്പറ്റി മനുഷ്യന് അറിയാവുന്നത് എന്തുതന്നെയായാലും അവനെക്കുറിച്ചുള്ള മനുഷ്യന്റെ അഭിപ്രായം എന്തായാലും അവ അവന്റെ വേലയെ പൂര്‍ണമായും ബാധിക്കാതെയിരിക്കുന്നു. ഉദാഹരണത്തിന്, യേശു തന്റെ വേല ചെയ്തുകൊണ്ടിരുന്നപ്പോള്‍ അവൻ ആരാണെന്ന് ആര്‍ക്കും കൃത്യമായി അറിവുണ്ടായിരുന്നില്ല. പക്ഷേ, അവന്‍ തന്റെ വേലയുമായി മുന്നോട്ടുപോയി. ഇവയൊന്നും തന്നെ അവന്‍ ചെയ്യേണ്ടതായിട്ടുള്ള വേലയുമായി മുന്നോട്ടുപോകുന്നതില്‍ നിന്നും അവനെ തടസ്സപ്പെടുത്തിയില്ല. അതിനാല്‍, തുടക്കത്തില്‍ താനാരാണെന്ന് അവന്‍ തുറന്നു പറയുകയോ വിളംബരം ചെയ്യുകയോ ചെയ്തില്ല, ആളുകളെ അവനെ അനുഗമിക്കാന്‍ അനുവദിക്കുക മാത്രം ചെയ്തു. സ്വാഭാവികമായും ഇതു ദൈവത്തിന്റെ എളിമ മാത്രമായിരുന്നില്ല, ദൈവം ജഡത്തില്‍ പ്രവര്‍ത്തിച്ചിരുന്ന രീതി കൂടിയായിരുന്നു. അവന് ഈ രീതിയില്‍ മാത്രമേ പ്രവര്‍ത്തിക്കുവാന്‍ സാധിക്കുമായിരുന്നുള്ളൂ. കാരണം നഗ്നനേത്രങ്ങള്‍ കൊണ്ട് അവനെ തിരിച്ചറിയുവാന്‍ യാതൊരു മാര്‍ഗവും മനുഷ്യനുണ്ടായിരുന്നില്ല. മനുഷ്യന്‍ അവനെ തിരിച്ചറിഞ്ഞിരുന്നെങ്കില്‍ക്കൂടിയും അവന്റെ വേലയില്‍ അവനെ സഹായിക്കുവാന്‍ മനുഷ്യനു കഴിയുമായിരുന്നില്ല. അതിലുപരി, മനുഷ്യന്‍ തന്റെ ജഡരൂപത്തെ അറിയുന്നതിനു വേണ്ടിയല്ല അവന്‍ മനുഷ്യനായത്. അതവന്റെ വേല ചെയ്യുന്നതിനും ശുശ്രൂഷ നിര്‍വഹിക്കുന്നതിനും വേണ്ടിയായിരുന്നു. ഈ കാരണം കൊണ്ട്, തന്റെ വ്യക്തിത്വം പരസ്യമാക്കുന്നതിന് അവന്‍ യാതൊരു പ്രാധാന്യവും നല്‍കിയില്ല. അവന്‍ ചെയ്യേണ്ടതായിരുന്ന എല്ലാ പ്രവൃത്തിയും പൂര്‍ത്തിയാക്കിക്കഴിഞ്ഞപ്പോള്‍ അവന്റെ മുഴുവൻ വ്യക്തിത്വവും സ്ഥാനവും സ്വാഭാവികമായും മനുഷ്യനു വ്യക്തമായി. മനുഷ്യജന്മമെടുത്ത ദൈവം നിശ്ശബ്ദനായിരിക്കുന്നു. അവനൊരിക്കലും യാതൊരു പ്രഖ്യാപനവും നടത്തുന്നില്ല. മനുഷ്യനോ മനുഷ്യന് എത്രമാത്രം തന്നെ അനുഗമിക്കുവാന്‍ സാധിക്കുന്നുണ്ട് എന്നതിനോ അവന്‍ യാതൊരു പ്രാധാന്യവും കൊടുക്കുന്നില്ല. മറിച്ച്, തന്റെ ശുശ്രൂഷ നിറവേറ്റുന്നതും താന്‍ ചെയ്യേണ്ടതായിട്ടുള്ള വേല നിര്‍വഹിക്കുന്നതുമായി മുന്നോട്ടുപോകുക മാത്രം ചെയ്യുന്നു. അവന്റെ വേലയ്ക്കു തടസ്സം നില്‍ക്കാന്‍ ആര്‍ക്കും സാധിക്കുകയില്ല. അവന്റെ വേല ഉപസംഹരിക്കുന്നതിനുള്ള സമയമാകുമ്പോള്‍ തീര്‍ച്ചയായും അത് ഉപസംഹരിക്കപ്പെടുകയും അവസാനിക്കപ്പെടുകയും ചെയ്യും; അത് അങ്ങനെയാകരുത് എന്നു കല്പിക്കാന്‍ ആര്‍ക്കും സാധ്യമല്ല. അവന്‍ തന്റെ വേല പൂര്‍ത്തിയാക്കി മനുഷ്യനെ വിട്ടുപോകുമ്പോള്‍ മാത്രമേ അവന്‍ ചെയ്യുന്ന വേല, പൂര്‍ണമായും വ്യക്തമായിട്ടല്ലെങ്കില്‍ക്കൂടിയും, മനുഷ്യന്‍ മനസ്സിലാക്കുകയുള്ളൂ. അവന്‍ ആദ്യം തന്റെ വേല നിര്‍വഹിച്ചതിന്റെ ഉദ്ദേശ്യം പൂര്‍ണമായും തിരിച്ചറിയുവാന്‍ മനുഷ്യന് ഒരുപാടു സമയം വേണ്ടിവരും. മറ്റു വാക്കുകളില്‍ പറഞ്ഞാല്‍, മനുഷ്യജന്മമെടുത്ത ദൈവത്തിന്റെ യുഗത്തിലെ വേലയെ രണ്ടായി വിഭജിച്ചിരിക്കുന്നു. ആദ്യഭാഗത്തില്‍, മനുഷ്യജന്മമെടുത്ത ദൈവം തന്നെ ചെയ്യുന്ന വേലയും മനുഷ്യജന്മമെടുത്ത ദൈവം തന്നെ പറയുന്ന വചനങ്ങളുമാണുള്ളത്. അവന്റെ മനുഷ്യജന്മത്തിന്റേതായ ശുശ്രൂഷ പൂര്‍ണമായും നിര്‍വഹിക്കപ്പെട്ടു കഴിഞ്ഞാല്‍, വേലയുടെ അടുത്ത ഭാഗം നിര്‍വഹിക്കേണ്ടതു പരിശുദ്ധാത്മാവിനാല്‍ ഉപയോഗിക്കപ്പെടുന്നവരാണ്. ഈ സമയത്താണു മനുഷ്യന്‍ തന്റെ കടമ നിറവേറ്റേണ്ടത്. കാരണം, ദൈവം വഴി തുറന്നിട്ടിരിക്കുന്നു. അതിലൂടെ നടക്കേണ്ടത് മനുഷ്യന്‍ തന്നെയാണ്. എന്നുപറഞ്ഞാല്‍ മനുഷ്യജന്മമെടുത്ത ദൈവം വേലയുടെ ഒരു ഭാഗം നിര്‍വഹിക്കുന്നു. അതിനുശേഷം പരിശുദ്ധാത്മാവും പരിശുദ്ധാത്മാവിനാല്‍ ഉപയോഗിക്കപ്പെടുന്നവരും ഈ വേല ഏറ്റെടുക്കും. അതിനാല്‍, മനുഷ്യജന്മമെടുത്ത ദൈവം ഈ ഘട്ടത്തില്‍ പ്രാഥമികമായും ഏതു വേലയാണ് ഇനി നിര്‍വഹിക്കേണ്ടതായിട്ടുള്ളത് എന്ന് മനുഷ്യന്‍ അറിഞ്ഞിരിക്കണം. കൃത്യമായും എന്താണ് മനുഷ്യജന്മമെടുത്ത ദൈവത്തിന്റെ പ്രാധാന്യം എന്നും എന്തു വേലയാണ് അവന്‍ ചെയ്യേണ്ടതായിട്ടുള്ളത് എന്നും കൂടി മനുഷ്യൻ മനസ്സിലാക്കണം. മനുഷ്യരോട് ഉന്നയിക്കപ്പെട്ട ആവശ്യങ്ങള്‍ക്കനുസരിച്ച് ദൈവത്തോട് ആവശ്യങ്ങള്‍ ഉന്നയിക്കുകയുമരുത്. ഇവിടെയാണ് മനുഷ്യന്റെ തെറ്റും മനുഷ്യന്റെ ധാരണയും അതിലുപരി മനുഷ്യന്റെ അനുസരണക്കേടും സംഭവിക്കുന്നത്.

ദൈവം മനുഷ്യജന്മമെടുക്കുന്നത് തന്റെ മനുഷ്യജന്മത്തെക്കുറിച്ച് അറിയാന്‍ മനുഷ്യനെ അനുവദിക്കുക എന്ന ഉദ്ദേശ്യത്തോടെയോ, മനുഷ്യജന്മമെടുത്ത ദൈവത്തിന്റെയും മനുഷ്യന്റെയും ശരീരങ്ങള്‍ തമ്മിലുള്ള വ്യത്യാസം അറിയുവാന്‍ മനുഷ്യനെ അനുവദിക്കാനോ അല്ല. ദൈവം മനുഷ്യജന്മമെടുക്കുന്നത് മനുഷ്യന്‍റെ വിവേചനശക്തിയെ പരിശീലിപ്പിച്ചെടുക്കാനുമല്ല. അവന്‍ അതു ചെയ്യുന്നത് മനുഷ്യജന്മമെടുത്ത ദൈവത്തെ ആരാധിക്കുവാന്‍ മനുഷ്യനെ അനുവദിക്കുകയും അതുവഴി കൂടുതല്‍ മഹത്ത്വം നേടുകയും ചെയ്യുക എന്ന ഉദ്ദേശ്യത്തോടെ ഒട്ടുമല്ല. ഇക്കാര്യങ്ങളൊന്നും ദൈവം മനുഷ്യജന്മമെടുക്കുന്നതിനു പുറകിലെ യഥാര്‍ഥ ഉദ്ദേശ്യമല്ല. മനുഷ്യനെ കുറ്റം വിധിക്കുവാനോ മനഃപൂര്‍വം അവനെ തുറന്നുകാണിക്കുവാനോ അവനു കാര്യങ്ങള്‍ ദുഷ്കരമാക്കുവാനോ വേണ്ടിയുമല്ല ദൈവം മനുഷ്യജന്മമെടുക്കുന്നത്. ഇക്കാര്യങ്ങളൊന്നും ദൈവത്തിന്റെ യഥാര്‍ഥ ഉദ്ദേശ്യമല്ല. ഓരോ തവണയും ദൈവം മനുഷ്യജന്മമെടുക്കുമ്പോള്‍ അത് ഒഴിവാക്കാനാവാത്ത വേലയുടെ ഒരു രൂപമാണ്. അവന്‍ എങ്ങനെ പ്രവര്‍ത്തിക്കുന്നുവോ അത് അവന്റെ കൂടുതല്‍ മഹത്തായ വേലയ്ക്കു വേണ്ടിയും കൂടുതല്‍ മഹത്തായ കാര്യനിര്‍വഹണത്തിനു വേണ്ടിയുമാണ്. അല്ലാതെ മനുഷ്യന്‍ സങ്കല്‍പ്പിക്കുന്ന കാരണങ്ങള്‍ കൊണ്ടല്ല. ദൈവം ഭൂമിയിലേക്കു വരുന്നത് അവന്റെ വേലയുടെ ആവശ്യത്തിനനുസരിച്ചു മാത്രമാണ്, ആവശ്യമായി വരുമ്പോള്‍ മാത്രമാണ്. വെറുതെ കാഴ്ച കാണുന്നതിനല്ല, മറിച്ച്, താന്‍ നിര്‍വഹിക്കേണ്ട വേല നിര്‍വഹിക്കുന്നതിനാണ് അവന്‍ ഭൂമിയിലേക്കു വരുന്നത്. അല്ലെങ്കില്‍പ്പിന്നെ എന്തിനാണ് അവന്‍ അത്ര വലിയ ഭാരം ഏല്‍ക്കുകയും തന്റെ വേല ചെയ്യുന്നതിനായി അത്ര വലിയ വെല്ലുവിളികള്‍ ഏറ്റെടുക്കുകയും ചെയ്യുന്നത്? ദൈവം മനുഷ്യജന്മമെടുക്കുന്നത് അവനതു ചെയ്യേണ്ടതായിട്ടുള്ളപ്പോള്‍ മാത്രമാണ്, എല്ലായ്പ്പോഴും അതുല്യമായ പ്രാധാന്യത്തോടെയാണ്. തന്നെ കാണുവാനും അവരുടെ ചക്രവാളങ്ങള്‍ വിശാലമാക്കുവാനും ആളുകളെ അനുവദിക്കുക എന്ന ലക്ഷ്യത്തോടെ മാത്രമായിരുന്നെങ്കില്‍, തീര്‍ത്തുമുറപ്പായും അവനൊരിക്കലും ഇത്രയും ലാഘവത്തോടെ ആളുകള്‍ക്കിടയിലേക്കു വരുമായിരുന്നില്ല. അവന്റെ കാര്യനിര്‍വഹണത്തിനും കൂടുതല്‍ മഹത്തരമായ വേലയ്ക്കും, മനുഷ്യവര്‍ഗത്തില്‍ നിന്നു കൂടുതല്‍ കാര്യങ്ങള്‍ നേടുന്നതിനും വേണ്ടിയാണ് അവന്‍ ഭൂമിയിലേക്കു വരുന്നത്. യുഗത്തെ പ്രതിനിധാനം ചെയ്യാനും സാത്താനെ തോല്‍പ്പിക്കാനുമാണ് അവന്‍ വരുന്നത്. സാത്താനെ തോല്‍പ്പിക്കാനാകട്ടെ, അവന്‍ സ്വയം മനുഷ്യരൂപം ധരിക്കുന്നു. അതിലുമുപരി, മുഴുവന്‍ മനുഷ്യവര്‍ഗത്തിനും അവരുടെ ജീവിതം നയിക്കുന്നതിനുള്ള മാര്‍ഗദര്‍ശനം നല്‍കുന്നതിനായാണ് അവന്‍ വരുന്നത്. ഇതെല്ലാം അവന്റെ കാര്യനിര്‍വഹണവുമായി ബന്ധപ്പെട്ടതാണ്, മുഴുവന്‍ പ്രപഞ്ചത്തിന്റെയും വേലയുമായി ബന്ധപ്പെട്ടതാണ്. മനുഷ്യര്‍ തന്റെ മനുഷ്യജന്മത്തെക്കുറിച്ച് അറിയാന്‍ വേണ്ടിയും അവരുടെ കണ്ണുതുറപ്പിക്കാന്‍ വേണ്ടിയും മാത്രമാണു ദൈവം മനുഷ്യജന്മമെടുത്തതെങ്കില്‍, എന്തുകൊണ്ട് അവന്‍ എല്ലാ രാജ്യത്തേക്കും പോകുന്നില്ല? അതു വളരെ എളുപ്പമുള്ള ഒരു കാര്യമാകില്ലേ? പക്ഷേ അവന്‍ അങ്ങനെ ചെയ്തില്ല. പകരം തനിക്കു ജീവിക്കാനും ചെയ്യേണ്ടതായിട്ടുള്ള വേല ചെയ്തു തുടങ്ങുവാനും ഉചിതമായ ഒരു സ്ഥലം തിരഞ്ഞെടുത്തു. ഈ മനുഷ്യജന്മം മാത്രം വളരെയധികം പ്രാധാന്യമുള്ളതാണ്. അവന്‍ ഒരു മുഴുവന്‍ യുഗത്തെയും പ്രതിനിധാനം ചെയ്യുന്നു, ഒരു മുഴുവന്‍ യുഗത്തിന്റെ വേലയും നിര്‍വഹിക്കുന്നു; അവന്‍ മുമ്പത്തെ യുഗത്തെ പര്യവസാനിപ്പിക്കുകയും പുതിയതിന് ആരംഭം കുറിക്കുകയും ചെയ്യുന്നു. ദൈവത്തിന്റെ കാര്യനിര്‍വഹണത്തെ സംബന്ധിച്ച പ്രധാനസംഗതിയാണ് ഇവയെല്ലാം. ഇതെല്ലാമാണ് ദൈവം നിറവേറ്റാനായി ഭൂമിയിലേക്കു വരുന്ന വേലയുടെ ഒരു ഘട്ടത്തിന്റെ പ്രാധാന്യവും. യേശു ഭൂമിയിലേക്കു വന്നപ്പോള്‍ അവന്‍ ചില വചനങ്ങള്‍ പറയുകയും ചില പ്രവൃത്തികള്‍ ചെയ്യുകയും മാത്രമേ ചെയ്തുള്ളൂ. മനുഷ്യന്റെ ജീവിതത്തിൽ അവന്‍ ഇടപെട്ടില്ല. തന്റെ വേല പൂര്‍ത്തിയായ ഉടനെ അവന്‍ പോകുകയും ചെയ്തു. ഇന്ന്, ഞാന്‍ സംസാരിക്കുകയും എന്റെ വാക്കുകള്‍ നിങ്ങള്‍ക്കു പകരുകയും ചെയ്യുന്നതു പൂര്‍ത്തിയാക്കിക്കഴിഞ്ഞാല്‍, നിങ്ങളെല്ലാം മനസ്സിലാക്കിക്കഴിഞ്ഞാല്‍ നിങ്ങളുടെ ജീവിതം എങ്ങനെയായിരുന്നാലും എന്റെ വേലയുടെ ഈ ഘട്ടം പര്യവസാനിക്കും. ഭാവിയില്‍ എന്റെ വേലയുടെ ഈ ഘട്ടം തുടരുന്നതിനും ഈ വചനങ്ങള്‍ക്കനുസരിച്ച് ഭൂമിയില്‍ തുടര്‍ന്നും വേല ചെയ്യുന്നതിനും കുറച്ച് ആളുകള്‍ വേണ്ടതുണ്ട്; ആ സമയത്ത് മനുഷ്യന്റെ വേലയും മനുഷ്യന്റെ നിര്‍മിതിയും ആരംഭിക്കും. പക്ഷേ ഇപ്പോള്‍ ദൈവം വേല ചെയ്യുന്നതു തന്റെ ശുശ്രൂഷ നിര്‍വഹിക്കുന്നതിനും തന്റെ വേലയുടെ ഒരു ഘട്ടം പൂര്‍ത്തിയാക്കുന്നതിനും വേണ്ടി മാത്രമാണ്. മനുഷ്യന്‍റേതില്‍ നിന്നും വ്യത്യസ്തമായൊരു രീതിയിലാണ് ദൈവം പ്രവര്‍ത്തിക്കുന്നത്. മനുഷ്യന്‍ കൂട്ടായ്മകളും ചര്‍ച്ചാവേദികളും ഇഷ്ടപ്പെടുകയും ചടങ്ങുകൾക്ക് പ്രാധാന്യം നൽകുകയും ചെയ്യുന്നു. അതേസമയം, ദൈവം ഏറ്റവുമധികം വെറുക്കുന്നതും മനുഷ്യരുടെ ഈ കൂട്ടായ്മകളും യോഗങ്ങളും തന്നെയാണ്. അനൗപചാരികമായിട്ടാണ് ദൈവം മനുഷ്യരുമായി സംവദിക്കുന്നതും മനുഷ്യരോടു സംസാരിക്കുന്നതും. തീര്‍ത്തും വിമോചിക്കപ്പെട്ടതും നിങ്ങളെ സ്വതന്ത്രരാക്കുന്നതുമായ ദൈവത്തിന്റെ വേലയാണിത്. എന്നിരുന്നാലും, നിങ്ങളോടൊപ്പം ഒത്തുകൂടുന്നതു ഞാന്‍ അത്യധികം വെറുക്കുന്നു. നിങ്ങളുടേതുപോലെ അത്രയും ചിട്ടയോടുകൂടിയ ജീവിതവുമായി യോജിച്ചുപോകുവാന്‍ എനിക്കു സാധിക്കുന്നില്ല. ചട്ടങ്ങളെ ഞാന്‍ അങ്ങേയറ്റം വെറുക്കുന്നു; അവന്റെ കണ്ണുകള്‍ നിന്റെ നേരെ തുറിച്ചുനോക്കുമ്പോള്‍ എന്തെങ്കിലും ചെയ്യാന്‍ ഭയപ്പെടുന്ന‍, സംസാരിക്കാന്‍ ഭയപ്പെടുന്ന‍, പാടാന്‍ ഭയപ്പെടുന്ന അത്രയും അവ മനുഷ്യനുമേല്‍ നിയന്ത്രണങ്ങള്‍ കൊണ്ടുവരുന്നു. നിങ്ങള്‍ ഒത്തുചേരുന്ന രീതിയെ ഞാന്‍ അങ്ങേയറ്റം വെറുക്കുന്നു. നിങ്ങളുടെ വലിയ ഒത്തുചേരലുകളും ഞാന്‍ അങ്ങേയറ്റം വെറുക്കുന്നു. നിങ്ങളോടൊപ്പം ഈ രീതിയില്‍ ഒത്തുചേരുന്നതിന് ഞാന്‍ വിസമ്മതിക്കുന്നു. കാരണം ഈ രീതിയിലുള്ള ജീവിതം ഒരുവനു താന്‍ ബന്ധനസ്ഥനാണ് എന്ന തോന്നലുളവാക്കും; കൂടാതെ, നിങ്ങള്‍ക്ക് ഒരുപാട് ചടങ്ങുകളുണ്ട്, ഒരുപാട് ചട്ടങ്ങളും പാലിക്കുന്നു. നേതൃത്വം നല്‍കുവാന്‍ നിങ്ങളെ അനുവദിക്കുകയാണെങ്കില്‍ എല്ലാ ആളുകളെയും ചട്ടങ്ങളുടെ ഒരു ലോകത്തേക്കു നിങ്ങള്‍ നയിക്കും, നിങ്ങളുടെ നേതൃത്വത്തിനു കീഴില്‍ ചട്ടങ്ങളെ അവഗണിക്കുവാന്‍ ഒരുതരത്തിലും അവര്‍ക്കു സാധിക്കില്ല; പകരം മതത്തിന്റേതായ അന്തരീക്ഷം കൂടുതല്‍ തീവ്രമാകുക മാത്രമേ ചെയ്യുകയുള്ളൂ, മനുഷ്യന്റെ ആചാരങ്ങള്‍ വര്‍ധിച്ചുകൊണ്ടിരിക്കുകയും ചെയ്യും. ഒത്തുകൂടുന്ന വേളകളില്‍ ചിലയാളുകള്‍ പ്രസംഗിക്കുകയും സംസാരിക്കുകയും ചെയ്തുകൊണ്ടേയിരിക്കും. അവരൊരിക്കലും ക്ഷീണിക്കുകയില്ല. ചിലര്‍ക്കു പന്ത്രണ്ടു ദിവസം വരെ നിര്‍ത്താതെ പ്രസംഗിക്കാന്‍ കഴിയും. ഇവയെല്ലാം മനുഷ്യരുടെ വലിയ സമ്മേളനങ്ങളും യോഗങ്ങളുമാണെന്നാണ് കരുതപ്പെടുന്നത്. ഭക്ഷിക്കുകയും കുടിക്കുകയും ചെയ്യുന്നതിന്റെ, ആസ്വാദനത്തിന്റെ, ആത്മാവു സ്വതന്ത്രമാക്കപ്പെടുന്നതിന്‍റേതായ ഒരുജീവിതവുമായി ഇവയ്ക്കു ബന്ധമൊന്നുമില്ല. ഇവയെല്ലാം യോഗങ്ങളാണ്! നിങ്ങളുടെ സഹപ്രവര്‍ത്തക യോഗങ്ങള്‍, അതുപോലെ വലുതും ചെറുതുമായ സമ്മേളനങ്ങള്‍ എല്ലാം എന്നില്‍ വെറുപ്പുളവാക്കുന്നവയാണ്. എനിക്ക് അവയില്‍ യാതൊരു താത്പര്യവും തോന്നിയിട്ടില്ല. ഇതാണ് എന്റെ പ്രവര്‍ത്തനത്തിന് അടിസ്ഥാനമായ തത്ത്വം: സമ്മേളനങ്ങളില്‍ പ്രസംഗിക്കാന്‍ ഞാന്‍ തയ്യാറല്ല, ഒരു വലിയ പൊതുസമ്മേളനത്തില്‍ എന്തെങ്കിലും പ്രഖ്യാപനം നടത്തുവാനും ഞാന്‍ ആഗ്രഹിക്കുന്നില്ല, ഒരു പ്രത്യേകസമ്മേളനത്തിനായി ഏതാനും ദിവസം നിങ്ങളെയെല്ലാവരെയും ഒരുമിച്ചുകൂട്ടുവാന്‍ അത്രപോലും ഞാന്‍ ആഗ്രഹിക്കുന്നില്ല. നിങ്ങള്‍ ഒരു കൂട്ടായ്മയില്‍ വന്ന്‍ അച്ചടക്കത്തോടെ ഇരിക്കണമെന്നതിനോട് എനിക്കു യോജിക്കുവാന്‍ സാധിക്കുന്നില്ല. ഏതെങ്കിലുമൊരു ചടങ്ങിന്റെ ചട്ടക്കൂടിനുള്ളില്‍ നിങ്ങള്‍ ജീവിക്കുന്നതു കാണുന്നത് എനിക്കു വെറുപ്പാണ്. അതിലുപരി, നിങ്ങളുടെ അത്തരത്തിലൊരു ചടങ്ങിന്റെ ഭാഗമാകുന്നതിനും ഞാന്‍ ഒരുക്കമല്ല. നിങ്ങള്‍ എത്രമാത്രം ഇതു ചെയ്യുന്നുവോ അത്രമാത്രം വെറുപ്പുളവാക്കുന്ന ഒന്നായി ഞാനതിനെ കാണുന്നു. നിങ്ങളുടെ ഈ ചടങ്ങുകളിലും ചട്ടങ്ങളിലും എനിക്ക് അല്പം പോലും താത്പര്യമില്ല. നിങ്ങള്‍ അവ എത്രമാത്രം നന്നായി ചെയ്താലും അവയെല്ലാം വെറുപ്പുളവാക്കുന്നവയായിട്ടാണ് എനിക്ക് അനുഭവപ്പെടുന്നത്. അതു നിങ്ങളുടെ സജ്ജീകരണങ്ങള്‍ അനുചിതമായതുകൊണ്ടോ നിങ്ങള്‍ വളരെ തരംതാഴ്ന്നവരായതുകൊണ്ടോ അല്ല. മറിച്ച്, ഞാന്‍ നിങ്ങളുടെ ജീവിതരീതിയെ വെറുക്കുകയും അതിലുപരി എനിക്ക് അതിനോടു യോജിച്ചു പോകുവാന്‍ സാധിക്കാതിരിക്കുകയും ചെയ്യുന്നതുകൊണ്ടാണത്. ഞാന്‍ ചെയ്യുവാന്‍ ആഗ്രഹിക്കുന്ന വേല നിങ്ങള്‍ അല്പം പോലും മനസ്സിലാക്കുന്നില്ല. പണ്ട്, യേശു തന്റെ വേല ചെയ്തുകൊണ്ടിരുന്നപ്പോള്‍, ഏതെങ്കിലും സ്ഥലത്തു പ്രസംഗിച്ചുകഴിഞ്ഞാല്‍ അവന്‍ തന്റെ ശിഷ്യന്മാരെയും കൊണ്ട് നഗരത്തിനു വെളിയില്‍ പോകുകയും അതു മനസ്സിലാക്കേണ്ട രീതികളെപ്പറ്റി അവരോടു സംസാരിക്കുകയും ചെയ്യുമായിരുന്നു. അവന്‍ പലപ്പോഴും ഈ രീതിയില്‍ പ്രവര്‍ത്തിച്ചിരുന്നു. ജനങ്ങള്‍ക്കിടയിലുള്ള അവന്റെ പ്രവൃത്തി വളരെ കുറച്ചും വല്ലപ്പോഴുമുള്ളതുമായിരുന്നു. നിങ്ങള്‍ അവനോട് ആവശ്യപ്പെടുന്ന തരത്തിലാണെങ്കില്‍ മനുഷ്യജന്മമെടുത്ത ദൈവത്തിന് ഒരു സാധാരണ മനുഷ്യജീവിതം ഉണ്ടായിരിക്കരുത്; അവന്‍ തന്റെ വേല ചെയ്യണം, അവൻ ഇരിക്കുകയാണെങ്കിലും നില്‍ക്കുകയാണെങ്കിലും നടക്കുകയാണെങ്കിലും പ്രസംഗിക്കുകയും വേണം. അവന്‍ എല്ലായ്പ്പോഴും വേല ചെയ്തുകൊണ്ടിരിക്കണം, അവന്റെ “വിപ്ലവങ്ങള്‍” അവന്‍ അവസാനിപ്പിക്കരുത്, അല്ലെങ്കിലത് അവന്റെ കര്‍ത്തവ്യങ്ങളെ അവഗണിക്കലാകും. മനുഷ്യരുടെ ഈ ആവശ്യങ്ങള്‍ മനുഷ്യന്റെ ബുദ്ധിക്കു ചേര്‍ന്നതാണോ? എവിടെയാണ് നിങ്ങളുടെ സത്യസന്ധത? നിങ്ങള്‍ ആവശ്യപ്പെടുന്നത് അല്പം കൂടുതലല്ലേ? ഞാന്‍ വേല ചെയ്യുമ്പോള്‍ നീ എന്നെ നിരൂപണം ചെയ്യേണ്ട ആവശ്യം എനിക്കുണ്ടോ? ഞാന്‍ എന്റെ ശുശ്രൂഷ നിറവേറ്റുമ്പോള്‍ നീ എനിക്കു മേല്‍നോട്ടം വഹിക്കേണ്ട ആവശ്യം എനിക്കുണ്ടോ? ഞാന്‍ എന്തു വേലയാണു ചെയ്യേണ്ടതെന്നും എപ്പോഴാണു ചെയ്യേണ്ടതെന്നും എനിക്കു നന്നായി അറിയാം; മറ്റുള്ളവര്‍ അതില്‍ ഇടപെടേണ്ട ആവശ്യമില്ല. ഞാന്‍ അധികമൊന്നും ചെയ്തിട്ടില്ല എന്ന്‍ ഒരുപക്ഷേ നിനക്കു തോന്നിയേക്കാം. പക്ഷേ അപ്പോഴേക്കും എന്റെ വേല പര്യവസാനിച്ചിട്ടുണ്ടാകും. നാലു സുവിശേഷങ്ങളിലെ യേശുവിന്റെ വചനങ്ങള്‍ ഉദാഹരണമായി എടുക്കുക: അവയും അതുപോലെ പരിമിതമായിരുന്നില്ലേ? ആ സമയത്ത് യേശു ഒരു സുനഗോഗില്‍ പ്രവേശിക്കുകയും പ്രസംഗിക്കുകയും ചെയ്തുകൊണ്ടിരുന്നപ്പോള്‍ അവന്‍ പെട്ടെന്നു തന്റെ പ്രസംഗം അവസാനിപ്പിച്ചു വിശദീകരണമൊന്നും നല്‍കാതെ അവിടം വിടുകയും തന്റെ ശിഷ്യന്മാരെ ഒരു തോണിയിലേക്കു കൊണ്ടുപോകുകയും ചെയ്തു. കൂടിപ്പോയാൽ, സുനഗോഗിലുണ്ടായിരുന്നവര്‍ ഇതിനെപ്പറ്റി പരസ്പരം ചര്‍ച്ച ചെയ്തു. പക്ഷേ യേശുവിന് അതിലൊന്നും ചെയ്യുവാനുണ്ടായിരുന്നില്ല. ദൈവം അവന്‍ ചെയ്യേണ്ടതായിട്ടുള്ള വേല മാത്രമേ ചെയ്യുന്നുള്ളൂ. അതിനപ്പുറമോ അതില്‍ കൂടുതലായോ ഒന്നും ചെയ്യുന്നില്ല. ഇപ്പോള്‍ കുറെ പേര്‍ക്കു ഞാന്‍ കൂടുതല്‍ പ്രസംഗിക്കുകയും സംസാരിക്കുകയും വേണം, ദിവസത്തില്‍ കുറഞ്ഞത് ഏതാനും മണിക്കൂറുകളെങ്കിലും. ദൈവം പ്രസംഗിച്ചില്ലെങ്കില്‍ ദൈവമല്ലാതായിത്തീരും എന്നാണു നിങ്ങള്‍ കരുതുന്നത്, പ്രസംഗിക്കുന്നവന്‍ മാത്രമാണു ദൈവമെന്നും. നിങ്ങളെല്ലാം അന്ധരാണ്! എല്ലാവരും നികൃഷ്ടരാണ്! യാതൊരു ബുദ്ധിയുമില്ലാത്ത വിവരംകെട്ട സാധനങ്ങളാണ് നിങ്ങളെല്ലാവരും! നിങ്ങള്‍ക്കു കുറെ ധാരണകളുണ്ട്! നിങ്ങളുടെ ആവശ്യങ്ങള്‍ അങ്ങേയറ്റമാണ്! നിങ്ങള്‍ മനുഷ്യത്വമില്ലാത്തവരാണ്! ദൈവം എന്താണെന്ന് അല്പം പോലും നിങ്ങള്‍ മനസ്സിലാക്കുന്നില്ല! എല്ലാ പ്രസംഗകരും പ്രഭാഷകരും ദൈവമാണെന്നു നിങ്ങള്‍ കരുതുന്നു; നിങ്ങള്‍ക്കു വചനങ്ങള്‍ നല്‍കാന്‍ തയ്യാറുള്ളവരെല്ലാം നിങ്ങളുടെ പിതാവാണ്. പറയൂ, നിങ്ങള്‍ക്കെല്ലാവര്‍ക്കും, “രൂപഭദ്രമായ” ലക്ഷണങ്ങളും “അസാധാരണ” രൂപവുമുള്ള നിങ്ങള്‍ക്കെല്ലാവര്‍ക്കും, ഇപ്പോഴെങ്കിലും ഒരല്പം ബോധമുണ്ടായിട്ടുണ്ടോ? ‘സ്വര്‍ഗസൂര്യന്‍’ എന്താണെന്ന് നിങ്ങള്‍ക്ക് അറിവുണ്ടോ? നിങ്ങളോരോരുത്തരും അത്യാഗ്രഹിയും അഴിമതിക്കാരനുമായ ഒരു ഉദ്യോഗസ്ഥനെപ്പോലെയാണ്. പിന്നെ നിങ്ങള്‍ക്ക് എങ്ങനെയാണ് ബോധമുണ്ടാകുക? എങ്ങനെയാണു നിങ്ങള്‍ക്ക് ശരിയും തെറ്റും വേര്‍തിരിച്ചറിയാന്‍ കഴിയുക? ഞാന്‍ നിങ്ങള്‍ക്ക് വളരെയധികം കാര്യങ്ങള്‍ നല്‍കിയിട്ടുണ്ട്. പക്ഷേ നിങ്ങളിൽ എത്രപേര്‍ അവയ്ക്കു വിലകല്പിച്ചിട്ടുണ്ട്? എത്രപേര്‍ അവയെല്ലാം പൂര്‍ണമായി സ്വന്തമാക്കിയിട്ടുണ്ട്? നിങ്ങള്‍ ഇന്നു നടക്കുന്ന പാത ആരാണു നിങ്ങള്‍ക്ക് തുറന്നുതന്നതെന്ന് നിങ്ങള്‍ക്കറിയില്ല. അതുകൊണ്ട്, നിങ്ങൾ എന്നോട് ആവശ്യങ്ങള്‍ ഉന്നയിച്ചുകൊണ്ടേയിരിക്കുന്നു, ഈ വിഡ്ഢിത്തം നിറഞ്ഞതും വിചിത്രവുമായ ആവശ്യങ്ങള്‍ നിങ്ങള്‍ എന്റെ മുമ്പില്‍ വയ്ക്കുന്നു. നിങ്ങളുടെ മുഖം ലജ്ജകൊണ്ടു ചുവക്കുന്നില്ലേ? ഞാന്‍ ആവശ്യത്തിനു സംസാരിച്ചില്ലേ? ഞാന്‍ ആവശ്യത്തിനു കാര്യങ്ങള്‍ ചെയ്തില്ലേ? നിങ്ങളിൽ ആര്‍ക്കാണ് ആത്മാര്‍ഥമായി എന്റെ വചനങ്ങളെ നിധിപോലെ വിലപ്പെട്ടതായി കാണാന്‍ കഴിയുക? എന്റെ സാന്നിധ്യത്തിലായിരിക്കുമ്പോള്‍ നിങ്ങള്‍ എന്നെ പുകഴ്ത്തുന്നു. അല്ലാത്തപ്പോള്‍ നിങ്ങള്‍ നുണ പറയുകയും ചതിക്കുകയും ചെയ്യുന്നു! നിങ്ങളുടെ പ്രവൃത്തികള്‍ അങ്ങേയറ്റം നിന്ദ്യമാണ്. അവ എന്നില്‍ വെറുപ്പുളവാക്കുന്നു! നിങ്ങളുടെ കണ്ണുകള്‍ക്ക് വിരുന്നൊരുക്കുവാനും നിങ്ങളുടെ ചക്രവാളങ്ങള്‍ വിശാലമാക്കുവാനും വേണ്ടിയാണ് എന്നോടു സംസാരിക്കാനും വേല ചെയ്യുവാനും നിങ്ങള്‍ ആവശ്യപ്പെടുന്നതെന്ന് എനിക്കറിയാം. അല്ലാതെ നിങ്ങളുടെ ജീവിതത്തില്‍ പരിവര്‍ത്തനം കൊണ്ടുവരാന്‍ വേണ്ടിയല്ല. ഞാന്‍ നിങ്ങളോട് ഒരുപാട് സംസാരിച്ചു. നിങ്ങളുടെ ജീവിതങ്ങള്‍ വളരെ മുമ്പുതന്നെ മാറേണ്ടതായിരുന്നു. പിന്നെ എന്തുകൊണ്ടാണു നിങ്ങള്‍ ഇപ്പോഴും നിങ്ങളുടെ പഴയ സ്ഥിതിയിലേക്ക് മടങ്ങിപ്പൊയ്ക്കൊണ്ടിരിക്കുന്നത്? എന്റെ വചനങ്ങള്‍ നിങ്ങളില്‍ നിന്നും കവര്‍ന്നെടുക്കപ്പെടുകയും നിങ്ങള്‍ക്ക് അവ ലഭിക്കാതിരിക്കുകയും ചെയ്തതുകൊണ്ടായിരിക്കുമോ അത്? സത്യം പറഞ്ഞാല്‍, നിങ്ങളെപ്പോലുള്ള തരം താഴ്ന്നവരോടു ഞാന്‍ കൂടുതലൊന്നും സംസാരിക്കാന്‍ ആഗ്രഹിക്കുന്നില്ല—അതു വെറുതെയായിരിക്കും! അത്രയധികം നിഷ്ഫലമായ വേലകള്‍ ചെയ്യുവാന്‍ ഞാന്‍ ആഗ്രഹിക്കുന്നില്ല! നിങ്ങള്‍ സ്വന്തം ചക്രവാളങ്ങള്‍ വിശാലമാക്കുവാനോ അല്ലെങ്കില്‍ കണ്ണുകള്‍ക്ക് വിരുന്നൊരുക്കുവാനോ മാത്രമേ ആഗ്രഹിക്കുന്നുള്ളൂ, ജീവന്‍ നേടുവാന്‍ ആഗ്രഹിക്കുന്നില്ല! നിങ്ങളെല്ലാം സ്വയം വഞ്ചിക്കുകയാണ്! ഞാന്‍ ചോദിക്കട്ടെ, ഞാന്‍ നിങ്ങളോടു നേരിട്ടുപറഞ്ഞ കാര്യങ്ങളില്‍ എത്രമാത്രം നിങ്ങള്‍ പ്രയോഗത്തില്‍ വരുത്തിയിട്ടുണ്ട്? തന്ത്രങ്ങള്‍ കാണിച്ചു മറ്റുള്ളവരെ പറ്റിക്കുക മാത്രമാണു നിങ്ങള്‍ ചെയ്യുന്നത്! നിങ്ങളില്‍ കാണികളെപ്പോലെ വെറുതെ കണ്ടാസ്വദിക്കുന്നവരെ ഞാന്‍ വെറുക്കുന്നു. നിങ്ങളുടെ ജിജ്ഞാസ അങ്ങേയറ്റം ജുഗുപ്സാവഹമായിട്ടാണു ഞാന്‍ കാണുന്നത്. സത്യമാർഗം തേടുവാനോ സത്യത്തോടുള്ള ദാഹം കൊണ്ടോ അല്ല നിങ്ങള്‍ ഇവിടെ ആയിരിക്കുന്നതെങ്കില്‍, നിങ്ങള്‍ എന്റെ വെറുപ്പിന് പാത്രമാണ്! നിങ്ങളുടെ ജിജ്ഞാസ ശമിപ്പിക്കാന്‍ വേണ്ടി മാത്രമാണ്, അല്ലെങ്കില്‍ നിങ്ങളുടെ ഒന്നല്ലെങ്കില്‍ മറ്റൊരു അത്യാഗ്രഹം നിറഞ്ഞ ആശ നിറവേറ്റാന്‍ വേണ്ടിയാണു നിങ്ങള്‍ ഞാന്‍ പറയുന്നതു കേള്‍ക്കുന്നത് എന്നെനിക്കറിയാം. സത്യത്തിന്റെ അസ്തിത്വം തേടുന്നതിനെപ്പറ്റി, അല്ലെങ്കില്‍ ജീവനിലേക്കു പ്രവേശിക്കുന്നതിനുള്ള ശരിയായ മാര്‍ഗം തേടുന്നതിനെപ്പറ്റി നിങ്ങള്‍ക്കൊരു ചിന്തയുമില്ല; ഈ ആവശ്യങ്ങള്‍ നിങ്ങള്‍ക്കൊട്ടുമില്ല. പഠിക്കുകയും വളരെ ഇഷ്ടപ്പെടുകയും ചെയ്യുന്ന ഒരു കളിപ്പാട്ടമായി ദൈവത്തെ കണക്കാക്കുകയാണ് ആകെ നിങ്ങള്‍ ചെയ്യുന്നത്. ജീവൻ തേടുന്നതിന് നിങ്ങള്‍ക്കു വളരെ കുറഞ്ഞ താത്പര്യം മാത്രമാണുള്ളത്. പക്ഷേ ജിജ്ഞാസുക്കളായിരിക്കുന്നതിന് വളരെയധികം ആഗ്രഹമുണ്ട്! ജീവന്റെ വഴിയെക്കുറിച്ച് അത്തരമാളുകളോടു വിശദീകരിക്കുന്നത് വായുവിനോടു സംസാരിക്കുന്നതുപോലെയാണ്; ഞാൻ ഒന്നും സംസാരിക്കാതിരിക്കുകയാണ് അതിലും ഭേദം! ഞാന്‍ നിങ്ങളോടു പറയട്ടെ: ഹൃദയത്തിലെ ശൂന്യത നികത്തുക മാത്രമാണു നിങ്ങളുടെ ലക്ഷ്യമെങ്കില്‍ എന്റെ അടുത്തു വരാതിരിക്കുന്നതാണ് നിങ്ങള്‍ക്കു നല്ലത്! ജീവന്‍ നേടുന്നതിന് നിങ്ങള്‍ പ്രാധാന്യം കൊടുക്കേണ്ടിയിരിക്കുന്നു! സ്വയം വിഡ്ഢികളാകരുത്! നിങ്ങളുടെ ജിജ്ഞാസയെ ജീവനുവേണ്ടിയുള്ള നിങ്ങളുടെ അന്വേഷണത്തിന് അടിസ്ഥാനമാക്കുകയോ നിങ്ങളോടു സംസാരിക്കാൻ എന്നോട് ആവശ്യപ്പെടുന്നതിന്റെ പിന്നിലെ യഥാർഥ കാരണമാക്കുകയോ ചെയ്യാതിരിക്കുകയായിരുന്നു നിങ്ങള്‍ക്കു നല്ലത്. ഇതെല്ലാം നിങ്ങള്‍ക്കു വളരെയധികം വൈദഗ്ധ്യമുള്ള തന്ത്രങ്ങളാണ്! ഞാന്‍ നിന്നോടു വീണ്ടും ചോദിക്കുന്നു: പ്രവേശിക്കാൻ ഞാന്‍ ആവശ്യപ്പെട്ടതിൽ എത്രമാത്രം നീ യഥാര്‍ഥത്തില്‍ പ്രവേശിച്ചിട്ടുണ്ട്? ഞാന്‍ നിന്നോടു പറഞ്ഞതെല്ലാം നീ ഗ്രഹിച്ചിട്ടുണ്ടോ? ഞാന്‍ നിന്നോടു പറഞ്ഞതെല്ലാം നീ പ്രവൃത്തിയില്‍ വരുത്തിയിട്ടുണ്ടോ?

എല്ലാ യുഗത്തിലെയും വേലയ്ക്കു തുടക്കം കുറിക്കുന്നത് ദൈവം തന്നെയാണ്. പക്ഷേ, എങ്ങനെയെല്ലാം ദൈവം പ്രവര്‍ത്തിച്ചാലും ഒരു മുന്നേറ്റത്തിനു തുടക്കം കുറിക്കുവാനോ പ്രത്യേക സമ്മേളനങ്ങള്‍ നടത്തുവാനോ നിങ്ങള്‍ക്കുവേണ്ടി ഏതെങ്കിലും തരത്തിലുള്ള സംഘടനകള്‍ സ്ഥാപിക്കുവാനോ അവന്‍ വരുന്നില്ല എന്നു നീ അറിയണം. അവന്‍ ചെയ്യേണ്ടതായിട്ടുള്ള വേല ചെയ്യുവാനായി മാത്രമാണ് അവന്‍ വരുന്നത്. അവന്റെ വേലയ്ക്ക് ഏതെങ്കിലും മനുഷ്യന്റെ നിയന്ത്രണമില്ല. അവനിഷ്ടമുള്ള ഏതു രീതിയിലും അവന്‍ തന്റെ വേല നിര്‍വഹിക്കുന്നു. മനുഷ്യന്‍ അതിനെപ്പറ്റി ചിന്തിക്കുന്നതെന്തായാലും അവന് അതിനെപ്പറ്റി അറിയാവുന്നതെന്തായാലും സ്വന്തം വേല നിര്‍വഹിക്കുന്നതിനെപ്പറ്റി മാത്രമാണ് ദൈവത്തിന്റെ ചിന്ത. ലോകസൃഷ്ടി മുതല്‍ ഇന്നുവരെ ഇപ്പോള്‍ത്തന്നെ വേലയുടെ മൂന്നു ഘട്ടങ്ങള്‍ കഴിഞ്ഞു; യഹോവ മുതല്‍ യേശുവരെ, ന്യായപ്രമാണയുഗം മുതല്‍ കൃപായുഗം വരെ, മനുഷ്യനുവേണ്ടി ഒരു പ്രത്യേക സമ്മേളനവും ദൈവം സംഘടിപ്പിച്ചിട്ടില്ല. ഒരു പ്രത്യേക ആഗോളപ്രവര്‍ത്തകസമ്മേളനം നടത്തുവാനായി അവന്‍ മനുഷ്യവര്‍ഗത്തെ മുഴുവന്‍ ഒരുമിച്ചുകൂട്ടുകയും അങ്ങനെ തന്റെ പ്രവര്‍ത്തനമേഖല വ്യാപിപ്പിക്കുകയും ചെയ്തിട്ടുമില്ല. അവന്‍ ആകെ ചെയ്യുന്നത് ഉചിതമായ ഒരു സമയത്ത്, ഉചിതമായ ഒരു സ്ഥലത്ത് ഒരു മുഴുവന്‍ യുഗത്തിന്റെയും പ്രാരംഭപ്രവൃത്തി നിര്‍വഹിക്കുകയും അങ്ങനെ യുഗം ആരംഭിക്കുകയും മനുഷ്യവര്‍ഗത്തിന് എങ്ങനെയാണ് അവരുടെ ജീവിതം ജീവിക്കേണ്ടത് എന്നതില്‍ മാര്‍ഗദര്‍ശനം നല്‍കുകയുമാണ്. പ്രത്യേക സമ്മേളനങ്ങള്‍ മനുഷ്യരുടെ കൂട്ടായ്മകളാണ്. വിശേഷദിവസങ്ങള്‍ ആഘോഷിക്കുവാന്‍ ആളുകളെ ഒരുമിച്ചുകൂട്ടുന്നത് മനുഷ്യരുടെ പ്രവൃത്തിയാണ്. ദൈവം വിശേഷദിവസങ്ങള്‍ ആചരിക്കുന്നില്ല. അതിലുപരി വെറുക്കപ്പെടേണ്ടവയായിട്ടാണ് അവന്‍ അവയെ കാണുന്നത്; അവന്‍ പ്രത്യേക സമ്മേളനങ്ങള്‍ വിളിച്ചുകൂട്ടുന്നില്ല. കൂടാതെ അവയെയും അവന്‍ വെറുക്കപ്പെടേണ്ടവയായി കാണുന്നു. മനുഷ്യജന്മമെടുത്ത ദൈവം ചെയ്യുന്ന വേല എന്താണെന്ന് ഇപ്പോള്‍ കൃത്യമായും നീ അറിഞ്ഞിരിക്കണം!


ദൈവം മനുഷ്യനായി ജനിച്ചതിലെ രഹസ്യം (4)

ബൈബിളിന്റെയും അതിന്റെ രൂപീകരണത്തിന്റെയും പിറകിലുള്ള കഥ നിങ്ങള്‍ അറിഞ്ഞിരിക്കണം. ദൈവത്തിന്റെ പുതിയ വേല അംഗീകരിക്കാത്തവര്‍ക്കുള്ളതല്ല ഈ അറിവ്. അവര്‍ക്കറിയില്ല. സത്താപരമായ ഇക്കാര്യങ്ങളെപ്പറ്റി വ്യക്തമായി നീ അവരോടു പറയുകയാണെങ്കില്‍ നിന്നോട് അവര്‍ ബൈബിളിനെപ്പറ്റി കടുംപിടുത്തം കാണിക്കില്ല. പ്രവചിക്കപ്പെട്ടതിനെപ്പറ്റി അവര്‍ നിരന്തരം ചൂഴ്ന്നു പരിശോധിച്ചുകൊണ്ടിരിക്കുകയാണ്: ഈ പ്രവചനം പൂര്‍ത്തിയായോ? ആ പ്രവചനം പൂര്‍ത്തിയായോ? അവര്‍ സുവിശേഷത്തെ അംഗീകരിക്കുന്നത് ബൈബിളിന്റെ അടിസ്ഥാനത്തിലാണ്. അവര്‍ സുവിശേഷം പ്രസംഗിക്കുന്നതും ബൈബിളിനനുസരിച്ചാണ്. ദൈവത്തിലുള്ള അവരുടെ വിശ്വാസം ബൈബിളിലെ വചനങ്ങളെ ആശ്രയിച്ചാണിരിക്കുന്നത്; ബൈബിളില്ലെങ്കില്‍ അവര്‍ ദൈവത്തില്‍ വിശ്വസിക്കില്ല. ബൈബിളിനെ നിസ്സാരമായ സൂക്ഷ്മപരിശോധനയ്ക്കു വിധേയമാക്കിക്കൊണ്ട് ഈ രീതിയിലാണ് അവര്‍ ജീവിക്കുന്നത്. അവര്‍ ഒരിക്കല്‍ക്കൂടി ബൈബിളിൽ സൂക്ഷ്മപഠനം നടത്തിക്കൊണ്ട് നിന്റെ അരികില്‍ വന്നു വിശദീകരണങ്ങള്‍ ചോദിച്ചാല്‍ നീ പറയണം, “ആദ്യമേ തന്നെ, നമ്മള്‍ ഓരോ പ്രസ്താവനയും ശരിയാണോയെന്നു പരിശോധിക്കേണ്ടതില്ല. പകരം, പരിശുദ്ധാത്മാവ് എങ്ങനെയാണു പ്രവര്‍ത്തിക്കുന്നത് എന്നു നമുക്കു നോക്കാം. നമ്മള്‍ നടക്കുന്ന പാതയെ സത്യവുമായി താരതമ്യം ചെയ്ത് ഈ പാത ശരിക്കും പരിശുദ്ധാത്മാവിന്റെ വേലയാണോ എന്നു നമുക്കു പരിശോധിക്കാം. അത്തരമൊരു പാത ശരിയാണോ എന്നറിയാന്‍ നമുക്കു പരിശുദ്ധാത്മാവിന്റെ വേല ഉപയോഗിക്കാം. ഈ പ്രസ്താവന അല്ലെങ്കില്‍ ആ പ്രസ്താവന പ്രവചിക്കപ്പെട്ടതുപോലെ പൂര്‍ത്തിയായോ എന്നതിനെക്കുറിച്ചാണെങ്കില്‍, നമ്മള്‍ മനുഷ്യര്‍ അതില്‍ തലയിടേണ്ട ആവശ്യമില്ല. പകരം പരിശുദ്ധാത്മാവിന്റെ വേലയെക്കുറിച്ചും ദൈവം ചെയ്യുന്ന ഏറ്റവും പുതിയ വേലയെക്കുറിച്ചും സംസാരിക്കുന്നതാണു നമുക്കു നല്ലത്.” ബൈബിളിലെ പ്രവചനങ്ങള്‍ എന്നു പറയുന്നത് ആ സമയത്ത് പ്രവാചകന്മാര്‍ വഴി പകര്‍ന്ന ദൈവത്തിന്റെ വചനങ്ങളും ദൈവത്താല്‍ ഉപയോഗിക്കപ്പെട്ട മനുഷ്യര്‍ പ്രചോദനം ലഭിച്ച് എഴുതിയ വചനങ്ങളുമാണ്. ദൈവത്തിനു മാത്രമേ ആ വചനങ്ങള്‍ വിശദീകരിക്കുവാന്‍ സാധിക്കുകയുള്ളൂ. പരിശുദ്ധാത്മാവിനു മാത്രമേ ആ വചനങ്ങളുടെ അര്‍ഥം വ്യക്തമാക്കാന്‍ സാധിക്കുകയുള്ളൂ. ഏഴു മുദ്രകള്‍ പൊട്ടിച്ചു ഗ്രന്ഥച്ചുരുൾ തുറക്കുവാന്‍ ദൈവത്തിനു മാത്രമേ സാധിക്കുകയുള്ളൂ. നീ പറയുന്നു: “നീ ദൈവമല്ല. ഞാനും ദൈവമല്ല. അതിനാല്‍ ദൈവത്തിന്റെ വചനങ്ങളെ ലാഘവത്തോടെ വിശദീകരിക്കാന്‍ ആരാണു ധൈര്യപ്പെടുക? ആ വചനങ്ങള്‍ വിശദീകരിക്കാന്‍ നീ ധൈര്യപ്പെടുന്നുണ്ടോ? പ്രവാചകന്മാരായ യിരെമ്യായും യോഹന്നാനും ഏലിയായും വന്നാലും, അവര്‍ ഈ വചനങ്ങള്‍ വിശദീകരിക്കാന്‍ ശ്രമിക്കുന്നതിനു ധൈര്യപ്പെടില്ല. കാരണം, അവര്‍ കുഞ്ഞാടല്ല. കുഞ്ഞാടിനു മാത്രമേ ഏഴു മുദ്രകളും പൊട്ടിച്ച് ഗ്രന്ഥം തുറക്കുവാന്‍ സാധിക്കുകയുള്ളൂ. മറ്റാര്‍ക്കും അവന്റെ വചനങ്ങള്‍ വിശദീകരിക്കാന്‍ സാധിക്കില്ല. ഞാന്‍ ദൈവത്തിന്റെ നാമം അപഹരിക്കാന്‍ ആഗ്രഹിക്കുന്നില്ല. ദൈവത്തിന്റെ വചനങ്ങള്‍ വിശദീകരിക്കാന്‍ അത്ര പോലും ശ്രമിക്കുന്നുമില്ല. എനിക്കു ദൈവത്തെ അനുസരിക്കുന്ന ഒരാളാകുവാന്‍ മാത്രമേ കഴിയുകയുള്ളൂ. നീ ദൈവമാണോ? ദൈവത്തിന്റെ സൃഷ്ടികളിലാരും ഗ്രന്ഥം തുറക്കുവാനോ ആ വചനങ്ങള്‍ വിശദീകരിക്കുവാനോ ധൈര്യപ്പെടുന്നില്ല. അതിനാല്‍ ഞാനും അവയെ വിശദീകരിക്കാന്‍ ധൈര്യപ്പെടുന്നില്ല. നീ അവ വിശദീകരിക്കാന്‍ ശ്രമിക്കാതിരിക്കുന്നതാണു നല്ലത്. ആരും അവ വിശദീകരിക്കാന്‍ ശ്രമിക്കരുത്. നമുക്കു പരിശുദ്ധാത്മാവിന്റെ വേലയെപ്പറ്റി സംസാരിക്കാം; അത്രത്തോളം മനുഷ്യനു ചെയ്യാന്‍ കഴിയും. യഹോവയുടെയും യേശുവിന്റെയും വേലയെക്കുറിച്ചു കുറച്ചെനിക്കറിയാം. പക്ഷേ എനിക്കത്തരം വേലയുടെ വ്യക്തിപരമായ അനുഭവമില്ലാത്തതുകൊണ്ട് എനിക്കവയെപ്പറ്റി ഒരു കുറഞ്ഞ പരിധി വരെയേ സംസാരിക്കുവാന്‍ സാധിക്കുകയുള്ളൂ. യെശയ്യാ അല്ലെങ്കില്‍ യേശു അവരുടെ കാലത്തു പറഞ്ഞ വചനങ്ങളുടെ അര്‍ഥത്തെക്കുറിച്ചാണെങ്കില്‍, ഞാന്‍ വിശദീകരണം നല്‍കുകയില്ല. ഞാന്‍ ബൈബിള്‍ പഠിക്കുന്നില്ല. മറിച്ച്, ഞാന്‍ ദൈവത്തിന്റെ ഇപ്പോഴത്തെ വേല പിന്തുടരുന്നു. നീ യഥാര്‍ഥത്തില്‍ ബൈബിളിനെ ചെറിയ ഗ്രന്ഥമായിട്ടാണു കാണുന്നത്. പക്ഷേ, കുഞ്ഞാടിനു മാത്രം തുറക്കാന്‍ സാധിക്കുന്ന ഒന്നല്ലേ അത്? കുഞ്ഞാടിനെക്കൂടാതെ മറ്റാര്‍ക്കാണ് അതു തുറക്കാന്‍ സാധിക്കുക? നീ കുഞ്ഞാടല്ല, അത്രപോലും ദൈവമാണെന്ന് അവകാശപ്പെടാന്‍ ഞാനും ധൈര്യപ്പെടുന്നില്ല. അതുകൊണ്ട്, നമുക്കു ബൈബിള്‍ വിശകലനം ചെയ്യുകയോ അതിനെ നിസ്സാരമായ സൂക്ഷ്മപരിശോധനയ്ക്കു വിധേയമാക്കുകയോ വേണ്ടാ. അതിലും വളരെ നല്ലത് പരിശുദ്ധാത്മാവു ചെയ്യുന്ന വേലയെപ്പറ്റി, അതായത് ദൈവം തന്നെ ചെയ്യുന്ന ഇപ്പോഴത്തെ വേലയെപ്പറ്റി ചര്‍ച്ച ചെയ്യുകയാണ്. എന്തു തത്ത്വങ്ങളെ അടിസ്ഥാനമാക്കിയാണു ദൈവം പ്രവര്‍ത്തിക്കുന്നതെന്നും അവന്റെ വേലയുടെ സത്ത എന്താണെന്നും നമുക്കു നോക്കാം. അവ ഉപയോഗിച്ച് നമ്മളിന്നു നടക്കുന്ന പാത ശരിയാണോ എന്നു പരിശോധിച്ചറിയാം. ഈ രീതിയില്‍ നമുക്കത് ഉറപ്പുവരുത്താം.” പ്രത്യേകിച്ചും മതവിശ്വാസത്തിന്റെ ലോകത്തുള്ളവരോട് നിങ്ങള്‍ സുവിശേഷം പ്രസംഗിക്കാന്‍ ആഗ്രഹിക്കുന്നെങ്കില്‍, നിങ്ങള്‍ ബൈബിള്‍ മനസ്സിലാക്കുകയും അതിന്റെ ഉള്‍ക്കഥയെക്കുറിച്ച് ആധികാരികമായ അറിഞ്ഞിരിക്കുകയും വേണം. അല്ലെങ്കില്‍ ഒരു തരത്തിലും നിനക്കു സുവിശേഷം പ്രസംഗിക്കാന്‍ സാധിക്കില്ല. ഒരിക്കല്‍ കൂടുതല്‍ വലിയ ചിത്രം നിനക്കു വ്യക്തമാകുകയും ബൈബിളിലെ മൃതവചനങ്ങളെ നിസ്സാരമായ രീതിയില്‍ അപഗ്രഥിക്കുന്നതു നീ അവസാനിപ്പിക്കുകയും, പകരം ദൈവത്തിന്റെ വേലയെക്കുറിച്ചും ജീവിതസത്യത്തെക്കുറിച്ചും മാത്രം സംസാരിക്കുകയും ചെയ്താല്‍, സത്യസന്ധമായ ഹൃദയത്തോടെ തേടുന്നവരെ നേടാന്‍ നിനക്കു സാധിക്കും.

യഹോവയുടെ വേല, അവന്‍ സ്ഥാപിച്ച നിയമങ്ങള്‍, ജീവിതം നയിക്കുവാന്‍ മനുഷ്യര്‍ക്കു മാര്‍ഗനിര്‍ദേശം നല്‍കുന്നതിന് അവന്‍ അടിസ്ഥാനപ്പെടുത്തിയ തത്ത്വങ്ങള്‍, ന്യായപ്രമാണയുഗത്തില്‍ അവന്‍ ചെയ്ത വേലയുടെ ഉള്ളടക്കം, അവന്‍ നിയമങ്ങള്‍ സ്ഥാപിക്കുന്നതിന്റെ പ്രാധാന്യം, അവന്റെ വേലയ്ക്കു കൃപായുഗത്തിലുള്ള പ്രാധാന്യം, ഈ അവസാനഘട്ടത്തില്‍ ദൈവം എന്തു വേലയാണു ചെയ്യുന്നത് എന്നത്: ഇവയെല്ലാമാണു നിങ്ങള്‍ മനസ്സിലാക്കേണ്ട കാര്യങ്ങള്‍. ആദ്യഘട്ടം ന്യായപ്രമാണയുഗത്തിലെ വേലയാണ്. രണ്ടാമത്തേതു കൃപായുഗത്തിലെ വേലയും മൂന്നാമത്തേത് അന്ത്യനാളുകളിലെ വേലയുമാണ്. ദൈവത്തിന്റെ വേലയുടെ ഈ ഘട്ടങ്ങളെക്കുറിച്ച് നിങ്ങള്‍ക്കു വ്യക്തത ഉണ്ടായിരിക്കണം. തുടക്കം മുതല്‍ അവസാനം വരെ മൂന്നു ഘട്ടങ്ങളാണ് ആകെയുള്ളത്. എന്താണ് വേലയുടെ ഓരോ ഘട്ടത്തിന്റെയും സത്ത? ആറായിരം വര്‍ഷത്തെ കാര്യനിര്‍വഹണ പദ്ധതിയിലെ വേലയില്‍ എത്ര ഘട്ടങ്ങളാണു നടപ്പിലാക്കപ്പെടുന്നത്? എങ്ങനെയാണ് ഈ ഘട്ടങ്ങള്‍ നടപ്പിലാക്കപ്പെടുന്നത്? എന്തുകൊണ്ടാണ് ഓരോന്നും അതിന്റേതായ പ്രത്യേകരീതിയില്‍ നടപ്പിലാക്കപ്പെടുന്നത്? ഇതെല്ലാം സുപ്രധാന ചോദ്യങ്ങളാണ്. ഓരോ യുഗത്തിലെയും വേലയ്ക്കു പ്രാധിനിധ്യപരമായ മൂല്യമുണ്ട്. എന്തു വേലയാണു യഹോവ നിര്‍വഹിച്ചത്? എന്തുകൊണ്ടാണ് അവന്‍ അത് ഒരു പ്രത്യേകരീതിയില്‍ ചെയ്തത്? എന്തുകൊണ്ടാണ് അവന്‍ യഹോവ എന്നു വിളിക്കപ്പെട്ടത്? വീണ്ടും, കൃപായുഗത്തില്‍ എന്തു വേലയാണു യേശു ചെയ്തത്? ഏതു രീതിയിലാണ് അവനതു ചെയ്തത്? വേലയുടെ ഓരോ ഘട്ടവും ഓരോ യുഗവും ദൈവത്തിന്റെ പ്രകൃതത്തിന്റെ ഏതെല്ലാം വശങ്ങളെയാണ് പ്രതിനിധാനം ചെയ്യുന്നത്? ന്യായപ്രമാണയുഗത്തില്‍ അവന്റെ പ്രകൃതത്തിന്റെ ഏതു വശങ്ങളാണു പ്രകടമായത്? കൃപായുഗത്തില്‍ ഏതു വശങ്ങളാണ് പ്രകടമായത്? അന്ത്യയുഗത്തിലോ? ഇവയാണു നിങ്ങള്‍ക്കു വ്യക്തമായിരിക്കേണ്ട സുപ്രധാനചോദ്യങ്ങള്‍. ആറായിരം വര്‍ഷത്തെ കാര്യനിര്‍വഹണ പദ്ധതിയുടെ ഗതിയില്‍ ദൈവത്തിന്റെ പ്രകൃതം മുഴുവനായും വെളിവാക്കപ്പെടുന്നു. അതു കൃപായുഗത്തില്‍ മാത്രമല്ല വെളിവാക്കപ്പെടുന്നത്. ന്യായപ്രമാണയുഗത്തില്‍ മാത്രവുമല്ല. അന്ത്യനാളുകളുടെ ഈ കാലഘട്ടത്തില്‍ മാത്രവുമല്ല. അന്ത്യനാളുകളില്‍ നടപ്പിലാക്കുന്ന വേല ന്യായവിധി, ക്രോധം, ശാസനം എന്നിവയെ പ്രതിനിധാനം ചെയ്യുന്നു. അന്ത്യനാളുകളില്‍ നടപ്പിലാക്കുന്ന വേലയ്ക്കു ന്യായപ്രമാണയുഗത്തിലെയോ കൃപായുഗത്തിലെയോ വേലയ്ക്കു പകരമാകാനാകില്ല. എന്നിരുന്നാലും, മൂന്നുഘട്ടങ്ങളും പരസ്പരം ബന്ധിക്കപ്പെട്ട് ഒരൊറ്റ സംഗതിയാകുന്നു. അവയെല്ലാം ഒരൊറ്റ ദൈവത്തിന്റെ വേലയാണ്. സ്വാഭാവികമായും ഈ വേലയുടെ നിര്‍വഹണത്തെ വ്യത്യസ്തയുഗങ്ങളായി വിഭജിച്ചിരിക്കുന്നു. അന്ത്യനാളുകളില്‍ ചെയ്യുന്ന വേല എല്ലാറ്റിനെയും ഒരു പരിസമാപ്തിയിലെത്തിക്കുന്നു; ന്യായപ്രമാണയുഗത്തില്‍ ചെയ്ത വേല ആരംഭത്തിന്റെ വേലയായിരുന്നു; കൃപായുഗത്തില്‍ ചെയ്ത വേല വീണ്ടെടുക്കല്‍ വേലയും. ഈ ആറായിരം വര്‍ഷത്തെ മുഴുവന്‍ കാര്യനിര്‍വഹണ പദ്ധതിയിലെ വേലയുടെ ദര്‍ശനങ്ങളെക്കുറിച്ചാണെങ്കില്‍ ആര്‍ക്കും ഉള്‍ക്കാഴ്ചയോ ഗ്രാഹ്യമോ നേടാന്‍ സാധിക്കുന്നില്ല. ഈ ദര്‍ശനങ്ങള്‍ കടങ്കഥകളായി അവശേഷിക്കുന്നു. അന്ത്യനാളുകളില്‍ ദൈവരാജ്യയുഗത്തിന് തുടക്കം കുറിക്കുവാനായി വചനത്തിന്റെ വേല മാത്രമാണു നിര്‍വഹിക്കപ്പെടുന്നത്. പക്ഷേ അത് എല്ലാ യുഗങ്ങളെയും പ്രതിനിധാനം ചെയ്യുന്നതല്ല. അന്ത്യനാളുകള്‍ അന്ത്യനാളുകളാണ്, അത് ദൈവരാജ്യയുഗമാണ്; അവ കൃപായുഗത്തെയോ ന്യായപ്രമാണയുഗത്തെയോ പ്രതിനിധാനം ചെയ്യുന്നുമില്ല. അന്ത്യനാളുകളിലാണ് ആറായിരം വര്‍ഷത്തെ കാര്യനിര്‍വഹണ പദ്ധതിയിലെ എല്ലാ വേലയും നിങ്ങള്‍ക്കു വെളിവാക്കുന്നത് എന്നുമാത്രം. ഇതാണ് രഹസ്യത്തെ അനാവരണം ചെയ്യല്‍. ഇത്തരത്തിലുള്ള രഹസ്യം ഒരു മനുഷ്യനാലും അനാവരണം ചെയ്യപ്പെടാന്‍ സാധിക്കാത്ത ഒന്നാണ്. മനുഷ്യനു ബൈബിളിനെപ്പറ്റിയുള്ള ഗ്രാഹ്യം എത്ര വലുതായാലും അതു വചനങ്ങളെക്കാള്‍ കൂടുതല്‍ ഒന്നുമല്ല. കാരണം മനുഷ്യന്‍ ബൈബിളിന്റെ സത്ത മനസ്സിലാക്കുന്നില്ല. ബൈബിള്‍ വായിക്കുന്നതിലൂടെ മനുഷ്യന്‍ ചില സത്യങ്ങള്‍ മനസ്സിലാക്കിയേക്കാമെങ്കിലും, ചില വചനങ്ങള്‍ വിശദീകരിച്ചേക്കാമെങ്കിലും അല്ലെങ്കില്‍ ചില സുപ്രസിദ്ധ വാക്യങ്ങളെയും അധ്യായങ്ങളെയും അവന്റെ നിസ്സാരമായ സൂക്ഷ്മപരിശോധനയ്ക്ക് വിധേയമാക്കിയേക്കാമെങ്കിലും അവന് ഒരിക്കലും ആ വചനങ്ങളില്‍ ഉള്‍ച്ചേര്‍ന്നിരിക്കുന്ന അര്‍ഥം വേര്‍തിരിച്ചെടുക്കാന്‍ സാധിക്കില്ല. കാരണം മനുഷ്യന്‍ കാണുന്നതു മൃതമായ വാക്കുകള്‍ മാത്രമാണ്, യഹോവയുടെയും യേശുവിന്‍റെയും വേലയിലെ രംഗങ്ങളല്ല. മനുഷ്യന് ഒരുതരത്തിലും ഈ വേലയുടെ രഹസ്യം വെളിച്ചത്തുകൊണ്ടുവരാന്‍ കഴിയുകയില്ല. അതിനാല്‍ ആറായിരം വര്‍ഷത്തെ കാര്യനിര്‍വഹണ പദ്ധതിയുടെ രഹസ്യമാണ് ഏറ്റവും വലിയ, അത്യധികം നിഗൂഢമായ, മനുഷ്യനു തീര്‍ത്തും അഗോചരമായ രഹസ്യം. ദൈവം സ്വയം മനുഷ്യനു വിശദീകരിക്കുകയും വെളിവാക്കുകയും ചെയ്യുന്നില്ലെങ്കില്‍ ദൈവത്തിന്റെ ഹിതം ആര്‍ക്കും നേരിട്ടു മനസ്സിലാക്കുവാന്‍ സാധിക്കില്ല. അല്ലെങ്കില്‍ ഇക്കാര്യങ്ങള്‍ എന്നേക്കും മനുഷ്യനു കടങ്കഥകളായി അവശേഷിക്കും. മുദ്ര വയ്ക്കപ്പെട്ട രഹസ്യങ്ങളായി അവ എന്നേക്കും അവശേഷിക്കും. മതലോകത്തിലുള്ളവരെ പരിഗണിക്കേണ്ടാ; നിങ്ങളോട് ഇന്നിതു പറഞ്ഞിരുന്നില്ലെങ്കില്‍ നിങ്ങളും ഇതു ഗ്രഹിക്കുമായിരുന്നില്ല. ഈ ആറായിരം വര്‍ഷത്തെ വേല പ്രവാചകന്മാരുടെ എല്ലാ പ്രവചനങ്ങളെക്കാളും നിഗൂഢമാണ്. സൃഷ്ടി മുതല്‍ ഇന്നുവരെയുള്ള ഏറ്റവും വലിയ നിഗൂഢതയാണത്. യുഗങ്ങളിലുടനീളമുള്ള പ്രവാചകര്‍ക്കിടയില്‍ ആര്‍ക്കും ഒരിക്കലും ഇതു മനസ്സിലാക്കാന്‍ സാധിച്ചിട്ടില്ല. കാരണം ഈ രഹസ്യം അന്ത്യയുഗത്തില്‍ മാത്രമാണു വെളിവാക്കപ്പെടുന്നത്. മുമ്പൊരിക്കലും ഈ രഹസ്യം വെളിവാക്കപ്പെട്ടിട്ടില്ല. നിങ്ങള്‍ക്ക് ഈ രഹസ്യം ഗ്രഹിക്കാന്‍ സാധിക്കുമെങ്കില്‍, അതിനെ അതിന്റെ പൂര്‍ണതയോടെ സ്വീകരിക്കാന്‍ സാധിക്കുമെങ്കില്‍, എല്ലാ മതവിശ്വാസികളായ വ്യക്തികളും ഈ രഹസ്യത്താല്‍ കീഴടക്കപ്പെടും. ഇതു മാത്രമാണ് ദര്‍ശനങ്ങളില്‍ ഏറ്റവും മഹത്തരമായത്. ഇതാണ് മനുഷ്യന്‍ ഏറ്റവും തീവ്രതയോടെ മനസ്സിലാക്കുവാന്‍ അഭിലഷിക്കുന്നത്. പക്ഷേ, അവന് ഏറ്റവും അവ്യക്തമായതും ഇതുതന്നെയാണ്. നിങ്ങള്‍ കൃപായുഗത്തിലായിരുന്നപ്പോള്‍ യേശു ചെയ്തിരുന്ന വേലയോ യഹോവ ചെയ്തിരുന്ന വേലയോ എന്തിനെ സംബന്ധിച്ചുള്ളതായിരുന്നുവെന്ന് നിങ്ങള്‍ അറിഞ്ഞിരുന്നില്ല. എന്തുകൊണ്ടാണ് യഹോവ നിയമങ്ങള്‍ സ്ഥാപിച്ചതെന്ന്, എന്തുകൊണ്ടാണ് നിയമങ്ങൾ പാലിക്കണമെന്നു ജനസാമാന്യത്തോട് ആവശ്യപ്പെട്ടതെന്ന്, അല്ലെങ്കില്‍ എന്തുകൊണ്ടാണ് ദേവാലയം പണിയേണ്ടിയിരുന്നതെന്ന് ആളുകള്‍ക്കു മനസ്സിലായില്ല. എന്തുകൊണ്ടാണ് ഇസ്രായേല്യരെ ഈജിപ്തിൽ നിന്നു മരുഭൂമിയിലേക്കും അവിടെ നിന്നു കനാന്‍ ദേശത്തേക്കും നയിച്ചതെന്ന് അത്രപോലും ആളുകള്‍ക്കു മനസ്സിലായില്ല. ഇന്നേ ദിവസം വരെ ഇക്കാര്യങ്ങള്‍ വെളിവാക്കപ്പെട്ടിട്ടില്ല.

അന്ത്യനാളുകളിലെ വേല മൂന്നു ഘട്ടങ്ങളിൽ അവസാനത്തേതാണ്. ഇത് മറ്റൊരു പുതിയ യുഗത്തിന്റെ വേലയാണ്, ഇത് കാര്യനിര്‍വഹണ വേല മുഴുവനെയും പ്രതിനിധാനം ചെയ്യുന്നില്ല. ആറായിരം വര്‍ഷത്തെ കാര്യനിര്‍വഹണ പദ്ധതിയെ വേലയുടെ മൂന്നു ഘട്ടങ്ങളായി വിഭജിച്ചിരിക്കുന്നു. ഒരു ഘട്ടത്തിനു മാത്രമായി മൂന്നു യുഗങ്ങളിലെയും വേലയെ പ്രതിനിധാനം ചെയ്യുവാന്‍ സാധിക്കില്ല; മറിച്ച്, മുഴുവന്‍ വേലയുടെയും ഒരു ഭാഗത്തെ മാത്രമേ പ്രതിനിധാനം ചെയ്യുവാന്‍ സാധിക്കുകയുള്ളൂ. യഹോവ എന്ന നാമത്തിനു ദൈവത്തിന്റെ മുഴുവന്‍ പ്രകൃതത്തെയും പ്രതിനിധാനം ചെയ്യുവാന്‍ സാധിക്കില്ല. അവന്‍ തന്റെ വേല ന്യായപ്രമാണയുഗത്തിലാണ് പൂര്‍ത്തിയാക്കിയത് എന്നതുകൊണ്ട് നിയമത്തിനു കീഴില്‍ മാത്രമേ ദൈവത്തിനു ദൈവമാകാന്‍ സാധിക്കൂ എന്ന് അതിനര്‍ഥമില്ല. യഹോവ മനുഷ്യനുവേണ്ടി നിയമങ്ങള്‍ സ്ഥാപിക്കുകയും അവനു കല്പനകള്‍ നൽകുകയും ചെയ്തു, മനുഷ്യനോടു ദേവാലയവും യാഗപീഠങ്ങളും നിര്‍മിക്കാന്‍ ആവശ്യപ്പെട്ടു. അവന്‍ ചെയ്ത വേല ന്യായപ്രമാണയുഗത്തെ മാത്രമേ പ്രതിനിധാനം ചെയ്യുന്നുള്ളൂ. ദൈവം, മനുഷ്യനോടു ന്യായപ്രമാണം പാലിക്കാന്‍ ആവശ്യപ്പെടുന്ന ദൈവം മാത്രമാണെന്നോ ദേവാലയത്തിലെ ദൈവമാണെന്നോ യാഗപീഠത്തിനു മുമ്പിലെ ദൈവമാണെന്നോ അല്ല അവന്‍ ചെയ്ത ഈ വേല അര്‍ഥമാക്കുന്നത്. ഇതു പറയുന്നത് അസത്യമാകും. ന്യായപ്രമാണത്തിനു കീഴില്‍ ചെയ്യുന്ന വേലയ്ക്ക് ഒരു യുഗത്തെ മാത്രമേ പ്രതിനിധാനം ചെയ്യുവാന്‍ സാധിക്കുകയുള്ളൂ. അതിനാല്‍, ന്യായപ്രമാണയുഗത്തില്‍ മാത്രമേ ദൈവം വേല ചെയ്തിരുന്നുള്ളൂ എങ്കില്‍, മനുഷ്യന്‍ ദൈവത്തെ ഇനിപ്പറയുന്ന നിര്‍വചനത്തില്‍ ഒതുക്കുമായിരുന്നു, “ദൈവം ദേവാലയത്തിലെ ദൈവമാണ്; ദൈവത്തെ സേവിക്കാന്‍ നമ്മള്‍ പുരോഹിതവസ്ത്രങ്ങള്‍ ധരിക്കുകയും ദേവാലയത്തില്‍ പ്രവേശിക്കുകയും വേണം.” കൃപായുഗത്തിലെ വേല ഒരിക്കലും നിര്‍വഹിക്കപ്പെട്ടിരുന്നില്ല എങ്കില്‍, ന്യായപ്രമാണയുഗം ഇന്നുവരെ തുടര്‍ന്നിരുന്നു എങ്കില്‍ ദൈവം കരുണാമയനും സ്നേഹനിര്‍ഭരനുമാണെന്ന് മനുഷ്യന്‍ അറിയുമായിരുന്നില്ല. ന്യായപ്രമാണയുഗത്തിലെ വേല ചെയ്യപ്പെട്ടിട്ടില്ലായിരുന്നു എങ്കില്‍, കൃപായുഗത്തിലെ വേല മാത്രമേ ചെയ്യപ്പെട്ടിരുന്നുള്ളൂ എങ്കില്‍, മനുഷ്യനെ വീണ്ടെടുക്കാനും മനുഷ്യരുടെ പാപങ്ങള്‍ ക്ഷമിക്കുവാനുമേ ദൈവത്തിനു കഴിയൂ എന്നു മാത്രമേ എല്ലാ മനുഷ്യരും അറിയുമായിരുന്നുള്ളൂ. അവന്‍ പരിശുദ്ധനും നിഷ്കളങ്കനുമാണ് എന്നും മനുഷ്യനുവേണ്ടി അവനു തന്നെത്തന്നെ ബലി അർപ്പിക്കുവാനും ക്രൂശിക്കപ്പെടാനും സാധിക്കും എന്നും മാത്രമേ മനുഷ്യന്‍ അറിയുമായിരുന്നുള്ളൂ. ഇക്കാര്യങ്ങള്‍ മാത്രമേ മനുഷ്യന്‍ അറിയുമായിരുന്നുള്ളൂ, മറ്റൊന്നിനെക്കുറിച്ചും അവന് ഒരു ഗ്രാഹ്യവും ഉണ്ടാകുമായിരുന്നില്ല. ഓരോ യുഗവും, അതിനാല്‍, ദൈവത്തിന്റെ പ്രകൃതത്തിന്റെ ഒരു വശത്തെയാണു പ്രതിനിധാനം ചെയ്യുന്നത്. ന്യായപ്രമാണയുഗത്തില്‍ ദൈവത്തിന്റെ പ്രകൃതത്തിന്റെ ഏതെല്ലാം വശങ്ങളാണ് പ്രതിനിധാനം ചെയ്യപ്പെടുന്നത്, കൃപായുഗത്തില്‍ ഏതെല്ലാം വശങ്ങളാണ്, ഇപ്പോഴത്തെ ഈ ഘട്ടത്തില്‍ ഏതെല്ലാം വശങ്ങളാണ് എന്നിവ സംബന്ധിച്ചാണെങ്കില്‍: ഈ മൂന്നു ഘട്ടങ്ങളും ഒന്നുചേര്‍ന്ന് ഒരൊറ്റ ഒന്നായി മാറുമ്പോള്‍ മാത്രമേ അവയ്ക്കു ദൈവത്തിന്റെ പ്രകൃതത്തിന്റെ പൂര്‍ണത വെളിവാക്കാന്‍ സാധിക്കുകയുള്ളൂ. മനുഷ്യൻ ഈ മൂന്നു ഘട്ടങ്ങളെക്കുറിച്ചും അറിഞ്ഞാൽ മാത്രമേ അവന് അത് പൂർണമായി ഗ്രഹിക്കാനാകൂ. ഈ മൂന്നു ഘട്ടങ്ങളില്‍ ഒന്നിനെയും ഒഴിവാക്കാന്‍ സാധിക്കില്ല. വേലയുടെ ഈ മൂന്നു ഘട്ടങ്ങളെക്കുറിച്ചും അറിഞ്ഞതിനു ശേഷം മാത്രമേ ദൈവത്തിന്റെ പ്രകൃതത്തെ അതിന്റെ പൂര്‍ണതയോടുകൂടി നീ കാണുകയുള്ളൂ. ദൈവം ന്യായപ്രമാണയുഗത്തിലെ തന്റെ വേല പൂര്‍ത്തിയാക്കി എന്നതുകൊണ്ട് ന്യായപ്രമാണത്തിന്‍ കീഴില്‍ മാത്രമേ അവന്‍ ദൈവമാകുന്നുള്ളൂ എന്ന് അര്‍ഥമില്ല. അവന്‍ തന്റെ വീണ്ടെടുക്കല്‍ വേല പൂര്‍ത്തിയാക്കി എന്നതുകൊണ്ട് ദൈവം എന്നേക്കും മനുഷ്യനെ വീണ്ടെടുക്കും എന്ന് അതിനര്‍ഥമില്ല. ഇതെല്ലാം മനുഷ്യര്‍ എത്തിച്ചേരുന്ന നിഗമനങ്ങളാണ്. കൃപായുഗം അവസാനിച്ചതുകൊണ്ട് കുരിശിന്‍റേതു മാത്രമാണു ദൈവമെന്നും കുരിശിനു മാത്രമേ ദൈവത്തിന്റെ രക്ഷയെ പ്രതിനിധാനം ചെയ്യാന്‍ കഴിയൂ എന്നും നിനക്കു പറയാന്‍ സാധിക്കില്ല. അങ്ങനെ ചെയ്യുന്നത് ദൈവത്തെ നിര്‍വചിക്കലാകും. ഇപ്പോഴത്തെ ഘട്ടത്തില്‍, ദൈവം പ്രധാനമായും വചനത്തിന്റെ വേലയാണു ചെയ്യുന്നത്. പക്ഷേ അപ്പോള്‍ ദൈവം മനുഷ്യനോട് ഒരിക്കലും കരുണ കാണിച്ചിട്ടില്ല എന്നും ശാസനയും ന്യായവിധിയും മാത്രമേ മനുഷ്യനു നല്‍കിയുള്ളൂ എന്നും നിനക്കു പറയാന്‍ സാധിക്കില്ല. അന്ത്യനാളുകളിലെ വേല യഹോവയുടെയും യേശുവിന്റെയും വേലയെയും മനുഷ്യര്‍ക്കു മനസ്സിലാകാതിരുന്ന എല്ലാ രഹസ്യങ്ങളെയും വെളിവാക്കുന്നു. മനുഷ്യവര്‍ഗത്തിന്റെ ലക്ഷ്യസ്ഥാനവും ഒടുക്കവും മനുഷ്യര്‍ക്കിടയിലുള്ള എല്ലാ രക്ഷാവേലയുടെയും ഒടുക്കവും വെളിവാക്കുവാന്‍ വേണ്ടിയാണത്. അന്ത്യനാളുകളിലെ വേലയുടെ ഈ ഘട്ടം എല്ലാറ്റിനെയും ഒരവസാനത്തിലേക്കു കൊണ്ടുവരുന്നു. മനുഷ്യനു മനസ്സിലാകാത്ത എല്ലാ രഹസ്യങ്ങളുടെയും ആഴങ്ങളിലെക്കിറങ്ങിച്ചെന്ന് അവയെപ്പറ്റി അവന്റെ ഹൃദയത്തില്‍ പൂര്‍ണവും വ്യക്തവുമായ ഗ്രാഹ്യം ഉണ്ടാക്കുവാന്‍ മനുഷ്യനെ അനുവദിക്കുന്നതിന് ഈ രഹസ്യങ്ങളെല്ലാം വെളിവാക്കപ്പെടേണ്ടതുണ്ട്. അപ്പോള്‍ മാത്രമേ മനുഷ്യവര്‍ഗത്തെ അവരുടെ തരത്തിനനുസരിച്ചു വേര്‍തിരിക്കാന്‍ സാധിക്കുകയുള്ളൂ. ആറായിരം വര്‍ഷത്തെ കാര്യനിര്‍വഹണ പദ്ധതി പൂര്‍ത്തിയാക്കിയതിനു ശേഷം മാത്രമേ മനുഷ്യന്‍ ദൈവത്തിന്റെ പ്രകൃതം അതിന്റെ പൂര്‍ണതയില്‍ മനസ്സിലാക്കുകയുള്ളൂ. കാരണം അപ്പോഴേക്കും അവന്റെ കാര്യനിര്‍വഹണം അവസാനിച്ചിട്ടുണ്ടാകും. ഇപ്പോള്‍ നിങ്ങള്‍ അന്ത്യയുഗത്തിലെ ദൈവത്തിന്റെ വേല അനുഭവിച്ചറിഞ്ഞിട്ടുള്ളതിനാല്‍, എന്താണ് ദൈവത്തിന്റെ പ്രകൃതം? വചനങ്ങള്‍ പറയുക മാത്രം ചെയ്യുന്ന, മറ്റൊന്നും ചെയ്യാത്ത ദൈവമാണ് ദൈവം എന്നു പറയാന്‍ നീ ധൈര്യപ്പെടുന്നുണ്ടോ? അത്തരമൊരു നിഗമനത്തിലെത്താന്‍ നീ ധൈര്യപ്പെടുകയില്ല. രഹസ്യങ്ങള്‍ വെളിവാക്കുന്ന ദൈവമാണു ദൈവം എന്നും കുഞ്ഞാടും ഏഴു മുദ്രകള്‍ പൊട്ടിക്കുന്നവനുമാണു ദൈവം എന്നും ചിലര്‍ പറയും. പക്ഷേ അത്തരമൊരു നിഗമനത്തിലെത്താന്‍ ആരും ധൈര്യപ്പെടുന്നില്ല. ദൈവം മനുഷ്യാവതാരമാണ് എന്നു വേറെ ചിലര്‍ പറഞ്ഞേക്കാം. പക്ഷേ അതും ശരിയല്ല. മനുഷ്യാവതാരമെടുത്ത ദൈവം വചനങ്ങള്‍ അരുളുക മാത്രമേ ചെയ്യുന്നുള്ളൂ, അടയാളങ്ങളും അത്ഭുതങ്ങളും പ്രവര്‍ത്തിക്കുന്നില്ല എന്നു പിന്നെയും ചിലര്‍ പറയും. പക്ഷേ ഈ രീതിയില്‍ സംസാരിക്കാന്‍ അത്രപോലും നീ ധൈര്യപ്പെടുകയില്ല. കാരണം യേശു മനുഷ്യനാകുകയും അടയാളങ്ങളും അത്ഭുതങ്ങളും പ്രവര്‍ത്തിക്കുകയും ചെയ്തു. അതുകൊണ്ട് ഇത്ര ലാഘവത്തോടെ ദൈവത്തെ നിര്‍വചിക്കാന്‍ നീ ധൈര്യപ്പെടുകയില്ല. ആറായിരം വര്‍ഷത്തെ കാര്യനിര്‍വഹണ പദ്ധതിയിൽ ഉടനീളം നിര്‍വഹിക്കപ്പെട്ട എല്ലാ വേലകളും ഇപ്പോള്‍ മാത്രമാണു പരിസമാപ്തിയിലെത്തിയിരിക്കുന്നത്. ഈ വേലകളെല്ലാം മനുഷ്യനു വെളിപ്പെടുകയും മനുഷ്യവര്‍ഗത്തിനു മധ്യത്തില്‍ നിര്‍വഹിക്കപ്പെടുകയും ചെയ്തതിനുശേഷം മാത്രമേ മനുഷ്യര്‍ ദൈവത്തിന്റെ മുഴുവന്‍ പ്രകൃതവും അവനുള്ളതും അവനാകുന്നതും എന്താണെന്നും അറിയുകയുള്ളൂ. ഈ ഘട്ടത്തിലെ വേല മുഴുവനായും പൂര്‍ത്തിയായിക്കഴിയുമ്പോള്‍ മനുഷ്യനു മനസ്സിലാകാതിരുന്ന എല്ലാ രഹസ്യങ്ങളും വെളിവായിക്കഴിഞ്ഞിട്ടുണ്ടാകും. മുമ്പു മനസ്സിലാകാതിരുന്ന എല്ലാ സത്യങ്ങളും വ്യക്തമായിക്കഴിഞ്ഞിട്ടുണ്ടാകും. മനുഷ്യവംശത്തിന്റെ ഭാവിമാര്‍ഗവും ലക്ഷ്യസ്ഥാനവും അവരോടു പറയപ്പെട്ടുകഴിഞ്ഞിട്ടുമുണ്ടാകും. ഇതാണ് ഇപ്പോഴത്തെ ഘട്ടത്തില്‍ ചെയ്യേണ്ടതായിട്ടുള്ള മുഴുവന്‍ വേലയും. മനുഷ്യന്‍ ഇന്നു നടക്കുന്ന പാതയും, കുരിശിന്റെ പാതയും സഹനത്തിന്റെ പാതയുമാണെങ്കിലും മനുഷ്യൻ ഇന്നു പ്രവര്‍ത്തിക്കുന്നതും ഭക്ഷിക്കുന്നതും കുടിക്കുന്നതും ആസ്വദിക്കുന്നതുമെല്ലാം ന്യായപ്രമാണത്തിന്‍ കീഴിലും കൃപായുഗത്തിലും മനുഷ്യനു ലഭിച്ചിരുന്നവയില്‍ നിന്നെല്ലാം തീര്‍ത്തും വ്യത്യസ്തമാണ്. ഇന്നു മനുഷ്യനില്‍ നിന്ന് ആവശ്യപ്പെടുന്നത് മുമ്പു മനുഷ്യനില്‍ നിന്ന് ആവശ്യപ്പെട്ടതു പോലെയുള്ളതല്ല; ന്യായപ്രമാണയുഗത്തില്‍ മനുഷ്യനില്‍ നിന്ന് ആവശ്യപ്പെട്ടതു പോലെയുള്ളവ ഒട്ടുമല്ല. അങ്ങനെയെങ്കിൽ, ദൈവം ഇസ്രായേലില്‍ തന്റെ വേല ചെയ്തുകൊണ്ടിരുന്നപ്പോള്‍ എന്താണ് ന്യായപ്രമാണത്തിൻ കീഴില്‍ മനുഷ്യനില്‍ നിന്ന് ആവശ്യപ്പെട്ടത്? ശബത്ത് ആചരിക്കണമെന്നും യഹോവയുടെ നിയമങ്ങള്‍ അനുസരിക്കണമെന്നും മാത്രം. ആരും ശബത്തു ദിവസം ജോലി ചെയ്യുകയോ യഹോവയുടെ നിയമങ്ങള്‍ ലംഘിക്കുകയോ ചെയ്യരുതായിരുന്നു. പക്ഷേ ഇപ്പോള്‍ അതങ്ങനെയല്ല. ശബത്തു ദിവസം മനുഷ്യന്‍ ജോലി ചെയ്യുകയും കൂടിവരുകയും സാധാരണപോലെ പ്രാര്‍ഥിക്കുകയും ചെയ്യുന്നു, അവന്റെ മേല്‍ യാതൊരു നിയന്ത്രണവും ഏര്‍പ്പെടുത്തിയിട്ടില്ല. കൃപായുഗത്തിലുള്ളവരെ സ്നാപനപ്പെടുത്തേണ്ടതുണ്ടായിരുന്നു. കൂടാതെ അവരോട് ഉപവസിക്കുവാനും അപ്പം നുറുക്കുവാനും വീഞ്ഞു കുടിക്കുവാനും തല മൂടുവാനും മറ്റുള്ളവരുടെ കാലു കഴുകുവാനും ആവശ്യപ്പെട്ടിരുന്നു. ഇപ്പോള്‍ ഈ നിയമങ്ങള്‍ ഇല്ലാതാക്കിയിരിക്കുന്നു. പക്ഷേ, ഇപ്പോള്‍ ദൈവത്തിന്റെ വേല കൂടുതല്‍ ആഴത്തില്‍ വളരുകയും മനുഷ്യന്‍റെ പ്രവേശനം കൂടുതല്‍ ഉയരത്തിലെത്തുകയും ചെയ്യുന്നതിനാല്‍ കൂടുതല്‍ വലിയ ആവശ്യങ്ങളാണ് മനുഷ്യര്‍ക്കു മുമ്പിൽ വച്ചിരിക്കുന്നത്. മുമ്പ്, യേശു മനുഷ്യര്‍ക്കുമേല്‍ കൈകള്‍ വയ്ക്കുകയും പ്രാര്‍ഥിക്കുകയും ചെയ്തു. പക്ഷേ ഇപ്പോള്‍, എല്ലാം പറഞ്ഞുകഴിഞ്ഞ സ്ഥിതിക്ക് കൈകള്‍ വയ്ക്കുന്നതുകൊണ്ട് എന്താണു പ്രയോജനം? വചനങ്ങള്‍ കൊണ്ടു മാത്രം ഫലങ്ങളുണ്ടാക്കുവാന്‍ സാധിക്കും. മുമ്പ് മനുഷ്യര്‍ക്കുമേല്‍ അവന്‍ കൈകള്‍ വച്ചപ്പോള്‍, അതു മനുഷ്യനെ അനുഗ്രഹിക്കുന്നതിനും അവനു രോഗങ്ങളില്‍ നിന്നു സൗഖ്യം നല്‍കുന്നതിനും വേണ്ടിയായിരുന്നു. ഇങ്ങനെയായിരുന്നു പരിശുദ്ധാത്മാവ് ആ സമയത്തു പ്രവര്‍ത്തിച്ചുകൊണ്ടിരുന്നത്. പക്ഷേ ഇപ്പോള്‍ അങ്ങനെയല്ല. ഇപ്പോള്‍, പ്രവര്‍ത്തിക്കുവാനും ഫലങ്ങള്‍ ഉളവാക്കുവാനും പരിശുദ്ധാത്മാവു വചനങ്ങളാണ് ഉപയോഗിക്കുന്നത്. അവന്റെ വചനങ്ങള്‍ നിങ്ങള്‍ക്കു വ്യക്തമാക്കിത്തന്നിരിക്കുന്നു. ഇനി, നിങ്ങളോട് ആവശ്യപ്പെട്ടിരിക്കുന്നതുപോലെ നിങ്ങള്‍ അവ പ്രവൃത്തിയില്‍ വരുത്തണം. അവന്റെ വചനങ്ങള്‍ അവന്റെ ഹിതമാണ്; അവന്‍ ചെയ്യാൻ ആഗ്രഹിക്കുന്ന വേലയാണ് അവ. അവന്റെ വചനങ്ങളിലൂടെ നിനക്ക് അവന്റെ ഹിതവും അവന്‍ നിന്നോടു നേടാന്‍ ആവശ്യപ്പെടുന്നതും മനസ്സിലാക്കുകയും കൈവെപ്പിന്റെയൊന്നും ആവശ്യമില്ലാതെ അവന്റെ വചനങ്ങള്‍ നേരിട്ടു പ്രവൃത്തിയില്‍ വരുത്തുകയും ചെയ്യാം. ചിലര്‍ പറഞ്ഞേക്കാം, “എന്റെ മേല്‍ നിന്റെ കൈകള്‍ വയ്ക്കൂ! നിന്റെ അനുഗ്രഹം ലഭിക്കുവാനും നിന്നില്‍ ഭാഗഭാക്കാകാനും എന്റെ മേല്‍ നിന്റെ കൈകള്‍ വയ്ക്കൂ.” ഇതെല്ലാം ഭൂതകാലത്തില്‍ നിന്നുള്ള പഴകിയ, ഇപ്പോള്‍ കാലഹരണപ്പെട്ട പ്രവൃത്തികളാണ്. കാരണം യുഗം മാറിയിരിക്കുന്നു. യുഗത്തിനനുസരിച്ചാണു പരിശുദ്ധാത്മാവു പ്രവര്‍ത്തിക്കുന്നത്. ആകസ്മികമായോ നിശ്ചിതമായ നിയമങ്ങള്‍ക്കനുസരിച്ചോ അല്ല. യുഗം മാറിയിരിക്കുന്നു. പുതിയ യുഗം അതിനോടൊപ്പം തീര്‍ച്ചയായും പുതിയ വേലയും കൊണ്ടുവരുന്നു. ഇത് വേലയുടെ ഓരോ ഘട്ടത്തെ സംബന്ധിച്ചും ശരിയാണ്. അതുകൊണ്ട് അവന്റെ വേല ഒരിക്കലും ആവര്‍ത്തിക്കപ്പെടുന്നില്ല. കൃപായുഗത്തില്‍ യേശു രോഗം സുഖപ്പെടുത്തുക, ഭൂതങ്ങളെ പുറത്താക്കുക, മനുഷ്യനു വേണ്ടി പ്രാര്‍ഥിക്കാന്‍ അവനു മേൽ കൈകള്‍ വയ്ക്കുക, അവനെ അനുഗ്രഹിക്കുക തുടങ്ങിയ വേല ആവശ്യത്തിനു ചെയ്തിട്ടുണ്ട്. എന്നിരുന്നാലും അതു വീണ്ടും ചെയ്യുക എന്നത് ഇപ്പോഴത്തെ കാലത്ത് അര്‍ഥരഹിതമാണ്. ആ സമയത്ത് പരിശുദ്ധാത്മാവ് അങ്ങനെയാണു പ്രവര്‍ത്തിച്ചിരുന്നത്. കാരണം അതു കൃപായുഗമായിരുന്നു, മനുഷ്യന് ആസ്വദിക്കാന്‍ ആവശ്യത്തിനു കൃപയുണ്ടായിരുന്നു. ഒരു തരത്തിലുള്ള വിലയൊടുക്കാനും അവനോട് ആവശ്യപ്പെട്ടില്ല, വിശ്വാസമുണ്ടായിരുന്നിടത്തോളം അവനു കൃപ സ്വീകരിക്കാമായിരുന്നു. എല്ലാവരും വളരെ കാരുണ്യപൂര്‍വമാണു പരിഗണിക്കപ്പെട്ടിരുന്നത്. ഇപ്പോള്‍ യുഗം മാറിയിരിക്കുന്നു. ദൈവത്തിന്റെ വേല കൂടുതല്‍ പുരോഗമിച്ചിരിക്കുന്നു. ശാസനത്തിലൂടെയും ന്യായവിധിയിലൂടെയുമാണ് മനുഷ്യനിലെ മത്സരത്തെയും അവന്റെ ഉള്ളിലെ അശുദ്ധമായ കാര്യങ്ങളെയും നീക്കി ശുദ്ധീകരിക്കുന്നത്. ആ ഘട്ടം വീണ്ടെടുപ്പിന്റെ ഘട്ടമായിരുന്നതിനാല്‍ മനുഷ്യന് ആസ്വദിക്കാന്‍ ആവശ്യത്തിനു കൃപ നല്‍കിക്കൊണ്ട് ദൈവം അങ്ങനെ പ്രവര്‍ത്തിക്കേണ്ടത് ആവശ്യമായിരുന്നു; അതുവഴി മനുഷ്യന്‍ പാപത്തില്‍ നിന്നു വീണ്ടെടുക്കപ്പെടുകയും കൃപയിലൂടെ അവന്റെ പാപങ്ങള്‍ ക്ഷമിക്കപ്പെടുകയും ചെയ്യുമായിരുന്നു. പക്ഷേ ഇപ്പോഴത്തെ ഘട്ടം, ശാസനത്തിലൂടെയും ന്യായവിധിയിലൂടെയും വാക്കുകള്‍ കൊണ്ടുള്ള പ്രഹരത്തിലൂടെയും അതുപോലെ ശിക്ഷണത്തിലൂടെയും വാക്കുകള്‍ വെളിപ്പെടുത്തുന്നതിലൂടെയും മനുഷ്യനുള്ളിലെ അനീതിയെ വെളിവാക്കുന്നതിനും അങ്ങനെ അതിനുശേഷം മനുഷ്യര്‍ രക്ഷിക്കപ്പെടുന്നതിനും വേണ്ടിയുള്ളതാണ്. ഈ വേല വീണ്ടെടുപ്പിനെക്കാള്‍ ആഴത്തിലുള്ളതാണ്. കൃപായുഗത്തിലെ കൃപ മനുഷ്യന്റെ ആസ്വാദനത്തിന് ആവശ്യമായ അത്രയും ഉണ്ടായിരുന്നു. പക്ഷേ മനുഷ്യന്‍ ഈ കൃപ ഇതിനകം ആസ്വദിച്ചു കഴിഞ്ഞിരിക്കുന്നതുകൊണ്ട്, ഇനിയുമത് ആസ്വദിക്കുകയില്ല. ഈ വേല അതിന്റെ സമയത്തെ ഇപ്പോള്‍ത്തന്നെ അധികരിച്ചിരിക്കുന്നു, ഇനിയും അതു ചെയ്തുകൊണ്ടിരിക്കേണ്ട ആവശ്യമില്ല. ഇപ്പോള്‍ മനുഷ്യന്‍ വചനത്തിന്റെ ന്യായവിധിയിലൂടെയാണ് രക്ഷിക്കപ്പെടേണ്ടത്. മനുഷ്യന്‍ വിധിക്കപ്പെടുകയും ശാസിക്കപ്പെടുകയും ശുദ്ധീകരിക്കപ്പെടുകയും ചെയ്തുകഴിഞ്ഞാല്‍ അതുവഴി അവന്റെ പ്രകൃതം മാറുകയാണ്. ഇതെല്ലാം ഞാന്‍ പറഞ്ഞിട്ടുള്ള വചനങ്ങള്‍ കാരണമല്ലേ? വേലയുടെ ഓരോ ഘട്ടവും മുഴുവന്‍ മനുഷ്യവംശത്തിന്റെയും പുരോഗതിക്കനുസരിച്ചും യുഗത്തിനൊപ്പവുമാണ് ചെയ്തുകൊണ്ടിരിക്കുന്നത്. വേലയെല്ലാം പ്രാധാന്യമുള്ളതാണ്. അവയെല്ലാം അന്തിമമായ രക്ഷയ്ക്കുവേണ്ടി നിര്‍വഹിക്കപ്പെടുന്നതാണ്. അതുവഴി മനുഷ്യവര്‍ഗത്തിന് ഭാവിയില്‍ ഒരു നല്ല ലക്ഷ്യസ്ഥാനം ഉണ്ടാകുന്നതിനും മനുഷ്യര്‍ അവരുടെ തരത്തിനനുസരിച്ച് വേര്‍തിരിക്കപ്പെടുന്നതിനും വേണ്ടിയാണത്.

അന്ത്യനാളുകളിലെ വേല വചനങ്ങള്‍ അരുളുക എന്നതാണ്. വചനങ്ങള്‍ വഴി വലിയ മാറ്റങ്ങള്‍ മനുഷ്യനില്‍ ഉളവാക്കാന്‍ സാധിക്കും. ഈ വചനങ്ങള്‍ സ്വീകരിക്കുക വഴി ഈ ആളുകളില്‍ ഇപ്പോള്‍ ഉണ്ടായിട്ടുള്ളയിട്ടുള്ള മാറ്റങ്ങള്‍ കൃപായുഗത്തില്‍ ആളുകള്‍ അടയാളങ്ങളും അത്ഭുതങ്ങളും സ്വീകരിച്ചപ്പോള്‍ അവരിലുണ്ടായ മാറ്റങ്ങളെക്കാള്‍ വളരെ വലുതാണ്. കാരണം, കൃപായുഗത്തില്‍ കൈവെപ്പും പ്രാര്‍ഥനയും വഴി മനുഷ്യരില്‍ നിന്നു ഭൂതങ്ങളെ പുറത്താക്കിയെങ്കിലും മനുഷ്യനുള്ളിലെ ദുഷിച്ച സ്വഭാവങ്ങള്‍ അപ്പോഴും നിലനിന്നു. മനുഷ്യന്റെ രോഗം സുഖപ്പെടുകയും പാപങ്ങള്‍ ക്ഷമിക്കപ്പെടുകയും ചെയ്തു. പക്ഷേ, എങ്ങനെയാണ് മനുഷ്യനുള്ളിലെ ദുഷിച്ച സാത്താന്യ സ്വഭാവങ്ങള്‍ നീങ്ങി അവന്‍ ശുദ്ധീകരിക്കപ്പെടുക എന്നതിനെ സംബന്ധിച്ചാണെങ്കില്‍, ആ വേല അപ്പോഴും ചെയ്യപ്പെട്ടിരുന്നില്ല. മനുഷ്യന്‍ അവന്റെ വിശ്വാസത്തെപ്രതി രക്ഷിക്കപ്പെടുകയും അവന്റെ പാപങ്ങള്‍ ക്ഷമിക്കപ്പെടുകയും മാത്രമേ ചെയ്തിരുന്നുള്ളൂ. പക്ഷേ, മനുഷ്യന്റെ പാപപൂര്‍ണമായ സ്വഭാവം ഉന്മൂലനം ചെയ്യപ്പെട്ടിരുന്നില്ല. അതവനില്‍ അപ്പോഴും നിലനിന്നു. മനുഷ്യജന്മമെടുത്ത ദൈവം മുഖേന മനുഷ്യന്റെ പാപങ്ങള്‍ ക്ഷമിക്കപ്പെട്ടു. പക്ഷേ, അതിനുശേഷം മനുഷ്യനില്‍ പാപം ഉണ്ടായിരുന്നില്ല എന്നല്ല അതിനര്‍ഥം. പാപയാഗം വഴി മനുഷ്യന്റെ പാപങ്ങള്‍ ക്ഷമിക്കപ്പെടുമായിരുന്നു. പക്ഷേ എങ്ങനെ മനുഷ്യനെ ഇനിയൊരിക്കലും പാപം ചെയ്യാതാക്കാന്‍ സാധിക്കും, എങ്ങനെ അവന്റെ പാപപൂര്‍ണമായ സ്വഭാവം പൂര്‍ണമായും ഉന്മൂലനം ചെയ്യാനും അവനെ രൂപാന്തരപ്പെടുത്തുവാനും സാധിക്കും എന്നിവയെല്ലാം സംബന്ധിച്ചാണെങ്കില്‍, അവന് ഈ പ്രശ്നം പരിഹരിക്കുവാന്‍ മാര്‍ഗമൊന്നും ഉണ്ടായിരുന്നില്ല. മനുഷ്യന്റെ പാപങ്ങള്‍ ക്ഷമിക്കപ്പെട്ടു. ഇതിനു കാരണം ദൈവത്തിന്റെ കുരിശുമരണത്തിന്റെ വേലയാണ്. പക്ഷേ, മനുഷ്യന്‍ അവന്റെ പഴയ ദുഷിച്ച സാത്താന്യ സ്വഭാവത്തിനുള്ളില്‍ ജീവിക്കുന്നതു തുടര്‍ന്നു. അങ്ങനെയായതിനാല്‍ മനുഷ്യന്‍ പൂര്‍ണമായും അവന്റെ സാത്താന്യ സ്വഭാവത്തില്‍ നിന്നു രക്ഷിക്കപ്പെടണം. അതുവഴി അവന്റെ പാപപൂര്‍ണമായ സ്വഭാവം ഇനിയൊരിക്കലും വളര്‍ന്നുവരാത്ത രീതിയില്‍ പൂര്‍ണമായും ഉന്മൂലനം ചെയ്യപ്പെടാന്‍ സാധിക്കുകയും അങ്ങനെ മനുഷ്യന്റെ സ്വഭാവം രൂപാന്തരപ്പെടുന്നതു സാധ്യമാകുകയും ചെയ്യും. ഇതിനു മനുഷ്യന്‍ ജീവിതത്തില്‍ വളര്‍ച്ചയുടെ പാത ഗ്രഹിക്കുന്നതും ജീവന്റെ വഴി ഗ്രഹിക്കുന്നതും അവന്റെ സ്വഭാവം മാറ്റുന്നതിനുള്ള വഴി ഗ്രഹിക്കുന്നതും ആവശ്യമായി വരും. കൂടാതെ, മനുഷ്യന്‍ ഈ പാതയ്ക്ക് അനുസൃതമായി പ്രവര്‍ത്തിക്കേണ്ടതും ആവശ്യമായി വരും. അതുവഴി അവന്റെ പ്രകൃതം ക്രമേണ മാറുകയും അവന്‍ പ്രകാശത്തിന്റെ ശോഭയ്ക്കു കീഴില്‍ ജീവിക്കുകയും, അങ്ങനെ അവന്‍ ചെയ്യുന്നതെല്ലാം ദൈവഹിതത്തിന് അനുസൃതമാകുകയും, അങ്ങനെ അവന്‍ തന്റെ ദുഷിച്ച സാത്താന്യ സ്വഭാവം ഉപേക്ഷിക്കുകയും, അങ്ങനെ സാത്താന്റെ ഇരുണ്ട സ്വാധീനത്തില്‍ നിന്നു മോചനം നേടുകയും പാപത്തില്‍ നിന്നു പൂര്‍ണമായും മുക്തി നേടുകയും ചെയ്യും. അപ്പോള്‍ മാത്രമേ മനുഷ്യന്‍ പൂര്‍ണമായ രക്ഷ നേടുകയുള്ളൂ. യേശു തന്റെ വേല ചെയ്തുകൊണ്ടിരുന്ന വേളയില്‍, മനുഷ്യന് അവനെക്കുറിച്ചുണ്ടായിരുന്ന അറിവ് അപ്പോഴും അവ്യക്തവും മങ്ങിയതുമായിരുന്നു. മനുഷ്യന്‍ എപ്പോഴും അവന്‍ ദാവീദിന്റെ പുത്രനാണെന്നു വിശ്വസിച്ചു. അവന്‍ ഒരു വലിയ പ്രവാചകനാണെന്ന്, മനുഷ്യനെ പാപങ്ങളില്‍ നിന്നു വീണ്ടെടുത്ത കാരുണ്യവാനായ കര്‍ത്താവാണെന്ന് ഉദ്ഘോഷിച്ചു. ചിലര്‍, അവരുടെ വിശ്വാസത്തിന്റെ ബലം കൊണ്ട് അവന്റെ വസ്ത്രാഞ്ചലത്തിൽ തൊടുക മാത്രം ചെയ്യുക വഴി സുഖമാക്കപ്പെട്ടു. അന്ധർക്കു കാഴ്ച ലഭിച്ചു. മരിച്ചവര്‍ പോലും ജീവിതത്തിലേക്കു തിരികെ വന്നു. എന്നിരുന്നാലും, മനുഷ്യനു തന്റെയുള്ളില്‍ ആഴത്തില്‍ വേരോടിയിരുന്ന ദുഷിച്ച സാത്താന്യ സ്വഭാവത്തെ കണ്ടെത്താന്‍ സാധിച്ചിരുന്നില്ല. അതിനെ എങ്ങനെയാണ് ഉപേക്ഷിക്കേണ്ടതെന്നും അവന്‍ അറിഞ്ഞില്ല. ജഡത്തിന്റേതായ സമാധാനവും സന്തോഷവും, ഒരാളുടെ വിശ്വാസം കുടുംബത്തിനു മുഴുവന്‍ അനുഗ്രഹം കൊണ്ടുവരിക, രോഗം സുഖപ്പെടുക എന്നിങ്ങനെയുള്ള ധാരാളം കൃപ മനുഷ്യനു ലഭിച്ചു. ബാക്കിയുള്ളത് മനുഷ്യന്റെ നല്ല പ്രവൃത്തികളും ദൈവിക ഭാവവുമായിരുന്നു; ഒരുവന് ഇവയെ അടിസ്ഥാനമാക്കി ജീവിക്കാന്‍ സാധിച്ചിരുന്നെങ്കില്‍ അവന്‍ യോഗ്യനായ ഒരു വിശ്വാസിയായി കണക്കാക്കപ്പെട്ടു. ഇത്തരത്തിലുള്ള വിശ്വാസികള്‍ക്കു മാത്രമേ മരണശേഷം സ്വര്‍ഗത്തില്‍ പ്രവേശിക്കാന്‍ സാധിക്കുമായിരുന്നുള്ളൂ, അതിനര്‍ഥം അവര്‍ രക്ഷിക്കപ്പെട്ടു എന്നായിരുന്നു. പക്ഷേ ഈ ആളുകള്‍ അവരുടെ ജീവിതകാലത്ത് ജീവന്റെ മാർഗം ഒട്ടും തന്നെ മനസ്സിലാക്കിയില്ല. അവര്‍ ആകെ ചെയ്തിരുന്നത് അവരുടെ സ്വഭാവം മാറ്റുവാന്‍ ഒരു മാര്‍ഗവുമില്ലാതെ നിരന്തരമായ ഒരു ചാക്രികതയില്‍ പാപങ്ങള്‍ ചെയ്യുകയും അതിനുശേഷം അവരുടെ പാപങ്ങള്‍ ഏറ്റുപറയുകയുമായിരുന്നു: അങ്ങനെയായിരുന്നു കൃപായുഗത്തില്‍ മനുഷ്യന്റെ അവസ്ഥ. മനുഷ്യനു പൂര്‍ണമായ രക്ഷ ലഭിച്ചിട്ടുണ്ടോ? ഇല്ല! അതിനാല്‍, വേലയുടെ ആ ഘട്ടം അവസാനിച്ചതിനു ശേഷവും ന്യായവിധിയുടെയും ശാസനത്തിന്റെയും വേല അവശേഷിച്ചു. ഈ ഘട്ടം വചനം വഴി മനുഷ്യനെ ശുദ്ധീകരിക്കുന്നതിനും അങ്ങനെ അവനു പിന്തുടരാന്‍ ഒരു പാത നല്‍കുന്നതിനും വേണ്ടിയുള്ളതാണ്. ഭൂതങ്ങളെ പുറത്താക്കുന്നത് ഈ ഘട്ടത്തിലും തുടരുകയാണെങ്കില്‍ അതു ഫലവത്താകുകയോ അര്‍ഥപൂര്‍ണമാകുകയോ ഇല്ല. കാരണം മനുഷ്യന്റെ പാപപൂര്‍ണമായ പ്രകൃതത്തെ ഉന്മൂലനം ചെയ്യുന്നതില്‍ അതു പരാജയപ്പെടുകയും തന്റെ പാപങ്ങള്‍ ക്ഷമിക്കപ്പെടുന്നിടത്ത് മനുഷ്യന്‍ ഒരു നിശ്ചലാവസ്ഥയിലെത്തിച്ചേരുകയും ചെയ്യും. പാപയാഗം വഴി മനുഷ്യന്റെ പാപങ്ങള്‍ ക്ഷമിക്കപ്പെട്ടിരിക്കുന്നു. കാരണം കുരിശുമരണത്തിന്റെ വേല ഇതിനകം അവസാനിക്കുകയും ദൈവം സാത്താനെ ജയിക്കുകയും ചെയ്തിരിക്കുന്നു. പക്ഷേ, മനുഷ്യന്റെ ദുഷിച്ച പ്രകൃതം ഇപ്പോഴും അവന്റെ ഉള്ളിലുണ്ട്, അവനിപ്പോഴും പാപം ചെയ്യുകയും ദൈവത്തെ എതിര്‍ക്കുകയും ചെയ്യാം, കൂടാതെ, ദൈവം മനുഷ്യവര്‍ഗത്തെ വീണ്ടെടുത്തിട്ടുമില്ല. അതിനാല്‍, വേലയുടെ ഈ ഘട്ടത്തില്‍ മനുഷ്യന്റെ ദുഷിച്ച പ്രകൃതം വെളിവാക്കാനായി ദൈവം വചനം ഉപയോഗിക്കുന്നു. അതുമൂലം മനുഷ്യന് ശരിയായ പാതയ്ക്കനുസരിച്ചു പ്രവര്‍ത്തിക്കാൻ കഴിയും. ഈ ഘട്ടം മുമ്പത്തെ ഘട്ടത്തെക്കാള്‍ കൂടുതല്‍ അര്‍ഥപൂര്‍ണമാണ്. അതുപോലെ കൂടുതല്‍ ഫലവത്തുമാണ്. കാരണം, ഇപ്പോള്‍ വചനമാണ് മനുഷ്യജീവന്‍ നേരിട്ടു പ്രദാനം ചെയ്യുന്നതും മനുഷ്യന്റെ സ്വഭാവം പൂര്‍ണമായി നവീകരിക്കുക എന്നതു സാധ്യമാക്കുന്നതും. ഇതു വേലയുടെ വളരെയധികം സമഗ്രമായ ഒരു ഘട്ടമാണ്. അതിനാല്‍, അന്ത്യനാളുകളിലെ അവതാരം ദൈവത്തിന്റെ മനുഷ്യജന്മത്തിന്റെ വേലയുടെ പ്രാധാന്യത്തെ നിവര്‍ത്തിക്കുകയും മനുഷ്യന്റെ രക്ഷയ്ക്കു വേണ്ടിയുള്ള ദൈവത്തിന്റെ കാര്യനിര്‍വഹണ പദ്ധതി മുഴുവനായും പര്യവസാനിപ്പിക്കുകയും ചെയ്തു.

ദൈവം മനുഷ്യനെ രക്ഷിക്കുന്നത് നേരിട്ട് ആത്മാവിന്റെ രീതിയും ആത്മാവിന്റെ വ്യക്തിത്വവും ഉപയോഗിച്ചല്ല. കാരണം അവന്റെ ആത്മാവിനെ മനുഷ്യര്‍ക്കു സ്പര്‍ശിക്കുവാനോ കാണുവാനോ സാധിക്കില്ല. മനുഷ്യന് അതിനടുത്തെത്തുവാനും സാധിക്കില്ല. ആത്മാവിന്റെ രീതി ഉപയോഗിച്ച് മനുഷ്യനെ നേരിട്ടു രക്ഷിക്കുവാന്‍ അവന്‍ ശ്രമിച്ചാല്‍, മനുഷ്യന് അവന്റെ രക്ഷ സ്വീകരിക്കുക അസാധ്യമായിരിക്കും. ദൈവം ഒരു സൃഷ്ടിക്കപ്പെട്ട മനുഷ്യന്റെ ബാഹ്യരൂപം ധരിച്ചില്ലെങ്കില്‍ ഈ രക്ഷ സ്വീകരിക്കുവാന്‍ മനുഷ്യന് ഒരു വഴിയും ഉണ്ടാകില്ല. കാരണം മനുഷ്യന് അവനെ സമീപിക്കാന്‍ മാര്‍ഗമൊന്നുമില്ല, യഹോവയുടെ മേഘത്തിനടുത്തേക്ക് ആര്‍ക്കും പോകാന്‍ സാധിക്കാതിരുന്നതു പോലെതന്നെ. സൃഷ്ടിക്കപ്പെട്ട ഒരു മനുഷ്യനാകുന്നതിലൂടെ മാത്രമേ, അതായത്, അവന്‍ ആകുവാന്‍ പോകുന്ന ജഡശരീരത്തില്‍ അവന്റെ വചനം നിക്ഷേപിക്കുന്നതിലൂടെ മാത്രമേ, തന്നെ അനുഗമിക്കുന്ന എല്ലാവരിലും അവനു നേരിട്ട് വചനത്തെ വേല ചെയ്യുവാന്‍ സാധിക്കുകയുള്ളൂ. അപ്പോള്‍ മാത്രമേ മനുഷ്യന് അവന്റെ വചനം നേരിട്ടു കാണുവാനും കേള്‍ക്കുവാനും അതിലുപരി അവന്റെ വചനത്തിന്റെ സ്വന്തമാക്കലിലേക്കു പ്രവേശിക്കുവാനും ഇതുവഴി പൂര്‍ണമായി രക്ഷിക്കപ്പെടുവാനും സാധിക്കുകയുള്ളൂ. ദൈവം മനുഷ്യനായില്ലായിരുന്നെങ്കില്‍ മാംസവും രക്തവുമുള്ള ആര്‍ക്കും ഇത്ര മഹത്തരമായ രക്ഷ സ്വീകരിക്കുവാന്‍ സാധിക്കുമായിരുന്നില്ല, ഒരാള്‍ പോലും രക്ഷിക്കപ്പെടുകയുമില്ല. ദൈവാത്മാവു നേരിട്ട് മനുഷ്യര്‍ക്കിടയില്‍ പ്രവര്‍ത്തിച്ചിരുന്നെങ്കില്‍ മനുഷ്യവര്‍ഗം മുഴുവന്‍ തകര്‍ക്കപ്പെടുമായിരുന്നു. അല്ലെങ്കില്‍, ദൈവവുമായി ബന്ധപ്പെടാന്‍ യാതൊരു വഴിയുമില്ലാതെ പൂര്‍ണമായും സാത്താന്റെ ബന്ധനത്തിന്‍ കീഴിലാകുമായിരുന്നു. ദൈവം ആദ്യം മനുഷ്യജന്മമെടുത്തത് മനുഷ്യനെ പാപത്തില്‍ നിന്നു വീണ്ടെടുക്കുവാന്‍, യേശുവിന്റെ ജഡശരീരം വഴി അവനെ വീണ്ടെടുക്കുവാന്‍ വേണ്ടിയായിരുന്നു. അതായത് കുരിശില്‍ നിന്നും അവന്‍ മനുഷ്യനെ രക്ഷിച്ചു. പക്ഷേ, ദുഷിച്ച സാത്താന്യ സ്വഭാവം അപ്പോഴും മനുഷ്യനുള്ളില്‍ നിലനിന്നു. രണ്ടാമത്തെ മനുഷ്യജന്മം ഒരു പാപയാഗമാകാനല്ല, മറിച്ച് പാപത്തില്‍ നിന്നും വീണ്ടെടുക്കപ്പെട്ടവരെ പൂര്‍ണമായും രക്ഷിക്കാന്‍ ഉദ്ദേശിച്ചുള്ളതാണ്. ഇതു ചെയ്യുന്നത് ക്ഷമ ലഭിച്ചവര്‍ അവരുടെ പാപങ്ങളില്‍ നിന്നു വിമോചിപ്പിക്കപ്പെടുവാനും പൂര്‍ണമായി ശുദ്ധരാക്കപ്പെടുവാനും, പരിവര്‍ത്തനം വന്ന ഒരു സ്വഭാവം നേടുക വഴി സാത്താന്റെ ഇരുണ്ട സ്വാധീനത്തില്‍ നിന്നു മോചിക്കപ്പെടുവാനും ദൈവത്തിന്റെ സിംഹാസനത്തിങ്കലേക്കു മടങ്ങിവരുവാനും വേണ്ടിയാണ്. ഇങ്ങനെ മാത്രമേ മനുഷ്യനെ പൂര്‍ണമായും ശുദ്ധനാക്കുവാന്‍ സാധിക്കുകയുള്ളൂ. ന്യായപ്രമാണയുഗം അവസാനിച്ചതിനു ശേഷം കൃപായുഗം ആരംഭിച്ചതോടൊപ്പം ദൈവം രക്ഷയുടെ വേലയും ആരംഭിച്ചു. മനുഷ്യരെ അവരുടെ മത്സരത്തിന് വിധിക്കുകയും ശാസിക്കുകയും ചെയ്ത് മനുഷ്യവര്‍ഗത്തെ അവന്‍ പൂര്‍ണമായും ശുദ്ധീകരിക്കുന്ന അന്ത്യനാളുകള്‍ വരെ അതു തുടരുന്നു. അപ്പോള്‍ മാത്രമേ ദൈവം തന്റെ രക്ഷയുടെ വേല അവസാനിപ്പിച്ച് വിശ്രമത്തിലേക്കു പ്രവേശിക്കുകയുള്ളൂ. അതിനാല്‍, വേലയുടെ മൂന്നു ഘട്ടങ്ങളില്‍ രണ്ടു തവണ മാത്രമേ മനുഷ്യര്‍ക്കിടയില്‍ തന്റെ വേല നേരിട്ടു നിര്‍വഹിക്കാന്‍ ദൈവം മനുഷ്യജന്മമെടുത്തിട്ടുള്ളൂ. കാരണം മൂന്നു ഘട്ടങ്ങളില്‍ ഒന്നു മാത്രമേ മനുഷ്യരെ അവരുടെ ജീവിതം നയിക്കുന്നതിന് മാര്‍ഗദര്‍ശനം നല്‍കുന്നതായിട്ടുള്ളൂ. മറ്റു രണ്ടിലും രക്ഷയുടെ വേലയാണുള്ളത്. മനുഷ്യജന്മമെടുക്കുന്നതിലൂടെ മാത്രമേ ദൈവത്തിനു മനുഷ്യരോടൊപ്പം ജീവിക്കുവാനും ലോകത്തിന്റെ ക്ലേശങ്ങള്‍ അനുഭവിക്കുവാനും ഒരു സാധാരണ ജഡശരീരത്തില്‍ ജീവിക്കുവാനും സാധിക്കുകയുള്ളൂ. ഇങ്ങനെ മാത്രമേ സൃഷ്ടിക്കപ്പെട്ടവര്‍ എന്ന നിലയില്‍ മനുഷ്യര്‍ക്കാവശ്യമായ പ്രായോഗികമാര്‍ഗം അവര്‍ക്കു പ്രദാനം ചെയ്യാന്‍ അവനു സാധിക്കുകയുള്ളൂ. ദൈവത്തിന്റെ മനുഷ്യജന്മത്തിലൂടെയാണ് മനുഷ്യന്‍ ദൈവത്തില്‍ നിന്നു പരിപൂര്‍ണമായ രക്ഷ നേടുന്നത്. അല്ലാതെ അവന്റെ പ്രാര്‍ഥനകള്‍ക്കുള്ള ഉത്തരമായി അതു നേരിട്ടു സ്വര്‍ഗത്തില്‍ നിന്നു ലഭിക്കുന്നതല്ല. കാരണം, മനുഷ്യന്‍ ജഡമായതുകൊണ്ട് അവനു ദൈവത്തിന്റെ ആത്മാവിനെ കാണുവാന്‍ യാതൊരു മാര്‍ഗവുമില്ല. അത്രപോലും ദൈവത്തിന്റെ ആത്മാവിനെ അവനു സമീപിക്കുവാനും സാധിക്കില്ല. ആകെ മനുഷ്യനു സമ്പര്‍ക്കത്തില്‍ വരാന്‍ സാധിക്കുന്നത് മനുഷ്യജന്മമെടുത്ത ദൈവത്തിന്റെ ജഡശരീരവുമായിട്ടാണ്. ഇതുവഴി മാത്രമേ മനുഷ്യന് എല്ലാ മാര്‍ഗങ്ങളും എല്ലാ സത്യങ്ങളും ഗ്രഹിക്കുവാനും പൂര്‍ണമായ രക്ഷ സ്വീകരിക്കുവാനും സാധിക്കുന്നുള്ളൂ. മനുഷ്യന്റെ പാപങ്ങള്‍ കഴുകിക്കളയുവാനും അവനെ പൂര്‍ണമായി ശുദ്ധനാക്കുവാനും രണ്ടാമത്തെ മനുഷ്യജന്മം മതിയാകും. അതിനാല്‍, രണ്ടാമത്തെ മനുഷ്യജന്മത്തോടെ ദൈവത്തിന്റെ ജഡത്തിലുള്ള വേല മുഴുവനായും അവസാനിപ്പിക്കുകയും ദൈവത്തിന്റെ മനുഷ്യജന്മത്തിന്റെ പ്രാധാന്യം പൂര്‍ണമാക്കുകയും ചെയ്യും. അതിനുശേഷം, ജഡത്തിലുള്ള ദൈവത്തിന്റെ വേല പൂര്‍ണമായും ഒരു പരിസമാപ്തിയില്‍ എത്തിയിട്ടുണ്ടാകും. രണ്ടാമത്തെ മനുഷ്യജന്മത്തിനു ശേഷം മൂന്നാമതൊരിക്കല്‍ കൂടി തന്റെ വേലയ്ക്കുവേണ്ടി അവന്‍ മനുഷ്യജന്മമെടുക്കുകയില്ല. കാരണം, അവന്റെ കാര്യനിര്‍വഹണം മുഴുവനായും ഒരു പരിസമാപ്തിയില്‍ എത്തിയിരിക്കും. അന്ത്യനാളുകളിലെ മനുഷ്യജന്മം അവന്റെ തിരഞ്ഞെടുക്കപ്പെട്ട ജനത്തെ മുഴുവനായും നേടിയിരിക്കും. അന്ത്യനാളുകളില്‍ മനുഷ്യവര്‍ഗം മുഴുവനും അവരുടെ തരത്തിനനുസരിച്ചു വേര്‍തിരിക്കപ്പെട്ടിരിക്കും. അവന്‍ പിന്നെയൊരിക്കലും രക്ഷയുടെ വേല ചെയ്യുകയില്ല. ഒരു വേല ചെയ്യുവാന്‍ വേണ്ടിയും അവന്‍ വീണ്ടും മനുഷ്യജന്മമെടുക്കുകയുമില്ല. അന്ത്യനാളുകളിലെ വേലയില്‍ വചനം അടയാളങ്ങളുടെയും അത്ഭുതങ്ങളുടെയും പ്രകടനത്തെക്കാള്‍ ശക്തമാണ്. വചനത്തിന്റെ അധികാരം അടയാളങ്ങളുടെയും അത്ഭുതങ്ങളുടെയും അധികാരത്തെ കവച്ചുവയ്ക്കുന്നു. മനുഷ്യന്റെ ഹൃദയത്തില്‍ ആഴത്തില്‍ മൂടപ്പെട്ടുകിടക്കുന്ന എല്ലാ ദുഷിച്ച സ്വഭാവങ്ങളെയും വചനം വെളിവാക്കുന്നു. നിനക്കു സ്വയം അവയെ തിരിച്ചറിയാന്‍ ഒരു മാര്‍ഗവുമില്ല. വചനം വഴി അവ നിനക്കു മുമ്പില്‍ അനാവൃതമാകുമ്പോള്‍ സ്വാഭാവികമായും നീ അവയെ കണ്ടെത്തും; നിനക്കവയെ നിഷേധിക്കാന്‍ സാധിക്കുകയില്ല. നിനക്ക് അത് അത്യധികം ബോധ്യപ്പെടുകയും ചെയ്യും. ഇതു വചനത്തിന്റെ അധികാരമല്ലേ? ഇതാണ് വചനത്തിന്റെ ഇന്നത്തെ വേല കൊണ്ടു നേടിയ ഫലം. അതിനാല്‍, രോഗങ്ങള്‍ സുഖമാക്കുന്നതിലൂടെയും ഭൂതങ്ങളെ പുറത്താക്കുന്നതിലൂടെയുമല്ല മനുഷ്യനെ അവന്റെ പാപങ്ങളില്‍ നിന്നു പൂര്‍ണമായി മോചിപ്പിക്കാന്‍ സാധിക്കുക. അടയാളങ്ങളും അത്ഭുതങ്ങളും പ്രകടമാക്കുന്നതിലൂടെ അവനെ മുഴുവനായും പൂര്‍ണനാക്കുവാനും സാധിക്കുകയില്ല. രോഗം സുഖപ്പെടുത്തുവാനും ഭൂതങ്ങളെ പുറത്താക്കുവാനുമുള്ള അധികാരം മനുഷ്യനു കൃപ മാത്രമേ നല്‍കുന്നുള്ളൂ. പക്ഷേ മനുഷ്യന്റെ ജഡശരീരം അപ്പോഴും സാത്താനു സ്വന്തമായിരിക്കുകയും ദുഷിച്ച സാത്താന്യ സ്വഭാവം അപ്പോഴും മനുഷ്യനുള്ളില്‍ നിലനില്‍ക്കുകയും ചെയ്യുന്നു. മറ്റു വാക്കുകളില്‍ പറഞ്ഞാല്‍, ശുദ്ധമാക്കപ്പെടാത്തവ അപ്പോഴും പാപവും അശുദ്ധിയുമായി ബന്ധപ്പെട്ടതാണ്. വചനത്തിലൂടെ ശുദ്ധനാക്കപ്പെട്ടതിനു ശേഷം മാത്രമേ മനുഷ്യനു ദൈവത്താല്‍ വീണ്ടെടുക്കപ്പെടാനും പവിത്രീകരിക്കപ്പെടുവാനും സാധിക്കുകയുള്ളൂ. മനുഷ്യനില്‍ നിന്നു ഭൂതങ്ങള്‍ പുറത്താക്കപ്പെടുകയും അവന്‍ വീണ്ടെടുക്കപ്പെടുകയും ചെയ്തപ്പോള്‍ അത് അര്‍ഥമാക്കിയത് അവന്‍ സാത്താന്റെ കരങ്ങളില്‍ നിന്നു വിടുവിക്കപ്പെടുകയും ദൈവത്തിങ്കലേക്കു മടങ്ങുകയും ചെയ്തു എന്നു മാത്രമാണ്. എന്നിരുന്നാലും, ദൈവത്താല്‍ ശുദ്ധീകരിക്കപ്പെടാതെയും അല്ലെങ്കില്‍ പരിവര്‍ത്തനം ചെയ്യപ്പെടാതെയും അവന്‍ ദുഷിച്ച മനുഷ്യനായി തുടരുന്നു. മനുഷ്യനുള്ളില്‍ അപ്പോഴും അഴുക്കും എതിര്‍പ്പും മത്സരവും നിലനില്‍ക്കുന്നു; മനുഷ്യന്‍ ദൈവത്തിന്റെ വീണ്ടെടുപ്പിലൂടെ അവനിലേക്കു മടങ്ങിയെത്തുക മാത്രമാണ് ചെയ്തിരിക്കുന്നത്, പക്ഷേ അവനു ദൈവത്തെപ്പറ്റി അല്പം പോലും അറിവില്ല. ഇപ്പോഴും ദൈവത്തെ എതിര്‍ക്കുവാനും വഞ്ചിക്കുവാനും അവന്‍ പ്രാപ്തനാണ്. മനുഷ്യന്‍ വീണ്ടെടുക്കപ്പെടുന്നതിനു മുമ്പ്, സാത്താന്റെ പല വിഷങ്ങളും അവനില്‍ നടപ്പെട്ടിരുന്നു കഴിഞ്ഞിരുന്നു. ആയിരക്കണക്കിനു വര്‍ഷങ്ങള്‍ സാത്താനാല്‍ ദുഷിക്കപ്പെട്ടതിനു ശേഷം, അവന്റെയുള്ളില്‍ ദൈവത്തെ എതിര്‍ക്കുന്ന സ്ഥാപിതമായ ഒരു പ്രകൃതം ഉണ്ടായിവന്നിട്ടുണ്ട്. അതിനാല്‍, മനുഷ്യന്‍ വീണ്ടെടുക്കപ്പെടുമ്പോള്‍, അത് ഒരു വലിയ വിലകൊടുത്തു മനുഷ്യനെ വാങ്ങുന്ന ഒരു വീണ്ടെടുപ്പല്ലാതെ മറ്റൊന്നുമല്ല. പക്ഷേ, അവന്റെ ഉള്ളിലുള്ള വിഷസ്വഭാവം ഇല്ലാതായിട്ടില്ല. അത്രയും അശുദ്ധനാക്കപ്പെട്ട മനുഷ്യന്‍ ദൈവത്തെ സേവിക്കാന്‍ യോഗ്യനാകുന്നതിനു മുമ്പ് ഒരു മാറ്റത്തിലൂടെ കടന്നുപോകണം. ന്യായവിധിയുടെയും ശാസനത്തിന്റെയും ഈ വേല വഴി, മനുഷ്യന്‍ അവന്റെ ഉള്ളിലെ അഴുക്കു നിറഞ്ഞതും ദുഷിച്ചതുമായ സത്തയെ മുഴുവനായും അറിയുകയും മുഴുവനായി മാറുവാനും ശുദ്ധനാകുവാനും അവനു സാധിക്കുകയും ചെയ്യും. ഇങ്ങനെ മാത്രമേ ദൈവത്തിന്റെ സിംഹാസനത്തിനു മുമ്പില്‍ മടങ്ങിവരാന്‍ മനുഷ്യന്‍ യോഗ്യത നേടുന്നുള്ളൂ. ഇന്നു ചെയ്യുന്ന എല്ലാ പ്രവൃത്തിയും മനുഷ്യന്‍ ശുദ്ധനാക്കപ്പെടുവാനും പരിവര്‍ത്തനത്തിനു വിധേയനാകുവാനും വേണ്ടിയുള്ളതാണ്; വചനം വഴിയുള്ള ന്യായവിധിയിലൂടെയും ശാസനത്തിലൂടെയും അതുപോലെ ശുദ്ധീകരണത്തിലൂടെയും മനുഷ്യന് അവന്റെ ദുഷിപ്പിനെ കഴുകിക്കളയുവാനും ശുദ്ധീകരിക്കപ്പെടുവാനും സാധിക്കും. വേലയുടെ ഈ ഘട്ടത്തെ രക്ഷയുടേതായി കണക്കാക്കുന്നതിനെക്കാള്‍ ഇതൊരു ശുദ്ധീകരണത്തിന്റെ വേലയാണ് എന്നു പറയുന്നതായിരിക്കും കൂടുതല്‍ ഉചിതം. സത്യത്തില്‍ ഈ ഘട്ടം ജയിച്ചടക്കലിന്‍റേതാണ്, അതുപോലെ രക്ഷയുടെ വേലയിലെ രണ്ടാമത്തെ ഘട്ടമാണ്. വചനത്താലുള്ള ന്യായവിധിയിലൂടെയും ശാസനത്തിലൂടെയുമാണ് ദൈവത്താല്‍ വീണ്ടെടുക്കപ്പെടുന്നതിലേക്ക് മനുഷ്യന്‍ എത്തിച്ചേരുന്നത്. ശുദ്ധീകരിക്കാനും വിധിക്കാനും വെളിവാക്കുവാനും വചനം ഉപയോഗിക്കുന്നതിലൂടെയാണ് മനുഷ്യന്റെ ഹൃദയത്തിലെ എല്ലാ അശുദ്ധികളും ധാരണകളും ഉദ്ദേശ്യങ്ങളും വ്യക്തിപരമായ സ്വപ്നങ്ങളും പൂര്‍ണമായും വെളിവാക്കപ്പെടുന്നത്. മനുഷ്യന്‍ വീണ്ടെടുക്കപ്പെടുന്നതിനെയും അവന്റെ പാപങ്ങള്‍ ക്ഷമിക്കുന്നതിനെയുമെല്ലാം, ദൈവം മനുഷ്യന്റെ അതിക്രമങ്ങളെ ഓര്‍ക്കാതിരിക്കുന്നതും അവന്റെ അതിക്രമങ്ങള്‍ക്ക് അനുസൃതമായി അവനോടു പെരുമാറാതിരിക്കുന്നതുമായി മാത്രമേ കണക്കാക്കുവാനാകൂ. എന്നിരുന്നാലും, ഒരു ജഡശരീരത്തില്‍ ജീവിക്കുന്ന മനുഷ്യന്‍ പാപത്തില്‍ നിന്നു മോചിക്കപ്പെടാതിരിക്കുമ്പോള്‍ അന്തമില്ലാതെ അവന്റെ സാത്താന്യ സ്വഭാവം വെളിവാക്കിക്കൊണ്ട് പാപം ചെയ്യുന്നതു തുടരാന്‍ മാത്രമേ അവനു സാധിക്കുകയുള്ളൂ. ഇതാണു മനുഷ്യന്‍ നയിക്കുന്ന ജീവിതം, പാപം ചെയ്യുന്നതിന്റെയും ക്ഷമിക്കപ്പെടുന്നതിന്റെയും അവസാനമില്ലാത്ത ചാക്രികത. മനുഷ്യവര്‍ഗത്തില്‍ ഭൂരിഭാഗവും പകല്‍ പാപം ചെയ്യുന്നത് വൈകുന്നേരം ഏറ്റുപറയാന്‍ വേണ്ടിയാണ്. ഇങ്ങനെ, പാപയാഗം എന്നേക്കും മനുഷ്യനു ഫലപ്രദമാണെങ്കിലും അതിനു മനുഷ്യനെ പാപത്തില്‍ നിന്നു രക്ഷിക്കാന്‍ സാധിക്കുകയില്ല. രക്ഷയുടെ വേലയുടെ പകുതി മാത്രമേ പൂര്‍ത്തിയായിട്ടുള്ളൂ. കാരണം മനുഷ്യനിപ്പോഴും ഒരു ദുഷിച്ച പ്രകൃതമുണ്ട്. ഉദാഹരണത്തിന്, മോവാബിന്റെ പിന്തുടര്‍ച്ചക്കാരാണു തങ്ങള്‍ എന്ന്‍ ആളുകള്‍ മനസ്സിലാക്കിയപ്പോള്‍ അവര്‍ പരാതി പറയുകയും ജീവനെ തേടുന്നതു നിര്‍ത്തുകയും തീര്‍ത്തും നിഷേധാത്മക മനോഭാവമുള്ളവരായിത്തീരുകയും ചെയ്തു. മനുഷ്യര്‍ക്ക് ഇപ്പോഴും ദൈവത്തിന്റെ ആധിപത്യത്തിനു പൂര്‍ണമായും കീഴ്‌വഴങ്ങാന്‍ സാധിക്കുന്നില്ല എന്നല്ലേ ഇതു കാണിക്കുന്നത്? ഇത് കൃത്യമായും അവരുടെ ദുഷിച്ച സാത്താന്യ സ്വഭാവമല്ലേ? നീ ശാസനത്തിനു വിധേയനാകാതിരുന്നപ്പോള്‍, നിന്റെ കൈകള്‍ മറ്റുള്ളവരുടേതിനെക്കാള്‍, യേശുവിന്റേതിനെക്കാള്‍ പോലും ഉയരത്തില്‍ പൊങ്ങിയിരുന്നു. നീ ഈ വലിയ ശബ്ദത്തില്‍ വിളിച്ചുപറഞ്ഞു: “ദൈവത്തിന്റെ പ്രിയപുത്രനാകുക! ദൈവത്തിന്റെ വിശ്വസ്തനാകുക! സാത്താനു മുമ്പില്‍ തലകുനിക്കുന്നതിനെക്കാള്‍ മരണം നമ്മള്‍ തിരഞ്ഞെടുക്കും! പഴയ സാത്താനെതിരെ കലാപം നടത്തൂ! തീനിറമുള്ള മഹാസര്‍പ്പത്തിനെതിരെ കലാപം നടത്തൂ! തീനിറമുള്ള മഹാസര്‍പ്പം അധികാരത്തില്‍ നിന്നും ദയനീയമായി നിലംപതിക്കട്ടെ! ദൈവം നമ്മെ തികവുള്ളവരാക്കട്ടെ!” നിന്റെ വിളിച്ചുപറയലുകള്‍ മറ്റുള്ളവരുടേതിനെക്കാള്‍ ഉറക്കെയായിരുന്നു. പക്ഷേ, പിന്നെ ശാസനത്തിന്റെ സമയമെത്തി, ഒരിക്കല്‍ക്കൂടി മനുഷ്യരുടെ ദുഷിച്ച പ്രകൃതം വെളിവാക്കപ്പെട്ടു. അപ്പോള്‍ അവരുടെ വിളിച്ചുപറയലുകള്‍ നിലച്ചു, നിശ്ചയദാര്‍ഢ്യം തകര്‍ന്നു. ഇതാണു മനുഷ്യന്റെ ജീര്‍ണത; പാപത്തെക്കാള്‍ ആഴപ്പെട്ടിരിക്കുന്ന അത് സാത്താൻ നട്ടതും മനുഷ്യനില്‍ ആഴത്തില്‍ വേരോടിയിട്ടുള്ളതുമാണ്. മനുഷ്യന് അവന്റെ പാപങ്ങളെക്കുറിച്ച് അവബോധമുണ്ടാകുക എന്നത് എളുപ്പമല്ല: ആഴത്തില്‍ വേരോടിയ തന്റെ സ്വന്തം സ്വഭാവത്തെ തിരിച്ചറിയാന്‍ അവനൊരു മാര്‍ഗവുമില്ല. ഈ ഫലം നേടുന്നതിനായി അവന്‍ വചനത്താലുള്ള ന്യായവിധിയെ ആശ്രയിക്കണം. അങ്ങനെ മാത്രമേ മനുഷ്യന് ആ ഘട്ടം മുതൽ ക്രമേണ മാറ്റംവരുത്തുവാന്‍ സാധിക്കുകയുള്ളൂ. മനുഷ്യന്‍ മുമ്പ് ഇങ്ങനെ ബഹളം വച്ചത് അവന്റെ യഥാര്‍ഥ ദുഷിച്ച പ്രകൃതത്തെപ്പറ്റി അവനു ഗ്രാഹ്യമില്ലാതിരുന്നതുകൊണ്ടാണ്. ഇവയാണു മനുഷ്യനുള്ളില്‍ നിലനില്‍ക്കുന്ന അശുദ്ധികള്‍. ന്യായവിധിയുടെയും ശാസനത്തിന്റെയും അത്രയും നീണ്ട കാലയളവിലുടനീളം മനുഷ്യന്‍ സംഘര്‍ഷത്തിന്റേതായ ഒരു അന്തരീക്ഷത്തിലാണ് ജീവിച്ചത്. ഇതെല്ലാം വചനം വഴിയല്ലേ നേടിയത്? സേവകരുടെ പരീക്ഷയ്ക്കു മുമ്പു നിങ്ങളും വലിയ ശബ്ദത്തില്‍ വിളിച്ചുപറഞ്ഞില്ലേ? “ദൈവരാജ്യത്തിലേക്കു പ്രവേശിക്കുക! ഈ നാമത്തെ അംഗീകരിക്കുന്ന എല്ലാവരും ദൈവരാജ്യത്തിലേക്കു പ്രവേശിക്കും! എല്ലാവരും ദൈവത്തിന്റെ പങ്കുപറ്റും!” സേവകരുടെ പരീക്ഷ വന്നപ്പോള്‍ നീ ഉറക്കെ വിളിച്ചുപറഞ്ഞില്ല. തുടക്കത്തില്‍ എല്ലാവരും ഇങ്ങനെ വിളിച്ചുപറഞ്ഞു, “ദൈവമേ! നീ എന്നെ എവിടെ വച്ചാലും നിന്നാൽ നയിക്കപ്പെടുന്നതിനായി ഞാന്‍ കീഴ്‌വഴങ്ങും.” “ആരാണ് എന്റെ പൗലൊസ് ആകുക?” എന്ന ദൈവത്തിന്റെ വചനങ്ങള്‍ വായിച്ചപ്പോള്‍ ആളുകള്‍ പറഞ്ഞു, “ഞാന്‍ സന്നദ്ധനാണ്!” പിന്നെ അവര്‍ ഈ വചനങ്ങള്‍ കണ്ടു, “ഇയ്യോബിന്റെ വിശ്വാസമോ?” അവര്‍ പറഞ്ഞു, “ഇയ്യോബിന്റെ വിശ്വാസം ഏറ്റെടുക്കാന്‍ ഞാന്‍ സന്നദ്ധനാണ്. ദൈവമേ, ദയവായി എന്നെ പരീക്ഷണത്തിനു വിധേയനാക്കൂ!” സേവകരുടെ പരീക്ഷ വന്നപ്പോള്‍ അവര്‍ പെട്ടെന്നുതന്നെ കുഴഞ്ഞുവീഴുകയും വീണ്ടും എഴുന്നേറ്റു നില്‍ക്കാന്‍ അവര്‍ക്കു സാധിക്കാതെ വരികയും ചെയ്തു. അതിനു ശേഷം അവരുടെ മനസ്സിലെ അശുദ്ധികള്‍ ക്രമേണ കുറച്ചുകുറച്ചായി കുറഞ്ഞുവന്നു. വചനത്തിലൂടെയല്ലേ ഇതു സാധ്യമായത്? അതുകൊണ്ട് ഇന്നു നിങ്ങള്‍ അനുഭവിച്ചത് വചനത്തിലൂടെ നേടിയ ഫലങ്ങളാണ്. അവ യേശു അത്ഭുതങ്ങളും അടയാളങ്ങളും പ്രവര്‍ത്തിക്കുക വഴി നേടിയ ഫലങ്ങളെക്കാള്‍ വലുതാണ്. നീ കാണുന്ന ദൈവത്തിന്റെ മഹത്ത്വവും നീ കാണുന്ന ദൈവത്തിന്റെ അധികാരവും കുരിശുമരണം വഴി മാത്രമല്ല, രോഗം സുഖപ്പെടുത്തുന്നതും ഭൂതങ്ങളെ പുറത്താക്കുന്നതും വഴി മാത്രമല്ല ദൃശ്യമാകുന്നത്. അതിനെക്കാളെല്ലാം ഉപരിയായി അവന്റെ വചനത്തിന്റെ ന്യായവിധി വഴിയാണ്. ഇതു നിനക്കു കാണിച്ചു തരുന്നത് ദൈവത്തിന്റെ അധികാരവും ശക്തിയും എന്നത് അടയാളങ്ങള്‍ പ്രവര്‍ത്തിക്കുന്നതും രോഗം സുഖപ്പെടുത്തുന്നതും ഭൂതങ്ങളെ പുറത്താക്കുന്നതും മാത്രമല്ല, മറിച്ച് ദൈവവചനത്തിന്റെ ന്യായവിധിക്ക് ദൈവത്തിന്റെ അധികാരത്തെ കുറെക്കൂടി നന്നായി പ്രതിനിധാനം ചെയ്യുവാനും അവന്റെ സര്‍വശക്തിത്വം കുറെക്കൂടി നന്നായി വെളിപ്പെടുത്താനും സാധിക്കും എന്നതാണ്.

മനുഷ്യന്‍ ഇപ്പോള്‍ നേടിയിരിക്കുന്നവ—അവന്റെ ഇപ്പോഴത്തെ ഔന്നത്യം, അറിവ്, സ്നേഹം, വിശ്വസ്തത, അനുസരണ, ഉള്‍ക്കാഴ്ച എന്നിവയെല്ലാം—വചനത്തിന്റെ ന്യായവിധി വഴി നേടിയ ഫലങ്ങളാണ്. നിനക്കു വിശ്വസ്തനായിരിക്കാന്‍ സാധിക്കുന്നതും ഇന്നുവരെ പിടിച്ചു നില്‍ക്കാന്‍ സാധിച്ചതും വചനം വഴിയാണ്. മനുഷ്യജന്മമെടുത്ത ദൈവത്തിന്റെ വേല തീര്‍ച്ചയായും അസാധാരണമാണെന്നും അതില്‍ മനുഷ്യനു നേടാന്‍ സാധിക്കാത്തവ ധാരാളമുണ്ടെന്നും അവ രഹസ്യങ്ങളും അത്ഭുതങ്ങളുമാണെന്നും മനുഷ്യന്‍ ഇപ്പോള്‍ മനസ്സിലാക്കുന്നു. അതിനാല്‍, അനേകര്‍ കീഴ്‌വഴങ്ങിയിരിക്കുന്നു. ചിലര്‍ ജനിച്ച ദിവസം മുതല്‍ ഒരു മനുഷ്യനും കീഴ്‌വഴങ്ങിയിട്ടില്ല. പക്ഷേ ഈ ദിവസം ദൈവത്തിന്റെ വചനങ്ങള്‍ കാണുമ്പോള്‍ തങ്ങള്‍ അതു ചെയ്തു എന്നതുപോലും ശ്രദ്ധിക്കാതെ അവര്‍ പൂര്‍ണമായും കീഴ്‌വഴങ്ങുന്നു. അവര്‍ സൂക്ഷ്മപരിശോധന നടത്താനോ മറ്റെന്തെങ്കിലും പറയുവാനോ ശ്രമിക്കുന്നില്ല. മനുഷ്യര്‍ വചനത്തിനു കീഴില്‍ വീണിരിക്കുന്നു, അവര്‍ വചനത്തിന്റെ ന്യായവിധിക്കു കീഴില്‍ സാഷ്ടാംഗം വീണുകിടക്കുന്നു. ദൈവത്തിന്റെ ആത്മാവു മനുഷ്യരോടു നേരിട്ടു സംസാരിച്ചാല്‍ മനുഷ്യവര്‍ഗം മുഴുവനായി വെളിപാടിന്റെ വചനങ്ങള്‍ ഇല്ലാതെ താഴെ വീണുകൊണ്ട് ആ ശബ്ദത്തിനു കീഴ്‌വഴങ്ങും; ഏതാണ്ട് ദമാസ്കസിലേക്കുള്ള വഴിയില്‍ പ്രകാശത്തില്‍ പൗലൊസ് താഴെ വീണതുപോലെത്തന്നെ. ദൈവം ഈ രീതിയില്‍ പ്രവര്‍ത്തിക്കുന്നതു തുടര്‍ന്നാല്‍ മനുഷ്യന് ഒരിക്കലും വചനത്തിന്റെ ന്യായവിധി വഴി സ്വന്തം ജീര്‍ണത അറിയുവാനും അങ്ങനെ രക്ഷ നേടുവാനും സാധിക്കുകയില്ല. മനുഷ്യജന്മം എടുക്കുന്നതിലൂടെ മാത്രമേ ദൈവത്തിനു നേരിട്ട് അവന്റെ വചനങ്ങള്‍ ഓരോ മനുഷ്യന്റെ ചെവിയിലേക്കും എത്തിക്കുവാന്‍ സാധിക്കുകയുള്ളൂ. അതുവഴി ചെവിയുള്ള എല്ലാവരും അവന്റെ വചനങ്ങള്‍ കേള്‍ക്കുകയും അവന്റെ വചനത്താലുള്ള ന്യായവിധിയുടെ വേല സ്വീകരിക്കുകയും ചെയ്യും. ആത്മാവു പ്രത്യക്ഷനായി മനുഷ്യനെ ഭയപ്പെടുത്തി, കീഴ്‌വഴങ്ങാന്‍ നിര്‍ബന്ധിക്കുന്നതിനു പകരം ഇതു മാത്രമാണ് അവന്റെ വചനം നേടുന്ന ഫലം. ഈ പ്രായോഗികവും എന്നാല്‍ അസാധാരണവുമായ വേലയിലൂടെ മാത്രമാണ് വര്‍ഷങ്ങളായി മനുഷ്യന്റെ ഉള്ളില്‍ മറഞ്ഞിരിക്കുന്ന അവന്റെ പഴയ സ്വഭാവം പൂര്‍ണമായും വെളിച്ചത്തു കൊണ്ടുവരാനും അതിനെ അവന്‍ തിരിച്ചറിഞ്ഞ് മാറ്റുവാനും സാധിക്കുക. ഈ കാര്യങ്ങളെല്ലാം മനുഷ്യജന്മമെടുത്ത ദൈവത്തിന്റെ പ്രായോഗിക വേലയാണ്. ഇതില്‍ പ്രായോഗികമായ രീതിയില്‍ സംസാരിച്ചും ന്യായവിധി നടപ്പാക്കിയും അവന്‍ വചനത്താല്‍ മനുഷ്യനു മേല്‍ ന്യായവിധിയുടെ ഫലങ്ങള്‍ നേടുന്നു. ഇതാണ് മനുഷ്യജന്മമെടുത്ത ദൈവത്തിന്റെ അധികാരവും ദൈവത്തിന്റെ മനുഷ്യജന്മത്തിന്റെ പ്രാധാന്യവും. മനുഷ്യജന്മമെടുത്ത ദൈവത്തിന്റെ അധികാരം വെളിവാക്കുവാനും വചനത്തിന്റെ വേല വഴി നേടിയ ഫലങ്ങള്‍ വെളിവാക്കുവാനും ആത്മാവു ജഡത്തില്‍ ആഗതനായി എന്നും മനുഷ്യനെ വചനത്താല്‍ ന്യായം വിധിച്ചുകൊണ്ട് അവന്റെ അധികാരം പ്രകടിപ്പിക്കുന്നു എന്നും വെളിവാക്കാനും വേണ്ടിയാണ് ഇതു ചെയ്യുന്നത്. അവന്റെ മനുഷ്യജന്മം സാധാരണവും സാമാന്യവുമായ ഒരു മനുഷ്യത്വത്തിന്റെ ബാഹ്യരൂപം ആണെങ്കിലും അവന്റെ വചനങ്ങള്‍ ഉളവാക്കുന്ന ഫലങ്ങളാണ് അവന്‍ അധികാരത്താല്‍ നിറഞ്ഞവനാണെന്നും അവന്‍ ദൈവം തന്നെയാണെന്നും അവന്റെ വചനങ്ങള്‍ സാക്ഷാൽ ദൈവത്തിന്റെ പ്രകടനമാണെന്നും മനുഷ്യനു കാണിച്ചുകൊടുക്കുന്നത്. ഇതുവഴി അവന്‍ ദൈവം തന്നെയാണെന്നും അവന്‍ മനുഷ്യജന്മമെടുത്ത സാക്ഷാൽ ദൈവമാണെന്നും ആരും അവനെ പ്രകോപിപ്പിക്കരുതെന്നും വചനത്തിലൂടെയുള്ള അവന്റെ ന്യായവിധിയെ മറികടക്കാൻ ആർക്കും കഴിയില്ലെന്നും അവന്റെ അധികാരത്തെ വെല്ലാൻ ഒരു അന്ധകാരശക്തിക്കും കഴിയില്ലെന്നും മുഴുവന്‍ മനുഷ്യര്‍ക്കും കാണിച്ചുകൊടുക്കുന്നു. അവന്‍ മനുഷ്യജന്മമെടുത്ത വചനമായതു മൂലം, അവന്റെ അധികാരം മൂലം, വചനത്താലുള്ള അവന്റെ ന്യായവിധി മൂലം മനുഷ്യന്‍ പൂര്‍ണമായും അവനു കീഴ്‌വഴങ്ങുന്നു. അവന്റെ മനുഷ്യജന്മം കൊണ്ടുവന്ന വേലയാണ് അവനുള്ള അധികാരം. ദൈവം മനുഷ്യജന്മമെടുക്കുന്നത് ജഡരൂപത്തിനും അധികാരം കയ്യാളാം എന്നതുകൊണ്ടും മനുഷ്യര്‍ക്കിടയില്‍ പ്രായോഗികമായ രീതിയില്‍, മനുഷ്യനു കാണുവാനും തൊട്ടറിയുവാനും സാധിക്കുന്ന രീതിയില്‍, തന്റെ വേല നിര്‍വഹിക്കാന്‍ അവനു സാധിക്കും എന്നതുകൊണ്ടുമാണ്. ഈ വേല എല്ലാ അധികാരവും സ്വന്തമായ ദൈവത്തിന്റെ ആത്മാവു നേരിട്ടു ചെയ്യുന്ന വേലയെക്കാള്‍ വളരെയധികം യഥാര്‍ഥമാണ്. അതിന്റെ ഫലങ്ങളും പ്രകടമാണ്. അതിനു കാരണം ദൈവത്തിന്റെ മനുഷ്യജന്മത്തിനു പ്രായോഗികമായ രീതിയില്‍ സംസാരിക്കുവാനും പ്രവര്‍ത്തിക്കുവാനും സാധിക്കും എന്നതാണ്. അവന്റെ ബാഹ്യമായ മനുഷ്യരൂപത്തിന് അധികാരമൊന്നുമില്ല, മനുഷ്യന് അതിനെ സമീപിക്കുവാനും സാധിക്കും. അതേസമയം അവന്റെ സത്തയ്ക്ക് അധികാരമുണ്ട്, പക്ഷേ, ഈ അധികാരം ആര്‍ക്കും ദൃശ്യമല്ല. അവന്‍ സംസാരിക്കുകയും പ്രവര്‍ത്തിക്കുകയും ചെയ്യുമ്പോള്‍ മനുഷ്യന് അവന്റെ അധികാരം തിരിച്ചറിയാന്‍ സാധിക്കുന്നില്ല; ഇത് അവന്റെ വേല ഒരു പ്രായോഗികമായ രീതിയില്‍ ചെയ്യുന്നതിന് അവനെ സഹായിക്കുന്നു. ഈ പ്രായോഗിക പ്രവൃത്തികള്‍ക്കെല്ലാം ഫലമുളവാക്കാന്‍ സാധിക്കും. അവന് അധികാരമുണ്ടെന്ന് ഒരു മനുഷ്യനും തിരിച്ചറിയുന്നില്ലെങ്കിലും, അല്ലെങ്കില്‍ അവനെ പ്രകോപിപ്പിക്കരുതെന്നു മനസ്സിലാക്കുന്നില്ലെങ്കിലും അല്ലെങ്കില്‍ അവന്റെ ക്രോധം കാണുന്നില്ലെങ്കിലും അവന്റെ മൂടിവയ്ക്കപ്പെട്ട അധികാരത്തിലൂടെ, അവന്റെ ഗൂഢമായ ക്രോധത്തിലൂടെ, അവന്‍ പരസ്യമായി സംസാരിക്കുന്ന വചനങ്ങളിലൂടെ ഉദ്ദേശിച്ച ഫലങ്ങള്‍ അവന്‍ നേടുന്നു. മറ്റു വാക്കുകളില്‍ പറഞ്ഞാല്‍ അവന്റെ സ്വരത്തിന്റെ ഭാവത്തിലൂടെ, അവന്റെ സംസാരത്തിലെ കാര്‍ക്കശ്യത്തിലൂടെ, അവന്റെ വാക്കുകളിലെ എല്ലാ ജ്ഞാനത്തിലൂടെയും മനുഷ്യനു പൂര്‍ണമായും ബോധ്യം വരുന്നു. ഈ തരത്തില്‍, മനുഷ്യന്‍ പ്രത്യക്ഷത്തില്‍ അധികാരമൊന്നുമില്ലാത്ത മനുഷ്യജന്മമെടുത്ത ദൈവത്തിന്റെ വചനത്തിനു കീഴ്‌വഴങ്ങുകയും അങ്ങനെ മനുഷ്യനെ രക്ഷിക്കുക എന്ന ദൈവത്തിന്റെ ലക്ഷ്യം പൂര്‍ത്തീകരിക്കുകയും ചെയ്യുന്നു. ഇതാണ് അവന്റെ മനുഷ്യാവതാരത്തിന്റെ പ്രാധാന്യത്തിന്റേതായ മറ്റൊരു വശം: കൂടുതല്‍ യാഥാര്‍ഥ്യബോധത്തോടെ സംസാരിക്കുകയും അവന്റെ വചനങ്ങളിലെ യാഥാര്‍ഥ്യത്തെ മനുഷ്യനുമേല്‍ ഒരു സ്വാധീനമുണ്ടാക്കാന്‍ അനുവദിക്കുകയും അതുവഴി മനുഷ്യന്‍ ദൈവവചനത്തിന്റെ ശക്തിക്കു സാക്ഷ്യം വഹിക്കുമാറാകുകയും ചെയ്യുക. അതുകൊണ്ട്, മനുഷ്യജന്മം വഴിയല്ല ഈ വേല ചെയ്തിരുന്നത് എങ്കില്‍ അത് അല്പം പോലും ഫലമുളവാക്കുമായിരുന്നില്ല, അതുവഴി പാപികളെ മുഴുവനായി രക്ഷിക്കുവാനും സാധിക്കുമായിരുന്നില്ല. ദൈവം മനുഷ്യജന്മമെടുത്തില്ലായിരുന്നെങ്കില്‍ മനുഷ്യന് കാണാനും അനുഭവിച്ചറിയാനും സാധിക്കാത്ത ആത്മാവായി അവന്‍ അവശേഷിക്കുമായിരുന്നു. മനുഷ്യന്‍ ജഡത്തിന്റെ അസ്തിത്വമായതിനാല്‍ അവനും ദൈവവും രണ്ടു വ്യത്യസ്ത ലോകങ്ങളിലുള്ളവരാണ്, രണ്ടു വ്യത്യസ്ത പ്രകൃതമാണ്. ദൈവത്തിന്റെ ആത്മാവു ജഡികനായ മനുഷ്യനുമായി പൊരുത്തപ്പെടുന്നതല്ല. അതിനാല്‍ അവര്‍ക്കിടയില്‍ ബന്ധങ്ങള്‍ സ്ഥാപിക്കുവാന്‍ മാര്‍ഗമൊന്നുമില്ല. മനുഷ്യന് ആത്മാവായി മാറാന്‍ സാധിക്കില്ല എന്നതും പ്രത്യേകിച്ചു പറയേണ്ടതില്ല. ഇങ്ങനെയായതിനാല്‍, ദൈവത്തിന്റെ ആത്മാവിന് അവന്റെ യഥാര്‍ഥ വേല ചെയ്യുവാന്‍ ഒരു സൃഷ്ടിക്കപ്പെട്ട അസ്തിത്വമാകേണ്ടതുണ്ട്. ദൈവത്തിന് ഏറ്റവും ഉന്നതമായ ഇടത്തിലേക്ക് ഉയരുവാനും ഒരു മനുഷ്യജീവിയായി സ്വയം താഴ്ന്നു മനുഷ്യര്‍ക്കിടയില്‍ വേലചെയ്ത് അവര്‍ക്കിടയില്‍ ജീവിക്കുവാനും സാധിക്കും. പക്ഷേ മനുഷ്യന് ഏറ്റവും ഉന്നതമായ ഇടത്തിലേക്ക് ഉയരുവാനും ഒരു ആത്മാവാകുവാനും സാധിക്കുകയില്ല. അത്ര പോലും ഏറ്റവും താഴത്തേക്കു താഴുവാനും അവന് സാധിക്കുകയില്ല. ഇതുകൊണ്ടാണ് തന്റെ വേല ചെയ്യുവാന്‍ ദൈവത്തിനു മനുഷ്യനാകേണ്ടിവരുന്നത്. ഇതേ തരത്തില്‍, ആദ്യത്തെ മനുഷ്യജന്മത്തില്‍, മനുഷ്യജന്മമെടുത്ത ദൈവത്തിന്റെ ജഡരൂപത്തിനു മാത്രമേ തന്റെ കുരിശുമരണം വഴി മനുഷ്യരെ വീണ്ടെടുക്കാന്‍ സാധിച്ചുള്ളൂ. അതേസമയം ദൈവത്തിന്റെ ആത്മാവിന് മനുഷ്യനുള്ള പാപയാഗമായി ക്രൂശിക്കപ്പെടാന്‍ യാതൊരു മാര്‍ഗവും ഉണ്ടായിരുന്നില്ല. മനുഷ്യനുള്ള പാപയാഗമാകുവാന്‍ വേണ്ടി ദൈവത്തിനു നേരിട്ടു മനുഷ്യനാകുവാന്‍ സാധിച്ചു. പക്ഷേ ദൈവം അവനായി തയ്യാറാക്കിയിരുന്ന പാപയാഗം സ്വീകരിക്കാനായി നേരിട്ടു സ്വര്‍ഗത്തിലേക്ക് ആരോഹണം ചെയ്യുവാന്‍ മനുഷ്യനു സാധിക്കുമായിരുന്നില്ല. ഇങ്ങനെയായതുകൊണ്ട്, ആകെ ചെയ്യുവാന്‍ സാധിക്കുക ദൈവത്തോടു കുറച്ചു തവണ സ്വര്‍ഗത്തിലേക്കും ഭൂമിയിലേക്കും മാറി മാറി സഞ്ചരിക്കുവാന്‍ അഭ്യർഥിക്കുകയാണ്, അല്ലാതെ ഈ രക്ഷ സ്വീകരിക്കുവാന്‍ മനുഷ്യന്‍ സ്വര്‍ഗത്തിലേക്ക് ആരോഹണം ചെയ്യുകയല്ല; കാരണം, മനുഷ്യന്‍ വീണുപോയി. അതിലുപരി മനുഷ്യന് സ്വര്‍ഗത്തിലേക്ക് ആരോഹണം ചെയ്യുവാൻ സാധിക്കുമായിരുന്നില്ല. പാപയാഗം നേടുവാൻ അവന് അത്രപോലും സാധിക്കുമായിരുന്നില്ല. അതിനാല്‍, യേശു മനുഷ്യര്‍ക്കിടയില്‍ വരേണ്ടതും മനുഷ്യനാല്‍ നിവര്‍ത്തിക്കുവാന്‍ സാധിക്കാത്ത വേല നേരിട്ടു ചെയ്യേണ്ടതും ആവശ്യമായിരുന്നു. ഓരോ തവണയും ദൈവം മനുഷ്യനാകുന്നത് അതു തീര്‍ത്തും ആവശ്യമായി വരുമ്പോഴാണ്. ഏതെങ്കിലും ഘട്ടങ്ങള്‍ ദൈവത്തിന്റെ ആത്മാവിനു നേരിട്ടു നിര്‍വഹിക്കുവാന്‍ സാധിക്കുമായിരുന്നെങ്കില്‍ മനുഷ്യജന്മമെടുക്കുന്നതിന്റെ അപമാനത്തിന് അവന്‍ വിധേയനാകുമായിരുന്നില്ല.

വേലയുടെ ഈ അന്ത്യഘട്ടത്തില്‍, വചനത്തിലൂടെയാണ് ഫലങ്ങള്‍ നേടുന്നത്. വചനത്തിലൂടെ മനുഷ്യന്‍ പല രഹസ്യങ്ങളും കഴിഞ്ഞ തലമുറകളിലൂടെ ദൈവം ചെയ്ത വേലകളും മനസ്സിലാക്കുന്നു; വചനത്തിലൂടെ മനുഷ്യന്‍ പരിശുദ്ധാത്മാവിനാല്‍ പ്രബുദ്ധനാക്കപ്പെടുന്നു; വചനത്തിലൂടെ മനുഷ്യന്‍ മുന്‍തലമുറകള്‍ക്കൊന്നും ഒരിക്കലും വെളിപ്പെടാത്ത രഹസ്യങ്ങളും അതുപോലെ കഴിഞ്ഞകാല പ്രവാചകന്മാരുടെയും അപ്പോസ്തോലന്മാരുടെയും പ്രവൃത്തികളും അവരുടെ പ്രവര്‍ത്തനത്തിന്റെ തത്ത്വങ്ങളും മനസ്സിലാക്കുന്നു; വചനത്തിലൂടെ മനുഷ്യന്‍ സാക്ഷാൽ ദൈവത്തിന്റെ സ്വഭാവവും അതുപോലെ മനുഷ്യന്റെ ധിക്കാരവും എതിര്‍പ്പും മനസ്സിലാക്കുകയും അവന്റെ സ്വന്തം സത്തയെ അറിയുകയും ചെയ്യുന്നു. വേലയുടെ ഈ ഘട്ടങ്ങളിലൂടെയും അരുൾചെയ്യപ്പെട്ട എല്ലാ വചനങ്ങളിലൂടെയും മനുഷ്യന്‍ ആത്മാവിന്റെ വേലയും മനുഷ്യജന്മമെടുത്ത ദൈവം ചെയ്യുന്ന വേലയും അതിലുപരി ദൈവത്തിന്റെ മുഴുവന്‍ പ്രകൃതവും അറിയുന്നു. ദൈവത്തിന്റെ ആറായിരം വര്‍ഷത്തെ കാര്യനിര്‍വഹണ വേലയെപ്പറ്റിയുള്ള നിന്റെ അറിവും വചനത്തിലൂടെ നേടിയതാണ്. മുമ്പു നിനക്കുണ്ടായിരുന്ന ധാരണകളെപ്പറ്റിയുള്ള അറിവും അവയെ ഉപേക്ഷിക്കുന്നതിലുള്ള നിന്റെ വിജയവും നീ നേടിയതും വചനത്തിലൂടെയല്ലേ? മുമ്പത്തെ ഘട്ടത്തില്‍, യേശു അടയാളങ്ങളും അത്ഭുതങ്ങളും പ്രവര്‍ത്തിച്ചു. പക്ഷേ ഈ ഘട്ടത്തില്‍ അടയാളങ്ങളും അത്ഭുതങ്ങളുമൊന്നുമില്ല. എന്തുകൊണ്ടാണു ദൈവം അടയാളങ്ങളും അത്ഭുതങ്ങളും വെളിവാക്കാത്തത് എന്നതിനെപ്പറ്റിയുള്ള നിന്റെ ഗ്രാഹ്യവും വചനത്തിലൂടെയല്ലേ നേടിയത്? അതിനാല്‍, ഈ ഘട്ടത്തില്‍ അരുൾചെയ്യുന്ന വചനങ്ങള്‍ കഴിഞ്ഞ തലമുറകളില്‍ അപ്പോസ്തോലന്മാരും പ്രവാചകരും ചെയ്ത വേലയെ കവച്ചുവയ്ക്കുന്നതാണ്. പ്രവാചകരുടെ പ്രവചനങ്ങള്‍ക്കുപോലും ഈ ഒരു ഫലം നേടുവാന്‍ സാധിക്കുമായിരുന്നില്ല. പ്രവാചകര്‍ പ്രവചനങ്ങള്‍ മാത്രമേ നടത്തിയുള്ളൂ, ഭാവിയില്‍ എന്തു സംഭവിക്കും എന്നതിനെപ്പറ്റി മാത്രമേ പറഞ്ഞുള്ളൂ. പക്ഷേ ആ സമയത്ത് ദൈവം ചെയ്യാനാഗ്രഹിക്കുന്ന വേലയെപ്പറ്റി പറഞ്ഞില്ല. മനുഷ്യവര്‍ഗത്തിന് അവരുടെ ജീവിതത്തില്‍ മാര്‍ഗദര്‍ശനം നല്‍കാനോ മനുഷ്യവര്‍ഗത്തിനു സത്യങ്ങള്‍ പ്രദാനം ചെയ്യുവാനോ അവര്‍ക്കു രഹസ്യങ്ങള്‍ വെളിവാക്കുവാനോ അത്രപോലും അവര്‍ക്കു ജീവന്‍ പ്രദാനം ചെയ്യുവാനോ വേണ്ടി അവര്‍ സംസാരിച്ചില്ല. ഈ ഘട്ടത്തില്‍ അരുൾചെയ്ത വചനങ്ങളെപ്പറ്റിയാണെങ്കില്‍, അവയില്‍ പ്രവചനവും സത്യവുമുണ്ട്, പക്ഷേ ഈ വചനങ്ങള്‍ പ്രധാനമായും മനുഷ്യനു ജീവന്‍ പ്രദാനം ചെയ്യുവാന്‍ വേണ്ടിയാണ് ഉപകാരപ്പെടുന്നത്. ഇപ്പോഴത്തെ വചനങ്ങള്‍ പ്രവാചകരുടെ പ്രവചനങ്ങള്‍ പോലെയല്ല. ഇത് മനുഷ്യന്‍റെ ജീവനുവേണ്ടിയുള്ള, അവന്റെ ജീവിത പ്രകൃതം മാറുവാന്‍ വേണ്ടിയുള്ള വേലയുടെ ഒരു ഘട്ടമാണ്, പ്രവചനങ്ങള്‍ നടത്താന്‍ വേണ്ടിയുള്ളതല്ല. ആദ്യത്തെ ഘട്ടം യഹോവയുടെ വേലയായിരുന്നു: അവന്റെ വേല മനുഷ്യനു ഭൂമിയില്‍ ദൈവത്തെ ആരാധിക്കുവാന്‍ ഒരു മാര്‍ഗം ഒരുക്കുക എന്നതായിരുന്നു. ഭൂമിയിലെ വേലയ്ക്ക് ഒരു തുടക്കസ്ഥലം കണ്ടുപിടിക്കുവാനുള്ള പ്രാരംഭവേലയായിരുന്നു അത്. ആ സമയത്ത്, യഹോവ ഇസ്രായേല്യരെ ശബത്ത് ആചരിക്കുവാനും മാതാപിതാക്കളെ ബഹുമാനിക്കുവാനും പരസ്പരം സമാധാനത്തില്‍ വര്‍ത്തിക്കുവാനും പഠിപ്പിച്ചു. കാരണം, അക്കാലത്തെ മനുഷ്യര്‍ എന്താണു മനുഷ്യനെ മനുഷ്യനാക്കുന്നതെന്നു മനസ്സിലാക്കിയില്ല. എങ്ങനെയാണ് ഭൂമിയില്‍ വസിക്കേണ്ടതെന്നും അവര്‍ മനസ്സിലാക്കിയില്ല. വേലയുടെ ആദ്യഘട്ടത്തില്‍ അവൻ മനുഷ്യവര്‍ഗത്തിന് ജീവിതം നയിക്കുന്നതിനായി മാര്‍ഗദര്‍ശനം നല്‍കേണ്ടത് ആവശ്യമായിരുന്നു. യഹോവ അവരോടു പറഞ്ഞതെല്ലാം മനുഷ്യവര്‍ഗത്തിന് മുമ്പ് അറിവുണ്ടായിരുന്നതോ അവര്‍ക്കു സ്വന്തമായിരുന്നതോ അല്ല. ആ സമയത്ത്, പ്രവചനങ്ങള്‍ നടത്തുവാനായി ദൈവം അനേകം പ്രവാചകരെ ഉയര്‍ത്തിക്കൊണ്ടുവന്നു. അവരെല്ലാം പ്രവചനങ്ങള്‍ നടത്തിയത് യഹോവയുടെ മാര്‍ഗദര്‍ശനത്തിന്‍ കീഴിലായിരുന്നു. ഇതു ദൈവത്തിന്റെ വേലയിലെ വെറും ഒരിനം മാത്രമായിരുന്നു. ആദ്യഘട്ടത്തില്‍, ദൈവം മനുഷ്യജന്മമെടുത്തില്ല. അതുകൊണ്ട് അവന്‍ എല്ലാ ഗോത്രങ്ങളെയും ജനതകളെയും പ്രവാചകര്‍ വഴി ഉദ്ബോധിപ്പിച്ചു. യേശു അവന്റെ സമയത്തു പ്രവര്‍ത്തിച്ചുകൊണ്ടിരുന്നപ്പോള്‍ ഇന്നത്തേതുപോലെ സംസാരിച്ചിരുന്നില്ല. അന്ത്യനാളുകളിലെ വചനത്തിന്റെ വേലയുടെ ഈ ഘട്ടം കഴിഞ്ഞ യുഗങ്ങളിലും തലമുറകളിലുമൊന്നും നിര്‍വഹിക്കപ്പെട്ടിട്ടില്ല. യെശയ്യാ, ദാനിയേല്‍, യോഹന്നാന്‍ എന്നിവര്‍ ധാരാളം പ്രവചനങ്ങള്‍ നടത്തിയെങ്കിലും അവരുടെ പ്രവചനങ്ങള്‍ ഇപ്പോള്‍ അരുൾചെയ്യുന്ന വചനങ്ങളില്‍ നിന്നും തീര്‍ത്തും വ്യത്യസ്തമായിരുന്നു. അവരുടേതു വെറും പ്രവചനങ്ങളായിരുന്നു. പക്ഷേ ഇപ്പോള്‍ അരുൾചെയ്യുന്ന വചനങ്ങള്‍ അങ്ങനെയല്ല. ഇപ്പോള്‍ ഞാന്‍ പറയുന്ന എല്ലാറ്റിനെയും പ്രവചനങ്ങളാക്കി മാറ്റിയാല്‍ നിങ്ങള്‍ക്കു മനസ്സിലാക്കാന്‍ സാധിക്കുമോ? ഞാന്‍ പോയതിനു ശേഷമുള്ള കാര്യങ്ങളെക്കുറിച്ചാണു ഞാന്‍ സംസാരിച്ചിട്ടുള്ളതെങ്കില്‍ എങ്ങനെയാണ് നിനക്കു ഗ്രാഹ്യം നേടാനാകുക? വചനത്തിന്റെ വേല ഒരിക്കലും യേശുവിന്റെ സമയത്തോ ന്യായപ്രമാണയുഗത്തിലോ നിര്‍വഹിക്കപ്പെട്ടിട്ടില്ല. ഒരുപക്ഷേ ചിലര്‍ പറയും, “യഹോവയും അവന്റെ വേലയുടെ സമയത്തു വചനങ്ങള്‍ അരുൾചെയ്തിട്ടില്ലേ? യേശുവും അവന്‍ പ്രവര്‍ത്തിക്കുന്ന സമയത്ത് രോഗം സുഖപ്പെടുത്തുന്നതിനും ഭൂതങ്ങളെ പുറത്താക്കുന്നതിനും അടയാളങ്ങളും അത്ഭുതങ്ങളും പ്രവര്‍ത്തിക്കുന്നതിനും പുറമെ വചനങ്ങളും അരുൾചെയ്തിട്ടില്ലേ?” വചനങ്ങള്‍ എങ്ങനെയാണു അരുൾചെയ്യുന്നത് എന്നതില്‍ വ്യത്യാസങ്ങളുണ്ട്. എന്തായിരുന്നു യഹോവ അരുള്‍ചെയ്ത വചനങ്ങളുടെ സാരം? മനുഷ്യവര്‍ഗത്തിനു ഭൂമിയില്‍ അവരുടെ ജീവിതം നയിക്കാന്‍ മാര്‍ഗദര്‍ശനം നല്‍കുക മാത്രമായിരുന്നു അവന്‍. അത് ജീവന്റെ ആത്മീയകാര്യങ്ങളെ സ്പര്‍ശിച്ചില്ല. യഹോവ സംസാരിച്ചപ്പോള്‍ അത് എല്ലായിടത്തെയും ആളുകളെ ഉദ്ബോധിപ്പിക്കുവാൻ വേണ്ടിയായിരുന്നു എന്ന്‍ എന്തുകൊണ്ടാണു പറയുന്നത്? “ഉദ്ബോധിപ്പിക്കുക” എന്ന വാക്കുകൊണ്ട് അര്‍ഥമാക്കുന്നത് തുറന്നു പറയുക, നേരിട്ട് ആജ്ഞാപിക്കുക എന്നതാണ്. അവന്‍ മനുഷ്യനു ജീവന്‍ നല്‍കിയില്ല; മറിച്ച് അവന്‍ മനുഷ്യരെ കൈപിടിച്ചു നയിക്കുകയും എങ്ങനെയാണു തന്നെ ബഹുമാനിക്കേണ്ടതെന്ന് ഉപമകളുടെ അധികം സഹായമൊന്നുമില്ലാതെ അവരെ പഠിപ്പിക്കുകയും ചെയ്തു. ഇസ്രായേലില്‍ യഹോവ ചെയ്ത പ്രവൃത്തി മനുഷ്യനെ കൈകാര്യം ചെയ്യാൻ വേണ്ടിയുള്ളതോ അവനു ശിക്ഷണം നല്‍കാന്‍ വേണ്ടിയുള്ളതോ ന്യായവിധിയോ ശാസനമോ നല്‍കാന്‍ വേണ്ടിയുള്ളതോ ആയിരുന്നില്ല. മനുഷ്യനെ നയിക്കാന്‍ വേണ്ടിയുള്ളതായിരുന്നു അത്. മരുഭൂമിയില്‍ മന്ന ശേഖരിക്കണമെന്നു തന്റെ ജനത്തോടു പറയുവാന്‍ യഹോവ മോശയോടു കല്പിച്ചു. എല്ലാ പ്രഭാതത്തിലും സൂര്യനുദിക്കുന്നതിനു മുമ്പായി അന്നേ ദിവസം അവര്‍ക്കു കഴിക്കുവാന്‍ ആവശ്യമായ അത്ര മാത്രം മന്ന അവര്‍ ശേഖരിക്കേണ്ടതുണ്ടായിരുന്നു. മന്ന അടുത്ത ദിവസം വരെ സൂക്ഷിക്കരുതായിരുന്നു, അതിൽ പൂപ്പൽ വരുമായിരുന്നു. അവന്‍ ജനങ്ങളെ പഠിപ്പിക്കുകയോ അവരുടെ സ്വഭാവങ്ങള്‍ വെളിവാക്കുകയോ ചെയ്തില്ല. അവരുടെ ആശയങ്ങളും ചിന്തകളും പരസ്യമാക്കുകയും ചെയ്തില്ല. അവന്‍ ആളുകളെ മാറ്റിയില്ല. മറിച്ച് ജീവിതം നയിക്കുന്നതില്‍ അവര്‍ക്കു മാര്‍ഗദര്‍ശനം നല്‍കി. അക്കാലത്തെ ആളുകള്‍ ഒന്നും ഗ്രഹിക്കാത്ത, ചില അടിസ്ഥാനചലനങ്ങള്‍ മാത്രം സാധ്യമായ കുഞ്ഞുങ്ങളെപ്പോലെയായിരുന്നു. അതുകൊണ്ടു യഹോവ ജനസാമാന്യത്തെ നയിക്കുവാനായി നിയമങ്ങള്‍ അനുശാസിക്കുക മാത്രം ചെയ്തു.

സുവിശേഷം പ്രചരിപ്പിക്കുവാന്‍, അങ്ങനെ ആത്മാര്‍ഥഹൃദയത്തോടെ തേടുന്ന എല്ലാവരും ഈ ദിവസം ചെയ്യുന്ന പ്രവൃത്തിയെപ്പറ്റി അറിവു നേടുകയും അങ്ങനെ പൂര്‍ണമായും ബോധ്യം വരികയും ചെയ്യുവാന്‍, ഓരോ ഘട്ടത്തിലും നിര്‍വഹിക്കപ്പെടുന്ന വേലയുടെ ഉള്‍ക്കഥയെപ്പറ്റി, സത്തയെപ്പറ്റി, പ്രാധാന്യത്തെപ്പറ്റി വ്യക്തമായ ഗ്രാഹ്യം നീ നേടണം. അങ്ങനെ ചെയ്യുമ്പോള്‍, നിന്റെ സംവാദം ശ്രദ്ധിക്കുന്നതിലൂടെ മറ്റുള്ളവര്‍ യഹോവയുടെ വേലയും യേശുവിന്റെ വേലയും, അതിലുപരി ഇന്നത്തെ ദൈവത്തിന്റെ എല്ലാ വേലയും അതുപോലെ വേലയുടെ മൂന്നു ഘട്ടങ്ങള്‍ തമ്മിലുള്ള ബന്ധങ്ങളും വ്യത്യാസങ്ങളും മനസ്സിലാക്കും. അങ്ങനെ ചെയ്യുക വഴി, അവർ ശ്രദ്ധിച്ചു കഴിഞ്ഞതിനു ശേഷം മൂന്നു ഘട്ടങ്ങള്‍ പരസ്പരം തടസ്സപ്പെടുത്തുന്നില്ലെന്നും പകരം അവയെല്ലാം ഒരേ ആത്മാവിന്റെ വേലയാണെന്നും മറ്റുള്ളവര്‍ കാണും. അവര്‍ വ്യത്യസ്തയുഗങ്ങളിലാണ് വേല ചെയ്യുന്നതെങ്കിലും അവർ ചെയ്യുന്ന വേലയുടെ ഉള്ളടക്കം വ്യത്യസ്തമാണെങ്കിലും അവര്‍ പറയുന്ന വചനങ്ങള്‍ വ്യത്യസ്തമാണെങ്കിലും അവരുടെ പ്രവര്‍ത്തനത്തിന് അടിസ്ഥാനമായ തത്ത്വങ്ങള്‍ ഒന്നുതന്നെയാണ്. ഈ കാര്യങ്ങള്‍ ദൈവത്തെ അനുഗമിക്കുന്ന എല്ലാ ആളുകളും മനസ്സിലാക്കേണ്ട ഏറ്റവും മഹത്തായ ദര്‍ശനങ്ങളാണ്.


രണ്ട് അവതാരങ്ങളും കൂടി മനുഷ്യാവതാരത്തിന്റെ പ്രാധാന്യം പൂർത്തിയാക്കുന്നു

ദൈവം ചെയ്യുന്ന വേലയുടെ ഓരോ ഘട്ടത്തിനും അതിന്റേതായ പ്രായോഗിക പ്രാധാന്യമുണ്ട്. അന്ന്, യേശു വന്നപ്പോൾ, അവൻ പുരുഷനായിരുന്നു, ദൈവം ഇത്തവണ വരുമ്പോൾ അവൻ സ്ത്രീയാണ്. ഇതിൽ നിന്ന്, ദൈവം തന്റെ വേലയ്ക്കായി ആണിനെയും പെണ്ണിനെയും സൃഷ്ടിച്ചുവെന്ന് നിനക്ക് കാണാൻ കഴിയും, കൂടാതെ അവന് ലിംഗഭേദം ഇല്ല. അവന്റെ ആത്മാവ് വരുമ്പോൾ, അവൻ ആഗ്രഹിക്കുന്ന ഏത് അവതാരവും എടുക്കാന്‍ അവനു കഴിയും, ആ അവതാരത്തിന് അവനെ പ്രതിനിധീകരിക്കാനും കഴിയും; അത് പുരുഷനായാലും സ്ത്രീയായാലും അവന്റെ മനുഷ്യാവതാരമാണെങ്കില്‍ അതിന് ദൈവത്തെ പ്രതിനിധീകരിക്കാൻ കഴിയും. യേശുവിന്റെ വരവ് ഒരു സ്ത്രീ ആയിട്ടായിരുന്നുവെങ്കില്‍, മറ്റൊരു വിധത്തിൽ പറഞ്ഞാൽ, പരിശുദ്ധാത്മാവിനാൽ ഗർഭത്തില്‍ ഉരുവായത് ആണ്‍കുഞ്ഞിനു പകരം ഒരു പെണ്‍കുഞ്ഞായിരുന്നുവെങ്കില്‍ പോലും, വേലയുടെ ആ ഘട്ടം അതുപോലെ തന്നെ പൂർത്തിയാകുമായിരുന്നു. അങ്ങനെയായിരുന്നുവെങ്കിൽ, വേലയുടെ ഇന്നത്തെ ഘട്ടം പകരം ഒരു പുരുഷനായിരുന്നു പൂർത്തിയാക്കേണ്ടിയിരുന്നത്, എന്നാലും ജോലികൾ എല്ലാം പൂർത്തിയാക്കപ്പെടുക തന്നെ ചെയ്യും. ഓരോ ഘട്ടത്തിലെയും വേല ഒരുപോലെ പ്രാധാന്യമർഹിക്കുന്നു; വേലയുടെ ഒരു ഘട്ടവും ആവർത്തിക്കപ്പെടുന്നില്ല, ഒന്നു മറ്റൊന്നിനു വിരുദ്ധമാവുന്നില്ല. യേശു തന്റെ വേല ചെയ്യുമ്പോൾ അവന്‍ ഏകപുത്രൻ എന്നു വിളിക്കപ്പെട്ടു, “പുത്രൻ” എന്നത് പുല്ലിംഗത്തെ സൂചിപ്പിക്കുന്നു. ഇപ്പോള്‍ നിലവിലുള്ള ഈ ഘട്ടത്തിൽ ഏകപുത്രനെ പരാമർശിക്കാത്തത് എന്തുകൊണ്ടാണ്? കാരണം, വേലയുടെ ആവശ്യകതകൾ യേശുവിന്റേതില്‍ നിന്നും ഒരു ലിംഗഭേദം ആവശ്യമാക്കിയിട്ടുണ്ട്. ദൈവത്തിന് ലിംഗ വ്യത്യാസമില്ല. അവൻ ആഗ്രഹിക്കുന്നതു പോലെ അവൻ അവന്റെ വേല ചെയ്യുന്നു, അവന്റെ വേല ചെയ്യുന്നതിൽ അവൻ ഒരു നിയന്ത്രണത്തിനും വിധേയനല്ല, മാത്രമല്ല തികച്ചും സ്വതന്ത്രനുമാണ്. എന്നാലും വേലയുടെ ഓരോ ഘട്ടത്തിനും അതിന്റേതായ പ്രായോഗിക പ്രാധാന്യമുണ്ട്. ദൈവം രണ്ടുതവണ മനുഷ്യാവതാരമെടുത്തു, അന്ത്യനാളുകളിലെ അവന്റെ അവതാരം ഒടുവിലത്തേതാണെന്നു സ്വയം വ്യക്തമാണ്. അവന്റെ എല്ലാ പ്രവൃത്തികളും വെളിവാക്കാനാണ് അവൻ വന്നിരിക്കുന്നത്. ഈ ഘട്ടത്തിൽ മനുഷ്യനു സാക്ഷ്യം വഹിക്കാനായി വ്യക്തിപരമായി പ്രവർത്തിക്കാന്‍ അവൻ അവതാരമെടുത്തില്ലെങ്കില്‍, ദൈവം പുരുഷന്‍ മാത്രമാണ്, ഒരിക്കലും സ്ത്രീയല്ല എന്ന ധാരണ മനുഷ്യൻ എന്നെന്നേക്കും മുറുകെപ്പിടിക്കും. ഇതിനു മുമ്പ്, എല്ലാ മനുഷ്യരും വിശ്വസിച്ചത് ദൈവമായിരിക്കാന്‍ പുരുഷനു മാത്രമേ കഴിയൂ എന്നും സ്ത്രീയെ ദൈവം എന്ന് വിളിക്കാനാവില്ല എന്നുമാണ്, കാരണം എല്ലാ മനുഷ്യരും പുരുഷന്മാരെ സ്ത്രീകളുടെ മേൽ അധികാരമുള്ളവരായി കണക്കാക്കിയിരുന്നു. ഒരു സ്ത്രീക്കും അധികാരം ഏറ്റെടുക്കാനാവില്ലെന്ന് അവർ വിശ്വസിച്ചു, പുരുഷന്മാർക്കു മാത്രമേ അതിനു കഴിയൂ എന്നും. എന്തിനധികം, പുരുഷൻ സ്ത്രീയുടെ തലവനാണെന്നും സ്ത്രീ പുരുഷനെ അനുസരിക്കണമെന്നും അവനെ മറികടക്കാൻ കഴിയില്ലെന്നും പോലും അവർ പറഞ്ഞു. മുൻകാലങ്ങളിൽ, പുരുഷൻ സ്ത്രീയുടെ തലവനാണെന്ന് പറഞ്ഞപ്പോൾ, ഇത് സർപ്പത്താൽ വഞ്ചിക്കപ്പെട്ട ആദാമിനെയും ഹവ്വായെയും ഉദ്ദേശിച്ചായിരുന്നു—തുടക്കത്തിൽ യഹോവ സൃഷ്ടിച്ചതുപോലെയുള്ള പുരുഷനെയും സ്ത്രീയെയും ഉദ്ദേശിച്ചായിരുന്നില്ല. തീർച്ചയായും, ഒരു സ്ത്രീ തന്റെ ഭർത്താവിനെ അനുസരിക്കുകയും സ്നേഹിക്കുകയും വേണം, ഒരു ഭർത്താവ് തന്റെ കുടുംബത്തെ പോറ്റാനും സംരക്ഷിക്കാനും പഠിക്കണം. ഭൂമിയിലെ ജീവിതത്തിൽ മനുഷ്യർ അനുസരിക്കേണ്ടതായി യഹോവ മുന്നോട്ടുവച്ച ന്യായങ്ങളും ഉത്തരവുകളുമാണ് ഇവ. യഹോവ സ്ത്രീയോടു പറഞ്ഞു: “എങ്കിലും നിന്റെ അഭിലാഷം ഭർത്താവിലായിരിക്കും; അവൻ നിന്നെ ഭരിക്കും.” മനുഷ്യർ (അതായത്, പുരുഷനും സ്ത്രീയും) യഹോവയുടെ ആധിപത്യത്തിനു കീഴിൽ സാധാരണ ജീവിതം നയിക്കാനും മനുഷ്യരാശിയുടെ ജീവിതത്തിന് ഒരു ഘടനയുണ്ടാകാനും അവരുടെ ശരിയായ ക്രമത്തിൽ നിന്ന് അകന്നുപോകാതിരിക്കാനും മാത്രമാണ് അവിടുന്ന് അങ്ങനെ പറഞ്ഞത്. അതിനാൽ, പുരുഷനും സ്ത്രീയും എങ്ങനെ പ്രവർത്തിക്കണം എന്നതിന് യഹോവ ഉചിതമായ നിയമങ്ങള്‍ ഉണ്ടാക്കി, ഇത് ഭൂമിയിൽ ജീവിച്ചിരിക്കുന്ന എല്ലാ സൃഷ്ടികളെയും ഉദ്ദേശിച്ച് മാത്രമാണ്, ദൈവത്തിന്റെ മനുഷ്യാവതാരവുമായി ഇതിന് യാതൊരു ബന്ധവുമില്ല. ദൈവം എങ്ങനെയാണ് അവന്‍ സൃഷ്ടിച്ച ജീവികളെപ്പോലെ ആകുന്നത്? അവന്റെ വചനം അവന്റെ സൃഷ്ടിയായ മനുഷ്യവർഗത്തെ ഉദ്ദേശിച്ചു മാത്രമാണ്; മനുഷ്യവർഗത്തിന് സാധാരണ ജീവിതം നയിക്കാനാണ് അവൻ പുരുഷനും സ്ത്രീക്കും നിയമങ്ങള്‍ സ്ഥാപിച്ചത്. തുടക്കത്തിൽ, യഹോവ മനുഷ്യരാശിയെ സൃഷ്ടിച്ചപ്പോൾ, ആണും പെണ്ണുമായി രണ്ടുതരം മനുഷ്യരെ സൃഷ്ടിച്ചു; അതുകൊണ്ടുതന്നെ അവന്റെ മനുഷ്യാവതാരങ്ങളെ ആണും പെണ്ണും എന്ന് വേര്‍തിരിച്ചിട്ടുണ്ട്. ആദാമിനോടും ഹവ്വായോടും പറഞ്ഞ വാക്കുകളെ അടിസ്ഥാനമാക്കിയല്ല അവൻ തന്റെ വേല തീരുമാനിച്ചത്. ആദിയിൽ മനുഷ്യരാശിയെ സൃഷ്ടിച്ച സമയത്ത് അവൻ ചിന്തിച്ചുറപ്പിച്ചതിന് അനുസൃതമായാണ് രണ്ടു കാലങ്ങളിലെയും അവന്റെ മനുഷ്യജന്മങ്ങൾ നിർണയിക്കപ്പെട്ടത്; അതായത്, ദുഷിപ്പിക്കപ്പെടുന്നതിനു മുമ്പുള്ള ആണിനെയും പെണ്ണിനെയും അടിസ്ഥാനമാക്കിയാണ് തന്റെ രണ്ട് അവതാരങ്ങളുടെ വേലയും അവൻ പൂർത്തിയാക്കിയത്. സർപ്പത്താൽ വഞ്ചിക്കപ്പെട്ട ആദാമിനോടും ഹവ്വായോടും യഹോവ പറഞ്ഞ വാക്കുകൾ എടുത്ത് മനുഷ്യവർഗം ദൈവത്തിന്റെ അവതാരത്തിന്റെ വേലയിൽ പ്രയോഗിച്ചാൽ, യേശുവും ഭാര്യയെ യഥാവിധി സ്നേഹിക്കേണ്ടതായിരുന്നില്ലേ? അങ്ങനെ ചെയ്‌താല്‍, ദൈവം അപ്പോഴും ദൈവമായിരിക്കുമായിരുന്നോ? അങ്ങനെയായിരുന്നെങ്കില്‍, അപ്പോഴും അവനു തന്റെ വേല പൂർത്തിയാക്കാൻ കഴിയുമായിരുന്നോ? ദൈവത്തിന്റെ മനുഷ്യാവതാരം സ്ത്രീയാകുന്നത് തെറ്റാണെങ്കിൽ, സ്ത്രീയെ സൃഷ്ടിച്ചത് ദൈവം ചെയ്ത ഏറ്റവും വലിയ പിശകായിരിക്കില്ലേ? ദൈവം സ്ത്രീയായി അവതാരമെടുക്കുന്നത് തെറ്റാണെന്ന് ആളുകൾ ഇപ്പോഴും വിശ്വസിക്കുന്നുണ്ടെങ്കിൽ, വിവാഹം കഴിക്കാത്തതും അതിനാൽ ഭാര്യയെ സ്നേഹിക്കാൻ കഴിയാത്തതുമായ യേശു, ഇന്നത്തെ അവതാരത്തെപ്പോലെ തന്നെ തെറ്റുകാരനല്ലേ? ദൈവം മനുഷ്യാവതാരമെടുത്തതിന്റെ ഇക്കാലത്തെ സത്യം അളക്കാൻ നീ യഹോവ ഹവ്വായോടു പറഞ്ഞ വാക്കുകൾ ഉപയോഗിക്കുന്നതിനാൽ, കൃപായുഗത്തിൽ മനുഷ്യാവതാരമെടുത്ത കർത്താവായ യേശുവിനെ വിധിക്കാൻ ആദാമിനോടുള്ള യഹോവയുടെ വാക്കുകൾ നീ ഉപയോഗിക്കണം. ഇവ രണ്ടും ഒന്നുതന്നെയല്ലേ? സർപ്പത്താൽ വഞ്ചിക്കപ്പെടാത്ത പുരുഷനാല്‍ നീ കർത്താവായ യേശുവിനെ വിലയിരുത്തുകയാണെങ്കില്‍, സർപ്പത്താൽ വഞ്ചിക്കപ്പെട്ട സ്ത്രീക്കനുസരിച്ച് ഇന്നത്തെ അവതാരത്തിന്റെ സത്യം നീ വിധിക്കരുത്. ഇത് അന്യായമായിരിക്കും! ഈ വിധത്തിൽ ദൈവത്തെ അളക്കുന്നത് നിനക്ക് യുക്തിയില്ലെന്ന് തെളിയിക്കുന്നു. യഹോവ രണ്ടുതവണ മനുഷ്യാവതാരമെടുത്തപ്പോള്‍, അവന്റെ മനുഷ്യാവതാരത്തിന്റെ ലിംഗം സർപ്പത്താൽ വഞ്ചിക്കപ്പെടാത്ത പുരുഷനും സ്ത്രീയുമായി ബന്ധപ്പെട്ടിരിക്കുന്നു; സർപ്പത്താൽ വഞ്ചിക്കപ്പെടാത്ത പുരുഷനും സ്ത്രീക്കും അനുസൃതമായിട്ടാണ് അവൻ രണ്ടുതവണ മനുഷ്യാവതാരമെടുത്തത്. യേശുവിന്റെ പുരുഷത്വം സർപ്പത്താൽ വഞ്ചിക്കപ്പെട്ട ആദാമിന്റേതുപോലെയാണെന്ന് കരുതരുത്. രണ്ടും തികച്ചും ബന്ധമില്ലാത്തവയാണ്, അവർ രണ്ട് വ്യത്യസ്ത സ്വഭാവമുള്ള പുരുഷന്മാരാണ്. യേശുവിന്റെ പുരുഷത്വം അവൻ എല്ലാ സ്ത്രീകളുടെയും മേൽ അധികാരമുള്ളവനാണെന്ന് തെളിയിക്കുന്നു, എന്നാൽ എല്ലാ പുരുഷന്മാരുടെയും മേൽ അധികാരമുള്ളവനല്ല എന്നാണോ? അവൻ എല്ലാ യെഹൂദന്മാരുടെയും (പുരുഷന്മാരും സ്ത്രീകളും ഉൾപ്പെടെ) രാജാവല്ലേ? അവൻ ദൈവം തന്നെയാണ്, സ്ത്രീയുടെ മേല്‍ അധികാരമുള്ളവന്‍ മാത്രമല്ല, പുരുഷന്റെ മേലും അധികാരമുള്ളവനാണ്. അവൻ എല്ലാ സൃഷ്ടികളുടെയും കർത്താവും എല്ലാ സൃഷ്ടികളുടെയും മേല്‍ അധികാരമുള്ളവനുമാണ്. യേശുവിന്റെ പുരുഷത്വം സ്ത്രീയുടെ മേൽ അധികാരമുള്ളവന്റെ പ്രതീകമായി നിർണയിക്കാൻ നിനക്ക് എങ്ങനെ കഴിയും? ഇത് ദൈവദൂഷണമാവില്ലേ? ദുഷിപ്പിക്കപ്പെടാത്ത പുരുഷനാണ് യേശു. അവൻ ദൈവമാണ്; അവൻ ക്രിസ്തുവാണ്; അവൻ കർത്താവാണ്. ആദാമിനെപ്പോലെയുള്ള ഒരു ദുഷിച്ച പുരുഷനായിരിക്കാൻ അവന് എങ്ങനെ കഴിയും? ദൈവത്തിന്റെ പരിശുദ്ധമായ ആത്മാവ് കൈക്കൊണ്ട മനുഷ്യാവതാരമാണ് യേശു. അവൻ ആദാമിന്റെ പുരുഷത്വം പേറുന്ന ഒരു ദൈവമാണെന്ന് നിനക്ക് എങ്ങനെ പറയാൻ കഴിയും? അങ്ങനെയാണെങ്കിൽ, ദൈവത്തിന്റെ എല്ലാ പ്രവൃത്തികളും തെറ്റായിരിക്കില്ലേ? സർപ്പത്താൽ വഞ്ചിക്കപ്പെട്ട ആദാമിന്റെ പുരുഷത്വം യേശുവില്‍ കൂട്ടിച്ചേര്‍ക്കുവാന്‍ യഹോവയ്ക്ക് കഴിയുമായിരുന്നോ? മനുഷ്യജന്മമെടുത്ത ദൈവത്തിന്റെ വേലയുടെ മറ്റൊരു ഉദാഹരണമല്ലേ, യേശുവിൽ നിന്ന് ലിംഗഭേദമുള്ള, എന്നാൽ പ്രകൃതത്തിൽ അവനെപ്പോലെയുള്ള ഇപ്പോഴത്തെ മനുഷ്യാവതാരം? സർപ്പത്താൽ ആദ്യമായി വഞ്ചിക്കപ്പെട്ടത് സ്ത്രീയായതിനാൽ, ദൈവത്തിന് സ്ത്രീയായി അവതാരമെടുക്കുവാന്‍ കഴിയില്ലെന്നു പറയാൻ നീ ഇപ്പോഴും ധൈര്യപ്പെടുന്നുണ്ടോ? സ്ത്രീ ഏറ്റവും മലിനയും മനുഷ്യരാശിയുടെ ദുഷിപ്പിന്റെ ഉറവിടവും ആയതിനാൽ, ദൈവത്തിന് സ്ത്രീയായി മനുഷ്യജന്മമെടുക്കാന്‍ സാധിക്കുകയേയില്ല എന്നു പറയാൻ നീ ഇപ്പോഴും ധൈര്യപ്പെടുന്നുണ്ടോ? “സ്ത്രീ എല്ലായ്പ്പോഴും പുരുഷനെ അനുസരിക്കും, ഒരിക്കലും ദൈവത്തിന്റെ സാക്ഷാത്കാരമാകുകയോ അവനെ നേരിട്ട് പ്രതിനിധീകരിക്കുകയോ ചെയ്യില്ല” എന്ന് വീണ്ടും വീണ്ടും പറയാൻ നീ ധൈര്യപ്പെടുന്നുണ്ടോ? മുമ്പ് നിനക്ക് മനസ്സിലായില്ലായിരുന്നു, പക്ഷേ ഇപ്പോൾ‌ നിനക്ക് ദൈവത്തിന്റെ വേലയെ, പ്രത്യേകിച്ച് ദൈവത്തിന്റെ മനുഷ്യജന്മത്തെ, തുടർന്നും നിന്ദിക്കാൻ‌ കഴിയുമോ? ഇത് നിനക്ക് വ്യക്തമല്ലെങ്കിൽ, നിന്റെ വിഡ്ഢിത്തവും അജ്ഞതയും പരസ്യമാവുകയും നിന്റെ വൈരൂപ്യം വെളിപ്പെടുകയും ചെയ്യാതിരിക്കാൻ നിന്റെ നാവിനെ നിയന്ത്രിക്കുന്നതാണ് നല്ലത്. നീ എല്ലാം മനസ്സിലാക്കുന്നുവെന്ന് കരുതരുത്. എന്റെ കാര്യനിര്‍വഹണ പദ്ധതിയുടെ ആയിരത്തിലൊന്ന് പോലും മനസ്സിലാക്കാൻ നീ കണ്ടതും അനുഭവിച്ചതും പര്യാപ്തമല്ലെന്ന് ഞാൻ നിന്നോട് പറയുന്നു. എന്നിട്ടും എന്തുകൊണ്ടാണ് നീ ഇത്ര ധിക്കാരത്തോടെ പ്രവര്‍ത്തിക്കുന്നത്? നിനക്കുള്ള ആ ചെറിയ കഴിവും തുലോം തുച്ഛമായ അറിവും യേശുവിന്റെ വേലയുടെ ഒരു നിമിഷത്തില്‍ പോലും ഉപയോഗിക്കാൻ പര്യാപ്തമല്ല! നിനക്ക് യഥാർഥത്തിൽ എത്രകണ്ട് അനുഭവം ഉണ്ട്? നിന്റെ ജീവിതകാലത്ത് നീ കണ്ടതും കേട്ടതും സങ്കൽപ്പിച്ചതും ഒരു നിമിഷത്തിൽ ഞാൻ ചെയ്യുന്ന ജോലിയെക്കാൾ കുറവാണ്! നീ ചുഴിഞ്ഞ് കുറ്റം കണ്ടുപിടിക്കാതിരിക്കുകയാണ് നല്ലത്. നിനക്ക് വേണ്ടുന്നത്രയും അഹങ്കാരമാകാം, പക്ഷേ നീ ഒരു ജീവിയല്ലാതെ മറ്റൊന്നുമല്ല, ഒരു ഉറുമ്പിന് പോലും തുല്യമല്ല! നിന്റെ വയറിനുള്ളിൽ നീ സൂക്ഷിക്കുന്നതെല്ലാം ഉറുമ്പിന്റെ വയറ്റിലുള്ളതിനെക്കാൾ കുറവാണ്! നിനക്ക് കുറച്ച് അനുഭവവും മൂപ്പും ഉള്ളതുകൊണ്ട്, സംയമനമില്ലാതെ അംഗവിക്ഷേപങ്ങളോടെ വലിയ വര്‍ത്തമാനം പറയാന്‍ നിനക്ക് അവകാശമുണ്ട്‌ എന്ന് കരുതരുത്. നിന്റെ അനുഭവവും മൂപ്പുമെല്ലാം ഞാൻ അരുളിച്ചെയ്ത വചനങ്ങളിൽ നിന്നും വന്നതല്ലേ? നിന്റെ സ്വന്തം അധ്വാനത്തിനും കഷ്ടപ്പാടിനും പകരമായിട്ടായിരുന്നു അവയെന്ന് നീ വിശ്വസിക്കുന്നുണ്ടോ? ഇന്ന്, ഞാന്‍ മനുഷ്യജന്മമെടുത്തിരിക്കുന്നു എന്ന് നീ കാണുന്നു, ഇത് കാരണം മാത്രം നിന്നില്‍ ആശയങ്ങളുടെ അതിബാഹുല്യവും അതില്‍ നിന്നുള്ള അസംഖ്യം ധാരണകളുമുണ്ടാവുന്നു. എന്റെ മനുഷ്യാവതാരമില്ലായിരുന്നെങ്കില്‍, നിനക്ക് അസാധാരണമായ കഴിവുകൾ ഉണ്ടായിരുന്നെങ്കിൽ പോലും, നിനക്ക് ഇത്രയധികം ആശയങ്ങൾ ഉണ്ടാകുമായിരുന്നില്ല; ഇവയിൽ നിന്നല്ലേ നിന്റെ ധാരണകളും ഉണ്ടാകുന്നത്? ആ ആദ്യത്തെ തവണ യേശു മനുഷ്യജന്മമെടുത്തില്ലായിരുന്നുവെങ്കില്‍, മനുഷ്യാവതാരത്തെക്കുറിച്ച് നീ അറിയുകയെങ്കിലും ചെയ്യുമായിരുന്നോ? രണ്ടാമത്തെ അവതാരത്തെ വിധിക്കുവാനുള്ള ധിക്കാരം നിനക്കുണ്ടായത് ആദ്യത്തെ അവതാരം നിനക്ക് അറിവ് നൽകിയതുകൊണ്ടല്ലേ? അനുസരണയുള്ള ഒരു അനുയായി ആകുന്നതിനു പകരം, നീ എന്തിനാണ് അതിനെ പഠനവിധേയമാക്കുന്നത്? ഈ പ്രവാഹത്തില്‍ പ്രവേശിച്ച്, മനുഷ്യജന്മമെടുത്ത ദൈവത്തിന്റെ മുമ്പാകെ വരുമ്പോൾ, അവനെക്കുറിച്ച് ഗവേഷണം ചെയ്യാൻ അവൻ നിന്നെ അനുവദിക്കുമോ? നിനക്ക് നിന്റെ സ്വന്തം കുടുംബ ചരിത്രത്തെക്കുറിച്ച് ഗവേഷണം ചെയ്യാം, എന്നാൽ നീ ദൈവത്തിന്റെ “കുടുംബ ചരിത്ര”ത്തെക്കുറിച്ച് ഗവേഷണം ചെയ്യാൻ ശ്രമിക്കുകയാണെങ്കിൽ, അത്തരമൊരു പഠനം നടത്താൻ ഇന്നത്തെ ദൈവം നിന്നെ അനുവദിക്കുമോ? നിനക്ക് കാഴ്ചയില്ലെന്നുണ്ടോ? നീ സ്വയം അവഹേളിക്കുകയല്ലേ ചെയ്യുന്നത്?

യേശുവിന്റെ വേല മാത്രമാണ് നടന്നിട്ടുള്ളതെങ്കില്‍, അതിനു പരിപൂരകമായി അന്ത്യനാളുകളിലെ ഈ ഘട്ടത്തിലെ വേല നടന്നിരുന്നില്ല എങ്കില്‍, യേശു മാത്രമാണ് ദൈവപുത്രൻ, അതായത് ദൈവത്തിന് ഒരു പുത്രൻ മാത്രമേയുള്ളൂ എന്നും അക്കാലത്തിനു ശേഷം മറ്റൊരു പേരില്‍ വരുന്ന ആരും ദൈവപുത്രനോ, എന്തിന് ദൈവം തന്നെയോ ആവില്ല എന്നുമുള്ള ധാരണയിൽ മനുഷ്യൻ എന്നെന്നേക്കും ഉറച്ചുനിൽക്കും. പാപബലിയായി അര്‍പ്പിക്കുന്ന അല്ലെങ്കിൽ ദൈവത്തിനുവേണ്ടി അധികാരം ഏറ്റെടുക്കുകയും മനുഷ്യരാശിയെ മുഴുവൻ വീണ്ടെടുക്കുകയും ചെയ്യുന്ന ഏതൊരാളും ഏകദൈവപുത്രനാണെന്ന ധാരണ മനുഷ്യനുണ്ട്. വരുന്നവൻ പുരുഷനായിരിക്കുന്നിടത്തോളം കാലം അവനെ ഏകദൈവപുത്രനും ദൈവത്തിന്റെ പ്രതിനിധിയുമായി കണക്കാക്കാമെന്ന് വിശ്വസിക്കുന്ന ചിലരുണ്ട്. യേശു യഹോവയുടെ പുത്രനാണെന്ന്, ഏകദൈവപുത്രനാണെന്ന് പറയുന്നവരുണ്ട്. അത്തരം ധാരണകള്‍ അതിരുകവിഞ്ഞതല്ലേ? അവസാനകാലത്തിൽ വേലയുടെ ഈ ഘട്ടം നടന്നില്ലെങ്കിൽ, ദൈവത്തെ സംബന്ധിച്ച് മനുഷ്യരാശി മുഴുവനും ഒരു ഇരുണ്ട നിഴലിന്റെ മറവിലാകും. ഇങ്ങനെയാണെങ്കിൽ, പുരുഷൻ സ്വയം സ്ത്രീയെക്കാൾ ഉന്നതനാണെന്ന് കരുതും, സ്ത്രീകൾക്ക് ഒരിക്കലും തല ഉയർത്തിപ്പിടിക്കാൻ കഴിയില്ല, പിന്നെ ഒരു സ്ത്രീയെ പോലും രക്ഷിക്കാനാവില്ല. ദൈവം പുരുഷനാണെന്ന് ആളുകൾ എപ്പോഴും വിശ്വസിക്കുന്നു, മാത്രമല്ല, അവൻ എപ്പോഴും സ്ത്രീയെ പുച്ഛിക്കുകയും അവള്‍ക്ക് രക്ഷ നൽകാതിരിക്കുകയും ചെയ്യുന്നുവെന്നും. ഇങ്ങനെയാണെങ്കിൽ, യഹോവയാൽ സൃഷ്ടിക്കപ്പെട്ടവരും, ദുഷിപ്പിക്കപ്പെട്ടവരുമായ എല്ലാ സ്ത്രീകൾക്കും ഒരിക്കലും രക്ഷിക്കപ്പെടാനുള്ള അവസരം ലഭിക്കില്ലെന്നത് ശരിയല്ലേ? അപ്പോൾ യഹോവ സ്ത്രീയെ സൃഷ്ടിച്ചതില്‍, അതായത് ഹവ്വായെ സൃഷ്ടിച്ചതിൽ അർത്ഥമില്ലായിരുന്നു എന്നാണോ? സ്ത്രീ നിത്യമായി നശിക്കുകയില്ലേ? ഇക്കാരണത്താൽ, സ്ത്രീയെ മാത്രമല്ല, മുഴുവൻ മനുഷ്യരാശിയെയും രക്ഷിക്കുന്നതിനായി അന്ത്യനാളുകളിലെ വേലയുടെ ഘട്ടം ഏറ്റെടുക്കേണ്ടതുണ്ട്. ദൈവം സ്ത്രീയായി അവതരിക്കുകയാണെങ്കിൽ, അത് സ്ത്രീയെ രക്ഷിക്കാനായി മാത്രമാണ് എന്ന് ആരെങ്കിലും കരുതുന്നുണ്ടെങ്കിൽ, ആ വ്യക്തി തീർച്ചയായും ഒരു വിഡ്ഢിയായിരിക്കും!

ഇന്നത്തെ വേല കൃപായുഗത്തിന്റെ പ്രവർത്തനങ്ങളെ മുന്നോട്ട് നയിച്ചിരിക്കുന്നു; അതായത്, ആറായിരം വർഷത്തെ കാര്യനിര്‍വഹണ പദ്ധതി പ്രകാരമുള്ള പ്രവർത്തനങ്ങൾ മുന്നോട്ട് നീങ്ങിയിരിക്കുന്നു. കൃപായുഗം അവസാനിച്ചുവെങ്കിലും, ദൈവത്തിന്റെ വേലയിൽ പുരോഗതി ഉണ്ടായിട്ടുണ്ട്. വേലയുടെ ഈ ഘട്ടം കൃപായുഗവും ന്യായപ്രമാണയുഗവും അടിസ്ഥാനമാക്കിയുള്ളതാണെന്ന് ഞാൻ വീണ്ടും വീണ്ടും പറയുന്നത് എന്തുകൊണ്ടാണ്? കാരണം, ഇന്നത്തെ വേല കൃപായുഗത്തിൽ ചെയ്ത വേലയുടെ തുടർച്ചയാണ്, കൂടാതെ ന്യായപ്രമാണയുഗത്തിൽ ചെയ്തതിനും മേലുള്ള മുന്നേറ്റവുമാണ്. മൂന്ന് ഘട്ടങ്ങളും പരസ്പരം വളരെ മുറുകെ ബന്ധപ്പെട്ടിരിക്കുന്നു, ശൃംഖലയിലെ ഓരോ കണ്ണിയും അടുത്തതുമായി സൂക്ഷ്മമായി ബന്ധപ്പെട്ടിരിക്കുന്നു. ഈ വേലയുടെ ഘട്ടം യേശു ചെയ്തതിനെ അടിസ്ഥാനമാക്കിയുള്ളതാണെന്ന് ഞാൻ എന്തുകൊണ്ടാണ് പറയുന്നത്? ഈ ഘട്ടം യേശു ചെയ്ത വേലയിൽ അധിഷ്ഠിതമല്ലെന്ന് കരുതുക, ഈ ഘട്ടത്തിൽ മറ്റൊരു കുരിശിലേറ്റൽ നടക്കേണ്ടിവരും, മുമ്പത്തെ ഘട്ടത്തിലെ വീണ്ടെടുക്കൽ ജോലികൾ വീണ്ടും ചെയ്യേണ്ടിവരും. ഇത് അർത്ഥശൂന്യമായിരിക്കും. അതിനാൽ ജോലി പൂർണമായും പൂർത്തിയായി എന്നല്ല, കാലം മുന്നോട്ട് നീങ്ങിയിരിക്കുന്നു, വേലയുടെ നില മുമ്പത്തേതിനെക്കാൾ ഉയർത്തുകയും ചെയ്തിരിക്കുന്നു. ന്യായപ്രമാണയുഗത്തിന്റെ അടിത്തറയിലും യേശുവിന്റെ പ്രവർത്തനമെന്ന പാറമേലുമാണ് ഈ വേലയുടെ അടിസ്ഥാനം നിർമിച്ചിരിക്കുന്നത് എന്നു പറയാം. ദൈവത്തിന്റെ പ്രവൃത്തി, ഘട്ടം ഘട്ടമായി നിർമിച്ചതാണ്; ഈ ഘട്ടം ഒരു പുതിയ തുടക്കവുമല്ല. ജോലിയുടെ മൂന്ന് ഘട്ടങ്ങളുടെ സംയോജനം മാത്രമേ ആറായിരം വർഷത്തെ കാര്യനിര്‍വഹണ പദ്ധതിയായി കണക്കാക്കൂ. കൃപായുഗത്തിലെ പ്രവർത്തനത്തിന്റെ അടിസ്ഥാനത്തിലാണ് ഈ ഘട്ടത്തിലെ പ്രവർത്തനങ്ങൾ നടക്കുന്നത്. വേലയുടെ ഈ രണ്ട് ഘട്ടങ്ങളും തമ്മിൽ ബന്ധമില്ലായിരുന്നുവെങ്കിൽ, എന്തുകൊണ്ടാണ് ഈ ഘട്ടത്തിൽ ക്രൂശീകരണം ആവർത്തിക്കാത്തത്? എന്തുകൊണ്ടാണ് ഞാൻ മനുഷ്യന്റെ പാപങ്ങൾ ചുമക്കാതെ, അതിനു പകരം മനുഷ്യനെ നേരിട്ട് വിധിക്കാനും ശാസിക്കാനും വരുന്നത്? ക്രൂശീകരണത്തെ തുടർന്ന് ഞാൻ മനുഷ്യനെ വിധിക്കാനും ശാസിക്കാനുമുള്ള വേല ചെയ്തില്ലെങ്കിൽ, ഇപ്പോഴത്തെ എന്റെ വരവ് പരിശുദ്ധാത്മാവ് മുഖാന്തരം അല്ലെങ്കിൽ, മനുഷ്യനെ വിധിക്കാനും ശിക്ഷിക്കാനും എനിക്ക് യോഗ്യതയില്ല. ഞാനും യേശുവും ഒന്നുതന്നെ ആയതുകൊണ്ടാണ്‌ മനുഷ്യനെ ശാസിക്കാനും വിധിക്കാനും ഞാൻ നേരിട്ട് വരുന്നത്. ഈ ഘട്ടത്തിലെ വേല പൂർണമായും മുൻ‌ ഘട്ടത്തിലെ വേലയെ അടിസ്ഥാനമാക്കിയുള്ളതാണ്. അതുകൊണ്ടാണ് ഇത്തരത്തിലുള്ള പ്രവൃത്തിക്കു മാത്രം മനുഷ്യനെ പടിപടിയായി രക്ഷയിലേക്കു കൊണ്ടുവരാൻ കഴിയുന്നത്‌. യേശുവും ഞാനും ഒരേ ആത്മാവിൽ നിന്നാണ് വരുന്നത്. ഞങ്ങളുടെ മനുഷ്യാവതാരങ്ങളില്‍ ഞങ്ങള്‍ ബന്ധമില്ലാത്തവരാണെങ്കിലും ഞങ്ങളുടെ ആത്മാക്കൾ ഒന്നാണ്; ഞങ്ങൾ ചെയ്യുന്ന കാര്യങ്ങളുടെ ഉള്ളടക്കവും ഞങ്ങള്‍ ഏറ്റെടുക്കുന്ന ജോലിയും ഒരുപോലെയല്ലെങ്കിലും, ഞങ്ങൾ സത്തയില്‍ ഒരുപോലെയാണ്; ഞങ്ങളുടെ മനുഷ്യാവതാരങ്ങള്‍ വ്യത്യസ്ത രൂപങ്ങൾ സ്വീകരിക്കുന്നു, പക്ഷേ ഇത് യുഗത്തില്‍ വന്ന മാറ്റവും ഞങ്ങളുടെ വേലയുടെ വ്യത്യസ്ത ആവശ്യകതകളും മൂലമാണ്; ഞങ്ങളുടെ ശുശ്രൂഷകൾ ഒരുപോലെയല്ല, അതിനാൽ ഞങ്ങള്‍ മുന്നോട്ടു വയ്ക്കുന്ന ജോലിയും മനുഷ്യനോടു ഞങ്ങള്‍ വെളിപ്പെടുത്തുന്ന പ്രകൃതവും വ്യത്യസ്തമാണ്. അതുകൊണ്ടാണ് മനുഷ്യൻ ഇന്ന് കാണുന്നതും മനസ്സിലാക്കുന്നതും മുൻകാലങ്ങളിൽ നിന്ന് വ്യത്യസ്തമായിരിക്കുന്നത്, അത് യുഗത്തിലെ മാറ്റം മൂലമാണ്. ജഡശരീരത്തിൽ അവർ ഒരേ ലിംഗത്തിൽപ്പെട്ടവരല്ലെങ്കിലും അവരുടെ രൂപം വ്യത്യസ്തമാണെങ്കിലും അവർ ഒരേ കുടുംബത്തിലോ എന്തിന്, ഒരേ കാലത്തോ അല്ല ജനിച്ചതെങ്കിലും, അവരുടെ ആത്മാക്കൾ ഒന്നാണ്. അവരുടെ മനുഷ്യജന്മങ്ങള്‍ രക്തബന്ധമോ ശാരീരികമായ ബന്ധുത്വമോ പങ്കിടുന്നില്ല എങ്കിലും, അവർ രണ്ടു വ്യത്യസ്ത കാലഘട്ടത്തിലെ ദൈവത്തിന്റെ മനുഷ്യാവതാരങ്ങളാണ് എന്നത് നിഷേധിക്കാനാവില്ല. അവർ ഒരേ വംശപരമ്പരയിലല്ലെങ്കിലും പൊതുവായ ഒരു മനുഷ്യഭാഷ പങ്കിടുന്നില്ലെങ്കിലും (ഒരാൾ യെഹൂദന്മാരുടെ ഭാഷ സംസാരിച്ച പുരുഷനും മറ്റൊരാൾ ചൈനീസ് മാത്രം സംസാരിക്കുന്ന സ്ത്രീയും) അവര്‍ ദൈവത്തിന്റെ മനുഷ്യാവതാരങ്ങള്‍ ആണെന്നുള്ളത്‌ നിഷേധിക്കാനാവാത്ത സത്യമാണ്. ഈ കാരണങ്ങളാലാണ് അവർ ഓരോരുത്തരും ചെയ്യേണ്ട വേലകൾ ചെയ്യാൻ വ്യത്യസ്ത രാജ്യങ്ങളിൽ താമസിച്ചിരുന്നത്, അതും വ്യത്യസ്ത കാലഘട്ടങ്ങളില്‍. അവർ ഒരേ ആത്മാവാണ്, ഒരേ സത്തയുള്ളവരാണ്, എങ്കിലും, അവരുടെ മനുഷ്യാവതാരങ്ങളുടെ ബാഹ്യകവചങ്ങളില്‍ കേവലസമാനതകളില്ല. അവർ പങ്കിടുന്നത് ഒരേ മാനവികതയാണ്, എന്നാൽ അവരുടെ മനുഷ്യാവതാരത്തിന്റെ ബാഹ്യരൂപവും അവരുടെ ജനന സാഹചര്യങ്ങളും കണക്കിലെടുത്താല്‍, അവര്‍ ഒരുപോലെയല്ല. ഇക്കാര്യങ്ങള്‍ അവരുടെ ഇരുവരുടെയും വേലയെയോ മനുഷ്യന് അവരെപ്പറ്റിയുള്ള അറിവിനെയോ യാതൊരു തരത്തിലും ബാധിക്കുന്നില്ല, കാരണം, അന്തിമ വിശകലനത്തിൽ, അവർ ഒരേ ആത്മാവാണ്, ആർക്കും അവരെ വേർതിരിക്കാനാവില്ല. അവര്‍ രക്തബന്ധമുള്ളവര്‍ അല്ലെങ്കിലും, അവരുടെ മുഴുവൻ ഉണ്മയും അവരുടെ ആത്മാക്കളുടെ ചുമതലയിലാണ്, അവ വ്യത്യസ്ത കാലഘട്ടങ്ങളിൽ അവരെ വ്യത്യസ്ത വേലകള്‍ പറഞ്ഞേല്‍പ്പിക്കുകയും, അവരെ വ്യത്യസ്ത വംശപരമ്പരകളിലേക്ക് വിന്യസിക്കുകയും ചെയ്യുന്നു. യഹോവയുടെ ആത്മാവ് യേശുവിന്റെ ആത്മാവിന്റെ പിതാവല്ല, യേശുവിന്റെ ആത്മാവ് യഹോവയുടെ ആത്മാവിന്റെ പുത്രനല്ല: അവർ ഒന്നാണ്, ഒരേ ആത്മാവാണ്. അതുപോലെ, ഇന്നത്തെ മനുഷ്യജന്മമെടുത്ത ദൈവവും യേശുവും രക്തബന്ധമുള്ളവരല്ല, എന്നാൽ അവർ ഒന്നാണ്, കാരണം അവരുടെ ആത്മാക്കൾ ഒന്നാണ്. കരുണയുടെയും ആര്‍ദ്രസ്നേഹത്തിന്റെയും എന്നുവേണ്ടാ, മനുഷ്യന്റെ നീതിപൂർവകമായ ന്യായവിധിയുടെയും ശാസനത്തിന്റെയും, മനുഷ്യനെ ശപിക്കുന്നതിന്റെയുമായ പ്രവൃത്തി ദൈവത്തിന് ചെയ്യാൻ കഴിയും; ഒടുവിലായി, ലോകത്തെ നശിപ്പിക്കാനും ദുഷ്ടന്മാരെ ശിക്ഷിക്കാനും അവനു കഴിയും. ഇതെല്ലാം അവൻ തന്നെ ചെയ്യുന്നില്ലേ? ഇത് ദൈവത്തിന്റെ സർവശക്തിത്വമല്ലേ? മനുഷ്യനുവേണ്ടി നിയമങ്ങൾ പ്രഖ്യാപിക്കാനും കല്പനകൾ പുറപ്പെടുവിക്കാനും അവനു കഴിഞ്ഞു, കൂടാതെ, ആദ്യകാല ഇസ്രായേല്യരെ ഭൂമിയിൽ അവരുടെ ജീവിതം നയിക്കുന്നതിനായി വഴികാട്ടാനും ആലയവും യാഗപീഠങ്ങളും പണിയാന്‍ അവര്‍ക്ക് മാര്‍ഗനിര്‍ദ്ദേശം നല്‍കുവാനും എല്ലാ ഇസ്രായേല്യരെയും അവന്റെ അധീശത്വത്തില്‍ നിലനിര്‍ത്താനും അവനു സാധിച്ചു. അവന്റെ അധികാരം നിമിത്തം അവൻ ഇസ്രായേൽ ജനത്തോടൊപ്പം രണ്ടായിരം വർഷം ഭൂമിയിൽ ജീവിച്ചു. ഇസ്രായേല്യർ അവനോടു മത്സരിക്കാന്‍ തുനിഞ്ഞില്ല; എല്ലാവരും യഹോവയെ ബഹുമാനിക്കുകയും അവന്റെ കല്പനകൾ പാലിക്കുകയും ചെയ്തു. അവന്റെ അധികാരത്താലും സർവശക്തിത്വത്താലും ചെയ്ത വേലയാണിത്. എന്നിട്ട്, കൃപായുഗത്തിൽ, പാപികളായ മുഴുവൻ മനുഷ്യരെയും (ഇസ്രായേല്യരെ മാത്രമല്ല) വീണ്ടെടുക്കാൻ യേശു വന്നു. അവൻ മനുഷ്യനോട് കരുണയും സ്നേഹാനുകമ്പയും കാണിച്ചു. കൃപായുഗത്തിൽ മനുഷ്യൻ കണ്ട യേശു സ്നേഹാനുകമ്പകള്‍ നിറഞ്ഞവനും മനുഷ്യനോട് എപ്പോഴും സ്നേഹം കാണിക്കുന്നവനുമായിരുന്നു, കാരണം മനുഷ്യനെ പാപത്തിൽ നിന്ന് രക്ഷിക്കാനാണ് അവൻ വന്നത്. അവന്റെ ക്രൂശീകരണം മനുഷ്യരാശിയെ പാപത്തിൽ നിന്ന് പൂർണമായും വീണ്ടെടുക്കുന്നതുവരെ മനുഷ്യരുടെ പാപങ്ങൾ ക്ഷമിക്കാൻ അവനു കഴിഞ്ഞു. ഈ കാലയളവിൽ, ദൈവം മനുഷ്യന്റെ മുമ്പിൽ കരുണയോടും സ്നേഹാനുകമ്പയോടും കൂടെ പ്രത്യക്ഷപ്പെട്ടു; അതായത്, മനുഷ്യര്‍ക്ക്‌ എന്നെന്നേക്കുമായി മാപ്പ് കിട്ടാനായി, അവൻ മനുഷ്യനുവേണ്ടിയുള്ള പാപബലി ആയിത്തീർന്നു, അവന്‍ മനുഷ്യരുടെ പാപങ്ങൾക്കായി ക്രൂശിക്കപ്പെട്ടു. അവൻ കരുണയും അനുകമ്പയും ക്ഷമയും സ്നേഹവുമുള്ളവനായിരുന്നു. കൃപായുഗത്തിൽ യേശുവിനെ അനുഗമിച്ച എല്ലാവരും അതുപോലെ എല്ലാ കാര്യങ്ങളിലും ക്ഷമയും സ്നേഹവും പ്രകടമാക്കാന്‍ ശ്രമിച്ചു. അവർ ദീർഘക്ഷമയുള്ളവരായിരുന്നു, പ്രഹരമോ ശാപവര്‍ഷമോ കല്ലേറോ അനുഭവിക്കേണ്ടിവന്നപ്പോഴും അവര്‍ തിരിച്ച് എതിര്‍ത്തില്ല. എന്നാൽ അവസാന ഘട്ടത്തിൽ അത് മേലിൽ അങ്ങനെയാകില്ല. യേശുവിന്റെയും യഹോവയുടെയും പ്രവൃത്തി, അവര്‍ ഒരേ ആത്മാവിന്റെ ഭാഗമായിരുന്നെങ്കിലും, പൂർണമായും ഒന്നായിരുന്നില്ല. യഹോവയുടെ പ്രവൃത്തികൊണ്ട് ആ യുഗത്തിനു അവസാനമായില്ല. മറിച്ച് അതു യുഗത്തെ നയിക്കുകയും ഭൂമിയിലെ മനുഷ്യരാശിയുടെ ജീവന്‍ സാധ്യമാക്കുകയും ചെയ്തു. കൂടാതെ, ഇന്നത്തെ വേല എന്തെന്നാല്‍, അങ്ങേയറ്റം ദുഷിച്ച വിജാതീയ രാജ്യങ്ങളിലുള്ളവരെ കീഴടക്കുക, കൂടാതെ ചൈനയിൽ ദൈവം തിരഞ്ഞെടുത്ത ആളുകളെ മാത്രമല്ല, മുഴുവൻ പ്രപഞ്ചത്തെയും എല്ലാ മനുഷ്യരെയും നയിക്കുക എന്നിവയാണ്. ഈ വേല ചൈനയിൽ മാത്രമാണ് നടക്കുന്നതെന്ന് നിനക്ക് തോന്നാം, പക്ഷേ വാസ്തവത്തിൽ ഇത് ഇതിനകം വിദേശത്തേക്ക് വ്യാപിക്കാൻ തുടങ്ങിയിരിക്കുന്നു. ചൈനയ്ക്ക് പുറത്തുള്ള ആളുകൾ വീണ്ടും വീണ്ടും ശരിയായ പാത അന്വേഷിക്കുന്നത് എന്തുകൊണ്ടാണ്? ആത്മാവ് ഇതിനകം, പ്രവർത്തിക്കാൻ തുടങ്ങിയിരിക്കുന്നതിനാലാണ് ഇത്; കൂടാതെ ഇന്ന് കേള്‍ക്കുന്ന വചനങ്ങൾ പ്രപഞ്ചത്തിൽ ഉടനീളമുള്ള ആളുകളിലേക്ക് നയിക്കപ്പെടുന്നുണ്ട്. ഇതോടെ, പകുതിപ്പണി ഇതിനകം തുടങ്ങിക്കഴിഞ്ഞു. ലോകത്തിന്റെ സൃഷ്ടി മുതൽ ഇന്നുവരെ, ദൈവാത്മാവ് ഈ മഹത്തായ വേല നടപ്പിലാക്കിയിട്ടുണ്ട്, മാത്രമല്ല വിവിധ യുഗങ്ങളിലും വിവിധ രാജ്യങ്ങളിലും വ്യത്യസ്ത വേലകൾ ചെയ്തിട്ടുമുണ്ട്. ഓരോ യുഗത്തിലുമുള്ള ആളുകൾ അവന്റെ വ്യത്യസ്തമായ സ്വഭാവം കാണുന്നു, അത് അവൻ ചെയ്യുന്ന വ്യത്യസ്ത പ്രവൃത്തികളിലൂടെ സ്വാഭാവികമായും വെളിപ്പെടുന്നു. അവൻ ദൈവമാണ്, കരുണയും സ്നേഹാനുകമ്പയും നിറഞ്ഞവനാണ്; അവൻ മനുഷ്യന്റെ പാപബലിയും മനുഷ്യന്റെ ഇടയനുമാണ്; എന്നാല്‍ അവൻ മനുഷ്യന്റെ ന്യായവിധി, ശാസനം, ശാപം എന്നിവയുമാണ്. രണ്ടായിരം വർഷക്കാലം ഭൂമിയിൽ മനുഷ്യജീവിതത്തിന് വഴികാട്ടിയാകുവാന്‍ അവനു കഴിഞ്ഞു, മാത്രമല്ല ദുഷിപ്പിക്കപ്പെട്ട മനുഷ്യരാശിയെ പാപത്തിൽ നിന്ന് വീണ്ടെടുക്കാനും അവനു കഴിഞ്ഞു. ഇന്ന്, അവനെ അറിയാത്ത മനുഷ്യരാശിയെപ്പോലും കീഴടക്കാനും അവന്റെ ആധിപത്യത്തിനു കീഴില്‍ അവര്‍ പ്രണമിക്കാന്‍ ഇടവരുത്താനും അങ്ങനെ എല്ലാവരെയും അവനു മുന്നില്‍ പൂര്‍ണമായി കീഴ്പ്പെടാൻ ഇടയാക്കാനും അവനു കഴിയുന്നുണ്ട്. അവൻ കരുണയും സ്നേഹവുമുള്ള ഒരു ദൈവം മാത്രമല്ല, ജ്ഞാനത്തിന്റെയും അത്ഭുതങ്ങളുടെയും ഒരു ദൈവം മാത്രമല്ല, ഒരു വിശുദ്ധ ദൈവം മാത്രമല്ല, മനുഷ്യനെ വിധിക്കുന്ന ഒരു ദൈവം കൂടിയാണെന്ന് കാണിക്കുവാന്‍, അവസാനം, പ്രപഞ്ചത്തിലുടനീളമുള്ള ആളുകൾക്കിടയില്‍ മലിനവും അനീതി നിറഞ്ഞതും ആയതെല്ലാം അവൻ എരിയിച്ചുകളയും. മനുഷ്യവർഗത്തിലെ ദുഷ്ടന്മാർക്ക്, അവൻ കത്തുന്നവനും ന്യായവിധിയും ശിക്ഷയും ആകുന്നു; പൂര്‍ണരാക്കപ്പെടേണ്ടവര്‍ക്ക് അവന്‍ പീഡയും സ്ഫുടം ചെയ്യലും പരീക്ഷയുമാണ്, ഒപ്പം സാന്ത്വനവും സംരക്ഷണവും വചനങ്ങൾ, കൈകാര്യം ചെയ്യല്‍, വെട്ടി ഒതുക്കല്‍ എന്നിവയ്ക്കുള്ള വ്യവസ്ഥയുമാണ്. ഒഴിവാക്കപ്പെടുന്നവര്‍ക്ക് അവന്‍ ശിക്ഷയും പകരംവീട്ടലുമാണ്. എന്നോട് പറയുക, ദൈവം സർവശക്തനല്ലേ? നീ സങ്കല്‍പ്പിക്കുന്നതുപോലെ, ക്രൂശീകരണത്തിനു മാത്രമല്ല, ഒന്നൊഴിയാതെ എല്ലാ ജോലികൾക്കും അവൻ പ്രാപ്തനാണ്. നീ ദൈവത്തെ കുറച്ചുകാണുന്നു! അവനു ചെയ്യാൻ കഴിയുന്നത് അവന്റെ ക്രൂശീകരണത്തിലൂടെ മുഴുവൻ മനുഷ്യരെയും വീണ്ടെടുക്കുക മാത്രമാണെന്ന് നിങ്ങൾ വിശ്വസിക്കുന്നുണ്ടോ? അതിനുശേഷം, ജീവവൃക്ഷത്തിൽ നിന്നുള്ള ഫലം തിന്നാനും ജീവനദിയില്‍ നിന്ന് കുടിക്കാനും നീ സ്വർഗത്തിലേക്ക് അവനെ അനുഗമിക്കുമോ? … അതത്ര ലളിതമായിരിക്കുമോ? എന്നോട് പറയൂ, നീ എന്താണ് നേടിയത്? നിനക്ക് യേശുവിന്റെ ജീവിതം ഉണ്ടോ? നിന്നെ തീർച്ചയായും അവന്‍ വീണ്ടെടുത്തിട്ടുണ്ട്, എന്നാൽ ക്രൂശീകരണം യേശുവിന്റെ തന്നെ പ്രവൃത്തിയായിരുന്നു. ഒരു മനുഷ്യനെന്ന നിലയിൽ നീ എന്ത് കടമയാണ് നിറവേറ്റിയത്? നിനക്ക് ബാഹ്യമായ ഭക്തി മാത്രമേയുള്ളൂ, എന്നാൽ നീ അവന്റെ വഴി മനസ്സിലാക്കുന്നില്ല. അങ്ങനെയാണോ നീ അവനെ വെളിപ്പെടുത്തുന്നത്? നീ ദൈവജീവിതം പ്രാപിക്കുകയോ അവന്റെ നീതിപൂർവകമായ സ്വഭാവം പൂർണമായി കാണുകയോ ചെയ്തിട്ടില്ലെങ്കിൽ, നിനക്ക് ജീവൻ ഉള്ളതായി അവകാശപ്പെടാൻ കഴിയില്ല, മാത്രമല്ല നീ സ്വർഗരാജ്യത്തിന്റെ കവാടത്തിലൂടെ കടന്നുപോകാനും യോഗ്യനല്ല.

ദൈവം ഒരു ആത്മാവ് മാത്രമല്ല, അവന് മനുഷ്യജന്മമെടുക്കാനും കഴിയും. മാത്രമല്ല, അവൻ മഹത്ത്വത്തിന്റെ ഒരു ശരീരമാണ്. യേശുവിനെ നീ കണ്ടിട്ടില്ലെങ്കിലും ഇസ്രായേല്യർ അവനെ ദര്‍ശിച്ചു—അതായത് അക്കാലത്തെ യെഹൂദന്മാർ. അവൻ ആദ്യം ജഡശരീരത്തിലായിരുന്നു, എന്നാൽ ക്രൂശിക്കപ്പെട്ടതിനുശേഷം അവൻ മഹത്ത്വത്തിന്റെ ശരീരമായി. അവൻ സർവവ്യാപിയായ ആത്മാവാണ്, എല്ലാ സ്ഥലത്തും പ്രവർത്തിക്കാൻ അവനു കഴിയും. അവന് യഹോവയോ യേശുവോ മിശിഹായോ ആകാം; ഒടുവില്‍, അവന് സർവശക്തനായ ദൈവമാകാനും കഴിയും. അവൻ നീതിയും ന്യായവിധിയും ശാസനയും ആകുന്നു; അവൻ ശാപവും കോപവും ആകുന്നു; എന്നാൽ അതേസമയം അവൻ കരുണയും സ്നേഹാനുകമ്പയും ഉള്ളവനാകുന്നു. അവന്‍ ചെയ്ത എല്ലാ ജോലികളും അവനെ പ്രതിനിധീകരിക്കാൻ പ്രാപ്തമാണ്. ഏതുതരം ദൈവമാണ് അവന്‍ എന്നാണു നീ പറയുന്നത്? നിനക്ക് വിശദീകരിക്കാൻ കഴിയില്ല. നിനക്ക് ശരിക്കും വിശദീകരിക്കാൻ കഴിയുന്നില്ലെങ്കിൽ, നീ ദൈവത്തെക്കുറിച്ചുള്ള നിഗമനങ്ങളിൽ എത്തരുത്. ഒരു ഘട്ടത്തിൽ അവന്‍ വീണ്ടെടുപ്പിന്റെ വേല ചെയ്തതുകൊണ്ട് ദൈവം എന്നേക്കും കരുണയുടെയും സ്നേഹാനുകമ്പയുടെയും ദൈവമാണെന്ന നിഗമനത്തിലെത്തരുത്. അവൻ കരുണയും സ്‌നേഹവുമുള്ള ഒരു ദൈവം മാത്രമാണെന്ന് നിനക്ക് ഉറപ്പുണ്ടോ? അവൻ കേവലം കരുണയും സ്നേഹവുമുള്ള ഒരു ദൈവമാണെങ്കിൽ, അവസാന നാളുകളിൽ അവൻ എന്തുകൊണ്ടായിരിക്കും ആ യുഗം അവസാനിപ്പിക്കുന്നത്? എന്തുകൊണ്ടാണ് അവൻ ഇത്രയധികം ദുരന്തങ്ങൾ അയയ്ക്കുന്നത്? ആളുകളുടെ സങ്കൽപ്പങ്ങളും ചിന്തകളും അനുസരിച്ച്, ദൈവം അവസാനം വരെ കരുണയും സ്നേഹവും ഉള്ളവനായിരിക്കണം, അങ്ങനെ മനുഷ്യരാശിയുടെ അവസാനത്തെ അംഗത്തെ വരെയും രക്ഷിക്കാൻ കഴിയും. പക്ഷേ എന്തുകൊണ്ടാണ് ദൈവം, തന്നെ ശത്രുവായി കണക്കാക്കുന്ന ഈ ദുഷ്ട മനുഷ്യരാശിയെ നശിപ്പിക്കാൻ അന്ത്യനാളുകളിൽ ഭൂകമ്പം, മഹാമാരി, ക്ഷാമം തുടങ്ങിയ മഹാദുരന്തങ്ങൾ അയയ്ക്കുന്നത്? എന്തുകൊണ്ടാണ് ഈ ദുരന്തങ്ങൾ സഹിക്കുവാന്‍ അവിടുന്ന് മനുഷ്യനെ അനുവദിക്കുന്നത്? അവൻ ഏതുതരം ദൈവമാണെന്ന കാര്യം നിങ്ങളിൽ ആരും പറയാൻ ധൈര്യപ്പെടുന്നില്ല, ആർക്കും വിശദീകരിക്കാൻ കഴിയില്ല. അവൻ ആത്മാവാണെന്ന് നിനക്ക് ഉറപ്പുണ്ടോ? അവൻ യേശുവിന്റെ അവതാരമല്ലാതെ മറ്റാരുമല്ല എന്നു പറയാൻ നീ ധൈര്യപ്പെടുന്നുണ്ടോ? മനുഷ്യനുവേണ്ടി എന്നെന്നേക്കുമായി ക്രൂശിക്കപ്പെടുന്ന ഒരു ദൈവമാണ് അവൻ എന്ന് പറയാൻ നീ ധൈര്യപ്പെടുന്നുണ്ടോ?


ത്രിത്വം നിലവിലുണ്ടോ?

യേശു മനുഷ്യജന്മമെടുത്തു എന്ന വസ്തുതയെത്തുടർന്ന് മനുഷ്യൻ ഇതു വിശ്വസിച്ചു: സ്വർഗത്തിൽ പിതാവിനെ കൂടാതെ പുത്രനും ആത്മാവുപോലും ഉണ്ട്. മനുഷ്യൻ വച്ചുപുലർത്തിപ്പോരുന്ന സങ്കൽപ്പമനുസരിച്ച് സ്വർഗത്തിൽ ഇങ്ങനെയുള്ളൊരു ദൈവമുണ്ട്: പിതാവും പുത്രനും പരിശുദ്ധാത്മാവും കൂടിയ ഒരു ത്രിയേക ദൈവം. മുഴുവൻ മനുഷ്യരാശിയും ഇത്തരം ധാരണകൾ വച്ചുപുലർത്തുന്നു: ദൈവം ഏകദൈവമാണ്, പക്ഷേ, മൂന്നു ഭാഗങ്ങളുണ്ട്; ആഴത്തിൽ വേരുറച്ചിരിക്കുന്ന ആ പരമ്പരാഗത ധാരണകൾ പ്രകാരം അതിൽ പിതാവും പുത്രനും പരിശുദ്ധാത്മാവും അടങ്ങിയിരിക്കുന്നു. ആ മൂന്നു ഭാഗവും കൂടിയ ഒന്നാണ് മുഴു ദൈവം. പരിശുദ്ധ പിതാവിനെ കൂടാതെ ദൈവം പൂർണമാകില്ല. സമാനമായി, പുത്രനോ പരിശുദ്ധാത്മാവോ ഇല്ലാതെ ദൈവം പൂർണമാകില്ല. അവരുടെ സങ്കൽപ്പം അനുസരിച്ച്, പിതാവ് തനിച്ചോ പുത്രൻ തനിച്ചോ ദൈവമാകില്ല എന്ന് അവർ വിശ്വസിക്കുന്നു. പിതാവും പുത്രനും പരിശുദ്ധാത്മാവും കൂടിച്ചേർന്നാൽ മാത്രമേ ദൈവമാകൂ. ഇന്ന് സകല മതവിശ്വാസികളും എന്തിന്, നിങ്ങളിൽപ്പെട്ട ഓരോ അനുഗാമിയും ഈ വിശ്വാസം വച്ചുപുലർത്തുന്നു. എന്നിരുന്നാലും ഈ വിശ്വാസം ശരിയാണോ എന്നു വിശദീകരിക്കാൻ ആർക്കും കഴിയുന്നില്ല. കാരണം, പരമോന്നത ദൈവത്തെക്കുറിച്ച് നിങ്ങൾ എപ്പോഴും ആശയക്കുഴപ്പത്തിന്റെ മൂടൽമഞ്ഞിലാണ്. ഇവ സങ്കൽപ്പങ്ങളാണെങ്കിലും ഇവ ശരിയാണോ തെറ്റാണോ എന്ന് നിങ്ങൾക്ക് അറിയില്ല; കാരണം, മതധാരണകൾ നിങ്ങളെ അത്രയധികം ആഴത്തിൽ സ്വാധീനിച്ചിരിക്കുന്നു. ഈ പരമ്പരാഗത മതസങ്കൽപ്പങ്ങൾ നിങ്ങൾ ആഴത്തിൽ കൈക്കൊണ്ടിരിക്കുന്നു, ഈ വിഷം നിങ്ങളുടെ ഉള്ളിന്റെ ഉള്ളിലേക്കു പടർന്നിരിക്കുന്നു. അതുകൊണ്ട് ഇക്കാര്യത്തിൽ നിങ്ങൾ ഈ ഹാനികരമായ സ്വാധീനത്തിന് അങ്ങേയറ്റം വഴിപ്പെട്ടിരിക്കുന്നു; കാരണം, ത്രിത്വദൈവം എന്നൊന്നില്ല. അതായത്, പിതാവും പുത്രനും പരിശുദ്ധാത്മാവും കൂടിയ ത്രിത്വം നിലവിലില്ല. ഇവയെല്ലാം പരമ്പരാഗത മനുഷ്യസങ്കൽപ്പങ്ങളും മനുഷ്യന്റെ മിഥ്യാധാരണകളുമാണ്. അനേക നൂറ്റാണ്ടുകളിൽ ഉടനീളം മനുഷ്യൻ ഈ ത്രിത്വത്തിൽ വിശ്വസിച്ചുപോന്നു, മനുഷ്യമനസ്സിൽ വാർത്തെടുത്ത സങ്കൽപ്പസൃഷ്ടിയാണത്, മനുഷ്യൻ കെട്ടിച്ചമച്ച, മനുഷ്യൻ ഒരിക്കലും കണ്ടിട്ടില്ലാത്ത ഒന്ന്. ഇക്കണ്ട വർഷങ്ങളിലെല്ലാം ത്രിത്വത്തിന്റെ “ശരിയായ അർഥം” വിശദീകരിച്ച അനേകം ബൈബിൾ വ്യാഖ്യാതാക്കൾ ഉണ്ടായിരുന്നിട്ടുണ്ട്. എന്നാൽ, ഒരേ സത്തയുടെ ഭാഗമായ മൂന്നു വ്യക്തികൾ ചേർന്ന ത്രിത്വദൈവത്തെക്കുറിച്ചുള്ള അത്തരം വിശദീകരണങ്ങൾ അവ്യക്തവും അസ്പഷ്ടവുമാണ്, മാത്രമല്ല, “ഉണ്ടാക്കിയെടുത്ത” ദൈവത്തെ കുറിച്ചുള്ള ആശയക്കുഴപ്പം ആളുകളെയെല്ലാം ബാധിക്കുകയും ചെയ്തിരിക്കുന്നു. ഒരു മഹാനും സമഗ്രമായ ഒരു വിശദീകരണം നൽകാൻ നാളിതുവരെ കഴിഞ്ഞിട്ടില്ല. മിക്ക വിശദീകരണങ്ങളും യുക്തിചിന്തയിലും കടലാസ്സിലും ഒതുങ്ങുന്നു, പക്ഷേ, അതിന്റെ അർഥം തെളിമയോടെ പൂർണമായി മനസ്സിലാക്കിയിട്ടുള്ള ഒരാൾ പോലുമില്ല. കാരണം, മനുഷ്യൻ മനസ്സിൽ താലോലിക്കുന്ന ത്രിത്വമെന്ന ഈ മഹാസംഗതി നിലവിലില്ല. കാരണം, ദൈവത്തിന്റെ യഥാർഥ മുഖരൂപം ആരും കണ്ടിട്ടില്ല; ഒരു സന്ദർശനം നടത്താനായി ദൈവത്തിന്റെ വാസസ്ഥലത്തേക്ക് കയറിപ്പോകാനോ അവന്റെ സങ്കേതത്തിൽ എന്തെല്ലാം വസ്തുക്കൾ ഉണ്ടെന്നു നിരീക്ഷിക്കാനോ “ദൈവഭവനത്തിൽ” എത്ര പതിനായിരം അല്ലെങ്കിൽ എത്ര ദശലക്ഷം തലമുറകൾ ഉണ്ടെന്ന് കൃത്യമായി നിർണയിക്കാനോ ദൈവത്തിന്റെ സഹജമായ ഘടനയിൽ എത്ര ഭാഗങ്ങളുണ്ടെന്ന് പരിശോധിക്കാനോ ആർക്കും ഭാഗ്യമുണ്ടായിട്ടില്ല. മുഖ്യമായും പരിശോധിക്കേണ്ടത് ഇതാണ്: പിതാവിന്റെയും പുത്രന്റെയും ഒപ്പം പരിശുദ്ധാത്മാവിന്റെയും പ്രായം, ഓരോരുത്തരുടെയും വ്യതിരിക്തമായ രൂപം, കൃത്യമായി അവർ വേർപെടുന്നതും അവർ ഒന്നായിത്തീരുന്നതും എങ്ങനെയാണ് എന്നിവ. ദൗർഭാഗ്യകരമെന്നു പറയട്ടെ, ഇക്കാലമത്രയും ഒരൊറ്റ മനുഷ്യനും ഈ കാര്യങ്ങളുടെ നിജസ്ഥിതി നിർണയിക്കാൻ കഴിഞ്ഞിട്ടില്ല. അവയെല്ലാം വെറും ഊഹങ്ങളാണ്; കാരണം, ഒരൊറ്റ വ്യക്തിപോലും ഒരു സന്ദർശനത്തിനായി ഒരിക്കലും സ്വർഗത്തിലേക്ക് കയറിപ്പോയിട്ട് സകല മനുഷ്യർക്കും വേണ്ടി ഒരു ‘പരിശോധനാ റിപ്പോർട്ടുമായി’ മടങ്ങിയെത്തി ത്രിത്വത്തെക്കുറിച്ച് അറിയാൻ ആകാംക്ഷയുള്ള തീവ്രഭക്തരായ എല്ലാ മതവിശ്വാസികളെയും കാര്യത്തിന്റെ നിജസ്ഥിതി അറിയിച്ചിട്ടില്ല. അത്തരം സങ്കൽപ്പങ്ങൾ വച്ചുപുലർത്തുന്നതിന് മനുഷ്യനെ കുറ്റപ്പെടുത്താനാവില്ല എന്നതു ശരിതന്നെ. കാരണം, പിതാവായ യഹോവ മനുഷ്യനെ സൃഷ്ടിച്ചപ്പോൾ, പുത്രനായ യേശുവിനെ എന്തുകൊണ്ടാണ് ഒപ്പം കൂട്ടാഞ്ഞത്? ആദിയിൽ എല്ലാം യഹോവയുടെ നാമത്തിൽ നടന്നിരുന്നെങ്കിൽ നന്നായിരുന്നേനേ. കുറ്റം ചാർത്തണമെങ്കിൽ, സൃഷ്ടിയുടെ സമയത്ത് പുത്രനെയും പരിശുദ്ധാത്മാവിനെയും തനിക്കു മുന്നിൽ വിളിച്ചുവരുത്താതെ ഒറ്റയ്ക്ക് തന്റെ വേല നിർവഹിച്ച യഹോവയാം ദൈവത്തിന്‍റെ ക്ഷണികമായ വീഴ്ചയുടെമേൽ ചാർത്തണം. അവരെല്ലാം ഒരേസമയം വേല നിർവഹിച്ചിരുന്നെങ്കിൽ അവർ ഒന്നാകുമായിരുന്നില്ലേ? ഏറ്റവും ആദ്യം മുതൽ അവസാനം വരെ യഹോവ എന്ന നാമം മാത്രമേ ഉണ്ടായിരുന്നുള്ളുവെങ്കിൽ, കൃപായുഗം മുതൽ യേശു എന്ന പേര് ഇല്ലായിരുന്നെങ്കിൽ, അല്ലെങ്കിൽ അപ്പോഴും അവൻ യഹോവ എന്ന് അറിയപ്പെട്ടിരുന്നെങ്കിൽ, മനുഷ്യരുണ്ടാക്കിയ ഈ വേർതിരിവ് സഹിക്കുന്നത് ദൈവത്തിന് ഒഴിവാക്കാമായിരുന്നില്ലേ? നിശ്ചയമായും, ഇതിനെല്ലാം യഹോവയെ കുറ്റപ്പെടുത്താനാവില്ല; കുറ്റം ചാർത്തണമെങ്കിൽ അത് പരിശുദ്ധാത്മാവിന്റെ മേലാകട്ടെ; ആയിരക്കണക്കിനു വർഷങ്ങളായി യഹോവ, യേശു, എന്തിന്, പരിശുദ്ധാത്മാവ് എന്നീ പേരുകളിൽ തന്‍റെ വേല ചെയ്തുപോന്നതും അതിലൂടെ മനുഷ്യരെ കുഴയ്ക്കുകയും ആശയക്കുഴപ്പത്തിലാക്കുകയും, ദൈവം ആരാണെന്ന് കൃത്യമായി അറിയാൻ കഴിയാത്ത അവസ്ഥയിൽ മനുഷ്യനെ ആക്കിയതും അവനാണല്ലോ. പരിശുദ്ധാത്മാവ് സ്വയം രൂപമോ ആകൃതിയോ ഇല്ലാതെ, എന്തിന്, യേശു എന്നതുപോലെ ഒരു പേരില്ലാതെ പ്രവർത്തിക്കുകയും മനുഷ്യന് അവനെ സ്പർശിക്കാനോ കാണാനോ കഴിയാതിരിക്കുകയും മനുഷ്യൻ കേവലം ഇടിനാദം മാത്രം കേൾക്കുകയും ചെയ്തിരുന്നെങ്കിൽ, മനുഷ്യരാശിക്ക് ഇത്തരം വേല കൂടുതൽ പ്രയോജനപ്പെടുമായിരുന്നില്ലേ? അതുകൊണ്ട്, ഇപ്പോൾ എന്തു ചെയ്യാൻ പറ്റും? മനുഷ്യ സങ്കൽപ്പങ്ങൾ, ഇന്നത്തെ ദൈവത്തിനു സഹിക്കാവുന്നതിലും അപ്പുറം പർവതത്തോളം ഉയരത്തിലും കടലോളം പരപ്പിലും കുന്നിച്ചിരിക്കുന്നു, അവനെ തികച്ചും ആശയക്കുഴപ്പത്തിലാക്കിയിരിക്കുന്നു. മുമ്പ് യഹോവയും യേശുവും അവർക്കിടയിൽ പരിശുദ്ധാത്മാവും മാത്രം ആയിരുന്നപ്പോൾത്തന്നെ എങ്ങനെ കൈകാര്യം ചെയ്യണമെന്ന് അറിയാത്ത അവസ്ഥയിലായിരുന്നു മനുഷ്യൻ; ഇപ്പോഴിതാ ദൈവത്തിന്റെ മറ്റൊരു ഭാഗമാണന്ന് പോലും പറയുന്ന സർവശക്തനുമുണ്ട്. അവൻ ആരാണെന്ന്, ഇക്കണ്ട വർഷങ്ങളത്രയും ത്രിത്വത്തിലെ ആരുമായാണ് അവൻ കൂടിച്ചേർന്നിരുന്നതെന്ന്, അഥവാ ആരിലാണ് മറഞ്ഞിരുന്നതെന്ന് ആർക്കാണ് അറിയാവുന്നത്? മനുഷ്യന് ഇത് എങ്ങനെ ഉൾക്കൊള്ളാനാകും? ത്രിത്വദൈവത്തെക്കുറിച്ചു വിശദീകരിക്കാൻതന്നെ ഒരു മനുഷ്യായുസ്സ് വേണ്ടിവരുന്ന സ്ഥിതിക്ക് ഇപ്പോഴിതാ, “നാലു വ്യക്തികൾ ചേർന്ന ഒരു ദൈവം.” ഇത് എങ്ങനെ വിശദീകരിക്കും? നിനക്കത് വിശദീകരിക്കാമോ? സഹോദരങ്ങളേ, ഇത്തരം ഒരു ദൈവത്തിൽ നിങ്ങൾ ഇത്ര കാലം വിശ്വസിച്ചത് എങ്ങനെയാണ്? നിങ്ങളെ ഞാൻ സമ്മതിച്ചിരിക്കുന്നു. ത്രിത്വദൈവംതന്നെ താങ്ങാവുന്നതിലും അപ്പുറമായിരുന്നു; നാലു വ്യക്തികൾ ചേർന്ന ഒരു ദൈവത്തിൽ അചഞ്ചലമായ വിശ്വാസം പുലർത്തിപ്പോരാൻ നിങ്ങൾക്ക് എങ്ങനെ കഴിയുന്നു? പുറത്തുപോകാൻ നിങ്ങളോട് ആവശ്യപ്പെട്ടിരിക്കുന്നെങ്കിലും നിങ്ങൾ വഴങ്ങുന്നില്ല. അവിശ്വസനീയം! നിങ്ങൾ ശരിക്കും ഒരു സംഭവമാണ്! ഒരു വ്യക്തിക്ക് സത്യത്തിൽ, നാലു ദൈവങ്ങളിൽ വിശ്വസിക്കാനാകുന്ന അളവോളം പോകാനും അതിൽനിന്ന് ഒന്നും മനസ്സിലാക്കാതെ ഇരിക്കാനും സാധിക്കുന്നല്ലോ; ഇതൊരു അത്ഭുതമാണെന്ന് നിങ്ങൾക്കു തോന്നുന്നില്ലേ? അത്തരമൊരു മഹാത്ഭുതം പ്രവർത്തിക്കാൻ നിങ്ങൾക്കു കഴിയുമെന്നു പറയാൻ എനിക്ക് കഴിഞ്ഞില്ല! ഞാൻ നിങ്ങളോട് ഒരു കാര്യം പറയാം, സത്യത്തിൽ പ്രപഞ്ചത്തിലെങ്ങും ത്രിത്വദൈവം നിലനിൽക്കുന്നില്ല. ദൈവത്തിന് പിതാവോ പുത്രനോ ഇല്ല, പിതാവും പുത്രനും സംയുക്തമായി പരിശുദ്ധാത്മാവിനെ ഒരു ഉപകരണമായി ഉപയോഗിക്കുന്നു എന്ന ആശയമാകട്ടെ തീരെയും ശരിയല്ല. ഇതെല്ലാം അങ്ങയറ്റം അബദ്ധജഡിലമായ ധാരണയാണ്, അങ്ങനെയൊന്ന് ഈ ലോകത്ത് ഇല്ലേയില്ല! എന്നിരുന്നാലും ഇങ്ങനെയൊരു മിഥ്യാധാരണയ്ക്കും അതിന്റേതായ ഉത്ഭവമുണ്ട്, അത് തികച്ചും അടിസ്ഥാനരഹിതമല്ല; കാരണം, എന്തും എളുപ്പം വിശ്വസിക്കുന്ന മനസ്സോ യുക്തിരഹിതമായ ചിന്തകളോ അല്ല നിങ്ങളുടേത്. പകരം, ഏതെങ്കിലുമൊരു സാത്താനു പോലും കീഴടക്കാൻ കഴിയാത്തത്ര, തികച്ചും ഔചിത്യവും സാമർഥ്യവും ഉള്ളതാണവ. ഈ ചിന്തകളെല്ലാം അബദ്ധജഡിലവും നിലവിലില്ലാത്തതും ആണെന്നതാണ് കഷ്ടം! നിങ്ങൾ ശരിക്കുള്ള സത്യം കണ്ടിട്ടേയില്ല; നിങ്ങൾ വെറും ഊഹാപോഹങ്ങളും ഭാവനാസൃഷ്ടികളും നടത്തുകയും തുടർന്ന് അവയെല്ലാം കെട്ടിച്ചമച്ച് കഥകളാക്കുകയും ചെയ്യുന്നു; തന്ത്രപൂർവം മറ്റുള്ളവരുടെ വിശ്വാസം നേടുന്നതിനും വിവേചനശക്തിയോ യുക്തിബോധമോ ഇല്ലാത്ത പരമവിഡ്ഢികളായവരുടെ മേൽ ആധിപത്യം നേടുന്നതിനും അങ്ങനെ അവർ നിങ്ങളുടെ മഹത്തായതും പുകഴ്പെറ്റതുമായ “വിദഗ്ധ ഉപദേശങ്ങ”ളിൽ വിശ്വസിക്കുന്നതിനും വേണ്ടിയാണത്. സത്യമാണോ ഇത്? മനുഷ്യനു ലഭിക്കേണ്ട ജീവമാർഗമാണോ ഇത്? ഇതെല്ലാം അസംബന്ധമാണ്! ഒരൊറ്റ വാക്കുപോലും ഉചിതമല്ല! ഇക്കണ്ട വർഷങ്ങളിലെല്ലാം ദൈവത്തെ നിങ്ങൾ ഇപ്രകാരം വിഭാഗിച്ചു, ഓരോ തലമുറയും വീണ്ടും കഷണം കഷണമായി മുറിച്ചു, അത് ഒരു ദൈവത്തെ പരസ്യമായി മൂന്നു ദൈവമാക്കുന്ന ഘട്ടത്തോളം എത്തി. വന്നുവന്ന് ദൈവത്തെ ഒന്നായി കൂട്ടിവിളക്കാൻ മനുഷ്യന് കഴിയില്ലെന്ന അവസ്ഥയായി; കാരണം, നിങ്ങൾ അവനെ അത്രകണ്ട് വെട്ടിമുറിച്ചിരിക്കുന്നു! അധികം വൈകുന്നതിനു മുമ്പ്, സത്വരം ഞാൻ വേല തുടങ്ങിയില്ലായിരുന്നുവെങ്കിൽ, നിങ്ങൾ എത്ര കാലം ഇങ്ങനെ നിർലജ്ജം തുടരുമായിരുന്നെന്ന് പറയുക പ്രയാസമാണ്! ദൈവത്തെ ഇങ്ങനെ വിഭജിച്ചുകൊണ്ടിരുന്നാൽ അവന് എങ്ങനെ നിങ്ങളുടെ ദൈവമായി തുടരാനാകും? അപ്പോഴും നിങ്ങൾ ദൈവത്തെ തിരിച്ചറിയുമോ? അപ്പോഴും നിങ്ങൾ അവനെ നിങ്ങളുടെ പിതാവായി അംഗീകരിച്ച് അവനിലേക്കു മടങ്ങുമോ? ഞാൻ വരാൻ അല്പം വൈകിയിരുന്നെങ്കിൽ, നിങ്ങൾ മിക്കവാറും “പിതാവിനെയും പുത്രനെയും”, അതായത് യഹോവയെയും യേശുവിനെയും, ഇസ്രായേലിലേക്കു മടക്കി അയയ്ക്കുകയും, നിങ്ങൾതന്നെ ദൈവത്തിന്റെ ഭാഗമാണെന്ന് അവകാശപ്പെടുകയും ചെയ്യുമായിരുന്നു. ഭാഗ്യവശാൽ, ഇത് ഇപ്പോൾ അന്ത്യനാളുകളാണ്. ഒടുവിൽ, ഞാൻ കാത്തുകാത്തിരുന്ന ഈ ദിനം ആഗതമായിരിക്കുന്നു; ഞാൻ എന്റെ സ്വന്തം കൈയാൽ വേലയുടെ ഈ ഘട്ടം നിർവഹിച്ചശേഷം മാത്രമാണ് നിങ്ങൾ ദൈവത്തെ വിഭജിക്കുന്നത് നിർത്താനായത്. അതല്ലായിരുന്നെങ്കിൽ, നിങ്ങളുടെ അവസ്ഥ വഷളാകുകയും നിങ്ങൾ നിങ്ങൾക്കിടയിലെ സാത്താന്മാരെയെല്ലാം ആരാധിക്കാനായി മേശപ്പുറത്തു വയ്ക്കുകയും ചെയ്യുമായിരുന്നു. നിങ്ങളുടെ തന്ത്രമാണത്! നിങ്ങൾ ദൈവത്തെ വിഭജിക്കുന്ന വിധമാണത്! ഇപ്പോഴും നിങ്ങൾ അത് തുടരുമോ? ഞാൻ ഒന്നു ചോദിക്കട്ടെ: എത്ര ദൈവങ്ങളുണ്ട്? ഏതു ദൈവമാണ് നിങ്ങൾക്ക് രക്ഷ കൈവരുത്തുക? നിങ്ങൾ എപ്പോഴും പ്രാർഥിക്കുന്നത് ആദ്യത്തെ ദൈവത്തോടാണോ, രണ്ടാമത്തെ ദൈവത്തോടോ, അതോ മൂന്നാമത്തേതിനോടോ? അവരിൽ ആരിലാണ് നിങ്ങൾ എപ്പോഴും വിശ്വസിക്കുന്നത്? പിതാവിലോ? പുത്രനിലോ? അതോ ആത്മാവിലോ? നീ ആരിലാണ് വിശ്വസിക്കുന്നതെന്ന് എന്നോട് പറയൂ. ദൈവത്തിൽ വിശ്വസിക്കുന്നുവെന്ന് നിങ്ങൾ കൂടെക്കൂടെ പറയുന്നുണ്ടെങ്കിലും സ്വന്തം മസ്തിഷ്കത്തിലാണ് നിങ്ങൾ യഥാർഥത്തിൽ വിശ്വസിക്കുന്നത്! ദൈവം നിങ്ങളുടെ ഹൃദങ്ങളിൽ ഇല്ലേയില്ല! എന്നാൽ, നിങ്ങളുടെ മനസ്സിലാകട്ടെ അത്തരം എണ്ണമറ്റ “ത്രിത്വങ്ങൾ” കുടികൊള്ളുന്നു! എന്താ, ശരിയല്ലേ?

ത്രിത്വം എന്ന ആശയത്തെ ആധാരമാക്കി വേലയുടെ മൂന്നു ഘട്ടങ്ങളെ വിലയിരുത്തിയാൽ, ഓരോരുത്തരും ചെയ്യുന്ന വേല ഒന്നല്ലാത്ത സ്ഥിതിക്ക് മൂന്നു ദൈവങ്ങൾ ഉണ്ടായിരിക്കണം. ത്രിത്വം ശരിക്കും ഉണ്ടെന്ന് നിങ്ങൾക്കിടയിലെ ആരെങ്കിലും പറയുകയാണെങ്കിൽ, മൂന്നു വ്യക്തികൾ ചേർന്ന ഈ ഏക ദൈവം ശരിക്കും പറഞ്ഞാൽ എന്താണെന്ന് വിശദീകരിക്കൂ. പരിശുദ്ധ പിതാവ് എന്താണ്? പുത്രൻ എന്താണ്? പരിശുദ്ധാത്മാവ് എന്താണ്? യഹോവയാണോ പരിശുദ്ധ പിതാവ്? യേശുവാണോ പുത്രൻ? അപ്പോൾ പരിശുദ്ധാത്മാവിനെക്കുറിച്ച് എന്തു പറയും? പിതാവ് ഒരു ആത്മാവല്ലേ? പുത്രന്റെ സത്തയും ഒരു ആത്മാവല്ലേ? യേശുവിന്റെ വേല പരിശുദ്ധാത്മാവിന്റെ വേലയായിരുന്നില്ലേ? യേശുവിന്റെ വേലപോലെ യഹോവയുടെ അന്നത്തെ വേലയും ഒരു ആത്മാവിലൂടെയല്ലേ നിർവഹിക്കപ്പെട്ടത്? ദൈവത്തിന് എത്ര ആത്മാക്കൾ ഉണ്ടാകും? നിന്‍റെവിശദീകരണം അനുസരിച്ച് പിതാവ്, പുത്രൻ, പരിശുദ്ധാത്മാവ് എന്നീ മൂന്നു വ്യക്തികൾ ഒന്നാണ്; അത് അങ്ങനെയാണെങ്കിൽ, മൂന്ന് ആത്മാക്കൾ ഉണ്ട്; എന്നാൽ, മൂന്ന് ആത്മാക്കൾ ഉണ്ടായിരിക്കുക എന്നതിന് അർഥം മൂന്നു ദൈവങ്ങൾ ഉണ്ടെന്നാണ്. ഇതിനർഥം ഏകസത്യദൈവം ഇല്ല എന്നാണ്; ഇത്തരമൊരു ദൈവത്തിന് അപ്പോഴും ദൈവത്തിന്റെ സഹജമായ സത്ത ഉണ്ടാവുന്നത് എങ്ങനെയാണ്? ഒരു ദൈവം മാത്രമേ ഉള്ളുവെന്ന് നീ സമ്മതിക്കുകയാണെങ്കിൽ, അവന് എങ്ങനെയാണ് ഒരു പുത്രനുണ്ടായിരിക്കാനും പിതാവായിരിക്കാനും കഴിയുക? ഇവയെല്ലാം നിന്റെ വെറും സങ്കൽപ്പങ്ങളല്ലേ? ഒരേയൊരു ദൈവമേയുള്ളൂ, ഈ ദൈവത്തിൽ ഒരു വ്യക്തിയേ അടങ്ങിയിട്ടുള്ളൂ, ദൈവാത്മാവും ഒന്നു മാത്രം; “ഒരു പരിശുദ്ധാത്മാവും ഒരു ദൈവവുമേ ഉള്ളൂ” എന്ന് ബൈബിളിൽ രേഖപ്പെടുത്തിയിരിക്കുന്നതിനു ചേർച്ചയിലാണത്. നീ പറയുന്ന പിതാവും പുത്രനും ഉണ്ടെങ്കിലും ഇല്ലെങ്കിലും ദൈവം ഒന്നേയുള്ളൂ; കൂടാതെ, നിങ്ങൾ വിശ്വസിക്കുന്ന പിതാവും പുത്രനും പരിശുദ്ധാത്മാവും, പരിശുദ്ധാത്മാവിന്റെ സത്തയാണ്. മറ്റു വാക്കുകളിൽ പറഞ്ഞാൽ, ദൈവം ആത്മാവാണ്, പക്ഷേ, അവന് മനുഷ്യജന്മമെടുക്കാനും മനുഷ്യർക്കിടയിൽ ജീവിക്കാനും സകലതിനും മുകളിൽ ആയിരിക്കാനും സാധിക്കും. എല്ലാം ഉൾക്കൊള്ളുന്നതും സർവവ്യാപിയുമാണ് അവന്റെ ആത്മാവ്. അവന് ഒരേ സമയം ജഡരൂപത്തിലായിരിക്കാനും പ്രപഞ്ചത്തിലും അതിനു മേലെയും ആയിരിക്കാനും കഴിയും. ദൈവം മാത്രമാണ് ഏകസത്യദൈവമെന്ന് സകല ആളുകളും പറയുന്നതിനാൽ ഒരേയൊരു ദൈവമേ ഉള്ളൂ, ആർക്കും തോന്നിയതുപോലെ വിഭജിക്കാനാവാത്തവൻ! ദൈവം ഏക ആത്മാവാണ്, ഒരു വ്യക്തി മാത്രം; അതാണ് ദൈവത്തിന്റെ ആത്മാവ്. നീ പറയുന്നതുപോലെ അത് പിതാവും പുത്രനും പരിശുദ്ധാത്മാവും ആണെങ്കിൽ, അവർ മൂന്നു ദൈവങ്ങളല്ലേ? പരിശുദ്ധാത്മാവ് ഒരു സംഗതി, പുത്രൻ മറ്റൊന്ന്, പിതാവ് വേറൊന്ന്. വ്യക്തികളെന്ന നിലയിൽ അവർ വേറിട്ടവരാണ്, അവരുടെ സത്തയും വ്യത്യസ്തമാണ്; അപ്പോൾപ്പിന്നെ അവർക്ക് എങ്ങനെ ഒരൊറ്റ ദൈവത്തിന്റെ ഭാഗമായിരിക്കാൻ കഴിയും? പരിശുദ്ധാത്മാവ് ഒരു ആത്മാവാണ്; മനുഷ്യനു മനസ്സിലാക്കാൻ എളുപ്പമാണത്. അത് അങ്ങനെയാണെങ്കിൽ, പിതാവ് അതിലുമേറെ ഒരു ആത്മാവാണ്. അവൻ ഒരിക്കലും ഭൂമിയിലേക്ക് ഇറങ്ങിവന്നിട്ടില്ല, ഒരിക്കലും മനുഷ്യജന്മമെടുത്തിട്ടുമില്ല. മനുഷ്യഹൃദയങ്ങളിൽ അവൻ യഹോവയായ ദൈവമാണ്, അവൻ തീർച്ചയായും ആത്മാവുമാണ്. അപ്പോൾ, അവനും പരിശുദ്ധാത്മാവും തമ്മിലുള്ള ബന്ധമെന്താണ്? പിതാവും പുത്രനും തമ്മിലുള്ള ബന്ധമാണോ അത്? അതോ പരിശുദ്ധാത്മാവും പിതാവിന്റെ ആത്മാവും തമ്മിലുള്ള ബന്ധമാണോ? ഓരോ ആത്മാവിന്റെയും സത്ത ഒന്നുതന്നെയാണോ? അതോ പരിശുദ്ധാത്മാവ് പിതാവിന്റെ ഒരു ഉപകരണമാണോ? ഇത് എങ്ങനെ വിശദീകരിക്കാം? ഇനി, പുത്രനും പരിശുദ്ധാത്മാവും തമ്മിലുള്ള ബന്ധമെന്താണ്? രണ്ട് ആത്മാക്കൾക്ക് ഇടയിലുള്ള ബന്ധമാണോ, അതോ ഒരു മനുഷ്യനും ആത്മാവും തമ്മിലുള്ള ബന്ധമാണോ? വിശദീകരിക്കാൻ കഴിയാത്ത വിഷയങ്ങളാണ് ഇവയെല്ലാം! ഇവരെല്ലാം ഒരേ ആത്മാവാണെങ്കിൽ, മൂന്നു വ്യക്തികളുടെ കാര്യം ഉദിക്കുന്നേയില്ല; കാരണം, അവർ ഒരേ ആത്മാവുള്ളവരാണ്. അവർ വ്യതിരിക്ത വ്യക്തികളാണെങ്കിൽ അവരുടെ ആത്മാക്കൾ ശക്തിയിൽ വ്യത്യസ്തമായിരിക്കണം, അവർക്ക് ഒരൊറ്റ ആത്മാവായിരിക്കാൻ പറ്റില്ലതന്നെ. പിതാവ്, പുത്രൻ, പരിശുദ്ധാത്മാവ് എന്ന ഈ ആശയം ശുദ്ധ അസംബന്ധമാണ്! ഇത് ദൈവത്തെ വിഭജിക്കുകയും വ്യത്യസ്ത സ്ഥാനവും ആത്മാവും ഉള്ള മൂന്നു വ്യക്തികളായി അവനെ ഭാഗിക്കുകയും ചെയ്യുന്നു; അപ്പോൾപ്പിന്നെ അവന് എങ്ങനെ ഒരു ആത്മാവും ഒരു ദൈവവും ആയിരിക്കാനാകും? എന്നോട് ഇതു പറയൂ, സ്വർഗങ്ങളും ഭൂമിയും അവയിലെ സകലതും സൃഷ്ടിച്ചത് പിതാവാണോ പുത്രനാണോ അതോ പരിശുദ്ധാത്മാവാണോ? അവർ ഒരുമിച്ചാണ് ഇതെല്ലാം സൃഷ്ടിച്ചതെന്ന് ചിലർ പറയുന്നു. അപ്പോൾ, മനുഷ്യരാശിയെ വീണ്ടെടുത്തത് ആരാണ്? പരിശുദ്ധാത്മാവോ പുത്രനോ അതോ പിതാവോ? പുത്രനാണ് മനുഷ്യരാശിയെ വീണ്ടെടുത്തതെന്ന് ചിലർ പറയുന്നു. അപ്പോൾ, സത്തയിൽ പുത്രൻ ആരാണ്? അവൻ ദൈവാത്മാവിന്റെ മനുഷ്യാവതാരമല്ലേ? സൃഷ്ടിക്കപ്പെട്ട ഒരു മനുഷ്യന്റെ കാഴ്ചപ്പാടിൽനിന്നുകൊണ്ട് ഈ മനുഷ്യാവതാരം സ്വർഗസ്ഥനായ ദൈവത്തെ പിതാവെന്ന് പേർവിളിച്ചു. പരിശുദ്ധാത്മാവിനാലാണ് യേശു ജനിച്ചതെന്ന് നിനക്കറിയില്ലേ? അവനിൽ പരിശുദ്ധാത്മാവുണ്ട്; നീ എന്തു പറഞ്ഞാലും അവൻ സ്വർഗത്തിൽ ദൈവവുമായി ഐക്യരൂപത്തിലാണ്; കാരണം, അവൻ ദൈവാത്മാവിന്റെ അവതാരമാണ്. പുത്രനെക്കുറിച്ചുള്ള ഈ ആശയം തികച്ചും അസത്യമാണ്. വേലയത്രയും ചെയ്യുന്നത് ഏക ആത്മാവാണ്; ദൈവംതന്നെയാണ്, അതായത് ദൈവത്തിന്റെ ആത്മാവാണ് അവന്റെ വേല ചെയ്യുന്നത്. ആരാണ് ദൈവത്തിന്റെ ആത്മാവ്? അത് പരിശുദ്ധാത്മാവല്ലേ? പരിശുദ്ധാത്മാവല്ലേ യേശുവിൽ പ്രവർത്തിക്കുന്നത്? പരിശുദ്ധാത്മാവ് (അതായത്, ദൈവത്തിന്റെ ആത്മാവ്) വേല നിർവഹിച്ചിരുന്നില്ലെങ്കിൽ, അവന്റെ വേല ദൈവംതന്നെയായവനെ പ്രതിനിധീകരിക്കുമായിരുന്നോ? സ്വർഗസ്ഥനായ ദൈവത്തെ യേശു പ്രാർഥനയിൽ പിതാവെന്ന് പേർവിളിച്ചപ്പോൾ, അത് സൃഷ്ടിക്കപ്പെട്ട ഒരു മനുഷ്യന്റെ വീക്ഷണകോണിൽനിന്നു മാത്രമായിരുന്നു, ദൈവത്തിന്റെ ആത്മാവ് സാമാന്യവും സാധാരണവുമായ ജഡരൂപം ധരിച്ചതിനാലും ഒരു സൃഷ്ടവ്യക്തിയുടെ ബാഹ്യരൂപം ഉണ്ടായിരുന്നതിനാലും മാത്രമായിരുന്നു. അവന്റെ ഉള്ളിൽ ദൈവത്തിന്റെ ആത്മാവ് ഉണ്ടായിരുന്നെങ്കിലും അവന്റെ ബാഹ്യരൂപം അപ്പോഴും സാമാന്യനായ ഒരു മനുഷ്യന്റേതായിരുന്നു. മറ്റു വാക്കുകളിൽ പറഞ്ഞാൽ, അവൻ സകല മനുഷ്യരും യേശുതന്നെയും പറഞ്ഞ “മനുഷ്യപുത്രനായി.” അവനെ മനുഷ്യപുത്രൻ എന്നു വിളിച്ചിരിക്കുന്നതിനാൽ ഒരു സാമാന്യ കുടുംബത്തിൽ സാധാരണക്കാർക്കു പിറന്ന വ്യക്തിയാണ് അവൻ (പുരുഷനായാലും സ്ത്രീയായാലും, പുറമേ മനുഷ്യരൂപമുള്ള ഒരാൾ). അതുകൊണ്ട് യേശു സ്വർഗസ്ഥനായ ദൈവത്തെ പിതാവെന്നു വിളിച്ചത്, നിങ്ങൾ ആദ്യം അവനെ പിതാവെന്നു വിളിച്ചതുപോലെയാണ്; സൃഷ്ടിക്കപ്പെട്ട ഒരു മനുഷ്യന്റെ വീക്ഷണകോണിൽനിന്നാണ് അവൻ അതു ചെയ്തത്. മനഃപാഠമാക്കാൻ യേശു പഠിപ്പിച്ച കർത്തൃപ്രാർഥന ഇപ്പോഴും നിങ്ങൾക്ക് ഓർമയുണ്ടോ? “സ്വർഗസ്ഥനായ ഞങ്ങളുടെ പിതാവേ ...” സ്വർഗസ്ഥനായ ദൈവത്തെ പിതാവെന്ന പേർ വിളിക്കാൻ അവൻ സകല മനുഷ്യരോടും ആവശ്യപ്പെട്ടു. യേശുവും അവനെ പിതാവെന്നു വിളിച്ചതിനാൽ, നിങ്ങൾക്കെല്ലാം സമം നിൽക്കുന്ന ഒരുവനെന്ന കാഴ്ചപ്പാടിലാണ് അവൻ അങ്ങനെ ചെയ്തത്. സ്വർഗസ്ഥനായ ദൈവത്തെ നിങ്ങൾ പിതാവെന്ന നാമത്തിൽ വിളിക്കുന്നതിനാൽ, അതു കാണിക്കുന്നത് നിങ്ങൾക്കു സമനായും ഭൂമിയിലെ ദൈവം തിരഞ്ഞെടുത്ത ഒരു മനുഷ്യനായും (അതായത്, ദൈവപുത്രൻ) യേശു തന്നെത്തന്നെ കണ്ടു എന്നാണ്. നിങ്ങൾ ദൈവത്തെ പിതാവെന്നു വിളിക്കുന്നെങ്കിൽ, അതു നിങ്ങൾ സൃഷ്ടിയായതിനാലല്ലേ? ഭൂമിയിൽ യേശുവിന്റെ അധികാരം എത്ര വലുതായിരുന്നെങ്കിലും ക്രൂശുമരണത്തിനു മുമ്പ് അവൻ പരിശുദ്ധാത്മാവിനാൽ (അതായത്, ദൈവം) നയിക്കപ്പെടുന്ന കേവലം മനുഷ്യപുത്രനും ഭൂമിയിലെ ഒരു സൃഷ്ടിയും ആയിരുന്നു, കാരണം, അവൻ അതുവരെയും തന്റെ വേല പൂർത്തീകരിച്ചിട്ടില്ലായിരുന്നു. അതുകൊണ്ട്, സ്വർഗസ്ഥനായ ദൈവത്തെ പിതാവെന്നു വിളിച്ചത് അവന്റെ താഴ്മയും അനുസരണയും കൊണ്ടു മാത്രമാണ്. പക്ഷേ, ദൈവത്തെ (അതായത്, സ്വർഗത്തിലെ ആത്മാവിനെ) ആ വിധത്തിൽ സംബോധന ചെയ്യുന്നത് അവൻ സ്വർഗത്തിലെ ദൈവാത്മാവിന്റെ പുത്രനാണെന്ന് തെളിയിക്കുന്നില്ല. പകരം, അവന്റെ വീക്ഷണകോൺ വ്യത്യസ്തമായിരുന്നതിനാൽ മാത്രമായിരുന്നു അത്, അവൻ വേറിട്ട ഒരു വ്യക്തിയായിരുന്നതിനാലല്ല. വ്യതിരിക്ത വ്യക്തികൾ നിലനിൽക്കുന്നു എന്നത് തെറ്റിദ്ധാരണയാണ്! ക്രൂശുമരണത്തിനു മുമ്പ് ജഡത്തിന്റെ പരിമിതികളാൽ ബന്ധിക്കപ്പെട്ട ഒരു മനുഷ്യപുത്രനായിരുന്നു യേശു, കൂടാതെ, അവന് ആത്മാവിന്റെ അധികാരം പൂർണമായി ഉണ്ടായിരുന്നുമില്ല. അതുകൊണ്ടാണ് ഒരു സൃഷ്ടവ്യക്തിയുടെ കാഴ്ചപ്പാടിൽ നിന്നുകൊണ്ട് അവന് പിതാവായ ദൈവത്തിന്റെ ഹിതം അന്വേഷിക്കാൻ മാത്രം കഴിഞ്ഞത്. ഇത് അവൻ ഗത്ശമേനയിൽ, “ഞാൻ ഇച്ഛിക്കുന്നതുപോലെയല്ല, അങ്ങ് ഇച്ഛിക്കുന്നതുപോലെ നടക്കട്ടെ” എന്നു മൂന്നു തവണ പ്രാർഥിച്ചതു പോലെയാണ്. കുരിശിലേറ്റുന്നതിനു മുമ്പ് അവൻ പക്ഷേ യെഹൂദന്മാരുടെ രാജാവായിരുന്നു; അവൻ ക്രിസ്തുവും മനുഷ്യപുത്രനും ആയിരുന്നു, മഹത്ത്വമുള്ള ശരീരം ആയിരുന്നില്ല. അതുകൊണ്ടാണ് ഒരു സൃഷ്ടവ്യക്തിയുടെ കാഴ്ചപ്പാടിൽനിന്നുകൊണ്ട് അവൻ ദൈവത്തെ പിതാവെന്നു വിളിച്ചത്. എന്നുവെച്ച്, ദൈവത്തെ പിതാവെന്നു വിളിക്കുന്ന എല്ലാവരും പുത്രനാണെന്ന് നിനക്ക് പറയാനാവില്ല. അങ്ങനെയായിരുന്നെങ്കിൽ, യേശു നിങ്ങളെ കർത്തൃപ്രാർഥന പഠിപ്പിച്ചതിനുശേഷം നിങ്ങളെല്ലാം പുത്രനാകുമായിരുന്നില്ലേ? ഇപ്പോഴും നിങ്ങൾക്കു ബോധ്യമായിട്ടില്ലെങ്കിൽ, എന്നോടു പറയൂ, നിങ്ങൾ ആരെയാണ് പിതാവെന്നു വിളിക്കുന്നത്? നിങ്ങൾ യേശുവിനെയാണ് പരാമർശിക്കുന്നതെങ്കിൽ നിങ്ങളുടെ അഭിപ്രായത്തിൽ യേശുവിന്റെ പിതാവ് ആരാണ്? യേശു മടങ്ങിപ്പോയതിനു ശേഷം, പിതാവും പുത്രനും എന്ന ഈ ആശയം ഇല്ലാതായി. യേശു ജഡരൂപമെടുത്ത വർഷങ്ങളിൽ മാത്രമേ ഈ ആശയം ഉചിതമായിരുന്നുള്ളൂ. മറ്റെല്ലാ സാഹചര്യങ്ങളിലും, നിങ്ങൾ ദൈവത്തെ പിതാവെന്നു വിളിക്കുമ്പോൾ, സൃഷ്ടികർത്താവും സൃഷ്ടിയും തമ്മിലുള്ള ബന്ധമാണത്. പിതാവും പുത്രനും പരിശുദ്ധാത്മാവും കൂടിയ ത്രിത്വത്തെക്കുറിച്ചുള്ള ഈ ആശയം ഒരു കാലത്തും നിലനിൽക്കില്ല; ഇത് യുഗങ്ങളിലുടനീളം അപൂർവമായി കാണപ്പെട്ട ഒരു മിഥ്യാധാരണയാണ്, അത് നിലവിലില്ല!

ഇത് ഉത്പത്തിപുസ്തകത്തിലെ ദൈവത്തിന്റെ ഈ വാക്കുകൾ പലരുടെയും മനസ്സിലേക്കു കൊണ്ടുവന്നേക്കാം: “നമുക്ക് നമ്മുടെ ഛായയിലും സാദൃശ്യത്തിലും മനുഷ്യനെ സൃഷ്‍ടിക്കാം.” “നമുക്ക്” “നമ്മുടെ” ഛായയിൽ മനുഷ്യനെ സൃഷ്ടിക്കാം എന്ന് ദൈവം പറയുന്നതുകൊണ്ട് “നമുക്ക്” എന്നത് സൂചിപ്പിക്കുന്നത് രണ്ടോ അതിൽ അധികമോ പേരെയാണ്; അവൻ “നമുക്ക്” എന്നു പറഞ്ഞതിനാൽ, കേവലം ഒരു ദൈവമല്ല ഉള്ളത്. ഇപ്രകാരം, മനുഷ്യൻ അമൂർത്തമായ, വ്യതിരിക്തരായ വ്യക്തികളെക്കുറിച്ച് ചിന്തിക്കാൻ തുടങ്ങി. അങ്ങനെ, ഈ വാക്കുകളിൽനിന്ന് പിതാവ്, പുത്രൻ, പരിശുദ്ധാത്മാവ് എന്ന ആശയം ഉടലെടുത്തു. അങ്ങനെയെങ്കിൽ, പിതാവ് എങ്ങനെയുള്ളവനാണ്? പുത്രൻ എങ്ങനെയുള്ളവനാണ്? പരിശുദ്ധാത്മാവ് എങ്ങനെയുള്ളവനാണ്? മൂന്നും കൂടിയ ഒന്നിന്റെ സാദൃശ്യത്തിലായിരിക്കുമോ ഇന്നത്തെ മനുഷ്യരാശിയെ സൃഷ്ടിച്ചത്? അപ്പോൾ, മനുഷ്യന്റെ രൂപം പിതാവിന്റേതുപോലെയാണോ പുത്രന്റേതുപോലെയാണോ അതോ പരിശുദ്ധാത്മാവിന്റേതുപോലെയാണോ? ദൈവത്തിലെ ഏതു വ്യക്തിത്വത്തിന്റെ സാദൃശ്യത്തിലാണ് മനുഷ്യൻ? മനുഷ്യന്റെ ഈ ആശയം തീർത്തും തെറ്റും അസംബന്ധവുമാണ്! അതിന് കേവലം ഒരു ദൈവത്തെ പല ദൈവങ്ങളായി പിരിക്കാനേ കഴിയൂ. ലോകസൃഷ്ടിയെത്തുടർന്ന് മനുഷ്യരാശിയുടെയും സൃഷ്ടിക്കു ശേഷമാണ് മോശ ഉത്പത്തിപുസ്തകം എഴുതിയത്. ആദിയിൽ, ലോകാരംഭത്തിൽ, മോശ അസ്തിത്വത്തിൽ ഉണ്ടായിരുന്നില്ല. വളരെ കാലത്തിനു ശേഷമാണ് മോശ ബൈബിൾ എഴുതിയതെന്നിരിക്കെ, സ്വർഗസ്ഥനായ ദൈവം എന്താണ് പറഞ്ഞതെന്ന് അവൻ എങ്ങനെ അറിയാനാണ്? ദൈവം ലോകത്തെ സൃഷ്ടിച്ചത് എങ്ങനെയാണ് എന്നതിനെക്കുറിച്ച് അവന് ഒരു സൂചനയും ഉണ്ടായിരുന്നില്ല. ബൈബിളിന്റെ പഴയനിയമത്തിൽ പിതാവിനെയും പുത്രനെയും പരിശുദ്ധാത്മാവിനെയും കുറിച്ചുള്ള പരാമർശമേതുമില്ല; പകരം, ഇസ്രായേലിൽ തന്റെ വേല നിറവേറ്റുന്ന ഏകസത്യദൈവമായ യഹോവയെക്കുറിച്ചു മാത്രമേയുള്ളൂ. യുഗം മാറുന്നതനുസരിച്ച് അവൻ പല നാമങ്ങളിൽ അറിയപ്പെടുന്നു; പക്ഷേ, ആ ഓരോ നാമവും വേറിട്ട വ്യക്തികളെയാണ് കുറിക്കുന്നതെന്ന് അത് തെളിയിക്കുന്നില്ല. അത് അങ്ങനെയായിരുന്നെങ്കിൽ, ദൈവത്തിൽ എണ്ണിയാലൊടുങ്ങാത്ത ആളുകൾ ഉണ്ടാകുമായിരുന്നില്ലേ? പഴയനിയമത്തിൽ എഴുതിയിരിക്കുന്നത് യഹോവയുടെ വേലയെക്കുറിച്ചാണ്, ന്യായപ്രമാണയുഗത്തിൽ പ്രാരംഭമായി ദൈവം സ്വയം ചെയ്ത വേലയുടെ ഒരു ഘട്ടത്തെക്കുറിച്ച്. അത് ദൈവത്തിന്റെ വേലയായിരുന്നു, അവൻ പറഞ്ഞതുപോലെയായിരുന്നു അത്, അവൻ കൽപ്പിച്ചതുപോലെ അവ നിലകൊണ്ടു. വേല നിർവഹിക്കാൻ വന്ന പിതാവാണ് താനെന്ന് യഹോവ ഒരിക്കൽപ്പോലും പറഞ്ഞില്ല, മനുഷ്യവർഗത്തെ വീണ്ടെടുക്കാനായി പുത്രൻ വരുന്നതിനെക്കുറിച്ചും അവൻ ഒരിക്കലും പ്രവചിച്ചില്ല. യേശുവിന്റെ സമയമായപ്പോൾ, മനുഷ്യരാശിയെ മുഴുവൻ വീണ്ടെടുക്കാൻ ദൈവം മനുഷ്യജന്മമെടുത്തു എന്നു മാത്രമാണ് പറഞ്ഞത്, പുത്രനാണ് വന്നത് എന്നല്ല. യുഗങ്ങൾ ഒരുപോലെ അല്ലാത്തതിനാലും ദൈവംതന്നെ ചെയ്യുന്ന വേല വേറിട്ടതായതിനാലും അവന് തന്റെ വേല വ്യത്യസ്ത മണ്ഡലങ്ങളിൽ ചെയ്യേണ്ടതുണ്ട്. ഈ വിധത്തിൽ, അവൻ പ്രതിനിധാനം ചെയ്യുന്ന വ്യക്തിത്വവും വ്യത്യാസപ്പെട്ടിരിക്കും. യേശുവിന്റെ പിതാവാണ് യഹോവ എന്നാണ് മനുഷ്യൻ വിശ്വസിക്കുന്നത്. പക്ഷേ, യേശു യഥാർഥത്തിൽ ഇത് അംഗീകരിച്ചിട്ടില്ല. അവൻ പറഞ്ഞു: “ഞങ്ങൾ ഒരിക്കലും പിതാവും പുത്രനുമായി വേർതിരിക്കപ്പെട്ടിട്ടില്ല; ഞാനും സ്വർഗസ്ഥനായ പിതാവും ഒന്നാകുന്നു. പിതാവ് എന്നിലും ഞാൻ പിതാവിലും ആകുന്നു; മനുഷ്യൻ പുത്രനെ കാണുമ്പോൾ അവർ സ്വർഗസ്ഥനായ പിതാവിനെ കാണുന്നു.” പറഞ്ഞുവരുന്നത് ഇതാണ്, പിതാവായാലും പുത്രനായാലും അവർ ഒരേ ആത്മാവാണ്, വ്യത്യസ്ത വ്യക്തികളായി വിഭജിക്കപ്പെട്ടിട്ടില്ല. മനുഷ്യൻ വിശദീകരിക്കാൻ ശ്രമിക്കുമ്പോൾ, വ്യത്യസ്ത വ്യക്തികൾ എന്ന ആശയവും പിതാവും പുത്രനും ആത്മാവും തമ്മിലുള്ള ബന്ധവും കാരണം കാര്യങ്ങൾ സങ്കീർണമാകുന്നു. മനുഷ്യൻ വ്യത്യസ്ത വ്യക്തികളെക്കുറിച്ച് സംസാരിക്കുമ്പോൾ അത് ദൈവത്തെ ഭൗതികവത്കരിക്കുകയല്ലേ? മനുഷ്യൻ ആ വ്യക്തികൾക്ക് ഒന്നാമൻ, രണ്ടാമൻ, മൂന്നാമൻ എന്നിങ്ങനെ സ്ഥാനം നിർണയിക്കുകപോലും ചെയ്യുന്നു; ഇവയെല്ലാം മനുഷ്യന്റെ വെറും ഭാവനകളാണ്, പരാമർശയോഗ്യം അല്ലാത്തതും തികച്ചും അയഥാർഥമായതും! “എത്ര ദൈവങ്ങളുണ്ട്?” എന്നു നീ അവനോട് ചോദിക്കുകയാണെങ്കിൽ, ദൈവം പിതാവും പുത്രനും പരിശുദ്ധാത്മാവും ചേർന്ന ത്രിത്വമാണ്: ഏകസത്യദൈവമാണ് എന്ന് അവൻ പറയും. “പിതാവ് ആരാണ്?” എന്ന് നീ വീണ്ടും ചോദിച്ചാൽ, “സ്വർഗത്തിലെ ആത്മാവാണ് പിതാവ്; സകലതിന്റെയും ചുമതല അവനാണ്, സ്വർഗത്തിലെ അധികാരിയും അവൻതന്നെ” എന്നവൻ പറയും. “അങ്ങനെയെങ്കിൽ, യഹോവയാണോ ആത്മാവ്?” എന്നതിന് അവൻ “അതെ!” എന്ന് ഉത്തരം പറയും. “പുത്രൻ ആരാണ്?” എന്ന നിന്റെ അടുത്ത ചോദ്യത്തിന് യേശുവാണ് പുത്രൻ എന്ന് അവൻ ഉത്തരം നൽകും, തീർച്ച. “അപ്പോൾ യേശുവിന്റെ കഥ എന്താണ്? അവൻ എവിടെനിന്നാണ് വന്നത്?” അവൻ ഇങ്ങനെ പറയും: “മറിയം പരിശുദ്ധാത്മാവിനാൽ ഗർഭംധരിച്ച് യേശുവിനെ പ്രസവിച്ചു.” അങ്ങനെയെങ്കിൽ, അവന്റെ സത്ത ആത്മാവിന്റേതുതന്നെയല്ലേ? അവന്റെ വേലയും പരിശുദ്ധാത്മാവിനെ പ്രതിനിധാനം ചെയ്യുന്നതല്ലേ? യഹോവ ആത്മാവാണ്, അതുപോലെതന്നെ യേശുവിന്റെ സത്തയും. ഇപ്പോൾ ഈ അന്ത്യനാളുകളിൽ, ആത്മാവാണ് പ്രവർത്തിക്കുന്നതെന്നു പ്രത്യേകം പറയേണ്ടതില്ല; അവർക്ക് എങ്ങനെ വ്യതിരിക്തരായ വ്യക്തികളായിരിക്കാൻ കഴിയും? ദൈവത്തിന്റെ ആത്മാവ് വ്യത്യസ്ത കാഴ്ചപ്പാടുകളിൽ നിന്നുകൊണ്ട് ആത്മാവിന്റെ ജോലി ചെയ്യുന്നു, അത്രയല്ലേ ഉള്ളൂ? അതിനാൽ, വ്യക്തികൾ തമ്മിൽ ഒരു വ്യത്യാസവുമില്ല. യേശു പരിശുദ്ധാത്മാവിനാലാണ് ഉരുവായത്, കൃത്യമായുംഅവന്റെ വേല പരിശുദ്ധാത്മാവിന്റെ വേലയായിരുന്നു. യഹോവ, താൻ നിറവേറ്റിയ വേലയുടെ ആദ്യഘട്ടത്തിൽ മനുഷ്യജന്മമെടുക്കുകയോ മനുഷ്യനു പ്രത്യക്ഷനാകുകയോ ചെയ്തില്ല. അതുകൊണ്ട് മനുഷ്യൻ ഒരിക്കലും അവന്റെ രൂപം കണ്ടിട്ടില്ല. അവൻ എത്ര വലിയവനും എത്ര ഉയരമുള്ളവനും ആയിരുന്നാലും അവൻ അപ്പോഴും ആത്മാവായിരുന്നു, ആദിയിൽ മനുഷ്യനെ സൃഷ്ടിച്ച ദൈവംതന്നെയായവൻ. അതായത്, അവൻ ദൈവത്തിന്റെ ആത്മാവായിരുന്നു. അവൻ മേഘങ്ങൾക്കിടയിലൂടെ മനുഷ്യനോട് സംസാരിച്ചപ്പോൾ അവൻ കേവലം ഒരു ആത്മാവായിരുന്നു. ആരും അവന്റെ രൂപം ദർശിച്ചില്ല. കൃപായുഗത്തിൽ ദൈവത്തിന്റെ ആത്മാവ് ജഡത്തിൽ വരുകയും യെഹൂദ്യയിൽ മനുഷ്യജന്മമെടുക്കുകയും ചെയ്തപ്പോൾ മാത്രമാണ് മനുഷ്യർ ഒരു യെഹൂദന്റെ ഛായയിൽ ആദ്യമായി മനുഷ്യാവതാരത്തിന്റെ പ്രതിരൂപം കണ്ടത്. യഹോവയുടെ വികാരം മനസ്സിലാക്കാൻ കഴിയുമായിരുന്നില്ല. എന്നിരുന്നാലും അവൻ പരിശുദ്ധാത്മാവിനാൽ ഉരുവായവനാണ്, അതായത്, യഹോവയുടെതന്നെ ആത്മാവിനാൽ; കൂടാതെ അപ്പോഴും, ദൈവത്തിന്റെ ആത്മാവിന്റെ മൂർത്തരൂപമെന്ന നിലയിൽതന്നെയാണ് യേശു ജനിച്ചത്. പരിശുദ്ധാത്മാവ് പ്രാവിന്റെ രൂപത്തിൽ യേശുവിന്റെ മേൽ ഇറങ്ങിവരുന്നതാണ് മനുഷ്യൻ ആദ്യം കണ്ടത്; അത് യേശുവിനു മാത്രമുള്ള ആത്മാവായിരുന്നില്ല, മറിച്ച്, പരിശുദ്ധാത്മാവായിരുന്നു. അപ്പോൾ, യേശുവിന്റെ ആത്മാവിനെ പരിശുദ്ധാത്മാവിൽനിന്നു വേർപെടുത്താനാകുമോ? യേശു, യേശുവായിരിക്കുകയും, അതായത് പുത്രനായിരിക്കുകയും, പരിശുദ്ധാത്മാവ്, പരിശുദ്ധാത്മാവായിരിക്കുകയും ചെയ്താൽ, അവർക്ക് എങ്ങനെ ഒന്നാകാനാകും? അങ്ങനെയായിരുന്നെങ്കിൽ, വേല ചെയ്യാനേ കഴിയുമായിരുന്നില്ല. യേശുവിലെ ആത്മാവും സ്വർഗത്തിലെ ആത്മാവും യഹോവയുടെ ആത്മാവും എല്ലാം ഒന്നാണ്. അതിനെ പരിശുദ്ധാത്മാവ്, ദൈവത്തിന്റെ ആത്മാവ്, ഏഴിരട്ടി ബലപ്പെട്ട ആത്മാവ്, എല്ലാം ഉൾക്കൊള്ളുന്ന ആത്മാവ് എന്നു വിളിക്കാം. ദൈവത്തിന്റെ ആത്മാവിന് ഒരുപാട് കാര്യങ്ങൾ നിർവഹിക്കാനാകും. അവന് ലോകത്തെ സൃഷ്ടിക്കാനും ഭൂമിയിൽ പ്രളയം വരുത്തി അതിനെ നശിപ്പിക്കാനും സാധിക്കും; മനുഷ്യരാശിയെ മുഴുവൻ വീണ്ടെടുക്കാൻ അവനു കഴിയും. കൂടാതെ, മനുഷ്യരാശിയെ മുഴുവൻ ജയിച്ചടക്കാനും നശിപ്പിക്കാനും അവനു കഴിയും. ദൈവംതന്നെയാണ് ഈ വേലയത്രയും ചെയ്യുന്നത്; അവനു പകരം ദൈവത്തിലെ മറ്റേതെങ്കിലും വ്യക്തിക്ക് ചെയ്യാവുന്നതല്ല അവ. അവന്റെ ആത്മാവിനെ യഹോവ എന്നും യേശു എന്നും, എന്തിന്, സർവശക്തൻ എന്നും പേർ വിളിക്കാം. അവൻ കർത്താവും ക്രിസ്തുവുമാണ്. അവന് മനുഷ്യപുത്രനാകാനും കഴിയും. അവൻ സ്വർഗങ്ങളിലുമുണ്ട്, ഭൂമിയിലുമുണ്ട്; അവൻ അങ്ങ് പ്രപഞ്ചങ്ങൾക്കു മേലെയും പുരുഷാരത്തിനിടയിലുമുണ്ട്. ആകാശങ്ങളുടെയും ഭൂമിയുടെയും ഏക അധിപനാണവൻ! സൃഷ്ടിയുടെ സമയം മുതൽ ഇന്നു വരെ ദൈവത്തിന്റെ ആത്മാവാണ് ഈ വേല ചെയ്തത്. സ്വർഗങ്ങളിലെ വേലയായാലും ജഡരൂപത്തിലേതായാലും സകലതും അവന്റെ സ്വന്തം ആത്മാവാണ് ചെയ്യുന്നത്. സ്വർഗത്തിലായാലും ഭൂമിയിലായാലും സകല സൃഷ്ടികളും സർവശക്തിയുമുള്ള അവന്റെ കൈവെള്ളയിലാണ്; ഇതെല്ലാം ദൈവത്തിന്റെതന്നെ വേലയാണ്, അവനു പകരം മറ്റാർക്കും അത് ചെയ്യാനാവില്ല. സ്വർഗങ്ങളിൽ അവൻ ആത്മാവാണ്, എന്നാൽ ദൈവവുമാണ്; മനുഷ്യർക്കിടയിൽ അവൻ ജഡരൂപത്തിലാണ്, എന്നാൽ, ദൈവംതന്നെയായി തുടരുകയും ചെയ്യുന്നു. നൂറായിരം പേരിൽ അവൻ അറിയപ്പെട്ടാലും അവൻ അപ്പോഴും അവൻതന്നെയാണ്, മുഴുവൻ വേലയും അവന്റെ ആത്മാവിന്റെ നേരിട്ടുള്ള പ്രകടനമാണ്. അവന്റെ ക്രൂശീകരണത്തിലൂടെയുള്ള സകല മനുഷ്യരുടെയും വീണ്ടെടുപ്പ് അവന്റെ ആത്മാവിന്റെ നേരിട്ടുള്ള വേലയായിരുന്നു; അന്ത്യനാളുകളിൽ സകല ജനതകളോടും സകല ദേശങ്ങളോടുമുള്ള പ്രഖ്യാപനവും അങ്ങനെതന്നെ. എല്ലാ സമയത്തും ദൈവത്തെ സർവശക്തൻ എന്നും ഏകസത്യദൈവം എന്നും മാത്രമേ വിളിക്കാനാകൂ, അതായത് എല്ലാം ഉൾക്കൊള്ളുന്ന ദൈവംതന്നെയായവൻ. വ്യതിരിക്തരായ വ്യക്തികൾ അസ്തിത്വത്തിലില്ല; പിതാവ്, പുത്രൻ, പരിശുദ്ധാത്മാവ് എന്ന ആശയം അത്രപോലുമില്ല. സ്വർഗത്തിലും ഭൂമിയിലും ഒരേയൊരു ദൈവമേ ഉള്ളൂ!

ആറായിരം വർഷം നീണ്ടുനിൽക്കുന്നതാണ് ദൈവത്തിന്റെ കാര്യനിർവഹണ പദ്ധതി, അതിനെ അവന്റെ വേലയിലെ വ്യത്യാസത്തിന്റെ അടിസ്ഥാനത്തിൽ മൂന്നു യുഗങ്ങളായി തിരിച്ചിരിക്കുന്നു: ഒന്നാമത്തെ യുഗം പഴയനിയമത്തിന്റെ ന്യായപ്രമാണയുഗം; രണ്ടാമത്തേത് കൃപായുഗം; മൂന്നാമത്തേത് അന്ത്യനാളുകളുടേതാണ്—ദൈവരാജ്യയുഗം. ഓരോ യുഗത്തിലും വ്യതിരിക്തമായ ഓരോ വ്യക്തിത്വത്തെയാണ് പ്രതിനിധീകരിക്കുന്നത്. വേലയിലെ വ്യത്യാസം, അതായത്, വേലയുടെ ആവശ്യകതകൾ ഒന്നുകൊണ്ടു മാത്രമാണത്. ന്യായപ്രമാണയുഗത്തിലെ വേലയുടെ ഒന്നാം ഘട്ടം ഇസ്രായേലിലാണ് നടന്നത്. വീണ്ടെടുപ്പിന്റെ വേല അവസാനിപ്പിക്കുന്ന രണ്ടാം ഘട്ടം യെഹൂദ്യയിലാണ് നടന്നത്. വീണ്ടെടുപ്പിന്റെ വേലയ്ക്കായി യേശു പരിശുദ്ധാത്മാവിനാൽ ഉരുവായി, ഏകപുത്രനായി. വേലയുടെ ആവശ്യകതകൾ അനുസരിച്ചായിരുന്നു ഇവയെല്ലാം. അന്ത്യനാളുകളിൽ വിജാതീയ ജനതകൾക്കിടയിലേക്ക് തന്റെ വേല വ്യാപിപ്പിക്കാനും അവിടത്തെ ജനങ്ങളെ ജയിച്ചടക്കാനും, അതുവഴി തന്‍റെ നാമം അവർക്കിടയിൽ മഹത്ത്വപ്പെടുത്താനും ദൈവം ആഗ്രഹിക്കുന്നു. സകല സത്യവും ഗ്രഹിക്കുന്നതിനും അതിലേക്കു പ്രവേശിക്കുന്നതിനും മനുഷ്യനെ നയിക്കാൻ അവൻ ആഗ്രഹിക്കുന്നു. ഒരേ ആത്മാവാണ് ഈ വേലയെല്ലാം ചെയ്യുന്നത്. വ്യത്യസ്ത കാഴ്ചപ്പാടിൽനിന്നായിരിക്കാം അവൻ ഇങ്ങനെ ചെയ്യുന്നതെങ്കിലും വേലയുടെ സ്വഭാവവും തത്ത്വങ്ങളും ഒന്നുതന്നെയാണ്. അവർ നിർവഹിക്കുന്ന വേലയുടെ തത്ത്വങ്ങളും സ്വഭാവവും നീ നിരീക്ഷിച്ചു കഴിഞ്ഞാൽ, അതെല്ലാം ഒരേ ആത്മാവാണ് ചെയ്യുന്നതെന്ന് നിനക്കു മനസ്സിലാകും. അപ്പോഴും ചിലർ പറയും: “പിതാവ് പിതാവാണ്; പുത്രൻ പുത്രനാണ്; പരിശുദ്ധാത്മാവ് പരിശുദ്ധാത്മാവും, ഒടുക്കം, അവർ ഒന്നായിത്തീരും.” അപ്പോൾ, നീ എങ്ങനെയാണ് അവരെ ഒന്നാക്കുന്നത്? പിതാവിനെയും പരിശുദ്ധാത്മാവിനെയും എങ്ങനെ ഒന്നാക്കാൻ പറ്റും? സ്വാഭാവികമായി അവർ രണ്ടാണെങ്കിൽ, അവരെ എങ്ങനെയെല്ലാം ഒന്നിച്ചു ചേർത്താലും അവർ രണ്ടു ഭാഗങ്ങളായിത്തന്നെ തുടരില്ലേ? അവരെ ഒന്നാക്കുന്ന കാര്യം നീ പറയുമ്പോൾ, വെറുതെ രണ്ടു വ്യത്യസ്ത ഭാഗങ്ങൾ ഒരൊറ്റ സംഗതിയായി കൂട്ടിച്ചേർക്കലാണോ അത്? ഒന്നിക്കുന്നതിനു മുമ്പ് അവർ രണ്ടു ഭാഗങ്ങളായിരുന്നില്ലേ? ഓരോ ആത്മാവിനും വ്യതിരിക്തമായ സത്തയുണ്ട്, രണ്ട് ആത്മാക്കൾക്ക് ഒന്നായി മാറാനാകില്ല. ആത്മാവ് എന്നു പറയുന്നത് ഒരു ഭൗതിക വസ്തുവല്ല, ഭൗതിക ലോകത്തുള്ള മറ്റൊന്നിനെയും പോലെയല്ല അത്. മനുഷ്യൻ കാണുന്നതുപോലെയാണെങ്കിൽ, പിതാവ് ഒരു ആത്മാവ്, പുത്രൻ മറ്റൊന്ന്, പരിശുദ്ധാത്മാവ് വേറൊന്ന്, എന്നിട്ട് ഈ മൂന്ന് ആത്മാവും മൂന്നു ഗ്ലാസ്സിലെ വെള്ളം ഒരൊറ്റ ഗ്ലാസ്സിൽ കൂടിക്കലരുന്നതുപോലെ ഒന്നായിത്തീരും. അപ്പോൾ ഇതല്ലേ മൂന്നുപേർ ചേർന്ന ഒരാൾ? തികച്ചും തെറ്റായ ഒരു വിശദീകരണമാണിത്! ദൈവത്തെ വിഭജിക്കലല്ലേ ഇത്? പിതാവിനെയും പുത്രനെയും പരിശുദ്ധാത്മാവിനെയും എങ്ങനെ ഒന്നാക്കാനാകും? വ്യത്യസ്ത സ്വഭാവങ്ങളുള്ള മൂന്നു ഭാഗങ്ങളല്ലേ അവർ? “യേശു തന്റെ പ്രിയപുത്രനാണെന്ന് ദൈവം വ്യക്തമായി പറഞ്ഞതല്ലേ?” എന്നു പറയുന്നവരുമുണ്ട്. ദൈവം ആരിലാണോ പ്രസാദിച്ചത്, ദൈവത്തിന്റെ ആ പ്രിയപുത്രനാണ് യേശു—ഇത് തീർച്ചയായും ദൈവം തന്നെ പറഞ്ഞതാണ്. അത് ദൈവം തനിക്കുതന്നെ സാക്ഷ്യം വഹിച്ചതാണ്; വേറൊരു കാഴ്ചപ്പാടിൽ നിന്നുകൊണ്ടാണെന്നു മാത്രം. അതായത്, സ്വർഗത്തിലുള്ള ആത്മാവ് സ്വന്തം ജഡരൂപത്തിന് സാക്ഷ്യം വഹിക്കുന്നു. യേശു അവന്റെ മനുഷ്യജന്മമാണ്, സ്വർഗത്തിലെ അവന്റെ പുത്രനല്ല. നിനക്ക് മനസ്സിലാകുന്നുണ്ടോ? “ഞാൻ പിതാവിലും പിതാവ് എന്നിലും ആകുന്നു” എന്ന യേശുവിന്റെ വാക്കുകൾ അവർ ഒരേ ആത്മാവാണെന്ന് സൂചിപ്പിക്കുന്നില്ലേ? മനുഷ്യാവതാരം കാരണമല്ലേ അവർ സ്വർഗത്തിലും ഭൂമിയിലുമായി വേർപെട്ടത്? വാസ്തവത്തിൽ, അവർ അപ്പോഴും ഒന്നാണ്; എന്തായാലും, ദൈവം തനിക്കു തന്നെ സാക്ഷ്യം വഹിക്കുന്നതാണത്. യുഗങ്ങളിലെ മാറ്റവും വേലയുടെ ആവശ്യകതകളും അവന്റെ കാര്യനിർവഹണ പദ്ധതിയുടെ വ്യത്യസ്ത ഘട്ടങ്ങളും നിമിത്തം മനുഷ്യൻ അവനെ വിളിക്കുന്ന പേരും മാറുന്നു. അവൻ വേലയുടെ ആദ്യഘട്ടം നിർവഹിക്കാൻ വന്നപ്പോൾ അവനെ യഹോവ, ഇസ്രായേല്യരുടെ ഇടയൻ എന്നു മാത്രമേ വിളിക്കാനാകുമായിരുന്നുള്ളൂ. രണ്ടാം ഘട്ടത്തിൽ, മനുഷ്യജന്മമെടുത്ത ദൈവത്തെ കർത്താവ് എന്നും ക്രിസ്തു എന്നും മാത്രമേ വിളിക്കാനാകുമായിരുന്നുള്ളൂ. പക്ഷേ, ആ സമയത്ത് സ്വർഗത്തിലെ ആത്മാവ് അവൻ ദൈവത്തിന്റെ പ്രിയപുത്രനാണെന്നു മാത്രമേ പ്രസ്താവിച്ചുള്ളൂ, അവൻ ദൈവത്തിന്റെ ഏകപുത്രനാണെന്ന കാര്യം പരാമർശിക്കുകയേ ചെയ്തില്ല. അങ്ങനെയൊന്ന് സംഭവിച്ചതേയില്ല. ദൈവത്തിന് എങ്ങനെ ഒരു ഏക സന്താനം ഉണ്ടായിരിക്കാനാകും? അങ്ങനെയാണെങ്കിൽ ദൈവം മനുഷ്യനാകുമായിരുന്നില്ലേ? അവൻ മനുഷ്യജന്മമെടുത്തതിനാലാണ് അവനെ ദൈവത്തിന്റെ പ്രിയപുത്രൻ എന്നു വിളിച്ചത്, ഇതിലൂടെ പിതാവും പുത്രനും തമ്മിലുള്ള ബന്ധം ഉടലെടുത്തു. അത് കേവലം സ്വർഗവും ഭൂമിയും തമ്മിലുള്ള വേർതിരിവ് കൊണ്ടായിരുന്നു. യേശു പ്രാർഥിച്ചത് ജഡരൂപത്തിന്റെ വീക്ഷണകോണിൽനിന്നുകൊണ്ടാണ്. തികച്ചും സാമാന്യ മനുഷ്യത്വമുള്ള ജഡശരീരം ധരിച്ചതിനാൽ ജഡത്തിന്റെ കാഴ്ചപ്പാടിൽനിന്നുകൊണ്ടാണ് അവൻ ഇങ്ങനെ പറഞ്ഞത്: “എന്റെ ബാഹ്യരൂപം ഒരു സൃഷ്ടിയുടേതാണ്. ഈ ഭൂമിയിലേക്കു വരാൻ ഞാൻ ഒരു ജഡശരീരം ധരിച്ചതിനാൽ ഞാൻ ഇന്ന് സ്വർഗത്തിൽനിന്ന് ഒരുപാട് ഒരുപാട് ദൂരത്തിലാണ്.” ഇക്കാരണത്താൽ, ജഡത്തിന്റെ വീക്ഷണകോണിൽനിന്നുകൊണ്ട് പിതാവായ ദൈവത്തോടു പ്രാർഥിക്കാൻ മാത്രമേ അവനു കഴിയുമായിരുന്നുള്ളൂ. അവന്റെ കടമയായിരുന്നു അത്, മനുഷ്യജന്മമെടുത്ത ദൈവാത്മാവിനെ സജ്ജമാക്കേണ്ടതും അപ്രകാരമായിരുന്നു. ജഡത്തിന്റെ വീക്ഷണകോണിൽനിന്നുകൊണ്ട് പിതാവിനോട് പ്രാർഥിച്ചു എന്ന ഒറ്റ കാരണത്താൽ, അവൻ ദൈവമായിരുന്നില്ലെന്നു പറയാനാവില്ല. അവനെ ദൈവത്തിന്റെ പ്രിയപുത്രൻ എന്നു വിളിച്ചെങ്കിലും അപ്പോഴും അവൻ ദൈവംതന്നെയായിരുന്നു; കാരണം, അവൻ ആത്മാവിന്റെ അവതാരം തന്നെയായിരുന്നു, ഒപ്പം, അവന്റെ സത്ത അപ്പോഴും ആത്മാവായിരുന്നു. അവൻ ദൈവംതന്നെയായിരുന്നെങ്കിൽ അവൻ എന്തിനാണ് പ്രാർഥിച്ചതെന്ന് ആളുകൾ ചിന്തിക്കുന്നു. അവൻ മനുഷ്യജന്മമെടുത്ത ദൈവമായിരുന്നു, ജഡത്തിനുള്ളിൽ വസിക്കുന്ന ദൈവമായിരുന്നു, സ്വർഗത്തിലെ ആത്മാവായിരുന്നില്ല എന്നതാണ് ഇതിനു കാരണം. മനുഷ്യന്റെ കാഴ്ചയിൽ പിതാവും പുത്രനും പരിശുദ്ധാത്മാവും എല്ലാം ദൈവമാണ്. മൂന്നും കൂടിയ ഒരാളെ മാത്രമേ ഏകസത്യദൈവമായി കണക്കാക്കാനാകൂ, ഇപ്രകാരം, അവന്റെ ശക്തി അസാധാരണമാംവിധം അപാരമാണ്. ഇപ്രകാരംതന്നെയാണ് അവൻ ഏഴിരട്ടി ബലപ്പെട്ട ആത്മാവായിരിക്കുന്നത് എന്നു പറയുന്നവരുമുണ്ട്. പുത്രൻ തന്റെ വരവിനു ശേഷം പ്രാർഥിച്ചപ്പോൾ, ആത്മാവിനോടാണ് അവൻ പ്രാർഥിച്ചത്. വാസ്തവത്തിൽ, ഒരു സൃഷ്ടവ്യക്തിയുടെ കാഴ്ചപ്പാടിൽ നിന്നുകൊണ്ട് അവൻ പ്രാർഥിക്കുകയായിരുന്നു. ജഡം എല്ലാം തികഞ്ഞതല്ലാത്തതിനാൽ അവനും തികവുറ്റവനായിരുന്നില്ല, ജഡരൂപത്തിൽ വന്നപ്പോൾ അവന് പല ദൗര്‍ബല്യങ്ങളും ഉണ്ടായിരുന്നു, ജഡത്തിലെ തന്റെ വേല നിറവേറ്റവേ അവൻ വളരെയധികം അസ്വസ്ഥനായി. അവൻ തന്റെ ക്രൂശുമരണത്തിനു മുമ്പായി പിതാവായ ദൈവത്തോട് മൂന്നുവട്ടം പ്രാർഥിച്ചതും അതിനു മുമ്പും പലവട്ടം പ്രാർഥിച്ചതും അതുകൊണ്ടാണ്. അവൻ ശിഷ്യന്മാർക്കിടയിൽ പ്രാർഥിച്ചു; മലമുകളിൽപ്പോയി അവൻ തനിയെ പ്രാർഥിച്ചു; മീൻപിടിക്കുന്ന വഞ്ചിയിൽ കയറിപ്പോയി അവൻ പ്രാർഥിച്ചു; പുരുഷാരത്തിനു നടുവിൽ അവൻ പ്രാർഥിച്ചു; അപ്പം നുറുക്കവെ അവൻ പ്രാർഥിച്ചു; മറ്റുള്ളവരെ അനുഗ്രഹിക്കവെ അവൻ പ്രാർഥിച്ചു. എന്തുകൊണ്ടാണ് അവൻ അങ്ങനെ ചെയ്തത്? ആത്മാവിനോടാണ് അവൻ പ്രാർഥിച്ചത്. ജഡരൂപത്തിന്റെ കാഴ്ചപ്പാടിൽനിന്നുകൊണ്ട് ആത്മാവിനോട്, സ്വർഗത്തിലെ ദൈവത്തോട് പ്രാർഥിക്കുകയായിരുന്നു അവൻ. അതുകൊണ്ട്, മനുഷ്യന്റെ വീക്ഷണത്തിൽ വേലയുടെ ആ ഘട്ടത്തിൽ യേശു പുത്രനായി. പക്ഷേ, ഇപ്പോഴത്തെ ഘട്ടത്തിൽ അവൻ പ്രാർഥിക്കുന്നില്ല. എന്തുകൊണ്ടാണത്? അവൻ ആനയിക്കുന്നത് വചനത്തിന്റെ വേലയും വചനത്തിന്റെ ന്യായവിധിയും ശാസനയുമാണ് എന്നതാണ് കാരണം. അവന് പ്രാർഥനകളുടെ ആവശ്യമില്ല, സംസാരിക്കുക എന്നതാണ് അവന്റെ ശുശ്രൂഷ. അവനെ കുരിശിലേറ്റുന്നില്ല, അധികാരത്തിലിരിക്കുന്നവരുടെ കൈകളിലും മനുഷ്യൻ അവനെ ഏൽപ്പിക്കുന്നില്ല. അവൻ തന്റെ വേല നിറവേറ്റുന്നു, അത്രമാത്രം. യേശു പ്രാർഥിച്ചപ്പോൾ, അവൻ പിതാവായ ദൈവത്തോട് സ്വർഗരാജ്യത്തിന്റെ വരവിനായും പിതാവിന്റെ ഹിതം നിറവേറാനായും വരാനിരുന്ന വേലയ്ക്കുമായി പ്രാർഥിക്കുകയായിരുന്നു. ഈ ഘട്ടത്തിൽ സ്വർഗരാജ്യം ഇതിനോടകം ആഗമതമായിരിക്കുന്നു, അതിനാൽ അവൻ ഇനിയും പ്രാർഥിക്കേണ്ടതുണ്ടോ? യുഗത്തിന് അന്ത്യംകുറിക്കുക എന്നതാണ് അവന്റെ വേല. ഇനിമേൽ പുതിയ യുഗങ്ങളേതുമില്ല. അതുകൊണ്ട്, അടുത്ത ഘട്ടത്തിനായി പ്രാർഥിക്കേണ്ട ആവശ്യമുണ്ടോ? അതിന്റെ ആവശ്യമില്ലെന്ന് ഞാൻ കരുതുന്നു!

മനുഷ്യന്റെ വിശദീകരണങ്ങളിൽ വൈരുദ്ധ്യങ്ങൾ ഏറെയാണ്. തീർച്ചയായും അവയെല്ലാം മനുഷ്യന്റെ സങ്കൽപ്പങ്ങളാണ്; ഒന്നും പരിശോധിക്കാതെ നിങ്ങൾ അവയെല്ലാം ശരിയാണെന്നു വിശ്വസിക്കും. ദൈവം ത്രിത്വമാണെന്നുള്ള ആശയം കേവലം മനുഷ്യന്റെ സങ്കൽപ്പമാണെന്ന് നിങ്ങൾക്ക് അറിയാമോ? മനുഷ്യന്റെ ഒരു അറിവും പൂർണവും സമഗ്രവുമല്ല. കലർപ്പുകൾ ഒരുപാടുണ്ട്, മനുഷ്യന് ഒരുപാട് ആശയങ്ങളുമുണ്ട്; ഒരു സൃഷ്ടജീവിക്ക് ദൈവത്തിന്റെ വേലയെ അങ്ങനെയങ്ങ് വിശദീകരിക്കാനാവില്ല എന്ന് ഇതു വ്യക്തമാക്കുന്നു. മനുഷ്യന്റെ മനസ്സിൽ അനേകം കാര്യങ്ങളുണ്ട്, യുക്തിയിൽനിന്നും ചിന്തകളിൽനിന്നും ഉരുത്തിരിയുന്നതും സത്യത്തോട് യോജിപ്പിലല്ലാത്തതും ആണ് അവയെല്ലാം. ദൈവത്തിന്റെ വേലയെ പൂർണമായി ഖണ്ഡിക്കാൻ നിന്റെ യുക്തിക്കാകുമോ? യഹോവയുടെ സകല വേലയെയും കുറിച്ച് ഉൾക്കാഴ്ച നേടാൻ നിനക്കാകുമോ? ഒരു മനുഷ്യനായ നിനക്ക് അവയെല്ലാം ശരിയാംവണ്ണം മനസ്സിലാക്കാനാകുമോ, മറിച്ച്, നിത്യത മുതൽ നിത്യത വരെ കാണാൻ പ്രാപ്തിയുള്ളത് സ്വയം ദൈവത്തിനല്ലേ? അനാദികാലം മുതൽ അനന്തകാലം വരെ കാണാൻ കഴിയുന്നത് നിനക്കാണോ, അതോ ദൈവത്തിനാണോ അതിനു കഴിയുന്നത്? നീ എന്തു പറയുന്നു? ദൈവത്തെ വിശദീകരിക്കാൻ നീ എപ്രകാരം യോഗ്യനാണ്? നിന്റെ വിശദീകരണത്തിന്റെ അടിസ്ഥാനം എന്താണ്? നീ ദൈവമാണോ? ദൈവംതന്നെയാണ് സ്വർഗങ്ങളും ഭൂമിയും അതിലുള്ള സകലതും സൃഷ്ടിച്ചത്. നീയല്ല അതു ചെയ്തതെന്നിരിക്കെ നീ എന്തിനാണ് തെറ്റായ വിശദീകരണങ്ങൾ നൽകുന്നത്? ഇപ്പോഴും നീ ത്രിത്വത്തിൽ വിശ്വസിക്കുകയാണോ? ഇപ്രകാരം ചെയ്യുന്നത് വളരെ കഷ്ടം പിടിച്ച കാര്യമായി നിനക്കു തോന്നുന്നില്ലേ? ഒരു ദൈവത്തിൽ വിശ്വസിക്കുന്നതാണ് മൂന്നു പേരിൽ വിശ്വസിക്കുന്നതിനെക്കാൾ നിനക്കു നന്ന്. അധിക ഭാരം പേറാതിരിക്കുന്നതാണ് ഉത്തമം, എന്തുകൊണ്ടെന്നാൽ, കർത്താവിന്റെ ഭാരം ലഘുവാണ്.


ജയിച്ചടക്കൽ വേലയുടെ ആന്തരിക സത്യം (1)

സാത്താൻ അത്യധികം ദുഷിപ്പിച്ചു കഴിഞ്ഞ മനുഷ്യവർഗം ഒരു ദൈവമുണ്ടെന്ന് അറിയുന്നില്ല, അവർ ദൈവത്തെ ആരാധിക്കുന്നത് നിർത്തിയിരിക്കുന്നു. ആദിയിൽ, ആദാമും ഹവ്വായും സൃഷ്ടിക്കപ്പെട്ടപ്പോൾ, യഹോവയുടെ മഹത്ത്വത്തിന്റെയും സാക്ഷ്യത്തിന്റെയും സാന്നിധ്യം എപ്പോഴും ഉണ്ടായിരുന്നു. എന്നാൽ, ദുഷിച്ചുകഴിഞ്ഞശേഷം, മനുഷ്യന് ആ മഹത്ത്വവും സാക്ഷ്യവും നഷ്ടപ്പെട്ടു. കാരണം എല്ലാവരും ദൈവത്തെ ധിക്കരിക്കുകയും അവനെ ആദരിക്കുന്നത് പൂർണ്ണമായും അവസാനിപ്പിക്കുകയും ചെയ്തു. സാക്ഷ്യവും മഹത്ത്വവും മുഴുവനായി വീണ്ടെടുക്കുന്നതിനും എല്ലാ മനുഷ്യരും ദൈവത്തെ ആരാധിക്കുന്നതിനും അതിലൂടെ സൃഷ്ടജീവികൾക്കിടയിൽ സാക്ഷ്യം ഉണ്ടാകുന്നതിനും വേണ്ടിയാണ് ഇന്നത്തെ ജയിച്ചടക്കൽ വേല; ഈ ഘട്ടത്തിൽ ചെയ്യേണ്ട വേലയാണിത്. മനുഷ്യരാശിയെ യഥാർഥത്തിൽ എങ്ങനെയാണ് ജയിച്ചടക്കുക? മനുഷ്യനെ പൂർണമായി ബോധ്യപ്പെടുത്താൻ ഈ ഘട്ടത്തിലെ വചനവേല ഉപയോഗിക്കുന്നതിലൂടെ; വെളിപ്പെടുത്തൽ, ന്യായവിധി, ശിക്ഷണം, നിഷ്‌കരുണമായ ശാപം എന്നിവ ഉപയോഗിച്ച് അവനെ പൂർണമായും കീഴ്‌പ്പെടുത്തുന്നതിലൂടെ; മനുഷ്യന്റെ മത്സരസ്വഭാവം വെളിപ്പെടുത്തുന്നതിലൂടെയും അവന്റെ ചെറുത്തുനിൽപ്പിനെ വിധിക്കുന്നതിലൂടെയും അങ്ങനെ മനുഷ്യവർഗത്തിന്റെ അനീതിയും അഴുക്കും മനുഷ്യൻ അറിയാൻ ഇടയാക്കുന്നതിലൂടെയും അങ്ങനെ ഇക്കാര്യങ്ങളെ ദൈവത്തിന്റെ നീതിനിഷ്ഠമായ പ്രകൃതത്തിന്റെ ഒരു വൈപരീത്യമായി ഉപയോഗിക്കുന്നതിലൂടെയുമാണ് മനുഷ്യരാശിയെ ജയിച്ചടക്കുക. പ്രധാനമായും ഈ വചനങ്ങളിലൂടെയാണ് മനുഷ്യനെ ജയിച്ചടക്കുകയും പൂർണമായും ബോധ്യപ്പെടുത്തുകയും ചെയ്യുന്നത്. മനുഷ്യനെ അന്തിമമായി ജയിച്ചടക്കാനുള്ള മാർഗമാണ് വചനങ്ങൾ, ദൈവത്തിന്റെ ജയിച്ചടക്കൽ സ്വീകരിക്കുന്ന എല്ലാവരും അവന്റെ വചനങ്ങളുടെ ദണ്ഡനവും ന്യായവിധിയും സ്വീകരിക്കണം. ഇന്ന് അരുളിചെയ്യുന്ന പ്രക്രിയ തികച്ചും ജയിച്ചടക്കൽ പ്രക്രിയയാണ്. എങ്ങനെയാണ് ആളുകൾ സഹകരിക്കേണ്ടത്? ഈ വചനങ്ങൾ എങ്ങനെ ഭക്ഷിക്കുകയും പാനം ചെയ്യുകയും വേണമെന്ന് അറിയുന്നതിലൂടെയും അവയെക്കുറിച്ച് ഒരു ഗ്രാഹ്യം നേടുന്നതിലൂടെയും. ആളുകൾ എങ്ങനെയാണ് ജയിച്ചടക്കപ്പെടുന്നത് എന്നതിനെ സംബന്ധിച്ചിടത്തോളം, അത് മനുഷ്യർക്ക് സ്വയം ചെയ്യാൻ കഴിയുന്ന ഒന്നല്ല. നിനക്ക് ആകെ ചെയ്യാനാകുന്നത് ഈ വചനങ്ങൾ ഭക്ഷിക്കുകയും പാനം ചെയ്യുകയും ചെയ്യുന്നതിലൂടെ നിന്റെ ദുഷിപ്പും അഴുക്കും നിന്റെ ധിക്കാരവും അനീതിയും അറിയുകയും ദൈവമുമ്പാകെ വീഴുകയും ചെയ്യുക എന്നതാണ്. ദൈവഹിതം ഗ്രഹിച്ചശേഷം നിനക്ക് അത് അനുഷ്ഠിക്കാൻ കഴിയുന്നു എങ്കിൽ, നിനക്ക് ദർശനങ്ങൾ ലഭിക്കുകയും ഈ വചനങ്ങൾക്ക് പൂർണമായി കീഴ്‌വഴങ്ങാൻ കഴിയുകയും ചെയ്യുന്നെങ്കിൽ, സ്വയം ഏതെങ്കിലും തിരഞ്ഞെടുപ്പുകൾ നടത്താതിരിക്കുന്നെങ്കിൽ നീ ജയിച്ചടക്കപ്പെട്ടു കഴിഞ്ഞിരിക്കും—അത് ഈ വചനങ്ങളുടെ ഫലമായിട്ടും ആയിരിക്കും. എന്തുകൊണ്ടാണ് മനുഷ്യരാശിക്ക് സാക്ഷ്യം നഷ്ടമായത്? എന്തുകൊണ്ടെന്നാൽ ആർക്കും ദൈവത്തിൽ വിശ്വാസമില്ല. കാരണം ആളുകളുടെ ഹൃദയങ്ങളിൽ ദൈവത്തിനു സ്ഥാനമില്ല. മനുഷ്യവർഗത്തിന്റെ ജയിച്ചടക്കൽ അവരുടെ വിശ്വാസത്തിന്റെ പുനഃസ്ഥാപനമാണ്. ആളുകൾ എല്ലായ്‌പ്പോഴും ലൗകിക ലോകത്തേക്ക് വീണ്ടുവിചാരമേതുമില്ലാതെ പായാൻ ആഗ്രഹിക്കുന്നു, അവർ വളരെയധികം പ്രതീക്ഷകൾ വെച്ചുപുലർത്തുന്നു, അവരുടെ ഭാവിക്കായി ഒരുപാട് ആഗ്രഹിക്കുന്നു. ഒപ്പം, അവർക്ക് അതിരുകടന്ന വളരെയേറെ ആവശ്യങ്ങളുമുണ്ട്. അവർ എപ്പോഴും ജഡത്തെക്കുറിച്ച് ചിന്തിക്കുന്നു, ജഡത്തിനായി ആസൂത്രണം ചെയ്യുന്നു, ദൈവവിശ്വാസത്തിലേക്കുള്ള മാർഗം തേടുന്നതിൽ അവർക്ക് ഒരു താല്പര്യവുമില്ല. സാത്താൻ അവരുടെ ഹൃദയങ്ങൾ പിടിച്ചുപറിച്ചുകൊണ്ടുപോയിരിക്കുന്നു, അവർക്ക് ദൈവത്തോടുള്ള ആദരവ് നഷ്ടമാവുകയും അവർ സാത്താനിൽ ഉറച്ചുപോവുകയും ചെയ്തിരിക്കുന്നു. എന്നാൽ മനുഷ്യനെ സൃഷ്ടിച്ചത് ദൈവമാണ്. അങ്ങനെ, മനുഷ്യന് സാക്ഷ്യം നഷ്ടപ്പെട്ടു, അതായത് മനുഷ്യന് ദൈവത്തിന്റെ മഹത്ത്വം നഷ്ടപ്പെട്ടു. മനുഷ്യവർഗത്തെ ജയിച്ചടക്കുന്നതിന്റെ ഉദ്ദേശ്യം ദൈവത്തോടുള്ള മനുഷ്യന്റെ ആദരവിന്റെ മഹത്ത്വം വീണ്ടെടുക്കുക എന്നതാണ്. അത് ഇങ്ങനെ പറയാം: ജീവനെ പിന്തുടരാത്ത ഒരുപാട് ആളുകളുണ്ട്; ജീവൻ പിന്തുടരുന്ന ചിലരുണ്ടെങ്കിലും അവർ വിരലിലെണ്ണാവുന്നവർ മാത്രമാണ്. ആളുകൾ അവരുടെ ഭാവി കാര്യങ്ങളിൽ മുഴുകിയിരിക്കുന്നതിനാൽ അവർ ജീവിതത്തിൽ ശ്രദ്ധ ചെലുത്തുന്നില്ല. ചിലർ ദൈവത്തെ ധിക്കരിക്കുകയും എതിർക്കുകയും ദൈവത്തിന് മുഖം തിരിഞ്ഞ് അവനെ വിധിക്കുകയും സത്യം അനുഷ്ഠിക്കാതിരിക്കുകയും ചെയ്യുന്നു. ഈ ആളുകളെ തൽക്കാലം അവഗണിച്ചിരിക്കുന്നു; ധിക്കാരത്തിന്റെ ഈ സന്തതികളെ ഇപ്പോൾ ഒന്നും ചെയ്യുന്നില്ല, എന്നാൽ ഭാവിയിൽ നീ അന്ധകാരത്തിൽ ജീവിക്കുകയും കരയുകയും പല്ലുകടിക്കുകയും ചെയ്യും. വെളിച്ചത്തിൽ ജീവിക്കുമ്പോൾ അതിന്റെ മൂല്യം നിനക്ക് അനുഭവപ്പെടില്ല, എന്നാൽ അന്ധകാരത്തിൽ ജീവിക്കുമ്പോൾ നീ അതിന്റെ മൂല്യം മനസ്സിലാക്കും, അപ്പോൾ നീ ഖേദിക്കും. ഇപ്പോൾ നിനക്ക് ഒരു പ്രശ്‌നവുമില്ല, എന്നാൽ നീ ഖേദിക്കുന്ന ദിനം വരും. ആ ദിനം എത്തുമ്പോൾ, അന്ധകാരം ഇറങ്ങിവരുകയും വെളിച്ചം ഒരിക്കലും ഇല്ലാതിരിക്കുകയും ചെയ്യുമ്പോൾ, പശ്ചാത്തപിക്കാനുള്ള സമയം ഏറെ വൈകിയിട്ടുണ്ടാവും. ഇന്നത്തെ വേല നീ ഇപ്പോഴും ഗ്രഹിക്കാത്തതുകൊണ്ടാണ് നിനക്ക് ഇപ്പോൾ ഉള്ള സമയം വിലമതിക്കുന്നതിൽ നീ പരാജയപ്പെടുന്നത്. പ്രപഞ്ചത്തിന്റെ മുഴുവൻ വേല ആരംഭിച്ചു കഴിഞ്ഞാൽ, അതായത് ഇന്ന് ഞാൻ അരുളിച്ചെയ്യുന്നതെല്ലാം യാഥാർഥ്യമാകുമ്പോൾ, പലരും തലയ്ക്ക് കൈ കൊടുത്ത് കഠിന വേദനയുടെ കണ്ണുനീർ വാർക്കും. അങ്ങനെ ചെയ്യുമ്പോൾ, വിലാപത്തോടും പല്ലുകടിയോടും കൂടെ അവർ അന്ധകാരത്തിലേക്ക് വീഴുകയില്ലേ? ജീവനെ ശരിക്കും പിന്തുടരുന്നവരെയും പൂർണരാക്കപ്പെട്ടവരെയും ഉപയോഗിക്കാം. എന്നാൽ ഉപയോഗയോഗ്യരല്ലാത്ത ധിക്കാരത്തിന്റെ സന്തതികളെല്ലാം അന്ധകാരത്തിൽ പതിക്കും. അവർ പരിശുദ്ധാത്മാവ് പ്രവർത്തിക്കാത്തവർ ആകും, ഒന്നിനെക്കുറിച്ചും മനസ്സിലാക്കാൻ കഴിവില്ലാത്തവരാകും. ഇപ്രകാരം ശിക്ഷയിൽ മുങ്ങിത്താഴ്ന്ന അവർ വിലപിച്ച് വിവശരാകും. വേലയുടെ ഈ ഘട്ടത്തിൽ നീ പൂർണസജ്ജനാണെങ്കിൽ, നിന്റെ ജീവിതത്തിൽ നീ വളർന്നിട്ടുണ്ടെങ്കിൽ, നീ ഉപയോഗിക്കപ്പെടാൻ യോഗ്യനാണ്. നീ സജ്ജനല്ലെങ്കിൽ, നീ വേലയുടെ അടുത്ത ഘട്ടത്തിലേക്ക് വിളിക്കപ്പെട്ടാൽ പോലും ഉപയോഗിക്കപ്പെടാൻ യോഗ്യനായിരിക്കില്ല—ഈ ഘട്ടത്തിൽ നീ സ്വയം സജ്ജനാവാൻ ആഗ്രഹിക്കുന്നു എങ്കിൽപ്പോലും നിനക്ക് മറ്റൊരു അവസരം ലഭിക്കില്ല. ദൈവം വിട്ടുപോയിരിക്കും; ഇപ്പോൾ നിന്റെ മുമ്പിലുള്ളതുപോലെ ഒരു അവസരത്തിനായി നിനക്ക് എവിടേക്കു പോകാൻ കഴിയും? ദൈവം വ്യക്തിപരമായി നൽകുന്ന പരിശീലനം സ്വീകരിക്കാൻ നിനക്ക് എവിടേക്കു പോകാനാകും? അപ്പോഴേക്കും ദൈവം വ്യക്തിപരമായി സംസാരിക്കുകയോ അരുളിചെയ്യുകയോ ചെയ്യുന്നുണ്ടാകില്ല; ഇന്ന് അരുളിച്ചെയ്യുന്ന കാര്യങ്ങൾ വായിക്കാൻ മാത്രമേ നിനക്ക് സാധിക്കൂ—അപ്പോൾ ഗ്രാഹ്യം എങ്ങനെ സുഗമമാകും? ഭാവിയിലെ ജീവിതം എങ്ങനെ ഇന്നത്തേതിനെക്കാൾ മെച്ചമാകും? ആ സമയത്ത്, വിലപിക്കുകയും പല്ലുകടിക്കുകയും ചെയ്യുന്ന നീ ജീവിച്ചിരിക്കുമ്പോൾ തന്നെ മരിച്ച ഒരുവനെപ്പോലെ ആയിരിക്കില്ലേ? ഇപ്പോൾ നിനക്ക് അനുഗ്രഹങ്ങൾ നൽകപ്പെടുന്നുണ്ട്, എന്നാൽ അവ എങ്ങനെ ആസ്വദിക്കണമെന്ന് നിനക്ക് അറിയില്ല; നീ അനുഗ്രഹത്തിൽ ജീവിക്കുന്നു, എന്നിട്ടും നീ അതിനെക്കുറിച്ച് ബോധവാനല്ല. ദുരിതം അനുഭവിക്കാനായി നീ വിധിക്കപ്പെട്ടിരിക്കുന്നു എന്ന് ഇത് തെളിയിക്കുന്നു! ഇന്ന് ചില ആളുകൾ എതിർക്കുന്നു, ചിലർ ധിക്കരിക്കുന്നു, ചിലർ അതുമിതും ചെയ്യുന്നു. ഞാൻ നിന്നെ കേവലം അവഗണിക്കുന്നു, പക്ഷേ നിങ്ങൾ ചെയ്യാൻ ഒരുമ്പെടുന്നതിനെക്കുറിച്ച് എനിക്കറിയില്ലെന്ന് നിങ്ങൾ കരുതരുത്. നിങ്ങളുടെ സത്തയെ ഞാൻ അറിയുന്നില്ലെന്നുണ്ടോ? എന്തുകൊണ്ടാണ് എന്നോട് ഏറ്റുമുട്ടിക്കൊണ്ടേയിരിക്കുന്നത്? സ്വന്തം കാര്യത്തിനായി ജീവനെയും അനുഗ്രഹങ്ങളെയും പിന്തുടരുന്നതിനായല്ലേ നീ ദൈവത്തിൽ വിശ്വസിക്കുന്നത്? നിന്റെ സ്വന്തം കാര്യത്തിനു വേണ്ടിയല്ലേ നിനക്കു വിശ്വാസമുള്ളത്? നിലവിൽ അരുളപ്പാടിലൂടെ മാത്രം ഞാൻ ജയിച്ചടക്കൽ വേല നിർവഹിക്കുന്നു. ഈ ജയിച്ചടക്കൽ വേല പര്യവസാനിക്കുമ്പോൾ, നിന്റെ അവസാനം വ്യക്തമായിത്തീരും. ഞാൻ നിങ്ങളോട് തെളിച്ചു പറയേണ്ടതുണ്ടോ?

മനുഷ്യന്റെ ഒടുക്കം എന്തായിരിക്കുമെന്ന് വ്യക്തമാക്കാൻ ഉദ്ദേശിച്ചാണ് ഇന്നത്തെ ജയിച്ചടക്കൽ വേല. ഇന്നത്തെ ശാസനയും ന്യായവിധിയും അന്ത്യനാളുകളിലെ വലിയ വെളുത്ത സിംഹാസനത്തിനു മുമ്പാകെയുള്ള ന്യായവിധിയാണ് എന്ന് എന്തുകൊണ്ടാണ് ഞാൻ പറയുന്നത്? നീ ഇത് മനസ്സിലാക്കുന്നില്ലേ? ജയിച്ചടക്കൽ വേല എന്തുകൊണ്ടാണ് അവസാന ഘട്ടമാകുന്നത്? മനുഷ്യന്റെ ഓരോ വിഭാഗവും ഏതുതരം അന്തിമഫലം നേരിടുമെന്ന് കൃത്യമായി വെളിപ്പെടുത്തുന്നതിനു വേണ്ടിയല്ലേ അത്? ജയിച്ചടക്കൽ വേലയുടെ ശാസനയുടെയും ന്യായവിധിയുടേയും വേളയിൽ എല്ലാവർക്കും അവരവരുടെ ശരിക്കുള്ള പ്രകൃതം കാണിക്കാനും അതിനുശേഷം അവരവരുടെ തരമനുസരിച്ച് തരംതിരിക്കപ്പെടാനും എല്ലാവരേയും അനുവദിക്കുന്നതിനു വേണ്ടിയല്ലേ അത്? അതിനെ മനുഷ്യവർഗത്തെ ജയിച്ചടക്കൽ എന്നു വിളിക്കുന്നതിനു പകരം, ഓരോ വിഭാഗത്തിലെയും വ്യക്തിക്ക് എങ്ങനെയുള്ള അന്തിമഫലം ഉണ്ടാകുമെന്ന് അത് വെളിവാക്കുന്നു എന്ന് പറയുന്നതാകും നല്ലത്. ആളുകളുടെ പാപങ്ങളെ വിധിക്കുകയും അതിനുശേഷം വിവിധ വിഭാഗങ്ങളിലുള്ള വ്യക്തികളെ വെളിവാക്കുകയും അതിലൂടെ അവർ ദുഷ്ടന്മാരാണോ നീതിമാന്മാരാണോ എന്ന് തീരുമാനിക്കുകയും ചെയ്യുന്നതിനെപ്പറ്റിയാണ് അത്. ജയിച്ചടക്കൽ വേലയ്ക്കു ശേഷം, നന്മയ്ക്ക് പ്രതിഫലം നൽകുന്നതും തിന്മയെ ശിക്ഷിക്കുന്നതുമായ വേലവ രുന്നു. പൂർണമായും അനുസരിക്കുന്ന ആളുകൾക്ക്—പൂർണമായും ജയിച്ചടക്കപ്പെട്ടവർ എന്നർത്ഥം—ദൈവത്തിന്റെ വേലയെ പ്രപഞ്ചം മുഴുവൻ വ്യാപിപ്പിക്കുകയെന്ന അടുത്ത ഘട്ടത്തിൽ ഇടംകൊടുക്കും; ജയിച്ചടക്കപ്പെടാത്തവരെ അന്ധകാരത്തിൽ ആക്കുകയും അവർ കൊടുംവിപത്ത് നേരിടുകയും ചെയ്യും. അപ്രകാരം, മനുഷ്യൻ ഓരോ തരമനുസരിച്ച് തിരിക്കപ്പെടും, സൂര്യന്റെ വെളിച്ചം ഇനിയൊരിക്കലും കാണാനാകാത്ത വിധം ദുഷ്‌പ്രവൃത്തിക്കാരെ തിന്മയോടൊപ്പവും വെളിച്ചം സ്വീകരിക്കാനും എക്കാലവും വെളിച്ചത്തിൽ ജീവിക്കാനുമായി നീതിനിഷ്ഠരെ നല്ലതിനൊപ്പവും ആക്കും. എല്ലാത്തിന്റെയും അവസാനം അടുത്തിരിക്കുന്നു; മനുഷ്യന്റെ ഒടുക്കം അവന്റെ കണ്ണുകൾക്ക് വ്യക്തമായി കാണിച്ചുകൊടുത്തിട്ടുണ്ട്, എല്ലാം അതതു തരമനുസരിച്ച് തിരിക്കപ്പെടും. അങ്ങനെയെങ്കിൽ, ഓരോന്നിനെയും തരം തിരിക്കുന്നതിന്റെ വേദനയിൽനിന്ന് ആളുകൾക്ക് എങ്ങനെ രക്ഷപ്പെടാനാകും? എല്ലാത്തിന്റെയും ഒടുക്കം അടുക്കുമ്പോൾ ഓരോ വിഭാഗത്തിലുമുള്ള മനുഷ്യന്റെയും വ്യത്യസ്ത അന്ത്യഫലങ്ങൾ വെളിവാക്കപ്പെടുന്നു. മുഴുപ്രപഞ്ചത്തിന്റെയും ജയിച്ചടക്കൽ വേലയുടെ വേളയിലാണ് ഇത് ചെയ്യപ്പെടുന്നത് (നിലവിലുള്ള വേലയിൽ തുടങ്ങി മുഴുവൻ ജയിച്ചടക്കൽവേലയും ഉൾപ്പെടെ). അന്ത്യനാളുകളിലെ ശിക്ഷണത്തിന്റെ വേളയിലും ജയിച്ചടക്കൽവേല നടക്കുമ്പോഴും ന്യായവിധിയുടെ സിംഹാസനത്തിനു മുമ്പാകെയാണ് മുഴുമനുഷ്യവർഗത്തിന്റെയും അന്ത്യത്തെക്കുറിച്ചുള്ള വെളിപ്പെടുത്തൽ നടക്കുന്നത്. ആളുകളെ തരം തിരിക്കുക എന്നാൽ ആളുകളെ അവരുടെ ആദിമവിഭാഗങ്ങളിലേക്ക് മടക്കി അയയ്ക്കുക എന്നല്ല. കാരണം സൃഷ്ടിയുടെ വേളയിൽ മനുഷ്യനെ സൃഷ്ടിച്ചപ്പോൾ, ഒറ്റത്തരം മനുഷ്യരേ ഉണ്ടായിരുന്നുള്ളൂ, ആകെയുണ്ടായിരുന്ന വ്യത്യാസം സ്ത്രീയും പുരുഷനും എന്നതായിരുന്നു. പലതരം ആളുകൾ ഉണ്ടായിരുന്നില്ല. ആയിരക്കണക്കിന് വർഷക്കാലം ദുഷിക്കപ്പെട്ടതിനു ശേഷമാണ് വിവിധതരം മനുഷ്യർ ഉദയം ചെയ്തത്. ചിലർ വൃത്തികെട്ട ഭൂതങ്ങളുടെ സാമ്രാജ്യത്തിൻ കീഴിലും, ചിലർ ദുർഭൂതങ്ങളുടെ സാമ്രാജ്യത്തിൻ കീഴിലും, ജീവന്റെ സത്യമാർഗം പിന്തുടരുന്നവർ സർവശക്തന്റെ ആധിപത്യത്തിൻ കീഴിലും ആകുവാൻ ഇടയായി. ഈ രീതിയിൽ മാത്രമേ വിഭാഗങ്ങൾ ആളുകൾക്കിടയിൽ ക്രമേണ നിലവിൽ വരുകയുള്ളൂ, അത്തരത്തിൽ മാത്രമേ വലിയ മനുഷ്യകുടുംബത്തിനുള്ളിൽ ആളുകൾ പല വിഭാഗങ്ങളായി വേർതിരിക്കപ്പെടുകയുള്ളൂ. ആളുകൾക്കെല്ലാം വ്യത്യസ്തരായ “പിതാക്കന്മാർ” ഉണ്ട്; എല്ലാവരും പൂർണമായും സർവശക്തന്റെ ആധിപത്യത്തിൻ കീഴിലാണ് എന്നല്ല, കാരണം മനുഷ്യൻ അങ്ങേയറ്റം ധിക്കാരിയാണ്. നീതിനിഷ്ഠമായ ന്യായവിധി യാതൊന്നും മറച്ചുവെക്കാതെ ഓരോ തരത്തിലുമുള്ള വ്യക്തിയുടെയും തനിസ്വരൂപം വെളിപ്പെടുത്തുന്നു. വെളിച്ചത്തിൽ എല്ലാവരും അവരുടെ ശരിക്കുള്ള മുഖം കാണിക്കുന്നു. ഈ ഘട്ടത്തിൽ മനുഷ്യൻ അവൻ യഥാർഥത്തിൽ ആയിരുന്നതു പോലെയല്ല, അവന്റെ പൂർവ്വികരുടെ ആദിമ സാദൃശ്യം പണ്ടേ അപ്രത്യക്ഷമായി, കാരണം ആദാമിന്റെയും ഹവ്വായുടെയും എണ്ണമറ്റ പിൻഗാമികളെ പണ്ടേ സാത്താൻ വരുതിയിലാക്കി. അവർക്ക് ഇനിയൊരിക്കലും സ്വർഗസൂര്യനെ അറിയാൻ കഴിയില്ല, കാരണം സാത്താന്റെ എല്ലാത്തരം വിഷവും ആളുകളിൽ നിറഞ്ഞിരിക്കുന്നു. അപ്രകാരം, ആളുകൾക്ക് അനുയോജ്യമായ ലക്ഷ്യസ്ഥാനങ്ങളുണ്ട്. അതിലുപരി, അവരിലുള്ള വ്യത്യസ്ത വിഷങ്ങളുടെ അടിസ്ഥാനത്തിലാണ് അവരെ ഓരോ വിഭാഗമായി തരം തിരിക്കുന്നത്, അതായത് അവർ ഇന്ന് എത്രത്തോളം ജയിച്ചടക്കപ്പെടുന്നു എന്നതിന്റെ അടിസ്ഥാനത്തിലാണ് അവരെ തരംതിരിക്കുന്നത്. ലോകസൃഷ്ടി മുതൽ മുൻകൂട്ടി നിശ്ചയിക്കപ്പെട്ട ഒന്നല്ല മനുഷ്യന്റെ ഒടുക്കം. കാരണം, “മനുഷ്യവർഗം” എന്ന് മൊത്തത്തിൽ വിളിക്കപ്പെടുന്ന ഒരു വിഭാഗം മാത്രമേ തുടക്കത്തിൽ ഉണ്ടായിരുന്നുള്ളൂ. മാത്രമല്ല, തുടക്കത്തിൽ മനുഷ്യനെ സാത്താൻ ദുഷിപ്പിച്ചിട്ടുണ്ടായിരുന്നുമില്ല, അന്ധകാരം പതിക്കാതെ ആളുകളെല്ലാം ദൈവത്തിന്റെ വെളിച്ചത്തിൽ ജീവിച്ചിരുന്നു. എന്നാൽ സാത്താൻ മനുഷ്യനെ ദുഷിപ്പിച്ചശേഷം, എല്ലാത്തരത്തിലും പെട്ട ആളുകൾ—“മനുഷ്യവർഗം” എന്ന് മൊത്തത്തിൽ വിളിക്കപ്പെടുന്ന കുടുംബത്തിൽ നിന്നുവരുന്ന പുരുഷന്മാരും സ്ത്രീകളും ഉൾപ്പെട്ട എല്ലാത്തരത്തിലും പെട്ട മനുഷ്യർ—ഭൂമിയിലുടനീളം വ്യാപിച്ചു. സ്വന്തം പൂർവികർ അവരുടെ ഏറ്റവും പുരാതന പൂർവികരിൽനിന്ന് (അതായത്, അവരുടെ ഏറ്റവും പുരാതന പൂർവികരായ ആദിയിലെ ആദാമും ഹവ്വായും) മനുഷ്യരെ വഴിതെറ്റിച്ചു. അക്കാലത്ത്, ഭൂമിയിൽ ഇസ്രായേല്യരുടെ ജീവിതത്തെ മാത്രമാണ് യഹോവ വഴിനയിച്ചിരുന്നത്. മുഴുവൻ ഇസ്രായേലിൽനിന്നും ഉണ്ടായ (ആദിമകുടുംബ വംശത്തിൽ നിന്നുള്ളത് എന്നർത്ഥം) വ്യത്യസ്ത തരത്തിലുള്ള ആളുകൾക്ക് പിന്നീട് യഹോവയുടെ മാർഗനിർദേശം നഷ്ടപ്പെട്ടു. മനുഷ്യലോകത്തെ രീതികളെക്കുറിച്ച് തീർത്തും അജ്ഞരായ ഈ ആദ്യകാല മനുഷ്യർ പിന്നീട് അവരുടെ പൂർവികരോടൊപ്പം അവർ അവകാശം ഉന്നയിച്ച മേഖലകളിൽ താമസിക്കാൻ പോയി, ഇത് ഇന്നും തുടരുന്നു. അപ്രകാരം, അവർ യഹോവയിൽനിന്ന് എങ്ങനെ വ്യതിചലിച്ചു എന്നതിനെക്കുറിച്ചും എല്ലാത്തരം വൃത്തികെട്ട പിശാചുക്കളും ദുരാത്മാക്കളും അവരെ ഇന്നോളം എങ്ങനെ ദുഷിപ്പിച്ചിരിക്കുന്നു എന്നതിനെക്കുറിച്ചും അവർ അജ്ഞരായി തുടരുന്നു. ഇന്നുവരേയ്ക്കും ആഴത്തിൽ ദുഷിപ്പിക്കപ്പെടുകയും വിഷലിപ്തമാക്കപ്പെടുകയും ചെയ്യപ്പെട്ടവർക്ക്—ആത്യന്തികമായി രക്ഷപ്പെടുത്താൻ കഴിയാത്തവർക്ക്—അവരുടെ പൂർവികരോടൊപ്പം, അവരെ ദുഷിപ്പിച്ച വൃത്തികെട്ട പിശാചുക്കൾക്കൊപ്പം, പോവുകയല്ലാതെ വേറെ വഴിയില്ല. ആത്യന്തികമായി രക്ഷപ്പെടുത്തപ്പെടുന്നവർ മനുഷ്യവർഗത്തിന്റെ അനുയോജ്യമായ ലക്ഷ്യസ്ഥാനത്തേക്കു പോകും, അതായത്, രക്ഷിക്കപ്പെടുന്നവർക്കും ജയിച്ചടക്കപ്പെടുന്നവർക്കുമായി കരുതിവെച്ചിരിക്കുന്ന ലക്ഷ്യത്തിലേക്കു പോകും. രക്ഷപ്പെടുത്താനാകുന്ന എല്ലാവരെയും രക്ഷിക്കാനായി വേണ്ടതെല്ലാം ചെയ്യപ്പെടും—എന്നാൽ വിവേകശൂന്യരും ഭേദപ്പെടുത്താനാവാത്തവരുമായ ആളുകളെ സംബന്ധിച്ചിടത്തോളം, അവരുടെ ഏകമാർഗം ശിക്ഷയുടെ അഗാധ പാതാളത്തിലേക്ക് സ്വന്തം പൂർവികരെ പിന്തുടരുക എന്നതു മാത്രമാണ്. നിന്റെ ഒടുക്കം തുടക്കത്തിൽ തന്നെ മുൻകൂട്ടി നിശ്ചയിക്കപ്പെട്ടതാണെന്നും ഇപ്പോൾ മാത്രമേ അത് വെളിവാക്കപ്പെട്ടുള്ളൂ എന്നും കരുതരുത്. നീ അങ്ങനെ ചിന്തിക്കുകയാണെങ്കിൽ, മനുഷ്യവർഗത്തിന്റെ സൃഷ്ടിയുടെ പ്രാരംഭ വേളയിൽ ഒരു പ്രത്യേക പൈശാചിക വർഗത്തെയൊന്നും സൃഷ്ടിച്ചിട്ടില്ല എന്നത് നീ മറന്നുപോയോ? ആദാമും ഹവ്വായും ഉൾക്കൊള്ളുന്ന ഒരു മനുഷ്യവർഗത്തെ മാത്രമാണ് (പുരുഷനും സ്ത്രീയും മാത്രമാണ് സൃഷ്ടിക്കപ്പെട്ടത് എന്നർത്ഥം) സൃഷ്ടിച്ചത് എന്ന് നീ മറന്നുപോയോ? തുടക്കത്തിലേ നീ സാത്താന്റെ പിന്മുറക്കാരനായിരുന്നു എങ്കിൽ, യഹോവ മനുഷ്യനെ സൃഷ്ടിച്ചപ്പോൾ, അവന്റെ സൃഷ്ടിയിൽ ഒരു പൈശാചിക വിഭാഗത്തെ ഉൾപ്പെടുത്തിയിരുന്നു എന്നല്ലേ അതിനർത്ഥം? അങ്ങനെ എന്തെങ്കിലും അവന് ചെയ്യുമായിരുന്നോ? അവന്റെ സാക്ഷ്യത്തിനായി അവൻ മനുഷ്യനെ സൃഷ്ടിച്ചു; തന്റെ മഹത്ത്വത്തിനായാണ് അവൻ മനുഷ്യനെ സൃഷ്ടിച്ചത്. അവനെ കരുതിക്കൂട്ടി എതിർക്കുന്നതിനായി സാത്താന്റെ സന്തതികളുടെ ഒരു വർഗത്തെ ദൈവം മനഃപൂർവം എന്തിന് സൃഷ്ടിക്കണം? യഹോവയ്ക്ക് അത്തരമൊരു കാര്യം എങ്ങനെ ചെയ്യാനാകുമായിരുന്നു? അവൻ അങ്ങനെ ചെയ്തിരുന്നെങ്കിൽ അവൻ നീതിമാനായ ദൈവമാണ് എന്ന് ആര് പറയുമായിരുന്നു? നിങ്ങളിൽ ചിലർ ഒടുക്കം സാത്താനോടൊപ്പം പോകുമെന്ന് ഞാൻ ഇപ്പോൾ പറയുമ്പോൾ, നീ തുടക്കം മുതൽ സാത്താനൊപ്പമായിരുന്നു എന്ന് അതിന് അർഥമില്ല; മറിച്ച്, ദൈവം നിന്നെ രക്ഷിക്കാൻ ശ്രമിച്ചാൽ പോലും ആ വിമോചനം നേടാൻ പരാജയപ്പെടുന്ന അത്രയും താഴ്ചയിലേക്കു നീ ആണ്ടുപോയി എന്നാണ് അതിന്റെ അർഥം. സാത്താനോടൊപ്പം നിന്നെ ഉൾപ്പെടുത്തുകയല്ലാതെ മറ്റൊരു മാർഗവുമില്ല. നീ വിമോചനത്തിനും അപ്പുറമാണ് എന്നതു മാത്രമാണ് അതിന് കാരണം, അല്ലാതെ ദൈവം നിന്നോട് അനീതി കാണിക്കുകയും സാത്താന്റെ ഒരു പ്രതിരൂപമായി നിന്റെ ഭാഗധേയം മനഃപൂർവം നിശ്ചയിക്കുകയും തുടർന്ന് സാത്താനോടൊപ്പം നിന്നെ തരംതിരിക്കുകയും നീ യാതന അനുഭവിക്കണമെന്ന് മനഃപൂർവമായി ആഗ്രഹിക്കുകയും ചെയ്യുന്നതല്ല. അത് ജയിച്ചടക്കൽ വേലയുടെ ആന്തരിക സത്യമല്ല. നീ വിശ്വസിക്കുന്നത് അതാണെങ്കിൽ, നിന്റെ അറിവ് വളരെ ഏകപക്ഷീയമാണ്! ജയിച്ചടക്കലിന്റെ അവസാന ഘട്ടം ആളുകളെ രക്ഷിക്കാനും അവരുടെ അന്ത്യഫലങ്ങൾ വെളിപ്പെടുത്താനും ഉദ്ദേശിച്ചുള്ളതാണ്. ന്യായവിധിയിലൂടെ ആളുകളുടെ അധഃപതനം വെളിപ്പെടുത്തുന്നതിനും അതിലൂടെ പശ്ചാത്തപിക്കാനും എഴുന്നേറ്റു നിൽക്കാനും ജീവനെയും മനുഷ്യജീവിതത്തിന്റെ ശരിയായ മാർഗത്തെയും പിന്തുടരാനും അവരെ ഇടയാക്കുന്നതിനാണത്. മരവിച്ചവരും മന്ദബുദ്ധികളുമായ ആളുകളുടെ ഹൃദയങ്ങളെ ഉണർത്തുന്നതിനും ന്യായവിധിയിലൂടെ അവരുടെ ഉള്ളിലെ ധിക്കാരം കാണിച്ചു കൊടുക്കുന്നതിനുമാണത്. എന്നിരുന്നാലും, ആളുകൾക്ക് ഇപ്പോഴും മാനസാന്തരപ്പെടാൻ കഴിയുന്നില്ല എങ്കിൽ, മനുഷ്യജീവിതത്തിന്റെ ശരിയായ പാത പിന്തുടരാൻ കഴിയുന്നില്ലെങ്കിൽ, ഈ ദുഷിപ്പുകളെ തള്ളിക്കളയാൻ കഴിയുന്നില്ലെങ്കിൽ, അവർ വിമോചനത്തിനും അപ്പുറമാണ്, സാത്താൻ അവരെ ആർത്തിയോടെ വിഴുങ്ങും. ദൈവത്തിന്റെ ജയിച്ചടക്കൽവേലയുടെ പ്രാധാന്യം ഇതാണ്: ആളുകളെ രക്ഷിക്കുക, അവരുടെ അന്ത്യഫലങ്ങൾ കാണിക്കുക. നല്ല അന്ത്യഫലങ്ങൾ, മോശം അന്ത്യഫലങ്ങൾ—അവയെല്ലാം ജയിച്ചടക്കൽ വേലയിലൂടെ വെളിപ്പെടുന്നു. ആളുകൾ രക്ഷിക്കപ്പെടുമോ ശപിക്കപ്പെടുമോ എന്നതെല്ലാം ജയിച്ചടക്കൽ വേലയുടെ സമയത്ത് വെളിപ്പെടുന്നു.

ജയിച്ചടക്കലിലൂടെ സകലതും അതതു തരമനുസരിച്ച് തിരിക്കുന്ന സമയമാണ് അന്ത്യനാളുകൾ. ജയിച്ചടക്കൽ അന്ത്യനാളുകളിലെ വേലയാണ്; മറ്റൊരു വിധത്തിൽ പറഞ്ഞാൽ, ഓരോ വ്യക്തിയുടെയും പാപങ്ങളെ വിധിക്കുന്നതാണ് അന്ത്യനാളുകളിലെ വേല. അപ്രകാരമല്ലെങ്കിൽ, ആളുകളെ എങ്ങനെ തരംതിരിക്കാൻ കഴിയും? നിങ്ങൾക്കിടയിൽ ചെയ്യുന്ന തരംതിരിക്കൽ വേല പ്രപഞ്ചം മുഴുവൻ ചെയ്യുന്ന അത്തരം വേലയുടെ ആരംഭമാണ്. അതിനുശേഷം, എല്ലാ ദേശങ്ങളിലേയും എല്ലാ ജനസമൂഹങ്ങളിലെയും എല്ലാവരേയും ജയിച്ചടക്കൽ വേലയ്ക്കു വിധേയരാക്കും. ഇതിനർഥം, ഓരോ സൃഷ്ടവ്യക്തിയെയും തരമനുസരിച്ച് തിരിക്കുകയും അവർ ന്യായവിധിയുടെ സിംഹാസനത്തിനു മുമ്പാകെ വിധിക്കപ്പെടാനായി എത്തുകയും ചെയ്യും എന്നാണ്. ഈ ശിക്ഷണവും ന്യായവിധിയും അനുഭവിക്കുന്നതിൽ നിന്ന് ഒരു വ്യക്തിക്കും ഒരു വസ്തുവിനും രക്ഷപ്പെടാൻ കഴിയില്ല. ഒരു വ്യക്തിയോ വസ്തുവോ തരമനുസരിച്ച് തിരിക്കപ്പെടാതിരിക്കില്ല; എല്ലാ വ്യക്തികളെയും തരംതിരിക്കും, കാരണം എല്ലാത്തിന്റെയും അവസാനം അടുത്തുവരുന്നു. ആകാശത്തിലും ഭൂമിയിലും ഉള്ളതെല്ലാം അതിന്റെ പരിസമാപ്തിയിൽ എത്തിയിരിക്കുന്നു. മനുഷ്യ അസ്തിത്വത്തിന്റെ അന്ത്യനാളുകളിൽനിന്ന് മനുഷ്യന് എങ്ങനെ രക്ഷപ്പെടാനാകും? അതുകൊണ്ട്, നിങ്ങളുടെ അനുസരണക്കേടിന്റെ ചെയ്തികൾ എത്രനാൾ കൂടി തുടരാനാകും? നിങ്ങളുടെ അന്ത്യനാളുകൾ ആസന്നമാണെന്ന് നിങ്ങൾ മനസ്സിലാക്കുന്നില്ലേ? ദൈവത്തെ ബഹുമാനിക്കുകയും അവൻ പ്രത്യക്ഷപ്പെടാൻ കൊതിക്കുകയും ചെയ്യുന്നവർക്ക് ദൈവത്തിന്റെ നീതി പ്രത്യക്ഷപ്പെടുന്ന ദിവസം എങ്ങനെ കാണാതിക്കാനാകും? നന്മയ്ക്കായുള്ള അന്തിമ പ്രതിഫലം അവർക്ക് എങ്ങനെ സ്വീകരിക്കാതിരിക്കാനാകും? നീ നന്മ ചെയ്യുന്നവനാണോ അതോ തിന്മ ചെയ്യുന്നവനാണോ? നീ നീതിനിഷ്ഠമായ ന്യായവിധി സ്വീകരിക്കുകയും തുടർന്ന് അനുസരിക്കുകയും ചെയ്യുന്ന ഒരാൾ ആണോ അതോ നീതിനിഷ്ഠമായ ന്യായവിധി സ്വീകരിക്കുകയും തുടർന്ന് ശപിക്കപ്പെടുകയും ചെയ്യുന്നവനാണോ? നീ ന്യായവിധിയുടെ സിംഹാസനത്തിനു മുമ്പാകെ വെളിച്ചത്തിൽ ജീവിക്കുന്നവനാണോ അതോ ഹേഡീസിലെ അന്ധകാരത്തിൽ ജീവിക്കുന്നവവനാണോ? നിന്റെ ഒടുക്കം പ്രതിഫലത്തിന്റേതാണോ അതോ ശിക്ഷയുടേതാണോ എന്ന് ഏറ്റവും വ്യക്തമായി അറിയുന്ന ഒരുവനല്ലേ നീ? ദൈവം നീതിമാനാണെന്ന് ഏറ്റവും വ്യക്തമായി അറിയുകയും ആഴത്തിൽ മനസ്സിലാക്കുകയും ചെയ്യുന്നവനല്ലേ നീ? അതിനാൽ, നിന്റെ പെരുമാറ്റവും ഹൃദയവും എങ്ങനെയുള്ളതാണ്? ഇന്ന് ഞാൻ നിന്നെ ജയിച്ചടക്കുമ്പോൾ, നിന്റെ പെരുമാറ്റം നല്ലതാണോ ചീത്തയാണോ എന്ന് സത്യത്തിൽ ഞാൻ നിനക്കു പറഞ്ഞുതരേണ്ട ആവശ്യമുണ്ടോ? നീ എനിക്കായി എത്ര മാത്രം ഉപേക്ഷിച്ചിട്ടുണ്ട്? നീ എന്നെ എത്ര ആഴത്തിൽ ആരാധിക്കുന്നുണ്ട്? എന്നോട് നീ എങ്ങനെ പെരുമാറുന്നുവെന്ന് നിനക്ക് ഏറ്റവും വ്യക്തമായി അറിയില്ലേ? ആത്യന്തികമായി എന്ത് ഒടുക്കമാണ് നിന്നെ കാത്തിരിക്കുന്നതെന്ന് മറ്റാരെക്കാളും നന്നായി നീ അറിയണം! ഞാൻ സത്യമായും നിന്നോട് പറയുന്നു: ഞാനാണ് മനുഷ്യവർഗത്തെ സൃഷ്ടിച്ചത്, ഞാനാണ് നിന്നെ സൃഷ്ടിച്ചത്, പക്ഷേ, ഞാൻ നിങ്ങളെ സാത്താന് കൈമാറിയില്ല; നിങ്ങളെ ശിക്ഷിക്കാനായി നിങ്ങളെക്കൊണ്ട് നിങ്ങൾ എന്നെ ധിക്കരിക്കാനോ നിഷേധിക്കാനോ ഞാൻ മനഃപൂർവം ഇടയാക്കിയില്ല. നിങ്ങളുടെ ഹൃദയങ്ങൾ കഠിനവും നിങ്ങളുടെ പെരുമാറ്റം വളരെ നിന്ദ്യവും ആയതുകൊണ്ടല്ലേ ഈ ദുരന്തങ്ങളും കഷ്ടപ്പാടുകളുമെല്ലാം? അതിനാൽ നിങ്ങൾ അഭിമുഖീകരിക്കാനിരിക്കുന്ന അവസാനം നിങ്ങൾതന്നെ സ്വയം നിശ്ചയിച്ചതല്ലേ? നിങ്ങൾ എങ്ങനെ ഒടുങ്ങുമെന്ന് നിങ്ങളുടെ ഹൃദയത്തിൽ മറ്റാരെക്കാളും നന്നായി നിങ്ങൾക്ക് അറിയില്ലേ? ഞാൻ ആളുകളെ ജയിച്ചടക്കുന്നതിന് കാരണം അവരെ വെളിപ്പെടുത്തുന്നതിനും അതുവഴി നിങ്ങൾക്ക് വിമോചനം കൈവരുത്തുന്നതിനും വേണ്ടിയാണ്. നിന്നെക്കൊണ്ട് തിന്മ ചെയ്യിപ്പിക്കാനോ മനഃപൂർവം നിന്നെ നാശത്തിന്റെ നരകത്തിലേക്ക് നടത്താനോ വേണ്ടിയല്ല അത്. സമയം വരുമ്പോൾ, നിന്റെ എല്ലാ യാതനകളും നിന്റെ കരച്ചിലും പല്ലുകടിയും—അതെല്ലാം നിന്റെ പാപങ്ങൾ കാരണമല്ലേ? അതിനാൽ നിന്റെതന്നെ നന്മയോ നിന്റെതന്നെ തിന്മയോ അല്ലേ നിന്നെ സംബന്ധിച്ച ഏറ്റവും മികച്ച ന്യായവിധി? അതുതന്നെയല്ലേ നിന്റെ അവസാനം എന്താകും എന്നതിനെ കുറിച്ചുള്ള ഏറ്റവും നല്ല തെളിവും?

ഇന്ന്, ചൈനയിലെ തിരഞ്ഞെടുക്കപ്പെട്ട ദൈവജനത്തിനിടയിൽ അവരുടെ എല്ലാ ധിക്കാര മനോഭാവങ്ങളും വെളിപ്പെടുത്താനും അവരുടെ എല്ലാ വൃത്തികേടുകളും തുറന്നുകാട്ടാനുമായി ഞാൻ വേല ചെയ്യുന്നു. എനിക്ക് പറയാനുള്ളതെല്ലാം പറയുന്നതിനുള്ള സന്ദർഭം ഒരുക്കുന്നത് ഇതാണ്. അതിനുശേഷം, പ്രപഞ്ചത്തെ മുഴുവൻ ജയിച്ചടക്കുന്നതിനുള്ള വേലയുടെ അടുത്ത ഘട്ടം ഞാൻ നിർവഹിക്കുമ്പോൾ, പ്രപഞ്ചത്തിലാകെയുള്ള എല്ലാവരുടെയും അനീതിയെ വിധിക്കാൻ ഞാൻ നിങ്ങളെക്കുറിച്ചുള്ള എന്റെ ന്യായവിധി ഉപയോഗിക്കും. കാരണം മനുഷ്യവർഗത്തിലെ ധിക്കാരികളുടെ പ്രതിനിധികളാണ് നിങ്ങൾ. പടിപടിയായി മുന്നേറാൻ സാധിക്കാത്തവർ കേവലം വൈപരീത്യങ്ങളും സേവനവസ്തുക്കളും ആയി മാറും. അതേസമയം, മുന്നേറാൻ കഴിയുന്നവരെ നന്നായി ഉപയോഗപ്പെടുത്തുകയും ചെയ്യും. പടിപടിയായി മുന്നേറാൻ കഴിയാത്തവർ വൈപരീത്യങ്ങളായി മാത്രമേ പ്രവർത്തിക്കൂ എന്ന് ഞാൻ പറയുന്നത് എന്തുകൊണ്ടാണ്? എന്റെ ഇപ്പോഴത്തെ വചനങ്ങളും വേലയും എല്ലാം നിങ്ങളുടെ പശ്ചാത്തലത്തെ ലക്ഷ്യമാക്കുന്നു എന്നതുകൊണ്ടും നിങ്ങൾ മനുഷ്യവർഗത്തിലെ ധിക്കാരികളുടെ മുന്തിയ ഉദാഹരണം ആയതുകൊണ്ടുമാണിത്. പിന്നീട്, നിങ്ങളെ ജയിച്ചടക്കുന്ന ഈ വചനങ്ങൾ വിദേശ രാജ്യങ്ങളിലേക്കു കൊണ്ടുപോയി അവിടത്തെ ആളുകളെ ജയിച്ചടക്കാനായി ഞാൻ ഉപയോഗിക്കും. അപ്പോഴും നീ അവ നേടിയിട്ടുണ്ടാവില്ല. അത് നിന്നെ ഒരു വൈപരീത്യം ആക്കില്ലേ? മനുഷ്യവർഗത്തിന്റെ മുഴുവൻ ദുഷിച്ച പ്രകൃതങ്ങൾ, മനുഷ്യന്റെ ധിക്കാരപൂർണമായ പ്രവൃത്തികൾ, മനുഷ്യന്റെ വൃത്തികെട്ട പ്രതിരൂപങ്ങൾ, മുഖങ്ങൾ എന്നിവയെല്ലാം നിങ്ങളെ ജയിച്ചടക്കാൻ ഉപയോഗിച്ച വചനങ്ങളിൽ ഇന്ന് രേഖപ്പെടുത്തിയിട്ടുണ്ട്. എല്ലാ രാജ്യങ്ങളെയും എല്ലാ വിഭാഗങ്ങളെയും ജയിച്ചടക്കാൻ ഞാൻ ഈ വചനങ്ങൾ ഉപയോഗിക്കും, കാരണം നിങ്ങളാണ് മാതൃക. എന്നിരുന്നാലും, നിങ്ങളെ മനഃപൂർവം ഉപേക്ഷിക്കാൻ ഞാൻ ശ്രമിക്കുന്നില്ല; നിന്റെ പിന്തുടരലിൽ നീ പരാജയപ്പെട്ട് നീ ഭേദപ്പെടുത്താനാവാത്തവൻ ആണെന്ന് തെളിയിക്കുന്നു എങ്കിൽ, നീ വെറുമൊരു സേവനവസ്തുവും വൈപരീത്യവും ആയിരിക്കില്ലേ? സാത്താന്റെ പദ്ധതികളെ അടിസ്ഥാനമാക്കിയാണ് എന്റെ ജ്ഞാനം പ്രയോഗിക്കുന്നതെന്ന് ഞാൻ ഒരിക്കൽ അരുളിചെയ്തു. എന്തിനാണ് ഞാൻ അങ്ങനെ പറഞ്ഞത്? ഞാൻ ഇപ്പോൾ അരുളിചെയ്യുന്നതിന്റെയും പ്രവർത്തിക്കുന്നതിന്റെയും പിന്നിലുള്ള സത്യം അതല്ലേ? നിനക്ക് മുന്നേറാൻ കഴിയുന്നില്ലെങ്കിൽ, നീ പൂർണനാക്കപ്പെട്ടില്ലെങ്കിൽ, പകരം ശിക്ഷിക്കപ്പെടുകയാണെങ്കിൽ, നീ ഒരു വൈപരീത്യം ആയിത്തീരില്ലേ? നീ നിന്റെ കാലത്ത് ഒരുപാട് യാതന അനുഭവിച്ചിട്ടുണ്ടാകാം. എന്നിട്ടും നീ ഇപ്പോഴും യാതൊന്നും മനസ്സിലാക്കുന്നില്ല; ജീവിതത്തെക്കുറിച്ചുള്ള എല്ലാ കാര്യങ്ങളിലും നീ അജ്ഞനാണ്. നീ ശാസിക്കപ്പെടുകയും വിധിക്കപ്പെടുകയും ചെയ്തിട്ടുണ്ടെങ്കിലും, നീ ഒട്ടും മാറിയിട്ടില്ല. നിന്റെ ഉള്ളിൽ, നീ ജീവൻ പ്രാപിച്ചിട്ടില്ല. നിന്റെ പ്രവൃത്തി പരീക്ഷിക്കാനുള്ള സമയമെത്തുമ്പോൾ, നീ തീപോലെ കഠിനമായ പരീക്ഷയും അതിലും വലിയ കഷ്ടതയും അനുഭവിക്കും. ഈ തീ നിന്റെ മുഴുവൻ സ്വത്വത്തെയും ചാരമാക്കും. ജീവൻ നേടിയിട്ടില്ലാത്ത ഒരുവൻ എന്നനിലയിൽ, പരിശുദ്ധിയുടെ ഒരു തരിമ്പു പോലും ഉള്ളിൽ ഇല്ലാത്ത, പഴയ ദുഷിച്ച പ്രകൃതത്തിൽ ഇപ്പോഴും കുടുങ്ങിക്കിടക്കുന്ന ഒരു വൈപരീത്യമായതിനാൽ നല്ല ഒരു പ്രവൃത്തി പോലും ചെയ്യാനാകാത്ത ഒരാൾ എന്നനിലയിൽ നീ എങ്ങനെ നിർമാർജനം ചെയ്യപ്പെടാതിരിക്കും? ഒരു ചില്ലിക്കാശിന്റെ പോലും വിലയില്ലാത്ത ഒരുവന്, ജീവൻ സ്വന്തമാക്കാത്ത ഒരുവന്, ജയിച്ചടക്കൽ വേലകൊണ്ട് എന്തു പ്രയോജനം? ആ സമയമെത്തുമ്പോൾ, നിങ്ങളുടെ ദിനങ്ങൾ നോഹയുടെയും സോദോമിന്റെയും കാലത്തെക്കാൾ കാഠിന്യമേറിയതായിരിക്കും! നിന്റെ പ്രാർഥന അപ്പോൾ നിനക്ക് ഒരു ഗുണവും ചെയ്യില്ല. വിമോചനത്തിന്റെ വേല പര്യവസാനിച്ചു കഴിയുമ്പോൾ നിനക്ക് മടങ്ങിവരാനും പിന്നെയും മാനസാന്തരപ്പെടാൻ തുടങ്ങാനും എങ്ങനെ സാധിക്കും? വിമോചനത്തിന്റെ എല്ലാ വേലയും ചെയ്തുകഴിഞ്ഞാൽ, പിന്നെ ഉണ്ടാകില്ല; ദുഷ്ടന്മാരെ ശിക്ഷിക്കുന്ന വേലയുടെ ആരംഭം മാത്രമേ പിന്നെ ഉണ്ടാകൂ. നീ എതിർക്കുന്നു, നീ ധിക്കരിക്കുന്നു, തിന്മയാണെന്ന് അറിയാവുന്ന കാര്യങ്ങൾ നീ ചെയ്യുന്നു. നീ കഠിന ശിക്ഷയുടെ ലക്ഷ്യമല്ലേ? ഇന്ന് നിനക്കായി ഞാനിത് വ്യക്തമായി പറയുന്നു. നീ കൂട്ടാക്കാതിരിക്കുന്നെങ്കിൽ, പിന്നീട് നിന്റെമേൽ ദുരന്തം പതിക്കുമ്പോൾ മാത്രമേ നീ പശ്ചാത്തപിക്കാനും വിശ്വസിക്കാനും തുടങ്ങുകയുള്ളു എങ്കിൽ അപ്പോഴേക്കും ഒരുപാട് വൈകിപ്പോകില്ലേ? ഇന്ന് നിനക്ക് മാനസാന്തരപ്പെടാൻ ഒരു അവസരം ഞാൻ നൽകുന്നു. എന്നാൽ അങ്ങനെ ചെയ്യാൻ നീ തയ്യാറല്ല. എത്രകാലം കാത്തിരിക്കാനാണ് നീ ആഗ്രഹിക്കുന്നത്? ശിക്ഷണത്തിന്റെ ദിവസം വരെയോ? കഴിഞ്ഞ കാലത്തെ നിന്റെ അതിക്രമങ്ങൾ ഞാൻ ഇന്ന് ഓർക്കുന്നില്ല; വീണ്ടും വീണ്ടും ഞാൻ നിന്നോട് ക്ഷമിക്കുന്നു. നിന്റെ മോശം വശങ്ങളിൽനിന്ന് ശ്രദ്ധ തരിച്ച് നല്ല വശം മാത്രം കാണുന്നു. കാരണം നിലവിൽ എന്റെ വചനങ്ങളും വേലയും നിന്നെ രക്ഷിക്കാൻ വേണ്ടിയുള്ളതാണ്. മാത്രമല്ല എനിക്ക് നിന്നോട് ദുരുദ്ദേശ്യം ഒന്നുമില്ല. എന്നിട്ടും നീ പ്രവേശിക്കാൻ വിസമ്മതിക്കുന്നു; നിനക്ക് നല്ലത് ഏതെന്നോ ചീത്ത ഏതെന്നോ പറയാൻ കഴിയുന്നില്ല, കാരുണ്യത്തെ എങ്ങനെ വിലമതിക്കണമെന്ന് നിനക്ക് അറിയില്ല. അത്തരം ആളുകൾ ശിക്ഷയുടെയും നീതിനിഷ്ഠമായ ദൈവശിക്ഷയുടേയും വരവിനായി കേവലം കാത്തിരിക്കുകയല്ലേ ചെയ്യുന്നത്?

മോശ പാറയിൽ അടിച്ച നേരത്ത്, യഹോവ നൽകിയ വെള്ളം പുറത്തേക്ക് ഒഴുകിയത് അവന്റെ വിശ്വാസം മൂലമാണ്. ദാവീദ് എന്നെ, യഹോവയെ, സ്തുതിച്ചുകൊണ്ട് ഹൃദയം നിറഞ്ഞ സന്തോഷവുമായി-വല്ലകി വായിച്ചത്, അവന്റെ വിശ്വാസം മൂലമാണ്. പർവ്വതങ്ങൾ നിറഞ്ഞുനിന്ന കന്നുകാലികളെയും പറഞ്ഞറിയിക്കാനാവാത്ത സമ്പത്തും ഇയ്യോബിന് നഷ്ടപ്പെടുകയും അവന്റെ ശരീരത്തിൽ വേദനയുള്ള കുരുക്കൾ വ്അന്നു നിറയുകയും ചെയ്തത്, അവന്റെ വിശ്വാസം മൂലമാണ്. യഹോവയായ എന്റെ ശബ്ദം കേൾക്കാനും യഹോവയായ എന്റെ മഹത്ത്വം കാണാനും കഴിഞ്ഞത് അവന്റെ വിശ്വാസം നിമിത്തമായിരുന്നു. പത്രോസിന് യേശുക്രിസ്തുവിനെ അനുഗമിക്കാൻ കഴിഞ്ഞുവെന്നത് അവന്റെ വിശ്വാസം കൊണ്ടായിരുന്നു. എനിക്കുവേണ്ടി അവൻ ക്രൂശിൽ തറയ്ക്കപ്പെടുകയും മഹത്തായ സാക്ഷ്യം നൽകുകയും ചെയ്യാനായി എന്നതും അവന്റെ വിശ്വാസം കാരണമായിരുന്നു. മനുഷ്യപുത്രന്റെ മഹത്തായ പ്രതിരൂപം യോഹന്നാൻ കണ്ടത് അവന്റെ വിശ്വാസം കാരണമായിരുന്നു. അവസാനനാളുകളുടെ ദർശനം അവനു കിട്ടിയപ്പോൾ, എല്ലാത്തിനേക്കാളും അതവന്റെ വിശ്വാസം നിമിത്തം തന്നെയായിരുന്നു. വിജാതീയ രാഷ്ട്രങ്ങളിലെ ജനക്കൂട്ടം എന്റെ വെളിപാട് നേടിയതും, മനുഷ്യർക്കിടയിൽ എന്റെ വേല ചെയ്യാൻ ഞാൻ മനുഷ്യജന്മമെടുത്ത് തിരിച്ചെത്തിയെന്ന് അറിയാന് കഴിഞ്ഞതും അവരുടെ വിശ്വാസം കാരണമാണ്. എന്റെ പരുഷമായ വാക്കുകളാൽ പ്രഹരിക്കപ്പെടുന്ന, എന്നാൽ, അവ ആശ്വാസം നല്കുന്ന, രക്ഷിക്കപ്പെടുന്നവർ എല്ലാം-അവരുടെ വിശ്വാസം നിമിത്തമല്ലേ അവർ അങ്ങനെ ചെയ്യുന്നത്? ആളുകൾക്ക് അവരുടെ വിശ്വാസം കാരണം ധാരാളം സംഗതികൾ ലഭിച്ചിട്ടുണ്ട്, അത് എല്ലായ്‌പ്പോഴും ഒരു അനുഗ്രഹമല്ല. ദാവീദ് അനുഭവിച്ച സന്തോഷവും ആനന്ദവും അവർക്ക് ലഭിക്കാനിടയില്ല. അല്ലെങ്കിൽ യഹോവ നൽകിയ വെള്ളം മോശയ്ക്ക് ലഭിച്ചതു പോലെ അവർക്ക് കിട്ടിയേക്കില്ല. ഉദാഹരണത്തിന്, ഇയ്യോബിന്റെ വിശ്വാസം നിമിത്തം യഹോവ അവനെ അനുഗ്രഹിച്ചു, എങ്കിലും അവന് ദുരന്തവും സഹിക്കേണ്ടിവന്നു. നീ അനുഗ്രഹിക്കപ്പെടുകയോ ദുരന്തം അനുഭവിക്കുകയോ ആകട്ടെ, രണ്ടും അനുഗ്രഹങ്ങൾ തന്നെയാണ്. വിശ്വാസമില്ലാതെ നിനക്ക് ഈ ജയിച്ചടക്കൽ വേല സ്വീകരിക്കാൻ സാധിക്കില്ല. ഇന്ന് യഹോവയുടെ പ്രവൃത്തികളുടെ ദർശനം കാണാൻ അത്രപോലും സാധിക്കില്ല. നിനക്ക് കാണാൻ സാധിക്കില്ല, അത്രപോലും സ്വീകരിക്കാൻ സാധിക്കില്ല. ഈ ബാധകളും ഈ വിപത്തുകളും ന്യായവിധികളുമെല്ലാം—അവ നിന്റെമേൽ പതിച്ചില്ലെങ്കിൽ യഹോവയുടെ പ്രവൃത്തികൾ ദർശിക്കാൻ ഇന്ന് നിനക്ക് സാധിക്കുമോ? ഇന്ന്, വിശ്വാസമാണ് നിന്നെ ജയിച്ചടക്കപ്പെടാൻ അനുവദിക്കുന്നത്, നിന്റെ ജയിച്ചടക്കപ്പെടലാണ് യഹോവയുടെ എല്ലാ പ്രവൃത്തികളിലും വിശ്വസിക്കാൻ നിന്നെ അനുവദിക്കുന്നത്. അത്തരം ശിക്ഷണവും ന്യായവിധിയും നിനക്ക് ലഭിക്കുന്നത് നിന്റെ വിശ്വാസം നിമിത്തമാണ്. ഈ ശിക്ഷണത്തിലൂടെയും ന്യായവിധിയിലൂടെയും നീ ജയിച്ചടക്കപ്പെടുകയും പൂർണനാക്കപ്പെടുകയും ചെയ്യുന്നു. നിനക്ക് ഇന്ന് ലഭിക്കുന്ന തരത്തിലുള്ള ശിക്ഷണവും ന്യായവിധിയും ഇല്ലാതെ നിന്റെ വിശ്വാസം നിഷ്ഫലമാകും, കാരണം നിനക്ക് ദൈവത്തെ അറിയില്ല; നീ അവനിൽ എത്രത്തോളം വിശ്വസിച്ചാലും ശരി, നിന്റെ വിശ്വാസം യാഥാർഥ്യത്തിൽ ഉറച്ചിട്ടില്ലാത്ത ഒരു പൊള്ളയായ പ്രകടനം മാത്രമായി ശേഷിക്കും. നിന്നെ പൂർണമായും അനുസരണമുള്ളവനാക്കുന്ന ഈ ജയിച്ചടക്കൽ വേല നിനക്ക് ലഭിച്ചശേഷം മാത്രമേ, നിന്റെ വിശ്വാസം ഉത്തമവും വിശ്വാസയോഗ്യവും ആയിത്തീരുകയും നിന്റെ ഹൃദയം ദൈവത്തിലേക്ക് തിരിയുകയും ചെയ്യുകയുള്ളൂ. “വിശ്വാസം” എന്ന ഈ വാക്കു നിമിത്തം നീ വലിയ ന്യായവിധിയും ശാപവും അനുഭവിക്കുന്നുണ്ടെങ്കിൽ പോലും, നിനക്ക് ഉത്തമമായ വിശ്വാസമുണ്ട്. നിനക്ക് ഏറ്റവും ഉത്തമവും യഥാർഥവും മൂല്യമേറിയതുമായത് ലഭിക്കുകയും ചെയ്യുന്നു. ദൈവസൃഷ്ടികളുടെ അന്തിമ ലക്ഷ്യസ്ഥാനം ന്യായവിധിയുടെ വേളയിൽ മാത്രമാണ് ‌നീ കാണുന്നുള്ളൂ എന്നതാണ് ഇതിനു കാരണം; ഈ ന്യായവിധിയിലാണ് സ്രഷ്ടാവ് സ്‌നേഹിക്കപ്പെടേണ്ടവനാണെന്ന് നീ മനസ്സിലാക്കുന്നത്; ഇത്തരം ജയിച്ചടക്കൽ വേലയിലാണ് നീ ദൈവത്തിന്റെ കരം ദർശിക്കുന്നത്; ഈ ജയിച്ചടക്കൽ വേലയിണ് നീ മനുഷ്യജീവിതം പൂർണമായി മനസ്സിലാക്കുന്നത്; ഈ ജയിച്ചടക്കലിലാണ് നീ മനുഷ്യ ജീവിതത്തിന്റെ ശരിയായ മാർഗം നീ നേടുകയും “മനുഷ്യൻ” എന്നതിന്റെ ശരിക്കുള്ള അർത്ഥം മനസ്സിലാക്കാൻ ഇടവരുകയും ചെയ്യുന്നത്; ഈ ജയിച്ചടക്കലിൽ മാത്രമാണ് നീ സർവശക്തന്റെ നീതിനിഷ്ഠമായ പ്രകൃതവും അവന്റെ മനോഹരവും മഹത്ത്വമേറിയതുമായ മുഖഭാവവും ദർശിക്കുന്നത്; ഈ ജയിച്ചടക്കൽ വേലയിലാണ് നീ മനുഷ്യന്റെ ഉത്ഭവത്തെക്കുറിച്ച് പഠിക്കുകയും മനുഷ്യന്റെ “അനശ്വരമായ ചരിത്രം” ഗ്രഹിക്കുകയും ചെയ്യുന്നത്. ഈ ജയിച്ചടക്കലിലാണ് മനുഷ്യവർഗത്തിന്റെ പൂർവികരെയും മനുഷ്യവർഗത്തിന്റെ ദുഷിപ്പിന്റെ ഉത്ഭവത്തെയും കുറിച്ച് നീ ഗ്രഹിക്കാൻ ഇടവരുന്നത്; ഈ ജയിച്ചടക്കലിലാണ് നീ ആനന്ദവും ആശ്വാസവും ഒപ്പം അനന്തമായ തിരുത്തലും ശിക്ഷണവും സ്രഷ്ടാവിൽനിന്ന് അവൻ സൃഷ്ടിച്ച മനുഷ്യവർഗത്തോടുള്ള നിന്ദാവചനങ്ങളും നിനക്ക് ലഭിക്കുന്നത്; ഈ ജയിച്ചടക്കൽ വേലയിലാണ് നിനക്ക് അനുഗ്രഹങ്ങളും മനുഷ്യൻ അർഹിക്കുന്ന ദുരന്തങ്ങളും ലഭിക്കുന്നത്.... ഇതെല്ലാം നിനക്കുള്ള അല്പമാത്രമായ വിശ്വാസം കാരണമല്ലേ? ഇക്കാര്യങ്ങൾ നേടിയശേഷം നിന്റെ വിശ്വാസം വളർന്നില്ലേ? നീ വളരെയധികമായി നേടിയില്ലേ? ദൈവവചനം കേൾക്കുകയും ദൈവത്തിന്റെ ജ്ഞാനം ദർശിക്കുകയും മാത്രമല്ല, അവന്റെ വേലയുടെ ഓരോ ഘട്ടവും നീ വ്യക്തിപരമായി അനുഭവിക്കുകയും ചെയ്തിരിക്കുന്നു. വിശ്വാസമില്ലായിരുന്നു എങ്കിൽ ഇത്തരത്തിലുള്ള ശിക്ഷണമോ ഇത്തരത്തിലുള്ള ന്യായവിധിയോ സഹിക്കേണ്ടിവരില്ലായിരുന്നു എന്ന് നീ പറഞ്ഞേക്കാം. എന്നാൽ, വിശ്വാസമില്ലാതെ, നിനക്ക് സർവശക്തനിൽനിന്ന് ഇത്തരത്തിലുള്ള കരുതലോ ശിക്ഷണമോ സ്വീകരിക്കാൻ കഴിയില്ലെന്ന് മാത്രമല്ല, സ്രഷ്ടാവിനെ കണ്ടുമുട്ടാനുള്ള അവസരം നിനക്ക് എന്നെന്നേക്കുമായി നഷ്ടപ്പെടുകയും ചെയ്യുമെന്ന് നീ അറിഞ്ഞിരിക്കണം. നീ ഒരിക്കലും മനുഷ്യവർഗത്തിന്റെ ഉത്ഭവം അറിയുകയില്ല, മനുഷ്യജീവിതത്തിന്റെ പ്രാധാന്യം ഒരിക്കലും മനസ്സിലാക്കുകയുമില്ല. നിന്റെ ശരീരം മരിക്കുകയും നിന്റെ ആത്മാവ് വിട്ടുപോവുകയും ചെയ്താലും സ്രഷ്ടാവിന്റെ വേലയെല്ലാം നിനക്ക് അപ്പോഴും മനസ്സിലാകില്ല, മനുഷ്യവർഗത്തെ സൃഷ്ടിച്ചശേഷം സ്രഷ്ടാവ് ഭൂമിയിൽ അത്തരം മഹത്തായ വേല ചെയ്തുവെന്നും നീ മനസ്സിലാക്കില്ല. അവൻ സൃഷ്ടിച്ച ഈ മനുഷ്യവർഗത്തിലെ ഒരു അംഗമെന്ന നിലയിൽ ഇത്തരത്തിൽ അജ്ഞനായി അന്ധകാരത്തിലേക്ക് വീഴാനും നിത്യശിക്ഷ അനുഭവിക്കാനും നീ തയ്യാറാണോ? ഇന്നത്തെ ശിക്ഷണത്തിൽനിന്നും ന്യായവിധിയിൽനിന്നും നീ സ്വയം വിട്ടുപോകുകയാണെങ്കിൽ നിനക്ക് എന്തായിരിക്കും സംഭവിക്കുക? ഇന്നത്തെ ന്യായവിധിയിൽനിന്ന് വിട്ടുകഴിഞ്ഞാൽ, ബുദ്ധിമുട്ടേറിയ ഈ ജീവിതത്തിൽനിന്ന് നിനക്ക് രക്ഷപ്പെടാൻ കഴിയുമെന്ന് നീ വിചാരിക്കുന്നുണ്ടോ? “ഈ സ്ഥലം” ഉപേക്ഷിക്കുകയാണെങ്കിൽ, വേദന നിറഞ്ഞ പീഡയോ പിശാച് ഏല്പിക്കുന്ന ക്രൂരമായ ദ്രോഹങ്ങളോ ആണ് നീ നേരിടുക എന്നത് ശരിയല്ലേ? താങ്ങാനാവാത്ത ദിനരാത്രങ്ങൾ നിനക്ക് നേരിടേണ്ടി വരുമോ? ഇന്നത്തെ ഈ ന്യായവിധിയിൽ നിന്നും രക്ഷപ്പെടുന്നതുകൊണ്ട്, നിനക്ക് ഭാവിയിലെ ആ പീഡനത്തിൽ നിന്നും എന്നെന്നേക്കുമായി ഒഴിവാകാൻ കഴിയുമെന്ന് നീ കരുതുന്നുണ്ടോ? നിനക്ക് എന്ത് സംഭവിക്കും? നീ പ്രതീക്ഷിക്കുന്നത് സത്യത്തിൽ ആനന്ദത്തിന്റെ ഒരു സാങ്കല്പിക ദേശം ആണോ? നീ ഇപ്പോൾ ചെയ്യുന്നതുപോലെ യാഥാർഥ്യത്തിൽ നിന്ന് ഒളിച്ചോടുന്നതിലൂടെ ഭാവിയിലെ നിത്യശിക്ഷയിൽ നിന്ന് രക്ഷപ്പെടാൻ കഴിയുമെന്ന് നീ കരുതുന്നുണ്ടോ? ഇന്ന് കഴിഞ്ഞാൽ, നിനക്ക് എപ്പോഴെങ്കിലും ഇത്തരത്തിലുള്ള അവസരവും ഇത്തരത്തിലുള്ള അനുഗ്രഹവും വീണ്ടും കണ്ടെത്താൻ കഴിയുമോ? ദുരന്തം നിന്റെമേൽ പതിക്കുമ്പോൾ നിനക്ക് അവ കണ്ടെത്താൻ കഴിയുമോ? മനുഷ്യവർഗം മുഴുവൻ വിശ്രാന്തിയിലേക്ക് പ്രവേശിച്ചുകഴിയുമ്പോൾ നിനക്ക് അവ കണ്ടെത്താനാകുമോ? നിന്റെ ഇപ്പോഴത്തെ സന്തുഷ്ടമായ ജീവിതവും സ്വരച്ചേർച്ചയുള്ള ചെറിയ കുടുംബവും—അവയ്ക്ക് നിന്റെ ഭാവി ശാശ്വത ലക്ഷ്യസ്ഥാനത്തിന് പകരമാകാൻ സാധിക്കുമോ? നിനക്ക് യഥാർഥ വിശ്വാസമുണ്ടെങ്കിൽ, നിന്റെ വിശ്വാസം നിമിത്തം നീ വളരെയധികം നേടുന്നെങ്കിൽ, എന്നാൽ അതെല്ലാമാണ് നീ—ഒരു സൃഷ്ടജീവി—നേടേണ്ടതും പ്രഥമമായി നിനക്ക് ഉണ്ടായിരിക്കേണ്ടതും. നിന്റെ ജീവിതത്തിനും വിശ്വാസത്തിനും അത്തരം ജയിച്ചടക്കലിനെക്കാൾ ഉപകാരപ്രദമായിട്ടുള്ള യാതൊന്നും ഇല്ല.

ജയിച്ചടക്കപ്പെട്ടവരിൽ നിന്ന് ദൈവം എന്താണ് ആവശ്യപ്പെടുന്നത് എന്നും പൂർണരാക്കപ്പെട്ടവരോട് അവന്റെ മനോഭാവം എന്താണെന്നും ഇപ്പോൾ എന്തിലേക്ക് നീ പ്രവേശിക്കണം എന്നും ഇന്ന് നീ അറിയേണ്ടതുണ്ട്. ചില കാര്യങ്ങൾ നീ വളരെ കുറച്ചു മാത്രമേ മനസ്സിലാക്കേണ്ടതുള്ളൂ. ദൈവത്തിന്റെ നിഗൂഢതകളെ കുറിച്ചുള്ള ചില ചർച്ചകൾ നീ സൂക്ഷ്മപരിശോധന നടത്തേണ്ടതില്ല; അതുകൊണ്ട് ജീവിതത്തിന് വലിയ പ്രയോജനമൊന്നും ഇല്ല. അവയിലേക്ക് ഒന്നു കണ്ണോടിക്കേണ്ട ആവശ്യമേയുള്ളൂ. ആദാമിന്റെയും ഹവ്വായുടെയും നിഗൂഢതകൾ പോലുള്ളവ നിനക്ക് വായിക്കാം: ആദാമും ഹവ്വായും അക്കാലത്ത് എങ്ങനെയായിരുന്നു, ഇന്ന് ദൈവം എന്ത് വേല ചെയ്യാൻ ആഗ്രഹിക്കുന്നു തുടങ്ങിയവ. മനുഷ്യനെ ജയിച്ചടക്കുന്നതിലും പൂർണനാക്കുന്നതിലും, ആദാമും ഹവ്വായും ഏതു വിധമായിരുന്നോ ആ അവസ്ഥയിലേക്കു മനുഷ്യനെ തിരികെ കൊണ്ടുപോകാൻ ദൈവം ആഗ്രഹിക്കുന്നുവെന്ന് നീ മനസ്സിലാക്കേണ്ടതുണ്ട്. ദൈവത്തിന്റെ മാനദണ്ഡങ്ങളിൽ എത്തിച്ചേരുന്നതിനായി നീ കൈവരിക്കേണ്ട പൂർണതയുടെ നിലവാരത്തെക്കുറിച്ച് നിന്റെ ഹൃദയത്തിൽ നല്ല ധാരണ ഉണ്ടായിരിക്കണം. തുടർന്ന് അത് നേടാൻ നീ പരിശ്രമിക്കുകയും വേണം. ഇത് നിന്റെ അനുഷ്ഠാനവുമായി ബന്ധപ്പെട്ടിരിക്കുന്നു. ഇത് നീ മനസ്സിലാക്കേണ്ട കാര്യമാണ്. ഇക്കാര്യങ്ങളെക്കുറിച്ചുള്ള ദൈവവചനങ്ങൾ അനുസരിച്ച് നീ പ്രവേശനം തേടിയാൽ മാത്രം മതി. “മനുഷ്യവർഗത്തിന്റെ വികാസ ചരിത്രം പതിനായിരക്കണക്കിന് വർഷം പുറകിലേക്ക് നീളുന്നു” എന്ന് വായിക്കുമ്പോൾ നീ ജിജ്ഞാസുവായിത്തീരുന്നു. അതിനാൽ സഹോദരങ്ങളുമൊത്ത് ചേർന്ന് നീ ഉത്തരം കണ്ടെത്താൻ ശ്രമിക്കുന്നു. “മനുഷ്യവർഗത്തിന്റെ വികാസം ആറായിരം വർഷം പുറകിലേക്ക് പോകുന്നു എന്ന് ദൈവം അരുളിചെയ്യുന്നു, അല്ലേ? അപ്പോൾ ഈ പതിനായിരക്കണക്കിന് വർഷങ്ങൾ എന്തിനെക്കുറിച്ചാണ്?” ഈ ചോദ്യത്തിന് ഉത്തരം കണ്ടെത്താൻ ശ്രമിക്കുന്നതുകൊണ്ട് എന്ത് പ്രയോജനമാണ് ഉള്ളത്? ദൈവം പതിനായിരക്കണക്കിന് വർഷങ്ങളായി വേല ചെയ്യുന്നുണ്ടോ, അതോ ദശലക്ഷക്കണക്കിന് വർഷങ്ങളായി വേല ചെയ്യുന്നുണ്ടോ—നീ ഇതേക്കുറിച്ച് അറിഞ്ഞിരിക്കുന്നത് ദൈവത്തിന് ശരിക്കും ആവശ്യമാണോ? ഒരു സൃഷ്ടജീവി എന്നനിലയിൽ നീ അറിയേണ്ട കാര്യമല്ല ഇത്. ഇത്തരത്തിലുള്ള ചർച്ച വളരെ കുറച്ചു നേരത്തേക്ക് മാത്രം പരിഗണിക്കാനേ നീ സ്വയം അനുവദിക്കാവൂ. ഒരു ദർശനം എന്നനിലയ്ക്ക് അതിനെ മനസ്സിലാക്കാൻ ശ്രമിക്കരുത്. ഇന്ന് നീ പ്രവേശിക്കേണ്ടതും ഗ്രഹിക്കേണ്ടതും എന്താണെന്ന് നീ അറിഞ്ഞിരിക്കേണ്ടതുണ്ട്. ഒപ്പം അതേക്കുറിച്ച് ഉറച്ച ഒരു ഗ്രാഹ്യവും നിനക്ക് ഉണ്ടായിരിക്കണം. അപ്പോൾ മാത്രമേ നീ ജയിച്ചടക്കപ്പെടുകയുള്ളൂ. മേല്പറഞ്ഞവ വായിച്ചശേഷം, നിന്നിൽ സാമാന്യമായ പ്രതികരണം ഉണ്ടാകണം: ദൈവം ഉത്കണ്ഠയിൽ നീറുകയാണ്, നമ്മെ ജയിച്ചടക്കണമെന്നും മഹത്ത്വവും സാക്ഷ്യവും നേടണമെന്നും ദൈവം ആഗ്രഹിക്കുന്നു. അതിനാൽ അവനുമായി നമ്മൾ എപ്രകാരം സഹകരിക്കണം? ദൈവം നമ്മെ പൂർണമായി ജയിച്ചടക്കുന്നതിനും അവന്റെ സാക്ഷ്യമായി നാം മാറുന്നതിനും നമ്മൾ എന്താണ് ചെയ്യേണ്ടത്? മഹത്ത്വം നേടാൻ ദൈവത്തെ പ്രാപ്തമാക്കാൻ നാം എന്തു ചെയ്യണം? സാത്താന്റെ അധികാരത്തിൻ കീഴിലല്ല, മറിച്ച് ദൈവത്തിന്റെ അധികാരത്തിൻ കീഴിൽ ജീവിക്കാൻ നമ്മെ അനുവദിക്കുന്നതിനായി നാം എന്താണ് ചെയ്യേണ്ടത്? ഇതേക്കുറിച്ചാണ് ആളുകൾ ചിന്തിക്കേണ്ടത്. ദൈവത്തിന്റെ ജയിച്ചടക്കലിന്റെ പ്രാധാന്യത്തെക്കുറിച്ച് നിങ്ങൾ ഓരോരുത്തർക്കും വ്യക്തത ഉണ്ടായിരിക്കണം. അത് നിങ്ങളുടെ ഉത്തരവാദിത്തമാണ്. ഈ വ്യക്തത നേടിയശേഷം മാത്രമേ നിങ്ങൾക്ക് പ്രവേശനം ഉണ്ടാവുകയും വേലയുടെ ഈ ഘട്ടത്തെക്കുറിച്ച് നിങ്ങൾ അറിയുകയും പൂർണമായും അനുസരണമുള്ളവരാവുകയും ചെയ്യൂ. അല്ലാത്തപക്ഷം, നിങ്ങൾ ശരിയായ അനുസരണം കൈവരിക്കുകയില്ല.


ജയിച്ചടക്കൽ വേലയുടെ ആന്തരിക സത്യം (3)

ജയിച്ചടക്കൽ വേലയുടെ ഉദ്ദേശിക്കപ്പെട്ട ഫലം, എല്ലാറ്റിനുമുപരി, ജയിച്ചടക്കൽ വേലകൊണ്ട് ഉദ്ദേശിക്കുന്ന ഫലം മനുഷ്യന്റെ ജഡം ഇനിമേൽ ധിക്കരിക്കരുത് എന്നതാണ്; അതായത്, മനുഷ്യന്റെ മനസ്സ് ദൈവത്തെക്കുറിച്ച് പുതിയൊരു അറിവ് നേടണമെന്നും മനുഷ്യന്റെ ഹൃദയം പൂർണമായും ദൈവത്തെ അനുസരിക്കണമെന്നും ദൈവത്തിന്റേത് ആയിത്തീരണമെന്ന് മനുഷ്യൻ തീവ്രമായി കാംക്ഷിക്കണമെന്നും ആണ്. ആളുകളുടെ സ്വഭാവം അല്ലെങ്കിൽ ജഡം മാറുമ്പോൾ അവർ ജയിച്ചടക്കപ്പെടുന്നതായി കണക്കാക്കാനാവില്ല; മനുഷ്യന്റെ ചിന്തയും അവബോധവും അവന്റെ ഇന്ദ്രിയബോധവും മാറുമ്പോൾ, അതായത്, നിന്റെ മുഴുവൻ മാനോഭാവവും മാറുമ്പോൾ ആയിരിക്കും ദൈവം നിന്നെ ജയിച്ചടക്കികഴിഞ്ഞിരിക്കുക. നീ അനുസരിക്കാൻ തീരുമാനിക്കുകയും പുതിയൊരു മനോഭാവം സ്വീകരിക്കുകയും ചെയ്തുകഴിയുമ്പോൾ, ദൈവവചനങ്ങളിലേക്കും വേലയിലേക്കും സ്വന്തം സങ്കല്പങ്ങളും ഉദ്ദേശ്യങ്ങളും നീ മേലാൽ കൊണ്ടുവരാതിരിക്കുകയും നിന്റെ തലച്ചോറിനു സ്വാഭാവികമായി ചിന്തിക്കാൻ കഴിയുകയും ചെയ്യുമ്പോൾ—അതായത്, ദൈവത്തിനായി പൂർണഹൃദയത്തോടെ നിനക്ക് അധ്വാനിക്കാൻ കഴിയുമ്പോൾ—നീ പൂർണമായും ജയിച്ചടക്കപ്പെടുന്ന തരത്തിലുള്ള വ്യക്തിയായാകുന്നു. ജീവിതത്തിൽ ഉടനീളം വളരെയധികം യാതന സഹിക്കുന്ന ഒരുപാട് ആളുകൾ മതത്തിലുണ്ട്: അവർ സ്വന്തം ശരീരങ്ങളെ കീഴടക്കുകയും അവരുടെ കുരിശ് ചുമക്കുകയും മരണത്തിന്റെ വക്കിൽ പോലും ക്ലേശമനുഭവിക്കുന്നതും സഹിച്ചുനിൽക്കുന്നതും തുടരുകയും ചെയ്യുന്നു! ചിലയാളുകൾ തങ്ങളുടെ മരണദിനത്തിന്റെ പ്രഭാതത്തിൽ പോലും ഉപവസിക്കുന്നു. സഹനത്തിൽ മാത്രം ശ്രദ്ധ കേന്ദ്രീകരിച്ചുകൊണ്ട് അവർ ജീവിതത്തിൽ ഉടനീളം നല്ല ഭക്ഷണവും വസ്ത്രവും ത്യജിക്കുന്നു. ശരീരത്തെ കീഴടക്കാനും ജഡത്തെ ഉപേക്ഷിക്കാനും അവർക്ക് പ്രാപ്തിയുണ്ട്. ക്ലേശം സഹിക്കുന്നതിനുള്ള അവരുടെ മനസ്ഥിതി പ്രശംസനീയമാണ്. എന്നാൽ അവരുടെ ചിന്തയും സങ്കല്പങ്ങളും മാനോഭാവവും തീർച്ചയായും അവരുടെ പഴയ പ്രകൃതവും ഒരല്പം പോലും കൈകാര്യം ചെയ്യപ്പെട്ടു കഴിഞ്ഞിട്ടില്ല. തങ്ങളെക്കുറിച്ചുള്ള ശരിയായ ജ്ഞാനം അവർക്കില്ല. ദൈവത്തെക്കുറിച്ച് അവരുടെ മനസ്സിലുള്ള പ്രതിരൂപം പരമ്പരാഗത രീതിയിലുള്ള അമൂർത്തവും അവ്യക്തവുമായ ഒരു ദൈവത്തിന്റേതാണ്. അവരുടെ അത്യുത്സാഹത്തിൽ നിന്നും ക്രിയാത്മക പ്രകൃതങ്ങളിൽ നിന്നുമാണ് ദൈവത്തിനു വേണ്ടി ക്ലേശം സഹിക്കാനുള്ള അവരുടെ ദൃഢനിശ്ചയം വരുന്നത്. അവർ ദൈവത്തിൽ വിശ്വസിക്കുന്നുവെങ്കിലും അവനെ മനസ്സിലാക്കുകയോ അവന്റെ ഹിതം അറിയുകയോ ചെയ്യുന്നില്ല. അവർ ദൈവത്തിനു വേണ്ടി കേവലം പ്രവർത്തിക്കുകയും അന്ധമായി ക്ലേശം സഹിക്കുകയും ചെയ്യുന്നു. തിരിച്ചറിവോടുകൂടി പ്രവർത്തിക്കുന്നതിന് അവർ യാതൊരു വിലയും കല്പിക്കുന്നില്ല. തങ്ങളുടെ സേവനം ശരിക്കും ദൈവഹിതം നിറവേറ്റുന്നുവെന്ന് എങ്ങനെ ഉറപ്പാക്കാം എന്നതിൽ ഒട്ടും ശ്രദ്ധിക്കുന്നില്ല. ദൈവത്തെ കുറിച്ചുള്ള ജ്ഞാനം എങ്ങനെ നേടാം എന്നതിനെക്കുറിച്ച് അവർ തീർത്തും ബോധവാന്മാരല്ല. അവർ സേവിക്കുന്ന ദൈവം യഥാർഥ പ്രതിരൂപത്തിലുള്ള ദൈവമല്ല, എന്നാൽ പുരാവൃത്തങ്ങളിൽ പൊതിഞ്ഞിരിക്കുന്ന ഒരു ദൈവമാണ്. അത്, അവരുടെതന്നെ ഭാവനയുടെ ഉത്പന്നമാണ്, അവർ കേൾക്കുകയോ എഴുത്തുകളിൽ കണ്ടെത്തുകയോ മാത്രം ചെയ്തിട്ടുള്ള ഒരു ദൈവമാണത്. ദൈവത്തിനു വേണ്ടി ക്ലേശം സഹിക്കാനും ദൈവം ആവശ്യപ്പെടുന്ന ദൈവിക വേല ഏറ്റെടുക്കുന്നതിനും തങ്ങളുടെ സമൃദ്ധമായ ഭാവനകളും ഭക്തിയും അവർ ഉപയോഗിക്കുന്നു. അവരിൽ ആർക്കും തന്നെ പ്രായോഗികമായി ദൈവഹിതത്തിന് അനുസൃതമായി ശരിക്കും സേവനം ചെയ്യാൻ സാധിക്കാത്ത വിധം അവരുടെ സേവനം തീരെ കൃത്യതയില്ലാത്തതാണ്. എത്ര സന്തോഷത്തോടെ അവർ ക്ലേശം സഹിക്കുന്നുണ്ടെങ്കിലും ശരി, സേവനത്തെക്കുറിച്ചുള്ള അവരുടെ യഥാർഥ കാഴ്ചപ്പാടും ദൈവത്തെക്കുറിച്ചുള്ള അവരുടെ മനസ്സിലുള്ള പ്രതിരൂപവും മാറ്റമില്ലാതെ തുടരുന്നു. കാരണം അവർ ദൈവത്തിന്റെ ന്യായവിധി, ശാസന, ശുദ്ധീകരണം, പൂർണമാക്കൽ എന്നിവയ്ക്ക് വിധേയരായിട്ടില്ല. സത്യം ഉപയോഗിച്ച് ആരും അവരെ വഴിനയിച്ചിട്ടുമില്ല. രക്ഷകനായ യേശുവിൽ അവർ വിശ്വസിക്കുന്നുണ്ടെങ്കിലും, അവരാരുംതന്നെ അവനെ ഒരിക്കലും കണ്ടിട്ടില്ല. പുരാവൃത്തങ്ങളിലൂടെയും കേട്ടുകേൾവിയിലൂടെയും മാത്രമേ അവർ അവനെ അറിയുന്നൂള്ളൂ. തത്ഫലമായി, അന്ധനായ ഒരാൾ സ്വന്തം പിതാവിനെ സേവിക്കുന്നതുപോലെ, കണ്ണുകൾ പൂട്ടി ഒരു നിശ്ചയമില്ലാതെ സേവിക്കുന്നതിനെക്കാൾ ഒട്ടും മെച്ചമല്ല അവരുടെ സേവനം. അത്തരം സേവനത്തിലൂടെ ആത്യന്തികമായി എന്ത് നേടാനാകും? ആരാണ് ഇത് അംഗീകരിക്കുക? തുടക്കം മുതൽ ഒടുക്കം വരെ, അവരുടെ സേവനം മാറ്റമില്ലാതെ തുടരുന്നു; അവർക്കു മനുഷ്യനിർമിത പാഠങ്ങൾ മാത്രമേ ലഭിക്കുന്നുള്ളൂ. അവരുടെ സേവനം അവരുടെ സ്വാഭാവിക പ്രകൃതത്തെയും മുൻഗണനകളെയും മാത്രം അടിസ്ഥാനമാക്കുന്നു. ഇതിന് എന്ത് പ്രതിഫലം കൈവരുത്താനാകും? യേശുവിനെ കണ്ടിട്ടുള്ള പത്രോസിനു പോലും ദൈവഹിതത്തിന് അനുസൃതമായി സേവനം ചെയ്യാൻ അറിയില്ലായിരുന്നു; ഒടുവിൽ, തന്റെ വാർധക്യത്തിൽ മാത്രമാണ് പത്രോസിന് അത് അറിയാൻ സാധിച്ചത്. കൈകാര്യം ചെയ്യപ്പെടുകയോ ശിക്ഷണത്തിനു വിധേയമാകുകയോ ചെയ്യുന്നതിന്റെ തീരെച്ചെറിയ അനുഭവം പോലും ഇല്ലാത്തവരും തങ്ങളെ വഴിനയിക്കാൻ ആരുമില്ലാത്തവരുമായ ആ അന്ധന്മാരെക്കുറിച്ച് ഇത് എന്താണ് പറയുന്നത്? ഇന്ന് നിങ്ങളുടെ ഇടയിലുള്ള പലരുടേയും സേവനം ആ അന്ധരുടേതു പോലെയല്ലേ? ന്യായവിധിയും ശിക്ഷണവും ലഭിക്കാത്തവരും കൈകാര്യം ചെയ്യപ്പെടാത്തവരും പരിവർത്തനം ചെയ്യപ്പെടാത്തവരുമായ ഏവരുടെയും ജയിച്ചടക്കൽ അപൂർണമല്ലേ? അത്തരം ആളുകളെക്കൊണ്ട് എന്ത് ഉപയോഗമാണുള്ളത്? നിന്റെ ചിന്തയും ജീവിതത്തെക്കുറിച്ചുള്ള നിന്റെ അറിവും ദൈവത്തെക്കുറിച്ചുള്ള നിന്റെ ജ്ഞാനവും പുതിയ മാറ്റമൊന്നും കാണിക്കുന്നില്ലെങ്കിൽ, നീ യഥാർഥത്തിൽ ഒന്നും നേടുന്നില്ലെങ്കിൽ, നിന്റെ സേവനത്തിൽ ശ്രദ്ധേയമായതൊന്നും നീ ഒരിക്കലും നേടുകയില്ല! ദൈവവേലയെ കുറിച്ചുള്ള ഒരു ദർശനവും പുതിയ ഒരു അറിവും ഇല്ലാതെ, നിന്നെ ജയിച്ചടക്കാൻ കഴിയില്ല. അപ്പോൾ, ദൈവത്തെ പിന്തുടരുന്നതിൽ നിന്റെ രീതി ക്ലേശം സഹിക്കുകയും ഉപവസിക്കുകയും ചെയ്യുന്നവരുടേതു പോലെയാകും: മൂല്യമില്ലാത്ത ഒന്ന്! അവർ ചെയ്യുന്ന കാര്യങ്ങളിൽ സാക്ഷ്യം ഇല്ലാത്തതിനാലാണ് അവരുടെ സേവനം നിരർഥകമാണെന്ന് ഞാൻ പറയുന്നത്! കഷ്ടതയിലും തടങ്കലിലും അവർ ജീവിതം ചെലവഴിക്കുന്നു; അവർ എല്ലായ്‌പ്പോഴും സഹിഷ്ണുത കാണിക്കുന്നവരും സ്‌നേഹിക്കുന്നവരും സദാ കുരിശ് വഹിക്കുന്നവരുമാണ്. അവരെ ലോകം പരിഹസിക്കുകയും നിരസിക്കുകയും ചെയ്യുന്നു. അവർ സകല കഷ്ടതകളും അനുഭവിക്കുന്നു. അന്ത്യംവരെയും അവർ അനുസരണമുള്ളവരാണെങ്കിലും അവർ അപ്പോഴും ജയിച്ചടക്കപ്പെട്ടിട്ടില്ല. ജയിച്ചടക്കപ്പെട്ടതായി ഒരു സാക്ഷ്യം നൽകാനും അവർക്ക് കഴിയുന്നില്ല. അവർ വളരെയധികം ക്ലേശം സഹിച്ചിട്ടുണ്ട്, എന്നാൽ ഉള്ളിൽ അവർ ദൈവത്തെ അറിയുന്നേയില്ല. അവരുടെ പഴയ ചിന്ത, പഴയ സങ്കല്പങ്ങൾ, മതപരമായ അനുഷ്ഠാനങ്ങൾ, മനുഷ്യജന്യ ജ്ഞാനം, മാനുഷിക ആശയങ്ങൾ എന്നിവയൊന്നുംതന്നെ കൈകാര്യം ചെയ്യപ്പെട്ടു കഴിഞ്ഞിട്ടില്ല. പുതിയ അറിവിന്റെ ഒരു നേരിയ സൂചന പോലും അവരിൽ ഇല്ല. ദൈവത്തെക്കുറിച്ചുള്ള അവരുടെ അറിവിന്റെ ഒരംശം പോലും സത്യമോ കൃത്യമോ അല്ല. അവർ ദൈവഹിതം തെറ്റിദ്ധരിച്ചിരിക്കുന്നു. ഇത് ദൈവത്തെ സേവിക്കലാണോ? ദൈവത്തെക്കുറിച്ചുള്ള നിന്റെ അറിവ് മുൻകാലങ്ങളിൽ എന്തുതന്നെയായാലും, അത് ഇന്നും അതേപടി നിലനിൽക്കുന്നുവെങ്കിൽ, ദൈവം എന്തുതന്നെ ചെയ്താലും ശരി, ദൈവത്തെക്കുറിച്ചുള്ള അറിവ് നിന്റെ സ്വന്തം സങ്കല്പങ്ങളിലും ആശയങ്ങളിലും അധിഷ്ഠിതമായി തുടരുന്നുവെങ്കിൽ, അതായത്, നീ ദൈവത്തെക്കുറിച്ച് പുതിയതായ, ശരിയായ അറിവ് നേടുന്നില്ലെങ്കിൽ, ദൈവത്തിന്റെ ശരിക്കുള്ള സ്വരൂപവും പ്രകൃതവും അറിയുന്നതിൽ നീ പരാജയപ്പെടുന്നെങ്കിൽ, ദൈവത്തെക്കുറിച്ചുള്ള നിന്റെ അറിവിനെ ഇപ്പോഴും നയിക്കുന്നത് ജന്മിത്തപരവും അന്ധവിശ്വാസപരവുമായ ചിന്തകൾ ആണെങ്കിൽ, അത് മനുഷ്യന്റെ ഭാവനയിൽ നിന്നും സങ്കല്പങ്ങളിൽ നിന്നും ഉത്ഭവിച്ചതാണെങ്കിൽ, നീ ജയിച്ചടക്കപ്പെട്ടുകഴിഞ്ഞിട്ടില്ല. നീ അറിയുന്നതിനായി, കൂടുതൽ കൃത്യവും നവ്യവുമായ അറിവിലേക്ക് ഈ അറിവ് നിന്നെ നയിക്കുന്നതിനായി ഇന്ന് ഞാൻ ഈ വചനങ്ങൾ നിന്നോട് പറയുന്നു; നിന്നിലുള്ള പഴയ സങ്കല്പങ്ങളും അറിവു ആർജ്ജിക്കുന്നതിനായുള്ള നിന്റെ പഴയ രീതിയും ഇല്ലാതാക്കുന്നതിനു വേണ്ടിയും നീ പുതിയ ഒരു അറിവ് നേടുന്നതിനു വേണ്ടിയും ഞാൻ ഈ വചനങ്ങൾ പറയുന്നു. നീ എന്റെ വചനങ്ങൾ ശരിക്കും ഭക്ഷിക്കുകയും പാനം ചെയ്യുകയും ആണെങ്കിൽ, അപ്പോൾ നിന്റെ ജ്ഞാനത്തിനു ഗണ്യമായ മാറ്റം വരും. അനുസരണയുള്ള ഹൃദയത്തോടെ ദൈവവചനങ്ങൾ നീ ഭക്ഷിക്കുകയും പാനം ചെയ്യുകയും ചെയ്യുന്നിടത്തോളം കാലം, നിന്റെ കാഴ്ചപ്പാടിന് മാറ്റം വരും. ആവർത്തിച്ചുള്ള ശിക്ഷണങ്ങൾ സ്വീകരിക്കാൻ നിനക്ക് കഴിയുന്നിടത്തോളം കാലം, നിന്റെ പഴയ മാനസികാവസ്ഥ ക്രമേണ മാറും. നിന്റെ പഴയ മാനസികാവസ്ഥയെ പൂർണമായും പുതിയതിനാൽ മാറ്റി സ്ഥാപിക്കപ്പെടുന്നിടത്തോളം കാലം, നിന്റെ അനുഷ്ഠാനവും അതിനനുസൃതമായി മാറും. ഈ വിധത്തിൽ, നിന്റെ സേവനം കൂടുതൽ ലക്ഷ്യാന്മുഖമായി മാറും. മാത്രമല്ല ദൈവഹിതം നിറവേറ്റുന്നതിന് കൂടുതൽ പ്രാപ്തമാവുകയും ചെയ്യും. നിന്റെ ജീവിതവും മനുഷ്യജീവിതത്തെ കുറിച്ചുള്ള നിന്റെ അറിവും ദൈവത്തെ കുറിച്ചുള്ള നിന്റെ അനവധി സങ്കല്പങ്ങളും മാറ്റാൻ നിനക്ക് കഴിയുന്നെങ്കിൽ, നിന്റെ സ്വാഭാവിക പ്രവണത കാലക്രമേണ ഇല്ലാതാകും. ദൈവം ആളുകളെ ജയിച്ചടക്കുമ്പോൾ ഉണ്ടാകുന്ന ഫലം ഇതാണ്; ഇതിൽ കുറഞ്ഞതൊന്നുമല്ല; ആളുകളിൽ ഉളവാക്കുന്ന മാറ്റമാണത്. നീ ദൈവത്തിൽ വിശ്വസിക്കുമ്പോൾ തന്നെ നിനക്ക് ആകെ അറിയാവുന്നത് സ്വന്തം ശരീരത്തെ കീഴടക്കലും സഹനവും ക്ലേശം അനുഭവിക്കലും മാത്രമാണ് എങ്കിൽ, അത് ശരിയാണോ തെറ്റാണോ എന്ന് നിനക്ക് അറിയില്ലെങ്കിൽ, ആർക്കു വേണ്ടിയാണ് അത് ചെയ്യുന്നതെന്ന് ഒട്ടും അറിയില്ലെങ്കിൽ, അത്തരം അനുഷ്ഠാനത്തിന് എങ്ങനെ പരിവർത്തനം വരുത്താൻ സാധിക്കും?

സ്വന്തം ജഡത്തെ ബന്ധനത്തിൽ വെയ്ക്കാനോ അനിയന്ത്രിത ചിന്തകളിൽനിന്ന് നിങ്ങളുടെ മസ്തിഷ്‌കത്തെ തടയാനോ അല്ല ഞാൻ നിങ്ങളോട് ആവശ്യപ്പെടുന്നത് എന്ന് മനസ്സിലാക്കുക. ഇത് വേലയുടെ ലക്ഷ്യമോ ഇപ്പോൾ ചെയ്യപ്പെടേണ്ട വേലയോ അല്ല. സ്വയം പരിവർത്തനം ചെയ്യാൻ കഴിയുന്നതിനായി നിങ്ങൾക്ക് ഇപ്പോൾ ഒരു ക്രിയാത്മക കാഴ്ചപ്പാട് ഉണ്ടാകേണ്ടതുണ്ട്. ദൈവവചനങ്ങളാൽ നിങ്ങൾ സ്വയം സജ്ജരാകുക എന്നതാണ് ഏറ്റവും അനിവാര്യമായ നടപടി. അതായത്, ഇപ്പോൾ നിങ്ങളുടെ മുമ്പിലുള്ള സത്യവും ദർശനവും ഉപയോഗിച്ച് പൂർണമായും സ്വയം സജ്ജരാകുക, തുടർന്ന് അവയെ പ്രയോഗത്തിൽ വരുത്തുക എന്നതാണ്. ഇതാണ് നിങ്ങളുടെ ഉത്തരവാദിത്തം. ഇതിലും വലിയ വെളിച്ചം തേടാനും നേടാനും ഞാൻ നിങ്ങളോട് ആവശ്യപ്പെടുന്നില്ല. നിലവിൽ, നിങ്ങൾക്ക് അതിനുള്ള ഔന്നത്യം ഇല്ല. ദൈവവചനങ്ങൾ ഭക്ഷിക്കാനും പാനം ചെയ്യാനും കഴിയുന്നതിന് ആവശ്യമായതെല്ലാം ചെയ്യുക എന്നതാണ് നിങ്ങളിൽനിന്ന് ആവശ്യപ്പെടുന്നത്. നിങ്ങൾ ദൈവത്തിന്റെ വേലയും നിങ്ങളുടെ സ്വഭാവവും നിങ്ങളുടെ സത്തയും നിങ്ങളുടെ പഴയ ജീവിതരീതിയും മനസ്സിലാക്കണം. പ്രത്യേകിച്ചും, തെറ്റായ മുൻകാല അനുഷ്ഠാനങ്ങളെയും നിങ്ങൾ ഏർപ്പെട്ടിരുന്ന ആ മാനുഷിക ചെയ്തികളെയും നിങ്ങൾ അറിഞ്ഞിരിക്കണം. പരിവർത്തനത്തിനായി ആദ്യം നിങ്ങളുടെ ചിന്തയിൽ മാറ്റം വരുത്തണം. ആദ്യം നിങ്ങളുടെ പഴഞ്ചൻ ചിന്തയുടെ സ്ഥാനത്തു പുതിയവ സ്ഥാപിക്കുക. നിങ്ങളുടെ വാക്കുകളെയും പ്രവർത്തനങ്ങളെയും ജീവിതത്തെയും നിയന്ത്രിക്കാൻ പുതിയ ചിന്തയെ അനുവദിക്കുക. ഇന്ന് നിങ്ങൾ ഓരോരുത്തരോടും ഞാൻ ആവശ്യപ്പെടുന്നത് ഇതാണ്. അന്ധമായ അനുഷ്ഠാനമോ അന്ധമായ പിന്തുടർച്ചയോ അല്ല വേണ്ടത്. നിങ്ങൾക്ക് ഒരു അടിസ്ഥാനവും ലക്ഷ്യവും ഉണ്ടായിരിക്കണം. സ്വയം വിഡ്ഢികളാക്കരുത്. ദൈവത്തിലുള്ള നിങ്ങളുടെ വിശ്വാസം കൃത്യമായി എന്തിനു വേണ്ടിയാണെന്നും അതിൽനിന്ന് എന്തു നേടണമെന്നും ഇപ്പോൾ നിങ്ങൾ എന്തിലേക്കാണ് പ്രവേശിക്കേണ്ടതെന്നും നിങ്ങൾ അറിഞ്ഞിരിക്കണം. ഇതെല്ലാം നിങ്ങൾ അറിഞ്ഞിരിക്കുന്നത് വളരെ പ്രധാനമാണ്.

സ്വന്തം ജീവിതത്തെ ഉത്കൃഷ്ടമാക്കുകയും സ്വന്തം കഴിവിന്റെ നിലവാരം ഉയർത്തുകയും ചെയ്യുക എന്നതിലേക്കാണ് നിങ്ങൾ ഇപ്പോൾ പ്രവേശിക്കേണ്ടത്. കൂടാതെ, നിങ്ങളുടെ ഭൂതകാലത്തിൽ നിന്നുള്ള ആ പഴയ കാഴ്ചപ്പാടുകൾ മാറ്റുക, നിങ്ങളുടെ ചിന്ത മാറ്റുക, നിങ്ങളുടെ സങ്കല്പങ്ങൾ മാറ്റുക. നിങ്ങളുടെ മുഴു ജീവിതവും നവീകരിക്കുക. ദൈവത്തിന്റെ പ്രവൃത്തികളെക്കുറിച്ചുള്ള നിങ്ങളുടെ അറിവ് മാറുമ്പോൾ, ദൈവം അരുളിച്ചെയ്യുന്ന എല്ലാ കാര്യങ്ങളുടെയും സത്യത്തെക്കുറിച്ച് നിനക്ക് ഒരു പുതിയ അറിവുണ്ടാകുമ്പോൾ, നിന്നിലുള്ള അറിവ് ഉന്നതമായിരിക്കുമ്പോൾ നിന്റെ ജീവിതം കൂടുതൽ മെച്ചപ്പെടും. ആളുകൾ ഇപ്പോൾ ചെയ്യുന്നതും പറയുന്നതുമായ എല്ലാം പ്രായോഗിക കാര്യങ്ങളാണ്. അവ സിദ്ധാന്തങ്ങളല്ല, മറിച്ച് തങ്ങളുടെ ജീവിതത്തിനായി ആളുകൾക്ക് ആവശ്യമുള്ള കാര്യങ്ങളാണ്, അവർ നേടേണ്ടതും അവയാണ്. ജയിച്ചടക്കൽ വേലയുടെ വേളയിൽ ആളുകളിൽ സംഭവിക്കുന്ന മാറ്റം ഇതാണ്, ആളുകൾ അനുഭവിച്ചറിയേണ്ട മാറ്റമിതാണ്, അവർ ജയിച്ചടക്കപ്പെട്ട ശേഷമുള്ള ഫലമാണിത്. നിന്റെ ചിന്ത നീ മാറ്റുകയും ഒരു പുതിയ മനോഭാവം നീ സ്വീകരിക്കുകയും നിന്റെ സങ്കല്പങ്ങളെയും ഉദ്ദേശ്യങ്ങളെയും മുൻകാലത്തെ താർക്കിക യുക്തികളെയും നീ മാറ്റുകയും നിന്നിൽ ആഴത്തിൽ വേരൂന്നിയ കാര്യങ്ങൾ ഉപേക്ഷിക്കുകയും ദൈവത്തിലുള്ള വിശ്വാസത്തെക്കുറിച്ച് ഒരു പുതിയ അറിവ് നേടുകയും ചെയ്തുകഴിയുമ്പോൾ നീ നൽകുന്ന സാക്ഷ്യങ്ങൾ ഉന്നതമായിരിക്കും, ശരിക്കും നിന്റെ സത്ത ഒന്നാകെ മാറിക്കഴിഞ്ഞിരിക്കും. ഇവയെല്ലാമാണ് ഏറ്റവും പ്രായോഗികവും വാസ്തവികവും അടിസ്ഥാനപരവുമായ കാര്യങ്ങൾ—മുൻകാലങ്ങളിൽ ആളുകൾക്ക് ഗ്രഹിക്കാൻ പ്രയാസമായിരുന്ന കാര്യങ്ങളും അവർക്ക് ഉൾപ്പെടാൻ കഴിയാതിരുന്ന കാര്യങ്ങളും ഇവയാണ്. അവ ആത്മാവിന്റെ യഥാർഥ വേലയാണ്. പണ്ട് എത്ര കൃത്യമായി നീ ബൈബിൾ ഗ്രഹിച്ചിട്ടുണ്ട്? പെട്ടെന്നുള്ള ഒരു താരതമ്യം അത് നിനക്ക് ഇന്ന് വ്യക്തമാക്കിത്തരും. മുമ്പ്, മോശെയെയും പത്രോസിനെയും പൗലോസിനെയും അല്ലെങ്കിൽ ബൈബിളിലെ പ്രസ്താവനകളെയും കാഴ്ചപ്പാടുകളെയുമെല്ലാം നീ മനസ്സാ ഉയർത്തി ഉന്നതമായ ഒരു പീഠത്തിൽ പ്രതിഷ്ഠിച്ചിരുന്നു. ഇപ്പോൾ, ബൈബിളിനെ ഒരു ഉന്നതപീഠത്തിൽ പ്രതിഷ്ഠിക്കാൻ നിന്നോട് ആവശ്യപ്പെടുകയാണെങ്കിൽ, നീ അത് ചെയ്യുമോ? മനുഷ്യൻ എഴുതിയ ധാരാളം വിവരണങ്ങൾ ബൈബിളിൽ അടങ്ങിയിട്ടുണ്ടെന്നും ദൈവത്തിന്റെ വേലയുടെ രണ്ട് ഘട്ടങ്ങളെക്കുറിച്ചുള്ള മനുഷ്യന്റെ വിവരണമാണ് ബൈബിൾ എന്നും നീ മനസ്സിലാക്കും. ഇത് ഒരു ചരിത്രപുസ്തകമാണ്. അതേക്കുറിച്ചുള്ള നിന്റെ അറിവിന് മാറ്റം സംഭവിച്ചു എന്നല്ലേ ഇതിനർഥം? മത്തായിയുടെ സുവിശേഷത്തിൽ നൽകിയിരിക്കുന്ന യേശുവിന്റെ വംശാവലി ഇന്ന് പരിശോധിച്ചാൽ നീ പറയും, “യേശുവിന്റെ വംശാവലിയോ? അസംബന്ധം! ഇത് യോസേഫിന്റെ വംശാവലിയാണ്, യേശുവിന്റേതല്ല. യേശുവും യോസേഫും തമ്മിൽ ഒരു ബന്ധവുമില്ല.” ഇപ്പോൾ നീ ബൈബിൾ പരിശോധിക്കുമ്പോൾ, അതേക്കുറിച്ചുള്ള നിന്റെ അറിവ് വ്യത്യസ്തമാണ്. നിന്റെ കാഴ്ചപ്പാട് മാറിയിരിക്കുന്നു എന്നും പണ്ടത്തെ മതപണ്ഡിതരെക്കാൾ ഉയർന്ന അറിവ് നീ അതിലേക്ക് കൊണ്ടുവരുന്നു എന്നുമാണ് അതിനർഥം. ഈ വംശാവലിയിൽ എന്തെങ്കിലും ഉണ്ടെന്ന് ആരെങ്കിലും പറഞ്ഞാൽ, നീ ഇങ്ങനെ പ്രതികരിക്കും, “അതിൽ എന്താണുള്ളത്? കൂടുതൽ വിശദീകരിക്കൂ? യേശുവും യോസേഫും തമ്മിൽ ബന്ധമില്ല. നിനക്കത് അറിയില്ലേ? യേശുവിന് ഒരു വംശാവലി ഉണ്ടാകുമോ? യേശുവിന് എങ്ങനെ പൂർവ്വികർ ഉണ്ടാകും? എങ്ങനെ അവന് മനുഷ്യന്റെ പിൻമുറക്കാരനാകാൻ കഴിയും? മറിയയിൽ നിന്നും അവന്റെ ജഡം ഉണ്ടായി; അവന്റെ ആത്മാവ് ദൈവത്തിന്റെ ആത്മാവാണ്, മനുഷ്യന്റെ ആത്മാവല്ല. യേശു ദൈവത്തിന്റെ പ്രിയപുത്രനാണ്, അപ്പോൾ അവന് ഒരു വംശാവലി ഉണ്ടാകുമോ? ഭൂമിയിൽ ആയിരുന്നപ്പോൾ അവൻ മനുഷ്യവർഗത്തിലെ ഒരംഗമായിരുന്നില്ല, അപ്പോൾ അവന് എങ്ങനെ ഒരു വംശാവലി ഉണ്ടാകും?” നീ വംശാവലിയെ വിശകലനം ചെയ്യുകയും സത്യം വ്യക്തമായി വിശദീകരിക്കുകയും ചെയ്യുമ്പോൾ, നീ ഗ്രഹിച്ച കാര്യങ്ങൾ പങ്കുവെക്കുമ്പോൾ, ആർക്കാണോ നീ അത് വിശദീകരിച്ചു കൊടുക്കുന്നത്, ആ വ്യക്തിക്ക് മിണ്ടാട്ടമില്ലാതാകും. ബൈബിൾ പരാമർശിച്ചുകൊണ്ട് ചിലർ നിന്നോട് ചോദിക്കും, “യേശുവിന് ഒരു വംശാവലി ഉണ്ടായിരുന്നു. നിന്റെ ഇന്നത്തെ ദൈവത്തിന് ഒരു വംശാവലിയുണ്ടോ?” അപ്പോൾ നീ അവരോട് എല്ലാത്തിനെക്കാളും വാസ്തവികമായ നിന്റെ അറിവിനെക്കുറിച്ച് പറയും, ഈ രീതിയിൽ നിന്റെ അറിവ് ഒരു ഫലം ഉണ്ടാക്കിക്കഴിഞ്ഞിരിക്കും. സത്യത്തിൽ, യേശുവിന് യോസേഫുമായി യാതൊരു ബന്ധവുമില്ലായിരുന്നു, അബ്രഹാമിനോട് തീരെയും ഇല്ലായിരുന്നു; അവൻ ഇസ്രായേലിൽ ജനിച്ചു എന്നേയുള്ളൂ. എന്നാൽ, ദൈവം ഒരു ഇസ്രായേല്യനോ ഇസ്രായേല്യരുടെ പിന്മുറക്കാരനോ അല്ല. യേശു ഇസ്രായേലിൽ ജനിച്ചു എന്നതിനാൽ, ദൈവം ഇസ്രായേല്യരുടെ മാത്രം ദൈവമാണെന്ന് അർഥമില്ല. തന്റെ വേലയെ പ്രതിയാണ് ദൈവം മനുഷ്യ ജന്മമെടുക്കുന്ന വേല നിർവഹിച്ചത്. അവൻ പ്രപഞ്ചത്തിൽ ഉടനീളമുള്ള സകല സൃഷ്ടികളുടെയും ദൈവമാണ്. അവൻ ആദ്യം തന്റെ വേലയുടെ ഒരു ഘട്ടം ഇസ്രായേലിൽ നിർവഹിച്ചുവെന്നേ ഉള്ളൂ, അതിനുശേഷം അവൻ വിജാതീയ ജനതകളുടെ ഇടയിൽ പ്രവർത്തിക്കാൻ തുടങ്ങി. എന്നിരുന്നാലും, യേശുവിനെ ഇസ്രായേല്യരുടെ ദൈവമായി ആളുകൾ കണക്കാക്കി, അതിലുപരി, ഇസ്രായേല്യരുടെയും ദാവീദിന്റെ പിന്മുറക്കാരുടെയും ഇടയിൽ അവർ അവനെ പ്രതിഷ്ഠിക്കുകയും ചെയ്തു. നാളുകളുടെ അന്ത്യത്തിൽ വിജാതീയ ജനതകൾക്കിടയിൽ യഹോവയുടെ നാമം മഹനീയമായിരിക്കുമെന്ന് ബൈബിൾ പറയുന്നു. അതായത് അന്ത്യനാളുകളിൽ ദൈവം വിജാതീയ ജനതകൾക്കിടയിൽ പ്രവർത്തിക്കും എന്നാണ് അതിനർഥം. ദൈവം യെഹൂദ്യയിൽ മനുഷ്യജന്മമെടുത്തു എന്നതുകൊണ്ട് യഹൂദന്മാരെ മാത്രമേ ദൈവം സ്‌നേഹിക്കുന്നുള്ളൂ എന്നില്ല. തന്റെ വേലയ്ക്ക് ആവശ്യമുള്ളതുകൊണ്ടു മാത്രമാണ് അവൻ അവിടെ ജനിച്ചത്; ദൈവത്തിന് ഇസ്രായേലിൽ മാത്രമേ മനുഷ്യജന്മമെടുക്കാൻ കഴിയുമായിരുന്നുള്ളൂ എന്നല്ല (കാരണം ഇസ്രായേല്യർ അവന്റെ തിരഞ്ഞെടുക്കപ്പെട്ട ജനമായിരുന്നു). വിജാതീയ ജനതകളിലും തിരഞ്ഞെടുക്കപ്പെട്ട ദൈവജനം ഉണ്ടാകില്ലേ? യെഹൂദ്യയിലെ വേല യേശു പൂർത്തിയാക്കിയതിനു ശേഷമായിരുന്നു ദൈവത്തിന്റെ വേല വിജാതീയ ജനതകളിലേക്കു വ്യാപിച്ചത്. (ഇസ്രായേൽ ഒഴികെയുള്ള എല്ലാ ജനതകളെയും ഇസ്രായേല്യർ “വിജാതീയ ജനതകൾ” എന്ന് വിളിച്ചു.) സത്യത്തിൽ, ആ വിജാതീയ ജനതകളുടെ ഇടയിൽ ദൈവം തിരഞ്ഞെടുത്ത ജനങ്ങളും വസിച്ചിരുന്നു; ആ സമയത്ത് അവിടെ ഒരു വേലയും നിർവഹിക്കപ്പെട്ടിരുന്നില്ല എന്നു മാത്രം. വേലയുടെ ആദ്യത്തെ രണ്ട് ഘട്ടങ്ങൾ ഇസ്രായേലിൽ നടന്നപ്പോൾ വിജാതീയ ജനതകളിൽ ഒരു വേലയും നിർവഹിക്കപ്പെട്ടിരുന്നില്ല എന്നതിനാലാണ് ആളുകൾ ഇസ്രായേലിന് ഇത്തരം പ്രത്യേക പ്രാധാന്യം നൽകിയത്. വിജാതീയ ജനതകളുടെ ഇടയിലെ വേല ഇന്ന് ആരംഭിക്കുന്നതേയുള്ളൂ. അതിനാലാണ് ആളുകൾക്ക് അത് അംഗീകരിക്കാൻ ഏറെ പ്രയാസമുള്ളത്. നിനക്ക് ഇവയെല്ലാം വ്യക്തമായി മനസ്സിലാക്കാൻ കഴിയുമെങ്കിൽ, അത് ശരിയായി സ്വാംശീകരിക്കാനും പരിഗണിക്കാനും നിനക്ക് കഴിയുന്നുവെങ്കിൽ, ഇന്നത്തെയും പണ്ടത്തെയും ദൈവത്തെക്കുറിച്ച് നിനക്ക് കൃത്യമായ അറിവ് ഉണ്ടായിരിക്കും. ചരിത്രത്തിൽ ഉടനീളമുള്ള എല്ലാ വിശുദ്ധന്മാർക്കും ദൈവത്തെക്കുറിച്ച് ഉണ്ടായിരുന്ന അറിവിനെക്കാൾ ഉയർന്നതായിരിക്കും ഈ പുതിയ അറിവ്. ഇന്നത്തെ വേല നീ അനുഭവിക്കുകയും ദൈവത്തിന്റെ വ്യക്തിപരമായ അരുളപ്പാടുകൾ നീ ഇന്ന് കേൾക്കുകയും ചെയ്തിട്ടും ദൈവത്തിന്റെ സമഗ്രതയെക്കുറിച്ച് നിനക്ക് പൂർണമായ അറിവില്ലെങ്കിൽ, നിന്റെ പിന്തുടരൽ മുമ്പെന്നത്തെപോലെ തുടരുകയും അതിന്റെ സ്ഥാനത്ത് തിയതായി ഒന്നും വരാതിരിക്കുകയും ചെയ്യുന്നെങ്കിൽ, പ്രത്യേകിച്ച്, ഈ ജയിച്ചടക്കൽ വേലയെല്ലാം നീ അനുഭവിച്ചിട്ടും ആത്യന്തികമായി ഒരു മാറ്റവും നിന്നിൽ ഉണ്ടാകുന്നില്ലെങ്കിൽ, അപ്പോൾ വിശപ്പു മാറ്റാൻ അപ്പം മാത്രം തേടുന്നവരുടെ വിശ്വാസത്തെപ്പോലെതന്നെ ആവില്ലേ നിന്റെ വിശ്വാസവും? അങ്ങനെയെങ്കിൽ ജയിച്ചടക്കൽ വേലയ്ക്ക് നിന്നിൽ ഒരു ഫലവും ഉണ്ടായിരിക്കുകയില്ല. അപ്പോൾ നീ ഉന്മൂലനം ചെയ്യപ്പേടേണ്ട ആളുകളിൽ ഒരാളായിത്തീരില്ലേ?

ജയിച്ചടക്കൽ വേലയെല്ലാം പര്യവസാനിക്കുമ്പോൾ, ദൈവം ഇസ്രായേല്യരുടെ മാത്രമല്ല, സകല സൃഷ്ടജീവികളുടെയും ദൈവമാണെന്ന് നിങ്ങളെല്ലാവരും മനസ്സിലാക്കേണ്ടത് അടിയന്തിരമാണ്. ഇസ്രായേല്യരെ മാത്രമല്ല, സർവ മനുഷ്യരെയും അവൻ സൃഷ്ടിച്ചു. ദൈവം ഇസ്രായേല്യരുടെ മാത്രം ദൈവമാണെന്നോ ഇസ്രായേലിന് പുറത്തുള്ള ഏതെങ്കിലും ഒരു ജനതയിൽ മനുഷ്യജന്മമെടുക്കുന്നത് ദൈവത്തിന് അസാധ്യമാണെന്നോ നീ പറയുകയാണെങ്കിൽ, ജയിച്ചടക്കൽ വേലയുടെ വേളയിൽ ഏതെങ്കിലും തരത്തിലുള്ള അറിവ് നീ ഇനിയും നേടേണ്ടിയിരിക്കുന്നു, ദൈവം നിന്റെ ദൈവമാണെന്ന് ഏറ്റവും നേരിയ വിധത്തിൽ പോലും നീ അംഗീകരിക്കുന്നുമില്ല; ദൈവം ഇസ്രായേലിൽനിന്ന് ചൈനയിലേക്ക് മാറിയെന്നും നിന്റെ ദൈവമാകാൻ അവൻ നിർബന്ധിതനാകുന്നുവെന്നും മാത്രം നീ തിരിച്ചറിയുന്നു. നീ കാര്യങ്ങൾ മനസ്സിലാക്കുന്നത് ഇപ്പോഴും ഇങ്ങനെയാണെങ്കിൽ, നിന്നിൽ എന്റെ വേല ഫലശൂന്യമായിപ്പോയി, ഞാൻ പറഞ്ഞ ഒരു കാര്യവും നീ ഗ്രഹിച്ചിട്ടില്ല. ആത്യന്തികമായി, മത്തായി ചെയ്തതുപോലെ എനിക്ക് അനുയോജ്യനായ ഒരു പൂർവികനെ കണ്ടുപിടിച്ചുകൊണ്ടും എന്റെ “ശരിയായ” ജനിതാവിനെ കണ്ടെത്തിക്കൊണ്ടും—ദൈവത്തിന്റെ രണ്ട് മനുഷ്യജന്മങ്ങൾക്കായി ദൈവത്തിന് രണ്ട് വംശാവലിയുണ്ട് എന്നപോലെ—നീ എനിക്കായി മറ്റൊരു വംശാവലി എഴുതുന്നുവെങ്കിൽ അതായിരിക്കില്ലേ ലോകത്തിലെ ഏറ്റവും വലിയ തമാശ? എനിക്കൊരു വംശാവലി കണ്ടെത്തിയ “സുദുദ്ദേശ്യമുള്ള വ്യക്തി”യായ നീ ദൈവത്തെ വിഭജിച്ച ഒരാളായിത്തീരില്ലേ? ഈ പാപഭാരം ഏറ്റെടുക്കാൻ നിനക്ക് സാധിക്കുമോ? ഈ ജയിച്ചടക്കൽ വേലയ്‌ക്കെല്ലാം ശേഷവും ദൈവം എല്ലാ സൃഷ്ടികളുടെയും ദൈവമാണെന്ന് നീ ഇപ്പോഴും വിശ്വസിക്കുന്നില്ലെങ്കിൽ, ദൈവം ഇസ്രായേല്യരുടെ മാത്രം ദൈവമാണെന്ന് നീ ഇപ്പോഴും കരുതുന്നുവെങ്കിൽ, ദൈവത്തെ പരസ്യമായി എതിർക്കുന്ന ഒരാളാവില്ലേ നീ? ദൈവം നിന്റെ ദൈവമാണെന്നും അതോടൊപ്പം മറ്റുള്ളവരുടെയും ദൈവമാണെന്നും, ഏറ്റവും പ്രധാനമായി, അവനെ സ്‌നേഹിക്കുന്ന എല്ലാവരുടെയും ദൈവമാണും സകല സൃഷ്ടികളുടെയും ദൈവമാണെന്നും നിന്നെക്കൊണ്ട് അംഗീകരിപ്പിക്കുകയാണ് ഇന്നു നിന്നെ ജയിച്ചടക്കുന്നതിന്റെ ഉദ്ദേശ്യം. അവൻ ഇസ്രായേല്യരുടെ ദൈവവും ഈജിപ്തുകാരുടെ ദൈവവുമാണ്. അവൻ ബ്രിട്ടീഷുകാരുടെ ദൈവവും അമേരിക്കക്കാരുടെ ദൈവവുമാണ്. അവൻ ആദാമിന്റെയും ഹവ്വായുടെയും മാത്രം ദൈവമല്ല, അവരുടെ എല്ലാ പിന്മുറക്കാരുടെയും ദൈവം കൂടിയാണ്. അവൻ സ്വർഗത്തിലുള്ള സകലതിന്റെയും ദൈവവും ഭൂമിയിലുള്ള സകലതിന്റെയും ദൈവവുമാണ്. എല്ലാ കുടുംബങ്ങളും, അവർ ഇസ്രായേല്യരോ വിജാതീയരോ ആകട്ടെ, എല്ലാവരും ഒരു ദൈവത്തിന്റെ കൈകളിലാണ്. ആയിരക്കണക്കിനു വർഷങ്ങളായി അവൻ ഇസ്രായേലിൽ വേല ചെയ്യുകയും ഒരിക്കൽ യഹൂദ്യയിൽ ജനിക്കുകയും ചെയ്തു എന്നു മാത്രമല്ല, ഇന്ന് അവൻ തീനിറമുള്ള മഹാസർപ്പം ചുരുണ്ടുകിടക്കുന്ന ഈ ദേശമായ ചൈനയിലേക്ക് ഇറങ്ങിവരുന്നു. യെഹൂദ്യയിലെ ജനനം അവനെ യഹൂദരുടെ രാജാവാക്കുന്നുവെങ്കിൽ, ഇന്ന് നിങ്ങൾക്കിടയിലേക്കുള്ള അവന്റെ ഇറങ്ങിവരവ് അവനെ നിങ്ങളുടെ എല്ലാവരുടെയും ദൈവമാക്കുന്നില്ലേ? അവൻ ഇസ്രായേല്യരെ നയിക്കുകയും യെഹൂദ്യയിൽ ജനിക്കുകയും ചെയ്തു, ഒപ്പം അവൻ വിജാതീയ ദേശത്തും ജനിച്ചിരിക്കുന്നു. താൻ സൃഷ്ടിച്ച മുഴു മനുഷ്യവർഗത്തിനും വേണ്ടിയല്ലേ അവന്റെ മുഴു വേലയും ചെയ്യപ്പെടുന്നത്? അവൻ ഇസ്രായേല്യരെ നൂറു മടങ്ങ് സ്‌നേഹിക്കുകയും വിജാതീയരെ ആയിരം മടങ്ങ് വെറുക്കുകയും ചെയ്യുന്നുണ്ടോ? നിങ്ങളുടെ ധാരണ അതല്ലേ? ദൈവം ഒരിക്കലും നിങ്ങളുടെ ദൈവമായിരുന്നില്ല എന്നതല്ല, മറിച്ച് നിങ്ങൾ അവനെ അംഗീകരിക്കുന്നില്ല എന്നതാണ് വാസ്തവം. നിങ്ങളുടെ ദൈവമാകാൻ ദൈവം ആഗ്രഹിക്കുന്നില്ല എന്നതല്ല, മറിച്ച് നിങ്ങൾ അവനെ തിരസ്‌കരിക്കുന്നു എന്നതാണ് സത്യം. സൃഷ്ടിക്കപ്പെട്ടവരിൽ ആരാണ് സർവശക്തന്റെ അധീനതയിൽ അല്ലാത്തത്? ദൈവം നിങ്ങളുടെ ദൈവമല്ലാതെ മറ്റാരുമല്ലെന്ന് നിങ്ങളെക്കൊണ്ട് അംഗീകരിപ്പിക്കുക എന്നതല്ലേ ഇന്ന് നിങ്ങളെ ജയിച്ചടക്കുന്നതിന്റെ ലക്ഷ്യം? ദൈവം ഇസ്രായേല്യരുടെ ദൈവം മാത്രമാണെന്ന് നിങ്ങൾ ഇപ്പോഴും ശഠിക്കുന്നുവെങ്കിൽ, ഇസ്രായേലിലെ ദാവീദിന്റെ ഭവനമാണ് ദൈവത്തിന്റെ ജനനത്തിന്റെ ഉറവിടമെന്നും ഇസ്രായേലല്ലാതെ മറ്റൊരു ജനതയ്ക്കും ദൈവത്തെ “ഉത്പാദിപ്പിക്കാൻ” യോഗ്യതയില്ലെന്നും നിങ്ങൾ ശഠിക്കുന്നുവെങ്കിൽ, യഹോവയുടെ വേല വ്യക്തിപരമായി സ്വീകരിക്കാൻ ഏതെങ്കിലും വിജാതീയ കുടുംബത്തിന് തീർത്തും കഴിയില്ല എന്നും നിങ്ങൾ ഇപ്പോഴും ഈ രീതിയിൽ ചിന്തിക്കുന്നുവെങ്കിൽ, അത് നിന്നെ ഒരു പിടിവാശിക്കാരനായ തടസ്സവാദക്കാരനാക്കുകയല്ലേ ചെയ്യുന്നത്? എല്ലായ്‌പ്പോഴും ഇസ്രായേലിൽ ആവേശം കൊള്ളരുത്. ഇന്ന് ദൈവം നിങ്ങളുടെ ഇടയിൽത്തന്നെ ഉണ്ട്. നീ സ്വർഗത്തിലേക്ക് തന്നെ കണ്ണും നട്ടിരിക്കരുത്. സ്വർഗസ്ഥനായ നിന്റെ ദൈവത്തിനായി ആശിച്ചിരിക്കുന്നത് നിർത്തുക! ദൈവം നിങ്ങളുടെ ഇടയിലേക്കു വന്നിരിക്കുന്നു, അതിനാൽ അവൻ എങ്ങനെ സ്വർഗത്തിൽ ഉണ്ടാകും? ദീർഘകാലമായി നീ ദൈവത്തിൽ വിശ്വസിച്ചിട്ടില്ല, എന്നിട്ടും ഇസ്രായേല്യരുടെ ദൈവം അവന്റെ സാന്നിധ്യത്താൽ നിങ്ങളിൽ കൃപ കനിഞ്ഞരുളുമെന്ന് ഒരു നിമിഷം പോലും ചിന്തിക്കാൻ നീ ധൈര്യപ്പെടാത്ത അത്രത്തോളം അധികമായ സങ്കല്പങ്ങൾ നിനക്ക് അവനെക്കുറിച്ചുണ്ട്. നിങ്ങൾ അസഹനീയമാം വിധം വൃത്തികെട്ടവർ ആണെന്ന കാര്യം പരിഗണിക്കുമ്പോൾ, ദൈവം വ്യക്തിപരമായി പ്രത്യക്ഷപ്പെടുന്നത് നിങ്ങൾക്ക് എങ്ങനെ കാണാൻ കഴിയും എന്നതിനെക്കുറിച്ച് ചിന്തിക്കാൻ അത്രപോലും നിങ്ങൾ ധൈര്യപ്പെടുന്നില്ല. ഒരു വിജാതീയ ദേശത്തേക്ക് ദൈവം വ്യക്തിപരമായി എങ്ങനെ ഇറങ്ങിവരും എന്നതിനെക്കുറിച്ച് നിങ്ങൾ ചിന്തിച്ചിട്ടില്ല. സീനായ് മലയിലോ ഒലിവ് മലയിലോ ഇറങ്ങി അവൻ ഇസ്രായേല്യർക്ക് പ്രത്യക്ഷപ്പെടേണ്ടതുണ്ട്. വിജാതീയരെ (അതായത്, ഇസ്രായേല്യർ അല്ലാത്തവരെ) എല്ലാം അവൻ വെറുക്കുന്നില്ലേ? അവർക്കിടയിൽ അവന് എങ്ങനെ വ്യക്തിപരമായി പ്രവർത്തിക്കാൻ കഴിയും? നിരവധി വർഷങ്ങളായി നിങ്ങൾ വികസിപ്പിച്ചെടുത്ത രൂഢമൂലമായ സങ്കല്പങ്ങളാണ് ഇവ. ഇന്ന് നിങ്ങളെ ജയിച്ചടക്കുന്നതിന്റെ ഉദ്ദേശ്യം നിങ്ങളുടെ ഈ സങ്കല്പങ്ങളെ തകർക്കുക എന്നതാണ്. അപ്രകാരം നിങ്ങൾക്കിടയിൽ ദൈവത്തിന്റെ വ്യക്തിപരമായ പ്രത്യക്ഷത നിങ്ങൾ ദർശിക്കുന്നു—സീനായ് മലയിലോ ഒലിവ് മലയിലോ അല്ല, മറിച്ച് അവൻ മുമ്പൊരിക്കലും നയിച്ചിട്ടില്ലാത്ത ആളുകൾക്കിടയിൽ നിങ്ങൾ അതു ദർശിക്കുന്നു. തന്റെ വേലയുടെ രണ്ടു ഘട്ടങ്ങൾ ഇസ്രായേലിൽ നിർവഹിച്ചശേഷം, ദൈവം എല്ലാം സൃഷ്ടിച്ചുവെന്നത് സത്യമാണെന്നിരിക്കെ അവൻ വിജാതീയരുടെ ദൈവമല്ല, ഇസ്രായേല്യരുടെ ദൈവമാകാൻ മാത്രമേ അവൻ ആഗ്രഹിക്കുന്നുള്ളൂ എന്ന സങ്കല്പം ഇസ്രായേല്യരും എല്ലാ വിജാതീയരും ഒരുപോലെ വെച്ചുപുലർത്താൻ തുടങ്ങി. ഇസ്രായേല്യർ ഇനി പറയുന്ന പ്രകാരം വിശ്വസിക്കുന്നു: ദൈവത്തിന് വിജാതീയരുടെയല്ല മറിച്ച് നമ്മുടെ മാത്രം ദൈവമാകാനേ കഴിയൂ, നിങ്ങൾ യഹോവയ്ക്കു ഭക്ത്യാദരവ് കൊടുക്കുന്നില്ലാത്തതിനാൽ യഹോവ—നമ്മുടെ ദൈവം—നിങ്ങളെ ദ്വേഷിക്കുന്നു. ആ യഹൂദന്മാർ ഇപ്രകാരവും വിശ്വസിക്കുന്നു: കർത്താവായ യേശു നമ്മൾ യഹൂദ ജനതയുടെ പ്രതിരൂപം സ്വീകരിച്ചു, അവൻ യഹൂദ ജനതയുടെ അടയാളം പേറുന്ന ഒരു ദൈവമാണ്. നമുക്കിടയിലാണ് ദൈവം വേല ചെയ്യുന്നത്. ദൈവത്തിന്റെ പ്രതിരൂപവും നമ്മുടെ പ്രതിരൂപവും സമാനമാണ്; നമ്മുടെ പ്രതിരൂപം ദൈവത്തിന്റേതിനോട് വളരെ അടുത്തതാണ്. കർത്താവായ യേശു യഹൂദരായ നമ്മുടെ രാജാവാണ്; അത്തരം മഹത്തായ രക്ഷ ലഭിക്കാൻ വിജാതീയർ യോഗ്യരല്ല. യഹൂദരായ നമുക്കുള്ള പാപയാഗമാണ് കർത്താവായ യേശു. ഇസ്രായേല്യരും യഹൂദരും ഈ സങ്കല്പങ്ങളെല്ലാം രൂപപ്പെടുത്തിയത് വേലയുടെ ആ രണ്ട് ഘട്ടങ്ങളെ മാത്രം അടിസ്ഥാനമാക്കിയാണ്. ദൈവം വിജാതീയരുടെയും കൂടി ദൈവമാണെന്ന് സമ്മതിക്കാതെ ദൈവം തങ്ങളുടേതാണെന്ന് അവർ തന്നിഷ്ടപ്രകാരം അവകാശപ്പെടുന്നു. ഇപ്രകാരം വിജാതീയരുടെ ഹൃദയങ്ങളിൽ ദൈവം ഒരു ശൂന്യസ്ഥലമായിത്തീർന്നു. വിജാതീയരുടെ ദൈവമാകാൻ ദൈവം ആഗ്രഹിക്കുന്നില്ലെന്നും തന്റെ തിരഞ്ഞെടുക്കപ്പെട്ട ജനതയായ ഇസ്രായേല്യരെയും യഹൂദ ജനതയെയും മാത്രമേ, പ്രത്യേകാൽ തന്നെ അനുഗമിച്ച ശിഷ്യന്മാരെ മാത്രമേ, അവൻ ഇഷ്ടപ്പെടുന്നുള്ളൂ എന്നും എല്ലാവരും വിശ്വസിക്കാനിടയായതു കാരണമാണിത്. യഹോവയും യേശുവും ചെയ്ത വേല മുഴു മനുഷ്യവർഗത്തിന്റെയും അതിജീവനത്തിനു വേണ്ടിയാണെന്ന് നിങ്ങൾക്കറിയില്ലേ? ഇസ്രായേലിനു പുറത്ത് ജനിച്ച നിങ്ങളുടെ എല്ലാവരുടെയും ദൈവമാണ് അവനെന്ന് നീ ഇപ്പോൾ അംഗീകരിക്കുന്നുണ്ടോ? ഇന്ന് ദൈവം ഇവിടെ നിങ്ങളുടെ ഇടയിൽ ഇല്ലേ? ഇത് ഒരു സ്വപ്നമായിക്കാൻ കഴിയില്ല, കഴിയുമോ? നിങ്ങൾ ഈ യാഥാർഥ്യം അംഗീകരിക്കുന്നില്ലേ? അത് വിശ്വസിക്കാനോ അതേക്കുറിച്ച് ചിന്തിക്കാനോ നിങ്ങൾ ധൈര്യപ്പെടുന്നില്ല. നിങ്ങൾ അത് എങ്ങനെ കണ്ടാലും ശരി, ദൈവം ഇവിടെ നിങ്ങളുടെ ഇടയിൽത്തന്നെ ഇല്ലേ? ഈ വചനങ്ങൾ വിശ്വസിക്കാൻ നിങ്ങൾ ഇപ്പോഴും ഭയക്കുന്നുണ്ടോ? ജയിച്ചടക്കപ്പെട്ട എല്ലാവരും, ദൈവത്തിന്റെ അനുയായികളാകാൻ ആഗ്രഹിക്കുന്ന എല്ലാവരും, ഈ ദിവസം മുതൽ തിരഞ്ഞെടുക്കപ്പെട്ട ദൈവജനമല്ലേ? ഇന്ന് അനുയായികളായ നിങ്ങൾ എല്ലാവരും ഇസ്രായേലിനു പുറത്തുള്ള തിരഞ്ഞെടുക്കപ്പെട്ട ജനതയല്ലേ? നിങ്ങളുടെ പദവി ഇസ്രായേല്യർക്ക് തുല്യമല്ലേ? ഇതൊക്കെയല്ലേ നിങ്ങൾ തിരിച്ചറിയേണ്ടത്? നിങ്ങളെ ജയിച്ചടക്കുന്ന വേലയുടെ ലക്ഷ്യം ഇതല്ലേ? നിങ്ങൾക്ക് ദൈവത്തെ കാണാൻ കഴിയുമെന്നതിനാൽ, അവൻ എക്കാലത്തേക്കും നിങ്ങളുടെ ദൈവമായിരിക്കും, തുടക്കം മുതലേ, അതുപോലെ തുടർന്നുള്ള നാളുകളിലും. അവനെ അനുഗമിക്കാനും അവന്റെ വിശ്വസ്തരും അനുസരണയുള്ളവരുമായ സൃഷ്ടികളാകാനും നിങ്ങൾ തയ്യാറായിരിക്കുന്നിടത്തോളം കാലം അവൻ നിങ്ങളെ ഉപേക്ഷിക്കുകയില്ല.

 ദൈവത്തെ സ്‌നേഹിക്കാൻ ആളുകൾ എത്രമാത്രം ആഗ്രഹിക്കുന്നുണ്ടെങ്കിലും ശരി, ഇന്നുവരെ അവനെ അനുഗമിക്കുന്നതിൽ അവർ പൊതുവെ അനുസരണമുള്ളവരായിരുന്നിട്ടുണ്ട്. വേലയുടെ ഈ ഘട്ടം അവസാനിക്കുന്ന അന്ത്യം വരെ, അവർ സമ്പൂർണമായി പശ്ചാത്തപിക്കുകയില്ല. ആളുകൾ ശരിക്കും ജയിച്ചടക്കപ്പെടുമ്പോഴാണ് അത്. ഇപ്പോൾ, അവർ ജയിച്ചടക്കപ്പെടുന്ന പ്രക്രിയയിൽ മാത്രമാണ്. വേല അവസാനിക്കുന്ന നിമിഷം അവർ പൂർണമായും ജയിച്ചടക്കപ്പെടും. എന്നാൽ ഇപ്പോൾ അതല്ല സ്ഥിതി! എല്ലാവർക്കും ബോധ്യപ്പെട്ടാൽ പോലും, അവർ പൂർണമായും ജയിച്ചടക്കപ്പെട്ടുവെന്ന് അതിന് അർഥമില്ല. കാരണം, നിലവിൽ വചനങ്ങൾ മാത്രമേ ആളുകൾ കണ്ടിട്ടുള്ളൂ. വസ്തുനിഷ്ഠമായ സംഭവങ്ങൾ കണ്ടിട്ടില്ല. എത്ര ആഴത്തിൽ വിശ്വസിച്ചാലും ശരി അവർ നിശ്ചയമില്ലാത്തവരായി തുടരുന്നു. അതുകൊണ്ടാണ് വചനം യാഥാർഥ്യമാകുന്ന അവസാനത്തെ ആ വസ്തുനിഷ്ഠമായ സംഭവത്തിലൂടെ മാത്രം ആളുകൾ പൂർണമായി ജയിച്ചടക്കപ്പെടുന്നത്. മുമ്പൊരിക്കലും കേട്ടിട്ടില്ലാത്ത പല ഗൂഢരഹസ്യങ്ങളും കേൾക്കുന്നതിനാൽ ഈ ആളുകൾ ഇപ്പോൾ ജയിച്ചടക്കപ്പെടുന്നു. എന്നാൽ അവരിൽ ഓരോരുത്തരുടെയും ഉള്ളിൽ, ദൈവത്തിന്റെ ഓരോ വചനവും യാഥാർഥ്യമാകുന്നത് കാണാൻ അനുവദിക്കുന്ന ചില വസ്തുനിഷ്ഠമായ സംഭവങ്ങൾക്കായി അവർ ഇപ്പോഴും പരതുകയും കാത്തിരിക്കുകയും ചെയ്യുന്നു. അപ്പോൾ മാത്രമേ അവർക്ക് പൂർണമായ ബോധ്യമുണ്ടാകൂ. ഒടുവിൽ, സാക്ഷാത്കരിക്കപ്പെട്ട ഈ വസ്തുനിഷ്ഠമായ യാഥാർഥ്യങ്ങൾ എല്ലാവരും കണ്ടുകഴിയുമ്പോൾ, അവർക്ക് ദൃഢബോധ്യം തോന്നാൻ ഈ യാഥാർഥ്യങ്ങൾ കാരണമായിത്തീരുമ്പോൾ മാത്രമേ അവർ തങ്ങളുടെ ഹൃദയങ്ങളിലും സംസാരത്തിലും കണ്ണുകളിലും ദൃഢവിശ്വാസം കാണിക്കുകയും ഹൃദയങ്ങളുടെ അടിത്തട്ടിൽനിന്ന് പൂർണമായും ബോധ്യപ്പെട്ടവരായി മാറുകയും ചെയ്യുകയുള്ളൂ. മനുഷ്യന്റെ പ്രകൃതം അങ്ങനെയാണ്: വചനങ്ങളെല്ലാം സത്യമാകുന്നത് നിങ്ങൾ കാണേണ്ടതുണ്ട്, ചില വസ്തുനിഷ്ഠമായ സംഭവങ്ങൾ നടക്കുന്നത് നിങ്ങൾ കാണേണ്ടതുണ്ട്. ചില ആളുകൾക്കുമേൽ ദുരന്തങ്ങൾ വന്നുഭവിക്കുന്നത് കാണേണ്ടതുണ്ട്. അപ്പോൾ ഉള്ളിന്റെയുള്ളിൽ നിങ്ങൾക്ക് പൂർണ ബോധ്യം കൈവരും. യഹൂദരെപ്പോലെ അടയാളങ്ങളും അത്ഭുതങ്ങളും കാണുന്നതിൽ നിങ്ങളും മുഴുകിയിരിക്കുന്നു. എന്നിട്ടും അടയാളങ്ങളും അത്ഭുതങ്ങളും ഉണ്ടെന്നും നിങ്ങളുടെ കണ്ണുകൾ വളരെ തുറപ്പിക്കാൻ പോന്ന യാഥാർഥ്യങ്ങൾ സംഭവിക്കുന്നുണ്ടെന്നും മനസ്സിലാക്കുന്നതിൽ നിങ്ങൾ നിരന്തരം പരാജയപ്പെടുന്നു. ആകാശത്തുനിന്ന് ഒരാൾ ഇറങ്ങിവരുന്നതോ ഒരു മേഘസ്തംഭം നിങ്ങളോട് സംസാരിക്കുന്നതോ ഞാൻ നിങ്ങളിലൊരാളിൽനിന്ന് ഭൂതബാധ ഒഴിപ്പിക്കുന്നതോ എന്റെ ശബ്ദം നിങ്ങൾക്കിടയിൽ മേഘഗർജനം പോലെ മുഴങ്ങുന്നതോ പോലുള്ള സംഭവങ്ങൾ കാണാൻ നിങ്ങൾ സദാ ആഗ്രഹിച്ചിട്ടുണ്ട്, ആഗ്രഹിക്കുകയും ചെയ്യും. ദൈവം വന്ന് നിങ്ങളെ വ്യക്തിപരമായി ഒരു അടയാളം കാണിക്കണമെന്നാണ് ദൈവത്തിൽ വിശ്വസിക്കുന്നതിലെ നിങ്ങളുടെ ഏറ്റവും വലിയ ആഗ്രഹം എന്നു പറയാനാകും. അപ്പോൾ നിങ്ങൾ സംതൃപ്തരായിത്തീരും. നിങ്ങളെ ജയിച്ചടക്കുന്നതിനായി ലോകത്തെ സൃഷ്ടിച്ചതിനു സമാനമായ വേല ഞാൻ ചെയ്യേണ്ടതുണ്ട്. അത് കൂടാതെ, നിങ്ങൾക്ക് ഏതെങ്കിലും തരത്തിലുള്ള അടയാളം കാണിച്ചുതരുകയും വേണം. അപ്പോൾ, നിങ്ങളുടെ ഹൃദയങ്ങൾ പൂർണമായും ജയിച്ചടക്കപ്പെടും.


ജയിച്ചടക്കൽ വേലയുടെ ആന്തരിക സത്യം (4)

പൂർണരാക്കപ്പെടുക എന്നതിന്റെ അർഥമെന്താണ്? ജയിച്ചടക്കപ്പെടുക എന്നതിന്റെ അർഥമെന്താണ്? ആളുകൾ ജയിച്ചടക്കപ്പെടാനായി എന്തൊക്കെ മാനദണ്ഡങ്ങളിൽ എത്തിച്ചേരണം? അവർ പൂർണരാക്കപ്പെടാൻ എന്തൊക്കെ മാനദണ്ഡങ്ങളിൽ എത്തിച്ചേരണം? ജയിച്ചടക്കുന്നതും കുറ്റമറ്റവനാക്കുന്നതും മനുഷ്യനെ പൂർണനാക്കുന്നതിനു വേണ്ടിയാണ്, അങ്ങനെ മനുഷ്യനെ അവന്റെ ആദിസാദൃശ്യത്തിൽ പുനഃസ്ഥാപിക്കാനും ദുഷിച്ച സാത്താന്യ പ്രകൃതത്തിൽ നിന്നും സാത്താന്റെ സ്വാധീനത്തിൽ നിന്നും മോചിതനാക്കാനും വേണ്ടിയാണ്. മനുഷ്യനെ പണിതെടുക്കുന്ന പ്രക്രിയയുടെ തുടക്കത്തിലാണ് ഈ ജയിച്ചടക്കൽ നടക്കുന്നത്. തീർച്ചയായും, വേലയുടെ ആദ്യഘട്ടമാണ് ഇത്. പൂർണരാക്കുന്നത് രണ്ടാമത്തെ ഘട്ടമാണ്, ഇതാണ് ഒടുവിലത്തെ വേലയും. എല്ലാ മനുഷ്യരും ജയിച്ചടക്കപ്പെടുന്ന പ്രക്രിയയിലൂടെ കടന്നുപോയിരിക്കണം. ഇല്ലെങ്കിൽ, അവർക്ക് ദൈവത്തെ അറിയാൻ ഒരു മാർഗവും ഉണ്ടായിരിക്കുകയില്ല, ഒരു ദൈവമുണ്ടെന്ന് അവർ അറിയുകയുമില്ല, അതായത്, ദൈവത്തെ അംഗീകരിക്കുന്നത് അവർക്ക് അസാധ്യമായിരിക്കും എന്ന് അർഥം. ഒരു വ്യക്തി ദൈവത്തെ അംഗീകരിക്കുന്നില്ലെങ്കിൽ, ദൈവത്താൽ പൂർണരാക്കപ്പെടുന്നത് അവർക്ക് അസാധ്യമാകും. കാരണം ഈ പൂർണതയ്ക്കുള്ള മാനദണ്ഡങ്ങളിൽ അവർ എത്തിച്ചേരുന്നില്ല. നീ ദൈവത്തെ അംഗീകരിക്കുക പോലും ചെയ്യുന്നില്ലെങ്കിൽ, അവനെ അറിയാൻ നിനക്ക് എങ്ങനെ സാധിക്കും? നിനക്ക് എങ്ങനെ അവനെ പിന്തുടരാനാകും? അവനു സാക്ഷ്യം വഹിക്കാൻ നിനക്ക് കഴിയില്ല. മാത്രമല്ല, അവനെ തൃപ്തിപ്പെടുത്താനുള്ള വിശ്വാസം നിനക്കു തീരെ ഉണ്ടാകുകയുമില്ല. അതിനാൽ, പൂർണരാകാൻ ആഗ്രഹമുള്ള ഏതൊരാളും ജയിച്ചടക്കൽ വേലയിലൂടെ കടന്നുപോകുന്നതാണ് ആദ്യ ഘട്ടം. ഇതാണ് ആദ്യത്തെ വ്യവസ്ഥ. എന്നാൽ ജയിച്ചടക്കുന്നതും പൂർണരാക്കുന്നതും മനുഷ്യരെ വാർത്തെടുക്കുന്നതിനും അവരിൽ പരിവർത്തനം വരുത്തുന്നതിനും വേണ്ടിയാണ്, മനുഷ്യനെ കൈകാര്യം ചെയ്യുന്ന വേലയുടെ ഭാഗമാണ്. ഒരുവനെ പൂർണനാക്കുന്നതിന് ഈ രണ്ട് ഘട്ടങ്ങളും അനിവാര്യമാണ്, രണ്ടിനേയും അവഗണിക്കാനാവില്ല. “ജയിച്ചടക്കപ്പെടുക” എന്നത് വളരെ സുഖകരമായി തോന്നുന്നില്ല എന്നത് ശരിയാണ്. പക്ഷേ, വാസ്തവത്തിൽ ഒരുവനെ ജയിച്ചടക്കുന്ന പ്രക്രിയ അവരിൽ പരിവർത്തനം വരുത്തുന്ന പ്രക്രിയയാണ്. നീ ജയിച്ചടക്കപ്പെട്ടു കഴിഞ്ഞാൽ, നിന്റെ ദുഷിച്ച പ്രകൃതം പൂർണമായും നിർമാർജനം ചെയ്യപ്പെട്ടിട്ടുണ്ടാകണമെന്നില്ല. എന്നാൽ, നീ അത് അറിഞ്ഞിട്ടുണ്ടായിരിക്കും. ജയിച്ചടക്കൽ വേലയിലൂടെ നിന്റെ താഴ്ന്ന മനുഷ്യപ്രകൃതിയെക്കുറിച്ചും നിന്റെ അനുസരണക്കേടിന്റെ ഏറിയ പങ്കിനെക്കുറിച്ചും നീ അറിയാൻ ഇടവന്നിട്ടുണ്ടായിരിക്കും. ജയിച്ചടക്കൽ വേലയുടെ ചുരുങ്ങിയ കാലയളവിനുള്ളിൽ ഈ കാര്യങ്ങൾ ഒഴിവാക്കാനോ മാറ്റാനോ നിനക്ക് സാധിക്കുകയില്ലെങ്കിലും നീ അവ അറിയാൻ ഇടവരും, ഇത് നിന്റെ പൂർണതയ്ക്കായി അടിത്തറയിടും. അതിനാൽ, പൂർണമായും ദൈവത്തിനായി സ്വയം വിട്ടുകൊടുക്കാൻ ഉതകുന്ന വിധത്തിൽ ആളുകളിൽ പരിവർത്തനം വരുത്തുന്നതിനും ദുഷിച്ച സാത്താന്യ പ്രകൃതത്തിൽനിന്ന് അവരെ മോചിപ്പിക്കുന്നതിനും വേണ്ടിയാണ് ജയിച്ചടക്കലും പൂർണരാക്കലും നടത്തുന്നത്. ജയിച്ചടക്കപ്പെടുക എന്നത് ആളുകളുടെ പ്രകൃതങ്ങൾ മാറ്റുന്നതിന്റെ ആദ്യഘട്ടം മാത്രമാണ്. അതുപോലെ, ആളുകൾ ദൈവത്തിനായി പൂർണമായി സ്വയം സമർപ്പിക്കുന്നതിന്റെ ആദ്യ പടിയായ ഇത് പൂർണരാക്കപ്പെടുന്നതിനെക്കാൾ താഴ്ന്നതാണ്. ജയിച്ചടക്കപ്പെട്ട വ്യക്തിയുടെ ജീവിതപ്രകൃതം പൂർണനാക്കപ്പെട്ട ഒരാളുടേതിനെക്കാൾ വളരെ കുറച്ചേ മാറുന്നുള്ളൂ. ജയിച്ചടക്കപ്പെടുക എന്നതും പൂർണരാക്കപ്പെടുക എന്നതും വേലയുടെ വ്യത്യസ്ത ഘട്ടങ്ങൾ ആയതിനാലും അവ ആളുകൾക്ക് വ്യത്യസ്ത മാനദണ്ഡങ്ങൾ വെക്കുന്നു എന്നതിനാലും അവ ആശയപരമായി വ്യത്യസ്തമാണ്. ജയിച്ചടക്കൽ ആളുകൾക്ക് താഴ്ന്ന മാനദണ്ഡങ്ങൾ വെക്കുന്നു, എന്നാൽ പൂർണരാക്കപ്പെടൽ ആളുകൾക്ക് ഉയർന്ന മാനദണ്ഡങ്ങൾ വെക്കുന്നു. പൂർണരാക്കപ്പെട്ടവർ നീതിനിഷ്ഠരാണ്, വിശുദ്ധരും നിർമലരും ആക്കപ്പെട്ടവരാണ്. മനുഷ്യ പ്രകൃതിയെ കൈകാര്യം ചെയ്യുന്ന വേലയുടെ മൂർത്തീകരണമോ അന്തിമ ഫലങ്ങളോ ആണ് അവർ. പൂർണരായ മനുഷ്യരല്ലെങ്കിലും അർഥവത്തായ ജീവിതം നയിക്കാൻ ശ്രമിക്കുന്നവരാണ് അവർ. അതേസമയം, ജയിച്ചടക്കപ്പെട്ടവർ ദൈവത്തിന്റെ അസ്തിത്വം വാക്കിൽ മാത്രം അംഗീകരിക്കുന്നു; ദൈവം മനുഷ്യജന്മമെടുത്തിട്ടുണ്ട് എന്ന് അവർ അംഗീകരിക്കുന്നു, വചനം ജഡത്തിൽ പ്രത്യക്ഷപ്പെട്ടിട്ടുണ്ടെന്നും ന്യായവിധിയുടെയും ശിക്ഷണത്തിന്റെയും വേല നിർവഹിക്കുന്നതിന് ദൈവം ഭൂമിയിലേക്കു വന്നിട്ടുണ്ട് എന്നും അവർ അംഗീകരിക്കുന്നു. ദൈവത്തിന്റെ ന്യായവിധിയും ശിക്ഷണവും ദണ്ഡനവും ശുദ്ധീകരണവുമെല്ലാം മനുഷ്യനും പ്രയോജനകരമാണെന്നും അവർ അംഗീകരിക്കുന്നു. അടുത്തയിടെ മാത്രമാണ് അവർക്ക് കുറച്ചൊക്കെ മനുഷ്യസാദൃശ്യം ഉണ്ടായിത്തുടങ്ങിയത്. അവർക്ക് ജീവിതത്തെക്കുറിച്ച് ചില ഉൾക്കാഴ്ചകളുണ്ട്. പക്ഷേ, അത് അവർക്ക് ഇപ്പോഴും അവ്യക്തമായി തുടരുന്നു. മറ്റൊരു വിധത്തിൽ പറഞ്ഞാൽ, അവർ മനുഷ്യ പ്രകൃതി കൈവരിക്കാൻ തുടങ്ങുന്നതേയുള്ളൂ. ജയിച്ചടക്കപ്പെടുന്നതിന്റെ ഫലങ്ങൾ ഇവയാണ്. പൂർണതയുടെ പാതയിലേക്ക് ആളുകൾ ചുവടുവെക്കുമ്പോൾ അവരുടെ പഴയ പ്രകൃതങ്ങൾക്ക് മാറ്റം വരുത്തുക സാധ്യമായിത്തീരുന്നു. കൂടാതെ, അവരുടെ ജീവിതങ്ങൾ വളർന്നുകൊണ്ടേയിരിക്കുന്നു, ക്രമേണ അവർ സത്യത്തിലേക്ക് കൂടുതൽ ആഴത്തിൽ പ്രവേശിക്കുന്നു. ലോകത്തെയും സത്യം പിന്തുടരാത്ത ഏവരെയും കഠിനമായി വെറുക്കാൻ അവർക്ക് സാധിക്കുന്നു. പ്രത്യേകിച്ചും അവർ സ്വയം കഠിനമായി വെറുക്കുന്നു. അതിലുപരി, അവർ തങ്ങളെത്തന്നെ വ്യക്തമായി അറിയുന്നു. സത്യത്തിനനുസരിച്ച് ജീവിക്കാൻ അവർ സന്നദ്ധരാവുന്നു. സത്യത്തെ പിന്തുടരുകയെന്നത് അവർ തങ്ങളുടെ ലക്ഷ്യമാക്കുന്നു. സ്വന്തം തലച്ചോറിൽ ഉളവാകുന്ന ചിന്തകൾക്കുള്ളിൽ ജീവിക്കാൻ അവർ തയ്യാറല്ല. മാത്രമല്ല, മനുഷ്യന്റെ സ്വയനീതി, അഹങ്കാരം, ഗർവ് എന്നിവയോട് അവർക്ക് കഠിനമായ വെറുപ്പ് തോന്നുന്നു. അവർ ഉറച്ച ഔചിത്യബോധത്തോടെ സംസാരിക്കുന്നു, വകതിരിവോടെയും വിവേകത്തോടെയും കാര്യങ്ങൾ കൈകാര്യം ചെയ്യുന്നു, ഒപ്പം അവർ ദൈവത്തോട് വിശ്വസ്തയും അനുസരണവും കാണിക്കുന്നു. ശിക്ഷയുടെയും ന്യായവിധിയുടെയും ഒരു സന്ദർഭത്തിലൂടെ കടന്നുപോവുകയാണെങ്കിൽ അവർ നിഷ്‌ക്രിയരോ ദുർബലരോ ആവുകയില്ലെന്ന് മാത്രമല്ല, ദൈവത്തിൽ നിന്നുള്ള ഈ ശിക്ഷണത്തിനും ന്യായവിധിക്കും അവർ നന്ദിയുള്ളവരുമാണ്. ദൈവത്തിന്റെ ശിക്ഷണവും ന്യായവിധിയും ഇല്ലാതെ നിലനിൽക്കാൻ തങ്ങൾക്ക് കഴിയില്ലെന്നും അത് അവരെ സംരക്ഷിക്കുന്നു എന്നും അവർ വിശ്വസിക്കുന്നു. സമാധാനത്തിന്റെയും സന്തോഷത്തിന്റെയും ഒരു വിശ്വാസത്തെ അവർ പിന്തുടരുന്നില്ല, വിശപ്പ് അകറ്റാൻ അപ്പം തേടുന്ന ഒരു വിശ്വാസത്തെ പിന്തുടരുന്നില്ല, ക്ഷണികമായ ജഡിക ആനന്ദങ്ങളെയും അവർ പിന്തുടരുന്നില്ല. പൂർണരാക്കപ്പെട്ടവരിൽ സംഭവിക്കുന്നത് ഇതാണ്. ഒരു ദൈവമുണ്ടെന്ന് ജയിച്ചടക്കപ്പെട്ടശേഷം ആളുകൾ അംഗീകരിക്കുന്നു. എന്നാൽ ദൈവത്തിന്റെ അസ്തിത്വത്തെ അവർ അംഗീകരിക്കുമ്പോൾ അവരിൽ പ്രകടമാകുന്ന കാര്യങ്ങൾക്കു പരിമിതികളുണ്ട്. ജഡത്തിൽ പ്രത്യക്ഷപ്പെടുന്ന വചനം യഥാർഥത്തിൽ എന്താണ് അർഥമാക്കുന്നത്? മനുഷ്യജന്മമെടുക്കുക എന്നതുകൊണ്ട് എന്താണ് അർഥമാക്കുന്നത്? മനുഷ്യജന്മമെടുത്ത ദൈവം എന്താണ് നിർവഹിച്ചിട്ടുള്ളത്? അവന്റെ വേലയുടെ ലക്ഷ്യവും പ്രാധാന്യവും എന്താണ്? അവന്റെ വേല ഇത്രയധികം അനുഭവിച്ചശേഷം, ജഡത്തിൽ അവന്റെ പ്രവൃത്തികൾ അനുഭവിച്ചശേഷം, നീ എന്താണ് നേടിയത്? ഇക്കാര്യങ്ങളെല്ലാം മനസ്സിലാക്കിയശേഷം മാത്രമേ നീ ജയിച്ചടക്കപ്പെടുകയുള്ളൂ. ഒരു ദൈവം ഉണ്ടെന്ന് അംഗീകരിക്കുന്നുവെന്ന് പറയുക മാത്രമേ നീ ചെയ്യുന്നുള്ളൂ എങ്കിൽ, എന്നാൽ ഉപേക്ഷിക്കേണ്ടത് നീ ഉപേക്ഷിക്കുന്നില്ലെങ്കിൽ, ഒപ്പം ഉപേക്ഷിക്കേണ്ട ജഡിക ആനന്ദങ്ങളെ ഉപേക്ഷിക്കുന്നതിൽ നീ പരാജയപ്പെടുന്നെങ്കിൽ, അതിനു പകരം എപ്പോഴത്തെയും പോലെ ജഡിക സുഖങ്ങളെ അഭിലഷിക്കുന്നെങ്കിൽ, ഒപ്പം സഹോദരങ്ങളെ കുറിച്ചുള്ള നിന്റെ ഏതെങ്കിലും മുൻവിധികളെ ഒഴിവാക്കാൻ നിനക്ക് കഴിയുന്നില്ലെങ്കിൽ, ലളിതമായ പല പ്രവൃത്തികളും ചെയ്യുന്നതിനായി വ്യയം ചെയ്യുന്നില്ലെങ്കിൽ നീ ഇനിയും ജയിച്ചടക്കപ്പെട്ടു കഴിഞ്ഞിട്ടില്ലെന്ന് ഇത് തെളിയിക്കുന്നു. അങ്ങനെയെങ്കിൽ, നീ ധാരാളം കാര്യങ്ങൾ ഗ്രഹിക്കുന്നുണ്ട് എങ്കിലും അതെല്ലാം വെറുതെയാകും. ചില പ്രാഥമിക മാറ്റങ്ങളും പ്രാഥമിക പ്രവേശനവും നേടിയിട്ടുള്ളവരാണ് ജയിച്ചടക്കപ്പെട്ടവർ. ദൈവത്തിന്റെ ന്യായവിധിയും ശിക്ഷണവും അനുഭവിക്കുന്നത് ദൈവത്തെക്കുറിച്ചുള്ള പ്രാഥമികമായ ഒരു അറിവും സത്യത്തെക്കുറിച്ചുള്ള പ്രാഥമികമായ ഒരു ധാരണയും ആളുകൾക്ക് നൽകുന്നു. ആഴമേറിയതും കൂടുതൽ വിശദവുമായ സത്യങ്ങളുടെ യാഥാർഥ്യത്തിലേക്ക് പൂർണമായി പ്രവേശിക്കാൻ നിനക്ക് കഴിവില്ലായിരിക്കാം. എന്നാൽ നിന്റെ യഥാർഥ ജീവിതത്തിൽ നിന്റെ വ്യക്തിപരമായ പദവി, അല്ലെങ്കിൽ ജഡികമായ ആസ്വാദനങ്ങൾ പോലുള്ള ഏറ്റവും അടിസ്ഥാനപരമായ പല സത്യങ്ങളും അനുഷ്ഠിക്കാൻ നിനക്ക് കഴിയുന്നു; ജയിച്ചടക്കപ്പെടുന്ന പ്രക്രിയയുടെ വേളയിൽ ആളുകളിൽ കൈവരിച്ച ഫലമാണ് ഇവയെല്ലാം. ജയിച്ചടക്കപ്പെട്ടവരിലും പ്രകൃതത്തിൽ മാറ്റങ്ങൾ കാണാനാകും; ഉദാഹരണത്തിന് അവർ വസ്ത്രം ധരിക്കുകയും മറ്റുള്ളവരുടെ മുമ്പാകെ കാണപ്പെടുകയും ചെയ്യുന്ന രീതിയും അവർ എങ്ങനെ ജീവിക്കുന്നു എന്നതിനുമെല്ലാം പരിവർത്തനം വരാം. ദൈവത്തിലുള്ള വിശ്വാസത്തെക്കുറിച്ചുള്ള അവരുടെ കാഴ്ചപ്പാട് മാറുന്നു, അവർ വെച്ചിരിക്കുന്ന ലക്ഷ്യങ്ങളെക്കുറിച്ച് അവർക്ക് വ്യക്തതയുണ്ട്, അവർക്ക് ഉയർന്ന അഭിലാഷങ്ങളുണ്ട്. ജയിച്ചടക്കൽ വേല നടക്കുമ്പോൾ, അവരുടെ ജീവിതപ്രകൃതത്തിലും അനുഗുണമായ മാറ്റങ്ങൾ സംഭവിക്കുന്നു. മാറ്റങ്ങൾ ഉണ്ടെങ്കിലും അവ ആഴമായവ അല്ല. അവ പ്രാഥമികമാണ്, പൂർണരാക്കപ്പെട്ടു കഴിഞ്ഞവർക്കുള്ള ലക്ഷ്യങ്ങളെക്കാളും പ്രകൃതത്തിലുള്ള മാറ്റങ്ങളെക്കാളും വളരെ താഴ്ന്നതാണ്. ജയിച്ചടക്കപ്പെടുന്നതിനിടയിൽ ഒരു വ്യക്തിയുടെ പ്രകൃതത്തിന് ഒട്ടും മാറ്റം വരുന്നില്ലെങ്കിൽ, അവർ ഒരു സത്യവും നേടുന്നില്ലെങ്കിൽ, അപ്പോൾ ആ വ്യക്തി ഒന്നിനും കൊള്ളാത്തവനും തീർത്തും ഉപയോഗശൂന്യനുമാണ്! ജയിച്ചടക്കപ്പെട്ടു കഴിഞ്ഞിട്ടില്ലാത്ത ആളുകളെ പൂർണരാക്കാൻ സാധിക്കില്ല! ഒരു വ്യക്തി ജയിച്ചടക്കപ്പെടാൻ മാത്രമേ ആഗ്രഹിക്കുന്നുള്ളൂ എങ്കിൽ, ജയിച്ചടക്കൽ വേലയുടെ വേളയിൽ അവരുടെ പ്രകൃതങ്ങളിൽ ചില അനുബന്ധ മാറ്റങ്ങൾ കാണുന്നെങ്കിൽ പോലും അവരെ പൂർണരാക്കാൻ കഴിയില്ല. ആർജിത പ്രാഥമിക സത്യങ്ങളും അവർക്കു നഷ്ടപ്പെടും. പ്രകൃതങ്ങളിലുണ്ടാകുന്ന മാറ്റത്തിന്റെ അളവിന്റെ കാര്യത്തിൽ ജയിച്ചടക്കപ്പെട്ടവരും പൂർണരാക്കപ്പെട്ടവരും തമ്മിൽ വലിയ വ്യത്യാസമുണ്ട്. എന്നാൽ ജയിച്ചടക്കപ്പെടുക എന്നത് മാറ്റത്തിന്റെ ആദ്യ ഘട്ടമാണ്; അത് പ്രാഥമികമാണ്. ഈ പ്രാഥമിക മാറ്റത്തിന്റെ അഭാവം ഉണ്ടെങ്കിൽ അത് ഒരു വ്യക്തിക്ക് യഥാർഥത്തിൽ ദൈവത്തെ അറിയില്ല എന്നതിന്റെ തെളിവാണ്. കാരണം ഈ അറിവ് ന്യായവിധിയിൽ നിന്നാണ് വരുന്നത്, ജയിച്ചടക്കൽ വേലയുടെ ഒരു പ്രധാന ഭാഗമാണ് അത്തരം ന്യായവിധി. അതിനാൽ, പൂർണരാക്കപ്പെടുന്നവരെല്ലാം ആദ്യം ജയിച്ചടക്കപ്പെടണം; അല്ലെങ്കിൽ, അവർക്ക് പൂർണരാകാൻ ഒരു മാർഗവുമുണ്ടാകില്ല.

മനുഷ്യജന്മമെടുത്ത ദൈവത്തെ നീ അംഗീകരിക്കുന്നുവെന്നും വചനം ജഡത്തിൽ പ്രത്യക്ഷപ്പെട്ടതിനെ അംഗീകരിക്കുന്നുവെന്നും നീ പറയുന്നു. എന്നിട്ടും അവനെ മറച്ച് നീ ചില കാര്യങ്ങൾ, അവൻ ആവശ്യപ്പെടുന്നതിന് വിരുദ്ധമായ കാര്യങ്ങൾ ചെയ്യുന്നു. ഹൃദയത്തിൽ നിനക്ക് അവനോട് ഒരു ഭയവുമില്ല. ഇത് ദൈവത്തെ അംഗീകരിക്കലാണോ? അവൻ പറയുന്നത് നീ അംഗീകരിക്കുന്നു, എന്നാൽ നിനക്ക് സാധിക്കുന്ന കാര്യങ്ങൾ നീ പ്രവർത്തിക്കുന്നില്ല, അവന്റെ സത്യമാർഗത്തെ നീ അനുസരിക്കുന്നുമില്ല. ഇത് ദൈവത്തെ അംഗീകരിക്കലാണോ? നീ അവനെ അംഗീകരിക്കുന്നു എങ്കിലും, നിന്റെ മനോഭാവം അവനോടുള്ള സംശയത്തിന്റേതാണ്, ഒരിക്കലും ഭക്ത്യാദരവിന്റേതല്ല. നീ അവന്റെ വേല മനസ്സിലാക്കുകയും അംഗീകരിക്കുകയും അവൻ ദൈവമാണെന്ന് അറിയുകയും ചെയ്തിട്ടും നീ നിരുത്സാഹിയും ഒട്ടും മാറ്റമില്ലാത്തവനുമായി തുടരുന്നുവെങ്കിൽ, നീ ഇപ്പോഴും ജയിച്ചടക്കപ്പെട്ടു കഴിഞ്ഞിട്ടില്ലാത്ത ആളാണ്. ജയിച്ചടക്കപ്പെട്ടു കഴിഞ്ഞവർ തങ്ങളാലാവുന്നതെല്ലാം ചെയ്യണം, കൂടുതൽ ഉയർന്ന സത്യങ്ങളിൽ പ്രവേശിക്കാൻ അവർക്ക് കഴിയുന്നില്ലെങ്കിലും ഈ സത്യങ്ങൾ അവർക്ക് എത്തിപ്പിടിക്കാവുന്നതിന് അപ്പുറത്ത് ആയിരിക്കാമെങ്കിലും, അതു നേടാൻ അത്തരം ആളുകൾ ഹൃദയാ സന്നദ്ധരാണ്. അവർക്ക് സ്വീകരിക്കാൻ സാധിക്കുന്ന കാര്യങ്ങൾക്ക് പരിമിതികളുള്ളതിനാലും അവർക്ക് ചെയ്യാൻ കഴിയുന്ന കാര്യങ്ങൾക്കു അതിരുകളും പരിധികളും ഉള്ളതിനാലുമാണത്. എന്നിരുന്നാലും, കുറഞ്ഞപക്ഷം തങ്ങളാലാവുന്നതെല്ലാം അവർ ചെയ്യണം. നിനക്ക് അതു നേടാൻ കഴിയുമെങ്കിൽ, അത് ജയിച്ചടക്കൽ വേല നിമിത്തം നേടിയിട്ടുള്ള ഒരു ഫലമാണ്. “മനുഷ്യന് പറയാൻ കഴിയാത്ത അനവധി വചനങ്ങൾ പറയാൻ അവനു കഴിയുമെന്നതിനാൽ, അവൻ ദൈവമല്ലെങ്കിൽ പിന്നെ ആരാണ് ദൈവം?” എന്ന് നീ പറയുന്നുവെന്നിരിക്കട്ടെ. അത്തരം ചിന്ത നീ ദൈവത്തെ അംഗീകരിക്കുന്നു എന്നല്ല സൂചിപ്പിക്കുന്നത്. നീ ദൈവത്തെ അംഗീകരിക്കുന്നെങ്കിൽ, നിന്റെ പ്രവൃത്തികളിലൂടെ അത് പ്രകടിപ്പിക്കണം. നീ ഒരു സഭയെ നയിക്കുമ്പോഴും നീതി പ്രവൃത്തിക്കുന്നില്ലെങ്കിൽ, നീ പണവും സമ്പത്തും കൊതിക്കുകയും സഭയുടെ മുതൽ എല്ലായ്‌പ്പോഴും സ്വന്തം കീശയിലാക്കുകയും ചെയ്യുന്നെങ്കിൽ, ഒരു ദൈവമുണ്ടെന്ന് നീ അംഗീകരിക്കുകയാണോ ചെയ്യുന്നത്? ദൈവം സർവ്വശക്തനാണ്, അവൻ ഭക്ത്യാദരവിന് അർഹനാണ്. ഒരു ദൈവമുണ്ടെന്ന് നീ ശരിക്കും അംഗീകരിക്കുന്നുവെങ്കിൽ നിനക്ക് എങ്ങനെ ഭയപ്പെടാതിരിക്കാനാവും? അത്തരം നിന്ദ്യമായ പ്രവൃത്തികൾ ചെയ്യാൻ നീ പ്രാപ്തനാണെങ്കിൽ, നീ അവനെ ശരിക്കും അംഗീകരിക്കുന്നുണ്ടോ? ദൈവത്തിൽ തന്നെയാണോ നീ വിശ്വസിക്കുന്നത്? നീ വിശ്വസിക്കുന്നത് ഒരു അവ്യക്ത ദൈവത്തിലാണ്; അതുകൊണ്ടാണ് നീ ഭയപ്പെടാത്തത്! ശരിക്കും ദൈവത്തെ അംഗീകരിക്കുകയും അറിയുകയും ചെയ്യുന്നവരെല്ലാം അവനെ ഭയപ്പെടുന്നു. അവനെ എതിർക്കുന്ന, സ്വന്തം മനഃസാക്ഷിക്കു വിരുദ്ധമായ ഏതൊരു കാര്യവും ചെയ്യാൻ അവർ ഭയപ്പെടുന്നു; ദൈവഹിതത്തിന് വിരുദ്ധമാണെന്ന് അവർക്കറിയാവുന്ന എന്തെങ്കിലും ചെയ്യാൻ അവർ പ്രത്യേകിച്ചും ഭയപ്പെടുന്നു. ഇതിനെ മാത്രമേ ദൈവത്തിന്റെ അസ്തിത്വത്തെ അംഗീകരിക്കലായി പരിഗണിക്കാൻ സാധിക്കൂ. ദൈവത്തിൽ വിശ്വസിക്കുന്നതിൽ നിന്ന് നിന്നെ തടയാൻ മാതാപിതാക്കൾ ശ്രമിക്കുമ്പോൾ നീ എന്തു ചെയ്യണം? അവിശ്വാസിയായ നിന്റെ ഭർത്താവ് നിനക്കു നന്മ ചെയ്യുമ്പോൾ നീ എങ്ങനെ ദൈവത്തെ സ്‌നേഹിക്കണം? സഹോദരങ്ങൾ നിന്നെ വെറുക്കുമ്പോൾ നീ എങ്ങനെ ദൈവത്തെ സ്‌നേഹിക്കണം? നീ അവനെ അംഗീകരിക്കുന്നു എങ്കിൽ, ഇക്കാര്യങ്ങളിൽ ഉചിതമായ രീതിയിൽ നീ പ്രവർത്തിക്കുകയും യാഥാർഥ്യം അനുസരിച്ച് ജീവിതം നയിക്കുകയും ചെയ്യും. സമൂർത്തമായ നടപടികൾ സ്വീകരിക്കുന്നതിൽ നീ പരാജയപ്പെട്ട് ദൈവത്തിന്റെ അസ്തിത്വം അംഗീകരിക്കുന്നുവെന്ന് പറയുക മാത്രമാണ് ചെയ്യുന്നുവെങ്കിൽ, നീ ഒരു വാചകമടിക്കാരൻ മാത്രമാണ്! അവനിൽ വിശ്വസിക്കുകയും അവനെ അംഗീകരിക്കുകയും ചെയ്യുന്നുവെന്ന് നീ പറയുന്നു. എന്നാൽ ഏതു വിധത്തിലാണ് നീ അവനെ അംഗീകരിക്കുന്നത്? ഏതു വിധത്തിലാണ് നീ അവനിൽ വിശ്വസിക്കുന്നത്? നീ അവനെ ഭയപ്പെടുന്നുണ്ടോ? നീ അവനോടു ഭക്ത്യാദരവ് കാണിക്കുന്നുണ്ടോ? ഉള്ളിന്റെയുള്ളിൽ നീ അവനെ സ്‌നേഹിക്കുന്നുണ്ടോ? നീ അരിഷ്ടതയിൽ ആയിരിക്കുകയും ആശ്രയിക്കാൻ ആരുമില്ലാതിരിക്കുകയും ചെയ്യുമ്പോൾ നീ ദൈവത്തിന്റെ ലാവണ്യം അറിയുന്നു. പക്ഷേ, അതിനുശേഷം നീ അതിനെക്കുറിച്ചെല്ലാം മറക്കുന്നു. അത് ദൈവത്തോടുള്ള സ്‌നേഹമല്ല, അത് ദൈവത്തിലുള്ള വിശ്വാസവുമല്ല! ആത്യന്തികമായി, മനുഷ്യൻ എന്തു നേടണമെന്നാണ് ദൈവം ആഗ്രഹിക്കുന്നത്? ഞാൻ പ്രതിപാദിച്ച എല്ലാ അവസ്ഥകളും, അതായത്, സ്വന്തം പ്രാധാന്യത്തെക്കുറിച്ച് വളരെയധികം മതിപ്പു തോന്നുക, പുതിയ കാര്യങ്ങൾ പഠിക്കുന്നതിലും ഗ്രഹിക്കുന്നതിലും നീ സമർഥനാണെന്ന് തോന്നുക, മറ്റുള്ളവരെ നിയന്ത്രിക്കുക, മറ്റുള്ളവരെ അവജ്ഞയോടെ കാണുക, ആളുകളെ അവരുടെ ബാഹ്യരൂപം നോക്കി വിധിക്കുക, സത്യസന്ധരായ ആളുകളെ ഭീഷണിപ്പെടുത്തുക, സഭയുടെ ധനം മോഹിക്കുക മുതലായ ദുഷിച്ച പ്രകൃതങ്ങളെല്ലാം ഭാഗികമായി നിന്നിൽ നിന്ന് നീക്കം ചെയ്യുമ്പോൾ മാത്രമേ നിന്റെ ജയിച്ചടക്കൽ പ്രകടമാകുകയുള്ളൂ.

നിങ്ങളിൽ ചെയ്യപ്പെട്ട ജയിച്ചടക്കൽ വേല ഏറ്റവും ഗഹനമായ പ്രാധാന്യം ഉള്ളതാണ്: ഒരു തരത്തിൽ പറഞ്ഞാൽ, ഒരു കൂട്ടം ആളുകളെ പൂർണരാക്കുക എന്നതാണ് ഈ വേലയുടെ ഉദ്ദേശ്യം. അതായത്, അവർ ഒരു സംഘം ജേതാക്കളായിത്തീരുമാറ് അവരെ പൂർണരാക്കുക എന്നതാണ്. ഇവർ ആയിരിക്കും പൂർണരാക്കപ്പെടുന്ന ആദ്യ കൂട്ടം, അതായത് ആദ്യ ഫലം. മറ്റൊരു തരത്തിൽ പറഞ്ഞാൽ, ഇത് ദൈവത്തിന്റെ സ്‌നേഹം ആസ്വദിക്കാൻ സൃഷ്ടജീവികളെ അനുവദിക്കുന്നതിനും ദൈവത്തിന്റെ പൂർണവും ഏറ്റവും മഹത്തരവുമായ രക്ഷ സ്വീകരിക്കുന്നതിനും കരുണയും സ്‌നേഹദയയും മാത്രമല്ല, അതിലും പ്രധാനമായി, ശിക്ഷണവും ന്യായവിധിയും ആസ്വദിക്കാൻ മനുഷ്യനെ അനുവദിക്കുന്നതിനും വേണ്ടിയാണ്. ലോകസൃഷ്ടി മുതൽ ഇന്നുവരെ, തന്റെ വേലയിൽ ദൈവം നിർവഹിച്ചിട്ടുള്ളതെല്ലാം മനുഷ്യനോടുള്ള വിദ്വേഷമേതുമില്ലാത്ത സ്‌നേഹമാണ്. നീ കണ്ട ശിക്ഷണവും ന്യായവിധിയും പോലും സ്‌നേഹമാണ്, കൂടുതൽ ശുദ്ധവും യഥാർഥവുമായ സ്‌നേഹമാണ്. മനുഷ്യജീവിതത്തിന്റെ ശരിയായ പാതയിലേക്ക് ആളുകളെ നയിക്കുന്ന തരത്തിലുള്ള സ്‌നേഹം. ഇനിയും മറ്റൊരു തരത്തിൽ പറഞ്ഞാൽ, അതു സാത്താന്റെ മുമ്പാകെ സാക്ഷ്യം വഹിക്കുന്നതിനാണ്. ഇനി വേറൊരു തരത്തിൽ പറഞ്ഞാൽ, അതു ഭാവിയിലെ സുവിശേഷ വേലയ്ക്കുള്ള അടിത്തറയിടുക എന്നതാണ്. അവൻ ചെയ്ത എല്ലാ വേലയും ആളുകളെ മനുഷ്യജീവിതത്തിന്റെ ശരിയായ പാതയിലേക്ക് നയിക്കുന്നതിനും അങ്ങനെ അവർ സാധാരണ മനുഷ്യരായി ജീവിക്കുന്നതിനും വേണ്ടിയാണ്. കാരണം ആളുകൾക്ക് എങ്ങനെ ജീവിക്കണമെന്ന് അറിയില്ല, ഈ മാർഗനിർദ്ദേശം ഇല്ലെങ്കിൽ ശൂന്യമായ ജീവിതമായിരിക്കും നീ നയിക്കുക; നിന്റെ ജീവിതം മൂല്യമോ അർഥമോ ഇല്ലാത്തതാകും, മാത്രമല്ല ഒരു സാധാരണ വ്യക്തിയാകാൻ നീ തീർത്തും അപ്രാപ്തനാകും. മനുഷ്യനെ ജയിച്ചടക്കുന്നതിന്റെ ഏറ്റവും ഗഹനമായ പ്രാധാന്യം ഇതാണ്. നിങ്ങൾ എല്ലാവരും മോവാബിന്റെ പിൻതലമുറക്കാരാണ്; നിങ്ങളിൽ ജയിച്ചടക്കൽ വേല നിർവഹിക്കപ്പെടുമ്പോൾ അത് മഹത്തായ രക്ഷയാണ്. നിങ്ങൾ എല്ലാവരും പാപത്തിന്റെയും ഭോഗാസക്തിയുടെയും ദേശത്ത് ജീവിക്കുന്നു, നിങ്ങൾ എല്ലാവരും ഭോഗാസക്തരും പാപികളുമാണ്. ഇന്ന് ദൈവത്തിലേക്കു നോക്കാൻ നിങ്ങൾക്കു പ്രാപ്തിയില്ല, എന്നാൽ അതിലും പ്രധാനമായി, നിങ്ങൾക്ക് ശിക്ഷണവും ന്യായവിധിയും ലഭിച്ചിരിക്കുന്നു. ശരിക്കും അഗാധമായ രക്ഷ നിങ്ങൾക്ക് ലഭിച്ചിരിക്കുന്നു. അതായത് ദൈവത്തിന്റെ ഏറ്റവും മഹത്തായ സ്‌നേഹം നിങ്ങൾക്കു ലഭിച്ചിരിക്കുന്നു. അവൻ ചെയ്യുന്ന എല്ലാ കാര്യങ്ങളിലും ദൈവം നിങ്ങളോട് ശരിക്കും സ്‌നേഹമുളളവനാണ്. അവനു മോശമായ ഉദ്ദേശ്യമില്ല. നിങ്ങളുടെ പാപങ്ങൾ നിമിത്തമാണ് അവൻ നിങ്ങളെ വിധിക്കുന്നത്, അതിലൂടെ നിങ്ങൾ ആത്മപരിശോധന നടത്തുകയും ഈ മഹത്തായ രക്ഷ നേടുകയും ചെയ്യും. മനുഷ്യനെ പൂർണനാക്കുക എന്ന ഉദ്ദേശ്യത്തോടു കൂടിയാണ് ഇതെല്ലാം ചെയ്യുന്നത്. ആരംഭം മുതൽ അവസാനം വരെ, മനുഷ്യനെ രക്ഷിക്കാൻ ദൈവം പരമാവധി ശ്രമം നടത്തിയിട്ടുണ്ട്. സ്വന്തം കരങ്ങളാൽ സൃഷ്ടിച്ച മനുഷ്യരെ പൂർണമായും നശിപ്പിക്കാൻ ദൈവത്തിന് ആഗ്രഹമില്ല. ഇന്ന്, വേല ചെയ്യാനായി അവൻ നിങ്ങളുടെ ഇടയിലേക്കു വന്നിരിക്കുന്നു, അത്തരം രക്ഷ കൂടുതൽ മഹത്തരമല്ലേ? നിങ്ങളെ അവൻ വെറുത്തിരുന്നുവെങ്കിൽ, നിങ്ങളെ വ്യക്തിപരമായി നയിക്കാൻ ദൈവം ഇത്തരം വലിയ വേല ചെയ്യുമായിരുന്നോ? അവൻ എന്തിന് അങ്ങനെ കഷ്ടപ്പെടണം? ദൈവം നിങ്ങളെ വെറുക്കുന്നില്ല, അല്ലെങ്കിൽ അവനു നിങ്ങളെ സംബന്ധിച്ച് മോശമായ ഉദ്ദേശ്യങ്ങളുമില്ല. ദൈവസ്‌നേഹമാണ് ഏറ്റവും ശരിയായ സ്‌നേഹമെന്ന് നിങ്ങൾ അറിയണം. ആളുകൾ അനുസരണയില്ലാത്തവർ ആയതുകൊണ്ട് മാത്രമാണ് ന്യായവിധിയിലൂടെ അവന് അവരെ രക്ഷിക്കേണ്ടി വരുന്നത്. അങ്ങനെയല്ലെങ്കിൽ, അവരെ രക്ഷിക്കുന്നത് അസാധ്യമാകുമായിരുന്നു. കാരണം എങ്ങനെ ജീവിക്കണമെന്ന് നിങ്ങൾക്ക് അറിയില്ല. എങ്ങനെ ജീവിക്കണം എന്നതിനെക്കുറിച്ചുള്ള ബോധം പോലുമില്ല. മാത്രമല്ല നിങ്ങൾ ഭോഗാസക്തവും പാപപങ്കിലവുമായ ഈ ദേശത്ത് ജീവിക്കുന്നതുകൊണ്ടും നിങ്ങൾ സ്വയം ഭോഗാസക്തരും ഹീനരായ ഭൂതങ്ങളും ആണെന്നതുകൊണ്ടും നിങ്ങൾ ഇനിയും കൂടുതൽ അധമരാകുന്നത് നോക്കിനിൽക്കാൻ അവനാകില്ല. ഇപ്പോഴത്തേതു പോലെ ഈ മലീമസമായ ദേശത്ത് ജീവിക്കുന്നതും സാത്താനാൽ മനഃപൂർവം ചവിട്ടിയരയ്ക്കപ്പെടുന്നതും കാണുന്നത് ദൈവത്തിന് സഹിക്കാനാവില്ല. ഹേഡീസിലേക്ക് നിങ്ങൾ പതിക്കുന്നതും അവന് സഹിക്കാനാവില്ല. ഈ ഒരു കൂട്ടം ആളുകളെ വീണ്ടെടുക്കാനും നിങ്ങളെ പരിപൂർണമായി രക്ഷിക്കാനും മാത്രമാണ് അവൻ ആഗ്രഹിക്കുന്നത്. നിങ്ങളിൽ ജയിച്ചടക്കൽ വേല നിർവഹിക്കുന്നതിന്റെ പ്രധാന ലക്ഷ്യം ഇതാണ്—രക്ഷയ്ക്കായി മാത്രമാണിത്. നിന്നിൽ നിർവഹിക്കപ്പെട്ടതെല്ലാം സ്‌നേഹവും രക്ഷയുമാണെന്ന് മനസ്സിലാക്കാൻ നിനക്ക് കഴിയുന്നില്ലെങ്കിൽ, ഇത് മനുഷ്യനെ പീഡിപ്പിക്കുന്ന ഒരു രീതി മാത്രമാണെന്ന്, ഒരു മാർഗമാണെന്ന്, ഇത് വിശ്വാസയോഗ്യമല്ലാത്ത ഒന്നാണെന്ന് നീ കരുതുന്നുവെങ്കിൽ, വേദനയും ക്ലേശവും അനുഭവിക്കാനായി നീ നിന്റെ ലോകത്തേക്ക് മടങ്ങുന്നതാണ് ഉചിതം! ഈ പ്രവാഹത്തിൽ ആയിരിക്കാനും ഈ ന്യായവിധിയും അപരിമേയമായ ഈ രക്ഷയും ആസ്വദിക്കാനും മർത്യലോകത്ത് എവിടെയും കണ്ടെത്താൻ കഴിയാത്ത ഈ അനുഗ്രഹങ്ങളെല്ലാം ആസ്വദിക്കാനും ഈ സ്‌നേഹം അനുഭവിച്ചറിയാനും തയ്യാറാണെങ്കിൽ നീ നന്മയുള്ളവൻ ആയിരിക്കുക: ജയിച്ചടക്കൽ വേല സ്വീകരിക്കുന്നതിനായി ഈ പ്രവാഹത്തിൽ തുടരുക, അങ്ങനെ നിനക്ക് പൂർണതയുള്ളവൻ ആയിത്തീരാം. ദൈവത്തിന്റെ ന്യായവിധി നിമിത്തം ഒരു ചെറിയ വേദനയും ശുദ്ധീകരണവും നീ ഇന്ന് അനുഭവിച്ചേക്കാം. പക്ഷേ ഈ വേദന അനുഭവിക്കുന്നതിൽ മൂല്യവും അർഥവുമുണ്ട്. ദൈവത്തിന്റെ ശിക്ഷണത്താലും ന്യായവിധിയാലും ആളുകൾ ശുദ്ധീകരിക്കപ്പെടുകയും നിഷ്‌കരുണം വെളിപ്പെടുത്തപ്പെടുകയും ചെയ്യുന്നുണ്ടെങ്കിലും—പാപങ്ങളെ പ്രതി അവരെ ശിക്ഷിക്കുക, അവരുടെ ജഡത്തെ ശിക്ഷിക്കുക എന്ന ലക്ഷ്യം ഉണ്ടെങ്കിലും—അവരുടെ ജഡത്തെ നാശത്തിനായി വിധിക്കാനല്ല ഈ വേലകളൊന്നും. നിന്നെ ശരിയായ പാതയിലേക്ക് നയിക്കുന്നതിന് വേണ്ടിയാണ് വചനത്തിലൂടെയുള്ള ഈ കടുത്ത വെളിപ്പെടുത്തലുകൾ. ഈ വേലയുടെ വലിയൊരു ഭാഗം നിങ്ങൾ വ്യക്തിപരമായി അനുഭവിച്ചിട്ടുണ്ട്, ഉറപ്പായും അത് നിങ്ങളെ ഒരു ദുഷിച്ച പാതയിലേക്ക് നയിച്ചിട്ടില്ല! സാമാന്യ മനുഷ്യത്വം നിങ്ങൾ ജീവിച്ചു തീർക്കുന്നതിനു വേണ്ടിയാണ് ഇതെല്ലാം. നിങ്ങളുടെ സമാന്യ മനുഷ്യത്വത്താൽ ഇതെല്ലാം കൈവരിക്കാനാകും. ദൈവത്തിന്റെ വേലയുടെ ഓരോ ഘട്ടവും നിന്റെ ആവശ്യങ്ങൾ അടിസ്ഥാനമാക്കിയാണ്, നിന്റെ ദൗർബല്യങ്ങൾ അനുസരിച്ചാണ്, നിന്റെ യഥാർഥ ഔന്നത്യം അനുസരിച്ചാണ്. പേറാനാവാത്ത ഒരു ഭാരവും അവൻ നിങ്ങളുടെമേൽ ചുമത്തുന്നില്ല. ഇന്ന് നിനക്ക് ഇത് വ്യക്തമല്ല, ഞാൻ നിന്നോടു കഠിനമായി പെരുമാറുന്നതായി നിനക്ക് തോന്നുന്നു. മാത്രമല്ല, ഞാൻ നിന്നെ വെറുക്കുന്നതുകൊണ്ടാണ് ദിവസവും ഞാൻ നിന്നെ ശാസിക്കുകയും വിധിക്കുകയും കഠിനമായി ശകാരിക്കുകയും ചെയ്യുന്നതെന്ന് തീർച്ചയായും നീ സദാ വിശ്വസിക്കുന്നു. നീ അനുഭവിക്കുന്നത് ശിക്ഷണവും ന്യായവിധിയുമാണെങ്കിലും, അത് യഥാർഥത്തിൽ നിന്നോടുള്ള സ്‌നേഹമാണ്, അതാണ് ഏറ്റവും വലിയ സംരക്ഷണവും. ഈ വേലയുടെ ഗഹനമായ അർഥം നിനക്ക് ഗ്രഹിക്കാൻ കഴിയുന്നില്ലെങ്കിൽ, അനുഭവിക്കുന്നത് തുടരുന്നത് നിനക്ക് അസാധ്യമാകും. ഈ രക്ഷ നിനക്ക് സൗഖ്യം നൽകേണ്ടതാണ്. നിങ്ങളുടെ സുബോധത്തിലേക്ക് എത്തിച്ചേരാൻ നീ വിസമ്മതിക്കരുത്. ഇത്ര ദൂരം പിന്നിട്ട സ്ഥിതിക്ക്, ജയിച്ചടക്കൽ വേലയുടെ പ്രാധാന്യം നിനക്ക് വ്യക്തമായിരിക്കണം. ഇതേക്കുറിച്ച് ഇനിമേൽ പലതരം അഭിപ്രായങ്ങൾ പുലർത്തരുത്!


ദൈവരക്ഷ നേടുവാന്‍ ആത്മശേഷി വര്‍ധിപ്പിക്കുക

മനുഷ്യരുടെ ആത്മശേഷി വർധിപ്പിക്കുകയെന്നാൽ നിങ്ങൾക്കു സ്വന്തം ഗ്രഹണശക്തി മെച്ചപ്പെടുത്തേണ്ടി വരുന്നതും, ഇതുമൂലം ദൈവവചനങ്ങൾ നിങ്ങൾക്ക് മനസ്സിലാക്കാനും അതനുസരിച്ച് എങ്ങനെ പ്രവർത്തിക്കണം എന്ന് അറിയാനും കഴിയുന്നതുമാണ്. ഇത് എല്ലാവരുടെയും അടിസ്ഥാന ആവശ്യമാണ്. ഞാൻ പറയുന്നത് എന്താണെന്ന് മനസ്സിലാക്കാതെ നിങ്ങൾ എന്നെ അനുസരിച്ചാൽ നിങ്ങളുടെ വിശ്വാസം ആശയക്കുഴപ്പം നിറഞ്ഞതാകില്ലേ? ഞാൻ എത്ര വാക്കുകൾ ഉച്ചരിച്ചാലും അവയൊക്കെ നിങ്ങളുടെ ഗ്രഹണപരിധിക്കു പുറത്താണെങ്കിൽ, ഞാൻ എന്തുതന്നെ പറഞ്ഞാലും നിങ്ങൾക്കത് തീരെ മനസ്സിലാക്കാൻ കഴിയുന്നില്ല എങ്കിൽ, ഇതിനർത്ഥം നിങ്ങൾ ആത്മശേഷി കുറഞ്ഞയാളാണ് എന്നാണ്. ഗ്രഹണശക്തിയില്ലാതെ ഞാൻ പറയുന്നതൊന്നും നിങ്ങൾക്ക് മനസ്സിലാകില്ല. അപ്പോള്‍ ആഗ്രഹിക്കുന്ന ഫലം നേടുന്നതും വളരെ ബുദ്ധിമുട്ടാകും. നിങ്ങളോട് എനിക്ക് നേരിട്ടുപറയാൻ കഴിയാത്ത പല കാര്യങ്ങളുമുണ്ട്. അതുകൊണ്ട് ഉദ്ദേശിച്ച ഫലം നേടാനും കഴിയില്ല. അതിനാൽ അധിക പ്രവൃത്തി ചെയ്യേണ്ടത് ആവശ്യമായി വരുന്നു. നിങ്ങളുടെ ഗ്രഹണശക്തിയും കാര്യങ്ങൾ കാണാനുള്ള കഴിവും നിങ്ങൾ ജീവിക്കുന്ന നിലവാരവും വളരെ അപര്യാപ്തമായതിനാൽ, “ആത്മശേഷി വര്‍ധിപ്പിക്കുക” എന്ന പ്രവൃത്തി നിങ്ങളിൽ നടപ്പാക്കേണ്ടതുണ്ട്. ഇത് അനിവാര്യമാണ്, അല്ലാതെ വേറെ മാര്‍ഗമില്ല. അങ്ങനെ മാത്രമേ ചില ഫലങ്ങൾ കൈവരിക്കാനാകൂ. അങ്ങനെയല്ലെങ്കിൽ, ഞാൻ പറയുന്ന വാക്കുകളെല്ലാം വെറുതെയാകും. അപ്പോൾ ചരിത്രത്തിൽ നിങ്ങളെല്ലാം പാപികളായിട്ടല്ലേ സ്മരിക്കപ്പെടുക? നിങ്ങൾ ഭൂമിയിലെ ഏറ്റവും നികൃഷ്ടജന്മങ്ങളായി തീരില്ലേ? നിങ്ങളിൽ എന്തു പ്രവൃത്തിയാണ് നടക്കുന്നതെന്നും നിങ്ങളിൽനിന്നും എന്താണ് ആവശ്യപ്പെടുന്നതെന്നും നിങ്ങൾക്ക് അറിയില്ലേ? നിങ്ങളുടെ ആത്മശേഷി നിങ്ങൾ അറിയേണ്ടതുണ്ട്. അത് എന്‍റെ ആവശ്യങ്ങൾക്ക് ഒട്ടും പര്യാപ്തമല്ല. ഇതുമൂലം എന്‍റെ പ്രവൃത്തിക്ക് താമസം നേരിടില്ലേ? നിങ്ങളുടെ നിലവിലുള്ള ആത്മശേഷിയും നിലവിലെ നിങ്ങളുടെ സ്വഭാവാവസ്ഥയും കണക്കിലെടുത്താൽ ഒരാൾപോലും എനിക്ക് സാക്ഷിയാകാൻ യോഗ്യനല്ലെന്ന് മാത്രമല്ല, നിങ്ങളിലാരും തന്നെ എന്‍റെ ഭാവികാലപ്രവൃത്തിയുടെ ഭാരിച്ച ഉത്തരവാദിത്തങ്ങൾ ഏറ്റെടുക്കാൻ പ്രാപ്തരുമല്ല. നിങ്ങൾക്ക് വളരെ ലജ്ജതോന്നുന്നില്ലേ? നിങ്ങൾ ഇതുപോലെ തുടരുകയാണെങ്കിൽ നിങ്ങൾക്കെങ്ങനെ എന്‍റെ ഇംഗിതം നിറവേറ്റാന്‍ കഴിയും? നീ നിന്‍റെ ജീവിതം അതിന്‍റെ പൂര്‍ണതയില്‍ ജീവിക്കണം. സമയം വെറുതെ പാഴാക്കി കളയരുത്--അങ്ങനെ ചെയ്യുന്നതുകൊണ്ട് യാതൊരു പ്രയോജനവുമില്ല. തയ്യാറായിരിക്കാന്‍ എന്തെല്ലാമാണ് വേണ്ടത് എന്നു നീ അറിഞ്ഞിരിക്കണം. നീ എല്ലാറ്റിലും മിടുക്കനാണെന്ന് വിചാരിക്കരുത് -- നിനക്കിനിയും വളരെ ദൂരം സഞ്ചരിക്കേണ്ടതുണ്ട്! നിങ്ങൾക്ക് മാനവീയതയുടേതായ ഏറ്റവും കുറഞ്ഞ സാമാന്യബുദ്ധി പോലും ഇല്ല എങ്കിൽ പിന്നെ കൂടുതലായി എന്തുപറയുവാനാണ്? ഇതെല്ലാം വ്യർഥമല്ലേ? എനിക്കാവശ്യമായ മാനവീയതയേയും ആത്മശേഷിയെയും സംബന്ധിച്ചിടത്തോളം നിങ്ങളിൽ ഒരാൾപോലും പൂർണയോഗ്യത നേടിയിട്ടില്ല. ഉപയോഗത്തിനുതകുന്ന ഒരാളെ കണ്ടെത്തുക എന്നത് അത്യന്തം പ്രയാസകരമാണ്. എനിക്കുവേണ്ടി മഹത്തരമായ പ്രവൃത്തികൾ ചെയ്യാനും ഞാന്‍ മഹത്തരമായ കാര്യങ്ങള്‍ ഭരമേല്‍പ്പിക്കുവാനും പ്രാപ്തരെന്നു നിങ്ങൾ സ്വയം വിചാരിക്കുന്നു. യഥാർഥത്തിൽ നിങ്ങളുടെ കൺമുന്നിലുള്ള പല പാഠങ്ങളിലേക്കുപോലും എങ്ങനെ പ്രവേശിക്കണമെന്ന് നിങ്ങൾക്ക് അറിയില്ല--അപ്പോൾ കൂടുതൽ അഗാധമായ സത്യങ്ങളിലേക്ക് നിങ്ങൾക്ക് എങ്ങനെയാണ് പ്രവേശിക്കാൻ സാധിക്കുക? നിങ്ങളുടെ പ്രവേശനം പല തലങ്ങളിലൂടെ പടിപടിയായിട്ടായിരിക്കണം. അത് കുഴഞ്ഞുമറിഞ്ഞ രീതിയിലാകരുത്. അത് നല്ലതല്ല. ആരംഭം തീരെ ആഴംകുറഞ്ഞ പ്രവേശനം കൊണ്ടാകാം: നിങ്ങൾക്ക് അറിവും വ്യക്തതയും വരുന്നതുവരെ ഈ വാക്കുകൾ വരിവരിയായി വായിക്കുക. ദൈവവചനങ്ങൾ നിങ്ങൾ വായിക്കുമ്പോൾ, കുതിരപ്പുറത്തു കുതിച്ചു പായുന്ന സമയത്ത് പുഷ്പങ്ങളുടെ സൗന്ദര്യം ആസ്വദിക്കുന്നപോലെ കണ്ണോടിക്കുക മാത്രം ചെയ്യരുത്. ആര്‍ക്കോ വേണ്ടിയെന്നപോലെയും അത് ചെയ്യരുത്. നിങ്ങളുടെ അറിവു വർധിപ്പിക്കുന്നതിനായി സ്ഥിരമായി ചില റഫറന്‍സ് ഗ്രന്ഥങ്ങളും (അതായത് വ്യാകരണം, അലങ്കാരശാസ്ത്രം ഇവയെക്കുറിച്ചുള്ളവ) വായിക്കാം. കാല്പനിക നോവലുകളോ മഹാന്മാരുടെ ജീവചരിത്രങ്ങളോ സാമൂഹ്യശാസ്ത്രത്തെക്കുറിച്ചുള്ളപുസ്തകങ്ങളോ വായിക്കരുത്. ഇവകൊണ്ട് യാതൊരു പ്രയോജനവും ഇല്ല, ഹാനി മാത്രമേ ഉണ്ടാകൂ. അറിയേണ്ടതും മനസിലാക്കേണ്ടതുമായ എല്ലാത്തിലും നിങ്ങൾ പ്രാവീണ്യം നേടണം. സ്വന്തം സത്തയെയും വ്യക്തിത്വത്തെയും അവസ്ഥയെയും മൂല്യത്തെയും പറ്റി ആളുകള്‍ക്ക് അവബോധം നല്‍കുക എന്നതാണ് ആത്മശേഷി വര്‍ധിപ്പിക്കുക എന്നതുകൊണ്ട് ലക്ഷ്യമാക്കുന്നത്. ദൈവവിശ്വാസത്തില്‍ ജനങ്ങൾ സത്യത്തെ അനുഗമിക്കേണ്ടതിന്‍റെ ആവശ്യകത എന്താണ് എന്ന്‍ നിങ്ങൾ മനസിലാക്കണം. ആളുകള്‍ തങ്ങളുടെ ആത്മശേഷി വര്‍ധിപ്പിക്കാതിരിക്കുന്നത് സ്വീകാര്യമായ കാര്യമാണോ എന്ന്‍ നിങ്ങള്‍ മനസിലാക്കണം. നിങ്ങൾ സ്വയം വിദ്യാസമ്പന്നരായിരിക്കേണ്ടത് അത്യാവശ്യമാണ്; ഇതിനെ വലിച്ചെറിഞ്ഞു കളയരുത്! ജനങ്ങളുടെ ആത്മശേഷി വര്‍ധിപ്പിക്കേണ്ടത് എന്തിനാണെന്നും, എങ്ങനെ അത് വര്‍ധിപ്പിക്കണമെന്നും അതിന്‍റെ ഏതെല്ലാം വശങ്ങളിലേക്കാണു കടക്കേണ്ടതെന്നും നിങ്ങൾ അറിഞ്ഞിരിക്കണം. സാമാന്യമനുഷ്യത്വത്തിന് അനുസൃതമായി ജീവിക്കേണ്ടതിന്‍റെ ആവശ്യകതയെക്കുറിച്ചും, എന്തുകൊണ്ട് ഈ പ്രവൃത്തി നിറവേറ്റപ്പെടേണ്ടതുണ്ട് എന്നും ഇതിൽ മനുഷ്യൻ വഹിക്കേണ്ട പങ്കിനെക്കുറിച്ചും നിങ്ങൾ അറിഞ്ഞിരിക്കണം. ഉദാഹരണത്തിന്, വിദ്യസമ്പന്നനാകുന്നതിലൂടെ ഏതൊക്കെ വീക്ഷണങ്ങൾ പഠിക്കണമെന്നും അവയിലേക്ക് എങ്ങനെ പ്രവേശിക്കണമെന്നും നിങ്ങൾക്ക് മനസിലാകണം. വിദ്യാസമ്പന്നനാകുക എന്നതിന്‍റെ ലക്ഷ്യം എന്താണ് എന്നത് നിങ്ങളെല്ലാവരും അറിഞ്ഞിരിക്കണം. ദൈവ വചനങ്ങൾ മനസിലാക്കാനും സത്യത്തിലേക്ക് പ്രവേശിക്കാനും വേണ്ടിയല്ലേ അത്? ഇന്നത്തെ സഭകളിലുടനീളം എന്താണ് നടക്കുന്നത്? ജനങ്ങള്‍ സ്വയം വിദ്യ നേടുമ്പോള്‍ അത് അവർ ദൈവവചനങ്ങൾ ആസ്വദിക്കുന്നത് മറക്കുന്നതിനിടയാക്കുന്നു. വിദ്യ നേടുന്നതൊഴിച്ചാൽ അവർ ദിവസം മുഴുവൻ മറ്റൊന്നും ചെയ്യുന്നില്ല. സാമാന്യമനുഷ്യരെപ്പോലെ ജീവിക്കാൻ ആവശ്യപ്പെട്ടാൽ അവർ വീട് അടുക്കി വൃത്തിയാക്കുന്നതിലോ, ആഹാരം പാകം ചെയ്യുന്നതിലോ അടുക്കളപാത്രങ്ങൾ വാങ്ങുന്നതിലോ മാത്രം ശ്രദ്ധചെലുത്തും. ഈ കാര്യങ്ങളില്‍ മാത്രമായിരിക്കും അവരുടെ ഏകശ്രദ്ധ. ഒരു സാധാരണ സഭാജീവിതം എങ്ങനെ നയിക്കണമെന്നുപോലും അവർക്ക് അറിയില്ല. ഇത്തരമൊരു സാഹചര്യത്തിൽ നിങ്ങളെ സ്വയം കണ്ടെത്തുകയാണെങ്കില്‍ നിങ്ങളുടെ പരിശീലനത്തിൽ നിങ്ങൾക്ക് വഴിതെറ്റിയിരിക്കുന്നു. പിന്നെ എന്തിനാണ് ആത്മീയജീവിതത്തിലേക്ക് പ്രവേശിക്കാൻ നിന്നോട് ആവശ്യപ്പെടുന്നത്? ആ കാര്യങ്ങള്‍ പഠിക്കുക മാത്രം ചെയ്താല്‍ നിന്നില്‍നിന്ന്‍ ആവശ്യപ്പെടുന്നത് നേടാന്‍ നീ കഴിവില്ലാത്തവനായിത്തീരും. ജീവനിലേക്ക് പ്രവേശിക്കുക എന്നതാണ് അപ്പോഴും ഏറ്റവും പ്രധാനമായിട്ടുള്ളത്.

അതേസമയം, ആ പ്രവൃത്തി ചെയ്യുന്നത് ആളുകള്‍ തങ്ങളുടെ അനുഭവങ്ങളില്‍ നേരിടേണ്ടി വരുന്ന പ്രശ്നങ്ങള്‍ ദൂരീകരിക്കുന്നതിനായിട്ടാണ്. ആത്മശേഷി വര്‍ധിപ്പിക്കുന്നത് മാനവസ്വഭാവത്തെക്കുറിച്ചും മനുഷ്യ സത്തയെക്കുറിച്ചുമുള്ള അറിവു നിങ്ങൾക്കു നൽകുന്നു. അങ്ങനെ ജനങ്ങളുടെ ആത്മീയജീവിതത്തിൽ പുരോഗതിയുണ്ടാക്കാനും അവരുടെ മനോഭാവത്തിൽ മാറ്റം വരുത്താനും കഴിയും എന്നതാണ് ഇതിന്‍റെ മുഖ്യഉദ്ദേശ്യം. എങ്ങനെ നന്നായി വസ്ത്രം ധരിച്ച് സൗന്ദര്യം വർധിപ്പിക്കാം എന്ന് നിനക്ക് അറിയാമായിരിക്കും. നീ അഗാധജ്ഞാനിയും ബുദ്ധിശാലിയുമായുമായിരിക്കാം. എന്നാലും ഒടുവിൽ പ്രവർത്തിക്കേണ്ട സന്ദർഭം വരുമ്പോൾ നിനക്കത് സാധിക്കുന്നില്ല. അതിനാൽ ആത്മശേഷി വര്‍ധിപ്പിക്കുന്നതോടൊപ്പം എന്തുകൂടി ചെയ്യണം എന്നതിനെക്കുറിച്ച് നീ ബോധവാനായിരിക്കണം. ലക്ഷ്യം നിന്‍റെ പരിവർത്തനമാണ്; ആത്മശേഷി വര്‍ധിപ്പിക്കുക എന്നത് അനുബന്ധം മാത്രം. നിങ്ങളുടെ ആത്മശേഷി വര്‍ധിപ്പിക്കുന്നില്ലെങ്കില്‍ കാര്യമില്ല, നിന്‍റെ മനോഭാവത്തിൽ മാറ്റം വന്നിട്ടില്ലെങ്കിൽ അതിലും കഷ്ടമാണ്. രണ്ടും ഒഴിവാക്കാനാകില്ല. സാധാരണ മനുഷ്യത്വം കൈവരിക്കുക എന്നാല്‍ നിങ്ങള്‍ മഹത്തായ സാക്ഷ്യം വഹിച്ചിട്ടുണ്ട് എന്നതല്ല അതിനര്‍ഥം-- നിങ്ങളില്‍ നിന്നും ആവശ്യപ്പെടുന്നത് അത്ര ലളിതമായതല്ല.

സാമാന്യമനുഷ്യത്വമുള്ള മനുഷ്യരുടെ ജീവിതശൈലിയും അവബോധവും പ്രാപ്തമാകാനും ജീവനിലേക്ക് പ്രവേശിച്ചിരിക്കുവാനും തക്ക അളവില്‍ മനുഷ്യരുടെ ആത്മശേഷി ഉയ൪ത്തിക്കഴിയുമ്പോൾ മാത്രമേ അവ൪ക്ക് എടുത്തുപറയുവാന്‍ മാത്രം പരിവ൪ത്തനങ്ങളും സാക്ഷികളും ഉണ്ടായിരിക്കുകയുള്ളൂ. നിങ്ങൾ സാക്ഷ്യം നല്‍കേണ്ട ദിവസം വന്നെത്തുമ്പോൾ മാനവജീവിതത്തിൽ നിങ്ങൾക്കുണ്ടായ പരിവ൪ത്തനങ്ങളെക്കുറിച്ചും നിങ്ങളിലുള്ള ദൈവജ്ഞാനത്തെക്കുറിച്ചും കൂടി നിങ്ങൾ വെളിപ്പെടുത്തേണ്ടതുണ്ട്. ഈ രണ്ടു വശങ്ങളുടേയും സംയോജനം മാത്രമാണ് നിന്‍റെ യഥാര്‍ഥസാക്ഷ്യവും പ്രയത്നഫലവും. നിന്‍റെ മനുഷ്യത്വത്തിന് ആന്തരികമായ ബോധ്യമില്ലാത്ത ബാഹ്യപരിവ൪ത്തനം മാത്രം മതിയാകില്ല. ആന്തരികമായ ബോധ്യവും സത്യവും ഉണ്ടായിരുന്നിട്ടും 

സാധാരണമനുഷ്യനായി ജീവിക്കുന്നതിനെ അവഗണിച്ചിട്ടു കാര്യമില്ല. നിന്നിൽ ഇന്നു ചെയ്യപ്പെട്ട പ്രവൃത്തി പ്രദ൪ശനത്തിനു വേണ്ടിയല്ല, മറിച്ച് നിന്നിൽ പരിവര്‍ത്തനമുണ്ടാക്കുവാന്‍ വേണ്ടിയാണ്. നിന്‍റെ പരിവര്‍ത്തനത്തില്‍ ശ്രദ്ധ കേന്ദ്രീകരിക്കുക മാത്രമാണ് നീ ചെയ്യേണ്ടത്. ജീവിതത്തിൽ മറ്റൊന്നും ഇല്ലാതെ എല്ലാ ദിവസവും എഴുതുകയും കേൾക്കുകയും ചെയ്തതുകൊണ്ടായില്ല, എല്ലാ തലത്തിലും നിനക്ക് പ്രവേശനം ഉണ്ടായിരിക്കണം. നിന്‍റേത് ഒരു വിശുദ്ധന്‍റെ സാധാരണ ജീവിതമായിരിക്കണം. അനേകം സഹോദരിമാ൪ യുവതികളെപ്പോലെയും സഹോദരന്മാ൪ ഉന്നതകുല ജാതരെപ്പോലെയും അല്ലെങ്കില്‍ ഉന്നതാധികാരികളെപ്പോലെയും വസ്ത്രം ധരിക്കുന്നത് വിശുദ്ധരുടെ അന്തസിന് ചേ൪ന്നതല്ല. വ്യക്തിയുടെ ആത്മശേഷി വര്‍ധിപ്പിക്കുക എന്നത് ഒരു സംഗതി--അത് യാദൃശ്ചികമായി സംഭവിക്കുന്നതാണ്. ദൈവത്തിന്‍റെ വചനങ്ങള്‍ ഭക്ഷിക്കുകയും പാനം ചെയ്യുകയും ചെയ്യുക എന്നത് മറ്റൊരു സംഗതിയാണ്—ഇതാണ് സുപ്രധാനം. നിന്‍റെ ആത്മശേഷി വര്‍ധിപ്പിക്കുകയും എന്നാല്‍ ദൈവവചനങ്ങൾ ഭക്ഷിക്കുകയും പാനം ചെയ്യുകയും ചെയ്യാതിരുന്നതിനാല്‍ അത് ഉപയോഗപ്പെടുത്താതെ പോകുകയും ചെയ്താല്‍ അത് നിന്‍റെ പഠനത്തിലെ പരിശ്രമങ്ങളെ പാഴാക്കിക്കളഞ്ഞതാകില്ലേ? രണ്ടു അംശങ്ങളെയും സംയോജിപ്പിക്കണം. നിന്നിൽനിന്നും ആവശ്യപ്പെടുന്നത് എന്താണ് എന്നത് ച൪ച്ച ചെയ്യുമ്പോൾ ദൈവജ്ഞാനത്തെക്കുറിച്ച് പറയുന്നതെന്തിനാണ്? ഇത് വരാനിരിക്കുന്ന പ്രവൃത്തിയുടെ ഫലങ്ങൾക്ക് വേണ്ടിയല്ലേ? നിന്നെ കീഴടക്കിക്കഴിയുമ്പോൾ, സ്വന്തം അനുഭവങ്ങളിൽ നിന്നും സാക്ഷ്യം വഹിക്കാന്‍ നിനക്ക് കഴിയണം. ബാഹ്യരൂപത്തിൽ നിങ്ങൾ ഒരു സാമാന്യ മനുഷ്യത്വമുള്ളയാളും എന്നാൽ നിങ്ങളുടെ അനുഭവങ്ങളെക്കുറിച്ചു പറയാൻ കഴിവില്ലാത്തയാളും ആണെങ്കിൽ കാര്യമില്ല. ഒരു സാധാരണ ആത്മീയജീവിതം ഉണ്ടായിരിക്കുന്നതോടൊപ്പം നിങ്ങൾ സാധാരണമനുഷ്യത്വവും കൂടി നേടിയെടുക്കണം. ഇതിന്‍റെ പല വശങ്ങളും യാദൃച്ഛികമായി നിങ്ങൾക്ക് പഠിക്കേണ്ടിവരും. തറയടിച്ചുവാരാൻ പ്രത്യേകപരിശീലനം വേണമെന്ന് നീ കരുതുന്നുണ്ടോ? ഇതിലും കഷ്ടമാണ് ആഹാരം കഴിക്കുമ്പോൾ ചോപ്സ്റ്റിക് എങ്ങനെ പിടിക്കണമെന്നത് പരിശീലിക്കാനായി ഒരു മണിക്കൂ൪ ചെലവഴിക്കുന്നത്! സാധാരണ മനുഷ്യത്വം എന്നതില്‍ എന്തെല്ലാം തലങ്ങൾ ഉൾക്കൊള്ളുന്നു? ഉൾക്കാഴ്ചയും അവബോധവും മനഃസാക്ഷിയും സ്വഭാവവും. ഈ തലങ്ങളിൽ ഓരോന്നിലും നിനക്ക് സാധാരണ സ്ഥിതി കൈവരിക്കാനായാൽ നിന്‍റെ മനുഷ്യത്വം പര്യാപ്തമായതാകും. നീ ഒരു സാധാരണ മനുഷ്യനെപ്പോലെ ആയിരിക്കണം, ഒരു ദൈവവിശ്വാസിയെപ്പോലെയിരിക്കണം. നീ വളരെയധികം നേടേണ്ട കാര്യമില്ല, അഥവാ നയതന്ത്രത്തില്‍ ഇടപെടേണ്ട കാര്യവുമില്ല. നീ ഒരു സാധാരണമനുഷ്യന്‍റെ അവബോധമുള്ള ഒരു സാധാരണ മനുഷ്യനായിരിക്കുകയും, കാര്യങ്ങൾ പൂ൪ത്തീകരിക്കാനുള്ള കഴിവുണ്ടായിരിക്കുകയും കുറഞ്ഞ പക്ഷം ഒരു സാധാരണ മനുഷ്യനെപ്പോലെ കാണപ്പെടുകയും ചെയ്താല്‍ മതി. അതു മതിയാകും. ഇന്ന് നിന്നിൽനിന്നും ആവശ്യപ്പെടുന്നതെല്ലാം നിന്‍റെ കഴിവിന്‍റെ പരിധിയ്ക്കകത്തുള്ളതാണ്, അല്ലാതെ ചെയ്യാൻ കഴിയാത്തവയിലേക്ക് തള്ളിവിടുകയല്ല. ഉപയോഗ്യശൂന്യമായ വചനങ്ങളോ ഉപയോഗശൂന്യമായ പ്രവൃത്തികളോ നിന്‍റെ മേല്‍ പ്രയോഗിക്കപ്പെടില്ല. നിന്‍റെ ജീവിതത്തിൽ പ്രകടമായതോ വെളിപ്പെട്ടതോ ആയ എല്ലാ വൃത്തികേടുകളിൽ നിന്നും മോചനം നേടണം. ചെകുത്താൻ നിന്നെ ദുഷിപ്പിച്ചിരിക്കുന്നു. നിന്നിൽ ചെകുത്താന്‍റെ വിഷം നിറച്ചിരിക്കുന്നു. ദുഷിച്ച ഈ ചെകുത്താൻ മനോഭാവത്തിൽ നിന്നുള്ള മോചനം മാത്രമാണ് നിന്നിൽ നിന്നും ആവശ്യപ്പെടുന്നത്. നിന്നോട് ഏതെങ്കിലും ഉന്നതപദവിയുള്ള വ്യക്തിയാകാനോ പ്രസിദ്ധനായ അഥവാ മഹാനായ വ്യക്തിയാകാനോ ആവശ്യപ്പെടുന്നില്ല. അതുകൊണ്ട് യാതൊരു ഗുണവും ഇല്ല. നിങ്ങളിൽ അന്ത൪ലീനമായത് എന്താണ് എന്നതാണ് നിങ്ങളിൽ നടക്കുന്ന പ്രവൃത്തി കണക്കിലെടുക്കുന്നത്. ഞാൻ ജനങ്ങളോട് ആവശ്യപ്പെടുന്നത് കൃത്യമായി നിര്‍വചിക്കപ്പെട്ടതാണ്. ബുദ്ധിജീവികള്‍ സംസാരിക്കുന്ന രീതിയും ശൈലിയും നീ പരിശീലിച്ചിട്ടുണ്ടെങ്കില്‍ അതുകൊണ്ടു കാര്യമില്ല; നിനക്കതു ചെയ്യുവാന്‍ സാധിക്കില്ല. നിങ്ങളിലെ ആത്മശേഷി കണക്കിലെടുത്താല്‍, ചുരുങ്ങിയത് വിവേകത്തോടെയും ജ്ഞാനത്തോടെയും നയചാതുരിയോടെയും സംസാരിക്കുവാനും കാര്യങ്ങൾ വ്യക്തമായും സമഗ്രമായും വിശദീകരിക്കാനും നിങ്ങള്‍ക്ക് കഴിയണം. ഇതു മാത്രമാണ് ആവശ്യങ്ങൾ പൂ൪ത്തീകരിക്കാനായി വേണ്ടത്. ഏറ്റവും കുറഞ്ഞപക്ഷം നിങ്ങൾക്ക് അവബോധവും ഉള്‍ക്കാഴ്ചയും ഉണ്ടായാൽ അതുതന്നെ മതി. ഇപ്പോള്‍ അതിപ്രധാനമായി വേണ്ടത് നിങ്ങളിലെ ദുഷിച്ച ചെകുത്താൻ മനോഭാവം ഉപേക്ഷിക്കുക എന്നതാണ്. നിന്നിൽ പ്രത്യക്ഷമായ വൃത്തികേട് ഉപേക്ഷിക്കണം. ഇവയെല്ലാം ഉപേക്ഷിച്ചില്ലെങ്കിൽ പരമമായ അവബോധത്തെക്കുറിച്ചും പരമമായ ഉള്‍ക്കാഴ്ച യെക്കുറിച്ചും നിങ്ങൾക്ക് എങ്ങനെ സംസാരിക്കാൻ കഴിയും? കാലം മാറിയതുകണ്ട് പല൪ക്കും വിനയമോ ക്ഷമയോ ഇല്ലാതായി. അതുപോലെ സ്നേഹഭാവമോ വിശുദ്ധരുടേതായ അന്തസോ അവര്‍ക്ക് ഉണ്ടാകാനും ഇടയില്ല. എത്ര മണ്ടന്മാരാണവ൪! അവര്‍ക്ക് ഒരല്‍പ്പമെങ്കിലും സാധാരണ മനുഷ്യത്വം ഉണ്ടോ? അവര്‍ക്ക് പറയാന്‍ മാത്രം എന്തെങ്കിലും സാക്ഷ്യം ഉണ്ടോ? അവ൪ തീ൪ത്തും അവബോധമോ ഉള്‍ക്കാഴ്ചയോ ഇല്ലാത്തവരാണ്. ജനങ്ങളുടെ പരിശീലനത്തിന്‍റെ തെറ്റായതും വ്യതിചലിച്ചതുമായ ചില വശങ്ങള്‍ തീ൪ച്ചയായും തിരുത്തേണ്ടതായുണ്ട്. ഉദാഹരണത്തിന്, അവരുടെ കഴിഞ്ഞകാലത്തെ ക൪ക്കശമായ ആത്മീയജീവിതരീതികളും മരവിച്ചതും വിവേകശൂന്യവുമായ ഭാവവും--എല്ലാം തന്നെ മാറ്റേണ്ടതുണ്ട്. പരിവ൪ത്തനമെന്നാൽ നിന്നെ ദു൪നടപ്പിനും പാപക൪മങ്ങൾ ചെയ്യാനും തോന്നുന്നതൊക്കെ പറയാനും അനുവദിക്കുക എന്നതല്ല അര്‍ഥം. അശ്രദ്ധമായി സംസാരിക്കരുത്. ഒരു സാധാരണ മനുഷ്യന്‍റെ സംസാരവും സ്വഭാവവും ഉണ്ടാവുക എന്നാൽ അതേ എന്നുദ്ദേശിക്കുമ്പോള്‍ “അതേ” എന്നും അല്ല എന്നുദ്ദേശിക്കുമ്പോള്‍ “അല്ല” എന്നും യുക്തിപൂ൪വ്വം പറയുക എന്നതാണ്. വസ്തുതകളിൽ ഉറച്ചുനിന്ന് അവസരോചിതമായി സംസാരിക്കുക. ചതിക്കരുത്, കള്ളം പറയരുത്. പ്രകൃതത്തില്‍ മാറ്റം വരുത്തുന്നതില്‍ ഒരു സാധാരണമനുഷ്യന് എത്തിച്ചേരാൻ കഴിയുന്ന പരിധികളെക്കുറിച്ച് മനസ്സിലാക്കിയിരിക്കണം. അല്ലെങ്കിൽ യാഥാ൪ഥ്യത്തിലേക്ക് പ്രവേശിക്കാന്‍ നിനക്ക് കഴിയില്ല.


നിങ്ങള്‍ വേലയെക്കുറിച്ച് മനസ്സിലാക്കണം—ചിന്താക്കുഴപ്പത്തോടെ അനുഗമിക്കാതിരിക്കുക!

ഇപ്പോള്‍ ചിന്താക്കുഴപ്പം നിറഞ്ഞ വിധത്തില്‍ വിശ്വസിക്കുന്ന നിരവധി ആളുകളുണ്ട്. നിങ്ങള്‍ക്ക് വളരെയധികം ജിജ്ഞാസയുണ്ട്, നിങ്ങള്‍ അനുഗ്രഹങ്ങള്‍ക്കായി വളരെ കൂടുതല്‍ ആഗ്രഹിക്കുന്നു, എന്നാല്‍ ജീവന്‍ തേടാനുള്ള നിങ്ങളുടെ അഭിലാഷം തീരെ കുറവാണ്. ജനങ്ങള്‍ക്ക് ഇക്കാലത്ത് യേശുവിലുള്ള തങ്ങളുടെ വിശ്വാസത്തില്‍ നിറയെ അഭിനിവേശമാണ്. യേശു അവരെ സ്വർഗീയ ഭവനത്തിലേക്ക് തിരികെ കൊണ്ടുപോകാന്‍ പോകുകയാണ്, അങ്ങനെയെങ്കില്‍ അവര്‍ക്ക് എങ്ങനെ വിശ്വസിക്കാതിരിക്കാനാവും? ചിലര്‍ തങ്ങളുടെ ജീവിതകാലം മുഴുവന്‍ വിശ്വാസികളാണ്; നാല്പതോ അമ്പതോ വര്‍ഷങ്ങളായി വിശ്വാസികളായിരുന്നതിനു ശേഷവും, വേദപുസ്തകം വായിക്കുന്നതില്‍ അവര്‍ക്ക് ഇപ്പോഴും ഒരു മടുപ്പും തോന്നുന്നില്ല. എന്തുതന്നെ സംഭവിച്ചാലും ശരി, തങ്ങള്‍ക്ക് വിശ്വാസമുള്ളിടത്തോളം തങ്ങള്‍ സ്വര്‍ഗത്തിലേക്ക് കടക്കും എന്ന വിശ്വാസമാണ്[a] ഇതിനു കാരണം. നിങ്ങള്‍ ഏതാനും വര്‍ഷങ്ങള്‍ മാത്രമേ ഈ പാതയില്‍ ദൈവത്തെ അനുഗമിച്ചുള്ളൂ. എന്നിട്ടും ഇതിനോടകം നിങ്ങള്‍ക്ക് അടിപതറി; നിങ്ങളുടെ ക്ഷമത നഷ്ടമായി. അനുഗ്രഹങ്ങള്‍ നേടാനുള്ള നിങ്ങളുടെ അമിതാഭിലാഷമാണ് അതിനു കാരണം. ഈ സത്യമാർഗത്തിലെ നിങ്ങളുടെ നടത്തത്തെ ഭരിക്കുന്നത് അനുഗ്രഹങ്ങള്‍ നേടാനുള്ള നിങ്ങളുടെ അഭിലാഷവും നിങ്ങളുടെ ജിജ്ഞാസയുമാണ്. വേലയുടെ ഈ ഘട്ടത്തെ സംബന്ധിച്ച് നിങ്ങള്‍ക്ക് ഒട്ടുംതന്നെ ധാരണയില്ല. ഞാന്‍ ഇന്ന് പറയുന്ന കാര്യങ്ങളില്‍ മിക്കതും യേശുവില്‍ വിശ്വസിക്കുന്നവരോടല്ല, ഞാന്‍ പറയുന്നത് അവരുടെ ധാരണകളെ തിരുത്താനുമല്ല. വാസ്തവത്തില്‍, തുറന്നുകാട്ടപ്പെടുന്ന ഈ ധാരണകൾ നിങ്ങളുടെ ഉള്ളില്‍ നിലനിൽക്കുന്നവ തന്നെയാണ്. കാരണം, വേദപുസ്തകം എന്തുകൊണ്ടാണ് മാറ്റിവച്ചതെന്നും, യഹോവയുടെ വേല പഴയതായി എന്ന് ഞാന്‍ പറയുന്നത് എന്തുകൊണ്ടാണെന്ന് അല്ലെങ്കില്‍, യേശുവിന്‍റെ വേല പഴയതായി എന്ന് ഞാന്‍ പറയുന്നത് എന്തുകൊണ്ടാണെന്ന് നിങ്ങള്‍ക്ക് മനസ്സിലാകുന്നില്ല. നിങ്ങള്‍ പുറത്തുപറയാത്ത പല ധാരണകളും വച്ചുപുലര്‍ത്തുകയും നിങ്ങളുടെ ഹൃദയങ്ങളുടെ അഗാധങ്ങളില്‍ നിരവധി വീക്ഷണങ്ങള്‍ ഒളിപ്പിച്ചിരിക്കുകയും ചെയ്യുന്നു; നിങ്ങള്‍ ജനക്കൂട്ടത്തെ പിന്തുടരുക മാത്രമാണ് ചെയ്യുന്നത്. അതാണ് വാസ്തവം. നിങ്ങള്‍ ഒരുപാട് ധാരണകൾ വച്ചുപുലര്‍ത്തുന്നില്ല എന്ന് നിങ്ങള്‍ ശരിക്കും ചിന്തിക്കുന്നുണ്ടോ? നിങ്ങള്‍ അവയെ കുറിച്ച് സംസാരിക്കുന്നില്ല എന്നു മാത്രമേയുള്ളൂ! വാസ്തവത്തില്‍, അലസമായി ദൈവത്തെ അനുഗമിക്കുക മാത്രമാണ് നിങ്ങള്‍ ചെയ്യുന്നത്; സത്യമാർഗം അന്വേഷിക്കുന്നതിനായോ ജീവന്‍ നേടണം എന്ന ഉദ്ദേശ്യത്തോടു കൂടിയോ അല്ല. എന്തു സംഭവിക്കും എന്നു കാണാനുള്ള കൗതുകം മാത്രമാണ് നിങ്ങൾക്ക്. നിങ്ങളുടെ പഴയ ധാരണകൾ പലതും വിട്ടുകളഞ്ഞിട്ടില്ലാത്തതിനാൽ സ്വയം പൂർണ്ണമായി സമർപ്പിക്കാൻ നിങ്ങളിൽ ഒരാൾക്കു പോലും സാധിച്ചിട്ടില്ല. ഇവിടം വരെ എത്തിയിട്ടും നിങ്ങൾ സ്വന്തം വിധിയെക്കുറിച്ച് ആകുലപ്പെട്ടുകൊണ്ടേയിരിക്കുന്നു; വിട്ടൊഴിയാത്ത ചിന്തകൾ രാപ്പകൽ മഥിച്ചുകൊണ്ടേയിരിക്കുന്നു. പരീശന്മാരെക്കുറിച്ച് സംസാരിക്കുമ്പോള്‍ ഞാന്‍ സഭയിലെ വയസന്മാരെയാണ് സൂചിപ്പിക്കുന്നതെന്നാണോ നിങ്ങള്‍ കരുതുന്നത്? ഇന്നത്തെ കാലത്തെ ഏറ്റവും മുന്തിയ പരീശന്മാരുടെ പ്രതിനിധികള്‍ തന്നെയല്ലേ നിങ്ങള്‍? വേദപുസ്തകത്തിന്‍റെ മാനദണ്ഡങ്ങളാല്‍ എന്നെ അളക്കുന്നവരെക്കുറിച്ചു പറയുമ്പോൾ മതവൃത്തങ്ങളിലെ ആ വേദപുസ്തക വിദഗ്ദ്ധരെക്കുറിച്ചു മാത്രമാണ് ഞാൻ പറയുന്നത് എന്നു നിങ്ങള്‍ കരുതുന്നുവോ? ദൈവത്തെ വീണ്ടും കുരിശില്‍ തറയ്ക്കുന്നവരെക്കുറിച്ച് ഞാന്‍ സംസാരിക്കുമ്പോള്‍ മതവൃത്തങ്ങളിലെ നേതാക്കളെക്കുറിച്ചാണ് ഞാന്‍ സംസാരിക്കുന്നതെന്ന് നിങ്ങള്‍ വിശ്വസിക്കുന്നുവോ? ഈ വേഷം അഭിനയിക്കാനാവുന്ന ഏറ്റവും നല്ല അഭിനേതാക്കളല്ലേ നിങ്ങള്‍? ജനങ്ങളുടെ ധാരണകളെ തിരുത്താനായി ഞാന്‍ സംസാരിക്കുന്ന വാക്കുകളെല്ലാം സഭയിലെ പാസ്റ്റര്‍മാരെയും മൂപ്പന്മാരെയും വെറുതെ കളിയാക്കുന്നതാണ് എന്ന് നിങ്ങള്‍ കരുതുന്നുണ്ടോ? ഇക്കാര്യങ്ങളിലെല്ലാം നിങ്ങളും നിങ്ങളുടെ പങ്ക് വഹിച്ചിട്ടില്ലേ? നിങ്ങള്‍ ചില ധാരണകൾ വച്ചുപുലര്‍ത്തുന്നുണ്ട് എന്ന് നിനക്ക് ബോദ്ധ്യപ്പെട്ടോ? നിങ്ങളെല്ലാവരും ഇപ്പോള്‍ വളരെ സമര്‍ത്ഥരാകാന്‍ പഠിച്ചിരിക്കുന്നു. നിങ്ങള്‍ക്ക് മനസ്സിലാകാത്ത കാര്യങ്ങളെ കുറിച്ച് നിങ്ങള്‍ സംസാരിക്കുന്നില്ല, അവയെക്കുറിച്ചുള്ള ചിന്തകൾ നിങ്ങള്‍ വെളിപ്പെടുത്തുന്നില്ല. എന്നാല്‍, ബഹുമാനത്തിന്‍റെയും സമര്‍പ്പണത്തിന്‍റെയും ഹൃദയങ്ങള്‍ നിങ്ങളുടെ ഉള്ളില്‍ നിലനില്‍ക്കുന്നില്ല. പഠിക്കുകയും നിരീക്ഷിക്കുകയും കാത്തിരിക്കുകയും ചെയ്യുക എന്നുള്ളതാണ് ഇന്ന് മതാനുഷ്ഠാനത്തിന് നിങ്ങൾ കാണുന്ന ഏറ്റവും മികച്ച മാർഗം. നിങ്ങള്‍ വല്ലാതെ സമര്‍ത്ഥരാകാന്‍ പഠിച്ചിരിക്കുന്നു. എന്നാല്‍, ഇത് മനഃശാസ്ത്രപരമായ ഒരു തരം കൗശലമാണെന്ന് നിങ്ങള്‍ തിരിച്ചറിയുന്നുണ്ടോ? നിങ്ങളുടെ ഭാഗത്ത് നിന്നുള്ള സാമര്‍ത്ഥ്യത്തിന്‍റെ ഒരു നിമിഷം അനന്തമായ ശാസനയില്‍ നിന്ന് രക്ഷപ്പെടാന്‍ നിങ്ങളെ സഹായിക്കുമെന്ന് നിങ്ങള്‍ കരുതുന്നുണ്ടോ? നിങ്ങള്‍ വളരെ “ബുദ്ധിശാലി” ആകാന്‍ പഠിച്ചിരിക്കുന്നു! മാത്രമല്ല, ചില ആളുകള്‍ എന്നോട് ഇങ്ങനെയുള്ള ചോദ്യങ്ങള്‍ ചോദിക്കുന്നു: “‘നിങ്ങളുടെ ദൈവം എന്തുകൊണ്ടാണ് ഒറ്റ അതിശയമെങ്കിലും പ്രവര്‍ത്തിക്കാത്തത്?’ എന്ന് ഒരു ദിവസം മത വൃത്തങ്ങളിലുള്ളവര്‍ എന്നോട് ചോദിക്കുമ്പോള്‍ ഞാന്‍ എങ്ങനെ വിശദീകരിക്കും?” അത് ഇന്നത്തെക്കാലത്ത് മത വൃത്തങ്ങളിലുള്ളവര്‍ ചോദിക്കാവുന്ന കാര്യം മാത്രമല്ല; അത് ഇന്നിന്‍റെ വേല നിനക്ക് മനസ്സിലായില്ല എന്നും ഒരുപാട് ധാരണകളിൽ പെട്ടു കഷ്ടപ്പെടുന്നു എന്നും കൂടിയാണ്. മത നേതാക്കള്‍ എന്ന് ഞാന്‍ പരാമര്‍ശിക്കുമ്പോള്‍ ഞാന്‍ ആരെയാണ് സൂചിപ്പിക്കുന്നത് എന്ന് നിനക്ക് ഇപ്പോഴും അറിയില്ലേ? ഞാന്‍ ആര്‍ക്കു വേണ്ടിയാണ് വേദപുസ്തകം വിശദീകരിക്കുന്നതെന്ന് നിനക്കറിയില്ലേ? ദൈവത്തിന്‍റെ വേലയുടെ മൂന്ന് ഘട്ടങ്ങള്‍ ഞാന്‍ ചിത്രീകരിക്കുമ്പോള്‍ ആര്‍ക്കു വേണ്ടിയാണ് ഞാന്‍ സംസാരിക്കുന്നതെന്ന് നിനക്കറിയില്ലേ? അക്കാര്യങ്ങള്‍ ഞാന്‍ പറഞ്ഞില്ലായിരുന്നു എങ്കില്‍, നിങ്ങള്‍ക്ക് ഇത്ര എളുപ്പം ബോദ്ധ്യമാകുമായിരുന്നോ? നിങ്ങള്‍ ഇത്ര എളുപ്പം നിങ്ങളുടെ തലകള്‍ കുനിക്കുമായിരുന്നോ? നിങ്ങള്‍ ഇത്ര മടികൂടാതെ ആ പഴയ സങ്കല്പങ്ങള്‍ മാറ്റിവയ്ക്കുമായിരുന്നോ? വിശേഷിച്ചും ആരോടും ഒരിക്കലും കീഴപ്പെട്ടിട്ടില്ലാത്ത ആ “പൌരുഷമുള്ള ആണുങ്ങൾ”—അവര്‍ ഇത്ര പെട്ടെന്ന് കീഴടങ്ങുമായിരുന്നോ? നിങ്ങളുടെ മാനുഷികത താഴ്ന്ന നിലവാരത്തിലുള്ളതാണെന്നും, നിങ്ങളുടെ മനോദാര്‍ഢ്യം വളരെ താഴ്ന്നതാണെന്നും, നിങ്ങളുടെ മസ്തിഷ്കങ്ങള്‍ വികസിച്ചിട്ടില്ല എന്നും, നിങ്ങളുടെ ദൈവവിശ്വാസത്തിന് വലിയ പഴക്കമില്ലെന്നും, നിങ്ങള്‍ക്ക് വാസ്തവത്തില്‍ വളരെയധികം ധാരണകളുണ്ടെന്നും നിങ്ങളുടെ സഹജമായ സ്വഭാവം ആര്‍ക്കും അത്ര ലാഘവത്തോടെ കീഴ്പ്പെടുന്നതല്ല എന്നും എനിക്കറിയാം. എന്നിരുന്നാലും, ഇന്ന് നിങ്ങള്‍ക്ക് കീഴ്പ്പെടാന്‍ സാധിച്ചിരിക്കുന്നു, കാരണം നിങ്ങള്‍ നിര്‍ബന്ധിതരും നിസ്സഹായരുമാണ്; നിങ്ങളുടെ നൈപുണ്യങ്ങള്‍ സ്വതന്ത്രമായി വിനിയോഗിക്കാനാവത്ത, ഇരുമ്പ് കൂട്ടിനുള്ളിലെ കടുവകളാണ് നിങ്ങള്‍. നിങ്ങള്‍ക്ക് ചിറകുകള്‍ ഉണ്ടായിരുന്നാല്‍ പോലും, നിങ്ങള്‍ക്ക് പറക്കുന്നത് പ്രയാസമാകും. അനുഗ്രഹങ്ങള്‍ ചൊരിയാതിരുന്നിട്ടു പോലും, നിങ്ങള്‍ അനുഗമിക്കാന്‍ സന്നദ്ധരാണ്. എന്നിരുന്നാലും, ഇത് “നല്ല മനുഷ്യര്‍” എന്ന നിലയിലുള്ള നിങ്ങളുടെ പ്രകൃതമല്ല; മറിച്ച്, നിങ്ങള്‍ നിലംപരിചാക്കപ്പെട്ടതിനാലും നിങ്ങളുടെ ശക്തിമുഴുവന്‍ ചോര്‍ന്നതിനാലുമാണ്. ഈ വേലകളെല്ലാം കൂടിയാണ് നിങ്ങളെ താഴെവീഴ്ത്തിയത്. നിങ്ങള്‍ക്ക് കൈവരിക്കാന്‍ കഴിയുന്ന എന്തെങ്കിലും ഉണ്ടായിരുന്നെങ്കില്‍, നിങ്ങള്‍ ഇന്നായിരിക്കുന്ന അത്രയും അനുസരണയുള്ളവര്‍ ആകുമായിരുന്നില്ല, കാരണം മുമ്പ് നിങ്ങളെല്ലാവരും വിജനഭൂമിയിലെ കാട്ടുകഴുതകളായിരുന്നു. അങ്ങനെ, ഇന്ന് പറയുന്ന കാര്യങ്ങള്‍ വിവിധ മതങ്ങളിലെയും സഭാവിഭാഗങ്ങളിലെയും ജനങ്ങളെ മാത്രം അഭിസംബോധന ചെയ്തുകൊണ്ടുള്ളതല്ല, അത് അവരുടെ ധാരണകളെ തിരുത്തുന്നതിനുവേണ്ടി മാത്രമുള്ളതുമല്ല; അത് നിങ്ങളുടെ ധാരണകളെ തിരുത്തുന്നതിനു വേണ്ടിയാണ്.

നീതിയുടെ ന്യായവിധി ആരംഭിച്ചിരിക്കുന്നു. ദൈവം ജനങ്ങള്‍ക്കുള്ള ഒരു പാപ യാഗമായി ഇനിയും വര്‍ത്തിക്കുമോ? അവന്‍ ഒരിക്കല്‍ കൂടി അവര്‍ക്ക് നല്ല വൈദ്യനായിരിക്കുമോ? ദൈവത്തിന് ഇതിനേക്കാള്‍ വലിയ അധികാരമില്ലേ? ഒരു കൂട്ടം ആളുകള്‍ ഇതിനോടകം തന്നെ പൂര്‍ണ്ണരാക്കപ്പെടുകയും സിംഹാസനത്തിനു മുമ്പാകെ എത്തിക്കപ്പെടുകയും ചെയ്തിരിക്കുന്നു; അവന്‍ ഇനിയും ഭൂതങ്ങളെ പുറത്താക്കുകയും രോഗികളെ സുഖപ്പെടുത്തുകയും ചെയ്യുമോ? അത് തീരെ പഴഞ്ചനായിക്കഴിഞ്ഞതല്ലേ? ഇത് തുടരുകയാണെങ്കില്‍ സാക്ഷ്യം സാദ്ധ്യമാകുമോ? ഒരിക്കല്‍ കുരിശില്‍ തറയ്ക്കപ്പെട്ടത് ദൈവത്തെ എന്നേക്കും ക്രൂശിതനാക്കുമോ? അവന് ഒരിക്കല്‍ ഭൂതങ്ങളെ പുറത്താക്കാനും എന്നേക്കും അവയെ പുറത്താക്കിക്കൊണ്ടിരിക്കാനും ആവുമോ? ഇത് അപമാനമായി കണക്കാക്കപ്പെടില്ലേ? വേലയുടെ ഈ ഘട്ടം മുമ്പത്തേതിനേക്കാള്‍ ഉന്നതമായതാണെങ്കില്‍ മാത്രമേ കാലം പുരോഗമിക്കുകയുള്ളൂ, അപ്പോള്‍ അന്ത്യനാളുകള്‍ സമാഗതമാവുകയും ഈ യുഗം അവസാനിക്കുന്നതിനുള്ള സമയമാവുകയും ചെയ്യും. സത്യം അന്വേഷിക്കുന്നവര്‍ അതിനാല്‍ ദര്‍ശനങ്ങള്‍ ആഴത്തില്‍ ഗ്രഹിക്കുന്നതിന് ശ്രദ്ധകൊടുക്കണം; ഇതാണ് അടിസ്ഥാനം. ഓരോ തവണ ഞാന്‍ നിങ്ങളോട് കൂട്ടായ്മയിലായിരിക്കുമ്പോളും, ചില ആളുകള്‍ ശ്രവിക്കാന്‍ സന്നദ്ധമാകാതെ അടഞ്ഞ കണ്ണുകളോടെ മയക്കത്തിലേക്ക് വീഴുന്നത് ഞാന്‍ എല്ലായ്പ്പോഴും കാണാറുണ്ട്. മറ്റുള്ളവര്‍ ചോദിക്കും, “എന്തുകൊണ്ടാണ് നീ ശ്രദ്ധിക്കാത്തത്?” അവര്‍ മറുപടി പറയും, “ഇത് എന്‍റെ ജീവിതത്തെയോ യാഥാര്‍ത്ഥ്യത്തിലേക്കുള്ള എന്‍റെ പ്രവേശനത്തെയോ സഹായിക്കുന്നില്ല. നമുക്കാവശ്യം പ്രയോഗത്തിന്‍റെ പാതകളാണ്.” പ്രയോഗത്തിന്‍റെ പാതകളെ കുറിച്ചല്ലാതെ വേലയെ കുറിച്ച് ഞാന്‍ എപ്പൊഴെല്ലാം സംസാരിച്ചാലും അവര്‍ ചോദിക്കും, “താങ്കള്‍ വേലയെ കുറിച്ച് സംസാരിക്കാന്‍ തുടങ്ങുന്ന ഉടനെ എനിക്ക് ഉറക്കം വരും.” പ്രയോഗത്തിന്‍റെ പാതകളെ കുറിച്ച് ഞാന്‍ സംസാരിക്കാന്‍ തുടങ്ങുമ്പോള്‍, അവര്‍ കുറിപ്പുകള്‍ എഴുതിയെടുക്കാന്‍ തുടങ്ങും, ഞാന്‍ തിരികെ വേലയെ കുറിച്ച് വിശദീകരിക്കാന്‍ പോകുമ്പോള്‍ അവര്‍ ശ്രദ്ധിക്കുന്നത് വീണ്ടും അവസാനിപ്പിക്കും. നിങ്ങള്‍ ഇപ്പോള്‍ത്തന്നെ സജ്ജരാകേണ്ട ആവശ്യമുണ്ട് എന്ന് നിങ്ങള്‍ക്കറിയാമോ? അതിന്‍റെ ഒരു ഘടകത്തില്‍ അടങ്ങിയിരിക്കുന്നത് വേലയെ കുറിച്ചുള്ള ദര്‍ശനങ്ങളാണ്, മറ്റേ ഘടകം നിങ്ങളുടെ പ്രയോഗമാണ്. ഈ രണ്ട് ഘടകങ്ങളെ കുറിച്ചും നിങ്ങള്‍ ഗ്രഹിക്കണം. ജീവിതത്തില്‍ പുരോഗതിയുണ്ടാക്കുന്നതിനുള്ള നിന്‍റെ അന്വേഷണത്തില്‍ നിനക്ക് ദര്‍ശനങ്ങളില്ലെങ്കില്‍, നിനക്ക് അടിസ്ഥാനമുണ്ടായിരിക്കുന്നതല്ല. നിനക്ക് അല്പം പോലും ദര്‍ശനമില്ലാതെ പ്രയോഗത്തിന്‍റെ പാതകള്‍ മാത്രം ഉണ്ടായിരിക്കുകയും, മൊത്തത്തിലുള്ള കാര്യനിര്‍വഹണ പദ്ധതിയെ കുറിച്ച് ഒരുതരത്തിലുള്ള ഗ്രാഹ്യവും ഇല്ലാതിരിക്കുകയുമാണെങ്കില്‍, നീ ഒന്നിനും കൊള്ളാത്തവനാണ്. ദര്‍ശനങ്ങള്‍ അടങ്ങിയ സത്യങ്ങള്‍ നീ മനസ്സിലാക്കണം, പ്രയോഗവുമായി ബന്ധപ്പെട്ട സത്യങ്ങളെ കുറിച്ച് പറയുകയാണെങ്കില്‍, നീ അവ മനസ്സിലാക്കിയ ശേഷം പ്രയോഗത്തിന്‍റെ അനുയോജ്യമായ പാതകള്‍ കണ്ടെത്തേണ്ടത് ആവശ്യമാണ്; നീ വചനങ്ങള്‍ക്ക് അനുസൃതമായി പ്രവര്‍ത്തിക്കുയും നിന്‍റെ സാഹചര്യങ്ങള്‍ക്ക് അനുസരിച്ച് പ്രവേശിക്കുകയും വേണം. ദര്‍ശനങ്ങളാണ് അടിസ്ഥാനം, ഈ വസ്തുതയ്ക്ക് നീ ഒരു ശ്രദ്ധയും കൊടുക്കുന്നില്ലെങ്കില്‍ നിനക്ക് അന്ത്യത്തോളം അനുഗമിക്കാന്‍ കഴിയുകയില്ല; അത്തരത്തില്‍ അനുഭവിക്കുന്നത് ഒന്നുകില്‍ നിന്നെ വഴിതെറ്റിക്കും അല്ലെങ്കില്‍ നീ പരാജിതനായി വീഴാന്‍ ഇടയാക്കും. വിജയിക്കാനുള്ള ഒരു വഴിയും നിനക്കുണ്ടാകില്ല! തങ്ങളുടെ അടിസ്ഥാനങ്ങളായി മഹത്തായ ദര്‍ശനങ്ങളില്ലാത്തവര്‍ക്ക് പരാജയം മാത്രമേ ഉണ്ടാകൂ; അവര്‍ക്ക് വിജയിക്കാനാവില്ല. നിനക്ക് ഉറച്ചുനിൽക്കാനാവില്ല! ദൈവത്തില്‍ വിശ്വസിക്കുന്നതില്‍ എന്താണ് അടങ്ങിയിരിക്കുന്നതെന്ന് നിനക്കറിയാമോ? ദൈവത്തെ അനുഗമിക്കുക എന്നതിന്‍റെ അര്‍ത്ഥമെന്താണെന്ന് നിനക്കറിയാമോ? ദര്‍ശനങ്ങളില്ലാതെ നീ ഏത് പാതയില്‍ നടക്കും? ഇന്നത്തെ വേലയില്‍, നിനക്ക് ദര്‍ശനങ്ങളില്ലെങ്കില്‍, നിന്നെ പൂര്‍ണ്ണനാക്കാന്‍ കഴിയുകയേയില്ല. ആരിലാണ് നീ വിശ്വസിക്കുന്നത്? എന്തുകൊണ്ടാണ് നീ അവനില്‍ വിശ്വസിക്കുന്നത്? എന്തുകൊണ്ടാണ് നീ അവനെ അനുഗമിക്കുന്നത്? നിന്‍റെ വിശ്വാസത്തെ ഒരു തരം കളിയായിട്ടാണോ നീ കാണുന്നത്? നീ നിന്‍റെ ജീവിത്തെ ഒരു കളിക്കോപ്പായാണോ കൈകാര്യം ചെയ്യുന്നത്? ഇന്നത്തെ ദൈവമാണ് ഏറ്റവും മഹത്തായ ദര്‍ശനം. അവനെ കുറിച്ച് നിനക്ക് എന്തുമാത്രം അറിയാം? അവന്‍റെ എത്രമാത്രം നീ കണ്ടിട്ടുണ്ട്? ഇന്നത്തെ ദൈവത്തെ കണ്ടതിനു ശേഷം, ദൈവത്തിലുള്ള നിന്‍റെ വിശ്വാസത്തിന്‍റെ അടിസ്ഥാനം ഉറച്ചതാണോ? ഈ കുഴഞ്ഞുമറിഞ്ഞ വഴിയിലൂടെ നീ അനുഗമിക്കുന്നിടത്തോളം നീ രക്ഷ പ്രാപിക്കുമെന്ന് നീ കരുതുന്നുണ്ടോ? നിനക്ക് കലക്കവെള്ളത്തില്‍ മീന്‍ പിടിക്കാനാവുമെന്ന് നീ കരുതുന്നുണ്ടോ? അത് അത്ര ലളിതമാണോ? ദൈവം ഇന്ന് പറയുന്ന വചനങ്ങളെ സംബന്ധിച്ചുള്ള എത്ര സങ്കല്പങ്ങള്‍ നീ മാറ്റിവച്ചു? ഇന്നത്തെ ദൈവത്തെ കുറിച്ച് നിനക്ക് ഒരു ദര്‍ശനമുണ്ടോ? ഇന്നത്തെ ദൈവത്തെ കുറിച്ചുള്ള നിന്‍റെ ധാരണ എവിടെയാണ് കിടക്കുന്നത്? അവനെ അനുഗമിക്കുന്നതിലൂടെ മാത്രം അല്ലെങ്കില്‍ അവനെ കാണുന്നതിലൂടെ മാത്രം നിനക്ക് അവനെ[b] നേടാനാകുമെന്നും ആര്‍ക്കും നിന്നെ ഒഴിവാക്കാന്‍ കഴിയുകയില്ല എന്നും നീ എപ്പോഴും വിശ്വസിക്കുന്നു. ദൈവത്തെ അനുഗമിക്കുന്നത് ഇത്ര സുഗമമായ ഒരു കാര്യമാണെന്ന് അനുമാനിക്കരുത്. നീ അവനെ അറിയണം, നീ അവന്‍റെ വേല അറിയണം, അവനു വേണ്ടി കഷ്ടത സഹിക്കാനും അവനു വേണ്ടി നിന്‍റെ ജീവന്‍ ബലിയര്‍പ്പിക്കാനും അവനാല്‍ പരിപൂര്‍ണ്ണനാക്കപ്പെടാനും നീ തയ്യാറാകുകയും വേണം എന്നുള്ളതാണ് കാതല്‍. ഇതാണ് നിനക്കുണ്ടായിരിക്കേണ്ട ദര്‍ശനം. നിന്‍റെ ചിന്തകള്‍ കൃപ അസ്വദിക്കുന്നതിലേക്കാണ് എപ്പോഴും ചാഞ്ഞിരിക്കുന്നതെങ്കില്‍ അത് മതിയാകില്ല. ദൈവം ഇവിടെയായിരിക്കുന്നത് കേവലം ജനങ്ങളുടെ ആനന്ദത്തിന് വേണ്ടിയാണ്, അല്ലെങ്കില്‍ അവരുടെ മേല്‍ കൃപ ചൊരിയുന്നതിന് വേണ്ടി മാത്രമാണ് എന്ന് അനുമാനിക്കരുത്. നിനക്ക് തെറ്റിപ്പോകും! അവനെ അനുഗമിക്കുന്നതിനായി തന്‍റെ ജീവിതം നഷ്ടപ്പെടുത്താന്‍ ഒരുവന് കഴിയില്ലെങ്കില്‍, അനുഗമിക്കുന്നതിനായി എല്ലാ ലൗകിക വസ്തുവകകളും ഉപേക്ഷിക്കാന്‍ ഒരുവന് കഴിയില്ലെങ്കില്‍, അവര്‍ക്ക് അവനെ അനുഗമിക്കുന്നത് അന്ത്യം വരെയും തീര്‍ച്ചയായും തുടരാനാവില്ല! നിന്‍റെ അടിസ്ഥാനമായി നിനക്ക് ദര്‍ശനങ്ങളുണ്ടായിരിക്കണം. ഒരു ദിവസം ദൗര്‍ഭാഗ്യം നിന്‍റെ മേല്‍ പതിക്കുകയാണെങ്കില്‍, നിനക്ക് എന്താണ് ചെയ്യാനാവുക? നിനക്ക് അപ്പോഴും അവനെ അനുഗമിക്കാന്‍ സാധിക്കുമോ? അന്ത്യം വരെയും അനുഗമിക്കാന്‍ നിനക്ക് സാധിക്കുമോ എന്ന് ലാഘവത്തോടെ പറയരുത്. ഇപ്പോള്‍ സമയം എന്തായിരിക്കുന്നു എന്ന് മനസ്സിലാക്കുന്നതിനായി ആദ്യം നീ നിന്‍റെ കണ്ണുകളെ വിശാലമായി തുറക്കണം. നിങ്ങള്‍ ഇപ്പോള്‍ ദേവാലയത്തിന്‍റെ തൂണുകള്‍ പോലെയായിരിക്കാമെങ്കിലും, അത്തരം തൂണുകളെല്ലാം കൃമികള്‍ കരണ്ട് ദേവാലയം നിലംപൊത്താന്‍ ഇടയാകുന്ന ഒരു സമയം വരും, കാരണം നിലവില്‍ നിങ്ങള്‍ക്ക് ഇല്ലാതെ പോയിരിക്കുന്ന വളരെയധികം ദര്‍ശനങ്ങളുണ്ട്. നിങ്ങള്‍ ശ്രദ്ധകൊടുക്കുന്നത് നിങ്ങളുടെ സ്വന്തം കൊച്ചുകൊച്ചു ലോകങ്ങള്‍ക്ക് മാത്രമാണ്, കൂടാതെ അന്വേഷിക്കുന്നതിനുള്ള ഏറ്റവും വിശ്വസനീയവും അനുയോജ്യവുമായ വഴി ഏതാണെന്ന് നിങ്ങൾക്ക് അറിയുകയുമില്ല. നിങ്ങള്‍ ഇന്നത്തെ വേലയുടെ ദര്‍ശനം ഗൗനിക്കുന്നില്ല, ഇക്കാര്യങ്ങള്‍ നിങ്ങളുടെ ഹൃദയങ്ങളില്‍ സൂക്ഷിക്കുന്നുമില്ല. ഒരു ദിവസം നിങ്ങളുടെ ദൈവം ഏറ്റവും അപരിചിതമായ ഒരു സ്ഥലത്ത് നിങ്ങളെ ആക്കും എന്നത് നിങ്ങള്‍ പരിഗണിച്ചിട്ടുണ്ടോ? ഞാന്‍ നിങ്ങളില്‍ നിന്ന് എല്ലാക്കാര്യങ്ങളും തട്ടിയെടുത്തേക്കാവുന്ന ഒരു ദിവസം നിങ്ങള്‍ക്ക് എന്ത് സംഭവിക്കുമെന്ന് നിങ്ങള്‍ക്ക് സങ്കല്പിക്കാമോ? ആ ദിവസത്തെ നിങ്ങളുടെ ഊര്‍ജ്ജം ഇപ്പോഴുള്ളത് പോലെ തന്നെയായിരിക്കുമോ? നിങ്ങളുടെ വിശ്വാസം പുനപ്രത്യക്ഷപ്പെടുമോ? ദൈവത്തെ അനുഗമിക്കുന്നതില്‍, “ദൈവം” എന്ന ഏറ്റവും മഹത്തായ ഈ ദര്‍ശനത്തെ കുറിച്ച് നിങ്ങള്‍ അറിഞ്ഞിരിക്കണം: ഇതാണ് ഏറ്റവും പ്രധാനപ്പെട്ട വിഷയം. മാത്രമല്ല, ശുദ്ധീകരിക്കപ്പെടുന്നതിനായി ലൗകിക മനുഷ്യരുമായുള്ള കൂട്ടുകെട്ട് വിടുന്നതിലൂടെ നീ തീര്‍ച്ചയായും ദൈവത്തിന്‍റെ കുടുംബത്തിലാകുമെന്ന് അനുമാനിക്കുകയും ചെയ്യരുത്. ഇക്കാലങ്ങളില്‍, സൃഷ്ടികള്‍ക്കിടയില്‍ വേല ചെയ്യുന്നത് ദൈവം സ്വയമായാണ്; ജനങ്ങള്‍ക്കിടയില്‍ തന്‍റെ സ്വന്തം വേല ചെയ്യുന്നതിനായി അവന്‍ തന്നെയാണ് ജനങ്ങള്‍ക്കിടയില്‍ എത്തിയിരിക്കുന്നത്-പ്രചാരണങ്ങള്‍ നടത്തുന്നതിനല്ല. നിങ്ങള്‍ക്കിടയില്‍, വിലരിലെണ്ണാനാവുന്നവര്‍ക്ക് പോലും ഇന്നത്തെ വേല ജഡമായി മാറിയ സ്വർഗസ്ഥനായ ദൈവത്തിന്‍റെ വേലയാണ് എന്ന് അറിയാന്‍ കഴിയുന്നില്ല. ഇത് നിങ്ങളെ അസാധാരണമായ താലന്തുകളുള്ള വ്യക്തികളാക്കി മാറ്റുന്നതിനെ കുറിച്ചല്ല; ഇത് മനുഷ്യ ജീവിതത്തിന്‍റെ പ്രസക്തി മനസ്സിലാക്കാനും, മനുഷ്യരുടെ ലക്ഷ്യസ്ഥാനം മനസ്സിലാക്കാനും, ദൈവത്തെയും അവന്‍റെ സമഗ്രതയെയും മനസ്സിലാക്കാനും നിങ്ങളെ സഹായിക്കുന്നതിനാണ്. നീ സ്രഷ്ടാവിന്‍റെ കരങ്ങളിലിരിക്കുന്ന സൃഷ്ടിയുടെ ഒരു വസ്തുവാണെന്ന് നീ അറിയണം. നീ മനസ്സിലാക്കേണ്ടത് എന്താണ്, നീ ചെയ്യേണ്ടത് എന്താണ്, നീ എങ്ങനെയാണ് ദൈവത്തെ അനുഗമിക്കേണ്ടത്—ഇക്കാര്യങ്ങള്‍ നീ ഗ്രഹിച്ചിരിക്കേണ്ട സത്യങ്ങളല്ലേ? അവ നീ കാണേണ്ടതായ ദര്‍ശനങ്ങളല്ലേ?

ജനങ്ങള്‍ക്ക് ദര്‍ശനങ്ങളുണ്ടായിക്കഴിഞ്ഞാല്‍ അവര്‍ക്കൊരു അടിസ്ഥാനമുണ്ടാകുന്നതാണ്. ഈ അടിസ്ഥാനത്തെ ആസ്പദമാക്കി നീ പ്രവര്‍ത്തിക്കുമ്പോള്‍, പ്രവേശനം വളരെയധികം സുഗമമാകുന്നതാണ്. അങ്ങനെയാകുമ്പോള്‍, പ്രവേശിക്കുന്നതിനായി നിനക്ക് ഒരു അടിസ്ഥാനമുണ്ടായിക്കഴിയുമ്പോള്‍ നിനക്ക് സന്ദേഹങ്ങളൊന്നും ഉണ്ടാകാതിരിക്കുകയും, പ്രവേശനം നിനക്ക് വളരെ സുഗമമായിരിക്കുകയും ചെയ്യും. ദര്‍ശനങ്ങൾ മനസ്സിലാക്കുന്നതിന്‍റെയും ദൈവത്തിന്‍റെ വേല അറിയുന്നതിന്‍റെയും ഈ ഘടകം നിര്‍ണായകമാണ്; നിങ്ങളുടെ ശേഖരത്തില്‍ അതുണ്ടായിരിക്കണം. സത്യത്തിന്‍റെ ഈ ഘടകത്താന്‍ നീ സജ്ജനല്ലാതിരിക്കുകയും, പ്രയോഗത്തിന്‍റെ പാതകളെ കുറിച്ച് എങ്ങനെ സംസാരിക്കണം എന്നു മാത്രം അറിയുകയും ചെയ്യുകയാണെങ്കില്‍, നിനക്കുള്ള ന്യൂനത അത്യധികമായിരിക്കും. നിങ്ങളില്‍ പലരും സത്യത്തിന്‍റെ ഈ ഘടത്തിന് ഊന്നല്‍ ന്ലകുന്നില്ല എന്നും, നിങ്ങള്‍ അത് ശ്രവിക്കുമ്പോള്‍ നിങ്ങള്‍ വാക്കുകളും പ്രമാണങ്ങളും മാത്രം ശ്രദ്ധിക്കുന്നതായി കാണപ്പെടുന്നു എന്നും ഞാന്‍ കണ്ടുപിടിച്ചിട്ടുണ്ട്. ഒരു ദിവസം നീ പരാജയപ്പെടും. ഇക്കാലങ്ങളില്‍ നിനക്ക് തീരെ മനസ്സിലാകാത്തതും നീ അംഗീകരിക്കാത്തതുമായ ചില ഉരിയാട്ടങ്ങളുണ്ട്; അത്തരം സാഹചര്യങ്ങളില്‍ നീ ക്ഷമയോടെ അന്വേഷിക്കേണ്ടതുണ്ട്, അപ്പോള്‍ നിനക്ക് മനസ്സിലാകുന്നതായ ഒരു ദിവസം വന്നുചേരും. കൂടുതല്‍ കൂടുതല്‍ ദര്‍ശനങ്ങളാല്‍ ക്രമേണ നിന്നെ സ്വയം സജ്ജമാക്കുക. ഏതാനും ആത്മീയ തത്വങ്ങള്‍ മാത്രമേ നിനക്ക് മനസ്സിലായുള്ളൂ എങ്കില്‍ പോലും, അത് ദര്‍ശനങ്ങള്‍ക്ക് ഒരു ശ്രദ്ധയും കൊടുക്കാതിരിക്കുന്നതിനേക്കാള്‍ മെച്ചമാണ്, ഒന്നുംതന്നെ മനസ്സിലാക്കാതിരിക്കുന്നതിനേക്കാള്‍ വളരെ മെച്ചമാണ്. ഇതെല്ലാം നിന്‍റെ പ്രവേശനത്തിന് വളരെ സഹായകരമാണ്, മാത്രമല്ല നിന്‍റെ ആ സംശയങ്ങളെല്ലാം ദുരീകരിക്കുകയും ചെയ്യും. നീ സങ്കല്പങ്ങളാല്‍ നിറഞ്ഞിരിക്കുന്നതിനേക്കാള്‍ മെച്ചമാണ് അത്. ഈ ദര്‍ശനങ്ങള്‍ ഒരു അടിസ്ഥാനമായി നിനക്കുണ്ടാവുകയാണെങ്കില്‍ അത് നിന്‍റെ നില കൂടുതല്‍ മെച്ചപ്പെടുത്തും. നിനക്ക് ഒരു സന്ദേഹവുമുണ്ടായിരിക്കുന്നതല്ല, നിനക്ക് ചങ്കുറപ്പോടും ആത്മവിശ്വാസത്തോടും പ്രവേശിക്കാന്‍ സാധിക്കുകയും ചെയ്യും. എപ്പോഴും ഇങ്ങനെ ചിന്താക്കുഴപ്പമുള്ളതും സംശയപൂർണവുമായ രീതിയില്‍ ദൈവത്തെ അനുഗമിക്കുന്നതെന്തിന്? അത് നിന്‍റെ തല മണ്ണില്‍ പൂഴ്ത്തിവയ്ക്കുന്നതിന് സമമല്ലേ? തലയെടുപ്പോടും ആത്മാഭിമാനത്തോടും കൂടി രാജ്യത്തിനുള്ളിലേക്ക് കടന്നുവരുന്നത് എത്ര നന്നായിരിക്കും! എന്തിന് ഇങ്ങനെ സന്ദേഹങ്ങളാൽ നിറഞ്ഞിരിക്കണം? തനി നരകത്തിലേക്ക് നീ സ്വയം തള്ളിയിടുകയല്ലേ? യഹോവയുടെ വേലയെ കുറിച്ച്, യേശുവിന്‍റെ വേലയെ കുറിച്ച്, വേലയുടെ ഈ ഘട്ടത്തെ കുറിച്ച് നിനക്ക് ഒരു ഗ്രാഹ്യമുണ്ടായിക്കഴിയുമ്പോള്‍, നിനക്ക് ഒരു അടിസ്ഥാനമുണ്ടാകുന്നതാണ്. ആ നിമിഷത്തില്‍, അത് തികച്ചും ലളിതമാണെന്ന് നീ സങ്കല്പിച്ചേക്കാം. ചില ആളുകള്‍ പറയും, “സമയം വരുകയും പരിശുദ്ധാത്മാവ് മഹാ വേല ആരംഭിക്കുകയും ചെയ്യുമ്പോള്‍, ഇക്കാര്യങ്ങളെ കുറിച്ചെല്ലാം സംസാരിക്കാന്‍ എനിക്ക് സാധിക്കും. ഇപ്പോള്‍ എനിക്ക് ശരിക്കും മനസ്സിലാകാത്തതിനു കാരണം പരിശുദ്ധാത്മാവ് എന്നെ അത്രത്തോളം പ്രബോധിപ്പിച്ചിട്ടില്ല എന്നുള്ളതാണ്.” അത് അത്ര എളുപ്പമല്ല. നീ ഇപ്പോള്‍ സത്യം[c] അംഗീകരിക്കാന്‍ തയ്യാറാണെങ്കില്‍, സമയം വരുമ്പോള്‍ നീ അത് സമര്‍ത്ഥമായി ഉപയോഗിക്കുന്നതാണ് എന്ന തരത്തിലല്ല അത്. അത് അങ്ങനെ തന്നെ ആയിരിക്കണം എന്നില്ല! നിലവില്‍ സുസജ്ജനാണെന്നും, ആ മതവിശ്വാസികളോടും മഹാ സിദ്ധാന്തവാദികളോടും പ്രതികരിക്കുന്നതിനും അവരെ ഖണ്ഡിക്കുന്നതിനു പോലും നിനക്ക് ഒരു പ്രശ്നവുമുണ്ടാകില്ലെന്നും നീ വിശ്വസിക്കുന്നു. നിനിക്ക് ശരിക്കും അങ്ങനെ ചെയ്യാനാവുമോ? നിന്‍റെ ആ ഉപരിപ്ലവമായ അനുഭവം വച്ചുകൊണ്ട് മാത്രം നിനക്ക് എന്ത് ധാരണയെ കുറിച്ചാണ് സംസാരിക്കാനാവുക? സത്യത്താല്‍ സജ്ജനാകുന്നതും, സത്യത്തിന്‍റെ പോരാട്ടത്തില്‍ പടവെട്ടുന്നതും, ദൈവ നാമത്തിന് സാക്ഷ്യം നല്കുന്നതും നീ കരുതുന്നത് പോലെയല്ല- അതായത്, ദൈവം വേലയിലായിരിക്കുന്നിടത്തോളം എല്ലാം നിവൃത്തിയാകുന്നതാണ് എന്നത്. അപ്പോഴേക്കും ചില ചോദ്യങ്ങളാല്‍ നീ അടിതെറ്റി വീണേക്കാം, അപ്പോള്‍ നീ ഒന്നു മിണ്ടാനാകാതെ പകച്ചുനില്ക്കുകയും ചെയ്യും. വേലയുടെ ഈ ഘട്ടത്തെ കുറിച്ച് നിനക്ക് വ്യക്തമായ ഒരു ധാരണയുണ്ടോ ഇല്ലയോ എന്നുള്ളതും, അതില്‍ എത്രമാത്രം നിനക്ക് വാസ്തവത്തില്‍ അറിയാം എന്നുള്ളതുമാണ് പ്രധാനം. ശത്രു സേനകളെ അതിജീവീക്കാനോ മതത്തിന്‍റെ ശക്തികളെ പരാജയപ്പെടുത്താനോ നിനക്ക് കഴിയുന്നില്ലെങ്കില്‍, നീ വിലയില്ലാത്തവനാകില്ലേ? നീ ഇന്നത്തെ വേല അനുഭവിച്ചിരിക്കുന്നു, അത് നിന്‍റെ സ്വന്തം കണ്ണുകളാല്‍ കണ്ടിരിക്കുന്നു, സ്വന്തം കാതുകളാല്‍ കേട്ടിരിക്കുകയും ചെയ്തിരിക്കുന്നു, എന്നാല്‍ അന്ത്യത്തില്‍, നിനക്ക് സാക്ഷ്യം വഹിക്കാനാവുന്നില്ലെങ്കില്‍, അപ്പോഴും ജീവിതം തുടരുന്നതിനുള്ള പിടിവാശി നിനക്കുണ്ടാകുമോ? നിനക്ക് ആരെയാണ് അഭിമുഖീകരിക്കാന്‍ കഴിയുക? അത് അത്ര ലളിതമായിരിക്കുമെന്ന് ഇപ്പോള്‍ സങ്കല്പിക്കണ്ട. ഭാവിയിലെ വേല നീ സങ്കല്പിക്കുന്നത് പോലെ അത്ര ലളിതമായിരിക്കില്ല; സത്യത്തിന്‍റെ യുദ്ധം പടവെട്ടുന്നത് അത്ര എളുപ്പമല്ല, അത്ര ഋജുവായതുമല്ല. ഇപ്പോള്‍, നീ സജ്ജനായിരിക്കേണ്ടത് ആവശ്യമാണ്; നീ സത്യത്താല്‍ സജ്ജനാകുന്നില്ല എങ്കില്‍, സമയം വരുകയും പരിശുദ്ധാത്മാവ് പ്രകൃത്യാതീമായ ഒരു രീതിയില്‍ പ്രവര്‍ത്തിക്കാതിരിക്കുകയും ചെയ്യുമ്പോള്‍, നീ എന്തു ചെയ്യണമെന്ന് അറിയാത്ത അവസ്ഥയിലാകും.

അടിക്കുറിപ്പുകള്‍:

a. “എന്ന വിശ്വാസമാണ്” എന്ന പദപ്രയോഗം മൂലപാഠത്തിൽ ഇല്ല.

b. “അവനെ” എന്ന പദം മൂലപാഠത്തിൽ ഇല്ല.

c. “സത്യം” എന്ന പദപ്രയോഗം മൂലപാഠത്തിൽ ഇല്ല.


സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ III
(ജൂലൈ 1993 മുതല്‍ മാര്‍ച്ച് 1994 വരെ)


ഭാവിയിലെ നിന്‍റെ ദൗത്യത്തെ നീ എങ്ങനെ കൈകാര്യം ചെയ്യണം?

ഓരോ കാലഘട്ടത്തിലും ദൈവം പ്രകടിപ്പിക്കുന്ന സ്വഭാവവിശേഷം മൂർത്തമായ രീതിയിൽ, പ്രസ്തുത കാലഘട്ടത്തിന്‍റെ പ്രാധാന്യം ഉൾക്കൊള്ളുന്ന വിധത്തിൽ, മറ്റുള്ളവരിലേക്ക് പകരുവാൻ നിനക്ക് സാധിക്കുന്നുണ്ടോ? അന്ത്യകാലത്തുള്ള ദൈവത്തിന്‍റെ പ്രവൃത്തികള്‍ അനുഭവിക്കുന്ന നിനക്ക്, ആ ദൈവത്തിന്‍റെ നീതിപൂർവമായ മനോഭാവം വിശദീകരിക്കാൻ കഴിയുമോ? ദൈവത്തിന്‍റെ മനോഭാവത്തെക്കുറിച്ച് കൃത്യമായും വ്യക്തമായും സാക്ഷ്യപ്പെടുത്തുവാൻ നിനക്കാവുമോ? നീ കണ്ടതും അനുഭവിച്ചതുമായ കാര്യങ്ങൾ, നീതിക്കുവേണ്ടി വിശക്കുകയും ദാഹിക്കുകയും  നിന്നാല്‍ നയിക്കപ്പെടാൻ കാത്തിരിക്കയും ചെയ്യുന്ന ദരിദ്രരും ദയനീയരും ഭക്തരുമായ വിശ്വാസികൾക്ക് നീ എപ്രകാരം പകർന്നു നൽകും? ഏതു തരം ആളുകളാണ് നിന്നാൽ നയിക്കപ്പെടാൻ കാത്തിരിക്കുന്നത്? നിനക്കത്  വിഭാവനം ചെയ്യാൻ സാധിക്കുമോ? നിന്‍റെ ചുമലിൽ നീ വഹിക്കുന്ന ഭാരത്തെക്കുറിച്ചും നിന്‍റെ നിയോഗത്തെക്കുറിച്ചും ഉത്തരവാദിത്തത്തെക്കുറിച്ചും നീ ബോധവാനാണോ? അതിപ്രധാനമായ നിന്‍റെ ദൗത്യത്തെക്കുറിച്ച് നീ ബോധവാനാണോ? ഇനി വരുന്ന കാലഘട്ടത്തിൽ നീ എപ്രകാരം വേണ്ടവിധത്തിൽ ഒരു യജമാനനായി സേവനമനുഷ്ഠിക്കും? യജമാനത്വത്തെക്കുറിച്ചു ശക്തമായ അവബോധം നിനക്കുണ്ടോ? എല്ലാറ്റിന്‍റെയും യജമാനനെക്കുറിച്ച് നീ എപ്രകാരം വിശദീകരിക്കും? സകല ജീവജാലങ്ങളുടെയും സകലമാന ഭൗതികവസ്തുക്കളുടെയും യജമാനൻ  എന്നോ? നിന്‍റെ  പ്രവര്‍ത്തനത്തിന്‍റെ അടുത്ത ഘട്ടത്തിന്‍റെ പുരോഗതിയെക്കുറിച്ച് നിന്‍റെ പദ്ധതി എന്താണ്? നീ അവരുടെ നായകനാകാൻ  എത്ര മനുഷ്യര്‍ കാത്തിരിക്കുന്നു? നിന്‍റെ ജോലി ഭാരമുള്ളതാണോ? അവർ ദരിദ്രരും ദയനീയരും അന്ധരും ലക്ഷ്യമറിയാത്തവരും ഇരുട്ടിൽ വിലപിക്കുന്നവരുമാകുന്നു. എവിടെയാണ്  രക്ഷാമാർഗ്ഗം? ഒരു എയ്ത്തുനക്ഷത്രത്തെപ്പോലെ പ്രകാശം പൊടുന്നനെ ഇറങ്ങി വരുവാനും,  മനുഷ്യരെ അനേകം വർഷങ്ങളായി കഷ്ടപ്പെടുത്തുന്ന ഇരുട്ടിന്‍റെ ശക്തികളെ തുരത്തുവാനും അവർ തീവ്രമായി അഭിലഷിക്കുന്നു. അവരുടെ ഉത്കണ്ഠാഭരിതമായ പ്രതീക്ഷയുടെ വ്യാപ്തിയും, അവർ അതിനുവേണ്ടി പകലും രാത്രിയും എത്രമാത്രം ആഗ്രഹിക്കുന്നുവെന്നും  ആർക്ക് അറിയാൻ സാധിക്കും? പ്രകാശം അവരുടെ സമീപത്ത് കൂടെ കടന്നുപോയാലും ഒരു വിടുതലിന്‍റെ പ്രതീക്ഷയേതുമില്ലാതെ, അവർ കഷ്ടപ്പാടുകളുടെ നടുവിൽ, ഇരുണ്ട അറയിൽ ബന്ധനസ്ഥരായിരിക്കുന്നു. അവരുടെ വിലാപം എന്നവസാനിക്കും?  ഒരിക്കലും വിശ്രമം ലഭിച്ചിട്ടില്ലാത്ത,  ദുര്‍ബ്ബലരായ ഈ ആത്മാക്കളുടെ ദൗർഭാഗ്യാവസ്ഥ ഭയാനകമാണ്. ദയാരഹിതമായ വിലങ്ങുകളുടെയും തണുത്തുറഞ്ഞ ചരിത്രത്തിന്‍റെയും ബന്ധനത്തില്‍ ഏറെ നാളായി അവർ ഇപ്രകാരം കഴിയുകയാണ്. ആരാണ് അവരുടെ വിലാപശബ്ദത്തിന് ചെവി കൊടുത്തിട്ടുള്ളത്? ആരാണ് അവരുടെ ദയനീയാവസ്ഥ പരിഗണിച്ചിട്ടുള്ളത്? ദൈവത്തിന്‍റെ ഹൃദയം എത്രമാത്രം ദുഃഖപൂർണവും ഉത്കണ്ഠാഭരിതവുമാണെന്ന് നിനക്ക് എന്നെങ്കിലും തോന്നിയിട്ടുണ്ടോ? തന്‍റെ സ്വന്തം കൈകളാൽ സൃഷ്ടിച്ച നിരപരാധികളായ മനുഷ്യര്‍ പീഡനം ഏൽക്കുന്നത് ദൈവത്തിന് എങ്ങനെ സഹിക്കാൻ സാധിക്കും? വാസ്തവത്തിൽ, വിഷത്തിന്‍റെ ഇരകളാണ് മനുഷ്യർ. ഇന്നുവരെയും മനുഷ്യന് അതിജീവിക്കുവാൻ കഴിഞ്ഞുവെങ്കിലും, ഒരു ദുഷ്ടശക്തിയാൽ ഏറെനാളായി വിഷലിപ്തമാക്കപ്പെട്ടിരുന്നു എന്ന് ആരറിഞ്ഞു? നീയും ഇരകളിൽ ഒരുവനാണെന്ന് നീ മറന്നുപോയോ? അതിജീവിച്ച ഇവരെ രക്ഷിക്കാൻ, ദൈവത്തോടുള്ള സ്നേഹത്താൽ പ്രചോദിതനായി, നീ പരിശ്രമിക്കയില്ലേ? മനുഷ്യവർഗത്തെ സ്വന്തം മക്കളെപ്പോലെ സ്നേഹിക്കുന്ന ദൈവത്തിനുള്ള പ്രതിഫലമെന്നോണം, നിന്‍റെ സര്‍വ ശക്തിയും നീ ദൈവത്തിനായി സമര്‍പ്പിക്കയില്ലേ? ആത്യന്തികമായി, നിന്‍റെ അസാധാരണമായ ജീവിതം ദൈവത്താൽ ഉപയോഗിക്കപ്പെടുന്നതിനെ നീ എങ്ങനെ നിർവചിക്കുന്നു? ദൈവത്തെ സേവിച്ച്‌, ദൈവഭക്തിയോടെ, അർത്ഥപൂർണ്ണമായി ജീവിക്കുവാനുള്ള നിശ്ചയദാർഢ്യവും ആത്മവിശ്വാസവും യഥാർത്ഥത്തിൽ നിനക്കുണ്ടോ?


മാനവരാശിയുടെ കാര്യനിർവഹണ ലക്ഷ്യം

മനുഷ്യ ജീവിതത്തിന്റെ നേർവഴിയും മാനവരാശിയുടെ കാര്യനിർവഹണത്തിൽ ദൈവത്തിന്റെ ലക്ഷ്യവും മനുഷ്യർക്ക് നേരായും വ്യക്തമായും കാണാൻ കഴിഞ്ഞാൽ, അവർ തങ്ങളുടെ വ്യക്തിഗത ഭാവിയും ഭാഗധേയവും ഹൃദയത്തിൽ നിധിയായി സൂക്ഷിക്കുകയില്ല. അപ്രകാരമെങ്കിൽ പന്നിക്കുട്ടികളെയും നായ്ക്കളെയുംകാൾ മോശമായ തങ്ങളുടെ രക്ഷാകർത്താക്കളെ സേവിക്കുന്നതിൽ മേലിൽ അവർ താത്പര്യം കാണിക്കുകയില്ല. മനുഷ്യന്റെ ഭാവിയും ഭാഗധേയവും തന്നെയല്ലേ ഇന്നത്തെ പത്രോസിന്റെ "രക്ഷിതാക്കൾ" പോലെ ആയിട്ടുള്ളത്? അവ മനുഷ്യന്റെ ജഡവും രക്തവും പോലെ മാത്രമാണ്. ജഡത്തിന്റെ ലക്ഷ്യസ്ഥാനവും ഭാവിയും എന്താകാനാണ്? ജീവിച്ചിരിക്കുമ്പോൾ തന്നെ ദൈവത്തെ ദർശിക്കാനോ, അതോ മരണശേഷം ആത്മാവ് ദൈവത്തെ കാണാനോ? ജഡം നാളെ സങ്കടങ്ങളുടെ തീച്ചൂളയിലോ കൊടിയ അഗ്നിബാധയിലോ ആണോ ചെന്ന് പതിക്കുക? മനുഷ്യന്റെ ജഡം ദുര്യോഗം അനുഭവിക്കുമെന്നോ, ബുദ്ധിയുള്ളവരും വിവേകികളുമായ ഏതൊരാളും അങ്ങേയറ്റം കാംക്ഷിക്കുന്ന വാർത്ത നേരിടുമെന്നോ അല്ലേ ഈ ചോദ്യങ്ങളുടെ എല്ലാം ഉള്ളടക്കം? (ഇവിടെ നേരിടുക എന്ന് പറഞ്ഞാൽ അനുഗ്രഹങ്ങൾ പ്രാപിക്കുക എന്നാണ്; ഭാവി പരീക്ഷണങ്ങൾ മനുഷ്യന്റെ ലക്ഷ്യസ്ഥാനത്തേക്ക് എത്താൻ സഹായിക്കുന്നു എന്ന്. ദുര്യോഗം എന്ന് പറഞ്ഞാൽ ദൃഢമായി നിലകൊള്ളാൻ കഴിയാതെ വരിക, അല്ലെങ്കിൽ ചതിയിൽപ്പെടുക എന്നും. അതുമല്ലെങ്കിൽഇതിനർത്ഥം ഒരാൾ നിർഭാഗ്യകരമായ സ്ഥിതിഗതികൾ നേരിടുമെന്നും ദുരന്തത്തിൽ ജീവൻ നഷ്ടപ്പെടുമെന്നും അങ്ങനെ ആത്മാവിന് അഭികാമ്യമായ ലക്ഷ്യസ്ഥാനം ഇല്ലാതെ വരുമെന്നുമാണ്.) മനുഷ്യർക്ക് നല്ല യുക്തിശേഷി ഉണ്ടെങ്കിലും അവർ ചിന്തിക്കുന്ന കാര്യങ്ങൾ അവരുടെ യുക്തിക്ക് ഉണ്ടാകേണ്ടിയിരുന്ന പ്രാപ്തിയുമായി പൂർണമായി യോജിക്കുന്നവ അല്ല. അവരുടെയെല്ലാം ആശയക്കുഴപ്പവും അവർ അന്ധമായി കാര്യങ്ങൾ പിന്തുടരുന്നതുമാണ് ഇതിന് കാരണം. അവർ വ്യാപരിക്കേണ്ട വിഷയങ്ങളെക്കുറിച്ച് അവർക്ക് നല്ല ധാരണ ഉണ്ടായിരിക്കണം, പ്രത്യേകിച്ചും പീഡാനുഭവ വേളയിൽ (അതായത് തീച്ചൂളയിൽ സ്ഫുടം ചെയ്യുന്ന സമയത്ത്), എന്തൊക്കെ ആകാമെന്നത് തീരുമാനിച്ച് ഉറപ്പിക്കണം; അതുപോലെ അഗ്നിപരീക്ഷകൾ നേരിടാൻ സ്വയം സജ്ജമാകാൻവേണ്ട കാര്യങ്ങളെക്കുറിച്ച്. പന്നിക്കുട്ടികളെയും നായ്ക്കളെയും അതിനെക്കാളും മോശമായ ഉറുമ്പുകളെയും കീടങ്ങളെയും പോലെയുള്ള നിങ്ങളുടെ രക്ഷാകർത്താക്കളെ (ജഡങ്ങൾ എന്നർത്ഥം) സദാ സേവിക്കേണ്ടതില്ല. അതിനെക്കുറിച്ച് വ്യാകുലപ്പെടുകയും ചിന്തിച്ച് വശാവുകയും തല പുണ്ണാക്കുകയും ചെയ്തിട്ട് എന്ത് കാര്യം? ജഡം നിങ്ങളുടെ സ്വന്തമല്ല, മറിച്ച്, നിങ്ങളെ നിയന്ത്രിക്കുക മാത്രമല്ല, സാത്താന്റെ മേലും അധികാരം ഉള്ള ദൈവത്തിന്റെ കൈകളിലാണ്. (ഇതിന് അർത്ഥം ജഡം മൗലികമായി സാത്താന്റേതാണ് എന്നത്രെ. സാത്താനും ദൈവത്തിന്റെ കൈകളിൽത്തന്നെ ആകയാൽ, ഇങ്ങനെ മാത്രമേ കരുതാനാകൂ. ഇങ്ങനെ പറയുന്നതാണ് കൂടുതൽ ശക്തമത്തായത് എന്നതുകൊണ്ട് തന്നെ; മനുഷ്യർ പൂർണമായും സാത്താന്റെ അധീനതയിലല്ല, മറിച്ച് ദൈവത്തിന്റെ കരങ്ങളിൽ ആണെന്ന് ഇത് സൂചിപ്പിക്കുന്നു.) നിങ്ങൾ ജഡത്തിന്റെ ദണ്ഡനത്തിലാണ് ജീവിക്കുന്നത്—എന്നാൽ ജഡം നിങ്ങളുടേതാണോ? അതിനുമേൽ നിങ്ങൾക്ക് വല്ല നിയന്ത്രണവും ഉണ്ടോ? അതേക്കുറിച്ച് തല പുണ്ണാക്കിയിട്ട് എന്ത് പ്രയോജനം? എത്രയോ കാലമായി തിരസ്കരിക്കപ്പെട്ട, ശപിക്കപ്പെട്ട, ദുരാത്മാക്കളാൽ മലിനമാക്കപ്പെട്ട, ദൂഷിതമായ നിങ്ങളുടെ ജഡത്തിനുവേണ്ടി എന്തിന് ദൈവത്തോട് വൃഥാ യാചിച്ചുകൊണ്ടിരിക്കണം? സാത്താന്റെ കൂട്ടാളികളെ എന്തിന് എപ്പോഴും ഹൃദയത്തോട് ചേർത്തുവയ്ക്കണം? നിങ്ങളുടെ യഥാർത്ഥ ഭാവിയെയും ഉൽകൃഷ്ടമായ പ്രത്യാശകളെയും നിങ്ങളുടെ ജീവിതത്തിന്റെ യഥാർത്ഥ ലക്ഷ്യത്തെയും തന്നെ ജഡം നശിപ്പിച്ചുകളയുമെന്ന് നിങ്ങൾക്ക് ആശങ്കയില്ലേ?

ഇന്നത്തെ വഴി, താണ്ടാൻ എളുപ്പമുള്ളതല്ല. അത് കൈവരുന്നതുതന്നെ ബുദ്ധിമുട്ടുള്ള കാര്യമാണ്, എല്ലാ യുഗങ്ങളിലും അത് തികച്ചും അപൂർവമാണ്. എന്നാൽ മനുഷ്യനെ നശിപ്പിക്കാൻ അവന്റെ ജഡം മാത്രം മതിയെന്ന് ആരെങ്കിലും വിചാരിച്ചിട്ടുണ്ടാകുമോ? ഇന്നത്തെ വേല നിശ്ചയമായും വസന്തത്തിലെ മഴ പോലെ അമൂല്യമാണ്, മനുഷ്യനോടുള്ള ദൈവത്തിന്റെ ദയ പോലെ ഉൽകൃഷ്ടമായതും. എന്നാൽ ഇക്കാലത്തെ അവന്റെ വേലയുടെ ഉദ്ദേശ്യം മനുഷ്യൻ അറിയുന്നില്ലെങ്കിൽ അഥവാ മാനവരാശിയുടെ സത്ത മനസ്സിലാക്കുന്നില്ലെങ്കിൽ, അതിന്റെ മഹത്ത്വത്തെയും മൂല്യത്തെയും കുറിച്ച് എങ്ങനെ സംസാരിക്കാനാകും? ജഡം മനുഷ്യനുപോലും സ്വന്തമല്ല, അപ്പോൾ അതിന്റെ ലക്ഷ്യസ്ഥാനം യഥാർത്ഥത്തിൽ എവിടെ ആയിരിക്കുമെന്ന് വ്യക്തമായി കാണാൻ ആർക്കും കഴിയുകയില്ല. എന്നാൽ, സൃഷ്ടികർത്താവ്, സൃഷ്ടിക്കപ്പെട്ട മാനവരാശിയെ അവരുടെ മൂലസ്ഥാനത്ത് തിരിച്ചുനൽകുമെന്നും, സൃഷ്ടി സമയത്തെ അവരുടെ മൂല സ്വരൂപം പുനഃസ്ഥാപിക്കുമെന്നും നിങ്ങൾ കൃത്യമായി അറിയണം. അവൻ മനുഷ്യനിലേക്ക് ഊതിയ ശ്വാസം അവൻ പൂർണമായി തിരിച്ചെടുക്കും, അസ്ഥികളും ജഡവും തിരിച്ചുപിടിക്കുകയും എല്ലാം സൃഷ്ടികർത്താവിനെ തിരികെ ഏൽപ്പിക്കുകയും ചെയ്യും. അവൻ മാനവരാശിക്ക് പൂർണമായി രൂപാന്തരം വരുത്തുകയും അവരെ പുതുക്കിയെടുക്കുകയും ചെയ്യും; അങ്ങനെ ദൈവത്തിന് അവകാശപ്പെട്ടതെല്ലാം അവൻ മനുഷ്യനിൽനിന്ന് തിരിച്ചെടുക്കും. കാരണം, ഇതൊന്നും മനുഷ്യരുടേതല്ല, ദൈവത്തിന്റേത് മാത്രമാണ്, പിന്നീട് ഒരിക്കലും അത് മാനവരാശിക്ക്‌ തിരിച്ചുനല്കുകയുമില്ല. എന്തുകൊണ്ടെന്നാൽ ഇവയിലൊന്നും ഒരിക്കൽപ്പോലും മനുഷ്യരുടേതായിരുന്നില്ല. അവൻ അതെല്ലാം തിരിച്ചെടുക്കും—ഇത് അന്യായമായി കവർന്നെടുക്കുന്നതല്ല; ആകാശവും ഭൂമിയും അവയുടെ മൂലസ്ഥിതികളിലേക്ക് പുനഃസ്ഥാപിക്കാനും, മനുഷ്യനെ പരിണാമം വരുത്തി, പുതുക്കിയെടുക്കാനും ആണിത്. ഇതാണ് മനുഷ്യന്റെ ന്യായയുക്തമായ ലക്ഷ്യസ്ഥാനം, എന്നാൽ ആളുകൾ സങ്കൽപ്പിച്ചുകൂട്ടുന്നതുപോലെ, ശാസന നൽകിയശേഷം ജഡം പുനർവിന്യാസം ചെയ്യുകയല്ല ഒരുപക്ഷേ നടക്കുക. നശീകരണത്തിനുശേഷം ജഡത്തിന്റെ അസ്ഥികൂടങ്ങൾ ദൈവത്തിന് ആവശ്യമില്ല. ആരംഭത്തിൽ ദൈവത്തിനു സ്വന്തമായിരുന്ന മനുഷ്യന്റെ മൂലതത്ത്വമാണ് അവന് വേണ്ടത്. അതിനാൽ മാനവരാശിയെ അവൻ ഉന്മൂലനം ചെയ്യുകയില്ല, അല്ലെങ്കിൽ മനുഷ്യന്റെ ജഡത്തെ അപ്പാടെ നശിപ്പിക്കുകയില്ല, എന്തെന്നാൽ മനുഷ്യന്റെ ജഡം അവന്റെ സ്വകാര്യ സ്വത്തല്ല. മറിച്ച്, മാനവരാശിയെ കൈകാര്യം ചെയ്യുന്ന ദൈവത്തിന്റെ അനുബന്ധമാണത്. അവന്റെ “ഉല്ലാസ”ത്തിനുവേണ്ടി മനുഷ്യന്റെ ജഡം ഇല്ലാതാക്കാൻ അവന് എങ്ങനെ കഴിയും? ഒരു ചില്ലിക്കാശിന് വിലയില്ലാത്ത നിങ്ങളുടെ ജഡത്തിന്റെ പൂർണത എന്ന മിഥ്യ ഇതിനകം തന്നെ നിങ്ങൾ ഉപേക്ഷിച്ചില്ലേ? അന്ത്യനാളുകളിലെ വേലയുടെ മുപ്പത് ശതമാനം (ഈ വെറും മുപ്പത് ശതമാനമെന്നു പറഞ്ഞാൽ പരിശുദ്ധാത്മാവിന്റെ ഇന്നത്തെ പ്രവർത്തനവും അന്ത്യനാളുകളിലെ ദൈവ വചനത്തിന്റെ വേലയും ഗ്രഹിക്കുക എന്നർത്ഥം) മനസ്സിലാക്കാൻ നിങ്ങൾക്ക് കഴിഞ്ഞാൽ, പിന്നെ നിങ്ങൾ ജഡത്തെ—വർഷങ്ങളായി മലീമസമായിരിക്കുന്ന ഈ ജഡത്തെ—ഇന്നത്തെപ്പോലെ തുടർന്ന് “സേവിക്കുകയോ” അതിനോട് "പുത്രന്മാരെ"പ്പോലെ പെരുമാറുകയോ ചെയ്യുകയില്ല. മനുഷ്യൻ അഭൂതപൂർവമായ ഒരു സ്ഥിതിയിലേക്ക് മുന്നേറിയിരിക്കുകയാണെന്നും ചരിത്രത്തിന്റെ ചക്രങ്ങൾ പോലെ ഇനിമേൽ മുന്നോട്ട് ഉരുളുകയില്ലെന്നും നിങ്ങൾ വ്യക്തമായി മനസ്സിലാക്കണം. നിങ്ങളുടെ പഴകിയ ജഡം പണ്ടേ ഈച്ചകളാൽ പൊതിയപ്പെട്ടതാണ്, അപ്പോൾ പിന്നെ ഇന്നേ ദിവസംവരെ തുടരാൻ ദൈവം പ്രാപ്തമാക്കിയ ചരിത്രത്തിന്റെ ചക്രങ്ങൾ പിന്നോട്ട് ചലിപ്പിക്കാൻ അതിന് എങ്ങനെ ശക്തിയുണ്ടാകും? അവസാന നാളുകളിലെ, ശബ്ദം പോലുമുണ്ടാക്കാത്ത ഘടികാരം വീണ്ടും ചലിപ്പിക്കാനും സൂചികൾ മുന്നോട്ട് ഓടിക്കാനും അതിന് എങ്ങനെ കഴിയും? കടുത്ത മൂടൽമഞ്ഞിനാൽ മറയപ്പെട്ട ലോകത്തെ അതിന് എങ്ങനെ പുനഃപരിണാമം ചെയ്യാൻ കഴിയും? നിങ്ങളുടെ ജഡത്തിന് മലകളെയും നദികളെയും പുനഃരുദ്ധരിക്കാൻ കഴിയുമോ? അല്പമാത്ര ക്ഷമതയുള്ള നിങ്ങളുടെ ജഡത്തിന് നിങ്ങൾ കൊതിച്ച തരം മനുഷ്യലോകത്തെ പുനഃസ്ഥാപിക്കാൻ കഴിയുമോ? "മനുഷ്യരായി"ത്തീരാവുന്നവിധം നിങ്ങളുടെ വരുംതലമുറക്കാരെ ശരിയായ രീതിയിൽ പഠിപ്പിക്കാൻ നിങ്ങൾക്ക് കഴിയുമോ? നിങ്ങൾക്ക് ഇപ്പോൾ കാര്യങ്ങൾ മനസ്സിലാകുന്നുണ്ടോ? നിങ്ങളുടെ ജഡം ശരിക്കും ആർക്കുള്ളതാണ്? മനുഷ്യനെ രക്ഷിക്കാനുള്ള, അവനെ പരിപൂർണനാക്കാനുള്ള, ഒപ്പം രൂപാന്തരപ്പെടുത്താനുള്ള ദൈവത്തിന്റെ മൗലികമായ ഉദ്ദേശ്യം, നിനക്ക് സുന്ദരമായ ഒരു സ്വരാജ്യം നൽകാനോ മനുഷ്യന്റെ ജഡത്തിന് വിശ്രമിക്കാൻ ഇടം ഒരുക്കാനോ ആയിരുന്നില്ല. അവന്റെ മഹത്ത്വത്തിനും അവന്റെ സാക്ഷ്യത്തിനും, ഭാവിയിൽ മാനവരാശിയുടെ മാനസികോല്ലാസത്തിനും, അവർക്ക് അങ്ങനെ സുഖമായി വിശ്രമിക്കാനും വേണ്ടി ആയിരുന്നു അത്. എങ്കിലും അത് നിങ്ങളുടെ ജഡത്തിനുവേണ്ടി ആയിരുന്നില്ല, എന്തെന്നാൽ, മനുഷ്യനാണ് ദൈവത്തിന്റെ കാര്യനിർവഹണത്തിന്റെ കേന്ദ്രസ്ഥാനം; ജഡം ഒരു അനുബന്ധം മാത്രമാണ്. (മനുഷ്യൻ ആത്മാവും ശരീരവും ചേർന്ന ഒരു വസ്തുവാണ്, ജഡം ക്ഷയിച്ചുപോകുന്ന വെറുമൊരു ഘടകം മാത്രം. ഇതിന്റെ അർത്ഥം ജഡം കാര്യനിർവഹണ പദ്ധതിയിൽ ഉപയോഗിക്കാനുള്ള ഒരു ഉപകരണം ആകുന്നു എന്നാണ്.) ദൈവം മനുഷ്യരെ പൂർണരാക്കുന്നതും തികവുറ്റവരാക്കുന്നതും ആർജ്ജിക്കുന്നതും അവരുടെ ജഡത്തിൽ കുത്തും വെട്ടും ഏൽപ്പിക്കുകയല്ലാതെ മറ്റൊന്നുമല്ല ചെയ്യുന്നതെന്ന് നിങ്ങൾ മനസ്സിലാക്കണം; അതുപോലെ ഒരവസാനവുമില്ലാത്ത ദുരിതവും വെന്തുരുകലും നിഷ്കരുണമായ വിധിന്യായവും ശാസനയും ശാപങ്ങളും അറ്റമില്ലാത്ത പരീക്ഷണങ്ങളും. മനുഷ്യനുമായി ബന്ധപ്പെട്ട കാര്യനിർവഹണ ജോലിയുടെ പിന്നാമ്പുറ കഥയും യാഥാർഥ്യവും ഇതാണ്. എന്നാൽ ഇതെല്ലം മനുഷ്യന്റെ ജഡത്തെ ലക്ഷ്യമിട്ടുള്ളതാണ്; എല്ലാ കൂരമ്പുകളും നിഷ്കരുണം മനുഷ്യന്റെ ജഡത്തിൽ പതിക്കുന്നു (എന്തെന്നാൽ മനുഷ്യൻ നിരപരാധിയാണ്). ഇതെല്ലാം ദൈവത്തിന്റെ മഹത്ത്വത്തിനും സാക്ഷ്യത്തിനും കാര്യനിർവഹണ ജോലിക്കും വേണ്ടിയാണ്. ഇതിനു കാരണം, അവന്റെ ജോലി മാനവരാശിക്കുവേണ്ടി മാത്രമല്ല, മൊത്തത്തിലുള്ള പദ്ധതിക്കുവേണ്ടിയാണ്. അവൻ മാനവരാശിയെ സൃഷ്ടിച്ചപ്പോൾ അവനുണ്ടായിരുന്ന യഥാർത്ഥ ഇച്ഛയുടെ സാക്ഷാത്കാരത്തിനുവേണ്ടിയുമാണത്. അങ്ങനെ, ഒരുപക്ഷേ മനുഷ്യന്റെ അനുഭവങ്ങളുടെ തൊണ്ണൂറു ശതമാനവും ദുരിതങ്ങളും അഗ്നിപരീക്ഷകളും നിറഞ്ഞതായിരിക്കും. മനുഷ്യന്റെ ജഡം കാംക്ഷിക്കുന്ന മധുരമുള്ള, ആനന്ദകരമായ ദിനങ്ങൾ തുലോം കുറവായിരിക്കും; ഇല്ലെന്നുതന്നെ പറയാം. ദൈവസന്നിധിയിൽ ചെലവിടുന്ന സുന്ദര നിമിഷങ്ങൾ മനുഷ്യന് ജഡത്തിൽ ആസ്വദിക്കാനും കഴിയാതെപോകുന്നു. ജഡം മലീമസമാണ്, അതുകൊണ്ട് മനുഷ്യന്റെ ജഡം കാണുന്നതും അനുഭവിക്കുന്നതും ദൈവത്തിന്റെ ശാസനയാണ്; അത് മനുഷ്യന് അസഹ്യമാണ്, അർത്ഥമില്ലാത്തതെന്ന് തോന്നിക്കുന്നവിധം. ഇത് എന്തുകൊണ്ടെന്നാൽ ദൈവം തന്റെ ധർമ്മിഷ്ടമായ സഹജഗുണം പ്രകടിപ്പിക്കുമ്പോൾ മനുഷ്യന് അത് ഇഷ്ടമല്ല; മനുഷ്യന്റെ കുറ്റങ്ങൾ സമ്മതിച്ചുകൊടുക്കാൻ ഒരുക്കമല്ല, ശത്രുക്കളെ വെറുക്കുന്നു. ദൈവം തന്റെ മുഴുവൻ ഭാവവും പ്രകടമായി വെളിവാക്കുന്നു, അതിനു വേണ്ട എല്ലാ ഉപാധികളും സ്വീകരിക്കുന്നു, അങ്ങനെ സാത്താനുമായുള്ള ആറായിരം സംവത്സരത്തെ അവന്റെ പോരാട്ടം ഭംഗിയായി ഉപസംഹരിക്കുന്നു—മൊത്തം മാനവരാശിയുടെ രക്ഷയും ബദ്ധശത്രുവായ സാത്താന്റെ നാശവും എന്ന ജോലി.


മനുഷ്യന്റെ സത്തയും സ്വത്വവും

ഇസ്രായേല്യർ വാസ്തവത്തിൽ നിരാശരല്ല; ആറായിരം വർഷത്തിലധികമായി ദൈവം ചെയ്തുകൊണ്ടിരുന്ന പ്രവൃത്തികൾ അവർ വീക്ഷിച്ചിട്ടുണ്ട്; കാരണം, ഞാൻ അവരെ ഉപേക്ഷിച്ചില്ല. മറിച്ച്, സാത്താൻ സമ്മാനിച്ച തന്മതിന്മകളെ കുറിച്ചുള്ള അറിവിന്റെ വൃക്ഷത്തിന്റെ കനി അവരുടെ പൂർവികർ ഭക്ഷിച്ചതിനാൽ, പാപത്തിന്റെ പേരിൽ അവർ എന്നെ ഉപേക്ഷിച്ചു. നന്മ എപ്പോഴും എന്റേതാണ്. തിന്മയാകട്ടെ, ദുഷ്ടനായവന്റേതും. പാപത്തിനു വേണ്ടി അത് എന്നെ വശീകരിക്കുന്നു. മനുഷ്യരെ ഞാൻ കുറ്റപ്പെടുത്തുന്നില്ല. അവരെ നിഷ്കരുണം നശിപ്പിക്കുകയോ നിർദ്ദയം കഠിനശിക്ഷക്കു വിധേയരാക്കുകയോ ചെയ്യുന്നില്ല. കാരണം, തിന്മ അടിസ്ഥാനപരമായി മനുഷ്യവംശത്തിന്റേതല്ല. അതുകൊണ്ട്, മിശിഹായ്ക്കും യഹോവയ്ക്കുമായി കാത്തിരിക്കുകയും രക്ഷകനായ യേശുവിനു വേണ്ടി തീവ്രമായി അഭിലഷിക്കുകയും ചെയ്യുന്നുണ്ടായിരുന്ന ഇസ്രായേല്യർ എന്നെ പരസ്യമായി കുരിശിൽ തറച്ചുവെങ്കിലും എന്റെ വാഗ്ദാനം ഒരിക്കലും മറന്നിട്ടില്ല: കാരണം, അവരെ ഞാൻ ഉപേക്ഷിച്ചിട്ടില്ല. മനുഷ്യവംശവുമായി സ്ഥാപിച്ച ഉടമ്പടിക്കുള്ള തെളിവായി രക്തം ഞാൻ എടുത്തതാണല്ലോ. ഒരു മുദ്രയും എന്നന്നേക്കും പരസ്പരാശ്രിതങ്ങളായ സ്വർഗവും ഭൂമിയും പോലെ, ഈ വസ്തുത, യുവജനങ്ങളുടേയും നിഷ്കളങ്കരുടേയും ഹൃദയങ്ങളിൽ ആലേഖനം ചെയ്യപ്പെട്ട “രക്ത ഉടമ്പടി” ആയി മാറിയിട്ടുണ്ട്. കാരണം, ഞാൻ മുൻനിർണയം നടത്തി തിരഞ്ഞെടുക്കുകയും രക്ഷിക്കുകയും വീണ്ടെടുക്കുകയും ചെയ്ത ദുഃഖിതരായ ആ ദേഹികളെ ഞാനൊരിക്കലും വഞ്ചിച്ചിട്ടില്ല, സാത്താനെ സ്നേഹിക്കുന്നതിലധികമായി എന്നെ അവർ സ്നേഹിച്ചിരിക്കുന്നു. എന്റെ മടങ്ങിവരവ് അവർ തീവ്രമായി പ്രതീക്ഷിക്കുകയും എന്നെ കാണാൻ തീക്ഷ്ണതയോടെ കാത്തിരിക്കുകയും ചെയ്യുന്നു. അവരുമായി രക്തത്താൽ സ്ഥാപിച്ച ഉടമ്പടി ഞാനൊരിക്കലും മായ്ച്ചുകളഞ്ഞിട്ടില്ലാത്തതിനാൽ അവരെന്നെ ആത്മാർത്ഥമായി കാത്തിരിക്കുന്നുണ്ട് എന്നത് അത്ഭുതമല്ല. വർഷങ്ങളായി നഷ്ടപ്പെട്ടുപോയിരുന്ന ഈ ആടുകളെ ഞാൻ വീണ്ടെടുക്കും. കാരണം, മനുഷ്യരെ ഞാൻ എല്ലായ്പോഴുംസ്നേഹിച്ചിട്ടുണ്ട്; അവരിലെ നന്മയിലേക്ക് തിന്മയുടെ ഘടകങ്ങൾ കൂട്ടിച്ചേർക്കപ്പെട്ടും എന്നു മാത്രമേയുള്ളൂ. എന്നെ സ്നേഹിക്കുന്ന, ദീർഘകാലമായി ഞാൻ സ്നേഹിച്ചിട്ടുള്ള ആ പാവം ദേഹികളെ ഞാൻ വീണ്ടെടുക്കും. പക്ഷേ, ഒരിക്കലും എന്നെ സ്നേഹിച്ചിട്ടില്ലാത്ത, ശത്രുക്കളെ പോലെ പെരുമാറിയിട്ടുള്ള ആ ദുഷ്ടരായവരെ എന്റെ ഭവനത്തിലേക്കു കൊണ്ടുവരാൻ എനിക്കു കഴിയുന്നതെങ്ങനെ? മാനവരാശിയുമായി രക്തത്താൽ ഞാൻ ഉടമ്പടി സ്ഥാപിച്ചിട്ടുണ്ടെങ്കിലും ദുഷ്ടനായവന്റെ ആ പിന്തുടർച്ചക്കാരെയും എന്നെ വെറുക്കുകയും എതിർക്കുകയും ചെറുക്കുകയും ആക്രമിക്കുകയും ശപിക്കുകയും ചെയ്യുന്ന അണലിയെയും എന്റെ രാജ്യത്തിലേക്കു ഞാൻ കൊണ്ടുവരില്ല. എന്റെ പ്രവൃത്തിയുടെ ലക്ഷ്യമെന്തെന്നും ആർക്കുവേണ്ടിയാണു ഞാനതു ചെയ്യുന്നതെന്നും കൃത്യമായി നീ അറിഞ്ഞിരിക്കേണ്ടതുണ്ട്. നിന്റെ സ്നേഹത്തിൽ അടങ്ങിയിരിക്കുന്നത് തിന്മയോ നന്മയോ? എന്നെ കുറിച്ചുള്ള നിങ്ങളുടെ അറിവ് മോശയുടേയും ദാവീദിന്റെയും അറിവു പോലെയാണോ അല്ലയോ? എനിക്കുള്ള നിങ്ങളുടെ സേവനം അബ്രാഹമിന്റേതിനു സമാനമാണോ അല്ലയോ? നിന്നെ തീർച്ചയായും ഞാൻ പൂർണനാക്കുകയാണ്. പക്ഷേ, ആരെയാണു നീ പ്രതിനിധീകരിക്കുന്നതെന്നു നീ അറിഞ്ഞിരിക്കണം. അതുപോലെ, ആരുടെ അന്തിമഫലമാണ് നിനക്കു ലഭിക്കാൻ പോകുന്നതെന്നും. നിന്റെ ജീവിതത്തിലുടനീളം, എന്റെ പ്രവൃത്തിയുടെ അനുഭവത്തിൽ, ആഹ്ലാദപൂർണവും സമൃദ്ധവുമായ വിള നീ കൊയ്തിട്ടുണ്ടോ? അതു സമ്പുഷ്ടവും ഫലദായകവുമാണോ? നീ നിന്നേക്കുറിച്ചുതന്നെ വിചിന്തനം ചെയ്യണം: വർഷങ്ങളായി നീ എനിക്കു വേണ്ടി കഠിനമായി അദ്ധ്വാനിച്ചിരിക്കുന്നു. പക്ഷേ, എപ്പോഴെങ്കിലും എന്തെങ്കിലും നിനക്കു കിട്ടിയിട്ടുണ്ടോ? നീ എന്തെങ്കിലും പരിവർത്തനത്തിനു വിധേയമാകുകയോ എന്തെങ്കിലും നേടുകയോ ചെയ്തിട്ടുണ്ടോ? ക്ലേശപൂർണമായ അനുഭവങ്ങൾക്കു പകരമായി കുരിശിൽ തറയ്ക്കപ്പെട്ട പത്രോസിനെ പോലെയോ ഉജ്ജ്വലപ്രകാശം പതിച്ചു നിലത്തു വീണ പൗലൊസിനെ പോലെയോ നീ ആയിത്തീർന്നിട്ടുണ്ടോ? ഈ കാര്യങ്ങളെ കുറിച്ചു കുറച്ചൊക്കെ അവബോധം നിങ്ങൾക്കുണ്ടാകണം. നിനക്കും അതുപോലെതന്നെ ആരുടെ അന്തിമഫലമാണോ നിനക്ക് ഉണ്ടാകാൻ പോകുന്നത് അവർക്കും ഈ കാര്യങ്ങൾ സംബന്ധിച്ച അവബോധം ഉണ്ടായിരിക്കണം. ഒരു കടുകുമണിയെക്കാൾ ചെറുതും മണൽത്തരിയെക്കാൾ നിസ്സാരവുമായ നിന്റെ ജീവിതത്തെ കുറിച്ചു ഞാൻ നിരന്തരമായി സംസാരിക്കുകയോ ആഴവമായി ചിന്തിക്കുകയോ ചെയ്യുന്നില്ല. തെളിച്ചു പറഞ്ഞാൽ ഞാൻ നിയന്ത്രിക്കുന്ന മനുഷ്യവംശമാണിത്. എന്നിരുന്നാലും, ഒരിക്കൽ ഞാൻ വെറുത്തതും പക്ഷേ പിന്നീട് വീണ്ടും സ്വീകരിക്കുകയും ചെയ്ത മനുഷ്യന്റെ ജീവിതത്തെ എന്റെ കാര്യനിർവഹണത്തിന്റെ ഒരു പ്രധാന ഭാഗമായി ഞാൻ പരിഗണിക്കുന്നില്ല. നിങ്ങളുടെ മുൻ സ്വത്വത്തിന്റെ സ്വഭാവത്തെ കുറിച്ചും അതുപോലെ അടിമകളെന്ന നിലയിൽ ആർക്കാണു നിങ്ങൾ സ്വന്തമായിരുന്നത് എന്നതിനെ കുറിച്ചും വ്യക്തമായ ഒരു ധാരണ നിങ്ങൾക്കുണ്ടാകണം. ആയതിനാൽ, സാത്താന്റേതിനു സമാനമായിരിക്കുന്ന മനുഷ്യരുടെ മുഖങ്ങളെ ജനങ്ങളെ നിയന്ത്രിക്കുന്നതിനുള്ള അസംസ്കൃതവസ്തുക്കളായി ഞാനുപയോഗിക്കുന്നില്ല. കാരണം, മനുഷ്യർ ഒരിക്കലും അമൂല്യവസ്തുക്കൾ ആയിരുന്നില്ല. നിങ്ങളോടുള്ള തുടക്കത്തിലെ എന്റെ മനോഭാവം നിങ്ങളോർക്കുകയും അന്നു ഞാൻ നിങ്ങളെ അഭിസംബോധന ചെയ്ത രീതി അനുസ്മരിക്കുകയും വേണം—പ്രായോഗിക പ്രാധാന്യമില്ലാത്ത ഒരു അഭിധാനമായിരുന്നു അത്. നിങ്ങൾ അണിഞ്ഞിരിക്കുന്ന പേരുകൾക്കെല്ലാം അവയുടേതായ കാരണങ്ങളുണ്ടെന്നു നിങ്ങൾ അറിയണം. നിങ്ങൾ ദൈവത്തിനു സ്വന്തമായിരുന്നില്ല, മറിച്ചു നേരത്തെ സാത്താൻ നിങ്ങളെ പിടിച്ചെടുക്കുകയും കൂറുള്ള ദാസരായി അവന്റെ ഭവനത്തിൽ വേല ചെയ്തുവെന്നും നിങ്ങൾക്കേവർക്കും അറിയാമെന്നു ഞാൻ കരുതുന്നു. മാത്രമല്ല, വളരെ മുമ്പേ നിങ്ങളെന്നെ മറന്നു. കാരണം, നിങ്ങളെന്റെ ഭവനത്തിൽനിന്ന് ഏറെ ദൂരെയായിരുന്നു, ദുഷ്ടന്റെ കൈകളിലുമായിരുന്നു. വളരെ മുമ്പേ ഞാൻ മുൻനിശ്ചയിച്ചിട്ടുള്ളതും വീണ്ടെടുത്തിട്ടുള്ളതുമായ മനുഷ്യരെയാണു ഞാൻ രക്ഷിക്കുന്നത്. എന്നാൽ, പൊതുവ്യവസ്ഥയ്ക്ക് അപവാദങ്ങളെന്ന നിലയിൽ മനുഷ്യരുടെ ഇടയിൽ പ്രതിഷ്ഠിക്കപ്പെട്ടിട്ടുള്ള പാവം ആത്മാക്കളാണു നിങ്ങൾ. ദാവീദിന്റെയോ യാക്കോബിന്റെയോ ഭവനത്തിലെ അല്ല, മറിച്ചു വിജാതീയ ഗോത്രമായ മോവാബിന്റെ ഭവനത്തിലെ അംഗങ്ങളാണ് എന്നു നിങ്ങൾ അറിയേണ്ടതുണ്ട്. കാരണം, ഞാൻ നിങ്ങളുമായി ഒരു ഉമ്പടി സ്ഥാപിച്ചിട്ടില്ല. മറിച്ച്, പ്രവർത്തിക്കുകയും നിങ്ങൾക്കിടയിൽ സംസാരിക്കുകയും നിങ്ങളെ നയിക്കുകയും മാത്രമാണ് ചെയ്തത്. എന്റെ രക്തം നിങ്ങൾക്കായി ചെരിയപ്പെട്ടില്ല. എന്റെ സാക്ഷ്യത്തിനു വേണ്ടി നിങ്ങൾക്കിടയിൽ എന്റെ പ്രവൃത്തി നിറവേറ്റുക മാത്രമായിരുന്നു ഞാൻ. നിങ്ങൾ അതറിഞ്ഞില്ലേ? നിങ്ങൾക്കു വേണ്ടി യേശു രക്തം ചീന്തി മരിച്ച വിധത്തിനു സമാനമാണോ ശരിക്കും എന്റെ പ്രവൃത്തി? ഒന്നാമത്, ഞാൻ നിങ്ങൾക്കു വേണ്ടി ഇത്ര വലിയ അപമാനം സഹിച്ചത് വ്യർത്ഥമായിരുന്നു. പാപത്തിന്റെ ഒരു കണിക പോലും ഇല്ലാത്ത ദൈവം മനുഷ്യവാസത്തിന് അനുയോജ്യമല്ലാത്ത, പന്നികളുടെയും നായ്ക്കളുടെയും ഒരു ലോകത്തേക്ക്, അങ്ങേയറ്റം അറപ്പും വെറുപ്പുമുളവാക്കുന്ന ഒരു സ്ഥലത്തേക്ക് നേരിട്ടു വന്നു. എന്നിട്ടും എന്റെ പിതാവിന്റെ മഹത്ത്വത്തിനും ശാശ്വത സാക്ഷ്യത്തിനുമായി ക്രൂരമായ ഈ അവഹേളനങ്ങളെല്ലാം ഞാൻ സഹിച്ചു. നിങ്ങളുടെ പെരുമാറ്റമെന്ത് എന്നു നിങ്ങളറിയേണ്ടതുണ്ട്. നിങ്ങൾ സമ്പന്നവും ശക്തവുമായ കുടുംബങ്ങളിൽ ജനിച്ച മക്കളല്ലെന്നും സാത്താന്റെ ദരിദ്രരായ സന്താനങ്ങളാണെന്നും നിങ്ങൾ മനസ്സിലാക്കണം. നിങ്ങൾ മാനവരാശിയുടെ കുലപതികളല്ല, നിങ്ങൾക്കു മനുഷ്യാവകാശങ്ങളോ സ്വാതന്ത്ര്യമോ ഇല്ല. മാനവരാശിയുടെയോ സ്വർഗരാജ്യത്തിന്റെയോ അനുഗ്രഹങ്ങൾ എന്തുമാകട്ടെ, അതിലൊന്നും യാതൊരു പങ്കും ആരംഭത്തിലേ നിങ്ങൾക്ക് ഉണ്ടായിരുന്നില്ല. മാനവരാശിയുടെ ഏറ്റവും താഴേതട്ടിലാണു നിങ്ങൾ എന്നതുകൊണ്ടാണിത്. നിങ്ങളുടെ ഭാവിയെ കുറിച്ച് ഒരാലോചനയ്ക്കും ഞാനൊരിക്കലും മുതിർന്നിട്ടുമില്ല. അതുകൊണ്ട്, നിങ്ങളെ പൂർണരാക്കാമെന്ന വിശ്വാസം ഇന്ന് എനിക്ക് ഉള്ളത് എന്റെ പദ്ധതിയുടെ ഭാഗമായിരുന്നുവെങ്കിലും അതു മുമ്പൊരിക്കലും ചെയ്യാത്ത ഒരു വേലയാണ്. കാരണം, നിങ്ങളുടെ സ്ഥാനം അത്രമാത്രം താഴ്ന്നതാണ്, ആരംഭത്തിൽ മാനവരാശിയിൽ നിങ്ങൾക്കു ഒരു പങ്കും ഉണ്ടായിരുന്നുമില്ല. മനുഷ്യർക്ക് ഇത് തികച്ചും ഒരനുഗ്രഹമല്ലേ?

ശുദ്ധീകരണസ്ഥലത്തു നിന്നു വളരെ മുമ്പേ ഞാൻ മോചിപ്പിച്ചവരും അതുപോലെ തങ്ങൾക്കിടയിൽ ഞാൻ പുനഃപ്രത്യക്ഷപ്പെടണമെന്നു തീവ്രമായി അഭിലഷിച്ചതിനാൽ വളരെ മുമ്പേ ഞാൻസന്ദർശിച്ച തിരഞ്ഞെടുക്കപ്പെട്ടവരുമാണ് ഞാൻ രക്ഷിക്കുന്ന ആ ദേഹികൾ. അവരെന്നെ സ്നേഹിക്കുന്നുണ്ട്, ഞാൻ രക്തത്താൽ സ്ഥാപിച്ച ഉടമ്പടി അവരുടെ ഹൃദയങ്ങളിൽ ആലേഖനം ചെയ്തിട്ടുണ്ട്. കാരണം, ഞാൻ അവരെ സ്നേഹിച്ചിരിക്കുന്നു. വർഷങ്ങളായി എന്നെ തേടിക്കൊണ്ടിരിക്കുകയായിരുന്ന നഷ്ടപ്പെട്ടുപോയ ആട്ടിൻകുട്ടികളെ പോലെയാണവർ. അവർ നല്ലവരാണ്. അതുകൊണ്ട്, നല്ല ഇസ്രായേല്യരെന്നും അരുമയായ കുഞ്ഞുമാലാഖമാരെന്നും ഞാനവരെ വിളിക്കുന്നു. അവർക്കിടയിൽ ആയിരുന്നുവെങ്കിൽ ഇത്രയും അവഹേളനം ഞാൻ സഹിക്കുകയില്ലായിരുന്നു. സ്വന്തം ജീവനെക്കാളേറെ അധികമായി അവരെന്നെ സ്നേഹിക്കുകയും എല്ലാത്തിലും വച്ച് അതിമനോഹാരിത ഉള്ളവരായി അവരെ ഞാൻ സ്നേഹിക്കുകയും ചെയ്തതുകൊണ്ടാണത്. അവരെ ഞാൻ സൃഷ്ടിക്കുകയും അവർ എനിക്കു സ്വന്തമായിരിക്കുകയും ചെയ്യുന്നതുകൊണ്ടാണത്. അവരെന്നെ ഒരിക്കലും മറന്നുകളഞ്ഞിട്ടില്ല. അവരുടെ സ്നേഹം നിങ്ങളുടെ സ്നേഹത്തെ മറികടക്കുന്നു, നിങ്ങൾ സ്വന്തം ജീവനെ സ്നേഹിക്കുന്നതിനെക്കാൾ അധികമായി അവർ എന്നെ സ്നേഹിക്കുന്നു. ഇളം വെള്ളരിപ്രാവുകൾ ആകാശത്തിനു വിധേയപ്പെടുന്നതു പോലെ അവരെനിക്കു വിധേയപ്പെടുന്നു. നിങ്ങളുടെ ഹൃദയത്തിൽ ഉള്ളതിനെക്കാൾ അനുസരണം അവരുടെ ഹൃദയത്തിൽ എന്നോടുണ്ട്. അവർ യാക്കോബിന്റെ പിന്തുടർച്ചക്കാരും ആദാമിന്റെ സന്തതികളും എന്റെ തിരഞ്ഞെടുക്കപ്പെട്ടവരുടെ കൂട്ടത്തിൽ പെട്ടവരും ആയതുകൊണ്ടാണത്. കാരണം, അവരെ ഞാൻ ദീർഘകാലം സ്നേഹിച്ചിരിക്കുന്നു, ഞാൻ നിങ്ങളെ സ്നേഹിച്ചതിനെക്കാൾ അധികമായി പോലും അവരെ സ്നേഹിച്ചിരിക്കുന്നു. നിങ്ങൾ വളരെയേറെ കലഹസ്വഭാവം കണിക്കുന്നതുകൊണ്ടും തീവ്രമായി ചെറുത്തുനിന്നിട്ടുള്ളതുകൊണ്ടും എന്നെ വളരെയേറെ അവജ്ഞ്ഞയോടെ കാണുന്നതുകൊണ്ടും എന്നോടു വളരെയേറെ ഉദാസീനരായതുകൊണ്ടും എന്നെ തീരെ കുറച്ചു മാത്രം സ്നേഹിക്കുന്നതുകൊണ്ടും എന്നെ വളരെയേറെ വെറുക്കുന്നതുകൊണ്ടുമാണിത്. നിങ്ങളെന്റെ പ്രവൃത്തിയെ വളരെയേറെ നിന്ദിക്കുകയും എന്റെ ചെയ്തികളെ അങ്ങേയറ്റം പുച്ഛിക്കുകയും ചെയ്യുന്നു. അവരിൽനിന്നു വ്യത്യസ്തമായി നിങ്ങളെന്റെ പ്രവൃത്തികളെ ഒരിക്കലും വിലമതിച്ചിട്ടില്ല. പകരം, നിങ്ങളവയെ നിന്ദിക്കുന്നു, നിങ്ങളുടെ കണ്ണുകൾ സാത്താന്റേതു പോലെ ആധികൊണ്ടു ചുവക്കുന്നു. എവിടെയാണു നിങ്ങളുടെ വിധേയത്വം? എവിടെയാണു നിങ്ങളുടെ സ്വഭാവഗുണം? എവിടെയാണു നിങ്ങളുടെ സ്നേഹം? നിങ്ങൾക്കുള്ളിലുള്ള സനേഹത്തിന്റെ ചേരുവകൾ എപ്പോഴാണു നിങ്ങൾ പ്രകടമാക്കിയിട്ടുള്ളത്? എന്റെ പ്രവൃത്തിയെ എപ്പോഴാണു നിങ്ങൾ ഗൗരവമായി എടുത്തിട്ടുള്ളത്? എന്റെ വരവിനായി ആകാംക്ഷാപൂർവം കാത്തിരിക്കുകയും എനിക്കായി തീക്ഷ്ണതയോടെ കാത്തിരിക്കുമ്പോൾ വളരെയേറെ യാതന സഹിക്കുകയും ചെയ്യുന്ന അരുമയായ ആ മാലാഖമാർക്കുമേൽ അലിവ് ഉണ്ടായിരിക്കട്ടെ. കാരണം, അവരെ അത്രയേറെ പ്രിയങ്കരമായി ഞാൻ സ്നേഹിക്കുന്നു. എങ്ങിനെയായാലും, അവരുമായി യാതൊരു ബന്ധവുമില്ലാത്ത ക്ഷിപ്രവേഗത്തിലുള്ള ഒരു മനുഷ്യ ലോകത്തെയാണു ഞാനിന്നു കാണുന്നത്. നിങ്ങളുടെ മനസ്സാക്ഷി വളരെ മുമ്പേ മരവിച്ച് നിർവികാരമായി എന്ന് നിങ്ങൾ ചിന്തിക്കുന്നില്ലേ? നിങ്ങളാണ് ആ ഓമന മാലാഖമാരുമായുള്ള എന്റെ പുനഃസമാഗമം തടയുന്ന നികൃഷ്ടജീവികളെന്നു നിങ്ങൾ ചിന്തിക്കുന്നില്ലേ?അവർ എന്റെ മടങ്ങിവരവ് പ്രതീക്ഷിച്ചിരിക്കാതിരുന്നിട്ടുള്ളത് എപ്പോഴാണ്? എന്നോടു വീണ്ടും സംഗമിക്കാൻ അവർ എപ്പോഴാണ് കാത്തിരിക്കാതിരുന്നിട്ടുള്ളത്? എനിക്കൊപ്പം സുന്ദരസുദിനങ്ങൾ ചിലവഴിക്കാനും എനിക്കൊപ്പം വിരുന്നുണ്ണാനും കഴിയുമെന്ന് അവർ പ്രത്യാശിക്കാതിരുന്നിട്ടുള്ളത് എപ്പോഴാണ്? ഇന്നു നിങ്ങൾ ചെയ്യുന്നതെന്താണെന്ന് എപ്പോഴെങ്കിലും നിങ്ങൾ മനസ്സിലാക്കിയിരുന്നോ: ലോകത്തിലൂടെ കലി തുള്ളി നടക്കുക; പരസ്പരം ഓരോരുത്തർക്കുമെതിരെ ഗൂഢാലോചന നടത്തുക: പരസ്പരം ചതിക്കുക; വഞ്ചനാപൂർവം, ഗൂഢമായി, നിർലജ്ജമായി പെരുമാറുക; സത്യമറിയാതിരിക്കുക; വക്രതയോടെയും കുടിലതയോടെയും പ്രവർത്തിക്കുക; മുഖസ്തുതി പറയുക; നിങ്ങളെപ്പോഴും ശരിയാണെന്നും മറ്റുള്ളവരെക്കാൾ മികച്ചവരാണെന്നും സ്വയം കരുതുക; അഹങ്കാരിയായിരിക്കുക; മലമേടുകളിലെ വന്യമൃഗങ്ങളെ പോലെ ക്രൂരമായും ഹിംസ്രമൃഗങ്ങളുടെ രാജാവിനെ പോലെ പരുഷമായും പെരുമാറുക—ഇതെല്ലാം ഒരു മനുഷ്യനു യോജിക്കുന്ന പെരുമാറ്റങ്ങളാണോ? നിങ്ങൾ മര്യാദ കെട്ടവനും അവിവേകിയുമാണ്. എന്റെ വാക്കുകളെ നിങ്ങളൊരിക്കലും വിലമതിച്ചിട്ടില്ല. നേരെമറിച്ച്, അവയ്ക്കുനേരെ നിന്ദാപൂർവകമായ ഒരു മനോഭാവം സ്വീകരിച്ചിരിക്കുന്നു. ഇതുപോലുള്ള നേട്ടങ്ങളും യഥാർഥ മനുഷ്യജീവിതവും മനോഹരമായ പ്രത്യാശകളും എവിടെനിന്നു വരും? നിങ്ങളുടെ അതിഭാവന ശരിക്കും നിന്നെ കടുവയുടെ വായിൽനിന്ന് രക്ഷിക്കുമോ? ആളുന്ന തീയിൽനിന്ന് അതു യഥാർത്ഥത്തിൽ നിന്നെ രക്ഷിക്കുമോ? എന്റെ പ്രവൃത്തിയെ അമൂല്യനിധിയായി ആത്മാർത്ഥമായി നീ കണ്ടിരുന്നെങ്കിൽ ഈയൊരു നിലയിലേക്കു നീ കൂപ്പുകുത്തുമായിരുന്നോ? ഇനി നിന്റെ വിധി മാറ്റാനാവാത്തത് ആണ് എന്നുണ്ടോ? ഇത്തരം വ്യസനങ്ങൾ പേറി മരിക്കാൻ നീ തയ്യാറാണോ?


അനുഗ്രഹങ്ങളെക്കുറിച്ച് നിങ്ങൾ എന്തു മനസ്സിലാക്കി?

ഈ യുഗത്തിൽ ജനിച്ചവരെ സാത്താനും ദുഷിച്ച ഭൂതങ്ങളും കളങ്കപ്പെടുത്തിയിട്ടുണ്ടാകാം. പക്ഷേ, ആ കളങ്കം ഏറ്റവും വലിയ വിമോചനം കൂടിയാണ് അവർക്ക് പ്രദാനം ചെയ്തിരിക്കുന്നത്. ആ വിമോചനം ഇയ്യോബിന്‍റെ വിശാലമായ സമ്പത്തിനെക്കാളും പർവതങ്ങളും താഴ്വരകളും നിറയെ കന്നുകാലികളെക്കാളും മഹത്തരമാണ്, പരീക്ഷണങ്ങൾക്കൊടുവിൽ ഇയ്യോബിന് യഹോവയെ ദർശിക്കാൻ ലഭിച്ച അനുഗ്രഹത്തെക്കാളും മഹത്തരമാണ്. മാരകമായ പരീക്ഷണത്തിനു ശേഷം മാത്രമാണ് ഇയ്യോബിന് യഹോവ സംസാരിക്കുന്നതു കേൾക്കാനായത്, ചുഴലിക്കാറ്റിൽ അവൻ യഹോവയുടെ ശബ്ദം കേട്ടു. അപ്പോഴും അവന് യഹോവയുടെ മുഖം കാണാനായില്ല, അവിടുത്തെ ഇംഗിതവും അറിയാനായില്ല. ഭൗതികമായ സമ്പത്ത് മാത്രമാണ് ഇയ്യോബിന് ആർജിക്കാനായത്. അതിലൂടെ അവനു കിട്ടിയത് ലൗകിക സുഖങ്ങളും ചുറ്റുമുള്ള എല്ലാ പട്ടണങ്ങളിലെയും വച്ച് ഏറ്റവും സൗന്ദര്യമുള്ള മക്കളും, സ്വർഗീയ മാലാഖമാരുടെ സംരക്ഷണവുമാണ്. അവനൊരിക്കലും യഹോവയെ കണ്ടില്ല. നീതിമാനെന്നു പേരെടുത്തെങ്കിലും അവനൊരിക്കലും യഹോവയുടെ ഇംഗിതവും അറിയാനായില്ല. ഇന്നത്തെ ജനതയുടെ ലൗകിക സുഖങ്ങൾ താത്കാലികവും തുച്ഛവുമാണെന്നോ പുറംലോകത്തിന്‍റെ പരിതസ്ഥിതി ശത്രുതാപരമാണെന്നോ പറയാനാവും. എങ്കിലും, ആദിപുരാതന കാലം മുതൽക്കേ മനുഷ്യനു മുന്നിൽ വെളിപ്പെടുത്താതിരുന്നതും, എന്നും രഹസ്യാത്മകമായി സൂക്ഷിച്ചിരുന്നതുമായ എന്‍റെ പ്രകൃതവും പിന്നിട്ട കാലഘട്ടങ്ങളുടെ നിഗൂഢതയും ഞാൻ അവർക്കു വെളിപ്പെടുത്തുന്നു; അത് മറ്റ് ഏവരെക്കാളും ഏറ്റവും താഴേക്കിടയിലുള്ളവർക്കു മുന്നിലാണ്, ഞാനെന്‍റെ ഏറ്റവും മഹത്തരമായ വിമോചനം നൽകിയവർക്കു തന്നെ. അതിലുപരിയായി, ഇതാദ്യമാണ് ഞാൻ ഇക്കാര്യങ്ങൾ വെളിപ്പെടുത്തുന്നത്; മുമ്പൊരിക്കലും ഞാൻ അത്തരം ഒരു പ്രവൃത്തി ചെയ്തിട്ടില്ല. നിങ്ങൾ ഇയ്യോബിനെക്കാൾ വളരെ താഴെയാണെങ്കിലും, നിങ്ങൾ നേടിയതും നിങ്ങൾ കണ്ടതും അവനെക്കാൾ എത്രയോ കൂടുതലായിക്കഴിഞ്ഞു. നിങ്ങൾ എല്ലാ കഷ്ടങ്ങളിലൂടെയും കടന്നുപോയിട്ടുണ്ടെങ്കിലും എല്ലാത്തരം യാതനകളും അനുഭവിച്ചിട്ടുണ്ടെങ്കിലും ആ പീഡകളൊന്നും ഇയ്യോബ് നേരിട്ട പരീക്ഷണങ്ങൾ പോലെയല്ല; മറിച്ച്, മത്സരങ്ങൾ കാരണം, അനുസരണക്കേട് കാരണം, എന്‍റെ നീതിയുക്തമായ പ്രകൃതം കാരണം, ജനതയ്ക്കു മേലുണ്ടായ വിധിയും ശിക്ഷയുമാണത്; നീതിപൂർവകമായ വിധിയും ശിക്ഷയും ശാപവുമാണത്. അതേസമയം, യഹോവയുടെ മഹത്തായ സ്നേഹവാത്സല്യങ്ങൾക്കു പാത്രമായ ഇയ്യോബ് ഇസ്രായേല്യരിൽ വച്ച് നീതിമാനായിരുന്നു. അവനൊരു പാപവും പ്രവർത്തിച്ചിരുന്നില്ല, യഹോവയോട് അനുസരണക്കേട് കാണിച്ചതുമില്ല; മറിച്ച്, യഹോവയ്ക്ക് ഭക്തിപൂർവം കീഴ്പ്പെട്ടവനായിരുന്നു. നീതിമാനായതുകൊണ്ടാണ് അവൻ പരീക്ഷിക്കപ്പെട്ടത്. യഹോവയുടെ വിശ്വസ്ത ദാസനായിരുന്നതുകൊണ്ടാണ് പരീക്ഷണങ്ങൾ അതികഠിനമായത്. ഇന്നത്തെ ജനത എന്‍റെ വിധിക്കും ശാപത്തിനും പാത്രമാകുന്നത് അവരുടെ വൃത്തികേടുകളും നീതികേടുകളും കാരണമാണ്. തന്‍റെ കന്നുകാലികളെയും വസ്തുവകകളെയും വേലക്കാരെയും മക്കളെയും, ഒപ്പം, പ്രിയപ്പെട്ട സകലതും നഷ്ടപ്പെട്ടപ്പോൾ ഇയ്യോബ് അനുഭവിച്ച കഷ്ടപ്പാടുമായി താരതമ്യം ചെയ്താൽ ഇവർ അനുഭവിക്കുന്നത് ഒന്നുമല്ല; തീക്ഷ്ണമായ ശുദ്ധീകരണവും ജ്വലനവും മാത്രമാണത്. ഇയ്യോബ് അനുഭവിച്ചതിനെക്കാൾ ഗുരുതരമായി അവയെ മാറ്റുന്നത് എന്തെന്നാൽ, അവർ ദുർബലരായതുകൊണ്ട് അത്തരം പരീക്ഷണങ്ങൾ ഒരിക്കലും ലഘൂകരിക്കപ്പെടുകയോ ഒഴിവാക്കപ്പെടുകയോ ചെയ്യുന്നില്ല എന്നതാണ്; മറിച്ച്, അതെല്ലാം നീണ്ട കാലം തുടരുന്നതും ജീവിതത്തിന്‍റെ അന്ത്യ ദിവസം വരെ നിലനിൽക്കുന്നതുമായിരിക്കും. ഇത് ശിക്ഷയും വിധിയും ശാപവുമാണ്; ദയയില്ലാത്ത ചുട്ടുപൊള്ളിക്കലും, അതിലുപരി, മനുഷ്യരാശിക്ക് “പാരമ്പര്യമായി” അർഹതപ്പെട്ടതുമാണത്. അതാണ് മനുഷ്യർ അർഹിക്കുന്നത്, അവിടെയാണ് എന്‍റെ നീതിയുക്തമായ ഇംഗിതം വെളിവാകുന്നത്. ഇതൊരു രഹസ്യമല്ല. എന്നിരിക്കിലും, ഇന്നു നേരിടുന്ന പീഡാനുഭവങ്ങളെ മറികടക്കാൻ പോന്നതാണ് ജനതയുടെ നേട്ടങ്ങൾ. നിങ്ങൾ കടന്നുപോകുന്ന പീഡകൾ നിങ്ങളുടെ വിഡ്ഢിത്തത്തിന്‍റെ ഫലം മാത്രമാണ്. എന്നാൽ, നിങ്ങൾ നേടിയതാകട്ടെ, നിങ്ങളുടെ യാതനകളുടെ നൂറു മടങ്ങ് അധികവും. പഴയ നിയമത്തിലെ ഇസ്രായേലിന്‍റെ നിയമങ്ങൾ പ്രകാരം, എന്നെ അനുസരിക്കാതെയും എന്നെ പരസ്യമായി വിധിച്ചും എന്‍റെ മാർഗം പിന്തുടരാതെയും എനിക്ക് സധൈര്യം ദുഷിച്ച ബലികൾ അർപ്പിക്കുന്നവരെ ആലയത്തിലെ അഗ്നികൊണ്ടോ, തെരഞ്ഞെടുക്കപ്പെട്ട ചിലരാൽ കല്ലെറിഞ്ഞോ നിശ്ചയമായും ഇല്ലാതാക്കേണ്ടതാണ്. അവരുടെ കുലത്തിന്‍റെയും രക്തബന്ധമുള്ളവരുടെയും പിൻതലമുറകൾ പോലും എന്‍റെ ശാപം ഏറ്റുവാങ്ങും. വരുന്ന ജന്മങ്ങളിലും അവർ സ്വതന്ത്രരായിരിക്കില്ല, അവർ എന്‍റെ ദാസന്മാരുടെ അടിമകളായിരിക്കും. അന്യ മതക്കാർക്കിടയിലേക്ക് ഞാൻ അവരെ നാടുകടത്തുകയും പിതൃഭൂമിയിലേക്ക് അവർക്ക് ഒരിക്കലും മടങ്ങാൻ കഴിയാതിരിക്കുകയും ചെയ്യും. സ്വന്തം പ്രവൃത്തികളുടെയും പെരുമാറ്റത്തിന്‍റെയും അടിസ്ഥാനത്തിൽ ഇന്നത്തെ ജനത അനുഭവിക്കുന്ന യാതനകൾ, ഇസ്രായേല്യർ അനുഭവിച്ച ശിക്ഷയോളം വരുന്നില്ല. ഇന്നു നിങ്ങൾ അനുഭവിക്കുന്നത് നീതീകരണമില്ലാത്ത ന്യായവിധിയല്ല, കാരണം നിങ്ങൾ പരിധികൾ ലംഘിച്ചിരുന്നു. നിങ്ങൾ ഇസ്രായേലിലായിരുന്നെങ്കിൽ നിങ്ങൾ നിതാന്ത പാപികളായി മാറുമായിരുന്നു, നിങ്ങളെ ഇസ്രായേല്യർ പണ്ടേക്കു പണ്ടേ കഷണങ്ങളാക്കുമായിരുന്നു, നിങ്ങൾ യഹോവയുടെ ആലയത്തിൽ സ്വർഗീയാഗ്നിയാൽ ദഹിപ്പിക്കപ്പെടുമായിരുന്നു. നിങ്ങൾ ഇപ്പോൾ എന്താണു നേടിയത്? എന്താണു നിങ്ങൾക്കു കിട്ടിയത്? എന്താണു നിങ്ങൾ ആസ്വദിച്ചത്? നിങ്ങളിൽ ഞാനെന്‍റെ നീതിയുക്തമായ ഇംഗിതം വെളിപ്പെടുത്തി. പക്ഷേ, കൂടുതൽ പ്രാധാന്യമുള്ളതെന്തെന്നാൽ, മനുഷ്യന്‍റെ വീണ്ടെടുപ്പിനായി ഞാൻ ക്ഷമപ്രകടമാക്കി എന്നതാണ്. നിങ്ങളിൽ ഞാൻ ചെയ്ത പ്രവൃത്തി ക്ഷമയുടെ പ്രവൃത്തിയാണെന്ന് ആരെങ്കിലും പറഞ്ഞേക്കാം; അതെന്‍റെ കാര്യനിർവഹണത്തിനായി ചെയ്തതാകുന്നു, അതിലുപരി, മനുഷ്യരാശിയുടെ ആസ്വാദനത്തിനു വേണ്ടിയും ചെയ്തതാകുന്നു.

യഹോവയുടെ പരീക്ഷണങ്ങളിലൂടെ ഇയ്യോബ് കടന്നുപോയെങ്കിലും, അവൻ യഹോവയെ ആരാധിച്ച നീതിമാനായ മനുഷ്യൻ മാത്രമായിരുന്നു. പരീക്ഷിക്കപ്പെട്ടപ്പോഴും അവൻ യഹോവയെച്ചൊല്ലി പരാതി പറഞ്ഞില്ല, അവന്‍റെ ദർശനത്തെ അമൂല്യമായി കരുതുകയാണു ചെയ്തത്. ഇന്നത്തെ ജനത യഹോവയുടെ സാന്നിധ്യത്തിന്‍റെ മൂല്യമറിയുന്നില്ലെന്നു മാത്രമല്ല, അവിടുത്തെ സാന്നിധ്യത്തെ നിരാകരിക്കുകയും വെറുക്കുകയും, ആ സാന്നിധ്യത്തെക്കുറിച്ചു പരാതിപ്പെടുകയും അവിടുത്തെ രൂപത്തെ പരിഹസിക്കുകയും ചെയ്യുന്നു. നിരവധിയായ നേട്ടങ്ങൾ നിങ്ങൾക്ക് ഉണ്ടായിട്ടില്ലേ? വാസ്തവത്തിൽ, നിങ്ങളുടെ കഷ്ടപ്പാടുകൾ അത്ര വലുതാണോ? മറിയത്തെയും യാക്കോബിനെയുംകാൾ ഭാഗ്യമുള്ളവരല്ലേ നിങ്ങൾ? അത്ര നിസ്സാരമാണോ നിങ്ങളുടെ അനുസരണക്കേട്? നിങ്ങളിൽ ഞാൻ ഇച്ഛിച്ചതും നിങ്ങളോടു ഞാൻ ആവശ്യപ്പെട്ടതും അത്ര കൂടുതലും അധികപ്പറ്റുമായിരുന്നോ? എന്നെ എതിർത്ത ഇസ്രായേല്യർക്കു മേലേക്കു മാത്രമാണ് എന്‍റെ കോപം പ്രവഹിച്ചത്, നേരിട്ട് നിങ്ങളുടെ മേലേക്കല്ല; നിങ്ങൾ ആകെ നേടിയത് എന്‍റെ നിർദയമായ ന്യായവിധിയും വെളിപ്പെടുത്തലുകളുമാണ്, ഒപ്പം, തീക്ഷ്ണമായ നിരന്തര ശുദ്ധീകരണവും. എന്നിരിക്കിലും ജനങ്ങൾ എന്നെ എതിർക്കുകയും നിഷേധിക്കുകയും ചെയ്യുന്നതു തുടരുന്നു, അനുസരണയുടെ ഒരു കണിക പോലുമില്ലാതെ അവരതു ചെയ്യുന്നു. എന്നിൽ നിന്ന് അകലം പാലിക്കുകയും എന്നെ നിരാകരിക്കുകയും ചെയ്യുന്നവർ പോലുമുണ്ട്; മോശയോട് എതിരിട്ട കോരഹിന്‍റെയും ദാഥാന്‍റെയും കൂട്ടത്തിലുണ്ടായിരുന്നവരെക്കാൾ ഒട്ടും ഭേദമല്ല അങ്ങനെയുള്ളവർ. മനുഷ്യരുടെ ഹൃദയം വല്ലാതെ കഠിനവും, അവരുടെ പ്രകൃതം അയവില്ലാത്തതുമായിരിക്കുന്നു. തങ്ങളുടെ പരിചിതമായ പഴക്കങ്ങളിൽ മാറ്റം വരുത്താൻ അവർ ഒരുക്കമല്ല. പട്ടാപ്പകൽ അഭിസാരികകളെപ്പോലെ നഗ്നരായി കിടത്തിയിരിക്കുകയാണവരെ എന്നു ഞാൻ പറയും. “കാതുകൾക്ക് അസഹ്യമാകും വിധം” കഠോരമായ എന്‍റെ വാക്കുകൾ, മനുഷ്യരുടെ പ്രകൃതത്തെ പകൽവെളിച്ചത്തിലേക്ക് വെളിപ്പെടുത്തും—അപ്പോഴും അവർ വെറുതെ തലയാട്ടുകയും അൽപ്പം കണ്ണീർ പൊഴിക്കുകയും കുറച്ച് വിഷമിക്കാൻ സ്വയം നിർബന്ധിക്കുകയും മാത്രം ചെയ്യും. അതു കഴിഞ്ഞാൽ അവർ വീണ്ടും മലമുകളിലെ വന്യ മൃഗങ്ങളുടെ രാജാവിനെപ്പോലെ ഭയങ്കരരാകുകയും ചെറിയ അവബോധം പോലും പ്രകടമാക്കാതിരിക്കുകയും ചെയ്യും. അത്തരം പ്രകൃതമുള്ളവർ എങ്ങനെയാണ് തങ്ങൾ ഇയ്യോബിനെക്കാൾ നൂറുമടങ്ങ് ഭാഗ്യശാലികളാണെന്നു മനസ്സിലാക്കുക? അവർ അനുഭവിക്കുന്നത് യുഗങ്ങളായി ഉണ്ടായിട്ടില്ലാത്തതും മുമ്പൊരാൾക്കും കിട്ടിയിട്ടില്ലാത്തതുമായ അനുഗ്രഹങ്ങളാണെന്ന് എങ്ങനെയാണ് തിരിച്ചറിയുക? അനുഗ്രഹങ്ങൾ, ശിക്ഷയോടുകൂടിയ അനുഗ്രഹങ്ങൾ, മനുഷ്യ ബോധ്യത്തിൽ എങ്ങനെയാണ് എത്തിച്ചേരുക? തുറന്നു പറഞ്ഞാൽ, നിങ്ങളിൽനിന്ന് എനിക്കു വേണ്ടത്, എന്‍റെ പ്രവർത്തനങ്ങൾക്ക് നിങ്ങൾ മാതൃകയായിരിക്കുക എന്നതാണ്, എന്‍റെ ഇംഗിതങ്ങൾക്കും പ്രവൃത്തികൾക്കും സാക്ഷികളായിരിക്കുക എന്നതാണ്; അങ്ങനെ നിങ്ങൾ സാത്താന്‍റെ ബാധകളിൽനിന്നു മുക്തരാകുന്നതാണ്. എന്നിട്ടും മനുഷ്യർ എപ്പോഴും എന്‍റെ പ്രവർത്തനങ്ങളോട് വികർഷിക്കപ്പെടുകയും ബോധപൂർവം അതിനെ ദ്വേഷിക്കുകയും ചെയ്യുന്നു. ഇസ്രായേലിന്‍റെ നിയമങ്ങൾ തിരിച്ചുകൊണ്ടുവരാനും ഇസ്രായേലിന്‍റെ മേൽ ഞാൻ ചൊരിഞ്ഞ ഉഗ്രകോപം അവർക്കു മേൽ പതിപ്പിക്കുവാനും എങ്ങനെയാണവർ എന്നെ പ്രേരിപ്പിക്കാതിരിക്കുക? എന്നോട് അനുസരണയുള്ളവരും എനിക്കു കീഴ്പ്പെട്ടവരുമായി ഒരുപാടു പേർ നിങ്ങൾക്കിടയിലുണ്ടെങ്കിലും, കോരഹിന്‍റെ കൂട്ടത്തിൽപ്പെട്ടവരെപ്പോലുള്ളവരാണ് കൂടുതൽ. ഞാനെന്‍റെ പൂർണ മഹത്ത്വം ആർജിച്ചു കഴിഞ്ഞാൽ സ്വർഗീയാഗ്നിയിൽ ഞാനവരെ കത്തിച്ച് ചാമ്പലാക്കിക്കളയും. ഞാനിനി എന്‍റെ വാക്കുകൾകൊണ്ടായിരിക്കില്ല മനുഷ്യർക്ക് ശിക്ഷണം നൽകുന്നതെന്ന് നിങ്ങൾ മനസ്സിലാക്കിക്കൊള്ളണം; മറിച്ച്, ഇസ്രായേലിന്‍റെ പ്രവൃത്തി ചെയ്യുന്നതിനു മുമ്പ്, എന്നെ ചെറുക്കുന്ന, ഞാൻ എന്നേ നശിപ്പിച്ചുകളഞ്ഞ “കോരഹിന്‍റെ സംഘത്തെ“ ഞാൻ മുഴുവനായി ദഹിപ്പിച്ചുകളയും. മാനവരാശിക്ക് പിന്നെ എന്നെ ആസ്വദിക്കാനേ കഴിയില്ല; പകരം, എന്‍റെ ഉഗ്രകോപവും സ്വർഗീയാഗ്നിയും മാത്രമായിരിക്കും അവർ കാണുന്നത്. എല്ലാത്തരം ആളുകളുടെയും ഭാവി ഞാൻ പ്രത്യേകം പ്രത്യേകം വെളിപ്പെടുത്തും, അവരെയെല്ലാം ഞാൻ പല വിഭാഗങ്ങളായി വിഭജിക്കും. ഞാനവരുടെ എല്ലാ അനുസരണക്കേടുകളും ശ്രദ്ധിക്കുകയും അതിനു ശേഷം എന്‍റെ ജോലി പൂർത്തിയാക്കുകയും ചെയ്യും. അതുവഴി, ഭൂമിയിലായിരിക്കുമ്പോൾ ഞാൻ തീരുമാനിച്ച വിധിയുടെയും അവർക്ക് എന്നോടുള്ള മനോഭാവത്തിന്‍റെയും അടിസ്ഥാനത്തിൽ അവരുടെ ഭാവി നിർണയിക്കപ്പെടും. ആ സമയം വരുമ്പോൾ, പിന്നെ അവരുടെ വിധിയിൽ മാറ്റം വരുത്താൻ യാതൊന്നിനുമാകുന്നതല്ല. ആളുകൾ അവരുടെ വിധി സ്വയം വെളിപ്പെടുത്തട്ടെ! അതിനു ശേഷം ഞാനവരുടെ വിധി സ്വർഗസ്ഥനായ പിതാവിനു കൈമാറുന്നതാണ്.


ദൈവത്തെക്കുറിച്ച് നിങ്ങൾ എന്തു മനസ്സിലാക്കി?

എത്രയോ കാലമായി മനുഷ്യർ ദൈവത്തിൽ വിശ്വസിക്കുന്നു, എന്നിട്ടും അവരിലേറെപ്പേരും “ദൈവം” എന്ന വാക്കിന്‍റെ അർഥം മനസ്സിലാക്കാതെ അന്തംവിട്ട് പിന്തുടരുക മാത്രം ചെയ്യുന്നു. മനുഷ്യൻ യഥാർത്ഥത്തിൽ എന്തുകൊണ്ട് ദൈവത്തിൽ വിശ്വസിക്കണം എന്ന്, അല്ലെങ്കിൽ എന്താണ് ദൈവം എന്ന്, അവർക്ക് യാതൊരു രൂപവുമില്ല. ദൈവത്തിൽ വിശ്വസിക്കാനും ദൈവത്തെ പിന്തുടരാനും മാത്രം അറിയുകയും എന്നാൽ ദൈവം എന്താണെന്ന് അറിയാതിരിക്കുകയും ദൈവത്തെത്തന്നെ അറിയാതിരിക്കുകയും ചെയ്താൽ, അതു കേവലമൊരു വമ്പൻ തമാശ മാത്രമല്ലേ? ഇതുവരെയൊക്കെ എത്തിയപ്പോൾ, ആളുകൾ ദിവ്യമായ പല നിഗൂഢതകൾക്കും സാക്ഷ്യം വഹിച്ചിട്ടുണ്ടെങ്കിലും, മുമ്പൊരിക്കലും മനുഷ്യനു പിടികിട്ടിയിട്ടില്ലാത്ത ആഴമേറിയ അറിവുകൾ സമ്പാദിച്ചിട്ടുണ്ടെങ്കിലും, മനുഷ്യൻ ഇതുവരെ ചിന്തിച്ചിട്ടില്ലാത്ത ഏറ്റവും പ്രാഥമികമായ പല സത്യങ്ങളെക്കുറിച്ചും അവൻ അജ്ഞനായി തുടരുന്നു. ചിലർ പറഞ്ഞേക്കും, “ഞങ്ങൾ വർഷങ്ങളായി ദൈവത്തിൽ വിശ്വസിക്കുന്നു. ഞങ്ങൾ എങ്ങനെയാണ് ദൈവമെന്തെന്ന് അറിയാതിരിക്കുക? ഈ ചോദ്യം ഞങ്ങളെ കൊച്ചാക്കുകയല്ലേ‍?” എന്നാൽ, യഥാർത്ഥത്തിൽ, ആളുകൾ ഇന്ന് എന്നെ പിന്തുടരുന്നുണ്ടെങ്കിലും, അവർക്ക് ഇന്നത്തെ ഒരു പ്രവർത്തനത്തെപ്പറ്റിയും ഒന്നുംതന്നെ അറിയില്ല; ദൈവത്തെ സംബന്ധിക്കുന്നതു പോലുള്ള സങ്കീർണമായ ചോദ്യങ്ങൾ പോകട്ടെ, ഏറ്റവും ലളിതവും ഏറ്റവും സരളവുമായ ചോദ്യങ്ങൾ പോലും ഗ്രഹിക്കുന്നതിൽ അവർ പരാജയപ്പെടുന്നു. നിങ്ങൾ ഒരു താത്പര്യവും കാണിക്കാത്ത ചോദ്യങ്ങളും നിങ്ങൾ തിരിച്ചറിഞ്ഞിട്ടില്ലാത്ത ചോദ്യങ്ങളുമാണ് നിങ്ങൾ ഏറ്റവും പ്രധാനമായി മനസ്സിലാക്കിയിരിക്കേണ്ടത്. കാരണം, സ്വയം സജ്ജരാകേണ്ടത് ഏതു രീതിയിലെന്നു ശ്രദ്ധിക്കാതെയും ഗൗനിക്കാതെയും ആൾക്കൂട്ടത്തെ പിന്തുടരാൻ മാത്രമേ നിങ്ങൾക്കറിയൂ. ദൈവത്തിൽ വിശ്വാസമുണ്ടായിരിക്കേണ്ടത് എന്തുകൊണ്ടാണെന്ന് സത്യത്തിൽ നിങ്ങൾക്ക് അറിയാമോ? ദൈവം എന്താണെന്ന് യഥാർത്ഥത്തിൽ നിങ്ങൾക്ക് അറിയാമോ? മനുഷ്യൻ എന്നാൽ എന്താണെന്ന് യഥാർത്ഥത്തിൽ നിങ്ങൾക്ക് അറിയാമോ? ദൈവത്തിൽ വിശ്വാസമുള്ള ഒരു വ്യക്തി എന്ന നിലയിൽ, ഇക്കാര്യങ്ങൾ നിങ്ങൾക്കു മനസ്സിലാക്കാൻ കഴിയുന്നില്ലെങ്കിൽ, ദൈവവിശ്വാസി എന്ന നിലയിലുള്ള അന്തസ്സ് നിങ്ങൾക്കു നഷ്ടപ്പെടുകയില്ലേ? ഇന്നത്തെ എന്‍റെ പ്രവർത്തനം ഇതാണ്: ആളുകളെ അവരുടെ സത്ത മനസ്സിലാക്കാനും ഞാൻ ചെയ്യുന്നതെല്ലാം മനസ്സിലാക്കാനും ദൈവത്തിന്‍റെ യഥാർത്ഥ മുഖം മനസ്സിലാക്കാനും ഇടയാക്കുക. എന്‍റെ പ്രവർത്തന പദ്ധതിയുടെ ഉപസംഹാരമാണിത്, എന്‍റെ പ്രവർത്തനത്തിന്‍റെ അവസാന ഘട്ടമാണ്. അതിനാലാണ് ജീവിതത്തിന്‍റെ എല്ലാ നിഗൂഢതകളെക്കുറിച്ചും ഞാൻ മുൻകൂറായി നിങ്ങളോടു പറയുന്നത്; എന്നിൽനിന്ന് അവയെ സ്വീകരിക്കാൻ നിങ്ങൾക്കു കഴിയുന്നതിനു വേണ്ടിയാണത്. ഇത് അന്ത്യ യുഗത്തിലെ പ്രവർത്തനമായതിനാൽ, നിങ്ങൾക്ക് ഇതുവരെ സ്വീകരിക്കാൻ കഴിയാതിരുന്ന, ജീവിതത്തിന്‍റെ എല്ലാ സത്യങ്ങളും ഞാൻ നിങ്ങളോടു പറയേണ്ടിയിരിക്കുന്നു; പരിമിതികൾ വളരെ വലുതായതിനാലും ഒട്ടും സജ്ജരല്ലാത്തതിനാലും, അതു മനസ്സിലാക്കാനും താങ്ങാനുമുള്ള ശേഷി നിങ്ങൾക്കില്ലെങ്കിൽപ്പോലും. ഞാൻ എന്‍റെ പ്രവൃത്തി ഉപസംഹരിക്കും; ഞാൻ ചെയ്യേണ്ട പ്രവൃത്തി ഞാൻ പൂർത്തിയാക്കും, നിങ്ങളെ ഞാൻ നിയോഗിച്ചിരിക്കുന്ന എല്ലാ കാര്യങ്ങളെക്കുറിച്ചും നിങ്ങളോടു പറയും, അല്ലെങ്കിൽ നിങ്ങൾ ഇരുട്ടു വീഴുമ്പോൾ വീണ്ടും അലഞ്ഞുതിരിയുകയും സാത്താന്‍റെ പദ്ധതികളിൽ വീണുപോകുകയും ചെയ്യും. നിങ്ങൾക്ക് അറിവില്ലാത്ത പല കാര്യങ്ങളും നിങ്ങൾ മനസ്സിലാക്കാതെ പോകാൻ വഴികൾ പലതാണ്. നിങ്ങൾ എത്രയും അജ്ഞരാണ്; നിങ്ങളുടെ അവസ്ഥയും നിങ്ങളുടെ പോരായ്മകളും എനിക്കു വളരെ നന്നായറിയാം. അതിനാൽ, നിങ്ങൾക്കു മനസ്സിലാക്കാൻ കഴിയാത്ത വാക്കുകൾ പലതുണ്ടെങ്കിലും, നിങ്ങളിതുവരെ കേൾക്കാൻ ഇഷ്ടപ്പെടാതിരുന്ന ഈ സത്യങ്ങളെല്ലാം നിങ്ങളോടു പറയാൻ ഞാൻ ഇപ്പോഴും സന്നദ്ധനാണ്. കാരണം, നിങ്ങളുടെ ഇപ്പോഴത്തെ അവസ്ഥയിൽ എനിക്കു നൽകിയ സാക്ഷ്യത്തിൽ ഉറച്ചു നിൽക്കാൻ നിങ്ങൾക്കു കഴിയുമോ എന്നു ഞാൻ ശങ്കിക്കുന്നു. നിങ്ങളെക്കുറിച്ച് എനിക്ക് ഒട്ടും ചിന്തയില്ലെന്നല്ല; നിങ്ങളെല്ലാവരും ഇപ്പോഴും എന്‍റെ പരിശീലനം കിട്ടാത്ത മൃഗങ്ങളാണ്, നിങ്ങളിൽ എത്രമാത്രം മഹിമയുണ്ടെന്ന് എനിക്കു കാണാൻ കഴിയുന്നതേയില്ല. നിങ്ങളിൽ പ്രവർത്തിക്കാൻ ഞാൻ ഒരുപാട് ഊർജം ചെലവാക്കിയിട്ടുണ്ടെങ്കിലും, നിങ്ങളിൽ ഗുണവശങ്ങൾ പ്രായോഗികമായി തീരെയില്ല; ദോഷവശങ്ങളാകട്ടെ, വിരലുകളിൽ എണ്ണിയെടുക്കാവുന്നതും സാത്താനു പോലും അപമാനകരമായ സാക്ഷ്യങ്ങളായി മാത്രം വർത്തിക്കുന്നവയുമാണ്. നിങ്ങളിൽ ബാക്കിയുള്ള മറ്റെല്ലാം സാത്താന്‍റെ വിഷമാണ്. മോചനത്തിന് അതീതരായവരെന്നെ പോലെയാണ് നിങ്ങൾ എന്നെ നോക്കുന്നത്. കാര്യങ്ങൾ ഇങ്ങനെ നിലകൊള്ളുമ്പോൾ, ഞാൻ നിങ്ങളുടെ വിവിധ ഭാവങ്ങളിലേക്കും പെരുമാറ്റങ്ങളിലേക്കുമാണ് നോക്കുക, അവസാനം നിങ്ങളുടെ യഥാർത്ഥ അവസ്ഥയും ഞാൻ മനസ്സിലാക്കും. ഇതിനാലാണ് ഞാൻ എപ്പോഴും നിങ്ങളെ പ്രതി വ്യാകുലപ്പെടുന്നത്: ഇഷ്ടമുള്ളതു പോലെ ജീവിക്കാൻ വിട്ടാൽ മനുഷ്യർ ഇന്നു കാണുന്നതിനെക്കാൾ നല്ല നിലയിലായിരിക്കുമോ, അതുമായി താരതമ്യമെങ്കിലും സാധ്യമാകുമോ? നിങ്ങളുടെ ശൈശവതുല്യമായ അവസ്ഥ നിങ്ങളെ ഉത്കണ്ഠാകുലരാക്കുന്നില്ലേ? ശരിക്കും ഇസ്രായേലിലെ തിരഞ്ഞെടുക്കപ്പെട്ട ജനതയെപ്പോലെ എല്ലായ്പ്പോഴും എന്നോട്, എന്നോടു മാത്രം കൂറുള്ളവരായിരിക്കാൻ നിങ്ങൾക്കു കഴിയുമോ? രക്ഷിതാക്കളിൽനിന്നകന്ന് അലഞ്ഞുതിരിയുന്ന കുട്ടികളുടെ വികൃതിയല്ല നിങ്ങളിൽ വെളിപ്പെടുന്നത്, ഉടമയുടെ ചാട്ടയടിയിൽനിന്ന് അകന്നു മാറിയ മൃഗങ്ങളിൽ നിന്നു പുറത്തുചാടുന്ന മൃഗീയതയാണ്. നിങ്ങളുടെ പ്രകൃതം നിങ്ങൾ അറിഞ്ഞിരിക്കണം, നിങ്ങളിലെല്ലാം പൊതുവായുള്ള ദൗർബല്യമാണത്; നിങ്ങൾക്കെല്ലാം പൊതുവായുള്ള ഒരു രോഗമാണത്. അതിനാൽ, എന്നോടുള്ള സാക്ഷ്യത്തിൽ ഉറച്ചു നിൽക്കുക എന്നതു മാത്രമാണ് എനിക്ക് ഇന്നു നിങ്ങളോടുള്ള ഒരേയൊരു അനുശാസനം. ഒരു കാരണവശാലും പഴയ രോഗം വീണ്ടും തീവ്രമാകാൻ അനുവദിക്കരുത്. സാക്ഷ്യം വഹിക്കുക എന്നതാണ് ഏറ്റവും പ്രധാനം, അതാണ് എന്‍റെ പ്രവൃത്തിയുടെ കാതൽ. സ്വപ്നത്തിൽ വന്ന യഹോവയുടെ വെളിപാടിനെ മറിയം സ്വീകരിച്ചതു പോലെ എന്‍റെ വചനങ്ങളെ നിങ്ങൾ സ്വീകരിക്കണം: വിശ്വസിച്ചുകൊണ്ടും, പിന്നെ അനുസരിച്ചുകൊണ്ടും. അതു മാത്രമാണ് വിശുദ്ധമാകാൻ യോഗ്യമായിട്ടുള്ളത്. എന്‍റെ വചനങ്ങൾ ഏറ്റവുമധികം ശ്രവിക്കുന്നത് നിങ്ങളായതിനാൽ നിങ്ങളാണ് ഏറ്റവും അനുഗ്രഹിക്കപ്പെട്ടവർ. എന്‍റെ അമൂല്യമായ സമ്പാദ്യങ്ങളെല്ലാം ഞാൻ നിങ്ങൾക്കു നൽകിക്കഴിഞ്ഞു, നിങ്ങൾക്കു മേൽ ഞാൻ എല്ലാം ചൊരിഞ്ഞുകഴിഞ്ഞു, എന്നിട്ടും നിങ്ങൾ ഇസ്രായേല്യരിൽനിന്ന് വളരെ വ്യത്യസ്ത നിലയുള്ളവരായിരിക്കുന്നു; നിങ്ങൾക്കിടയിൽ അജഗജാന്തരമുണ്ട്. പക്ഷേ, അവരുമായി താരതമ്യം ചെയ്യുമ്പോൾ നിങ്ങൾ ഒരുപാട് നേടിക്കഴിഞ്ഞു; അവർ എന്‍റെ ദർശനത്തിനായി പാരവശ്യത്തോടെ കാത്തിരിക്കുമ്പോൾ നിങ്ങൾ എന്‍റെ വരങ്ങൾ പങ്കുവച്ച് എന്നോടൊപ്പം ഹൃദ്യമായി ദിവസങ്ങൾ ചെലവഴിക്കുന്നു. ഈ വ്യത്യാസങ്ങൾ കണക്കിലെടുക്കുമ്പോൾ, എന്നോട് ആക്രോശിക്കാനും കലഹിക്കാനും എന്‍റെ സമ്പാദ്യത്തിൽ പങ്ക് ചോദിക്കാനും നിങ്ങൾക്ക് എങ്ങനെ അവകാശമുണ്ടാകും? നിങ്ങൾ ഒരുപാട് നേടിക്കഴിഞ്ഞില്ലേ? ഞാൻ നിങ്ങൾക്ക് വാരിക്കോരി തരുന്നു, പക്ഷേ, നിങ്ങളെനിക്കു തിരിച്ചു തരുന്നത് ഹൃദയഭേദകമായ വിഷാദവും ഉത്കണ്ഠയും അനിയന്ത്രിതമായ നീരസവും അതൃപ്തിയുമാണ്. ഏറെ നിന്ദ്യരാണു നിങ്ങൾ, എന്നാൽ, നിങ്ങൾ അനുകമ്പാർഹരുമാണ്. അതിനാൽ എന്‍റെ നീരസമെല്ലാം കടിച്ചമർത്തി നിങ്ങളോടുള്ള എന്‍റെ എതിർപ്പുകൾ ആവർത്തിച്ചാവർത്തിച്ചു പറയുക എന്നതല്ലാതെ മറ്റൊരു വഴി എനിക്കില്ല. ആയിരക്കണക്കിനു വർഷങ്ങളുടെ പ്രവർത്തനങ്ങളിൽ ഞാനൊരിക്കലും മാനവരാശിയുമായി തർക്കിച്ചിട്ടില്ല. കാരണം, മാനവികതയുടെ വികാസത്തിലുടനീളം പുരാതന കാലങ്ങളിലെ പ്രശസ്തരായ പൂർവികരിൽനിന്നു നിങ്ങൾക്കു കിട്ടിയ അമൂല്യമായ പിന്തുടർച്ചകൾ പോലെ, നിങ്ങൾക്കിടയിലെ “തട്ടിപ്പുകാരാണ്”ഏറ്റവും പേരെടുത്തിട്ടുള്ളത് എന്നു ഞാൻ കണ്ടെത്തിയിരുന്നു. അങ്ങനെയുള്ള, മനുഷ്യത്വമില്ലാത്ത പന്നികളെയും നായ്ക്കളെയും ഞാൻ എത്രയും വെറുക്കുന്നു. നിങ്ങൾക്ക് മനഃസാക്ഷി തീരെയില്ല! നിങ്ങളിൽ സ്വഭാവമഹിമ ഒട്ടുമില്ല! നിങ്ങളുടെ ഹൃദയങ്ങൾ വല്ലാതെ കഠിനമായിരിക്കുന്നു! ഇസ്രായേല്യർക്കാണ് ഞാനീ വചനങ്ങളും പ്രവർത്തനങ്ങളും നൽകിയിരുന്നതെങ്കിൽ ഞാൻ എന്നേ കീർത്തിമാനായേനേ. എന്നാൽ, നിങ്ങൾക്കിടയിൽ അത് അപ്രാപ്യമാണ്; നിങ്ങൾക്കിടയിൽ ക്രൂരമായ അവഗണന മാത്രമേയുള്ളൂ, നിങ്ങളുടെ തിരസ്കാരവും നിങ്ങളുടെ ഒഴികഴിവുകളും മാത്രമേയുള്ളൂ. നിങ്ങൾ വല്ലാതെ വികാരശൂന്യരും തീർത്തും വിലകെട്ടവരുമാകുന്നു!

എന്‍റെ പ്രവർത്തനങ്ങളിലേക്ക് നിങ്ങൾക്കുള്ളതെല്ലാം നിങ്ങൾ അർപ്പിക്കേണ്ടതുണ്ട്. എനിക്കു ഗുണകരമായ പ്രവൃത്തികളാണ് നിങ്ങൾ ചെയ്യേണ്ടത്. നിങ്ങൾക്കു മനസ്സിലാകാത്തതെല്ലാം വിശദീകരിക്കാൻ ഞാൻ സന്നദ്ധനാണ്, അങ്ങനെ നിങ്ങൾക്ക് കുറവുള്ളതെല്ലാം എന്നിൽനിന്നു നിങ്ങൾക്കു നേടാം. നിങ്ങളുടെ പരിമിതികൾ എണ്ണിയാലൊടുങ്ങാത്തതാണെങ്കിലും നിങ്ങളിൽ ചെയ്യേണ്ട പ്രവർത്തനം തുടരാൻ ഞാൻ തയ്യാറാണ്, അതുവഴി എന്‍റെ അന്തിമമായ കാരുണ്യം ഞാൻ നിങ്ങൾക്കു നൽകും, അങ്ങനെ നിങ്ങൾക്ക് എന്നിൽനിന്നു ഗുണമുണ്ടാകുകയും നിങ്ങളിൽ ഇല്ലാതിരിക്കുന്നതും ലോകം ഇതുവരെ കണ്ടിട്ടില്ലാത്തതുമായ കീർത്തി സ്വന്തമാക്കുകയും ചെയ്യാം. അനേകവർഷങ്ങൾ ഞാൻ പ്രവർത്തിച്ചു, എന്നിട്ടും ഒരു മനുഷ്യനും എന്നെ അറിഞ്ഞിട്ടില്ല. മറ്റാരോടും പറഞ്ഞിട്ടില്ലാത്ത രഹസ്യങ്ങൾ നിങ്ങളോടു പറയാൻ ഞാൻ ആഗ്രഹിക്കുന്നു.

മനുഷ്യർക്കിടയിൽ, അവർക്കു കാണാൻ കഴിയാത്ത ആത്മാവായിരുന്നു ഞാൻ, അവർക്കൊരിക്കലും ഇടപെടാൻ കഴിയാത്ത ആത്മാവ്. ഭൂമിയിലെ എന്‍റെ മൂന്നു ഘട്ടങ്ങളായുള്ള പ്രവർത്തനങ്ങൾ (ലോക സൃഷ്ടി, വീണ്ടെടുപ്പ്, വിനാശം) കാരണം ഞാൻ അവർക്കിടയിൽ എന്‍റെ പ്രവർത്തനങ്ങൾ ചെയ്യാൻ പല സമയത്തായി എത്തുന്നു (ഒരിക്കലും പരസ്യമായല്ല). വീണ്ടെടുപ്പിന്‍റെ യുഗത്തിലാണ് ഞാൻ ആദ്യമായി അവർക്കിടയിൽ എത്തിയത്. തീർച്ചയായും ഞാൻ വന്നത് ഒരു യഹൂദ കുടുംബത്തിലേക്കായിരുന്നു; അതിനാൽ, ദൈവം ഭൂമിയിലേക്കു വരുന്നത് ആദ്യം കണ്ടതും യഹൂദരാണ്. വീണ്ടെടുപ്പിനായുള്ള എന്‍റെ പ്രവർത്തനത്തിൽ മനുഷ്യരൂപത്തിലുള്ള എന്‍റെ മാംസം പാപപരിഹാര ബലിയായി ഉപയോഗിക്കാൻ ആഗ്രഹിച്ചതുകൊണ്ടാണ് ഈ പ്രവർത്തനം ഞാൻ നേരിട്ടു തന്നെ ചെയ്തത്. അങ്ങനെ, കൃപായുഗത്തിലെ യഹൂദരാണ് എന്നെ ആദ്യമായി കണ്ടത്. മാംസമായി ഞാൻ പ്രവർത്തിച്ചത് അത് ആദ്യമായിരുന്നു. ദൈവരാജ്യ യുഗത്തിൽ എന്‍റെ പ്രവർത്തനം കീഴടക്കലും പൂർണമാക്കലുമാണ്, അതിനാൽ ഞാൻ വീണ്ടും മാംസത്തിൽ എന്‍റെ അജപാലന പ്രവൃത്തി ചെയ്യുന്നു. ഇതു രണ്ടാം തവണയാണ് മാംസത്തിൽ എന്‍റെ പ്രവർത്തനം. പ്രവർത്തനത്തിന്‍റെ അവസാന രണ്ടു ഘട്ടങ്ങളിലും ആളുകൾ ഇടപെടുന്നത് അദൃശ്യവും അസ്പഷ്ടവുമായ ആത്മാവുമായല്ല, മറിച്ച് മാംസരൂപത്തിൽ പ്രത്യക്ഷപ്പെട്ട ആത്മാവായ വ്യക്തിയുമായാണ്. അതിനാൽ, മനുഷ്യന്‍റെ കണ്ണിൽ ഞാൻ വീണ്ടും ദൈവത്തിന്‍റെ രൂപഭാവങ്ങളൊന്നുമില്ലാത്ത മനുഷ്യനായി. അതിനു പുറമേ, ആളുകൾ കാണുന്ന ദൈവം പുരുഷൻ മാത്രമല്ല, സ്ത്രീയുമാണ്, അത് അവർക്ക് ഏറ്റവും ആശ്ചര്യജനകവും അമ്പരപ്പുളവാക്കുന്നതുമാണ്. അനേക വർഷങ്ങളായി നിലനിന്ന പഴയ വിശ്വാസങ്ങൾ എന്‍റെ അസാധാരണമായ പ്രവർത്തനങ്ങളിലൂടെ കാലാകാലങ്ങളിൽ തകർക്കപ്പെട്ടു. ആളുകൾ സ്തംഭിച്ചിരിക്കുകയാണ്! ദൈവം പരിശുദ്ധാത്മാവോ ആത്മാവോ ഏഴു മടങ്ങ് തീവ്രമായ ആത്മാവോ സർവവ്യാപിയായ ആത്മാവോ മാത്രമല്ല, മനുഷ്യൻ കൂടിയാണ്, സാധാരണ മനുഷ്യൻ, അസാധാരണമാം വിധം സാധാരണ മനുഷ്യൻ. അവൻ പുരുഷൻ മാത്രമല്ല, സ്ത്രീ കൂടിയാണ്. മനുഷ്യർക്കു ജനിച്ചു എന്നതാണ് ഇരുവരും തമ്മിലുള്ള സാമ്യം; ഒരാൾ പരിശുദ്ധാത്മാവിനാൽ ഗർഭസ്ഥനായി; അപരൻ ആത്മാവിൽനിന്ന് നേരിട്ട് ഉരുത്തിരിഞ്ഞെങ്കിലും മനുഷ്യനു ജനിച്ചു എന്നത് അവർ തമ്മിലുള്ള വ്യത്യാസവും. ദൈവത്തിന്‍റെ രണ്ട് മാംസരൂപങ്ങളും പിതാവായ ദൈവത്തിന്‍റെ പ്രവർത്തനങ്ങൾ ചെയ്യുന്നു എന്നത് സാമ്യം; ഒരാൾ വീണ്ടെടുപ്പിന്‍റെ പ്രവർത്തനം ചെയ്തപ്പോൾ അപരൻ കീഴടക്കലിന്‍റെ പ്രവർത്തനം ചെയ്തു എന്നത് വ്യത്യാസവും. ഇരുവരും പിതാവായ ദൈവത്തെ പ്രതിനിധീകരിക്കുന്നു, എന്നാൽ, ഒരുവൻ ആർദ്രസ്നേഹവും കരുണയും നിറഞ്ഞ വീണ്ടെടുപ്പുകാരനാണ്; അപരൻ ക്രോധവും ന്യായവിധിയും നിറഞ്ഞ, നീതിയുടെ ദൈവവും. ഒരാൾ വീണ്ടെടുപ്പിന്റെ പ്രവർത്തനം തുടങ്ങിവച്ച പരമാധികാരി, അപരൻ കീഴടക്കലിന്‍റെ പ്രവർത്തനം പൂർത്തിയാക്കുന്ന നീതിമാനായ ദൈവം. ഒരാൾ തുടക്കവും ഒരാൾ ഒടുക്കവും. ഒരാൾ പാപമില്ലാത്ത മാംസവും ഒരാൾ വിമോചനത്തെ പൂർത്തീകരിക്കുന്ന മാംസവും; പ്രവർത്തനം തുടരുന്നവനും ഒരിക്കലും പാപം ചെയ്യാത്തവനും. ഇരുവരും ഒരേ ആത്മാവ് തന്നെ, പക്ഷേ, വ്യത്യസ്ത ശരീരങ്ങളിൽ വസിക്കുന്നു, വ്യത്യസ്ത സ്ഥലങ്ങളിൽ ജനിച്ചു, ആയിരക്കണക്കിനു വർഷങ്ങൾ അവരെ വേർതിരിക്കുന്നു. എന്നാൽ, അവരുടെ പ്രവർത്തനങ്ങൾ പരസ്പരപൂരകങ്ങളും വൈരുദ്ധ്യങ്ങളില്ലാത്തതും ഒരേ ശ്വാസത്തിൽ വിവരിക്കാവുന്നവയുമാകുന്നു. ഇരുവരും മനുഷ്യർ, പക്ഷേ, ഒരാൾ പിഞ്ചുബാലനും ഒരാൾ പിഞ്ചുബാലികയുമായിരുന്നു. ഇക്കാലമത്രയും ആളുകൾ കണ്ടത് ആത്മാവിനെ മാത്രമല്ല, ഒരു മനുഷ്യനെ, ഒരു പുരുഷനെ മാത്രമല്ല, മറിച്ച് മനുഷ്യധാരണകളുമായി പൊരുത്തപ്പെടാത്ത പല കാര്യങ്ങൾ കൂടിയാണ്; അതിലൊന്നാണ് മനുഷ്യർക്ക് ഒരിക്കലും എന്നെ പൂർണമായി അറിയാൻ കഴിയില്ല എന്നത്. അവർ എന്നെ പകുതി വിശ്വസിക്കുകയും പകുതി സംശയിക്കുകയും ചെയ്തുകൊണ്ടിരിക്കുന്നു, ഞാൻ ഉണ്ടെങ്കിലും ഒരു മായാസ്വപ്നം കൂടിയാണെന്ന പോലെ. അതുകൊണ്ടാണ് ഇന്നേവരെ ദൈവം എന്താണെന്ന് ആളുകൾ അറിയാത്തത്. ലളിതമായ ഒറ്റ വാചകത്തിൽ എന്നെ സംഗ്രഹിക്കാൻ ശരിക്കും നിനക്കു കഴിയുമോ? “യേശു ദൈവമല്ലാതെ മറ്റാരുമല്ല, ദൈവം യേശുവല്ലാതെ മറ്റാരുമല്ല” എന്നു പറയാൻ നിനക്കു ധൈര്യമുണ്ടോ? “ദൈവം ആത്മാവല്ലാതെ മറ്റൊന്നുമല്ല, ആത്മാവ് ദൈവമല്ലാതെ മറ്റൊന്നുമല്ല” എന്ന് ധീരമായി പറയാൻ നിനക്കു കഴിയുമോ? “മാംസം ധരിച്ച മനുഷ്യൻ മാത്രമാണ് ദൈവം” എന്ന് നിസ്സങ്കോചം പറയാൻ നിനക്ക് കഴിയുമോ? “യേശുവിന്‍റെ പ്രതിച്ഛായ ദൈവത്തിന്‍റെ മഹത്തായ പ്രതിച്ഛായയാണ്” എന്നു സമർത്ഥിക്കാൻ സത്യമായും നിനക്കു ധൈര്യമുണ്ടോ? ദൈവത്തിന്‍റെ സ്വഭാവവും പ്രതിച്ഛായയും വിശദീകരിക്കാൻ നിന്‍റെ വാക്ചാതുരി ഉപയോഗിക്കാൻ നിനക്കു കഴിയുമോ? “ദൈവം സ്വന്തം രൂപത്തിൽ പുരുഷന്മാരെ മാത്രമാണു സൃഷ്ടിച്ചത്, സ്ത്രീകളെയല്ല” എന്നു പറയാൻ നീ ശരിക്കും ധൈര്യപ്പെടുമോ? നീ ഇതു പറഞ്ഞാൽ, ഞാൻ തിരഞ്ഞെടുത്തവരിൽ ഒരു സ്ത്രീയും ഉൾപ്പെടില്ല, മനുഷ്യകുലത്തിലെ ഒരു വർഗ്ഗമായി അവർ കണക്കാക്കപ്പെടുകയുമില്ല. ദൈവം എന്താണെന്ന് നിനക്ക് ഇപ്പോൾ അറിയാമോ? ദൈവം ഒരു മനുഷ്യനാണോ? ദൈവം ഒരു ആത്മാവാണോ? ദൈവം ശരിക്കും ഒരു പുരുഷനാണോ? ഞാൻ ചെയ്യുന്ന പ്രവർത്തനം പൂർത്തിയാക്കാൻ യേശുവിനു മാത്രമേ സാധിക്കുകയുള്ളോ? മേൽപ്പറഞ്ഞവയിൽ ഒന്നു മാത്രമാണ് എന്‍റെ സത്തയെ സംഗ്രഹിക്കാൻ നീ തിരഞ്ഞെടുക്കുന്നതെങ്കിൽ നീ അത്യധികം അജ്ഞനായ, എന്നാൽ, കൂറുള്ള വിശ്വാസിയാണ്. ഞാൻ മാസരൂപത്തിൽ ഒരിക്കൽ, ഒരിക്കൽ മാത്രമാണു പ്രവർത്തിച്ചിട്ടുള്ളതെങ്കിൽ നിങ്ങൾ അതെന്‍റെ പരിമിതിയായി കാണുമോ? ഒറ്റ നോട്ടത്തിൽ നിനക്ക് എന്നെ വ്യക്തമായി മനസ്സിലാക്കാൻ കഴിയുമോ? നിന്‍റെ ആയുഷ്കാല അനുഭവങ്ങൾ വച്ച് നിനക്കെന്നെ പൂർണമായി സംഗ്രഹിക്കാൻ കഴിയുമോ? എന്‍റെ രണ്ട് അവതാരങ്ങളിലും ഞാൻ ഒരുപോലുള്ള പ്രവൃത്തികളാണ് ചെയ്തിരുന്നതെങ്കിൽ നിങ്ങൾ എന്നെ എങ്ങനെ ഗ്രഹിക്കുമായിരുന്നു? എന്നേക്കും കുരിശിൽ തറഞ്ഞു കിടക്കാൻ വിടുമോ? നീ അവകാശപ്പെടുന്നത്ര ലളിതമായിരിക്കുമോ ദൈവം?

നിങ്ങളുടെ വിശ്വാസം വളരെ ആത്മാർഥമാണെങ്കിലും, എന്നെ പൂർണമായി വിവരിക്കാൻ നിങ്ങളിൽ ഒരാൾക്കും സാധിച്ചിട്ടില്ല, കണ്ട എല്ലാ കാര്യങ്ങളെക്കുറിച്ചും പൂർണമായ സാക്ഷ്യം പറയാനും ആർക്കും കഴിഞ്ഞിട്ടില്ല. ഇതെക്കുറിച്ച് ആലോചിക്കൂ: ഇന്നു നിങ്ങളിൽ ഏറെപ്പേരും കടമകളിൽ വ്യാപൃതരാകുന്നതിനു പകരം മാംസത്തെ അനുഗമിക്കുകയും മാംസത്തെ തൃപ്തിപ്പെടുത്തുകയും മാംസത്തെ അത്യാഗ്രഹത്തോടെ ആസ്വദിക്കുകയും ചെയ്യുകയാണ്. നിങ്ങളിൽ ഒട്ടും സത്യമില്ല. മുന്നിൽ കണ്ട എല്ലാത്തിനും സാക്ഷ്യം പറയാൻ പിന്നെ നിങ്ങൾക്ക് എങ്ങനെ കഴിയും? എന്‍റെ സാക്ഷികളാകാൻ കഴിയുമെന്ന് നിങ്ങൾക്ക് ശരിക്കും ആത്മവിശ്വാമുണ്ടോ? ഇന്നു കണ്ട എല്ലാത്തിനും സാക്ഷ്യം പറയാൻ നിങ്ങൾക്കു സാധിക്കാത്ത ഒരു ദിവസം വന്നാൽ, സൃഷ്ടിജാലത്തിന്‍റെ ധർമം നിങ്ങൾക്കു നഷ്ടപ്പെട്ടിരിക്കും, നിങ്ങളുടെ അസ്തിത്വത്തിന് യാതൊരു അർഥവും ഇല്ലാതെയുമാകും. മനുഷ്യനായിരിക്കാൻ നീ അയോഗ്യനാകും. നീ മനുഷ്യനല്ലെന്നു പോലും പറയേണ്ടി വരും! നിങ്ങളിൽ ഞാൻ അളവറ്റ പ്രവർത്തനങ്ങൾ ചെയ്തിരിക്കുന്നു, എന്നാൽ, നീയിപ്പോൾ ഒന്നും പഠിക്കാത്തതിനാൽ, ഒന്നിനെക്കുറിച്ചും ബോധവാൻ അല്ലാത്തതിനാൽ, നിന്‍റെ വേല നിഷ്ഫലമായതിനാൽ, എന്‍റെ പ്രവർത്തനങ്ങൾ വിശാലമാക്കേണ്ട സമയമാകുമ്പോൾ നിന്‍റെ നാവ് കെട്ടപ്പെട്ട് നീ തീർത്തും നിസ്സഹായനായി വെറുതേ ശൂന്യമായി തുറിച്ചു നോക്കുകമാത്രം ചെയ്യും. അതു നിന്നെ എക്കാലത്തേക്കും പാപിയാക്കി മാറ്റില്ലേ? ആ സമയം വരുമ്പോൾ നീ ഏറ്റവും ആഴത്തിൽ ഖേദിക്കില്ലേ? വിഷണ്ണതയിലേക്കു നീ മുങ്ങിത്താഴില്ലേ? ഇന്നത്തെ എന്‍റെ പ്രവർത്തനങ്ങളൊന്നും വെറുതേയിരിക്കുന്നതുകൊണ്ടോ വിരസതയകറ്റുന്നതിനോ ചെയ്യുന്നതല്ല, മറിച്ച്, നാളത്തെ എന്‍റെ പ്രവർത്തനത്തിന് അടിത്തറയിടാൻ ചെയ്യുന്നതാണ്. ഞാൻ ഗത്യന്തരമില്ലാതിരിക്കുകയല്ല, പുതിയത് എന്തെങ്കിലുമായി വരാൻ നിർബന്ധിതനുമല്ല. ഞാൻ ചെയ്യുന്ന പ്രവർത്തനം നീ മനസ്സിലാക്കണം; തെരുവിൽ കളിക്കുന്ന കുട്ടി ചെയ്യുന്ന എന്തെങ്കിലുമല്ല അത്, മറിച്ച്, എന്‍റെ പിതാവിനെ പ്രതിനിധീകരിച്ചു ചെയ്യുന്ന പ്രവൃത്തിയാണത്. ഞാനിതൊന്നും ഒറ്റയ്ക്കു ചെയ്യുന്നതല്ലെന്നു നിങ്ങൾ മനസ്സിലാക്കണം; പകരം, ഞാൻ എന്‍റെ പിതാവിനെ പ്രതിനിധീകരിക്കുകയാണ്. അതേസമയം, കർശനമായി പിന്തുടരുകയും അനുസരിക്കുകയും പരിവർത്തനം ചെയ്യുകയും സാക്ഷ്യം പറയുകയുമാണ് നിങ്ങളുടെ കർത്തവ്യം. എന്നെ എന്തിനു വിശ്വസിക്കണം എന്നാണ് നിങ്ങൾ മനസ്സിലാക്കിയിരിക്കേണ്ടത്; നിങ്ങൾ ഓരോരുത്തരും മനസ്സിലാക്കേണ്ട ഏറ്റവും പ്രധാനപ്പെട്ട ചോദ്യം ഇതാണ്. പ്രപഞ്ചം സൃഷ്ടിച്ച നിമിഷം മുതൽ എന്‍റെ പിതാവ് അവിടുത്തെ യശസ്സിനായി നിങ്ങളെ ഓരോരുത്തരെയും എനിക്കുവേണ്ടി മൂൻകൂറായി നിയോഗിച്ചിരിക്കുന്നു. എന്‍റെ പ്രവർത്തനത്തിനും അവിടുത്തെ യശസ്സിനുമായാണ് അവിടുന്ന് നിങ്ങളെ മുൻകൂറായി നിയോഗിച്ചത്. നിങ്ങൾ എന്നിൽ വിശ്വസിക്കുന്നത് എന്‍റെ പിതാവ് കാരണമാണ്; എന്‍റെ പിതാവ് മുൻകൂറായി നിയോഗിച്ചതിനാലാണ് നിങ്ങൾ എന്നെ പിന്തുടരുന്നത്. ഇതിൽ ഒന്നും നിങ്ങളുടെ തിരഞ്ഞെടുപ്പല്ല. എന്നോടു സാക്ഷ്യം പറയാൻ എന്‍റെ പിതാവ് എനിക്കു തന്നിരിക്കുന്നത് നിങ്ങളെയാണ് എന്നു നിങ്ങൾ മനസ്സിലാക്കണം എന്നതാണ് ഇതിലേറെ പ്രധാനം. അവിടുന്ന് നിങ്ങളെ എനിക്കു പ്രദാനം ചെയ്തിരിക്കുന്നതിനാൽ ഞാൻ നിർദേശിക്കുന്ന മാർഗങ്ങളും ഞാൻ പഠിപ്പിക്കുന്ന വഴികളും വചനങ്ങളും നിങ്ങൾ പിന്തുടരേണ്ടിയിരിക്കുന്നു. കാരണം, എന്‍റെ മാർഗം പിന്തുടരുക എന്നത് നിങ്ങളുടെ കർത്തവ്യമാണ്. നിങ്ങൾക്ക് എന്നിലുള്ള വിശ്വാസത്തിന്‍റെ യഥാർത്ഥ ഉദ്ദേശ്യം അതാണ്. അതിനാൽ ഞാനിതു നിങ്ങളോടു പറയുന്നു: എന്‍റെ മാർഗം പിന്തുടരാൻ എന്‍റെ പിതാവ് എനിക്കു പ്രദാനം ചെയ്ത ആളുകൾ മാത്രമാണു നിങ്ങൾ. നിങ്ങൾ എന്നിൽ മാത്രം വിശ്വസിച്ചാലും നിങ്ങൾ എന്നിൽപ്പെട്ടവരല്ല. കാരണം, നിങ്ങൾ ഇസ്രായേല്യരുടെ കുടുംബമല്ല, മറിച്ച് പുരാതന സർപ്പത്തിന്‍റെ വർഗത്തിൽപ്പെട്ടവരാണ്. എനിക്കു വേണ്ടി സാക്ഷ്യം വഹിക്കാൻ മാത്രമാണ് ഞാൻ നിങ്ങളോട് ആവശ്യപ്പെടുന്നത്, എന്നാൽ, നിങ്ങൾ ഇന്ന് എന്‍റെ വഴിയേ നടക്കുകയും വേണം. ഇതെല്ലാം ഭാവി സാക്ഷ്യത്തിന്‍റെ ആവശ്യത്തിനു വേണ്ടിയാണ്. എന്നെ ശ്രദ്ധിക്കുന്ന ജനങ്ങളായി മാത്രമാണ് നിങ്ങൾ വർത്തിക്കുന്നതെങ്കിൽ, നിങ്ങൾക്കു വിലയുണ്ടാകില്ല, നിങ്ങളെ എന്‍റെ പിതാവ് എന്നിൽ ഭരമേല്പിച്ചതിന്‍റെ പ്രസക്തിയും നഷ്ടമാകും. ഞാൻ നിങ്ങളോട് നിർബന്ധിച്ചു പറയുന്നത് എന്തെന്നാൽ: നിങ്ങൾ എന്‍റെ മാർഗത്തിൽ ചരിക്കുക.


ഒരു യഥാര്‍ത്ഥ വ്യക്തിയെന്നാല്‍ അര്‍ത്ഥമാക്കുന്നതെന്ത്

മനുഷ്യനെ കൈകാര്യം ചെയ്യേണ്ടത് എല്ലായ്പ്പോഴും എന്റെ കടമയാണ്. മാത്രമല്ല, മനുഷ്യനെ ജയിക്കുക എന്നതാണ് ലോകത്തെ സൃഷ്ടിച്ചപ്പോൾ ഞാൻ കല്‍പ്പിച്ചത്. അവസാന നാളുകളിൽ ഞാൻ മനുഷ്യനെ പൂർണ്ണമായും ജയിക്കുമെന്നോ, മനുഷ്യവർഗത്തിലെ നിഷേധികളെ കീഴടക്കിയത് സാത്താനെ ഞാൻ പരാജയപ്പെടുത്തിയതിന്റെ തെളിവാണ് എന്നോ ആളുകൾക്ക് അറിയില്ലായിരിക്കാം. പക്ഷേ, എന്റെ ശത്രു എന്നോട് യുദ്ധം തുടങ്ങിയപ്പോള്‍ത്തന്നെ സാത്താൻ ബന്ദികളാക്കി മക്കളാക്കി മാറ്റിയവരെ കീഴടക്കി അതിന്റെ ഭവനം നിരീക്ഷിച്ച വിശ്വസ്തരായ ദാസന്മാരാക്കും എന്ന് ഞാന്‍ അതിനോട് പറഞ്ഞു കഴിഞ്ഞിരുന്നു. കീഴടക്കുക എന്നതിന്റെ മൗലികാർത്ഥം തോൽപ്പിക്കുക, അപമാനത്തിന് വിധേയമാക്കുക എന്നാണ്; ഇസ്രായേല്യരുടെ ഭാഷയിൽ ഇതിന്‍റെ അര്‍ത്ഥം പൂർണമായും പരാജയപ്പെടുത്തുക, നശിപ്പിക്കുക, എനിക്കെതിരേ കൂടുതൽ ചെറുത്തുനിൽപ്പിന് കഴിവില്ലാത്ത വിധത്തിലാക്കുക എന്നും. എന്നാൽ ഇന്ന്, നിങ്ങളുടെ ഇടയിൽ ഉപയോഗിക്കുമ്പോൾ, അതിന്റെ അർത്ഥം കീഴടക്കുക എന്നതാണ്. എനിക്കെതിരേ ഇനി മത്സരിക്കാനാവാത്ത വിധം, എന്റെ വേലയെ തടസ്സപ്പെടുത്താനോ ശല്യപ്പെടുത്താനോ വേണ്ടുന്ന ശ്വാസം ഇല്ലാത്ത വിധം പൂർണ്ണമായും കെടുത്തിക്കളയുവാനും മനുഷ്യരാശിയിലെ ദുഷ്ടരെ തുരത്തുവാനും ആണ് എപ്പോഴും എന്റെ ഉദ്ദേശ്യം എന്ന് നിങ്ങൾ അറിഞ്ഞിരിക്കണം. അതിനാൽ, മനുഷ്യനെ സംബന്ധിച്ചിടത്തോളം, കീഴടക്കല്‍ എന്നാണ് ഈ വാക്ക് അർത്ഥമാക്കുന്നത്. ഈ പദത്തിന്റെ വ്യംഗ്യാര്‍ത്ഥം എന്തുതന്നെയായാലും, മനുഷ്യരാശിയെ പരാജയപ്പെടുത്തുക എന്നതാണ് എന്റെ ജോലി. മനുഷ്യരാശി എന്റെ കാര്യനിര്‍വഹണത്തിന്റെ ഒരു അനുബന്ധമാണെന്നത് സത്യമാണെങ്കിലും, കൂടുതൽ കൃത്യമായി പറഞ്ഞാൽ, മനുഷ്യവർഗം എന്റെ ശത്രു തന്നെയാണ്. എന്നെ എതിർക്കുകയും അനുസരണക്കേട് കാണിക്കുകയും ചെയ്യുന്ന ദുഷ്ടരാണ് മനുഷ്യവർഗം. എന്‍റെ ശാപം കിട്ടിയ ദുഷ്ടന്റെ സന്തതിയല്ലാതെ മറ്റാരുമല്ല മനുഷ്യവര്‍ഗം. എന്നെ ഒറ്റിക്കൊടുത്ത പ്രധാനദൂതന്റെ പിൻഗാമിയല്ലാതെ മറ്റാരുമല്ല മനുഷ്യവർഗം. പണ്ടേ ഞാന്‍ തള്ളിക്കളഞ്ഞ പിശാചിന്റെ പരമ്പരയല്ലാതെ മറ്റൊന്നുമല്ല മനുഷ്യവര്‍ഗം, അന്നുമുതൽ എനിക്ക് പൊരുത്തപ്പെടാനാവാത്ത ശത്രുവുമാണ്. മനുഷ്യനു മുകളിലെ ആകാശം വ്യക്തതയുടെ ഒരു ചെറിയ അടയാളം പോലുമില്ലാതെ പ്രക്ഷുബ്ധവും ഇരുണ്ടതുമാണ്, മനുഷ്യലോകം കൂരിരുട്ടിലേക്കാണ് വീഴുന്നതും, അതില്‍ ജീവിക്കുന്ന ഒരാൾക്ക് തല ഉയർത്തുമ്പോൾ സൂര്യനെയോ മുഖത്തിനു മുന്നിലായി നീട്ടിയ കൈ പോലുമോ കാണാൻ കഴിയില്ല. അവന്റെ കാൽക്കീഴിലുള്ള വഴി, ചെളിയും കുഴികളും നിറഞ്ഞതും, യാതനയുണ്ടാക്കും വിധം വളഞ്ഞുപുളഞ്ഞതുമാകുന്നു; ദേശം മുഴുവൻ ശവങ്ങള്‍ ചിതറിക്കിടക്കുന്നു. ഇരുണ്ട മൂലകൾ മരിച്ചവരുടെ അവശിഷ്ടങ്ങളാൽ നിറഞ്ഞിരിക്കുന്നു, തണുത്തതും നിഴൽ മൂടിയതുമായ കോണുകളിൽ പിശാചുക്കളുടെ കൂട്ടം താമസമാക്കിയിരിക്കുന്നു. മനുഷ്യരുടെ ലോകത്തെല്ലായിടത്തും പിശാചുക്കൾ കൂട്ടത്തോടെ വന്നു പോകുന്നു. എല്ലാത്തരം മൃഗങ്ങളുടെയും സന്തതികൾ, മാലിന്യത്തിൽ പൊതിഞ്ഞ്, മുന്‍കൂട്ടി നിശ്ചയിച്ച പോരാട്ടങ്ങളില്‍ മുഴുകിയിരിക്കയാണ്, ആ ശബ്ദം ഹൃദയത്തില്‍ ഭയമുണ്ടാക്കുന്നു. അത്തരം സമയങ്ങളിൽ, അത്തരമൊരു ലോകത്ത്, അത്തരമൊരു "ഭൂമിയിലെ പറുദീസ"യില്‍, ജീവിതത്തിന്റെ പരമാനന്ദം എവിടെയാണ് ഒരാള്‍ തിരയുന്നത്? തന്റെ ജീവിത ലക്ഷ്യസ്ഥാനം കണ്ടെത്താൻ ഒരാൾക്ക് എവിടെ പോകാനാകും? കാലങ്ങളായി സാത്താന്റെ കാൽക്കീഴിൽ ചവിട്ടിമെതിക്കപ്പെട്ടിട്ടുള്ള മനുഷ്യവർഗം, തുടക്കം മുതൽ സാത്താന്റെ വേഷം ഏറ്റെടുക്കുന്ന നടനാണ് - അതിലുപരി, മനുഷ്യവർഗം സാത്താന്റെ ആൾരൂപമാണ്, ഒപ്പം സാത്താന് സാക്ഷ്യം വഹിക്കുന്നതിന്റെ വ്യക്തമായ തെളിവാണ്. 

അത്തരമൊരു മനുഷ്യവംശത്തിന്, ഈ ദുഷിച്ച മനുഷ്യകുടുംബത്തിന്റെ സന്തതികളായ, ദുഷിച്ച കീടങ്ങളുടെ കൂട്ടമായ ഇവര്‍ക്ക്, എങ്ങനെ ദൈവത്തിന് സാക്ഷ്യം വഹിക്കാനാകും? എന്റെ മഹത്ത്വം എവിടെനിന്നു വരുന്നു? എന്റെ സാക്ഷ്യത്തെക്കുറിച്ച് സംസാരിക്കുന്നതിന് ഒരാള്‍ക്ക്‌ എവിടെ നിന്ന് തുടങ്ങാന്‍ കഴിയും? 

കാരണം, മനുഷ്യരാശിയെ ദുഷിപ്പിച്ച് എനിക്കെതിരേ നിലകൊള്ളുന്ന ശത്രു ഇതിനകം മനുഷ്യരാശിയെ സ്വന്തമാക്കിക്കഴിഞ്ഞു - പണ്ടേ ഞാൻ സൃഷ്ടിച്ച, എന്റെ മഹത്ത്വവും എന്റെ സാക്ഷാത്കാരവുമായ മനുഷ്യരാശിയെ - അവരെ മലിനമാക്കിയിട്ടുമുണ്ട്. എന്റെ മഹത്ത്വത്തെ അത് തട്ടിയെടുത്തിരിക്കുന്നു, അത് ആകെ മനുഷ്യന്‍റെ ഉള്ളിലേക്ക് നിറച്ചത് സാത്താന്റെ വൃത്തികേട് ചാലിച്ച അതിന്റെ വിഷവും നന്മതിന്മകളുടെ ജ്ഞാനവൃക്ഷത്തിന്റെ പഴച്ചാറുമാണ്. തുടക്കത്തിൽ ഞാൻ മനുഷ്യരാശിയെ സൃഷ്ടിച്ചു; അതായത്, ഞാൻ മനുഷ്യരാശിയുടെ പൂർവ്വികനായ ആദാമിനെ സൃഷ്ടിച്ചു. അവന്‍ രൂപത്താലും പ്രതിരൂപത്താലും അനുഗ്രഹീതനായിരുന്നു, ഓജസ്സും ഉണര്‍വ്വും തുളുമ്പുന്നവനായിരുന്നു, മാത്രമല്ല, എന്റെ മഹത്ത്വത്തിന്റെ സംസര്‍ഗ്ഗത്തിലുമായിരുന്നു. ഞാൻ മനുഷ്യനെ സൃഷ്ടിച്ച മഹത്തായ ദിവസമായിരുന്നു അത്. അതിനുശേഷം, ഹവ്വാ ആദാമിന്റെ ശരീരത്തിൽ നിന്ന് സൃഷ്ടിക്കപ്പെട്ടു, അവളും മനുഷ്യന്റെ പൂർവ്വികയായിരുന്നു, അങ്ങനെ ഞാൻ സൃഷ്ടിച്ച മനുഷ്യരില്‍ എന്റെ ശ്വാസം നിറയ്ക്കുകയും, എന്റെ മഹത്ത്വം തുളുമ്പുകയും ചെയ്തു. ആദം യഥാർത്ഥത്തിൽ എന്റെ കയ്യിൽ നിന്നാണ് ജനിച്ചത്, എന്റെ പ്രതിരൂപത്തിന്റെ മാതൃകയുമായിരുന്നു. അങ്ങനെ "ആദം" എന്നതിന്റെ മൗലികമായ അർത്ഥം ഞാൻ സൃഷ്ടിച്ച, എന്റെ ജീവധാരണമായ ഊര്‍ജ്ജവും മഹത്വവും നിറച്ച, രൂപവും പ്രതിരൂപവുമുള്ള, ആത്മാവും ശ്വാസവുമുള്ള നിര്‍മ്മിതി എന്നായിരുന്നു; ആത്മാവുള്ളതും, എന്നെ പ്രതിനിധീകരിക്കാന്‍ കഴിയുന്നതും, എന്റെ പ്രതിരൂപമുള്ളതും, എന്റെ ശ്വാസം ലഭിക്കുന്നതുമായ ഒരേ ഒരു സൃഷ്ടിക്കപ്പെട്ട ജീവി അവനായിരുന്നു. തുടക്കത്തിൽ, ഞാൻ സൃഷ്ടിച്ച്, ശ്വാസം നല്‍കിയ രണ്ടാമത്തെ മനുഷ്യനായിരുന്നു ഹവ്വാ, അവന്‍റെ സൃഷ്ടി ഞാന്‍ കല്‍പ്പിച്ചതാണ്, അതിനാൽ "ഹവ്വാ" എന്നതിന്റെ മൌലികാർത്ഥം എന്റെ മഹത്ത്വം തുടര്‍ന്നുകൊണ്ടുപോകുന്ന, എന്റെ ഉണര്‍വ്വാല്‍ നിറയ്ക്കപ്പെട്ട, കൂടാതെ എന്റെ മഹത്ത്വം നല്‍കപ്പെട്ട ഒരു സൃഷ്ടിയായിരുന്നു. ഹവ്വാ ആദാമിൽ നിന്നാണ് വന്നത്, അതിനാൽ അവളും എന്റെ പ്രതിരൂപമായിരുന്നു, കാരണം എന്റെ പ്രതിരൂപത്തിൽ സൃഷ്ടിക്കപ്പെട്ട രണ്ടാമത്തെ മനുഷ്യനായിരുന്നു അവൾ. "ഹവ്വ" എന്നതിന്റെ മൌലികാർത്ഥം ആത്മാവും മാംസവും അസ്ഥിയുമുള്ള ഒരു ജീവനുള്ള മനുഷ്യനെന്നായിരുന്നു, എന്റെ രണ്ടാമത്തെ സാക്ഷ്യവും മനുഷ്യവർഗത്തിനിടയിലെ എന്റെ രണ്ടാമത്തെ പ്രതിരൂപവും. അവർ മനുഷ്യരാശിയുടെ പൂർവ്വികരായിരുന്നു, മനുഷ്യന്റെ ശുദ്ധവും അമൂല്യവുമായ നിധിയും, തുടക്കം മുതൽ ആത്മാവ് നല്‍കപ്പെട്ട ജീവികളുമായിരുന്നു. എന്നിരുന്നാലും, ദുഷ്ടനായവന്‍ മനുഷ്യരാശിയുടെ പൂർവ്വികരുടെ സന്തതിയെ ചവിട്ടി ബന്ദികളാക്കി മനുഷ്യ ലോകത്തെ സമ്പൂർണ്ണ അന്ധകാരത്തിലേക്ക് തള്ളിവിടുകയും, സന്തതികൾ ഇനി എന്റെ അസ്തിത്വത്തിൽ വിശ്വസിക്കാതിരിക്കുന്ന തരത്തില്‍ ആക്കുകയും ചെയ്തു. 

അതിലും മ്ലേച്ഛമായത് എന്തെന്നാൽ, ദുഷ്ടനായവാന്‍ ആളുകളെ ദുഷിപ്പിക്കുകയും എല്ലാവരെയും ചവിട്ടിമെതിക്കുകയും ചെയ്യുമ്പോൾ, എന്റെ മഹത്ത്വം, എന്റെ സാക്ഷ്യം, ഞാൻ അവർക്ക് നൽകിയ ചൈതന്യം, അവരിലേക്ക്‌ ഞാന്‍ ഊതിനല്‍കിയ ശ്വാസവും ജീവിതവും, മനുഷ്യ ലോകത്തിലെ എന്റെ എല്ലാ മഹത്ത്വവും മനുഷ്യവർഗ്ഗത്തിനായി ഞാന്‍ ചെലവഴിച്ച എല്ലാ ഹൃദയരക്തവും ഒക്കെ അത് ക്രൂരമായി റാഞ്ചിയെടുക്കുന്നു. മനുഷ്യവർഗ്ഗം ഇപ്പോൾ വെളിച്ചത്തിലല്ല, ഞാൻ അവർക്ക് നൽകിയതെല്ലാം ആളുകൾക്ക് നഷ്ടപ്പെട്ടു, ഞാൻ നൽകിയ മഹത്ത്വം അവർ ഉപേക്ഷിക്കുകയും ചെയ്തു. സൃഷ്ടിക്കപ്പെട്ട എല്ലാ ജീവികളുടെയും കർത്താവാണ് ഞാൻ എന്ന് അവർക്ക് എങ്ങനെ അംഗീകരിക്കാനാകും.? സ്വർഗത്തിലെ എന്റെ അസ്തിത്വത്തിൽ അവർക്ക് എങ്ങനെ വിശ്വസിക്കാൻ കഴിയും? ഭൂമിയിലെ എന്റെ മഹത്ത്വത്തിന്റെ പ്രകടനങ്ങൾ അവർക്ക് എങ്ങനെ കണ്ടെത്താനാകും? അവരുടെ സ്വന്തം പൂർവ്വികര്‍ പൂജിച്ച ദൈവത്തെ ഈ പേരക്കുട്ടികള്‍ എങ്ങനെയാണ് അവരെ സൃഷ്ടിച്ച കർത്താവായി കരുതുക? 

ആദാമിനും ഹവ്വായ്ക്കും ഞാൻ നൽകിയ സാക്ഷ്യം, മഹത്ത്വം, പ്രതിരൂപം, അതുപോലെ തന്നെ മനുഷ്യവർഗത്തിന് ഞാൻ നൽകിയതും അവര്‍ നിലനിൽക്കുന്നതിനായി ആശ്രയിക്കുന്നതുമായ ജീവിതം, എന്നിവ അനുകമ്പയര്‍ഹിക്കുന്ന ഈ പേരക്കുട്ടികള്‍ ഉദാരതയോടെ ദുഷ്ടനായവന് “സമ്മാനിച്ചി”രിക്കുന്നു; കൂടാതെ അവർ ദുഷ്ടന്റെ സാന്നിധ്യത്തെക്കുറിച്ച് തീർത്തും കരുതലില്ലാത്തവരാണ്, എന്റെ മഹത്ത്വമെല്ലാം അതിനു നല്‍കുകയും ചെയ്യുന്നു. "കലക്കം" എന്ന വാക്കിന്റെ ഉറവിടം തന്നെ ഇതല്ലേ? അത്തരമൊരു മനുഷ്യവർഗ്ഗത്തിന്, അത്തരം ദുഷ്ടപിശാചുക്കൾക്ക്, അത്തരം നടക്കുന്ന ശവശരീരങ്ങള്‍ക്ക്, സാത്താന്റെ അത്തരം രൂപങ്ങൾക്ക്, എന്റെ അത്തരം ശത്രുക്കൾക്ക് എന്റെ മഹത്ത്വം എങ്ങനെ പ്രാപ്യമാകും? എന്റെ മഹത്ത്വം ഞാൻ വീണ്ടും പ്രാപിക്കും, മനുഷ്യരുടെ ഇടയിൽ നിലനിൽക്കുന്ന എന്റെ സാക്ഷ്യവും ഒരിക്കൽ എന്റേതായിരുന്നതും വളരെക്കാലം മുമ്പ് ഞാൻ മനുഷ്യവർഗ്ഗത്തിന് നൽകിയതുമായ എല്ലാ സാക്ഷ്യങ്ങളും വീണ്ടെടുക്കും - ഞാൻ മനുഷ്യരാശിയെ പൂർണ്ണമായും കീഴടക്കും. എന്നിരുന്നാലും, ഞാൻ സൃഷ്ടിച്ച മനുഷ്യർ എന്റെ സ്വരൂപവും മഹത്വവും വഹിച്ച വിശുദ്ധ മനുഷ്യരാണെന്ന് നിങ്ങൾ അറിഞ്ഞിരിക്കണം. അവർ സാത്താന്റെ സ്വന്തമായിരുന്നില്ല, അതിന്റെ ചവിട്ടിമെതിക്കലിന് വിധേയരായിരുന്നില്ല, മറിച്ച് സാത്താന്റെ വിഷത്തിന്റെ അംശം പോലും ഇല്ലാത്ത, തികച്ചും എന്റെ സാക്ഷാത്കാരമായിരുന്നു. അതിനാൽ, എന്റെ കൈകൊണ്ട് സൃഷ്ടിക്കപ്പെട്ടതും ഞാൻ ഇഷ്ടപ്പെടുന്നതും മറ്റൊരു സത്തയുടെയും അധീനതയില്‍ അല്ലാത്തതും വിശുദ്ധമായവയും മാത്രമേ എനിക്ക് ആവശ്യമുള്ളൂവെന്ന് ഞാൻ മാനുഷ്യകുലത്തെ അറിയിക്കുന്നു. മാത്രമല്ല, ഞാൻ അവയിൽ ആനന്ദിക്കുകയും അവയെ എന്റെ മഹത്ത്വമായി കണക്കാക്കുകയും ചെയ്യും. എന്നിരുന്നാലും, എനിക്ക് വേണ്ടത് സാത്താൻ ദുഷിപ്പിച്ച, ഇന്ന് സാത്താന്റേതായ, ഇപ്പോള്‍ എന്റെ മൗലിക സൃഷ്ടിയല്ലാതിരിക്കുന്ന മനുഷ്യവര്‍ഗത്തെയല്ല. മനുഷ്യ ലോകത്ത് നിലനിൽക്കുന്ന എന്റെ മഹത്ത്വം വീണ്ടെടുക്കാൻ ഞാൻ ഉദ്ദേശിക്കുന്നതിനാൽ, സാത്താനെ പരാജയപ്പെടുത്തുന്നതിൽ എന്റെ മഹത്ത്വത്തിന്റെ തെളിവായി മനുഷ്യവർഗത്തിൽ അതിജീവിച്ചവരെ ഞാൻ പൂർണ്ണമായും കീഴടക്കും. എന്റെ സാക്ഷ്യത്തെ മാത്രമാണ് ഞാന്‍ എന്റെ അഹത്തിന്റെ പരല്‍വത്കരണമായി, എന്റെ ആസ്വാദനത്തിന്റെ ഉപാധിയായി ഞാൻ എടുക്കുന്നത്. ഇതാണ് എന്റെ ഇഷ്ടം.

മനുഷ്യവര്‍ഗ്ഗം ഇപ്പോള്‍ എവിടെയാണോ അവിടെയെത്താന്‍ പതിനായിരക്കണക്കിന് വർഷത്തെ ചരിത്രം വേണ്ടിവന്നിട്ടുണ്ട്, എന്നിട്ടും തുടക്കത്തിൽ ഞാൻ സൃഷ്ടിച്ച മനുഷ്യവർഗ്ഗം വളരെക്കാലം മുമ്പു തന്നെ അധഃപതനത്തിലേക്ക് വീണു കഴിഞ്ഞു. മനുഷ്യകുലം ഇപ്പോൾ ഞാൻ ആഗ്രഹിക്കുന്ന മനുഷ്യകുലമല്ല, അതിനാൽ, എന്റെ കണ്ണില്‍ ആളുകൾ ഇനി മനുഷ്യരാശിയെന്ന പേരിന് അർഹരല്ല. മറിച്ച്, സാത്താൻ ബന്ദികളാക്കിയ മനുഷ്യരാശിയുടെ ഏറ്റവും അധമരായ ആളുകളാണ്, സാത്താൻ വസിക്കുന്നതും സാത്താൻ വസ്ത്രമായി ഉടുക്കുന്നതുമായ ചീഞ്ഞതും ഉലാത്തുന്നതുമായ ശവശരീരങ്ങള്‍. ആളുകൾക്ക് എന്റെ അസ്തിത്വത്തിൽ വിശ്വാസമില്ല, എന്റെ വരവിനെ അവർ സ്വാഗതം ചെയ്യുന്നുമില്ല. എന്റെ അഭ്യർത്ഥനകളോട് മനുഷ്യരാശി മടിയോടെ പ്രതികരിക്കുന്നു, അവയോട് താത്കാലികമായി മാത്രം യോജിക്കുന്നു, ഒപ്പം ജീവിതത്തിലെ സന്തോഷങ്ങളും സങ്കടങ്ങളും ആത്മാർത്ഥമായി ഞാനുമായി പങ്കു വയ്ക്കുന്നില്ല. ആളുകൾ എന്നെ ദുര്‍ജ്ഞേയനായി കാണുന്നതിനാൽ, അവർ എന്നോട് മടിയോടെ പുഞ്ചിരിക്കുന്നു, അധികാരത്തിലിരിക്കുന്ന ഒരാളോട് ഇണക്കം കാണിക്കുന്നതാണ് അവരുടെ മനോഭാവം, കാരണം ആളുകള്‍ക്ക് എന്റെ പ്രവൃത്തിയെപ്പറ്റി അറിവില്ല, എന്റെ ഹിതത്തെപ്പറ്റി അത്രപോലുമില്ല. ഞാൻ നിങ്ങളോട് സത്യം പറയാം: വിധിയുടെ ദിവസം വരുമ്പോൾ, എന്നെ ആരാധിക്കുന്ന ആരുടെയും കഷ്ടപ്പാടുകൾ നിങ്ങളുടേതിനേക്കാൾ സഹിക്കാൻ എളുപ്പമായിരിക്കും. എന്നിലുള്ള നിങ്ങളുടെ വിശ്വാസത്തിന്റെ അളവ് യഥാർത്ഥത്തിൽ ഇയ്യോബിന്റേതിനേക്കാൾ കൂടുതലല്ല - യഹൂദ പരീശന്മാരുടെ വിശ്വാസം പോലും നിങ്ങളുടേതിനെ മറികടക്കുന്നു - അതിനാൽ, അഗ്നിയുടെ ദിനം വരികയാണെങ്കിൽ, യേശു ശാസിച്ച അവസരത്തില്‍ പരീശന്മാരേക്കാളും, മോശയെ എതിർത്ത 250 നേതാക്കളേക്കാളും, നാശത്തിന്‍റെ പൊള്ളുന്ന തീജ്വാലകള്‍ക്ക് കീഴിലുള്ള സോദോമിനെക്കാളും ഗുരുതരമായിരിക്കും നിങ്ങളുടെ കഷ്ടപ്പാടുകൾ. മോശ പാറയിൽ അടിച്ച നേരത്ത്, യഹോവ നൽകിയ വെള്ളം പുറത്തേക്ക് ഒഴുകിയത് അവന്റെ വിശ്വാസം മൂലമാണ്. ദാവീദ് എന്നെ, യഹോവയെ, സ്തുതിച്ചുകൊണ്ട് – ഹൃദയം നിറഞ്ഞ സന്തോഷവുമായി - വല്ലകി വായിച്ചത്, അവന്റെ വിശ്വാസം മൂലമാണ്. പർവ്വതങ്ങള്‍ നിറഞ്ഞു നിന്ന കന്നുകാലികളെയും പറഞ്ഞറിയിക്കാനാവാത്ത സമ്പത്തും ഇയ്യോബിന് നഷ്ടപ്പെടുകയും അവന്റെ ശരീരത്തില്‍ വേദനയുള്ള കുരുക്കള്‍ വന്നു നിറയുകയും ചെയ്തത്, അവന്റെ വിശ്വാസം മൂലമാണ്. യഹോവയായ എന്റെ ശബ്ദം കേൾക്കാനും യഹോവയായ എന്റെ മഹത്ത്വം കാണാനും കഴിഞ്ഞത് അവന്റെ വിശ്വാസം നിമിത്തമായിരുന്നു. പത്രോസിന് യേശു ക്രിസ്തുവിനെ അനുഗമിക്കാൻ കഴിഞ്ഞുവെന്നത് അവന്റെ വിശ്വാസം കൊണ്ടായിരുന്നു. എനിക്ക് വേണ്ടി അവന്‍ ക്രൂശിൽ തറയ്ക്കപ്പെടുകയും മഹത്തായ സാക്ഷ്യം നൽകുകയും ചെയ്യാനായി എന്നതും അവന്റെ വിശ്വാസം കാരണമായിരുന്നു. മനുഷ്യപുത്രന്റെ മഹത്തായ പ്രതിരൂപം യോഹന്നാൻ കണ്ടത് അവന്റെ വിശ്വാസം കാരണമായിരുന്നു. അവസാന നാളുകളുടെ ദർശനം അവനു കിട്ടിയപ്പോൾ, എല്ലാത്തിനേക്കാളും അതവന്റെ വിശ്വാസം നിമിത്തം തന്നെയായിരുന്നു. വിജാതീയ രാഷ്ട്രങ്ങളിലെ ജനക്കൂട്ടം എന്റെ വെളിപാട് നേടിയതും, മനുഷ്യർക്കിടയിൽ എന്റെ വേല ചെയ്യാൻ ഞാൻ മനുഷ്യജന്മമെടുത്ത് തിരിച്ചെത്തിയെന്ന് അറിയാന്‍ കഴിഞ്ഞതും അവരുടെ വിശ്വാസം കാരണമാണ്. എന്റെ പരുഷമായ വാക്കുകളാൽ പ്രഹരിക്കപ്പെടുന്ന, എന്നാല്‍, അവ ആശ്വാസം നല്‍കുന്ന, രക്ഷിക്കപ്പെടുന്നവര്‍ എല്ലാം - അവരുടെ വിശ്വാസം നിമിത്തമല്ലേ അവർ അങ്ങനെ ചെയ്യുന്നത്? എന്നിൽ വിശ്വസിക്കുന്ന എന്നാൽ ബുദ്ധിമുട്ടുകൾ അനുഭവിക്കുന്നവര്‍, അവരെയും ലോകം നിരസിച്ചിട്ടില്ലേ? എന്റെ വചനത്തിന് പുറത്ത് ജീവിക്കുന്നവർ, വിചാരണയുടെ കഷ്ടപ്പാടുകളിൽ നിന്ന് ഓടിപ്പോകുന്നവർ, അവരെല്ലാം തന്നെ ലോകത്തിലൂടെ ഒഴുകിപ്പോവുകയല്ലേ? അവര്‍ അവിടെയും ഇവിടെയും പറന്നുനടക്കുന്ന ശരത്കാലത്തെ ഇലകളോട് സാമ്യമുള്ളവരാണ്, വിശ്രമിക്കാൻ സ്ഥലമില്ല, എൻറെ ആശ്വാസവാക്കുകൾ തീരെയില്ല. എന്റെ ശിക്ഷയും പരിഷ്കരണവും അവരെ പിന്തുടരുന്നില്ലെങ്കിലും, അവർ ഒരു സ്ഥലത്തുനിന്ന് മറ്റൊരിടത്തേക്ക് ഒഴുകുന്ന, സ്വര്‍ഗ്ഗരാജ്യത്തിനു പുറത്തുള്ള തെരുവുകളില്‍ അലയുന്ന ഭിക്ഷാംദേഹികളല്ലേ? ലോകം ശരിക്കും നിന്‍റെ വിശ്രമ സ്ഥലമാണോ? എന്റെ ശിക്ഷ ഒഴിവാക്കുന്നതിലൂടെ, ലോകത്തിൽ നിന്നുള്ള സംതൃപ്തിയുടെ നേരിയ പുഞ്ചിരി നേടാൻ നിനക്ക് ശരിക്കും കഴിയുമോ? നിന്‍റെ ഹൃദയത്തിലെ ശൂന്യത, മറച്ചുവെക്കാനാവാത്ത ശൂന്യത പൊതിഞ്ഞുപിടിക്കാന്‍ നിന്‍റെ ക്ഷണികമായ ആനന്ദം ഉപയോഗിക്കാൻ നിനക്ക് ശരിക്കും കഴിയുമോ? നിന്‍റെ കുടുംബത്തിലെ എല്ലാവരേയും കബളിപ്പിക്കാൻ നിനക്ക് കഴിഞ്ഞേക്കും, പക്ഷേ, നിനക്ക് ഒരിക്കലും എന്നെ വഞ്ചിക്കാൻ കഴിയില്ല. നിന്‍റെ വിശ്വാസം വളരെ തുച്ഛമായതിനാൽ, നീ ഇന്നും, ജീവിതം വാഗ്ദാനം ചെയ്യുന്ന ആനന്ദങ്ങളൊന്നും കണ്ടെത്താൻ ശക്തിയില്ലാത്തവനാണ്. ഞാൻ നിന്നോട് അഭ്യർത്ഥിക്കുന്നു: നിന്‍റെ ജീവിതകാലം മുഴുവൻ, ഒരു മനുഷ്യന് സഹിക്കാനാവാത്ത എല്ലാ കഷ്ടപ്പാടുകളും സഹിച്ച് മനുഷ്യജന്മത്തിനായുള്ള മധ്യസ്ഥതയിലും സാമാന്യതയിലും ജോലി ചെയ്യുന്നതിനേക്കാൾ നല്ലത്, നിന്‍റെ ജീവിതത്തിന്റെ പകുതി ആത്മാർത്ഥമായി എനിക്ക് വേണ്ടി ചെലവഴിക്കുന്നതാണ്. അവനവന് ഇത്രയും മൂല്യം കല്പിച്ച്, എന്റെ ശിക്ഷയിൽ നിന്ന് ഓടിപ്പോകുന്നത് കൊണ്ട് എന്ത് ഉദ്ദേശ്യമാണ് സാധിക്കുന്നത്? എന്റെ ക്ഷണികമായ ശിക്ഷയിൽ നിന്ന് സ്വയം ഒളിക്കുമ്പോള്‍ എന്ത് ഉദ്ദേശ്യമാണ് സാധിക്കുന്നത്, നിത്യമായ നാണക്കേടും നിത്യമായ ശിക്ഷയും കൊയ്യാൻ മാത്രമാണോ ഇതെല്ലാം? ഞാൻ വാസ്തവത്തിൽ ആരെയും എന്റെ ഇഷ്ടത്തിന് വഴക്കുന്നില്ല. എന്റെ എല്ലാ പദ്ധതികൾക്കും വഴങ്ങാൻ ആരെങ്കിലും ശരിക്കും തയ്യാറാണെങ്കിൽ, ഞാൻ അവരോട് മോശമായി പെരുമാറില്ല. യഹോവയായ എന്നിൽ ഇയ്യോബ് വിശ്വസിച്ചതുപോലെ എല്ലാവരും എന്നിൽ വിശ്വസിക്കണമെന്ന് ഞാൻ ആവശ്യപ്പെടുന്നു. നിങ്ങളുടെ വിശ്വാസം തോമസിന്റെ വിശ്വാസത്തെക്കാള്‍ കൂടുതലാണെങ്കില്‍, നിങ്ങളുടെ വിശ്വാസം എന്റെ അഭിനന്ദനം നേടും, നിങ്ങളുടെ വിശ്വസ്തതയിൽ നിങ്ങൾ എന്റെ ആനന്ദം കണ്ടെത്തും, നിങ്ങളുടെ ദിവസങ്ങളിൽ നിങ്ങൾ തീർച്ചയായും എന്റെ മഹത്വം കണ്ടെത്തും. എന്നിരുന്നാലും, ലോകത്തിൽ വിശ്വസിക്കുകയും പിശാചിൽ വിശ്വസിക്കുകയും ചെയ്യുന്ന ആളുകൾ സൊദോം നഗരത്തിലെ ജനങ്ങളെപ്പോലെ, അവരുടെ കണ്ണുകളിൽ കാറ്റില്‍ വീശിയ മണലിന്റെ ധാന്യങ്ങളും വായിൽ പിശാചിൽ നിന്നുള്ള വഴിപാടുകളുമായി, അവരുടെ ഹൃദയത്തെ കഠിനമാക്കുന്നു. ലോകത്തെ പിടിച്ചടക്കിയ ദുഷ്ടനായവന്‍ അവരുടെ മങ്ങലേറ്റ മനസ്സുകള്‍ പണ്ടേ കൈവശപ്പെടുത്തിയിരുന്നു. അവരുടെ ചിന്തകൾ ഏതാണ്ട് പൂർണ്ണമായും പുരാതന കാലത്തെ പിശാചിന്‍റെ ബന്ദികളായിക്കഴിഞ്ഞു. അതിനാൽ, മനുഷ്യരാശിയുടെ വിശ്വാസം നഷ്ടപ്പെട്ടു പോയിരിക്കുന്നു, അവർക്ക് എന്റെ പ്രവൃത്തി ശ്രദ്ധിക്കാൻ പോലും കഴിയുന്നില്ല. അവർക്ക് ചെയ്യാൻ കഴിയുന്നത് എന്റെ ജോലിയെ ഉഷാറില്ലാതെ കരുതുവാനോ അല്ലെങ്കിൽ ഏകദേശം വിശകലനം ചെയ്യുന്നതിനോ ദുർബലമായ ശ്രമം നടത്തുക എന്നതാണ്, കാരണം അവര്‍ വളരെക്കാലമായി സാത്താന്റെ വിഷത്തിന്റെ അധീനതയിലാണ്.

ഞാൻ മനുഷ്യരാശിയെ കീഴടക്കും, കാരണം ആളുകളെ ഞാന്‍ സൃഷ്ടിച്ചതാണ്, മാത്രമല്ല, ഞാന്‍ സൃഷ്ടിച്ച എല്ലാ സമൃദ്ധികളും അവര്‍ ആസ്വദിക്കുകയും ചെയ്തിട്ടുണ്ട്. എന്നാല്‍, ആളുകൾ എന്നെ നിരസിച്ചിട്ടുണ്ട്; ഞാൻ അവരുടെ ഹൃദയത്തിൽ നിന്ന് വിട്ടുനിൽക്കുന്നു, അവർ എന്നെ അവരുടെ നിലനില്പിന് ഒരു ഭാരമായി കാണുന്നു, എന്നെ ശരിക്കും കണ്ടുകഴിഞ്ഞാൽ, അവർ ഇപ്പോഴും എന്നെ നിരസിക്കുകയും എന്നെ കീഴടക്കാനുള്ള എല്ലാ വഴികളും ചിന്തിച്ച് തലച്ചോറ് പുകയ്ക്കുകയും ചെയ്യുന്നു.. തങ്ങളോട് ഗൗരവമായി പെരുമാറാനോ കർശനമായ ആവശ്യങ്ങൾ ഉന്നയിക്കാനോ ആളുകൾ എന്നെ അനുവദിക്കുന്നില്ല, അവരുടെ അനീതിക്ക് വിധി പറയാനോ ശിക്ഷിക്കാനോ അവർ എന്നെ അനുവദിക്കുന്നില്ല. ഇതിൽ ഏർപ്പെടുന്നതിനുപകരം, അവർ അത് ശല്യമായി കാണുന്നു. അതിനാല്‍, എന്നിൽ ഭക്ഷിക്കുകയും കുടിക്കുകയും ആഹ്ളാദിക്കുകയും ചെയ്യുന്ന, എന്നെ അറിയാത്ത മനുഷ്യരെ എടുത്ത് പരാജയപ്പെടുത്തുക എന്നതാണ് എന്റെ ജോലി. ഞാൻ മനുഷ്യവംശത്തെ നിരായുധമാക്കും, എന്നിട്ട്, എന്റെ ദൂതന്മാരെ എടുത്ത്, എന്റെ മഹത്ത്വം എടുത്ത്, ഞാൻ എന്റെ വാസസ്ഥലത്തേക്ക് മടങ്ങും. ആളുകളുടെ പ്രവർത്തനങ്ങൾ വളരെക്കാലമായി എന്റെ ഹൃദയത്തെ തകർക്കുകയും എന്റെ ജോലിയെ തരിപ്പണമാക്കുകയും ചെയ്തിരിക്കുന്നു. സന്തോഷത്തോടെ നടന്നു പോകുന്നതിനു മുമ്പ്, മനുഷ്യരാശിയെ അവരുടെ ജീവിതം തുടരാൻ അനുവദിച്ചു കൊണ്ട്, "സമാധാനത്തിലും സംതൃപ്തിയിലും ജീവിക്കുകയും പ്രവർത്തിക്കുകയും ചെയ്യുക", "സ്വന്തം വയലുകൾ കൃഷി ചെയ്യുന്നത് തുടരുക” എന്നിവ ചെയ്തുകൊണ്ട്, ദുഷ്ടനായവന്‍ കവര്‍ന്ന മഹത്ത്വം വീണ്ടും കൈവശപ്പെടുത്താൻ ഞാൻ ഉദ്ദേശിക്കുന്നു. പിന്നെ ഞാൻ മേലിൽ അവരുടെ ജീവിതത്തിൽ ഇടപെടുകയില്ല. എന്നാൽ, ഇപ്പോൾ ഞാൻ എന്റെ മഹത്ത്വം ദുഷ്ടനായവന്റെ കയ്യിൽ നിന്ന് തിരിച്ചുപിടിക്കാൻ ഉദ്ദേശിക്കുന്നു, കൂടാതെ ലോകത്തിന്റെ സൃഷ്ടിയിൽ ഞാൻ മനുഷ്യനിലേക്ക് ചെയ്ത മഹത്ത്വത്തിന്റെ മുഴുവൻ ഭാഗവും തിരിച്ചുപിടിക്കുകയും ചെയ്യും. ഇനി ഒരിക്കലും ഭൂമിയിലെ മനുഷ്യവംശത്തിന് ഞാൻ അത് നൽകില്ല. എന്റെ മഹത്വം കാത്തുസൂക്ഷിക്കുന്നതിൽ ആളുകൾ പരാജയപ്പെട്ടു എന്ന് മാത്രമല്ല, സാത്താന്റെ സ്വരൂപത്തിനായി അവർ അത് കൈമാറ്റം ചെയ്യുകയും ചെയ്തു. ആളുകൾ എന്റെ വരവിനെ അമൂല്യമായി കരുതുന്നില്ല, എന്റെ മഹത്ത്വത്തിന്റെ ദിവസത്തെ സമ്മാനിക്കുന്നില്ല. എന്റെ ശിക്ഷ സ്വീകരിക്കുന്നതിൽ അവർ സന്തുഷ്ടരല്ല, എന്റെ മഹത്ത്വം എന്നിലേക്ക് തിരികെ നൽകാൻ അവർ അത്രപോലും തയ്യാറുമല്ല, ദുഷ്ടന്റെ വിഷം വലിച്ചെറിയാനും അവർ തയ്യാറല്ല. മാനവികത പഴയ അതേ രീതിയിൽ എന്നെ വഞ്ചിക്കുന്നത് തുടരുന്നു, ആളുകൾ ഇപ്പോഴും പഴയ രീതിയിൽ തിളക്കമുള്ള പുഞ്ചിരിയും സന്തോഷകരമായ മുഖങ്ങളും ധരിക്കുന്നു. എന്റെ മഹത്ത്വം അവരെ വിട്ടുപോയതിനുശേഷം മനുഷ്യരാശിയുടെ മേൽ പതിക്കുന്ന ഇരുട്ടിന്റെ ആഴത്തെക്കുറിച്ച് അവർക്കറിയില്ല. പ്രത്യേകിച്ചും, എന്റെ വിധിദിവസം മുഴുവൻ മനുഷ്യവർഗ്ഗത്തിലേക്ക് വരുമ്പോൾ, നോഹയുടെ കാലത്തെ ജനങ്ങളെക്കാൾ അവർക്ക് കൂടുതൽ ബുദ്ധിമുട്ടാകുമെന്ന് അവർക്കറിയില്ല, കാരണം എന്റെ മഹത്വം അതിൽ നിന്ന് അകന്നുപോയപ്പോൾ ഇസ്രായേൽ എത്ര ഇരുണ്ടതായിത്തീർന്നുവെന്ന് അവർക്കറിയില്ല, കൂരിരുട്ടുള്ള രാത്രി കടന്നുപോകുന്നത് എത്ര ബുദ്ധിമുട്ടാണെന്ന് മനുഷ്യൻ അതിരാവിലെ മറക്കുന്നു. സൂര്യൻ വീണ്ടും ഒളിവിൽ പോയി ഇരുട്ട് മനുഷ്യന്റെ മേൽ ഇറങ്ങുമ്പോൾ, അവൻ വീണ്ടും വിലപിക്കുകയും ഇരുട്ടിൽ പല്ലുകടിക്കുകയും ചെയ്യും. എന്റെ മഹത്വം ഇസ്രായേലിൽ നിന്ന് പോയപ്പോള്‍, ഇസ്രായേല്യർക്ക് ആ കഷ്ടപ്പാടുകൾ സഹിക്കാൻ എത്ര ബുദ്ധിമുട്ടായിരുന്നുവെന്ന് നിങ്ങൾ മറന്നോ? നിങ്ങൾ എന്റെ മഹത്വം കാണുന്ന സമയമാണിത്, നിങ്ങൾ എന്റെ മഹത്വത്തിന്റെ ദിവസം പങ്കിടുന്ന സമയം കൂടിയാണിത്. എന്റെ മഹത്വം വൃത്തികെട്ട ദേശം വിടുമ്പോൾ മനുഷ്യൻ ഇരുട്ടിനിടയിൽ വിലപിക്കും. ഞാൻ എന്റെ വേല ചെയ്യുന്നതെപ്പോഴോ അന്ന് മഹത്ത്വത്തിന്റെ ദിവസമാണ്, മനുഷ്യരാശിയെ കഷ്ടപ്പാടുകളിൽ നിന്ന് ഒഴിവാക്കുന്ന ദിവസമാണ്, കാരണം ഞാൻ അവരോട് പീഡനത്തിന്റെയും കഷ്ടതയുടെയും സമയം പങ്കിടില്ല. മനുഷ്യരാശിയെ പൂർണ്ണമായി ജയിക്കാനും മനുഷ്യരാശിയുടെ ദുഷ്ടനെ പൂർണ്ണമായി പരാജയപ്പെടുത്താനും മാത്രമാണ് ഞാൻ ആഗ്രഹിക്കുന്നത്.


നിങ്ങൾക്കു വിശ്വാസത്തെപ്പറ്റി എന്തറിയാം?

മനുഷ്യനിൽ അസ്ഥിരമായ വിശ്വാസം മാത്രം കുടികൊള്ളുന്നു. എന്നാൽ വിശ്വാസത്തിൽ എന്ത് ഉൾക്കൊള്ളുന്നുവെന്നോഎന്തുകൊണ്ട് വിശ്വാസമുണ്ടെന്നോ അവൻ അറിയുന്നില്ല. മനുഷ്യൻ നന്നേ കുറച്ചു മാത്രമേ അറിയുന്നുള്ളൂ; അവനിൽ പോരായ്കകൾ ഏറെയുണ്ട്; അവനുള്ള വിശ്വാസം മനസ്സിരുത്താത്തതും മൂഢവുമാണ്. വിശ്വാസമെന്തെന്നും എന്നിൽ എന്തുകൊണ്ട് വിശ്വസിക്കുന്നുവെന്നും അവനറിവില്ലെങ്കിലും, അവൻ നിർബന്ധബുദ്ധ്യാ വിശ്വസിച്ചുകൊണ്ടേയിരിക്കുന്നു. മനുഷ്യൻ എന്നിൽ ഇപ്രകാരം വെറുതെ, നിർബന്ധബുദ്ധ്യാ വിശ്വസിക്കണമെന്നോ ചാഞ്ചാട്ടരീതിയിൽ എന്നിൽ വിശ്വസിക്കണമെന്നോ അല്ല ഞാൻ അവനിൽനിന്ന് ആഗ്രഹിക്കുന്നത്. എന്തെന്നാൽ ഞാൻ വേല ചെയ്യുന്നത് അവൻ എന്നെ കാണുന്നതിനും എന്നെ അറിയുന്നതിനും വേണ്ടിയാണ്; എന്നെ ഒരു പുതിയ വെളിച്ചത്തിൽ കണ്ട് മതിപ്പ് തോന്നാൻ വേണ്ടിയല്ല. ഒരിക്കൽ ഞാൻ നിരവധി അടയാളങ്ങളും അത്ഭുതങ്ങളും പ്രവർത്തിക്കുകയും അതിശയകരമായ കാര്യങ്ങൾ നിർവഹിക്കുകയും ചെയ്തു; അപ്പോൾ അക്കാലത്തുള്ള ഇസ്രായേല്യർ എന്നോട് വളരെ മതിപ്പ് കാണിക്കുകയും രോഗികൾക്ക് സൗഖ്യമേകാനും ഭൂതങ്ങളെ ഒഴിപ്പിക്കാനുമുള്ള എന്റെ അസാധാരണ കഴിവിനെ ആദരിക്കുകയും ചെയ്തു. അക്കാലത്തുള്ള യെഹൂദന്മാർ എന്റെ സൗഖ്യദായകശക്തി അഗ്രഗണ്യവും അദ്വിതീയവുമാണെന്നു കരുതി—എന്റെ അനേകം പ്രവൃത്തികൾ മൂലം അവർ എന്നെ വണങ്ങുകയും എന്റെ ശക്തികളെപ്രതി ആശ്ചര്യചകിതരാകുകയും ചെയ്തു. അങ്ങനെ, ഞാൻ അത്ഭുതങ്ങൾ പ്രവർത്തിക്കുന്നതു കണ്ടവരൊക്കെ എന്റെ പിന്നാലെ കൂടി, അങ്ങനെ ഞാൻ സൗഖ്യം നൽകുന്നതു കാണാൻ ആയിരക്കണക്കിനാളുകൾ എന്റെ ചുറ്റും തിങ്ങിക്കൂടി. ഞാൻ എത്രയെത്ര അത്ഭുതങ്ങളും അടയാളങ്ങളും പ്രവർത്തിച്ചു; എന്നാൽ, ജനം എന്നെ വിദഗ്ദ്ധനായ ഭിഷഗ്വരനായി മാത്രം കണ്ടു. അതുപോലെ അക്കാലത്തു ഞാൻ എത്രയെത്ര ഉപദേശവചനങ്ങൾ ആളുകൾക്ക് നൽകി, എന്നാൽ അവർ എന്നെ എന്റെ ശിഷ്യന്മാരെക്കാൾ ശ്രേഷ്ഠനായ വെറുമൊരു ഗുരുവായി മാത്രം കണ്ടു. ഇന്നും, മനുഷ്യർ എന്റെ പ്രവൃത്തികളെപ്പറ്റിയുള്ള ചരിത്രരേഖകൾ കണ്ടതിനു ശേഷവും, എന്നെപ്പറ്റി രോഗികളെ സുഖപ്പെടുത്തുന്ന മഹാനായ ഒരു വൈദ്യനായും അജ്ഞരെ പഠിപ്പിക്കുന്ന ഒരു ഗുരുവായിട്ടും അവർ വ്യാഖാനിച്ചുകൊണ്ടിരിക്കുന്നു; അവർ എന്നെ കരുണാമയനായ കർത്താവായ യേശുക്രിസ്തുവായി വിശേഷിപ്പിച്ചിരിക്കുന്നു. തിരുവെഴുത്തുകളെ വ്യാഖ്യാനിക്കുന്നവർ ഒരുപക്ഷെ സൗഖ്യദാനനിപുണതയിൽ എന്നെ കവച്ചുവെച്ചിട്ടുണ്ടാവാം, അല്ലെങ്കിൽ അവരുടെ ഗുരുവിനെ മറികടന്ന ശിഷ്യന്മാരായിത്തീർന്നിട്ടുണ്ടാവാം; എങ്കിലും, ലോകമാസകലം അറിയപ്പെടുന്ന യശ്ശസ്വികളായ ഇവർ എന്നെ വെറുമൊരു സാധാരണ വൈദ്യന്റെ അത്രയും താഴ്ന്നവനായി കരുതുന്നു. എന്റെ പ്രവൃത്തികൾ കടൽത്തീരത്തുള്ള മണൽത്തരികളെക്കാൾ എണ്ണമറ്റതും എന്റെ ജ്ഞാനം ശലോമോന്റെ പുത്രന്മാരെക്കാൾ ശ്രേഷ്ഠവുമാണ്; എന്നിരുന്നാലും, മനുഷ്യർ എന്നെ വെറുമൊരു അപ്രസക്തനായ ഒരു വൈദ്യനായും അറിയപ്പെടാത്ത മാനവഗുരുവായും കണക്കാക്കുന്നു. പലരും എന്നിൽ വിശ്വസിക്കുന്നത് ഞാൻ അവരെ സുഖപ്പെടുത്താൻ വേണ്ടി മാത്രമാണ്. പലരും എന്നിൽ വിശ്വസിക്കുന്നത് ഞാൻ എന്റെ ശക്തി പ്രയോഗിച്ച് അവരുടെ ശരീരത്തിൽനിന്ന് അശുദ്ധാത്മാക്കളെ പുറത്താക്കുന്നതിനു വേണ്ടിയാണ്. മറ്റു പലരും എന്നിൽ വിശ്വസിക്കുന്നത് എന്റെ സമാധാനവും സന്തോഷവും അവർക്കു ലഭിക്കുന്നതിനു വേണ്ടിയാണ്. ഇനിയും മറ്റനേകർ എന്നിൽ വിശ്വസിക്കുന്നത് ധാരാളമായി ഭൗതികസമ്പത്തുകൾ എന്നിൽനിന്ന് നേടാനാണ്. പലരും എന്നിൽ വിശ്വസിക്കുന്നത് ഈ ജീവിതത്തിൽ സമാധാനത്തോടെ കഴിയാനും വരാനിരിക്കുന്ന ലോകത്തിൽ സുരക്ഷിതരും ആരോഗ്യമുള്ളവരും ആയിരിക്കാൻ വേണ്ടിയാണ്. നിരവധി പേർ എന്നിൽ വിശ്വസിക്കുന്നത് നരകയാതനകൾ ഒഴിവാക്കുന്നതിനും സ്വർഗീയാനുഗ്രഹങ്ങൾ പ്രാപിക്കുന്നതിനും വേണ്ടിയാണ്. പലരും എന്നിൽ വിശ്വസിക്കുന്നത് താൽക്കാലിക സുഖത്തിനു വേണ്ടിയാണ്, എന്നാൽ അവർ വരാനിരിക്കുന്ന ലോകത്തിൽ എന്തെങ്കിലും നേടാൻ പരിശ്രമിക്കുന്നില്ല. ഞാൻ എന്റെ കോപം മനുഷ്യന്റെമേൽ ചൊരിയുകയും അവന് ഒരിക്കൽ ഉണ്ടായിരുന്ന സന്തോഷവും സമാധാനവും തിരിച്ചെടുക്കുകയും ചെയ്തപ്പോൾ മനുഷ്യൻ സംശയാലുവായി മാറി. ഞാൻ മനുഷ്യന് നരകയാതനകൾ നൽകി സ്വർഗീയ അനുഗ്രഹങ്ങളെ തിരിച്ചെടുത്തപ്പോൾ അവന്റെ നാണക്കേട് ക്രോധമായി മാറി. മനുഷ്യൻ തന്നെ സുഖപ്പെടുത്താൻ എന്നോട് അഭ്യർത്ഥിച്ചപ്പോൾ ഞാൻ അത് ചെവിക്കൊണ്ടില്ല; പകരം അവനോട് വെറുപ്പാണ് തോന്നിയത്; മനുഷ്യൻ എന്നെ വിട്ടകന്ന്, പകരം ദുർചികിത്സയുടെയും ദുർമന്ത്രവാദത്തിന്റെയും വഴികൾ തേടി. മനുഷ്യൻ എന്നോട് ആവശ്യപ്പെട്ടതെല്ലാം ഞാൻ എടുത്തുമാറ്റിയപ്പോൾ എല്ലാവരും പൊടിപോലുമില്ലാതെ അപ്രത്യക്ഷരായി. അതിനാൽ ഞാൻ പറയട്ടെ: ഞാൻ മനുഷ്യർക്ക് ധാരാളമായി കൃപകൾ നൽകുന്നതുകൊണ്ടും അവർക്ക് അത്രയേറെ നേടാനുള്ളതുകൊണ്ടുമാണ് അവർക്ക് എന്നിൽ വിശ്വാസമുള്ളത്. യെഹൂദന്മാർ എന്റെ കൃപയെപ്രതി എന്നിൽ വിശ്വസിക്കുകയും ഞാൻ പോയിടത്തെല്ലാം എന്നെ പിന്തുടരുകയും ചെയ്തു. അൽപ്പജ്ഞാനികളും അനുഭവലുപ്തരുമായ ഈ വിവരദോഷികൾ ഞാൻ പ്രവർത്തിച്ച അത്ഭുതങ്ങളും അടയാളങ്ങളും മാത്രം കാണാൻ ആഗ്രഹിച്ചു. അതിമഹത്തായ അത്ഭുതങ്ങൾ ചെയ്യാൻ കഴിവുള്ള, യെഹൂദന്മാരുടെ ഭവനത്തിന്റെ തലവനായിട്ടാണ് അവർ എന്നെ കണ്ടത്. അതുകൊണ്ട്, ഞാൻ മനുഷ്യരിൽനിന്ന് ഭൂതങ്ങളെ ഉച്ഛാടനം ചെയ്തപ്പോൾ അവരുടെ ഇടയിൽ അത് വലിയ ചർച്ചക്കു കാരണമായി: ഞാൻ ഏലിയാ പ്രവാചകനാണെന്നും മോശയാണെന്നും ഏറ്റവും പൂർവ്വകാലീന പ്രവാചകനാണെന്നും ഏറ്റവും പ്രഗത്ഭനായ വൈദ്യനാണെന്നുമൊക്കെ അവർ പറഞ്ഞു. ജീവനും വഴിയും സത്യവും ഞാനാണെന്നു പറഞ്ഞതൊഴിച്ചാൽ, ഒരുവനു പോലും എന്റെ സത്തയോ സാരൂപ്യമോ തിരിച്ചറിയാൻ കഴിഞ്ഞില്ല. എന്റെ പിതാവ് വസിക്കുന്ന വാസസ്ഥലമാണ് സ്വർഗമെന്ന് ഞാൻ പറഞ്ഞതൊഴിച്ചാൽ, ഞാൻ ദൈവപുത്രനാണെന്നും ദൈവം തന്നെയാണെന്നും ഒരുവൻപോലും അറിഞ്ഞില്ല. എല്ലാ മനുഷ്യർക്കുംവേണ്ടി ഞാൻ വിമോചനം കൊണ്ടുവരുമെന്നും മനുഷ്യവർഗത്തെ വീണ്ടെടുക്കുമെന്നും ഞാൻ പറഞ്ഞതൊഴിച്ചാൽ, ഞാൻ മനുഷ്യരുടെ വീണ്ടെടുപ്പുകാരനാണെന്ന് ഒരുവൻപോലും അറിഞ്ഞില്ല; ആളുകൾ എന്നെ ദയാലുവും അനുകമ്പാർദ്രനുമായ വെറുമൊരു മനുഷ്യനായി മാത്രം കരുതി. എന്നെപ്പറ്റി ഉള്ളതെല്ലാം വിശദീകരിക്കാൻ എനിക്കു കഴിഞ്ഞെങ്കിലും, ആരും എന്നെ അറിഞ്ഞില്ല; ഞാൻ ജീവനുള്ള ദൈവത്തിന്റെ പുത്രനാണെന്ന് ആരും വിശ്വസിച്ചില്ല. ഇത്തരത്തിലുള്ളതാണ് ആളുകൾക്ക് എന്നിലുള്ള വിശ്വാസം, അവർ എന്നെ വിഡ്ഢിയാക്കാൻ ശ്രമിക്കുന്ന രീതി. എന്നെക്കുറിച്ച് ഇത്തരത്തിലുള്ള ധാരണകൾ അവർ വെച്ചുപുലർത്തുമ്പോൾ, അവർക്കെങ്ങനെയാണ് എനിയ്ക്കായി സാക്ഷ്യം വഹിക്കാൻ സാധിക്കുക?

എന്നിൽ വിശ്വസിക്കുന്നു; പക്ഷേ, എനിക്കു സാക്ഷ്യം വഹിക്കുന്നതിനോ ഞാൻ സ്വയം വെളിപ്പെടുത്തുന്നതിനു മുമ്പ് എനിക്കുവേണ്ടി സാക്ഷ്യം പറയാനോ അവർക്ക് ശേഷിയില്ല. ഞാൻ എല്ലാ ജീവികളെക്കാളും എല്ലാ വിശുദ്ധന്മാരെക്കാളും ഉപരിയാണെന്നും ഞാൻ ചെയ്യുന്ന പ്രവൃത്തികൾ മനുഷ്യർക്ക് ചെയ്യാൻ കഴിയില്ലെന്നും മാത്രമേ ആളുകൾ കാണുന്നുള്ളൂ. അങ്ങനെ, യെഹൂദന്മാർതൊട്ട് ഇന്നുള്ളവർവരെ, എന്റെ മഹത്വമേറിയ പ്രവൃത്തികൾ വീക്ഷിക്കുന്നവരെല്ലാം എന്റെ കാര്യത്തിൽ ജിജ്ഞാസാകുതുകികൾ മാത്രമായിരിക്കുന്നു; ഒരൊറ്റ ജീവിയുടെ അധരങ്ങൾക്കു പോലും എനിക്ക് സാക്ഷ്യം വഹിക്കാൻ സാധിച്ചിട്ടില്ല. എന്റെ പിതാവ് മാത്രമാണ് എനിയ്ക്കായി സാക്ഷ്യം വഹിക്കുകയും എല്ലാ ജീവികളുടെയും മദ്ധ്യേ എനിക്കായി ഒരു പാത തുറക്കുകയും ചെയ്തത്. അവൻ അപ്രകാരം ചെയ്യാതിരുന്നെങ്കിൽ, ഞാൻ എത്ര പരിശ്രമിച്ചാലും, ഞാൻ സൃഷ്ടിയുടെ കർത്താവാണെന്നുള്ള വസ്തുത മനുഷ്യൻ ഒരിക്കലും അറിയുമായിരുന്നില്ല; എന്തെന്നാൽ, മനുഷ്യന് എന്നിൽനിന്ന് എടുക്കാൻ മാത്രമേ അറിയൂ; എന്റെ പ്രവൃത്തികളുടെ ഫലമായി എന്നിൽ അവർക്ക് വിശ്വാസമില്ല. മനുഷ്യൻ എന്നെ അറിയുന്നത് ഞാൻ നിഷ്കളങ്കനും പാപഎണ്ണമറ്റ രഹസ്യങ്ങൾ വിശദീകരിക്കാൻ എനിക്ക് ഞാൻ ജനഎന്നെക്കൊണ്ട് അവർക്ക് വളരെയേറെ നേചുരുക്കം ചിലർ മാത്രമേ ഞാൻ സൃഷ്ടികർത്താവാണെന്ന് വിശ്വസിക്കുന്നു

എന്റെ പിതാവാണ് ആദ്യമായി എനിക്കായി സാക്ഷ്യം വഹിച്ചതെങ്കിലും ഞാൻ അതിനെക്കാൾ വലിയ മഹത്വം പ്രാപിക്കാനും സൃജീവികളുടെ അധരങ്ങളിൽനിന്നു സാക്ഷ്യമൊഴികൾ കേൾക്കാനും ആഗ്രഹിക്കുന്നുഅതുകൊണ്ട്, നിങ്ങൾ സ്വന്തം കടമ നിർവഹിക്കുന്നതിനും മനുഷ്യരുടെ ഇടയിലുള്ള എന്റെ വേല അവസാനിപ്പിക്കുന്നതിനുമായി ഞാൻ എന്റെ സർവസ്വവും നിങ്ങൾക്കു തരുന്നു. നിങ്ങൾ എന്നിൽ എന്തിവിശ്വസിക്കുന്നുവെന്നു മനസ്സിലാ; എന്റെ ശിഷ്യനാകുന്നതിനോ സൗഖ്യം നേടുന്നഅഥവാ സ്വർഗ്ഗത്തിലുള്ള എന്റെ വിശുദ്ധരിൽ ഒരുവനാകുന്നതിനോ മാത്രമാണ് നിങ്ങൾ ആഗ്രഹിക്കുന്നതെങ്കിൽ, നിങ്ങൾ ഇപ്രകാരം എന്നെ ഇത്തരത്തിലുള്ള വിശ്വാസം എന്നിനിങ്ങളുടെ യൗവ്വനത്തിന്റെ ധൂർത്തടിക്കലും ആയിരിക്കും. ഒടുവിൽ നിങ്ങൾക്കു യാതൊന്നും ലഭിക്കുകയില്ല. അത് വൃഥാ വേലയാവില്ലേ? ഞാൻ യെഹൂദന്മാരോട് പണ്ടേ വിടപറഞ്ഞു കഴിഞ്ഞു; ഞാൻ ഇപ്പോൾ മനുഷ്യരുടെ വൈദ്യനോ അവർക്കുള്ള ചികിത്സാമാർഗമോ അല്ല. ഞാൻ ഇപ്പോൾ മനുഷ്യൻ ഓടിക്കുന്ന, അവന്റെ ഭാരം ചുമക്കുന്ന അല്ലെങ്കിൽ അവനു തോന്നുമ്പോൾ കശാപ്പ് ചെയ്യുന്ന എന്ന് ഒരു മൃഗം അല്ല; മറിച്ച്, മനുഷ്യർ എന്നെ അറിയുന്നതിനായി, അവരെ വിധിക്കാനും ശാസിക്കാനുമത്രേ ഞാൻ അവരുടെ മദ്ധ്യേ വന്നിരിക്കുന്നത്. ഞാൻ ഒരിക്കൽ വീണ്ടെടുക്കൽ പ്രവൃത്തി ചെയ്തുവെന്ന് നിങ്ങൾ അറിഞ്ഞിരിക്കണം; ഒരിക്കൽ ഞാൻ യേശുവായിരുന്നു, എന്നാൽ എന്നെന്നേക്കും യേശുവായി എനിക്കു തുടരാൻ പറ്റുമായിരുന്നില്ല; ഒരിക്കൽ യഹോവയായിരുന്ന ഞാൻ പിന്നീട് യേശുവായി മാറിയതുപോലെയാണ് ഇത്. ഞാൻ മനുഷ്യവർഗത്തിന്റെ ദൈവമാകുന്നു, സൃഷ്ടിയുടെ കർത്താവും ആണ്; പക്ഷേ, എക്കാലവും യേശുവോ യഹോവയോ ആയിരിക്കാൻ എനിക്ക് സാധിക്കില്ല. മനുഷ്യരുടെ നോട്ടത്തിൽ ഞാൻ ഒരു ഭിഷഗ്വരൻ ആയിരുന്നിട്ടുണ്ട്, എന്നാൽ ദൈവം മനുഷ്യർക്കായി ഒരു ഭിഷഗ്വരൻ മാത്രമാണെന്ന് അതിനർത്ഥമില്ല; അതുകൊണ്ട്, നിങ്ങൾ എന്നിലുള്ള നിങ്ങളുടെ വിശ്വാസത്തിൽ പഴഞ്ചൻ ധാരണകൾ വെച്ചുപുലർത്തുകയാണെങ്കിൽ നിങ്ങൾ ഒന്നുംതന്നെ നേടുകയില്ല. “മനുഷ്യനോട് ദൈവം എത്രയോ സ്നേഹവാനാണ്; അവൻ എന്നെ സുഖപ്പെടുത്തുകയും അനുഗ്രഹങ്ങളും സമാധാനവും സന്തോഷവും നൽകുകയും ചെയ്യുന്നു. ദൈവം മനുഷ്യനോട് എത്ര കൃപാലുവാണ്; അവനിൽ നമുക്കു വിശ്വാസമുണ്ടായാൽ മാത്രം മതി, പിന്നെ നാം പണത്തെയും സമ്പത്തിനെയും പറ്റി ആകുലരാകേണ്ടതില്ല...,” എന്നിങ്ങനെ നിങ്ങൾ എന്നെ ഇപ്പോൾ എത്രത്തോളം പുകഴ്ത്തിയാലും, എനിക്ക് എന്റെ ആദിമ വേലയ്ക്കു ഭംഗം വരുത്താൻ കഴിയില്ല. ഇന്നു നിങ്ങൾ എന്നിൽ വിശ്വസിക്കുമെങ്കിൽ, എന്റെ മഹത്വം നിങ്ങൾക്കു ലഭിക്കും, എനിക്കു സാക്ഷ്യം വഹിക്കാൻ യോഗ്യത ഉള്ളവരായിത്തീരും; മറ്റെല്ലാം അപ്രധാനമായിരിക്കും. ഇക്കാര്യം നിങ്ങൾ വ്യക്തമായി അറിഞ്ഞിരിക്കണം.

അറിഎന്റെ വേലയുടെ ലക്ഷ്യവും പ്രാധാന്യവും നിനക്ക് യഥാർത്ഥത്തിൽ അറിയാമോ? നിന്റെ കർത്തവ്യം നിനക്ക് ശരിക്കും അറിയാമോ? എന്റെ സാക്ഷ്യത്തെ കുറിച്ച് നിനക്ക് ശരിക്കും അറിയാമോ? നീ വെറുതെ എന്നിൽ വിശ്വസിച്ചിട്ടും എന്റെ മഹത്വത്തിന്റെയോ സാക്ഷ്യത്തിന്റെയോ ലക്ഷണമൊന്നും നിന്നിൽ കാണാതിരിക്കുകയാണെങ്കിൽ, ഞാൻ നിന്നെ പണ്ടേ തഴഞ്ഞിരിക്കുന്നു. എല്ലാം അറിയുന്നവരെ സംബന്ധിച്ച കാര്യം ഇപ്രകാരമാണ്: അവർ എന്റെ കണ്ണിലെ വർധിതമായ മുള്ളുകളാകുന്നു; എന്റെ ഭവനത്തിൽ, അവർ എന്റെ പാതയിലെ പ്രതിബന്ധങ്ങൾ മാത്രമാകുന്നു; എന്റെ വേലയിൽ പൂർണ്ണമായി പാറ്റിക്കളയേണ്ടുന്ന കളകളാണ് അവർ; ഉപയോഗശൂന്യരും ഒന്നിനും കൊള്ളരുതാത്തവരുമാണ് അവർ, ഞാൻ അവരെ പണ്ടേ വെറുത്തിരിക്കുന്നു. മിക്കപ്പോഴും സാക്ഷ്യമില്ലാത്തവരുടെമേൽ എന്റെ ക്രോധം പതിക്കാറുണ്ട്; എന്റെ ശിക്ഷാദണ്ഡ് അവരിൽനിന്ന് ഒരിക്കലും വിട്ടകലുകയില്ല. ഏറെനാൾ മുമ്പേ ഞാൻ അവരെ ദുഷ്ടനായവന്റെ കൈകളിൽ ഏൽപ്പിച്ചിരിക്കുന്നു; എന്റെ അനുഗ്രഹങ്ങൾ അവരുടെമേൽ ഇല്ല. ആ ദിനം വന്നുകഴിയുമ്പോൾ, അവരുടെ ശിക്ഷ പൊട്ടിപ്പെണ്ണുങ്ങളുടേതിനെക്കാൾ ഉഗ്രമായിരിക്കും. ഇന്ന്, ചെയ്യേണ്ടുന്ന കർത്തവ്യം മാത്രമേ ഞാൻ ചെയ്യുന്നുള്ളു. കളകളോടൊപ്പം ഗോതമ്പെല്ലാം കറ്റകളായി ഞാൻ കെട്ടും. ഇതാണ് ഇന്നത്തെ എന്റെ വേല. ഞാൻ പാറ്റുന്ന സമയം വരുമ്പോൾ, ആ കളകളെല്ലാം പാറ്റിക്കളയും; ഗോതമ്പുമണികൾ ശേഖരിച്ച് അറപ്പുരകളിൽ സൂക്ഷിക്കും; പാറ്റിക്കളഞ്ഞ ആ കളകൾ തീയിലിട്ട് ചാമ്പലാക്കും. എന്റെ ഇപ്പോഴത്തെ വേല എല്ലാ മനുഷ്യരെയും കറ്റകളാക്കി കെട്ടുകയാണ്. അതായത്, അവരെ മുഴുവനായും കീഴടക്കുകയാണ്. പിന്നീട്, എല്ലാ മനുഷ്യരുടെയും അന്ത്യം വെളിപ്പെടുത്താനായി ഞാൻ പാറ്റുന്ന കൃത്യം തുടങ്ങും. അതുകൊണ്ട്, എന്നെ എപ്രകാരം പ്രീതിപ്പെടുത്തണമെന്നും എന്റെമേൽ നിനക്കുള്ള വിശ്വാസത്തെ ശരിയായ പാതയിൽ എങ്ങനെ നയിക്കണമെന്നും നീ അറിയേണ്ടത് അത്യാവശ്യമാണ്. ഇപ്പോൾ ഞാൻ ആഗ്രഹിക്കുന്നത്, നിന്റെ വിശ്വസ്തതയും അനുസരണവും നിന്റെ സ്നേഹവും സാക്ഷ്യവുമാണ്. ഇത്തരുണത്തിൽ, സാക്ഷ്യമോ സ്നേഹമോ എന്താണെന്ന് നിനക്കറിയില്ലെങ്കിലും, നിനക്കുള്ളതെല്ലാം നീ എന്റെ പക്കൽ കൊണ്ടുവന്ന്, നിന്റെ കൈവശമുള്ള ഏക നിധിശേഖരമായ വിശ്വസ്തതയും അനുസരണവും എനിക്കു കാഴ്ചവെക്കുക. ഞാൻ സാത്താനെ പരാജയപ്പെടുത്തുന്നതിന്റെ സാക്ഷ്യം മനുഷ്യന്റെ വിശ്വസ്തതയിലും അനുസരണത്തിലും അടങ്ങിയിരിക്കുന്നുവെന്ന് നീ അറിഞ്ഞിരിക്കുക; അതുപോലെതന്നെയാണ് ഞാൻ മനുഷ്യനെ പൂർണ്ണമായി കീഴടക്കി എന്നതിനുള്ള സാക്ഷ്യവും. എന്റെമേലുള്ള നിന്റെ വിശ്വാസത്തെ സംബന്ധിച്ച കർത്തവ്യം, നീ എനിക്കു സാക്ഷ്യം വഹിക്കുക, എന്നോടു മാത്രം വിശ്വസ്തനായിരിക്കുക, അവസാനംവരെ എന്നെ അനുസരിക്കുക എന്നതിലാണ്. ഞാൻ എന്റെ കാര്യനിർവഹണത്തിന്റെ അടുത്ത ഘട്ടം ആരംഭിക്കുന്നതിനു മുൻപ് നീ എങ്ങനെയാണ് എനിക്കു സാക്ഷ്യം വഹിക്കുക? നീ എങ്ങനെയാണ് എന്നോടു വിശ്വസ്തനും അനുസരണമുള്ളവനും ആയിരിക്കുക? നിന്റെ പ്രവർത്തനത്തിനായി നീ നിന്റെ വിശ്വസ്തത പൂർണ്ണമായി ഉഴിഞ്ഞുവെക്കുമോ അതോ നീ നിസ്സാരമായി അത് ഉപേക്ഷിക്കുമോ? എന്റെ ക്രമീകരണങ്ങൾ ഓരോന്നിനും (അത് മരണമോ തകർച്ചയോ മറ്റോ ആയിരുന്നാലും) നീ കീഴ്‌വഴങ്ങുമോ, അതോ ഇടയ്ക്കുവെച്ച് എന്റെ ശിക്ഷണം ഒഴിവാക്കാൻ പലായനം ചെയ്യുമോ? ഞാൻ നിന്നെ ശാസിക്കുന്നത്‌ നീ എനിക്കു സാക്ഷ്യം വഹിക്കുന്നതിനും എന്നോട് വിശ്വസ്തതയും അനുസരണവും ഉള്ളവനായിരിക്കുന്നതിനും വേണ്ടിയാണ്. മാത്രവുമല്ല, ഇപ്പോഴത്തെ ശാസനം എന്റെ വേലയുടെ അടുത്ത ഘട്ടം അനാവരണം ചെയ്യുന്നതിനും അത് നിർബാധം പുരോഗമിക്കുവാൻ അനുവദിക്കുന്നതിനുമാണ്. അതുകൊണ്ട്, നീ ജ്ഞാനി ആയിരിക്കാനും നിന്റെ ജീവിതത്തെയും നിന്റെ നിലനിൽപ്പിന്റെ പ്രാധാന്യത്തെയും ഒന്നിനും കൊള്ളാത്ത മണ്ണായി കാണാതിരിക്കാനും നിന്നോടു ഞാൻ ആഹ്വാനം ചെയ്യുന്നു. എന്റെ പ്രവൃത്തി എന്തായിരിക്കുമെന്ന് കൃത്യമായി നിനക്കറിയാമോ? വരുംനാളുകളിൽ ഞാൻ എങ്ങനെ പ്രവർത്തിക്കുമെന്നും എപ്രകാരം എന്റെ വേലയുടെ ചുരുളുകളഴിയുമെന്നും നിനക്കറിയാമോ? എന്റെ വേല സംബന്ധിച്ച നിന്റെ അനുഭവത്തിന്റെ പ്രാധാന്യത്തെക്കുറിച്ചും, അതിലുപരി എന്നിലുള്ള നിന്റെ വിശ്വാസത്തിന്റെ പ്രാധാന്യത്തെപ്പറ്റിയും നീ ബോധവാനായിരിക്കണം. ഞാൻ ഇത്രയേറെ ചെയ്തിരിക്കുന്നു; നീ സങ്കൽപ്പിക്കുന്നതുപോലെ, പാതിവഴിയിൽവെച്ച് ഞാൻ ഇതെല്ലാം ഉപേക്ഷിക്കാൻ എനിക്ക് എങ്ങനെ കഴിയും? ഞാൻ ഇത്ര വ്യാപകമായി വേല ചെയ്തിരിക്കുന്നു; എനിക്കത് എങ്ങനെ നശിപ്പിക്കാനാകും? നിശ്ചയമായും, ഈ യുഗത്തിന്റെ അന്ത്യം കുറിക്കാനാണ് ഞാൻ വന്നിരിക്കുന്നത്. ഇതു സത്യമാണ്, എന്നാൽ അതിലുപരിയായി നീ അറിഞ്ഞിരിക്കേണ്ട കാര്യമിതാണ്: ഞാൻ ഒരു പുതിയ യുഗത്തിനു നാന്ദി കുറിക്കാൻ പോവുകയാണ്, പുതിയ വേല ആരംഭിക്കാൻ തുടങ്ങുകയാണ്; സർവോപരി, ദൈവരാജ്യത്തിന്റെ സുവിശേഷം പ്രചരിപ്പിക്കാൻ ഒരുങ്ങുകയാണ്. അതുകൊണ്ട് നീ ഒരു കാര്യം അറിഞ്ഞിരിക്കുക: ഒരു യുഗം ആരംഭിക്കുന്നതിനും വരാനിരിക്കുന്ന കാലത്ത് സുവിശേഷം പ്രചരിപ്പിക്കുന്നതിനും ഭാവിയിൽ യുഗാന്ത്യം നടപ്പിലാക്കുന്നതിനും വേണ്ടി മാത്രമാണ് ഇപ്പോഴത്തെ വേല. നീ കരുതുന്നതുപോലെ എന്റെ വേല അത്ര ലളിതമല്ല; നീ ഉദ്ദേശിക്കുന്നതുപോലെ അത് നിസ്സാരമോ അർത്ഥശൂന്യമോ അല്ല. അതിനാൽ, ഞാൻ നിന്നോടു ഇതു പറഞ്ഞേ തീരൂ: നീ നിന്റെ ജീവിതം എന്റെ വേലയ്ക്കായി ഉഴിഞ്ഞുവെക്കുക, അതിലേറെയായി, നീ എന്റെ മഹത്വത്തിനായി നിന്റെ ജീവിതം സമർപ്പിക്കുക. എത്രയോ നാളുകളായി നീ എനിക്കു സാക്ഷ്യം വഹിക്കണമെന്ന് ഞാൻ ആഗ്രഹിച്ചു; നീ എന്റെ സുവിശേഷം പ്രചരിപ്പിക്കാൻ ഞാൻ അതിലുമേറെ ആഗ്രഹിച്ചു. എന്റെ ഹൃദയത്തിലുള്ള കാര്യങ്ങൾ നീ തീർച്ചയായും മനസ്സിലാക്കണം.


പൊഴിയുന്ന ഇലകള്‍ വേരുകളിലേക്കു മടങ്ങുമ്പോള്‍, നീ ചെയ്ത തിന്മകളോര്‍ത്ത് നീ ഖേദിക്കും

നിങ്ങളുടെ ഇടയില്‍ ഞാന്‍ ചെയ്ത പ്രവൃത്തികള്‍ നിങ്ങള്‍ സ്വന്തം കണ്ണുകള്‍കൊണ്ട് കണ്ടിട്ടുള്ളതാണ്. എന്‍റെ വാക്കുകള്‍ നിങ്ങള്‍ നേരിട്ട് കേട്ടിട്ടുള്ളതാണ്. നിങ്ങളോടുള്ള എന്‍റെ മനോഭാവം നിങ്ങള്‍ക്ക് അറിവുള്ളതുമാണ്. അപ്പോള്‍ നിങ്ങളുടെയിടയില്‍ ഞാന്‍ ഈ വേല ചെയ്യുന്നത് എന്തിന് എന്നതും നിങ്ങള്‍ക്കു മനസ്സിലാക്കാവുന്നതേയുള്ളൂ. പൂർണഹൃദയത്തോടെ ഞാന്‍ പറയുന്നു, അന്ത്യനാളുകളിലെ എന്‍റെ ദിഗ്വിജയത്തിനുള്ള, വിജാതീയരുടെ ദേശങ്ങളിലേക്ക് എന്‍റെ വേല വ്യാപിപ്പിക്കുന്നതിനുള്ള ഉപകരണങ്ങള്‍ മാത്രമാണ് നിങ്ങള്‍. എന്‍റെ വേല കൂടുതല്‍ വ്യാപിപ്പിക്കുവാനും പുറജാതിക്കാരുടെ ദേശങ്ങളിലേക്ക്, അതായത്, ഇസ്രായേലിനു പുറമേയുള്ള രാജ്യങ്ങളിലേക്ക് എന്‍റെ നാമം പരക്കുവാനുമായി, നിങ്ങളുടെ അധർമത്തിന്‍റെയും വൃത്തികേടുകളുടെയും എതിര്‍പ്പുകളുടെയും മത്സരത്തിന്‍റെയും മധ്യേ ഞാന്‍ സംസാരിച്ചുകൊണ്ടേയിരിക്കുന്നു. എന്‍റെ നാമവും പ്രവൃത്തികളും ശബ്ദവും വിജാതീയരുടെ ദേശങ്ങളിലെങ്ങും വ്യാപിക്കുന്നതിനും, അങ്ങനെ, ഇസ്രായേലിന്‍റെ ഭാഗമല്ലാത്ത ആ ദേശങ്ങളെല്ലാം എനിക്ക് അധീനപ്പെടുന്നതിനും അവര്‍ എന്നെ ആരാധിക്കുന്നതിനും, ഇസ്രായേലിനും ഈജിപ്തിനും പുറത്ത് എന്‍റെ വിശുദ്ധ നാടുകളായി അവ മാറുന്നതിനും വേണ്ടിയാണ് ഇത്. എന്‍റെ വേല വ്യാപിപ്പിക്കുക എന്നാല്‍ എന്‍റെ കീഴടക്കൽ വേല വ്യാപിപ്പിക്കുക എന്നും എന്‍റെ വിശുദ്ധ നാട് വിശാലമാക്കുക എന്നുമാണ്; ഭൂമിയില്‍ എനിക്കു ചുവടുറപ്പുള്ള ഇടങ്ങള്‍ വ്യാപിപ്പിക്കുക എന്നാണ്. ഞാന്‍‌ കീഴടക്കുന്ന പുറംരാജ്യങ്ങളിലെ സൃഷ്ടജീവികള്‍ മാത്രമാണ് നിങ്ങള്‍ എന്നത് ഓർമയുണ്ടായിരിക്കണം. ആരംഭത്തില്‍ നിങ്ങള്‍ക്ക് എന്തെങ്കിലും പദവിയോ ഉപയോഗിക്കപ്പെടാവുന്ന എന്തെങ്കിലും മൂല്യമോ ഉപയോഗക്ഷമതയോ ഇല്ലായിരുന്നു. ഞാന്‍ ദേശം മുഴുവനും കീഴടക്കിയതിനു ദൃഷ്ടാന്തമായി, ഞാന്‍ ദേശം മുഴുവനും കീഴടക്കിയതിന് അടയാളമായി, ചാണകക്കൂനയില്‍ നിന്ന് കൃമികളെ ഞാന്‍ ഉയര്‍ത്തിയെടുത്തതുകൊണ്ടു മാത്രമാണ് എന്നോടു ബന്ധപ്പെടുവാനും ഇപ്പോള്‍ എന്നോടൊപ്പം ഒത്തുചേരുവാനും നിങ്ങള്‍ക്കു ഭാഗ്യമുണ്ടായത്. നിങ്ങളുടെ നീചപദവി ഒന്നുകൊണ്ടു മാത്രമാണ് എന്‍റെ കീഴടക്കൽ വേലയുടെ മാതൃകയും അടയാളവുമായി നിങ്ങളെ ഞാന്‍ തിരഞ്ഞെടുത്തത്. ഈ കാരണത്താൽ മാത്രമാണ് ഞാന്‍ നിങ്ങളുടെ ഇടയില്‍ വേല ചെയ്യുകയും പ്രസംഗിക്കുകയും ചെയ്യുന്നത്, നിങ്ങളോടൊപ്പം വസിക്കുകയും സമയം ചെലവഴിക്കുകയും ചെയ്യുന്നത്. എന്‍റെ കാര്യനിർവഹണവും ചാണകക്കൂനയിലെ കൃമികളോട് എനിക്കുള്ള അങ്ങേയറ്റത്തെ അറപ്പും കൊണ്ടാണ്—അത് എന്നെ രോഷാകുലനാക്കുന്നിടത്തോളം എത്തിയിരിക്കുന്നു—ഞാന്‍ നിങ്ങളുടെ മധ്യേ പ്രസംഗിക്കുന്നത് എന്ന് നിങ്ങൾ അറിയണം. യഹോവ ഇസ്രായേലില്‍ ചെയ്ത വേല പോലെയേ അല്ല നിങ്ങളുടെയിടയില്‍ ഞാൻ ചെയ്യുന്ന വേല; വിശേഷിച്ചും, യേശു യെഹൂദ്യയില്‍ ചെയ്ത വേല പോലെയുമല്ല. ഏറെ സഹിഷ്ണുതയോടെയാണ് ഞാന്‍ സംസാരിക്കുന്നതും പ്രവര്‍ത്തിക്കുന്നതും. കോപത്തോടെയും ന്യായവിധിയോടെയുമാണ് ഞാന്‍ ഈ നികൃഷ്ടരെ കീഴടക്കുന്നത്. ഇസ്രായേല്‍ ജനതയെ യഹോവ നയിച്ചതുമായി ഇതിനു യാതൊരു സാമ്യവുമില്ല. ഇസ്രായേലില്‍ അവന്‍റെ വേല ആഹാരവും ജീവജലവും നല്‍കുക എന്നതായിരുന്നു, അവര്‍ക്കു വേണ്ടതെല്ലാം പകര്‍ന്നു നല്‍കുമ്പോള്‍ അവന്‍റെ ഉള്ളം നിറയെ തന്‍റെ ജനതയോട് അനുകമ്പയും വാത്സല്യവുമായിരുന്നു. ഇന്നത്തെ വേല ശപിക്കപ്പെട്ട ഒരു ജനതയുടെ, തിരഞ്ഞെടുക്കപ്പെട്ടവരല്ലാത്ത ഒരു ജനതയുടെ മധ്യേ ആണ്. ധാരാളമായ ആഹാരമില്ല, ദാഹം ശമിപ്പിക്കുന്ന ജീവജലത്തിന്‍റെ സമൃദ്ധിയില്ല, ആവശ്യത്തിനുള്ള ഭൗതികവസ്തുക്കളുടെ ലഭ്യത പോലുമില്ല; ആകെയുള്ളത് ന്യായവിധിയും വേണ്ടുവോളം ശാപവാക്കുകളും ശാസനകളും മാത്രം. ഇസ്രായേലിനു ഞാന്‍ നൽകിയതുപോലെ മലകള്‍ നിറയെ ആടുമാടുകളെയും വലിയ സമ്പല്‍സമൃദ്ധിയും ദേശത്തെ ഏറ്റവും സുന്ദരരായ സന്തതികളെയും ലഭിക്കാന്‍ തീരെ അര്‍ഹരല്ല ചാണകക്കൂനയില്‍ വസിക്കുന്ന ഈ കൃമികള്‍. ഇന്നത്തെ ഇസ്രായേല്‍, ഞാൻ ആ ജനതയ്ക്കു പ്രദാനം ചെയ്യുന്നവയിൽനിന്ന് ആടുമാടുകളും, സ്വർണവും വെള്ളിയും കൊണ്ടുള്ള വസ്തുക്കളും യാഗപീഠത്തില്‍ അര്‍പ്പിക്കുന്നു; ന്യായപ്രമാണ പ്രകാരം യഹോവ ആവശ്യപ്പെട്ട പത്തിലൊന്നിനെക്കാൾ അധികമാണ് അത്. അതിനാല്‍ ഞാന്‍ അവര്‍ക്ക് വീണ്ടും ഏറെ നൽകി—ന്യായപ്രമാണ പ്രകാരം ഇസ്രായേല്‍ നേടുമായിരുന്നതിന്‍റെ നൂറു മടങ്ങിലും ഏറെ. അബ്രഹാം നേടിയ സകലതിനെക്കാളും ഇസ്ഹാക്ക് നേടിയ സകലതിനെക്കാളും ഏറെയാണ് ഞാന്‍ ഇസ്രായേലിനു മേല്‍ ചൊരിയുന്ന അനുഗ്രഹങ്ങള്‍. ഇസ്രായേലിന്‍റെ കുടുംബം സന്താനസമൃദ്ധിയുള്ളവരാകാനും എണ്ണത്തിൽ വർധിക്കാനും ഞാന്‍ ഇടയാക്കും. എന്‍റെ ജനമായ ഇസ്രായേലിനെ ഞാൻ ലോകം മുഴുവൻ വ്യാപിപ്പിക്കും. ഇപ്പോഴും എന്‍റെ കരുതലും അനുഗ്രഹവും ഉള്ള ജനത തിരഞ്ഞെടുക്കപ്പെട്ട ജനമായ ഇസ്രായേല്‍ ആണ്—അതായത്, തങ്ങള്‍ക്കുള്ളതെല്ലാം എനിക്കു സമര്‍പ്പിക്കുന്ന ജനത, തങ്ങള്‍ക്കുള്ളതെല്ലാം എന്നില്‍നിന്നു നേടിയ ജനത. എന്നെ അവര്‍ മനസ്സില്‍ വഹിക്കുന്നതുകൊണ്ടാണ് അവരുടെ കന്നുകുട്ടികളെയും ആട്ടിന്‍കുട്ടികളെയും എന്‍റെ വിശുദ്ധ യാഗപീഠത്തില്‍ ബലിയായി നല്‍കാനും തങ്ങള്‍ക്കുള്ളതെല്ലാം എനിക്കു സമര്‍പ്പിക്കാനും എന്‍റെ മടങ്ങിവരവിന് ഒരുക്കമായി തങ്ങളുടെ ആദ്യജാതന്മാരെപ്പോലും അര്‍പ്പിക്കാനും അവര്‍ തയ്യാറാകുന്നത്. നിങ്ങളുടെ കാര്യമോ? നിങ്ങള്‍ എന്‍റെ ക്രോധം ഉണര്‍ത്തുന്നു, എന്നില്‍നിന്ന് പലതും ആവശ്യപ്പെടുന്നു, എനിക്കു മറ്റുള്ളവർ അര്‍പ്പിക്കുന്ന ബലിവസ്തുക്കള്‍ മോഷ്ടിക്കുന്നു; നിങ്ങള്‍ എന്നെ പ്രകോപിപ്പിക്കുകയാണെന്ന് നിങ്ങള്‍ തിരിച്ചറിയുന്നില്ല. അങ്ങനെ നിങ്ങള്‍ ആകെ നേടുന്നത് ഇരുളിലെ വിലാപവും ശിക്ഷയും മാത്രമാണ്. നിങ്ങള്‍ പല തവണ എന്നെ രോഷം കൊള്ളിച്ചു; ഞാന്‍ പെയ്യിച്ച തീമഴയില്‍ നിരവധി ആളുകള്‍ ദുഃഖകരമായ അന്ത്യം നേരിടുകയും സന്തുഷ്ടകുടുംബങ്ങള്‍ ശോകമൂകമായ കല്ലറകളായി പരിണമിക്കുകയും ചെയ്തിട്ടുണ്ട്. ഈ കൃമികള്‍ക്കായി എന്‍റെ പക്കലുള്ളത് അന്തമില്ലാത്ത ക്രോധം മാത്രമാണ്; അവരെ അനുഗ്രഹിക്കാന്‍ എനിക്ക് ഉദ്ദേശ്യവുമില്ല. എന്‍റെ വേലയെപ്രതി മാത്രമാണ് ഞാന്‍ നിങ്ങള്‍ക്ക് ഇളവു നല്‍കുകയും നിങ്ങളെ സമുദ്ധരിക്കുകയും കടുത്ത അപമാനം സഹിച്ച് നിങ്ങളുടെ മധ്യേ വേല ചെയ്യുകയും ചെയ്തത്. എന്‍റെ പിതാവിന്‍റെ തീരുമാനം അല്ലായിരുന്നെങ്കില്‍ ഞാന്‍ എങ്ങനെയാണ് ചാണകക്കൂനയില്‍ ഉരുണ്ടുകളിക്കുന്ന കൃമികളോടൊപ്പം ഒരേ ഭവനത്തില്‍ വസിക്കാന്‍ ഇടയാവുക? നിങ്ങളുടെ എല്ലാ വാക്കുകളോടും പ്രവൃത്തികളോടും എനിക്ക് കഠിനമായ വെറുപ്പാണ്. എന്നിട്ടും നിങ്ങളുടെ അശുദ്ധിയിലും മത്സരത്തിലും എനിക്കുള്ള കുറച്ച് ‘താത്പര്യം’ മൂലം ഇത് എന്‍റെ വാക്കുകളുടെ ഒരു ബൃഹദ് സമാഹാരമായിരിക്കുന്നു. അല്ലായിരുന്നെങ്കില്‍ ഞാന്‍ നിങ്ങളുടെ മധ്യേ ഇത്രകാലം തുടരുകയില്ലായിരുന്നു. അതിനാല്‍, നിങ്ങള്‍ ഇതു തിരിച്ചറിയുക: നിങ്ങളോട് എനിക്കുള്ള മനോഭാവം സഹതാപവും മനസ്സലിവും മാത്രമാണ്; ഒരു തുള്ളി സ്നേഹം പോലും എനിക്കു നിങ്ങളോട് ഇല്ല. എനിക്കു നിങ്ങളോട് ഉള്ളത് സഹിഷ്ണുത മാത്രമാണ്. കാരണം, ഞാന്‍ ഇതു ചെയ്യുന്നത് എന്‍റെ വേല പൂര്‍ത്തിയാക്കുന്നതിനു വേണ്ടി മാത്രമാണ്. എന്‍റെ പ്രവൃത്തികള്‍ കാണാന്‍ നിങ്ങള്‍ക്ക് ഇടവന്നത് അശുദ്ധിയും മത്സരവും “അസംസ്കൃതവസ്തുക്കളായി” ഞാന്‍ തിരഞ്ഞെടുത്തതുകൊണ്ടു മാത്രമാണ്. അല്ലായിരുന്നെങ്കില്‍ എന്‍റെ പ്രവൃത്തികള്‍ ഞാന്‍ ഈ കൃമികള്‍ക്കു വെളിപ്പെടുത്തുകയില്ലായിരുന്നു. വിമുഖതയോടെയാണ് ഞാന്‍ നിങ്ങളില്‍ പ്രവര്‍ത്തിക്കുന്നത്; ഇസ്രായേലില്‍ പ്രവര്‍ത്തിച്ചതുപോലെ സന്നദ്ധതയോടും സൗമനസ്യത്തോടും കൂടിയല്ല. നിങ്ങളുടെ ഇടയില്‍ പ്രസംഗിക്കാന്‍ എന്നെത്തന്നെ നിര്‍ബന്ധിക്കുമ്പോള്‍ ഞാനെന്‍റെ ക്രോധം കടിച്ചമര്‍ത്തുകയാണ്. കൂടുതല്‍ മഹത്തരമായ എന്‍റെ വേലയെപ്രതി അല്ലെങ്കില്‍ ഇത്തരം കൃമികളുടെ നിരന്തരദര്‍ശനം ഞാന്‍ എങ്ങനെ സഹിക്കുമായിരുന്നു? എന്‍റെ നാമത്തെ പ്രതി അല്ലായിരുന്നെങ്കില്‍ ഞാന്‍ അത്യുന്നതങ്ങളിലേക്ക് ആരോഹണം ചെയ്യുകയും ഈ കൃമികളെ അവരുടെ ചാണകക്കൂനയോടു കൂടെ നിശ്ശേഷം ദഹിപ്പിച്ചുകളയുകയും ചെയ്യുമായിരുന്നു! എന്‍റെ മഹിമയെപ്രതി അല്ലായിരുന്നെങ്കില്‍ എന്നെ എതിര്‍ക്കുവാനും എന്‍റെ കണ്‍മുമ്പില്‍ നുരച്ചുപുളയ്ക്കുവാനും ഈ ദുഷ്ടഭൂതങ്ങളെ ഞാന്‍ എങ്ങനെ അനുവദിക്കുമായിരുന്നു‍? തടസ്സമേതും കൂടാതെ എന്‍റെ വേല പൂര്‍ത്തിയാക്കുവാന്‍വേണ്ടി ആയിരുന്നില്ലെങ്കില്‍, വിവേകശൂന്യമായി എന്നെ അധിക്ഷേപിക്കുവാന്‍ കൃമിതുല്യരായ ഈ ജനങ്ങളെ ഞാൻ എങ്ങനെ അനുവദിക്കുമായിരുന്നു? ഇസ്രായേലിലെ ഒരു ഗ്രാമത്തില്‍ വെറും നൂറു പേര്‍ ഇതുപോലെ എനിക്കെതിരേ തിരിഞ്ഞിരുന്നെങ്കില്‍, അവര്‍ എനിക്കു ബലിയര്‍പ്പിക്കുന്നവരാണെങ്കില്‍ പോലും അവരെ ഞാന്‍ തകര്‍ത്തു നാമാവശേഷരാക്കി ഭൂമിയുടെ ഗര്‍ത്തങ്ങളില്‍ ആഴ്ത്തിയേനെ—മറ്റു നഗരങ്ങളിലുള്ളവര്‍ എനിക്കെതിരേ ശബ്ദമുയര്‍ത്താന്‍ ധൈര്യപ്പെടാതിരിക്കുന്നതിനു വേണ്ടി. സർവസംഹാരിയായ അഗ്നിയാണ് ഞാന്‍, അപരാധം ഞാന്‍ ലവലേശം സഹിക്കുകയില്ല. മനുഷ്യവംശം മുഴുവന്‍ എന്‍റെ സൃഷ്ടിയായതിനാൽ, ഞാന്‍ പറയുന്നതെന്തും അവര്‍ എതിർപ്പുകൂടാതെ അനുസരിക്കണം. എന്‍റെ പ്രവൃത്തികളിൽ അനാവശ്യമായി ഇടപെടാൻ മനുഷ്യര്‍ക്ക് അവകാശമില്ല. എന്‍റെ വാക്കുകളുടെയും പ്രവൃത്തികളുടെയും ശരിതെറ്റുകള്‍ അവലോകനം ചെയ്യാന്‍ അവര്‍ തീരെ യോഗ്യരുമല്ല. സൃഷ്ടികളുടെ കര്‍ത്താവ് ആണു ഞാന്‍. സൃഷ്ടജീവികൾ ഞാന്‍ ആവശ്യപ്പെടുന്നതെന്തും എന്നോടുള്ളഹൃദയംഗമമായ ആദരവോടെ നിറവേറ്റണം. അവര്‍ എന്‍റെ മുമ്പില്‍ യുക്തിവിചാരം നടത്തുകയോ പ്രത്യേകിച്ച് എന്നോട് എതിരിടുകയോ ചെയ്യരുത്. എന്‍റെ അധികാരമുപയോഗിച്ച് ഞാന്‍ ജനങ്ങളെ ഭരിക്കുന്നു; എന്‍റെ സൃഷ്ടിയുടെ ഭാഗമായ സര്‍വരും എന്‍റെ അധികാരത്തിനു കീഴ്‌വഴങ്ങണം. ഇന്നു നിങ്ങള്‍ എന്‍റെ മുമ്പില്‍ അഹങ്കാരവും മര്യാദകേടും കാണിച്ചാലും, ഞാൻ നിങ്ങളെ പഠിപ്പിക്കുന്ന എന്‍റെ വചനങ്ങൾ അനുസരിക്കാതിരിക്കുകയും എന്നിട്ടും ഭയമില്ലാതിരിക്കുകയും ചെയ്താലും ഞാന്‍ നിങ്ങളുടെ മത്സരത്തെ സഹിഷ്ണുതയോടെ കാണും. ഏതാനും കൃമികള്‍ ചാണകക്കൂനയിലെ ചെളി ഇളക്കിവിട്ടുവെന്നു കരുതി, ഞാന്‍ ശുണ്ഠി പിടിച്ച് എന്‍റെ മഹത്തായ വേലയ്ക്ക് ക്ഷതം വരുത്തുകയില്ല. എന്‍റെ പിതാവിന്‍റെ ഹിതത്തെപ്രതി, എനിക്ക് അറപ്പും വെറുപ്പും ഉള്ള സര്‍വ വസ്തുക്കളുടെയും നിലനിൽപ്പ് ഞാൻ സഹിക്കും; എന്‍റെ വാക്കുകള്‍ പൂര്‍ത്തിയാകുംവരെ, എന്‍റെ അവസാന നിമിഷം വരെ ഞാന്‍ അതു തുടരും. ഭയപ്പെടേണ്ടാ! പേരുപോലും ഇല്ലാത്ത ഒരു കൃമിയോളം താഴാന്‍ എനിക്കു കഴിയില്ല, എന്‍റെ കഴിവുകളെ നിന്‍റേതുമായി ഞാന്‍ താരതമ്യം ചെയ്യില്ല. എനിക്കു നിന്നെ വെറുപ്പാണ്, പക്ഷേ, സഹിഷ്ണുതയോടെ പിടിച്ചു നില്‍ക്കാന്‍ എനിക്കു കഴിയും. നീ എന്നോട് അനുസരണക്കേട് കാണിക്കുന്നു, എന്നാല്‍, എന്‍റെ പിതാവ് എനിക്കു വാഗ്ദാനം നല്‍കിയിരിക്കുന്നതുപോലെ ഞാൻ നിന്നെ ശാസിക്കുന്ന ദിവസം രക്ഷപെടാന്‍ നിനക്കു കഴിയില്ല. സൃഷ്ടിക്കപ്പെട്ട ഒരു കൃമിക്ക് സൃഷ്ടികളുടെ കര്‍ത്താവിനോട് തുല്യം നില്‍ക്കാന്‍ കഴിയുമോ? ശരത്കാലത്ത് പൊഴിയുന്ന ഇലകള്‍ അവയുടെ വേരുകളിലേക്കു മടങ്ങുന്നു; നീ നിന്‍റെ “പിതാവിന്‍റെ” ഭവനത്തിലേക്കു മടങ്ങും; ഞാന്‍ എന്‍റെ പിതാവിന്‍റെ അരികത്തേക്കും. എനിക്ക് അകമ്പടിയായി അവന്‍റെ വാത്സല്യമുണ്ടാകും; നിന്നെ പിന്തുടരുന്നത് നിന്റെ പിതാവിന്‍റെ ചവിട്ടിമെതിക്കലുകളായിരിക്കും. എനിക്ക് എന്‍റെ പിതാവിന്‍റെ മഹത്ത്വം ലഭിക്കും; നിനക്ക് നിന്‍റെ പിതാവിന്‍റെ ദുഷ്കീര്‍ത്തിയും. നിനക്കായി കാലങ്ങളോളം ഞാന്‍ കാത്തുവച്ച ശാസനം ഞാന്‍ പ്രയോഗിക്കും; പതിനായിരക്കണക്കിനു വര്‍ഷങ്ങളായി മലീമസമായ നിന്‍റെ ദുര്‍ഗന്ധപൂരിതമായ ജഡത്തിൽ എന്‍റെ ശാസനകൾ നീ ഏറ്റുവാങ്ങും. ഞാന്‍ നിന്നില്‍ എന്‍റെ വചനത്തിന്‍റെ പ്രവര്‍ത്തനം സഹിഷ്ണുതയോടെ പൂര്‍ത്തിയാക്കിയിട്ടുണ്ടാകും; എന്‍റെ വചനങ്ങളില്‍ നിന്ന് വിനാശം അനുഭവിക്കുക എന്ന പങ്ക് നീ നിറവേറ്റാന്‍ തുടങ്ങും. ഞാന്‍ ഏറെ ആഹ്ലാദത്തോടെ ഇസ്രായേലില്‍ എന്‍റെ വേല ചെയ്യും; നീ വിലപിക്കുകയും പല്ലു കടിക്കുകയും ചെയ്ത്, ചേറില്‍ ജീവിച്ച് മരിക്കും. ഞാന്‍ എന്‍റെ ആദിമസ്വരൂപം വീണ്ടെടുക്കും; അതിനു ശേഷം നിന്നോടൊപ്പം മാലിന്യത്തില്‍ വസിക്കുകയില്ല. നീയോ, നിന്‍റെ ആദിമവൈരൂപ്യം വീണ്ടെടുക്കുകയും ചാണകക്കൂനയില്‍ നുരച്ചുമറിയുന്നതു തുടരുകയും ചെയ്യും. എന്‍റെ വചനങ്ങളും വേലയും തീര്‍ന്നുകഴിയുമ്പോള്‍ അത് എനിക്ക് ആനന്ദത്തിന്‍റെ ദിവസമായിരിക്കും. നിന്‍റെ എതിര്‍പ്പിന്‍റെയും മത്സരത്തിന്റെയും നാളുകള്‍‍ തീര്‍ന്നുകഴിയുമ്പോള്‍ നിനക്ക് വിലാപത്തിന്‍റെ ദിനമായിരിക്കും. ഞാന്‍ നിന്നോടു സഹതപിക്കുകയില്ല, നീ മേലില്‍ എന്നെ കാണുകയുമില്ല. ഞാന്‍ പിന്നീടൊരിക്കലും നിന്നോടു സംഭാഷണത്തില്‍ ഏര്‍പ്പെടുകയില്ല; നീ പിന്നീടൊരിക്കലും എന്നെ കണ്ടുമുട്ടുകയുമില്ല. നിന്‍റെ മത്സരത്തെ ഞാന്‍ വെറുക്കും; എന്‍റെ ലാവണ്യം നിനക്കു കാണാന്‍ കിട്ടുകയുമില്ല. ഞാന്‍ നിന്നെ പ്രഹരിക്കും, നീ എന്നെയോര്‍ത്ത് വിലപിക്കും. ഞാന്‍ ആഹ്ലാദത്തോടെ നിന്നെ വിട്ടു പോകും; എന്നോടുള്ള കടപ്പാടിനെക്കുറിച്ച് നീ ബോധവാനായിരിക്കും. ഞാന്‍ മേലിലൊരിക്കലും നിന്നെ കാണുകയില്ല; എന്നാല്‍ നീ എന്നെ പ്രതീക്ഷിച്ച് സദാ കാത്തിരിക്കും. നീ ഇപ്പോള്‍ എന്നെ എതിരിടുന്നതിനാല്‍ ഞാന്‍ നിന്നെ വെറുക്കും; ഞാന്‍ നിന്നെ ഇപ്പോള്‍ ശാസിക്കുന്നതിനാല്‍ നീ എന്നെ കാണാന്‍ കൊതിക്കും. നിന്നോടൊപ്പം ജീവിക്കാന്‍ ഞാന്‍ വിസമ്മതിക്കും; എന്നാല്‍ നീ അതിനായി വല്ലാതെ ആഗ്രഹിക്കുകയും അനന്തകാലത്തോളം വിലപിക്കുകയും ചെയ്യും. കാരണം, എന്നോടു ചെയ്തതിനെയെല്ലാം ഓര്‍ത്ത് നീ ഖേദിക്കും. നിന്‍റെ മത്സരവും പ്രതിഷേധങ്ങളും ഓര്‍ത്ത് നിനക്കു കുറ്റബോധം തോന്നും. മനസ്താപത്തോടെ നിലത്തു മുഖം പൂഴ്ത്തി നീ കമിഴ്ന്നു കിടക്കുകയും മേലില്‍ അനുസരണക്കേട് കാട്ടുകയില്ലെന്ന് എന്‍റെ മുമ്പില്‍ സാഷ്ടാംഗം വീണ് ശപഥം ചെയ്യുകയും ചെയ്യും. എന്നാൽ, നിന്‍റെ ഹൃദയത്തിനുള്ളില്‍ നീ എന്നെ സ്നേഹിക്കും, പക്ഷേ, നിനക്ക് ഒരിക്കലും എന്‍റെ ശബ്ദം കേള്‍ക്കാന്‍ സാധിക്കുകയില്ല. നിനക്കു നിന്നെപ്പറ്റി ഓര്‍ത്ത് ലജ്ജ തോന്നുവാന്‍ ഞാന്‍ ഇടയാക്കും.




എന്നെ മോഹിപ്പിക്കുന്ന നിന്‍റെ ജഡശരീരത്തെ നോക്കുകയാണ് ഞാന്‍ ഇപ്പോള്‍. ശാസനയൊന്നും ‘നൽകില്ല’ എങ്കിലും, ചെറിയൊരു മുന്നറിയിപ്പു മാത്രം നിനക്കായി ഞാന്‍ നല്‍കുന്നു. എന്‍റെ വേലയില്‍ നിന്‍റെ പങ്ക് എന്താണെന്നു നീ അറിഞ്ഞിരിക്കണം. അപ്പോൾ ഞാൻ തൃപ്തനാകും. അതിനപ്പുറമുള്ള വിഷയങ്ങളില്‍ നീ എന്നെ എതിര്‍ക്കുകയോ എന്‍റെ പണം ചെലവാക്കുകയോ യഹോവയായ എനിക്കു ബലിയര്‍പ്പിച്ച വസ്തുക്കള്‍ ഭക്ഷിക്കുകയോ നിങ്ങള്‍ കൃമികള്‍ പരസ്പരം പോരടിക്കുകയോ നായ്ക്കളെപ്പോലെയുള്ള സൃഷ്ടികളായ നിങ്ങൾ കലഹിക്കുകയോ പരസ്പരം ആക്രമിക്കുകയോ ചെയ്താലും ഞാന്‍ അതിലൊന്നും തത്പരനല്ല. നിങ്ങള്‍ എന്താണെന്ന് നിങ്ങള്‍ അറിഞ്ഞിരുന്നാല്‍ മാത്രം മതി, ഞാന്‍ തൃപ്തനാകും. ഇതിനെല്ലാമുപരിയായി നിങ്ങള്‍ പരസ്പരം ആയുധമെടുത്ത് യുദ്ധം ചെയ്യുകയോ വാഗ്പോര് നടത്തുകയോ വേണമെങ്കില്‍ ആയിക്കോളൂ; അതിലൊന്നും ഇടപെടാന്‍ എനിക്കു താത്പര്യമില്ല, മനുഷ്യരുടെ കാര്യങ്ങളില്‍ ഞാന്‍ തീരെ ഇടപെടാറുമില്ല. നിങ്ങള്‍ തമ്മിലുള്ള സംഘർഷങ്ങൾ ഞാന്‍ ഗൗനിക്കുന്നില്ല എന്നല്ല അതിനര്‍ത്ഥം; ഞാന്‍ നിങ്ങളിലൊരാളല്ല, അതിനാല്‍ നിങ്ങള്‍ തമ്മിലുള്ള പ്രശ്നങ്ങളില്‍ പങ്കുചേരുന്നില്ല എന്നാണ്. ഞാന്‍ സ്വയം സൃഷ്ടജീവികളില്‍ ഒന്നല്ല, ഞാന്‍ ഈ ലോകത്തിന്‍റേതല്ല; അതിനാല്‍ ഞാന്‍ ഈ ആളുകളുടെ തിരക്കേറിയ ജീവിതത്തെയും അവര്‍ തമ്മിലുള്ള വൃത്തികെട്ടതും അനുചിതവുമായ ബന്ധങ്ങളെയും വെറുക്കുന്നു. വിശേഷിച്ചും, ബഹളമയമായ ആള്‍ക്കൂട്ടങ്ങളെ ഞാൻ വെറുക്കുന്നു. എന്നാൽ, ഓരോ സൃഷ്ടജീവിയുടെയും ഹൃദയത്തിലുള്ള മാലിന്യങ്ങളെക്കുറിച്ച് എനിക്ക് ആഴമായ അറിവുണ്ട്. നിങ്ങളെ സൃഷ്ടിക്കുന്നതിനും മുമ്പു തന്നെ മനുഷ്യഹൃദയത്തില്‍ കുടികൊള്ളുന്ന അധർമത്തെക്കുറിച്ച് എനിക്ക് അറിയാമായിരുന്നു; മനുഷ്യഹൃദയത്തിന്‍റെ എല്ലാ കാപട്യവും വഞ്ചനയും എനിക്ക് അറിയാമായിരുന്നു. അതിനാല്‍ ആളുകൾ അധർമം പ്രവര്‍ത്തിക്കുമ്പോള്‍ യാതൊരു ബാഹ്യ അടയാളങ്ങളുമില്ലെങ്കിലും എനിക്കറിയാം നിങ്ങളുടെ ഹൃദയങ്ങളില്‍ പുലരുന്ന അധർമത്തിന്‍റെ അളവ് ഞാന്‍ സൃഷ്ടിച്ച സകല വസ്തുക്കളുടെയും സമ്പന്നതയെക്കാള്‍ അധികമാണെന്ന്. നിങ്ങള്‍ എല്ലാവരും പുരുഷാരത്തിന്‍റെ പരമകാഷ്ഠയിലേക്കു വളര്‍ന്നിരിക്കുന്നു; ജനപദങ്ങളുടെ പ്രപിതാമഹന്മാരായി നിങ്ങള്‍ ഉയര്‍ന്നിരിക്കുന്നു. നിങ്ങള്‍ തികച്ചും സ്വേച്ഛാപരമായി, അനിയന്ത്രിതരായി ആ കൃമികള്‍ക്കെല്ലാം ഇടയില്‍ പാഞ്ഞുനടക്കുന്നു—നിങ്ങളെക്കാള്‍ ചെറിയ കൃമികളെ തിന്നൊടുക്കുകയും അനായാസമായ ഒരിടം കണ്ടെത്തുകയും ചെയ്യാന്‍ ശ്രമിച്ചുകൊണ്ട്. കടലിന്‍റെ ആഴങ്ങളിലേക്കു മുങ്ങിപ്പോയ ഭൂതങ്ങളെപ്പോലും അതിലംഘിക്കുന്ന വിധത്തിൽ നിങ്ങളുടെ ഹൃദയങ്ങള്‍ പകയും വഞ്ചനയും കൊണ്ട് നിറഞ്ഞിരിക്കുന്നു. ഇടയ്ക്കിടെ പരസ്പരം പോരടിക്കുകയും പിന്നെ ശാന്തമാകുകയും ചെയ്യുന്ന കൃമികളെ അവരുടെ സമാധാനം നശിക്കും വരെ അടിമുടി ശല്യപ്പെടുത്തിക്കൊണ്ട് നിങ്ങള്‍ ചാണക്കൂനയുടെ അടിയിൽ അധിവസിക്കുന്നു. നിങ്ങള്‍ക്ക് നിങ്ങളുടെ സ്ഥാനം അറിയില്ല; എങ്കിലും ചാണകത്തിനുള്ളില്‍ നിങ്ങൾ പരസ്പരം പോരടിക്കുന്നു. അത്തരം പോരാട്ടങ്ങളില്‍ നിന്ന് നിങ്ങള്‍ എന്താണ് നേടുന്നത്? നിങ്ങളുടെ ഹൃദയങ്ങളില്‍ എന്നോട് യഥാര്‍ഥ ബഹുമാനമുണ്ടായിരുന്നെങ്കില്‍ എന്‍റെ കാഴ്ചയുടെ മറവില്‍ നിന്ന് നിങ്ങൾക്ക് പരസ്പരം പോരടിക്കാന്‍ കഴിയുന്നത് എങ്ങനെ? നിന്‍റെ പദവി എത്ര ഉന്നതമായാലും ഇപ്പോഴും നീങ്ങള്‍ ചാണകത്തിനുള്ളിലെ നാറുന്ന ഒരു കൊച്ചു പുഴുവല്ലേ? ചിറകു മുളച്ച് ആകാശത്തിലെ ഒരു പ്രാവാകാന്‍ നിനക്ക് കഴിയുമോ? നിങ്ങള്‍, നാറുന്ന കൃമികള്‍ യഹോവയായ എന്‍റെ യാഗപീഠത്തില്‍നിന്ന് യാഗവസ്തുക്കള്‍ മോഷ്ടിക്കുന്നു; അതു ചെയ്യുകവഴി നിനക്ക് നിന്‍റെ നശിച്ചുപോയ സൽപ്പേര് വീണ്ടെടുത്ത് ഇസ്രായേലിലെ തിരഞ്ഞെടുക്കപ്പെട്ട ജനമായി മാറാന്‍ കഴിയുമോ? നാണംകെട്ട അധമരാണ് നിങ്ങള്‍! എന്നെ ബഹുമാനിക്കുന്നവരുടെ കൃതജ്ഞതയുടെ അടയാളമായി എനിക്കു ജനങ്ങള്‍ സമര്‍പ്പിച്ചതായിരുന്നു ആ യാഗവസ്തുക്കള്‍. അവ എന്‍റെ നിയന്ത്രണത്തിനും എന്‍റെ ഉപയോഗത്തിനും ഉള്ളതായിരുന്നു. ജനങ്ങള്‍ എനിക്കു നല്‍കിയ ആ കുഞ്ഞു മണിപ്രാവുകളെ കവര്‍ന്നെടുക്കാന്‍ പിന്നെ നിനക്ക് എങ്ങനെ കഴിഞ്ഞു? ഒരു യൂദാസ് ആയി മാറുന്നതിനെ നീ ഭയക്കുന്നില്ലേ? നിന്‍റെ ദേശം രക്തക്കളമായി മാറുമോയെന്ന് നീ ഭയക്കുന്നില്ലേ? നാണം കെട്ടവനേ! ജനങ്ങള്‍ എനിക്കു കാഴ്ചവച്ച മാടപ്രാവുകള്‍ കൃമിയായ നിന്‍റെ പള്ള നിറയ്ക്കാനാണെന്ന് നീ നിരൂപിച്ചുവോ? ഞാന്‍ നിനക്കു തന്നിരിക്കുന്നതെന്തോ അത്ര മാത്രമേ നിനക്കു തരുവാന്‍ എനിക്ക് തൃപ്തിയും മനസ്സും ഉള്ളൂ; നിനക്കു തന്നിട്ടില്ലാത്തതൊക്കെയും എന്‍റെ അധീനതയിലാണ്. എനിക്കുള്ള യാഗവസ്തുക്കളെ നീ വെറുതേ കവര്‍ന്നെടുക്കരുത്. വേല ചെയ്യുന്നവന്‍ ഞാന്‍ ആണ്, യഹോവ—സൃഷ്ടികളുടെ കര്‍ത്താവ്-ഞാന്‍ മൂലമാണ് ജനങ്ങള്‍ യാഗങ്ങൾ അര്‍പ്പിക്കുന്നത്. നീ പാഞ്ഞുനടന്നു കാട്ടിക്കൂട്ടന്ന പരാക്രമങ്ങള്‍ക്കുള്ള പ്രതിഫലമാണ് ഇതെന്ന് നീ കരുതുന്നുവോ? സത്യമായും നാണംകെട്ടവനാണ് നീ! ആർക്കു വേണ്ടിയാണ് നീ പാഞ്ഞുനടക്കുന്നത്? നിനക്കുവേണ്ടി തന്നെയല്ലേ? എന്തിനാണ് നീ എന്‍റെ യാഗവസ്തുക്കള്‍ കവര്‍ന്നെടുക്കുന്നത്? എന്തിനാണ് നീ എന്‍റെ പണസഞ്ചിയില്‍ നിന്ന് പണം കവരുന്നത്? നീ യൂദാസ് ഈസ്കരിയോത്തിന്റെ മകനല്ലേ? യഹോവയായ എനിക്ക് അര്‍പ്പിക്കപ്പെടുന്ന യാഗങ്ങൾ പുരോഹിതര്‍ക്ക് ആസ്വദിക്കാനുള്ളതാണ്. നീ ഒരു പുരോഹിതനാണോ? എനിക്കുള്ള യാഗവസ്തുക്കള്‍ മേശമേല്‍ നിരത്തിവച്ച് മാന്യമായിരുന്ന് കഴിക്കുവാന്‍ നീ ധൈര്യപ്പെടുന്നു; നീ യാതൊരു മൂല്യവുമുള്ളവനല്ല! വിലകെട്ട അധമന്‍! എന്‍റെ അഗ്നി, യഹോവയുടെ അഗ്നി, നിന്നെ ദഹിപ്പിച്ചുകളയും!


ക്രോധ ദിനത്തെ അതിജീവിക്കാൻ ജഡരൂപത്തിലുള്ള ഒരാൾക്കും ആകില്ല

ഇന്ന്, എന്‍റെ പ്രവൃത്തി സുഗമമായി പുരോഗമിക്കുന്നതിനും, എന്‍റെ വചനങ്ങളും അധികാരവും പ്രൗഢിയും ന്യായവിധിയും സകല രാജ്യങ്ങള്‍ക്കും ജനതകള്‍ക്കും വെളിപ്പെടുത്തിക്കൊണ്ട് പ്രപഞ്ചമാകെയുള്ള എന്‍റെ പ്രാരംഭ പ്രവൃത്തി കൂടുതല്‍ അനുയോജ്യമായും പരിപൂര്‍ണ്ണമായും നടത്തപ്പെടുന്നതിനും, നിങ്ങളുടെ സ്വന്തം അതിജീവനത്തിനായി ഞാന്‍ നിങ്ങളെ ഗുണദോഷിക്കുന്നു. നിങ്ങളുടെ ഇടയില്‍ ഞാന്‍ ചെയ്യുന്ന പ്രവൃത്തി പ്രപഞ്ചമാകെയുള്ള എന്‍റെ പ്രവൃത്തിയുടെ ആരംഭമാണ്. ഇപ്പോള്‍ ഇതിനോടകംതന്നെ അന്ത്യ ദിനങ്ങളുടെ കാലമാണെങ്കിലും, “അന്ത്യ ദിനങ്ങള്‍” എന്നത് ഒരു യുഗത്തിന്‍റെ പേര് മാത്രമാണെന്ന് അറിയുക; ന്യായപ്രമാണ യുഗവും കൃപായുഗവും പോലെ, അത് ഒരു കാലഘട്ടത്തെയാണ് സൂചിപ്പിക്കുന്നത്, അത് അവസാന ഏതാനും വര്‍ഷങ്ങളെയോ മാസങ്ങളെയോ അല്ല ഒരു മുഴുവന്‍ കാലഘട്ടത്തെയുമാണ് സൂചിപ്പിക്കുന്നത്. എന്നുവരുകിലും അന്ത്യ ദിനങ്ങള്‍ കൃപായുഗത്തിൽനിന്നും ന്യായപ്രമാണയുഗത്തിൽനിന്നും തികച്ചും വ്യത്യസ്തമാണ്. അന്ത്യ ദിവസങ്ങളുടെ പ്രവൃത്തി ഇസ്രായേലിലല്ല, വിജാതീയരുടെ ഇടയിലാണ് നടത്തപ്പെടുന്നത്; അത് പ്രപഞ്ചത്തിലുടനീളമുള്ള എന്‍റെ മഹത്വത്തിന് വിശ്വവും നഭോമണ്ഡലവും നിറയാനാവുന്നതിനായി എന്‍റെ സിംഹാസനത്തിനു മുന്നില്‍ ഇസ്രായേലിനു പുറത്തുള്ള സകല ജനതകളില്‍ നിന്നും ഗോത്രങ്ങളില്‍ നിന്നുമുള്ളവരെ കീഴടക്കലാണ്. അത് എന്‍റെ മഹത്വം ഓരോ ജനതയ്ക്കും, എന്നേക്കും തലമുറകളോളം കൈമാറാന്‍ ഭൂമിയിലെ എല്ലാ സൃഷ്ടികള്‍ക്കും ആവുന്നതിനും, സ്വര്‍ഗത്തിലും ഭൂമിയിലുമുള്ള എല്ലാ സൃഷ്ടികള്‍ക്കും ഞാന്‍ ഭൂമിയില്‍ നേടിയ എല്ലാ മഹത്വവും കാണാനാവുന്നതിനുമായി കൂടുതല്‍ മഹത്വം നേടാന്‍ എനിക്കു സാധിക്കുന്നതിനായാണ്. അന്ത്യ നാളുകളില്‍ നടത്തുന്ന പ്രവൃത്തി കീഴടക്കലിന്‍റെ പ്രവൃത്തിയാണ്. ഭൂമിയിലെ സകല ജനങ്ങളുടെയും ജീവിതങ്ങളുടെ മാർഗ്ഗദർശനമല്ല, മറിച്ച് നാശമില്ലാത്ത സഹസ്രാബ്ദത്തോളം നീളുന്ന മനുഷ്യരാശിയുടെ ഭൂമിയിലെ ദുരിത ജീവീതത്തിന്‍റെ പരിസമാപ്തിയാണ്. അതിന്‍റെ ഒരു അനന്തരഫലമായി, അന്ത്യനാളുകളുടെ വേല ഇസ്രായേലിലെ ആയിരക്കണക്കിന് വര്‍ഷത്തെ വേല പോലെയോ ദൈവത്തിന്‍റെ രണ്ടാം ജഡാവതാരം വരെ രണ്ട് സഹസ്രാബ്ദങ്ങള്‍ തുടര്‍ന്ന യഹൂദ്യയിലെ കേവലം നിരവധി വര്‍ഷത്തെ വേല പോലെയോ ആകാൻ കഴിയില്ല. അന്ത്യനാളുകളിലെ ആളുകള്‍ ജഡത്തിലുള്ള വീണ്ടെടുപ്പുകാരന്‍റെ പുനഃപ്രത്യക്ഷത മാത്രമാണ് അഭിമുഖീകരിക്കുന്നത്, അവര്‍ ദൈവത്തിന്‍റെ വ്യക്തിപരമായ വേലയും വചനങ്ങളും സ്വീകരിക്കുകയും ചെയ്യുന്നു. അന്ത്യനാളുകള്‍ അവസാനിക്കാൻ രണ്ടായിരം വര്‍ഷം എടുക്കില്ല; അവ യേശു യെഹൂദ്യയില്‍ കൃപയുഗത്തിന്‍റെ വേല നിര്‍വഹിച്ച കാലം പോലെ ഹ്രസ്വമാണ്. അന്ത്യനാളുകള്‍ മുഴുവന്‍ യുഗത്തിന്‍റെയും പരിസമാപ്തിയാണ് എന്നതാണ് ഇതിനു കാരണം. അവ ദൈവത്തിന്‍റെ ആറായിരം വര്‍ഷത്തെ കാര്യനിര്‍വ്വഹണ പദ്ധതിയുടെ പൂര്‍ത്തീകരണവും അവസാനവുമാണ്, അവ മനുഷ്യരാശിയുടെ കഷ്ടപ്പാടുകളുടെ ജീവിതയാത്രയ്ക്ക് പരിസമാപ്തി കുറിക്കുകയും ചെയ്യുന്നു. അവ മനുഷ്യരാശിയെ ആകെ പുതിയൊരു യുഗത്തിലേക്ക് കൊണ്ടുപോകുകയോ മനുഷ്യരാശിയുടെ ജീവിതം തുടരാന്‍ അനുവദിക്കുകയോ ചെയ്യുന്നില്ല; അതിന് എന്‍റെ കാര്യനിര്‍വ്വഹണ പദ്ധതിയെയോ മനുഷ്യന്‍റെ നിലനില്‍പ്പിനെയോ സംബന്ധിച്ചിടത്തോളം യാതൊരു പ്രാധാന്യവുണ്ടായിരിക്കില്ല. മനുഷ്യവര്‍ഗം ഇതുപോലെ തുടരുകയാണെങ്കില്‍, ഇന്നല്ലെങ്കില്‍ നാളെ അവര്‍ പൂര്‍ണ്ണമായും പിശാചിനാല്‍ നശിപ്പിക്കപ്പെടും, എനിക്കുള്ള ആത്മാക്കള്‍ ആത്യന്തികമായി അതിന്‍റെ കൈകളാല്‍ നശിപ്പിക്കപ്പെടും. എന്‍റെ ജോലി ആറായിരം വര്‍ഷത്തോളം മാത്രമേ നീണ്ടുനില്ക്കൂ, മുഴുവന്‍ മനുഷ്യരുടെയും മേല്‍ ദുഷ്ടന്‍റെ നിയന്ത്രണം ആറായിരം വര്‍ഷത്തില്‍ കൂടുതല്‍ നിലനില്‍ക്കില്ലെന്ന് ഞാന്‍ വാഗ്ദാനം ചെയ്യുകയും ചെയ്തു. അതിനാല്‍, ഇപ്പോള്‍ സമയം കഴിഞ്ഞിരിക്കുന്നു. ഞാന്‍ ഇനി തുടരുകയോ കാലതാമസം വരുത്തുകയോ ചെയ്യുകയില്ല: അന്ത്യനാളുകളില്‍ ഞാന്‍ സാത്താനെ പരാജയപ്പെടുത്തും, എന്‍റെ മഹത്വമെല്ലാം ഞാന്‍ വീണ്ടെടുക്കും, ഭൂമിയില്‍ എനിക്കുള്ള എല്ലാ ആത്മാക്കളെയും ഞാന്‍ തിരികെ വീണ്ടെടുക്കുകയും അങ്ങനെ അരിഷ്ടതയിലായ ഈ ആത്മാക്കള്‍ കഷ്ടതയില്‍ നിന്ന് രക്ഷപ്പെടുകയും, അങ്ങനെ ഭൂമിയിലെ എന്‍റെ മുഴുവന്‍ വേലയും പരിസമാപ്തിയിലെത്തുകയും ചെയ്യും. ഈ ദിവസം മുതല്‍, ഞാന്‍ ഇനി ഒരിക്കലും ഭൂമിയില്‍ ജഡമായി തീരുകയില്ല, സകലത്തെയും നിയന്ത്രിക്കുന്ന എന്‍റെ ആത്മാവ് ഭൂമിയില്‍ പ്രവര്‍ത്തിക്കുകയുമില്ല. ഞാന്‍ ഭൂമിയില്‍ ഒരു കാര്യം മാത്രം ചെയ്യും: ഞാന്‍ മനുഷ്യരാശിയെ പുനര്‍നിര്‍മ്മിക്കും, വിശുദ്ധവും ഭൂമിയിലെ എന്‍റെ വിശ്വസ്തനഗരവുമായ ഒരു മനുഷ്യവര്‍ഗത്തെ തന്നെ. എന്നാല്‍, ഞാന്‍ ലോകത്തെയാകെയും മനുഷ്യരാശിയെ ആകെയും ഉന്മൂലനം ചെയ്യില്ലെന്ന് അറിയുക. ശേഷിക്കുന്ന മൂന്നിലൊന്നിനെ—എന്നെ സ്നേഹിക്കുകയും ഞാന്‍ പൂര്‍ണ്ണമായി കീഴടക്കുകയും ചെയ്ത മൂന്നിലൊന്നിനെ—ഞാന്‍ കാക്കുകയും, ഈ മൂന്നിലൊന്നിനെ ഞാന്‍ ഫലപ്രാപ്തിയുള്ളവരും ധാരാളം ആടുകളോടും കന്നുകാലികളോടും ഭൂമിയിലെ എല്ലാ സമ്പത്തുക്കളോടും കൂടെ ന്യായപ്രമാണത്തിനു കീഴില്‍ ഇസ്രായേല്യര്‍ ചെയ്തതു പോലെ ഭൂമിയില്‍ പെരുകുന്നവരുമാകുന്നതിന് ഇടയാക്കുകയും ചെയ്യും. ഈ മനുഷ്യരാശി എന്നോടൊപ്പം എന്നേക്കും തുടരും, എന്നാല്‍, അത് ഇന്നത്തെ പതിതാപകരമാം വിധം നിന്ദ്യമായ മനുഷ്യരാശി ആയിരിക്കില്ല, മറിച്ച് ഞാന്‍ വീണ്ടെടുത്ത എല്ലാവരുടെയും സമ്മേളനമായ ഒരു മനുഷ്യരാശി ആയിരിക്കും. അത്തരമൊരു മനുഷ്യരാശി സാത്താനാല്‍ നശിപ്പിക്കപ്പെടുകയോ ഉപദ്രവിക്കപ്പെടുകയോ ഉപരോധിക്കപ്പെടുകയോ ചെയ്യുകയില്ല. അത് ഞാന്‍ സാത്താനു മേല്‍ വിജയം വരിച്ചതിനു ശേഷം ഭൂമിയില്‍ നിലനില്‍ക്കുന്ന ഒരേയൊരു മനുഷ്യരാശിയായിരിക്കും. അത് ഇന്ന് ഞാന്‍ കീഴടക്കിയവരും എന്‍റെ വാഗ്ദാനം നേടിയവരുമായ മനുഷ്യരാശിയാണ്. അങ്ങനെ, അന്ത്യനാളുകളില്‍ കീഴടക്കപ്പെട്ട മനുഷ്യരാശി വിടുവിക്കപ്പെടുന്നവരും എന്‍റെ അനന്തമായ അനുഗ്രഹങ്ങള്‍ നേടുകയും ചെയ്യുന്ന മനുഷ്യരാശിയാണ്. അത് സാത്താനുമേലുള്ള എന്‍റെ വിജയത്തിന്‍റെ ഒരേയൊരു തെളിവും സാത്താനുമായുള്ള എന്‍റെ പോരാട്ടത്തിന്‍റെ ഏക ലാഭവും ആയിരിക്കും. യുദ്ധത്തിന്‍റെ ഈ ലാഭങ്ങളെ സാത്താന്‍റെ ആധിപത്യത്തില്‍ നിന്ന് ഞാന്‍ രക്ഷിക്കുന്നു, അവ എന്‍റെ ആറായിരം വര്‍ഷത്തെ കാര്യനിർവഹണ പദ്ധതിയുടെ ഒരേയൊരു പരിണാമവും ഫലവുമാണ്. അവര്‍ പ്രപഞ്ചത്തിലുടനീളമുള്ള സകല ജനതകളില്‍ നിന്നും വിഭാഗങ്ങളില്‍ നിന്നും, സകല ദേശങ്ങളിൽ നിന്നും രാജ്യങ്ങളില്‍ നിന്നുംവരുന്നു. അവര്‍ വ്യത്യസ്ത വംശങ്ങളില്‍ പെട്ടവരാണ്, അവര്‍ക്ക് വ്യത്യസ്ത ഭാഷകളും, ആചാരങ്ങളുമാണ്, തൊലിയുടെ നിറങ്ങൾ വെവ്വേറെയാണ്, അവര്‍ ഭൂഗോളത്തിലെ സകല രാജ്യങ്ങളിലും വിഭാഗങ്ങളിലും, ലോകത്തിന്‍റെ എല്ലാ കോണുകളിലും വ്യാപിച്ചുകിടക്കുകയും ചെയ്യുന്നു. ആത്യന്തികമായി, അവര്‍ ഒരു പരിപൂര്‍ണ്ണ മനുഷ്യരാശിയായി രൂപപ്പെടാനായി സാത്താന്‍റെ ശക്തികള്‍ക്ക് അപ്രാപ്യമായൊരു മനുഷ്യ സമ്മേളനമായി ഒത്തുവരും. മനുഷ്യവര്‍ഗ്ഗത്തിനിടയില്‍ ഞാന്‍ രക്ഷിക്കാത്തവരും കീഴടക്കാത്തവരുമായുള്ളവര്‍ സമുദ്രത്തിന്‍റെ അഗാധതയിലേക്ക് നിശബ്ദം മുങ്ങുകയും നിത്യതയിലേക്ക് ദഹിപ്പിക്കുന്ന എന്‍റെ അഗ്നിക്ക് ഇരയായി തീരുകയും ചെയ്യും. കുഞ്ഞാടിന്‍റെ മാംസം ഭക്ഷിക്കുകയും കുഞ്ഞാടിന്‍റെ രക്തം കുടിക്കുകയും അവരുടെ കട്ടിളപ്പടിയില്‍ കുഞ്ഞാടിന്‍റെ രക്തം അടയാളപ്പെടുത്തുകയും ചെയ്ത ഇസ്രായേല്യരെ മാത്രം ഒഴിവാക്കി, ഞാന്‍ ഈജിപ്തിലെ ആദ്യജാതന്മാരെയും കന്നുകാലികളെയും ഉന്മൂലനം ചെയ്തതു പോലെ പഴയതും അത്യന്തം നിന്ദ്യവുമായ ഈ മനുഷ്യരാശിയെയും ഞാന്‍ ഉന്മൂലനം ചെയ്യും. ഞാന്‍ കീഴടക്കിയവും എന്‍റെ കുടുംബത്തിലുള്ളവരുമായ ജനങ്ങള്‍ ഞാനാകുന്ന കുഞ്ഞാടിന്‍റെ മാംസം ഭക്ഷിക്കുകയും ഞാനാകുന്ന കുഞ്ഞാടിന്‍റെ രക്തം പാനം ചെയ്യുകയും ചെയ്തവരും എന്നാല്‍ വീണ്ടെടുക്കപ്പെട്ടവരും എന്നെ ആരാധിക്കുന്നവരുമായ ജനങ്ങളും കൂടിയല്ലേ? അത്തരം ജനങ്ങള്‍ എപ്പോഴും എന്‍റെ മഹത്വം കൂടെയുള്ളവരല്ലേ? ഞാനാകുന്ന കുഞ്ഞാടിന്‍റെ മാംസത്തോടു കൂടെയല്ലാത്തവര്‍ ഇതിനോടകം നിശബ്ദമായി സമുദ്രത്തിന്‍റെ അഗാധങ്ങളിലേക്ക് മുങ്ങിയില്ലേ? ഇന്ന് നിങ്ങള്‍ എന്നെ എതിര്‍ക്കുന്നു, ഇന്ന് എന്‍റെ വചനങ്ങള്‍ യഹോവ, ഇസ്രായേലിന്‍റെ പുത്രന്മാരോടും പൗത്രന്‍മാരോടും പറഞ്ഞവ പോലെയാണ്. എന്നിട്ടും നിങ്ങളുടെ ഹൃദയത്തിന്‍റെ ആഴങ്ങളിലുള്ള കാഠിന്യം എന്‍റെ ക്രോധത്തെ കുന്നുകൂട്ടുകയും, അതുവഴി നിങ്ങളുടെ ജഡത്തിന്മേല്‍ കൂടുതല്‍ കഷ്ടതകളും നിങ്ങളുടെ പാപങ്ങള്‍ക്ക് മേല്‍ കൂടുതല്‍ ന്യായവിധിയും, നിങ്ങളുടെ അനീതിക്കു മേൽ കൂടുതല്‍ ക്രോധവും വരുത്തുവയ്ക്കുന്നു..ഇന്ന് നിങ്ങള്‍ എന്നോട് ഇങ്ങനെ പെരുമാറിയല്‍ എന്‍റെ ക്രോധ ദിവസത്തില്‍, ആരെയാണ് ഒഴിവാക്കാനാവുക? ആരുടെ അനീതിക്കാണ് എന്‍റെ ശാസനയുടെ കണ്ണുകളില്‍ നിന്ന് രക്ഷപ്പപെടാന്‍ സാധിക്കുക? ആരുടെ പാപങ്ങള്‍ക്കാണ് സര്‍വ്വശക്തനായ എന്‍റെ കൈകളില്‍ നിന്ന് വഴുതിമാറാന്‍ സാധിക്കുക? ആരുടെ നിഷേധത്തിനാണ് സര്‍വ്വശക്തനായ എന്‍റെ ന്യായവിധിയില്‍ നിന്ന് രക്ഷപ്പെടാന്‍ കഴിയുക? യഹോവയായ ഞാന്‍ ഇങ്ങനെ, വിജാതീയ കുടുംബത്തിന്‍റെ പിന്‍മുറക്കാരായ നിങ്ങളോട് സംസാരിക്കുകയും, ഞാന്‍ സംസാരിക്കുന്ന വചനങ്ങള്‍, ന്യായപ്രമാണ യുഗത്തിന്‍റെയും കൃപായുഗത്തിന്‍റെയും ഉരുവിടലുകളെ അധികരിക്കുകയും ചെയ്യുന്നു എങ്കിലും നിങ്ങള്‍ ഈജിപ്തിലെ സകല ജനങ്ങളേക്കാളും കഠിനരാണ്. ഞാന്‍ സ്വസ്ഥമായി എന്‍റെ വേല ചെയ്യുമ്പോള്‍ നിങ്ങള്‍ എന്‍റെ ക്രോധം അധികരിപ്പിക്കുകയല്ലേ? നിങ്ങള്‍ക്ക് എങ്ങനെയാണ് സര്‍വ്വശക്തനാകുന്ന എന്‍റെ ദിവസത്തില്‍ നിന്ന് ഹാനിയേല്ക്കാതെ രക്ഷപ്പെടാനാവുക?

ഞാന്‍ ഈ വിധത്തില്‍ നിങ്ങളുടെ ഇടയില്‍ പ്രവര്‍ത്തിക്കുകയും സംസാരിക്കുകയും ചെയ്തിട്ടുണ്ട്, ഞാന്‍ ധാരാളം ഊര്‍ജ്ജവും പ്രയത്നവും ചെലവാക്കിയിട്ടുണ്ട്, എന്നിട്ടും ഞാന്‍ വ്യക്തമായി നിങ്ങളോട് പറയുന്നത് നിങ്ങള്‍ എപ്പോഴെങ്കിലും ശ്രദ്ധിച്ചിട്ടുണ്ടോ? സര്‍വ്വശക്തനായ എന്‍റെ മുന്നില്‍ നിങ്ങള്‍ എവിടെയാണ് വണങ്ങിയത്? എന്തുകൊണ്ടാണ് നിങ്ങള്‍ എന്നോട് ഇങ്ങനെ പെരുമാറുന്നത്? എന്തുകൊണ്ടാണ് നിങ്ങള്‍ പറയുന്നതും ചെയ്യുന്നതുമായ എല്ലാക്കാര്യങ്ങളും എന്‍റെ കോപത്തിനു കാരണമാകുന്നത്? എന്തുകൊണ്ടാണ് നിങ്ങളുടെ ഹൃദയങ്ങള്‍ ഇത്ര കഠിനമായിരിക്കുന്നത്? ഞാന്‍ നിങ്ങളെ എപ്പോഴെങ്കിലും അടിച്ചുവീഴ്ത്തിയിട്ടുണ്ടോ? എന്നെ ദുഃഖിതനും ഉത്കണ്ഠാകുലനുമാക്കുകയല്ലാതെ മറ്റൊന്നും നിങ്ങള്‍ ചെയ്യാത്തതെന്താണ്? യഹോവയായ എന്‍റെ ക്രോധദിവസം നിങ്ങളുടെ മേല്‍ വരുന്നതിനായി കാത്തിരിക്കുകയാണോ നിങ്ങള്‍? നിങ്ങളുടെ അനുസരണക്കേടിനാല്‍ ജ്വലിപ്പിക്കപ്പെട്ട കോപം ഞാന്‍ അയയ്ക്കുന്നതിനായി കാത്തിരിക്കുകയാണോ നിങ്ങള്‍? ഞാന്‍ ചെയ്യുന്നതെല്ലാം നിങ്ങള്‍ക്ക് വേണ്ടിയല്ലേ? എന്നിട്ടും യഹോവായ എന്നോട് നിങ്ങള്‍ ഇങ്ങനെയാണ് പെരുമാറിയത്: എന്‍റെ ബലിപീഠത്തിലെ വഴിപാടുകള്‍ ചെന്നായ്ക്കുട്ടികള്‍ക്കും അവയുടെ കുട്ടികള്‍ക്കും കഴിക്കാനായി ചെന്നായുടെ മടയിലേക്ക് കൊണ്ടുപോയി എന്‍റെ ബലിയർപ്പണങ്ങൾ മോഷ്ടിക്കുന്നു; സര്‍വ്വശക്തനായ എന്‍റെ വചനങ്ങള്‍ വിസര്‍ജ്ജ്യം പോലെ നിന്ദ്യമാകുന്നതിനായി മറപ്പുറയിലേക്ക് വലിച്ചെറിഞ്ഞുകൊണ്ട് കോപം നിറഞ്ഞ തുറിച്ചുനോട്ടങ്ങളും, വാളുകളും കുന്തങ്ങളുമായി നേര്‍ക്കുനേര്‍ വന്ന് ആളുകള്‍ പരസ്പരം പോരാടുന്നു. എവിടെയാണ് നിങ്ങളുടെ സത്യസന്ധത? നിങ്ങളുടെ മാനുഷികത മൃഗീയതയായി മാറിയിരിക്കുന്നു! നിങ്ങളുടെ ഹൃദയങ്ങള്‍ വളരെ മുമ്പ് തന്നെ കല്ലായി മാറിക്കഴിഞ്ഞു. എന്‍റെ ക്രോധത്തിന്‍റെ ദിവസം എത്തുന്ന സമയം, സര്‍വ്വശക്തനായ എനിക്കെതിരേ ഇന്ന് നിങ്ങള്‍ ചെയ്യുന്ന തിന്മകള്‍ക്ക് ഞാന്‍ ന്യായവിധി നൽകുന്ന സമയമാണെന്ന് നിങ്ങള്‍ക്കറിയില്ലേ? എന്‍റെ വചനങ്ങള്‍ ചെളിക്കുണ്ടിലേക്ക് വലിച്ചെറിഞ്ഞും അവയ്ക്ക് ചെവി കൊടുക്കാതെയും ഈ വിധത്തില്‍ എന്നെ കബളിപ്പിച്ചുകൊണ്ട്, എനിക്ക് പുറംതിരിഞ്ഞ് ഇത്തരത്തില്‍ പ്രവര്‍ത്തിച്ചുകൊണ്ട് എന്‍റെ ക്രോധപൂര്‍ണ്ണമായ ദൃഷ്ടിയിൽ നിന്ന് രക്ഷപ്പെടാനാവുമെന്ന് നിങ്ങള്‍ കരുതുന്നുണ്ടോ? നിങ്ങള്‍ എന്‍റെ ബലികള്‍ മോഷ്ടിക്കുകയും എന്‍റെ വസ്തുവകകള്‍ കാംക്ഷിക്കുകയും ചെയ്യുമ്പോള്‍ യഹോവയായ എന്‍റെ കണ്ണുകള്‍ ഇതിനോടകം തന്നെ നിങ്ങളെ കണ്ടുകഴിഞ്ഞു എന്ന് നിങ്ങള്‍ക്കറിയില്ലേ? നിങ്ങള്‍ എന്‍റെ ബലികള്‍ മോഷ്ടിക്കുമ്പോള്‍, ബലികൾ അര്‍പ്പിക്കപ്പെടുന്ന ബലിപീഠത്തിന് മുന്നിലാണ് നിങ്ങള്‍ അത് ചെയ്തത് എന്ന് നിങ്ങളറിയുന്നില്ലേ? ഇത്തരത്തില്‍ എന്നെ കബളിപ്പിക്കാൻ മാത്രം നിങ്ങള്‍ ബുദ്ധിശാലികളാണെന്ന് നിങ്ങള്‍ക്ക് എങ്ങനെ വിശ്വസിക്കാനാവുന്നു? നിങ്ങളുടെ നീച പാപങ്ങളില്‍ നിന്ന് എങ്ങനെയാണ് എന്‍റെ ക്രോധത്തിന് ഒഴിഞ്ഞു പോകാനാകുന്നത്? എങ്ങനെയാണ് എന്‍റെ ഉഗ്ര കോപത്തിന് നിങ്ങളുടെ ദുഷ് ചെയ്തികളെ കടന്നുപോകാനാകുന്നത്? നിങ്ങള്‍ ഇന്ന് ചെയ്യുന്ന തിന്മ നിങ്ങള്‍ക്ക് പുറത്തേക്കുള്ള മാര്‍ഗ്ഗം തുറക്കുകയല്ല മറിച്ച് നിങ്ങളുടെ നാളേയ്ക്കായി ശാസനം അധികരിപ്പിക്കുകയാണ് ചെയ്യുന്നത്; അത് സര്‍വ്വശക്തനായ എനിക്ക് നിങ്ങളോടുള്ള എന്‍റെ ശാസനത്തെ പ്രകോപിപ്പിക്കുകയാണ് ചെയ്യുന്നത്. എങ്ങനെയാണ് നിങ്ങളുടെ ദുഷ്ചെയ്തികൾക്കും ദുഷ്ടഭാഷണത്തിനും എന്‍റെ ശാസനയില്‍ നിന്ന് രക്ഷപ്പെടാനാകുന്നത്? എങ്ങനെയാണ് നിങ്ങളുടെ പ്രാര്‍ത്ഥനകള്‍ക്ക് എന്‍റെ കാതുകളിലെത്താനാവുന്നത്? എങ്ങനെയാണ് നിങ്ങളുടെ അനീതിയ്ക്ക് പുറത്തേക്ക് ഒരു വഴി തുറക്കാൻ എനിക്കു കഴിയുക? എന്നെ നിഷേധിക്കുന്ന നിങ്ങളുടെ ദുഷ്ചെയ്തികളെ എനിക്ക് എങ്ങനെയാണ് വെറുതെ വിടാനാകുക? സര്‍പ്പത്തിന്‍റേത് പോലെ വിഷലിപ്തമായ നിങ്ങളുടെ നാവുകളെ എനിക്ക് എങ്ങനെയാണ് അരിഞ്ഞുകളയാതിരിക്കാനാവുക? നിങ്ങളുടെ നീതിയുടെ പേരില്‍ നിങ്ങള്‍ എന്നെ വിളിച്ചപേക്ഷിക്കുന്നില്ല, അതിനു പകരം നിങ്ങളുടെ അനീതിയുടെ ഫലമായി എന്‍റെ ക്രോധം അധികരിപ്പിക്കുകയാണ് നിങ്ങള്‍ ചെയ്യുന്നത്. എനിക്ക് നിങ്ങളോട് എങ്ങനെയാണ് ക്ഷമിക്കാനാവുക? സര്‍വ്വശക്തനായ എന്‍റെ ദൃഷ്ടികളില്‍ നിങ്ങളുടെ വാക്കുകളും പ്രവൃത്തികളും നിന്ദ്യമാണ്. സര്‍വ്വശക്തനായ എന്‍റെ കണ്ണുകള്‍ നിങ്ങളുടെ അനീതിയെ കാണുന്നത് അനുകമ്പാര്‍ഹമല്ലാത്ത ശാസനയായാണ്. എങ്ങനെയാണ് എന്‍റെ നിതിയുള്ള ശാസനയ്ക്കും ന്യായവിധിയ്ക്കും നിങ്ങളെ ഒഴിഞ്ഞു പോകാനാവുന്നത്? നിങ്ങള്‍ എന്നോട് ഇങ്ങനെ ചെയ്ത് എന്നെ ദുഃഖിതനും കോപാകുലനുമാക്കുന്നതിനാല്‍, എനിക്ക് നിങ്ങളെ എങ്ങനെയാണ് എന്‍റെ കൈകളില്‍ നിന്ന് രക്ഷപ്പെടാനും, യഹോവയായ ഞാന്‍ നിങ്ങളെ ശാസിക്കുകയും ശപിക്കുകയും ചെയ്യുന്ന ദിവസത്തില്‍ നിന്ന് ഒഴിവാകാനും നിങ്ങളെ അനുവദിക്കാനാവുക? നിങ്ങളുടെ ദുഷ്ട ഭാഷണങ്ങളും ഉരുവിടലുകളും ഇതിനോടകം തന്നെ എന്‍റെ ചെവികളില്‍ എത്തിക്കഴിഞ്ഞു എന്ന് നിങ്ങള്‍ക്കറിയില്ലേ? നിങ്ങളുടെ അനീതി എന്‍റെ നീതിയുടെ വിശുദ്ധ വസ്ത്രത്തെ ഇതിനകം പങ്കിലമാക്കിക്കഴിഞ്ഞു എന്ന് നിങ്ങള്‍ക്കറിയില്ലേ? നിങ്ങളുടെ അനുസരണക്കേട് എന്‍റെ ഉഗ്ര കോപത്തെ ഇതിനകം ജ്വലിപ്പിച്ചു കഴിഞ്ഞു എന്ന് നിങ്ങള്‍ക്കറിയില്ലേ? നിങ്ങള്‍ വളരെ മുമ്പ് തന്നെ എന്നെ രോഷാകുലനാക്കി എന്നും വളരെ മുമ്പ് തന്നെ എന്‍റെ ക്ഷമ നശിപ്പിച്ചുകഴിഞ്ഞു എന്നും നിങ്ങള്‍ക്കറിയില്ലേ? നിങ്ങള്‍ ഇതിനോടകം തന്നെ എന്‍റെ ജഡത്തെ നശിപ്പിച്ച് അതിനെ വെറും പഴന്തുണിയാക്കിയെന്നും നിങ്ങള്‍ക്കറിയില്ലേ? ഇതുവരെയും ഞാന്‍ ക്ഷമിച്ചു, ഇനി നിങ്ങളോട് ഒട്ടും തന്നെ വിട്ടുവീഴ്ച്ച കാട്ടാതെ എന്‍റെ കോപത്തിന്‍റെ കെട്ടഴിച്ചുവിടുകയാണ്. നിങ്ങളുടെ ദുഷ്ചെയ്തികള്‍ ഇതിനകം തന്നെ എന്‍റെ കണ്ണുകളില്‍ എത്തിക്കഴിഞ്ഞു എന്നും എന്‍റെ വിപാലങ്ങൾ ഇതിനകം തന്നെ എന്‍റെ പിതാവിന്‍റെ ചെവികളില്‍ എത്തിക്കഴിഞ്ഞു എന്നും നിങ്ങള്‍ക്കറിയില്ലേ? എന്നോട് ഇങ്ങനെ പെരുമാറാന്‍ നിങ്ങളെ അനുവദിക്കാന്‍ അവന് എങ്ങനെ കഴിയും? നിങ്ങൾക്കു വേണ്ടിയുള്ളതല്ലാത്ത ഏതെങ്കിലും പ്രവൃത്തി ഞാൻ നിങ്ങളില്‍ ചെയ്യുന്നുണ്ടോ? എന്നിട്ടും നിങ്ങളില്‍ ആര്‍ക്കാണ് യഹോവയായ എന്‍റെ പ്രവൃത്തിയെ കൂടുതല്‍ ഇഷ്ടപ്പെടാൻ കഴിഞ്ഞത്? ഞാന്‍ ദുർബലനായതിനാലും ഞാന്‍ അനുഭവിച്ച ദുരിതം കാരണമായും എനിക്ക് എന്‍റെ പിതാവിന്‍റെ ഹിതത്തോട് വിശ്വസ്തനാകാതിരിക്കാൻ കഴിയുമോ? യഹോവ സംസാരിച്ചത് പോലെയാണ് ഞാന്‍ നിങ്ങളോട് സംസാരിക്കുന്നത്; ഞാന്‍ നിങ്ങള്‍ക്ക് വേണ്ടി ഇത്രത്തോളം ഉപേക്ഷിച്ചില്ലേ? എന്‍റെ പിതാവിന്‍റെ വേലയ്ക്കായി ഈ ദുരിതങ്ങളെല്ലാം സഹിക്കാന്‍ ഞാൻ ഒരുക്കമാണെങ്കിലും, എന്‍റെ ദുരിതത്തിന്‍റെ ഫലമായി നിങ്ങളുടെ മേല്‍ ഞാന്‍ കൊണ്ടുവരുന്ന ശാസനത്തില്‍ നിന്ന് നിങ്ങളെ എങ്ങനെ സ്വതന്ത്രരാക്കാനാവും? എന്നില്‍ നിന്ന് നിങ്ങള്‍ അത്രയധികം ആസ്വദിച്ചുകഴിഞ്ഞില്ലേ? ഇന്ന്, എന്‍റെ പിതാവ് എന്നെ നിങ്ങളുടെ മേല്‍ ചൊരിഞ്ഞിരിക്കുകയാണ്; എന്‍റെ ഉദാരമായ വാക്കുകളേക്കാള്‍ വളരെ കൂടുതല്‍ നിങ്ങള്‍ ആസ്വദിക്കുന്നു എന്ന് നിങ്ങള്‍ക്കറിയില്ലേ? എന്‍റെ ജീവിതം നിങ്ങളുടെ ജീവിതത്തിനും നിങ്ങള്‍ ആസ്വദിക്കുന്ന കാര്യങ്ങള്‍ക്കായും മറുവിലയായി നല്കി എന്ന് നിങ്ങള്‍ക്കറിയില്ലേ? സാത്താനുമായി പോരാടുന്നതിന് എന്‍റെ പിതാവ് നടത്താൻ എന്‍റെ ജീവിതം ഉപയോഗിച്ചു എന്നും, നിങ്ങള്‍ക്ക് നൂറുമടങ്ങ് ലഭിക്കുന്നതിന് ഇടയാക്കിയും വളരെയധികം പ്രലോഭനങ്ങള്‍ ഒഴിവാക്കാന്‍ നിങ്ങളെ അനുവദിച്ചും എന്‍റെ ജീവിതം നിങ്ങളുടെ മേല്‍ അവന്‍ ചൊരിയികയും ചെയ്തു എന്നും നിങ്ങള്‍ക്കറിയില്ലേ? എന്‍റെ വേലയിലൂടെ മാത്രമാണ് പല പ്രലോഭനങ്ങളില്‍ നിന്നും പല ഘോര ശാസനകളില്‍ നിന്നും നിങ്ങള്‍ ഒഴിവാക്കപ്പെട്ടിരിക്കുന്നതെന്ന് നിങ്ങള്‍ക്കറിയില്ലേ? ഞാന്‍ കാരണം മാത്രമാണ് ഇതു വരെയും അസ്വദിക്കാന്‍ എന്‍റെ പിതാവ് നിങ്ങളെ അനുവദിക്കുന്നതെന്ന് നിങ്ങള്‍ക്കറിയില്ലേ? നിങ്ങളുടെ ഹൃദയങ്ങളില്‍ ക്രൂരതകള്‍ വളര്‍ന്നു എന്ന് തോന്നിപ്പിക്കുന്ന വിധത്തില്‍ ഇത്ര കഠിനരും കടുംപിടിത്തക്കാരും ആയിരിക്കാന്‍ നിങ്ങള്‍ക്ക് എങ്ങനെ സാധിക്കുന്നു? ഭൂമിയില്‍ നിന്നുള്ള എന്‍റെ മടക്കയാത്രയെ തുടര്‍ന്നുണ്ടാകാനുള്ള ക്രോധദിവസത്തില്‍ നിന്ന് നിങ്ങള്‍ ഇന്ന് ചെയ്യുന്ന തിന്മയ്ക്ക് എങ്ങനെ രക്ഷപെടാനാവും? ഇത്ര കഠിനരും കടുംപിടിത്തക്കാരുമായവരെ യഹോവയുടെ കോപത്തില്‍ നിന്ന് രക്ഷപ്പെടാന്‍ എനിക്ക് എങ്ങനെ അനുവദിക്കാനാവും?

പോയ കാലത്തെക്കുറിച്ച് ചിന്തിച്ചു നോക്കൂ: എപ്പോഴാണ് നിങ്ങൾക്കു നേരേയുള്ള എന്‍റെ നോട്ടം കോപാകുലവും എന്‍റെ ശബ്ദം കര്‍ക്കശവുമായിരുന്നത്? എപ്പോഴാണ് ഞാന്‍ നിങ്ങളുടെ മുടിനാരിഴ കീറിയത്? എപ്പോഴാണ് ഞാന്‍ നിങ്ങളെ അകാരണമായി ഭർത്സിച്ചത്? എപ്പോഴാണ് നിങ്ങളുടെ മുഖത്ത് നോക്കി ഞാന്‍ നിങ്ങളെ ഭർത്സിച്ചത്? ഓരോ പ്രലോഭനത്തില്‍ നിന്നും നിങ്ങളെ അകറ്റി നിര്‍ത്താന്‍ ഞാന്‍ എന്‍റെ പിതാവിനോട് വിളിച്ചപേക്ഷിക്കുന്നത് എന്‍റെ വേലയ്ക്ക് വേണ്ടിയല്ലേ? എന്തുകൊണ്ടാണ് നിങ്ങള്‍ എന്നോട് ഇങ്ങനെ പെരുമാറുന്നത്? നിങ്ങളുടെ ജഡത്തെ അടിച്ചു താഴെയിടാന്‍ എപ്പോഴെങ്കിലും ഞാന്‍ എന്‍റെ അധികാരം ഉപയോഗിച്ചിട്ടുണ്ടോ? നിങ്ങള്‍ എന്തുകൊണ്ടാണ് എന്നോട് അങ്ങനെ പ്രതികാരം ചെയ്യുന്നത്? എന്നോട് ചിലപ്പോള്‍ അനുകൂലവും ചിലപ്പോള്‍ പ്രതികൂലവുമായിരുന്ന ശേഷം, നിങ്ങള്‍ ഉഷ്ണവാനോ ശീതവാനോ അല്ല, പിന്നീട് നിങ്ങള്‍ എന്നെ പാട്ടിലാക്കാനും എന്നില്‍ നിന്ന് കാര്യങ്ങള്‍ മറച്ചുവയ്ക്കാനും ശ്രമിക്കുന്നു, നിങ്ങളുടെ വായകള്‍ അനീതിയുടെ തുപ്പല്‍ കൊണ്ട് നിറഞ്ഞിരിക്കുകയാണ്. നിങ്ങളുടെ നാവുകള്‍ക്ക് എന്‍റെ ആത്മാവിനെ വഞ്ചിക്കാനാവുമെന്ന് നിങ്ങള്‍ കരുതുന്നുണ്ടോ? നിങ്ങളുടെ നാവുകള്‍ക്ക് എന്‍റെ ക്രോധത്തില്‍ നിന്ന് രക്ഷപ്പെടാനാവുമെന്ന് നിങ്ങള്‍ കരുതുന്നുണ്ടോ? നിങ്ങളുടെ നാവുകള്‍ക്ക്, അവ എത്ര ആഗ്രഹിച്ചാലും, യഹോവിയാകുന്ന എന്‍റെ പ്രവൃത്തികളുടെ മേല്‍ ന്യായം വിധിക്കാനാവുമെന്ന് നിങ്ങള്‍ കരുതുന്നുണ്ടോ? ഞാന്‍ മനുഷ്യന് ന്യായം വിധിക്കാനാവുന്ന ദൈവമാണോ? എന്നെ അങ്ങനെ ദൈവദൂഷണം ചെയ്യാന്‍ ഒരു ചെറിയ കൃമിയെ അനുവദിക്കാന്‍ എനിക്കാവുമോ? ഇങ്ങനെയുള്ള അനുസരണക്കേടിന്‍റെ പുത്രന്മാരെ എന്‍റെ അനന്തമായ അനുഗ്രഹങ്ങളുടെ കൂട്ടത്തില്‍ ചേര്‍ക്കാന്‍ എനിക്ക് എങ്ങനെ സാധിക്കും? നിങ്ങളുടെ വാക്കുകളും പ്രവൃത്തികളും വളരെ മുമ്പ് തന്നെ നിങ്ങളെ തുറന്നു കാട്ടുകയും കുറ്റക്കാരെന്ന് വിധിക്കുകയും ചെയ്തിട്ടുള്ളതാണ്. ഞാന്‍ സ്വര്‍ഗ്ഗങ്ങളെ വിപുലമാക്കി എല്ലാക്കാര്യങ്ങളും സൃഷ്ടിച്ചപ്പോള്‍, ഒരു ജീവിയെയും അവയ്ക്ക് ഇഷ്ടമുള്ളത് പോലെ പങ്കെടുക്കാന്‍ ഞാന്‍ അനുവദിച്ചിരുന്നില്ല, എന്‍റെ വേലയെയും എന്‍റെ കാര്യനിർവഹണത്തെയും തടസ്സപ്പെടുത്താന്‍ ഒന്നിനെയും, അവ എത്രതന്നെ ആഗ്രഹിച്ചിരുന്നെങ്കിലും, ഞാന്‍ അത്ര പോലും അനുവദിച്ചിരുന്നില്ല. ഒരു മനുഷ്യനെയോ വസ്തുവിനെയോ ഞാന്‍ സഹിച്ചിരുന്നില്ല: എന്നോട് ക്രൂരവും മനുഷ്യത്വരഹിതവുമായി പെരുമാറുന്നവരെ എനിക്ക് എങ്ങനെയാണ് വെറുതേ വിടാനാവുക? എന്‍റെ വചനങ്ങൾക്ക് എതിര് നിൽക്കുന്നവരോട് എനിക്ക് എങ്ങനെയാണ് ക്ഷമിക്കാനാവുക? എന്നെ അനുസരിക്കാത്തവരെ എനിക്ക് എങ്ങനെയാണ് വെറുതേ വിടാനാവുക? മനുഷ്യന്‍റെ ഭാഗധേയം സര്‍വ്വശക്തനാകുന്ന എന്‍റെ കൈകളിലല്ലേ? നിന്‍റെ അനീതിയും അനുസരണക്കേടും എനിക്ക് എങ്ങനെയാണ് വിശുദ്ധമായി പരിഗണിക്കാനാവുക? നിന്‍റെ പാപങ്ങള്‍ക്ക് എങ്ങനെയാണ് എന്‍റെ വിശുദ്ധിയെ പങ്കിലമാക്കാനാവുക? നീതികെട്ടവരുടെ അശുദ്ധിയാല്‍ ഞാന്‍ പങ്കിലമാകുന്നില്ല, നീതികെട്ടവരുടെ വഴിപാടുകളില്‍ ഞാന്‍ സന്തോഷിക്കുന്നതുമില്ല. യഹോവയാകുന്ന എന്നോട് നീ വിശ്വസ്തത കാട്ടിയിരുന്നെങ്കില്‍ എന്‍റെ ബലിപീഠത്തില്‍ നിന്ന് വഴിപാടുകളെ നിനക്കുവേണ്ടി എടുക്കാന്‍ നിനക്കാവുമായിരുന്നോ? എന്‍റെ വിശുദ്ധ നാമത്തെ ദൈവദൂഷണം ചെയ്യാന്‍ നിന്‍റെ വിഷം നിറഞ്ഞ നാവുകളെ നിനക്ക് ഉപയോഗിക്കാനാവുമായിരുന്നോ? എന്‍റെ വചനങ്ങള്‍ക്കെതിരേ ഇത്തരത്തില്‍ മത്സരിക്കാന്‍ നിനക്കാവുമായിരുന്നോ? എന്‍റെ മഹത്വവും വിശുദ്ധ നാമവും ദുഷ്ടനായ സാത്താനെ സേവിക്കുന്നതിനുള്ള ഒരു ഉപകരണമായി കാണാന്‍ നിനക്കാവുമായിരുന്നോ? എന്‍റെ ജീവിതം നല്കിയിരിക്കുന്നത് വിശുദ്ധരുടെ ആസ്വാദനത്തിനായാണ്. നീ എത്ര ആഗ്രഹിച്ചാലും എന്‍റെ ജീവിതം കൊണ്ട് കളിക്കാനും നിങ്ങള്‍ക്കിടയിലുള്ള സംഘര്‍ഷത്തിനുള്ള ഒരു ഉപകരണമായി അതിനെ ഉപയോഗിക്കാനും നിന്നെ അനുവദിക്കാന്‍ എനിക്ക് എങ്ങനെയാവും? നിങ്ങള്‍ എന്നോട് പെരുമാറുന്ന വിധത്തില്‍ ഇത്ര ഹൃദയശൂന്യരും നന്മയില്ലാത്തവരുമാകാന്‍ നിങ്ങള്‍ക്ക് എങ്ങനെ സാധിക്കുന്നു? ജീവന്‍റെ ഈ വചനങ്ങളില്‍ നിങ്ങളുടെ ദുഷ്ചെയ്തികള്‍ ഞാന്‍ ഇതിനകം തന്നെ എഴുതിക്കഴിഞ്ഞിരിക്കുന്നു എന്ന് നിങ്ങള്‍ക്കറിയില്ലേ? ഞാന്‍ ഈജിപ്തിനെ ശിക്ഷിക്കുന്ന ക്രോധദിവസത്തില്‍ നിന്ന് നിങ്ങള്‍ക്ക് എങ്ങനെ രക്ഷപ്പെടാനാവും? വീണ്ടും വീണ്ടും എന്നെ ഇങ്ങനെ എതിര്‍ക്കാനും ധിക്കരിക്കാനും നിങ്ങളെ അനുവദിക്കാന്‍ എനിക്ക് എങ്ങനെ സാധിക്കും? ആ ദിവസം വരുമ്പോള്‍ നിങ്ങൾക്കുള്ള ശാസനം ഈജിപ്തിന്‍റേതിനേക്കാള്‍ അസഹനീയമായിരിക്കും എന്ന് ഞാന്‍ നിങ്ങളോട് വ്യക്തമായി പറയുന്നു! എന്‍റെ ക്രോധ ദിവസത്തില്‍ നിന്ന് നിങ്ങള്‍ക്ക് എങ്ങനെ രക്ഷപ്പെടാനാവും? ഞാന്‍ നിങ്ങളോട് സത്യമായി പറയുന്നു: എന്‍റെ സഹിഷ്ണുത നിങ്ങളുടെ ദുഷ്ചെയ്തികള്‍ക്കായി കരുതിയിട്ടുള്ളതും ആ ദിവസത്തിലെ നിങ്ങളുടെ ശാസനത്തിനായി നിലനില്ക്കുന്നതുമാണ്. എന്‍റെ സഹിഷ്ണുതയുടെ അന്ത്യത്തില്‍ ഞാന്‍ എത്തിക്കഴിയുമ്പോള്‍ ക്രോധപൂര്‍ണ്ണമായ ശിക്ഷാവിധിയുടെ കഷ്ടമനുഭവിക്കുന്നവര്‍ നിങ്ങളായിരിക്കില്ലേ? എല്ലാ കാര്യങ്ങളും സര്‍വ്വശക്തനാകുന്ന എന്‍റെ കൈകളിലല്ലേ? സ്വര്‍ഗ്ഗങ്ങള്‍ക്കു കീഴെ അത്തരത്തില്‍ എന്നോട് അനുസരണക്കേട് കാട്ടാന്‍ നിങ്ങളെ അനുവദിക്കാന്‍ എനിക്ക് എങ്ങനെയാവും? വരാനിരിക്കുന്നവനും, എന്നാല്‍, ഒരിക്കവും വന്നിട്ടില്ലാത്തവനുമായവന്‍ എന്നു പറഞ്ഞിരിക്കുന്ന മിശിഹായെ നിങ്ങള്‍ കണ്ടുമുട്ടിയിരിക്കുന്നതിനാല്‍ നിങ്ങളുടെ ജീവിതം വളരെ കഠിനമായിരിക്കും. നിങ്ങള്‍ അവന്‍റെ ശത്രുക്കളല്ലേ? യേശു നിങ്ങളുടെ സ്നേഹിതനായിരുന്നു, എന്നിട്ടും നിങ്ങള്‍ മിശിഹായുടെ ശത്രുക്കളാണ്. നിങ്ങള്‍ യേശുവിന്‍റെ സ്നേഹിതര്‍ ആണെങ്കിലും നിങ്ങളുടെ ദുഷ്ചെയ്തികള്‍ വെറുക്കപ്പെടേണ്ടവരുടെ പാത്രങ്ങളെ നിറച്ചിരിക്കുന്നു എന്ന് നിങ്ങള്‍ക്കറിയില്ലേ? നിങ്ങള്‍ക്ക് യഹോവയോട് വളരെ അടുപ്പമുണ്ടായിട്ടും, നിങ്ങളുടെ ദുഷ്ട ഭാഷണങ്ങൾ യഹോവയുടെ കാതുകളില്‍ എത്തിയെന്നും അവന്‍റെ ക്രോധത്തെ പ്രകോപിപ്പിച്ചു എന്നും നിങ്ങള്‍ക്കറിയില്ലേ? അവന് എങ്ങനയാണ് നിന്നോട് അടുത്തിരിക്കാനാവുന്നത്, അവന് എങ്ങനെയാണ് ദുഷ്ചെയ്തികളാല്‍ നിറഞ്ഞിരിക്കുന്ന നിന്‍റെ പാത്രങ്ങളെ കത്തിച്ചുകളയാകിരിക്കാനാവുന്നത്? അവന് എങ്ങനെയാണ് നിന്നെ ശത്രുവാകാതിരിക്കാനാവുന്നത്?


രക്ഷകൻ ഒരു “വെണ്മേഘ”ത്തിൽ തിരിച്ചുവന്നുകഴിഞ്ഞിരിക്കുന്നു

അനേകം സഹസ്രാബ്ദങ്ങളായി രക്ഷകന്‍റെ ആഗമനത്തിനു സാക്ഷിയാകാൻ മനുഷ്യൻ ആഗ്രഹിച്ചുകൊണ്ടിരിക്കുന്നു. ആയിരക്കണക്കിനു സംവത്സരങ്ങളോളം തനിക്കുവേണ്ടി പ്രതീക്ഷാപൂർവം ദാഹിച്ചഭിലഷിച്ചിരുന്നവരുടെയിടയിൽ, സാക്ഷാത്‌ രൂപത്തിൽ ഒരു വെണ്മേഘത്തിന്മേൽ സവാരിചെയ്‌തുകൊണ്ട് ഇറങ്ങിവരുന്ന രക്ഷകൻ യേശുവിനെ ദർശിക്കാൻ മനുഷ്യൻ ആഗ്രഹിച്ചിരിക്കുന്നു. അതോടൊപ്പം, രക്ഷകൻ തിരിച്ചുവന്ന് അവരോട് ഐക്യപ്പെടണമെന്നും മനുഷ്യൻ ആഗ്രഹിച്ചു; അതായത്, സഹസ്രാബ്ദങ്ങളോളം ജനങ്ങളിൽനിന്ന് വേർപെട്ടിരുന്ന രക്ഷകനായ യേശു പ്രത്യാഗമനം ചെയ്യാനും യെഹൂദന്മാരുടെ ഇടയിൽ ചെയ്ത രക്ഷാകരകർമ്മം വീണ്ടും പ്രവർത്തിക്കാനും മനുഷ്യനോട് കാരുണ്യവാനായും സ്നേഹവായ്‌പോടെയും വർത്തിക്കാനും മനുഷ്യന്‍റെ പാപങ്ങൾ പൊറുക്കാനും സ്വയം വഹിക്കാനും അവന്‍റെ എല്ലാ അതിക്രമങ്ങളെയും ഏറ്റെടുത്തുകൊണ്ട് അവനെ പാപത്തിൽനിന്ന് മോചിപ്പിക്കാനും അവൻ ആഗ്രഹിച്ചു. രക്ഷകനായ യേശു ഇപ്പോഴും മുമ്പുള്ളതുപോലെ ആയിരിക്കുവാനാണ് മനുഷ്യൻ ആഗ്രഹിക്കുന്നത്—ഒരിക്കലും മനുഷ്യനെപ്രതി കോപിഷ്ഠനാകാതെ, അവനെ ശാസിക്കാതെ, അവന്‍റെ പാപങ്ങളെല്ലാം ഏറ്റെടുത്തു ക്ഷമിച്ച്, വേണ്ടിവന്നാൽ, മുമ്പത്തെപ്പോലെ കുരിശിൽ മരിക്കുന്ന സ്നേഹവാപിയും കരുണാമയനും ആരാധ്യനുമായ ഒരു രക്ഷകൻ. യേശു വേർപിരിഞ്ഞതിനുശേഷം, അവനെ പിൻചെന്ന ശിഷ്യന്മാരും അവന്‍റെ നാമത്തിൽ രക്ഷിക്കപ്പെട്ട എല്ലാ വിശുദ്ധരും അവനുവേണ്ടി ത്രസിച്ചുകൊണ്ട് അവനെ പ്രതീക്ഷിച്ചിരുന്നു. കൃപായുഗത്തിൽ യേശുക്രിസ്തുവിന്‍റെ കൃപയാൽ രക്ഷിക്കപ്പെട്ടവരെല്ലാം അവസാന സമയത്ത് രക്ഷകനായ യേശു ഒരു വെണ്മേഘത്തിന്മേൽ ഇറങ്ങിവന്ന് എല്ലാ ജനതകളുടെയും സമക്ഷം പ്രത്യക്ഷപ്പെടുന്ന ആ മഹോല്ലാസ ദിനത്തിനായി കണ്ണിലെണ്ണയൊഴിച്ചു കാത്തിരിക്കുന്നു. രക്ഷകനായ യേശുവിന്‍റെ നാമത്തിൽ ഇന്ന് വിശ്വസിക്കുന്ന എല്ലാവരുടെയും പൊതുവായ ആഗ്രഹവും ഇതുതന്നെയാണുതാനും. രക്ഷകനായ യേശുവിന്‍റെ രക്ഷാപ്രവൃത്തിയെക്കുറിച്ച് ഈ പ്രപഞ്ചത്തിൽ അറിയുന്നവരെല്ലാം യേശുക്രിസ്തു പൊടുന്നനെ പ്രത്യക്ഷപ്പെട്ട് അവൻ ഭൂമിയിലായിരുന്നപ്പോൾ പ്രവചിച്ചത് പൂർത്തീകരിക്കണമെന്ന് തീക്ഷ്ണമായി ആഗ്രഹിക്കുന്നു: “ഞാൻ പോയതുപോലെ തന്നെ മടങ്ങി വരും.” മനുഷ്യന്‍റെ വിശ്വാസം ഇപ്രകാരമാണ്: കുരിശുമരണത്തിനും പുനരുത്ഥാനത്തിനും ശേഷം, അത്യുന്നതന്‍റെ വലതുഭാഗത്ത് ഉപവിഷ്ടനാകാൻ യേശു ഒരു വെണ്മേഘത്തിന്മേൽ സ്വർഗത്തിലേക്ക് തിരിച്ചുപോയി. അപ്രകാരം തന്നെ, ഒരു വെണ്മേഘത്തിന്മേൽ (ഈ മേഘം യേശു സ്വർഗത്തിലേക്കെഴുന്നള്ളിയപ്പോൾ സവാരിചെയ്ത മേഘത്തെ സൂചിപ്പിക്കുന്നു) യേശു വീണ്ടും, സഹസ്രാബ്ദങ്ങളോളം അത്യാകാംക്ഷയോടെ തന്നെ കാത്തിരുന്നവരുടെ ഇടയിലേക്ക് ഇറങ്ങിവരും. അവൻ യെഹൂദന്മാരുടെ രൂപത്തിൽ വരുകയും അവരുടെ രീതിയിൽ വസ്ത്രം ധരിക്കുകയും ചെയ്യും. മനുഷ്യർക്ക് പ്രത്യക്ഷപ്പെട്ടതിനുശേഷം അവൻ അവരുടെമേൽ അന്നം വർഷിക്കുകയും അവർക്കുവേണ്ടി ജീവജലം പ്രവഹിക്കാൻ ഇടയാക്കുകയും ചെയ്യും; കൃപയാലും സ്നേഹത്താലും പൂരിതനായി, സത്യമായും വ്യക്തമായും അവൻ മനുഷ്യരുടെ ഇടയിൽ വസിക്കും. ഇത്തരം ധാരണകളിലാണ് ജനം വിശ്വസിക്കുന്നത്. എന്നാൽ രക്ഷകനായ യേശു ഇങ്ങനെയല്ല ചെയ്തത്; മനുഷ്യൻ വിഭാവനം ചെയ്തതിനു വിപരീതമായിട്ടാണ് യേശു പ്രവർത്തിച്ചത്. അവന്‍റെ പുനരാഗമനത്തിനുവേണ്ടി ആഗ്രഹിച്ചിരുന്നവരുടെ ഇടയിലേക്കല്ല അവൻ വന്നത്. വെണ്മേഘത്തിന്മേൽ സവാരിചെയ്യവേ അവൻ എല്ലാ ജനങ്ങൾക്കും പ്രത്യക്ഷപ്പെട്ടില്ല. അവൻ വന്നുകഴിഞ്ഞിരിക്കുന്നു, പക്ഷേ മനുഷ്യൻ അവനെ അറിയുന്നില്ല; അവനെപ്പറ്റി അജ്ഞനായിത്തന്നെയിരിക്കുന്നു. മനുഷ്യർ അവനെ അലക്ഷ്യമായി കാത്തിരിക്കുകമാത്രം ചെയ്യുന്നു, എന്നാൽ അവൻ “വെണ്മേഘ”ത്തിന്മേൽ (അവന്‍റെ ആത്മാവും അവന്‍റെ വചനങ്ങളും അവന്‍റെ സ്വഭാവമൊക്കെയും അവനായിരിക്കുന്ന സർവസ്വവുമായ മേഘം) ഇറങ്ങിവന്നുവെന്നും, ഇപ്പോൾ അവൻ അന്ത്യനാളുകളിൽ താൻ സ്വരൂപിക്കുന്ന ജേതാക്കളുടെ സംഘത്തിന്‍റെ മദ്ധ്യേ ഉണ്ടെന്നും അവർ അറിയുന്നില്ല. മനുഷ്യൻ ഇക്കാര്യവും അറിയുന്നില്ല: പരിശുദ്ധ രക്ഷകനായ യേശുവിന് മനുഷ്യനെപ്രതി അതീവ വാത്സല്യവും സ്നേഹവുമുണ്ടെന്നിരിക്കിലും, മാലിന്യവും അശുദ്ധാത്മാക്കളും നിറഞ്ഞ “ആരാധനാലയങ്ങളിൽ” പ്രവർത്തിക്കാൻ അവന് എങ്ങനെ കഴിയും? മനുഷ്യൻ അവന്‍റെ വരവിനായി കാത്തിരിക്കുന്നുവെന്നത് വാസ്തവമാണെങ്കിലും, നീതിരഹിതരുടെ മാംസം ഭക്ഷിക്കുകയും രക്തം പാനംചെയ്യുകയും ചെയ്യുന്നവർ, നീതിരഹിതരുടെ വസ്ത്രം ധരിക്കുന്നവർ, അവനിൽ വിശ്വസിക്കുന്നെങ്കിലും അവനെ അറിയാതിരിക്കുന്നവർ, നിരന്തരമായി അവനെ കൊള്ളയടിക്കുന്നവർ—ഇത്യാദി മനുഷ്യരുടെ മുമ്പിൽ പ്രത്യക്ഷപ്പെടാൻ അവന് എങ്ങനെ സാധിക്കും? രക്ഷകനായ യേശു സ്നേഹസമ്പന്നനാണെന്നും അവന്‍റെ കാരുണ്യം വഴിഞ്ഞൊഴുകുന്നുവെന്നും, അവൻ വീണ്ടെടുപ്പിനാൽ പരിപൂരിതമായ പാപപരിഹാരയാഗമാണെന്നും മാത്രമേ മനുഷ്യൻ അറിയുന്നുള്ളൂ. എന്നാൽ, അവൻ സാക്ഷാൽ ദൈവം തന്നെയാണെന്നും അവനിൽ നീതി, മഹിമ, ക്രോധം, ന്യായവിധി എന്നിവ നിറഞ്ഞിരിക്കുന്നുവെന്നും അവൻ അധികാരത്തിനും പ്രതാപത്തിനും അധിപതിയാണെന്നും മനുഷ്യൻ അറിയുന്നില്ല. അതിനാൽ, വിമോചകന്‍റെ പുനരാഗമനത്തെ മനുഷ്യർ ആകാംക്ഷാപൂർവം ഉറ്റുനോക്കുന്നുവെങ്കിലും, അവരുടെ പ്രാർത്ഥനകൾ സ്വർഗത്തെ സ്വാധീനിക്കുന്നുവെങ്കിലും, രക്ഷകനായ യേശു അവനെ അറിയാതെ അവനിൽ കേവലം വിശ്വസിക്കുന്നവർക്കു മുമ്പിൽ പ്രത്യക്ഷപ്പെടുന്നില്ല.

ഇസ്രായേലിൽ പ്രവർത്തിച്ചുകൊണ്ടിരുന്നപ്പോൾ ഞാൻ എടുത്ത പേരാണ് “യഹോവ”. അതിന്‍റെ അർഥം ‘ഇസ്രായേല്യരുടെ ദൈവം’ (ദൈവത്തിന്‍റെ തിരഞ്ഞെടുക്കപ്പെട്ട ജനം) എന്നാണ്—മനുഷ്യനോടു സഹതപിക്കാനും അവനെ ശപിക്കാനും അവന്‍റെ ജീവിതത്തെ നയിക്കാനും കഴിവുള്ളവൻ; പരമാധികാരമുള്ളവനും സർവജ്ഞാനസമ്പന്നനുമായ ദൈവം. “യേശു” ഇമ്മാനുവേൽ ആകുന്നു. അതിന്‍റെ അർഥം സ്നേഹസമ്പുഷ്ടവും കരുണാനിർഭരവും മനുഷ്യനു മോചനമേകുന്നതുമായ ‘പാപപരിഹാരയാഗം’ എന്നാണ്. അവൻ കൃപായുഗത്തിന്‍റെ പ്രവൃത്തി ചെയ്തു; കൃപായുഗത്തെ പ്രതിനിധീകരിക്കുന്നു; കാര്യനിർവഹണ പദ്ധതിയുടെ ഒരു ഭാഗം ജോലി മാത്രമേ അതു പ്രതിനിധീകരിക്കുന്നുള്ളൂ. അതായത്, യഹോവ ഇസ്രായേലിലെ തിരഞ്ഞെടുക്കപ്പെട്ട ജനത്തിന്‍റെ ദൈവം, അബ്രഹാമിന്‍റെ ദൈവം, ഇസ്ഹാക്കിന്‍റെ ദൈവം, യാക്കോബിന്‍റെ ദൈവം, മോശയുടെ ദൈവം, എല്ലാ ഇസ്രായേൽ ജനങ്ങളുടെയും ദൈവം മാത്രമാണ്. അതിനാൽ, ഈ യുഗത്തിൽ യെഹൂദന്മാരൊഴിച്ച് ഇസ്രായേല്യർ ഒന്നടങ്കം യഹോവയെ ആരാധിക്കുന്നു. അവർ ബലിപീഠത്തിൽ അവന് ബലികൾ അർപ്പിക്കുകയും പുരോഹിതന്‍റെ വസ്ത്രങ്ങൾ അണിഞ്ഞുകൊണ്ട് ആരാധനാലയത്തിൽ അവനു ശുശ്രൂഷ ചെയ്യുകയും ചെയ്യുന്നു. യഹോവയുടെ പുനരാഗമനമാണ് അവർ പ്രതീക്ഷിക്കുന്നത്. യേശു മാത്രമാണ് മനുഷ്യഗണത്തിന്‍റെ വിമോചകൻ; മനുഷ്യരെ പാപത്തിൽനിന്നു വിടുവിച്ച പാപപരിഹാരയാഗവും അവൻതന്നെ. മറ്റൊരുവിധത്തിൽ പറഞ്ഞാൽ, യേശുവിന്‍റെ നാമം കൃപായുഗത്തിൽനിന്ന് വന്നു, കൃപായുഗത്തിലെ രക്ഷാകരകർമ്മത്തിനായി അത് ഉരുവായി. കൃപായുഗത്തിലെ മനുഷ്യർ വീണ്ടും ജനിച്ച് രക്ഷിക്കപ്പെടേണ്ടതിനായി യേശുവിന്‍റെ നാമം നിലവിൽവന്നു; അത് എല്ലാ മനുഷ്യരുടെയും വിമോചനത്തിനുവേണ്ടിയുള്ള ഒരു പ്രത്യേക നാമമത്രേ. ഇപ്രകാരം, “യേശു”വെന്ന നാമം രക്ഷാകരകർമ്മത്തെ പ്രതിനിധീകരിക്കുകയും കൃപായുഗത്തെ സൂചിപ്പിക്കുകയും ചെയ്യുന്നു. “യഹോവ”യെന്ന നാമം ന്യായപ്രമാണത്തിനു കീഴിൽ ജീവിച്ച ഇസ്രായേൽ ജനതയെക്കുറിക്കുന്ന ഒരു പ്രത്യേക നാമമാണ്. ഓരോ യുഗത്തിലും ഓരോ കാര്യനിർവഹണഘട്ടത്തിലും എന്‍റെ നാമം അടിസ്ഥാനരഹിതമല്ല, പ്രത്യുത പ്രാതിനിധ്യപരമായ പൊരുൾ ഉൾക്കൊള്ളുന്നു: ഓരോ നാമവും ഒരു യുഗത്തെ പ്രതിനിധീകരിക്കുന്നു. “യഹോവ” ന്യായപ്രമാണയുഗത്തെ പ്രതിനിധീകരിക്കുന്നു; അത് ഇസ്രായേൽ ജനം ആരാധിച്ച ദൈവത്തെ കുറിക്കുന്ന ആദരസൂചകമായ നാമമാണ്. “യേശു” കൃപായുഗത്തെ പ്രതിനിധീകരിക്കുന്നു; അത് കൃപായുഗത്തിൽ രക്ഷിക്കപ്പെട്ട എല്ലാവരുടെയും ദൈവത്തിന്‍റെ നാമമാണ്. മനുഷ്യൻ ഇപ്പോഴും അന്ത്യനാളുകളിൽ രക്ഷകനായ യേശുവിന്‍റെ വരവിനായി കാംക്ഷിക്കുകയും അവൻ യെഹൂദ്യയിൽ ധരിച്ച രൂപത്തിൽ പ്രത്യക്ഷപ്പെടുമെന്നു പ്രതീക്ഷിക്കുകയും ചെയ്യുന്നെങ്കിൽ, ആറായിരം വത്സര കാര്യനിർവഹണപദ്ധതി മുഴുവൻ ഇതിനകം രക്ഷായുഗത്തിൽത്തന്നെ നിലച്ചിട്ടുണ്ടായിരുന്നേനെ; അത് ഒരുവിധത്തിലും പുരോഗമിക്കുമായിരുന്നില്ല. അതുമാത്രവുമല്ല, അന്ത്യദിനങ്ങൾ ഒരിക്കലും ആഗതമാവുകയില്ല, യുഗം ഒരിക്കലും അസ്തമിക്കുകയുമില്ല. എന്തെന്നാൽ, രക്ഷകനായ യേശു മനുഷ്യവർഗത്തിന്‍റെ രക്ഷയ്ക്കും വീണ്ടെടുപ്പിനും വേണ്ടി മാത്രമുള്ളവനാണ്. കൃപായുഗത്തിലെ എല്ലാ പാപികൾക്കും വേണ്ടി മാത്രമാണ് ഞാൻ യേശു എന്ന നാമം പേറിയത്; പക്ഷേ, ഞാൻ എല്ലാ മനുഷ്യരുടെയും അന്ത്യം വരുത്തുന്നത് ആ നാമം കൊണ്ടായിരിക്കുകയില്ല. യഹോവ, യേശു, മശിഹാ, ഇത്യാദി നാമങ്ങളെല്ലാം എന്‍റെ ആത്മാവിനെ പ്രതിനിധീകരിക്കുന്നുവെങ്കിലും, ഈ നാമങ്ങൾ എന്‍റെ കാര്യനിർവഹണപദ്ധതിയുടെ വിവിധ കാലങ്ങളെ മാത്രമേ സൂചിപ്പിക്കുന്നുള്ളൂ; അവ എന്നെ എന്‍റെ പൂർണ്ണതയിൽ പ്രതിനിധീകരിക്കുന്നില്ല. ലോകജനതകൾ എന്നെ വിളിക്കാൻ ഉപയോഗിക്കുന്ന നാമങ്ങൾക്ക് എന്‍റെ സമഗ്ര സ്വഭാവത്തെയും ഞാൻ ആയിരിക്കുന്ന സർവസ്വത്തെയും സ്‌പഷ്ടമായി പ്രതിഫലിപ്പിക്കാൻ സാധിക്കില്ല. അവ വ്യത്യസ്ത യുഗങ്ങളിൽ എന്നെ വിളിക്കാൻ ഉപയോഗിക്കുന്ന വിഭിന്ന നാമങ്ങൾ മാത്രമാണ്. അതിനാൽ, അന്തിമ യുഗം—അന്ത്യദിനങ്ങളുടെ യുഗം—വരുമ്പോൾ എന്‍റെ നാമം വീണ്ടും മാറും. ഞാൻ യഹോവ, യേശു, മശിഹാ എന്നീ നാമങ്ങളിൽ വിളിക്കപ്പെടുകയില്ല—ഞാൻ ബലവാനായ ‘സർവശക്തനായ ദൈവം’ എന്നുതന്നെ വിളിക്കപ്പെടും; ഇതേ നാമത്തിൽ ഞാൻ യുഗത്തെ സമ്പൂർണമായും അവസാനിപ്പിക്കും. ഒരിക്കൽ ഞാൻ യഹോവയെന്ന് അറിയപ്പെട്ടിരുന്നു. എന്നെ മശിഹായെന്നും വിളിച്ചിരുന്നു; പിന്നീടൊരിക്കൽ ജനം എന്നെ സ്നേഹാദരങ്ങളോടെ രക്ഷകനായ യേശുവെന്ന് വിളിച്ചു. എന്നാൽ ഇന്നു ഞാൻ പൂർവ്വകാലങ്ങളിൽ മനുഷ്യർ അറിഞ്ഞിരുന്ന യഹോവയോ യേശുവോ അല്ല. ഞാൻ അന്ത്യദിനങ്ങളിൽ യുഗത്തെ അവസാനിപ്പിക്കുന്നതിനായി തിരിച്ചുവന്ന ദൈവമാണ്. ഞാൻ ഭൂമിയുടെ അതിരിൽനിന്ന്, എന്‍റെ സമഗ്ര പ്രകൃതത്തോടും സമ്പൂർണ അധികാരം, ബഹുമതി, മഹത്ത്വം എന്നിവയോടുംകൂടെ ഉയിർത്തുവരുന്ന ദൈവം തന്നെയാണ്. മനുഷ്യർ ഒരിക്കലും എന്നോട് ഇടപഴകിയിട്ടില്ല, എന്നെ അറിഞ്ഞിട്ടില്ല; അവർ എല്ലായ്‌പ്പോഴും എന്‍റെ സ്വഭാവത്തെപ്പറ്റി അജ്ഞരായിരുന്നു. ലോകസൃഷ്ടിമുതൽ ഇന്നുവരെ ഒരുവൻപോലും എന്നെ കണ്ടിട്ടില്ല. അന്ത്യനാളുകളിൽ മനുഷ്യർക്കു പ്രത്യക്ഷപ്പെടുകയും എന്നാൽ മനുഷ്യരുടെ ഇടയിൽ മറഞ്ഞിരിക്കുകയും ചെയ്യുന്ന ദൈവമാണിത്. അവൻ മനുഷ്യരുടെ ഇടയിൽ വസിക്കുന്നു—സത്യമായും യഥാർത്ഥമായും, കത്തിയെരിയുന്ന സൂര്യനെപ്പോലെ, ജ്വലിക്കുന്ന തീനാളം പോലെ, ശക്തിനിർഭരനായി, അധികാരത്താൽ പരിപൂരിതനായി. എന്‍റെ വചനങ്ങളാൽ വിധിക്കപ്പെടാത്തവരായി ഒരൊറ്റ വ്യക്തിയോ വസ്തുവോ അവശേഷിക്കില്ല; അഗ്നിയുടെ ജ്വാലയിൽ ശുദ്ധീകരിക്കപ്പെടാത്ത ഒരു വ്യക്തിയോ വസ്തുവോ ഉണ്ടായിരിക്കില്ല. അവസാനം, എല്ലാ രാഷ്ട്രങ്ങളും എന്‍റെ വചനങ്ങളാൽ അനുഗ്രഹിക്കപ്പെടുകയും തകർന്നു തരിപ്പണമാക്കപ്പെടുകയും ചെയ്യും. ഇപ്രകാരം അന്ത്യദിനങ്ങളിൽ, ഞാൻ തിരിച്ചുവന്ന രക്ഷകനാണെന്നും ഞാൻ എല്ലാ മനുഷ്യരെയും നേടിയെടുക്കുന്ന സർവശക്തനായ ദൈവമാണെന്നും എല്ലാ ജനങ്ങളും കാണുവാനിടയാകും. അതോടൊപ്പം, ഞാൻ ഒരിക്കൽ മനുഷ്യനുവേണ്ടി പാപപരിഹാരബലി ആയിരുന്നുവെന്നും എന്നാൽ അന്ത്യനാളുകളിൽ ഞാൻ എല്ലാ വസ്തുക്കളെയും ദഹിപ്പിക്കുന്ന സൂര്യന്‍റെ തീനാളങ്ങളാകുമെന്നും സകല വസ്തുക്കളെയും വെളിപ്പെടുത്തുന്ന നീതിസൂര്യനാണെന്നും എല്ലാവരും കാണാനിടയാകും. അന്ത്യദിനങ്ങളിൽ ഇതായിരിക്കും എന്‍റെ പ്രവൃത്തി. ഞാൻ ഈ നാമം ധരിക്കാനും ഈ സ്വഭാവം സ്വന്തമാക്കാനുമുള്ള കാരണം മറ്റൊന്നല്ല: എല്ലാ ജനങ്ങളും എന്നെ നീതിനിഷ്ഠനായ ദൈവമായും കത്തുന്ന സൂര്യനായും ജ്വലിക്കുന്ന തീനാളമായും കാണണം; ഏകസത്യദൈവമായ എന്നെ എല്ലാവരും ആരാധിക്കണം; അവർ എന്‍റെ യഥാർത്ഥ മുഖം ദർശിക്കുകയും വേണം: ഞാൻ ഇസ്രായേല്യരുടെ ദൈവം മാത്രമല്ല, കേവലം വിമോചകൻ മാത്രവുമല്ല; ഞാൻ സമസ്ത ആകാശങ്ങളിലും ഭൂമിയിലും സമുദ്രങ്ങളിലുമുള്ള എല്ലാ ജീവികളുടെയും ദൈവമാകുന്നു.

രക്ഷകൻ അന്ത്യനാളുകളിൽ ആഗമനം ചെയ്ത് യേശുവെന്ന നാമത്തിൽ വിളിക്കപ്പെടുന്നുവെന്നും ഒരിക്കൽക്കൂടി യെഹൂദ്യയിൽ ജനിച്ച് തന്‍റെ പ്രവൃത്തികൾ അവിടെത്തന്നെ ചെയ്യുന്നുവെന്നും സങ്കൽപ്പിക്കുക. അങ്ങനെയെങ്കിൽ, ഞാൻ ഇസ്രായേൽ ജനത്തെ മാത്രം സൃഷ്ടിച്ചുവെന്നും അവരെ മാത്രം രക്ഷിച്ചുവെന്നും വിജാതീയരുമായി എനിക്കു യാതൊരു ബന്ധവുമില്ലെന്നും അതു തെളിയിക്കും. “ആകാശവും ഭൂമിയും സർവചരാചരങ്ങളും സൃഷ്ടിച്ച ദൈവമാകുന്നു ഞാൻ” എന്ന എന്‍റെ വചനങ്ങൾക്ക് ഇതു വിരുദ്ധമാവുകയില്ലേ? ഞാൻ യെഹൂദ്യ വിട്ട് വിജാതീയർക്കിടയിൽ എന്‍റെ കൃത്യങ്ങൾ ചെയ്യുന്നതിന്‍റെ കാരണം ഞാൻ ഇസ്രായേൽ ജനതയുടെ മാത്രം ദൈവമല്ല, പ്രത്യുത എല്ലാ സൃഷ്ടികളുടെയും ദൈവമാകുന്നു എന്നതാണ്. അന്ത്യനാളുകളിൽ ഞാൻ വിജാതീയരുടെ മദ്ധ്യേ പ്രത്യക്ഷപ്പെടുന്നതിന്‍റെ കാരണം ഇതാണ്: ഞാൻ ഇസ്രായേൽ ജനതയുടെ ദൈവമായ യഹോവ മാത്രമല്ല, അതിലുപരി, വിജാതീയരുടെ ഇടയിൽനിന്ന് ഞാൻ തിരഞ്ഞെടുത്തവരുടെയും സ്രഷ്ടാവ് ഞാനാകുന്നു. ഞാൻ ഇസ്രായേൽ, ഈജിപ്ത്, ലെബാനോൻ എന്നീ രാജ്യങ്ങളെ മാത്രമല്ല, ഇസ്രായേലിനുമപ്പുറം സ്ഥിതിചെയ്യുന്ന എല്ലാ വിജാതീയ രാഷ്ട്രങ്ങളെക്കൂടി സൃഷ്ടിച്ചു. ഇക്കാരണത്താൽ, ഞാൻ എല്ലാ സൃഷ്ടികളുടെയും ദൈവമാകുന്നു. എന്‍റെ പ്രവൃത്തിക്കായി ഇസ്രായേലിനെ ഒരു ആരംഭസ്ഥാനമായി മാത്രമേ ഞാൻ ഉപയോഗിച്ചുള്ളൂ; യെഹൂദ്യയും ഗലീലയും എന്‍റെ രക്ഷാകര പ്രവൃത്തിയുടെ ശക്തിദുർഗ്ഗമായി ഞാൻ പ്രയോഗിച്ചു; എന്നിട്ടിപ്പോൾ വിജാതീയ രാഷ്ട്രങ്ങളെ യുഗാന്ത്യം നടപ്പാക്കാനുള്ള ഒരു താവളമായി ഞാൻ ഉപയോഗിക്കുന്നു. ഞാൻ ഇസ്രായേലിൽ എന്‍റെ പ്രവൃത്തിയുടെ രണ്ടു ഘട്ടങ്ങൾ നടപ്പാക്കി (അവയാണ് ന്യായപ്രമാണയുഗവും കൃപായുഗവും); ഇസ്രായേലിനുമപ്പുറമുള്ള ദേശങ്ങളിലുടനീളം ഞാൻ രണ്ടു കാര്യനിർവഹണ ഘട്ടങ്ങൾകൂടി നടപ്പിലാക്കിക്കൊണ്ടിരിക്കുകയാണ് (കൃപായുഗവും ദൈവരാജ്യയുഗവും). വിജാതീയ രാഷ്ട്രങ്ങൾക്കിടയിൽ ഞാൻ കീഴടക്കലിന്‍റെ കൃത്യം ചെയ്തിട്ട്, അങ്ങനെ യുഗത്തിന്‍റെ അന്ത്യം കുറിക്കും. മനുഷ്യർ എല്ലായ്‌പ്പോഴും എന്നെ യേശുക്രിസ്തുവെന്നു വിളിക്കുകയും, എന്നാൽ ഞാൻ അന്ത്യനാളുകളിൽ ഒരു പുതിയ യുഗത്തിനു തുടക്കംകുറിച്ച് നൂതന കൃത്യങ്ങൾ ആരംഭിച്ചുകഴിഞ്ഞുവെന്ന് അറിയാതിരിക്കുകയും ചെയ്തിട്ട്, രക്ഷകനായ യേശുവിന്‍റെ ആഗമനത്തിനായി നിർബന്ധബുദ്ധ്യാ കാത്തിരിക്കുകയാണെങ്കിൽ, അത്തരം ആൾക്കാരെ എന്നിൽ വിശ്വാസമില്ലാത്തവരായി ഞാൻ വിശേഷിപ്പിക്കും. അവർ എന്നെ അറിയുന്നില്ല; എന്നിലുള്ള അവരുടെ വിശ്വാസം കപടമാണ്. ഇത്തരം മനുഷ്യർക്ക് രക്ഷകനായ യേശുവിന്‍റെ സ്വർഗത്തിൽനിന്നുള്ള വരവിന് സാക്ഷികളാകാൻ കഴിയുമോ? അവർ പ്രതീക്ഷിച്ചിരിക്കുന്നത് എന്‍റെ ആഗമനമല്ല, പ്രത്യുത യെഹൂദന്മാരുടെ രാജാവിന്‍റെ വരവിനെയാണ്. ഞാൻ ഈ മലിനമായ പഴയലോകത്തെ ഉന്മൂലനം ചെയ്യുന്നതിനായി അവർ തീക്ഷ്ണമായി വാഞ്ഛിക്കുന്നില്ല, പകരം അവർ യേശുവിന്‍റെ രണ്ടാമത്തെ വരവിനായി കാംക്ഷിക്കുകയും, അതുവഴി രക്ഷപ്രാപിക്കുമെന്നു കരുതുകയും ചെയ്യുന്നു. ഒരിക്കൽക്കൂടി, ഈ മലിനവും അധാർമികവുമായ ഭൂമിയിൽനിന്ന് യേശു എല്ലാ മനുഷ്യരെയും വീണ്ടെടുക്കുന്നതിനായി അവർ ഉറ്റുനോക്കിക്കൊണ്ടിരിക്കുന്നു. ഇത്തരം ആളുകൾ അന്ത്യദിനങ്ങളിൽ എന്‍റെ കൃത്യം പൂർത്തീകരിക്കുന്നവരായി മാറാൻ എങ്ങനെ സാധിക്കും? മനുഷ്യന്‍റെ ആഗ്രഹങ്ങൾക്ക് എന്‍റെ ഇച്ഛകളെ പൂർത്തീകരിക്കാനോ എന്‍റെ കൃത്യം സഫലീകരിക്കാനോ കഴിവില്ല; എന്തെന്നാൽ മനുഷ്യൻ ഞാൻ മുമ്പ് ചെയ്ത പ്രവൃത്തികളെ പ്രശംസിക്കുകയും വിലമതിക്കുകയും മാത്രമേ ചെയ്യുന്നുള്ളൂ; എന്നാൽ ഞാൻ എപ്പോഴും നൂതനവും, ഒരിക്കലും പഴയതുമല്ലാത്ത ദൈവംതന്നെയാണെന്ന് അവർ അറിയുന്നില്ല. ഞാൻ യഹോവയും യേശുവും ആണെന്നു മാത്രമേ മനുഷ്യൻ അറിയുന്നുള്ളൂ, പക്ഷേ മനുഷ്യവർഗത്തിന്‍റെ അന്ത്യം വരുത്തുന്ന അന്തിമദൈവമാണ് ഞാനെന്നുള്ള കാര്യത്തെക്കുറിച്ച് അവർക്ക് ലവലേശം ധാരണയില്ല. മനുഷ്യർ ആഗ്രഹിക്കുന്നതും അറിയുന്നതുമെല്ലാം അവരുടെ സ്വന്തം ആശയങ്ങൾക്കനുസൃതമായവയും അവരുടെ നേത്രങ്ങളാൽ കാണാൻ കഴിയുന്നവയും മാത്രമാണ്. അതിന് ഞാൻ ചെയ്യുന്ന പ്രവൃത്തിയോട് താദാത്മ്യമില്ല, പ്രത്യുത അതുമായി പൊരുത്തക്കേടിലാണ്. എന്‍റെ കൃത്യം മനുഷ്യരുടെ ആശയാനുസൃതം ചെയ്യുകയാണെങ്കിൽ അതെപ്പോഴായിരിക്കും അവസാനിക്കുക? മനുഷ്യർ എപ്പോഴായിരിക്കും വിശ്രാന്തിയിൽ പ്രവേശിക്കുക? അതുപോലെ, എനിക്ക് എങ്ങനെയാണ് ശബത്തിൽ അഥവാ ഏഴാം ദിനത്തിലേക്ക് പ്രവേശിക്കാൻ കഴിയുക? ഞാൻ എന്‍റെ പദ്ധതിയനുസരിച്ചും എന്‍റെ ഉദ്ദേശ്യമനുസരിച്ചും പ്രവർത്തിക്കുന്നു—മനുഷ്യന്‍റെ ചിന്താനുസരണമല്ല.


സുവിശേഷം പ്രചരിപ്പിക്കുന്ന വേല മനുഷ്യനെ രക്ഷിക്കുന്ന വേല കൂടിയാണ്

ഭൂമിയിലെ എന്‍റെ വേലയുടെ ലക്ഷ്യങ്ങൾ എല്ലാവരും മനസ്സിലാക്കേണ്ടതുണ്ട്; അതായത്, ആത്യന്തികമായി ഞാൻ നേടാൻ ആഗ്രഹിക്കുന്നത് എന്താണെന്നും ഈ പ്രവൃത്തി പൂർത്തിയാകുന്നതിനു മുമ്പ് ഞാൻ ഏതു തലംവരെ എത്തിച്ചേരേണ്ടതുണ്ടെന്നും മനസ്സിലാക്കേണ്ടതാണ്. ഇന്നുവരെ എന്നോടൊപ്പം നടന്നശേഷം, എന്‍റെ പ്രവൃത്തി എന്താണെന്ന് ആളുകൾക്ക് മനസ്സിലാകുന്നില്ലെങ്കിൽ, അവർ എന്നോടൊപ്പം നടന്നത് വൃഥാവല്ലേ? ആളുകൾ എന്നെ അനുഗമിക്കുന്നെങ്കിൽ, അവർ എന്‍റെ ഇഷ്ടം അറിഞ്ഞിരിക്കണം. ആയിരക്കണക്കിനു സംവത്സരങ്ങളായി ഞാൻ ഭൂമിയിൽ പ്രവർത്തിച്ചുകൊണ്ടിരിക്കുന്നു, ഇന്നേവരെ ഞാൻ അങ്ങനെ എന്‍റെ വേല നിർവഹിക്കുന്നതിൽ തുടരുന്നു. എന്‍റെ വേലയിൽ നിരവധി പദ്ധതികൾ ഉൾപ്പെട്ടിരിക്കുന്നെങ്കിലും അതിന്‍റെ ഉദ്ദേശ്യത്തിന് ഒരു മാറ്റവും വന്നിട്ടില്ല; ഉദാഹരണത്തിന്, മനുഷ്യന്‍റെ നേർക്ക് എന്‍റെ ഉള്ളിൽ ന്യായവിധിയും ശാസനയും നിറഞ്ഞിരിക്കുന്നെങ്കിലും, ഞാൻ ഇപ്പോഴും ചെയ്യുന്ന കാര്യങ്ങൾ അവനെ രക്ഷിക്കാൻ വേണ്ടിയാണ്, എന്‍റെ സുവിശേഷം ഇനിയും മെച്ചമായി പ്രചരിപ്പിക്കുന്നതിനു വേണ്ടിയാണ്, മനുഷ്യൻ തികഞ്ഞവൻ ആയിത്തീർന്നാൽ എല്ലാ വിജാതീയരുടെയും ഇടയിൽ എന്‍റെ വേല കൂടുതലായി വ്യാപിപ്പിക്കുന്നതിനു വേണ്ടിയാണ്. ഇന്ന്, ഒട്ടനവധി ആളുകൾ വളരെക്കാലമായി ആകുലതയിൽ ആണ്ടുപോയ ഒരു കാലത്ത്, ഞാൻ ഇപ്പോഴും എന്‍റെ വേലയിൽ തുടരുന്നു; മനുഷ്യനെ വിധിക്കുകയും ശിക്ഷിക്കുകയും ചെയ്യേണ്ടതിന് ഞാൻ ചെയ്യേണ്ടതായ വേല ഞാൻ തുടരുന്നു. ഞാൻ പറയുന്നതിൽ മനുഷ്യൻ മടുപ്പ് കാണിക്കുകയും എന്‍റെ പ്രവൃത്തിയെ കുറിച്ച് ആരായാൻ യാതൊരു ആഗ്രഹവും കാണിക്കാതിരിക്കുകയും ചെയ്തിട്ടും, ഞാൻ ഇപ്പോഴും എന്‍റെ ചുമതല നിറവേറ്റിക്കൊണ്ടിരിക്കുന്നു. എന്തെന്നാൽ എന്‍റെ പ്രവൃത്തിയുടെ ഉദ്ദേശ്യം മാറ്റമില്ലാതെ തുടരുന്നു, എന്‍റെ ആദിമ പദ്ധതിക്കു ഭംഗം വരുകയില്ല. എന്നെ മെച്ചമായി അനുസരിക്കാൻ മനുഷ്യനെ പ്രാപ്തനാക്കുക എന്നതാണ് എന്‍റെ ന്യായവിധിയുടെ ധർമം, എന്‍റെ ശിക്ഷയുടെ ധർമമാകട്ടെ കൂടുതൽ ഫലപ്രദമായി മാറ്റം വരുത്താൻ അവനെ അനുവദിക്കുക എന്നതും. ഞാൻ ചെയ്യുന്ന കാര്യങ്ങൾ എന്‍റെ കാര്യനിർവഹണത്തെ പ്രതി ആണെങ്കിലും, മനുഷ്യന് ഗുണകരമല്ലാത്ത യാതൊന്നും ഒരിക്കലും ഞാൻ ചെയ്തിട്ടില്ല. കാരണം ഇസ്രായേലിനു പുറത്തുള്ള ദേശങ്ങളിൽ ഞാൻ കാലുറപ്പിക്കേണ്ടതിന്, ഇസ്രായേലിന് അപ്പുറത്തുള്ള ജനതകളെ ഇസ്രായേല്യരെ പോലെതന്നെ അനുസരണമുള്ളവരാക്കാൻ, അവരെ സാക്ഷാൽ മനുഷ്യരാക്കാൻ, ഞാൻ ആഗ്രഹിക്കുന്നു. ഇതാണ് എന്‍റെ കാര്യനിർവഹണം; വിജാതീയ ജനതകളുടെ ഇടയിൽ ഞാൻ നിറവേറ്റുന്ന വേലയാണ് ഇത്. ഇപ്പോൾ പോലും, ഒട്ടേറെ പേർ എന്‍റെ കാര്യനിർവഹണം മനസ്സിലാക്കുന്നില്ല; അത്തരം കാര്യങ്ങളിൽ അവർക്ക് താത്പര്യമില്ല എന്നതാണ് കാരണം, സ്വന്തം ഭാവിയെയും ലക്ഷ്യങ്ങളെയും കുറിച്ചു മാത്രമാണ് അവർക്കു ചിന്ത. ഞാൻ എന്തുതന്നെ പറഞ്ഞാലും, ഞാൻ ചെയ്യുന്ന വേലയോട് അവർക്കു നിസ്സംഗതയാണ്, പകരം നാളത്തെ ലക്ഷ്യസ്ഥാനങ്ങളിൽ മാത്രമാണ് അവരുടെ ദത്തശ്രദ്ധ. കാര്യങ്ങൾ ഇതേ രീതിയിൽ തുടർന്നാൽ, എന്‍റെ വേല എങ്ങനെ വിപുലമാകും? എങ്ങനെ എന്‍റെ സുവിശേഷം ലോകമെമ്പാടും വ്യാപിക്കും? നിങ്ങൾ ഇത് അറിയണം: എന്റെ വേല വ്യാപിക്കുമ്പോൾ, ഞാൻ നിങ്ങളെ ചിതറിക്കും, യഹോവ ഇസ്രായേൽ ഗോത്രങ്ങളിൽ ഓരോന്നിനെയും പ്രഹരിച്ചതുപോലെ തന്നെ നിങ്ങളെ പ്രഹരിക്കും. ഇതെല്ലാം ചെയ്യുന്നത് എന്‍റെ സുവിശേഷം ഭൂമിയിലെമ്പാടും പരക്കാനാണ്, അതു വിജാതീയ ജനതകളുടെ അടുക്കൽ എത്താനാണ്, എന്‍റെ പേര് മുതിർന്നവരും കുട്ടികളും ഒരുപോലെ മഹിമപ്പെടുത്താനാണ്, കൂടാതെ സകല ഗോത്രങ്ങളിലെയും ജനതകളിലെയും ആളുകളുടെ അധരങ്ങൾ എന്‍റെ വിശുദ്ധനാമത്തെ സ്തുതിക്കാനാണ്. ഈ അവസാന യുഗത്തിൽ എന്‍റെ പേര് വിജാതീയരുടെ ഇടയിൽ മഹത്ത്വപ്പെടാനാണ്, ജനതകളിൽ പെട്ടവർ എന്‍റെ ചെയ്തികൾ കണ്ട് അവ നിമിത്തം എന്നെ സർവശക്തൻ എന്നു വിളിക്കാനാണ്, അങ്ങനെ എന്‍റെ വചനങ്ങൾ ഉടൻ നിവർത്തിയേറാനാണ്. ഞാൻ ഇസ്രായേല്യരുടെ ദൈവം മാത്രമല്ല, വിജാതീയരുടെ എല്ലാ ജനതകളുടെയും, ഞാൻ ശപിച്ചിട്ടുള്ളവരുടെ പോലും, ദൈവം കൂടിയാണെന്ന് സകലരെയും അറിയിക്കും. ഞാൻ സകല സൃഷ്ടിയുടെയും ദൈവമാണെന്ന് സകലരും അറിയാൻ ഇടയാക്കും. ഇതാണ് എന്‍റെ ഏറ്റവും വലിയ വേല, അന്ത്യനാളുകളിലേക്കുള്ള എന്‍റെ പ്രവർത്തന പദ്ധതിയുടെ ഉദ്ദേശ്യം, അന്ത്യനാളുകളിൽ നിറവേറ്റപ്പെടേണ്ട ഒരേയൊരു പ്രവൃത്തി.

ആയിരക്കണക്കിനു വർഷങ്ങളായി ഞാൻ കൈകാര്യം ചെയ്തുപോന്ന പ്രവൃത്തി മനുഷ്യന് പൂർണമായും വെളിപ്പെടുത്തുന്നത് അന്ത്യനാളുകളിൽ മാത്രമാണ്. എന്‍റെ കാര്യനിർവഹണത്തിന്‍റെ പൂർണ രഹസ്യം ഞാൻ ഇപ്പോൾ മാത്രമാണ് മനുഷ്യന് വെളിപ്പെടുത്തിയിരിക്കുന്നത്; മാത്രമല്ല മനുഷ്യൻ എന്‍റെ വേലയുടെ ഉദ്ദേശ്യം മനസ്സിലാക്കുകയും എന്‍റെ എല്ലാ രഹസ്യങ്ങളും ഗ്രഹിക്കുകയും ചെയ്തിരിക്കുന്നു. ഏത് ലക്ഷ്യസ്ഥാനത്തെ കുറിച്ചാണോ മനുഷ്യൻ തത്പരനായിരിക്കുന്നത് അതേക്കുറിച്ചുള്ള സകല കാര്യങ്ങളും ഞാൻ ഇതിനകം മനുഷ്യനോട് പറഞ്ഞുകഴിഞ്ഞിരിക്കുന്നു. 5,900 വർഷത്തിലേറെയായി ഗുപ്തമായിരുന്ന എന്‍റെ രഹസ്യങ്ങളെല്ലാം ഞാൻ ഇതിനകം മനുഷ്യനു വേണ്ടി അനാവരണം ചെയ്തിരിക്കുന്നു. ആരാണ് യഹോവ? ആരാണ് മിശിഹാ? ആരാണ് യേശു? ഇതെല്ലാം നിങ്ങൾ അറിഞ്ഞിരിക്കണം. എന്‍റെ പ്രവൃത്തി ഈ പേരുകളോടു ബന്ധപ്പെട്ടിരിക്കുന്നു. നിങ്ങൾ അത് ഗ്രഹിച്ചിട്ടുണ്ടോ? എന്‍റെ വിശുദ്ധനാമം എങ്ങനെയാണ് ഘോഷിക്കപ്പെടേണ്ടത്? എന്‍റെ ഏതെങ്കിലും പേരുകളാൽ എന്നെ വിളിച്ചിട്ടുള്ള ജനതകളിൽ ഏതിലെങ്കിലേക്കും എന്‍റെ നാമം എങ്ങനെയാണ് വ്യാപിക്കേണ്ടത്? എന്‍റെ പ്രവൃത്തി വികസിച്ചുകൊണ്ടിരിക്കുന്നു, ഞാൻ അത് അതിന്‍റെ പൂർണതയിൽ സകല ജനതകളിലേക്കും വ്യാപിപ്പിക്കും. എന്‍റെ പ്രവൃത്തി നിങ്ങളിൽ നടപ്പിലാക്കിയിരിക്കുന്നതിനാൽ, ഇസ്രായേലിലെ ദാവീദ്ഗൃഹത്തിലെ ഇടയന്മാരെ യഹോവ പ്രഹരിച്ചതുപോലെ ഞാൻ നിങ്ങളെ പ്രഹരിക്കും, നിങ്ങൾ സകല ജനതകളുടെയും ഇടയിൽ ചിതറിപ്പോകാൻ ഇടയാക്കും. അന്ത്യനാളുകളിൽ ഞാൻ സകല ജനതകളെയും തരിപ്പണമാക്കി അവയിലെ ജനങ്ങളെ ചിതറിക്കും. ഞാൻ വീണ്ടും മടങ്ങിവരുമ്പോൾ, എന്‍റെ ജ്വലിക്കുന്ന ജ്വാലകൾ നിശ്ചയിച്ച അതിർവരമ്പുകളിലൂടെ ജനതകൾ വിഭജിക്കപ്പെട്ടിരിക്കും. ആ സമയത്ത്, ചുട്ടുപൊള്ളുന്ന സൂര്യനെപ്പോലെ ഞാൻ പുതുതായി എന്നെത്തന്നെ മനുഷ്യർക്ക് വെളിപ്പെടുത്തും; അവർ മുമ്പൊരിക്കലും കണ്ടിട്ടില്ലാത്ത വിശുദ്ധനായവന്‍റെ പ്രതിച്ഛായയിൽ അവരുടെ മുമ്പാകെ സ്വയം വെളിപ്പെടുത്തും; യഹോവയായ ഞാൻ ഒരിക്കൽ യഹൂദാ ഗോത്രങ്ങളുടെ ഇടയിലൂടെ നടന്നതുപോലെ ജനപ്പെരുപ്പമുള്ള ജനതകളുടെ ഇടയിലൂടെ നടക്കും. അന്നുമുതൽ, ഭൂമിയിലെ മനുഷ്യരാശിയുടെ ജീവിതത്തിൽ ഞാൻ അവരെ നയിക്കും. അവിടെ അവർ തീർച്ചയായും എന്‍റെ മഹത്ത്വം കാണും, ജീവിതത്തിൽ വഴികാട്ടിയായി വായുവിൽ ഒരു മേഘസ്തംഭവും അവർ തീർച്ചയായും കാണും, കാരണം ഞാൻ വിശുദ്ധ സ്ഥലങ്ങളിൽ പ്രത്യക്ഷമാകും. മനുഷ്യൻ എന്‍റെ നീതിദിവസവും എന്‍റെ മഹത്ത്വമാർന്ന പ്രത്യക്ഷതയും കാണും. ഞാൻ മുഴു ഭൂമിമേലും വാഴുകയും എന്‍റെ അനേകം പുത്രന്മാരെ മഹത്ത്വപ്പെടുത്തുകയും ചെയ്യുമ്പോൾ അത് സംഭവിക്കും. ഭൂമിയിലെമ്പാടും മനുഷ്യർ കുമ്പിടും, മനുഷ്യരുടെ ഇടയിൽ, ഞാൻ ഇന്നു നിർവഹിക്കുന്ന പ്രവൃത്തിയാകുന്ന പാറമേൽ, എന്‍റെ കൂടാരം ഉറപ്പായി സ്ഥാപിക്കപ്പെടും. ആലയത്തിൽ ആളുകൾ എന്നെ സേവിക്കുകയും ചെയ്യും. വൃത്തിഹീനവും മലിനവുമായ കാര്യങ്ങളാൽ മൂടിയ യാഗപീഠം ഞാൻ കഷണങ്ങളായി തർത്തശേഷം പുതിയ ഒന്ന് നിർമിക്കും. ജനിച്ച് അധികമാകാത്ത ആട്ടിൻകുട്ടികളെയും പശുക്കിടാങ്ങളെയും വിശുദ്ധ ബലിപീഠത്തിലേക്കു കൊണ്ടുവരും. ഇപ്പോഴത്തെ ആലയം തകർത്തു കളഞ്ഞശേഷം പുതിയ ഒന്ന് നിർമിക്കും. മ്ലേച്ഛരായ ആളുകളെക്കൊണ്ട് നിറഞ്ഞ, ഇപ്പോഴത്തെ ആലയം തകർന്നുവീഴും, ഞാൻ പണിയാനിരിക്കുന്ന ആലയം എന്നോട് വിശ്വസ്തരായ ദാസന്മാരെക്കൊണ്ട് നിറയും. അവർ ഒരിക്കൽക്കൂടി എഴുന്നേറ്റു നിന്ന് എന്‍റെ ആലയത്തിന്‍റെ മഹത്ത്വത്തിനായി എന്നെ സേവിക്കും. എനിക്കു വലിയ മഹത്ത്വം ലഭിക്കുന്ന ദിവസം നിങ്ങൾ തീർച്ചയായും കാണും, ഞാൻ ആലയം പൊളിച്ചുകളഞ്ഞിട്ട് പുതിയ ഒന്ന് നിർമിക്കുന്ന നാൾ നിങ്ങൾ തീർച്ചയായും കാണും. എന്‍റെ കൂടാരം മനുഷ്യരുടെ ലോകത്തിലേക്കു വരുന്ന ദിവസവും നിങ്ങൾ തീർച്ചയായും കാണും. ഞാൻ ആ ആലയം തകർത്തുകളയുമ്പോൾ, മനുഷ്യരുടെ ഈ ലോകത്തിലേക്ക് എന്‍റെ കൂടാരം കൊണ്ടുവരും, എന്‍റെ വരവ് അവർ കാണുന്നതുപോലെ തന്നെ. സകല ജനതകളെയും തകർത്തശേഷം ഞാൻ അവരെ പുതുതായി കൂട്ടിവരുത്തും; തുടർന്ന് എന്‍റെ ആലയം പണിയുകയും എന്‍റെ യാഗപീഠം സ്ഥാപിക്കുകയും ചെയ്യും, അങ്ങനെ എല്ലാവർക്കും എനിക്കു യാഗം അർപ്പിക്കുകയും എന്‍റെ ആലയത്തിൽ എന്നെ സേവിക്കുകയും വിജാതീയ ജനതകൾക്കിടയിൽ എന്‍റെ പ്രവൃത്തിക്കായി സവിശ്വസ്തം സ്വയം അർപ്പിക്കുകയും ചെയ്യാനാകും. അവർ ആധുനികകാല ഇസ്രായേല്യരായി മാറും; പുരോഹിത വസ്ത്രവും കിരീടവും അണിഞ്ഞ അവരുടെ നടുവിൽ, യഹോവയായ എന്‍റെ മഹത്ത്വം ഉണ്ടായിരിക്കും, എന്‍റെ മഹിമ അവരുടെമേൽ വരുകയും അവരോടൊപ്പം വസിക്കുകയും ചെയ്യും. വിജാതീയ ജനതകൾക്കിടയിലെ എന്‍റെ പ്രവൃത്തിയും അതേ രീതിയിൽ നടപ്പാക്കപ്പെടും. ഇസ്രായേലിലെ എന്‍റെ വേല എങ്ങനെ ആയിരുന്നുവോ, അതുപോലെ ആയിരിക്കും വിജാതീയ ജനതകളിലെ എന്‍റെ വേലയും, കാരണം ഞാൻ ഇസ്രായേലിൽ എന്‍റെ വേല വിപുലമാക്കുകയും വിജാതീയ ജനതകളിലേക്ക് അതു വ്യാപിപ്പിക്കുകയും ചെയ്യും.

എന്‍റെ ആത്മാവ് വലിയ പ്രവൃത്തി ചെയ്യുന്ന സമയവും വിജാതീയ ജനതകൾക്കിടയിൽ ഞാൻ എന്‍റെ വേല ആരംഭിക്കുന്ന സമയവും ഇപ്പോഴാണ്. അതിലുപരി, എന്‍റെ വേല കൂടുതൽ വേഗത്തിലും ഫലപ്രദമായും മുന്നോട്ടു പോകുന്നതിനായി, സൃഷ്ടിക്കപ്പെട്ട എല്ലാ ജീവികളെയും ഞാൻ തരംതിരിച്ച് ഓരോന്നിനെയും അതതിന്‍റെ വിഭാഗത്തിൽ ആക്കിവെക്കുന്ന സമയം ഇതാണ്. അതിനാൽ, ഞാൻ നിങ്ങളോട് ആവശ്യപ്പെടുന്നത്, എന്‍റെ എല്ലാ വേലയ്ക്കും നിങ്ങൾ മുഴുവൻ സ്വത്വവും അർപ്പിക്കാനാണ്; അതു മാത്രമല്ല, ഞാൻ നിങ്ങളിൽ ചെയ്ത സകല പ്രവൃത്തികളും നിങ്ങൾ വ്യക്തമായി തിരിച്ചറിഞ്ഞ് ഉറപ്പാക്കാനും എന്‍റെ പ്രവൃത്തി കൂടുതൽ ഫലപ്രദമായിത്തീരേണ്ടതിന് നിങ്ങളുടെ സർവശക്തിയും അതിൽ അർപ്പിക്കാനും കൂടെയാണ് ആവശ്യപ്പെടുന്നത്. ഇതാണ് നിങ്ങൾ മനസ്സിലാക്കേണ്ടത്. തിരികെ വരാനുള്ള മാർഗം അന്വേഷിച്ചുകൊണ്ട് അല്ലെങ്കിൽ ജഡികസുഖം തേടിക്കൊണ്ട് നിങ്ങൾക്കിടയിൽ പോരാടുന്നതിൽനിന്ന് വിട്ടുനിൽക്കുക; അത് എന്‍റെ വേലയെ വൈകിപ്പിക്കും, നിങ്ങളുടെ വിസ്മയകരമായ ഭാവിയെയും. അങ്ങനെ ചെയ്യുന്നത് സംരക്ഷണമല്ല, നാശമായിരിക്കും നിങ്ങളുടെമേൽ കൊണ്ടുവരിക. അത് നിങ്ങൾക്കു വിഡ്ഢിത്തം ആയിരിക്കില്ലേ? ഇന്ന് നിങ്ങൾ അത്യാഗ്രഹത്തോടെ ആസ്വദിക്കുന്ന കാര്യങ്ങൾ തന്നെയാണ് നിങ്ങളുടെ ഭാവി നശിപ്പിക്കുന്നതും, എന്നാൽ ഇന്ന് നിങ്ങൾ അനുഭവിക്കുന്ന വേദനയാണ് നിങ്ങൾക്കു സംരക്ഷണമായി ഉതകുന്നത്. സ്വയം കരകയറുക അങ്ങേയറ്റം ദുഷ്കരമായ പ്രലോഭനങ്ങൾക്ക് ഇരകളാകുന്നത് ഒഴിവാക്കാനും സൂര്യനെ കണ്ടെത്താൻ കഴിയാതിരിക്കുമാറ് കനത്ത മൂടൽമഞ്ഞിൽ അശ്രദ്ധമായി അകപ്പെടുന്നത് ഒഴിവാക്കാനും നിങ്ങൾ ഈ കാര്യങ്ങൾ വ്യക്തമായി അറിഞ്ഞിരിക്കണം. കനത്ത മൂടൽമഞ്ഞ് നീങ്ങുമ്പോൾ, മഹാദിവസത്തിലെ ന്യായവിധിയിൽ ആണെന്നു നിങ്ങൾ സ്വയം തിരിച്ചറിയും. അപ്പോഴേക്കും, എന്‍റെ ദിവസം മനുഷ്യരാശിയോട് അടുത്തുകൊണ്ടിരിക്കും. എന്‍റെ ന്യായവിധിയിൽനിന്ന് നിങ്ങൾ എങ്ങനെ രക്ഷപ്പെടും? സൂര്യന്‍റെ കൊടുംചൂട് നിങ്ങൾക്ക് എങ്ങനെ സഹിക്കാൻ കഴിയും? ഞാൻ എന്‍റെ സമൃദ്ധി മനുഷ്യന് നൽകുമ്പോൾ, അവൻ അതിനെ തന്‍റെ മാറോടു ചേർക്കുന്നില്ല, പിന്നെയോ ആരും കാണാത്ത ഒരു മൂലയിലേക്കു തള്ളുന്നു. എന്‍റെ ദിവസം മനുഷ്യനിൽ വന്നിറങ്ങുമ്പോൾ, മേലാൽ അവന് എന്‍റെ സമൃദ്ധിയോ പണ്ടേ ഞാൻ അവനോട് സംസാരിച്ച സത്യത്തിന്‍റെ കയ്പേറിയ വചനങ്ങളോ കണ്ടെത്താൻ കഴിയില്ല. വെളിച്ചത്തിന്‍റെ തെളിമ നഷ്ടപ്പെട്ട് ഇരുളിലേക്കു നിപതിച്ചതിനാൽ അവൻ വിലപിച്ചു നിലവിളിക്കും. ഇന്ന് നിങ്ങൾ കാണുന്നത് എന്‍റെ വായിൽനിന്നു പുറപ്പെടുന്ന മൂർച്ചയുള്ള വാൾ മാത്രമാണ്. നിങ്ങൾ എന്‍റെ കയ്യിലെ ദണ്ഡോ ഞാൻ മനുഷ്യനെ പൊള്ളിക്കുന്ന അഗ്നിജ്വാലയോ കണ്ടിട്ടില്ല; അതുകൊണ്ടാണ് നിങ്ങൾ ഇപ്പോഴും എന്‍റെ സാന്നിധ്യത്തിൽ അഹങ്കാരിയും അമിതഭോഗിയും ആയിരിക്കുന്നത്; അതുകൊണ്ടാണ് നിങ്ങൾ ഇപ്പോഴും എന്‍റെ ഭവനത്തിൽ എന്നോട് പോരടിക്കുന്നത്; അതുകൊണ്ടാണ് ഞാൻ എന്‍റെ അധരങ്ങളാൽ സംസാരിച്ചതിനോട് നിങ്ങൾ മനുഷ്യഭാഷയിൽ തർക്കിക്കുന്നത്. മനുഷ്യൻ എന്നെ ഭയക്കുന്നില്ല; ഇന്നുപോലും അവൻ എന്നോട് ശത്രുത പുലർത്തിയിട്ടും, യാതൊരു ഭയവുമില്ലാതെ കഴിയുന്നു. അനീതിയുടെ നാക്കും പല്ലുമാണ് നിങ്ങളുടെ വായിൽ ഉള്ളത്. നിങ്ങളുടെ വാക്കുകളും പ്രവൃത്തികളും ഹവ്വയെ പാപം ചെയ്യാൻ പ്രലോഭിപ്പിച്ച സർപ്പത്തെപ്പോലെയാണ്. നിങ്ങൾ പരസ്പരം കണ്ണിനു കണ്ണും പല്ലിന് പല്ലും ആവശ്യപ്പെടുന്നു, സ്ഥാനമാനങ്ങളും സമ്പത്തും സ്വന്തമാക്കാൻ നിങ്ങൾ എന്‍റെ സാന്നിധ്യത്തിൽ പോരടിക്കുന്നു, എന്നിട്ടും ഞാൻ നിങ്ങളുടെ വാക്കുകളും പ്രവൃത്തികളും രഹസ്യമായി നിരീക്ഷിക്കുന്നുണ്ടെന്ന് നിങ്ങൾ അറിയുന്നില്ല. നിങ്ങൾ എന്‍റെ സന്നിധിയിൽ വരുന്നതിനുമുമ്പ്, ഞാൻ നിങ്ങളുടെ ഹൃദയത്തിന്‍റെ ആഴം അറിഞ്ഞിരിക്കുന്നു. എന്‍റെ കൈപ്പിടിയിൽനിന്ന് രക്ഷപ്പെടാനും എന്‍റെ കൺവെട്ടത്തുനിന്ന് ഓടിയകലാനും മനുഷ്യൻ എപ്പോഴും ആഗ്രഹിക്കുന്നു, പക്ഷേ ഞാൻ ഒരിക്കലും അവന്‍റെ വാക്കുകളിൽനിന്നോ പ്രവൃത്തികളിൽനിന്നോ ഒഴിഞ്ഞുമാറിയിട്ടില്ല. പകരം, മനുഷ്യന്‍റെ അനീതിയെ ശിക്ഷിക്കാനും അവന്‍റെ മത്സരത്തിന്മേൽ ന്യായവിധി നടപ്പാക്കാനും ഞാൻ ആ വാക്കുകളും പ്രവൃത്തികളും എന്‍റെ ദൃഷ്ടിയിൽ പ്രവേശിക്കാൻ ബോധപൂർവം അനുവദിക്കുന്നു. അങ്ങനെ, മനുഷ്യന്‍റെ രഹസ്യത്തിലുള്ള വാക്കുകളും പ്രവൃത്തികളും എന്‍റെ ന്യായാസനത്തിന്‍റെ മുമ്പാകെ എപ്പോഴും ഉണ്ട്, എന്‍റെ ന്യായവിധി ഒരിക്കലും മനുഷ്യനെ വിട്ടുപോയിട്ടില്ല, അവന്‍റെ മത്സരം അത്ര കഠിനമാണ്. എന്‍റെ ആത്മാവിന്‍റെ സന്നിധിയിൽ ഉച്ചരിക്കപ്പെട്ടതും ചെയ്യപ്പെട്ടതുമായ മനുഷ്യന്‍റെ എല്ലാ വാക്കുകളും പ്രവൃത്തികളും കത്തിച്ച് ശുദ്ധീകരിക്കുക എന്നതാണ് എന്‍റെ വേല. ഈ വിധത്തിൽ,[a] ഞാൻ ഭൂമി വിട്ടുപോകുന്ന സമയത്തും ആളുകൾ എന്നോട് വിശ്വസ്തരായിരിക്കും, എന്‍റെ വിശുദ്ധ ദാസന്മാർ എന്‍റെ വേലയിൽ ചെയ്യുന്നതുപോലെ അപ്പോഴും അവർ എന്നെ സേവിക്കും. എന്‍റെ പ്രവൃത്തി പൂർത്തിയാകുന്ന ദിവസംവരെ അതു ഭൂമിയിൽ തുടരാൻ ഇത് അനുവദിക്കുന്നു.

അടിക്കുറിപ്പുകൾ:

a. “ഈ വിധത്തിൽ” എന്ന പദപ്രയോഗം മൂലപാഠത്തിൽ ഇല്ല.


ന്യായപ്രമാണയുഗത്തിലെ പ്രവർത്തനങ്ങൾ

യഹോവ ഇസ്രയേൽ ജനതയ്ക്കിടയിൽ ചെയ്ത പ്രവൃത്തി മനുഷ്യർക്കിടയിലെ ദൈവത്തിന്റെ ഭൗമിക ഉത്ഭവസ്ഥാനത്തെ ഉറപ്പിച്ചു. അവൻ സന്നിഹിതനായിരുന്ന വിശുദ്ധസ്ഥലം കൂടിയാണ് അത്. അവൻ തന്റെ പ്രവൃത്തികൾ ഇസ്രായേൽ ജനങ്ങൾക്കിടയിൽ മാത്രമായി ഒതുക്കി നിർത്തി. ആദ്യകാലങ്ങളിൽ അവൻ ഇസ്രായേലിനു പുറത്ത് പ്രവർത്തിച്ചതേയില്ല. പിന്നെയോ, തന്റെ പ്രവർത്തനത്തിന്റെ വ്യാപ്തി ചുരുക്കുന്നതിനായി അനുയോജ്യരെന്നു കണ്ട ആളുകളെ അവിടുന്ന് തിരഞ്ഞെടുത്തു. ദൈവം ആദാമിനെയും ഹവ്വായെയും സൃഷ്ടിച്ച ഇടമാണ് ഇസ്രായേൽ. അവിടത്തെ മണ്ണുകൊണ്ടാണ് യഹോവ മനുഷ്യനെ സൃഷ്ടിച്ചത്. ആ സ്ഥലം ഭൂമിയിലെ അവന്റെ പ്രവൃത്തികളുടെ കേന്ദ്രസ്ഥാനമായി മാറി. നോഹയുടെയും അതുപോലെ ആദാമിന്റെയും പിൻതലമുറക്കാരായ ഇസ്രായേൽ ജനത ആയിരുന്നു ഭൂമിയിൽ യഹോവയുടെ പ്രവർത്തനങ്ങളുടെ മാനുഷിക അടിത്തറ.

 ഈ കാലത്ത് യഹോവ ഇസ്രായേലിൽ ചെയ്ത പ്രവർത്തനങ്ങളുടെ പ്രസക്തിയും ഉദ്ദേശ്യവും പടികളും മുഴുഭൂമിയിലും ഇസ്രായേലിനെ കേന്ദ്രസ്ഥാനമാക്കി തന്റെ പ്രവർത്തനത്തിന് തുടക്കമിടുക എന്നതായിരുന്നു. ക്രമേണ ആ പ്രവർത്തനം വിജാതീയരുടെ ദേശങ്ങളിലേക്കും വ്യാപിക്കുമായിരുന്നു. ഈ തത്ത്വത്തിൽ ഊന്നിയാണ് മുഴു പ്രപഞ്ചത്തിലും അവൻ പ്രവർത്തിക്കുന്നത്—ഒരു മാതൃക സ്ഥാപിക്കുക, തുടർന്ന് മുഴു പ്രപഞ്ചത്തിലെയും സർവ ജനതകൾക്കും അവന്റെ സുവിശേഷം ലഭ്യമാകുന്നതുവരെ അത് ക്രമേണ വ്യാപിപ്പിക്കുക എന്നതാണ് അത്. നോഹയുടെ പിൻതലമുറക്കാരായിരുന്നു ആദ്യത്തെ ഇസ്രായേല്യർ. യഹോവയുടെ ജീവശ്വാസം മാത്രം ലഭിച്ചവരായിരുന്നു അവർ. ജീവിതത്തിന്റെ അടിസ്ഥാന ആവശ്യങ്ങൾ കൈകാര്യം ചെയ്യാൻ വേണ്ട അറിവുകൾ മാത്രമുള്ളവർ. യഹോവ എന്തുതരം ദൈവമാണെന്നോ മനുഷ്യന് വേണ്ടിയുള്ള അവന്റെ ഹിതം എന്താണെന്നോ സർവസൃഷ്ടികളുടെയും കർത്താവിനെ എങ്ങനെ വണങ്ങണം എന്നോ ഒന്നും അറിയാത്തവരായിരുന്നു അവർ. അനുസരിക്കപ്പെടേണ്ട[a] നിയമങ്ങളും പ്രമാണങ്ങളും ഉണ്ടെന്നോ, സ്രഷ്ടാവിനു വേണ്ടി ജീവനുള്ള സൃഷ്ടികൾ നിർവഹിക്കാൻ കടപ്പെട്ട ചുമതലകൾ ഉണ്ടെന്നോ ഒന്നും ആദാമിന്റെ പിൻമുറക്കാർക്ക് അറിവില്ലായിരുന്നു. ഭർത്താവ് വിയർപ്പൊഴുക്കി പണിയെടുത്ത് കുടുംബത്തിനു വേണ്ടത് സമ്പാദിക്കണമെന്നും ഭാര്യ ഭർത്താവിനു വിധേയപ്പെട്ടും യഹോവ സൃഷ്ടിച്ച മനുഷ്യവംശത്തിന്റെ നൈരന്തര്യം ഉറപ്പാക്കിയും ജീവിക്കണമെന്നും മാത്രമായിരുന്നു അവർക്ക് അറിയാമായിരുന്നത്. മറ്റു വാക്കുകളിൽ പറഞ്ഞാൽ, യഹോവയുടെ ജീവശ്വാസവും ജീവനും മാത്രം കൈമുതലായുണ്ടായിരുന്ന അവർക്ക് ദൈവപ്രമാണങ്ങൾ അനുസരിച്ചു ജീവിക്കേണ്ടത് എങ്ങനെയെന്നോ സർവസൃഷ്ടികളുടെയും കർത്താവായ ദൈവത്തെ തൃപ്തിപ്പെടുത്തേണ്ടത് എങ്ങനെയെന്നോ ഒന്നും അറിയില്ലായിരുന്നു. വളരെക്കുറച്ചു കാര്യങ്ങളേ അവർക്ക് അറിയാമായിരുന്നുള്ളൂ. അതിനാൽ, അവരുടെ ഹൃദയങ്ങളിൽ കാപട്യമോ വഞ്ചനയോ ഇല്ലായിരുന്നെങ്കിലും, അവർക്കിടയിൽ ഒരിക്കലും അസൂയയോ മാത്സര്യമോ ഉയർന്നുവന്നില്ലെങ്കിലും, സർവസൃഷ്ടികളുടെയും കർത്താവായ യഹോവയെക്കുറിച്ച് അവർക്ക് യാതൊരുവിധ അറിവോ ബോധ്യമോ ഇല്ലായിരുന്നു. യഹോവ സൃഷ്ടിച്ചവ ഭക്ഷിക്കാനും ആസ്വദിക്കാനും മാത്രമേ മനുഷ്യവംശത്തിന്റെ ഈ പൂർവികർക്ക് അറിയുമായിരുന്നുള്ളൂ; യഹോവയെ ബഹുമാനിക്കാൻ അവർക്ക് അറിയുമായിരുന്നില്ല; മുട്ടുകുത്തി ആരാധിക്കേണ്ടവനാണ് അവനെന്ന് അവർക്ക് അറിയുമായിരുന്നില്ല. പിന്നെ എങ്ങനെയാണ് അവരെ അവന്റെ സൃഷ്ടികളാണ് എന്നു പറയാൻ കഴിയുക? ഇതായിരുന്നു അവസ്ഥയെങ്കിൽ “യഹോവയാണ് സർവസൃഷ്ടികളുടെയും കർത്താവ്” എന്നും “തന്റെ പ്രത്യക്ഷരൂപങ്ങളാകാനും തന്നെ മഹത്ത്വപ്പെടുത്താനും തന്നെ പ്രതിനിധീകരിക്കാനും വേണ്ടി അവൻ മനുഷ്യനെ സൃഷ്ടിച്ചു” എന്നും ഒക്കെ പറയപ്പെട്ടത് വൃഥാവിലാകുമായിരുന്നില്ലേ? യഹോവയോട് സവിശേഷമായ യാതൊരു ആദരവും ഇല്ലാതിരുന്ന ഒരു ജനതയ്ക്ക് എങ്ങനെയാണ് അവിടുത്തെ മഹത്ത്വത്തിന് സാക്ഷ്യം വഹിക്കാൻ കഴിയുക? അവർക്ക് എങ്ങനെയാണ് അവിടുത്തെ മഹത്ത്വത്തിന്റെ പ്രത്യക്ഷരൂപങ്ങളാകാൻ കഴിയുമായിരുന്നത്? “മനുഷ്യനെ ഞാൻ എന്റെ ഛായയിൽ സൃഷ്ടിച്ചു” എന്ന യഹോവയുടെ വാക്കുകൾ തിന്മയുടെ മൂർത്തരൂപമായ സാത്താന്റെ കൈകളിൽ ഒരു ആയുധം ആകുമായിരുന്നില്ലേ? യഹോവയുടെ മനുഷ്യസൃഷ്ടിക്കു മേൽ അപമാനത്തിന്റെ അടയാളമായി ഈ വാക്കുകൾ മാറുമായിരുന്നില്ലേ? പ്രവർത്തനത്തിന്റെ ആ ഘട്ടം പൂർത്തിയാക്കുവാൻ വേണ്ടി, മനുഷ്യസൃഷ്ടിക്കു ശേഷം ആദാമിന്റെ കാലം മുതൽ നോഹയുടെ കാലം വരെ അവൻ അവർക്ക് നിർദ്ദേശങ്ങൾ നൽകുകയോ വഴിനടത്തുകയോ ചെയ്തില്ല. മഹാപ്രളയം ലോകത്തെ നശിപ്പിച്ചതിനു ശേഷമുള്ള കാലത്താണ് അവൻ ആദാമിന്റെയും നോഹയുടെയും പിൻതലമുറക്കാരായ ഇസ്രായേൽ ജനതയെ ഔപചാരികമായി വഴിനടത്താൻ തുടങ്ങിയത്. ഇസ്രായേലിൽ അവൻ ചെയ്ത പ്രവൃത്തികളും അവൻ പറഞ്ഞ വചനങ്ങളും ഇസ്രായേൽ ദേശമെങ്ങുമുള്ള ജീവിതത്തിൽ ഇസ്രായേൽ ജനതയ്ക്ക് മാർഗ്ഗദർശനമായി ഉതകി. തന്നിൽനിന്നു ജീവൻ സ്വീകരിക്കാനും വെറും പൊടിയിൽ നിന്ന് സൃഷ്ടിക്കപ്പെട്ട മനുഷ്യനായി ഉണർന്നെണീൽക്കാനും മനുഷ്യനെ പ്രാപ്തനാക്കുംവിധം അവന്റെ ഉള്ളിലേയ്ക്കു ജീവശ്വാസം നിറയ്ക്കാൻ മാത്രമല്ല യഹോവയ്ക്കു കഴിയുക എന്ന്, മനുഷ്യനെ ദഹിപ്പിച്ചുകളയാനും ശാപഗ്രസ്തനാക്കാനും തന്റെ അധികാരദണ്ഡ് ഉപയോഗിച്ച് മനുഷ്യവംശത്തെ ഭരിക്കാനും കഴിവുള്ളവനാണ് താനെന്ന് അതുവഴി മനുഷ്യർക്ക് അവൻ വെളിപ്പെടുത്തിക്കൊടുത്തു. ഭൂമിയിൽ മനുഷ്യന്റെ ജീവിതത്തെ നയിക്കാനും രാത്രിയുടെയും പകലിന്റെയും മണിക്കൂറുകൾക്കനുസരിച്ച് മനുഷ്യർക്കിടയിൽ പ്രവർത്തിക്കാനും വചനം പകരാനും അവനു കഴിയുമെന്നും അവർ കണ്ടു. മനുഷ്യനെ പൊടിയിൽനിന്ന് എടുത്തതാണെന്നും അതിലുപരി അവനാണ് മനുഷ്യനെ സൃഷ്ടിച്ചതെന്നും അവന്റെ സൃഷ്ടികൾ മുഴുവനും അറിയുന്നതിനു വേണ്ടിയായിരുന്നു അവന്റെ പ്രവൃത്തികൾ. അതു മാത്രമല്ല, അവിടുന്ന് തന്റെ പ്രവൃത്തികൾ ആദ്യമേ ഇസ്രായേലിൽ ചെയ്തത് മറ്റു ജനതകളും വിഭാഗങ്ങളും (ആദാമിന്റെയും ഹവ്വായുടെയും സന്തതികളും ഇസ്രായേൽ ജനതയിൽനിന്നു വഴിപിരിഞ്ഞു പോയവരുമായ അവരും ഇസ്രായേലിൽ നിന്നു ഭിന്നരായിരുന്നില്ല) യഹോവയുടെ സുവിശേഷം ഇസ്രായേലിൽ നിന്നു സ്വീകരിക്കുന്നതിനും ഈ പ്രപഞ്ചത്തിലെ സൃഷ്ടിക്കപ്പെട്ട സർവ ജീവജാലങ്ങളും അങ്ങനെ യഹോവയെ ആദരിക്കുന്നതിനും അവിടുത്തെ മഹത്വം തിരിച്ചറിയുന്നതിനും വേണ്ടിയായിരുന്നു. യഹോവ ഇസ്രായേലിൽ തന്റെ പ്രവൃത്തികൾ തുടങ്ങിവയ്ക്കുന്നതിനു പകരം മനുഷ്യവംശത്തെ സൃഷ്ടിച്ചതിനു ശേഷം ഈ ഭൂമിയിൽ യഥേഷ്ടം ജീവിക്കാൻ അവരെ വിട്ടിരുന്നെങ്കിൽ, മനുഷ്യന്റെ ഭൗതിക പ്രകൃതം മൂലം (പ്രകൃതം എന്നാൽ മനുഷ്യന് കാണാൻ കഴിയാത്ത സാധനങ്ങളെ ഒരിക്കലും അറിയാൻ കഴിയില്ല എന്നാണ്—എന്നു വച്ചാൽ യഹോവയാണ് മനുഷ്യവംശത്തെ സൃഷ്ടിച്ചതെന്ന് അവന് മനസ്സിലാക്കാൻ കഴിയില്ല, എന്തിനാണ് സൃഷ്ടിച്ചതെന്നും മനസ്സിലാക്കാൻ കഴിയില്ല.) അവന് യഹോവയാണ് മനുഷ്യവംശത്തെ സൃഷ്ടിച്ചതെന്നോ അവിടുന്ന് സർവസൃഷ്ടിയുടെയും കർത്താവാണെന്നോ ഒരിക്കലും മനസ്സിലാക്കാൻ കഴിയുമായിരുന്നില്ല. യഹോവ മനുഷ്യവംശത്തോടൊപ്പം വഴികാട്ടിയായി കുറേക്കാലം ഇവിടെ കഴിയുന്നതിനു പകരം മനുഷ്യനെ സൃഷ്ടിച്ച് ഈ ഭൂമിയിൽ വിട്ടിട്ട് കൈയിലെ പൊടിയും തട്ടി പോയിരുന്നെങ്കിൽ മാനവരാശി മുഴുവൻ ശൂന്യതയിലേയ്ക്കു മടങ്ങിയേനെ. സ്വർഗ്ഗവും ഭൂമിയും അവിടുത്തെ സൃഷ്ടികൾ മുഴുവനും സമ്പൂർണ്ണ മാനാവരാശിയും ശൂന്യതയിലേയ്ക്കു മടങ്ങുകയും സാത്താനാൽ ചവിട്ടിമെതിക്കപ്പെടുകയും ചെയ്തേനെ. “ഈ ഭൂമിയിൽ, അവിടുത്തെ സൃഷ്ടികൾക്കു നടുവിൽ അവിടുത്തേയ്ക്കു നിൽക്കാൻ ഒരിടം, ഒരു വിശുദ്ധ സ്ഥലം” എന്ന യഹോവയുടെ ആഗ്രഹം തച്ചുതകർക്കപ്പെട്ടേനേ. അതിനാലാണ് മനുഷ്യവംശത്തെ സൃഷ്ടിച്ചതിനു ശേഷം അവരുടെ മധ്യേ വസിച്ച് അവരുടെ ജീവിതങ്ങളിൽ അവരെ വഴിനയിക്കുവാനും അവരുടെ ഇടയിൽ നിന്ന് അവരോടു സംസാരിക്കുവാനും അവൻ ആഗ്രഹിച്ചത്. ഇവയെല്ലാം അവിടുത്തെ ഇച്ഛ സാക്ഷാത്കരിക്കാനും അവിടുത്തെ പദ്ധതി നിറവേറ്റാനും വേണ്ടി ആയിരുന്നു. സർവ ജീവജാലങ്ങളെയും സൃഷ്ടിക്കുന്നതിനും മുമ്പേ താൻ തയാറാക്കിയ പദ്ധതി നിറവേറ്റുന്നതിനു വേണ്ടിയായിരുന്നു ഇസ്രായേലിൽ അവൻ നടത്തിയ പ്രവർത്തനം. ആയതിനാൽ, അവിടുന്ന് ആദ്യമേ ഇസ്രായേലിൽ പ്രവർത്തിച്ചതും അവിടുന്ന് സർവ ജീവജാലങ്ങളെയും സൃഷ്ടിച്ചതും തമ്മിൽ പൊരുത്തക്കേടുകളൊന്നും ഇല്ല. പിന്നെയോ രണ്ടും അവിടുത്തെ കാര്യനിർവഹണത്തിനും അവിടുത്തെ വേലയ്ക്കും അവിടുത്തെ മഹത്വത്തിനും വേണ്ടിയും അതുപോലെതന്നെ മനുഷ്യസൃഷ്ടിയുടെ അർത്ഥം ആഴമുള്ളതാക്കാൻ വേണ്ടിയും ആയിരുന്നു. നോഹയ്ക്കു ശേഷമുള്ള രണ്ടായിരം വർഷക്കാലം അവിടുന്ന് ഭൂമിയിൽ മനുഷ്യവംശത്തിന്റെ ജീവിതത്തെ വഴികാട്ടി. ഈ കാലയളവിൽ അവിടുന്ന് സർവസൃഷ്ടിയുടെയും കർത്താവായ യഹോവയെ ആദരിക്കേണ്ടത് എങ്ങനെയെന്ന്, ജീവിതത്തിൽ പെരുമാറേണ്ടത് എങ്ങനെയെന്ന്, ജീവിതം മുന്നോട്ടു കൊണ്ടുപോകേണ്ടത് എങ്ങനെയെന്ന്, സർവോപരി യഹോവയുടെ ഒരു സാക്ഷിയായിരിക്കേണ്ടത് എങ്ങനെയെന്ന്, അവനെ അനുസരിക്കേണ്ടത് എങ്ങനെയെന്ന്, അവന് ആദരവ് നൽകേണ്ടത് എങ്ങനെയെന്ന്, ദാവീദും പുരോഹിതന്മാരും ചെയ്തതു പോലെ സംഗീതത്താൽ അവനെ സ്തുതിക്കേണ്ടത് എങ്ങനെയെന്ന് ഒക്കെ പഠിപ്പിച്ചു.

യഹോവ തന്റെ പ്രവർത്തനങ്ങൾ ചെയ്ത ആ രണ്ടായിരം വർഷങ്ങൾക്കു മുമ്പ് മനുഷ്യന് ഒന്നും അറിവില്ലായിരുന്നു. ഏറെക്കുറെ മുഴുവൻ മനുഷ്യവർഗ്ഗം അധാർമ്മികതയിലേക്കു നിപതിച്ചിരുന്നു. മഹാപ്രളയം ലോകത്തെ നശിപ്പിക്കുന്നതിനു മുമ്പുള്ള കാലത്ത് അവർ അധാർമികതയുടെയും അപഥസഞ്ചാരത്തിന്റെയും പരമകാഷ്ഠയിലെത്തുകയും അവരുടെ ഹൃദയങ്ങളിൽ യഹോവയ്ക്കു സ്ഥാനമില്ലാതാകുകയും അവന്റെ വഴികളിൽ അവർക്കു താല്പര്യം നശിക്കുകയും ചെയ്തിരുന്നു. യഹോവ നിറവേറ്റാൻ പോകുകയായിരുന്ന പ്രവൃത്തികൾ അവർക്കു മനസ്സിലാക്കാൻ സാധിച്ചില്ല. അവർക്ക് യുക്തിബോധമോ അറിവോ ഇല്ലായിരുന്നു. മനുഷ്യനെയും ദൈവത്തെയും ലോകത്തെയും ജീവനെയും മറ്റു പലതിനെയും പറ്റിയുള്ള തികഞ്ഞ അജ്ഞതയുടെ പാരമ്യത്തിൽ കേവലം ശ്വസിക്കുന്ന യന്ത്രങ്ങളെപ്പോലെ ആയിരുന്നു അവർ. ഭൂമിയിൽ അവർ സർപ്പത്തെപ്പോലെ പലതരം പ്രലോഭനങ്ങളിൽ വ്യാപൃതരായി, യഹോവയ്ക്ക് അപ്രിയമായ പല കാര്യങ്ങളും സംസാരിച്ചു. എന്നാൽ അവരുടെ അജ്ഞത പരിഗണിച്ച് യഹോവ അവരെ ശിക്ഷയിൽ നിന്നും ശാസനയിൽ നിന്നും ഒഴിവാക്കി. പ്രളയശേഷം, നോഹയ്ക്ക് 601 വയസ്സ് ഉള്ളപ്പോഴാണ് യഹോവ ഔപചാരികമായി നോഹയ്ക്കു പ്രത്യക്ഷപ്പെടുന്നതും അവനും അവന്റെ കുടുംബത്തിനും മാർഗദർശനം നൽകുന്നതും നോഹയ്ക്കും മക്കൾക്കുമൊപ്പം പ്രളയത്തെ അതിജീവിച്ച പറവകളെയും ജന്തുക്കളെയും ന്യായപ്രമാണയുഗത്തിന്റെ അന്ത്യത്തോളം 2500 വർഷം നയിച്ചതും. അവൻ ആകെ 2000 വർഷക്കാലം ഔപചാരികമായി ഇസ്രായേലിൽ പ്രവർത്തിക്കുകയായിരുന്നു; 500 വർഷം ഇസ്രായേലിലും അതേസമയം പുറംനാടുകളിലും പ്രവർത്തിച്ചു. അങ്ങനെ അത് ആകെ 2500 വർഷം ഉണ്ടായിരുന്നു. ഇക്കാലയളവിൽ, യഹോവയെ ആരാധിക്കുവാൻ ഒരു ദേവാലയം നിർമ്മിക്കണമെന്നും പുരോഹിതവസ്ത്രങ്ങൾ ധരിക്കണമെന്നും പാദുകം ധരിച്ച് ദേവാലയം മലിനമാക്കിയതിന്റെ പേരിൽ ദേവാലയശൃംഗത്തിൽ നിന്ന് അഗ്നി അയച്ച് അവരെ ദഹിപ്പിച്ചുകളയാതിരിക്കേണ്ടതിന് പ്രഭാതത്തിൽ പാദരക്ഷകളില്ലാതെ ദേവാലയത്തിൽ പ്രവേശിക്കണമെന്നും അവൻ ഇസ്രായേൽക്കാരെ ഉദ്ബോധിപ്പിച്ചു. അവർ തങ്ങളുടെ ചുമതലകൾ നിറവേറ്റുകയും യഹോവയുടെ പദ്ധതികൾക്ക് കീഴ്പ്പെട്ടു ജീവിക്കുകയും ചെയ്തു. അവർ ദേവാലയത്തിൽ ചെന്ന് യഹോവയോടു പ്രാർത്ഥിക്കുകയും ദൈവത്തിന്റെ വെളിപാട് ലഭിച്ച ശേഷം, അതായത് അവിടുന്നു സംസാരിച്ചതിനു ശേഷം, അവർ മറ്റു നിരവധി ജനതകളെ വഴിനയിക്കുകയും തങ്ങളുടെ ദൈവമായ യഹോവയോട് ആദരവ് പുലർത്തണമെന്ന് അവരെ പഠിപ്പിക്കുകയും ചെയ്തു. അവരുടെയുള്ളിൽ യഹോവയോട് ആദരവ് വളർത്താനും അവരെ അനുസരണയിൽ നിലനിർത്താനുമായി അവിടുന്ന് അവരോട് ഒരു ദേവാലയവും യാഗപീഠവും നിർമ്മിക്കണമെന്നും യഹോവ നിശ്ചയിച്ചിരിക്കുന്ന സമയത്ത്, അതായത് പെസഹാക്കാലത്ത്, യാഗപീഠത്തിൽ യഹോവയ്ക്കു ബലിയർപ്പിക്കാൻ കന്നുകിടാങ്ങളെയും ആട്ടിൻകുട്ടികളെയും ഒരുക്കണമെന്നും യഹോവ അവരോടു പറഞ്ഞു. അവർ ഈ നിയമം അനുസരിച്ചോ എന്നത് യഹോവയോടുള്ള അവരുടെ വിശ്വസ്തതയുടെ അടയാളമായി ഗണിക്കപ്പെട്ടു. തന്റെ സൃഷ്ടിയുടെ ഏഴാം ദിവസം അവിടുന്ന് അവർക്ക് ശബത്ത് ദിനമായി കൽപ്പിച്ചു നൽകി. ശബത്തിന്റെ പിറ്റേന്ന് ആഴ്ചയുടെ ആദ്യദിവസമായി, യഹോവയെ സ്തുതിക്കുവാനും അവിടുത്തേക്ക് ബലിയർപ്പിക്കുവാനും അവിടുത്തേക്ക് കീർത്തനങ്ങൾ ആലപിക്കുവാനും ഉള്ള ദിവസമായി, അവൻ കൽപ്പിച്ചു നൽകി. ഈ ദിവസം യഹോവയുടെ യാഗപീഠത്തിലെ യാഗവസ്തുക്കൾ എല്ലാവർക്കും ഒരുപോലെ ആസ്വദിക്കാവുന്ന വിധം യാഗപീഠത്തിലെ യാഗവസ്തുക്കൾ സർവജനങ്ങൾക്കുമായി വീതിച്ചു നൽകാനായി അവൻ പുരോഹിതരെയെല്ലാം കൂട്ടിവരുത്തി. അവർ അനുഗ്രഹീതരാണെന്ന്, അവർ ഒരു ഓഹരി അവനുമായി പങ്കുവെക്കുകയാണെന്ന്, അവർ തന്റെ തിരഞ്ഞെടുക്കപ്പെട്ട ജനമാണെന്ന് (അതായിരുന്നു ഇസ്രായേലുമായുള്ള അവിടുത്തെ ഉടമ്പടി) യഹോവ അവരോടു പറഞ്ഞു. ഇക്കാരണത്താലാണ് ഇന്നുവരെയും ഇസ്രായേല്യർ യഹോവ തങ്ങളുടെ മാത്രം ദൈവമാണെന്നും വിജാതീയരുടെ ദൈവമല്ലെന്നും പറയുന്നത്.

ന്യായപ്രമാണയുഗത്തിൽ ഈജിപ്തിൽ നിന്ന് മോശയോടൊപ്പം പുറപ്പെട്ട ഇസ്രായേൽ ജനതയ്ക്കു നൽകാനായി യഹോവ നിരവധി കല്പനകൾ അവനു നൽകി. ഈ കല്പനകൾ യഹോവ ഇസ്രായേൽക്കാർക്കു നൽകിയവയാണ്; അവയ്ക്ക് ഈജിപ്തുകാരുമായി യാതൊരു ബന്ധവുമില്ലായിരുന്നു. ഇസ്രായേൽ ജനതയെ അനുസരണയിൽ നിലനിർത്താൻ ഉദ്ദേശിച്ചുള്ളവയായിരുന്നു അവ. അവരിൽനിന്ന് പലതും നിഷ്കർഷിക്കുന്നതിനായി അവൻ ആ കല്പനകളെ ഉപയോഗിച്ചു. ശബത്ത് ആചരിച്ചോ, മാതാപിതാക്കളെ ബഹുമാനിച്ചോ, വിഗ്രഹങ്ങളെ ആരാധിച്ചോ എന്നിങ്ങനെയുള്ള കാര്യങ്ങളെ ആധാരമാക്കിയാണ് അവർ പാപികളാണോ നീതിമാന്മാരാണോ എന്നു വിധിച്ചിരുന്നത്. അവർക്കിടയിൽ, യഹോവയിൽ നിന്നുള്ള തീയേറ്റ് നിപതിച്ചവരും കല്ലേറേറ്റ് മരിച്ചവരും യഹോവയുടെ അനുഗ്രഹങ്ങൾ ഏറ്റുവാങ്ങിയവരും ഉണ്ട്. യഹോവയുടെ കല്പനകൾ അവർ അനുസരിച്ചുവോ ഇല്ലയോ എന്നതിനെ അടിസ്ഥാനമാക്കിയായിരുന്നു ഇതൊക്കെ നിശ്ചയിച്ചിരുന്നത്. ശബത്ത് ആചരിക്കാത്തവരെ കല്ലെറിഞ്ഞു കൊല്ലുമായിരുന്നു. ശബത്ത് ആചരിക്കാത്ത പുരോഹിതരെ യഹോവയുടെ അഗ്നി എരിച്ചുകളയുമായിരുന്നു. മാതാപിതാക്കളെ ബഹുമാനിക്കാത്തവരെയും കല്ലെറിഞ്ഞു കൊല്ലുമായിരുന്നു. ഇതിനെല്ലാം യഹോവയുടെ ആശീർവാദമുണ്ടായിരുന്നു. ആളുകളെ അവരുടെ ജീവിതത്തിൽ വഴിനയിക്കുമ്പോൾ അവർ എതിർത്തുനിൽക്കാതെ താൻ പറയുന്നത് കേൾക്കുവാനും അനുസരിക്കുവാനും വേണ്ടിയാണ് യഹോവ തന്റെ പ്രമാണങ്ങൾ സ്ഥാപിച്ചത്. ഈ നിയമങ്ങൾ പുതുതായി രൂപം കൊണ്ട മനുഷ്യവംശത്തെ വരുതിയിൽ നിർത്താനും തന്റെ ഭാവി പ്രവർത്തനത്തിനു അടിത്തറ ഇടാനുമായി അവിടുന്ന് പ്രയോഗിച്ചു. അങ്ങനെ, യഹോവയുടെ പ്രവർത്തനങ്ങളെ അടിസ്ഥാനമാക്കി ഈ ആദ്യ യുഗത്തെ ന്യായപ്രമാണയുഗം എന്നു വിളിച്ചു. യഹോവ നിരവധി ഉദ്ബോധനങ്ങൾ നടത്തുകയും ധാരളം പ്രവൃത്തികളിൽ ഏർപ്പെടുകയും ചെയ്തെങ്കിലും അവൻ ജനതകളെ ഗുണോന്മുഖമായി മാത്രമേ നയിച്ചുള്ളൂ. അജ്ഞരായ ആ ആളുകളെ മാനുഷികതയുള്ളവരാകുന്നത് എങ്ങനെയെന്ന്, ജീവിക്കേണ്ടത് എങ്ങനെയെന്ന്, യഹോവയുടെ വഴി മനസ്സിലാക്കുന്നത് എങ്ങനെയെന്ന് അവൻ പഠിപ്പിച്ചു. തന്റെ വഴി പിന്തുടരാനും തന്റെ നിയമങ്ങൾ പാലിക്കാനും ജനതകളെ പ്രാപ്തരാക്കുക എന്നതായിരുന്നു ഏറെയും അവന്റെ പ്രവൃത്തികൾകൊണ്ട് ഉദ്ദേശിച്ചത്. നേരിയ തോതിൽ മാർഗഭ്രംശം സംഭവിച്ചവരിലാണ് അവിടുന്ന് പ്രവർത്തിച്ചത്. അവരുടെ പ്രകൃതത്തെയോ ജീവിതഗതിയെയോ മാറ്റിമറിക്കുന്നത്ര ഗഹനമായിരുന്നില്ല അത്. ആളുകളെ നിയന്ത്രിക്കാനും പരിമിതപ്പെടുത്താനും മാത്രം നിയമങ്ങൾ ഉപയോഗിക്കുന്നതിലേ അവൻ ശ്രദ്ധ ഊന്നിയുള്ളൂ. അക്കാലത്തെ ഇസ്രായേല്യരെ സംബന്ധിച്ചിടത്തോളം യഹോവ ദേവാലയത്തിലെയും അതുപോലെതന്നെ സ്വർഗ്ഗത്തിലെയും ഒരും ദൈവം മാത്രമായിരുന്നു. അവൻ മേഘസ്തംഭവും അഗ്നിസ്തംഭവും ആയിരുന്നു. യഹോവയുടെ പ്രമാണങ്ങളും കല്പനകളും—നിയമങ്ങൾ എന്നു പോലും പറയാം—എന്ന് ഇന്നത്തെ ആളുകൾ മനസ്സിലാക്കുന്ന കാര്യങ്ങൾ അനുസരിക്കുക എന്നതു മാത്രമാണ് യഹോവ അവരോട് ആവശ്യപ്പെട്ടത്. കാരണം അവരിൽ പരിവർത്തനം വരുത്തുക എന്നതായിരുന്നില്ല അവന്റെ ഉദ്ദേശ്യം, പിന്നെയോ മനുഷ്യന് അവശ്യം ഉണ്ടായിരിക്കേണ്ട വസ്തുക്കൾ അവർക്കു കൂടുതൽ നൽകുക എന്നതും സ്വന്തം അധരങ്ങളിൽനിന്ന് അവർക്ക് ഉദ്ബോധനം പകരുക എന്നതുമായിരുന്നു. എന്തുകൊണ്ടെന്നാൽ സൃഷ്ടിക്കപ്പെട്ടതിനു ശേഷം മനുഷ്യന് അവശ്യം ഉണ്ടായിരിക്കേണ്ട യാതൊന്നും ലഭിച്ചില്ല. അതിനാൽ യഹോവ മനുഷ്യർക്ക് ഭൂമിയിലെ ജീവിതത്തിൽ അവശ്യം ഉണ്ടായിരിക്കേണ്ടവയെല്ലാം അവർക്കു നൽകി. അങ്ങനെ അവിടുന്ന് നയിച്ച ജനത അവരുടെ പൂർവ്വമാതാപിതാക്കളായ ആദാമിനെക്കാളും ഹവ്വയെക്കാളും മികവിൽ ജീവിച്ചു; കാരണം യഹോവ അവർക്കു നൽകിയ കാര്യങ്ങൾ ആദിയിൽ ആദാമിനും ഹവ്വായ്ക്കും നൽകിയവയെക്കാൾ മികച്ചവ ആയിരുന്നു. ഇവയ്ക്കെല്ലാമുപരിയായി, യഹോവ ഇസ്രായേലിൽ ചെയ്ത പ്രവൃത്തികൾ മാനവരാശിയെ നയിക്കാനും മാനവരാശിക്ക് തങ്ങളുടെ സ്രഷ്ടാവിനെ തിരിച്ചറിയാനുള്ള അവസരമൊരുക്കാനും വേണ്ടി മാത്രമായിരുന്നു. അവൻ അവരെ കീഴടക്കുകയോ പരിവർത്തിതരാക്കുകയോ ചെയ്തില്ല, മാർഗ്ഗദർശനം നൽകുക മാത്രമാണ് ചെയ്തത്. ഇതാണ് ന്യായപ്രമാണയുഗത്തിൽ യഹോവയുടെ പ്രവർത്തനങ്ങളുടെ ആകെത്തുക. ഇതാണ് ഇസ്രായേൽ ദേശം മുഴുവനിലും അവിടുത്തെ പ്രവർത്തനങ്ങളുടെ പശ്ചാത്തലവും വാസ്തവവും സത്തയും, മനുഷ്യവംശത്തെ യഹോവയുടെ നിയന്ത്രണത്തിൽ നിർത്താനുള്ള അവന്റെ ആറായിരം വർഷത്തെ പ്രവർത്തനത്തിന്റെ തുടക്കവും. ഇതിൽ നിന്നാണ് അവന്റെ ആറായിരം വർഷത്തേക്കുള്ള കാര്യനിർവഹണ പദ്ധതി ഉരുവായിരിക്കുന്നത്.

അടിക്കുറിപ്പുകൾ:

a. “അനുസരിക്കപ്പെടേണ്ട” എന്ന പദപ്രയോഗം മൂലപാഠത്തിൽ ഇല്ല.


വീണ്ടെടുപ്പിന്‍റെ യുഗത്തിലെ വേലയ്ക്കു പിന്നിലെ യാഥാർത്ഥ്യം

എന്‍റെ ആകമാനമായ നിർവഹണപദ്ധതിയിൽ മൂന്നു ഘട്ടങ്ങളുണ്ട്, അഥവാ മൂന്നു യുഗങ്ങളുണ്ട്: തുടക്കത്തിലെ നിയമയുഗം, കൃപായുഗം (വീണ്ടെടുപ്പിന്‍റെ യുഗവും ഇതുതന്നെ), അന്ത്യദിനങ്ങളിലെ രാജ്യയുഗം. ഓരോ യുഗത്തിന്‍റെയും പ്രകൃതമനുസരിച്ച് ഈ മൂന്നു യുഗങ്ങളിലെയും എന്‍റെ പ്രവൃത്തി അതിന്‍റെ ഉള്ളടക്കത്തിൽ വ്യത്യാസപ്പെട്ടിരിക്കുന്നു. പക്ഷേ, ഓരോ യുഗത്തിലും ഈ പ്രവൃത്തി മനുഷ്യന്‍റെ ആവശ്യങ്ങൾക്ക് അനുയോജ്യമാണ്; അഥവാ, കുറെക്കൂടി കൃത്യമായിപ്പറഞ്ഞാൽ, സാത്താനെതിരെ ഞാൻ നടത്തുന്ന യുദ്ധത്തിൽ സാത്താൻ പ്രയോഗിക്കുന്ന തന്ത്രങ്ങൾക്ക് അനുസൃതമായിരിക്കും. സാത്താനെ പരാജയപ്പെടുത്തുകയാണ്, എന്‍റെ ജ്ഞാനവും സർവശക്തിയും പ്രകടിപ്പിക്കുകയാണ്, സാത്താന്‍റെ തന്ത്രങ്ങളെല്ലാം തുറന്നു കാട്ടുകയാണ്, സാത്താന്‍റെ അധീശത്വത്തിൻകീഴിൽ കഴിയുന്ന മാനവരാശിയെ ആകമാനം അതുവഴി രക്ഷിക്കുകയാണ് എന്‍റെ പ്രവൃത്തിയുടെ ഉദ്ദേശ്യം. എന്‍റെ ജ്ഞാനവും സർവശക്തിയും പ്രദർശിപ്പിക്കുന്നതിനാണ് അത്; സാത്താന്‍റെ അസഹനീയമായ ബീഭത്സത തുറന്നു കാട്ടുന്നതിനാണത്. അതിനെക്കാളുപരി, നന്മതിന്മകളെ വ്യവഛേദിക്കാൻ സൃഷ്ടികളെ അനുവദിക്കാനും സർവതിന്‍റെയും ഭരണാധികാരി ഞാനാണെന്ന് അറിയാനും സാത്താൻ മനുഷ്യവംശത്തിന്‍റെ ശത്രുവാണെന്നും ഒരു നീചനാണെന്നും ദുഷ്ടനാണെന്നും വ്യക്തമായി കാണാനും കൂടിയാണ്. മാത്രമല്ല, പരിപൂർണമായ ഉറപ്പോടെ നല്ലതും ചീത്തയും തമ്മിലുള്ള, സത്യവും അസത്യവും തമ്മിലുള്ള, വിശുദ്ധിയും അശുദ്ധിയും തമ്മിലുള്ള, മഹത്ത്വമുള്ളതും ഹീനമായതും തമ്മിലുള്ള വ്യത്യാസത്തെക്കുറിച്ച് പറയാൻ അവരെ അനുവദിക്കാൻ കൂടിയാണ്. അജ്ഞതയിലാണ്ട മനുഷ്യരാശി അങ്ങനെ, മനുഷ്യരാശിയെ പാപ പങ്കിലമാക്കിയത് ഞാനല്ല എന്നും എനിക്ക്—സ്രഷ്ടാവിന്—മാത്രമേ മനുഷ്യരാശിയെ രക്ഷിക്കാൻ കഴിയൂ, മനുഷ്യന് ആസ്വദിക്കാൻ കഴിയുന്നവ നൽകാനാകൂ എന്നും എനിക്ക് സാക്ഷ്യം നൽകാനുള്ള പ്രാപ്തി നേടും. മാത്രമല്ല, ഞാനാണ് സർവതിന്‍റെയും ഭരണാധികാരി എന്നും ഞാൻ സൃഷ്ടിച്ചതെങ്കിലും പിന്നീട് എനിക്കെതിരെ തിരിഞ്ഞ ഒന്നു മാത്രമാണ് സാത്താനെന്നും അവർ മനസ്സിലാക്കും. ആറായിരം വർഷത്തെ എന്‍റെ നിർവഹണപദ്ധതിയെ മൂന്നു ഘട്ടങ്ങളായി വിഭജിച്ചിരിക്കുന്നു; സൃഷ്ടിക്കപ്പെട്ടവ എനിക്ക് സാക്ഷ്യം നൽകാൻതക്ക പ്രാപ്തി നേടുന്നതിനും എന്‍റെ ഇച്ഛയെ ഗ്രഹിക്കുന്നതിനും ഞാനാണ് സത്യമെന്ന് അറിയുന്നതിനുമായി അപ്രകാരം ഞാൻ പ്രവർത്തിക്കുകയും ചെയ്യുന്നു. അപ്രകാരം, എന്‍റെ ആറായിരം വർഷത്തെ നിർവഹണപദ്ധതിയുടെ ആദ്യകാലപ്രവൃത്തികളുടെ സമയത്ത് നിയമത്തിന്‍റെ വേലയാണ് ഞാൻ ചെയ്തത്. ജനങ്ങളെ യഹോവ നയിച്ച വേലയായിരുന്നു അത്. രണ്ടാം ഘട്ടത്തിൽ കൃപായുഗത്തിന്‍റെ പ്രവൃത്തികൾ യൂദയായിലെ ഗ്രാമങ്ങളിൽ അവതീർണമായി. കൃപായുഗത്തിലെ സകലപ്രവൃത്തികളെയും പ്രതിനിധാനം ചെയ്യുന്നത് യേശുവാണ്. അവിടുന്ന് ജഡത്തിൽ അവതരിക്കുകയും കുരിശിൽ തറയ്ക്കപ്പെടുകയും ചെയ്തു. കൃപായുഗത്തിന് ആരംഭം കുറിച്ചതും അവിടുന്നാണ്. വീണ്ടെടുപ്പിന്‍റെ പ്രക്രിയ പൂർത്തിയാക്കാനും നിയമയുഗത്തിന് തിരശ്ശീലയിടാനും കൃപായുഗത്തിന് പ്രാരംഭം കുറിക്കാനുമാണ് അവിടുന്ന് കുരിശിൽ തറയ്ക്കപ്പെട്ടത്. അതിനാൽ അവിടുന്ന് “സർവാധിപതി” എന്നും “പാപപരിഹാരബലി” എന്നും “വീണ്ടെടുക്കുന്നവൻ” എന്നും വിളിക്കപ്പെടുന്നു. തദ്ഫലമായി, തത്ത്വത്തിൽ ഒന്നുതന്നെയെങ്കിലും യേശുവിന്‍റെ പ്രവൃത്തി യഹോവയുടെ പ്രവൃത്തിയിൽനിന്ന് ഉള്ളടക്കത്തിൽ വ്യത്യാസപ്പെട്ടിരിക്കുന്നു. ഭൂമിയിൽ ദൈവത്തിന്‍റെ പ്രവൃത്തിക്കായുള്ള അടിസ്ഥാനം—ആരംഭസ്ഥാനം—സുസ്ഥാപിതമാക്കുകയും നിയമങ്ങൾ, കല്പനകൾ എന്നിവ പുറപ്പെടുവിക്കുകയും ചെയ്തുകൊണ്ട് യഹോവ നിയമയുഗം തുടങ്ങിവെച്ചു. അവിടുന്ന് നിർവഹിച്ച പ്രവൃത്തിയുടെ രണ്ടു ഭാഗങ്ങളാണിവ. അവ നിയമയുഗത്തെ പ്രതിനിധാനം ചെയ്യുന്നു. നിയമങ്ങൾ പുറപ്പെടുവിക്കുക അല്ലായിരുന്നു കൃപായുഗത്തിൽ യേശു ചെയ്ത പ്രവൃത്തി; പ്രത്യുത, അവയെ പൂർത്തിയാക്കിക്കൊണ്ട് കൃപായുഗത്തെ ആനയിച്ചു കൊണ്ടുവരികയും രണ്ടായിരം വർഷം നീണ്ടുനിന്ന നിയമയുഗത്തിന് തിരശ്ശീലയിടുകയും ചെയ്യുകയായിരുന്നു. തന്‍റെ പ്രവൃത്തിയുടെ മുഖ്യഭാഗവും വീണ്ടെടുപ്പിലായിരുന്നുവെങ്കിലും കൃപായുഗം ആരംഭിക്കാനായി വന്ന വഴിവിളക്കായിരുന്നു അവിടുന്ന്. അതിനാൽ, ദ്വിവിധംകൂടിയായിരുന്നു അവിടുത്തെ പ്രവൃത്തി: ഒരു പുതുയുഗത്തിന് ആരംഭംകുറിക്കുക; തന്‍റെ കുരിശാരോഹണത്തിലൂടെ വീണ്ടെടുപ്പിന്‍റെ പ്രവൃത്തി പൂർത്തിയാക്കുക. അതിനുശേഷം അവിടുന്ന് കടന്നുപോയി. അതിൽപ്പിന്നെ നിയമയുഗം സമാപിക്കുകയും കൃപായുഗം ആരംഭിക്കുകയും ചെയ്തു.

ആ കാലഘട്ടത്തിലെ മനുഷ്യന്‍റെ ആവശ്യങ്ങൾക്കനുസൃതമായ പ്രവൃത്തിയാണ് യേശു ചെയ്തത്. മാനവരാശിയെ വീണ്ടെടുക്കുക, അവരുടെ പാപങ്ങളെ ക്ഷമിക്കുക എന്നതായിരുന്നു അവിടുത്തെ ദൗത്യം. അതിനാൽ അവിടുത്തെ സ്വഭാവം പൂർണമായും എളിമയുള്ളതായിരുന്നു, ക്ഷമയും സ്നേഹവും ഭക്തിയും സഹനശീലവും കരുണയും മറ്റുള്ളവരോട് സ്നേഹാർദ്രതയും ഉള്ളതായിരുന്നു. അവിടുന്ന് സമൃദ്ധമായ കൃപയും അനുഗ്രഹങ്ങളും മാനവരാശിക്ക് കൊണ്ടുവന്നു നൽകി; ജനങ്ങൾക്ക് അനുഭവിക്കാൻ സാധ്യമായവ എല്ലാം അവരുടെ ആസ്വാദനത്തിനായി അവിടുന്നു നൽകി—സമാധാനവും സന്തോഷവും; അവിടുത്തെ സഹിഷ്ണുതയും സ്നേഹവും; മറ്റുള്ളവരോടുള്ള അവിടുത്തെ കരുണയും സ്നേഹാർദ്രതയും. ആ കാലഘട്ടത്തിൽ, ആ ജനതയ്ക്ക് നൽകപ്പെട്ട ആസ്വാദ്യകരമായ കാര്യങ്ങളുടെ സമൃദ്ധി—അവരുടെ ഹൃദയങ്ങളിൽ അനുഭവപ്പെട്ട സമാധാനവും സുരക്ഷിതത്വവും; അന്തരാത്മാവിൽ അവർ അനുഭവിച്ച ആശ്വാസവും; പിന്നെ, രക്ഷകനായ യേശുവിലുള്ള അവരുടെ ആശ്രയത്വവും—അവർ ജീവിച്ചിരുന്ന യുഗത്തിലുടനീളം അവരോടൊപ്പം ഉണ്ടായിരുന്നു. കൃപായുഗത്തിൽ മാനവരാശി സാത്താനാൽ മുന്നേതന്നെ കളങ്കിതരായിരുന്നു. അതിനാൽ, സകലമനുഷ്യരെയും വീണ്ടെടുക്കുക എന്ന പ്രവൃത്തി സഫലമാകാനായി സമൃദ്ധമായ കൃപയും അനന്തമായ സഹനശക്തി, ക്ഷമ എന്നിവയും ആവശ്യമായിരുന്നു. അതിനെക്കാളുപരി, ഒരു ഫലം ഉണ്ടാകുന്നതിന്, മാനവരാശിയുടെ പാപങ്ങൾക്ക് പ്രായശ്ചിത്തമാകാൻ പര്യാപ്തമായ ഒരു അർപ്പണവും ആവശ്യമായിരുന്നു. കൃപായുഗത്തിൽ മാനവരാശി ദർശിച്ചത് മാനവരാശിയുടെ പാപങ്ങളുടെ പ്രായശ്ചിത്തത്തിനുള്ള എന്‍റെ കേവലമൊരു അർപ്പണം ആയിരുന്നു: യേശു. ദൈവം കാരുണ്യവാനും സഹനശീലനും ആയിരിക്കുമെന്നാണ് അവരാകെ അറിഞ്ഞിരുന്നത്; യേശുവിന്‍റെ കരുണയും സ്നേഹാർദ്രതയുമാണ് അവരാകെ കണ്ടിരുന്നത്. അത് അവർ കൃപായുഗത്തിൽ ജനിച്ചതുകൊണ്ടു മാത്രമായിരുന്നു. അതിനാൽ, അവർ വീണ്ടെടുക്കപ്പെടുന്നതിനു മുമ്പ്, അതിൽനിന്നും ഗുണം നേടേണ്ടതിനായി, യേശു അവരിൽ ചൊരിഞ്ഞ നിരവധി തരം കൃപകൾ അവർ അനുഭവിക്കേണ്ടതുണ്ടായിരുന്നു. ഇപ്രകാരം, കൃപകൾ അനുഭവിക്കുന്നതിലൂടെ അവരെ അവരുടെ പാപങ്ങളിൽനിന്നും മോചിപ്പിക്കാൻ കഴിയുമായിരുന്നു. മാത്രമല്ല, യേശുവിന്‍റെ സഹനശീലവും ക്ഷമയും അനുഭവിക്കുകവഴി വീണ്ടെടുക്കപ്പെടാനുള്ള അവസരവും ഉണ്ടായിരുന്നു. യേശുവിന്‍റെ സഹനശീലത്താലും ക്ഷമയാലും മാത്രമാണ് പാപമോചനം നേടാനും യേശു ചൊരിയുന്ന കൃപ അനുഭവിക്കാനുമുള്ള അവകാശം അവർ നേടിയത്. യേശു ഇങ്ങനെ പറയുകയും ചെയ്തല്ലോ: ഞാൻ നീതിമാന്മാരെയല്ല, പാപികളെ വീണ്ടെടുക്കാനാണ് വന്നിട്ടുള്ളത്; പാപികൾക്ക് അവരുടെ പാപങ്ങളിൽനിന്ന് മോചനമനുവദിക്കാനാണ് വന്നിട്ടുള്ളത്. ജഡശരീരം ധരിച്ചപ്പോൾ യേശു ന്യായവിധിയുടെയും ശാപത്തിന്‍റെയും മാനവരാശിയുടെ ലംഘനങ്ങളോടുള്ള അസഹിഷ്ണുതയുടേതുമായ ഒരു മനോഭാവമാണ് കൊണ്ടുവന്നിരുന്നതെങ്കിൽ മാനവരാശിക്ക് വീണ്ടെടുക്കപ്പെടാനുള്ള അവസരം ഒരിക്കലും ഉണ്ടാകുമായിരുന്നില്ല; എക്കാലത്തേക്കുമായി പാപാവസ്ഥയിൽ കഴിഞ്ഞേനേ. അതങ്ങനെയായിരുന്നെങ്കിൽ ആറായിരം വർഷത്തെ പരിപാലനാപദ്ധതി നിയമയുഗത്തോടെ ഒടുങ്ങിയേനേ; മാത്രമല്ല, നിയമയുഗം ആറായിരം വർഷത്തേക്ക് നീട്ടപ്പെട്ടേനേ. അതുവഴി, മനുഷ്യന്‍റെ പാപങ്ങൾ കൂടുതൽ വർധിക്കുകയും കൂടുതൽ വഷളാകുകയും മാത്രമേ ചെയ്യുമായിരുന്നുള്ളൂ. കൂടാതെ, മനുഷ്യവംശത്തിന്‍റെ സൃഷ്ടി പാഴായിപ്പോകുകയും ചെയ്‌തേനേ. മനുഷ്യർക്ക് നിയമത്തിൻ കീഴിൽ യഹോവയെ സേവിക്കാൻ മാത്രമേ കഴിയുമായിരുന്നുള്ളൂ. പക്ഷേ, അവരുടെ പാപങ്ങൾ ആദ്യമായി സൃഷ്ടിക്കപ്പെട്ട മനുഷ്യരുടെ പാപങ്ങളെക്കാൾ അധികമായേനേ. മാനവരാശിയുടെ പാപങ്ങൾ ക്ഷമിച്ചുകൊണ്ടും വേണ്ടത്ര കരുണയും സ്നേഹാർദ്രതയും കാണിച്ചുകൊണ്ടും യേശു അവരെ എത്രയധികം സ്നേഹിച്ചുവോ, അത്രയധികം യേശുവിനാൽ രക്ഷപ്രാപിക്കാൻ, വമ്പിച്ച വില കൊടുത്ത് യേശു വീണ്ടെടുത്ത നഷ്ടപ്പെട്ട കുഞ്ഞാടുകൾ എന്നു വിളിക്കപ്പെടാൻ മാനവരാശി അർഹത നേടി. ഈ പ്രവൃത്തിയിൽ തടസ്സമുണ്ടാക്കാൻ സാത്താന് കഴിഞ്ഞില്ല. കാരണം, സ്നേഹവതിയായ ഒരമ്മ തന്‍റെ പൈതലിനെ മാറിൽച്ചേർത്ത് പരിചരിക്കുന്നതുപോലെ യേശു തന്നെ അനുഗമിക്കുന്നവരെ പരിചരിച്ചു. അവിടുന്ന് അവരോട് കോപം വെച്ചുപുലർത്തുകയോ അവരെ നിന്ദിക്കുകയോ ചെയ്തില്ല; പ്രത്യുത, പൂർണമായും ആശ്വാസമരുളുകയാണു ചെയ്തത്. അവിടുന്ന് ഒരിക്കലും അവർക്കിടയിൽ രോഷാകുലനായി വർത്തിച്ചില്ല. പകരം, അവരുടെ പാപങ്ങളോട് സംയമനം കാണിക്കുകയും “മറ്റുള്ളവരോട് ഏഴ് എഴുപതു തവണ ക്ഷമിക്കുക” എന്നു പറയുവോളം അവരുടെ വിഡ്ഢിത്തരങ്ങളുടെയും അജ്ഞതയുടെയും നേർക്ക് കണ്ണടയ്ക്കുകയും ചെയ്തു. ഇങ്ങനെയൊക്കെയാണ് മറ്റുള്ളവരുടെ ഹൃദയങ്ങൾ അവിടുത്തെ ഹൃദയത്താൽ പരിവർത്തനം ചെയ്യപ്പെട്ടത്; അപ്രകാരം മാത്രമാണ്, അവിടുത്തെ ക്ഷമാപൂർണമായ ആത്മസംയമനത്തിലൂടെ ജനങ്ങൾക്ക് അവരുടെ പാപങ്ങൾക്കുള്ള ക്ഷമ ലഭിച്ചത്.

തന്‍റെ മനുഷ്യാവതാരത്തിൽ യേശു പരിപൂർണമായും വികാരരഹിതനായിരുന്നെങ്കിലും അവിടുന്ന് എല്ലായ്പ്പോഴും തന്‍റെ ശിഷ്യരെ സമാശ്വസിപ്പിച്ചു, അവർക്കു വേണ്ടതെല്ലാം നൽകി, അവരെ സഹായിച്ചു, അവരെ പിന്തുണയ്ക്കുകയും ചെയ്തു. അവിടുന്ന് എത്രമാത്രം പ്രവൃത്തികൾ ചെയ്തെങ്കിലും എത്രത്തോളം കഷ്ടങ്ങൾ സഹിക്കേണ്ടിവന്നെങ്കിലും അവിടുന്ന് ഒരിക്കലും ജനങ്ങളിൽനിന്ന് അധികമായി ഒന്നും ആവശ്യപ്പെട്ടില്ല. പ്രത്യുത, കൃപായുഗത്തിലെ ജനങ്ങൾ തന്നെ “സ്നേഹയോഗ്യനായ രക്ഷകനേശു” എന്നു വാത്സല്യപൂർവം വിളിക്കുമാറ് എല്ലായ്പ്പോഴും ക്ഷമാശീലനും അവരുടെ പാപങ്ങളോട് ആത്മസംയമനത്തോടെ ഇടപെടുന്നവനും ആയിരുന്നു. അന്നത്തെ കാലത്തെ മനുഷ്യർക്കുവേണ്ടി—എല്ലാ മനുഷ്യർക്കുംവേണ്ടി—യേശുവിന്‍റെ പക്കൽ ഉണ്ടായിരുന്നത്, യേശു ആയിരുന്നത് കരുണയും സ്നേഹാർദ്രതയും ആയിരുന്നു. അവിടുന്ന് ഒരിക്കലും ജനങ്ങളുടെ ലംഘനങ്ങളെ ഓർത്തുവെച്ചില്ല; അവരോടുള്ള അവിടുത്തെ പെരുമാറ്റം ഒരിക്കലും അവരുടെ ലംഘനങ്ങളെ അടിസ്ഥാനമാക്കിയായിരുന്നില്ല. എന്തെന്നാൽ അത് മറ്റൊരു യുഗമായിരുന്നു. ജനങ്ങൾക്ക് വയറു നിറയുവോളം ഭക്ഷിക്കാൻ അവിടുന്ന് അവർക്കുവേണ്ടി പലപ്പോഴും ധാരാളമായി ആഹാരം നൽകി. രോഗികൾക്ക് സൗഖ്യമേകിയും ഭൂതങ്ങളെ പുറത്താക്കിയും മരിച്ചവരെ ഉയിർപ്പിച്ചും അവിടുന്ന് തന്‍റെ എല്ലാ അനുയായികൾക്കും കൃപയുടെ വിരുന്നൂട്ടി. ജനങ്ങൾ തന്നിൽ വിശ്വസിക്കുന്നതിനും താൻ ചെയ്തതെല്ലാം വാസ്തവമായുള്ളതും സത്യസന്ധവുമാണെന്ന് അവർ കാണുന്നതിനും വേണ്ടി, തന്‍റെ കരങ്ങളിലൂടെ മരിച്ചവർപോലും ജീവനിലേക്ക് തിരിച്ചുവരുമെന്ന് അവരെ കാണിക്കാൻ, അഴുകിക്കൊണ്ടിരിക്കുന്ന ഒരു മൃതദേഹത്തെ അവിടുന്ന് ഉയിർപ്പിക്കുകവരെ ചെയ്തു. ഇപ്രകാരം അവിടുന്ന് നിശ്ശബ്ദം സഹിക്കുകയും തന്‍റെ രക്ഷാകരപ്രവൃത്തി അവർക്കിടയിൽ നടപ്പാക്കുകയും ചെയ്തു. കുരിശിൽമേൽ തറയ്ക്കപ്പെടുന്നതിനും മുമ്പുതന്നെ യേശു മാനവരാശിയുടെ പാപങ്ങൾ തന്‍റെമേൽ ഏറ്റെടുക്കുകയും മാനവരാശിക്കുവേണ്ടി പാപയാഗമായി മാറുകയും ചെയ്തിരുന്നു. കുരിശിൽ തറയ്ക്കപ്പെടുന്നതിനും മുമ്പുതന്നെ, മാനവരാശിയെ വീണ്ടെടുക്കുന്നതിനായി അവിടുന്ന് കുരിശിലേക്കുള്ള വഴി തുറന്നിരുന്നു. അവസാനം, കുരിശിനായി തന്നെത്തന്നെ ബലിയർപ്പിച്ചുകൊണ്ട് അവിടുന്ന് കുരിശിൽ തറയ്ക്കപ്പെടുകയും തന്‍റെ കരുണ, ആർദ്രമായ സ്നേഹം, പരിശുദ്ധി എന്നിവയെല്ലാം മാനവരാശിയുടെമേൽ അർപ്പിക്കുകയും ചെയ്തു. മാനവരാശിയോട് അവിടുന്ന് എല്ലായ്പ്പോഴും സഹിഷ്ണുത കാട്ടി, ഒരു പ്രതികാര ചിന്തയുമില്ലാതെ അവിടുന്ന് അവരുടെ പാപങ്ങൾ ക്ഷമിക്കുകയും മാനസാന്തരപ്പെടാൻ അവരെ ഉദ്ബോധിപ്പിക്കുകയും ക്ഷമയും സഹിഷ്ണുതയും സ്നേഹവും ഉള്ളവരാകാനും തന്‍റെ കാൽപ്പാടുകൾ പിന്തുടരാനും കുരിശിനായി ആത്മസമർപ്പണം ചെയ്യാനും അവരെ പഠിപ്പിക്കുകയും ചെയ്തു. സഹോദരീ സഹോദരന്മാരോടുള്ള അവിടുത്തെ സ്നേഹം മറിയത്തോടുള്ള സ്നേഹത്തെക്കാളും അധികമായിരുന്നു. രോഗികളെ സുഖപ്പെടുത്തുന്നതിനെയും ഭൂതങ്ങളെ പുറത്താക്കിയതിനെയുമാണ് അവിടുന്നു ചെയ്ത പ്രവൃത്തിയിൽ മുഖ്യമായെടുത്തത്—എല്ലാം തന്‍റെ വീണ്ടെടുപ്പുവേലയ്ക്കുവേണ്ടി. താൻ പോകുന്നത് എവിടെയായിരുന്നാലും ശരി, തന്നെ പിന്തുടർന്ന എല്ലാവരോടും അവിടുന്ന് കൃപാപൂർവം പെരുമാറി. അവിടുന്ന് ദരിദ്രനെ ധനികനാക്കി, മുടന്തനെ നടത്തി, അന്ധനു കാഴ്ചയേകി, ബധിരനു കേൾവിയും നൽകി. ഏറ്റവും താഴ്ന്നവനെയും അനാഥരെയും പാപികളെയും തന്നോടൊപ്പം ഒരേ മേശയിലിരിക്കാൻ അവിടുന്ന് ക്ഷണിച്ചു; അവരെ ഒരിക്കലും തള്ളിക്കളയാതെ എല്ലായ്പ്പോഴും ക്ഷമാപൂർണനായി വർത്തിച്ചു. ഒരു ആട്ടിടയന് തന്‍റെ നൂറ് ആടുകളിൽനിന്ന് ഒന്നിനെ നഷ്ടപ്പെടുമ്പോൾ അയാൾ തൊണ്ണൂറ്റൊമ്പതിനെയും വിട്ടിട്ട് നഷ്ടപ്പെട്ട ഒന്നിനെ തേടുകയും അതിനെ കണ്ടുകിട്ടുമ്പോൾ അതിയായി ആഹ്ലാദിക്കുകയും ചെയ്യും എന്നുപോലും പറഞ്ഞു. ഒരു പെണ്ണാട് തന്‍റെ കുഞ്ഞുങ്ങളെ സ്നേഹിക്കുന്നതുപോലെ അവിടുന്ന് തന്നെ പിന്തുടരുന്നവരെ സ്നേഹിച്ചു. അവർ മണ്ടൻമാരും അജ്ഞരും ആയിരുന്നെങ്കിലും തന്‍റെ ദൃഷ്ടിയിൽ പാപികളായിരുന്നെങ്കിലും കൂടാതെ, സമൂഹത്തിലെ ഏറ്റവും എളിയവരായ അംഗങ്ങളായിരുന്നെങ്കിലും അവിടുന്ന് ഈ പാപികളെ—മറ്റുള്ളവർ പുച്ഛിച്ചുതള്ളിയ മനുഷ്യരെ—തന്‍റെ കണ്ണിലെ കൃഷ്ണമണിപോലെ പരിഗണിച്ചു. താൻ അവരെ ഇഷ്ടപ്പെട്ടിരുന്നതിനാൽ, ബലിപീഠത്തിൽ ഒരു കുഞ്ഞാടിനെ അർപ്പിക്കുന്നതുപോലെ അവർക്കായി അവിടുന്ന് തന്‍റെ ജീവൻ വെടിഞ്ഞു. തന്നെ ഉപയോഗിക്കാനും തന്നെ കശാപ്പു ചെയ്യാനും അവരെ അനുവദിച്ചുകൊണ്ട്, നിരുപാധികം അവർക്ക് വിധേയനായിക്കൊണ്ട്, താൻ അവരുടെ സേവകനാണെന്ന മട്ടിൽ അവിടുന്ന് അവരുടെയിടയിൽ വ്യാപരിച്ചു. തന്നെ അനുഗമിക്കുന്നവർക്ക് സ്നേഹയോഗ്യനായ രക്ഷകനേശുവായിരുന്നു അവിടുന്ന്. എന്നാൽ, ഉന്നതസോപാനങ്ങളിൽ നിന്നുകൊണ്ട് ജനങ്ങളോട് പ്രഭാഷണങ്ങൾ നടത്തിയ പരീശന്മാരോട് അവിടുന്ന് കരുണയോ സ്നേഹവായ്പുകളോ കാണിച്ചില്ല, പ്രത്യുത വെറുപ്പും നീരസവുമാണ് കാണിച്ചത്. അവിടുന്ന് പരീശന്മാരുടെ ഇടയിൽ കാര്യമായൊരു പ്രവൃത്തിയും ചെയ്തില്ല; വല്ലപ്പോഴുമൊക്കെ പ്രസംഗിക്കുകയും ശകാരിക്കുകയും ചെയ്തു; വീണ്ടെടുപ്പിന്‍റെ പ്രവൃത്തി ചെയ്തുകൊണ്ട് അവരുടെ മധ്യേ അവിടുന്ന് വ്യാപരിച്ചില്ല, അടയാളങ്ങളും അത്ഭുതങ്ങളും കാണിച്ചതുമില്ല. അവിടുന്ന് തന്‍റെ സകല കരുണയും ആർദ്ര സ്നേഹവും തന്നെ അനുഗമിക്കുന്നവരുടെ മേൽ ചൊരിഞ്ഞു. കുരിശിൽ തറയ്ക്കപ്പെട്ടപ്പോൾ, അവസാനംവരെ ഈ പാപികൾക്കുവേണ്ടി വേദന പിടിച്ചുനിൽക്കുകയും മുഴു മാനവരാശിയെയും പൂർണമായി വീണ്ടെടുക്കുംവരെ ഓരോ അപമാനവും സഹിക്കുകയും ചെയ്തു. അവിടുത്തെ പ്രവൃത്തിയുടെ രത്നച്ചുരുക്കം ഇതാണ്.

 യേശുവിന്‍റെ വീണ്ടെടുപ്പില്ലായിരുന്നെങ്കിൽ മനുഷ്യവംശം എന്നെന്നേക്കും പാപത്തിൽ കഴിയുമായിരുന്നേനേ. മാത്രമല്ല, പാപത്തിന്‍റെ സന്തതികളും ഭൂതങ്ങളുടെ പിന്മുറക്കാരും ആയിമാറിയേനേ. അപ്രകാരം തുടർന്നുപോയിരുന്നുവെങ്കിൽ ഈ ലോകം മുഴുവനും സാത്താൻ ഭരിക്കുന്ന ഇടവും അതിന്‍റെ വാസസ്ഥലവുമായി മാറുമായിരുന്നു. വീണ്ടെടുപ്പിന്‍റെ പ്രവൃത്തിയിലാകട്ടെ, മാനവരാശിയോട് കരുണയും സ്നേഹോദാരതയും കാണിക്കൽ ആവശ്യമായിരുന്നു. അത്തരം മാർഗങ്ങളിലൂടെ മാത്രമേ മാനവരാശിക്ക് പാപപ്പൊറുതി സ്വീകരിക്കാനും ആത്യന്തികമായി, ദൈവത്താൽ പൂർണരാക്കപ്പെട്ട് നേടപ്പെടാനുള്ള അവകാശം സമ്പാദിക്കാനും കഴിയുമായിരുന്നുള്ളൂ. പ്രവൃത്തിയുടെ ഈ ഘട്ടം കൂടാതെ ആറായിരം വർഷത്തെ നിർവഹണപദ്ധതിക്ക് പുരോഗതി പ്രാപിക്കാൻ കഴിയുമായിരുന്നില്ല. യേശു ക്രൂശിക്കപ്പെട്ടില്ലായിരുന്നുവെങ്കിൽ, അവിടുന്ന് രോഗികളെ സുഖപ്പെടുത്തുകയും ഭൂതങ്ങളെ ബഹിഷ്കരിക്കുകയും മാത്രമേ ചെയ്തിരുന്നുള്ളൂവെങ്കിൽ ജനങ്ങൾക്ക് അവരുടെ പാപങ്ങളിൽനിന്ന് പരിപൂർണമായി മോചനം ലഭിക്കു മായിരുന്നില്ല. ഭൂമിയിൽ തന്‍റെ പ്രവൃത്തി ചെയ്തുകൊണ്ട് താൻ ചെലവിട്ട മൂന്നര വർഷങ്ങളിൽ യേശു തന്‍റെ വീണ്ടെടുപ്പുപ്രവൃത്തിയുടെ പകുതി മാത്രമേ പൂർത്തിയാക്കിയിരുന്നുള്ളൂ. പിന്നീട്, കുരിശിൽ തറയ്ക്കപ്പെട്ടുകൊണ്ടും ദുഷ്ടനായവന് ഏൽപ്പിക്കപ്പെടുകവഴി പാപപങ്കിലമായ മാംസത്തിന്‍റെ സാദൃശ്യം നേടിക്കൊണ്ടും അവിടുന്ന് ക്രൂശുമരണത്തിന്‍റെ പ്രവൃത്തി പൂർത്തീകരിക്കുകയും മാനവരാശിയുടെ വിധിയിന്മേൽ മേധാവിത്തം നേടുകയും ചെയ്തു. സാത്താന്‍റെ കൈകളിൽ അവിടുന്ന് ഏൽപ്പിക്കപ്പെട്ടതിനുശേഷം മാത്രമേ അവിടുന്ന് മാനവരാശിയെ വീണ്ടെടുത്തുള്ളൂ. മുപ്പത്തിമൂന്നര വർഷത്തേക്ക് അവിടുന്ന് ഭൂമിയിൽ സഹിക്കുകയും നിന്ദിക്കപ്പെടുകയും അപവാദത്തിനു വിധേയനാകുകയും തല ചായ്ക്കാനുള്ള ഇടമോ വിശ്രമിക്കാനുള്ള സ്ഥലമോ ഇല്ലാത്തവിധം ഉപേക്ഷിക്കപ്പെടുകയും പിന്നീട്, പരിപൂർണമായി—വിശുദ്ധവും കളങ്കരഹിതവുമായ ശരീരത്തോടെ—കുരിശിൽ തറയ്ക്കപ്പെടുകയും ചെയ്തു. നിലവിലുണ്ടായിരുന്ന എല്ലാത്തരം സഹനത്തിലൂടെയും അവിടുന്ന് കടന്നുപോയി. അധികാരസ്ഥാനങ്ങളിൽ ഉണ്ടായിരുന്നവർ അവിടുത്തെ പരിഹസിക്കുകയും ചാട്ടവാറിന് അടിക്കുകയും ചെയ്തു. പടയാളികൾ അവിടുത്തെ മുഖത്ത് തുപ്പുകപോലും ചെയ്തു. എന്നിട്ടും അവിടുന്ന് നിരുപാധികമായി മരണത്തോളം സ്വയം സമർപ്പിച്ചുകൊണ്ട് നിശ്ശബ്ദത പാലിക്കുകയും അവസാനംവരെ പിടിച്ചുനിൽക്കുകയും ചെയ്തു. അതിനെത്തുടർന്ന് മാനവരാശിയെ ആകമാനം വീണ്ടെടുക്കുകയുമുണ്ടായി. അതിനുശേഷം മാത്രമേ അവിടുത്തേക്ക് വിശ്രമിക്കാൻ അനുവാദം കിട്ടിയുള്ളൂ. യേശു ചെയ്ത പ്രവൃത്തി കൃപായുഗത്തെ മാത്രമാണ് പ്രതിനിധീകരിക്കുന്നത്. അത് നിയമയുഗത്തെ പ്രതിനിധാനം ചെയ്യുന്നില്ല; അന്ത്യദിനങ്ങളിലെ പ്രവൃത്തിക്ക് പകരവുമല്ല. ഇതാണ് കൃപായുഗത്തിലെ യേശുവിന്‍റെ പ്രവൃത്തിയുടെ അന്തസ്സത്ത, മാനവരാശി കടന്നുപോയ രണ്ടാംഘട്ടം—വീണ്ടെടുപ്പിന്‍റെ യുഗം.


ചെറുപ്പക്കാരോടും പ്രായമായവരോടുമായി ചില വാക്കുകൾ

ഞാൻ ഭൂമിയിൽ വിപുലമായ പ്രവൃത്തികൾ ചെയ്തിട്ടുണ്ട്, ഞാൻ വർഷങ്ങളോളം മാനവകുലത്തിനിടയിൽ സഞ്ചരിച്ചിട്ടുണ്ട്, എന്നിട്ടും ആളുകൾക്ക് വിരളമായേ എന്‍റെ രൂപത്തെയും ഭാവത്തെയും കുറിച്ച് അറിവുള്ളൂ, കുറച്ച് ആളുകൾക്ക് മാത്രമേ ഞാൻ ചെയ്യുന്ന പ്രവൃത്തി സമഗ്രമായി വ്യാഖ്യാനിക്കാന്‍ കഴിയുകയുള്ളൂ. മനുഷ്യര്‍ക്ക് പരിമിതികളുള്ള നിരവധി കാര്യങ്ങളുണ്ട്, എല്ലായ്പ്പോഴും, ഞാൻ ചെയ്യുന്ന കാര്യങ്ങളെക്കുറിച്ച് അവർക്ക് ധാരണയില്ല, ഞാന്‍ അവരെ മറ്റൊരു സാഹചര്യത്തിലേക്ക് തള്ളിയിടുമെന്നും പിന്നീടവരെ ശ്രദ്ധിക്കില്ല എന്നും ആഴത്തിൽ ഭയക്കുന്നതുപോലെ അവരുടെ ഹൃദയം എല്ലായ്പ്പോഴും ജാഗ്രത പാലിക്കുന്നു. അതുകൊണ്ട്, ജനങ്ങള്‍ എന്നോട് എല്ലായ്പ്പോഴും വളരെ ജാഗ്രതയോടുകൂടിയതും അതേസമയം തണുപ്പൻ മട്ടിലുള്ളതുമായ ഒരു മനോഭാവമാണ് പുലര്‍ത്തുന്നത്. കാരണം, ഞാൻ ചെയ്യുന്ന പ്രവൃത്തി എന്താണെന്ന് മനസ്സിലാക്കാതെയാണ് ഇപ്പോള്‍ ജനങ്ങള്‍ ജീവിക്കുന്നത്, പ്രത്യേകിച്ചും, ഞാൻ അവരോട് സംസാരിക്കുമ്പോള്‍ എന്‍റെ വചനങ്ങള്‍ അവരെ ചിന്താക്കുഴപ്പത്തിലാക്കുന്നു. അവർ എന്‍റെ വചനങ്ങളെ അവരുടെ കൈകളില്‍ കൊണ്ടുനടക്കുന്നത് അവയിലുള്ള അചഞ്ചലമായ വിശ്വാസത്തിന് അവരെ സ്വയം സമർപ്പിക്കണമോ അതോ അനിശ്ചിതത്വം തിരഞ്ഞെടുത്ത് അവയെ വിസ്മരിക്കണോ എന്നറിയാതെയാണ്. അവ പാലിക്കണമോ അതോ കാത്തിരുന്ന് കാണണമോ, എല്ലാം ഉപേക്ഷിച്ച് ധൈര്യത്തോടെ പിന്തുടരണമോ അതോ മുമ്പത്തെപ്പോലെ ലോകവുമായി സൗഹൃദം നിലനിർത്തുന്നത് തുടരണമോ എന്ന് അവർക്കറിയില്ല. മനുഷ്യരുടെ ആന്തരിക ലോകങ്ങൾ സങ്കീര്‍ണ്ണമാണ്, മാത്രമല്ല അവ വളരെ കൗശലം നിറഞ്ഞതുമാണ്. മനുഷ്യര്‍ക്ക് എന്‍റെ വചനങ്ങള്‍ വ്യക്തമായി അല്ലെങ്കിൽ പൂർണ്ണമായി കാണാൻ കഴിയാത്തതിനാൽ, അവരിൽ പലരും അവ പാലിക്കാൻ പ്രയാസപ്പെടുന്നു, അവരുടെ ഹൃദയം എന്‍റെ മുമ്പില്‍ സമര്‍പ്പിക്കാന്‍ അവർ ബുദ്ധിമുട്ടുന്നു. നിങ്ങളുടെ ബുദ്ധിമുട്ടുകൾ ഞാൻ ആഴത്തിൽ മനസ്സിലാക്കുന്നു. ലൗകികതയില്‍ ജീവിക്കുമ്പോൾ പല ബലഹീനതകളും ഒഴിവാക്കാനാവില്ല, കൂടാതെ വസ്തുനിഷ്ഠമായ പല ഘടകങ്ങളും നിങ്ങൾക്ക് ബുദ്ധിമുട്ടുകൾ സൃഷ്ടിക്കുന്നു. നിങ്ങൾ നിങ്ങളുടെ കുടുംബത്തെ പോറ്റുന്നു, കഠിനാധ്വാനം ചെയ്ത് നിങ്ങളുടെ ദിവസങ്ങൾ ചെലവഴിക്കുന്നു, മാസങ്ങളും വർഷങ്ങളും കഷ്ടപ്പാടിലൂടെ കടന്നു പോകുന്നു. ലൗകിക ജീവിതത്തില്‍ വളരെയധികം ബുദ്ധിമുട്ടുകൾ ഉണ്ട്—ഇത് ഞാൻ നിഷേധിക്കുന്നില്ല, തീർച്ചയായും നിങ്ങളുടെ ബുദ്ധിമുട്ടുകൾക്ക് അനുസൃതമായിട്ടാണ് നിങ്ങളിൽനിന്ന് ഞാൻ ചില കാര്യങ്ങൾ ആവശ്യപ്പെടുന്നത്. നിങ്ങളുടെ യഥാർത്ഥ ഔന്നത്യത്തെ അടിസ്ഥാനമാക്കിയുള്ളതാണ് ഞാൻ ചെയ്യുന്ന പ്രവൃത്തികളിലെ ആവശ്യകതകളെല്ലാം. ഒരുപക്ഷേ, മുൻകാലങ്ങളിൽ, ആളുകൾ അവരുടെ പ്രവർത്തനങ്ങളിൽ നിങ്ങൾക്കു മുമ്പാകെ വെച്ചിരുന്ന ആവശ്യകതകൾ അമിത ഘടകങ്ങളുമായി കൂട്ടിച്ചേര്‍ത്തിരിക്കാം, പക്ഷേ ഞാൻ പറയുന്നതും ചെയ്യുന്നതുമായ കാര്യങ്ങളിൽ ഒരിക്കലും നിങ്ങളോട് അമിതമായതൊന്നും ആവശ്യപ്പെട്ടിട്ടില്ലെന്ന് നിങ്ങൾ അറിഞ്ഞിരിക്കേണ്ടതാണ്. എല്ലാ ആവശ്യകതകളും മനുഷ്യരുടെ പ്രകൃതം, ജഡം, അവർക്ക് ആവശ്യമുള്ളത് എന്നിവയെ അടിസ്ഥാനമാക്കിയുള്ളതാണ്. മനുഷ്യര്‍ക്കുള്ള ചില യുക്തിസഹമായ ചിന്താരീതികളെയും മനുഷ്യരാശിയുടെ ജന്മസിദ്ധമായ സ്വഭാവത്തെയും ഞാൻ എതിർക്കുന്നില്ലെന്ന് എനിക്ക് വളരെ വ്യക്തമായി പറയാൻ സാധിക്കും, ഇത് നിങ്ങള്‍ അറിഞ്ഞിരിക്കേണ്ടതാണ്. ഞാൻ യഥാർത്ഥത്തിൽ അവര്‍ക്കായി നിശ്ചയിച്ചിട്ടുള്ള മാനദണ്ഡങ്ങളും എന്‍റെ വാക്കുകളുടെ യഥാർത്ഥ അർത്ഥവും അവർ മനസിലാക്കാത്തതിനാല്‍ മാത്രമാണ് ജനങ്ങള്‍ എന്‍റെ വചനങ്ങളില്‍ ഇതുവരെ സംശയാലുക്കളായിരുന്നതും, പകുതിയിൽ താഴെ മാത്രം ആളുകൾ എന്‍റെ വചനങ്ങളെ വിശ്വസിക്കുന്നതും. ബാക്കിയുള്ളവർ അവിശ്വാസികളാണ്, അതിലും കൂടുതൽ “കഥകള്‍ പറയുന്ന” എന്നെ കേൾക്കാൻ ഇഷ്ടപ്പെടുന്നവർ ആകുന്നു. അതിലുപരി, കാഴ്ച ആസ്വദിക്കുന്ന ധാരാളം ആള്‍ക്കാരും ഉണ്ട്. എന്നില്‍ വിശ്വാസം അര്‍പ്പിക്കുന്നവർക്ക് എന്‍റെ വചനങ്ങളിൽ പലതും ഇതിനോടകം തുറന്നു കൊടുത്തിട്ടുണ്ടെന്നും, ദൈവരാജ്യത്തിന്‍റെ മനോഹാരിത ആസ്വദിക്കുകയും എന്നാൽ അതിന്‍റെ കവാടത്തിനു പുറത്ത് ബന്ധിക്കപ്പെട്ടിരിക്കുകയും ചെയ്തിരിക്കുന്നവരെ ഞാൻ ഇതിനോടകം തിരസ്കരിച്ചിരിക്കുകയാണെന്നും ഞാൻ നിങ്ങൾക്ക് മുന്നറിയിപ്പ് നൽകുന്നു. ഞാന്‍ വെറുക്കുകയും തള്ളിക്കളയുകയും ചെയ്ത കളകളാണോ നിങ്ങൾ? ഞാൻ പോകുന്നത് വെറും കാഴ്ചക്കാരായി നോക്കിയിരുന്നിട്ട് നിങ്ങൾക്കെങ്ങനെ എന്‍റെ തിരിച്ചുവരവിനെ സന്തോഷത്തോടെ സ്വാഗതം ചെയ്യാൻ കഴിയും? ഞാൻ നിങ്ങളോട് പറയുന്നു, നീനെവേയിലെ ആളുകൾ യഹോവയുടെ കോപവചനങ്ങള്‍ കേട്ടയുടനെ രട്ടിലും വെണ്ണീറിലും ഇരുന്ന് മാനസാന്തരപ്പെട്ടു. അവര്‍ അവന്‍റെ വചനങ്ങള്‍ വിശ്വസിച്ചതുകൊണ്ടാണ് ഭയവും ഭീതിയും നിറഞ്ഞവരാകുകയും രട്ടിലും വെണ്ണീറിലും ഇരുന്ന് അനുതപിക്കുകയും ചെയ്തത്. ഇന്നത്തെ ജനങ്ങളുടെ കാര്യത്തിൽ, നിങ്ങള്‍ എന്‍റെ വചനങ്ങളും അതിലുപരി യഹോവ ഇന്ന് വീണ്ടും ഒരിക്കല്‍ക്കൂടി നിങ്ങളുടെ ഇടയിലേക്ക് വന്നുവെന്നും വിശ്വസിക്കുന്നുവെങ്കിലും നിങ്ങളുടെ മനോഭാവം ആദരവിന്‍റേതല്ല, മറിച്ച്, ആയിരക്കണക്കിന് വർഷങ്ങൾക്കു മുമ്പ് യെഹൂദ്യയിൽ ജനിച്ച് ഇപ്പോള്‍ നിങ്ങളുടെ ഇടയിലേക്ക് ഇറങ്ങിവന്ന യേശുവിനെ വെറുതെ നിരീക്ഷിക്കുന്നവന്‍റേത് പോലെയാണ്. നിങ്ങളുടെ ഹൃദയത്തിൽ നിലനിൽക്കുന്ന കാപട്യം ഞാൻ ആഴത്തിൽ മനസ്സിലാക്കുന്നു; നിങ്ങളിൽ ഭൂരിഭാഗവും ജിജ്ഞാസ കാരണമാണ് എന്നെ അനുഗമിക്കുന്നത്, ശൂന്യതയിൽ നിന്ന് നിങ്ങൾ എന്നെ അന്വേഷിക്കുന്നു. നിങ്ങളുടെ മൂന്നാമത്തെ ആഗ്രഹം തകരുമ്പോൾ—സമാധാനപരവും സന്തുഷ്ടവുമായ ജീവിതത്തിനുള്ള നിങ്ങളുടെ ആഗ്രഹം—നിങ്ങളുടെ ജിജ്ഞാസയും മാഞ്ഞുപോകുന്നു. നിങ്ങള്‍ ഓരോരുത്തരുടെയും ഹൃദയത്തില്‍ നിലനിൽക്കുന്ന കാപട്യം നിങ്ങളുടെ വാക്കുകളിലൂടെയും പ്രവൃത്തികളിലൂടെയും തുറന്നുകാട്ടപ്പെടുന്നു. തുറന്നു പറഞ്ഞാല്‍, നിങ്ങൾ എന്നെക്കുറിച്ച് ജിജ്ഞാസയുള്ളവരാണ്, പക്ഷേ എന്നെ ഭയപ്പെടുന്നില്ല; നിങ്ങള്‍ നിങ്ങളുടെ നാവുകളെ ശ്രദ്ധിക്കുന്നില്ല, കൂടാതെ നിങ്ങളുടെ പെരുമാറ്റത്തിൽ നിങ്ങൾ സംയമനം പാലിക്കുന്നത് കുറവും ആണ്. അപ്പോൾ നിങ്ങൾക്ക് വാസ്തവത്തില്‍ എന്തു തരത്തിലുള്ള വിശ്വാസമാണുള്ളത്? ഇത് യഥാർത്ഥമാണോ? നിങ്ങൾ നിങ്ങളുടെ വേവലാതികൾ ഇല്ലാതാക്കുന്നതിനും വിരസത അകറ്റുന്നതിനും നിന്‍റെ ജീവിതത്തിലെ അവശേഷിക്കുന്ന കാര്യങ്ങള്‍ പൂര്‍ത്തീകരിക്കുന്നതിനും മാത്രം എന്‍റെ വചനങ്ങള്‍ ഉപയോഗിക്കുന്നു. നിങ്ങളിൽ ആരാണ് എന്‍റെ വചനങ്ങള്‍ പ്രയോഗത്തിൽ വരുത്തിയത്? ആർക്കാണ് യഥാർത്ഥ വിശ്വാസം ഉള്ളത്? ദൈവം എന്നത് മനുഷ്യരുടെ ഹൃദയങ്ങളുടെ ആഴത്തിലേക്കു നോക്കുന്ന ഒരു ദൈവമാണെന്ന് നിങ്ങൾ അട്ടഹസിച്ചുകൊണ്ടിരിക്കുന്നു, എന്നാൽ നിങ്ങളുടെ ഹൃദയങ്ങളിൽ നിങ്ങൾ അലറിവിളിക്കുന്ന ദൈവം എന്നോട് എങ്ങനെ പൊരുത്തപ്പെടും? നിങ്ങൾ ഇതുപോലെ അലറുന്നതിനാൽ, പിന്നെന്തിനാണ് നിങ്ങൾ അങ്ങനെ പ്രവർത്തിക്കുന്നത്? ഇത് നിങ്ങൾ എനിക്ക് തിരിച്ചുതരാന്‍ ആഗ്രഹിക്കുന്ന സ്നേഹമായിരിക്കുമോ? നിങ്ങളുടെ അധരങ്ങളിൽ ചെറിയ അളവില്‍ പോലുമുള്ള സമർപ്പണമില്ല, നിങ്ങളുടെ ത്യാഗങ്ങളും നിങ്ങളുടെ സത്കര്‍മ്മങ്ങളും എവിടെയാണ്? എന്‍റെ കാതുകളിലെത്തുന്ന നിങ്ങളുടെ വാക്കുകളില്ലായിരുന്നുവെങ്കില്‍, ഞാൻ നിങ്ങളെ എത്രത്തോളം വെറുത്തേനെ? നിങ്ങൾ എന്നിൽ സത്യമായും വിശ്വസിച്ചിരുന്നുവെങ്കില്‍, നിങ്ങൾ എങ്ങനെ അത്തരമൊരു ദുരിതത്തില്‍ അകപ്പെടുമായിരുന്നു? നിങ്ങൾ പാതാളത്തിൽ വിചാരണയ്ക്കു നിൽക്കുന്നതുപോലെ നിങ്ങളുടെ മുഖത്ത് വിഷാദകരമായ ഭാവങ്ങള്‍ പ്രകടമാണ്. നിങ്ങളിൽ ഉണര്‍വിന്‍റെ ഒരു കണിക പോലും ഇല്ല, നിങ്ങൾ ക്ഷയിച്ച ശബ്ദത്തിൽ നിങ്ങളുടെ ആന്തരിക ശബ്ദത്തെക്കുറിച്ച് സംസാരിക്കുന്നു; പരാതികളും ശാപങ്ങളും പോലും നിറഞ്ഞവരാണ് നിങ്ങൾ. ഞാൻ ചെയ്യുന്ന കാര്യങ്ങളിൽ വളരെക്കാലം മുമ്പേ നിങ്ങൾക്ക് വിശ്വാസം നഷ്ടപ്പെട്ടു, നിങ്ങളുടെ യഥാർത്ഥ വിശ്വാസം പോലും അപ്രത്യക്ഷമായി, അതിനാൽ അവസാനം വരെ നിങ്ങൾക്ക് എങ്ങനെ അനുഗമിക്കാനാകും? ഇത് അങ്ങനെയായതിനാൽ, നിങ്ങളെ എങ്ങനെ രക്ഷിക്കാനാകും?

എന്‍റെ പ്രവൃത്തി നിങ്ങൾക്ക് വളരെ സഹായകരമാണെങ്കിലും, എന്‍റെ വചനങ്ങള്‍ എല്ലായ്പ്പോഴും നിങ്ങള്‍ക്ക് നഷ്ടപ്പെടുകയും അവ നിങ്ങളില്‍ ഒന്നുമല്ലാതാവുകയും ചെയ്യുന്നു. ഞാൻ പരിപൂർണ്ണമാക്കേണ്ട വസ്തുക്കൾ കണ്ടെത്തുക പ്രയാസമാണ്, ഇന്ന് എനിക്ക് നിങ്ങളിൽ പ്രതീക്ഷ ഏതാണ്ട് നഷ്ടപ്പെട്ട അവസ്ഥയാണ്. ഞാൻ വർഷങ്ങളായി നിങ്ങളുടെ ഇടയിൽ തിരഞ്ഞുവെങ്കിലും, എന്‍റെ വിശ്വസ്തനായ ഒരാളെ കണ്ടെത്തുവാന്‍ വളരെ പ്രയാസമാണ്. നിങ്ങളിൽ പ്രവർത്തിക്കുന്നത് തുടരാൻ എനിക്ക് വിശ്വാസമില്ലെന്ന് എനിക്ക് തോന്നുന്നു, ഒപ്പം നിങ്ങളെ സ്നേഹിക്കുന്നത് തുടരാൻ തരത്തിലുള്ള സ്നേഹവും എന്‍റെ പക്കലില്ല. കാരണം, വളരെ ചെറിയതും ദയനീയവുമായ നിങ്ങളുടെ “നേട്ടങ്ങളാല്‍” വളരെക്കാലം മുമ്പുതന്നെ എനിക്ക് വെറുപ്പുണ്ടായിരിക്കുന്നു; ഞാൻ നിങ്ങളുടെ ഇടയിൽ ഒരിക്കലും സംസാരിച്ചിട്ടില്ലെന്നും നിങ്ങളിൽ പ്രവർത്തിച്ചിട്ടില്ലെന്നും തോന്നുന്നു. നിങ്ങളുടെ നേട്ടങ്ങൾ വളരെ അലോസരപ്പെടുത്തുന്നതാണ്. നിങ്ങൾ നിങ്ങളുടെമേല്‍ എല്ലായ്പ്പോഴും നാശവും അപമാനവും സ്വയം വരുത്തിവയ്ക്കുന്നു, അങ്ങനെയുള്ള നിങ്ങൾക്ക് യാതൊരു വിലയും ഉണ്ടാകുന്നില്ല. നിങ്ങളിൽ ഒരു മനുഷ്യന്‍റെ സാദൃശ്യം എനിക്ക് കണ്ടെത്താനാകുന്നില്ല, ഒരു മനുഷ്യന്‍റെ ഗന്ധവും അനുഭവപ്പെടുന്നില്ല. നിങ്ങളിലെ പുതിയ സൗരഭ്യം എവിടെയാണ്? നിരവധി വർഷങ്ങളായി നിങ്ങൾ നൽകിയ വില എവിടെയാണ്, അതിന്‍റെ ഫലങ്ങൾ എവിടെയാണ്? നിങ്ങൾ ഒന്നും കണ്ടെത്തിയില്ലേ? എന്‍റെ പ്രവൃത്തിക്ക് ഇപ്പോൾ ഒരു പുതിയ ആരംഭം ഉണ്ടാകുന്നു, ഒരു പുതിയ തുടക്കം. ഞാൻ മഹത്തായ പദ്ധതികൾ നടപ്പിലാക്കാൻ പോകുന്നു, അതിലും വലിയ പ്രവൃത്തി നിർവഹിക്കാൻ ഞാൻ ആഗ്രഹിക്കുന്നു, എന്നിട്ടും നിങ്ങൾ ഇപ്പോഴും മുമ്പത്തെപ്പോലെ തന്നെ ചെളിക്കുണ്ടിൽ കിടന്നുരുളുകയാണ്, ഭൂതകാലത്തിന്‍റെ അഴുക്കുചാലിൽ ജീവിക്കുന്നു, നിങ്ങളുടെ നേരത്തെയുള്ള ദുര്‍ദശയില്‍ നിന്നും സ്വയം മോചനം നേടുന്നതിൽ പ്രായോഗികമായി പരാജയപ്പെട്ടിരിക്കുന്നു. അതിനാൽ, നിങ്ങൾ ഇപ്പോഴും എന്‍റെ വചനങ്ങളില്‍ നിന്ന് യാതൊന്നും നേടിയിട്ടില്ല. നിങ്ങൾ ഇപ്പോഴും ചെളിയും മലിന ജലവും നിറഞ്ഞ ആ പഴയ സ്ഥലത്തുനിന്നും സ്വയം മോചിതനായിട്ടില്ല. നിങ്ങള്‍ക്ക് എന്‍റെ വചനം മാത്രമേ അറിയൂ, പക്ഷേ എന്‍റെ വചനങ്ങളുടെ സ്വതന്ത്ര തലത്തിലേക്ക് വാസ്തവത്തില്‍ നിങ്ങള്‍ ഇതുവരെ പ്രവേശിച്ചിട്ടില്ല. അതുകൊണ്ട് എന്‍റെ വചനങ്ങള്‍ നിങ്ങളുടെ മുമ്പിൽ ഒരിക്കലും തുറക്കപ്പെട്ടിട്ടില്ല. ആയിരക്കണക്കിനു വർഷങ്ങളായി മുദ്രവയ്ക്കപ്പെട്ട പ്രവചനപുസ്തകം പോലെയാണ് അവ. നിങ്ങളുടെ ജീവിതത്തിൽ ഞാൻ നിങ്ങൾക്ക് പ്രത്യക്ഷപ്പെടുന്നു, പക്ഷേ നിങ്ങൾ എല്ലായ്പ്പോഴും അതിനെക്കുറിച്ച് ബോധവാന്മാരല്ല. നിങ്ങൾ എന്നെ തിരിച്ചറിയുക പോലും ചെയ്യുന്നില്ല. ഞാൻ പറയുന്ന വാക്കുകളിൽ പകുതിയോളം നിങ്ങളുടെ വിധിന്യായമാണ്, അവ നൽകേണ്ട ഫലത്തിന്‍റെ പകുതി മാത്രമേ നേടുന്നുള്ളൂ, നിങ്ങളുടെ ഉള്ളിൽ ആഴത്തിലുള്ള ഭയം വളർത്താൻ ഉദ്ദേശിച്ചുള്ളവയാണ് അവ. ബാക്കിയുള്ള പകുതിയിൽ ജീവിതത്തെക്കുറിച്ചും സ്വയം എങ്ങനെ പെരുമാറണമെന്നതിനെക്കുറിച്ചും നിങ്ങളെ പഠിപ്പിക്കുന്നതിനുള്ള വചനങ്ങള്‍ അടങ്ങിയിരിക്കുന്നു. എന്നിരുന്നാലും, നിങ്ങളെ സംബന്ധിച്ചിടത്തോളം ഈ വചനങ്ങള്‍ നിലവില്‍ ഇല്ലെന്നു പോലും തോന്നുന്നു, അല്ലെങ്കിൽ അവയൊന്നും ഒരിക്കലും പ്രവൃത്തിയില്‍ കൊണ്ടുവരാതെ ഒരു ഗൂഢമായ ചിരിയോടെ നിങ്ങൾ കുട്ടികളുടെ വാക്കുകൾ ശ്രവിക്കുന്ന ലാഘവത്തോടെ പെരുമാറുന്നു. നിങ്ങൾ ഈ കാര്യങ്ങളെ കുറിച്ച് ഒരിക്കലും ഉത്‌കണ്‌ഠപ്പെട്ടിട്ടില്ല; എല്ലായ്പ്പോഴും പ്രധാനമായും ജിജ്ഞാസ കൊണ്ടാണ് നിങ്ങൾ എന്‍റെ പ്രവൃത്തികൾ നിരീക്ഷിച്ചത്, അതിന്‍റെ ഫലമായി ഇപ്പോൾ നിങ്ങൾ ഇരുട്ടിൽ അകപ്പെടുകയും, വെളിച്ചം കാണാൻ കഴിയാതിരിക്കുകയും ചെയ്യുന്നു, അതിനാൽ നിങ്ങൾ ഇരുട്ടിൽ ദയനീയമായി കരയുന്നു. എനിക്ക് വേണ്ടത് നിങ്ങളുടെ അനുസരണാശീലമാണ്, നിങ്ങളുടെ നിരുപാധികമായ അനുസരണം. അതിലുപരിയായി, ഞാൻ പറയുന്ന എല്ലാ കാര്യങ്ങളിലും നിങ്ങള്‍ക്ക് പൂർണ്ണമായും ഉറപ്പുണ്ടായിരിക്കണമെന്ന് ഞാൻ ആവശ്യപ്പെടുന്നു. നിങ്ങൾ അവഗണനാ മനോഭാവം അനുവർത്തിക്കരുത്, പ്രത്യേകിച്ചും ഞാൻ പറയുന്ന കാര്യങ്ങളെ നിങ്ങൾ സാധാരണ ചെയ്യുന്നതു പോലെ തരം തിരിക്കുകയോ എന്‍റെ വചനങ്ങളോടും പ്രവൃത്തികളോടും നിസ്സംഗത പുലർത്തുകയോ ചെയ്യരുത്. ഞാൻ നിങ്ങളുടെ ഇടയിൽ പ്രവർത്തിക്കുകയും എന്‍റെ മഹത്തരമായ വചനങ്ങൾ നിങ്ങളുടെ മേൽ ചൊരിയുകയും ചെയ്തു, എന്നാൽ നിങ്ങൾ എന്നെ ഇത്തരത്തിൽ പരിഗണിച്ചാൽ, നിങ്ങൾ അവ നേടുകയോ അനുഷ്ഠിക്കുകയോ ചെയ്തിട്ടില്ലായെങ്കിൽ, എനിക്ക് വിജാതീയ കുടുംബങ്ങൾക്കു മാത്രമേ അത് സമ്മാനിക്കാൻ കഴിയൂ. സൃഷ്ടിക്കപ്പെട്ട എല്ലാ ജീവികളിലുംവെച്ച് ആരെയാണ് എന്‍റെ കരങ്ങളാൽ താങ്ങി നിർത്താത്തത്? നിങ്ങളിൽ മിക്കവരും “നല്ല വയോധികർ” ആണ്, നിങ്ങൾക്ക് ഇത്തരത്തിലുള്ള എന്‍റെ പ്രവൃത്തികൾ സ്വീകരിക്കാനുള്ള ഊർജ്ജമില്ല. നിങ്ങൾ ഒരു ഹാൻ‌ഹാവോ പക്ഷിയെപ്പോലെയാണ്,[a] കഷ്ടിച്ച് കടന്നുപോകുന്നു, നിങ്ങൾ ഒരിക്കലും എന്‍റെ വാക്കുകളെ ഗൗരവമായി പരിഗണിച്ചിട്ടില്ല. ചെറുപ്പക്കാർ അങ്ങേയറ്റം വ്യർത്ഥരും അമിതാസക്തിയുള്ളവരുമാണ്, അവർ എന്‍റെ പ്രയത്നങ്ങളിൽ ശ്രദ്ധ ചെലുത്തുന്നതേയില്ല. എന്‍റെ വിരുന്നിലെ രുചികരമായ വിഭവങ്ങൾ കഴിക്കാൻ അവർക്ക് താത്പര്യമില്ല; അവർ കൂട്ടിൽ നിന്ന് വളരെ ദൂരേക്കു പറന്നകന്ന ഒരു ചെറിയ പക്ഷിയെപ്പോലെയാണ്. ഇത്തരത്തിലുള്ള ചെറുപ്പക്കാരും പ്രായമായവരും എനിക്ക് എങ്ങനെ ഉപയോഗപ്രദമാകും? പ്രായംചെന്നവരാകട്ടെ എന്‍റെ വചനങ്ങള്‍ അവരുടെ ശവക്കല്ലറകളിൽ എത്തുന്നതുവരെ ഒരു അത്താണിയായി ഉപയോഗിക്കാൻ തയ്യാറാണ്, എന്തെന്നാൽ അങ്ങനെ അവർ മരിച്ചുകഴിഞ്ഞാൽ അവരുടെ ആത്മാക്കൾക്ക് സ്വർഗ്ഗത്തിലേക്ക് പോകാം; അവർക്ക് അത് മതിയാകും. ഈ വൃദ്ധന്മാർ ഇപ്പോൾ എല്ലായ്‌പ്പോഴും “വലിയ അഭിലാഷങ്ങളും” “അചഞ്ചലമായ ആത്മവിശ്വാസവും” വച്ചുപുലർത്തുന്നു. അവർക്ക് എന്‍റെ പ്രയത്നത്തോട് അത്യധികം ക്ഷമയുണ്ടെങ്കിലും, നേരുള്ളവരും ഒന്നിനും വഴങ്ങാത്തതുമായ വൃദ്ധരുടേതായ ഗുണങ്ങൾ ഉണ്ടെങ്കിലും, ആരാലുമോ എന്തിനാലുമോ വലിച്ചിഴയ്ക്കപ്പെടാനോ തോൽപ്പിക്കപ്പെടാനോ അവർ വിസമ്മതിക്കുന്നു—വാസ്തവത്തിൽ, അവർ അഭേദ്യമായ കോട്ട പോലെയാണ്—എന്നിട്ടും ഈ ആളുകളുടെ വിശ്വാസം അന്ധവിശ്വാസപരമായ ജഡത്തിന്‍റെ ഗന്ധം കൊണ്ട് നിറഞ്ഞിരിക്കുകയല്ലേ? അവരുടെ പാത എവിടെയാണ്? അവരെ സംബന്ധിച്ചിടത്തോളം, അത് ദൈർഘ്യമേറിയതല്ലേ, വളരെ വിദൂരമല്ലേ? എന്റെ ഇച്ഛ അവർക്ക് എങ്ങനെ അറിയാൻ കഴിയും? അവരുടെ ആത്മവിശ്വാസം പ്രശംസനീയമാണെങ്കിലും, ഈ മുതിർന്നവരിൽ എത്ര പേർ ആശയക്കുഴപ്പമില്ലാതെ യഥാർത്ഥത്തിൽ ജീവിതം നയിക്കുന്നു? എന്‍റെ പ്രയത്നത്തിൻറെ യഥാർത്ഥ പ്രാധാന്യം എത്ര പേർ മനസ്സിലാക്കുന്നു? സമീപഭാവിയിൽ പാതാളത്തിലേക്ക് കൂപ്പുകുത്താതെ, ഇന്ന് ഈ ലോകത്ത് എന്നെ അനുഗമിച്ച് എന്‍റെ രാജ്യത്ത് എത്തിപ്പെടുകയെന്നതാവണ്ടേ അവരുടെ ഉദ്ദേശ്യം? നിങ്ങളുടെ ലക്ഷ്യസ്ഥാനം അത്തരമൊരു ലളിതമായ കാര്യമാണെന്ന് നിങ്ങൾ കരുതുന്നുണ്ടോ? നിങ്ങൾ ചെറുപ്പക്കാർ എല്ലാവരും ചോരത്തിളപ്പുള്ള സിംഹങ്ങളെപ്പോലെയാണെങ്കിലും, വിരളമായേ നിങ്ങളുടെ ഹൃദയങ്ങളിൽ ശരിയായ പാതയുണ്ടാവുകയുള്ളൂ. നിങ്ങളുടെ യുവത്വം എന്‍റെ പ്രയത്നങ്ങൾക്ക് നിങ്ങളെ യോഗ്യരാക്കുന്നില്ല; നേരെമറിച്ച്, നിങ്ങൾ എപ്പോഴും നിങ്ങളോടുള്ള എന്‍റെ വെറുപ്പ് ഉദ്ദീപിപ്പിക്കുന്നു. നിങ്ങൾ ചെറുപ്പമാണെങ്കിലും, നിങ്ങൾക്ക് ചൈതന്യമോ അഭിലാഷമോ ഇല്ല, മാത്രമല്ല നിങ്ങളുടെ ഭാവിയെക്കുറിച്ച് നിങ്ങൾ ഒരിക്കലും പ്രതിജ്ഞാബദ്ധരല്ല; നിങ്ങൾ എല്ലായ്പ്പോഴും ആലോചനാമഗ്നരും ഉദാസീനരുമാണ്. ചെറുപ്പക്കാരിൽ കാണപ്പെടേണ്ട ചൈതന്യം, ആദർശങ്ങൾ, എടുക്കുന്ന നിലപാട് എന്നിവ നിങ്ങളിൽ പൂർണ്ണമായും കാണാനില്ലെന്ന് പറയാം; നിങ്ങൾ, ഇത്തരത്തിലുള്ള ചെറുപ്പക്കാർ, ഒരു നിലപാടില്ലാത്തവരും ശരിയും തെറ്റും, നന്മയും തിന്മയും, സൗന്ദര്യവും വൈരൂപ്യവും തമ്മിൽ വേർതിരിച്ചറിയാൻ കഴിവില്ലാത്തവരുമാണ്. നിങ്ങളുടെ ഏതെങ്കിലും നവമായ അംശങ്ങൾ കണ്ടെത്തുക അസാധ്യമാണ്. നിങ്ങൾ മിക്കവാറും പഴഞ്ചന്മാരാണ്, നിങ്ങൾ, ഇത്തരത്തിലുള്ള ചെറുപ്പക്കാർ, ജനക്കൂട്ടത്തെ പിന്തുടരാനും യുക്തിരഹിതമായി നിലകൊള്ളാനും പഠിച്ചു. നിങ്ങൾക്ക് ഒരിക്കലും ശരിയെ തെറ്റിൽ നിന്ന് വ്യക്തമായി വേർതിരിച്ചറിയാൻ കഴിയില്ല, സത്യവും മിഥ്യയും തമ്മിൽ വേർതിരിച്ചറിയാൻ കഴിയില്ല, മികവിനായി ഒരിക്കലും പരിശ്രമിക്കില്ല, ശരിയും തെറ്റും എന്താണെന്നും സത്യമെന്താണെന്നും കാപട്യം എന്താണെന്നും നിങ്ങൾക്ക് പറയാനാവില്ല. വൃദ്ധരെക്കാൾ മതത്തിന്‍റെ ഘനീഭവിച്ച ദുർഗന്ധം നിങ്ങളെ കൂടുതൽ ചൂഴ്ന്നു നിൽക്കുന്നു. നിങ്ങൾ അഹങ്കാരികളും അവിവേകികളും മത്സരബുദ്ധിയുള്ളവരുമാണ്, അതിക്രമത്തോടുള്ള നിങ്ങളുടെ താത്പര്യം വളരെ ശക്തവുമാണ്—ഇത്തരത്തിലുള്ള ചെറുപ്പക്കാരന് സത്യത്തെ എങ്ങനെ സ്വായത്തമാക്കാന്‍ കഴിയും? സ്വന്തമായ ഒരു നിലപാട് സ്വീകരിക്കാൻ കഴിയാത്ത ഒരാൾക്ക് എങ്ങനെ സാക്ഷ്യം വഹിക്കാൻ കഴിയും? ശരിയും തെറ്റും തമ്മിൽ വേർതിരിച്ചറിയാൻ കഴിവില്ലാത്ത ഒരാളെ ആരെങ്കിലും ഒരാൾക്ക് എങ്ങനെ ഒരു യുവാവ് എന്ന് വിളിക്കാൻ കഴിയും? ഒരു യുവാവിന്‍റെ ചൈതന്യം, ഊർജ്ജസ്വലത, പുതുമ, ശാന്തത, സ്ഥിരത എന്നിവയില്ലാത്ത ഒരാളെ എങ്ങനെ എന്‍റെ അനുയായി എന്ന് വിളിക്കും? സത്യവും നീതിബോധവുമില്ലാത്ത, എന്നാൽ ഉല്ലസിക്കാനും പോരാടാനും ഇഷ്ടപ്പെടുന്ന ഒരാൾ എന്‍റെ സാക്ഷിയാകാൻ എങ്ങനെ യോഗ്യനാകും? വഞ്ചനയും മറ്റുള്ളവരോട് മുൻവിധിയും നിറഞ്ഞ കണ്ണുകൾ ചെറുപ്പക്കാർക്ക് ഉണ്ടായിരിക്കേണ്ട കാര്യങ്ങളല്ല, ചെറുപ്പക്കാർ വിനാശകരവും മ്ലേച്ഛവുമായ പ്രവൃത്തികൾ ചെയ്യരുത്. അവർ ആദർശങ്ങളും അഭിലാഷങ്ങളും സ്വയം മെച്ചപ്പെടാനുള്ള ഉത്സാഹവും ഇല്ലാത്തവരാകരുത്; അവരുടെ ഭാവി പ്രതീക്ഷകളിൽ അവർ നിരാശപ്പെടരുത്, കൂടാതെ ജീവിതത്തിൽ പ്രത്യാശയോ ഭാവിയെ കുറിച്ചുള്ള ആത്മവിശ്വാസത്തെയോ നഷ്ടപ്പെടുത്താൻ പാടില്ല; മുഴുവൻ ജീവിതവും എനിക്കായി ചെലവഴിക്കാനുള്ള അവരുടെ ആഗ്രഹം സാക്ഷാത്കരിക്കാൻ അവർ ഇപ്പോൾ തിരഞ്ഞെടുത്തിരിക്കുന്ന സത്യത്തിന്‍റെ പാതയിൽ തുടരാനുള്ള സ്ഥിരോത്സാഹം അവർക്ക് ഉണ്ടായിരിക്കണം. അവർ സത്യമില്ലാത്തവരായിരിക്കരുത്, കാപട്യവും അനീതിയും ഒളിക്കരുത്—കൃത്യമായ നിലപാടിൽ ഉറച്ചുനിൽക്കുന്നവരായിരിക്കണം. അവർ കേവലം ഒഴുക്കിനൊപ്പം നീങ്ങരുത്. മറിച്ച് നീതിക്കും സത്യത്തിനുമായി പോരാടാനും ത്യാഗം ചെയ്യാനും ധൈര്യപ്പെടുന്ന ആത്മാവുള്ളവരായിരിക്കണം. അന്ധകാരശക്തികളുടെ അടിച്ചമർത്തലിന് വഴങ്ങാതിരിക്കാനും അവരുടെ നിലനില്‍പ്പിന്‍റെ പ്രാധാന്യം ഉൾക്കൊള്ളാനും യുവാക്കൾക്ക് ധൈര്യം ഉണ്ടായിരിക്കണം. ചെറുപ്പക്കാർ പ്രതികൂല സാഹചര്യങ്ങളിൽ കീഴടങ്ങാതെ തുറന്ന മനസ്സും അവരുടെ സഹോദരീസഹോദരന്മാരോട് ക്ഷമിക്കാനുള്ള മനോഭാവവും ഉള്ളവരായിരിക്കണം. തീർച്ചയായും, ഇവ എല്ലാവർക്കുമായുള്ള എന്‍റെ ആവശ്യകതകളും എല്ലാവർക്കുമുള്ള എന്‍റെ ഉപദേശവുമാണ്. എന്നാൽ അതിലുപരിയായി, ഇത് എല്ലാ ചെറുപ്പക്കാർക്കും വേണ്ടിയുള്ള എന്‍റെ സാന്ത്വന വാക്കുകളുമാണ്. നിങ്ങൾ എന്‍റെ വചനങ്ങളനുസരിച്ച് പ്രവർത്തിക്കണം. പ്രത്യേകിച്ചും യുവാക്കൾ പ്രശ്‌നങ്ങളിൽ വിവേചനബുദ്ധി പ്രയോഗിക്കാനും നീതിയും സത്യവും തേടാനുമുള്ള ദൃഢനിശ്ചയം ഇല്ലാത്തവരാകരുത്. നിങ്ങൾ മനോഹരവും നല്ലതുമായ എല്ലാ കാര്യങ്ങളും പിന്തുടരുകയും പരമമായ എല്ലാ കാര്യങ്ങളുടെയും യാഥാർത്ഥ്യം ഉൾക്കൊള്ളുകയും വേണം. നിങ്ങൾ നിങ്ങളുടെ ജീവിതത്തോട് ഉത്തരവാദിത്തമുള്ളവരായിരിക്കണം, നിങ്ങൾ അതിനെ നിസ്സാരമായി കാണരുത്. ആളുകൾ ഭൂമിയിലേക്ക് വരുന്നു, എന്നാൽ എന്നെ അഭിമുഖീകരിക്കുന്നതും സത്യം അന്വേഷിക്കാനും നേടാനുമുള്ള അവസരം ലഭിക്കുന്നതും വളരെ അപൂർവമാണ്. എന്തുകൊണ്ടാണ് ഈ മനോഹരമായ സമയത്തെ ഈ ജീവിതത്തിൽ പിന്തുടരേണ്ട ശരിയായ പാതയായി നിങ്ങൾ വിലമതിക്കാത്തത്? എന്തുകൊണ്ടാണ് നിങ്ങള്‍ സത്യത്തോടും നീതിയോടും എല്ലായ്പ്പോഴും പുറംതിരിഞ്ഞു നില്‍ക്കുന്നത്? എന്തുകൊണ്ടാണ് നിങ്ങൾ എല്ലായ്പ്പോഴും ആളുകളെ ത്രസിപ്പിക്കുന്ന അന്യായത്തിനും ആഭാസത്തരങ്ങൾക്കും വേണ്ടി നിങ്ങളുടെ ജീവിതം സ്വയം ചവിട്ടിമെതിക്കുകയും നശിപ്പിക്കുകയും ചെയ്യുന്നത്? അനീതികളിൽ ഏർപ്പെടുന്ന വൃദ്ധരെപ്പോലെ നിങ്ങൾ എന്തിനാണ് പ്രവർത്തിക്കുന്നത്? പഴയ കാര്യങ്ങളുടെ പഴയ വഴികൾ നിങ്ങൾ അനുകരിക്കുന്നത് എന്തുകൊണ്ട്? നിങ്ങളുടെ ജീവിതം നീതിയും സത്യവും വിശുദ്ധിയും നിറഞ്ഞതായിരിക്കണം; ഇത്ര ചെറുപ്പത്തിൽത്തന്നെ നിങ്ങളുടെ ജീവിതം പാതാളത്തിലേക്ക് തള്ളിവിടും വിധം അധഃപതിപ്പിക്കരുത്. ഇത് ഭയാനകമായ ഭാഗ്യദോഷം ആകുമെന്ന് നിങ്ങൾക്ക് തോന്നുന്നില്ലേ? ഇത് ഭയങ്കരമായ അനീതി ആകുമെന്ന് നിങ്ങൾക്ക് തോന്നുന്നില്ലേ?

നിങ്ങൾ എല്ലാവരും അങ്ങേയറ്റം വിശിഷ്ടമായ നിങ്ങളുടെ പ്രവൃത്തി ചെയ്ത് എന്‍റെ ബലിപീഠത്തിന്മേൽ അത് ബലിയർപ്പിക്കണം. നിങ്ങൾ എനിക്കു സമർപ്പിക്കുന്ന ആത്യന്തികവും അതുല്യവുമായ ത്യാഗമാണിത്. ആകാശത്തിലെ മേഘങ്ങൾ പോലെ വീശുന്ന കാറ്റിൽ ഉഴലാതെ നിങ്ങൾ എല്ലാവരും നിങ്ങളുടെ സ്വന്തം നിലപാടിൽ ഉറച്ചുനിൽക്കണം. നിങ്ങളുടെ ജീവിതത്തിന്‍റെ പകുതിയോളം നിങ്ങൾ കഠിനാധ്വാനം ചെയ്യുന്നു, ആ സ്ഥിതിക്ക് നിങ്ങൾക്കു വേണ്ട ലക്ഷ്യസ്ഥാനം നിങ്ങൾ അന്വേഷിക്കാത്തതെന്ത്? ജീവിതത്തിന്‍റെ പകുതിയോളം നിങ്ങൾ കഷ്ടപ്പെടുന്നു, എന്നിട്ടും സത്യവും നിങ്ങളുടെ വ്യക്തിപരമായ നിലനില്‍പ്പിന്‍റെ സത്തയും ശവകല്ലറയിലേക്ക് വലിച്ചിടാൻ പന്നിയും നായയും പോലുള്ള നിങ്ങളുടെ മാതാപിതാക്കളെ നിങ്ങൾ അനുവദിക്കുന്നു. ഇത് നിനക്കെതിരായ വലിയ ഒരു അനീതിയാണെന്ന് നീ കരുതുന്നില്ലേ? ഈ രീതിയിൽ ജീവിതം നയിക്കുന്നത് തികച്ചും അർത്ഥശൂന്യമാണെന്ന് നിനക്കു തോന്നുന്നില്ലേ? ഈ വിധത്തിൽ സത്യവും ശരിയായ പാതയും തേടുന്നത് പ്രശ്നങ്ങൾ സൃഷ്ടിക്കുകയും അതിലൂടെ അയൽക്കാർ അസ്വസ്ഥരാകുകയും കുടുംബം മുഴുവൻ അസന്തുഷ്ടമാകുകയും ചെയ്യും, ഇത് മാരകമായ ദുരന്തങ്ങളിലേക്ക് നയിക്കും. നീ ഈ രീതിയിൽ ജീവിക്കുകയാണെങ്കിൽ, അത് ഏറ്റവും അർത്ഥശൂന്യമായ ജീവിതത്തിന് തുല്യമല്ലേ? ആരുടെ ജീവിതം നിന്‍റേതിനെക്കാള്‍ കൂടുതൽ സമ്പന്നമാകാം, ആരുടേത് കൂടുതൽ പരിഹാസ്യമാകാം? എന്‍റെ സന്തോഷവും ആശ്വാസവചനങ്ങളും നേടുന്നതിനായി നീ എന്നെ അന്വേഷിക്കുന്നില്ലേ? പക്ഷേ നീ ആയുസ്സിന്‍റെ പാതിയോളം ജീവിത വ്യാപാരങ്ങൾക്ക് ചെലവഴിച്ചശേഷം, ഞാൻ കുപിതനാകുന്നതു വരെ എന്നെ പ്രകോപിപ്പിച്ചാൽ ഞാൻ നിന്നെ പരിഗണിക്കുകയോ പ്രശംസിക്കുകയോ ചെയ്യില്ല—നിന്‍റെ ജീവിതം വൃഥാവിലായി എന്നല്ലേ ഇതർത്ഥമാക്കുന്നത്? ശുദ്ധീകരണസ്ഥലത്തുനിന്ന് മോചിപ്പിക്കപ്പെട്ട കാലാകാലങ്ങളായിട്ടുള്ള ആ വിശുദ്ധരുടെ ആത്മാക്കളെ കാണാൻ നിനക്ക് എന്ത് യോഗ്യതയാണുള്ളത്? നീ എന്നോട് നിസ്സംഗത പുലർത്തി അവസാനം ദുരന്തം വിളിച്ചുവരുത്തി—ഈ അവസരം പ്രയോജനപ്പെടുത്തുകയും വിശാലമായ സമുദ്രത്തിലൂടെ സന്തോഷകരമായ ഒരു യാത്ര നടത്തുകയും എന്‍റെ “ദൗത്യം” അനുസരിക്കുകയും ചെയ്യുന്നതാണ് നല്ലത്. ഞാൻ നിങ്ങളോട് വളരെ മുമ്പുതന്നെ പറഞ്ഞിട്ടുണ്ട്, ഇന്ന്‍ നീ നിസ്സംഗനായിരിക്കുന്നതുപോലെ തന്നെ പുറപ്പെടാൻ ഇനിയും തയ്യാറല്ലെങ്കില്‍, അവസാനം ഞാൻ സൃഷ്ടിച്ച തിരമാലകളാൽ വിഴുങ്ങപ്പെടും. വാസ്തവത്തിൽ, നിങ്ങൾക്ക് സ്വയം രക്ഷിക്കാൻ കഴിയുമോ? നിന്‍റെ നിലവിലെ ഉദ്യമങ്ങൾ നിന്നെ പൂർണ്ണനാക്കുമെന്ന് നീ ശരിക്കും വിശ്വസിക്കുന്നുണ്ടോ? നിന്‍റെ ഹൃദയം വളരെ കഠിനമല്ലേ? ഇത്തരത്തിലുള്ള അനുഗമനം‌, ഉദ്യമം, ജീവിതം, സ്വഭാവം—ഇത് എങ്ങനെ എന്‍റെ പ്രീതിക്ക് പാത്രമാകും?

അടിക്കുറിപ്പുകൾ:

a. ഹാന്‍ഹാവോ പക്ഷിയുടെ കഥയ്ക്ക് ഈസോപ്പുകഥകളിലെ ഉറുമ്പിന്റെയും പുല്‍ച്ചാടിയുടെയും കഥയുമായി വളരെ സാമ്യമുണ്ട്. അയല്‍ക്കാരനായ കാക്ക ഇടയ്ക്കിടെ മുന്നറിയിപ്പു കൊടുക്കുന്നുണ്ടെങ്കിലും ചൂടുകാലത്ത് കൂടു കെട്ടുന്നതിനു പകരം ഉറങ്ങാനാണ് ഹാന്‍ഹാവോ പക്ഷിക്കു താത്പര്യം. മഞ്ഞുകാലം വന്നപ്പോള്‍ ആ പക്ഷി മരവിച്ചു ചത്തുപോയി.


മനുഷ്യരാശി ഇന്നത്തെ നിലയിലേക്ക് വികസിച്ചത് എങ്ങനെയെന്ന് നീ അറിയണം

വ്യത്യസ്ത യുഗങ്ങള്‍ വന്നുപോയതനുസരിച്ച്, ആറായിരത്തിലേറെ വര്‍ഷങ്ങള്‍ കൊണ്ട് ചെയ്ത വേലയുടെ സമഗ്രതയ്ക്കു ക്രമേണ വ്യത്യാസമുണ്ടായി. ഈ വേലയിലെ മാറ്റങ്ങള്‍ അടിസ്ഥാനപ്പെട്ടിരുന്നത് ലോകത്തിന്റെ മൊത്തത്തിലുള്ള സാഹചര്യത്തിന്മേലും മനുഷ്യരാശിയുടെ മൊത്തത്തിലുള്ള വികസന പ്രവണതകളിന്മേലുമാണ്; കാര്യനിര്‍വഹണ വേല അവയ്ക്കനുസരിച്ച് ക്രമേണ വ്യത്യാസപ്പെടുക മാത്രമാണു ചെയ്തത്. അതെല്ലാം സൃഷ്ടിയുടെ തുടക്കം മുതലേ ആസൂത്രണം ചെയ്തിരുന്നതല്ല. ലോകം സൃഷ്ടിക്കപ്പെടുന്നതിനു മുമ്പ്, അല്ലെങ്കില്‍ അത് കഴിഞ്ഞ ഉടനെ, വേലയുടെ ആദ്യ ഘട്ടമായ ന്യായപ്രമാണയുഗമോ വേലയുടെ രണ്ടാം ഘട്ടമായ കൃപായുഗമോ മോവാബിന്റെ പിന്‍തലമുറക്കാരിൽ ചിലരുമൊത്ത് അവന്‍ ആദ്യം ആരംഭിക്കുകയും അതിലൂടെ മുഴു പ്രപഞ്ചത്തെയും കീഴടക്കുകയും ചെയ്യുന്നതായ കീഴടക്കൽ വേലയുടെ മൂന്നാം ഘട്ടമോ യഹോവ ആസൂത്രണം ചെയ്തിട്ടുണ്ടായിരുന്നില്ല. ലോകം സൃഷ്ടിച്ചശേഷം, അവന്‍ ഈ വാക്കുകള്‍ ഒരിക്കലും സംസാരിച്ചില്ല, മോവാബിനു ശേഷവും അവന്‍ അവ ഒരിക്കലും സംസാരിച്ചില്ല; തീര്‍ച്ചയായും, ലോത്തിനു മുമ്പും അവന്‍ അവ ഒരിക്കലും അരുളിച്ചെയ്തില്ല. ദൈവത്തിന്റെ വേല സകലതും മുന്നമേയുള്ള ആസൂത്രണം ഇല്ലാത്തവയാണ്. ഇങ്ങനെയാണ് കൃത്യമായി അവന്റെ ആറായിരം വര്‍ഷത്തെ കാര്യനിര്‍വഹണ വേല മുഴുവനും വികസിച്ചത്; ലോകം സൃഷ്ടിക്കുന്നതിന് മുമ്പ് അവന്‍ ഒരു വിധത്തിലും “മനുഷ്യരാശിയുടെ വികസനത്തിനുള്ള സംക്ഷിപ്ത രൂപരേഖ” എന്നതു പോലുള്ള അത്തരം ഒരു പദ്ധതിയും അവന്‍ ഒരു വിധത്തിലും എഴുതി തയ്യാറാക്കിയിരുന്നില്ല. ദൈവത്തിന്റെ വേലയില്‍, അവന്‍ എന്താണ് എന്നുള്ളതു നേരിട്ട് പ്രകടമാക്കുന്നു; അവന്‍ ഒരു പദ്ധതി രൂപകല്പന ചെയ്യുന്നതിനായി തന്റെ തല പുണ്ണാക്കുന്നില്ല. തീര്‍ച്ചയായും, പല പ്രവാചകന്മാര്‍ നിരവധി വലിയ പ്രവചനങ്ങള്‍ നടത്തിയിട്ടുണ്ട്. എങ്കിലും ദൈവത്തിന്റെ വേല എപ്പോഴും കൃത്യമായ ആസൂത്രണം ഉള്ള ഒന്നാണ് എന്ന് പറയാനാവില്ല; ആ പ്രവചനങ്ങള്‍ ആ സമയത്തെ ദൈവത്തിന്റെ വേലയ്ക്ക് അനുസൃതമായി നടത്തിയവയാണ്. അവന്‍ ചെയ്യുന്ന വേലകള്‍ സകലതും ഏറ്റവും വാസ്തവമായ വേലയാണ്. അവന്‍ അത് നടപ്പിലാക്കുന്നത് ഓരോ യുഗത്തിന്റെയും വികാസത്തിന് അനുസൃതമായും കാര്യങ്ങള്‍ എങ്ങനെ വ്യത്യാസപ്പെടുന്നു എന്നതിന്റെ അടിസ്ഥാനത്തിലുമാണ്. അവനെ സംബന്ധിച്ചിടത്തോളം, വേല നടപ്പിലാക്കുന്നത് ഒരു അസുഖം ചികിത്സിക്കുന്നതിനു മരുന്ന് നല്കുന്നത് പോലെയാണ്; അവന്റെ വേല ചെയ്യുന്ന വേളയില്‍, അവന്‍ നിരീക്ഷണം നടത്തി ആ നിരീക്ഷണങ്ങള്‍ക്ക് അനുസൃതമായി തന്റെ വേല തുടരുന്നു. വേലയുടെ ഓരോ ഘട്ടത്തിലും, ദൈവത്തിനു തന്റെ അളവറ്റ ജ്ഞാനവും ശേഷിയും പ്രകടിപ്പിക്കുന്നതിനുള്ള കഴിവുണ്ട്; അവന്‍ തന്റെ സമൃദ്ധമായ ജ്ഞാനവും അധികാരവും ഏതു നിര്‍ദ്ദിഷ്ട യുഗത്തിന്റെയും വേലയ്ക്ക് അനുസൃതമായി വെളിപ്പെടുത്തുകയും ആ യുഗത്തിൽ അവന്‍ തിരികെ കൊണ്ടുവരുന്നവരെയെല്ലാം തന്റെ മുഴു പ്രകൃതവും കാണാന്‍ അനുവദിക്കുകയും ചെയ്യുന്നു. താന്‍ ചെയ്യേണ്ട ഏതു വേലയും ചെയ്തുകൊണ്ട് ഓരോ യുഗത്തിലും ചെയ്യേണ്ട വേലകള്‍ക്ക് അനുസൃതമായി അവന്‍ ജനങ്ങളുടെ ആവശ്യങ്ങള്‍ക്കായി കരുതുന്നു. ജനങ്ങളെ സാത്താന്‍ ദുഷിപ്പിച്ചിരിക്കുന്ന തോതിന്റെ അടിസ്ഥാനത്തില്‍ അവര്‍ക്ക് ആവശ്യമായിരിക്കുന്നത് അവന്‍ നല്കുന്നു. അത് യഹോവ തുടക്കത്തില്‍ ആദാമിനെയും ഹവ്വായെയും സൃഷ്ടിച്ചപ്പോള്‍, ഭൂമിയില്‍ ദൈവത്തെ ആവിഷ്കരിക്കുന്നതിനും അങ്ങനെ സൃഷ്ടികള്‍ക്കിടയില്‍ ദൈവത്തിന്റെ സാക്ഷ്യം വഹിക്കുന്നതിനും അവരെ പ്രാപ്തമാക്കുന്നതിനു വേണ്ടി, അവന്‍ എങ്ങനെ അതു ചെയ്തോ അതു പോലെയാണ്. എന്നിരുന്നാലും, സർപ്പത്താൽ പ്രലോഭിപ്പിക്കപ്പെട്ടപ്പോൾ ഹവ്വാ പാപം ചെയ്തു, ആദമും അതുതന്നെ ചെയ്തു; തോട്ടത്തില്‍, അവര്‍ ഇരുവരും നന്മതിന്മകളെ കുറിച്ചുള്ള അറിവിന്റെ വൃക്ഷത്തിന്റെ ഫലം ഭക്ഷിച്ചു. അങ്ങനെ യഹോവയ്ക്ക് അവരില്‍ അധിക വേല നിര്‍വഹിക്കേണ്ടതായി വന്നു. അവരുടെ നഗ്നത കണ്ടിട്ട് അവന്‍ അവരുടെ ശരീരങ്ങളെ മൃഗത്തോലുകളില്‍ നിന്നുണ്ടാക്കിയ വസ്ത്രത്താൽ മൂടി. പിന്നീട് അവൻ ആദാമിനോട് ഇങ്ങനെ പറഞ്ഞു, “ഭക്ഷിക്കരുതെന്നു ഞാൻ വിലക്കിയിരുന്ന ഫലം നീ നിന്റെ ഭാര്യയുടെ വാക്കു കേട്ട് ഭക്ഷിച്ചതുകൊണ്ട് നീ നിമിത്തം ഭൂമി ശാപഗ്രസ്തയാകും. … മണ്ണിലേക്കു തിരികെ ചേരുംവരെ .... മണ്ണിൽനിന്നു നീ സൃഷ്‍ടിക്കപ്പെട്ടു; നീ മണ്ണിലേക്കുതന്നെ മടങ്ങും.” സ്ത്രീയോട് അവൻ പറഞ്ഞു, “നിന്റെ ഗർഭാരിഷ്ടത ഞാൻ വർധിപ്പിക്കും; വേദനയോടെ നീ മക്കളെ പ്രസവിക്കും; എങ്കിലും നിന്റെ അഭിലാഷം ഭർത്താവിലായിരിക്കും; അവൻ നിന്നെ ഭരിക്കും.” അപ്പോള്‍ മുതല്‍ അവന്‍ അവരെ ഏദന്‍ തോട്ടത്തില്‍നിന്നു പുറത്താക്കുകയും അവരെ അതിനു വെളിയിൽ ജീവിക്കുമാറാക്കുകയും ചെയ്തു, ആധുനിക മനുഷ്യന്‍ ഇപ്പോള്‍ ഭൂമിയില്‍ ജീവിക്കുന്നതു പോലെ. ആദിയിൽ ദൈവം മനുഷ്യനെ സൃഷ്ടിച്ചപ്പോള്‍, സൃഷ്ടിച്ചശേഷം സർപ്പത്താൽ പ്രലോഭിപ്പിക്കപ്പെടാന്‍ മനുഷ്യനെ അനുവദിക്കുന്നതും അതിനുശേഷം മനുഷ്യനെയും സർപ്പത്തെയും ശപിക്കുന്നതും അവന്റെ പദ്ധതി ആയിരുന്നില്ല. അവനു വാസ്തവത്തില്‍ അത്തരമൊരു പദ്ധതി ഇല്ലായിരുന്നു; കാര്യങ്ങള്‍ വികസിച്ച രീതിയാണ് അവന്റെ സൃഷ്ടികളുടെ ഇടയില്‍ ചെയ്യാനുള്ള പുതിയ വേല അവനു നല്കിയത്. യഹോവ ഭൂമിയില്‍ ആദാമിന്റെയും ഹവ്വായുടെയും ഇടയില്‍ ഈ വേല നടപ്പിലാക്കിയശേഷം, ആയിരക്കണക്കിന് വർഷക്കാലം മനുഷ്യരാശി വികസനത്തിൽ തുടർന്നുപോന്നു. അപ്പോൾ “ഭൂമിയിൽ മനുഷ്യന്‍റെ ദുഷ്ടത വർധിച്ചിരിക്കുന്നെന്നും അവന്‍റെ ഹൃദയത്തിലെ വിചാരങ്ങളും ഭാവനകളും എപ്പോഴും ദുഷിച്ചതാണെന്നും യഹോവ കണ്ടു. ഭൂമുഖത്തു മനുഷ്യനെ സൃഷ്ടിച്ചതിൽ യഹോവ പരിതപിച്ചു; അതിൽ അവിടുത്തെ ഹൃദയം വേദനിച്ചു. ... എന്നാൽ നോഹ യഹോവയുടെ പ്രീതിക്കു പാത്രമായി.” ഈ സമയത്ത് യഹോവയ്ക്കു കൂടുതലായ പുതിയ വേല ചെയ്യാനുണ്ടായിരുന്നു. കാരണം അവന്‍ സൃഷ്ടിച്ച മനുഷ്യവർഗം സർപ്പത്താൽ പ്രലോഭിപ്പിക്കപ്പെട്ടശേഷം വളരെയധികം പാപപൂർണരായിത്തീർന്നിരുന്നു. ഈ സാഹചര്യങ്ങളില്‍, സകല മനുഷ്യവർഗത്തിന്റെയും ഇടയില്‍നിന്ന് യഹോവ നോഹയുടെ കുടുംബത്തെ തിരഞ്ഞെടുക്കുകയും അതിനുശേഷം ലോകത്തെ ഒരു പ്രളയത്താല്‍ നശിപ്പിക്കുന്ന അവന്റെ വേല നടപ്പിലാക്കുകയും ചെയ്തു. മനുഷ്യരാശി ഒന്നിനൊന്നു ദുഷിച്ചുകൊണ്ട് ഈ രീതിയിലുള്ള വികാസത്തിൽ ഇന്നേ ദിവസം വരെയും തുടരുകയാണ്. ഇനി മാനുഷിക വികസനം അതിന്റെ ഉച്ചകോടിയില്‍ എത്തുന്ന സമയം വരുമ്പോള്‍, അത് മനുഷ്യരാശിയുടെ അന്ത്യം കുറിക്കുകയും ചെയ്യും. തുടക്കം മുതല്‍ ലോകാവസാനം വരെയും, അവന്റെ വേലയുടെ ആന്തരിക സത്യം എപ്പോഴും ഈ രീതിയില്‍ ആയിരുന്നു, എപ്പോഴും അങ്ങനെയായിരിക്കുകയും ചെയ്യും. അതു ജനങ്ങളെ അവരുടെ തരമനുസരിച്ച് വർഗീകരിക്കുന്നത് പോലെയാണ്; ഓരോ വ്യക്തിയും ആദിയിൽതന്നെ ഒരു പ്രത്യേക വിഭാഗത്തില്‍ പെടുന്നതിനായി മുന്‍നിശ്ചയം ചെയ്യപ്പെട്ടിരിക്കുന്നതില്‍ നിന്നും വളരെ വിദൂരമാണ് വാസ്തവം; മറിച്ച്, ഓരോരുത്തരും വളര്‍ച്ചയുടെ ഒരു പ്രക്രിയയ്ക്ക് വിധേയമായശേഷം മാത്രമാണ് ക്രമേണ വർഗീകരണം നടത്തുന്നത്. ഒടുവിൽ, പൂർണ രക്ഷയിലേക്കു വരുത്താൻ കഴിയാത്ത ഏതൊരാളെയും അവരുടെ “പൂര്‍വികരിലേക്ക്” മടക്കി അയയ്ക്കും. മനുഷ്യരാശിക്കിടയിലെ ദൈവത്തിന്റെ ഒരു വേലയും ലോകത്തിന്റെ സൃഷ്ടിയുടെ സമയത്ത് ആസൂത്രണം ചെയ്തതല്ല; മറിച്ച്, കാര്യങ്ങളുടെ വികാസമാണ് മനുഷ്യവർഗത്തിനിടയിലെ തന്റെ വേല പടിപടിയായും കൂടുതല്‍ യാഥാർഥ്യബോധമുള്ളതും പ്രായോഗികവുമായ രീതിയിലും നിര്‍വഹിക്കാന്‍ ദൈവത്തെ ഇടയാക്കിയത്. ഉദാഹരണത്തിന്, യഹോവയാം ദൈവം സർപ്പത്തെ സൃഷ്ടിച്ചത് സ്ത്രീയെ പ്രലോഭിപ്പിക്കുന്നതിനു വേണ്ടിയായിരുന്നില്ല; അത് അവന്റെ നിർദിഷ്ട പദ്ധതിയായിരുന്നില്ല, അത് അവന്‍ ബോധപൂർവം മുന്‍നിശ്ചയം ചെയ്ത ഒരു കാര്യവും ആയിരുന്നില്ല. ഇത് അപ്രതീക്ഷിതമായ ഒരു സംഭവവികാസമായിരുന്നു എന്നാണ് പറയാന്‍ സാധിക്കുക. അങ്ങനെ, ഇത് കാരണമാണ് യഹോവ ആദാമിനെയും ഹവ്വായെയും ഏദന്‍ തോട്ടത്തില്‍നിന്നു പുറത്താക്കിയതും ഇനി ഒരിക്കലും മനുഷ്യനെ സൃഷ്ടിക്കില്ല എന്ന് പ്രതിജ്ഞ ചെയ്തതും. എന്നിരുന്നാലും, ജനങ്ങള്‍ ഈ അടിസ്ഥാനത്തിനുമേല്‍ ദൈവത്തിന്റെ ജ്ഞാനം മാത്രമാണ് കണ്ടെത്തുന്നത്. അതു ഞാന്‍ മുമ്പ് പറഞ്ഞതു പോലെയാണ്: “ഞാന്‍ എന്റെ ജ്ഞാനം പ്രയോഗിക്കുന്നത് സാത്താന്റെ പദ്ധതികളെ അടിസ്ഥാനപ്പെടുത്തിയാണ്.” മനുഷ്യരാശി എത്ര ദുഷിച്ചതായി വളര്‍ന്നാലും അല്ലെങ്കില്‍ സർപ്പം അവരെ എങ്ങനെയെല്ലാം പ്രലോഭിപ്പിച്ചാലും, യഹോവയ്ക്ക് അപ്പോഴും അവന്‍റേതായ ജ്ഞാനം ഉണ്ടായിരിക്കും; അതിനാല്‍, അവന്‍ ലോകം സൃഷ്ടിച്ചത് മുതല്‍തന്നെ അവന്‍ പുതിയ വേലയില്‍ ഏര്‍പ്പെട്ടുവരികയാണ്, ഈ വേലയുടെ ഒരു ചുവടും ഒരിക്കലും ആവര്‍ത്തിക്കപ്പെട്ടിട്ടില്ല. സാത്താന്‍ തുടര്‍ച്ചയായി അവന്റെ ഗൂഢാലോചനകൾ നടപ്പിലാക്കുകയും മനുഷ്യരാശി നിരന്തരമായി സാത്താനാല്‍ ദുഷിപ്പിക്കപ്പെടുകയും യഹോവയാം ദൈവം അവന്റെ ബുദ്ധിപൂർവമുള്ള വേല അവിരാമം നടപ്പിലാക്കുകയും ചെയ്തിരിക്കുന്നു. ലോകം സൃഷ്ടിക്കപ്പെട്ടത് മുതല്‍ അവന്‍ ഒരിക്കലും പരാജയപ്പെട്ടിട്ടില്ല, അവന്‍ വേല ചെയ്യുന്നത് ഒരിക്കലും നിറുത്തിയിട്ടുമില്ല. മനുഷ്യർ സാത്താനാല്‍ ദുഷിപ്പിക്കപ്പെട്ട ശേഷം, അവന്‍ അവരുടെ ദുഷിക്കലിന്റെ ഉറവിടമായ ശത്രുവിനെ തോല്പിക്കുന്നതിനായി അവരുടെ ഇടയില്‍ പ്രവര്‍ത്തിച്ചുകൊണ്ടിരിക്കുകയാണ്. ഈ പോരാട്ടം തുടക്കം മുതല്‍ രൂക്ഷമായിക്കൊണ്ടിരിക്കുന്നു, അത് ലോകാവസാനത്തോളം തുടരുന്നതുമാണ്. ഈ വേലയെല്ലാം ചെയ്യുന്നതില്‍, യഹോവയാം ദൈവം സാത്താനാല്‍ ദുഷിപ്പിക്കപ്പെട്ട മനുഷ്യരെ തന്റെ മഹാ രക്ഷ സ്വീകരിക്കാന്‍ അനുവദിക്കുക മാത്രമല്ല ചെയ്തത്, തന്റെ ജ്ഞാനവും സർവശക്തിയും അധികാരവും കാണാനും അനുവദിച്ചു. കൂടുതലായി, ഒടുവിൽ തന്റെ നീതിനിഷ്ഠമായ പ്രകൃതം—ദുഷ്ടരെ ശിക്ഷിക്കുകയും നല്ലവര്‍ക്ക് പ്രതിഫലം കൊടുക്കുന്നതും—കാണാനും അവരെ അനുവദിക്കുന്നതാണ്. അവന്‍ ഇന്നേ ദിവസം വരെയും സാത്താനോടു പോരാടി, എന്നാല്‍ ഒരിക്കലും തൊല്പിക്കപ്പെട്ടിട്ടില്ല. ഇത് അവന്‍ ബുദ്ധിശാലിയായ ഒരു ദൈവമായതിനാലും അവന്‍ സാത്താന്റെ ഗൂഢതന്ത്രങ്ങൾ അനുസരിച്ചു തന്റെ ജ്ഞാനം പ്രയോഗിക്കുന്നതിനാലുമാണ്. അതിനാല്‍, ദൈവം സ്വർഗത്തിലുള്ള സകലതും തന്റെ അധികാരത്തിനു കീഴ്പ്പെടുത്തുക മാത്രമല്ല, ഭൂമിയിലുള്ള സകലതും അവന്റെ പാദപീഠത്തിനു കീഴിലാക്കുകയും ചെയ്തിരിക്കുന്നു. അതുപോലെതന്നെ, മനുഷ്യവർഗത്തെ അതിക്രമിക്കുകയും പീഡിപ്പിക്കുകയും ചെയ്യുന്ന ദുഷ്ടരെ അവന്റെ ശിക്ഷയ്ക്കു വിധേയമാക്കുകയും ചെയ്യുന്നു. ഈ വേലകളുടെയെല്ലാം ഫലങ്ങള്‍ അവന്റെ ജ്ഞാനത്താല്‍ മാത്രമാണ് സാധ്യമാകുന്നത്. മനുഷ്യരാശിയുടെ നിലനില്പിനു മുമ്പ് അവന്‍ ഒരിക്കലും അവന്റെ ജ്ഞാനം വെളിപ്പെടുത്തിയിരുന്നില്ല. കാരണം അവനു സ്വർഗത്തിലോ ഭൂമിയിലോ മുഴുപ്രപഞ്ചത്തിൽ എവിടെയെങ്കിലുമോ ശത്രുക്കളുണ്ടായിരുന്നില്ല, കൂടാതെ പ്രകൃതിയിലുള്ള ഒന്നിനെയും അതിക്രമിക്കുന്ന അന്ധകാര ശക്തികളൊന്നും ഉണ്ടായിരുന്നുമില്ല. പ്രധാന ദൂതന്‍ അവനെ വഞ്ചിച്ചതിനു ശേഷമാണ് അവന്‍ ഭൂമിയില്‍ മനുഷ്യവര്‍ഗത്തെ സൃഷ്ടിച്ചത്. മനുഷ്യവർഗം കാരണമാണ് അവന്‍ സത്താനാകുന്ന പ്രധാന ദൂതനുമായുള്ള അവന്റെ സഹസ്രാബ്ദ യുദ്ധം അവന്‍ ഔപചാരികമായി ആരംഭിച്ചത്—തുടര്‍ന്നുള്ള ഓരോ ഘട്ടത്തിലും കൂടുതല്‍ രൂക്ഷമായിക്കൊണ്ടിരിക്കുന്ന ഒരു യുദ്ധമാണ് അത്. അവന്റെ സർവശക്തിയും ജ്ഞാനവും ഈ ഘട്ടങ്ങളില്‍ ഓരോന്നിലും പ്രകടമാണ്. അപ്പോള്‍ മാത്രമാണ് സ്വർഗത്തിലും ഭൂമിയിലുമുള്ള സകലതും ദൈവത്തിന്റെ ജ്ഞാനത്തിനും സർവശക്തിക്കും, അതുപോലെതന്നെ, വിശേഷിച്ചും ദൈവത്തിന്റെ യാഥാർഥ്യത്തിനും സാക്ഷ്യം വഹിച്ചത്. അവന്‍ ഈ ദിവസം വരെയും ഇതേ യാഥാർഥ്യബോധത്തോടെ തന്റെ വേല നിര്‍വഹിച്ചുകൊണ്ടിരിക്കുകയാണ്; കൂടാതെ, തന്റെ വേല നിര്‍വഹിച്ചുകൊണ്ടിരിക്കെ, അവന്‍ തന്റെ ജ്ഞാനവും സർവശക്തിയും വെളിപ്പെടുത്തുകയും ചെയ്യുന്നു. വേലയുടെ ഓരോ ഘട്ടത്തിന്റെയും ആന്തരിക സത്യം കാണാനും ദൈവത്തിന്റെ സർവശക്തി എങ്ങനെയാണ് കൃത്യമായി വിശദീകരിക്കേണ്ടതെന്നു കാണാനും, അതോടൊപ്പം, ദൈവത്തിന്റെ യാഥാര്‍ഥ്യത്തെ കുറിച്ചുള്ള നിയതമായ ഒരു വിശദീകരണം ദർശിക്കാനും അവന്‍ നിങ്ങളെ അനുവദിക്കുന്നു.

യൂദാസ് യേശുവിനെ ഒറ്റിക്കൊടുത്തതിനെ കുറിച്ച്, ചിലർ ഇങ്ങനെയാണ് ചിന്തിക്കുന്നത്: ഇതു ലോകത്തിന്റെ സൃഷ്ടിക്ക് മുന്‍പേ മുന്‍നിശ്ചയിക്കപ്പെട്ടിരുന്നതല്ലേ? വാസ്തവത്തില്‍, പരിശുദ്ധാത്മാവ് ഈ പദ്ധതികള്‍ അക്കാലത്തെ യാഥാർഥ്യത്തെ അടിസ്ഥാനമാക്കി ഉണ്ടാക്കിയതാണ്. എപ്പോഴും പണം മോഷ്ടിച്ചിരുന്ന യൂദാസ് എന്ന പേരായ ഒരുവന്‍ അവിടെ ഉണ്ടാകുകയും അതിനാല്‍ ഈ വേഷം ചെയ്യാനും ഈ വിധത്തിലുള്ള സേവനം ചെയ്യാനുമായി ഈ വ്യക്തി തിരഞ്ഞെടുക്കപ്പെടുകയുമായിരുന്നു എന്നേയൂള്ളൂ. ഇതു പ്രാദേശിക വിഭവങ്ങള്‍ ഉപയോഗപ്പെടുത്തുന്നതിന്റെ ഒരു മികച്ച ഉദാഹരണമായിരുന്നു. യേശുവിന് ആദ്യം ഇതിനെപ്പറ്റി അറിവുണ്ടായിരുന്നില്ല; യൂദാസിന്റെ കള്ളി വെളിച്ചത്തായതിനു ശേഷം മാത്രമാണ് അവന്‍ അതേക്കുറിച്ച് അറിഞ്ഞത്. ഈ പങ്ക് വഹിക്കാന്‍ കഴിവുളള വേറെ ആരെങ്കിലും ഉണ്ടായിരുന്നെങ്കില്‍, യൂദാസിനു പകരം ആ വ്യക്തി ഇതു ചെയ്തേനെ. മുന്‍നിശ്ചയിക്കപ്പെട്ടിരുന്ന കാര്യം, വാസ്തവത്തില്‍, പരിശുദ്ധാത്മാവ് ആ നിമിഷത്തില്‍ ചെയ്തതായിരുന്നു. പരിശുദ്ധാത്മാവിന്റെ വേല എല്ലായ്പ്പോഴും തത്ക്ഷണം ചെയ്യുന്നതാണ്; അവന് എപ്പോള്‍ വേണമെങ്കിലും തന്റെ വേല ആസൂത്രണം ചെയ്യാനും ഏതു സമയത്തും അതു നടപ്പിലാക്കാനും കഴിയും. പരിശുദ്ധാത്മാവിന്റെ വേല യാഥാര്‍ഥ്യബോധത്തോടെ ആണെന്നും അത് എല്ലായ്പ്പോഴും പുതുമയുള്ളതാണെന്നും ഒരിക്കലും പഴയതല്ലെന്നും എല്ലായ്പ്പോഴും അങ്ങേയറ്റം ശുദ്ധമാണെന്നും ഞാന്‍ എല്ലായ്പ്പോഴും പറയുന്നത് എന്തുകൊണ്ടാണ്? ലോകം സൃഷ്ടിക്കപ്പെടുമ്പോള്‍ അവന്റെ വേല അതിനോടകം ആസൂത്രണം ചെയ്യപ്പെട്ടിരുന്നില്ല; നടന്നത് അങ്ങനെയല്ല! വേലയുടെ ഓരോ ചുവടും അതതു സമയത്തേക്കുള്ള ശരിയായ പ്രഭാവം കൈവരിക്കുന്നു, ഈ ചുവടുകള്‍ പരസ്പരം ഇടകലരുന്നില്ല. മിക്ക സമയത്തും നിങ്ങളുടെ മനസ്സിലുണ്ടായേക്കാവുന്ന പദ്ധതികള്‍ പരിശുദ്ധാത്മാവിന്റെ ഏറ്റവും പുതിയ വേലയുമായി ഒരു പൊരുത്തവുമില്ലാത്തതാണ്. അവന്റെ വേല മനുഷ്യന്റെ യുക്തിപോലെ അത്ര ലളിതമല്ല, മനുഷ്യന്റെ ഭാവനപോലെ അത്ര സങ്കീർണവുമല്ല—അതില്‍ ഏതു സമയത്തും ഏതു സ്ഥലത്തും മനുഷ്യന്റെ അപ്പോഴത്തെ ആവശ്യങ്ങള്‍ക്ക് അനുസൃതമായി വേണ്ടതു നൽകുന്നത് ഉള്‍പ്പെടുന്നു. മനുഷ്യന്റെ സത്തയെക്കുറിച്ച് അവനെക്കാള്‍ വ്യക്തമായി അറിയാവുന്ന മറ്റാരുമില്ല, കൃത്യമായും ഈ കാരണം കൊണ്ടാണ് അവന്റെ വേലപോലെ മറ്റൊന്നിനും മനുഷ്യന്റെ യഥാർഥമായ ആവശ്യങ്ങള്‍ നിറവേറ്റാന്‍ സാധിക്കാത്തത്. അതിനാല്‍, ഒരു മാനുഷിക വീക്ഷണകോണില്‍നിന്ന് നോക്കുമ്പോള്‍ അവന്റെ വേല നിരവധി സഹസ്രാബ്ദങ്ങള്‍ക്കു മുമ്പേ മുന്‍കൂട്ടി ആസൂത്രണം ചെയ്തിരുന്നതായി തോന്നുന്നു. ഇപ്പോള്‍ അവന്‍ നിങ്ങളുടെ ഇടയില്‍ പ്രവര്‍ത്തിക്കുമ്പോള്‍, നിങ്ങളായിരിക്കുന്ന അവസ്ഥകള്‍ നിരീക്ഷിച്ചുകൊണ്ട് വേല ചെയ്യുകയും സംസാരിക്കുകയും ചെയ്യുമ്പോള്‍, ഓരോരോ അവസ്ഥകളെയും അഭിമുഖീകരിക്കുമ്പോള്‍ പറയേണ്ട ഔചിത്യമാര്‍ന്ന വാക്കുകള്‍, ജനങ്ങള്‍ക്ക് ആവശ്യമുള്ള കൃത്യതയാര്‍ന്ന വാക്കുകള്‍ അവനറിയാം. അവന്റെ വേലയുടെ ആദ്യപടി തന്നെ എടുക്കുക: ശാസനയുടെ കാലം. അതിനുശേഷം, മനുഷ്യര്‍ എല്ലാത്തരം പെരുമാറ്റരീതികളും പ്രകടമാക്കുകയും ചില വിധങ്ങളിൽ മാത്സര്യത്തോടെ പ്രവര്‍ത്തിക്കുകയും ചെയ്തു; അനവധി ഗുണകരമായ അവസ്ഥകള്‍ ഉണ്ടായി, അതുപോലെ ചില ദോഷകരമായ അവസ്ഥകളും. അവര്‍ അവരുടെ നിഷേധാത്മകതയുടെ ഒരു ഘട്ടത്തിലെത്തുകയും അവരുടെ പഠനത്തിന്റെ അധമാവസ്ഥ പ്രകടമാക്കുകയും ചെയ്തു. ദൈവം തന്റെ വേല നിര്‍വഹിച്ചത് ഇക്കാര്യങ്ങളെയെല്ലാം അടിസ്ഥാനമാക്കിയാണ്. അങ്ങനെ അവരെ കൈയ്യടക്കികൊണ്ട് തന്റെ വേലയില്‍നിന്നു മെച്ചപ്പെട്ട ഫലം നേടുന്നു. അതായത്, ഏതു സമയത്താണെങ്കിലും അവരുടെ തത്‌സ്ഥിതിയെ അടിസ്ഥാനമാക്കി അവന്‍ ആളുകള്‍ക്കിടയില്‍ പരിപാലന വേല ചെയ്യുന്നു; അവന്‍ തന്റെ വേലയുടെ ഓരോ ഘട്ടവും നിര്‍വഹിക്കുന്നത് ജനങ്ങളുടെ യഥാർഥ അവസ്ഥകള്‍ക്ക് അനുസൃതമായാണ്. സകല സൃഷ്ടികളും അവന്റെ കൈകളിലാണ്; അവന് എങ്ങനെ അവരെ അറിയാതിരിക്കാന്‍ കഴിയും? ഏതു സമയത്തും, എവിടെവച്ചും ചെയ്യേണ്ടതായ വേലയുടെ അടുത്ത പടി ദൈവം നിറവേറ്റുന്നതു ജനങ്ങളുടെ അവസ്ഥകള്‍ക്ക് അനുസൃതമായിട്ടാണ്. ഒരു തരത്തിലും ഈ വേല ആയിരക്കണക്കിനു വര്‍ഷങ്ങള്‍ക്കു മുമ്പ് ആസൂത്രണം ചെയ്തതല്ല; അതൊരു മാനുഷിക സങ്കല്പമാണ്! തന്റെ വേലയുടെ ഫലത്തിന് അനുസരിച്ചാണ് അവൻ തുടർന്നു പ്രവർത്തിക്കുന്നത്; അവന്റെ വേല നിരന്തരം ആഴമേറുകയും വികസിക്കുകയും ചെയ്യുന്നു; ഓരോ തവണയും, അവന്റെ വേലയുടെ ഫലങ്ങള്‍ നിരീക്ഷിച്ചശേഷം, അവന്‍ തന്റെ വേലയുടെ അടുത്ത ഘട്ടം നടപ്പിലാക്കുന്നു. ക്രമേണ പരിവര്‍ത്തനം ചെയ്യുന്നതിനും കാലക്രമേണ തന്റെ പുതിയ വേല ജനങ്ങള്‍ക്കു ദൃശ്യമാക്കുന്നതിനും അവന്‍ പലതും ഉപയോഗിക്കുന്നു. ഈ രീതിയില്‍ വേല ചെയ്യുന്നതു മനുഷ്യന്റെ ആവശ്യങ്ങള്‍ നിറവേറ്റാന്‍ സഹായിക്കും, കാരണം ദൈവത്തിനു ജനങ്ങളെ നന്നായി അറിയാം. ഇങ്ങനെയാണ് അവന്‍ തന്റെ വേല സ്വര്‍ഗത്തില്‍നിന്നു നിര്‍വഹിക്കുന്നത്. സമാനമായി, ജഡാവതാരമെടുത്ത ദൈവം യഥാർഥ സാഹചര്യങ്ങള്‍ക്ക് അനുസൃതമായി ക്രമീകരണങ്ങള്‍ ചെയ്തുകൊണ്ടും മനുഷ്യര്‍ക്കിടയില്‍ പ്രവര്‍ത്തിച്ചുകൊണ്ടും ഇതേ രീതിയിലാണു തന്റെ വേല ചെയ്യുന്നത്. അവന്റെ വേല ഒന്നും തന്നെ ലോകം സൃഷ്ടിക്കപ്പെടും മുമ്പേ ക്രമീകരിക്കപ്പെട്ടിരുന്നതല്ല, അതു സസൂക്ഷ്മം മുന്‍കൂട്ടി ആസൂത്രണം ചെയ്തതുമല്ല. ലോകം സൃഷ്ടിക്കപ്പെട്ട് രണ്ടായിരം വര്‍ഷങ്ങള്‍ക്കുശേഷം, ന്യായപ്രമാണയുഗം അവസാനിച്ചശേഷം, കൃപായുഗത്തില്‍ യഹോവ മനുഷ്യരാശിയെ വീണ്ടെടുക്കാനുള്ള തന്റെ വേല നിര്‍വഹിക്കുമെന്നു മുന്‍കൂട്ടി പറയുന്നതിന് യെശയ്യാവ് പ്രവാചകനെ യഹോവ ഉപയോഗപ്പെടുത്താന്‍ പോന്നവണ്ണം മനുഷ്യരാശി അത്രയ്ക്കു ദുഷിച്ചിരിക്കുന്നു എന്ന് അവന്‍ കണ്ടു. ഇത് തീര്‍ച്ചയായും യഹോവയുടെ പദ്ധതിയായിരുന്നു, എന്നാല്‍ ഈ പദ്ധതിയും ആ സമയത്ത് അവന്‍ നിരീക്ഷിച്ച സാഹചര്യങ്ങള്‍ക്ക് അനുസൃതമായി തയ്യാറാക്കിയതായിരുന്നു; ആദാമിനെ സൃഷ്ടിച്ച ഉടനെ അവന്‍ തീര്‍ച്ചയായും ഇതിനെക്കുറിച്ചു ചിന്തിച്ചിരുന്നില്ല. യെശയ്യാവ് ഒരു പ്രവചനം നടത്തുക മാത്രമാണു ചെയ്തത്, എന്നാല്‍ ന്യായപ്രമാണയുഗത്തില്‍ യഹോവ ഈ വേലയ്ക്കായി മുന്‍കൂട്ടി ഒരുക്കങ്ങള്‍ നടത്തിയിരുന്നില്ല; മറിച്ച്, ദൈവം ജഡമായിത്തീരുമെന്ന സന്ദേശം നൽകി ജോസഫിനെ പ്രബോധിപ്പിക്കാന്‍ അവന്റെ സ്വപ്നത്തില്‍ ദൂതന്‍ പ്രത്യക്ഷപ്പെട്ടതോടെയാണു കൃപായുഗത്തിന്റെ തുടക്കത്തില്‍ അവന്‍ അതിന് നാന്ദി കുറിച്ചത്, അപ്പോള്‍ മാത്രമാണ് അവന്റെ ജഡാതാരത്തിന്റെ വേല ആരംഭിച്ചതും. മനുഷ്യര്‍ സങ്കല്പിക്കുന്നതുപോലെ, ലോകം സൃഷ്ടിച്ചശേഷം ജഡാവതാരത്തിനുള്ള അവന്റെ വേലയ്ക്കായി ദൈവം തയ്യാറെടുത്തിരുന്നില്ല; അതു തീരുമാനിച്ചത് മനുഷ്യരാശി ഏതു തലത്തിലേക്കു വികസിച്ചുവെന്നതിന്റെയും സാത്താന് എതിരെയുള്ള അവന്റെ യുദ്ധത്തിന്റെ അവസ്ഥയുടെയും അടിസ്ഥാനത്തില്‍ മാത്രമാണ്.

ദൈവം ജഡം ആകുമ്പോൾ, അവന്റെ ആത്മാവ് ഒരു മനുഷ്യന്റെ മേൽ ഇറങ്ങി വരുന്നു; മറ്റൊരു വിധത്തിൽ പറഞ്ഞാൽ, ദൈവത്തിന്റെ ആത്മാവ് ഒരു ഭൗതിക ശരീരത്തെ അണിയുന്നു. അവൻ ഭൂമിയിൽ തന്റെ വേല ചെയ്യാൻ വരുന്നത് പരിമിതമായ ചില പരിമിതമായ ചില പടികൾ സ്വീകരിക്കാനല്ല; അവന്റെ വേല തികച്ചും പരിധിയില്ലാത്തതാണ്. പരിശുദ്ധാത്മാവ് ജഡത്തിൽ ചെയ്യുന്ന വേല ഇപ്പോഴും അവന്റെ വേലയുടെ ഫലങ്ങളാലാണ് നിർണ്ണയിക്കപ്പെടുന്നത്, കൂടാതെ ജഡത്തിൽ ആയിരിക്കുമ്പോൾ താൻ എത്ര കാലം വേല ചെയ്യുമെന്ന് നിർണ്ണയിക്കാൻ അവൻ അത്തരം കാര്യങ്ങൾ ഉപയോഗിക്കുകയും ചെയ്യുന്നു. പരിശുദ്ധാത്മാവ് അവന്റെ വേലയുടെ ഓരോ ഘട്ടവും നേരിട്ട് വെളിപ്പെടുത്തുന്നു, അവൻ അവൻ മുന്നേറവേ തന്റെ വേല പരിശോധിക്കുന്നു; ഈ വേല മനുഷ്യന്റെ ഭാവനയുടെ പരിധികൾ വലിച്ചുനീട്ടാൻ പോന്നവണ്ണം അത്ര പ്രകൃത്യാതീതമല്ല. ഇത് ആകാശവും ഭൂമിയും മറ്റു സകലതും സൃഷ്ടിക്കുന്നതിൽ യഹോവ ചെയ്ത വേല പോലെയാണ്; അവൻ ആസൂത്രണം ചെയ്തതും പ്രവർത്തിച്ചതും ഒരേസമയത്താണ്. അവൻ വെളിച്ചത്തെ അന്ധകാരത്തിൽ നിന്ന് വേർപെടുത്തി, അങ്ങനെ ഉഷസ്സും സന്ധ്യയും നിലവിൽ വന്നു—ഇതിന് ഒരു ദിവസമെടുത്തു. രണ്ടാം ദിവസം, അവൻ ആകാശത്തെ സൃഷ്ടിച്ചു, അതിനും ഒരു ദിവസം എടുത്തു; അതിനുശേഷം അവൻ ഭൂമിയെയും സമുദ്രങ്ങളെയും അവയിൽ വസിക്കുന്ന സകല ജീവജാലങ്ങളെയും സൃഷ്ടിച്ചു, അതിന് മറ്റൊരു ദിവസം വേണ്ടിവന്നു. ഇത് ദൈവം മനുഷ്യനെ സൃഷ്ടിക്കുകയും ഭൂമിയിലെ സകലതും കൈകാര്യം ചെയ്യാൻ അവൻ അനുവാദം നല്കുകയും ചെയ്ത ആറാം ദിവസം വരെ തുടർന്നു. അതിനു ശേഷം, ഏഴാം ദിവസം, സകല കാര്യങ്ങളുടെയും സൃഷ്ടി പുർത്തിയാക്കിപ്പോൾ, അവൻ വിശ്രമിച്ചു. ദൈവം ഏഴാം ദിവസത്തെ അനുഗ്രഹിക്കുകയും അതിനെ ഒരു വിശുദ്ധ ദിവസമായി നിശ്ചയിക്കുകയും ചെയ്തു. അവൻ ഈ വിശുദ്ധ ദിവസം സ്ഥാപിക്കാൻ തീരുമാനിച്ചത് സകതലും സൃഷ്ടിച്ചതിനു ശേഷം മാത്രമാണ്, അവ സൃഷ്ടിക്കുന്നതിനു മുമ്പല്ല. ഈ വേല നടപ്പിലാക്കിയതും സ്വയമേവയാണ്; സകലതും സൃഷ്ടിക്കുന്നതിനു മുമ്പ്, ആറ് ദിവസംകൊണ്ട് ലോകം സൃഷ്ടിക്കണമെന്നും ഏഴാം ദിവസം വിശ്രമിക്കണമെന്നും അവൻ തീരുമാനിച്ചിരുന്നില്ല; അത് വസ്തുതകളുമായി നിരക്കുന്നതല്ല. അത്തരമൊരു കാര്യം അവൻ പറഞ്ഞിട്ടില്ല, ആസൂത്രണം ചെയ്തിട്ടുമില്ല. സകലതിന്റെയും സൃഷ്ടി ആറാം ദിവസം പൂർത്തിയാക്കി ഏഴാം ദിവസം വിശ്രമിക്കുമെന്ന് അവൻ തീർച്ചയായും പറഞ്ഞിട്ടില്ല; മറിച്ച് തനിക്ക് നല്ലത് എന്ന് ആ സമയത്ത് കണ്ടതിനനുസരിച്ച് അവൻ സൃഷ്ടി നടത്തുകയാണ് ചെയ്തത്. അവൻ സകലതും സൃഷ്ടിച്ചുകഴിഞ്ഞപ്പോൾ, ആറാം ദിവസമായിക്കഴിഞ്ഞിരുന്നു. അവൻ സകലതും സൃഷ്ടിച്ചു കഴിഞ്ഞത് അഞ്ചാം ദിവസമായിരുന്നു എങ്കിൽ, ആറാം ദിവസത്തെ ഒരു വിശുദ്ധ ദിവസമായി അവൻ നിജപ്പെടുത്തുമായിരുന്നു. എന്നാൽ, അവൻ വാസ്തവത്തിൽ ആറാം ദിവസം സകലതും സൃഷ്ടിച്ചുകുഴിഞ്ഞു, അങ്ങനെ ഏഴാം ദിവസം ഒരു വിശുദ്ധ ദിവസമായി തീരുകയും അത് ഇന്നുവരെയും അങ്ങനെ തുടരുകയും ചെയ്തിരിക്കുന്നു. ആതിനാൽ ഇപ്പോഴുള്ള അവന്റെ വേലകളും അതേ രീതിയിൽ തന്നെയാണ് നിർവഹിക്കപ്പെടുന്നത്. നിങ്ങളുടെ സാഹചര്യങ്ങൾക്ക് അനുസരിച്ച് അവൻ സംസാരിക്കുകയും നിങ്ങളുടെ ആവശ്യങ്ങൾക്കായി കരുതുകയും ചെയ്യുന്നു. അതായത്, ആത്മാവ് വ്യക്തികളുടെ സാഹചര്യങ്ങൾക്കനുസരിച്ച് സംസാരിക്കുകയും പ്രവൃത്തിക്കുകയും ചെയ്യുന്നു. അവൻ സകലതിനെയും നീരീക്ഷിക്കുകയും ഏതു സമയത്തും ഏതു സ്ഥലത്തും പ്രവർത്തിക്കുകയും ചെയ്യുന്നു. ഞാൻ ചെയ്യുകയും പറയുകയും ചെയ്യുന്ന, നിങ്ങളുടെമേൽ വയ്ക്കുന്ന, നിങ്ങളുടെമേൽ ചൊരിയുന്ന സകലതും ഒന്നൊഴിയാതെ നിങ്ങൾക്ക് ആവശ്യമുള്ളവയാണ്. അങ്ങനെ എന്റെ ഒരു പ്രവൃത്തിയും യാഥർഥ്യത്തിൽനിന്ന് വേർപെട്ടുള്ളതല്ല, അവയെല്ലാം യഥാർഥമാണ്. കാരണം നിങ്ങൾക്കേവർക്കും അറിയാം “ദൈവത്തിന്റെ ആത്മാവ് സകലതിനെയും നിരീക്ഷിക്കുന്നു.” ഇതെല്ലാം മുമ്പുതന്നെ തീരുമാനിച്ചതായിരുന്നെങ്കിൽ അത് മുന്നമേ തയ്യാറാക്കിയത് ആകുമായിരുന്നില്ലേ? അത് ദൈവം ആറ് സഹസ്രാബ്ദ കാലത്തേക്കുമുള്ള പദ്ധതികൾ തയ്യാറാക്കുകയും അതിനുശേഷം മനുഷ്യവർഗ്ഗം മത്സരികളും എതിർക്കുന്നവരും, വക്രതയുള്ളവരും വഞ്ചകരും ആയിരിക്കാനും അതുപോലെ ജഡത്തിന്റെ ദുഷിപ്പും കണ്മോഹവും വ്യക്തിഗത ആസക്തികളും ഉള്ളവരായിരിക്കാനും മുന്നിർണയം ചെയ്തതായി നിങ്ങൾ കരുതുന്നതു പോലെയാണ്. അവയൊന്നും ദൈവം മുന്നിശ്ചയിച്ചതല്ല, മറിച്ച് അതെല്ലാം സംഭവിച്ചത് സാത്താന്റെ ദുഷിപ്പ് കാരണമാണ്. ചിലർ ഇങ്ങനെ പറഞ്ഞേക്കാം “സാത്താനും ദൈവത്തിന്റെ നിയന്ത്രണത്തിൽ ആയിരുന്നില്ലേ? സാത്താൻ മനുഷ്യനെ ഈ വിധത്തിൽ ദുഷിപ്പിക്കുമെന്ന് ദൈവം മുന്നിർണയിക്കുകയും അതിനുശേഷം ദൈവം തന്റെ വേല മനുഷ്യരുടെ ഇടയിൽ നിവർത്തിക്കുകയും ചെയ്തു.” ദൈവം യഥാര്ത്ഥത്തിൽ മനുഷ്യവര്ഗത്തെ ദുഷിപ്പിക്കാൻ സാത്താനെ മുന്നിർണയിക്കുമായിരുന്നോ? മനുഷ്യവർഗ്ഗത്തെ സാധാരണ ജീവിതം നയിക്കാൻ അനുവദിക്കാൻ ദൈവത്തിനു വലിയ ഉത്സാഹം മാത്രമേയുള്ളൂ. അങ്ങനെയെങ്കിൽ അവൻ അവരുടെ ജീവിതങ്ങളിൽ വാസ്തവത്തിൽ ഇടപെടുമോ? അങ്ങനെയെങ്കിൽ സാത്താനെ തോൽപ്പിച്ച് മനുഷ്യവർഗ്ഗത്തെ രക്ഷിക്കുക എന്നത് ഒരു വൃഥാ പ്രയത്നമാവില്ലേ? മാനവരാശിയുടെ മാത്സരസ്വഭാവം എങ്ങനെ മുന്നിർണ്ണയിക്കപ്പെട്ടത് ആകാൻ കഴിയുമായിരുന്നു? അത് സാത്താന്റെ ഇടപെടൽ മൂലം സംഭവിച്ച കാര്യമാണ്, പിന്നെയെങ്ങനെ അതു ദൈവത്താൽ മുൻനിർണ്ണയിക്കപ്പെട്ടത് ആകുമായിരുന്നു? നിങ്ങൾ സങ്കല്പിക്കുന്ന ദൈവത്തിന്റെ നിയന്ത്രണത്തിലുള്ള സാത്താൻ ഞാൻ സംസാരിക്കുന്ന ദൈവത്തിന്റെ നിയന്ത്രണത്തിലുള്ള സാത്താനിൽനിന്ന് വളരെ വ്യത്യസ്തമാണ്. “ദൈവം സർവ്വശക്തനാണ്, സാത്താൻ അവന്റെ നിയന്ത്രണത്തിലാണ്” എന്ന നിങ്ങളുടെ പ്രസ്താവനകൾ അനുസരിച്ച് സാത്താൻ ഒരിക്കലും അവനെ വഞ്ചിക്കുവാൻ സാധിക്കുകയില്ല. ദൈവം സർവശക്തൻ ആണെന്ന് നീ പറഞ്ഞില്ലേ? നിങ്ങളുടെ അറിവ് തീരെ അമൂർത്തമാണ്, അതിനു യാഥാർത്ഥ്യവുമായി ബന്ധമില്ല; മനുഷ്യനു ദൈവത്തിന്റെ ചിന്തകൾ അളക്കാൻ ഒരിക്കലും സാധിക്കുകയില്ല, ഒരിക്കലും അവന്റെ ജ്ഞാനം ഗ്രഹിക്കാനും കഴിയില്ല! ദൈവം സർവ്വശക്തനാണ്; അത് ഒരു കളവേയല്ല. പ്രധാനദൂതൻ ദൈവത്തെ വഞ്ചിച്ചതിനു കാരണം ദൈവം തുടക്കത്തിൽ അതിന് അധികാരത്തിന്റെ ഒരു പങ്ക് കൊടുത്തതാണ്. തീർച്ചയായും അത് ഹവ്വാ പാമ്പിന്റെ പ്രലോഭനത്തിന് വശംവദയായപ്പോളുണ്ടായതു പോലത്തെ ഒരു അപ്രതീക്ഷിത സംഭവമായിരുന്നു. എന്നിരുന്നാലും, സാത്താൻ തന്റെ ചതി എങ്ങനെ നടപ്പാക്കിയാലും അവൻ ഇപ്പോഴും ദൈവത്തെ പോലെ സർവ്വശക്തൻ അല്ല. നിങ്ങൾ പറഞ്ഞതുപോലെ സാത്താന് ശക്തിയുണ്ട് എന്നു മാത്രമേയുള്ളൂ; അവൻ എന്തുതന്നെ ചെയ്താലും, ദൈവത്തിന്റെ അധികാരം എപ്പോഴും അതിനെ തോല്പിക്കും. ഇതാണ് “ദൈവം സർവശക്തനാണ്, സാത്താൻ അവന്റെ കരങ്ങൾക്കുള്ളിലാണ്” എന്നു പറയുന്നതിന്റെ പിന്നിലുള്ള യഥാർത്ഥ അർത്ഥം. അതിനാൽ സാത്താനുമായുള്ള യുദ്ധം ഒരു സമയത്ത് ഒരു കാര്യം എന്ന രീതിയിലാണ് നടത്തേണ്ടത്. മാത്രമല്ല, ദൈവം തന്റെ വേല ആസൂത്രണം ചെയ്യുന്നത് സാത്താന്റെ തന്ത്രങ്ങളോടുള്ള പ്രതികരണമായിട്ടാണ്—അതായത്, അവൻ മനുഷ്യവർഗ്ഗത്തിന് രക്ഷ വരുത്തുന്നതും അവന്റെ സർവ്വശക്തിയും ജഞാനവും വെളിപ്പെടുത്തുന്നതും നിലവിലുള്ള യുഗത്തിന് അനുയോജ്യമായ ഒരു രീതിയിലാണ്. സമാനമായി, കൃപായുഗത്തിനു മുമ്പ് അന്ത്യനാളുകളിലെ വേല, നേരത്തെ തന്നെ മുൻനിർണ്ണയിച്ചിരുന്നില്ല; മുൻനിർണയങ്ങൾ നടത്തുന്നത് ഇത്തരം ക്രമീകൃതമായ ഒരു രീതിയിലല്ല: ഒന്നാമതായി, മനുഷ്യന്റെ ബാഹ്യ സ്വഭാവത്തിൽ വ്യത്യാസം വരുത്തുക; രണ്ടാമതായി, മനുഷ്യനെ ശാസനകൾക്കും പരീക്ഷകൾക്കും വിധേയനാക്കുക; മൂന്നാമതായി, മനുഷ്യനെ മരണമെന്ന പരീക്ഷയിലൂടെ കടത്തിവിടുക; നാലാമതായി, സ്നേഹിക്കുന്ന ദൈവത്തിന്റെ കാലം അനുഭവിച്ചറിയാനും ഒരു സൃഷ്ടിയുടെ തീരുമാനം പ്രകടമാക്കാനും മനുഷ്യനെക്കൊണ്ട് ഇടയാക്കുക; അഞ്ചാമതായി, ദൈവത്തിന്റെ ഹിതം കാണാനും അവനെ പൂർണ്ണമായി മനസ്സിലാക്കാനും മനുഷ്യനെ അനുവദിക്കുക; അവസാനമായി, മനുഷ്യനെ പൂർണ്ണനാക്കുക. അവൻ ഇക്കാര്യങ്ങളെല്ലാം കൃപായുഗത്തിൽ ആസൂത്രണം ചെയ്തില്ല; മറിച്ച്, അവൻ അവ പദ്ധതിയിടാൻ തുടങ്ങിയത് ഇപ്പോഴുള്ള യുഗത്തിലാണ്. സാത്താൻ പ്രവർത്തിക്കുന്നു, ദൈവവും പ്രവർത്തിക്കുന്നു. സാത്താൻ അതിന്റെ ദുഷിച്ച പ്രകൃതം പ്രകടിപ്പിക്കുന്നു, അതേസമയം ദൈവം വളച്ചുകെട്ടില്ലാതെ സംസാരിക്കുകയും ചില ഈടുറ്റ കാര്യങ്ങൾ വെളിപ്പെടുത്തുകയും ചെയ്യുന്നു. ഇതാണ് ഇപ്പോൾ ചെയ്യുന്ന വേല, ഇതേ പ്രവർത്തന തത്ത്വമാണ് വളരെക്കാലം മുമ്പ് ലോക സൃഷ്ടിക്കു ശേഷം ഉപയോഗിച്ചതും.

ആദ്യം ദൈവം ആദാമിനെയും ഹവ്വായെയും സൃഷ്ടിച്ചു, കൂടാതെ അവൻ ഒരു സർപ്പത്തെയും സൃഷ്ടിച്ചു. സകലതിലും വച്ച്, ഈ പാമ്പായിരുന്നു ഏറ്റവും വിഷമുള്ളത്; അതിന്റെ ശരീരത്തിൽ വിഷം ഉണ്ടായിരുന്നു, അത് മുതലെടുക്കാൻ സാത്താൻ അതിനെ വിനിയോഗിച്ചു. പാമ്പാണ് ഹവ്വായെ പാപം ചെയ്യാൻ പ്രലോഭിപ്പിച്ചത്. ഹവ്വായ്ക്ക് ശേഷം ആദാമും പാപം ചെയ്തു, അങ്ങനെ നന്മയും തിന്മയും തമ്മിൽ വേർതിരിച്ചറിയാൻ അവർക്ക് ഇരുവർക്കും സാധിച്ചു. പാമ്പ് ഹവ്വായെ പ്രലോഭിപ്പിക്കുമെന്നും ഹവ്വാ ആദാമിനെ പ്രലോഭിപ്പിക്കുമെന്നും യഹോവയ്ക്ക് അറിയാമായിരുന്നുവെങ്കിൽ, പിന്നെ എന്തിനാണ് അവൻ അവരെയെല്ലാവരെയും ഒരു തോട്ടത്തിനുള്ളിൽ ആക്കിയത്? ഈ കാര്യങ്ങൾ അവനു പ്രവചിക്കാൻ കഴിയുമായിരുന്നെങ്കിൽ, പിന്നെ എന്തിനാണ് അവൻ ഒരു സർപ്പത്തെ സൃഷ്ടിച്ചിട്ട് ഏദെൻതോട്ടത്തിൽ ആക്കിയത്? എന്തുകൊണ്ടാണ് ഏദെൻതോട്ടത്തിൽ നന്മതിന്മകളെക്കുറിച്ചുള്ള അറിവിന്റെ വൃക്ഷം ഉണ്ടായിരുന്നത്? അവർ ഫലം തിന്നണമെന്ന് അവൻ ഉദ്ദേശിച്ചിരുന്നോ? യഹോവ വന്നപ്പോൾ ആദാമോ ഹവ്വായോ അവനെ അഭിമുഖീകരിക്കാൻ ധൈര്യപ്പെട്ടില്ല, അപ്പോൾ മാത്രമാണ് അവർ നന്മതിന്മകളെ കുറിച്ചുള്ള അറിവിന്റെ വൃക്ഷത്തിന്റെ ഫലം ഭക്ഷിച്ചെന്നും സർപ്പത്തിന്റെ കെണിയിൽ വീണെന്നും യഹോവ അറിഞ്ഞത്. അവസാനം, അവൻ സർപ്പത്തെ ശപിച്ചു, കൂടാതെ ആദാമിനെയും ഹവ്വായെയും ശപിച്ചു. അവർ രണ്ടുപേരും വൃക്ഷത്തിന്റെ ഫലം ഭക്ഷിക്കുമ്പോൾ അവർ അത് ചെയ്യുകയാണെന്ന് യഹോവയ്ക്ക് ഒട്ടും അറിയില്ലായിരുന്നു. മനുഷ്യവർഗ്ഗം തിന്മയും ലൈംഗിക അരാജകത്വവും നിറഞ്ഞവരാകും വിധം ദുഷിച്ചു. അത് അവിടംകൊണ്ട് അവസാനിച്ചില്ല. അവരുടെ ഹൃദയത്തിൽ നിനയ്ക്കുന്ന എല്ലാക്കാര്യങ്ങളും തിന്മയും അനീതിയും ആകുകയും ചെയ്തു; അവയെല്ലാം മലിനമായിരുന്നു. അതിനാൽ മനുഷ്യവർഗ്ഗത്തെ സൃഷ്ടിച്ചതിൽ യഹോവ ഖേദിച്ചു. അതിനുശേഷം, ജലപ്രളയത്തിലൂടെ ലോകത്തെ നശിപ്പിക്കുന്ന വേലയിൽ അവൻ ഏർപ്പെട്ടു. ആ പ്രളയത്തെ നോഹയും പുത്രന്മാരും അതിജീവിച്ചു. വാസ്തവത്തിൽ ചില കാര്യങ്ങൾ മനുഷ്യൻ ഭാവനയിൽ കണ്ടേക്കാവുന്നത് പോലെ അത്ര പുരോഗമിച്ചതും പ്രകൃത്യാതീതവുമല്ല. ചിലർ ചോദിക്കുന്നു, “പ്രധാനദൂതൻ തന്നെ വഞ്ചിക്കുമെന്നു ദൈവത്തിന് അറിയാമായിരുന്നിട്ടും അവൻ എന്തിനാണ് അതിനെ സൃഷ്ടിച്ചത്?” വസ്തുതകൾ ഇവയാണ്: ഭൂമി സൃഷ്ടിക്കപ്പെടുന്നതിന് മുമ്പ്, സ്വർഗ്ഗത്തിലെ ദൂതന്മാരിൽ ഏറ്റവും ശ്രേഷ്ഠൻ പ്രധാനദൂതനായിരുന്നു. സ്വർഗ്ഗത്തിലെ എല്ലാ ദൂതന്മാരുടെയും മേൽ അതിന് അധികാരം ഉണ്ടായിരുന്നു; ഇതായിരുന്നു ദൈവം അതിനു നല്കിയ അധികാരം. ദൈവത്തെ ഒഴികെ, സ്വർഗ്ഗത്തിലെ ദൂതന്മാരിൽ അതിശ്രേഷ്ഠനായിരുന്നു അത്. പിന്നീട്, ദൈവം മനുഷ്യരാശിയെ സൃഷ്ടിച്ചതിനു ശേഷം, താഴെ ഭൂമിയിൽ പ്രധാനദൂതൻ ദൈവത്തിനെതിരെ അതിലും വലിയ വഞ്ചന നടത്തി. മനുഷ്യവർഗ്ഗത്തെ നിയന്ത്രിക്കാനും ദൈവത്തിന്റെ അധികാരത്തെ മറികടക്കാനും അത് ആഗ്രഹിച്ചതിനാലാണ് ദൈവത്തെ അത് വഞ്ചിച്ചതെന്ന് ഞാൻ പറയുന്നത്. പ്രധാനദൂതനാണ് ഹവ്വായെ പാപത്തിലേക്ക് പ്രലോഭിപ്പിച്ചത്, അത് അങ്ങനെ ചെയ്തത് ഭൂമിയിൽ അതിന്റെ രാജ്യം സ്ഥാപിക്കാനും മനുഷ്യരെ ദൈവത്തിൽനിന്ന് അകറ്റി പകരം പ്രധാനദൂതനെ അനുസരിപ്പിക്കാനും ആഗ്രഹിച്ചതിനാലാണ്. നിരവധി കാര്യങ്ങൾക്കുതന്നെ അനുസരിക്കാൻ സാധിക്കും—ദൂതന്മാർക്കു സാധിക്കും, അതുപോലെ ഭൂമിയിലുള്ള ജനങ്ങൾക്കും സാധിക്കും—എന്ന് പ്രധാനദൂതൻ കണ്ടു. ആദാമും ഹവ്വായും പ്രധാനദൂതനെ അനുസരിച്ച സമയത്ത് പക്ഷികളും മൃഗങ്ങളും മരങ്ങളും വനങ്ങളും പർവ്വതങ്ങളും നദികളും എന്നു വേണ്ട ഭൂമിയിലെ സകല വസ്തുക്കളും മനുഷ്യരുടെ—അതായത് ആദാമിന്റെയും ഹവ്വായുടെയും—പരിചരണത്തിനു കീഴിലായിരുന്നു. അതിനാൽ ദൈവത്തിന്റെ അധികാരത്തെ മറികടക്കാനും ദൈവത്തെ വഞ്ചിക്കാനും പ്രധാനദൂതൻ ആഗ്രഹിച്ചു. അതിനുശേഷം, അത് ദൈവത്തിനെതിരെയുള്ള മത്സരത്തിൽ അനേകം ദൂതന്മാർക്കു നേതൃത്വം നൽകി. അവ പിന്നീട് പലതരം അശുദ്ധാത്മാക്കളായി മാറുകയുണ്ടായി. ഇന്നുവരെയുള്ള മനുഷ്യരാശിയുടെ വികാസം പ്രധാനദൂതന്റെ ദുഷിപ്പിക്കൽ മൂലം ഉണ്ടായതല്ലേ? പ്രധാനദൂതൻ ദൈവത്തെ വഞ്ചിക്കുകയും മനുഷ്യരാശിയെ ദുഷിപ്പിക്കുകയും ചെയ്തതുമൂലം മാത്രമാണ് മനുഷ്യർ ഇപ്പോഴത്തെ ഈ അവസ്ഥയിൽ ഇങ്ങനെ ആയിരിക്കുന്നത്. ഘട്ടം ഘട്ടമായുള്ള ഈ പ്രവർത്തനം ആളുകൾ സങ്കല്പിച്ചേക്കാവുന്നത് പോലെ അമൂർത്തവും ലളിതവുമല്ല. സാത്താൻ അതിന്റെ വിശ്വാസവഞ്ചന നടത്തിയതിന് ഒരു കാരണമുണ്ട്. എന്നിട്ടും ആളുകൾക്ക് അത്തരമൊരു ലളിതമായ വസ്തുത മനസ്സിലാക്കാൻ കഴിയുന്നില്ല. ആകാശത്തെയും ഭൂമിയെയും സകലതിനെയും സൃഷ്ടിച്ച ദൈവം എന്തിനാണ് സാത്താനെ കൂടി സൃഷ്ടിച്ചത്? ദൈവം സാത്താനെ വളരെയധികം വെറുക്കുകയും സാത്താൻ അവന്റെ ശത്രുവാകുകയും ചെയ്യുന്നതിനാൽ, അവൻ എന്തിനാണ് സാത്താനെ സൃഷ്ടിച്ചത്? സാത്താനെ സൃഷ്ടിക്കുന്നതിലൂടെ, അവന് ഒരു ശത്രുവിനെ സൃഷ്ടിക്കുകയായിരുന്നില്ലേ? ദൈവം ഒരു ശത്രുവിനെ സൃഷ്ടിച്ചില്ല എന്നതാണ് വാസ്തവം; മറിച്ച്, അവന് ഒരു ദൂതനെ സൃഷ്ടിക്കുകയാണ് ചെയ്തത്, പിന്നീട് ആ ദൂതൻ അവനെ വഞ്ചിച്ചു. അതിന്റെ നില അതിനു ദൈവത്തെ വഞ്ചിക്കാൻ ആഗ്രഹം ജനിക്കുന്നിടത്തോളം വളർന്നിരുന്നു. അത് യാദൃശ്ചികമാണെന്നു പറയാൻ കഴിയും, പക്ഷേ അത് ഒരു അനിവാര്യത കൂടിയായിരുന്നു. അത് ഒരു വ്യക്തി പ്രത്യേക അവസ്ഥയിലേക്കു മുതിർന്നശേഷം അനിവാര്യമായും മരിക്കുന്നതിനു സമാനമാണ്; കാര്യങ്ങൾ ആ ഘട്ടത്തിലേക്ക് വികസിക്കുക മാത്രമാണ് ചെയ്തത്. ചില പമ്പര വിഡ്ഢികൾ പറയുന്നത് ഇങ്ങനെയാണ്, “സാത്താൻ നിന്റെ ശത്രുതായിരിക്കെ, നീ എന്തിനാണ് അതിനെ സൃഷ്ടിച്ചത്? പ്രധാനദൂതന് നിന്നെ വഞ്ചിക്കുമെന്ന് നിനക്ക് അറിയാമായിരുന്നില്ലേ? നിനക്ക് നിത്യതയിൽനിന്നു നിത്യതയിലേക്ക് നോക്കാൻ കഴിയില്ലേ? പ്രധാനദൂതന്റെ സ്വഭാവം നിനക്ക് അറിയാമായിരുന്നില്ലേ? അത് നിന്നെ വഞ്ചിക്കുമെന്നു നിനക്ക് വ്യക്തമായി അറിയാമായിരുന്നിട്ടും നീ എന്തിനാണ് അതിനെ ഒരു പ്രധാനദൂതനാക്കിയത്? അത് നിന്നെ വഞ്ചിക്കുക മാത്രമല്ല, മറ്റനേകം ദുതന്മാരെ അതിനോടൊപ്പം നയിക്കുകയും മനുഷ്യരാശിയെ ദുഷിപ്പിക്കാൻ മർത്ത്യ ലോകത്തേക്ക് ഇറങ്ങുകയും ചെയ്തു, എന്നിട്ടും ഇന്നുവരെ, നിനക്ക് നിന്റെ ആറായിരം വർഷ കാര്യനിര്വഹണ പദ്ധതി പൂർത്തിയാക്കാൻ കഴിഞ്ഞിട്ടില്ല.” ആ വാക്കുകൾ ശരിയാണോ? നീ ഈ രീതിയിൽ ചിന്തിക്കുമ്പോൾ, ആവശ്യമുള്ളതിനെക്കാൾ കൂടുതൽ കുഴപ്പങ്ങളിലേക്കു നീ കലെടുത്തുവെക്കുകയല്ലേ? മറ്റു ചിലർ ഇങ്ങനെ പറയുന്നു, “സാത്താന് മനുഷ്യരാശിയെ ഇന്നത്തെ അവസ്ഥയിലേക്ക് ദുഷിപ്പിച്ചില്ലായിരുന്നെങ്കിൽ, ദൈവം ഇതുപോലെ മനുഷ്യരാശിക്കു രക്ഷ കൊണ്ടുവരുമായിരുന്നില്ല. ആയതിനാൽ, ദൈവത്തിന്റെ ജ്ഞാനവും സർവ്വശക്തിയും അദൃശ്യമാകുമായിരുന്നു; അവന്റെ ജ്ഞാനം എവിടെ വെളിപ്പെടുമായിരുന്നു? അതിനാൽ ദൈവം തന്റെ സർവ്വശക്തി പിന്നീട് വെളിപ്പെടുത്താനാനായി സാത്താനുവേണ്ടി ഒരു മനുഷ്യരാശിയെ സൃഷ്ടിച്ചു—അല്ലെന്നുവരികിൽ, മനുഷ്യന് ദൈവത്തിന്റെ ജ്ഞാനം എങ്ങനെ കണ്ടെത്താനാകുമായിരുന്നു? മനുഷ്യന് ദൈവത്തെ എതിർക്കുകയോ അവനോട് മത്സരിക്കുകയോ ചെയ്തില്ലായിരുന്നെങ്കിൽ, അവന്റെ പ്രവൃത്തികൾ വെളിപ്പെടുത്തുന്നത് അനാവശ്യമായിരിക്കുമായിരുന്നു. സൃഷ്ടികളെല്ലാം അവനെ ആരാധിക്കുകയും അവനു കീഴ്പ്പെടുകയും ചെയ്തിരുന്നെങ്കിൽ, ദൈവത്തിന് ഒരു വേലയും ചെയ്യാനുണ്ടാകുമായിരുന്നില്ല.” ഇത് യാഥാർത്ഥ്യത്തിൽ നിന്ന് പിന്നെയും അകലെയാണ്. കാരണം ദൈവത്തെ സംബന്ധിച്ച് മലിനമായത് ഒന്നും തന്നെയില്ല, അതിനാൽ അവനു മലിനമായത് സൃഷ്ടിക്കാനും കഴിയില്ല. ശത്രുവിനെ പരാജയപ്പെടുത്തുന്നതിനും താൻ സൃഷ്ടിച്ച മനുഷ്യരെ രക്ഷിക്കാനും ദൈവത്തെ വെറുക്കുകയും വഞ്ചിക്കുകയും എതിർക്കുകയും ചെയ്യുന്നതും തുടക്കത്തിൽ അവന്റെ ആധിപത്യത്തിനു കീഴിലും അവന്റേതും ആയിരുന്ന ഭൂതങ്ങളെയും സാത്താനെയും പരാജയപ്പെടുത്താനും മാത്രമാണ് അവന് ഇപ്പോൾ തന്റെ പ്രവൃത്തികൾ വെളിപ്പെടുത്തുന്നത്. ഈ ഭൂതങ്ങളെ പരാജയപ്പെടുത്താനും അതിലൂടെ തന്റെ സർവ്വശക്തി സകലതിനും വെളിപ്പെടുത്താനും ദൈവം ആഗ്രഹിക്കുന്നു. മനുഷ്യരും ഭൂമിയിലുള്ള സകലതും ഇപ്പോൾ സാത്താന്റെ അധിപത്യത്തിനു കീഴിലാണ്, ദുഷ്ടന്റെ അധിപത്യത്തിനു കീഴിലാണ്. ആളുകൾ തന്നെ അറിയുന്നതിനായി തന്റെ പ്രവൃത്തികൾ സകലതിനും വെളിപ്പെടുത്താനും അതുവഴി സാത്താനെ പരാജയപ്പെടുത്താനും ശത്രുക്കളെ പൂർണ്ണമായി ജയിച്ചടക്കാനും ദൈവം ആഗ്രഹിക്കുന്നു. ഈ മുഴുവേലയും നിവർത്തിക്കുന്നത് അവന്റെ പ്രവൃത്തികൾ വെളിപ്പെടുത്തുന്നതിലൂടെയാണ്. അവന്റെ സൃഷ്ടികളെല്ലാം സാത്താന്റെ ആധിപത്യത്തിനു കീഴിലായതിനാൽ ദൈവം തന്റെ സർവ്വശക്തി അവര്ക്ക് വെളിപ്പെടുത്താനും അതുവഴി സാത്താനെ പരാജയപ്പെടുത്താനും ആഗ്രഹിക്കുന്നു. സാത്താൻ ഇല്ലായിരുന്നുവെങ്കിൽ, അവന് അവന്റെ പ്രവൃത്തികൾ വെളിപ്പെടുത്തേണ്ടി വരികയില്ലായിരുന്നു. സാത്താന്റെ ഉപദ്രവമല്ലായിരുന്നുവെങ്കിൽ, ദൈവം മനുഷ്യരാശിയെ സൃഷ്ടിച്ചിട്ട് ഏദെൻതോട്ടത്തിൽ ജീവിക്കാൻ വിടുമായിരുന്നു. സാത്താന്റെ വഞ്ചനയ്ക്ക് മുമ്പ്, ദൈവം തന്റെ എല്ലാ പ്രവൃത്തികളും ദുതന്മാരോടോ പ്രധാനദൂതനോടോ ഒരിക്കലും എന്തുകൊണ്ട് വെളിപ്പെടുത്തിയില്ല? ആരംഭത്തിൽത്തന്നെ, എല്ലാ ദൂതന്മാരും പ്രധാനദൂതനും ദൈവത്തെ അറിയുകയും അവനു കീഴ്പെടുകയും ചെയ്തിരുന്നുവെങ്കിൽ, ദൈവം വേലയുടെ ആ അർത്ഥമില്ലാത്ത പ്രവൃത്തികൾ ചെയ്യുമായിരുന്നില്ല. സാത്താന്റെയും പിശാചുക്കളുടെയും അസ്തിത്വം കാരണം, മനുഷ്യരും ദൈവത്തെ എതിര്ക്കുകയും അവരുടെ മനസ്സിൽ മത്സരപ്രകൃതം മുറ്റിനിൽക്കുകയും ചെയ്യുന്നു. അതിനാൽ ദൈവം തന്റെ പ്രവൃത്തികൾ വെളിപ്പെടുത്താന് ആഗ്രഹിക്കുന്നു. സാത്താനുമായി യുദ്ധം ചെയ്യാന് ആഗ്രഹിക്കുന്നതിനാൽ, അതിനെ പരാജയപ്പെടുത്താനായി അവനു സ്വന്തം അധികാരവും തന്റെ എല്ലാ പ്രവൃത്തികളും ഉപയോഗിക്കേണ്ടതുണ്ട്; ഈ വിധത്തിൽ, അവന് മനുഷ്യർക്കിടയിൽ നിറവേറ്റുന്ന രക്ഷാപ്രവൃത്തി അവന്റെ ജ്ഞാനവും സർവ്വശക്തിയും കാണാൻ മനുഷ്യരെ അനുവദിക്കും. ദൈവം ഇന്ന് ചെയ്യുന്ന വേല അർത്ഥപൂർണ്ണമാണ്, അതിന് പിൻവരുന്നപ്രകാരം ചിലർ പറയുന്നതുമായി യാതൊരു സാമ്യവുമില്ല: “നീ ചെയ്യുന്ന വേല പരസ്പര വിരുദ്ധമല്ലേ? തുടരെയുള്ളള ഈ വേല സ്വയം കുഴപ്പത്തിലാക്കാനുള്ള ഒരു ശ്രമം മാത്രമല്ലേ? നീ സാത്താനെ സൃഷ്ടിച്ചു, എന്നിട്ട് നിന്നെ വഞ്ചിക്കുന്നതിനും എതിർക്കുന്നതിനും അതിനെ അനുവദിച്ചു. നീ മനുഷ്യരെ സൃഷ്ടിച്ചു, തുടർന്ന് അവരെ സാത്താനു കൈമാറി, ആദാമിനെയും ഹവ്വായെയും പ്രലോഭിതരാകാൻ അനുവദിച്ചു. നീ ഇതെല്ലാം മനഃപൂർവ്വം ചെയ്തതിനാൽ, എന്തുകൊണ്ടാണ് നീ ഇപ്പോഴും മനുഷ്യവർഗ്ഗത്തെ വെറുക്കുന്നത്? നീ എന്തിനാണ് സാത്താനെ കഠിനമായി വെറുക്കുന്നത്? ഇവയെല്ലാം നീ സ്വയമായി ഉണ്ടാക്കിവെച്ചതല്ലേ? നിനക്ക് വെറുക്കാൻ എന്താണ് ഉള്ളത്?” കുറെ ബുദ്ധിശൂന്യരായ ആളുകളാണ് അത്തരം കാര്യങ്ങൾ പറയുന്നത്. അവർ ദൈവത്തെ സ്നേഹിക്കാൻ ആഗ്രഹിക്കുന്നെങ്കിലും ഉള്ളിന്റെയുള്ളിൽ അവർ ദൈവത്തെക്കുറിച്ച് പരാതിപ്പെടുന്നു. എന്തൊരു വൈരുദ്ധ്യം! നിനക്ക് സത്യം മനസ്സിലാകുന്നില്ല, നിനക്ക് വളരെയധികം പ്രകൃത്യാതീത ചിന്തകളുണ്ട്. മാത്രമല്ല ദൈവം ഒരു തെറ്റ് ചെയ്തുവെന്ന് പോലും നീ അവകാശപ്പെടുന്നു—നിങ്ങൾ എത്ര ബുദ്ധിശൂന്യരാണ്! നിങ്ങളാണ് സത്യത്തെ നിസ്സാരമായി കാണുന്നത്; ദൈവം തെറ്റ് ചെയ്തു എന്നതല്ല വാസ്തവം! ചിലർ വീണ്ടും വീണ്ടും ഇങ്ങനെ പരാതിപ്പെടുക പോലും ചെയ്യുന്നു, “നീയാണ് സാത്താനെ സൃഷ്ടിച്ച് അവനെ മനുഷ്യരുടെ ഇടയിലേക്ക് തള്ളിക്കളഞ്ഞിട്ട് അവരെ അതിന്റെ കൈയിൽ ഏല്പിച്ചുകൊടുത്തത്. മനുഷ്യർക്കു സാത്താന്യ സ്വഭാവം കൈവന്നപ്പോൾ, നീ അവരോട് ക്ഷമിച്ചില്ല; നേരെമറിച്ച്, നീ അവരെ ഒരു പരിധിവരെ വെറുക്കുകയാണ് ചെയ്തത്. ആദ്യം നീ അവരെ ഒരു പരിധിവരെ സ്നേഹിച്ചു, പക്ഷേ ഇപ്പോൾ നീ അവരെ വെറുക്കുന്നു. നീയാണ് മനുഷ്യരാശിയെ വെറുത്തിരിക്കുന്നത്, അപ്പോഴും നീ തന്നെയാണ് മാനുഷ്യകുലത്തെ സ്നേഹിച്ചിട്ടുള്ളതും. ഇവിടെ എന്താണ് യഥാർത്ഥത്തിൽ നടക്കുന്നത്? ഇതൊരു വൈരുദ്ധ്യമല്ലേ?” നിങ്ങൾ ഏതു വിധത്തിൽ വീക്ഷിച്ചാലും, ഇതാണ് വാസ്തവത്തിൽ സ്വർഗ്ഗത്തിൽ സംഭവിച്ചത്; പ്രധാനദൂതൻ ദൈവത്തെ വഞ്ചിച്ചതും മനുഷ്യരാശി ദുഷിക്കപ്പെട്ടതും ഈ രീതിയിലാണ്, ഇങ്ങനെയാണ് മനുഷ്യർ ഇന്നും വരെയും തുടരുന്നുപോന്നിട്ടുള്ളത്. അതിനെ വിവരിക്കാൻ നിങ്ങൾ ഏതു വാക്കുകൾ ഉപയോഗിച്ചാലും, നടന്നത് അതാണ്. എന്നിരുന്നാലും, ദൈവം ഇന്നു ചെയ്യുന്ന ഈ വേലയുടെ പിന്നിലെ മുഴുവൻ ഉദ്ദേശ്യവും നിങ്ങളെ രക്ഷിക്കുകയും സാത്താനെ പരാജയപ്പെടുത്തുകയുമാണ് എന്നു നിങ്ങൾ മനസ്സിലാക്കണം.

ദൂതന്മാര്‍ വിശേഷിച്ചും ചപലരും എടുത്തുപറയേണ്ട കഴിവുകൾ ഇല്ലാത്തവരും ആയതിനാല്‍, അവര്‍ക്ക് അധികാരം നല്കിയപ്പോള്‍തന്നെ അവര്‍ ധാര്‍ഷ്ട്യമുള്ളവരായിത്തീർന്നു. ഇത് മറ്റു ദൂതന്മാരെക്കാള്‍ ഉയര്‍ന്ന പദവിയുണ്ടായിരുന്ന പ്രധാന ദൂതന്റെ കാര്യത്തില്‍ വിശേഷിച്ചും സത്യമായിരുന്നു. ദൂതന്മാര്‍ക്കിടയിലെ ഒരു രാജാവായ അതു ദശലക്ഷക്കണക്കിന് ദൂതന്മാരെ യഹോവയ്ക്ക് കീഴില്‍ നയിച്ചു, അതിന്റെ അധികാരം മറ്റേതു ദൂതന്മാരുടേതിനെക്കാളും കവിയുന്നതായിരുന്നു. അതു പല കാര്യങ്ങൾ ചെയ്യാനും ലോകത്തെ നിയന്ത്രിക്കാനുമായി മനുഷ്യരുടെ ഇടയിലേക്കു ദൂതന്മാരെ അയയ്ക്കാൻ ആഗ്രഹിച്ചു. പ്രപഞ്ചത്തിന്റെ അധികാരി താനാണെന്നു ദൈവം പറഞ്ഞു; എന്നാല്‍ താനാണു പ്രപഞ്ചത്തിന്റെ അധികാരിയെന്ന് പ്രധാനദൂതന്‍ അവകാശവാദം ഉന്നയിച്ചു—അതു മുതല്‍, പ്രധാനദൂതന്‍ ദൈവത്തെ വഞ്ചിച്ചു. ദൈവം സ്വർഗത്തില്‍ മറ്റൊരു ലോകം സൃഷ്ടിച്ചിട്ടുണ്ടായിരുന്നു, പ്രധാനദൂതന്‍ ഈ ലോകത്തെ നിയന്ത്രിക്കാനും ഒപ്പം മര്‍ത്യലോകത്തേക്ക് ഇറങ്ങിവരാനും അഗ്രഹിച്ചു. അങ്ങനെ ചെയ്യുന്നതിന് അനുവദിക്കാന്‍ ദൈവത്തിനാകുമോ? അങ്ങനെ, അവന്‍ പ്രധാന ദൂതനെ പ്രഹരിച്ച് മധ്യാകാശത്തിലേക്കു തള്ളിയിട്ടു. പ്രധാനദൂതന്‍ മനുഷ്യരെ ദുഷിപ്പിച്ചതു മുതല്‍ ദൈവം അവരെ രക്ഷിക്കാനായി പ്രധാനദുതനോടു യുദ്ധം ചെയ്തിരിക്കുന്നു; അവന്‍ ഈ ആറ് സഹസ്രാബ്ദങ്ങളും അതിനെ പരാജയപ്പെടുത്താനാണ് ഉപയോഗിച്ചത്. സർവശക്തനായ ഒരു ദൈവത്തെ കുറിച്ചുള്ള നിങ്ങളുടെ ധാരണ ദൈവം ഇപ്പോൾ ചെയ്തുകൊണ്ടിരിക്കുന്ന വേലയുമായി പൊരുത്തപ്പെടുന്നതല്ല; അത് തികച്ചും അപ്രായോഗികമാണ്, തീർച്ചയായും ഒരു മിഥ്യയാണ്! വാസ്തവത്തില്‍, പ്രധാന ദൂതന്റെ വഞ്ചനയ്ക്കു ശേഷം മാത്രമാണ് ദൈവം അതിനെ തന്റെ ശത്രുവായി പ്രഖ്യാപിച്ചത്. അതിന്റെ വഞ്ചന കാരണം മാത്രമാണ് പ്രധാനദൂതന്‍ മര്‍ത്യലോകത്തില്‍ എത്തിയശേഷം മനുഷ്യവർഗത്തെ ചവിട്ടിമെതിച്ചത്; ഇക്കാരണത്താലാണ് മനുഷ്യവർഗം ഇന്നത്തെ നിലയിൽ എത്തിയത്. അതു സംഭവിച്ചശേഷം, ദൈവം സാത്താനോടു ശപഥം ചെയ്തു, “ഞാന്‍ നിന്നെ പരാജയപ്പെടുത്തുകയും ഞാന്‍ സൃഷ്ടിച്ച മനുഷ്യവർഗത്തിനു മുഴുവന്‍ രക്ഷ കൊണ്ടുവരികയും ചെയ്യും.” ആദ്യം ബോധ്യം വരാത്ത സാത്താന്‍ ഇങ്ങനെ മറുപടി പറഞ്ഞു, “വാസ്തവത്തിൽ നിനക്ക് എന്നോട് എന്താണു ചെയ്യാന്‍ കഴിയുക? നിനക്ക് എന്നെ മധ്യാകാശത്തിലേക്ക് തള്ളിയിടാന്‍ ശരിക്കും കഴിയുമോ? നിനക്കെന്നെ ശരിക്കും തോല്പിക്കാനാകുമോ?” ദൈവം മധ്യാകാശത്തിലേക്ക് അതിനെ തള്ളിയിട്ടശേഷം പ്രധാനദൂതന് ഒരു ശ്രദ്ധയും കൊടുത്തില്ല, പിന്നീട് മനുഷ്യവര്‍ഗത്തെ രക്ഷിക്കാനും സാത്താന്റെ തുടർന്നുപോരുന്ന പ്രതിബന്ധങ്ങൾ വകവയ്ക്കാതെ അവന്റെ സ്വന്തം വേല നിര്‍വഹിക്കാന്‍ ആരംഭിക്കുകയും ചെയ്തു. സാത്താനു പലതും ചെയ്യാന്‍ സാധിച്ചു, എന്നാല്‍ അതെല്ലാം ദൈവം മുമ്പെ അതിന് നല്കിയിരുന്ന ശക്തിയാൽ മാത്രമായിരുന്നു; അത് ഇക്കാര്യങ്ങള്‍ അതിനോടൊപ്പം മധ്യാകാശത്തിലേക്കു കൊണ്ടുവന്ന് ഇന്നേവരെ കൈവശം വെച്ചിരിക്കുകയുമാണ്. പ്രധാനദൂതനെ മധ്യാകാശത്തിലേക്കു തള്ളിയിടുമ്പോള്‍, ദൈവം അതിന്റെ അധികാരം തിരികെ എടുത്തിരുന്നില്ല, അതിനാല്‍ സാത്താന്‍ മനുഷ്യനെ ദുഷിപ്പിക്കുന്നത് തുടര്‍ന്നുപോന്നു. ദൈവം, നേരെമറിച്ച്, മനുഷ്യരെ സൃഷ്ടിച്ച ഉടൻ സാത്താന്‍ ദുഷിപ്പിച്ച അവരെ രക്ഷിക്കാന്‍ ആരംഭിച്ചു. സ്വർഗത്തിലായിരുന്നപ്പോള്‍ ദൈവം തന്റെ പ്രവൃത്തികള്‍ വെളിപ്പെടുത്തിയില്ല, എന്നാൽ ഭൂമി സൃഷ്ടിക്കുന്നതിനു മുമ്പ്, സ്വർഗത്തില്‍ താന്‍ സൃഷ്ടിച്ച ലോകത്തിലെ ആളുകളെ തന്റെ പ്രവൃത്തികള്‍ കാണാന്‍ അവന്‍ അനുവദിച്ചു. അങ്ങനെ മുകളില്‍ സ്വർഗത്തിലുള്ള ആ ആളുകളെ നയിക്കുകയും ചെയ്തു. അവന്‍ അവര്‍ക്കു ജ്ഞാനവും ബുദ്ധിസാമർഥ്യവും നല്കുകയും ആ ലോകത്തില്‍ ജിവിക്കാന്‍ അവരെ നയിക്കുകയും ചെയ്തു. സ്വാഭാവികമായും, നിങ്ങളാരും ഇക്കാര്യം മുമ്പൊരിക്കലും കേട്ടിട്ടില്ല. പിന്നീട്, ദൈവം മനുഷ്യരെ സൃഷ്ടിച്ചശേഷം, പ്രധാന ദൂതന്‍ അവരെ ദുഷിപ്പിക്കാന്‍ തുടങ്ങി; ഭൂമിയില്‍ മുഴു മനുഷ്യവര്‍ഗവും അലങ്കോലപ്പെട്ട ഒരു അവസ്ഥയിലേക്കു നിപതിച്ചു. അപ്പോള്‍ മാത്രമാണ് ദൈവം സാത്താനെതിരെയുള്ള തന്റെ യുദ്ധം ആരംഭിച്ചത്, ഈ സമയത്ത് മാത്രമാണ് മനുഷ്യര്‍ അവന്റെ പ്രവൃത്തികള്‍ കാണാന്‍ തുടങ്ങിയത്. തുടക്കത്തില്‍, അത്തരം പ്രവൃത്തികള്‍ മനുഷ്യവര്‍ഗത്തില്‍നിന്ന് മറച്ചുവെച്ചിരിക്കുകയായിരുന്നു. സാത്താനെ മധ്യാകാശത്തേക്കു തള്ളിയിട്ടശേഷം, അത് അതിന്റെ സ്വന്തം കാര്യങ്ങള്‍ ചെയ്യുകയും ദൈവം അന്ത്യനാളുകൾ വരെയും സാത്താനെതിരെയുള്ള യുദ്ധം തുടര്‍ച്ചയായി പോരാടിക്കൊണ്ട് തന്റെ സ്വന്തം വേല തുടരുകയും ചെയ്തു. ഇപ്പോള്‍ സാത്താന്‍ നശിപ്പിക്കപ്പെടേണ്ട സമയമായിരിക്കുന്നു. തുടക്കത്തില്‍, ദൈവം അതിന് അധികാരം കൊടുക്കുകയും പിന്നീട് അവന്‍ അതിനെ മധ്യാകാശത്തേക്കു തള്ളിയിടുകയും ചെയ്തു, എന്നിട്ടും അതു ധാര്‍ഷ്ട്യത്തോടെ തന്നെ തുടര്‍ന്നു. അതിനുശേഷം, അതു ഭൂമിയിലുള്ള മനുഷ്യരാശിയെ ദുഷിപ്പിച്ചു, എന്നാല്‍ മനുഷ്യരാശിയെ കൈകാര്യം ചെയ്തുകൊണ്ട് ദൈവം അവിടെ ഉണ്ടായിരുന്നു. മനുഷ്യരാശിയുടെ മേലുള്ള കാര്യനിര്‍വഹണത്തെ ദൈവം സാത്താനെ പരാജയപ്പെടുത്താനായി ഉപയോഗിക്കുന്നു. ആളുകളെ ദുഷിപ്പിക്കുന്നതിലൂടെ, സാത്താന്‍ അവരുടെ ഭാഗധേയത്തെ ഒരു അവസാനത്തിലേക്കു കൊണ്ടുവരുകയും ദൈവത്തിന്റെ വേലയെ തടസ്സപ്പെടുത്തുകയും ചെയ്യുന്നു. നേരെമറിച്ച്, ദൈവത്തിന്റെ വേല മനുഷ്യരാശിയെ രക്ഷിക്കലാണ്. ദൈവം ചെയ്യുന്ന വേലയിലെ ഏതു പടിയാണു മനുഷ്യരാശിയെ രക്ഷിക്കാൻ ഉദ്ദേശിച്ചുള്ളതല്ലാത്തത്? ഏതു പടിയാണ് ആളുകളെ ശുദ്ധീകരിക്കാനും അവരെ നീതിയോടെ പെരുമാറുന്നവരാക്കാനും സ്നേഹിക്കപ്പെടാന്‍ കഴിയുന്നവരുടെ പ്രതിച്ഛായയില്‍ പ്രാവർത്തിക്കുമാറാക്കാനും ഉദ്ദേശിച്ചുള്ളതല്ലാത്തത്? സാത്താന്‍ ഏതായാലും ഇതു ചെയ്യുന്നില്ല. അതു മനുഷ്യരാശിയെ ദുഷിപ്പിക്കുന്നു; മനുഷ്യരാശിയെ ദുഷിപ്പിക്കുന്ന അതിന്റെ വേല അതു പ്രപഞ്ചത്തിലാകമാനം നിരന്തരമായി നടത്തുന്നു. തീര്‍ച്ചയായും, സാത്താനു യാതൊരു ശ്രദ്ധയും കൊടുക്കാതെ, ദൈവവും അവന്റെ സ്വന്തം വേല ചെയ്യുന്നു. സാത്താന് എത്രയൊക്കെ അധികാരം ഉണ്ടെങ്കിലും, അത് അതിനു നൽകിയത് ദൈവമാണ്; യഥാർഥത്തില്‍ ദൈവം തന്റെ സർവ അധികാരവും അതിനു നല്കിയില്ല. അതുകൊണ്ട് സാത്താന്‍ എന്തൊക്കെ ചെയ്താലും, അതിന് ഒരിക്കലും ദൈവത്തെ മറികടക്കുവാനാവില്ല; അതെപ്പോഴും ദൈവത്തിന്റെ കൈപ്പിടിക്കുള്ളിലായിരിക്കും. സ്വർഗത്തിലായിരിക്കുമ്പോള്‍ തന്റെ ഒരു പ്രവൃത്തിയും ദൈവം വെളിപ്പെടുത്തിയില്ല. അവന്‍ സാത്താനു കുറച്ച് അധികാരം നല്കുകയും മറ്റു ദൂതന്മാരുടെമേല്‍ നിയന്ത്രണം പ്രയോഗിക്കുന്നതിന് അതിനെ അനുവദിക്കുകയും മാത്രമാണു ചെയ്തത്. അതുകൊണ്ട്, സാത്താന്‍ എന്തൊക്കെ ചെയ്തെന്നാലും, അതിനു ദൈവത്തിന്റെ അധികാരത്തെ മറികടക്കാനാവില്ല. കാരണം തുടക്കത്തിൽ ദൈവം അതിനു നല്കിയ അധികാരം പരിമിതമാണ്. ദൈവം പ്രവർത്തിക്കുമ്പോള്‍, സാത്താന്‍ തടസ്സപ്പെടുത്തുന്നു. അന്ത്യനാളുകളില്‍, അതു മൂലമുള്ള തടസ്സങ്ങൾക്ക് അറുതി വരുത്തപ്പെടും; അതുപോലെ, ദൈവത്തിന്റെ വേലയും പൂര്‍ത്തീകരിക്കപ്പെടും; പൂർണരാക്കുവാന്‍ ദൈവം ആഗ്രഹിക്കുന്ന തരത്തിലുള്ള മനുഷ്യര്‍ പൂർണരാക്കപ്പെടും. ദൈവം മനുഷ്യരെ ഗുണപരമായി നിയന്ത്രിക്കുന്നു; അവന്റെ ജീവന്‍ അളവില്ലാത്തതും പരിധിയില്ലാത്തതുമായ ജീവജലമാണ്. സാത്താന്‍ മനുഷ്യരെ ഒരു നിശ്ചിത അളവോളം ദുഷിപ്പിച്ചിട്ടുണ്ട്; ഒടുവിൽ, ജീവൻ നൽകുന്ന ജീവജലം മനുഷ്യനെ പൂർണനാക്കും, അപ്പോൾ തടസ്സങ്ങൾ സൃഷ്ടിക്കാനും തന്റെ വേല നിര്‍വഹിക്കാനും സാത്താനു കഴിയാതാകും. അങ്ങനെ, ഈ ആളുകളെ പൂർണമായി നേടുവാന്‍ ദൈവത്തിനു സാധിക്കും. ഇപ്പോള്‍ പോലും, ഇത് അംഗീകരിക്കുവാന്‍ സാത്താന്‍ വിസമ്മതിക്കുന്നു; അതു ദൈവത്തിനെതിരായി നിരന്തരമായി പ്രവർത്തിച്ചുകൊണ്ടിരിക്കുന്നു. പക്ഷേ അവന്‍ അതിനെ ശ്രദ്ധിക്കുന്നതേയില്ല. ദൈവം പറഞ്ഞിട്ടിണ്ട്, “സാത്താന്റെ സകല അന്ധകാര ശക്തികളുടെയും സകല ഇരുണ്ട സ്വാധീനങ്ങളുടെയും മേല്‍ ഞാന്‍ വിജയം വരിക്കും.” ഇപ്പോള്‍ ജഡത്തില്‍ നടത്തേണ്ട വേല ഇതാണ്. ജഡമായിത്തീരുന്നതിനെ അർഥപൂർണമാക്കുന്നതും ഇതാണ്: അതായത്, അവസാന നാളുകളില്‍ സാത്താനെ പരാജയപ്പെടുത്തുന്ന പ്രവര്‍ത്തനത്തിന്റെ ഘട്ടം പൂർത്തിയാക്കുന്നതും സാത്താനു സ്വന്തമായ സകലതും തുടച്ചുനീക്കുന്നതുമാണ് അത്. സാത്താനുമേല്‍ ദൈവത്തിന്റെ വിജയം അനിവാര്യമാണ്! യഥാർഥത്തില്‍, വളരെ മുമ്പുതന്നെ സാത്താന്‍ പരാജയപ്പെട്ടു കഴിഞ്ഞതാണ്. ചുവന്ന മഹാസർപ്പത്തിന്റെ നാട്ടില്‍ ഉടനീളം സുവിശേഷം പ്രചരിക്കുവാന്‍ തുടങ്ങിയപ്പോള്‍—അതായത് ദൈവാവതാരം തന്റെ വേല സമാരംഭിച്ചപ്പോള്‍—സാത്താന്‍ നിശ്ശേഷം തോല്പിക്കപ്പെട്ടു. കാരണം ജഡത്തിൽ അവതരിച്ചതിന്റെ ഉദ്ദേശ്യംതന്നെ സാത്താനെ കീഴടക്കുകയായിരുന്നു. ദൈവം ഒരിക്കല്‍ക്കൂടി ജഡമായിത്തീരുകയും ഒരു ശക്തിക്കും നിര്‍ത്താനാവാത്തവിധം അവന്റെ വേല നടത്തുവാന്‍ ആരംഭിക്കുകയും ചെയ്തെന്നു സാത്താന്‍ കണ്ട ഉടനെ, അത് ഈ പ്രവര്‍ത്തനത്തിന്റെ കാഴ്ചയില്‍ സ്തംഭിച്ചുപോവുകയും, കൂടുതല്‍ അനർഥങ്ങള്‍ ചെയ്യുവാന്‍ ധൈര്യപ്പെടാതിരിക്കുകയും ചെയ്തു. തുടക്കത്തില്‍ സാത്താന്‍ ചിന്തിച്ചത് അതിനും ധാരാളം ജ്ഞാനം നല്കപ്പെട്ടിട്ടുണ്ടെന്നാണ്, അതു ദൈവത്തിന്റെ വേലയെ തടസ്സപ്പെടുത്തുകയും ദ്രോഹിക്കുകയും ചെയ്തു; എന്നിരുന്നാലും, ദൈവം ഒരിക്കല്‍ക്കൂടി ജഡധാരണം ചെയ്യുമെന്നോ, തന്റെ വേലയില്‍, ദൈവം സാത്താന്റെ മത്സരം മനുഷ്യരാശിക്കുള്ള വെളിപാടിനും ന്യായവിധിക്കുമായി ഉപയോഗിക്കുമെന്നോ അതുവഴി മനുഷ്യരെ ജയിച്ചടക്കുകയും സാത്താനെ പരാജയപ്പെടുത്തുകയും ചെയ്യുമെന്നോ അവന്‍ പ്രതീക്ഷിച്ചില്ല. ദൈവം സാത്താനെക്കാള്‍ ബുദ്ധിശാലിയാണ്, അവന്റെ വേലയാകട്ടെ അതിനെ ബഹുദൂരം പിന്നിലാക്കുന്നതുമാണ്. അതുകൊണ്ട്, ഞാന്‍ മുമ്പു പ്രസ്താവിച്ചതുപോലെ, “ഞാന്‍ ചെയ്യുന്ന വേല സാത്താന്റെ തന്ത്രങ്ങളോടുള്ള പ്രതികരണമായാണ് ചെയ്യുന്നത്; അവസാനം, ഞാന്‍ എന്റെ സർവശക്തിയും സാത്താന്റെ ശക്തിയില്ലായ്മയും വെളിപ്പെടുത്തും.” ദൈവം മുന്നണിയില്‍ അവന്റെ വേല ചെയ്യുമ്പോള്‍ ഒടുക്കം സാത്താന്‍ അന്തിമമായി നശിപ്പിക്കപ്പെടുന്നതുവരെ, അതു പിന്നിലായി ഇഴഞ്ഞു നീങ്ങും—എന്താണ് അതിനെ പ്രഹരിച്ചതെന്നു പോലും അത് അറിയില്ല! തകര്‍ക്കപ്പെടുകയും ചതയ്ക്കപ്പെടുകയും ചെയ്തുകഴിയുമ്പോള്‍ മാത്രമേ അതു സത്യം തിരിച്ചറിയുകയുള്ളൂ, അപ്പോഴേക്കും അത് തീപൊയ്കയില്‍ ചാമ്പലായിക്കഴിഞ്ഞിട്ടുണ്ടാവും. അപ്പോള്‍ അതിനു പൂർണ ബോധ്യം ആവുകയില്ലേ? കാരണം അപ്പോള്‍ പ്രയോഗിക്കുന്നതിന് സാത്താനു പദ്ധതികള്‍ ഒന്നും ബാക്കിയുണ്ടാവുകയില്ല!

പടിപടിയായ ഈ യഥാർഥ പ്രവര്‍ത്തനമാണു ദൈവത്തിന്റെ ഹൃദയത്തെ മനുഷ്യവംശത്തിനായുള്ള വ്യഥയാല്‍ ഭാരപ്പെടുത്തുന്നത്. അതുകൊണ്ട് സാത്താനുമായുള്ള അവന്റെ യുദ്ധം ആറായിരം വര്‍ഷം നീണ്ടുനില്ക്കുകയും ദൈവം ഇങ്ങനെ പറയുകയും ചെയ്തിരിക്കുന്നു, “ഞാനിനി മേലില്‍ മനുഷ്യവംശത്തെ സൃഷ്ടിക്കുകയില്ല, ദൂതന്മാർക്ക് അധികാരം നൽകുകയുമില്ല.” അപ്പോള്‍ മുതല്‍, ദൂതന്മാര്‍ ഭൂമിയില്‍ പ്രവർത്തിക്കുവാനായി വന്നപ്പോള്‍, ചില പ്രവർത്തനങ്ങൾ ചെയ്യുന്നതിനായി അവര്‍ ദൈവത്തെ അനുഗമിക്കുക മാത്രമാണു ചെയ്തത്. പിന്നീടൊരിക്കലും അവന്‍ അവര്‍ക്ക് ഒരധികാരവും നല്കിയില്ല. ഇസ്രായേല്യര്‍ കണ്ട ദൂതന്മാര്‍ എങ്ങനെയാണ് അവരുടെ ജോലി ചെയ്തത്? അവര്‍ സ്വപ്നങ്ങളില്‍ സ്വയം വെളിപ്പെടുത്തുകയും യഹോവയുടെ വചനങ്ങള്‍ അറിയിക്കുകയും ചെയ്തു. ക്രൂശിക്കപ്പെട്ട് മൂന്നാം നാള്‍ യേശു ഉയര്‍ത്തെഴുന്നേറ്റപ്പോള്‍, വലിയ പാറക്കല്ല് വശത്തേക്ക് തള്ളിമാറ്റിയത് ദൂതന്മാരായിരുന്നു; ദൈവത്തിന്റെ ആത്മാവ് ഈ ജോലി നേരിട്ടു ചെയ്തില്ല. ദൂതന്മാര്‍ ഇത്തരത്തിലുള്ള വേല മാത്രം ചെയ്തു; അവര്‍ സഹായക വേഷങ്ങള്‍ ചെയ്തു, എന്നാല്‍ അവർക്ക് അധികാരം ഉണ്ടായിരുന്നില്ല, കാരണം ദൈവം ഇനിയൊരിക്കലും അവർക്കാർക്കും ഒരു അധികാരവും നൽകുകകയില്ല. കുറച്ചു കാലം പ്രവർത്തിച്ചശേഷം, ദൈവം ഭൂമിയില്‍ ഉപയോഗിച്ച ആളുകള്‍ ദൈവത്തിന്റെ സ്ഥാനം ഏറ്റെടുത്തിട്ട് ഇപ്രകാരം പറഞ്ഞു, “ഞാന്‍ പ്രപഞ്ചത്തെ മറികടക്കുവാന്‍ ആഗ്രഹിക്കുന്നു! എനിക്ക് മൂന്നാം സ്വർഗത്തില്‍ നില്ക്കണം! ഞങ്ങള്‍ക്ക് പരമാധികാരത്തിന്റെ കടിഞ്ഞാണുകള്‍ പിടിക്കണം!” അനേക ദിവസങ്ങളിലെ വേലയ്ക്കു ശേഷം അവര്‍ ധാര്‍ഷ്ട്യമുള്ളവരായിത്തീരും; ഭൂമിക്കുമേല്‍ പരമാധികാരം നേടുന്നതിനും മറ്റൊരു രാജ്യം സ്ഥാപിക്കുന്നതിനും എല്ലാ കാര്യങ്ങളും അവരുടെ കാല്‍ച്ചുവട്ടില്‍ കൊണ്ടുവരുന്നതിനും മൂന്നാം സ്വർഗത്തില്‍ നില്ക്കുന്നതിനും അവര്‍ ആഗ്രഹിച്ചു. നീ ദൈവത്താല്‍ ഉപയോഗിക്കപ്പെടുന്ന ഒരു വെറും മനുഷ്യനാണെന്നതു നിനക്കറിയില്ലേ? മൂന്നാം സ്വർഗത്തിലേക്കു കയറുവാന്‍ നിനക്കെങ്ങനെ കഴിയും? പ്രവർത്തിക്കുന്നതിനായി നിശ്ശബ്ദമായി, ആരവങ്ങളില്ലാതെ ദൈവം ഭൂമിയിലേക്കു വരികയും അവന്റെ വേല തികച്ചിട്ട് ആരുമറിയാതെ പോകുകയും ചെയ്യുന്നു. മനുഷ്യര്‍ ചെയ്യുന്നതുപോലെ അവനൊരിക്കലും നിലവിളിക്കുന്നില്ല. മറിച്ച് അവന്റെ വേല ചെയ്യുന്നതില്‍ പ്രായോഗികത പുലർത്തുന്നു. അവനൊരിക്കലും ഒരു പള്ളിയില്‍ പ്രവേശിച്ചിട്ട് “ഞാന്‍ നിങ്ങളെ എല്ലാവരെയും തുടച്ചുനീക്കും! ഞാന്‍ നിങ്ങളെ ശപിക്കുകയും ശിക്ഷിക്കുകയും ചെയ്യും!” എന്നു വിളിച്ചുപറയുന്നില്ല. അവന്‍ അവന്റെ വേല ചെയ്യുന്നത് തുടരുക മാത്രം ചെയ്തിട്ട് അതു പൂര്‍ത്തിയാകുമ്പോൾ മടങ്ങിപ്പോകുന്നു. രോഗികളെ സൗഖ്യമാക്കുകയും ഭൂതങ്ങളെ പുറത്താക്കുകയും പ്രസംഗപീഠത്തില്‍ നിന്നുകൊണ്ട് മറ്റുള്ളവരെ ഉപദേശിക്കുകയും ദീര്‍ഘവും ഡംഭു നിറഞ്ഞതുമായ പ്രസംഗങ്ങള്‍ നടത്തുകയും അയഥാര്‍ഥ കാര്യങ്ങള്‍ ചര്‍ച്ച ചെയ്യുകയും ചെയ്യുന്ന ആ മതഭക്തരായ പാസ്റ്റര്‍മാരെല്ലാവരും അങ്ങേയറ്റം ധാര്‍ഷ്ട്യമുള്ളവരാണ്! അവര്‍ പ്രധാനദൂതന്റെ പിന്മുറക്കാരല്ലാതെ മറ്റാരുമല്ല!

ഇന്നേവരെയുള്ള അവന്റെ ആറായിരം വര്‍ഷത്തെ വേല നിര്‍വഹിച്ചശേഷം, ദൈവം അവന്റെ ധാരാളം പ്രവൃത്തികള്‍ ഇപ്പോൾതന്നെ വെളിപ്പെടുത്തിക്കഴിഞ്ഞിരിക്കുന്നു. അതിന്റെ പ്രഥമ ഉദ്ദേശ്യം സാത്താനെ തോല്പിക്കുകയും എല്ലാ മനുഷ്യർക്കും രക്ഷ കൈവരുത്തുകയും ചെയ്യുക എന്നതായിരുന്നു. സ്വർഗത്തിലുള്ള സകലതിനെയും ഭൂമിയിലുള്ള സകലതിനെയും സമുദ്രങ്ങളിലുള്ള സകലതിനെയും ഭൂമിയിലുള്ള ദൈവസൃഷ്ടികളിലെ അവസാന വസ്തുവിനെയും അവന്റെ സർവശക്തി കാണുന്നതിനും അവന്റെ എല്ലാ പ്രവൃത്തികള്‍ക്കും സാക്ഷ്യം വഹിക്കുന്നതിനും അനുവദിക്കുന്നതിന് അവന്‍ ഈ അവസരം ഉപയോഗിക്കുകയാണ്. അവന്റെ പ്രവർത്തികളെല്ലാം മനുഷ്യര്‍ക്കു വെളിപ്പെടുത്തുവാനും സാത്താനെ പരാജയപ്പെടുത്തിയതില്‍ അവനെ സ്തുതിക്കുന്നതിനും അവന്റെ ജ്ഞാനത്തെ പുകഴ്ത്തുന്നതിനും അവര്‍ക്ക് സാധ്യമാകുന്നതിനായി സാത്താനെ പരാജയപ്പെടുത്തിയതിലൂടെ ലഭ്യമായ അവസരം അവന്‍ കൈയ്യടക്കുകയാണ്. ഭൂമിയിലും സ്വർഗത്തിലും സമുദ്രത്തിലുമുള്ള സകലതും ദൈവത്തിനു മഹത്വം കരേറ്റുകയും അവന്റെ സര്‍വശക്തിയ സ്തുതിക്കുകയും അവന്റെ ഓരോ പ്രവൃത്തികളെയും പുകഴ്ത്തുകയും അവന്റെ വിശുദ്ധനാമത്തെ ആര്‍ക്കുകയും ചെയ്യുന്നു. ഇതു സാത്താന്റെ മേലുള്ള അവന്റെ വിജയത്തിന്റെ തെളിവാണ്; അത് അവന്‍ സാത്താനെ അടിച്ചമർത്തിയതിന്റെ തെളിവാണ്. അതിലും പ്രധാനമായി, അതു മനുഷ്യർക്കുള്ള അവന്റെ രക്ഷയുടെ തെളിവാണ്. ദൈവത്തിന്റെ സർവസൃഷ്ടിയും അവനു മഹത്വം നല്കുകയും അവന്റെ ശത്രുവിനെ പരാജയപ്പെടുത്തിയിട്ട് വിജയകരമായി മടങ്ങിവന്നതിനെ പ്രതി അവനെ സ്തുതിക്കുകയും വിജയശ്രീലാളിതനായ മഹാരാജാവായി അവനെ വാഴ്ത്തുകയും ചെയ്യുന്നു. അവന്റെ ഉദ്ദേശ്യം സാത്താനെ പരാജയപ്പെടുത്തുന്നതു മാത്രമല്ല, അതുകൊണ്ടാണ് അവന്റെ പ്രവര്‍ത്തനം ആറായിരം വര്‍ഷങ്ങള്‍ തുടര്‍ന്നത്. സാത്താന്റെ പരാജയം മനുഷ്യരെ രക്ഷിക്കുന്നതിനായി അവന്‍ ഉപയോഗിക്കുന്നു; അവന്‍ സാത്താന്റെ പരാജയത്തെ അവന്റെ സകല പ്രവൃത്തികളും അവന്റെ സകല മഹത്വവും വെളിവാക്കുന്നതിനായി ഉപയോഗിക്കുന്നു. അവന്‍ മഹത്വീകരിക്കപ്പെടുകയും സകല ദൂതന്മാരുടെയും മഹാഗണം അവന്റെ മുഴു മഹത്വവും കാണുകയും ചെയ്യും. സ്വർഗത്തിലുള്ള ദൂതന്മാരും ഭൂമിയിലുള്ള മനുഷ്യരും ഭൂമിയിലുള്ള സകല സൃഷ്ടികളും സ്രഷ്ടാവിന്റെ മഹത്വം കാണും. ഇതാണ് അവന്‍ ചെയ്യുന്ന വേല. സ്വർഗത്തിലും ഭൂമിയിലുമുള്ള അവന്റെ സകല സൃഷ്ടികളും അവന്റെ മഹത്വത്തിനു സാക്ഷികളാകും; സാത്താനെ അമ്പേ പരാജയപ്പെടുത്തിയിട്ട് വിജയശ്രീലാളിതനായി അവന്‍ മടങ്ങിവരുകയും അവനെ സ്തുതിക്കുന്നതിനു മനുഷ്യവംശത്തെ അനുവദിക്കുകയും ചെയ്യുകവഴി തന്റെ വേലയില്‍ ഒരു ഇരട്ട വിജയം നേടും. ഒടുവിൽ, അവന്‍ മനുഷ്യവര്‍ഗത്തെ മുഴുവനും ജയിച്ചടക്കുകയും എതിര്‍ക്കുകയോ മത്സരിക്കുകയോ ചെയ്യുന്ന ഏവരെയും തുടച്ചുനീക്കുകയും ചെയ്യും; മറ്റു വാക്കുകളില്‍ പറഞ്ഞാല്‍, സാത്താന്റേതായ എല്ലാവരെയും അവന്‍ തുടച്ചുനീക്കും. നീ ഇപ്പോള്‍ ദൈവത്തിന്റെ വളരെയേറെ പ്രവൃത്തികള്‍ക്കു സാക്ഷ്യം വഹിക്കുന്നു, എന്നിട്ടും ഇപ്പോഴും നീ എതിരിടുകയും മത്സരിക്കുകയും കീഴ്പ്പെടാതിരിക്കുകയും ചെയ്യുന്നു; അനേകം കാര്യങ്ങള്‍ നീ നിന്റെയുള്ളില്‍ വളര്‍ത്തുകയും നിനക്കിഷ്ടമുള്ളതു ചെയ്യുകയും ചെയ്യുന്നു. നിങ്ങള്‍ സ്വന്തം ആസക്തികളും താല്പര്യങ്ങളും പിന്തുടരുന്നു; ഇതെല്ലാം മാത്സര്യവും മറുതലിക്കലുമാണ്. ജഡത്തിനും ആസക്തികള്‍ക്കും, അതുപോലെ സ്വന്തം ഇഷ്ടങ്ങള്‍ക്കും, ലോകത്തിനും സാത്താനും വേണ്ടിയുള്ള ഏതു ദൈവവിശ്വാസവും നിന്ദ്യമാണ്; അതു സ്വഭാവേന നിഷേധവും മാത്സര്യവുമാണ്. ഇക്കാലത്ത്, വ്യത്യസ്തങ്ങളായ എല്ലാത്തരം വിശ്വാസങ്ങളുണ്ട്: ചിലര്‍ ദുരന്തങ്ങളില്‍നിന്ന് അഭയം തേടുന്നു, മറ്റുള്ളവര്‍ അനുഗ്രഹങ്ങള്‍ നേടുവാനായി അന്വേഷണം നടത്തുന്നു; ചിലര്‍ നിഗൂഢതകള്‍ മനസ്സിലാക്കുവാന്‍ ആഗ്രഹിക്കുമ്പോള്‍ മറ്റു ചിലര്‍ പണത്തിനു പിന്നാലെ പായുന്നു. ഇവയെല്ലാം പ്രതിരോധത്തിന്റെ രൂപങ്ങളാണ്, അവയെല്ലാം ദൈവനിന്ദയാണ്! ഒരാള്‍ നിഷേധിക്കുകയോ മത്സരിക്കുകയോ ചെയ്യുന്നു എന്നു പറയുന്നത് അത്തരം പെരുമാറ്റങ്ങളെ സൂചിപ്പിക്കുന്നില്ലേ? ഇക്കാലത്ത് അനേകർ മുറുമുറുക്കുകയോ പരാതിപ്പെടുകയോ വിധിക്കുകയോ ചെയ്യുന്നു. അവയെല്ലാം ദുഷ്ടന്മാര്‍ ചെയ്യുന്ന കാര്യങ്ങളാണ്; അവ മനുഷ്യന്റെ മാത്സര്യത്തിന്റെയും ഉദാഹരണങ്ങളാണ്. അത്തരം ആളുകള്‍ സാത്താന്‍ കയറിയവരും സാത്താന്‍ ബാധിച്ചവരുമാണ്. തനിക്കായി സമ്പൂർണമായി സമര്‍പ്പിക്കുന്നവരെയാണു ദൈവം കൈക്കൊള്ളുന്നത്; അവര്‍ സാത്താനാല്‍ രക്ഷിക്കപ്പെട്ടവർ ആയിരുന്നെങ്കിലും ദൈവത്തിന്റെ ഇപ്പോഴത്തെ പ്രവര്‍ത്തനത്താല്‍ രക്ഷിക്കപ്പെട്ടവരും ജയിച്ചടക്കപ്പെട്ടവരുമാണ്, പീഡകള്‍ സഹിച്ചവരാണ്, അവസാനം ദൈവത്താല്‍ പൂർണമായും വീണ്ടെടുക്കപ്പെട്ടവരാണ്, ഇനിമേല്‍ സാത്താന്റെ അധീനതയില്‍ ജീവിക്കാത്തവരാണ്, അനീതിയിൽനിന്നു സ്വതന്ത്രരായവരാണ്, വിശുദ്ധിയില്‍ ജീവിക്കുവാന്‍ തയ്യാറുള്ളവരാണ്—ഏറ്റവും വിശുദ്ധരായ ആളുകള്‍ അങ്ങനെയാണ്; അവരാണ് യഥാർത്ഥത്തില്‍ വിശുദ്ധർ. നിന്റെ ഇപ്പോഴത്തെ പ്രവൃത്തികള്‍ ദൈവം ദൈവം ആവശ്യപ്പെടുന്ന കാര്യങ്ങളുമായി ഒരു അംശം പോലും നിരക്കാത്തത് ആണെങ്കിൽ, നീ ഒഴിവാക്കപ്പെടും. ഇത് അവിതര്‍ക്കിതമാണ്. സകലതും ഇപ്പോള്‍ സംഭവിക്കുന്നതിനെ ആശ്രയിച്ചാണിരിക്കുന്നത്; നീ മുന്‍നിശ്ചയിക്കപ്പെട്ടവനും തിരഞ്ഞെടുക്കപ്പെട്ടവനും ആണെങ്കിലും നിന്റെ ഇന്നത്തെ പ്രവൃത്തികളാവും നിന്റെ ഭാവിയെ നിര്‍ണയിക്കുന്നത്. ഇപ്പോള്‍ നിനക്ക് ഒപ്പത്തിനൊപ്പം മുന്നോട്ടു പോകുവാനാവുന്നില്ലെങ്കില്‍, നീ ഒഴിവാക്കപ്പെടും. ഇപ്പോള്‍ നിനക്ക് ഒപ്പത്തിനൊപ്പം മുന്നോട്ടു പോകുവാനാവുന്നില്ലെങ്കില്‍, പിന്നീട് നിനക്കതിന് എങ്ങനെ സാധിക്കും? ഇത്ര മഹത്തായ ഒരു അതിശയം നിന്റെ മുന്നില്‍ പ്രത്യക്ഷപ്പെട്ടിരിക്കുന്നു, എന്നിട്ടും ഇപ്പോഴും നീ വിശ്വസിക്കുന്നില്ല. അങ്ങനെയെങ്കില്‍ പിന്നീട്, ദൈവം തന്റെ വേല പൂര്‍ത്തീകരിച്ചു കഴിയുമ്പോള്‍, അത്തരം പ്രവര്‍ത്തനം മേലില്‍ ചെയ്യാതെയാവുമ്പോള്‍ നീ എങ്ങനെയാണു ദൈവത്തില്‍ വിശ്വസിക്കാന്‍ പോകുന്നത്? അപ്പോഴേക്കും, അവനെ പിന്തുടരുന്നതു നിനക്ക് കൂടുതല്‍ അസാധ്യമാകും! പിന്നീട്, നിന്റെ മനോഭാവത്തിലും ജഡാവതാരമെടുത്ത ദൈവത്തിന്റെ വേലയെക്കുറിച്ചുള്ള നിന്റെ അറിവിലും നീ പാപിയാണോ നീതിമാനാണോ എന്നോ നീ പൂർണനാക്കപ്പെട്ടുവോ ഒഴിവാക്കപ്പെട്ടുവോ എന്നോ നിശ്ചയിക്കുന്നതിലുള്ള നിന്റെ അനുഭവപരിചയത്തിലും ദൈവം ആശ്രയിക്കും. നീ ഇപ്പോള്‍ വ്യക്തമായി കാണണം. പരിശുദ്ധാത്മാവ് അങ്ങനെയാണ് പ്രവർത്തിക്കുന്നത്: അവന്‍ ഇന്നത്തെ നിന്റെ പെരുമാറ്റത്തിനനുസരിച്ച് നിന്റെ ഭാവി നിർണയിക്കുന്നു. ഇന്നത്തെ വാക്കുകള്‍ ആരു സംസാരിക്കുന്നു? ഇന്നത്തെ വേല ആരു ചെയ്യുന്നു? നീ ഇന്നു നീക്കപ്പെടുമെന്ന് ആര് തീരുമാനിക്കുന്നു? നിന്നെ പൂർണനാക്കുന്നതിന് ആരു തീരുമാനിക്കുന്നു? ഇതല്ലേ ഞാന്‍ സ്വയം ചെയ്യുന്നത്? ഈ വചനങ്ങള്‍ സംസാരിക്കുന്നതു ഞാനാണ്; അത്തരം വേല നിര്‍വഹിക്കുന്നതു ഞാനാണ്. മനുഷ്യരെ ശപിക്കുകയും ശിക്ഷിക്കുകയും വിധിക്കുകയും ചെയ്യുന്നതെല്ലാം എന്റെ വേലയുടെ ഭാഗങ്ങളാണ്. അവസാനം, നിന്നെ ഒഴിവാക്കുന്നതും എന്റെ തീരുമാനമായിരിക്കും. ഈ കാര്യങ്ങളെല്ലാം എന്റെ വേലയാണ്! നിന്നെ പൂർണനാക്കുന്നതാണ് എന്റെ ജോലി, അനുഗ്രഹങ്ങള്‍ ആസ്വദിക്കുന്നതിനു നിന്നെ അനുവദിക്കുന്നതും എന്റെ ജോലിയാണ്. ഇതെല്ലാം ഞാന്‍ ചെയ്യുന്ന ജോലികളാണ്. നിന്റെ ഭാവി യഹോവയാല്‍ മുന്‍നിശ്ചയിക്കപ്പെട്ടില്ല; അതു നിശ്ചയിക്കുന്നത് ഇന്നത്തെ ദൈവമാണ്. അത് ഇപ്പോള്‍ നിശ്ചയിക്കപ്പെട്ടുകൊണ്ടിരിക്കുകയാണ്; അതു ലോക സ്ഥാപനത്തിനു മുമ്പേ നിശ്ചയിക്കപ്പെട്ടതല്ല. ബുദ്ധിശൂന്യരായ ചിലയാളുകള്‍ പറയും, “ഒരുപക്ഷേ നിന്റെ കണ്ണുകള്‍ക്ക് എന്തെങ്കിലും കുഴപ്പം ഉണ്ടായിരിക്കും, കാണേണ്ട വിധത്തിലല്ല നീ എന്നെ കാണുന്നത്. അവസാനത്തില്‍, ആത്മാവ് വെളിപ്പെടുത്തുന്നത് എന്താണെന്നു നീ കാണും!” യേശു ആദ്യം യൂദായെ അവന്റെ ശിഷ്യനായി തിരഞ്ഞെടുത്തു. ആളുകള്‍ ചോദിക്കുന്നു: “തന്നെ ഒറ്റുകൊടുക്കുവാന്‍ പോകുന്ന ഒരു ശിഷ്യനെ അവന് എങ്ങനെ തിരഞ്ഞെടുക്കാന്‍ സാധിച്ചു?” ആദ്യം, യൂദായ്ക്ക് യേശുവിനെ ഒറ്റുകൊടുക്കുന്നതിന് യാതൊരു ഉദ്ദേശ്യവുമില്ലായിരുന്നു; ഇതു പിന്നീടാണ് ഉണ്ടായത്. ആ സമയത്ത്, യേശു തികച്ചും അനുകൂലമായ തരത്തിലാണ് യൂദായെ നോക്കിയത്; അവന്‍ ആ മനുഷ്യനെ തന്നെ അനുഗമിക്കാറാക്കുകയും അവരുടെ സാമ്പത്തിക കാര്യങ്ങളില്‍ അവന് ഉത്തരവാദിത്തം നല്കുകയും ചെയ്തു. യൂദാ പണം അപഹരിക്കുമെന്ന് യേശു അറിഞ്ഞിരുന്നുവെങ്കില്‍, അത്തരം കാര്യങ്ങള്‍ അവനെ ഒരിക്കലും അവന്‍ ഏല്പിക്കുമായിരുന്നില്ല. ഈ മനുഷ്യന്‍ കുടിലതയും വഞ്ചനയും ഉള്ളവനാണെന്നോ അവന്‍ തന്റെ സഹോദരങ്ങളെ ചതിക്കുമെന്നോ യേശുവിന് യഥാർത്ഥത്തില്‍ അറിയില്ലായിരുന്നു എന്നു പറയാം. പിന്നീട്, കുറച്ചു നാള്‍ യൂദാ യേശുവിനെ അനുഗമിച്ചശേഷം, അവന്‍ അവന്റെ സഹോദരങ്ങളെ പാട്ടിലാക്കുന്നതും ദൈവത്തെ പാട്ടിലാക്കുന്നതും യേശു കണ്ടു. യൂദായ്ക്കു പണസഞ്ചിയില്‍ നിന്നും പണം എടുക്കുന്ന ഒരു ശീലമുണ്ടെന്ന് ആളുകള്‍ കണ്ടെത്തുകയും അതേക്കുറിച്ച് അവര്‍ യേശുവിനോടു പറയുകയും ചെയ്തു. നടക്കുന്ന കാര്യങ്ങളെക്കുറിച്ച് യേശു അറിഞ്ഞത് അപ്പോള്‍ മാത്രമാണ്. യേശുവിനു കുരിശുമരണത്തിന്റെ വേല നടപ്പിലാക്കേണ്ടിയിരുന്നതിനാലും തന്നെ ഒറ്റുകൊടുക്കാന്‍ ഒരുവനെ ആവശ്യമായിരുന്നതിനാലും, യൂദാ ഈ പങ്കു കൈകാര്യം ചെയ്യുന്നതിന് ഉചിതമായ തരത്തിലുള്ള വ്യക്തി ആയിപ്പോയതിനാലും യേശു പറഞ്ഞു, “എന്നെ ഒറ്റിക്കൊടുക്കുവാന്‍ പോകുന്ന ഒരാള്‍ നമ്മുടെയിടയില്‍ ഉണ്ടാവും. മനുഷ്യപുത്രന്‍ ഈ ഒറ്റിക്കൊടുക്കലിനെ ക്രൂശിക്കപ്പെടുന്നതിനും മൂന്നാം നാള്‍ ഉയര്‍ത്തെഴുന്നേല്ക്കുന്നതിനും വേണ്ടി ഉപയോഗിക്കും.” ആ സമയത്ത്, അവനെ ഒറ്റുകൊടുക്കുന്നതിനു വേണ്ടിയല്ല യഥാർഥത്തില്‍ യേശു യൂദായെ തിരഞ്ഞെടുത്തത്; മറിച്ച്, യൂദാ വിശ്വസ്തനായ ഒരു ശിഷ്യനായിരിക്കുമെന്ന് അവന്‍ പ്രതീക്ഷിച്ചിരുന്നു. അപ്രതീക്ഷിതമായി, യൂദാ കർത്താവിനെ ഒറ്റികൊടുത്ത അത്യാഗ്രഹിയായ ഒരു ഹീനനായി മാറി, അതുകൊണ്ട് ഈ ജോലിക്കായി യൂദായെ തിരഞ്ഞെടുക്കുന്നതിന് യേശു ഈ സാഹചര്യം ഉപയോഗിച്ചു. യേശുവിന്റെ പന്ത്രണ്ട് ശിഷ്യന്മാരും വിശ്വസ്തരായിരിക്കുകയും അവരുടെ കൂട്ടത്തില്‍ യൂദായെപ്പോലെ ആരും ഇല്ലാതിരിക്കുകയും ചെയ്തെങ്കിൽ, യേശുവിനെ ഒറ്റിക്കൊടുക്കേണ്ട വ്യക്തി ആത്യന്തികമായി ശിഷ്യന്മാരിലുള്‍പ്പെടാത്ത ഒരാള്‍ ആകുമായിരുന്നു. എന്നിരുന്നാലും, ആ സമയത്ത്, സംഭവവശാല്‍ കൈക്കൂലി വാങ്ങുന്നത് ഇഷ്ടമായിരുന്ന ഒരാള്‍ ശിഷ്യര്‍ക്കിടയില്‍ ഉണ്ടായിപ്പോയി: യൂദാ. അതുകൊണ്ട് തന്റെ വേല തികയ്ക്കുന്നതിന് യേശു ഈ മനുഷ്യനെ ഉപയോഗിച്ചു. ഇത് എത്ര ലളിതമായിരുന്നു! തന്റെ വേലയുടെ ആരംഭത്തില്‍ യേശു ഇതു മുന്‍കൂട്ടി നിശ്ചയിച്ചതല്ല; കാര്യങ്ങള്‍ ഒരു പ്രത്യേക നിലയിലേക്കു വികസിച്ചപ്പോള്‍ മാത്രമാണ് അവന്‍ ഈ തീരുമാനം എടുത്തത്. ഇത് യേശുവിന്റെ തീരുമാനമായിരുന്നു, എന്നുവച്ചാല്‍ അതു ദൈവാത്മാവിന്റെ തന്നെ തീരുമാനം ആയിരുന്നു. തുടക്കത്തിൽ, യേശുവാണ് യൂദായെ തിരഞ്ഞെടുത്തത്; യൂദാ പിന്നീട് യേശുവിനെ ഒറ്റിക്കൊടുത്തപ്പോള്‍, തന്റെതന്നെ ലക്ഷ്യം നേടുന്നതിനു പരിശുദ്ധാത്മാവു ചെയ്ത ഒന്നായിരുന്നു അത്. ആ സമയത്ത് നിറവേറ്റപ്പെട്ട പരിശുദ്ധാത്മാവിന്റെ പ്രവര്‍ത്തനമായിരുന്നു അത്. യേശു യൂദായെ തിരഞ്ഞെടുത്തപ്പേള്‍, യൂദാ തന്നെ ഒറ്റികൊടുക്കുമെന്ന് അവന്‍ ഒരിക്കലും കരുതിയില്ല. ആ മനുഷ്യന്‍ യൂദാ ഇസ്കര്യോത്താവാണെന്നു മാത്രമേ അവന് അറിമായിരുന്നുള്ളൂ. നിങ്ങളുടെ ഭാവിയും നിശ്ചയിക്കുന്നത്, ഇന്നത്തെ നിങ്ങളുടെ കീഴ്പ്പെടലിന്റെ അളവിനെയും നിങ്ങളുടെ ജീവിതത്തിന്റെ വളര്‍ച്ചയുടെ നിലയെയും അടിസ്ഥാനപ്പെടുത്തിയാണ്. അല്ലാതെ നിങ്ങളുടെ ഭാവി ലോകം സൃഷ്ടിക്കപ്പെട്ട സമയത്തുതന്നെ മുന്‍നിശ്ചയിക്കപ്പെട്ടുവെന്ന ഒരു മാനുഷിക ധാരണയെ അടിസ്ഥാനപ്പെടുത്തിയല്ല. ഈ കാര്യങ്ങള്‍ നീ വ്യക്തമായി ഗ്രഹിക്കണം. ഈ വേലകളൊന്നും നീ സങ്കല്പിക്കുന്നതു പോലെയല്ല നിർവഹിക്കപ്പെടുന്നത്.


പദവിനാമങ്ങളും സ്വത്വവും

ദൈവത്താൽ ഉപയോഗിക്കപ്പെടുന്നതിന് യോഗ്യത നീ ആഗ്രഹിക്കുന്നുവെങ്കിൽ, ദൈവത്തിന്റെ പ്രവൃത്തി നീ അറിയണം. അവൻ മുമ്പു ചെയ്ത പ്രവൃത്തി നീ അറിയണം (പഴയനിയമത്തിലും പുതിയനിയമത്തിലും), അതിലുപരി അവന്റെ ഇന്നത്തെ പ്രവൃത്തി നീ അറിയണം; എന്നു പറഞ്ഞാൽ, 6000 വർഷങ്ങൾക്കു മേലെയായി നിർവഹിക്കപ്പെട്ടിട്ടുള്ള ദൈവവേലയുടെ മൂന്നു ഘട്ടങ്ങൾ നീ അറിഞ്ഞിരിക്കണം. ദൈവവചനം പ്രചരിപ്പിക്കാൻ നിന്നോട് ആവശ്യപ്പെടുന്നെങ്കിൽ, ദൈവത്തിന്റെ പ്രവൃത്തി അറിയാതെ നിനക്കതു ചെയ്യാൻ കഴിയില്ല. ബൈബിളിനെയും പഴയനിയമത്തെയും യേശുവിന്റെ അക്കാലത്തുള്ള പ്രവൃത്തിയെയും വാക്കുകളെയും കുറിച്ച് നിങ്ങളുടെ ദൈവം എന്തൊക്കെയാണു പറഞ്ഞിരിക്കുന്നതെന്നും ചിലർ നിങ്ങളോടു ചോദിച്ചേക്കാം. ബൈബിളിൽ അടങ്ങിയിരിക്കുന്ന കഥയെ കുറിച്ചു പറയാൻ നിനക്കു കഴിയുന്നില്ലെങ്കിൽ അവർക്കു ബോദ്ധ്യപ്പെടുകയില്ല. അക്കാലത്ത്, യേശു തന്റെ ശിഷ്യരോടു പഴയനിയമത്തെ കുറിച്ചു ധാരാളമായി സംസാരിച്ചു. അവർ വായിച്ചതെല്ലാം പഴയനിയമത്തിൽ നിന്നായിരുന്നു; യേശു ക്രൂശിക്കപ്പെട്ടു പല ദശകങ്ങൾ കഴിഞ്ഞു മാത്രമാണു പുതിയ നിയമം എഴുതപ്പെട്ടത്. സുവിശേഷം പ്രചരിപ്പിക്കുന്നതിനു മുഖ്യമായും ബൈബിളിന്റെ ആന്തരിക സത്യവും ദൈവത്തിന്റെ പ്രവൃത്തിയും, അതായത് ഇസ്രായേലിൽ യഹോവ ചെയ്ത പ്രവൃത്തിയും, നിങ്ങൾ ഗ്രഹിക്കണം. കൂടാതെ യേശു ചെയ്ത പ്രവൃത്തിയും നിങ്ങൾ മനസ്സിലാക്കേണ്ടതുണ്ട്. എല്ലാ മനുഷ്യരും ഏറ്റവും ആകുലരായിരിക്കുന്ന വിഷയങ്ങളാണ് ഇവ. പ്രവൃത്തിയുടെ ആ രണ്ടു ഘട്ടങ്ങളുടെയും ആന്തരിക കഥകളാണ് അവർ കേട്ടിട്ടിട്ടില്ലാത്തത്. സുവിശേഷം പ്രചരിപ്പിക്കുമ്പോൾ, പരിശുദ്ധാത്മാവിന്റെ ഇന്നത്തെ പ്രവൃത്തിയെ കുറിച്ചുള്ള സംസാരം ആദ്യം മാറ്റിവയ്ക്കുക. പ്രവൃത്തിയുടെ ഈ ഘട്ടം അവർക്കു മനസ്സിലാക്കാൻ കഴിയുന്നതിനപ്പുറത്താണ്. കാരണം, എല്ലാത്തിലും വച്ച് ഏറ്റവും ഉന്നതമായതാണു നിങ്ങൾ തേടുന്നത്—ദൈവത്തെ കുറിച്ചുള്ള ജ്ഞാനവും പരിശുദ്ധാത്മാവിന്റെ പ്രവൃത്തിയെ കുറിച്ചുള്ള ജ്ഞാനവും—ഈ രണ്ടു കാര്യങ്ങളെക്കാൾ സമുന്നതമായ മറ്റൊന്നില്ല. ഉന്നതമായതിനെ കുറിച്ചാണു നിങ്ങൾ ആദ്യം സംസാരിക്കുന്നതെങ്കിൽ അവർക്കതു ഗ്രഹിക്കുക ബുദ്ധിമുട്ടായിരിക്കും. കാരണം പരിശുദ്ധാത്മാവിന്റെ അത്തരം പ്രവൃത്തി ആരും അനുഭവിച്ചിട്ടുള്ളതല്ല; അതിനു പൂർവമാതൃകയില്ല, മനുഷ്യന് അതുൾക്കൊള്ളാൻ എളുപ്പവുമല്ല. പരിശുദ്ധാത്മാവിന്റെ വല്ലപ്പോഴുമുള്ള പ്രവൃത്തിയുടെ കൂടെ, ഭൂതകാലത്തിൽ നിന്നുള്ള പഴയ കാര്യങ്ങളാണ് അവരുടെ അനുഭവങ്ങൾ. പരിശുദ്ധാത്മാവിന്റെ ഇന്നത്തെ പ്രവൃത്തിയോ ദൈവത്തിന്റെ ഇന്നത്തെ ഹിതമോ അല്ല അവർ അനുഭവിക്കുന്നത്. പുതിയ പ്രകാശമോ പുതിയ കാര്യങ്ങളോ ഇല്ലാതെ പഴയ രീതികൾക്കനുസരിച്ചാണ് അവരിപ്പോഴും പ്രവർത്തിക്കുന്നത്.

യേശുവിന്റെ യുഗത്തിൽ, യേശുവിലാണു പരിശുദ്ധാത്മാവു പ്രധാനമായും തന്റെ പ്രവൃത്തി ചെയ്തത്. അതേസമയം, പുരോഹിത മേലങ്കികൾ ധരിച്ച്, ദേവാലയത്തിൽ യഹോവയെ സേവിച്ചവർ അത് അചഞ്ചലമായ വിശ്വസ്തതയോടെയാണ് ചെയ്തത്. അവർക്കു പരിശുദ്ധാത്മാവിന്റെ പ്രവൃത്തിയും ലഭിച്ചിരുന്നു. പക്ഷേ ദൈവത്തിന്റെ നിലവിലുള്ള ഹിതം ഗ്രഹിക്കുവാൻ അവർക്കു സാധിച്ചില്ല, അവർ പഴയ രീതികൾക്കനുസരിച്ചു യഹോവയോടു വിശ്വസ്തരായി നിലകൊണ്ടു. പുതിയ മാർഗദർശനം അവർക്കില്ലായിരുന്നു. യേശു വന്നു, പുതിയ പ്രവൃത്തി കൊണ്ടുവരികയും ചെയ്തു. എങ്കിലും ദേവാലയത്തിൽ സേവിച്ചിരുന്നവർക്ക് പുതിയ മാർഗദർശനം ലഭിച്ചില്ല, പുതിയ പ്രവൃത്തിയും അവർക്കു ലഭിച്ചില്ല. ദേവാലയത്തിൽ സേവിക്കുമ്പോൾ പഴയ ആചാരങ്ങൾ പാലിക്കാൻ മാത്രമാണ് അവർക്കു കഴിഞ്ഞത്, ദേവാലയം വിടാതെ പുതിയ എന്തെങ്കിലും പ്രവേശനം നേടാൻ അവർ തീർത്തും അപ്രാപ്തരായിരുന്നു. യേശുവാണു പുതിയ പ്രവൃത്തി കൊണ്ടുവന്നത്, തന്റെ പ്രവൃത്തി ചെയ്യുവാൻ യേശു ദേവാലയത്തിലേക്കു പോയില്ല. ദേവാലയത്തിനു പുറത്തു മാത്രമാണു അവൻ തന്റെ പ്രവൃത്തി ചെയ്തത്. കാരണം, ദൈവത്തിന്റെ പ്രവൃത്തിയുടെ വ്യാപ്തി വളരെ മുമ്പേ മാറിയിട്ടുണ്ടായിരുന്നു. അവൻ ദേവാലയത്തിനുള്ളിൽ പ്രവർത്തിച്ചില്ല, മനുഷ്യൻ അവിടെ ദൈവത്തെ സേവിച്ചപ്പോൾ നിലവിലിരുന്ന കാര്യങ്ങളെ അതേപടി നിലനിറുത്താൻ മാത്രമേ അതു സഹായിച്ചുള്ളൂ. പുതിയ എന്തെങ്കിലും പ്രവൃത്തി കൊണ്ടുവരാൻ അതിനു സാധിച്ചില്ല. അതുപോലെ മതവിശ്വാസികൾ ഇന്നും ബൈബിളിനെ ആരാധിക്കുന്നു. അവരിലേക്കു നീ സുവിശേഷം എത്തിച്ചാൽ ബൈബിൾ വചനങ്ങളുടെ നിസ്സാരമായ വിശദാംശങ്ങൾ നിങ്ങൾക്ക് മുമ്പാകെ നിരത്തും. അവർ ധാരാളം തെളിവുകൾ കണ്ടെത്തുകയും നിന്നെ സ്തബ്ധനാക്കുകയും നിന്റെ വാക്കു മുട്ടിക്കുകയും ചെയ്യും; നിങ്ങൾക്കുമേൽ ഒരു പേരു ചാർത്തുകയും നിങ്ങളുടെ വിശ്വാസത്തിൽ നിങ്ങൾ വിഡ്ഢിയാണെന്നു കരുതുകയും ചെയ്യും. അവർ പറയും, “നിനക്കു ദൈവവചനമായ ബൈബിൾ അറിയുക പോലുമറിയില്ല. അപ്പോൾ നീ ദൈവത്തിൽ വിശ്വസിക്കുന്നുവെന്നു നിനക്കെങ്ങനെ പറയാൻ കഴിയും?” പിന്നെ അവർ നിന്നെ പുച്ഛത്തോടെ നോക്കിക്കൊണ്ട് ഇങ്ങനെ പറയും, “നിങ്ങൾ വിശ്വസിക്കുന്നതു ദൈവത്തിലായതുകൊണ്ട്, പഴയനിയമത്തെയും പുതിയനിയമത്തെയും കുറിച്ച് എല്ലാം അവൻ നിങ്ങളോടു പറയാത്തത് എന്തുകൊണ്ട്? അവൻ തന്റെ മഹത്ത്വം ഇസ്രായേലിൽ നിന്നു കിഴക്കോട്ടു കൊണ്ടുവന്നിരിക്കുന്നതുകൊണ്ട് ഇസ്രായേലിൽ ചെയ്ത പ്രവൃത്തി അവന് അറിയാത്തത് എന്തുകൊണ്ട്? യേശുവിന്റെ പ്രവൃത്തി അവന് അറിയാത്തത് എന്തുകൊണ്ട്? നിങ്ങൾക്ക് അറിയില്ലെങ്കിൽ നിങ്ങളോട് അതു പറഞ്ഞിട്ടില്ല എന്നാണതു തെളിയിക്കുന്നത്; അവൻ യേശുവിന്റെ രണ്ടാം മനുഷ്യജന്മം ആയതിനാൽ അവന് ഇക്കാര്യങ്ങളെല്ലാം അറിയാതിരിക്കാൻ കഴിയുന്നതെങ്ങനെ? യഹോവ ചെയ്തിട്ടുള്ള പ്രവൃത്തി യേശുവിന് അറിയാം; അവന് അറിയാതിരിക്കാൻ കഴിയുന്നതെങ്ങനെ?” സമയം വരുമ്പോൾ ഇത്തരം ചോദ്യങ്ങൾ അവരെല്ലാം നിന്നോടു ചോദിക്കും. അവരുടെ തലമണ്ടകൾ അത്തരം കാര്യങ്ങൾ കൊണ്ടു നിറഞ്ഞിരിക്കുന്നു; ചോദിക്കാതിരിക്കാൻ അവർക്കെങ്ങനെ കഴിയും? നിങ്ങളിൽ ഈ ധാരയിൽ ആയിരിക്കുന്നവർ ബൈബിളിൽ ശ്രദ്ധയൂന്നുന്നില്ല, കാരണം ദൈവം ഇന്നു ചെയ്യുന്ന പടിപടിയായുള്ള പ്രവൃത്തി അറിഞ്ഞിട്ടുള്ളവരാണ് നിങ്ങൾ, പടിപടിയായ ഈ പ്രവൃത്തി സ്വന്തം കണ്ണാൽ കണ്ടിട്ടുള്ളവരാണു നിങ്ങൾ. പ്രവൃത്തിയുടെ മൂന്നു ഘട്ടങ്ങളും നിങ്ങൾ വ്യക്തമായി കണ്ടിരിക്കുന്നു, അതിനാൽ നിങ്ങൾക്കു ബൈബിൾ താഴെ വെച്ചിട്ട് അതു പഠിക്കുന്നതു നിറുത്തേണ്ടതായി വന്നിട്ടുണ്ട്. പക്ഷേ അവർക്കതു പഠിക്കാതിരിക്കാൻ കഴിയുന്നില്ല, കാരണം, പടിപടിയായുള്ള ഈ പ്രവൃത്തിയെ കുറിച്ച് അവർക്കു യാതൊരറിവുമില്ല. ചില ആളുകൾ ചോദിക്കും, “മനുഷ്യജന്മമെടുത്ത ദൈവം ചെയ്തിട്ടുള്ള പ്രവൃത്തിയും മുൻകാലത്തെ പ്രവാചകന്മാരും അപ്പസ്തോലന്മാരും ചെയ്തിട്ടുള്ളവയും തമ്മിലുള്ള വ്യത്യാസമെന്ത്? ദാവീദിനെയും കർത്താവ് എന്നു വിളിക്കുകയുണ്ടായി, യേശുവിനെയും അങ്ങനെതന്നെ വിളിച്ചു; അവർ ചെയ്ത പ്രവൃത്തി വ്യത്യസ്തമായിരുന്നെങ്കിലും ഒരു പേര് തന്നെയാണ് അവരെ വിളിച്ചത്. എന്നോടു പറയൂ, അവരുടെ സ്വത്വങ്ങൾ സമാനല്ലാതിരുന്നത് എന്തുകൊണ്ട്? യോഹന്നാൻ സാക്ഷ്യം വഹിച്ചത് ഒരു ദർശനമായിരുന്നു, പരിശുദ്ധാത്മാവിൽ നിന്നു തന്നെ വന്ന ഒന്ന്, പരിശുദ്ധാത്മാവു പറയാനുദ്ദേശിച്ച വാക്കുകൾ പറയാൻ അവനു സാധിച്ചു; യോഹന്നാന്റെ സ്വത്വം യേശുവിന്റേതിൽ നിന്നു വ്യത്യസ്തമായിരുന്നത് എന്തുകൊണ്ടാണ്?” യേശു സംസാരിച്ച വചനങ്ങൾ ദൈവത്തെ പൂർണമായി പ്രതിനിധീകരിക്കാൻ കഴിയുന്നവയായിരുന്നു, അവ ദൈവത്തിന്റെ പ്രവൃത്തിയെ പൂർണമായി പ്രതിനിധീകരിച്ചു. യോഹന്നാൻ കണ്ടത് ഒരു ദർശനമായിരുന്നു, ദൈവത്തിന്റെ പ്രവൃത്തിയെ പൂർണമായി പ്രതിനിധീകരിക്കാൻ അവൻ അപ്രാപ്തനായിരുന്നു. യോഹന്നാനും പത്രോസും പൗലോസും, യേശുവിനെ പോലെ അനവധി വചനങ്ങൾ സംസാരിച്ചിട്ടും, അവർക്കു യേശുവിന്റെ അതേ സ്വത്വം ഉണ്ടാകാതെ പോയത് എന്തുകൊണ്ടാണ്? അവർ ചെയ്ത പ്രവൃത്തി വ്യത്യസ്തമായിരുന്നതുകൊണ്ടാണു മുഖ്യമായും അത്. യേശു ദൈവാത്മാവിനെയാണു പ്രതിനിധീകരിച്ചത്, നേരിട്ടു പ്രവർത്തിക്കുന്ന ദൈവാത്മാവായിരുന്നു. അവൻ ചെയ്തതു പുതുയുഗത്തിന്റെ പ്രവൃത്തിയാണ്, മുമ്പു മറ്റാരും ചെയ്തിട്ടില്ലാത്ത പ്രവൃത്തി. അവൻ പുതിയൊരു മാർഗം തുറന്നു, അവൻ യഹോവയെ പ്രതിനിധീകരിച്ചു, അവൻ ദൈവത്തെതന്നെ പ്രതിനിധീകരിച്ചു. പത്രോസും പൗലോസും ദാവീദുമാകട്ടെ, അവർ എങ്ങനെയൊക്കെ വിളിക്കപ്പെട്ടിരുന്നാലും, ദൈവത്തിന്റെ ഒരു ജീവിയുടെ സ്വത്വത്തെ മാത്രമാണു അവർ പ്രതിനിധീകരിച്ചത്, യേശുവിനാലോ യഹോവയാലോ അയക്കപ്പെട്ടവരായിരുന്നു അവർ. അതിനാൽ, എത്രമാത്രം പ്രവൃത്തി അവർ ചെയ്തുവെന്നാലും, എത്ര വലിയ അത്ഭുതങ്ങൾ അവർ പ്രവർത്തിച്ചുവെന്നാലും, അപ്പോഴും അവർ ദൈവത്തിന്റെ സൃഷ്ടികൾ മാത്രമായിരുന്നൂ, ദൈവാത്മാവിനെ പ്രതിനിധീകരിക്കാൻ അപ്രാപ്തരായിരുന്നു. അവർ ദൈവത്തിന്റെ നാമത്തിൽ പ്രവർത്തിച്ചു, അല്ലെങ്കിൽ ദൈവത്താൽ അയക്കപ്പെട്ടതിനു ശേഷം പ്രവർത്തിച്ചു; തന്നെയുമല്ല, അവർ യേശുവോ യഹോവയോ ആരംഭിച്ച യുഗങ്ങളിലാണ് പ്രവർത്തിച്ചത്. മറ്റു യാതൊരു പ്രവൃത്തിയും അവർ ചെയ്തില്ല. എന്തൊക്കെയായിരുന്നാലും, അവർ ദൈവത്തിന്റെ സൃഷ്ടികൾ മാത്രമായിരുന്നു. പഴയനിയമത്തിൽ നിരവധി പ്രവാചകന്മാർ പ്രവചനങ്ങൾ നടത്തുകയോ പ്രവചനഗ്രന്ഥങ്ങൾ എഴുതുകയോ ചെയ്തു. തങ്ങൾ ദൈവമാണെന്ന് ആരും പറഞ്ഞില്ല, പക്ഷേ യേശു പ്രവർത്തിക്കാൻ തുടങ്ങിയ ഉടനെ അവൻ ദൈവമാണെന്ന സാക്ഷ്യം പരിശുദ്ധാത്മാവ് വഹിച്ചു. അത് എന്തുകൊണ്ടാണ്? ഈ ഘട്ടത്തിൽ നീ അത് അറിയേണ്ടതാണ്! മുമ്പ് അപ്പസ്തോലന്മാരും പ്രവാചകന്മാരും വിവിധ ലേഖനങ്ങൾ എഴുതുകയും നിരവധി പ്രവചനങ്ങൾ നടത്തുകയും ചെയ്തിരുന്നു. പിന്നീട്, ആളുകൾ അവയിൽ നിന്നു ചിലതു തിരഞ്ഞെടുത്ത് ബൈബിളിൽ ചേർത്തു. ചിലതു നഷ്ടപ്പെട്ടു. അവർ സംസാരിച്ച സകലതും പരിശുദ്ധാത്മാവിൽ നിന്നു വന്നു എന്നു പറയുന്ന ചില ആളുകൾ ഉള്ളതിനാൽ ചോദിക്കട്ടെ, എന്തുകൊണ്ടാണ് അവയിൽ ചിലതു നല്ലതായും ചിലതു മോശമായും പരിഗണിക്കപ്പെടുന്നത്? ചിലതു തിരഞ്ഞെടുത്തതും ചിലതു തിരഞ്ഞെടുക്കാതിരുന്നതും എന്തുകൊണ്ട്? അവ നിശ്ചയമായും പരിശുദ്ധാത്മാവു സംസാരിച്ച വചനങ്ങളായിരുന്നുവെങ്കിൽ ആളുകൾ അവ തിരഞ്ഞെടുക്കേണ്ട ആവശ്യം ഉണ്ടായിരുന്നോ? യേശു പറഞ്ഞ വചനങ്ങളുടെ വിവരണങ്ങളും അവൻ ചെയ്ത പ്രവൃത്തികളും നാലു സുവിശേഷങ്ങളിൽ ഓരോന്നിലും വ്യത്യസ്തമായിരിക്കുന്നത് എന്തുകൊണ്ട്? അവ രേഖപ്പെടുത്തിയവരുടെ വീഴ്ചയല്ലേ ഇത്? ചിലയാളുകൾ ചോദിക്കും, “പൗലോസും പുതിയ നിയമത്തിന്റെ മറ്റ് എഴുത്തുകാരും എഴുതിയ ലേഖനങ്ങളും അവർ ചെയ്ത പ്രവൃത്തിയും ഭാഗികമായി മനുഷ്യന്റെ ഇച്ഛയിൽനിന്ന് ഉണ്ടാകുകയും അവ മനുഷ്യന്റെ സങ്കല്പങ്ങളാൽ മലിനപ്പെടുകയും ചെയ്ത സ്ഥിതിക്ക്, നീ (ദൈവം) ഇന്നു സംസാരിക്കുന്ന വചനങ്ങളിൽ മാനുഷിക അശുദ്ധി നിലനിൽക്കുന്നില്ലേ? യഥാർത്ഥത്തിൽ മനുഷ്യ സങ്കല്പങ്ങൾ ഒന്നുപോലും അടങ്ങിയിട്ടില്ലാത്തതാണോ അവ?” ദൈവം ചെയ്യുന്ന പ്രവൃത്തിയുടെ ഈ ഘട്ടം പൗലോസും അനേകം അപ്പസ്തോലന്മാരും പ്രവാചകന്മാരും ചെയ്തിട്ടുള്ളതിൽ നിന്നു തികച്ചും വ്യത്യസ്തമാണ്. സ്വത്വത്തിലെ വ്യത്യാസം മാത്രമല്ല, പക്ഷേ, മുഖ്യമായും, നിറവേറ്റപ്പെടുന്ന പ്രവൃത്തിയിലെ വ്യത്യാസമുണ്ട്. പൗലോസിനു പ്രഹരമേറ്റ് കർത്താവിനു മുമ്പിൽ വീണശേഷം അവൻ പരിശുദ്ധാത്മാവിനാൽ വേദിയിലേക്ക് നയിക്കപ്പെടുകയും അയക്കപ്പെട്ട ഒരുവനായി മാറുകയും ചെയ്തു. അതുകൊണ്ട്, അവൻ സഭകൾക്കു കത്തുകളെഴുതി, ഈ കത്തുകളെല്ലാം യേശുവിന്റെ പ്രബോധനങ്ങളെ അധികരിച്ചുള്ളവ ആയിരുന്നു. കർത്താവായ യേശുവിന്റെ നാമത്തിൽ പ്രവർത്തിക്കുന്നതിനു കർത്താവ് പൗലോസിനെ അയച്ചു. എന്നാൽ, ദൈവം നേരിട്ടു വന്നപ്പോൾ അവൻ ഏതെങ്കിലും പേരിലല്ല പ്രവർത്തിച്ചത്, തന്റെ പ്രവൃത്തിയിൽ പ്രതിനിധീകരിച്ചതു ദൈവാത്മാവിനെ തന്നെയാണ്, മറ്റാരെയുമല്ല. തന്റെ പ്രവൃത്തി നേരിട്ടു ചെയ്യാൻ ദൈവം വന്നു: മനുഷ്യനല്ല അവനെ പരിപൂർണനാക്കിയത്, ഏതെങ്കിലും മനുഷ്യന്റെ പ്രബോധനങ്ങളുടെ അടിസ്ഥാനത്തിലല്ല അവന്റെ ജോലി നിറവേറപ്പെട്ടത്. തന്റെ വ്യക്തിപരമായ അനുഭവങ്ങൾ പറഞ്ഞുകൊണ്ടല്ല ഈ ഘട്ടത്തിൽ ദൈവം നയിക്കുന്നത്, പകരം, തനിക്ക് ഉള്ളതിന് അനുസരിച്ചു തന്റെ പ്രവൃത്തി നേരിട്ടു ചെയ്യുന്നു. ഉദാഹരണത്തിന്, സേവകരുടെ പരീക്ഷണം, ശാസനയുടെ സമയം, മരണ പരീക്ഷണം, സ്നേഹവാനായ ദൈവത്തിന്റെ സമയം... മുമ്പൊരിക്കലും ചെയ്തിട്ടില്ലാത്തതാണ് ഈ പ്രവൃത്തിയെല്ലാം, മനുഷ്യന്റെ അനുഭവങ്ങളെക്കാൾ വർത്തമാന യുഗത്തിന്റെ പ്രവൃത്തിയാണിത്. ഞാൻ സംസാരിച്ചിട്ടുള്ള വചനങ്ങളിൽ മനുഷ്യന്റെ അനുഭവങ്ങൾ ഏവയാണ്? അവയെല്ലാം പരിശുദ്ധാത്മാവിൽനിന്നു നേരിട്ടു വരുന്നതല്ലേ, അവ പരിശുദ്ധാത്മാവിൽനിന്നു വരുന്നതല്ലേ? നിന്റെ നിപുണത നല്ലത് അല്ലാത്തതുകൊണ്ട് സത്യത്തെ വ്യക്തമായി കാണാൻ നിനക്കു കഴിയുന്നില്ലെന്നു മാത്രം! വഴി കാട്ടാനുള്ളതാണു ഞാൻ പറയുന്ന ജീവന്റെ പ്രായോഗിക മാർഗം. മുമ്പ് ആരും പറഞ്ഞിട്ടില്ലാത്തതാണിത്, ആരും ഈ വഴി അനുഭവിച്ചിട്ടില്ല, ആരും ഈ യാഥാർത്ഥ്യം അറിഞ്ഞിട്ടില്ല. ഈ വചനങ്ങൾ ഞാൻ പറയുന്നതിനു മുമ്പ് മറ്റാരും ഒരിക്കലും അവ പറഞ്ഞിട്ടുണ്ടായിരുന്നില്ല. അത്തരം അനുഭവങ്ങളെ കുറിച്ച് ആരും ഒരിക്കലും പറഞ്ഞിട്ടുണ്ടായിരുന്നില്ല; അത്തരം വിശദാംശങ്ങൾ അവർ പറഞ്ഞിട്ടുണ്ടായിരുന്നില്ല; അതിനു പുറമെ, ഈ കാര്യങ്ങൾ വെളിപ്പെടുത്തുന്നതിന് അത്തരം അവസ്ഥകൾ ആരും ഒരിക്കലും ചൂണ്ടിക്കാട്ടിയിരുന്നില്ല. ഞാനിന്നു നയിക്കുന്ന മാർഗം ആരും ഒരിക്കലും കാണിച്ചിട്ടുണ്ടായിരുന്നില്ല, മനുഷ്യനാണ് അതു കാണിച്ചതെങ്കിൽ അത് ഒരു പുതിയ മാർഗം ആകുമായിരുന്നില്ല. ഉദാഹരണത്തിനു പൗലോസിനെയും പത്രോസിനെയും എടുക്കുക. യേശു മാർഗം കാണിക്കുന്നതിനു മുമ്പ് അവർക്കു വ്യക്തിപരമായ സ്വന്തം അനുഭവങ്ങൾ ഉണ്ടായിരുന്നില്ല. യേശു മാർഗം കാണിച്ചതിനു ശേഷം മാത്രമാണ് യേശു പറഞ്ഞ വചനങ്ങളും അവൻ കാണിച്ച മാർഗവും അവർ അനുഭവിച്ചത്; ഇതിൽ നിന്ന് അവർക്ക് നിരവധി അനുഭവങ്ങൾ ഉണ്ടാകുകയും അവർ കത്തുകൾ എഴുതുകയും ചെയ്തു. അതുകൊണ്ട്, മനുഷ്യന്റെ അനുഭവങ്ങൾ ദൈവത്തിന്റെ പ്രവൃത്തിക്കു സമാനമല്ല, ദൈവത്തിന്റെ പ്രവൃത്തി മനുഷ്യന്റെ സങ്കല്പങ്ങളും അനുഭവങ്ങളും കൊണ്ടു വിശദീകരിക്കപ്പെടുന്ന അറിവിനു സമാനമല്ല. ഇന്നു ഞാനൊരു പുതിയ മാർഗമാണു കാണിക്കുന്നതെന്നും പുതിയ പ്രവൃത്തിയാണു ചെയ്യുന്നതെന്നും എന്റെ പ്രവൃത്തിയും അരുളപ്പാടുകളും യോഹന്നാന്റേതിൽ നിന്നും മറ്റെല്ലാ പ്രവാചകന്മാരുടേതിൽ നിന്നും വ്യത്യസ്തമാണെന്നും ഞാൻ വീണ്ടും വീണ്ടും പറഞ്ഞിട്ടുണ്ട്. ആദ്യം അനുഭവങ്ങൾ നേടുകയും പിന്നെ നിങ്ങളോട് അവയെ കുറിച്ചു പറയുകയുമല്ല ഒരിക്കലും ഞാൻ ചെയ്യുന്നത്—വാസ്തവം അതല്ല. അങ്ങനെ ആയിരുന്നെങ്കിൽ വളരെ മുമ്പേ അതു നിങ്ങളെ വൈകിപ്പിക്കുമായിരുന്നില്ലേ? മുൻകാലത്ത് അനേകർ സംസാരിച്ച അറിവും ശ്രേഷ്ഠമായിരുന്നു, പക്ഷേ ആത്മീയ വ്യക്തിത്വങ്ങൾ എന്നു വിളിക്കപ്പെട്ടവരിൽ അധിഷ്ഠിതമായി മാത്രം സംസാരിച്ചിട്ടുള്ളവയായിരുന്നു അവരുടെ എല്ലാ വാക്കുകളും. അവർ മാർഗം കാണിച്ചില്ല, പക്ഷേ അവരുടെ അനുഭവങ്ങളിൽ നിന്നു വന്നു, അവർ കണ്ടിട്ടുള്ളവയിൽ നിന്നു വന്നു, അവരുടെ അറിവിൽ നിന്നു വന്നു. ചിലത് അവരുടെ സങ്കൽപ്പങ്ങളിൽ നിന്ന് ആയിരുന്നു, ചിലത് അവർ സംഗ്രഹിച്ചിട്ടുള്ള അനുഭവം ഉൾക്കൊള്ളുന്നതായിരുന്നു. ഇന്ന് എന്റെ പ്രവൃത്തിയുടെ സ്വഭാവം അവരുടേതിൽനിന്നു തികച്ചും വ്യത്യസ്തമാണ്. മറ്റുള്ളവരാൽ നയിക്കപ്പെടുന്ന അനുഭവം എനിക്ക് ഉണ്ടായിട്ടില്ല. മറ്റുള്ളവരാൽ പരിപൂർണനാക്കപ്പെടുന്നത് ഞാൻ സ്വീകരിച്ചിട്ടുമില്ല. അതിനു പുറമെ ഞാൻ പറഞ്ഞിരിക്കുന്നതും പങ്കു വച്ചിരിക്കുന്നതും മറ്റ് ആരുടേയും പോലെയല്ല, മറ്റാരും ഒരിക്കലും പറഞ്ഞിരിക്കുന്നതുമല്ല. ഇന്ന്, നിങ്ങൾ ആരു തന്നെയായാലും, ഞാൻ സംസാരിച്ച വചനങ്ങളുടെ അടിസ്ഥാനത്തിലാണു നിങ്ങളുടെ പ്രവൃത്തി ചെയ്യപ്പെടുന്നത്. ഈ അരുളപ്പാടുകളും പ്രവൃത്തിയുമില്ലാതെ ഈ കാര്യങ്ങൾ (സേവകരുടെ പരീക്ഷണം, ശാസനയുടെ സമയം....) അനുഭവിക്കാൻ ആരാകും പ്രാപ്തനായിരിക്കുക, അത്തരം അറിവിനെ കുറിച്ചു പറയാൻ ആർക്കാണു കഴിവുണ്ടായിരിക്കുക? ഇതു കാണാൻ നിങ്ങൾ ശരിക്കും അപ്രാപ്തനാണോ? പ്രവൃത്തിയുടെ ഘട്ടമേതായിരുന്നാലും, എന്റെ വാക്കുകൾ പറയപ്പെടുന്ന ഉടൻ, നിങ്ങൾ എന്റെ വാക്കുകൾക്കനുസരിച്ച് സംവദിക്കാനും അവയ്ക്കനുസരിച്ചു പ്രവർത്തിക്കാനും തുടങ്ങുന്നു, നിങ്ങളിലാരും ചിന്തിച്ചിട്ടുള്ള ഒരു മാർഗമല്ല അത്. ഇത്രയും ദൂരം വന്നിട്ട്, ഇത്രയും വ്യക്തവും ലളിതവുമായ ചോദ്യം കാണുന്നതിനു നീ അപ്രാപ്തനാണോ? ആരെങ്കിലും ചിന്തിച്ചുണ്ടാക്കിയ ഒരു മാർഗമല്ല അത്, ഏതെങ്കിലും ആത്മീയ വ്യക്തിത്വത്തിൽ അധിഷ്ഠിതവുമല്ല. അതൊരു പുതിയ മാർഗമാണ്, യേശു തന്നെയും ഒരിക്കൽ പറഞ്ഞിട്ടുള്ളവയിൽ അനേകം വചനങ്ങൾ ഇനി ബാധകമല്ല. ഒരു പുതുയുഗം തുറക്കുന്ന പ്രവൃത്തിയെ കുറിച്ചാണു ഞാൻ പറയുന്നത്, സ്വതന്ത്രമായി നിൽക്കുന്ന ഒരു പ്രവൃത്തിയാണത്; ഞാൻ ചെയ്യുന്ന പ്രവൃത്തിയും ഞാൻ സംസാരിക്കുന്ന വചനങ്ങളും എല്ലാം പുതിയതാണ്. ഇതല്ലേ ഇന്നത്തെ പുതിയ പ്രവൃത്തി? യേശുവിന്റെ പ്രവൃത്തിയും ഇതുപോലെ ആയിരുന്നു. അവന്റെ പ്രവൃത്തി ദേവാലയത്തിലെ ആളുകളുടേതിൽനിന്നു വ്യത്യസ്തമായിരുന്നു, അതുപോലെ പരീശന്മാരുടെ പ്രവൃത്തിയിൽനിന്നും അതു വ്യത്യസ്തമായിരുന്നു, ഇസ്രായേലിലെ സർവജനങ്ങളും ചെയ്തതിനോടും അതിനു യാതൊരു സാമ്യവുമില്ലായിരുന്നു. അതിനു സാക്ഷികളായതിനു ശേഷം ജനങ്ങൾക്ക് അവരുടെ മനസ്സുകളെ ഉറപ്പിക്കാനായില്ല: “അതു ശരിക്കും ദൈവം ചെയ്തതാണോ?” യേശു യഹോവയുടെ നിയമം മുറുകെ പിടിച്ചില്ല; മനുഷ്യനെ പഠിപ്പിക്കാൻ യേശു വന്നപ്പോൾ അവൻ പറഞ്ഞതെല്ലാം പുതിയതായിരുന്നു, പഴയനിയമ കാലത്തെ പുരാതന വിശുദ്ധരും പ്രവാചകന്മാരും പറഞ്ഞവയിൽ നിന്നു വ്യത്യസ്തമായിരുന്നു. ഇതുമൂലം, ആളുകൾ അനിശ്ചിതത്വത്തിൽ തുടർന്നു. ഇടപെടാൻ ഏറ്റവും ദുഷ്കരമാക്കി മനുഷ്യനെ മാറ്റുന്നത് ഇതാണ്. പ്രവൃത്തിയുടെ ഈ പുതിയ ഘട്ടം സ്വീകരിക്കുന്നതിനു മുമ്പ്, അനുഷ്ഠിക്കുകയും ആ ആത്മീയ വ്യക്തിത്വങ്ങളുടേതായ അടിസ്ഥാനത്തിന്മേൽ പ്രവേശിക്കുകയും ചെയ്യുക ആയിരുന്നു നിങ്ങളിൽ ഭൂരിപക്ഷവും നടന്ന പാത. പക്ഷേ, ഇന്നു ഞാൻ ചെയ്യുന്ന പ്രവൃത്തി വളരെയധികം വ്യത്യസ്തമാണ്, അതുകൊണ്ട് അതു ശരിയോ തെറ്റോ എന്നു നിശ്ചയിക്കാൻ നിങ്ങൾക്കു കഴിയുന്നില്ല. നിങ്ങൾ മുമ്പു നടന്നത് ഏതു പാതയിലാണെന്നു ഞാൻ നോക്കുന്നില്ല. ആരുടെ “ആഹാരം” ആണു നീ കഴിച്ചത് എന്നതിലോ ആരെയാണു നീ “പിതാവ്” ആയി എടുത്തത് എന്നതിലോ ഞാൻ തത്പരനല്ല. ഞാൻ വന്ന് മനുഷ്യരെ നയിക്കുന്നതിനു പുതിയ പ്രവൃത്തി കൊണ്ടുവന്നിരിക്കുന്നതിനാൽ എന്നെ അനുഗമിക്കുന്നവരെല്ലാവരും ഞാൻ പറയുന്നതനുസരിച്ചു പ്രവർത്തിക്കണം. നീ വരുന്ന “കുടുംബം” എത്ര ശക്തമായിരുന്നാലും, നീ എന്നെ അനുഗമിക്കണം, നിന്റെ മുൻ ആചാരങ്ങൾക്കനുസരിച്ചു പ്രവർത്തിക്കരുത്, നിന്റെ “വളർത്തുപിതാവ്” സ്ഥാനമൊഴിയണം, നിന്റെ ന്യായമായ ഓഹരി തേടുന്നതിനു നീ നിന്റെ ദൈവത്തിനു മുമ്പിൽ വരണം. നീ മുഴുവനായും എന്റെ കരങ്ങളിലാണ്, നിന്റെ വളർത്തുപിതാവിന് ഒരുപാട് അന്ധമായ വിശ്വാസം നീ അർപ്പിക്കരുത്; അവനു നിന്നെ പൂർണമായി നിയന്ത്രിക്കാൻ കഴിയില്ല. ഇന്നത്തെ പ്രവൃത്തി ഒറ്റയ്ക്കു നിൽക്കുന്നു. ഞാനിന്നു പറയുന്നതെല്ലാം വ്യക്തമായും ഭൂതകാലത്തിൽ നിന്നുള്ള ഒരു അടിസ്ഥാനത്തിന്മേൽ അധിഷ്ഠിതമല്ല; അതൊരു പുതിയ തുടക്കമാണ്, അതു മനുഷ്യന്റെ കരത്താൽ സൃഷ്ടിക്കപ്പെട്ടതാണ് എന്നാണു നീ പറയുന്നതെങ്കിൽ രക്ഷപ്പെടുത്താൻ കഴിയുന്നതിനുമപ്പുറം അത്രയേറെ അന്ധനായ ഒരാളാണു നീ!

യെശയ്യാ, യെഹ്സ്കേൽ, മോശ, ദാവീദ്, അബ്രഹാം, ദാനിയേൽ എന്നിവരൊക്കെ ഇസ്രായേലിന്റെ തിരഞ്ഞെടുക്കപ്പെട്ട ജനതയിലെ നേതാക്കളോ പ്രവാചകന്മാരോ ആയിരുന്നു. എന്തുകൊണ്ട് അവരെ ദൈവം എന്നു വിളിച്ചില്ല? പരിശുദ്ധാത്മാവ് എന്തുകൊണ്ട് അവർക്കു സാക്ഷ്യം വഹിച്ചില്ല? യേശു തന്റെ പ്രവൃത്തി ആരംഭിക്കുകയും തന്റെ വചനങ്ങൾ പറയാൻ തുടങ്ങുകയും ചെയ്തയുടനെ പരിശുദ്ധാത്മാവ് അവനു സാക്ഷ്യം വഹിച്ചത് എന്തുകൊണ്ട്? മറ്റുള്ളവർക്കു പരിശുദ്ധാത്മാവു സാക്ഷ്യം വഹിക്കാതിരുന്നത് എന്തുകൊണ്ട്? ജഡത്തിലെ മനുഷ്യരായിരുന്ന അവരെല്ലാവരും “കർത്താവ്” എന്നു വിളിക്കപ്പെട്ടു. അവരെ എന്തൊക്കെതന്നെ വിളിച്ചാലും അവരുടെ അസ്തിത്വത്തെയും സത്തയെയും ആണ് അവരുടെ പ്രവൃത്തി പ്രതിനിധീകരിക്കുന്നത്, അവരുടെ അസ്തിത്വവും സത്തയും അവരുടെ സ്വത്വത്തെ പ്രതിനിധീകരിക്കുന്നു. അവരുടെ സത്ത അവരുടെ പദവിനാമങ്ങളോടു ബന്ധപ്പെട്ടതല്ല; അവർ പ്രകടിപ്പിച്ച കാര്യങ്ങളും ജീവിച്ചു തീർത്ത സംഗതികളുമാണ് അതിനെ പ്രതിനിധീകരിക്കുന്നത്. പഴയനിയമത്തിൽ കർത്താവെന്നു വിളിക്കപ്പെടുന്നതിൽ അസാധാരണമായി ഒന്നുമുണ്ടായിരുന്നില്ല. ഒരു വ്യക്തിയെ ഏതു വിധത്തിലും വിളിക്കാമായിരുന്നു, പക്ഷേ അവന്റെ സത്തയും സഹജമായ സ്വത്വവും മാറ്റമില്ലാത്തവ ആയിരുന്നു. ആ കള്ളക്രിസ്തുമാർക്കും കള്ളപ്രവാചകന്മാർക്കും വഞ്ചകന്മാർക്കും ഇടയിൽ “ദൈവം” എന്നു വിളിക്കപ്പെട്ടവരും ഇല്ലേ? എന്തുകൊണ്ട് അവർ ദൈവമല്ല? കാരണം, ദൈവത്തിന്റെ പ്രവൃത്തി ചെയ്യാൻ അവർ അപ്രാപ്തരാണ്. അടിസ്ഥാനപരമായി അവർ മനുഷ്യരാണ്, ആളുകളെ വഞ്ചിക്കുന്നവരാണ്, ദൈവമല്ല. അതുകൊണ്ട്, അവർക്കു ദൈവത്തിന്റെ സ്വത്വമില്ല. പന്ത്രണ്ടു ഗോത്രങ്ങൾക്കിടയിൽ ദാവീദും കർത്താവ് എന്നു വിളിക്കപ്പെട്ടില്ലേ? യേശുവും കർത്താവെന്നു വിളിക്കപ്പെട്ടു; എന്തുകൊണ്ടാണു യേശു മാത്രം മനുഷ്യജന്മമെടുത്ത ദൈവമെന്നു വിളിക്കപ്പെട്ടത്? യിരെമ്യാവും മനുഷ്യപുത്രനെന്നു വിളിക്കപ്പെട്ടില്ലേ? യേശുവും മനുഷ്യപുത്രനെന്ന് അറിയപ്പെട്ടില്ലേ? എന്തുകൊണ്ടാണു യേശു ദൈവത്തിനായി കുരിശിൽ തറയ്ക്കപ്പെട്ടത്? അവന്റെ സത്ത വ്യത്യസ്തമായതുകൊണ്ടല്ലേ അത്? അവൻ ചെയ്ത പ്രവൃത്തി വ്യത്യസ്തമായിരുന്നതുകൊണ്ടല്ലേ അത്? ഒരു സ്ഥാനപ്പേരിൽ കാര്യമുണ്ടോ? യേശുവും മനുഷ്യപുത്രനെന്നു വിളിക്കപ്പെട്ടെങ്കിലും അവനായിരുന്നു ദൈവത്തിന്റെ ആദ്യത്തെ മനുഷ്യജന്മം, അധികാരമേറ്റെടുക്കാനും വീണ്ടെടുപ്പിന്റെ പ്രവൃത്തി നിർവഹിക്കാനുമാണ് അവൻ വന്നത്. മനുഷ്യപുത്രനെന്നു വിളിക്കപ്പെട്ട മറ്റുള്ളവരിൽനിന്നു വ്യത്യസ്തമായിരുന്നു യേശുവിന്റെ സ്വത്വവും സത്തയുമെന്ന് ഇതു തെളിയിക്കുന്നു. പരിശുദ്ധാത്മാവിനാൽ ഉപയോഗിക്കപ്പെട്ടവരെല്ലാം പറഞ്ഞ വചനങ്ങൾ പരിശുദ്ധാത്മാവിൽനിന്നു വന്നവയാണ് എന്നു പറയാൻ ഇന്നു നിങ്ങളിലെത്ര പേർ ധൈര്യപ്പെടും? അത്തരം കാര്യങ്ങൾ പറയാൻ ആരെങ്കിലും ധൈര്യപ്പെടമോ? അത്തരം കാര്യങ്ങൾ നീ പറയുകയാണെങ്കിൽ, എസ്രായുടെ പ്രവചന ഗ്രന്ഥം നിരാകരിക്കപ്പെട്ടത് എന്തുകൊണ്ടാണ്? പുരാതന വിശുദ്ധരുടെയും പ്രവാചകന്മാരുടെയും ഗ്രന്ഥങ്ങളോട് അതേപോലെ തന്നെ പ്രവർത്തിച്ചത് എന്തുകൊണ്ട്? അവയെല്ലാം പരിശുദ്ധാത്മാവിൽനിന്നു വന്നുവെങ്കിൽ പിന്നെ അത്തരം ചപലമായ തിരഞ്ഞെടുപ്പുകൾ നടത്താൻ നിങ്ങൾ എന്തുകൊണ്ടു ധൈര്യപ്പെട്ടു? പരിശുദ്ധാത്മാവിന്റെ പ്രവൃത്തി തിരഞ്ഞെടുക്കാൻ യോഗ്യത നേടിയവനാണോ നീ? ഇസ്രായേലിൽ നിന്നുള്ള നിരവധി കഥകളും നിരാകരിക്കപ്പെട്ടു. ഭൂതകാലത്തിലെ ഈ എഴുത്തുകളെല്ലാം പരിശുദ്ധാത്മാവിൽ നിന്നു വന്നുവെന്നു നീ വിശ്വസിക്കുന്നുവെങ്കിൽ, പിന്നെ എന്തുകൊണ്ട് അവയിൽ ചില ഗ്രന്ഥങ്ങൾ നിരാകരിക്കപ്പെട്ടു? അവയെല്ലാം പരിശുദ്ധാത്മാവിൽ നിന്നു വന്നുവെങ്കിൽ അവയെല്ലം സൂക്ഷിക്കപ്പെടേണ്ടതും സഭകളിലെ സഹോദരീസോദരന്മാർക്കു വായിക്കാനായി അയച്ചുകൊടുക്കേണ്ടതും ആയിരുന്നു. മനുഷ്യഹിതമനുസരിച്ചു അവയെ തിരഞ്ഞെടുക്കുകയോ നിരാകരിക്കുകയോ ചെയ്യരുതായിരുന്നു; അതു ചെയ്യുന്നതു തെറ്റാണ്. പൗലോസിന്റെയും യോഹന്നാന്റെയും അനുഭവങ്ങൾ അവരുടെ വ്യക്തിപരമായ ഉൾക്കാഴ്ചകളുമായി കലർന്നിരുന്നു എന്നു പറയുന്നതിനർത്ഥം അവരുടെ അനുഭവങ്ങളും അറിവും സാത്താനിൽനിന്നു വന്നു എന്നല്ല, മറിച്ച് അവരുടെ വ്യക്തിപരമായ അനുഭവങ്ങളിലും ഉൾക്കാഴ്ചകളിലും നിന്നു വന്ന കാര്യങ്ങൾ അവർക്കുണ്ടായിരുന്നു എന്നു മാത്രമാണ്. അക്കാലത്തെ അവരുടെ യഥാർത്ഥ അനുഭവങ്ങളുടെ പശ്ചാത്തലത്തിന് അനുസരിച്ചുള്ളതായിരുന്നു അവരുടെ അറിവ്, അവയെല്ലാം പരിശുദ്ധാത്മാവിൽ നിന്നു വന്നു എന്ന് ആത്മവിശ്വാസത്തോടെ പറയാൻ ആർക്കു സാധിക്കുമായിരുന്നു? നാലു സുവിശേഷങ്ങളും പരിശുദ്ധാത്മാവിൽ നിന്നു വന്നുവെങ്കിൽ മത്തായിയും മർക്കോസും ലൂക്കോസും യോഹന്നാനും യേശുവിന്റെ പ്രവൃത്തിയെ കുറിച്ചു ചില കാര്യങ്ങൾ വ്യത്യസ്തമായി പറഞ്ഞത് എന്തുകൊണ്ട്? നിങ്ങൾ ഇതു വിശ്വസിക്കുന്നില്ലെങ്കിൽ, പത്രോസ് കർത്താവിനെ മുന്നു പ്രാവശ്യം തള്ളിപ്പറഞ്ഞതിന്റെ വിവരണങ്ങൾ ബൈബിളിൽ നോക്കുക: അവയെല്ലാം വ്യത്യസ്തമാണ്, അവയോരോന്നിനും അവയുടെതായ സവിശേഷതകളുണ്ട്. അജ്ഞരായ നിരവധി പേർ പറയുന്നു, “അവതരിച്ച ദൈവം മനുഷ്യനും കൂടിയാണ്, അതുകൊണ്ട് അവൻ പറയുന്ന വചനങ്ങളെല്ലാം പരിശുദ്ധാത്മാവിൽ നിന്നു വരുന്നതാകാൻ കഴിയുമോ? പൗലോസിന്റെയും യോഹന്നാന്റെയും വാക്കുകൾ മനുഷ്യഹിതം കലർന്നതാണെങ്കിൽ അവൻ സംസാരിക്കുന്ന വചനങ്ങളും ശരിക്കും മനുഷ്യഹിതം കലർന്നതാകില്ലേ?” അങ്ങനെ പറയുന്ന ആളുകൾ അന്ധരും അജ്ഞരുമാണ്! നാലു സുവിശേഷങ്ങൾ ശ്രദ്ധാപൂർവം വായിക്കുക; യേശു ചെയ്ത കാര്യങ്ങളെ കുറിച്ച് അവർ രേഖപ്പെടുത്തിയ വിവരങ്ങളും അവൻ സംസാരിച്ച വചനങ്ങളും വായിക്കുക. ഓരോ വിവരണവും തികച്ചും വ്യത്യസ്തമാണ്, ഓരോന്നിനും അതതിന്റേതായ വീക്ഷണതലവുമുണ്ട്. ഈ പുസ്തകങ്ങളുടെ രചയിതാക്കൾ എഴുതിയ കാര്യങ്ങൾ പരിശുദ്ധാത്മാവിൽ നിന്നു വന്നതാണെങ്കിൽ, അവയെല്ലാം സമാനവും പൊരുത്തമുള്ളതും ആയിരിക്കേണ്ടിയിരുന്നു. പിന്നെ എന്തുകൊണ്ടു പൊരുത്തക്കേടുകൾ ഉണ്ടായി? ഇതു കാണാൻ കഴിയാത്ത വിധത്തിൽ, അങ്ങേയറ്റം വിഡ്ഢിയല്ലേ മനുഷ്യൻ? ദൈവത്തിനു സാക്ഷ്യം വഹിക്കാൻ നിന്നോട് ആവശ്യപ്പെട്ടിട്ടുണ്ടെങ്കിൽ, എന്തു തരം സാക്ഷ്യമാണു നിനക്കു നൽകാൻ കഴിയുക? ദൈവത്തെ അറിയുന്ന അത്തരമൊരു മാർഗം അവനു സാക്ഷ്യം വഹിക്കാനാകുമോ? “യോഹന്നാന്റെയും ലൂക്കോസിന്റെയും ലിഖിതങ്ങൾ മനുഷ്യഹിതം കലർന്നതാണെങ്കിൽ പിന്നെ, നിങ്ങളുടെ ദൈവം അരുളിച്ചെയ്ത വചനങ്ങളും മനുഷ്യഹിതം കലർന്നതായിരിക്കില്ലേ?” എന്നു മറ്റുള്ളവർ നിന്നോടു ചോദിക്കുകയാണെങ്കിൽ, വ്യക്തമായ ഒരുത്തരം കൊടുക്കാൻ നിനക്കു കഴിയുമോ? ലൂക്കോസും മത്തായിയും യേശുവിന്റെ വചനങ്ങൾ കേൾക്കുകയും യേശുവിന്റെ പ്രവൃത്തി കാണുകയും ചെയ്തതിനു ശേഷം, അവർ സ്വന്തം അറിവിൽ നിന്നു സംസാരിച്ചു. യേശു ചെയ്ത പ്രവൃത്തിയുടെ ചില വസ്തുതകളെ സവിസ്തരം ഓർമിപ്പിക്കുന്ന രീതിയിലായിരുന്നു അത്. അവരുടെ അറിവ്, പൂർണമായും പരിശുദ്ധാത്മാവു വെളിപ്പെടുത്തിയതാണെന്നു നിനക്കു പറയാൻ കഴിയുമോ? അവരെക്കാൾ ഉന്നതമായ അറിവുള്ള നിരവധി ആത്മീയ വ്യക്തിത്വങ്ങൾ ബൈബിളിനു പുറത്തുണ്ടായിരുന്നു. അവരുടെ വചനങ്ങൾ പിൻതലമുറകൾ എന്തുകൊണ്ടാണ് ഏറ്റെടുക്കാതിരുന്നത്? അവരും പരിശുദ്ധാത്മാവിനാൽ ഉപയോഗിക്കപ്പെട്ടവർ ആയിരുന്നില്ലേ? ഇന്നത്തെ പ്രവൃത്തിയിൽ, യേശുവിന്റെ പ്രവൃത്തിയുടെ അടിസ്ഥാനത്തിന്മേൽ അധിഷ്ഠിതമായ എന്റെ സ്വന്തം ഉൾക്കാഴ്ചകളെ കുറിച്ചല്ല ഞാൻ സംസാരിക്കുന്നത്, യേശുവിന്റെ പ്രവൃത്തിയെ പശ്ചാത്തലമാക്കിയുള്ള എന്റെ സ്വന്തം അറിവിനെ കുറിച്ചുമല്ല ഞാൻ സംസാരിക്കുന്നത് എന്നറിയുക. അക്കാലത്ത് യേശു എന്തു പ്രവൃത്തിയാണു ചെയ്തത്? ഇന്നു ഞാൻ എന്തു പ്രവൃത്തിയാണു ചെയ്യുന്നത്? ഞാൻ ചെയ്യുന്നതിനും പറയുന്നതിനും പൂർവമാതൃകകളില്ല. ഞാൻ ഇന്നു നടക്കുന്ന മാർഗം മുമ്പു ഒരിക്കലും നടന്നിട്ടുള്ളതല്ല, കഴിഞ്ഞ യുഗങ്ങളിലെയും തലമുറകളിലെയും ആളുകൾ ഒരിക്കലും നടന്നിട്ടുള്ളതല്ല ആ പാത. ഇന്ന്, അത് തുറന്നിരിക്കുന്നു, ഇത് ആത്മാവിന്റെ പ്രവൃത്തിയല്ലേ? അതു പരിശുദ്ധാത്മാവിന്റെ പ്രവൃത്തിയായിരുന്നെങ്കിൽ കൂടിയും ഭൂതകാലത്തെ നേതാക്കളെല്ലാവരും അവരുടെ പ്രവൃത്തി ചെയ്തതു മറ്റുള്ളവരാകുന്ന അടിസ്ഥാനത്തിന്മേൽ ആയിരുന്നു; എന്നിരുന്നാലും, ദൈവത്തിന്റെ സ്വന്തം പ്രവൃത്തി വ്യത്യസ്തമാണ്. യേശുവിന്റെ പ്രവൃത്തിയുടെ ഘട്ടം സമാനമായിരുന്നു: അവൻ പുതിയൊരു മാർഗം തുറന്നു. അവൻ വന്നപ്പോൾ അവൻ സ്വർഗരാജ്യത്തിന്റെ സുവിശേഷം പ്രസംഗിച്ചു, മനുഷ്യൻ പശ്ചാത്തപിക്കുകയും തെറ്റുകൾ ഏറ്റുപറയുകയും വേണമെന്ന് അവൻ പറഞ്ഞു. യേശു അവന്റെ പ്രവൃത്തി പൂർത്തീകരിച്ചശേഷം പത്രോസും പൗലോസും മറ്റുള്ളവരും യേശുവിന്റെ പ്രവൃത്തി നിർവഹിക്കുവാൻ തുടങ്ങി. യേശു കുരിശിൽ തറയ്ക്കപ്പെടുകയും സ്വർഗാരോഹണം നടത്തുകയും ചെയ്തശേഷം, കുരിശിന്റെ മാർഗം പ്രചരിപ്പിക്കുന്നതിനു പരിശുദ്ധാത്മാവിനാൽ അവർ അയയ്ക്കപ്പെട്ടു. പൗലോസിന്റെ വചനങ്ങൾ ശ്രേഷ്ഠമായിരുന്നെങ്കിലും അവയെല്ലാം ക്ഷമയും സ്നേഹവും സഹനവും തലമൂടലും സ്നാപനവും പോലെയോ അല്ലെങ്കിൽ പിൻപറ്റേണ്ട മറ്റു ഉപദേശങ്ങൾ പോലെയോ യേശു പറഞ്ഞിട്ടുള്ള വചനങ്ങളാൽ നിർമിതമായ അടിത്തറയിൽ അധിഷ്ഠിതമായിരുന്നു. ഇവയെല്ലാം പറയപ്പെട്ടത് യേശുവിന്റെ വചനങ്ങളാകുന്ന അടിത്തറയിന്മേലായിരുന്നു. പുതിയൊരു മാർഗം തുറക്കാൻ അവർ അപ്രാപ്തരായിരുന്നു, കാരണം അവരെല്ലാവരും ദൈവം ഉപയോഗിച്ച മനുഷ്യരായിരുന്നു.

യേശുവിന്റെ അക്കാലത്തെ അരുളപ്പാടുകളും വേലയും വിശ്വാസപ്രമാണങ്ങൾ അനുസരിച്ച് ആയിരുന്നില്ല. അവൻ തന്റെ വേല നിർവഹിച്ചത് പഴയനിയമത്തിലെ പ്രമാണത്തിന്റെ വേലയ്ക്ക് അനുസരിച്ചും ആയിരുന്നില്ല. കൃപായുഗത്തിൽ ചെയ്യേണ്ട വേലയ്ക്ക് അനുസരിച്ചാണ് അതു നിർവഹിക്കപ്പെട്ടത്. അവൻ കൊണ്ടുവന്ന വേലയ്ക്കനുസരിച്ച്, അവന്റെ സ്വന്തം പദ്ധതിക്കനുസരിച്ച്, അവന്റെ ശുശ്രൂഷയ്ക്കനുസരിച്ച് അവൻ അദ്ധ്വാനിച്ചു; പഴയനിയമത്തിന്റെ വ്യവസ്ഥകൾ അനുസരിച്ചല്ല അവൻ വേല ചെയ്തത്. അവൻ ചെയ്തതു യാതൊന്നും പഴയനിയമത്തിന്റെ വ്യവസ്ഥകൾ അനുസരിച്ചല്ലയ പ്രവാചകന്മാരുടെ വചനങ്ങൾ നിറവേറ്റുന്നതിനായി പ്രവർത്തിക്കാനല്ല അവൻ വന്നത്. പുരാതന പ്രവാചകന്മാരുടെ പ്രവചനങ്ങൾ നിറവേറ്റുന്നതിനു വേണ്ടിയല്ല ദൈവത്തിന്റെ പ്രവൃത്തിയുടെ ഓരോ ഘട്ടവും പ്രകടമായും നിറവേറ്റപ്പെട്ടത്. വിശ്വാസപ്രമാണങ്ങൾ പാലിക്കാനോ പുരാതന പ്രവാചകന്മാരുടെ പ്രവചനങ്ങൾ മനഃപൂർവം നിറവേറ്റുന്നതിനു വേണ്ടിയോ അല്ല അവൻ വന്നത്. എങ്കിലും അവന്റെ പ്രവചനങ്ങൾ പുരാതന പ്രവാചകന്മാരുടെ പ്രവചനങ്ങൾക്കും ഭംഗം വരുത്തിയില്ല. അവൻ മുമ്പു ചെയ്തിട്ടുള്ള വേലയെ അവരും അലോസരപ്പെടുത്തിയില്ല. ഏതെങ്കിലും വിശ്വാസപ്രമാണങ്ങൾ പാലിക്കുക ആയിരുന്നില്ല അവന്റെ പ്രവൃത്തിയുടെ മുഖ്യ സവിശേഷത, മറിച്ച് അവൻ ചെയ്യേണ്ട പ്രവൃത്തി ചെയ്യുന്നു എന്നതായിരുന്നു. അവൻ ഒരു പ്രവാചകനോ ഋഷിയോ ആയിരുന്നില്ല. മറിച്ച്, പ്രവർത്തി ചെയ്യുന്ന ഒരുവൻ ആയിരുന്നു. താൻ ചെയ്യേണ്ട പ്രവൃത്തി ചെയ്യാനാണു അവൻ വാസ്തവത്തിൽ വന്നത്. തന്റെ പുതുയുഗം സമാരംഭിക്കാനും തന്റെ പുതു വേല നിർവഹിക്കാനുമാണ് അവൻ വന്നത്. യേശു തന്റെ വേല ചെയ്യാൻ വന്നപ്പോൾ തീർച്ചയായും അവൻ പഴയനിയമത്തിലെ പുരാതന പ്രവാചകന്മാർ പറഞ്ഞ നിരവധി വചനങ്ങളും നിറവേറ്റി. അങ്ങനെ ഇന്നത്തെ വേലയും പഴയനിയമത്തിലെ പുരാതന പ്രവാചകന്മാരുടെ പ്രവചനങ്ങൾ നിറവേറ്റുന്നുണ്ട്. ഞാൻ ആ “പഴകി നരച്ച കണക്കുപുസ്തക”ത്തിനു പ്രാധാന്യം കൽപ്പിക്കുന്നില്ല, അത്ര തന്നെ. കാരണം, ഞാൻ ചെയ്യേണ്ട കൂടുതൽ വേലയുണ്ട്, ഞാൻ നിങ്ങളോടു പറയേണ്ട കൂടുതൽ വചനങ്ങളുണ്ട്. ബൈബിളിൽ നിന്നുള്ള ഭാഗങ്ങൾ വിശദീകരിക്കുന്നതിനെക്കാൾ വളരെയേറെ പ്രാധാന്യമുള്ളതാണ് ഈ വേലയും ഈ വചനങ്ങളും. കാരണം, നിങ്ങളെ സംബന്ധിച്ചിടത്തോളം അത്തരം വേലയ്ക്ക് വലിയ പ്രാധാന്യമോ മൂല്യമോ ഇല്ല, നിങ്ങളെ സഹായിക്കാനോ നിങ്ങളിൽ പരിവർത്തനം വരുത്താനോ അതിനു കഴിയില്ല. ഞാൻ പുതിയ വേല ചെയ്യാനാഗ്രഹിക്കുന്നതു ബൈബിളിൽ നിന്നുള്ള ഏതെങ്കിലും ഭാഗം നിറവേറ്റുന്നതിനല്ല. ബൈബിളിലെ പുരാതന പ്രവാചകന്മാരുടെ വചനങ്ങൾ നിറവേറ്റാൻ മാത്രമാണ് ദൈവം ഭൂമിയിലേക്കു വന്നതെങ്കിൽ പിന്നെ ആരാണു വലുത്, അവതരിച്ച ദൈവമോ ആ പുരാതന പ്രവാചകന്മാരോ? ദൈവത്തിന്റെ നിയന്ത്രണം പ്രവാചകന്മാർക്കാണോ, അതോ, പ്രവാചകന്മാരുടെ നിയന്ത്രണം ദൈവത്തിനാണോ? ഈ വചനങ്ങളെ നീ എങ്ങനെ വിശദീകരിക്കും?

ആരംഭത്തിൽ, യേശു തന്റെ ശുശ്രൂഷ ഔദ്യോഗികമായി ഇനിയും ആരംഭിക്കേണ്ടതായിട്ടിരിക്കെ, തന്നെ അനുഗമിച്ച ശിഷ്യരെ പോലെ, അവനും ചിലപ്പോൾ യോഗങ്ങളിൽ സംബന്ധിച്ചു, സ്തുതിഗിതങ്ങൾ പാടി, സ്തോത്രം നൽകി, ദേവാലയത്തിൽ പഴയനിയമം വായിച്ചു. സ്നാപനമേറ്റശേഷം വെള്ളത്തിൽനിന്ന് പൊങ്ങിവന്നപ്പോൾ പരിശുദ്ധാത്മാവ് ഔദ്യോഗികമായി അവന്റെമേൽ വന്നിറങ്ങുകയും അവന്റെ സ്വത്വവും അവൻ ഏറ്റെടുക്കാൻ പോകുന്ന ശുശ്രൂഷയും വെളിപ്പെടുത്തിക്കൊണ്ടു പ്രവർത്തിക്കാൻ തുടങ്ങുകയും ചെയ്തു. ഇതിനു മുമ്പ്, മറിയമൊഴികെ, ആരും അവൻ ആരാണെന്ന് അറിഞ്ഞില്ല, യോഹന്നാൻ പോലും. സ്നാപനമേൽക്കുമ്പോൾ യേശുവിന് 29 വയസ്സായിരുന്നു. സ്നാപനം പൂർത്തിയായശേഷം സ്വർഗം തുറക്കപ്പെടുകയും ഒരു ശബ്ദം കേൾക്കുകയും ചെയ്തു: “ഇവൻ എന്റെ പ്രിയപുത്രൻ; ഇവനിൽ ഞാൻ പ്രസാദിച്ചിരിക്കുന്നു.” യേശു സ്നാപനമേറ്റു കഴിഞ്ഞപ്പോൾ, പരിശുദ്ധാത്മാവ് ഈ വിധത്തിൽ അവനു സാക്ഷ്യം വഹിക്കാൻ തുടങ്ങി. 29-ാമത്തെ വയസ്സിൽ സ്നാപനമേൽക്കുന്നതിനു മുമ്പു ഒരു സാധാരണ വ്യക്തിയുടെ ജീവിതമാണ് അവൻ നയിച്ചത്. ഭക്ഷിക്കേണ്ടപ്പോൾ ഭക്ഷിക്കുന്നു, ഉറങ്ങേണ്ടപ്പോൾ ഉറങ്ങുന്നു, സാധാരണ രീതിയിൽ വസ്ത്രം ധരിക്കുന്നു. അവനെ സംബന്ധിക്കുന്ന യാതൊന്നും മറ്റുള്ളവരുടേതിൽ നിന്നു വ്യത്യസ്തമായിരുന്നില്ല, തീർച്ചയായും മനുഷ്യന്റെ ജഡിക നേത്രങ്ങൾക്കു മാത്രം. ചിലപ്പോൾ അവനും ബലഹീനനായിരുന്നു, ചിലപ്പോൾ അവനും കാര്യങ്ങൾ വിവേചിച്ചറിയാൻ കഴിഞ്ഞിരുന്നില്ല, ബൈബിളിൽ എഴുതപ്പെട്ടിരിക്കുന്നതു പോലെ: അവന്റെ ബുദ്ധിശക്തി പ്രായത്തോടൊപ്പം വളർന്നു. സാധാരണവും സാമാന്യവുമായ മനുഷ്യസ്വഭാവമാണ് അവനുണ്ടായിരുന്നത് എന്നും ഒരു സാധാരണ വ്യക്തിയായിട്ടാണ് അവൻ വളർന്നിട്ടുള്ളത് എന്നും അവനെക്കുറിച്ചു സവിശേഷമായി യാതൊന്നും ഉണ്ടായിരുന്നില്ലെന്നും ഈ വാക്കുകൾ വ്യക്തമായും നമുക്കു കാട്ടിത്തരുന്നു. എങ്കിലും അവൻ ദൈവത്തിന്റെ കരുതലിനും സംരക്ഷണത്തിനും കീഴിലായിരുന്നു. സ്നാപനമേറ്റശേഷം അവൻ പ്രലോഭിപ്പിക്കപ്പെടാൻ തുടങ്ങി. അതിനുശേഷം അവൻ തന്റെ ശുശ്രൂഷ നിർവഹിക്കാനും പ്രവർത്തിക്കാനും ആരംഭിക്കുകയും ശക്തിയും ജ്ഞാനവും അധികാരവും അവനു ലഭിക്കുകയും ചെയ്തു. സ്നാപനത്തിനു മുമ്പു പരിശുദ്ധാത്മാവ് അവനിൽ പ്രവർത്തിച്ചില്ല എന്നോ അവനുള്ളിൽ ഉണ്ടായിരുന്നില്ലെന്നോ അല്ല പറയുന്നത്. സ്നാപനത്തിനു മുമ്പേ പരിശുദ്ധാത്മാവ് അവനുള്ളിൽ വസിച്ചു, പക്ഷേ ഔദ്യോഗികമായി പ്രവർത്തിക്കാൻ തുടങ്ങിയിരുന്നില്ല. കാരണം ദൈവം അവന്റെ വേല ചെയ്യുമ്പോൾ അതിനു പരിധികളുണ്ട്. കൂടാതെ, സാധാരണ മനുഷ്യർക്കു സാധാരണ വളർച്ചാപ്രക്രിയ ആണ് ഉള്ളതും. പരിശുദ്ധാത്മാവ് എപ്പോഴും അവനുള്ളിൽ വസിച്ചിട്ടുണ്ട്. യേശു ജനിച്ചപ്പോൾ അവൻ മറ്റുള്ളവരിൽനിന്നു വ്യത്യസ്തനായിരുന്നു. ഒരു പ്രഭാതനക്ഷത്രം പ്രത്യക്ഷപ്പെട്ടു; അവന്റെ ജനനത്തിനു മുമ്പ് ഒരു മാലാഖ യോസേഫിന് സ്വപ്നത്തിൽ പ്രത്യക്ഷപ്പെടുകയും മറിയം ഒരു ആൺകുഞ്ഞിനെ പ്രസവിക്കുമെന്നും പരിശുദ്ധാത്മാവിനാലാണ് ആ കുഞ്ഞിനെ ഗർഭം ധരിച്ചതെന്നും പറയുകയും ചെയ്തു. യേശു സ്നാപനം ചെയ്യപ്പെട്ടതിനു ശേഷം പരിശുദ്ധാത്മാവ് തന്റെ വേല തുടങ്ങി, പക്ഷേ, പരിശുദ്ധാത്മാവ് യേശുവിനുമേൽ അപ്പോൾ ഇറങ്ങി വന്നതേയുള്ളൂവെന്ന് ഇത് അർത്ഥമാക്കുന്നില്ല. പരിശുദ്ധാത്മാവ് അവന്റെമേൽ പ്രാവിനെ പോലെ ഇറങ്ങി വന്നുവെന്നു പറയുന്നത് അവന്റെ ശുശ്രൂഷയുടെ ഔദ്യോഗിക തുടക്കത്തെ സൂചിപ്പിക്കുവാനാണ്. ദൈവത്തിന്റെ ആത്മാവ് മുമ്പുതന്നെ അവന്റെ ഉള്ളിലുണ്ടായിരുന്നു. പക്ഷേ പ്രവർത്തിക്കാൻ തുടങ്ങിയിരുന്നില്ല. കാരണം, അതിനുള്ള സമയം ആയിരുന്നില്ല. പരിശുദ്ധാത്മാവ് തിടുക്കത്തിൽ പ്രവർത്തിക്കാൻ തുടങ്ങിയില്ല. സ്നാപനത്തിലൂടെ പരിശുദ്ധാത്മാവ് അവനു സാക്ഷ്യം വഹിച്ചു. അവൻ ജലത്തിൽനിന്നു പൊങ്ങിവന്നപ്പോൾ പരിശുദ്ധാത്മാവ് അവനിൽ ഔദ്യോഗികമായി പ്രവർത്തിക്കാൻ തുടങ്ങി. മനുഷ്യജന്മമെടുത്ത ദൈവത്തിന്റെ ജഡം അവന്റെ ശുശ്രൂഷ നിറവേറ്റാൻ തുടങ്ങിയെന്നും വീണ്ടെടുപ്പു വേല ആരംഭിച്ചുവെന്നും ആയിരുന്നു ഇതിനർത്ഥം. അതായത്, കൃപായുഗം ഔദ്യോഗികമായി ആരംഭിച്ചുവെന്ന് അർത്ഥം. അതുകൊണ്ട്, ദൈവം എന്തു വേല ചെയ്താലും ആ വേലയ്ക്ക് ഒരു സമയമുണ്ട്. അവൻ ഏതു വേല ചെയ്താലും അത് അങ്ങനെയാണ്. സ്നാപനത്തിനുശേഷം യേശുവിൽ പ്രത്യേകമായ മാറ്റങ്ങളൊന്നും ഉണ്ടായിരുന്നില്ല, അവൻ അപ്പോഴും തന്റെ തുടക്കത്തിലെ ജഡത്തിലായിരുന്നു. അവൻ തന്റെ വേല തുടങ്ങിയെന്നും തന്റെ സ്വത്വം വെളിപ്പെടുത്തിയെന്നും പൂർണമായ അധികാരവും ശക്തിയും അവനു ലഭിച്ചുവെന്നും മാത്രം. ഈ നിലയിൽ അവൻ മുമ്പത്തേതിൽനിന്നു വ്യത്യസ്തനായിരുന്നു. അവന്റെ സ്വത്വം വ്യത്യസ്തമായിരുന്നു, അവന്റെ പദവിയിൽ പ്രധാനപ്പെട്ട മാറ്റമുണ്ടായെന്നാണ് ഇതുകൊണ്ടുദ്ദേശിക്കുന്നത്; ഇതു പരിശുദ്ധാത്മാവിന്റെ സാക്ഷ്യമാണ്, മനുഷ്യൻ ചെയ്ത വേലയല്ല. അത്തരമൊരു വിധത്തിൽ യേശുവിനു പരിശുദ്ധാത്മാവു സാക്ഷ്യം വഹിച്ചയുടൻ, കുറച്ചു മാത്രമേ തങ്ങൾ അറിയാനിടയായിട്ടുള്ളു എന്നു തുടക്കത്തിൽ മനുഷ്യരറിഞ്ഞില്ല. പരിശുദ്ധാത്മാവു തനിക്കു സാക്ഷ്യം വഹിക്കുന്നതിനു മുമ്പ്, എന്നാൽ ദൈവത്തിന്റെതന്നെ സാക്ഷ്യത്തിനു മുമ്പ്, യേശു വലിയ വേല ചെയ്തിരുന്നു എങ്കിൽ പോലും, അവന്റെ വേല എത്ര വലുതായിരുന്നാലും ആളുകളൊരിക്കലും അവന്റെ സ്വത്വം അറിഞ്ഞിരുന്നില്ല. കാരണം, മനുഷ്യനേത്രങ്ങൾക്ക് അതു കാണുവാൻ പ്രാപ്തിയുണ്ടാകുമായിരുന്നില്ല. പരിശുദ്ധാത്മാവിന്റെ സാക്ഷ്യം ഇല്ലാതെ, ആർക്കും അവനെ മനുഷ്യജന്മമെടുത്ത ദൈവമായി തിരിച്ചറിയാൻ കഴിയുമായിരുന്നില്ല. പരിശുദ്ധാത്മാവ് അവനു സാക്ഷ്യം വഹിച്ചശേഷം, യാതൊരു വ്യത്യാസവും കൂടാതെ അതേ വിധത്തിൽ യേശു പ്രവർത്തനം തുടർന്നിരുന്നെങ്കിൽ, അതിന് ആ ഫലം ഉണ്ടാകുമായിരുന്നില്ല, പരിശുദ്ധാത്മാവിന്റെ പ്രവർത്തനവും ഇതിൽ പ്രധാനമായും പ്രകടമാക്കപ്പെട്ടു. പരിശുദ്ധാത്മാവു സാക്ഷ്യം വഹിച്ചശേഷം, അവൻ ദൈവമാണെന്ന്, അവനുള്ളിൽ ദൈവത്തിന്റെ ആത്മാവ് ഉണ്ടായിരുന്നുവെന്ന് നിനക്കു വ്യക്തമായി കാണാൻ കഴിയുന്നതിനായി പരിശുദ്ധാത്മാവിനു തന്നെത്തന്നെ കാണിക്കേണ്ടതുണ്ടായിരുന്നു; ദൈവത്തിന്റെ സാക്ഷ്യം തെറ്റായിരുന്നില്ല, അവന്റെ സാക്ഷ്യം ശരിയായിരുന്നുവെന്ന് ഇതിനു തെളിയിക്കാൻ കഴിയും. പരിശുദ്ധാത്മാവിന്റെ സാക്ഷ്യത്തിനു മുമ്പും ശേഷവും അവന്റെ വേല സമാനമായിരുന്നുവെങ്കിൽ പിന്നെ മനുഷ്യനായുള്ള അവന്റെ ശുശ്രൂഷയും പരിശുദ്ധാത്മാവിന്റെ വേലയും തെളിച്ചു കാണിക്കപ്പെടുമായിരുന്നില്ല, അപ്രകാരം, പരിശുദ്ധാത്മാവിന്റെ വേല തിരിച്ചറിയാൻ മനുഷ്യൻ അപ്രാപ്തനാകുമായിരുന്നു. കാരണം പ്രകടമായ വ്യത്യാസം ഒന്നും കാണുമായിരുന്നില്ല. സാക്ഷ്യം വഹിച്ചശേഷം പരിശുദ്ധാത്മാവിന് ഈ സാക്ഷ്യം ഉയർത്തിപ്പിടിക്കേണ്ടതുണ്ടായിരുന്നു. അപ്രകാരം, യേശുവിലുള്ള തന്റെ ജ്ഞാനവും അധികാരവും പ്രകടിപ്പിക്കേണ്ടതുണ്ടായിരുന്നു. കഴിഞ്ഞ കാലങ്ങളിൽനിന്നു വ്യത്യസ്തമായിരുന്നു അത്. തീർച്ചയായും ഇതു സ്നാപനത്തിന്റെ ഫലമായിരുന്നില്ല—സ്നാപനം വെറുമൊരു ചടങ്ങായിരുന്നു—അവന്റെ ശുശ്രൂഷ നിർവഹിക്കാൻ സമയമായി എന്നു കാണിക്കുന്നതിനുള്ള ഒരു മാർഗമായിരുന്നു സ്നാപനം എന്നേയുള്ളൂ. ദൈവത്തിന്റെ മഹാശക്തിയും പരിശുദ്ധാത്മാവിന്റെ സാക്ഷ്യവും വ്യക്തമാക്കുന്നതിനു വേണ്ടിയുള്ളതായിരുന്നു അത്തരം വേല. അന്ത്യം വരേയ്ക്കും ഈ സാക്ഷ്യത്തിന്റെ ഉത്തരവാദിത്വം പരിശുദ്ധാത്മാവ് ഏറ്റെടുക്കുമായിരുന്നു. തന്റെ ശുശ്രൂഷ നിർവഹിക്കാൻ ആരംഭിക്കുന്നതിനു മുമ്പ് യേശുവും സുവിശേഷപ്രസംഗങ്ങൾ ശ്രവിക്കുകയും വിവിധ സ്ഥലങ്ങളിൽ പ്രസംഗിക്കുകയും സുവിശേഷം പ്രചരിപ്പിക്കുകയും ചെയ്തു. ഏതെങ്കിലും മഹത്തായ വേല അവൻ ചെയ്തില്ല, കാരണം തന്റെ ശുശ്രൂഷ ആരംഭിക്കാനുള്ള സമയം ആയിരുന്നില്ല. ദൈവം സ്വയം ജഡത്തിൽ മറഞ്ഞിരുന്നു എന്നതുകൊണ്ടും സമയം പാകമാകുന്നതുവരെ യാതൊരു ജോലിയും ചെയ്തില്ല എന്നതുകൊണ്ടും കൂടിയാണിത്. സ്നാപനത്തിനു മുമ്പ് അവൻ വേല ചെയ്യാതിരുന്നത് രണ്ടു കാരണങ്ങൾ കൊണ്ടാണ്: ഒന്ന്, വേല ചെയ്യുന്നതിനു പരിശുദ്ധാത്മാവ് അവന്റെമേൽ ഔദ്യോഗികമായി വന്നിറങ്ങിയില്ല (അത്തരം വേല ചെയ്യാനുള്ള ശക്തിയും അധികാരവും പരിശുദ്ധാത്മാവ് യേശുവിനുമേൽ ചൊരിഞ്ഞില്ല എന്നാണ് അതിന്റെ അർഥം), തന്റെ സ്വത്വം അറിയാമായിരുന്നു എങ്കിൽപോലും, അവൻ പിൽക്കാലത്തു ചെയ്യാനുദ്ദേശിച്ചിരുന്ന വേല അവനു ചെയ്യാൻ കഴിയുമായിരുന്നില്ല. തന്റെ സ്നാപനം വരെ അവനു കാത്തിരിക്കേണ്ടിയും വരുമായിരുന്നു. ദൈവത്തിന്റെ സമയമായിരുന്നു അത്. അതു ലംഘിക്കാൻ ആരും പ്രാപ്തരായിരുന്നില്ല, യേശു പോലും; യേശുവിനുതന്നെ അവന്റെ സ്വന്തം പ്രവൃത്തിയെ തടസ്സപ്പെടുത്താൻ കഴിയുമായിരുന്നില്ല. തീർച്ചയായും ഇതായിരുന്നു ദൈവത്തിന്റെ എളിമ, ദൈവത്തിന്റെ വേലയുടെ നിയമവും; ദൈവത്തിന്റെ ആത്മാവു വേല ചെയ്തില്ലെങ്കിൽ ആർക്കും അവന്റെ വേല ചെയ്യാൻ കഴിയുമായിരുന്നില്ല. രണ്ടാമതായി, സ്നാപനം ചെയ്യപ്പെടുന്നതിനു മുമ്പ് അവൻ വളരെ സാധാരണക്കാരനായ, സാമാന്യനായ ഒരു മനുഷ്യനായിരുന്നു; സാധാരണക്കാരിൽനിന്ന് വ്യത്യസ്തനായിരുന്നിരുന്നില്ല. എപ്രകാരമാണു മനുഷ്യജന്മമെടുത്ത ദൈവം അമാനുഷികനല്ലായിരുന്നത് എന്നതിന്റെ ഒരു വശമാണിത്. അവതരിച്ച ദൈവം ദൈവാത്മാവിന്റെ ക്രമീകരണങ്ങളെ ലംഘിച്ചില്ല; ക്രമീകൃതമായ വിധത്തിലും വളരെ സാധാരണമായ വിധത്തിലും അവൻ വേല ചെയ്തു. സ്നാപനശേഷം മാത്രമാണ് അവന്റെ വേലയ്ക്ക് അധികാരവും ശക്തിയും ഉണ്ടായത്. അവൻ മനുഷ്യജന്മമെടുത്ത ദൈവമായിരുന്നെങ്കിലും അമാനുഷിക പ്രവൃത്തികളൊന്നും നിർവഹിച്ചില്ല, മറ്റു സാധാരണ മനുഷ്യരുടെ അതേ രീതിയിൽ അവൻ വളർന്നു. യേശു തന്റെ സ്വന്തം സ്വത്വം അറിഞ്ഞിരുന്നുവെങ്കിൽ, തന്റെ സ്നാപനത്തിനു മുമ്പേ നാട്ടിലെങ്ങും വലിയ വേല ചെയ്തിരുന്നുവെങ്കിൽ, സാധാരണ മനുഷ്യരിൽനിന്നു വ്യത്യസ്തനായിരുന്നുവെങ്കിൽ, സ്വയം അസാധാരണക്കാരനായി കാണിച്ചിരുന്നുവെങ്കിൽ, യോഹന്നാനു തന്റെ വേല ചെയ്യുക അസാദ്ധ്യമാകുമായിരുന്നുവെന്നു മാത്രമല്ല, തന്റെ വേലയുടെ അടുത്ത പടി ആരംഭിക്കാൻ ദൈവത്തിനു വഴിയുണ്ടാകുമായിരുന്നുമില്ല. അതുകൊണ്ടു ദൈവം ചെയ്തതു തെറ്റായിപ്പോയെന്ന് ഇതു തെളിയിക്കുകയും ദൈവാത്മാവും ദൈവത്തിന്റെ മനുഷ്യജന്മമെടുത്ത ജഡവും ഒരേ സ്രോതസ്സിൽ നിന്നല്ല വന്നതെന്നു മനുഷ്യർക്ക് തോന്നുകയും ചെയ്യുമായിരുന്നു. അതുകൊണ്ട്, ബൈബിളിൽ രേഖപ്പെടുത്തിയ യേശുവിന്റെ വേല അവൻ സ്നാപനം ഏറ്റശേഷം നിർവഹിച്ച വേലയാണ്, മൂന്നുവർഷക്കാലത്തെ വേല. സ്നാപനം ഏൽക്കുന്നതിനു മുമ്പ് അവൻ ചെയ്ത കാര്യങ്ങൾ ബൈബിൾ രേഖപ്പെടുത്തുന്നില്ല. കാരണം, സ്നാപനമേൽക്കുന്നതിനു മുമ്പ് അവൻ ഈ വേല ചെയ്തില്ല. അവൻ വെറും സാധാരണ മനുഷ്യനായിരുന്നു, സാധാരണ മനുഷ്യനെയാണു പ്രതിനിധീകരിച്ചത്; യേശു തന്റെ ശുശ്രൂഷ നിർവഹിക്കാൻ തുടങ്ങിയതിനു മുമ്പ്, സാധാരണ മനുഷ്യരിൽ നിന്ന് അവനു യാതൊരു വ്യത്യാസവുമുണ്ടായിരുന്നില്ല, മറ്റുള്ളവർക്ക് അവനിൽ യാതൊരു വ്യത്യാസവും കാണാൻ കഴിഞ്ഞുമില്ല. ദൈവത്തിന്റെ വേലയുടെ ഒരു ഘട്ടം പൂർത്തിയാക്കാനാണു താൻ വന്നിട്ടുള്ളതെന്നു യേശു അറിഞ്ഞത് അവനു 29 വയസ്സു പൂർത്തിയായശേഷം മാത്രമാണ്; മുമ്പ് അവനു തന്നെ അതറിയുമായിരുന്നില്ല, കാരണം ദൈവം ചെയ്ത വേല അമാനുഷികമായിരുന്നില്ല. പന്ത്രണ്ടാം വയസ്സിൽ സിനഗോഗിൽ അവൻ ഒരു യോഗത്തിൽ സംബന്ധിച്ചപ്പോൾ മറിയം അവനെ അന്വേഷിക്കുകയായിരുന്നു. മറ്റ് ഏതൊരു കുട്ടിയും പറയുമായിരുന്നതുപോലെ അവൻ ഒരു വാചകം മാത്രം പറഞ്ഞു: “അമ്മേ! എന്റെ പിതാവിന്റെ ഹിതം ഞാൻ എല്ലാറ്റിനും ഉപരിയായി വയ്ക്കേണ്ടതാണെന്നു അമ്മയ്ക്കറിയില്ലേ?” തീർച്ചയായും, അവൻ പരിശുദ്ധാത്മാവിനാൽ ഉരുവായതിനാൽ ഏതെങ്കിലും വിധത്തിൽ അവൻ പ്രത്യേകത ഉള്ളവൻ ആകുമായിരുന്നില്ലേ? പക്ഷേ, അവൻ അമാനുഷികനാണെന്നല്ല അവന്റെ പ്രത്യേകത അർത്ഥമാക്കുന്നത്. മറിച്ച്, മറ്റേതൊരു കൊച്ചു കുട്ടിയേക്കാളും അധികമായി അവൻ ദൈവത്തെ സ്നേഹിച്ചെന്നു മാത്രമാണ്. പ്രത്യക്ഷത്തിൽ അവൻ മനുഷ്യനായിരുന്നുവെങ്കിലും അവന്റെ സത്ത അപ്പോഴും സവിശേഷവും മറ്റുള്ളവരിൽ നിന്നു വ്യത്യസ്തവുമായിരുന്നു. എന്നിരുന്നാലും, സ്നാപനത്തിനു ശേഷം മാത്രമാണ് തന്നിൽ പരിശുദ്ധാത്മാവു പ്രവർത്തിക്കുന്നത് അവൻ ശരിക്കും മനസ്സിലാക്കിയതും താൻ ദൈവം തന്നെയാണെന്നു തിരിച്ചറിഞ്ഞതും. 33 വയസ്സെത്തിയപ്പോൾ മാത്രമാണു ക്രൂശാരോഹണത്തിന്റെ വേല തന്നിലൂടെ നിർവഹിക്കുവാൻ പരിശുദ്ധാത്മാവ് ഉദ്ദേശിച്ചുവെന്ന് അവൻ ശരിക്കും മനസ്സിലാക്കിയത്. 32-ാമത്തെ വയസ്സിൽ ചില ആന്തരിക സത്യങ്ങൾ അവൻ മനസ്സിലാക്കിയിരുന്നു. മത്തായിയുടെ സുവിശേഷത്തിൽ എഴുതപ്പെട്ടിട്ടുള്ളതുപോലെ ആയിരുന്നു അത്: “അവിടുന്ന് ജീവനുള്ള ദൈവത്തിന്റെ പുത്രനായ ക്രിസ്തു ആകുന്നു” എന്നു ശിമോൻ പത്രോസ് പറഞ്ഞു. ... താൻ യെരൂശലേമിലേക്കു പോകേണ്ടതാണെന്നും യെഹൂദപ്രമാണികളിൽനിന്നും പുരോഹിത മുഖ്യന്മാരിൽനിന്നും മതപണ്ഡിതന്മാരിൽനിന്നും വളരെയധികം പീഡനങ്ങൾ സഹിക്കുകയും വധിക്കപ്പെടുകയും മൂന്നാം നാൾ ഉയിർത്തെഴുന്നേല്‌ക്കുകയും ചെയ്യേണ്ടതാണെന്നും അന്നുമുതൽ യേശു വ്യക്തമാക്കുവാൻ തുടങ്ങി.” എന്തു വേലയാണു താൻ ചെയ്യേണ്ടതെന്നു ഒരു നിശ്ചിത സമയത്തല്ലാതെ മുൻകൂട്ടി അവൻ അറിഞ്ഞിരുന്നില്ല. ജനിച്ചയുടനെ അവനതു പൂർണമായി അറിഞ്ഞിരുന്നില്ല; പരിശുദ്ധാത്മാവ് അവനിൽ ക്രമേണ പ്രവർത്തിച്ചു, ആ വേലയ്ക്ക് ഒരു നടപടിക്രമം ഉണ്ടായിരുന്നു. താൻ ദൈവവും ക്രിസ്തുവും മനുഷ്യജന്മമെടുത്ത മനുഷ്യപുത്രനും അതുപോലെ ക്രൂശാരോഹണത്തിന്റെ വേല നിറവേറ്റേണ്ടവനുമാണെന്ന് തുടക്കത്തിലേ അവൻ അറിഞ്ഞിരുന്നുവെങ്കിൽ, പിന്നെ എന്തുകൊണ്ട് അവൻ മുമ്പേ വേല ചെയ്തില്ല? തന്റെ ശുശ്രൂഷയെ കുറിച്ചു ശിഷ്യരോടു പറഞ്ഞശേഷം മാത്രം യേശുവിനു ദുഃഖം തോന്നിയതും അതിനായി തീക്ഷ്ണതയോടെ പ്രാർത്ഥിച്ചതും എന്തുകൊണ്ട്? യോഹന്നാൻ അവനു വഴിയൊരുക്കിയതും അവനു മനസ്സിലാക്കാതിരുന്ന നിരവധി കാര്യങ്ങൾ മനസ്സിലാകാനിടയാകുന്നതിനു മുമ്പു അവനെ സ്നാപനം ചെയ്യിച്ചതും എന്തുകൊണ്ട്? ജഡത്തിൽ മനുഷ്യജന്മമെടുത്ത ദൈവത്തിന്റെ വേലയായിരുന്നു അതെന്നാണ് ഇതു തെളിയിക്കുന്നത്. അതുകൊണ്ട്, അവന് ഇതു മനസ്സിലാകാനും കൈവരിക്കാനും ഒരു നടപടിക്രമം ഉണ്ടായിരുന്നു. കാരണം ദൈവത്തിന്റെ മനുഷ്യജന്മമെടുത്ത ജഡമായിരുന്നു അവൻ. പരിശുദ്ധാത്മാവ് നേരിട്ടു ചെയ്തതിൽ നിന്നു വ്യത്യസ്തമായിരുന്നു അവന്റെ വേല.

ദൈവത്തിന്റെ വേലയുടെ എല്ലാ ചുവടും ഒരൊറ്റ പ്രവാഹത്തെ പിന്തുടരുന്നു. അതുകൊണ്ട്, ലോകസ്ഥാപനം മുതൽ ഇന്നുവരെ ആറായിരം വർഷത്തെ ദൈവത്തിന്റെ കാര്യനിർവഹണ പദ്ധതിയിൽ ഓരോ ചുവടിനോടും അതിനടുത്ത ചുവട് വളരെ അടുത്ത് സംഭവിക്കുന്നു. പാതയൊരുക്കാൻ ആരുമില്ലെങ്കിൽ പിന്നാലെ വരാനും ആരുമുണ്ടാവുകയില്ല; പിന്നാലെ വരാൻ ആളുകളുള്ളതുകൊണ്ട്, പാതയൊരുക്കാനും ആളുകളുണ്ട്. ഈ വിധത്തിൽ, പടിപടിയായി വേല നിർവഹിക്കപ്പെട്ടുകൊണ്ടിരിക്കുന്നുണ്ട്. ഒരു ചുവടിനു പുറകെ മറ്റൊന്ന്, പാത ഒരുക്കാൻ ആരെങ്കിലുമില്ലാതെ വേല തുടങ്ങുക അസാദ്ധ്യമാകും. അപ്പോൾ ദൈവത്തിനു തന്റെ വേല മുന്നോട്ടു കൊണ്ടുപോകാൻ മാർഗമൊന്നും കാണുകയില്ല. ഒരു ചുവടും മറ്റൊന്നിനു വിരുദ്ധമല്ല, ഒരോന്നും മറ്റൊന്നിനെ അതിന്റെ ക്രമത്തിൽ പിന്തുടർന്ന് ഒരു പ്രവാഹമാകുന്നു; ഒരേ ആത്മാവിനാലാണ് ഇതെല്ലാം ചെയ്യപ്പെടുന്നത്. ആരെങ്കിലും പാത ഒരുക്കുകയോ മറ്റൊരാളിന്റെ വേല നിർവഹിക്കുകയോ ചെയ്യുന്നുവെന്നിരുന്നാലും ഇത് അവരുടെ സ്വത്വത്തെ നിശ്ചയിക്കുന്നില്ല. ഇതു ശരിയല്ലേ? യോഹന്നാൻ പാത ഒരുക്കി, യേശു അവന്റെ വേല നിർവഹിച്ചു. അതുകൊണ്ട് യേശുവിന്റെ സ്വത്വം യോഹന്നാന്റേതിൽനിന്നു താഴെയാണെന്ന് ഇതു തെളിയിക്കുന്നുണ്ടോ? യഹോവ യേശുവിനു മുമ്പേ തന്റെ വേല നിർവഹിച്ചു, അതുകൊണ്ട്, യഹോവ യേശുവിനെക്കാൾ വലിയവനാണെന്നു നിനക്കു പറയാൻ കഴിയുമോ? അവർ പാതയൊരുക്കിയോ മറ്റുള്ളവരുടെ വേല നിർവഹിച്ചുവോ എന്നതല്ല പ്രധാനം; അവരുടെ വേലയുടെ സത്തയും അതു പ്രതിനിധീകരിക്കുന്ന സ്വത്വവുമാണു ഏറ്റവും പ്രധാനം, ശരിയല്ലേ? മനുഷ്യർക്കിടയിൽ പ്രവർത്തിക്കാൻ ദൈവം ഉദ്ദേശിച്ചതുകൊണ്ട് പാതയൊരുക്കുന്ന വേല ചെയ്യാൻ കഴിയുന്നവരെ അവന് ഉപയോഗിക്കേണ്ടിയിരുന്നു. പ്രസംഗിക്കാൻ ആരംഭിച്ചയുടൻ യോഹന്നാൻ പറഞ്ഞു, “ദൈവത്തിനുവേണ്ടി വഴിയൊരുക്കുക; അവിടുത്തെ പാതകൾ നേരേയാക്കുക.” “സ്വർഗരാജ്യം സമീപിച്ചിരിക്കുന്നതിനാൽ അനുതപിച്ചു ദൈവത്തിലേക്കു തിരിയുക.” തുടക്കം മുതലേ അവൻ ഇപ്രകാരം സംസാരിച്ചു. ഈ വചനങ്ങൾ പറയുവാൻ അവനു കഴിഞ്ഞത് എന്തുകൊണ്ടാണ്? ഈ വചനങ്ങൾ പറയപ്പെട്ട ക്രമത്തിന്റെ അടിസ്ഥാനത്തിൽ, യോഹന്നാനാണ് സ്വർഗരാജ്യത്തിന്റെ സുവിശേഷം ആദ്യം പറഞ്ഞത്, തുടർന്ന് യേശു അതേക്കുറിച്ചു സംസാരിച്ചു. മനുഷ്യന്റെ ആശയങ്ങൾക്കനുസരിച്ച്, യോഹന്നാനാണു പുതിയ പാത തുറന്നത്, അതുകൊണ്ട് തീർച്ചയായും യോഹന്നാനാണ് യേശുവിനെക്കാൾ വലിയവൻ ആയിരുന്നത്. പക്ഷേ താൻ ക്രിസ്തുവാണെന്ന് യോഹന്നാൻ പറഞ്ഞില്ല, അവൻ ദൈവത്തിന്റെ പ്രിയപുത്രനാണെന്ന സാക്ഷ്യം ദൈവം വഹിച്ചുമില്ല. മറിച്ച്, കർത്താവിനു പാത ഒരുക്കാനും വഴി തുറക്കാനും അവനെ ഉപയോഗിക്കുക മാത്രം ചെയ്തു. അവൻ യേശുവിനു പാത ഒരുക്കി, പക്ഷേ യേശുവിനു വേണ്ടി വേല ചെയ്യാൻ കഴിഞ്ഞില്ല. മനുഷ്യന്റെ എല്ലാ വേലയും പരിശുദ്ധാത്മാവിനെ ഉപയോഗിച്ചാണ് നിർവഹിച്ചത്. 

പഴയനിയമ യുഗത്തിൽ യഹോവയാണു വഴി നയിച്ചത്, യഹോവയുടെ വേല മുഴു പഴയനിയമ യുഗത്തെയും ഇസ്രായേലിൽ ചെയ്ത മുഴുവൻ പ്രവർത്തനത്തെയും പ്രതിനിധീകരിച്ചു. മോശ ഭൂമിയിൽ ഈ വേലയെ ഉയർത്തിപ്പിടിക്കുക മാത്രം ചെയ്തു. അവന്റെ കഠിനാദ്ധ്വാനങ്ങൾ മനുഷ്യൻ നൽകിയ സഹകരണമായി പരിഗണിക്കപ്പെടുന്നു. ആ സമയത്തു യഹോവയാണു മോശയെ വിളിച്ചു സംസാരിച്ചത്. ഇസ്രായേലിലെ ജനങ്ങൾക്കിടയിൽ അവൻ മോശയെ എഴുന്നേൽപ്പിക്കുകയും മരുഭൂമിയിലേക്കും തുടർന്ന് കാനാനിലേക്കും അവരെ നയിക്കാൻ അവനെ പ്രാപ്തനാക്കുകയും ചെയ്തു. അതു മോശയുടെ സ്വന്തം വേല ആയിരുനനില്ല, മറിച്ചു യഹോവ നേരിട്ടു നിർദേശിച്ചതായിരുന്നു. അതുകൊണ്ടു മോശയെ ദൈവമെന്നു വിളിക്കാൻ കഴിയില്ല. മോശ നിയമം രേഖപ്പെടുത്തിയെങ്കിലും ആ നിയമം യഹോവ നേരിട്ട് കൽപ്പിച്ചതാണ്. അതു വെളിപ്പെടുത്തുവാൻ അവൻ മോശയെ ഉപയോഗപ്പെടുത്തി എന്നു മാത്രമേയുള്ളൂ. യേശുവും കൽപ്പനകൾ നൽകി. അവൻ പഴയനിയമ ചട്ടങ്ങൾ അസാധുവാക്കുകയും പുതുയുഗത്തിനു വേണ്ടിയുള്ള കൽപനകൾ പുറപ്പെടുവിക്കുകയും ചെയ്തു. യേശു ദൈവം ആയിരിക്കുന്നത് എന്തുകൊണ്ട്? കാരണം, അവിടെ ഒരു വ്യത്യാസമുണ്ട്. ആ സമയത്ത് മോശ ചെയ്ത വേല ആ യുഗത്തെ പ്രതിനിധീകരിക്കുകയോ പുതിയ പാത തുറക്കുകയോ ചെയ്തില്ല; അവൻ യഹോവയാൽ മുന്നോട്ടു നയിക്കപ്പെട്ടവൻ, ദൈവത്താൽ ഉപയോഗിക്കപ്പെട്ടവൻ മാത്രമായിരുന്നു. യേശു വന്നപ്പോൾ പാതയൊരുക്കുന്ന വേല യോഹന്നാൻ നിർവഹിക്കുകയും സ്വർഗരാജ്യ സുവിശേഷം പ്രചരിപ്പിക്കാൻ ആരംഭിക്കുകയും ചെയ്തിരുന്നു (പരിശുദ്ധാത്മാവാണ് അത് ആരംഭിച്ചത്). യേശു വന്നപ്പോൾ അവൻ സ്വന്തം വേല നേരിട്ടു ചെയ്തു. പക്ഷേ അവന്റെ വേലയും മോശയുടെ വേലയും തമ്മിൽ വലിയൊരു വ്യത്യാസമുണ്ടായിരുന്നു. യെശയ്യാവും നിരവധി പ്രവചനങ്ങൾ നടത്തി, എന്നിട്ടും എന്തുകൊണ്ട് അവൻ ദൈവം ആയില്ല? വളരെയധികം പ്രവചനങ്ങളൊന്നും യേശു നടത്തിയിട്ടില്ലെങ്കിലും, അവൻ എന്തുകൊണ്ടു ദൈവമായി? അക്കാലത്തെ യേശുവിന്റെ വേലയെല്ലാം പരിശുദ്ധാത്മാവിൽ നിന്നു വന്നവയാണെന്നു പറയാൻ ആരും ധൈര്യപ്പെട്ടില്ല, മനുഷ്യേച്ഛയിൽ നിന്നാണ് അവയെല്ലാം വന്നതെന്നോ അവ പൂർണമായും ദൈവത്തിന്റെ തന്നെ വേലയായിരുന്നുവെന്നോ പറയാനും അവർ ധൈര്യപ്പെട്ടില്ല. അത്തരം കാര്യങ്ങൾ അപഗ്രഥിക്കാൻ മനുഷ്യനു മാർഗമുണ്ടായിരുന്നില്ല. യെശയ്യാവ് അത്തരം വേല ചെയ്തു, അത്തരം പ്രവചനങ്ങൾ നടത്തി, അവയെല്ലാം പരിശുദ്ധാത്മാവിൽനിന്നു വന്നു എന്നു പറയാൻ കഴിയുന്നതാണ്; അവ യെശയ്യായിൽനിന്നു തന്നെ നേരിട്ടു വന്നതല്ല, മറിച്ച് യഹോവയുടെ വെളിപ്പെടുത്തലുകൾ ആയിരുന്നു. യേശു വലിയൊരളവിലുള്ള വേല ചെയ്തില്ല, ധാരാളം വചനങ്ങൾ അരുളിച്ചെയ്തില്ല, നിരവധി പ്രവചനങ്ങൾ നടത്തിയുമില്ല. അവന്റെ പ്രബോധനം സവിശേഷമായ വിധത്തിൽ മഹത്തരമായി മനുഷ്യനു തോന്നിയില്ല. എങ്കിലും അവൻ ദൈവം തന്നെയായിരുന്നു, മനുഷ്യന് ഇതു വിശദീകരിക്കാനാവില്ല. യോഹന്നാനിലോ യെശയ്യാവിലോ ദാവീദിലോ ആരും ഒരിക്കലും വിശ്വസിച്ചില്ല, ആരും അവരെ ദൈവമെന്നോ ദൈവമായ ദാവീദെന്നോ ദൈവമായ യോഹന്നാനെന്നോ വിളിച്ചില്ല; ആരും ഒരിക്കലും അത്തരത്തിൽ സംസാരിച്ചിരുന്നില്ല, യേശുവിനെ മാത്രമാണ് എപ്പോഴും ക്രിസ്തുവെന്നു വിളിച്ചത്. ദൈവത്തിന്റെ സാക്ഷ്യത്തിനും അവൻ ഏറ്റെടുത്ത വേലയ്ക്കും അവൻ നിറവേറ്റിയ ശുശ്രൂഷയ്ക്കും അനുസരിച്ചാണ് ഈ വർഗീകരണം നടത്തിയിരിക്കുന്നത്. ബൈബിളിലെ വലിയ മനുഷ്യരെ സംബന്ധിച്ച്—അബ്രാഹം, ദാവീദ്, യോശുവ, ദാനീയേൽ, യെശയ്യാവ്, യോഹന്നാൻ, യേശു—അവർ ചെയ്ത വേലയിലൂടെ ആരാണു ദൈവമെന്നും ഏതുതരം മനുഷ്യരാണു പ്രവാചകന്മാരെന്നും ആരൊക്കെയാണു അപ്പസ്തോലന്മാരെന്നും നിനക്കു പറയാൻ കഴിയും. ആരെയാണു ദൈവം ഉപയോഗിച്ചതെന്നും ആരായിരുന്നു ദൈവമെന്നും വേർതിരിച്ചറിയുന്നതും നിശ്ചയിക്കുന്നതും അവർ ചെയ്ത വേലയുടെ തരവും സത്തയുമാണ്. ഈ വ്യത്യാസം പറയാൻ നിനക്കു കഴിയുന്നില്ലെങ്കിൽ ദൈവത്തിൽ വിശ്വസിക്കുന്നതുകൊണ്ട് എന്താണർത്ഥമാക്കുന്നത് എന്നു നിനക്കറിയില്ലെന്ന് ഇതു തെളിയിക്കുന്നു. യേശു ദൈവമായിരിക്കുന്നത് അവൻ ധാരാളം വചനങ്ങൾ അരുളിച്ചെയ്തതുകൊണ്ടും ധാരാളം വേല ചെയ്തതുകൊണ്ടുമാണ്, വിശേഷിച്ചും അവന്റെ അനേകം അത്ഭുത പ്രവൃത്തികൾ. അതുപോലെ യോഹന്നാനും ധാരാളം വേല ചെയ്തു. ധാരാളം വചനങ്ങൾ സംസാരിച്ചു, മോശയും അപ്രകാരം ചെയ്തു; അവർ എന്തുകൊണ്ടു ദൈവമെന്നു വിളിക്കപ്പെടുന്നില്ല? ആദാമിനെ ദൈവം നേരിട്ടു സൃഷ്ടിച്ചതാണ്; അവൻ എന്തുകൊണ്ടു ദൈവമെന്നു വിളിക്കപ്പെട്ടില്ല, പകരം വെറുമൊരു സൃഷ്ടിയെന്നു വിളിക്കപ്പെട്ടു? “ഇന്നു ദൈവം ധാരാളം വേല ചെയ്തിരിക്കുന്നു, ധാരാളം വചനങ്ങൾ അരുളിച്ചെയ്തിരിക്കുന്നു; അവൻ ദൈവം തന്നെയാണ്. പിന്നെ, മോശയും ധാരാളം വചനങ്ങൾ പറഞ്ഞതിനാൽ അവനും ദൈവം തന്നെ ആയിരിക്കണം!” എന്ന് ആരെങ്കിലും നിന്നോടു പറഞ്ഞാൽ, നീ തിരിച്ചു ചോദിക്കണം, “ആ സമയത്തു ദൈവം യോഹന്നാനല്ല, മറിച്ച് യേശുവിനു ദൈവം തന്നെയാണെന്ന സാക്ഷ്യം വഹിച്ചു? യോഹന്നാൻ യേശുവിനു മുമ്പു വന്നില്ലേ? വലിയ വേല ഏതായിരുന്നു, യോഹന്നാന്റെയോ യേശുവിന്റെയോ? യോഹന്നാന്റെ വേലയാണു മനുഷ്യനു യേശുവിന്റേതിനെക്കാൾ വലുതായി കാണപ്പെടുന്നത്. എങ്കിലും പരിശുദ്ധാത്മാവ് എന്തുകൊണ്ട് യേശുവിനു സാക്ഷ്യം വഹിച്ചു, യോഹന്നാനു സാക്ഷ്യം വഹിച്ചില്ല?” ഇതേ കാര്യമാണ് ഇന്നും സംഭവിക്കുന്നത്! ആ സമയത്ത്, ഇസ്രായേൽ ജനതയെ മോശ നയിച്ചപ്പോൾ, മേഘങ്ങൾക്കിടയിൽ നിന്നു യഹോവ അവനോടു സംസാരിച്ചു. മോശ നേരിട്ടു സംസാരിച്ചില്ല, പകരം യഹോവയാൽ നേരിട്ടു നയിക്കപ്പെടുകയാണ് ചെയ്തത്. പഴയനിയമത്തിലെ ഇസ്രായേലിന്റെ വേലയായിരുന്നു ഇത്. മോശയുടെ ഉള്ളിൽ ആത്മാവോ ദൈവത്തിന്റെ സ്വത്വമോ ഉണ്ടായിരുന്നില്ല. അവന് ആ വേല ചെയ്യാൻ കഴിഞ്ഞില്ല, അതുകൊണ്ട് അവൻ ചെയ്ത വേലയും യേശു ചെയ്ത വേലയും തമ്മിൽ വലിയൊരു വ്യത്യാസമുണ്ട്. അവർ ചെയ്ത വേല വ്യത്യസ്തമായിരുന്നു എന്നതാണ് കാരണം! ആരെങ്കിലും ദൈവത്താൽ ഉപയോഗിക്കപ്പെടുന്നുണ്ടോ, പ്രവാചകനോ അപ്പസ്തോലനോ ദൈവം തന്നെയോ ആണോ എന്നു വിവേചിച്ചറിയേണ്ടത് അവന്റെ വേലയുടെ പ്രകൃതം നോക്കിയാണ്, ഇതു നിന്റെ സംശയങ്ങളെ ദുരീകരിക്കും. കുഞ്ഞാടിനു മാത്രമേ ഏഴു മുദ്രകൾ തുറക്കാൻ കഴിയുകയുള്ളൂവെന്നു ബൈബിളിൽ എഴുതിയിട്ടുണ്ട്. യുഗങ്ങളിലുടനീളം, മഹാ വ്യക്തിത്വങ്ങൾക്കിടയിൽ തിരുവെഴുത്തുകളെ വിശദീകരിച്ചവർ ധാരാളമുണ്ടായിരുന്നിട്ടുണ്ട്. അതുകൊണ്ട്, അവരെല്ലാം കുഞ്ഞാടാണെന്നു നിനക്കു പറയാൻ കഴിയുമോ? അവരുടെ വിശദീകരണങ്ങളെല്ലാം ദൈവത്തിൽ നിന്നു വരുന്നുവെന്നു നിനക്കു പറയാൻ കഴിയുമോ? അവർ വിശദീകരിക്കുന്നവർ മാത്രമാണ്; അവർക്കു കുഞ്ഞാടിന്റെ സ്വത്വമില്ല. ഏഴു മുദ്രകൾ തുറക്കുന്നതിനു യോഗ്യരാകാൻ അവർക്കെങ്ങനെ കഴിയും? “കുഞ്ഞാടിനു മാത്രമേ ഏഴു മുദ്രകൾ തുറക്കാൻ കഴിയൂ” എന്നതു സത്യമാണ്, പക്ഷേ ഏഴു മുദ്രകൾ തുറക്കാൻ വേണ്ടി മാത്രമല്ല അവൻ വരുന്നത്; ഈ വേലയ്ക്ക് യാതൊരു അവശ്യവുമില്ല, അതു ആകസ്മികമായി ചെയ്തതാണ്. തന്റെ സ്വന്തം വേലയെ കുറിച്ച് അവനു പരിപൂർണമായ വ്യക്തത ഉണ്ട്; അവൻ തിരുവെഴുത്തുകളെ വ്യാഖ്യാനിച്ചുകൊണ്ടു ധാരാളം സമയം ചിലവഴിക്കേണ്ട ആവശ്യമുണ്ടോ? “തിരുവെഴുത്തുകളെ വ്യാഖ്യാനിക്കുന്ന കുഞ്ഞാടിന്റെ യുഗം” ആറായിരം വർഷത്തെ വേലയോടു നിർബന്ധമായി കൂട്ടിച്ചേർക്കേണ്ടതുണ്ടോ? പുതിയ വേല ചെയ്യാനാണ് അവൻ വരുന്നത്, പക്ഷേ കഴിഞ്ഞ കാലങ്ങളിലെ വേലയെ കുറിച്ചുള്ള ചില വെളിപാടുകൾ നൽകിക്കൊണ്ട് അവൻ പ്രവർത്തനത്തിന്റെ ആറായിരം വർഷത്തെ സത്യത്തെ കുറിച്ച് ആളുകളെ ഗ്രാഹ്യമുള്ളവൻ ആക്കുന്നു. ബൈബിളിൽ നിന്നുള്ള ഒരുപാടു ഭാഗങ്ങൾ വിശദീകരിക്കേണ്ട ആവശ്യമില്ല; ഇന്നത്തെ വേലയാണു നിർണായകം, അതാണു പ്രധാനം. സവിശേഷമായും ഏഴു മുദ്രകൾ പൊട്ടിക്കാൻ വേണ്ടിയല്ല ദൈവം വരുന്നത്, മറിച്ചു വീണ്ടെടുപ്പിന്റെ വേല ചെയ്യാനാണെന്നു നീ അറിയണം.

അന്ത്യനാളുകളിൽ യേശു ഇറങ്ങിവരും എന്നു മാത്രമേ നിനക്കറിയൂ, പക്ഷേ, കൃത്യമായും എപ്രകാരമാണു അവൻ ഇറങ്ങിവരിക? ഇപ്പോൾ മാത്രം വീണ്ടെടുക്കപ്പെട്ടിരിക്കുന്ന, മാറ്റം വരികയോ ദൈവത്താൽ പരിപൂർണനാക്കപ്പെടുകയോ ചെയ്തിട്ടില്ലാത്ത നിങ്ങളെ പോലൊരു പാപിക്ക്, നിനക്കു ദൈവത്തിന്റെ ഹൃദയത്തെ അനുഗമിക്കാനാകുമോ? നിന്നെ സംബന്ധിച്ച് നീ ഇപ്പോഴും പഴയ സ്വത്വമാണ്, യേശുവിനാൽ നീ രക്ഷിക്കപ്പെട്ടുവെന്നും ദൈവത്താലുള്ള രക്ഷമൂലം നീ ഒരു പാപിയായി എണ്ണപ്പെടുന്നില്ലെന്നും ഉള്ളതു ശരിയാണ്. എന്നാൽ, നീ പാപപൂർണനല്ലെന്നോ അശുദ്ധനല്ലെന്നോ ഇതു തെളിയിക്കുന്നില്ല. മാറ്റം വന്നിട്ടില്ലെങ്കിൽ നിനക്കെങ്ങനെ വിശുദ്ധിയുള്ളവനാകാൻ കഴിയും? ഉള്ളിൽ, അശുദ്ധിയും സ്വാർത്ഥതയും അധമത്വവും നിന്നെ ഞെരുക്കുന്നു, എന്നിട്ടും യേശുവിനൊപ്പം ഇറങ്ങിവരാൻ നീ ആഗ്രഹിക്കുന്നു—അതിനും മാത്രം ഭാഗ്യവാനായിരിക്കണം നീ! ദൈവത്തിലുള്ള വിശ്വാസത്തിൽ ഒരു ചുവടു നിനക്കു നഷ്ടമായിരിക്കുന്നു: നീ വീണ്ടെടുക്കപ്പെട്ടിരിക്കുന്നു എന്നേയുള്ളൂ, നീ മാറിയിട്ടില്ല. നിനക്കു ദൈവത്തിന്റെ ഹൃദയത്തെ അനുഗമിക്കുന്നതിന്, നിന്നെ മാറ്റുകയും ശുദ്ധീകരിക്കുകയും ചെയ്യുന്ന ജോലി ദൈവം നേരിട്ടു ചെയ്യണം; നീ വീണ്ടെടുക്കപ്പെടുക മാത്രമേ ചെയ്തിട്ടുള്ളൂവെങ്കിൽ വിശുദ്ധി പ്രാപിക്കാൻ നീ അപ്രാപ്തനായിരിക്കും. ഈ വിധത്തിൽ, ദൈവത്തിന്റെ നല്ല അനുഗ്രഹങ്ങൾ പങ്കുപറ്റാൻ നീ യോഗ്യനായിരിക്കുകയില്ല. കാരണം, മനുഷ്യനെ കൈകാര്യം ചെയ്യുന്ന ദൈവവേലയുടെ ഒരു പടി നിനക്കു നഷ്ടപ്പെട്ടിരിക്കുന്നു. മാറ്റുകയും പരിപൂർണനാക്കുകയും ചെയ്യുന്നതിന്റെ നിർണായക പടിയാണ് അത്. ഇപ്പോൾ വീണ്ടെടുക്കപ്പെട്ടിരിക്കുന്ന ഒരു പാപിയായ നീ അതുകൊണ്ടു ദൈവത്തിന്റെ അനന്തരാവകാശം നേരിട്ടു അവകാശമാക്കാൻ അപ്രാപ്തനാണ്.

വേലയുടെ ഈ പുതിയ ഘട്ടം ആരംഭിക്കാതെ, സുവിശേഷകരും പ്രഘോഷകരും വ്യാഖ്യാതാക്കളും മഹാ ആത്മീയ മനുഷ്യരെന്നു വിളിക്കപ്പെടുന്നവരുമായ നിങ്ങൾ എത്ര ദൂരം പോകുമെന്ന് ആർക്കറിയാം! വേലയുടെ ഈ പുതിയ ഘട്ടം ആരംഭിക്കാതെ, നിങ്ങൾ സംസാരിക്കുന്നതെല്ലാം കാലഹരണപ്പെട്ടതാകും! അതു സിംഹാസനത്തിൽ കയറുന്നതിനെ കുറിച്ചോ രാജാവാകുന്നതിന്റെ ഔന്നത്യം ഒരുക്കുന്നതിനെ കുറിച്ചോ ആണ്; അഹത്തെ നിഷേധിക്കുന്നതിനെ കുറിച്ചോ ശരീരത്തിനു വഴങ്ങുന്നതിനെ കുറിച്ചോ ആണ്; ക്ഷമയുള്ളവരാകുന്നതിനെ കുറിച്ചോ എല്ലാ കാര്യങ്ങളിലും നിന്നു പാഠങ്ങൾ പഠിക്കുന്നതിനെ കുറിച്ചോ ആണ്; താഴ്മയെ കുറിച്ചോ സ്നേഹത്തെ കുറിച്ചോ ആണ്. പഴയ അതേ ഈണത്തിൽതന്നെ പാടലല്ലേ അത്? ഒരേ കാര്യത്തെ മറ്റൊരു പേരു വിളിക്കുന്ന സംഗതി മാത്രമാണിത്! ഒന്നുകിൽ തല മൂടുന്നതും അപ്പം മുറിക്കുന്നതും അല്ലെങ്കിൽ കൈ വിരിച്ചു പ്രാർത്ഥിക്കുന്നതും രോഗിയെ സുഖപ്പെടുത്തുന്നതും ഭൂതങ്ങളെ പുറത്താക്കുന്നതും. എന്തെങ്കിലും പുതിയ വേല ഉണ്ടായിരിക്കുമോ? വളർച്ചയുടെ എന്തെങ്കിലും സാദ്ധ്യത അവിടെയുണ്ടാകുമോ? ഈ വിധത്തിൽ നീ മുന്നോട്ടു നയിച്ചാൽ, നീ പ്രമാണങ്ങളെ അന്ധമായി അനുഗമിക്കുകയോ ആചാരങ്ങൾ പാലിക്കുകയോ ആയിരിക്കും നീ ചെയ്യുക. നിങ്ങളുടെ വേല വളരെയേറെ ഉന്നതമാണെന്നു നിങ്ങൾ വിശ്വസിക്കുന്നു. എന്നാൽ, പുരാതന കാലങ്ങളിലെ “പഴയ മനുഷ്യർ” പഠിപ്പിച്ചതും കൈമാറിയതുമാണവയെല്ലാമെന്നു നിങ്ങൾക്കറിയില്ലേ? ആ പഴയ മനുഷ്യരുടെ അന്ത്യ വചനങ്ങളല്ലേ നിങ്ങൾ പറയുന്നതും ചെയ്യുന്നതും? മരിക്കുന്നതിനു മുമ്പ് ആ പഴയ മനുഷ്യർ ഭരമേൽപിച്ചതല്ലേ ഇത്? മുൻ തലമുറകളിലെ അപ്പസ്തോലന്മാരുടെയും പ്രവാചകന്മാരുടെയും പ്രവൃത്തികളെ, എന്തിന് എല്ലാ കാര്യങ്ങളെയും, കവിഞ്ഞുപോകുന്നതാണ് നിങ്ങളുടെ പ്രവൃത്തികളെന്നു നിങ്ങൾ വിചാരിക്കുന്നില്ലേ? വേലയുടെ ഈ ഘട്ടത്തിന്റെ ആരംഭം, ഒരു രാജാവായി മാറാനും സിംഹാസനത്തിലേറാനുമുള്ള വിറ്റ്നസ് ലീയുടെ ഉദ്യമത്തോടുള്ള നിങ്ങളുടെ ഭക്ത്യാദരവിന് ഒരു അന്ത്യം കുറിച്ചു. വേലയുടെ ഈ ഘട്ടത്തിൽ കൈകടത്തി അതു വഷളാക്കാൻ നിങ്ങൾക്കു കഴിയാത്ത വിധത്തിൽ നിങ്ങളുടെ അഹങ്കാരത്തെയും പൊങ്ങച്ചത്തെയും അതു തടഞ്ഞു. വേലയുടെ ഈ ഘട്ടമില്ലെങ്കിൽ, വീണ്ടെടുക്കാൻ കഴിയാത്ത അത്രയും ആഴത്തിലേയ്ക്കു നിങ്ങൾ ആണ്ടുപോകുമായിരുന്നു. പഴയത് അത്രയധികം നിങ്ങളിലുണ്ട്! ഭാഗ്യവശാൽ ഇന്നത്തെ വേല നിങ്ങളെ മടക്കികൊണ്ടുവന്നു; അല്ലാത്തപക്ഷം നിങ്ങൾ ഏതു ദിശയിൽ പോകുമായിരുന്നുവെന്ന് ആർക്കറിയാം! ദൈവം എപ്പോഴും പുതിയവനാണ്, ഒരിക്കലും പഴഞ്ചനല്ല. ആയതിനാൽ നിനക്ക് എന്തുകൊണ്ടു പുതിയ കാര്യങ്ങൾ തേടിക്കൂടാ? എപ്പോഴും നീ പഴയ കാര്യങ്ങളോട് ഒട്ടിനിൽക്കുന്നത് എന്തുകൊണ്ടാണ്? അതുകൊണ്ട്, പരിശുദ്ധാത്മാവിന്റെ ഇന്നത്തെ പ്രവർത്തനം അറിയുന്നത് ഒരു പരമപ്രധാന കാര്യമാണ്!


പരിപൂര്‍ണ്ണരാക്കപ്പെട്ടവര്‍ക്കു മാത്രമേ അര്‍ത്ഥവത്തായ ഒരു ജീവിതം നയിക്കാനാവൂ

സത്യത്തില്‍, ഇപ്പോള്‍ നടക്കുന്ന വേല ജനങ്ങളെ അവരുടെ പഴയ പൂർവികനായ സാത്താനെ ഉപേക്ഷിക്കാന്‍ ഇടയാക്കുന്നതിനുള്ളതാണ്. വചനത്താലുള്ള എല്ലാ ന്യായവിധികളും ലക്ഷ്യമിടുന്നത് മനുഷ്യവര്‍ഗ്ഗത്തിന്‍റെ മലീമസമായ സ്വഭാവം തുറന്നുകാട്ടുന്നതിനും ജീവിതത്തിന്‍റെ സത്ത മനസ്സിലാക്കാന്‍ ജനങ്ങളെ പ്രാപ്തരാക്കുന്നതിനുമാണ്. ആവര്‍ത്തിച്ചുള്ള ഈ ന്യായവിധികള്‍ ജനങ്ങളുടെ ഹൃദയങ്ങളിൽ തുളച്ചുകയറുന്നു. ഓരോ ന്യായവിധിയും അവരുടെ ഭാഗധേയവുമായി നേരിട്ട് ബന്ധപ്പെട്ടിരിക്കുന്നു. അത് ഉദ്ദേശിക്കപ്പെട്ടിരിക്കുന്നത് അക്കാര്യങ്ങളെല്ലാം അവര്‍ ഉപേക്ഷിക്കുന്നതിനായി അവരുടെ ഹൃദയങ്ങളെ മുറിപ്പെടുത്താനും അങ്ങനെ ജീവനെ അറിയാനും ഈ മലിനമായ ലോകത്തെ അറിയാനും ദൈവത്തിന്‍റെ ജ്ഞാനവും സര്‍വ്വശക്തിയും അറിയാനും സാത്താനാല്‍ മലീമസമാക്കപ്പെട്ട മനുഷ്യവര്‍ഗ്ഗത്തെ അറിയാനുമാണ്. ഇത്തരം ശാസനയും ന്യായവിധിയും മനുഷ്യന്‍ എത്രയധികം സ്വീകരിക്കുന്നോ അത്രയധികം മനുഷ്യന്‍റെ ഹൃദയം മുറിപ്പെടുത്താനും അവന്‍റെ ആത്മാവിനെ അത്രയധികം ഉണര്‍ത്താനുമാകും. അത്യന്തം മലീമസമാക്കപ്പെട്ടതും ഏറ്റവും ആഴത്തില്‍ വഞ്ചിക്കപ്പെട്ടിരിക്കുന്നവരുമായ ഈ ജനങ്ങളുടെ ആത്മാക്കളെ ഉണര്‍ത്തുക എന്നതാണ് ഇത്തരം ന്യായവിധിയുടെ ലക്ഷ്യം. മനുഷ്യന് ആത്മാവില്ല, അതായത്, അവന്‍റെ ആത്മാവ് വളരെ മുമ്പേ മരിച്ചു. സ്വര്‍ഗമുണ്ട് എന്ന് അവനറിയില്ല, ഒരു ദൈവമുണ്ട് എന്നറിയില്ല, താന്‍ മരണത്തിന്‍റെ അഗാധഗര്‍ത്തത്തില്‍ കഷ്ടപ്പെടുകയാണെന്ന് തീര്‍ച്ചയായും അറിയില്ല; ഭൂമിയില്‍ ഈ ദുഷിച്ച നരകത്തിലാണ് താന്‍ ജീവിക്കുന്നതെന്ന് എങ്ങനെയാണ് അവന് അറിയാന്‍ സാധിക്കുക? തന്‍റെ ഈ ചീഞ്ഞഴുകിയ മൃതദേഹം സാത്താന്‍റെ ദുഷിപ്പിക്കലിലൂടെ മരണത്തിന്‍റെ പാതാളത്തിലേക്ക് വീണതായി എങ്ങനെയാണ് അവന് അറിയാന്‍ സാധിക്കുക? ഭൂമിയിലുള്ള സകലതും കേടുപാട് തീര്‍ക്കാനാവാത്ത വിധം മനുഷ്യവര്‍ഗ്ഗത്താല്‍ നാളുകള്‍ക്കു മുമ്പേ നശിപ്പിക്കപ്പെട്ടിരിക്കുന്നു എന്ന് എങ്ങനെയാണ് അവന് അറിയാന്‍ സാധിക്കുക? സ്രഷ്ടാവ് ഇന്ന് ലോകത്തിലേക്ക് വന്നു എന്നും തനിക്ക് രക്ഷിക്കാനാവുന്ന ദുഷിച്ച ജനങ്ങളുടെ ഒരു കൂട്ടത്തെ തിരയുകയാണെന്നും എങ്ങനെയാണ് അവന് അറിയാന്‍ സാധിക്കുക? മനുഷ്യന്‍ സാധ്യതയുള്ള ഓരോ ശുദ്ധീകരണവും ന്യായവിധിയും അനുഭവിച്ചതിനു ശേഷം പോലും, അവന്‍റെ മന്ദമായ ബോധം ഇപ്പോഴും വെറുതെ അനങ്ങുകയും, തീര്‍ച്ചയായും ഫലത്തില്‍ പ്രതികരണമില്ലാതിരിക്കുകയുമാണ് ചെയ്യുന്നത്. മനുഷ്യവര്‍ഗ്ഗം എത്ര അധഃപതിച്ചിരിക്കുന്നു! ഇത്തരം ന്യായവിധി ആകാശത്തു നിന്ന് പതിക്കുന്ന നിഷ്ഠുരമായ കന്മഴ പോലെയാണെങ്കിലും, അത് മനുഷ്യന് ഏറ്റവുമധികം പ്രയോജനമുള്ളതാണ്. ജനങ്ങളെ ഇത്തരത്തില്‍ ന്യായംവിധിച്ചില്ലെങ്കില്‍, ഒരു ഫലവും ഇല്ലാതിരിക്കുകയും കഷ്ടപ്പാടിന്‍റെ അഗാധഗര്‍ത്തത്തില്‍ നിന്ന് ജനങ്ങളെ രക്ഷിക്കുന്നത് തികച്ചും അസാധ്യമായിത്തീരുകയും ചെയ്യും. ഈ പ്രവൃത്തി നടന്നില്ലെങ്കില്‍, പാതാളത്തില്‍ നിന്ന് ഉയര്‍ന്നുവരുന്നത് ജനങ്ങളെ സംബന്ധിച്ചിടത്തോളം വളരെ പ്രയാസകരമാകുമായിരുന്നു. കാരണം, അവരുടെ ഹൃദയങ്ങള്‍ വളരെ മുമ്പുതന്നെ മരിക്കുകയും അവരുടെ ആത്മാക്കളെ സാത്താന്‍ വളരെ മുമ്പുതന്നെ ചവിട്ടിത്താഴ്ത്തുകയും ചെയ്തിരുന്നു. അധഃപതനത്തിന്‍റെ അത്യഗാധ ഗർത്തങ്ങളില്‍ മുങ്ങിയ നിങ്ങളെ രക്ഷിക്കുന്നതിന് നിങ്ങളെ ശ്രമാവഹമായി വിളിക്കേണ്ടതും കഠിനമായി ന്യായംവിധിക്കേണ്ടതും ആവശ്യമാണ്; അപ്പോള്‍ മാത്രമേ നിങ്ങളുടെ തണുത്തുറഞ്ഞ ഹൃദയങ്ങളെ ഉണര്‍ത്തുന്നത് സാധ്യമാകുകയുള്ളൂ.

നിങ്ങളുടെ ജഡം, നിങ്ങളുടെ അതിരുകവിഞ്ഞ അഭിലാഷങ്ങള്‍, നിങ്ങളുടെ അത്യാഗ്രഹം, നിങ്ങളുടെ ആസക്തി എന്നിവയെല്ലാം നിങ്ങളില്‍ ആഴത്തില്‍ വേരോടിയിരിക്കുന്നു. അടിമത്തപരമായതും അധഃപതിച്ചതുമായ ആ ചിന്തകളുടെ നുകത്തില്‍ നിന്ന് മുക്തമാകാന്‍ നിങ്ങള്‍ അശക്തരാകുന്ന വിധത്തില്‍ ഇക്കാര്യങ്ങള്‍ നിങ്ങളുടെ ഹൃദയങ്ങളെ നിരന്തരം നിയന്ത്രിക്കുകയാണ്. നിങ്ങളുടെ നിലവിലുള്ള അവസ്ഥ വ്യത്യാസപ്പെടുത്തുന്നതിനോ അന്ധകാരത്തിന്‍റെ സ്വാധീനത്തില്‍ നിന്ന് രക്ഷപ്പെടാനോ നിങ്ങള്‍ വാഞ്ഛിക്കുന്നില്ല. നിങ്ങള്‍ അക്കാര്യങ്ങളുടെ ബന്ധനത്തിലാണ്. ഈ ജീവിതം വളരെ വേദനാപൂര്‍ണ്ണമാണെന്നും മനുഷ്യരുടെ ഈ ലോകം വളരെ അന്ധകാരം നിറഞ്ഞതാണെന്നും നിങ്ങള്‍ക്കെല്ലാവര്‍ക്കും അറിയാമെങ്കിലും നിങ്ങളില്‍ ഒരാള്‍ക്കു പോലും നിങ്ങളുടെ ജീവിതം വ്യത്യാസപ്പെടുത്തുന്നതിനുള്ള ധൈര്യമില്ല. നിങ്ങള്‍ ഈ ജീവിതത്തിന്‍റെ യാഥാര്‍ഥ്യങ്ങളില്‍ നിന്ന് രക്ഷപ്പെടാനും ആത്മാവിന്‍റെ മോക്ഷം കൈവരിക്കാനും സമാധാനപൂര്‍ണ്ണവും സന്തോഷകരവും സ്വര്‍ഗതുല്യവുമായ ഒരു പരിസ്ഥിതിയില്‍ ജീവിക്കാനും ആശിക്കുക മാത്രമാണ് ചെയ്യുന്നത്. നിങ്ങള്‍ നിങ്ങളുടെ നിലവിലുള്ള ജീവിതം വ്യത്യാസപ്പെടുത്തുന്നതിനുള്ള ബുദ്ധിമുട്ടുകള്‍ സഹിക്കാന്‍ സന്നദ്ധരല്ല; ഈ ന്യായവിധിയുടെയും ശാസനത്തിന്‍റെയും ഉള്ളില്‍, നിങ്ങള്‍ പ്രവേശിക്കേണ്ടതായ ജീവിതം തിരയാന്‍ നിങ്ങള്‍ തയ്യാറാകുന്നുമില്ല. മറിച്ച്, ജഡത്തിന് ഉപരിയായ ആ മനോഹര ലോകത്തെ കുറിച്ചുള്ള പൂര്‍ണ്ണമായും അയാഥാര്‍ഥ്യമായ കിനാവുകള്‍ നിങ്ങള്‍ സ്വപ്നം കാണുകയാണ്. നിങ്ങള്‍ വാഞ്ഛിക്കുന്ന ജീവിതം ഒരു വേദനയും സഹിക്കാതെ നിങ്ങള്‍ക്ക് അനായാസമായി കൈവരിക്കാനാവുന്ന ഒന്നാണ്. അത് പരിപൂര്‍ണ്ണമായും അയാഥാർഥ്യമാണ്! കാരണം, നിങ്ങള്‍ പ്രത്യാശിക്കുന്നത് ജഡത്തില്‍ അര്‍ത്ഥപൂര്‍ണ്ണമായ ഒരു ജീവിതകാലം ജീവിക്കുന്നതിനും ഒരു ജീവിതകാലത്തിന്‍റെ വേളയില്‍ സത്യം നേടുന്നതിനുമല്ല, അതായത് സത്യത്തിനായി ജീവിക്കാനും ന്യായത്തിനായി നിലകൊള്ളാനുമല്ല. ഇത് ദീപ്തവും കണ്ണഞ്ചിപ്പിക്കുന്നതെന്നും നിങ്ങള്‍ കരുതിയേക്കാവുന്ന ഒരു ജീവിതമല്ല. ഇത് ആകര്‍ഷകമായ അല്ലെങ്കില്‍ അര്‍ത്ഥപൂര്‍ണ്ണമായ ഒരു ജീവിതമായിരിക്കില്ല എന്നാണ് നിങ്ങള്‍ കരുതുന്നത്. നിങ്ങളുടെ കണ്ണുകളില്‍, ഇത്തരമൊരു ജീവിതം നയിക്കുന്നത് ഒരു അന്യായമായി തോന്നിയേക്കാം! നിങ്ങള്‍ ഇന്ന് ഈ ശാസന സ്വീകരിച്ചേക്കാമെങ്കിലും, നിങ്ങള്‍ ആഗ്രഹിക്കുന്നത് സത്യം നേടാനോ വര്‍ത്തമാന കാലത്തില്‍ സത്യം പ്രാവര്‍ത്തികമാക്കാനോ അല്ല. മറിച്ച്, ജഡത്തിന് ഉപരിയായ സന്തോഷകരമായ ഒരു ജീവിതത്തിലേക്ക് പിന്നീട് പ്രവേശിക്കാന്‍ കഴിയുന്നതിനായാണ്. നിങ്ങള്‍ സത്യത്തെ അന്വേഷിക്കുന്നില്ല, നിങ്ങള്‍ സത്യത്തിനായി നിലകൊള്ളുന്നതുമില്ല, തീര്‍ച്ചയായും നിങ്ങള്‍ നിലനിൽക്കുന്നത് സത്യത്തിനു വേണ്ടിയല്ല. നിങ്ങള്‍ ഇന്ന് പ്രവേശിക്കാന്‍ ആഗ്രഹിക്കുന്നില്ല, മറിച്ച് നിങ്ങളുടെ ചിന്തകള്‍ നിറഞ്ഞിരിക്കുന്നത് ഭാവിയിലും പിന്നീടൊരു ദിവസം വന്നേക്കാവുന്ന കാര്യത്തിലുമാണ്: നിങ്ങള്‍ നീലാകാശത്തിലേക്ക് ഉറ്റുനോക്കുകയും കയ്പ് കണ്ണീര്‍ തൂകുകയും ഒരു ദിവസം സ്വര്‍ഗത്തിലേക്ക് എടുക്കപ്പെടുമെന്ന് പ്രതീക്ഷിക്കുകയും ചെയ്യുന്നു. നിങ്ങളുടെ ചിന്താരീതി ഇതിനോടകം തന്നെ യാഥാർഥ്യത്തിനു നിരക്കുന്നതല്ലാതായി എന്ന് നിങ്ങള്‍ക്ക് അറിയില്ലേ? നിങ്ങള്‍ കരുതുന്നത് ഈ ലോകത്തില്‍ കഷ്ടപ്പാടും ദുരിതവും സഹിച്ച നിങ്ങളെ തന്നോടൊപ്പം കൂട്ടിക്കൊണ്ടുപോകാന്‍ അനന്തമായ ദയയും അനുകമ്പയും ഉള്ള രക്ഷകന്‍ തീര്‍ച്ചയായും ഒരു ദിവസം വരുമെന്നും ഇരയാക്കപ്പെടുകയും അടിച്ചമര്‍ത്തപ്പെടുകയും ചെയ്യപ്പെട്ട നിങ്ങള്‍ക്കു വേണ്ടി അവന്‍ പ്രതികാരം ചെയ്യുമെന്നുമാണ്. നിങ്ങള്‍ പാപം നിറഞ്ഞവരല്ലേ? നീ മാത്രമാണോ ഈ ലോകത്തില്‍ കഷ്ടപ്പാട് സഹിച്ചിട്ടുള്ളത്? നീ സാത്താന്‍റെ അധീനതയില്‍ സ്വയം വീഴുകയും കഷ്ടമനുഭവിക്കുകയും ചെയ്തു—ഇനിയും, ദൈവം നിന്നോട് പ്രതികാരം ചെയ്യേണ്ട ആവശ്യമുണ്ടോ? ദൈവത്തിന്‍റെ ആവശ്യങ്ങള്‍ നിറവേറ്റാന്‍ സാധിക്കാത്തവര്‍—അവരെല്ലാവരും ദൈവത്തിന്‍റെ ശത്രുക്കളല്ലേ? ജഡാവതാരമെടുത്ത ദൈവത്തില്‍ വിശ്വസിക്കാത്തവര്‍—അവരല്ലേ ക്രിസ്തുവൈരി? നിന്‍റെ നല്ല പ്രവൃത്തികള്‍ എന്തിനായി എണ്ണപ്പെടുന്നു? അവയ്ക്ക് ദൈവത്തെ ആരാധിക്കുന്ന ഒരു ഹൃദയത്തിന്‍റെ സ്ഥാനം എടുക്കാനാവുമോ? ചില നല്ല പ്രവൃത്തികള്‍ ചെയ്തതുകൊണ്ടു മാത്രം നിനക്ക് ദൈവത്തിന്‍റെ അനുഗ്രഹം സ്വീകരിക്കാനാവില്ല, നീ ഇരയാക്കപ്പെടുകയും അടിച്ചമര്‍ത്തപ്പെടുകയും ചെയ്യപ്പെട്ടതുകൊണ്ടു മാത്രം നിനക്കെതിരെയുള്ള തെറ്റുകള്‍ക്ക് ദൈവം പ്രതികാരം ചെയ്യില്ല. ദൈവത്തില്‍ വിശ്വസിക്കുകയും എന്നാല്‍ ദൈവത്തെ അറിയാതിരിക്കുകയും, പക്ഷേ നല്ല പ്രവൃത്തികള്‍ ചെയ്യുകയും ചെയ്യുന്നവര്‍—അവരെല്ലാവരും ശാസന ലഭിക്കേണ്ടവരല്ലേ? നീ ദൈവത്തില്‍ വിശ്വസിക്കുക മാത്രം ചെയ്യുന്നു, ദൈവം നിനക്കെതിരെയുള്ള തെറ്റുകള്‍ പരിഹരിക്കണമെന്നും അവയ്ക്ക് പ്രതികാരം ചെയ്യണമെന്നും ആഗ്രഹിക്കുക മാത്രം ചെയ്യുന്നു, ദൈവം നിനക്ക് നിന്‍റെ ദിവസം, നിനക്ക് അവസാനം തല ഉയര്‍ത്തിപ്പിടിക്കാനാവുന്ന ദിവസം നൽകണമെന്ന് ആഗ്രഹിക്കുന്നു. എന്നാല്‍ നീ സത്യത്തിന് ശ്രദ്ധ കൊടുക്കാന്‍ വിസമ്മതിക്കുന്നു. സത്യം പ്രാവര്‍ത്തികമാക്കുന്നതിനായി നീ ദാഹിക്കുന്നുമില്ല. കഠിനവും ശൂന്യവുമായ ഈ ജീവിതത്തില്‍ നിന്ന് രക്ഷപ്പെടാന്‍ നിനക്ക് തീരെ കഴിയില്ല. മറിച്ച്, നിങ്ങളുടെ ജഡത്തിലുള്ള ജീവിതവും നിങ്ങളുടെ പാപത്തിലുള്ള ജീവിതവും ജീവിക്കുമ്പോള്‍ നിന്‍റെ പരാതികള്‍ പരിഹരിക്കുന്നതിനും നിന്‍റെ നിലനില്പിന്‍റെ മൂടല്‍മഞ്ഞ് നീക്കുന്നതിനും നീ പ്രതീക്ഷയോടെ ദൈവത്തെ നോക്കുന്നു. എന്നാല്‍ ഇത് സാധ്യമാണോ? നീ സത്യം കൈവശമാക്കുന്നു എങ്കില്‍, നിനക്ക് ദൈവത്തെ അനുഗമിക്കാനാവും. നീ പ്രാവര്‍ത്തികമാക്കുകയാണെങ്കില്‍, നിനക്ക് ദൈവത്തിന്‍റെ വചനത്തിന്‍റെ ഒരു ആവിഷ്കരണമാകാനാവും. നിങ്ങള്‍ക്ക് ജീവനുണ്ടെങ്കില്‍, നിങ്ങള്‍ക്ക് ദൈവത്തിന്‍റെ അനുഗ്രഹങ്ങള്‍ ആസ്വദിക്കാനാവും. സത്യം കൈവശമുള്ളവര്‍ക്ക് ദൈവത്തിന്‍റെ അനുഗ്രഹങ്ങള്‍ ആസ്വദിക്കാനാവും. ദൈവം തന്നെ പൂര്‍ണ്ണഹൃദയത്തോടെ സ്നേഹിക്കുകയും കഷ്ടപ്പാടുകളും ദുരിതങ്ങളും സഹിക്കുകയും ചെയ്യുന്നവര്‍ക്ക് പരിഹാരം ഉറപ്പാക്കുന്നു, എന്നാല്‍ സ്വയം തങ്ങളെ മാത്രം സ്നേഹിക്കുകയും സാത്താന്‍റെ വഞ്ചനകള്‍ക്ക് ഇരയായിത്തീരുകയും ചെയ്തവര്‍ക്ക് അവന്‍ പരിഹാരം ഉറപ്പാക്കുന്നില്ല. സത്യത്തെ സ്നേഹിക്കാത്തവരില്‍ എങ്ങനെയാണ് നന്മയുണ്ടാകാനാവുന്നത്? ജഡത്തെ മാത്രം സ്നേഹിക്കുന്നവരില്‍ എങ്ങനെയാണ് നീതി ഉണ്ടാകാനാവുന്നത്? നീതിയെയും നന്മയെയും കുറിച്ച് സത്യവുമായുള്ള ബന്ധത്തില്‍ മാത്രമല്ലേ സംസാരിക്കാനാവൂ? അവ പൂര്‍ണ്ണഹൃദയത്തോടെ ദൈവത്തെ സ്നേഹിക്കുന്നവര്‍ക്കായി കരുതിവെച്ചിരിക്കുകയല്ലേ? സത്യത്തെ സ്നേഹിക്കാതിരിക്കുന്നവരും അഴുകിയ മൃതദേഹങ്ങള്‍ മാത്രമായിരിക്കുന്നവരും—ഈ ജനങ്ങളെല്ലാം തിന്മയെ വെച്ചുപൊറുപ്പിക്കുന്നവരല്ലേ? സത്യം പ്രാവര്‍ത്തികമാക്കാന്‍ സാധിക്കാത്തവര്‍—അവരെല്ലാം സത്യത്തിന്‍റെ ശത്രുക്കളല്ലേ? നിങ്ങളെ കുറിച്ച് എന്താണ്?

നിനക്ക് അന്ധകാരത്തിന്‍റെ ഈ സ്വാധീനങ്ങളില്‍ നിന്ന് രക്ഷപ്പെടാനും ആ അശുദ്ധ കാര്യങ്ങളില്‍ നിന്ന് നിന്നെത്തന്നെ അകറ്റാനും കഴിഞ്ഞാല്‍, നിനക്ക് ശുദ്ധമാകാന്‍ കഴിഞ്ഞാല്‍, നീ സത്യത്തെ കൈവശമാക്കും. നിന്‍റെ പ്രകൃതം വ്യത്യാസപ്പെട്ടു എന്നല്ല, മറിച്ച് നിനക്ക് സത്യം പ്രാവര്‍ത്തികമാക്കാനും ജഡത്തെ ഉപേക്ഷിക്കാനും കഴിയുന്നു എന്നുമാത്രം. ഇതാണ് ശുദ്ധമാക്കപ്പെട്ടവര്‍ ആര്‍ജ്ജിച്ചിരിക്കുന്ന യോഗ്യത. കീഴടക്കലിന്‍റെ വേലയുടെ പ്രധാന ലക്ഷ്യം മനുഷ്യന് സത്യം കൈവശമാക്കാന്‍ സാധിക്കുന്നതിനായി മനുഷ്യവര്‍ഗ്ഗത്തെ ശുദ്ധമാക്കുക എന്നതാണ്, കാരണം മനുഷ്യന് സത്യത്തെ കുറിച്ച് വളരെ കുറച്ചു മാത്രമേ അറിയൂ! അത്തരം ജനങ്ങളുടെ മേല്‍ കീഴടക്കലിന്‍റെ വേല ചെയ്യുന്നതിന് അത്യഗാധമായ പ്രാധാന്യമാണുള്ളത്. നിങ്ങള്‍ അന്ധകാരത്തിന്‍റെ സ്വാധീനത്തിനു കീഴില്‍ വീഴുകയും ആഴത്തില്‍ ഹാനിയേൽക്കുകയും ചെയ്തിരിക്കുന്നു. ഈ വേലയുടെ ലക്ഷ്യം, അപ്പോള്‍, മനുഷ്യ പ്രകൃതത്തെ അറിയാനും അങ്ങനെ സത്യം പ്രാവര്‍ത്തികമാക്കാനും നിങ്ങളെ പ്രാപ്തമാക്കുക എന്നതാണ്. പരിപൂര്‍ണ്ണമാക്കപ്പെടുക എന്നത് സൃഷ്ടിക്കപ്പെട്ട എല്ലാ ജീവികളും സ്വീകരിക്കേണ്ട ഒന്നാണ്. ഈ ഘട്ടത്തിലെ വേലയില്‍ ജനങ്ങളെ പൂര്‍ണ്ണരാക്കുക എന്നതു മാത്രമേ അടങ്ങിയിട്ടുള്ളൂ എങ്കില്‍, അത് ബ്രിട്ടണിലോ അമേരിക്കയിലോ ഇസ്രായേലിലോ ചെയ്യാനാവും; അത് ഏത് രാഷ്ട്രത്തിലെ ജനങ്ങളിലും ചെയ്യാനാവും. എന്നാല്‍ കീഴടക്കലിന്‍റെ വേല തെരഞ്ഞെടുക്കപ്പെട്ടവരിലാണ് നടക്കുന്നത്. കീഴടക്കലിന്‍റെ വേലയുടെ ആദ്യ ചുവട് ഹ്രസ്വ കാലത്തേക്കുള്ളതാണ്; മാത്രമല്ല, അത് സാത്താനെ അപമാനിക്കുവാനും പ്രപഞ്ചത്തെ മുഴുവന്‍ പിടിച്ചടക്കുവാനും ഉപയോഗിക്കുന്നതാണ്. ഇതാണ് കീഴടക്കലിന്‍റെ പ്രാരംഭ വേല. ദൈവത്തില്‍ വിശ്വസിക്കുന്ന ഏത് ജീവിക്കും പരിപൂര്‍ണ്ണരാകാന്‍ സാധിക്കുമെന്ന് പറയാനാകും. കാരണം, പരിപൂര്‍ണ്ണരാക്കപ്പെടുക എന്നത് ദീര്‍ഘകാല മാറ്റത്തിനു ശേഷം മാത്രം കൈവരിക്കാന്‍ സാധിക്കുന്ന ഒന്നാണ്. എന്നാല്‍ കീഴടക്കപ്പെടുക എന്നത് വ്യത്യസ്തമാണ്. കീഴടക്കുന്നതിനുള്ള സ്പെസിമനും മാതൃകയും അത്യഗാധമായ അന്ധകാരത്തില്‍ ജീവിക്കുന്ന, ഏറ്റവും പിന്നണിയിൽ ആയിരിക്കുന്നതായിരിക്കണം; അവര്‍ ഏറ്റവും തരംതാഴ്ന്നവരായിരിക്കണം, ദൈവത്തെ അംഗീകരിക്കാന്‍ ഏറ്റവും സന്നദ്ധത കുറഞ്ഞവരായിരിക്കണം, ദൈവത്തോട് ഏറ്റവും അനുസരണക്കേടുള്ളവരായിരിക്കണം. കീഴടക്കപ്പെടുന്നതായി സാക്ഷിക്കാനാവുന്ന വ്യക്തി കൃത്യമായും ഇത്തരത്തിലുള്ളതാണ്. കീഴടക്കലിന്‍റെ വേലയുടെ പ്രധാന ലക്ഷ്യം സാത്താനെ പരാജയപ്പെടുത്തുക എന്നതാണ്, അതേസമയം ജനങ്ങളെ പരിപൂര്‍ണ്ണരാക്കുന്നതിന്‍റെ പ്രധാന ലക്ഷ്യം ജനങ്ങളെ നേടുക എന്നതാണ്. കീഴടക്കപ്പെട്ടതിനു ശേഷം സാക്ഷ്യമുണ്ടാകുന്നതിന് ജനങ്ങളെ പ്രാപ്തമാക്കുന്നതിനാണ് നിങ്ങളെ പോലെയുള്ള ജനങ്ങളുടെ മേല്‍ കീഴടക്കലിന്‍റെ പ്രവൃത്തി ഇവിടെ നടത്തപ്പെടുന്നത്. കീഴടക്കപ്പെട്ടതിനു ശേഷം സാക്ഷ്യം വഹിക്കണമെന്നുള്ളതാണ് ലക്ഷ്യം. കീഴടക്കപ്പെട്ട ഈ ജനങ്ങളെ സാത്താനെ അപമാനിക്കുക എന്ന ലക്ഷ്യം കൈവരിക്കുന്നതിനായി ഉപയോഗിക്കുന്നതാണ്. അപ്പോള്‍, കീഴടക്കലിന്‍റെ പ്രധാന മാര്‍ഗ്ഗം എന്താണ്? ശാസന, ന്യായവിധി, ശാപങ്ങള്‍ ചൊരിയുക, തുറന്നുകാട്ടുക—ദൈവത്തിന്‍റെ നീതിയുക്തമായ സ്വഭാവം കാരണമായി ജനങ്ങള്‍ പൂര്‍ണ്ണ ബോധ്യമുള്ളവരാകുന്നതിന് നീതിയുക്തമായ സ്വഭാവം ഉപയോഗിച്ച് അവരെ കീഴടക്കുക. ജനങ്ങളെ കീഴടക്കുന്നതിനും അവരെ പൂര്‍ണ്ണ ബോധ്യമുള്ളവരാക്കുന്നതിനും വചനത്തിന്‍റെ യാഥാര്‍ഥ്യത്തെയും അധികാരത്തെയും ഉപയോഗപ്പെടുത്തുക—ഇതാണ് കീഴടക്കപ്പെടുക എന്നതുകൊണ്ട് അര്‍ത്ഥമാക്കുന്നത്. പരിപൂര്‍ണ്ണരാക്കപ്പെട്ടവര്‍ക്ക് കീഴടക്കപ്പെട്ടതിനു ശേഷം അനുസരണം കൈവരിക്കാന്‍ മാത്രമല്ല കഴിയുന്നത്, അവര്‍ക്ക് ന്യായവിധിയുടെ പ്രവൃത്തിയെ കുറിച്ചുള്ള അറിവ് നേടുന്നതിനും അവരുടെ സ്വഭാവം വ്യത്യാസപ്പെടുത്തുന്നതിനും ദൈവത്തെ അറിയുന്നതിനും കൂടി സാധിക്കുന്നു. അവര്‍ ദൈവത്തെ സ്നേഹിക്കുന്നതിന്‍റെ വഴി അനുഭവിക്കുകയും സത്യത്താല്‍ നിറയുകയും ചെയ്യും. അവര്‍ ദൈവത്തിന്‍റെ പ്രവൃത്തി അനുഭവിക്കുന്നതും ദൈവത്തിനു വേണ്ടി കഷ്ടം സഹിക്കാന്‍ ശേഷിയുള്ളവരാകുന്നതും, തങ്ങളുടെ സ്വന്തം ഇഷ്ടങ്ങളുണ്ടാകുന്നതും എങ്ങനെയെന്ന് പഠിക്കും. പരിപൂര്‍ണ്ണരാക്കപ്പെട്ടവര്‍ ദൈവത്തിന്‍റെ വചനം അനുഭവിച്ചത് കാരണമായി സത്യത്തെ കുറിച്ചുള്ള യഥാര്‍ഥ ഗ്രാഹ്യം ലഭിച്ചവരാണ്. കീഴടക്കപ്പെട്ടവര്‍ സത്യത്തെ അറിയുകയും എന്നാല്‍ സത്യത്തിന്‍റെ യഥാര്‍ഥ അര്‍ത്ഥം അംഗീകരിച്ചിട്ടില്ലാത്തവരുമാണ്. കീഴടക്കപ്പെട്ടതിനു ശേഷം, അവര്‍ അനുസരിക്കും, എന്നാല്‍ അവരുടെ അനുസരണം അവര്‍ക്ക് ലഭിച്ച ന്യായവിധിയുടെ ഫലം മാത്രമാണ്. അവര്‍ക്ക് പല സത്യങ്ങളുടെയും യഥാര്‍ഥ അര്‍ത്ഥത്തെ കുറിച്ച് ഒട്ടും തന്നെ ഗ്രാഹ്യമില്ല. അവര്‍ വാചികമായി സത്യത്തെ അംഗീകരിക്കുന്നു, എന്നാല്‍ അവര്‍ സത്യത്തിലേക്ക് പ്രവേശിച്ചിട്ടില്ല; അവര്‍ സത്യത്തെ മനസ്സിലാക്കി, എന്നാല്‍ അവര്‍ സത്യം അനുഭവിച്ചിട്ടില്ല. പരിപൂര്‍ണ്ണരാക്കപ്പെട്ടവരില്‍ ചെയ്യുന്ന പ്രവൃത്തിയില്‍ ജീവന്‍ പ്രദാനം ചെയ്യുന്നതിനോടൊപ്പം ശാസനകളും ന്യായവിധികളും ഉള്‍പ്പെടുന്നു. സത്യത്തിലേക്ക് പ്രവേശിക്കുന്നതിന് മൂല്യം കല്പിക്കുന്ന ഒരു വ്യക്തി പരിപൂര്‍ണ്ണനാക്കപ്പെടേണ്ട ഒരു വ്യക്തിയാണ്. പരിപൂര്‍ണ്ണരാക്കപ്പെടേണ്ടവരും കീഴടക്കപ്പെടേണ്ടവരും തമ്മിലുള്ള വ്യത്യാസം കുടികൊള്ളുന്നത് അവര്‍ സത്യത്തിലേക്ക് പ്രവേശിച്ചിട്ടുണ്ടോ എന്നതിലാണ്. പരിപൂര്‍ണ്ണരാക്കപ്പെട്ടവര്‍ സത്യം മനസ്സിലാക്കിയവരും സത്യത്തിലേക്ക് പ്രവേശിച്ചവരും സത്യം പ്രാവര്‍ത്തികമാക്കുന്നവരുമാണ്; പരിപൂര്‍ണ്ണരാക്കപ്പെടാനാവാത്ത ജനങ്ങള്‍ സത്യം മനസ്സിലാക്കാത്തവരും സത്യത്തിലേക്ക് പ്രവേശിക്കാത്തവരുമാണ്, അതായത് സത്യം പ്രാവര്‍ത്തികമാക്കാത്തവരാണ്; അത്തരം ജനങ്ങള്‍ക്ക് ഇപ്പോള്‍ പൂര്‍ണ്ണമായി അനുസരിക്കാന്‍ കഴിയുമെങ്കില്‍, അവര്‍ കീഴടക്കപ്പെടുന്നു. കീഴടക്കപ്പെട്ടവര്‍ സത്യം അന്വേഷിക്കുന്നില്ല എങ്കില്‍—അവര്‍ സത്യത്തെ അനുഗമിക്കുകയും എന്നാല്‍ സത്യം പ്രാവര്‍ത്തികമാക്കാതിരിക്കുകയും ചെയ്യുന്നു എങ്കില്‍, അവര്‍ സത്യത്തെ കാണുകയും കേള്‍ക്കുകയും ചെയ്യുകയും എന്നാല്‍ സത്യം പ്രാവര്‍ത്തികമാക്കുന്നതിന് മൂല്യം കല്പിക്കാതിരിക്കുകയും ചെയ്യുകയാണെങ്കില്‍—അവരെ പരിപൂര്‍ണ്ണരാക്കാന്‍ കഴിയില്ല. പരിപൂര്‍ണ്ണരാക്കപ്പെടേണ്ട ജനങ്ങള്‍ പരിപൂര്‍ണ്ണതയിലേക്കുള്ള പാതയിലൂടെ ദൈവത്തിന്‍റെ ആവശ്യങ്ങള്‍ക്ക് അനുസൃതമായി സത്യം പ്രാവര്‍ത്തികമാക്കുന്നു. ഇതിലൂടെ, അവര്‍ ദൈവത്തിന്‍റെ ഹിതം നിവര്‍ത്തിക്കുകയും അവര്‍ പരിപൂര്‍ണ്ണരാക്കപ്പെടുകയും ചെയ്യുന്നു. കീഴടക്കലിന്‍റെ പ്രവൃത്തി അവസാനിക്കുന്നതിനു മുമ്പ് അന്ത്യം വരെ അനുഗമിക്കുന്ന ഏവനും കീഴടക്കപ്പെട്ട ഒരുവനാണ്, എന്നാല്‍ പരിപൂര്‍ണ്ണനാക്കപ്പെട്ട ഒരുവനാണെന്ന് പറയാന്‍ കഴിയില്ല. “പരിപൂര്‍ണ്ണരാക്കപ്പെട്ടവര്‍” എന്നത് കീഴടക്കലിന്‍റെ പ്രവൃത്തി അവസാനിച്ചതിനു ശേഷം സത്യത്തെ പിന്തുടരാന്‍ കഴിയുന്നവരും ദൈവത്താല്‍ നേടിയവരും ആയവരെയാണ് സൂചിപ്പിക്കുന്നത്. അത് കീഴടക്കലിന്‍റെ വേല അവസാനിച്ചതിനു ശേഷം കഠിനവ്യഥയിലും ഉറച്ചുനില്‍ക്കുകയും സത്യം പ്രാവര്‍ത്തികമാക്കുകയും ചെയ്തവരെയാണ് സൂചിപ്പിക്കുന്നത്. പരിപൂര്‍ണ്ണമാക്കപ്പെടുന്നതില്‍ നിന്ന് കീഴടക്കപ്പെടുന്നതിനെ വ്യതിരിക്തമാക്കുന്നത് പ്രവർത്തന ഘട്ടങ്ങളിലുള്ള വ്യത്യാസങ്ങളും, ജനങ്ങള്‍ സത്യത്തെ മനസ്സിലാക്കുന്നതിന്‍റെയും സത്യത്തിലേക്ക് പ്രവേശിക്കുന്നതിന്‍റെയും തോതിലുള്ള വ്യത്യാസങ്ങളുമാണ്. പരിപൂര്‍ണ്ണതയിലേക്കുള്ള പാതയിലേക്ക് പ്രവേശിക്കാത്തവരെല്ലാം, അതായത് സത്യം കൈവശമാക്കാത്തവരെല്ലാം ആത്യന്തികമായി ഇല്ലാതാക്കപ്പെടുക തന്നെ ചെയ്യും. സത്യം കൈവശമാക്കുകയും സത്യം പ്രാവര്‍ത്തികമാക്കുകയും ചെയ്തവര്‍ മാത്രമേ ദൈവത്താല്‍ പൂര്‍ണ്ണമായി നേടിയവരാകൂ. അതായത്, പത്രോസിന്‍റെ സാദൃശ്യം പ്രാവര്‍ത്തികമാക്കുന്നവര്‍ പരിപൂര്‍ണ്ണരാക്കപ്പെട്ടവരാണ്, അതേസമയം മറ്റുള്ളവരെല്ലാം കീഴടക്കപ്പെട്ടവരാണ്. കീഴടക്കപ്പെടുന്നവരിലെല്ലാം ചെയ്യുന്ന പ്രവൃത്തിയില്‍ ശാപങ്ങള്‍ ചൊരിയല്‍, ശാസിക്കല്‍, ക്രോധം കാട്ടല്‍ എന്നിവ ഉള്‍പ്പെടുന്നു, അവരിലേക്ക് വരുന്നത് നീതിയും ശാപങ്ങളുമാണ്. അത്തരമൊരു വ്യക്തിയില്‍ പ്രവർത്തിക്കുക എന്നത് അനുഷ്ഠാനമോ ഉപചാരമോ കൂടാതെ വെളിപ്പെടുത്തുക എന്നതാണ്—അവരുടെ ഉള്ളിലുള്ള ദുഷിച്ച സ്വഭാവം അവര്‍ സ്വയം തിരിച്ചറിയുകയും അവര്‍ക്ക് പൂര്‍ണ്ണ ബോധ്യം വരുകയും ചെയ്യുന്നതിനായി വെളിപ്പെടുത്തുക. മനുഷ്യന്‍ പൂര്‍ണ്ണ അനുസരണയുള്ളവനായി മാറിക്കഴിഞ്ഞാല്‍ കീഴടക്കലിന്‍റെ പ്രവൃത്തി അവസാനിക്കുന്നു. മിക്ക ജനങ്ങളും ഇപ്പോഴും സത്യത്തെ മനസ്സിലാക്കാന്‍ ശ്രമിക്കുന്നില്ല എങ്കിലും, കീഴടക്കല്‍ പ്രവൃത്തി അവസാനിച്ചിരിക്കും.

നിങ്ങള്‍ പരിപൂര്‍ണ്ണനാക്കപ്പെടണമെങ്കില്‍, പാലിക്കപ്പെടേണ്ട മാനദണ്ഡങ്ങളുണ്ട്. നിങ്ങളുടെ ദൃഢനിശ്ചയത്തിലൂടെയും നിങ്ങളുടെ സ്ഥിരോത്സാഹത്തിലൂടെയും നിങ്ങളുടെ മനസ്സാക്ഷിയിലൂടെയും നിങ്ങളുടെ നിരന്തര പരിശ്രമത്തിലൂടെയും നിങ്ങള്‍ക്ക് ജീവന്‍ അനുഭവിക്കാനും ദൈവത്തിന്‍റെ ഹിതം നിവര്‍ത്തിക്കാനും സാധിക്കും. ഇതാണ് നിങ്ങളുടെ പ്രവേശനം, ഇവയാണ് പരിപൂര്‍ണ്ണതയിലേക്കുള്ള പാതയില്‍ ആവശ്യമായിരിക്കുന്ന കാര്യങ്ങള്‍. പരിപൂര്‍ണ്ണതയുടെ വേല എല്ലാ ജനങ്ങളിലും ചെയ്യാനാവും. ദൈവത്തെ അന്വേഷിക്കുന്ന ഏവനെയും പരിപൂര്‍ണ്ണനാക്കാന്‍ സാധിക്കും, അവര്‍ക്ക് പരിപൂര്‍ണ്ണരാക്കപ്പെടുന്നതിനുള്ള അവസരവും യോഗ്യതകളുമുണ്ട്. ഇവിടെ നിശ്ചിത നിയമമൊന്നുമില്ല. ഒരുവനെ പരിപൂര്‍ണ്ണനാക്കാനാവുമോ എന്നത് പ്രധാനമായും ആ വ്യക്തി അന്വേഷിക്കുന്നത് എന്താണ് എന്നതിനെ ആശ്രയിച്ചിരിക്കുന്നു. സത്യത്തെ സ്നേഹിക്കുന്നവരും സത്യം പ്രാവര്‍ത്തികമാക്കാന്‍ കഴിയുന്നവരുമായ ജനങ്ങള്‍ തീര്‍ച്ചയായും പരിപൂര്‍ണ്ണരാക്കപ്പെടാന്‍ കഴിയുന്നവരാണ്. സത്യത്തെ സ്നേഹിക്കാത്ത ജനങ്ങള്‍ ദൈവം ശ്ലാഘിക്കുന്നവരല്ല; അവര്‍ക്ക് ദൈവം ആവശ്യപ്പെടുന്ന ജീവിതം കൈവശമില്ല, അവര്‍ക്ക് പരിപൂര്‍ണ്ണരാക്കപ്പെടാന്‍ കഴിയില്ല. പരിപൂര്‍ണ്ണമാക്കുന്ന വേല ജനങ്ങളെ നേടുന്നതിനു വേണ്ടി മാത്രമുള്ളതാണ്, അത് സാത്താനോട് പോരാടുന്ന വേലയുടെ ഒരു ഭാഗമല്ല; കീഴടക്കൽ വേല സാത്താനോട് പോരാടുന്നതിനു വേണ്ടി മാത്രമുള്ളതാണ്, അതായത് മനുഷ്യന്‍റെ കീഴടക്കല്‍ സാത്താനെ തോല്പിക്കാനായി ഉപയോഗിക്കുന്നു എന്ന്. കീഴടക്കലിന്‍റെ വേലയാണ് പ്രധാന വേല, ഏറ്റവും പുതിയ വേല, ചരിത്രത്തിലൊരിക്കലും ചെയ്തിട്ടില്ലാത്ത വേല. വേലയുടെ ഈ ഘട്ടത്തിന്‍റെ ലക്ഷ്യം പ്രധാനമായും സാത്താനെ പരാജയപ്പെടുത്തുന്നതിനായി എല്ലാ ജനങ്ങളെയും പിടിച്ചടക്കുക എന്നതാണ് എന്നു പറയാം. ജനങ്ങളെ പരിപൂര്‍ണ്ണരാക്കുന്ന വേല—അത് പുതിയ വേലയല്ല. ജഡത്തിലുള്ള ദൈവത്തിന്‍റെ വേലയുടെ വേളയിലെ എല്ലാ പ്രവൃത്തിയുടെയും ലക്ഷ്യത്തിന്‍റെ സാരാംശം ജനങ്ങളുടെ കീഴ്പ്പെടുത്തലാണ്. ഇത് കൃപായുഗത്തിൽ ക്രൂശീകരണത്തിലൂടെ മനുഷ്യരാശിയുടെ മുഴുവന്‍ വീണ്ടെടുപ്പ് പ്രധാന വേലയായിരുന്നതു പോലെയാണ്. “ജനങ്ങളെ നേടുക” എന്നത് ജഡത്തിലുള്ള പ്രവൃത്തിയോടൊപ്പം അധികമായുള്ളതായിരുന്നു, അത് ക്രൂശീകരണത്തിനു ശേഷം മാത്രമാണ് ചെയ്തത്. യേശു വരികയും അവന്‍റെ വേല ചെയ്യുകയും ചെയ്തപ്പോള്‍, അവന്‍റെ ലക്ഷ്യം പ്രധാനമായും മരണത്തിന്‍റെയും പാതാളത്തിന്‍റെയും ബന്ധനത്തിനു മേല്‍ വിജയിക്കാന്‍ തന്‍റെ ക്രൂശീകരണം ഉപയോഗിക്കുക, സാത്താന്‍റെ സ്വാധീനത്തിനു മേല്‍ വിജയം നേടുക—അതായത് സാത്താനെ പരാജയപ്പെടുത്തുക—എന്നതായിരുന്നു. യേശു ക്രൂശിക്കപ്പെട്ടതിനു ശേഷം മാത്രമാണ് പത്രോസ് പരിപൂര്‍ണ്ണതയിലേക്കുള്ള പാതയില്‍, ഒരു സമയത്ത് ഒരു ചുവട് വീതം കാലെടുത്തുവച്ച് തുടങ്ങിയത്. തീര്‍ച്ചയായും, പത്രോസ് യേശു പ്രവര്‍ത്തിക്കുന്ന വേളയില്‍ യേശുവിനെ അനുഗമിക്കുന്നവരുടെ കൂട്ടത്തിലുണ്ടായിരുന്നു, എന്നാല്‍ ആ സമയത്ത് അവൻ പരിപൂര്‍ണ്ണനാക്കപ്പെട്ടിരുന്നില്ല. മറിച്ച്, യേശു തന്‍റെ പ്രവൃത്തി പൂര്‍ത്തിയാക്കിയതിനു ശേഷമാണ് പത്രോസ് ക്രമേണ സത്യം മനസ്സിലാക്കിയതും അതിനു ശേഷം പരിപൂര്‍ണ്ണനാക്കപ്പെട്ടതും. ജഡാവതാരമെടുത്ത ദൈവം ഭൂമിയിലേക്കു വന്നത് പ്രവൃത്തിയുടെ ഒരു സുപ്രധാനവും നിര്‍ണായകവുമായ ഘട്ടം ഹ്രസ്വമായ ഒരു കാലയളവില്‍ പൂര്‍ത്തിയാക്കുന്നതിനു വേണ്ടി മാത്രമാണ്, അല്ലാതെ ഭൂമിയിലെ ജനങ്ങളെ പരിപൂര്‍ണ്ണരാക്കുക എന്ന ഉദ്ദേശ്യത്തോടെ അവരുടെ ഇടയില്‍ ദീര്‍ഘകാലം ജീവിക്കുന്നതിനല്ല. അവന്‍ ആ ജോലി ചെയ്യുന്നില്ല. അവന്‍ തന്‍റെ പ്രവൃത്തി അവസാനിപ്പിക്കുന്നതിനായി മനുഷ്യൻ മുഴുവനായും പരിപൂര്‍ണ്ണനാക്കപ്പെടുന്ന സമയം വരെ കാത്തുനിൽക്കുന്നില്ല. ഇതല്ല അവന്‍റെ ജഡാവതാരത്തിന്‍റെ ലക്ഷ്യവും പ്രാധാന്യവും. അവന്‍ വന്നത് മനുഷ്യരാശിയെ രക്ഷിക്കുക എന്ന ഹ്രസ്വകാല വേല ചെയ്യാനായി മാത്രമാണ്, അല്ലാതെ മനുഷ്യരാശിയെ പരിപൂര്‍ണ്ണരാക്കുന്നതിന്‍റെ ദീര്‍ഘകാല പ്രവൃത്തി ചെയ്യുന്നതിനായല്ല. മനുഷ്യരാശിയെ രക്ഷിക്കുന്ന വേല പ്രാതിനിധ്യപരമാണ്, ഒരു പുതിയ യുഗത്തിന് തുടക്കം കുറിക്കാന്‍ ശേഷിയുള്ളത്. അത് ഒരു ഹ്രസ്വ കാലം കൊണ്ട് പൂര്‍ത്തീകരിക്കാനാവും. എന്നാല്‍ മനുഷ്യരാശിയെ പൂര്‍ണ്ണമാക്കുന്നതിന് മനുഷ്യനെ ഒരു നിശ്ചിത തലത്തിലേക്ക് ഉയര്‍ത്തേണ്ടത് ആവശ്യമാണ്; അത്തരം പ്രവൃത്തി ദീര്‍ഘകാലമെടുക്കുന്നതാണ്. അത് ദൈവത്തിന്‍റെ ആത്മാവിനാല്‍ ചെയ്യേണ്ട വേലയാണ്, എന്നാല്‍ അത് ചെയ്യുന്നത് ജഡത്തിലെ വേല നിർവഹിക്കുന്ന വേളയില്‍ സംസാരിച്ച സത്യത്തിന്‍റെ അടിസ്ഥാനത്തിലാണ്. അത് ചെയ്യുന്നത് മനുഷ്യവര്‍ഗ്ഗത്തെ പരിപൂര്‍ണ്ണരാക്കുക എന്ന തന്‍റെ ലക്ഷ്യം കൈവരിക്കുന്നതിനായി ദീര്‍ഘകാല ഇടയ പ്രവൃത്തി ചെയ്യുന്നതിന് അപ്പോസ്തോലന്മാരെ അവന്‍ വളര്‍ത്തിക്കൊണ്ടുവന്നതില്‍ കൂടിയുമാണ്. ജഡാവതാരമെടുത്ത ദൈവം ഈ വേല ചെയ്യുന്നില്ല. അവന്‍ ജനങ്ങള്‍ക്ക് മനസ്സിലാകുന്നതിനായി ജീവന്‍റെ പാതയെ കുറിച്ച് സംസാരിക്കുക മാത്രം ചെയ്യുന്നു, അവന്‍ മനുഷ്യരാശിക്ക് സത്യം നൽകുക മാത്രം ചെയ്യുന്നു, അല്ലാതെ സത്യം പ്രാവര്‍ത്തികമാക്കുന്നതില്‍ മനുഷ്യനോടൊപ്പം നിരന്തരം അനുയാത്ര ചെയ്യുന്നില്ല, കാരണം അത് അവന്‍റെ ദൗത്യത്തിനുള്ളിലുള്ളതല്ല. അതിനാല്‍, മനുഷ്യന്‍ സത്യം പൂര്‍ണ്ണമായി മനസ്സിലാക്കുകയും സത്യം പൂര്‍ണ്ണമായി കൈപ്പറ്റുകയും ചെയ്യുന്ന ദിവസം വരെ അവന്‍ മനുഷ്യനെ അനുയാത്ര ചെയ്യുന്നതല്ല. മനുഷ്യന്‍ ദൈവത്തിലുള്ള വിശ്വാസത്തിന്‍റെ ശരിയായ പാതയില്‍ ഔപചാരികമായി പ്രവേശിക്കുമ്പോള്‍, പരിപൂര്‍ണ്ണമാക്കപ്പെടുന്നതിന്‍റെ ശരിയായ പാതയിലേക്ക് മനുഷ്യന്‍ ചുവടുവയ്ക്കുമ്പോള്‍ ജഡത്തിലുള്ള അവന്‍റെ വേല അവസാനിക്കുന്നു. ഇത് തീര്‍ച്ചയായും അവന്‍ സാത്താനെ പരിപൂര്‍ണ്ണമായി പരാജയപ്പെടുത്തുകയും ലോകത്തിനു മേല്‍ വിജയം വരിക്കുകയും ചെയ്യുമ്പോള്‍ കൂടിയാണ്. ആ സമയത്ത് മനുഷ്യന്‍ ആത്യന്തികമായി സത്യത്തിലേക്ക് പ്രവേശിച്ചിരിക്കുമോ എന്നത് അവൻ കാര്യമാക്കുന്നില്ല, മനുഷ്യന്‍റെ ജീവിതം മഹത്തരമാണോ അതോ നിസ്സാരമാണോ എന്നതും അവന്‍ കാര്യമാക്കുന്നില്ല. അവയൊന്നും ജഡത്തിലായിരിക്കുന്ന അവന്‍ കൈകാര്യം ചെയ്യുന്നവയല്ല; അവയൊന്നും ജഡാവതാരമെടുത്ത ദൈവത്തിന്‍റെ ദൗത്യത്തിനുള്ളില്‍ വരുന്നവയല്ല. അവന്‍റെ ഉദ്ദേശിക്കപ്പെട്ട പ്രവൃത്തി അവന്‍ പൂര്‍ത്തിയാക്കി കഴിയുമ്പോള്‍ ജഡത്തിലുള്ള അവന്‍റെ വേല അവന്‍ അവസാനിപ്പിക്കും. അതിനാല്‍, ജഡാവതാരമെടുത്ത ദൈവം ചെയ്യുന്ന പ്രവൃത്തി ദൈവത്തിന്‍റെ ആത്മാവിന് നേരിട്ട് ചെയ്യാന്‍ കഴിയാത്ത പ്രവൃത്തി മാത്രമാണ്. മാത്രമല്ല, അത് രക്ഷയുടെ ഹ്രസ്വകാല വേലയാണ്, അവന്‍ ഭൂമിയില്‍ ദീര്‍ഘകാലാടിസ്ഥാനത്തില്‍ ചെയ്യുന്ന വേലയല്ല.

നിങ്ങളുടെ സ്വഭാവദാര്‍ഢ്യം ഉയര്‍ത്തുക എന്നത് എന്‍റെ കര്‍ത്തവ്യത്തിന്‍റെ പരിധിക്കുള്ളില്‍ വരുന്നതല്ല. ഇത് ചെയ്യാന്‍ ഞാന്‍ നിങ്ങളോട് ആവശ്യപ്പെടുന്നത് നിങ്ങളുടെ സ്വഭാവദാര്‍ഢ്യം തീരെ താഴ്ന്നതായതു കൊണ്ട് മാത്രമാണ്. സത്യത്തില്‍ ഇത് പൂര്‍ണ്ണതയുടെ വേലയുടെ ഭാഗമല്ല; മറിച്ച്, അത് നിങ്ങളുടെ മേല്‍ ചെയ്യുന്ന അധിക പ്രവൃത്തിയാണ്. നിങ്ങളുടെ മേല്‍ ഇന്ന് പൂര്‍ത്തിയാക്കപ്പെടുന്ന വേല നിങ്ങള്‍ക്ക് ആവശ്യമായിരിക്കുന്നതെന്താണോ അതിന് അനുസൃതമായാണ് ചെയ്യുന്നത്. അത് വ്യക്തിഗതമാക്കിയതാണ്, അല്ലാതെ പരിപൂര്‍ണ്ണരാക്കപ്പെടുന്ന എല്ലാവരും പ്രവേശിക്കേണ്ടതായ ഒരു പാതയല്ല. നിങ്ങളുടെ സ്വഭാവദാര്‍ഢ്യം മുമ്പ് പരിപൂര്‍ണ്ണരാക്കപ്പെട്ട ഏതൊരാളുടേതില്‍നിന്നും താഴെയായതിനാല്‍, ഈ പ്രവൃത്തി നിങ്ങളില്‍ ചെയ്യുമ്പോള്‍, ഒട്ടനവധി പ്രതിബന്ധങ്ങളുണ്ട്. ഞാന്‍ ഈ അധിക പ്രവൃത്തി ചെയ്തുകൊണ്ട് നിങ്ങളുടെ ഇടയിലായിരിക്കുന്നത് പരിപൂര്‍ണ്ണതയുടെ ടാര്‍ഗറ്റുകള്‍ വ്യത്യസ്തമായതിനാലാണ്. തീര്‍ച്ചയായും, ദൈവം ഭൂമിയിലേക്കു വരുമ്പോള്‍, അവന്‍ അവന്‍റെ ശരിയായ പരിധിക്കുള്ളില്‍ നിൽക്കുകയും, ബന്ധമില്ലാത്ത മറ്റു കാര്യങ്ങളെ ഗൗനിക്കാതെ തന്‍റെ വേല നിർവഹിക്കുകയും ചെയ്യുന്നു. അവന്‍ കുടുംബ കാര്യങ്ങളില്‍ ഇടപെടുകയോ, ജനങ്ങളുടെ ജീവിതങ്ങളില്‍ ഭാഗഭാക്കാകുകയോ ചെയ്യുന്നില്ല. അത്തരം നിസ്സാര കാര്യങ്ങളെ കുറിച്ച് അവന് ഒട്ടുമേ ആശങ്കയില്ല; അവ അവന്‍റെ ശുശ്രൂഷയുടെ ഭാഗമല്ല. പക്ഷേ നിങ്ങളുടെ സ്വഭാവദാര്‍ഢ്യം ഞാന്‍ ആവശ്യപ്പെട്ടതിനെക്കാള്‍ വളരെയധികം താഴ്ന്നതായതിനാല്‍—വാസ്തവത്തില്‍ അവ തമ്മില്‍ താരതമ്യം ചെയ്യാനേ ആവില്ല—അത് വേലയില്‍ അതിയായ പ്രതിബന്ധങ്ങള്‍ ഉയര്‍ത്തുന്നു. മാത്രമല്ല, ഈ പ്രവൃത്തി ഈ ചൈനയിലെ ജനങ്ങളുടെ ഇടയിലാണ് ചെയ്യേണ്ടത്. ഞാന്‍ തുറന്നു പറയുകയും നിങ്ങള്‍ സ്വയം വിദ്യാഭ്യാസം നേടണം എന്ന് ആവശ്യപ്പെടുകയും ചെയ്യുകയല്ലാതെ എന്‍റെ മുന്നില്‍ മറ്റ് മാർഗമില്ലാത്തവിധം നിങ്ങള്‍ അത്രയ്ക്ക് വിദ്യാഭ്യാസം കുറഞ്ഞവരാണ്. ഇത് അധിക പ്രവൃത്തിയാണെന്ന് ഞാന്‍ നിങ്ങളോട് പറഞ്ഞല്ലോ, എന്നാല്‍ അത് നിങ്ങള്‍ കരസ്ഥമാക്കേണ്ട സംഗതി കൂടിയാണ്, പരിപൂര്‍ണ്ണരാക്കപ്പെടുന്നതിന് നിങ്ങളെ സഹായിക്കുന്നതായ സംഗതി. സത്യത്തില്‍, വിദ്യാഭ്യാസം, സ്വന്തം പെരുമാറ്റത്തെ കുറിച്ചുള്ള അടിസ്ഥാനപരമായ അറിവ്, ജീവിതത്തെ കുറിച്ചുള്ള അടിസ്ഥാനപരമായ അറിവ് എന്നീ കാര്യങ്ങളെല്ലാം നിങ്ങള്‍ക്ക് സ്വാഭാവികമായും ഉണ്ടായിരിക്കേണ്ടവയാണ്; ഇക്കാര്യങ്ങളെ കുറിച്ച് ഞാന്‍ നിങ്ങളോട് സംസാരിക്കേണ്ടതില്ല. എന്നാല്‍ നിങ്ങള്‍ക്ക് ഈ കാര്യങ്ങള്‍ ഇല്ലാത്തതിനാല്‍, നിങ്ങള്‍ ഈ ലോകത്തില്‍ ജനിച്ചതിനു ശേഷം ഇക്കാര്യങ്ങള്‍ നിങ്ങളില്‍ ഉള്‍പ്രവേശിപ്പിക്കുന്നതിനുള്ള പ്രവൃത്തി ചെയ്യുകയല്ലാതെ എനിക്ക് മറ്റ് മാർഗമില്ല. നിങ്ങള്‍ എന്നെക്കുറിച്ച് പല സങ്കല്പങ്ങളും വെച്ചുപുലര്‍ത്തുന്നു എങ്കിലും, ഞാന്‍ ഇപ്പോഴും നിങ്ങളില്‍ നിന്ന് ഇത് ആവശ്യപ്പെടുന്നു—നിങ്ങള്‍ നിങ്ങളുടെ സ്വഭാവദാര്‍ഢ്യം ഉയര്‍ത്തണമെന്ന് ഞാന്‍ ഇപ്പോഴും ആവശ്യപ്പെടുന്നു. വന്ന് ഈ പ്രവൃത്തി ചെയ്യുക എന്നുള്ളത് എന്‍റെ ഉദ്ദേശ്യമല്ല, കാരണം എന്‍റെ വേല നിങ്ങളെ കീഴടക്കുക എന്നതു മാത്രമാണ്, നിങ്ങളെ ന്യായംവിധിച്ച് നിങ്ങളുടെ പരിപൂര്‍ണ്ണ ബോധ്യം കരസ്ഥമാക്കുകയും അങ്ങനെ നിങ്ങള്‍ പ്രവേശിക്കേണ്ട ജീവിതത്തിന്‍റെ പാത ചൂണ്ടിക്കാട്ടുകയും ചെയ്യുക എന്നതു മാത്രമാണ്. മറ്റൊരു വിധത്തില്‍ പറയുകയാണെങ്കില്‍, എന്‍റെ വചനത്താല്‍ നിങ്ങളെ കീഴടക്കേണ്ട ആവശ്യം എനിക്കില്ലായിരുന്നെങ്കില്‍ നിങ്ങള്‍ എത്ര വിദ്യാഭ്യാസമുള്ളവരാണെന്നതോ, നിങ്ങള്‍ ജീവിതത്തെ കുറിച്ച് അറിവുള്ളവരാണോ എന്നുള്ളതോ എന്നെ സംബന്ധിച്ചിടത്തോളം ഒട്ടും തന്നെ കാര്യമുള്ളവ ആകുമായിരുന്നില്ല. ഇതെല്ലാം കൂട്ടിച്ചേര്‍ക്കപ്പെടുന്നത് കീഴടക്കലിന്‍റെ വേലയില്‍ ഫലങ്ങള്‍ കൈവരിക്കുന്നു എന്ന് ഉറപ്പാക്കുന്നതിനും നിങ്ങളുടെ തുടര്‍ന്നുള്ള പരിപൂര്‍ണ്ണതയ്ക്കു വേണ്ടിയുമാണ്. അത് കീഴടക്കലിന്‍റെ വേലയുടെ ഒരു ഭാഗമല്ല. നിങ്ങള്‍ താഴ്ന്ന സ്വഭാവദാര്‍ഢ്യം ഉള്ളവരായതിനാലും, നിങ്ങള്‍ അലസരും അവധാനതയില്ലാത്തവരും ബുദ്ധിശൂന്യരും മന്ദബുദ്ധികളും നിര്‍ജ്ജീവവും വിവേകശൂന്യരുമായതിനാലും—നിങ്ങള്‍ ക്രമാതീതമായി അസാധാരണത്വമുള്ളവരായതിനാല്‍—നിങ്ങള്‍ ആദ്യം നിങ്ങളുടെ സ്വഭാവദാര്‍ഢ്യം ഉയര്‍ത്തണമെന്നുള്ളതാണ് എന്‍റെ ആവശ്യം. പരിപൂര്‍ണ്ണരാക്കപ്പെടാന്‍ ആഗ്രഹിക്കുന്ന ഏതൊരാളും ചില മാനദണ്ഡങ്ങള്‍ പാലിക്കണം. പരിപൂര്‍ണ്ണനാക്കപ്പെടുന്നതിന്, ശുദ്ധവും സുബോധമുള്ളതുമായ മനസ്സും അര്‍ത്ഥപൂര്‍ണ്ണമായ ജീവിതം നയിക്കാനുള്ള സന്നദ്ധതയും ഉണ്ടായിരിക്കണം. നിങ്ങള്‍ പൊള്ളയായ ഒരു ജീവിതം നയിക്കാന്‍ ഒരുക്കമല്ലാത്തവരും സത്യം അന്വേഷിക്കുന്നവരും ചെയ്യുന്ന എല്ലാക്കാര്യങ്ങളിലും ശുഷ്കാന്തിയുള്ളവരും എടുത്തുപറയത്തക്കവിധം സാധാരണമായ മനുഷ്യത്വമുള്ളവരുമാണെങ്കില്‍ നിങ്ങള്‍ പരിപൂര്‍ണ്ണനാക്കപ്പെടുന്നതിനുള്ള മാനദണ്ഡങ്ങള്‍ പാലിക്കുന്നുണ്ട്.

നിങ്ങളുടെ ഇടയില്‍ ചെയ്യുന്ന ഈ വേല നിങ്ങളുടെ മേല്‍ നടത്തുന്നത്, എന്തു പ്രവൃത്തിയാണ് ചെയ്യേണ്ടത് എന്നതിന്‍റെ അടിസ്ഥാനത്തിലാണ്. ഈ ജനങ്ങളുടെ കീഴടക്കലിനു ശേഷം, ഒരു കൂട്ടം ജനങ്ങളെ പരിപൂര്‍ണ്ണരാക്കുന്നതാണ്. അതിനാല്‍, നിലവിലുള്ള പ്രവൃത്തിയിലെ മിക്കതും നിങ്ങളെ പരിപൂര്‍ണ്ണരാക്കുക എന്ന ലക്ഷ്യത്തിനുള്ള തയ്യാറെടുപ്പില്‍ കൂടിയാണ്. കാരണം, സത്യത്തിനായി വിശക്കുന്ന, പരിപൂര്‍ണ്ണരാക്കാനാവുന്ന നിരവധി ജനങ്ങളുണ്ട്. കീഴടക്കലിന്‍റെ വേല നിങ്ങളില്‍ ചെയ്യുകയും അതിനുശേഷം പിന്നീടൊരു പ്രവൃത്തിയും നടത്താതിരിക്കുകയും ചെയ്തിരുന്നെങ്കില്‍, അത് സത്യത്തിനായി വാഞ്ഛിക്കുന്ന ഒരുവന് അത് നേടാനാകാതെ പോകുന്ന സാഹചര്യമാവില്ലേ? നിലവിലുള്ള പ്രവൃത്തി പിന്നീട് ജനങ്ങളെ പരിപൂര്‍ണ്ണരാക്കുന്നതിനുള്ള ഒരു പാത തുറക്കുന്നതിന് ലക്ഷ്യമിടുന്നു. എന്‍റെ പ്രവൃത്തി കീഴടക്കലിന്‍റെ പ്രവൃത്തി മാത്രമാണെങ്കിലും, ഏത് ജീവിത രീതിയെ കുറിച്ചാണോ ഞാന്‍ സംസാരിക്കുന്നത് അത് പിന്നീട് ജനങ്ങളെ പരിപൂര്‍ണ്ണരാക്കുന്നതിനുള്ള തയ്യാറെടുപ്പിലുള്ളതാണ്. കീഴടക്കലിനു ശേഷം വരുന്ന പ്രവൃത്തി ജനങ്ങളെ പരിപൂര്‍ണ്ണരാക്കുന്നതില്‍ കേന്ദ്രീകരിച്ചിരിക്കുന്നു, കീഴടക്കല്‍ നടത്തുന്നത് പരിപൂര്‍ണ്ണരാക്കുന്ന പ്രവൃത്തിക്കുള്ള ഒരു അടിസ്ഥാനമിടുന്നതിനു വേണ്ടിയാണ്. കീഴടക്കിയതിനു ശേഷം മാത്രമേ മനുഷ്യനെ പരിപൂര്‍ണ്ണനാക്കാന്‍ സാധിക്കൂ. ഇപ്പോള്‍, പ്രധാന കര്‍ത്തവ്യം കീഴടക്കുക എന്നതാണ്; പിന്നീട്, സത്യം അന്വേഷിക്കുകയും അതിനായി കാത്തിരിക്കുകയും ചെയ്യുന്നവര്‍ പരിപൂര്‍ണ്ണരാക്കപ്പെടും. പരിപൂര്‍ണ്ണരാക്കപ്പെടുന്നതില്‍ ജനങ്ങളുടെ പ്രവേശനത്തിനുള്ള സജീവമായ ഘടകങ്ങള്‍ അടങ്ങിയിരിക്കുന്നു: നിങ്ങള്‍ക്ക് ദൈവത്തെ സ്നേഹിക്കുന്ന ഒരു ഹൃദയമുണ്ടോ? ഈ പാതയില്‍ നടക്കുമ്പോഴുള്ള നിങ്ങളുടെ അനുഭവത്തിന്‍റെ ആഴം എന്തായിരുന്നു? ദൈവത്തോടുള്ള നിങ്ങളുടെ സ്നേഹം എത്രത്തോളം ശുദ്ധമാണ്? നിങ്ങള്‍ സത്യം പ്രാവര്‍ത്തികമാക്കുന്നത് എത്രമാത്രം കൃത്യതയോടെയാണ്? പരിപൂര്‍ണ്ണനാക്കപ്പെടുന്നതിന്, ഒരുവന് മനുഷ്യത്വത്തിന്‍റെ എല്ലാ ഘടകങ്ങളെയും കുറിച്ച് അടിസ്ഥാനപരമായ അറിവുണ്ടായിരിക്കണം. ഇത് അടിസ്ഥാനപരമായ ഒരു ആവശ്യകതയാണ്. കീഴടക്കിയതിനു ശേഷം പരിപൂര്‍ണ്ണരാക്കപ്പെടാനാവാത്ത എല്ലാവരും സേവകരാവുകയും ആത്യന്തികമായി തീയും ഗന്ധകവും നിറഞ്ഞ പൊയ്കയിലേക്കു തന്നെ എറിയപ്പെടുകയും അന്തമില്ലാത്ത ഗര്‍ത്തത്തിലേക്ക് വീഴുകയും ചെയ്യും. കാരണം, നിങ്ങളുടെ സ്വഭാവം മാറിയിട്ടില്ല, നിങ്ങള്‍ ഇപ്പോഴും സാത്താനുള്ളവര്‍ തന്നെയാണ്. ഒരു മനുഷ്യന്‍ പരിപൂര്‍ണ്ണനാക്കപ്പെടുന്നതിനുള്ള വ്യവസ്ഥകള്‍ പാലിക്കുന്നില്ല എങ്കില്‍, അവന്‍ ഉപയോഗശൂന്യനാണ്—അവന്‍ പാഴാണ്, ഒരു ഉപകരണം, അഗ്നിയുടെ പരീക്ഷയെ അതിജീവിക്കാന്‍ കഴിയാത്ത ഒന്ന്! ഈ നിമിഷം ദൈവത്തോടുള്ള നിങ്ങളുടെ സ്നേഹം എത്ര വലുതാണ്? നിങ്ങളെ കുറിച്ച് നിങ്ങള്‍ക്ക് സ്വയം തോന്നുന്ന വെറുപ്പ് എത്രത്തോളമാണ്? നിങ്ങള്‍ക്ക് എത്രത്തോളം ആഴത്തില്‍ വാസ്തവമായി സാത്താനെ അറിയാം? നിങ്ങളുടെ തീരുമാനം നിങ്ങള്‍ ശക്തിപ്പെടുത്തിയിട്ടുണ്ടോ? നിങ്ങളുടെ മനുഷ്യത്വത്തിനുള്ളിലുള്ള നിങ്ങളുടെ ജീവിതം ശരിയായി ക്രമപ്പെടുത്തിയിട്ടുള്ളതാണോ? നിങ്ങളുടെ ജീവിതം വ്യത്യാസപ്പെട്ടോ? നിങ്ങള്‍ നയിക്കുന്നത് ഒരു പുതിയ ജീവിതമാണോ? നിങ്ങളുടെ ജീവിത വീക്ഷണം വ്യത്യാസപ്പെട്ടോ? ഈ കാര്യങ്ങള്‍ വ്യത്യാസപ്പെട്ടില്ല എങ്കില്‍, നിങ്ങള്‍ പിന്‍വാങ്ങുന്നില്ല എങ്കില്‍പ്പോലും നിങ്ങളെ പരിപൂര്‍ണ്ണമാക്കാനാവില്ല; മറിച്ച് നിങ്ങളെ കീഴടക്കുക മാത്രമാണ് ചെയ്തിരിക്കുന്നത്. നിങ്ങളെ പരീക്ഷിക്കുന്നതിനുള്ള സമയമാകുമ്പോള്‍, നിങ്ങളില്‍ സത്യമുണ്ടായിരിക്കില്ല, നിങ്ങളുടെ മനുഷ്യത്വം സാധാരണമായിരിക്കില്ല, നിങ്ങള്‍ ഭാരം വഹിക്കുന്ന ഒരു മൃഗത്തിന്‍റെ അത്രയും താഴ്ന്നതായിരിക്കും. നിങ്ങളുടെ ഏക നേട്ടം കീഴടക്കപ്പെട്ടിരിക്കുന്നു എന്നതായിരിക്കും—നിങ്ങള്‍ ഞാന്‍ കീഴടക്കിയ ഒരു വസ്തു മാത്രമാവും. ഒരിക്കൽ യജമാനന്‍റെ ചാട്ടവാറടിയേറ്റു കഴിഞ്ഞാല്‍ ഓരോ തവണ യജനമാനനെ കാണുമ്പോഴും ഭയക്കുകയും പേടിച്ച് ജോലി ചെയ്യുകയും ചെയ്യുന്ന ഒരു കഴുതയെ പോലെ നിങ്ങളും കീഴടക്കപ്പെട്ട ഒരു കഴുത മാത്രമാകും. ഒരു വ്യക്തിക്ക് ആ സജീവമായ ഘടകങ്ങള്‍ ഇല്ലാതിരിക്കുകയും അതിനു പകരം എല്ലാക്കാര്യങ്ങളിലും നിഷ്ക്രിയത്വവും ഭീരുത്വവും ധൈര്യമില്ലായ്മയും ശങ്കയുമുണ്ടായിരിക്കുകയും, ഒരു കാര്യവും വ്യക്തമായി വിവേചിക്കാന്‍ കഴിവില്ലാതിരിക്കുകയും സത്യത്തെ അംഗീകരിക്കാന്‍ സാധിക്കാതിരിക്കുകയും ഇപ്പോഴും പ്രായോഗികതയ്ക്കുള്ള ഒരു പാതയില്ലാതിരിക്കുകയും അതിലുപരിയായി ദൈവത്തെ സ്നേഹിക്കുന്ന ഒരു ഹൃദയം പോലും ഇല്ലാതിരിക്കുകയും ആണെങ്കില്‍—ഒരു വ്യക്തിക്ക് ദൈവത്തെ എങ്ങനെ സ്നേഹിക്കണം, അര്‍ത്ഥവത്തായ ഒരു ജീവിതം എങ്ങനെ നയിക്കണം, അല്ലെങ്കില്‍ എങ്ങനെയാണ് ഒരു യഥാര്‍ഥ വ്യക്തിയാകുന്നത് എന്നതിനെ കുറിച്ച് ഒരു ഗ്രാഹ്യവുമില്ലെങ്കില്‍—അത്തരത്തിലുള്ള ഒരു വ്യക്തിക്ക് എങ്ങനെയാണ് ദൈവത്തെ സാക്ഷിക്കാനാവുക? ഇത് കാണിക്കുന്നത് നിങ്ങളുടെ ജീവിതത്തിന് തീരെ മൂല്യമില്ലെന്നും നിങ്ങള്‍ കീഴടക്കപ്പെട്ട ഒരു കഴുത മാത്രമാണെന്നുമാണ്. നിങ്ങള്‍ കീഴടക്കപ്പെടാം, എന്നാല്‍ അത് നിങ്ങള്‍ ചുവന്ന മഹാവ്യാളിയെ നിഷേധിക്കുകയും അതിന്‍റെ അധീശത്വത്തിന് കീഴ്പ്പെടാന്‍ വിസമ്മതിക്കുകയും ചെയ്തു എന്നു മാത്രമേ അര്‍ത്ഥമാക്കുന്നുള്ളൂ; അത് നിങ്ങള്‍ ഒരു ദൈവമുണ്ട് എന്നു വിശ്വസിക്കുന്നു, ദൈവത്തിന്‍റെ പദ്ധതികളെല്ലാം അനുസരിക്കാന്‍ ആഗ്രഹിക്കുന്നു എന്നും നിങ്ങള്‍ക്ക് പരാതികളൊന്നുമില്ല എന്നും അര്‍ത്ഥമാക്കാം. എന്നാല്‍ ക്രിയാത്മകമായ ഘടകങ്ങളെ സംബന്ധിച്ചിടത്തോളം, നിങ്ങള്‍ക്ക് ദൈവത്തിന്‍റെ വചനം പ്രാവര്‍ത്തികമാക്കാനും ദൈവത്തെ ആവിഷ്കരിക്കാനും കഴിയുന്നുണ്ടോ? നിങ്ങള്‍ക്ക് ഈ ഘടകങ്ങളൊന്നുമില്ലെങ്കില്‍, അതിനര്‍ത്ഥം നിങ്ങള്‍ ദൈവത്താല്‍ നേടിയിട്ടില്ലെന്നും നിങ്ങള്‍ കീഴടക്കപ്പെട്ട ഒരു കഴുത മാത്രമാണെന്നുമാണ്. നിങ്ങളില്‍ ആഗ്രഹിക്കത്തക്ക ഒന്നുമില്ല, പരിശുദ്ധാത്മാവ് നിങ്ങളില്‍ പ്രവര്‍ത്തിക്കുന്നില്ല. നിങ്ങളുടെ മനുഷ്യത്വത്തില്‍ ആവശ്യമായത് ഒന്നുമില്ല; നിങ്ങളെ ഉപയോഗിക്കുക എന്നത് ദൈവത്തിന് അസാധ്യമാണ്. നിങ്ങള്‍ ദൈവത്താല്‍ അംഗീകരിക്കപ്പെടുകയും അവിശ്വാസികളായ മൃഗങ്ങളെക്കാളും നടക്കുന്ന മൃതരെക്കാളും നൂറ് മടങ്ങ് മെച്ചപ്പെട്ടവരാകുകയും വേണം—ഈ തലത്തിലെത്തുന്നവര്‍ മാത്രമേ പരിപൂര്‍ണ്ണരാക്കപ്പെടാന്‍ യോഗ്യരാകുന്നുള്ളൂ. ഒരുവന് മനുഷ്യത്വവും മനസ്സാക്ഷിയും ഉണ്ടെങ്കില്‍ മാത്രമേ അവന്‍ ദൈവത്തിന്‍റെ ഉപയോഗത്തിന് അനുയോജ്യനാകുന്നുള്ളൂ. പരിപൂര്‍ണ്ണരാക്കപ്പെട്ടു കഴിയുമ്പോള്‍ മാത്രമേ നിങ്ങളെ മനുഷ്യനായി പരിഗണിക്കാനാവൂ. പരിപൂര്‍ണ്ണരാക്കപ്പെട്ടവര്‍ മാത്രമാണ് അര്‍ത്ഥപൂര്‍ണ്ണമായ ജീവിതം നയിക്കുന്നവര്‍. അത്തരം ജനങ്ങള്‍ക്കു മാത്രമേ ഇനിയും കൂടുതല്‍ ഉജ്ജ്വലമായി ദൈവത്തോട് സാക്ഷിക്കാനാവൂ.


പദവിയുടെ അനുഗ്രഹങ്ങളെ നീ മാറ്റിവെയ്ക്കുകയും മനുഷ്യന് വിമോചനം കൊണ്ടുവരാനുള്ള ദൈവഹിതം ഗ്രഹിക്കുകയും വേണം

ഒരു മാനുഷിക കാഴ്ചപ്പാടില്‍ നിന്നുനോക്കുമ്പോള്‍ മോവാബിന്റെ പിന്മുറക്കാരെ പൂര്‍ണരാക്കുന്നത് സാധ്യമല്ല, അങ്ങനെ ആക്കപ്പെടാന്‍ അവര്‍ യോഗ്യരുമല്ല. മറുവശത്ത്, ദാവീദിന്റെ സന്തതികള്‍ക്ക് തീര്‍ച്ചയായും പ്രതീക്ഷയുണ്ട്, അവരെ തീര്‍ച്ചയായും പൂര്‍ണരാക്കാന്‍ കഴിയും. ആരെങ്കിലും മോവാബിന്റെ പിന്മുറക്കാരനാണെങ്കില്‍, അവരെ പൂര്‍ണരാക്കാന്‍ കഴിയില്ല. ഇപ്പോള്‍ പോലും, നിങ്ങളുടെ ഇടയില്‍ ചെയ്യപ്പെടുന്ന വേലയുടെ പ്രാധാന്യം നിങ്ങള്‍ക്കറിയില്ല; ഈ ഘട്ടത്തില്‍, നിങ്ങള്‍ ഹൃദയങ്ങളില്‍ നിങ്ങളുടെ ഭാവിസാധ്യതകള്‍ ഇപ്പോഴും നിലനിര്‍ത്തുന്നവരും അവ ഉപേക്ഷിക്കുന്നതില്‍ വൈമനസ്യമുള്ളവരുമാണ്. ദൈവം ഇന്ന് നിങ്ങളെപ്പോലുള്ള ഒട്ടും യോഗ്യതയില്ലാത്ത ഒരു കൂട്ടം ആളുകളെ തെരഞ്ഞെടുത്ത് അവര്‍ക്കിടയില്‍ പ്രവര്‍ത്തിക്കുന്നത് എന്തുകൊണ്ടാണെന്ന് ആരും ശ്രദ്ധിക്കുന്നില്ല. ഈ വേലയില്‍ ദൈവം ഒരു തെറ്റ് വരുത്തിയതാകുമോ? ഈ വേല ഒരു ക്ഷണികമായ നോട്ടക്കുറവാണോ? നിങ്ങള്‍ മോവാബിന്റെ സന്തതികളാണെന്ന് എപ്പോഴും അറിയാവുന്ന ദൈവം എന്തുകൊണ്ടാണ് കൃത്യമായും നിങ്ങളുടെ ഇടയില്‍ത്തന്നെ വേലയെടുക്കാനായി വന്നത്? ഇതിനെക്കുറിച്ച് നിങ്ങള്‍ ഒരിക്കലും ചിന്തിച്ചിട്ടില്ലേ? തന്റെ വേല ചെയ്യുമ്പോള്‍ ദൈവം ഒരിക്കലും ഇത് കണക്കിലെടുക്കുന്നില്ലേ? അവന്‍ ആലോചനകൂടാതെ പെരുമാറുന്നുണ്ടോ? നിങ്ങള്‍ മോവാബിന്റെ പിന്മുറക്കാരാണെന്ന് അവന് തുടക്കം മുതല്‍ തന്നെ അറിയാമായിരുന്നില്ലേ? ഇക്കാര്യങ്ങള്‍ വിചിന്തനം ചെയ്യാന്‍ നിങ്ങള്‍ക്ക് അറിയില്ലേ? നിങ്ങളുടെ ആശയങ്ങള്‍ എവിടെപ്പോയി? നിങ്ങളുടെ ആ ആരോഗ്യകരമായ വിചാരശേഷി ക്രമംതെറ്റിപ്പോയോ? നിങ്ങളുടെ കൗശലവും വിവേകവും എവിടെപ്പോയി? അത്തരം നിസ്സാര കാര്യങ്ങളൊന്നും ശ്രദ്ധിക്കേണ്ടാത്തത്ര മഹത്തായ സ്ഥിതിയുള്ളവരാണ് നിങ്ങളെന്നാണോ? നിങ്ങളുടെ ഭാവിസാധ്യതകള്‍, നിങ്ങളുടെ വിധി, ഇത്തരം കാര്യങ്ങളോട് നിങ്ങളുടെ മനസ്സ് ഏറ്റവും വേഗം പ്രതികരിക്കുന്നു, പക്ഷേ, മറ്റെന്തെങ്കിലും കാര്യം വരുമ്പോള്‍ അവര്‍ മരവിച്ചവരും മന്ദബുദ്ധികളും തീര്‍ത്തും അജ്ഞരുമാണ്. നിങ്ങളിതെന്തിലാണ് വിശ്വസിക്കുന്നത്? നിങ്ങളുടെ ഭാവിസാധ്യതകളിലോ? അതോ ദൈവത്തിലോ? നീ വിശ്വസിക്കുന്നതെല്ലാം നിന്റെ മനോഹരമായ ലക്ഷ്യസ്ഥാനമല്ലേ? അതല്ലേ നിന്റെ ഭാവിസാധ്യതകള്‍? ജീവിതരീതിയില്‍ എത്രമാത്രം നീ ഇപ്പോള്‍ ഗ്രഹിക്കുന്നുണ്ട്? എത്രമാത്രം നീ നേടിയിട്ടുണ്ട്? മോവാബിന്റെ പിന്മുറക്കാരില്‍ ഇപ്പോള്‍ ചെയ്തുകൊണ്ടിരിക്കുന്ന വേല നിങ്ങളെ നാണംകെടുത്താന്‍ വേണ്ടിയാണ് ചെയ്യുന്നതെന്ന് നീ വിചാരിക്കുന്നുണ്ടോ? നിന്റെ വൈകൃതം തുറന്നുകാട്ടാന്‍ വേണ്ടി മനഃപൂര്‍വം ചെയ്യുന്നതാണോ അത്? നിന്നെക്കൊണ്ട് ശാസന സ്വീകരിപ്പിക്കാനും അതിനുശേഷം നിന്നെ തീപ്പൊയ്കയിലേക്കെറിയാനും വേണ്ടി മനഃപൂര്‍വം ചെയ്യുന്നതാണോ ഇത്? നിങ്ങള്‍ക്ക് ഭാവിസാധ്യതകള്‍ ഇല്ലെന്ന് ഞാന്‍ ഒരിക്കലും പറഞ്ഞിട്ടില്ല, നിങ്ങള്‍ നശിപ്പിക്കപ്പെടേണ്ടവരാണെന്നോ വിനാശം അനുഭവിക്കേണ്ടവരാണെന്നോ പറഞ്ഞിട്ടേയില്ല. ഞാന്‍ പരസ്യമായി അത്തരം കാര്യങ്ങള്‍ പ്രഖ്യാപിച്ചിട്ടുണ്ടോ? നിനക്ക് പ്രതീക്ഷയില്ലെന്ന് നീ പറയുന്നു, പക്ഷേ, നീ തന്നെ എത്തിച്ചേര്‍ന്ന ഒരു തീര്‍പ്പല്ലേ അത്? നിന്റെ തന്നെ മാനസികാവസ്ഥയുടെ ഫലമല്ലേ ഇത്? നിന്റെ തന്നെ തീര്‍പ്പുകള്‍ പരിഗണനീയമാണോ? നീ അനുഗ്രഹിക്കപ്പെട്ടവനല്ലെന്ന് ഞാന്‍ പറഞ്ഞാല്‍ നീ തീര്‍ച്ചയായിട്ടും നശീകരണത്തിന്റെ ലക്ഷ്യമായിരിക്കും; നീ അനുഗ്രഹിക്കപ്പെട്ടവനാണെന്ന് ഞാന്‍ പറഞ്ഞാല്‍ നീ തീര്‍ച്ചയായും നശിപ്പിക്കപ്പെടില്ല. നീ മോവാബിന്റെ പിന്മുറക്കാരനാണെന്ന് മാത്രമേ ഞാന്‍ പറയുന്നുള്ളൂ; നീ നശിപ്പിക്കപ്പെടുമെന്ന് ഞാന്‍ പറഞ്ഞിട്ടില്ല. മോവാബിന്റെ പിന്മുറക്കാര്‍ ശപിക്കപ്പെട്ടവരാണെന്നും അവര്‍ ദുഷിച്ച മനുഷ്യരുടെ ഒരു വര്‍ഗമാണെന്നും മാത്രം. പാപത്തെ മുന്‍പും പ്രതിപാദിച്ചിട്ടുണ്ട്; നിങ്ങളെല്ലാവരും പാപികളല്ലേ? എല്ലാ പാപികളും സാത്താനാല്‍ ദുഷിപ്പിക്കപ്പെട്ടവരല്ലേ? എല്ലാ പാപികളും ദൈവത്തെ നിഷേധിക്കുകയും എതിര്‍ക്കുകയും ചെയ്യുന്നില്ലേ? ദൈവത്തെ നിഷേധിക്കുന്നവര്‍ ശപിക്കപ്പെടേണ്ടതല്ലേ? പാപികളെല്ലാം നശിപ്പിക്കപ്പെടേണ്ടതല്ലേ? അങ്ങനെയാണെങ്കില്‍, ജഡത്തിന്റേതും രക്തത്തിന്റേതുമായ മനുഷ്യരുടെ കൂട്ടത്തില്‍ ആരെ രക്ഷപ്പെടുത്താന്‍ കഴിയും? നിങ്ങള്‍ക്ക് എങ്ങനെ ഇന്നുവരെ അതിജീവിക്കാന്‍ കഴിഞ്ഞു? മോവാബിന്റെ പിന്മുറക്കാരായതിനാല്‍ നിങ്ങള്‍ നിഷേധാത്മാക്കളായിത്തീര്‍ന്നു; പാപികളായ നിങ്ങളും മനുഷ്യരായി കണക്കാക്കപ്പെടുന്നില്ലേ? നിങ്ങള്‍ ഇന്നുവരെ എങ്ങനെ നിലനിന്നു? പൂര്‍ണതയെക്കുറിച്ച് പരാമര്‍ശിക്കുമ്പോള്‍, നിങ്ങള്‍ സന്തുഷ്ടരാകും. നിങ്ങള്‍ വലിയ കഷ്ടത അനുഭവിക്കണം എന്ന് കേട്ടുകഴിയുമ്പോള്‍, അത് നിങ്ങളെ കൂടുതല്‍ അനുഗ്രഹിക്കപ്പെട്ടവരാക്കുമെന്ന് നിങ്ങള്‍ക്ക് തോന്നുന്നു. കഷ്ടതയില്‍ നിന്ന് പുറത്തുകടന്നതിനുശേഷം നിങ്ങള്‍ക്ക് ജേതാക്കളാകാമെന്നും മാത്രമല്ല, ഇതാണ് ദൈവത്തിന്റെ മഹത്തായ അനുഗ്രഹമെന്നും നിങ്ങളെ ഉയര്‍ത്തിക്കാട്ടലെന്നും നിങ്ങള്‍ വിചാരിക്കുന്നു. മോവാബിനെക്കുറിച്ച് പരാമര്‍ശിക്കുന്ന മാത്രയില്‍ നിങ്ങളുടെ ഇടയില്‍ ഒച്ചപ്പാടുയരുന്നു; മുതിര്‍ന്നവര്‍ക്കും കുട്ടികള്‍ക്കും ഒരുപോലെ വിവരിക്കാനാകാത്തത്ര ദുഃഖം തോന്നുന്നു, നിങ്ങളുടെ ഹൃദയങ്ങളില്‍ സന്തോഷം പൂര്‍ണമായും ഇല്ലാതാകുന്നു, ജനിച്ചുപോയതില്‍ നിങ്ങള്‍ പശ്ചാത്തപിക്കുന്നു. മോവാബിന്റെ പിന്മുറക്കാരില്‍ ചെയ്യപ്പെടുന്ന വേലയുടെ ഈ ഘട്ടത്തിന്റെ പ്രാധാന്യം നിങ്ങള്‍ ഗ്രഹിക്കുന്നില്ല; ഉയര്‍ന്ന പദവികള്‍ തേടാന്‍ മാത്രമേ നിങ്ങള്‍ക്കറിയൂ, അതില്‍ പ്രതീക്ഷയൊന്നുമില്ലെന്ന് കാണുമ്പോള്‍ നിങ്ങള്‍ക്ക് നിലവിട്ടുപോകുന്നു. പൂര്‍ണതയെക്കുറിച്ചും ഭാവി ലക്ഷ്യസ്ഥാനത്തെക്കുറിച്ചും പരാമര്‍ശിക്കപ്പെടുന്ന മാത്രയില്‍ നിങ്ങള്‍ക്ക് സന്തോഷം തോന്നുന്നു; നിങ്ങളുടെ വിശ്വാസം ദൈവത്തില്‍ അര്‍പ്പിച്ചിരിക്കുന്നത് അനുഗ്രഹങ്ങള്‍ നേടാനും, അതുമൂലം നിങ്ങള്‍ക്ക് നല്ല ലക്ഷ്യസ്ഥാനം നേടാനുമാണ്. ചില ആളുകള്‍ക്ക് ഇപ്പോള്‍ അവരുടെ പദവി കാരണം ആശങ്ക തോന്നുന്നു. കാരണം, അവര്‍ താഴ്ന്ന മൂല്യമുള്ളവരും താഴ്ന്ന പദവിയുള്ളവരുമാണ്, അവര്‍ പൂര്‍ണരാക്കപ്പെടുന്നത് തേടാന്‍ ആഗ്രഹിക്കുന്നില്ല. ആദ്യം പൂര്‍ണതയെക്കുറിച്ച് സംസാരിക്കപ്പെട്ടു, പിന്നീട് മോവാബിന്റെ പിന്മുറക്കാരെക്കുറിച്ചുള്ള പരാമര്‍ശം ഉണ്ടായി, അതുകൊണ്ട് ആളുകള്‍ നേരത്തേ പരാമര്‍ശിക്കപ്പെട്ട പൂര്‍ണതയുടെ വഴി തള്ളിക്കളഞ്ഞു. ഇതെന്തുകൊണ്ടെന്നാല്‍, തുടക്കം മുതല്‍ അവസാനം വരെ നിങ്ങള്‍ ഈ വേലയുടെ പ്രാധാന്യം ഒരിക്കലും അറിഞ്ഞിട്ടില്ല, അതിന്റെ പ്രാധാന്യത്തെക്കുറിച്ച് നിങ്ങള്‍ ശ്രദ്ധിക്കുന്നുമില്ല. നിങ്ങള്‍ ഔന്നത്യത്തില്‍ വളരെ ചെറുതാണ്, ഏറ്റവും ചെറിയ അസ്വസ്ഥത പോലും സഹിക്കാനാവില്ല. നിങ്ങളുടെ പദവി വളരെ താഴ്ന്നതാണെന്ന് നിങ്ങള്‍ മനസ്സിലാക്കുമ്പോള്‍ നിങ്ങള്‍ നിഷേധാത്മകതയിലേക്ക് പോവുകയും തേടല്‍ തുടരുന്നതിനുള്ള ആത്മവിശ്വാസം നിങ്ങള്‍ക്ക് നഷ്ടമാവുകയും ചെയ്യുന്നു. കൃപ നേടുന്നതും സമാധാനം അനുഭവിക്കുന്നതും വിശ്വാസത്തിന്റെ അടയാളങ്ങളാണെന്ന് ആളുകള്‍ വെറുതെ കണക്കാക്കുന്നു. അനുഗ്രഹങ്ങള്‍ തേടുന്നതിനെ ദൈവവിശ്വാസത്തിന്റെ അടിസ്ഥാനമായി അവര്‍ കാണുന്നു. വളരെക്കുറച്ചുപേര്‍ മാത്രമേ ദൈവത്തെ അറിയാനും സ്വന്തം പ്രകൃതത്തില്‍ മാറ്റം വരുത്താനും ആഗ്രഹിക്കുന്നുള്ളൂ. അവരുടെ വിശ്വാസത്തിലൂടെ ദൈവത്തെക്കൊണ്ട് അവര്‍ക്ക് അനുയോജ്യമായ ഒരു ലക്ഷ്യസ്ഥാനവും ആവശ്യമായ എല്ലാ കൃപയും ലഭ്യമാക്കാനും അവനെ അവരുടെ ദാസനാക്കാനും എന്തുസംഭവിച്ചാലും ദൈവത്തിനും അവര്‍ക്കുമിടയില്‍ ഒരുതരത്തിലുമുള്ള സംഘര്‍ഷവും ഉണ്ടാകാത്തവിധം അവനുമായി സമാധാനപരവും സൗഹാര്‍ദ്ദപൂര്‍ണവുമായ ഒരു ബന്ധം നിലനിര്‍ത്താനും അവര്‍ ആഗ്രഹിക്കുന്നു. അതായത്, ''നിങ്ങളുടെ എല്ലാ പ്രാര്‍ത്ഥനകളും ഞാന്‍ ശ്രദ്ധിക്കും,'' എന്ന് അവര്‍ ബൈബിളില്‍ വായിച്ചിട്ടുള്ള വചനങ്ങള്‍ക്ക് അനുസരിച്ച് അവരുടെ എല്ലാ ആവശ്യങ്ങളും നിറവേറ്റാമെന്നും അവര്‍ പ്രാര്‍ത്ഥിക്കുന്നതെന്തും അവരുടെ മേല്‍ ചൊരിയാമെന്നും ദൈവം വാക്കുകൊടുക്കണമെന്നാണ് ദൈവത്തിലുള്ള അവരുടെ വിശ്വാസം ആവശ്യപ്പെടുന്നത്. ദൈവം ആരെയും വിധിക്കുകയോ കൈകാര്യം ചെയ്യുകയോ ചെയ്യരുതെന്ന് അവര്‍ പ്രതീക്ഷിക്കുന്നു, കാരണം അവന്‍ എല്ലായ്‌പ്പോഴും, എക്കാലവും എല്ലായിടങ്ങളിലും ആളുകളുമായി നല്ല ബന്ധം പുലര്‍ത്തുന്ന, കരുണാമയനായ രക്ഷകനായ യേശുവാണ്. ആളുകള്‍ ദൈവത്തില്‍ വിശ്വസിക്കുന്നതെങ്ങനെയാണെന്ന് നോക്കൂ: അവര്‍ ലജ്ജയില്ലാതെ ദൈവത്തോട് ആവശ്യങ്ങള്‍ ഉന്നയിക്കുന്നു, അവര്‍ ധിക്കാരികളോ അനുസരണയുള്ളവരോ ആകട്ടെ, അവന്‍ എല്ലാം അന്ധമായി അവര്‍ക്ക് നല്‍കുമെന്ന് അവര്‍ വിശ്വസിക്കുന്നു. അവര്‍ നിരന്തരം ദൈവത്തില്‍ നിന്ന് ''കടങ്ങള്‍ ശേഖരിക്കുന്നു'', യാതൊരു ചെറുത്തുനില്‍പ്പുമില്ലാതെ ദൈവം അവര്‍ക്ക് ''തിരിച്ചടയ്ക്കണം'' എന്നും, അതിലുപരിയായി ഇരട്ടി നല്‍കുകയും വേണം എന്ന് അവര്‍ വിശ്വസിക്കുന്നു. ദൈവത്തിന് അവരില്‍ നിന്ന് എന്തെങ്കിലും ലഭിച്ചിട്ടുണ്ടെങ്കിലും ഇല്ലെങ്കിലും ശരി, അവര്‍ക്ക് മാത്രമേ ദൈവത്തെ കൗശലങ്ങളാല്‍ സ്വാധീനിക്കാന്‍ കഴിയൂ എന്നും അവരുടെ അനുവാദമില്ലാതെ ദൈവത്തിന് ആഗ്രഹിക്കുമ്പോഴെല്ലാം ഏകപക്ഷീയമായി ആളുകളെ ആസൂത്രണം ചെയ്യാന്‍ കഴിയില്ലെന്നും വര്‍ഷങ്ങളായി മറഞ്ഞിരിക്കുന്ന അവന്റെ ജ്ഞാനവും നീതിയുള്ള പ്രകൃതവും അതിലും കുറച്ചുമാത്രമേ വെളിവാക്കുകയുള്ളൂ എന്നും അവര്‍ കരുതുന്നു. ദൈവം അവരെ പാപവിമോചിതരാക്കിക്കൊള്ളുമെന്ന് വിശ്വസിച്ച് അവര്‍ വെറുതെ അവരുടെ പാപങ്ങള്‍ ദൈവത്തോട് ഏറ്റുപറയുന്നു, അങ്ങനെ ചെയ്യുന്നതില്‍ ദൈവത്തിന് മടുപ്പുണ്ടാകില്ലെന്നും അതെക്കാലവും തുടര്‍ന്നുപോകുമെന്നും അവര്‍ വിശ്വസിക്കുന്നു. ദൈവം അവരെ അനുസരിക്കുമെന്ന് വിചാരിച്ച് അവര്‍ ദൈവത്തോട് കല്പിക്കുന്നു, കാരണം, ദൈവം മനുഷ്യരാല്‍ സേവിക്കപ്പെടാനല്ല വന്നിരിക്കുന്നത്, മറിച്ച് മനുഷ്യരെ സേവിക്കാനാണെന്നും, അവനിവിടെയുള്ളത് അവരുടെ ദാസനായിട്ടാണെന്നും ബൈബിളില്‍ രേഖപ്പെടുത്തിയിരിക്കുന്നു. നിങ്ങളും എല്ലായ്‌പ്പോഴും ഇത്തരത്തില്‍ തന്നെയല്ലേ വിശ്വസിച്ചിരുന്നത്? ദൈവത്തില്‍ നിന്ന് എന്തെങ്കിലും നേടാന്‍ കഴിയാതെ വരുമ്പോഴെല്ലാം നിങ്ങള്‍ ഓടിപ്പോകാന്‍ ആഗ്രഹിക്കുന്നു; നിങ്ങള്‍ക്ക് എന്തെങ്കിലും മനസ്സിലാകാതെ വരുമ്പോള്‍ നിങ്ങള്‍ വളരെയധികം നീരസമുള്ളവരായിത്തീരുന്നു, മാത്രമല്ല, ദൈവത്തിനുനേരെ എല്ലാത്തരം അധിക്ഷേപങ്ങളും ചൊരിയുന്നിടത്തോളം നിങ്ങള്‍ പോകുകയും ചെയ്യുന്നു. തന്റെ ജ്ഞാനവും അത്ഭുതവും പൂര്‍ണമായി പ്രകടിപ്പിക്കാന്‍ നിങ്ങള്‍ ദൈവത്തെ അനുവദിക്കുകയില്ല. പകരം, നിങ്ങള്‍ താത്കാലിക സൗഖ്യവും സ്വാസ്ഥ്യവും ആസ്വദിക്കാന്‍ ആഗ്രഹിക്കുന്നു. ഇതുവരെ, ദൈവവിശ്വാസത്തോടുള്ള നിങ്ങളുടെ മനോഭാവം കേവലം പഴയ കാഴ്ചപ്പാടുകള്‍ മാത്രം ഉള്‍ക്കൊള്ളുന്നതാണ്. ദൈവം തന്റെ മഹിമയുടെ ഒരു ചെറിയ അംശമെങ്കിലും കാണിച്ചാല്‍ പോലും നിങ്ങള്‍ അസന്തുഷ്ടരാകും. നിങ്ങളുടെ ഔന്നത്യം ശരിക്കും എത്രമാത്രം ഗംഭീരമാണെന്ന് നിങ്ങളിപ്പോള്‍ മനസ്സിലാക്കുന്നില്ലേ? യഥാര്‍ഥത്തില്‍, നിങ്ങളുടെ പഴയ കാഴ്ചപ്പാടുകള്‍ മാറിയിട്ടില്ലെന്നിരിക്കെ നിങ്ങളെല്ലാവരും ദൈവത്തോട് വിശ്വസ്തരാണെന്ന് അനുമാനിക്കരുത്. നിനക്ക് ഒന്നും സംഭവിക്കാത്തപ്പോള്‍, എല്ലാം സുഗമമായി നടക്കുന്നുവെന്ന് നീ വിശ്വസിക്കുന്നു, ഒപ്പം ദൈവത്തോടുള്ള നിന്റെ സ്‌നേഹം അതിന്റെ ഉച്ചിയിലെത്തുകയും ചെയ്യുന്നു. നിനക്ക് നിസ്സാരമായതെന്തെങ്കിലും സംഭവിക്കുമ്പോള്‍, നീ ഹേഡീസിലേക്ക് വീഴുന്നു. ഇതാണോ ദൈവത്തോട് നീ വിശ്വസ്തനായിരിക്കുക എന്നത്?

കീഴടക്കല്‍ വേലയുടെ അവസാനഘട്ടം ഇസ്രായേലിലാണ് തുടങ്ങിയിരുന്നതെങ്കില്‍ ആ കീഴടക്കല്‍ വേലയ്ക്ക് ഒരര്‍ത്ഥവും ഉണ്ടാകുമായിരുന്നില്ല. ആ വേല ചൈനയില്‍ ചെയ്യപ്പെടുമ്പോള്‍, അത് നിങ്ങളില്‍ ചെയ്യപ്പെടുമ്പോള്‍, അത് ഏറ്റവും പ്രാധാന്യമുള്ളതായിത്തീരും. നിങ്ങളാണ് ജനങ്ങളില്‍ ഏറ്റവും താഴ്ന്നവര്‍, ഏറ്റവും കുറഞ്ഞ പദവിയുള്ളവര്‍, നിങ്ങളാണ് ഈ സമൂഹത്തിന്റെ ഏറ്റവും താഴേത്തട്ടിലുള്ളവര്‍, നിങ്ങളാണ് തുടക്കത്തില്‍ ദൈവത്തെ ഏറ്റവും കുറച്ച് അംഗീകരിച്ചിട്ടുള്ളത്. നിങ്ങളാണ് ദൈവത്തില്‍ നിന്ന് ഏറ്റവും അകന്നുപോയവരും ഏറ്റവും കഠിനമായി ഉപദ്രവിക്കപ്പെട്ടവരും. വേലയുടെ ഈ ഘട്ടം കീഴടക്കലിനുവേണ്ടി മാത്രമായതിനാല്‍, ഭാവി സാക്ഷ്യം വഹിക്കാനായി നിങ്ങള്‍ തെരഞ്ഞെടുക്കപ്പെടുന്നത് ഏറ്റവും അനുയോജ്യമല്ലേ? കീഴടക്കല്‍ വേലയുടെ ആദ്യപടി നിങ്ങളുടെ മേലല്ല ചെയ്യപ്പെടുന്നതെങ്കില്‍ വരാനിരിക്കുന്ന കീഴടക്കല്‍വേല മുന്നോട്ടുകൊണ്ടുപോകുന്നത് ബുദ്ധിമുട്ടായിത്തീരും, കാരണം, തുടര്‍ന്നുവരുന്ന കീഴടക്കല്‍ വേലയുടെ ഫലങ്ങള്‍ ഇന്ന് ചെയ്യപ്പെടുന്ന ഈ വേലയുടെ വസ്തുതയെ അടിസ്ഥാനമാക്കിയാണ്. നിലവിലെ കീഴടക്കല്‍ വേല മൊത്തത്തിലുള്ള കീഴടക്കല്‍ വേലയുടെ തുടക്കം മാത്രമാണ്. നിങ്ങളാണ് കീഴടക്കപ്പെടേണ്ട ആദ്യത്തെ സംഘം; കീഴടക്കപ്പെടാനിരിക്കുന്ന എല്ലാ മനുഷ്യരാശിയുടേയും പ്രതിനിധികളാണ് നിങ്ങള്‍. യഥാര്‍ഥമായും അറിവുള്ളവര്‍ ദൈവം ഇന്ന് ചെയ്യുന്ന വേലയെല്ലാം മഹത്തരമാണെന്ന് മനസ്സിലാക്കും, ദൈവം ജനങ്ങളെ അവരുടെ ധിക്കാരം മനസ്സിലാക്കാന്‍ അനുവദിക്കുക മാത്രമല്ല, അവരുടെ പദവി വെളിപ്പെടുത്തുകയും ചെയ്യുന്നു. ദൈവത്തിന്റെ വചനങ്ങളുടെ ലക്ഷ്യവും അര്‍ത്ഥവും ആളുകളെ നിരുത്സാഹപ്പെടുത്തലല്ല, അവരെ മറിച്ചിടലുമല്ല. അവന്റെ വചനങ്ങളിലൂടെ പ്രബുദ്ധതയും വിമോചനവും നേടേണ്ടത് അവരുടെ ഉത്തരവാദിത്ത്വമാണ്. അവന്റെ വചനങ്ങളിലൂടെ അവരുടെ ആത്മാവിനെ ഉണര്‍ത്തുന്നതിനായാണിത്. ലോകത്തിന്റെ സൃഷ്ടി മുതല്‍ ദൈവം ഉണ്ടെന്ന് അറിയാതെയും വിശ്വസിക്കാതെയും മനുഷ്യന്‍ സാത്താന്റെ സാമ്രാജ്യത്തിന്‍ കീഴിലാണ് ജീവിച്ചത്. ഈ ആളുകളെ ദൈവത്തിന്റെ മഹത്തായ രക്ഷാപ്രവൃത്തിയില്‍ ഉള്‍പ്പെടുത്താനും ദൈവത്താല്‍ വളരെയധികം ഉയര്‍ത്തിക്കൊണ്ടുവരാനും കഴിയുമെന്നത് തീര്‍ച്ചയായും ദൈവത്തിന്റെ സ്‌നേഹമാണ് കാണിക്കുന്നത്; കാര്യങ്ങള്‍ ശരിക്കും ഗ്രഹിക്കുന്നവരെല്ലാം ഇത് വിശ്വസിക്കും. അത്തരം അറിവില്ലാത്തവരുടെ കാര്യമോ? അവര്‍ പറയും, ''ഓ, ഞങ്ങള്‍ മോവാബിന്റെ സന്തതികളാണെന്ന് ദൈവം പറയുന്നു; അവന്‍ സ്വന്തം വചനങ്ങളാല്‍ അത് പറഞ്ഞു. നമുക്ക് ഇപ്പോഴും ഒരു നല്ല ഫലം നേടാന്‍ കഴിയുമോ? ഞങ്ങളെ ആരാണ് മോവാബിന്റെ പിന്മുറക്കാരാക്കിയത്? പണ്ട് അവനെ ഇത്രമാത്രം എതിര്‍ക്കാന്‍ ഞങ്ങളെ പ്രേരിപ്പിച്ചത് ആരാണ്? ദൈവം നമ്മെ കുറ്റം വിധിക്കാന്‍ വന്നു; തുടക്കം മുതല്‍ തന്നെ അവന്‍ ഞങ്ങളെ എല്ലായ്‌പ്പോഴും എങ്ങനെയാണ് വിധിച്ചത് എന്ന് നിങ്ങള്‍ കാണുന്നില്ലേ? നമ്മള്‍ ദൈവത്തെ എതിര്‍ത്തതിനാല്‍, ഇങ്ങനെയാണ് നാം ശാസിക്കപ്പെടേണ്ടത്. ഈ വാക്കുകള്‍ ശരിയാണോ?' ഇന്ന് ദൈവം നിങ്ങളെ വിധിക്കുന്നു, നിങ്ങളെ ശാസിക്കുന്നു, നിങ്ങളെ കുറ്റം വിധിക്കുന്നു, എന്നാല്‍ നിന്നെ കുറ്റം വിധിക്കുന്നതിന്റെ ഉദ്ദേശ്യം നീ നിന്നെത്തന്നെ അറിയുന്നതിനാണ് എന്ന് നീ അറിയണം. ദൈവം നിന്നെ കുറ്റം വിധിക്കുന്നതും ശപിക്കുന്നതും ന്യായവിധി നടത്തുന്നതും, ശാസിക്കുന്നതും നിനക്ക് നിന്നെത്തന്നെ അറിയുവാനും നിന്റെ പ്രകൃതത്തില്‍ മാറ്റമുണ്ടാക്കുന്നതിനും, അതിലുപരി, നിനക്ക് സ്വന്തം മൂല്യം അറിയുവാനും വേണ്ടിയാണ്. ദൈവത്തിന്റെ എല്ലാ പ്രവൃത്തികളും നീതിനിഷ്ഠവും അവന്റെ പ്രകൃതത്തിനും അവന്റെ വേലയുടെ ആവശ്യകതകള്‍ക്കും അനുസൃതമാണെന്നും, ദൈവം വേലയെടുക്കുന്നത് മനുഷ്യന്റെ വിമോചനത്തിനായുള്ള അവന്റെ പദ്ധതിക്കനുസരിച്ചിട്ടാണെന്നും, അവന്‍ മനുഷ്യനെ സ്‌നേഹിക്കുകയും രക്ഷിക്കുകയും വിധിക്കുകയും ശാസിക്കുകയും ചെയ്യുന്ന നീതിനിഷ്ഠനായ ദൈവമാണെന്നും നീ അറിയുവാനായിട്ടാണ്. നിന്റെ പദവി വളരെ താഴ്ന്നതാണെന്നും നീ ദുഷിച്ചവനും അനുസരണയില്ലാത്തവനുമാണെന്നും മാത്രമേ നിനക്കറിവുള്ളൂ എങ്കില്‍, പക്ഷേ, നിന്നില്‍ ചെയ്യുന്ന ന്യായവിധിയിലൂടെയും ശാസനത്തിലൂടെയും ദൈവം അവന്റെ വിമോചനപ്രവൃത്തി വ്യക്തമാക്കാനാഗ്രഹിക്കുന്നു എന്ന് നിനക്ക് അറിവില്ലെങ്കില്‍ അനുഭവം നേടാനുള്ള ഒരു വഴിയും നിനക്കില്ല, മുന്നോട്ടുപോകുന്നതിനുള്ള കഴിവും അതിലും കുറച്ചേ നിനക്കുണ്ടാകൂ. ദൈവം വന്നിട്ടുള്ളത് കൊല്ലാനോ നശിപ്പിക്കാനോ അല്ല, മറിച്ച് വിധിക്കാനും ശപിക്കാനും ശാസിക്കാനും രക്ഷിക്കാനുമാണ്. അവന്റെ 6,000 വര്‍ഷത്തെ കാര്യനിര്‍വഹണ പദ്ധതി പൂര്‍ത്തിയാകുന്നതുവരെ—ഓരോ വിഭാഗത്തിലും പെട്ട മനുഷ്യന്റെ ഭാവി അവന്‍ വെളിപ്പെടുത്തുന്നതിന് മുമ്പ്—ഭൂമിയിലെ ദൈവത്തിന്റെ വേല വിമോചനത്തിനുവേണ്ടിയായിരിക്കും; അവനെ സ്‌നേഹിക്കുന്നവരെ പൂര്‍ണരാക്കുകയെന്നതും—സമ്പൂര്‍ണമായി—അവന്റെ ആധിപത്യത്തിന്‍ കീഴില്‍ അവരെ വിധേയപ്പെടുത്തുകയും മാത്രമാണ് അതിന്റെ ലക്ഷ്യം. ദൈവം ആളുകളെ എങ്ങനെ രക്ഷിച്ചാലും ശരി, പഴയ സാത്താന്യപ്രകൃതത്തില്‍ നിന്ന് ആളുകളെ വിടുവിച്ചിട്ടാണ് ഇതൊക്കെ ചെയ്യുന്നത്; അതായത്, സചേതനത്വത്തെ തേടാന്‍ പ്രേരിപ്പിക്കുന്നതിലൂടെ ദൈവം മനുഷ്യരെ വിമോചിപ്പിക്കുന്നു. അവര്‍ അങ്ങനെ ചെയ്യുന്നില്ലെങ്കില്‍, ദൈവത്തിന്റെ വിമോചനം സ്വീകരിക്കാന്‍ അവര്‍ക്ക് ഒരു മാര്‍ഗവുമില്ല. വിമോചനം ദൈവത്തിന്റെ തന്നെ വേലയാണ്, സചേതനത്വത്തെ തേടല്‍ വിമോചനം സ്വീകരിക്കുന്നതിന് മനുഷ്യന്‍ ഏറ്റെടുക്കേണ്ടുന്ന ഒന്നാണ്. മനുഷ്യന്റെ ദൃഷ്ടിയില്‍ വിമോചനം എന്നത് ദൈവസ്‌നേഹമാണ്, ദൈവത്തിന്റെ സ്‌നേഹം എന്നത് ശാസന, ന്യായവിധി, ശാപങ്ങള്‍ എന്നിവയാകാന്‍ തരമില്ല; വിമോചനം എന്നത് സ്‌നേഹം, അനുകമ്പ, അതിലുപരി, സാന്ത്വന വചനങ്ങളും ഒപ്പം ദൈവം ചൊരിയുന്ന അതിരുകളില്ലാത്ത അനുഗ്രഹങ്ങളും അടങ്ങിയതായിരിക്കണം. ദൈവം മനുഷ്യനെ രക്ഷിക്കുമ്പോള്‍, മനുഷ്യര്‍ക്ക് അവരുടെ ഹൃദയങ്ങള്‍ ദൈവത്തിന് നല്‍കാന്‍ കഴിയുന്ന വിധത്തില്‍ അനുഗ്രഹങ്ങളാലും കൃപയാലും അവരെ സ്വാധീനിച്ചുകൊണ്ടാണ് അത് ചെയ്യുന്നതെന്ന് ആളുകള്‍ വിശ്വസിക്കുന്നു. അതായത്, ദൈവത്തിന്റെ മനുഷ്യരെ രക്ഷിക്കല്‍ എന്നത് മനുഷ്യനില്‍ അവന്റെ സ്പര്‍ശനമാണ്. ഇത്തരം വിമോചനം ഒരു കരാറിലേര്‍പ്പെടുന്നതിലൂടെയാണ് ചെയ്യപ്പെടുന്നത്. ദൈവം അവര്‍ക്ക് നൂറ് മടങ്ങ് നല്‍കുമ്പോള്‍ മാത്രമേ മനുഷ്യന്‍ ദൈവനാമത്തിനു മുന്നില്‍ സമര്‍പ്പിക്കുവാനും അവനുവേണ്ടി നന്നായി പ്രവര്‍ത്തിക്കാനും അവന് മഹത്വം കൊണ്ടുവരാനും ശ്രമിക്കൂ. ദൈവം മനുഷ്യവര്‍ഗത്തിനായി ഉദ്ദേശിക്കുന്നത് ഇതല്ല. ദുഷിച്ച മനുഷ്യരാശിയെ രക്ഷിക്കുന്നതിന് വേണ്ടിയാണ് ദൈവം ഭൂമിയില്‍ വേല ചെയ്യാന്‍ വന്നിട്ടുള്ളത്; ഇതില്‍ വ്യാജമൊന്നുമില്ല. ഉണ്ടായിരുന്നെങ്കില്‍, തന്റെ വേല ചെയ്യാന്‍ തീര്‍ച്ചയായും ദൈവം വ്യക്തിപരമായി വരില്ലായിരുന്നു. മുന്‍കാലങ്ങളില്‍, അങ്ങേയറ്റം സ്‌നേഹവും അനുകമ്പയും കാണിക്കുന്നത് ദൈവത്തിന്റെ വിമോചന മാര്‍ഗങ്ങളില്‍ ഉള്‍പ്പെട്ടിരുന്നു—ദൈവം തന്റേതെല്ലാം മുഴുവന്‍ മനുഷ്യരാശിക്കും പകരമായി സാത്താന് നല്‍കുന്നത്രത്തോളം. വര്‍ത്തമാനകാലം ഭൂതകാലത്തെപ്പോലെയല്ല: ഇന്ന് നിങ്ങളില്‍ ചൊരിയപ്പെട്ട വിമോചനം അന്ത്യനാളുകളുടെ സമയത്ത് സംഭവിച്ചതാണ്, ഓരോന്നിനെയും അതിന്റെ തരമനുസരിച്ച് വര്‍ഗീകരിക്കുന്ന സമയത്ത്. നിങ്ങളുടെ വിമോചനത്തിന്റെ മാര്‍ഗം സ്‌നേഹമോ അനുകമ്പയോ അല്ല, മറിച്ച് മനുഷ്യനെ കൂടുതല്‍ സമഗ്രമായി രക്ഷിക്കുന്നതിനായുള്ള ശിക്ഷയും ന്യായവിധിയുമാണ്. അതിനാല്‍, നിങ്ങള്‍ക്ക് ലഭിക്കുന്നത് ശാസന, ന്യായവിധി, നിഷ്‌കരുണമായ പ്രഹരം എന്നിവ മാത്രമാണ്. എന്നാല്‍ ഇത് അറിയുക: ഹൃദയശൂന്യമായ ഈ പ്രഹരത്തില്‍ നിസ്സാരമായ ശിക്ഷ പോലുമില്ല. എന്റെ വചനങ്ങള്‍ എത്ര കഠിനമായിരുന്നാലും ശരി, തീര്‍ത്തും ഹൃദയശൂന്യമെന്ന് തോന്നാവുന്ന ഏതാനും വചനങ്ങള്‍ മാത്രമേ നിങ്ങള്‍ക്ക് മേല്‍ പതിക്കുകയുള്ളൂ. ഞാന്‍ എത്രതന്നെ രോഷാകുലനാണെങ്കിലും ശരി, നിങ്ങളുടെ മേല്‍ വര്‍ഷിക്കപ്പെടുന്നത് ശിക്ഷണത്തിന്റെ വചനങ്ങള്‍ മാത്രമാണ്. ഞാന്‍ നിങ്ങളെ ദ്രോഹിക്കാനോ വധിക്കാനോ ഉദ്ദേശിക്കുന്നില്ല. ഇതെല്ലാം വസ്തുതയല്ലേ? അറിയുക, ഇക്കാലത്ത്, നീതിബോധമുള്ള ന്യായവിധിയും ഹൃദയശൂന്യമായ ശുദ്ധീകരണവും ശാസനയുമെല്ലാം വിമോചനത്തിനുവേണ്ടിയാണ്. ഇന്ന് ഓരോന്നും തരമനുസരിച്ച് വര്‍ഗീകരിക്കപ്പെട്ടുണ്ടോ, മനുഷ്യന്റെ വിഭാഗങ്ങള്‍ വെളിവാക്കപ്പെട്ടിട്ടുണ്ടോ എന്നത് കണക്കാക്കാതെ തന്നെ ദൈവത്തിന്റെ വചനങ്ങളുടേയും വേലയുടേയും എല്ലാം ലക്ഷ്യം ദൈവത്തെ ശരിക്കും സ്‌നേഹിക്കുന്നവരെ രക്ഷിക്കുക എന്നതാണ്. നീതിബോധമുളള ന്യായവിധി കൊണ്ടുവന്നത് മനുഷ്യനെ ശുദ്ധീകരിക്കുന്നതിനാണ്, ഹൃദയശൂന്യമായ ശുദ്ധീകരണം നടത്തിയത് അവരെ ശുചീകരിക്കാന്‍ വേണ്ടിയാണ്; കഠിനമായ വചനങ്ങളും ശാസനയും ശുദ്ധീകരണത്തിനും വിമോചനത്തിനും വേണ്ടിയാണ്. അതിനാല്‍, ഇന്നത്തെ വിമോചനത്തിന്റെ രീതി കഴിഞ്ഞ കാലത്തിന്റേതല്ല. ഇന്ന് നീതിബോധമുള്ള ന്യായവിധിയിലൂടെ നിങ്ങള്‍ക്ക് വിമോചനം കൊണ്ടുവരപ്പെട്ടു, ഓരോന്നിനേയും തരമനുസരിച്ച് വര്‍ഗീകരിക്കുന്നതിന് ഇത് നല്ലൊരു ഉപകരണമാണ്. അതിലുപരി, നിഷ്‌കരുണമായ ശാസന നിങ്ങളുടെ പരമമായ വിമോചനമായി ഭവിക്കുന്നു—അങ്ങനെയുള്ള ശാസനയ്ക്കും ന്യായവിധിക്കും മുന്നില്‍ നിങ്ങള്‍ക്ക് എന്താണ് പറയാനുള്ളത്? നിങ്ങള്‍ എക്കാലവും വിമോചനം ആസ്വദിച്ചിട്ടില്ലേ, തുടക്കം മുതല്‍ ഒടുക്കം വരെ? മനുഷ്യജന്മമെടുത്ത ദൈവത്തെ നിങ്ങള്‍ കാണുകയും അവന്റെ സര്‍വ്വശക്തിത്വവും ജ്ഞാനവും തിരിച്ചറിയുകയും ചെയ്തിട്ടുണ്ട്. ഇതുകൂടാതെ നിങ്ങള്‍ ആവര്‍ത്തിച്ചുള്ള പ്രഹരവും ശിക്ഷണവും അനുഭവിച്ചിട്ടുണ്ട്. എന്നിരുന്നാലും, പരമമായ കൃപ കൂടി നിങ്ങള്‍ സ്വീകരിച്ചിട്ടില്ലേ? നിങ്ങളുടെ അനുഗ്രഹങ്ങള്‍ മറ്റാരുടേതിനേക്കാളും വലുതല്ലേ? സോളമന്‍ ആസ്വദിച്ച മഹത്വത്തേക്കാളും സമ്പത്തിനേക്കാളും സമൃദ്ധമാണ് നിങ്ങളുടെ കൃപകള്‍! ഇതിനെക്കുറിച്ച് ചിന്തിച്ചുനോക്കൂ: നിങ്ങളെ രക്ഷിക്കുന്നതിന് പകരം കുറ്റം വിധിക്കുകയും ശിക്ഷിക്കുകയുമായിരുന്നു എന്റെ വരവിന്റെ ഉദ്ദേശ്യമെങ്കില്‍ നിങ്ങളുടെ ദിനങ്ങള്‍ ഇത്രത്തോളം നീളുമായിരുന്നോ? ജഡത്തിന്റേയും രക്തത്തിന്റേതുമായ പാപികളായ നിങ്ങള്‍ക്ക് ഇന്നുവരെ അതിജീവിക്കാന്‍ കഴിയുമായിരുന്നോ? എന്റെ ലക്ഷ്യം നിങ്ങളെ ശിക്ഷിക്കുക എന്നത് മാത്രമായിരുന്നെങ്കില്‍ ഞാന്‍ എന്തിന് മനുഷ്യജന്മമെടുക്കുകയും ഇത്രയും വലിയൊരു ഉദ്യമത്തിന് പുറപ്പെടുകയും ചെയ്തു? കേവലം ഒരൊറ്റ വചനം അരുളിചെയ്യുന്നതിലൂടെ മാത്രം വെറും നശ്വരരായ നിങ്ങളെ ശിക്ഷിക്കാമായിരുന്നില്ലേ? നിങ്ങളെ മനഃപൂര്‍വം കുറ്റം വിധിച്ചതിന് ശേഷം ഇപ്പോഴും നിങ്ങളെ ഞാന്‍ നശിപ്പിക്കേണ്ട ആവശ്യമുണ്ടോ? എന്റെ ഈ വചനങ്ങള്‍ നിങ്ങള്‍ ഇപ്പോഴും വിശ്വസിക്കുന്നില്ലേ? സ്‌നേഹത്തിലൂടെയും അനുകമ്പയിലൂടെയും മാത്രം എനിക്ക് മനുഷ്യനെ രക്ഷിക്കാന്‍ കഴിയുമോ? അതോ, മനുഷ്യനെ രക്ഷിക്കാന്‍ ക്രൂശീകരണം മാത്രമേ ഞാന്‍ ഉപയോഗിക്കാവൂ എന്നുണ്ടോ? മനുഷ്യനെ പൂര്‍ണമായി അനുസരണയുള്ളവനാക്കാന്‍ എന്റെ നീതിബോധമുള്ള പ്രകൃതം അല്ലേ കൂടുതല്‍ അഭികാമ്യമായിട്ടുള്ളത്? മനുഷ്യനെ പൂര്‍ണമായി രക്ഷിക്കാന്‍ അത് കൂടുതല്‍ പ്രാപ്തമല്ലേ?

എന്റെ വചനങ്ങള്‍ കര്‍ക്കശമായിരിക്കാമെങ്കിലും, അവയെല്ലാം മനുഷ്യന്റെ വിമോചനത്തിനായി പറയപ്പെടുന്നു, എന്തെന്നാല്‍ ഞാന്‍ വചനങ്ങള്‍ അരുളിചെയ്യുക മാത്രമാണ് ചെയ്യുന്നത്, മനുഷ്യന്റെ ജഡത്തെ ശിക്ഷിക്കുന്നില്ല. ഈ വചനങ്ങള്‍ മനുഷ്യനെ വെളിച്ചത്തില്‍ ജീവിക്കാനും വെളിച്ചം ഉണ്ടെന്ന് അറിയാനും വെളിച്ചം വിലപ്പെട്ടതാണെന്ന് അറിയാനും അതിലുപരിയായി, ഈ വചനങ്ങള്‍ അവര്‍ക്ക് എത്രത്തോളം പ്രയോജനകരമാണെന്ന് അറിയാനും, ഒപ്പം ദൈവം വിമോചനമാണെന്ന് അറിയാനും കാരണമാകുന്നു. ശാസനയുടേയും ന്യായവിധിയുടെയും പല വചനങ്ങളും ഞാന്‍ അരുളിചെയ്തിട്ടുണ്ടെങ്കിലും അവ പ്രതിനിധാനം ചെയ്യുന്ന കാര്യങ്ങള്‍ നിങ്ങളില്‍് പ്രവൃത്തിയില്‍ വരുത്തിയിട്ടില്ല. എന്റെ വേല ചെയ്യാനും എന്റെ വചനങ്ങള്‍ അരുളിചെയ്യാനും വേണ്ടിയാണ് ഞാന്‍ വന്നിരിക്കുന്നത്. എന്റെ വചനങ്ങള്‍ കര്‍ശനമായേക്കാമെങ്കിലും അവ അരുളിചെയ്യപ്പെട്ടത് നിങ്ങളിലെ ജീര്‍ണതയുടേയും ധിക്കാരത്തിന്റേയും ന്യായവിധിയായിട്ടാണ്. ഇങ്ങനെ ചെയ്യുന്നതിന്റെ ലക്ഷ്യം സാത്താന്റെ സാമ്രാജ്യത്തില്‍ നിന്ന് മനുഷ്യനെ രക്ഷിക്കുക എന്നുതന്നെയാണ്; മനുഷ്യനെ രക്ഷിക്കാന്‍ വേണ്ടി ഞാന്‍ എന്റെ വചനങ്ങള്‍ ഉപയോഗിക്കുന്നു. എന്റെ വചനങ്ങള്‍ കൊണ്ട് മനുഷ്യനെ ദ്രോഹിക്കുകയല്ല എന്റെ ലക്ഷ്യം. എന്റെ വേലയില്‍ ഫലങ്ങള്‍ നേടുന്നതിന് വേണ്ടിയാണ് എന്റെ വചനങ്ങള്‍ കര്‍ക്കശമാവുന്നത്. അത്തരം വേലയിലൂടെ മാത്രമേ മനുഷ്യന് അവരെത്തന്നെ മനസ്സിലാക്കാനും അവരുടെ അനുസരണയില്ലാത്ത പ്രകൃതത്തില്‍ നിന്ന് വിടുതല്‍ നേടാനും കഴിയൂ. വചനങ്ങളുടെ വേലയുടെ ഏറ്റവും വലിയ പ്രാധാന്യം സത്യം ഗ്രഹിച്ചുകൊണ്ട് അത് അനുഷ്ഠിക്കാന്‍ ആളുകള്‍ക്ക് കഴിവ് നല്‍കുന്നു എന്നതും അവരുടെ പ്രകൃതത്തില്‍ മാറ്റങ്ങള്‍ നേടിയെടുക്കാനും അവരവരെക്കുറിച്ചും ദൈവത്തിന്റെ വേലയെക്കുറിച്ചും അറിവു നേടാനും കഴിവുനല്‍കുന്നു എന്നതുമാണ്. വചനങ്ങള്‍ അരുളിചെയ്യുന്നതിലൂടെ മാത്രം വേല ചെയ്താലേ ദൈവവും മനുഷ്യനും തമ്മിലുള്ള ആശയവിനിമയം സാധ്യമാകൂ, വചനങ്ങള്‍ക്ക് മാത്രമേ സത്യത്തെ വിശദീകരിക്കാനും കഴിയൂ. ഇങ്ങനെ പ്രവര്‍ത്തിക്കുന്നതാണ് മനുഷ്യനെ കീഴടക്കുന്നതിനുള്ള ഏറ്റവും മികച്ച വഴി. വചനങ്ങളുടെ അരുളിചെയ്യലിനൊഴികെ മറ്റൊരു രീതിക്കും സത്യത്തെക്കുറിച്ചും ദൈവത്തിന്റെ വേലയെക്കുറിച്ചും വ്യക്തതയേറിയ ഒരു ഗ്രാഹ്യം ആളുകള്‍ക്ക് നല്‍കാന്‍ കഴിയില്ല. അങ്ങനെ, അവന്റെ വേലയുടെ അവസാനഘട്ടത്തില്‍ മനുഷ്യര്‍ ഇതുവരെ ഗ്രഹിച്ചിട്ടില്ലാത്ത എല്ലാ സത്യങ്ങളും നിഗൂഢതകളും അവര്‍ക്കുമുന്നില്‍ തുറക്കുന്നതിനും ദൈവത്തില്‍ നിന്ന് സത്യമാര്‍ഗവും സചേതനത്വവും നേടാന്‍ അവരെ അനുവദിക്കുന്നതിനും അങ്ങനെ അവന്റെ ഹിതം നിറവേറ്റുന്നതിനുമായി ദൈവം മനുഷ്യനോട് സംസാരിക്കുന്നു. മനുഷ്യനില്‍ ദൈവത്തിന്റെ വേലയുടെ ലക്ഷ്യം ദൈവഹിതം നിറവേറ്റാന്‍ മനുഷ്യനെ പ്രാപ്തനാക്കുക എന്നതാണ്. ഇത് ചെയ്യപ്പെടുന്നത് അവര്‍ക്ക് വിമോചനം കൊണ്ടുവരുന്നതിനുവേണ്ടിയാണ്. അതുകൊണ്ട്, മനുഷ്യനെ ദൈവം വിമോചിപ്പിക്കുന്ന വേളയില്‍ ദൈവം അവരെ ശിക്ഷിക്കുന്ന വേല ചെയ്യുന്നില്ല. മനുഷ്യന് വിമോചനം കൊണ്ടുവരുന്ന സമയത്ത് ദൈവം തിന്മയെ ശിക്ഷിക്കുകയോ നന്മയ്ക്ക് പ്രതിഫലം നല്‍കുകയോ ചെയ്യുന്നില്ല, വിവിധ വിഭാഗം മനുഷ്യരുടെ ലക്ഷ്യസ്ഥാനങ്ങള്‍ അവന്‍ വെളിപ്പെടുത്തുന്നുമില്ല. മറിച്ച്, അവന്റെ വേലയുടെ അവസാന ഘട്ടം പൂര്‍ത്തിയായതിന് ശേഷം മാത്രമേ തിന്മയെ ശിക്ഷിക്കുകയും നന്മയ്ക്ക് പ്രതിഫലം നല്‍കുകയും ചെയ്യുന്ന വേല ദൈവം നടത്തുകയുള്ളൂ. അപ്പോള്‍ മാത്രമേ വ്യത്യസ്ത തരം ആളുകളുടെ അന്ത്യം ദൈവം വെളിപ്പെടുത്തുകയുളളൂ. ശിക്ഷിക്കപ്പെടുന്നവര്‍ യഥാര്‍ഥത്തില്‍ രക്ഷപ്പെടുത്താനാവാത്തവരായിരിക്കും, രക്ഷിക്കപ്പെട്ടവര്‍ ദൈവത്തിന്റെ മനുഷ്യവിമോചനവേളയില്‍ അവന്റെ വിമോചനം നേടിയവരായിരിക്കും. ദൈവത്തിന്റെ വിമോചനപ്രവൃത്തി നടന്നുകൊണ്ടിരിക്കുമ്പോള്‍ രക്ഷപ്പെടുത്താവുന്ന ഓരോ വ്യക്തിയേയും സാധ്യമായിടത്തോളം രക്ഷപ്പെടുത്തും, അവരാരും തന്നെ ഉപേക്ഷിക്കപ്പെടില്ല, കാരണം ദൈവത്തിന്റെ വേലയുടെ ലക്ഷ്യം മനുഷ്യനെ രക്ഷിക്കുക എന്നതാണ്. ദൈവം മനുഷ്യനെ വിമോചിപ്പിക്കുന്ന വേളയില്‍, അവരുടെ പ്രകൃതത്തില്‍ ഒരു മാറ്റവും കൈവരിക്കാന്‍ കഴിയാത്തവരെല്ലാം—ഒപ്പം തന്നെ, ദൈവത്തിന് പൂര്‍ണമായും കീഴടങ്ങാന്‍ കഴിയാത്തവര്‍—ശിക്ഷയുടെ ലക്ഷ്യമായിത്തീരും. വേലയുടെ ഈ ഘട്ടം—വചനങ്ങളുടെ വേല—ആളുകള്‍ക്ക് ഗ്രാഹ്യമില്ലാത്ത എല്ലാ മാര്‍ഗങ്ങളും നിഗൂഢതകളും മനുഷ്യര്‍ക്കായി തുറക്കും, അങ്ങനെ അവര്‍ക്ക് ദൈവഹിതവും ദൈവം അവരില്‍ നിന്ന് ആവശ്യപ്പെടുന്നതും ഗ്രഹിക്കാന്‍ കഴിയും, അങ്ങനെ അവര്‍ക്ക് ദൈവത്തിന്റെ വചനങ്ങള്‍ പ്രായോഗികമാക്കുന്നതിനും അവരുടെ പ്രകൃതത്തില്‍ മാറ്റങ്ങള്‍ നേടിയെടുക്കുന്നതിനുമുള്ള മുന്നുപാധികള്‍ നേടാനും കഴിയും. അവന്റെ വേല ചെയ്യുന്നതിന് ദൈവം വചനങ്ങള്‍ മാത്രമേ ഉപയോഗിക്കുന്നുള്ളൂ. അല്പം ധിക്കാരിയാണെന്നുവെച്ച് ദൈവം ആളുകളെ ശിക്ഷിക്കാറില്ല; ഇത് വിമോചനവേലയുടെ കാലമായതുകൊണ്ടാണത്. ധിക്കാരം കാണിക്കുന്നവര്‍ ആരെങ്കിലും ശിക്ഷിക്കപ്പെടുമായിരുന്നെങ്കില്‍, ആര്‍ക്കും തന്നെ മോചിപ്പിക്കപ്പെടാനുള്ള അവസരം ഉണ്ടാകുമായിരുന്നില്ല; എല്ലാവരും ശിക്ഷിക്കപ്പെടുകയും ഹേഡീസില്‍ വീഴുകയും ചെയ്യും. മനുഷ്യനെ വിധിക്കുന്ന വചനങ്ങളുടെ ലക്ഷ്യം തങ്ങളെത്തന്നെ അറിയാനും ദൈവത്തിന് കീഴ്‌പെടാനും അവരെ അനുവദിക്കുക എന്നതാണ്; അത്തരം ന്യായവിധിയിലൂടെ അവരെ ശിക്ഷിക്കാനല്ല. വചനവേലയുടെ വേളയില്‍ പലരും തങ്ങളുടെ ധിക്കാരവും ധാര്‍ഷ്ട്യവും മനുഷ്യജന്മമെടുത്ത ദൈവത്തോടുള്ള അനുസരണക്കേടും തുറന്നുകാണിക്കും. എന്നിരുന്നാലും, ഇതിന്റെ ഫലമായി ഈ മുഴുവന്‍ ആളുകളെയും അവന്‍ ശിക്ഷിക്കുകയില്ല. പകരം അങ്ങേയറ്റം ദുഷിച്ചവരെയും രക്ഷിക്കാനാവാത്തവരേയും മാറ്റിനിര്‍ത്തുക മാത്രം ചെയ്യും. അവരുടെ ജഡം അവന്‍ സാത്താന് നല്‍കും, ചിലരുടെ കാര്യത്തില്‍ അവരുടെ ജഡത്തെ അവന്‍ നശിപ്പിക്കും. അവശേഷിക്കുന്നവര്‍ പിന്തുടരുന്നതും കൈകാര്യം ചെയ്യപ്പെടുന്നതും വെട്ടിയൊരുക്കുന്നതും അനുഭവിക്കുന്നത് തുടരുകയും ചെയ്യും. പിന്തുടരുന്ന സമയത്ത് കൈകാര്യം ചെയ്യപ്പെടുന്നതിനേയും വെട്ടിയൊരുക്കപ്പെടുന്നതിനേയും ഈ മനുഷ്യര്‍ക്ക് അപ്പോഴും അംഗീകരിക്കാന്‍ കഴിവില്ലെങ്കില്‍, അവര്‍ കൂടുതല്‍ക്കൂടുതല്‍ ജീര്‍ണതയിലേക്ക് പോകുന്നുവെങ്കില്‍, അവര്‍ക്ക് വിമോചനത്തിനുള്ള അവസരം നഷ്ടപ്പെടും. വചനങ്ങളാല്‍ കീഴ്‌പ്പെടുത്തപ്പെടുന്നതിന് സ്വയം സമര്‍പ്പിച്ച ഓരോ വ്യക്തിക്കും വിമോചനത്തിന് ധാരാളം അവസരങ്ങളുണ്ട്; ഈ ഓരോ വ്യക്തികളുടേയും വിമോചനം ദൈവത്തിന്റെ അങ്ങേയറ്റത്തെ അലിവ് കാണിക്കും. മറ്റൊരുതരത്തില്‍ പറഞ്ഞാല്‍, അവരോട് അങ്ങേയറ്റത്തെ സഹിഷ്ണുത കാണിക്കപ്പെടും. തെറ്റായ പാതയില്‍ നിന്ന് ആളുകള്‍ പിന്തിരിയുന്നിടത്തോളം, അവര്‍ക്ക് പശ്ചാത്തപിക്കാന്‍ കഴിയുന്നിടത്തോളം കാലം, അവന്റെ വിമോചനം നേടിയെടുക്കാനുള്ള അവസരങ്ങള്‍ ദൈവം അവര്‍ക്ക് നല്‍കും. മനുഷ്യര്‍ ആദ്യം ദൈവത്തെ ധിക്കരിച്ചപ്പോള്‍ അവരെ വധിക്കാന്‍ അവന് ആഗ്രഹമുണ്ടായിരുന്നില്ല, മറിച്ച്, അവരെ രക്ഷിക്കാന്‍ അവനാല്‍ കഴിയുന്നതെല്ലാം ചെയ്തു. ഒരാള്‍ക്ക് വിമോചനത്തിനുള്ള ഒരു സാധ്യതയുമില്ലെങ്കില്‍ ദൈവം അവരെ മാറ്റിനിര്‍ത്തും. ദൈവം ചില ആളുകളെ ശിക്ഷിക്കുന്നതില്‍ അമാന്തം കാണിക്കുന്നുവെങ്കില്‍, അതിന്റെ കാരണം രക്ഷിക്കാനാവുന്നവരെയെല്ലാം രക്ഷിക്കാന്‍ അവന്‍ ആഗ്രഹിക്കുന്നു എന്നതാണ്. അവന്‍ വചനങ്ങളിലൂടെ മാത്രം ആളുകളെ വിധിക്കുകയും, പ്രബുദ്ധരാക്കുകയും നയിക്കുകയും ചെയ്യുന്നു, അവരെ വധിക്കാന്‍ ഒരു ദണ്ഡ് ഉപയോഗിക്കുന്നില്ല. മനുഷ്യന് വിമോചനം കൊണ്ടുവരുന്നതിനായി വചനങ്ങള്‍ ഉപയോഗിക്കുന്നു എന്നതാണ് അവസാനഘട്ടവേലയുടെ ലക്ഷ്യവും പ്രാധാന്യവും.


തന്റെ സങ്കൽപ്പങ്ങളിൽ ദൈവത്തെ പരിമിതപ്പെടുത്തിയ മനുഷ്യന് എങ്ങനെ അവന്റെ വെളിപാടുകൾ സ്വീകരിക്കാനാകും?

ദൈവത്തിന്റെ പ്രവർത്തനം എല്ലായ്പ്പോഴും മുന്നോട്ടു പോകുന്നു, അവന്റെ പ്രവർത്തനത്തിന്റെ ലക്ഷ്യത്തിനു മാറ്റം വരുന്നില്ലെങ്കിലും അവന്റെ പ്രവർത്തന വിധങ്ങൾ എപ്പോഴും മാറിക്കൊണ്ടിരിക്കും. ദൈവത്തെ പിന്തുടരുന്നവരും നിരന്തരം മാറ്റത്തിനു വിധേയരായിക്കൊണ്ടിരിക്കുന്നു എന്നാണ് അതിനർത്ഥം. ദൈവം എത്രയും കൂടുതൽ പ്രവർത്തിക്കുന്നുവോ, മനുഷ്യന്റെ ദൈവജ്ഞാനം അത്രയും അഗാധമായിത്തീരുന്നു. ദൈവത്തിന്റെ പ്രവർത്തനത്തിന് അനുഗുണമായ മാറ്റങ്ങൾ മനുഷ്യന്റെ പ്രകൃതത്തിലും സംഭവിക്കുന്നു. എന്നാൽ, പരിശുദ്ധാത്മാവിന്റെ പ്രവർത്തനങ്ങളെക്കുറിച്ച് അറിയാത്തവരും സത്യം അറിയാത്ത ബുദ്ധിശൂന്യരായ ആളുകളും ദൈവത്തെ ചെറുക്കാൻ തുടങ്ങുന്നതിനു കാരണം ദൈവത്തിന്റെ പ്രവർത്തനം നിരന്തരം മാറിക്കൊണ്ടിരിക്കുന്നു എന്നതാണ്. ദൈവത്തിന്റെ പ്രവർത്തനം ഒരിക്കലും മനുഷ്യന്റെ ധാരണകളുമായി പൊരുത്തപ്പെടുന്നില്ല. കാരണം അവന്റെ പ്രവർത്തനങ്ങൾ ഒരിക്കലും പഴ‍യതല്ല, എപ്പോഴും പുതിയതാണ്, അവൻ ഒരിക്കലും പഴയ പ്രവർത്തനങ്ങൾ ആവർത്തിക്കുന്നില്ല, മുമ്പൊരിക്കലും ചെയ്തിട്ടില്ലാത്ത പ്രവർത്തനങ്ങളുമായി മുന്നോട്ടു പോകുകയും ചെയ്യുന്നു. ദൈവം തന്റെ പ്രവർത്തനങ്ങൾ ആവർത്തിക്കാതിരിക്കുകയും മനുഷ്യൻ ദൈവത്തിന്റെ ഇപ്പോഴത്തെ പ്രവർത്തനത്തെ പഴയ പ്രവർത്തനവുമായി താരതമ്യം ചെയ്യുകയും ചെയ്യുന്നതിനാൽ, ദൈവത്തിന് പുതുയുഗത്തിലെ പ്രവർത്തനത്തിന്റെ ഓരോ ഘട്ടവും നിർവഹിക്കാൻ അതിയായ ബുദ്ധിമുട്ടായിരിക്കുന്നു. മനുഷ്യന് വളരെയധികം ബുദ്ധിമുട്ടുകൾ ഉണ്ട്! അവന്റെ ചിന്താഗതികൾ വല്ലാതെ യാഥാസ്ഥിതികമാണ്! ദൈവത്തിന്റെ പ്രവർത്തനങ്ങൾ ആർക്കുമറിയില്ല, എന്നാൽ, എല്ലാവരും അതിനു പരിധി നിർണയിക്കുന്നു. ദൈവത്തെ കൈവിടുമ്പോൾ മനുഷ്യന് ജീവനും സത്യവും ദൈവാനുഗ്രഹങ്ങളും നഷ്ടമാകുന്നു. എന്നിട്ടും അവൻ ജീവിതത്തെയോ സത്യത്തെയോ, എന്തിന്, ദൈവം മനുഷ്യരാശിക്കു മേൽ ചൊരിയുന്ന മഹത്തരമായ അനുഗ്രഹങ്ങളെയോ സ്വീകരിക്കുന്നില്ല. ദൈവത്തെ സ്വന്തമാക്കാൻ എല്ലാ മനുഷ്യരും ആഗ്രഹിക്കുന്നു, എന്നാൽ, ദൈവത്തിന്റെ പ്രവർത്തനത്തിലെ മാറ്റങ്ങളൊന്നും സഹിക്കാൻ അവർക്കു സാധിക്കുന്നുമില്ല. ദൈവത്തിന്റെ പ്രവർത്തനം മാറ്റമില്ലാത്തതാണെന്നും അത് എന്നും ഒരേപോലെ തുടരുമെന്നുമാണ് ദൈവത്തിന്റെ പുതിയ പ്രവർത്തനത്തെ സ്വീകരിക്കാത്തവർ വിശ്വസിക്കുന്നത്. ദൈവത്താൽ നിത്യമായ വിമോചനം പ്രാപിക്കാൻ ന്യായപ്രമാണം അനുസരിച്ചാൽ മാത്രം മതിയെന്നും, പാപങ്ങളെപ്രതി പശ്ചാത്തപിക്കുകയും അവ ഏറ്റുപറയുകയും ചെയ്യുന്നിടത്തോളം ദൈവഹിതം നിറവേറ്റപ്പെടും എന്നുമാണ് അവരുടെ വിശ്വാസം. ന്യായപ്രമാണത്തിനു കീഴിലുള്ള ദൈവവും മനുഷ്യനു വേണ്ടി ക്രൂശിതനായ ദൈവവും മാത്രമാണ് ദൈവം എന്ന അഭിപ്രായമുള്ളവരാണ് അവർ; ദൈവം ബൈബിളിനെ മറികടക്കരുത് എന്നതും അവന് അതിനു സാധിക്കില്ല എന്നതും അവരുടെ അഭിപ്രായമാണ്. കൃത്യമായി ഈ അഭിപ്രായങ്ങളാണ് അവരെ പഴഞ്ചൻ നിയമങ്ങളിൽ ബന്ധിക്കുകയും കാലഹരണപ്പെട്ട ചട്ടങ്ങളിൽ തറച്ചിടുകയും ചെയ്തിരിക്കുന്നത്. ദൈവത്തിന്റെ പുതിയ പ്രവർത്തനം എന്തു തന്നെയായാലും അതു പ്രവചനങ്ങളിലൂടെ സാധൂകരിക്കപ്പെടുന്നതാകണം എന്നും അത്തരം പ്രവർത്തനങ്ങളുടെ ഓരോ ഘട്ടത്തിലും അവനെ “യഥാർഥ” ഹൃദയത്തോടെ പിന്തുടരുന്നവർക്ക് വെളിപാടുകൾ കിട്ടിക്കൊണ്ടിരിക്കണം എന്നും അങ്ങനെയല്ലെങ്കിൽ അത് ദൈവത്തിന്റെ പ്രവർത്തനം ആയിരിക്കില്ല എന്നും വിശ്വസിക്കുന്നവർ അതിലേറെയാണ്. അല്ലെങ്കിൽ തന്നെ, ദൈവത്തെ അറിയുക എന്നത് മനുഷ്യന് ഒട്ടും എളുപ്പമുള്ള കാര്യമല്ല. ഇതിനു പുറമേ മനുഷ്യന്റെ യുക്തിരഹിതമായ ഹൃദയവും, അഹംഭാവവും ഗർവും നിറഞ്ഞ അവന്റെ നിഷേധ പ്രകൃതവും കൂടിയാകുമ്പോൾ ദൈവത്തിന്റെ പുതിയ പ്രവർത്തനത്തെ സ്വീകരിക്കാൻ അവനു കൂടുതൽ ബുദ്ധിമുട്ടാകുന്നു. മനുഷ്യൻ ദൈവത്തിന്റെ പുതിയ പ്രവർത്തനത്തിന് ശ്രദ്ധാപൂർണമായ പരിഗണന കൊടുക്കുകയോ വിനയത്തോടെ അതു സ്വീകരിക്കുകയോ ചെയ്യുന്നില്ല; പകരം, ദൈവത്തിന്റെ വെളിപാടുകൾക്കും മാർഗദർശനങ്ങൾക്കും വേണ്ടി കാത്തിരിക്കുമ്പോൾ മനുഷ്യൻ നിന്ദാപൂർണമായ സമീപനം സ്വീകരിക്കുന്നു. ദൈവത്തെ എതിർക്കുകയും ചെറുക്കുകയും ചെയ്യുന്നവരുടെ പെരുമാറ്റമല്ലേ ഇത്? അങ്ങനെയുള്ള ആളുകൾക്ക് എങ്ങനെ ദൈവത്തിന്റെ അംഗീകാരം നേടാനാകും?

യഹോവയുടെ പ്രവൃത്തി കഴിഞ്ഞുപോയിരിക്കുന്നു എന്ന് കൃപായുഗത്തിൽ യേശു പറഞ്ഞതുപോലെ ഞാൻ ഇന്നു പറയുന്നു, യേശുവിന്റെ പ്രവർത്തനവും കടന്നുപോയിരിക്കുന്നു. ന്യായപ്രമാണയുഗം മാത്രം ഉണ്ടാവുകയും കൃപായുഗം ഇല്ലാതിരിക്കുകയും ചെയ്തിരുന്നെങ്കിൽ യേശു ക്രൂശിതനാകുമായിരുന്നില്ല, മനുഷ്യരാശിയെ മുഴുവൻ വീണ്ടെടുക്കാനും കഴിയുമായിരുന്നില്ല. ന്യായപ്രമാണയുഗം മാത്രമാണ് ഉണ്ടായിരുന്നതെങ്കിൽ മനുഷ്യരാശിക്ക് ഇന്നത്തോളം എത്താൻ കഴിയുമായിരുന്നോ? ചരിത്രം മുന്നോട്ടു പോകുകയാണ്, ദൈവത്തിന്റെ വേലയുടെ സ്വാഭാവിക നിയമം തന്നെയല്ലേ ചരിത്രം? പ്രപഞ്ചത്തിലുടനീളം അവൻ മനുഷ്യനെ കൈകാര്യം ചെയ്യുന്നതിന്റെ ചിത്രീകരണമല്ലേ ഇത്? ചരിത്രം മുന്നോട്ടു പോകുന്നു, അതുപോലെ തന്നെ ദൈവത്തിന്റെ പ്രവർത്തനവും. ദൈവഹിതം നിരന്തരം മാറിക്കൊണ്ടിരിക്കുകയാണ്. അവന് പ്രവർത്തനത്തിന്റെ ഒരേ ഘട്ടത്തിൽ തന്നെ ആറായിരം വർഷം തുടരാൻ കഴിയില്ല. കാരണം, എല്ലാവർക്കും അറിയാവുന്നതു പോലെ, ദൈവം എപ്പോഴും പുതിയതാണ്, പഴയതല്ല. അവന് കുരിശു മരണം പോലുള്ള പ്രവർത്തനം, ഒന്നും രണ്ടും മൂന്നും വട്ടം… അങ്ങനെ കുരിശിൽ തറയ്ക്കപ്പെട്ടുകൊണ്ടേയിരിക്കുന്നത് തുടരാൻ കഴിയില്ല. അങ്ങനെ ചിന്തിക്കുന്നത് വിഡ്ഢിത്തമായിരിക്കും. ദൈവം ഒരേ പ്രവർത്തനം തുടർച്ചയായി ചെയ്തുകൊണ്ടിരിക്കില്ല; അവന്റെ പ്രവർത്തനം നിരന്തരം മാറിക്കൊണ്ടിരിക്കുന്നതും എല്ലായ്പ്പോഴും പുതിയതുമായിരിക്കും, ഞാൻ നിങ്ങളോട് ദിവസേന പുതിയ വാക്കുകൾ പറയുന്നതും പുതിയ ജോലികൾ ചെയ്യുന്നതും പോലെ. ഇതാണ് ഞാൻ ചെയ്യുന്ന പ്രവർത്തനം, “പുതിയത്,” ”അദ്ഭുതകരം” എന്നീ വാക്കുകൾ നിർണായകവും. “ദൈവത്തിനു മാറ്റമില്ല, ദൈവം എല്ലായ്പ്പോഴും ദൈവമായിരിക്കും”: ഈ പ്രസ്താവന തീർച്ചയായും ശരിയാണ്; ദൈവത്തിന്റെ സത്തയിൽ മാറ്റം വരുന്നില്ല, ദൈവം എല്ലായ്പ്പോഴും ദൈവമാണ്, അവന് ഒരിക്കലും സാത്താൻ ആകാൻ കഴിയുകയുമില്ല. എന്നാൽ, അവന്റെ സത്ത പോലെ സ്ഥിരവും മാറ്റമില്ലാത്തതുമാണ് അവന്റെ പ്രവർത്തനങ്ങൾ എന്ന് ഇതിലൂടെ തെളിയിക്കപ്പെടുന്നില്ല. ദൈവത്തിനു മാറ്റമില്ലെന്നു നീ പ്രഖ്യാപിക്കുന്നു, പക്ഷേ, അപ്പോൾ, എപ്രകാരമാണ് ദൈവം എന്നും പുതുമയോടിരിക്കുന്നതെന്നും ഒരിക്കലും പഴഞ്ചനാകാത്തതെന്നും നിനക്ക് വിശദീകരിക്കാൻ കഴിയുമോ? ദൈവത്തിന്റെ പ്രവർത്തനം നിരന്തരം വ്യാപിക്കുകയും സ്ഥിരമായി മാറുകയും ചെയ്യുന്നു, അവന്റെ ഹിതം തുടർച്ചയായി വെളിപ്പെടുകയും മനുഷ്യനെ അറിയിക്കുകയും ചെയ്യുന്നു. മനുഷ്യൻ ദൈവത്തിന്റെ പ്രവർത്തനം അനുഭവിക്കുമ്പോൾ തന്നെ അവന്റെ പ്രകൃതം അനുസ്യൂതം മാറുന്നു, അതുപോലെ തന്നെ അവന്റെ ജ്ഞാനവും. അപ്പോൾ, ഈ മാറ്റം എവിടെനിന്നാണ് ആവിർഭവിക്കുന്നത്? നിരന്തരം മാറിക്കൊണ്ടിരിക്കുന്ന ദൈവത്തിന്റെ പ്രവർത്തനത്തിൽ നിന്നല്ലേ അത്? മനുഷ്യന്റെ പ്രകൃതത്തിനു മാറ്റം വരാമെങ്കിൽ, എന്റെ പ്രവർത്തനത്തിനും എന്റെ വചനങ്ങൾക്കും നിരന്തരം മാറ്റം വരാൻ മനുഷ്യൻ എന്തിന് അനുവദിക്കാതിരിക്കണം? മനുഷ്യന്റെ നിയന്ത്രണങ്ങൾക്ക് ഞാൻ വിധേയനാകണോ? ഇതിൽ നീ നിർബന്ധിത വാദവും വികല യുക്തിയുമല്ലേ ഉപയോഗിക്കുന്നത്?

തന്റെ ഉയിർപ്പിനു ശേഷം ശിഷ്യന്മാർക്കു പ്രത്യക്ഷനായ യേശു പറഞ്ഞു, “എന്റെ പിതാവു വാഗ്ദാനം ചെയ്തിട്ടുള്ളത് ഞാൻ നിങ്ങളുടെമേൽ അയയ്‍ക്കും. സ്വർഗത്തിൽനിന്ന് ശക്തി പ്രാപിക്കുന്നതുവരെ നിങ്ങൾ യെരൂശലേമിൽത്തന്നെ വസിക്കുക.” ഈ വചനങ്ങൾ എങ്ങനെ വിശദീകരിക്കാം എന്നു നിനക്ക് അറിയാമോ? നീ ഇപ്പോൾ അവന്റെ ശക്തിയാൽ അനുഗ്രഹിക്കപ്പെട്ടിട്ടുണ്ടോ? “ശക്തി” എന്തിനെ കുറിക്കുന്നു എന്നു നിനക്ക് മനസ്സിലായോ? അന്ത്യനാളുകളിൽ സത്യത്തിന്റെ ആത്മാവിനെ മനുഷ്യനു മേൽ ചൊരിയുമെന്ന് യേശു അരുളിച്ചെയ്തിട്ടുണ്ട്. അന്ത്യനാളുകൾ ഇതാ എത്തിക്കഴിഞ്ഞു; സത്യത്തിന്റെ ആത്മാവ് എങ്ങനെയാണ് വാക്കുകൾ പ്രകടിപ്പിക്കുന്നതെന്ന് നിനക്ക് മനസ്സിലായോ? സത്യത്തിന്റെ ആത്മാവ് എവിടെയാണ് പ്രത്യക്ഷമാകുകയും പ്രവർത്തിക്കുകയും ചെയ്യുന്നത്? പുതിയ നിയമത്തിന്റെ യുഗത്തിൽ യേശു എന്നു പേരായ ഒരു ശിശു ജനിക്കുമെന്ന് യെശയ്യാ പ്രവാചകന്റെ പ്രവചന പുസ്തകത്തിൽ ഒരിടത്തും പരാമർശമില്ല; ഇമ്മാനുവേൽ എന്നു പേരായ ആൺകുഞ്ഞ് ജനിക്കും എന്നു മാത്രമാണ് എഴുതിയിരുന്നത്. “യേശു” എന്ന പേര് എന്തുകൊണ്ടാണ് പരാമർശിക്കാതിരുന്നത്? പഴയ നിയമത്തിൽ ഒരിടത്തും ഈ പേര് വരുന്നില്ല, അപ്പോൾ പിന്നെ എന്തുകൊണ്ട് നീ ഇപ്പോഴും യേശുവിൽ വിശ്വസിക്കുന്നു? തീർച്ചയായും സ്വന്തം കണ്ണുകളാൽ യേശുവിനെ കണ്ട ശേഷമല്ല നീ അവനിൽ വിശ്വസിക്കാൻ തുടങ്ങിയത്, ആണോ? അതോ, ഏതെങ്കിലും വെളിപാട് കിട്ടിയ ശേഷമാണോ നീ വിശ്വസിച്ചു തുടങ്ങിയത്? ദൈവം ശരിക്കും നിന്നോട് അത്രയും കൃപ കാണിക്കുമോ? അവൻ അത്രയും മഹത്തായ അനുഗ്രഹം നിന്റെ മേൽ ചൊരിയുമോ? യേശുവിലുള്ള നിന്റെ വിശ്വാസത്തിന്റെ അടിസ്ഥാനം എന്താണ്? ദൈവം ഇന്നു ജഡമായിത്തീർന്നു എന്ന് നീ എന്തുകൊണ്ട് വിശ്വസിക്കുന്നില്ല? നിനക്ക് ദൈവത്തിൽ നിന്നൊരു വെളിപാട് കിട്ടിയില്ല എന്നത് ദൈവം മനുഷ്യജന്മമെടുത്തിട്ടില്ല എന്നതിനു തെളിവാണ് എന്നു നീ പറയുന്നത് എന്തുകൊണ്ട്? തന്റെ പ്രവർത്തനം തുടങ്ങും മുമ്പ് ദൈവം ആളുകളെ അറിയിച്ചിരിക്കണം എന്നുണ്ടോ? അവൻ ആദ്യം അവരുടെ അനുവാദം വാങ്ങിയിരിക്കണം എന്നുണ്ടോ? ഒരു ആൺകുഞ്ഞ് ഒരു പുൽക്കൂട്ടിൽ പിറക്കും എന്നു മാത്രമാണ് യെശയ്യാ ഉദ്ഘോഷിച്ചത്; മറിയം യേശുവിനു ജന്മം നൽകുമെന്ന് അദ്ദേഹം ഒരിക്കലും പ്രവചിച്ചിട്ടില്ല. മറിയത്തിനു ജനിച്ച യേശുവിൽ നീ അർപ്പിക്കുന്ന വിശ്വാസം ശരിക്കും എന്തിലാണ് അടിസ്ഥാനമായിരിക്കുന്നത്? നിശ്ചയമായും നിന്റെ വിശ്വാസം കുഴഞ്ഞുമറിഞ്ഞതല്ല! ദൈവത്തിന്റെ നാമം മാറുന്നില്ലെന്ന് ചിലർ പറയും. പിന്നെ എന്തിനാണ് യഹോവയുടെ നാമം യേശു എന്നായത്? മിശിഹാ വരുമെന്നായിരുന്നു പ്രവചനം, പിന്നെ എന്തുകൊണ്ട് യേശു എന്നു പേരായ ഒരു മനുഷ്യൻ വന്നു? ദൈവത്തിന്റെ നാമം മാറിയത് എന്തുകൊണ്ട്? അത്തരം പ്രവർത്തനം വളരെ പണ്ടേ നിർവഹിക്കപ്പെട്ടിട്ടില്ലേ? ദൈവത്തിന് ഇന്നു പുതിയ വേല ചെയ്യാൻ കഴിയില്ലേ? ഇന്നലത്തെ പ്രവർത്തനത്തിൽ മാറ്റം വരുത്താനും യേശുവിന്റെ പ്രവർത്തനത്തിന് യഹോവയുടേതിന്റെ തുടർച്ചയാകാനും കഴിയും. അപ്പോൾ, യേശുവിന്റെ പ്രവർത്തനത്തിനു പിന്തുടർച്ചയായി മറ്റു പ്രവർത്തനം ഉണ്ടായിക്കൂടേ? യഹോവയുടെ നാമം യേശു എന്നു മാറ്റാമെങ്കിൽ യേശുവിന്റെ നാമവും മാറ്റാൻ കഴിയില്ലേ? ഇവയൊന്നും അസാധാരണമായ കാര്യങ്ങളല്ല; ആളുകൾക്ക് അവ ഗ്രഹിക്കാനുള്ള കഴിവില്ലെന്നു മാത്രം. ദൈവം എല്ലായ്പ്പോഴും ദൈവം തന്നെയായിരിക്കും. അവന്റെ പ്രവൃത്തി എങ്ങനെ മാറിയാലും അവന്റെ നാമത്തിന് ഏതു രീതിയിൽ മാറ്റം വന്നാലും, അവന്റെ സ്വഭാവത്തിനും ജ്ഞാനത്തിനും ഒരിക്കലും മാറ്റം വരില്ല. ദൈവത്തെ യേശുവിന്റെ നാമത്തിൽ മാത്രമേ വിളിക്കാവൂ എന്നാണ് നീ വിശ്വസിക്കുന്നതെങ്കിൽ, നിന്റെ ജ്ഞാനം തീർത്തും പരിമിതമാണ്. ദൈവത്തിന്റെ നാമം എന്നും യേശു എന്നായിരിക്കുമെന്നും ദൈവം എന്നേക്കും എക്കാലത്തേക്കും യേശു എന്ന പേരിൽ തന്നെ തുടരുമെന്നും അതൊരിക്കലും മാറില്ലെന്നും സമർഥിക്കാൻ നിനക്കു ധൈര്യമുണ്ടോ? ന്യായപ്രമാണയുഗത്തെ ഉപസംഹരിച്ച യേശുവിന്റെ നാമം തന്നെയായിരിക്കും അന്ത്യയുഗത്തെയും ഉപസംഹരിക്കുക എന്ന് ഉറപ്പോടെ സമർഥിക്കാൻ നിനക്കു ധൈര്യമുണ്ടോ? യേശുവിന്റെ കൃപയ്ക്ക് യുഗത്തെ അന്ത്യത്തിലേക്ക് എത്തിക്കാൻ കഴിയുമെന്ന് ആർക്കു പറയാൻ കഴിയും? ഈ സത്യങ്ങൾ നീ ശരിയായി മനസ്സിലാക്കിയിട്ടില്ലെങ്കിൽ സുവിശേഷം പ്രസംഗിക്കാൻ നീ അശക്തനായിരിക്കുമെന്നു മാത്രമല്ല, നിനക്ക് സ്വയം ഉറച്ചു നിൽക്കാൻ പോലും കഴിയില്ല. നീ ആ മതാത്മക ജനങ്ങളുടെ എല്ലാ ബുദ്ധിമുട്ടുകളും പരിഹരിക്കുകയും, അവരുടെ സകല അബദ്ധ ധാരണകളും നിരാകരിക്കുകയും ചെയ്യുന്ന ദിവസം വരുമ്പോൾ, അതായിരിക്കും ഈ ഘട്ടത്തിലെ പ്രവർത്തനത്തെക്കുറിച്ച് നിനക്ക് പരിപൂർണമായ ഉറപ്പുണ്ടെന്നും തരിമ്പും സംശയം ബാക്കിയില്ലെന്നും ഉള്ളതിന്റെ തെളിവ്. അവരുടെ അബദ്ധ ധാരണകളെ നിരാകരിക്കാൻ നിനക്കു കഴിയുന്നില്ലെങ്കിൽ, അവർ നിന്നിൽ കുറ്റം ചാർത്തുകയും നിന്നെ പഴിക്കുകയും ചെയ്യും. അപമാനകരമായിരിക്കില്ലേ അത്?

യഹൂദരെല്ലാം പഴ‍യ നിയമം വായിക്കുകയും പുൽക്കൂട്ടിൽ ഒരു ആൺകുഞ്ഞ് പിറക്കുമെന്ന യെശയ്യാവിന്റെ പ്രവചനത്തെക്കുറിച്ച് അറിയുകയും ചെയ്തിരുന്നു. ഈ പ്രവചനത്തെക്കുറിച്ച് പൂർണ ബോധ്യമുണ്ടായിരുന്നിട്ടും പിന്നെ എന്തുകൊണ്ടാണ് അവർ യേശുവിനെ പീഡിപ്പിച്ചത്? അവരുടെ നിഷേധ സ്വഭാവവും പരിശുദ്ധാത്മാവിന്റെ പ്രവർത്തനത്തെക്കുറിച്ചുള്ള അജ്ഞതയും കാരണമായിരുന്നില്ലേ അത്? പ്രവചിക്കപ്പെട്ട ആൺകുഞ്ഞിനെക്കുറിച്ച് അറിഞ്ഞിരുന്നതിൽ നിന്ന് വ്യത്യസ്തമാണ് യേശുവിന്റെ പ്രവർത്തനം എന്ന് പരീശന്മാർ അന്നു വിശ്വസിച്ചു, മനുഷ്യജന്മമെടുത്ത ദൈവത്തിന്റെ പ്രവർത്തനം ബൈബിളുമായി ഒത്തുപോകാത്തതിനാൽ ഇന്ന് ആളുകൾ ദൈവത്തെ നിരാകരിക്കുന്നു. ദൈവത്തോടുള്ള അവരുടെ മത്സരം അടിസ്ഥാനപരമായി ഒന്നുതന്നെയല്ലേ? പരിശുദ്ധാത്മാവിന്റെ എല്ലാ പ്രവർത്തനങ്ങളും നിനക്ക് ചോദ്യം ചെയ്യാതെ സ്വീകരിക്കാൻ കഴിയുമോ? പരിശുദ്ധാത്മാവിന്റെ പ്രവർത്തനമാണെങ്കിൽ അത് ശരിയായ ഗതിയിൽ തന്നെയായിരിക്കും, സന്ദേഹങ്ങളില്ലാതെ നീ അതു സ്വീകരിക്കണം; എന്തൊക്കെയാണു സ്വീകരിക്കേണ്ടതെന്ന തിരഞ്ഞെടുപ്പ് നീ നടത്താൻ പാടില്ല. ദൈവത്തിൽ നിന്നു നീ കൂടുതൽ ഉൾക്കാഴ്ചകൾ നേടുകയും അവനോട് കൂടുതൽ ജാഗ്രത പുലർത്തുകയും ചെയ്യുകയാണെങ്കിൽ അത് ധിക്കാരമല്ലേ? ബൈബിളിൽ നീ കൂടുതൽ സാധൂകരണം തേടേണ്ടതില്ല; പരിശുദ്ധാത്മാവിന്റെ പ്രവർത്തനമാണെങ്കിൽ, അതു നീ സ്വീകരിച്ചിരിക്കണം, കാരണം നീ ദൈവത്തിൽ വിശ്വസിക്കുന്നത് ദൈവത്തെ പിന്തുടരാനാണ്, നീ അവനെ ചോദ്യം ചെയ്യാൻ പാടില്ല. ഞാനാണു നിന്റെ ദൈവം എന്നു ഞാൻ സ്ഥാപിക്കുന്നതിന്റെ കൂടുതൽ തെളിവുകൾ നീ അന്വേഷിക്കരുത്, എന്നാൽ, ഞാൻ നിനക്ക് ഉതകുമോ എന്നു വിവേചിച്ചറിയാൻ നിനക്കു കഴിയണം—ഇതാണ് ഏറ്റവും നിർണായകമായത്. ബൈബിളിൽ നിഷേധിക്കാനാകാത്ത പല തെളിവുകളും നീ കണ്ടെത്തിയാലും, അതിനു നിന്നെ പൂർണമായി എന്റെ മുന്നിലെത്തിക്കാൻ കഴിയില്ല. കേവലം ബൈബിളിന്റെ പരിധിയിലാണ് നീ ജീവിക്കുന്നത്, എന്റെ മുന്നിലല്ല; എന്നെ അറിയാനോ നിനക്ക് എന്നോടുള്ള സ്നേഹത്തിന്റെ ആഴം കൂട്ടാനോ ബൈബിളിനു നിന്നെ സഹായിക്കാൻ കഴിയില്ല. ഒരു ആൺകുഞ്ഞ് പിറക്കുമെന്നു ബൈബിൾ പ്രവചിച്ചു എങ്കിലും, ആ പ്രവചനം ആരിൽ നിവർത്തിക്കും എന്ന് ആർക്കും ഗ്രഹിക്കാൻ കഴിഞ്ഞില്ല. കാരണം, മനുഷ്യന് ദൈവത്തിന്റെ പ്രവർത്തനം അറിയില്ലായിരുന്നു, ഇതാണ് പരീശന്മാർ യേശുവിന് എതിരു നിൽക്കാൻ കാരണമായത്. എന്റെ പ്രവർത്തനം മനുഷ്യന്റെ താത്പര്യങ്ങൾ മുൻനിറുത്തിയാണെന്ന് ചിലർക്ക് അറിയാം, എന്നാലും യേശുവും ഞാനും തീർത്തും വ്യത്യസ്തരായ, പരസ്പരം ചേർച്ചയില്ലാത്ത രണ്ടു പേരാണെന്ന് അവർ തുടർന്നും വിശ്വസിക്കുന്നു. എങ്ങനെ പ്രവർത്തിക്കണം, എങ്ങനെ ഒത്തുചേരണം, പ്രാർഥനയിൽ എങ്ങനെ കേണപേക്ഷിക്കണം, മറ്റുള്ളവരോട് എങ്ങനെ ഇടപെടണം തുടങ്ങിയ വിഷയങ്ങളിൽ പ്രബോധനങ്ങളുടെ ഒരു പരമ്പര മാത്രമാണ് അന്ന് കൃപായുഗത്തിൽ യേശു തന്റെ ശിഷ്യന്മാർക്ക് നൽകിയത്. അവൻ നിർവഹിച്ച പ്രവർത്തനം കൃപായുഗത്തിന്റേതായിരുന്നു, ശിഷ്യന്മാരും അവനെ പിന്തുടർന്നവരും എങ്ങനെയാണ് പ്രവർത്തിക്കേണ്ടത് എന്നതിനെക്കുറിച്ചു മാത്രമാണ് അവൻ വിശദീകരിച്ചത്. കൃപായുഗത്തിന്റെ പ്രവർത്തനം മാത്രമാണ് അവൻ ചെയ്തത്, അന്ത്യനാളുകളുടെ പ്രവർത്തനങ്ങൾ ഒന്നും ചെയ്തില്ല. ന്യായപ്രമാണയുഗത്തിൽ യഹോവ പഴയ നിയമം എഴുതിവച്ചപ്പോൾ അവൻ എന്തുകൊണ്ടാണ് അന്ന് കൃപായുഗത്തിന്റെ പ്രവർത്തനം നടത്താതിരുന്നത്? കൃപായുഗത്തിലെ പ്രവർത്തനം എന്തായിരിക്കും എന്ന് അവൻ എന്തുകൊണ്ടാണ് മുൻകൂട്ടി വ്യക്തമാക്കാതിരുന്നത്? അങ്ങനെ ചെയ്തിരുന്നെങ്കിൽ അതു സ്വീകരിക്കാൻ മനുഷ്യന് സഹായകമാകുമായിരുന്നില്ലേ? ആൺകുഞ്ഞ് പിറക്കുമെന്നും അധികാരം സ്ഥാപിക്കുമെന്നും മാത്രമാണ് അവൻ പ്രവചിച്ചത്, എന്നാൽ, അവൻ കൃപായുഗത്തിന്റെ പ്രവർത്തനം മുൻകൂറായി നിർവഹിച്ചില്ല. ദൈവത്തിന്റെ ഓരോ യുഗത്തിലെയും പ്രവർത്തനത്തിന് വ്യക്തമായ അതിരുകളുണ്ട്; അതതു യുഗത്തിലെ പ്രവർത്തനം മാത്രമാണ് അവൻ ചെയ്യുക, അടുത്ത യുഗത്തിലെ പ്രവർത്തനം മുൻകൂറായി നിർവഹിക്കില്ല. അങ്ങനെ മാത്രമേ ഓരോ യുഗത്തെയും പ്രതിനിധീകരിക്കുന്ന അവന്റെ പ്രവർത്തനം മുന്നോട്ടു കൊണ്ടുപോകാൻ കഴിയൂ. അന്ത്യനാളുകളുടെ അടയാളങ്ങളെക്കുറിച്ചും എങ്ങനെ ക്ഷമാശീലരായിരിക്കാമെന്നും എങ്ങനെ രക്ഷിക്കപ്പെടാമെന്നും എങ്ങനെ പശ്ചാത്തപിക്കുകയും ഏറ്റുപറയുകയും ചെയ്യാമെന്നും എങ്ങനെ കുരിശ് വഹിക്കുകയും പീഡകൾ സഹിക്കുകയും ചെയ്യാമെന്നും മാത്രമേ യേശു അരുളിച്ചെയ്തുള്ളൂ; അന്ത്യനാളുകളിലെ മനുഷ്യൻ എങ്ങനെ പ്രവേശനം നേടണമെന്നോ ദൈവഹിതം നിറവേറ്റാൻ ശ്രമിക്കേണ്ടത് എങ്ങനെയെന്നോ അവൻ ഒരിക്കലും സംസാരിച്ചില്ല. ആ നിലയ്ക്ക്, അന്ത്യനാളുകളിലെ ദൈവത്തിന്റെ പ്രവർത്തനം ബൈബിളിൽ തെരയുന്നത് വിഡ്ഢിത്തമല്ലേ? വെറുതേ ബൈബിളിൽ മുറുകെ പിടിച്ചതുകൊണ്ട് നിനക്ക് എന്തു കാണാൻ കഴിയും? ബൈബിളിന്റെ വ്യാഖ്യാതാവോ പ്രസംഗകനോ ആകട്ടെ, ഇന്നിന്റെ പ്രവർത്തനം ആരെങ്കിലും മുൻകൂട്ടി കണ്ടിട്ടുണ്ടാകുമോ?

“ആത്മാവു സഭകളോട് അരുൾചെയ്യുന്നത് ചെവിയുള്ളവൻ കേൾക്കട്ടെ.” നിങ്ങൾ ഇപ്പോൾ പരിശുദ്ധാത്മാവിന്റെ വചനങ്ങൾ കേട്ടുവോ? ദൈവത്തിന്റെ വചനങ്ങൾ നിങ്ങൾക്കു മേൽ വന്നിരിക്കുന്നു. നിങ്ങൾ അവ കേൾക്കുന്നുണ്ടോ? അന്ത്യനാളുകളിൽ ദൈവം വചനങ്ങളുടെ പ്രവൃത്തി ചെയ്യുന്നു. അത്തരം വചനങ്ങൾ പരിശുദ്ധാത്മാവിന്റേതാണ്, കാരണം ദൈവം പരിശുദ്ധാത്മാവാണ്, അവന് ജഡരൂപമെടുക്കാനും സാധിക്കും; അതിനാൽ പരിശുദ്ധാത്മാവിന്റെ വചനങ്ങൾ, ഭൂതകാലങ്ങളിൽ അരുൾചെയ്തിട്ടുള്ളതു പോലെ, ദൈവത്തിന്റെ ഇന്നത്തെ ജഡരൂപത്തിന്റെ വചനങ്ങളാണ്. സംസാരിക്കുന്നത് പരിശുദ്ധാത്മാവ് ആയതിനാൽ, ആളുകൾക്കു കേൾക്കാൻ അവന്റെ ശബ്ദം സ്വർഗങ്ങളിൽ നിന്നു വരണം എന്നു വിശ്വസിക്കുന്ന ബുദ്ധിശൂന്യരായ ഒരുപാട് ആളുകളുണ്ട്. ഈ രീതിയിൽ ചിന്തിക്കുന്നവർക്ക് ദൈവത്തിന്റെ പ്രവർത്തനം അറിയില്ല. വാസ്തവത്തിൽ, പരിശുദ്ധാത്മാവ് നൽകിയ അരുളപ്പാടുകൾ ജഡമായ ദൈവത്തിന്റെ അരുളപ്പാടുകൾ തന്നെയാണ്. പരിശുദ്ധാത്മാവിന് നേരിട്ട് മനുഷ്യനോടു സംസാരിക്കാൻ കഴിയില്ല; ന്യായപ്രമാണയുഗത്തിലും യഹോവ ജനങ്ങളോട് നേരിട്ട് സംസാരിച്ചില്ല. ഇന്ന് ഈ യുഗത്തിലും അവൻ അതു ചെയ്യാൻ സാധ്യത വളരെ കുറവായിരിക്കില്ലേ? ദൈവത്തിന് പ്രവർത്തനങ്ങൾ നിർവഹിക്കാൻ വചനങ്ങൾ അരുളിച്ചെയ്യണമെങ്കിൽ അവൻ ജഡമായേ തീരൂ; അല്ലെങ്കിൽ, അവന്റെ പ്രവർത്തനത്തിന് ലക്ഷ്യങ്ങൾ നേടാൻ കഴിയില്ല. മനുഷ്യജന്മമെടുത്ത ദൈവത്തെ നിഷേധിക്കുന്നവർ ആത്മാവിനെയോ ദൈവത്തിന്റെ പ്രവർത്തനത്തിന് അടിസ്ഥാനമായ തത്ത്വങ്ങളോ അറിയാത്തവരാണ്. ഇപ്പോൾ പരിശുദ്ധാത്മാവിന്റെ യുഗമാണെന്ന് വിശ്വസിച്ചിട്ടും അവന്റെ പുതിയ പ്രവർത്തനത്തെ സ്വീകരിക്കാത്തവർ അവ്യക്തവും അമൂർത്തവുമായ വിശ്വാസത്തിൽ ജീവിക്കുന്നവരാണ്. അങ്ങനെയുള്ളവർക്ക് ഒരിക്കലും പരിശുദ്ധാത്മാവിന്റെ പ്രവർത്തനം ലഭിക്കില്ല. പരിശുദ്ധാത്മാവ് നേരിട്ടു മാത്രം സംസാരിക്കുകയും പ്രവർത്തനങ്ങൾ നടത്തുകയും വേണമെന്ന് ആവശ്യപ്പെടുകയും, മനുഷ്യജന്മമെടുത്ത ദൈവത്തിന്റെ വചനങ്ങളും പ്രവർത്തനവും സ്വീകരിക്കാതിരിക്കുകയും ചെയ്യുന്നവർക്ക് ഒരിക്കലും പുതുയുഗത്തിലേക്ക് കടക്കുവാനോ ദൈവത്താൽ പൂർണമായി രക്ഷിക്കപ്പെടാനോ കഴിയില്ല!


ദൈവത്തെയും അവന്റെ പ്രവർത്തനങ്ങളെയും അറിയുന്നവർക്കു മാത്രമേ ദൈവത്തെ സംതൃപ്തനാക്കാൻ കഴിയുകയുള്ളൂ

മനുഷ്യജന്മമെടുത്ത ദൈവത്തിന്റെ പ്രവർത്തനങ്ങളെ രണ്ടായി വിഭജിക്കാം. ദൈവം ആദ്യമായി മനുഷ്യജന്മമെടുത്തപ്പോൾ ആളുകൾ അവനെ വിശ്വസിച്ചില്ല, അറിഞ്ഞുമില്ല, കൂടാതെ യേശുവിനെ അവർ ക്രൂശിൽ തറയ്ക്കുകയും ചെയ്തു. അവൻ രണ്ടാമതും മനുഷ്യജന്മമെടുത്തപ്പോൾ ജനം പിന്നെയും അവനിൽ വിശ്വസിച്ചില്ല, എന്തിന്, അവനെ അറിയുകപോലും ചെയ്തില്ല. പിന്നെയും അവർ ക്രിസ്തുവിനെ ക്രൂശിൽ തറച്ചു. മനുഷ്യൻ ദൈവത്തിന്റെ ശത്രുവല്ലേ? മനുഷ്യന് ദൈവത്തെ അറിയുകയില്ല എങ്കിൽ എങ്ങനെയാണ് ദൈവത്തോട് അടുപ്പമുണ്ടാകുന്നത്? എങ്ങനെയാണ് ദൈവിക സാക്ഷ്യം വഹിക്കുവാൻ യോഗ്യത നേടുന്നത്? ദൈവത്തെ സ്നേഹിക്കുന്നു, ദൈവവേല ചെയ്യുന്നു, ദൈവത്തെ മഹത്ത്വപ്പെടുത്തുന്നു തുടങ്ങിയ മനുഷ്യരുടെ അവകാശവാദങ്ങൾ ഒക്കെ തെറ്റിദ്ധരിപ്പിക്കുന്ന നുണകളല്ലേ? യാഥാർഥ്യബോധമില്ലാത്ത അപ്രായോഗികമായ ഈ കാര്യങ്ങൾക്കുവേണ്ടിയാണ് നീ ജീവിതം ചെലവഴിക്കുന്നതെങ്കിൽ, നിന്റെ അധ്വാനം പാഴാകുകയല്ലേ? ദൈവം ആരെന്നുപോലും അറിയാത്തപ്പോൾ നീ ദൈവത്തിന് ഏറ്റവും പ്രിയപ്പെട്ടവനാകുന്നത് എങ്ങനെയാണ്? അങ്ങനെയുള്ള ശ്രമം അവ്യക്തവും അമൂർത്തവും അല്ലേ? ഇത് വഞ്ചനയല്ലേ? ഒരാൾ ദൈവത്തിനു പ്രിയപ്പെട്ടവനാകുന്നത് എങ്ങനെയാണ്? ദൈവത്തിനു പ്രിയപ്പെട്ടവനാകുക എന്നതിന്റെ പ്രായോഗിക പ്രാധാന്യം എന്താണ്? ദൈവാത്മാവിനു പ്രിയപ്പെട്ടവനാകുവാൻ നിനക്ക് കഴിയുമോ? ആത്മാവ് എത്ര മഹത്ത്വവും ഉന്നതവുമാണെന്ന് നിനക്ക് കാണുവാൻ കഴിയുന്നുണ്ടോ? അദൃശ്യനും അപ്രാപ്യനുമായ ദൈവത്തിനു പ്രിയപ്പെട്ടവനാകുക എന്നത് അവ്യക്തവും അമൂർത്തവുമായ കാര്യമല്ലേ? അങ്ങനെയുള്ള ഉദ്യമത്തിന്റെ പ്രായോഗിക പ്രാധാന്യം എന്താണ്? ഇതെല്ലാം വഞ്ചനാപരമായ നുണയല്ലേ? ദൈവത്തിനു പ്രിയപ്പെട്ടവനാകുവാനാണ് നിന്റെ ശ്രമമെങ്കിലും വാസ്തവത്തിൽ നീ സാത്താന്റെ ഓമന നായ്ക്കുട്ടി ആകുകയാണ് ചെയ്യുന്നത്. കാരണം, നിനക്ക് ദൈവത്തെ അറിയില്ല. കൂടാതെ, നിന്റെ സങ്കൽപ്പ സൃഷ്ടിയായ അസ്തിത്വമില്ലാത്ത, “എല്ലാറ്റിന്റെയും ദൈവമായ” അദൃശ്യനായ, അപ്രാപ്യനായവനെ നീ പിന്തുടരുന്നു. സന്ദിഗ്‌ദ്ധമായി പറഞ്ഞാൽ അത് സാത്താനും, പ്രയോഗികമായി പറഞ്ഞാൽ അത് നീ തന്നെയുമാണ്. നീ നിന്നോടുതന്നെ പ്രിയമുള്ളവനായിരിക്കാൻ താത്പര്യപ്പെടുകയും അതേസമയം, ദൈവത്തിനു പ്രിയപ്പെട്ടവനാകുവാൻ ശ്രമിക്കുന്നു എന്നു പറയുകയും ചെയ്യുന്നു. അത് ദൈവദൂഷണമല്ലേ? അങ്ങനെയുള്ള ശ്രമങ്ങളുടെ വിലയെന്താണ്? ദൈവാത്മാവ് ജഡമായില്ലെങ്കിൽ, ദൈവിക സത്ത വെറും അദൃശ്യമായ, അപ്രാപ്യമായ ആത്മരൂപമായി, അരൂപിയും അമൂർത്തവുമായ, ഘടനയില്ലാത്ത, അടുക്കാനാവാത്ത, മനുഷ്യനു മനസ്സിലാകാത്ത ഒന്നായിരിക്കും. മനുഷ്യന് എങ്ങനെയാണ് ശരീരമില്ലാത്ത, മഹത്ത്വവാനായ, അടുത്തുകൂടാനാവാത്ത ഇങ്ങനെയൊരു ആത്മാവിനു പ്രിയപ്പെട്ടവനാകുവാൻ കഴിയുന്നത്? ഇത് ഒരുതരം തമാശയല്ലേ? ഇപ്രകാരമുള്ള അർത്ഥരഹിതമായ യുക്തികൾ ദുർബലവും അപ്രായോഗികവുമാണ്. സൃഷ്ടിക്കപ്പെട്ടവനായ മനുഷ്യൻ ദൈവാത്മാവിൽനിന്ന് സ്വാഭാവികമായിത്തന്നെ വ്യത്യസ്തനാണ്, അപ്പോൾപ്പിന്നെ രണ്ടിനും പരസ്പരം പ്രിയപ്പെട്ടതാകാൻ കഴിയുമോ? ദൈവാത്മാവ് ജഡത്തിൽ വെളിപ്പെടുകയും ദൈവം തന്നെത്താൻ താഴ്ത്തി മനുഷ്യജന്മമെടുക്കുകയും ചെയ്ത് ഒരു സൃഷ്ടിയാകുകയും ചെയ്‌തിരുന്നില്ലെങ്കിൽ, സൃഷ്ടിക്കപ്പെട്ടവനായ മനുഷ്യൻ ദൈവത്തിനു പ്രിയപ്പെട്ടവനാകുവാൻ അയോഗ്യനും അശക്തനുമായിത്തീരുമായിരുന്നു; ദൈവ വിശ്വാസികളായവർക്ക്‌ അവരുടെ ആത്മാക്കൾ സ്വർഗത്തിലെത്തിയതിനുശേഷം ദൈവത്തിനു പ്രിയപ്പെട്ടവരാകുവാൻ സാധിക്കുമെങ്കിലും അവരിൽ ഉൾപ്പെടാത്ത ഭൂരിപക്ഷത്തിനും ദൈവാത്മാവിനു പ്രിയപ്പെട്ടവരാകുവാൻ കഴിയാതെ പോകുമായിരുന്നു. കൂടാതെ, മനുഷ്യജന്മമെടുത്ത ദൈവത്തിന്റെ വഴിനടത്തിപ്പിനു കീഴിൽ സ്വർഗത്തിലെ ദൈവത്തിനു പ്രിയപ്പെട്ടവരാകുവാൻ മനുഷ്യർ ആഗ്രഹിക്കുന്നെങ്കിൽ അവർ ശരിക്കും മൂഢരല്ലേ, ശരിക്കും മനുഷ്യരല്ലാത്തവർ? ജനങ്ങൾ അദൃശ്യനായ ദൈവത്തെ “വിശ്വസ്തമായി” പിന്തുടരുകയും കാണപ്പെടുന്ന ദൈവത്തെ ഒട്ടും ശ്രദ്ധിക്കാതിരിക്കുകയും ചെയ്യുന്നു. അദൃശ്യനായ ദൈവത്തെ പിന്തുടരാൻ വളരെ എളുപ്പമാണ് എന്നതു തന്നെ കാരണം. ഇഷ്ടമുള്ളതുപോലെ ആളുകൾക്ക് ഇതു ചെയ്യാം. എന്നാൽ, ദൃശ്യനായ ദൈവത്തെ പിന്തുടരുവാൻ അത്ര എളുപ്പമല്ല. ഒരു അവ്യക്ത ദൈവത്തെ തിരയുന്ന വ്യക്തിക്ക് ദൈവത്തെ ഒരിക്കലും നേടുവാൻ കഴിയുകയില്ല, കാരണം അവ്യക്തവും അപ്രാപ്യവുമായ കാര്യങ്ങൾ കാല്പനികമാണ്, മനുഷ്യനു നേടുവാൻ കഴിയുന്നതുമല്ല. നിങ്ങളുടെ ഇടയിൽ വന്നവനായ ദൈവം ശ്രേഷ്ഠനും ഉയർന്നവനും അപ്രാപ്യനുമായിരുന്നെങ്കിൽ നിങ്ങൾക്ക് അവിടുത്തെ ഇഷ്ടം എങ്ങനെ മനസ്സിലാക്കാനാകുമായിരുന്നു? നിങ്ങൾക്ക് എങ്ങനെ ദൈവത്തെ അറിയുവാനും മനസ്സിലാക്കുവാനും കഴിയുമായിരുന്നു? ദൈവം തന്റെ ഉത്തരവാദിത്തങ്ങൾ മാത്രം നിർവഹിക്കുകയും മനുഷ്യരുമായി സാധാരണ ബന്ധം പുലർത്തുകയോ മാനുഷിക ഗുണങ്ങൾ പ്രാപിക്കുകയോ ചെയ്യാതിരിക്കുകയും നിസ്സാരരായ മർത്യർക്ക് അപ്രാപ്യനായിരിക്കുകയും ചെയ്‌തിരുന്നെങ്കിൽ, അവിടുന്ന് നിങ്ങൾക്കായി ഏറെ കാര്യങ്ങൾ ചെയ്തെങ്കിൽ തന്നെയും നിങ്ങളുമായി ഒരു സമ്പക്കർവും ഇല്ലായിരുന്നെങ്കിൽ, അവിടുത്തെ കാണാൻ കഴിഞ്ഞിരുന്നില്ലെങ്കിൽ ദൈവത്തെ നിങ്ങൾ എങ്ങനെ അറിയാനാണ്? സാധാരണ മനുഷ്യത്വമുള്ള, ഈ ജഡാവതാരം ഇല്ലായിരുന്നെങ്കിൽ, മനുഷ്യന് ദൈവത്തെ അറിയുന്നതിന് ഒരു വഴിയും ഉണ്ടാകുമായിരുന്നില്ല. ദൈവത്തിന്റെ മനുഷ്യജന്മം ഒന്നുകൊണ്ടു മാത്രമാണ് മനുഷ്യർ ജഡാവതാരം ചെയ്ത ദൈവത്തിനു പ്രിയപ്പെട്ടവരാകുവാൻ അർഹതയുള്ളവരായിത്തീർന്നത്. ആളുകൾ ദൈവത്തിനു പ്രിയപ്പെട്ടവരായിത്തീരുന്നത് അവർ ദൈവവുമായി സമ്പർക്കത്തിൽ ഏർപ്പെടുന്നതുകൊണ്ടാണ്; അവർ ദൈവത്തോടൊത്ത് വസിക്കുകയും ദൈവവുമായി കൂട്ടായ്മ ആചരിക്കുകയും അങ്ങനെ കാലക്രമേണ ദൈവത്തെ അറിയുകയും ചെയ്യുന്നതുകൊണ്ടാണ്. അത് അങ്ങനെ അല്ലായിരുന്നുവെങ്കിൽ മനുഷ്യന്റെ ശ്രമങ്ങൾ വെറുതെയാകുമായിരുന്നില്ലേ? അതായത് മനുഷ്യർ ദൈവത്തിനു പ്രിയപ്പെട്ടവരാകുന്നത് ദൈവത്തിന്റെ പ്രവർത്തനം കൊണ്ടു മാത്രമല്ല, മനുഷ്യജന്മമെടുത്ത ദൈവത്തിന്റെ വാസ്‌തവികത്വവും സാധാരണത്വവും കൊണ്ടു കൂടിയുമാണ്. ദൈവം ജഡമെടുത്തതുകൊണ്ടു മാത്രമാണ് മനുഷ്യർക്ക് തങ്ങളുടെ കടമകൾ നിർവഹിക്കാനും സത്യദൈവത്തെ ആരാധിക്കുവാനും അവസരം കിട്ടിയത്. ഇതല്ലേ ഏറ്റവും വാസ്തവവും പ്രായോഗികവുമായ സത്യം. ഇപ്പോഴും നിങ്ങൾ സ്വർഗത്തിലെ ദൈവത്തിന് പ്രിയപ്പെട്ടവരായിരിക്കാൻ ആഗ്രഹിക്കുന്നുണ്ടോ? ദൈവം തന്നെത്താൻ താഴ്ത്തുന്ന അവസരത്തിൽ, അതായത് ദൈവം മനുഷ്യജന്മമെടുക്കുമ്പോൾ മാത്രമാണ് മനുഷ്യർക്ക് ദൈവത്തിന്റെ പ്രിയപ്പെട്ടവരും പ്രാണസ്നേഹിതരും ആകുവാൻ കഴിയുന്നത്. ദൈവം ആത്മാവാകുന്നു: ജനങ്ങൾ എങ്ങനെയാണ് ഉന്നതനായ, അപ്രമേയനായ ഈ ആത്മാവിനോട് അടുത്തവരാകുവാൻ യോഗ്യരാകുന്നത്? ദൈവത്തിന്റെ ആത്മാവ് ജഡശരീരമെടുക്കുകയും പുറമെ മനുഷരൂപം സ്വീകരിക്കുകയും ചെയ്യുമ്പോൾ മാത്രമാണ് മനുഷ്യർക്ക് ദൈവേഷ്ടം മനസ്സിലാകുന്നതും അവർ ദൈവത്താൽ വീണ്ടെടുക്കപ്പെടുന്നതും. അവിടുന്ന് ജഡത്തിൽ സംസാരിക്കുകയും പ്രവർത്തിക്കുകയും മനുഷ്യരുടെ സന്തോഷവും സങ്കടവും കഷ്ടപ്പാടുകളും പങ്കിടുകയും മനുഷ്യരുടെ തന്നെ ലോകത്തിൽ വസിക്കുകയും മനുഷ്യരെ സംരക്ഷിക്കുകയും വഴിനടത്തുകയും അതിലൂടെ മനുഷ്യരെ ശുദ്ധീകരിക്കുകയും തന്റെ രക്ഷയും അനുഗ്രഹവും പ്രാപിക്കുവാൻ അനുവദിക്കുകയും ചെയ്യുന്നു. ഇക്കാര്യങ്ങൾ നേടിക്കഴിയുമ്പോൾ ജനങ്ങൾ ദൈവഹിതം യഥാർഥമായി ഗ്രഹിക്കും. അപ്പോൾ മാത്രമാണ് അവർ ദൈവത്തിനു പ്രിയപ്പെട്ടവരാകുന്നത്. ഇതു മാത്രമാണ് പ്രായോഗികം. ദൈവം ജനങ്ങൾക്ക് അദൃശ്യനും അപ്രാപ്യനുമായിരുന്നെങ്കിൽ അവർക്കെങ്ങനെ ദൈവത്തിനു പ്രിയപ്പെട്ടവരാകുവാൻ കഴിയും? അതൊരു പൊള്ളയായ ഉപദേശമല്ലേ?

ദൈവത്തിൽ ഇതുവരെയും വിശ്വസിക്കുന്നു എങ്കിലും പലരും അവ്യക്തവും അമൂർത്തവുമായതിനെ ഇപ്പോഴും പിന്തുടരുന്നവരാണ്. വർത്തമാനകാലത്തിലെ ദൈവവേലയുടെ വാസ്തവികതയെപ്പറ്റി അവർക്ക് ഒരു അറിവുമില്ല, അക്ഷരങ്ങളുടെയും സിദ്ധാന്തങ്ങളുടെയും കൂടെയാണ് അവർ ഇപ്പോഴും ജീവിക്കുന്നത്. അതിലുപരിയായി അവരിൽ മിക്കവരും “ദൈവത്തെ സ്നേഹിക്കുന്നവരുടെ പുതിയ തലമുറ,” “ദൈവത്തിനു പ്രിയപ്പെട്ടവൻ,” “ദൈവത്തെ സ്നേഹിക്കുന്നതിൽ അനുകരണീയനും മാതൃകയും,” “പത്രോസിന്റെ ശൈലി” എന്നീ പുതിയ പദപ്രയോഗങ്ങളുടെ യാഥാർഥ്യത്തിലേക്ക് ഇനിയും പ്രവേശിച്ചിട്ടില്ല; പകരം, ഇപ്പോഴും അവർ അവ്യക്തവും അമൂർത്തവുമായതിനെ പിന്തുടരുകയും സിദ്ധാന്തങ്ങളിൽ തപ്പിത്തടയുകയും ഈ വാക്കുകളുടെ വാസ്തവികത സംബന്ധിച്ച് ഒരു ഗ്രാഹ്യവും ഇല്ലാതിരിക്കുകയും ചെയ്യുന്നു. ദൈവാത്മാവ് മനുഷ്യജന്മമെടുക്കുമ്പോൾ, ജഡശരീരത്തിൽ അവിടുന്ന് ചെയ്യുന്ന പ്രവൃത്തികൾ നിങ്ങൾക്ക് കാണുകയും അവയെ തൊടുകയും ചെയ്യാം. എന്നിട്ടും അവിടുത്തെ പ്രിയപ്പെട്ടവനാകുവാനോ പ്രാണസുഹൃത്താകുവാനോ നിനക്ക് കഴിയുന്നില്ലെങ്കിൽ, ദൈവാത്മാവിന്റെ പ്രാണസുഹൃത്താകുവാൻ നിനക്ക് എങ്ങനെ കഴിയും? ഇന്നേദിവസത്തിലെ ദൈവത്തെ നിനക്ക് അറിയില്ലെങ്കിൽ ദൈവത്തെ സ്നേഹിക്കുന്നവരുടെ പുതിയ തലമുറയിൽ ഒരുവനാകുവാൻ നിനക്ക് എങ്ങനെ കഴിയും? ഈ പദപ്രയോഗങ്ങൾ വെറും പൊള്ളയായ അക്ഷരങ്ങളും സിദ്ധാന്തങ്ങളുമല്ലേ? ആത്മാവിനെ കാണുവാനും അവന്റെ ഇഷ്ടങ്ങൾ അറിയുവാനും നിനക്ക് സാധിക്കുമോ? ഈ പ്രയോഗങ്ങൾ വെറും പൊള്ളയല്ലേ? നീ ഇത്തരം പദപ്രയോഗങ്ങൾ നടത്തിയതുകൊണ്ടോ വാക്കുകൾ ഉച്ചരിച്ചതുകൊണ്ടോ ആയില്ല, നിശ്ചയദാർഢ്യം ഒന്നുകൊണ്ടു മാത്രം നിനക്ക് ദൈവപ്രീതി നേടാനുമാകില്ല. ഈ വാക്യങ്ങൾ പറയുന്നതിലൂടെ നിങ്ങൾ സംതൃപ്തനാകുന്നു, നിങ്ങളുടെ ഇച്ഛകൾ, യാഥാർഥ്യ ബോധമില്ലാത്ത ആദർശങ്ങൾ, ധാരണകൾ, ചിന്തകൾ എന്നിവയെ തൃപ്തിപ്പെടുത്തുന്നതിനാണ് നിങ്ങൾ ഇങ്ങനെ ചെയ്യുന്നത്. വർത്തമാന കാലത്തിലെ ദൈവത്തെ നിങ്ങൾക്ക് അറിയുവാൻ കഴിയുന്നില്ല എങ്കിൽ, നിങ്ങൾ എന്തുതന്നെ ചെയ്താലും, ദൈവഹൃദയത്തിന്റെ ഇച്ഛകൾ നിങ്ങൾക്ക് തൃപ്തിപ്പെടുത്തുവാൻ കഴിയുകയില്ല. ദൈവത്തിന്റെ പ്രാണസുഹൃത്തായിരിക്കുക എന്നാൽ എന്താണ് അർത്ഥമാക്കുന്നത്? നിങ്ങൾക്ക് ഇപ്പോഴും ഇത് മനസ്സിലാകുന്നില്ല എന്നുണ്ടോ? ദൈവത്തിനു പ്രിയപ്പെട്ടത് മനുഷ്യനാണ്, അതിനാൽ ദൈവവും മനുഷ്യനാണ്. അതായത് ദൈവം ജഡമായി, മനുഷ്യനുമായി. ഒരേ തരത്തിലുള്ളവർക്കു മാത്രമേ പരസ്പരം പ്രാണസ്നേഹിതരാകുവാനും പ്രിയപ്പെട്ടവരായി കണക്കാക്കുവാനും കഴിയുകയുള്ളൂ. ദൈവം ആത്മാവ് ആകുന്നുവെങ്കിൽ സൃഷ്ടിക്കപ്പെട്ട മനുഷ്യന് എങ്ങനെയാണ് ദൈവത്തിന്റെ പ്രിയപ്പെട്ടവനാകുവാൻ കഴിയുന്നത്?

ദൈവത്തിലുള്ള നിന്റെ വിശ്വാസം, സത്യാന്വേഷണം, നിന്റെ പെരുമാറ്റ രീതി, ഇവയെല്ലാം യാഥാര്‍ഥ്യത്തില്‍ അധിഷ്ഠിതമായിരിക്കണം: നീ ചെയ്യുന്നതെല്ലാം പ്രായോഗികമായിരിക്കണം, മായികവും സാങ്കല്‍പ്പികവുമായ കാര്യങ്ങളെ നീ പിന്തുടരരുത്. ഇത്തരത്തില്‍ പെരുമാറുന്നതിന് യാതൊരു മൂല്യവുമില്ല, മാത്രവുമല്ല, അത്തരമൊരു ജീവിതത്തിന് അര്‍ത്ഥവുമില്ല. നിന്റെ പിന്തുടരലും ജീവിതവും കാപട്യത്തിനും വഞ്ചനയ്ക്കും ഇടയിലല്ലാതെ മറ്റൊന്നിലുമല്ല ചെലവഴിക്കപ്പെടുന്നത് എന്നതുകൊണ്ടും, മൂല്യവും പ്രാധാന്യവുമുള്ള കാര്യങ്ങളെ നീ പിന്തുടരാത്തതുകൊണ്ടും സത്യവുമായി ബന്ധമില്ലാത്ത അസംബന്ധമായ യുക്തിയും സിദ്ധാന്തവും മാത്രമാണ് നീ നേടുന്നത്. നിന്റെ അസ്തിത്വത്തിന്റെ പ്രാധാന്യവും മൂല്യവുമായി ഇത്തരം കാര്യങ്ങള്‍ക്ക് ഒരു ബന്ധവുമില്ല, നിന്നെ പൊള്ളയായ ഒരു ലോകത്തേക്ക് കൊണ്ടെത്തിക്കാന്‍ മാത്രമേ ഇവയ്ക്ക് കഴിയൂ. ഇത്തരത്തില്‍ നിന്റെ മുഴുവന്‍ ജീവിതവും മൂല്യമോ അര്‍ത്ഥമോ ഇല്ലാത്തതായിത്തീരും—നീ അര്‍ത്ഥമുള്ള ഒരു ജീവിതത്തെ പിന്തുടരുന്നില്ല എങ്കില്‍ നീ നൂറ് വര്‍ഷം ജീവിച്ചാലും അത് മുഴുവന്‍ ഒന്നിനും വേണ്ടിയല്ലാതെ പോകും. അതിനെ എങ്ങനെ ഒരു മനുഷ്യജീവിതമെന്ന് വിളിക്കാന്‍ കഴിയും? അത് യഥാര്‍ഥത്തില്‍ ഒരു മൃഗത്തിന്റെ ജീവിതമല്ലേ? അതുപോലെ, നിങ്ങള്‍ ദൈവത്തിലുള്ള വിശ്വാസത്തിന്റെ പാത പിന്തുടരാന്‍ ശ്രമിക്കുകയും എന്നാല്‍ കാണപ്പെടുന്ന ദൈവത്തെ പിന്തുടരാന്‍ ഒരു ഉദ്യമവും നടത്താതിരിക്കുകയും പകരം അദൃശ്യനും അസ്പഷ്ടനുമായ ഒരു ദൈവത്തെ ആരാധിക്കുകയും ചെയ്താല്‍ അത്തരം പിന്തുടരല്‍ കൂടുതല്‍ വ്യർഥമല്ലേ? ഒടുവില്‍, നിന്റെ പിന്തുടരല്‍ അവശിഷ്ടങ്ങളുടെ കൂമ്പാരമായിത്തീരും. അത്തരം ഒരു പിന്തുടരലില്‍ നിന്ന് നിനക്ക് എന്ത് നേട്ടമാണുള്ളത്? കാണാനോ സ്പര്‍ശിക്കാനോ കഴിയാത്ത വസ്തുക്കളെ മാത്രമേ മനുഷ്യന്‍ സ്‌നേഹിക്കുന്നുള്ളൂ എന്നതാണ് അവന്റെ ഏറ്റവും വലിയ പ്രശ്‌നം, അങ്ങേയറ്റം നിഗൂഢവും അത്ഭുതകരവുമായ കാര്യങ്ങള്‍, മനുഷ്യന്റെ ഭാവനയ്ക്കപ്പുറത്തുള്ളതും മര്‍ത്യര്‍ക്ക് എത്തിപ്പിടിക്കാനാവാത്തതുമായവ. ഇക്കാര്യങ്ങള്‍ എത്രത്തോളം അയഥാര്‍ഥമാകുന്നുവോ അത്രത്തോളം ജനങ്ങൾ അവ വിശകലനം ചെയ്യുകയും മറ്റൊന്നും ശ്രദ്ധിക്കാതെ അവയെ പിന്തുടരുകയും നേടിയെടുക്കാന്‍ ശ്രമിക്കുകയും ചെയ്യുന്നു. അവ എത്രമാത്രം അയഥാര്‍ഥമാണോ, അത്രത്തോളം സൂക്ഷ്മമായി ആളുകള്‍ അവയെ സൂക്ഷ്മപരിശോധന നടത്തുകയും വിശകലനം ചെയ്യുകയും ചെയ്യുന്നു, മാത്രമല്ല, അവയെക്കുറിച്ച് സമഗ്രമായ ആശയങ്ങള്‍ സ്വയം രൂപപ്പെടുത്തുന്നിടത്തോളം അവര്‍ പോവുകയും ചെയ്യുന്നു. നേരെമറിച്ച്, കാര്യങ്ങള്‍ എത്രമാത്രം യാഥാര്‍ഥ്യമുള്ളതാണോ അത്രമാത്രം ആളുകള്‍ അവയെ തള്ളിക്കളയാന്‍ നോക്കും; അവര്‍ അവയെ തീരെ കുറച്ചു കാണും, അവയെ പുച്ഛിക്കുക വരെ ചെയ്യും. ഞാന്‍ ഇന്ന് ചെയ്യുന്ന യഥാര്‍ഥ വേലയോടുള്ള നിങ്ങളുടെ മനോഭാവം കൃത്യമായും ഇതുതന്നെയല്ലേ? ഇത്തരം കാര്യങ്ങള്‍ എത്രമാത്രം യഥാര്‍ഥമാണോ അത്രമാത്രം മുന്‍വിധിയോടെ നിങ്ങള്‍ അവയെ സമീപിക്കുന്നു. അവ പരിശോധിക്കാന്‍ നീ ഒട്ടുംതന്നെ സമയം മാറ്റിവെക്കുന്നില്ല, പകരം, അവയെ വെറുതെ അവഗണിക്കുന്നു; യഥാര്‍ഥവും ലളിതവുമായ ഈ ആവശ്യകതകളെ നിങ്ങള്‍ കുറച്ചു കാണുന്നു, മാത്രമല്ല, ഏറ്റവും യഥാര്‍ഥമായ ഈ ദൈവത്തെക്കുറിച്ച് നിങ്ങള്‍ നിരവധി സങ്കൽപ്പങ്ങള്‍ ഉള്ളില്‍ സൂക്ഷിക്കുക പോലും ചെയ്യുന്നു, അവന്റെ യാഥാര്‍ഥ്യവും സാധാരണത്വവും അംഗീകരിക്കാന്‍ നിങ്ങള്‍ക്ക് കേവലം കഴിവില്ല. ഇത്തരത്തില്‍ നിങ്ങള്‍ അവ്യക്തമായ ഒരു വിശ്വാസമല്ലേ പുലര്‍ത്തുന്നത്? നിങ്ങള്‍ക്ക് മുന്‍കാലങ്ങളിലെ അവ്യക്ത ദൈവത്തില്‍ ഇളക്കാന്‍ പറ്റാത്ത വിശ്വാസമുണ്ട്, ഇന്നത്തെ യഥാര്‍ഥ ദൈവത്തില്‍ ഒരു താത്പര്യവുമില്ല. അത് ഇന്നലത്തെ ദൈവവും ഇന്നത്തെ ദൈവവും രണ്ട് വ്യത്യസ്ത യുഗങ്ങളില്‍ നിന്നുള്ളതുകൊണ്ടല്ലേ? ഇന്നലത്തെ ദൈവം സ്വര്‍ഗത്തിലെ ഉന്നതനായ ദൈവവും അതേസമയം, ഇന്നത്തെ ദൈവമാകട്ടെ, ഭൂമിയിലെ ഒരു ചെറിയ മനുഷ്യനും ആയതുകൊണ്ടുകൂടിയല്ലേ അത്? ഇതിനൊക്കെപ്പുറമെ, മനുഷ്യന്‍ ആരാധിക്കുന്ന ദൈവം മനുഷ്യന്റെ സങ്കൽപ്പങ്ങളുടെ സൃഷ്ടിയും അതേസമയം, ഇന്നത്തെ ദൈവം ഭൂമിയില്‍ ജന്മമെടുത്ത യഥാര്‍ഥ ജഡവും ആയതുകൊണ്ടല്ലേ അത്? ചുരുക്കത്തില്‍, ഇന്നത്തെ ദൈവം ശരിക്കും യഥാര്‍ഥമായതുകൊണ്ടല്ലേ മനുഷ്യന്‍ അവനെ പിന്തുടരാത്തത്? കാരണം, ഇന്നത്തെ ദൈവം ജനങ്ങളോടാവശ്യപ്പെടുന്നത് അവര്‍ക്ക് ചെയ്യാന്‍ ഒട്ടും താത്പര്യമില്ലാത്ത കാര്യമെന്താണോ അതുതന്നെയാണ്, ഇത് അവരില്‍ ലജ്ജ തോന്നിപ്പിക്കുകയും ചെയ്യുന്നു. ഇത് ജനങ്ങള്‍ക്ക് കാര്യങ്ങള്‍ ബുദ്ധിമുട്ടാക്കുന്നില്ലേ? ഇത് ആളുകളുടെ മുറിപ്പാടുകളെ വെളിപ്പെടുത്തുന്നില്ലേ? ഈ വിധത്തില്‍, യാഥാര്‍ഥ്യത്തെ പിന്തുടരാത്തവരില്‍ പലരും മനുഷ്യജന്മമെടുത്ത ദൈവത്തിന്റെ ശത്രുക്കൾ, ക്രിസ്തുവൈരികൾ, ആയിത്തീരുന്നു. ഇത് സ്പഷ്ടമായ ഒരു വസ്തുതയല്ലേ? പണ്ട്, ദൈവം ജഡമായിത്തീരുന്നതിനും മുമ്പ്, നീ ഒരു മതവിശ്വാസിയോ ദൈവഭയമുള്ള വിശ്വാസിയോ ആയിരുന്നിരിക്കാം. ദൈവം ജഡമായി മാറിയതിനുശേഷം, അങ്ങനെയുള്ള ദൈവഭക്തരായ പല വിശ്വാസികളും അറിയാതെ ക്രിസ്തുവൈരികളായി മാറി. ഇവിടെ എന്താണ് നടന്നുകൊണ്ടിരിക്കുന്നതെന്ന് നിനക്ക് അറിയാമോ? നിന്റെ ദൈവവിശ്വാസത്തില്‍ നീ യാഥാര്‍ഥ്യത്തില്‍ ശ്രദ്ധകേന്ദ്രീകരിക്കുകയോ സത്യത്തെ പിന്തുടരുകയോ ചെയ്യുന്നില്ല, അതിനു പകരം, അസത്യങ്ങളിൽ അഭിരമിക്കുന്നു—ഇതല്ലേ മനുഷ്യജന്മമെടുത്ത ദൈവത്തോട് നിനക്കുള്ള ശത്രുതയുടെ വ്യക്തമായ ഉറവിടം? മനുഷ്യജന്മമെടുത്ത ദൈവത്തെ ക്രിസ്തു എന്ന് വിളിക്കുന്നു, അതിനാല്‍ മനുഷ്യജന്മമെടുത്ത ദൈവത്തില്‍ വിശ്വസിക്കാത്തവരെല്ലാം ക്രിസ്തുവൈരികളല്ലേ? അതുകൊണ്ട്, നീ വിശ്വസിക്കുകയും പൂര്‍ണമായും സ്‌നേഹിക്കുകയും ചെയ്യേണ്ടത് ജഡമായിത്തീര്‍ന്ന ഈ ദൈവത്തെത്തന്നെയല്ലേ? ജീവിക്കുന്ന, ശ്വസിക്കുന്ന, ഈ ദൈവമല്ലേ സത്യത്തില്‍ ഏറ്റവും യഥാര്‍ഥവും അസാധാരണമാംവിധം സാധാരണനും? നിന്റെ പിന്തുടരലിന്റെ ലക്ഷ്യം എന്താണ്? അത് സ്വര്‍ഗത്തിലാണോ ഭൂമിയിലാണോ? ഇത് ഒരു സങ്കൽപ്പമാണോ അതോ സത്യമാണോ? ഇത് ദൈവമാണോ അതോ അമാനുഷികനാണോ? വാസ്തവത്തില്‍, സത്യമാണ് ജീവിതസൂക്തങ്ങളില്‍ ഏറ്റവും യഥാര്‍ഥമായത്, മാത്രമല്ല, മനുഷ്യര്‍ക്കിടയിലുള്ള അത്തരം സൂക്തങ്ങളില്‍ ഏറ്റവും ഉന്നതമായതും. ഇത് ദൈവം മനുഷ്യനുവേണ്ടി വെക്കുന്ന നിബന്ധനയും ദൈവം സ്വയം ചെയ്യുന്ന വേലയും ആയതിനാൽ ഇതിനെ ''ജീവിതസൂക്തം'' എന്ന് വിളിക്കുന്നു. മറ്റേതെങ്കിലുമൊന്നില്‍ നിന്നു സംഗ്രഹിച്ച ഒരു സൂക്തമല്ല ഇത്, ഇത് ഏതെങ്കിലും മഹാനായ വ്യക്തിയുടെ പ്രസിദ്ധമായ ഉദ്ധരണിയുമല്ല. പകരം, ആകാശത്തിന്റെയും ഭൂമിയുടെയും സകലതിന്റെയും യജമാനനില്‍ നിന്ന് മനുഷ്യര്‍ക്കായുള്ള മൊഴിയാണത്; അത് മനുഷ്യന്‍ സംഗ്രഹിച്ച ചില വാക്കുകളല്ല, മറിച്ച് ദൈവത്തിന്റെ സഹജമായ ജീവനാണ്. അതിനാല്‍ ഇതിനെ “ജീവിതസൂക്തങ്ങളില്‍ വെച്ച് ഏറ്റവും ഉന്നതം” എന്നു വിളിക്കുന്നു. സത്യം പ്രയോഗത്തില്‍ വരുത്താനുള്ള ആളുകളുടെ ശ്രമം അവരുടെ കടമ നിറവേറ്റലാണ്—അതായത്, ദൈവത്തിന്റെ നിബന്ധന തൃപ്തിപ്പെടുത്തുന്നതിനുള്ള പരിശ്രമമാണിത്. ഈ നിബന്ധനയുടെ സാരം എല്ലാ സത്യങ്ങളിലും വെച്ച് ഏറ്റവും യഥാര്‍ഥമാണ്, മറിച്ച് ആര്‍ക്കും കൈവരിക്കാനാകാത്ത പൊള്ളയായ സിദ്ധാന്തമല്ല. നിന്റെ പിന്തുടരല്‍ വെറും സിദ്ധാന്തവും യാഥാര്‍ഥ്യമില്ലാത്തതും ആണെങ്കില്‍ നീ സത്യത്തിനെതിരെ പൊരുതുകയല്ലേ? നീ സത്യത്തെ ആക്രമിക്കുന്നവരില്‍ ഒരുവനല്ലേ? അത്തരമൊരാള്‍ക്ക് എങ്ങനെ ദൈവത്തെ സ്‌നേഹിക്കാന്‍ ആഗ്രഹിക്കുന്ന ഒരാളാകാന്‍ കഴിയും? യാഥാര്‍ഥ്യമില്ലാത്തവര്‍ സത്യത്തെ ഒറ്റിക്കൊടുക്കുന്നവരും ജന്മനാ മത്സരികളുമാണ്!

നീ എങ്ങനെ പിന്തുടരുന്നുവെന്നത് കണക്കാക്കാതെ തന്നെ, മറ്റെല്ലാറ്റിനുമുപരി, ദൈവം ഇന്നു ചെയ്യുന്ന വേല നീ മനസ്സിലാക്കണം, മാത്രമല്ല ഈ വേലയുടെ പ്രാധാന്യം നീ അറിഞ്ഞിരിക്കണം. അന്ത്യനാളുകളില്‍ ദൈവം വരുമ്പോള്‍ എന്തു വേലയാണ് അവന്‍ കൊണ്ടുവരുന്നതെന്നും അവന്‍ എന്ത് പ്രകൃതമാണ് കൊണ്ടുവരുന്നതെന്നും മനുഷ്യനില്‍ എന്താണ് തികവുള്ളതാക്കുകയെന്നും നീ മനസ്സിലാക്കുകയും അറിയുകയും വേണം. അവന്‍ ജഡത്തില്‍ ചെയ്യാന്‍ വന്നിരിക്കുന്ന വേല നീ അറിയുകയോ മനസ്സിലാക്കുകയോ ചെയ്യുന്നില്ലെങ്കില്‍, നിനക്ക് എങ്ങനെ അവന്റെ ഹിതം ഗ്രഹിക്കാന്‍ കഴിയും, നിനക്ക് എങ്ങനെ അവന്റെ ഉറ്റവനാകാന്‍ കഴിയും? വാസ്തവത്തില്‍, ദൈവത്തിന്റെ ഉറ്റവനായിരിക്കുന്നത് സങ്കീര്‍ണമല്ല, എന്നാല്‍ അത് ലളിതവുമല്ല. ജനങ്ങള്‍ക്ക് ഇത് നന്നായി മനസ്സിലാക്കാനും പ്രയോഗത്തില്‍ വരുത്താനും കഴിയുമെങ്കില്‍ അത് സങ്കീര്‍ണമല്ലാതാകും; ആളുകള്‍ക്ക് ഇത് നന്നായി മനസ്സിലാക്കാന്‍ കഴിയുന്നില്ലെങ്കില്‍, അത് വളരെയധികം ബുദ്ധിമുട്ടേറിയതാകും, മാത്രമല്ല, അവരുടെ പിന്തുടരല്‍ അവരെ അവ്യക്തതയിലേക്കു നയിക്കുവാനുള്ള സാധ്യതയേറുകയും ചെയ്യുന്നു. ദൈവത്തെ പിന്തുടരുന്നതില്‍ ജനങ്ങള്‍ക്ക് ഉറച്ചുനില്‍ക്കാന്‍ തങ്ങളുടേതായ നിലപാടില്ലെങ്കില്‍, ഏത് സത്യത്തെ മുറുകെപ്പിടിക്കണമെന്ന് അവര്‍ക്ക് അറിയില്ലെങ്കില്‍, ഇതിനര്‍ത്ഥം അവര്‍ക്ക് അടിസ്ഥാനമില്ലെന്നാണ്, അതിനാല്‍ ഉറച്ചുനില്‍ക്കാന്‍ അവര്‍ക്ക് ബുദ്ധിമുട്ടാകും. ഇന്ന്, സത്യം മനസ്സിലാക്കാത്ത, നന്മയും തിന്മയും തമ്മില്‍ വേര്‍തിരിച്ചറിയാന്‍ കഴിയാത്ത, എന്തിനെ സ്‌നേഹിക്കണമെന്നോ വെറുക്കണമെന്നോ പറയാന്‍ കഴിയാത്ത ധാരാളം പേരുണ്ട്. അത്തരം ആളുകള്‍ക്ക് ഉറച്ചുനില്‍ക്കാന്‍ കഴിയില്ല. സത്യം പ്രയോഗത്തില്‍ വരുത്താനും ദൈവഹിതത്തിനു പരിഗണനകൊടുക്കാനും കഴിയുക, ദൈവം ജഡത്തില്‍ അവതരിക്കുമ്പോള്‍ അവന്‍ മനുഷ്യനില്‍ ചെയ്യുന്ന വേല എന്താണെന്നും അവന്‍ അരുളിചെയ്യുന്നത് ഏത് തത്ത്വങ്ങള്‍ പ്രകാരമാണെന്നും അറിയുക, ഇതൊക്കെയാണ് ദൈവവിശ്വാസത്തിന്റെ താക്കോല്‍. ജനക്കൂട്ടത്തെ നീ പിന്തുടരരുത്. നീ പ്രവേശിക്കേണ്ട കാര്യങ്ങളില്‍ നിനക്ക് തത്ത്വദീക്ഷയുണ്ടായിരിക്കണം, നീ അവ മുറുകെപ്പിടിക്കണം. ദൈവത്തിന്റെ പ്രബുദ്ധത നിന്റെ ഉള്ളിലേക്കു കൊണ്ടുവന്ന കാര്യങ്ങളില്‍ മുറുകെപ്പിടിക്കുന്നത് നിനക്ക് സഹായകരമാകും. നീ അങ്ങനെ ചെയ്തില്ലെങ്കില്‍, ഇന്ന് നീ ഒരു വഴിക്കും നാളെ മറ്റൊരു വഴിക്കും തിരിയുകയും നീ ഒരിക്കലും യഥാര്‍ഥമായതൊന്നും നേടാതെപോവുകയും ചെയ്യും. ഇങ്ങനെയായിരിക്കുന്നത് നിന്റെ ജീവന് ഒരു ഗുണവും ചെയ്യുകയില്ല. സത്യം മനസ്സിലാക്കാത്തവര്‍ എപ്പോഴും മറ്റുള്ളവരുടെ പുറകെ പോകും. ഇത് പരിശുദ്ധാത്മാവിന്റെ വേലയാണെന്ന് ആളുകള്‍ പറയുകയാണെങ്കില്‍ നീയും അതുതന്നെ പറയും. ഇത് ദുഷ്ടാത്മാവിന്റെ വേലയാണെന്ന് ആളുകള്‍ പറയുകയാണെങ്കില്‍ അപ്പോള്‍ നീയും സംശയാലുവാകും; അതല്ലെങ്കില്‍, അത് ദുഷ്ടാത്മാവിന്റെ വേലയാണെന്ന് നീയും ആവര്‍ത്തിക്കും. മറ്റുള്ളവരുടെ വാക്കുകള്‍ നീ എപ്പോഴും തത്തയെപ്പോലെ ഏറ്റുപറയും, സ്വന്തമായി എന്തെങ്കിലും വിവേചിച്ചറിയുന്നതിനുള്ള കഴിവും നിനക്കില്ല, സ്വന്തമായി ചിന്തിക്കാനും നിനക്ക് കഴിവില്ല. സ്വന്തമായി നിലപാടില്ലാത്ത, വിവേചനശേഷിയില്ലാത്ത ഒരാളാണിത്—അത്തരം വ്യക്തി വിലകെട്ട ഒരധമനാണ്! മറ്റുള്ളവരുടെ വാക്കുകള്‍ നീ എപ്പോഴും ആവര്‍ത്തിക്കുന്നു: ഇത് പരിശുദ്ധാത്മാവിന്റെ വേലയാണെന്ന് ഇന്ന് പറയുന്നു, പക്ഷേ, ഇത് പരിശുദ്ധാത്മാവിന്റെ വേല അല്ലെന്നും ഇത് വാസ്തവത്തില്‍ മനുഷ്യന്റെ പ്രവൃത്തികളല്ലാതെ മറ്റൊന്നുമല്ല എന്നും ഒരു ദിവസം ആരെങ്കിലും പറയാനുള്ള സാധ്യതയുണ്ട്—എന്നാലും നിനക്കത് വേർതിരിച്ചറിയാന്‍ കഴിയുന്നില്ല, മറ്റുള്ളവരത് പറയുന്നതിന് നീ സാക്ഷ്യം വഹിക്കുമ്പോള്‍, നീയും അതേ കാര്യം തന്നെ പറയും. ഇത് യഥാര്‍ഥത്തില്‍ പരിശുദ്ധാത്മാവിന്റെ വേലയാണ്. പക്ഷേ, നീ പറയുന്നു, ഇത് മനുഷ്യന്റെ പ്രവൃത്തിയാണെന്ന്; പരിശുദ്ധാത്മാവിന്റെ വേലയെ നിന്ദിക്കുന്നവരിൽ ഒരുവനായിത്തീര്‍ന്നില്ലേ നീയും? ഇവിടെ, വേര്‍തിരിച്ചറിയാന്‍ കഴിയാത്തതുകൊണ്ട് നീ ദൈവത്തെ എതിര്‍ത്തില്ലേ? ഒരുപക്ഷേ, ഒരു ദിവസം ഏതെങ്കിലുമൊരു വിഡ്ഢി പ്രത്യക്ഷപ്പെട്ട് “ഇതൊരു ദുഷ്ടാത്മാവിന്റെ വേലയാണ്” എന്നു പറയും. ഈ വാക്കുകള്‍ കേള്‍ക്കുമ്പോള്‍ നീ അന്തംവിടുകയും ഒരിക്കല്‍ക്കൂടി നീ മറ്റുള്ളവരുടെ വാക്കുകളാല്‍ ബന്ധിതനായിത്തീരുകയും ചെയ്യും. ആരെങ്കിലും കുഴപ്പങ്ങള്‍ ഇളക്കിവിടുമ്പോഴൊക്കെ, നീ നിന്റെ നിലപാടിൽ ഉറച്ചുനില്‍ക്കാന്‍ കഴിവില്ലാത്തവനാകുന്നു, നിന്നില്‍ സത്യം ഇല്ലാതിരിക്കുന്നതുകൊണ്ടാണ് ഇതെല്ലാം സംഭവിക്കുന്നത്. ദൈവത്തില്‍ വിശ്വസിക്കുന്നതും ദൈവത്തെ അറിയാനായി ശ്രമിക്കുന്നതും ലളിതമായ കാര്യമല്ല. കൂട്ടംകൂടിയിരുന്ന് മതപ്രഭാഷണം കേട്ടതുകൊണ്ടുമാത്രം ഇക്കാര്യങ്ങള്‍ നേടാനാവില്ല, ശക്തമായ ആഗ്രഹം കൊണ്ടുമാത്രം നീ പൂര്‍ണനാക്കപ്പെടുകയുമില്ല. നിനക്ക് അനുഭവിക്കാനും അറിയാനും കഴിയണം, നിന്റെ പ്രവൃത്തികളില്‍ നീ തത്ത്വദീക്ഷയുള്ളവനായിരിക്കുകയും പരിശുദ്ധാത്മാവിന്റെ വേല നേടുകയും വേണം. നീ അനുഭവങ്ങളിലൂടെ കടന്നുപോയിക്കഴിയുമ്പോള്‍, നിനക്ക് പല കാര്യങ്ങളും തിരിച്ചറിയാന്‍ കഴിയും—നന്മയും തിന്മയും തമ്മില്‍, നീതിയും ദുഷ്ടതയും തമ്മില്‍, സത്യത്തിന്റേത് എന്താണെന്നും മാംസത്തിന്റേതും രക്തത്തിന്റേതും എന്താണെന്നും നിനക്ക് വേര്‍തിരിച്ചറിയാന്‍ കഴിയും. ഇക്കാര്യങ്ങളെല്ലാം തമ്മില്‍ വേര്‍തിരിച്ചറിയാന്‍ നിനക്ക് കഴിയണം, ഇങ്ങനെ ചെയ്യുന്നതില്‍, സാഹചര്യങ്ങൾ എന്തുതന്നെയായാലും നിനക്ക് ഒരിക്കലും സ്വയം നഷ്ടപ്പെടില്ല. ഇതുമാത്രമാണ് നിന്റെ യഥാര്‍ഥ ഔന്നത്യം.

ദൈവത്തിന്റെ വേലയെ അറിയുന്നത് ലളിതമായ ഒരു കാര്യമല്ല. നിന്റെ പിന്തുടരലില്‍ ആദര്‍ശങ്ങളും ലക്ഷ്യവും വേണം, സത്യമാര്‍ഗം എങ്ങനെയാണ് തേടേണ്ടത് എന്നും അത് സത്യമാര്‍ഗമാണോ അല്ലയോ എന്ന് എങ്ങനെയാണ് അളക്കേണ്ടത് എന്നും അത് ദൈവത്തിന്റെ വേലയാണോ അല്ലയോ എന്നും നിനക്ക് അറിയാൻ കഴിയണം. സത്യമാര്‍ഗം തേടുന്നതില്‍ ഏറ്റവും അടിസ്ഥാനപരമായ തത്ത്വം എന്താണ്? പരിശുദ്ധാത്മാവിന്റെ വേല ആ മാര്‍ഗത്തില്‍ ഉണ്ടോ ഇല്ലയോ എന്നും ആ വാക്കുകള്‍ സത്യത്തിന്റെ പ്രകാശനമാണോ അല്ലയോ എന്നും ആരാണ് സാക്ഷ്യം വഹിച്ചിരിക്കുന്നതെന്നും അത് നിനക്ക് എന്ത് കൊണ്ടുവരുമെന്നും നീ നോക്കണം. സത്യത്തിന്റെ മാര്‍ഗവും അസത്യത്തിന്റെ മാര്‍ഗവും തമ്മില്‍ വിവേചിച്ചറിയുന്നതിന് അടിസ്ഥാന ജ്ഞാനത്തിന്റെ നിരവധി വശങ്ങള്‍ ആവശ്യമുണ്ട്. അതിലേറ്റവും അടിസ്ഥാനപരമായിട്ടുള്ളത് പരിശുദ്ധാത്മാവിന്റെ വേലയുടെ സാന്നിധ്യം അതിലുണ്ടോ ഇല്ലയോ എന്നു പറയുകയാണ്. കാരണം, ദൈവത്തിലുള്ള ആളുകളുടെ വിശ്വാസത്തിന്റെ സത്ത ദൈവത്തിന്റെ ആത്മാവിലുള്ള വിശ്വാസമാണ്, മനുഷ്യജന്മമെടുത്ത ദൈവത്തിലുള്ള അവരുടെ വിശ്വാസത്തിനു പോലും കാരണം ഈ ജഡം ദൈവത്തിന്റെ ആത്മാവിന്റെ സാക്ഷാത്കാരമാണ് എന്നതാണ്, അതായത് അത്തരം വിശ്വാസം ആത്മാവിലുള്ള വിശ്വാസമാണ്. ആത്മാവും ജഡവും തമ്മില്‍ വ്യത്യാസങ്ങളുണ്ട്, എന്നാല്‍ ഈ ജഡം ആത്മാവില്‍ നിന്ന് വരുന്നതുകൊണ്ടും, വചനം ജഡമായിത്തീരുന്നതുകൊണ്ടും, മനുഷ്യന്‍ എന്തിലാണോ വിശ്വസിക്കുന്നത് അത് അപ്പോഴും ദൈവത്തിന്റെ സഹജമായ സത്തയാണ്. അതിനാല്‍, ഇത് സത്യമാര്‍ഗമാണോ അല്ലയോ എന്ന് തിരിച്ചറിയുന്നതിന്, എല്ലാറ്റിനുമുപരിയായി അതില്‍ പരിശുദ്ധാത്മാവിന്റെ വേല ഉണ്ടോ ഇല്ലയോ എന്ന് നീ നോക്കണം, അതിനുശേഷം ഈ മാര്‍ഗത്തില്‍ സത്യമുണ്ടോ ഇല്ലയോ എന്നും നീ നോക്കണം. സാമാന്യ മനുഷ്യത്വത്തിന്റെ ജീവിത പ്രകൃതമാണ് സത്യം, അതായത്, തുടക്കത്തില്‍ ദൈവം മനുഷ്യനെ സൃഷ്ടിച്ചപ്പോള്‍ അവനില്‍ നിന്ന് ആവശ്യപ്പെട്ടത്, എന്നുവെച്ചാല്‍, സാമാന്യ മനുഷ്യത്വം അതിന്റെ പൂര്‍ണതയില്‍ (മനുഷ്യബോധം, ഉള്‍ക്കാഴ്ച, ജ്ഞാനം, മനുഷ്യനായിരിക്കാനുള്ള അടിസ്ഥാനപരമായ അറിവ് എന്നിവയുള്‍പ്പെടെ). അതായത്, സാമാന്യ മനുഷ്യത്വത്തിലേക്ക് ഈ സത്യമാര്‍ഗത്തിന് ആളുകളെ നയിക്കാനാകുമോ ഇല്ലയോ എന്ന്, ഈ പറഞ്ഞുവന്ന സത്യം സാമാന്യ മനുഷ്യത്വത്തിന്റെ വാസ്തവികതയനുസരിച്ച് ആവശ്യമാണോ അല്ലയോ എന്ന്, ഈ സത്യം പ്രായോഗികവും യഥാര്‍ഥവും ആണോ അല്ലയോ എന്ന്, അത് ഏറ്റവും സമയോചിതമാണോ അല്ലയോ എന്ന് നീ നോക്കേണ്ടതുണ്ട്. സത്യമുണ്ടെങ്കില്‍, ആളുകളെ സാധാരണവും യഥാര്‍ഥവുമായ അനുഭവങ്ങളിലേക്ക് നയിക്കാന്‍ അതിനു കഴിയും; കൂടാതെ, ആളുകള്‍ എന്നത്തേക്കാളേറെ സാധാരണക്കാരായിത്തീരുന്നു, അവരുടെ മാനുഷികബോധം കൂടുതല്‍ പൂര്‍ണമാവുകയും ജഡത്തിലുള്ള അവരുടെ ജീവിതവും ആത്മീയജീവിതവും മുമ്പെന്നത്തേക്കാളേറെ ചിട്ടയുള്ളതായിത്തീരുകയും അവരുടെ വികാരങ്ങള്‍ കൂടുതല്‍ സാധാരണമാവുകയും ചെയ്യുന്നു. ഇതാണ് രണ്ടാമത്തെ തത്ത്വം. ഒരു തത്ത്വം കൂടിയുണ്ട്, ആളുകള്‍ക്ക് ദൈവത്തെക്കുറിച്ച് വർധിച്ചുകൊണ്ടിരിക്കുന്ന അറിവുണ്ടോ ഇല്ലയോ എന്നതും അവരെ ദൈവത്തിലേക്ക് കൂടുതല്‍ അടുപ്പിക്കാനും അവരില്‍ ദൈവത്തോടുള്ള സ്‌നേഹം പ്രചോദിപ്പിക്കുവാനും അത്തരമൊരു വേലയും സത്യവും അനുഭവിക്കുന്നതിലൂടെ കഴിയുന്നുണ്ടോ ഇല്ലയോ എന്നതും ആണത്. ഇതിലൂടെ ഈ മാര്‍ഗം സത്യമാര്‍ഗമാണോ അല്ലയോ എന്നു നിര്‍ണയിക്കാം. ഏറ്റവും അടിസ്ഥാനപരമായ കാര്യം ഈ മാര്‍ഗം പ്രകൃത്യാതീതം എന്നതിനു പകരം വാസ്തവികമാണോ എന്നതും മനുഷ്യന്റെ ജീവനിലേക്ക് അതിന് സംഭാവന നല്‍കാന്‍ കഴിയുന്നുണ്ടോ എന്നതുമാണ്. ഈ തത്ത്വങ്ങളുമായി പൊരുത്തപ്പെടുന്നുണ്ടെങ്കില്‍ ഈ വഴിയാണ് യഥാര്‍ഥ സത്യമാര്‍ഗമെന്ന നിഗമനത്തിലെത്താന്‍ കഴിയും. ഭാവിയിലെ നിങ്ങളുടെ അനുഭവങ്ങളില്‍ മറ്റ് മാര്‍ഗങ്ങള്‍ സ്വീകരിക്കുന്നതിന് നിങ്ങളെ പ്രേരിപ്പിക്കുന്നതിനായിട്ടല്ല ഞാനീ വചനങ്ങള്‍ അരുളിചെയ്യുന്നത്, ഭാവിയില്‍ മറ്റൊരു പുതുയുഗത്തിന്റെ വേല ഉണ്ടാകും എന്ന പ്രവചനമായിട്ടുമല്ല. ഞാനിത് പറയുന്നത് ഇന്നത്തെ മാര്‍ഗം യഥാര്‍ഥ സത്യമാര്‍ഗമാണെന്ന് നിങ്ങള്‍ക്ക് ഉറപ്പുണ്ടാകാന്‍ വേണ്ടിയാണ്, അതിലൂടെ, ഇന്നത്തെ വേലയില്‍ നിങ്ങള്‍ക്ക് ഭാഗികമായി മാത്രം ഉറപ്പുണ്ടായിരിക്കുന്നതും അതിനെക്കുറിച്ച് ഉള്‍ക്കാഴ്ച നേടാനാവാതിരിക്കുന്നതും ഒഴിവാകും. ഉറപ്പുണ്ടായിരുന്നിട്ടുപോലും ആശയക്കുഴപ്പത്തോടെ പിന്തുടരുന്ന ഒരുപാട് പേരുണ്ട്; അത്തരം ഉറപ്പിന് ഒരു തത്ത്വവുമില്ല, മാത്രമല്ല അത്തരം ആളുകളെ ഇന്നല്ലെങ്കില്‍ നാളെ ഒഴിവാക്കേണ്ടതുണ്ട്. പിന്തുടരലില്‍ പ്രത്യേകിച്ച് ഉത്സാഹം കാണിക്കുന്നവര്‍ പോലും മൂന്നു ഭാഗത്ത് ഉറപ്പും അഞ്ച് ഭാഗത്ത് ഉറപ്പില്ലാത്തവരുമാണ്, അവര്‍ക്ക് ഒരു അടിസ്ഥാനവുമില്ലെന്നാണ് ഇത് കാണിക്കുന്നത്. നിങ്ങളുടെ കഴിവ് വളരെ പരിമിതവും അടിസ്ഥാനം തീരെ ആഴമില്ലാത്തതുമായതിനാല്‍, നിങ്ങള്‍ക്ക് വ്യത്യാസത്തെക്കുറിച്ച് ഒരു ധാരണയുമില്ല. ദൈവം തന്റെ വേല ആവര്‍ത്തിക്കുന്നില്ല, യാഥാര്‍ഥ്യമല്ലാത്ത വേല അവന്‍ ചെയ്യുന്നില്ല, അവന്‍ അമിതമായ ആവശ്യങ്ങളൊന്നും മനുഷ്യനു മുന്നിൽ വയ്ക്കുന്നില്ല, മനുഷ്യന്റെ ബോധത്തിനപ്പുറത്തുള്ള വേലയൊന്നും അവന്‍ ചെയ്യുന്നുമില്ല. അവന്റെ എല്ലാ വേലയും മനുഷ്യന്റെ സാമാന്യബോധത്തിന്റെ പരിധിക്കുള്ളിലാണ്, അവ സാമാന്യ മനുഷ്യത്വത്തിന്റെ യുക്തിയെ മറികടക്കുന്നുമില്ല, അവന്റെ വേല ചെയ്യപ്പെടുന്നത് മനുഷ്യന്റെ സാധാരണ ആവശ്യങ്ങള്‍ക്കനുസരിച്ചാണ്. അത് പരിശുദ്ധാത്മാവിന്റെ വേലയാണെങ്കില്‍, ആളുകള്‍ എന്നത്തെക്കാളുമേറെ സാധാരണക്കാരും അവരുടെ മാനവികത എന്നത്തെക്കാളേറെ സാധാരണവുമാകും. ആളുകള്‍ അവരുടെ ദുഷിച്ച സാത്താന്യ പ്രകൃതത്തെക്കുറിച്ചും മനുഷ്യന്റെ സത്തയെക്കുറിച്ചും വർധിച്ചുവരുന്ന അറിവ് നേടും, മാത്രമല്ല സത്യത്തിനായുള്ള അവരുടെ വാഞ്ഛ എക്കാലത്തെക്കാളും ശക്തമാകും. അതായത്, മനുഷ്യന്റെ ജീവൻ വളരുകയും പിന്നെയും വളരുകയും, മനുഷ്യന്റെ ദുഷിച്ച സ്വഭാവം കൂടുതല്‍ക്കൂടുതല്‍ മാറ്റത്തിനു പ്രാപ്തമാവുകയും ചെയ്യുന്നു—ദൈവം മനുഷ്യ ജീവൻ സ്വീകരിച്ചതിന്റെ ഉദ്ദേശ്യം തന്നെ ഇവയെല്ലാമാണ്. ഒരു മാര്‍ഗത്തിന് മനുഷ്യന്റെ സത്തയായിരിക്കുന്ന കാര്യങ്ങള്‍ വെളിപ്പെടുത്താന്‍ കഴിയുന്നില്ലെങ്കില്‍, മനുഷ്യന്റെ സ്വഭാവം മാറ്റാന്‍ കഴിയുന്നില്ലെങ്കില്‍, മാത്രമല്ല, അതിന് ആളുകളെ ദൈവസന്നിധിയില്‍ കൊണ്ടുവരാനോ ദൈവത്തെക്കുറിച്ച് ശരിയായ ഗ്രാഹ്യം നല്‍കാനോ കഴിവില്ലെങ്കില്‍, അതുമല്ല, അവരുടെ മാനവികതയെ മുമ്പത്തെക്കാള്‍ താഴ്ചയിലേക്ക് കൊണ്ടുപോകാന്‍ കാരണമാവുകയും അവരുടെ ബോധത്തെ മുമ്പെന്നത്തെക്കാള്‍ കൂടുതല്‍ അസാധാരണമാക്കുകയും ചെയ്യുന്നുവെങ്കില്‍ ആ മാര്‍ഗം സത്യമാര്‍ഗമല്ല, അതൊരു ദുഷ്ടാത്മാവിന്റെ വേലയോ അല്ലെങ്കില്‍ പഴയ മാര്‍ഗമോ ആയിരിക്കാനിടയുണ്ട്. ചുരുക്കത്തില്‍, അതിന് പരിശുദ്ധാത്മാവിന്റെ നിലവിലെ വേലയാകാൻ കഴിയില്ല. വര്‍ഷങ്ങളായി നിങ്ങള്‍ ദൈവത്തില്‍ വിശ്വസിക്കുന്നുണ്ട്, എന്നിട്ടും സത്യമാര്‍ഗവും അസത്യമാര്‍ഗവും വേര്‍തിരിച്ചറിയുന്നതിനോ സത്യമാര്‍ഗം തേടുന്നതിനോ വേണ്ടുന്ന തത്ത്വങ്ങളെക്കുറിച്ച് നിങ്ങൾക്ക് യാതൊരു തുമ്പുമില്ല. കൂടുതല്‍ പേര്‍ക്കും ഇക്കാര്യങ്ങളില്‍ താത്പര്യവുമില്ല; അവര്‍ ഭൂരിപക്ഷം പോകുന്നിടത്തേക്ക് പോവുന്നു, ഭൂരിപക്ഷം പറയുന്നത് ആവര്‍ത്തിക്കുന്നു. അങ്ങനെ ചെയ്യുന്നവൻ എങ്ങനെ സത്യമാര്‍ഗം അന്വേഷിക്കുന്ന ഒരാളാകും? അത്തരം ആളുകള്‍ക്ക് എങ്ങനെ സത്യമാര്‍ഗം കണ്ടെത്താനാകും? ഈ സുപ്രധാന തത്ത്വങ്ങള്‍ നിങ്ങള്‍ മനസ്സിലാക്കുന്നുവെങ്കില്‍, എന്തുതന്നെ സംഭവിച്ചാലും നിങ്ങള്‍ വഞ്ചിക്കപ്പെടില്ല. വേര്‍തിരിച്ചറിയാന്‍ കഴിയുക എന്നത് ഇക്കാലത്ത് ആളുകളെ സംബന്ധിച്ചിടത്തോളം വളരെ നിര്‍ണായകമാണ്; ഇതാണ് സാമാന്യ മനുഷ്യത്വം കൈവശം വയ്‌ക്കേണ്ടത്, ആളുകള്‍ അവരുടെ അനുഭവത്തില്‍ നേടേണ്ടതും ഇതാണ്. ആളുകള്‍ ഇന്നും അവരുടെ പിന്തുടരല്‍ പ്രക്രിയയില്‍ ഒന്നും തിരിച്ചറിയുന്നില്ലെങ്കില്‍, അവരുടെ മാനുഷിക ബോധം ഇനിയും വളര്‍ന്നിട്ടില്ലെങ്കില്‍, ആളുകള്‍ വളരെ വിഡ്ഢികളാണ്, അവരുടെ പിന്തുടരല്‍ പിഴവുള്ളതും വ്യതിചലിക്കപ്പെട്ടതുമാണ്. ഇന്ന് നിങ്ങളുടെ പിന്തുടരലില്‍ നേരിയ വിവേചിച്ചറിയല്‍ പോലുമില്ല, അത് ശരിയായിരിക്കെത്തന്നെ, നീ സത്യമാര്‍ഗം കണ്ടെത്തിയെന്ന് നീ പറയുന്നു, നീ അത് നേടിയിട്ടുണ്ടോ? നിനക്ക് എന്തെങ്കിലും വേര്‍തിരിച്ചറിയാന്‍ കഴിഞ്ഞിട്ടുണ്ടോ? സത്യമാര്‍ഗത്തിന്റെ സത്ത എന്താണ്? സത്യമാര്‍ഗത്തില്‍ നീ സത്യമാര്‍ഗം നേടിയിട്ടില്ല; നീ സത്യമായതൊന്നും നേടിയിട്ടില്ല. ഇതിനര്‍ത്ഥം, ദൈവം നിന്നോട് ആവശ്യപ്പെടുന്ന കാര്യങ്ങള്‍ നീ നേടിയിട്ടില്ല എന്നാണ്, അതിനാല്‍ നിന്റെ ജീര്‍ണതയില്‍ ഒരു മാറ്റവും സംഭവിച്ചിട്ടില്ല. നീ ഈ രീതി തുടർന്നാൽ, നീ ആത്യന്തികമായി പുറത്താക്കപ്പെടും. ഇന്നേവരെ പിന്തുടര്‍ന്നിട്ട്, നീ സ്വീകരിച്ച മാര്‍ഗം ശരിയായ മാര്‍ഗമാണെന്ന് നിനക്ക് ഉറപ്പുണ്ടായിരിക്കണം, നിനക്ക് കൂടുതല്‍ സംശയങ്ങളൊന്നും ഉണ്ടാകരുത്. പല ആളുകളും എല്ലായ്പ്പോഴും അനിശ്ചിതത്വത്തിലാണ്, ചെറിയ ചില കാരണങ്ങളാല്‍ സത്യം പിന്തുടരുന്നത് അവർ നിര്‍ത്തുന്നു. അത്തരക്കാര്‍ ദൈവത്തിന്റെ വേലയെക്കുറിച്ച് ഒരറിവും ഇല്ലാത്തവരാണ്; അവര്‍ ആശയക്കുഴപ്പത്തില്‍ ദൈവത്തെ പിന്തുടരുന്നവരാണ്. ദൈവത്തിന്റെ വേലയെക്കുറിച്ച് അറിവില്ലാത്തവര്‍ക്ക് അവന്റെ അടുപ്പക്കാരാവാനോ അവന്റെ സാക്ഷ്യം പറയാനോ കഴിയില്ല. അനുഗ്രഹങ്ങള്‍ മാത്രം തേടുന്നവരോടും അവ്യക്തവും അമൂര്‍ത്തവുമായതിനെ മാത്രം പിന്തുടരുന്നവരോടും എത്രയും പെട്ടെന്ന് സത്യത്തെ പിന്തുടരാന്‍ ഞാന്‍ ഉപദേശിക്കുന്നു, അങ്ങനെ അവരുടെ ജീവിതത്തിന് അര്‍ത്ഥമുണ്ടാകും. ഇനിയും സ്വയം വിഡ്ഢികളാകരുത്!


മനുഷ്യജന്മമെടുത്ത ദൈവത്തിന്റെ ശുശ്രൂഷയും മനുഷ്യന്റെ കടമയും തമ്മിലുള്ള വ്യത്യാസം

നിങ്ങള്‍ ദൈവത്തിന്റെ വേലയുടെ ദര്‍ശനങ്ങളെ കുറിച്ച് അറിയുകയും അവന്റെ വേലയുടെ പൊതുവായ ദിശ മനസ്സിലാക്കുകയും വേണം. ഇത് ക്രിയാത്മകമായ പ്രവേശനമാണ്. ദര്‍ശനങ്ങളുടെ സത്യം നിങ്ങള്‍ കൃത്യമായി മനസ്സിലാക്കിക്കഴിഞ്ഞാല്‍ നിങ്ങളുടെ പ്രവേശനം സുരക്ഷിതമായിരിക്കും; ദൈവത്തിന്റെ വേല എങ്ങനെ മാറിയാലും, നിങ്ങളുടെ ഹൃദയത്തില്‍ നിങ്ങള്‍ ഉറച്ചുനിൽക്കും, നിങ്ങള്‍ക്ക് ദര്‍ശനങ്ങളെ കുറിച്ച് വ്യക്തത വരികയും നിങ്ങളുടെ പ്രവേശനത്തിനും നിങ്ങളുടെ ഉദ്യമത്തിനും ഒരു ലക്ഷ്യമുണ്ടാവുകയും ചെയ്യും. ഈ വിധത്തില്‍, നിങ്ങള്‍ക്കുള്ളിലെ എല്ലാ അനുഭവവും പരിജ്ഞാനവും ആഴത്തില്‍ വളർന്ന് സവിസ്തരമായിത്തീരും. വലിയ ചിത്രം അതിന്റെ സമഗ്രതയില്‍ നിങ്ങള്‍ മനസ്സിലാക്കിക്കഴിയുമ്പോള്‍, നിങ്ങള്‍ക്ക് ജീവിതത്തില്‍ ഒരു നഷ്ടവും അനുഭവപ്പെടുകയില്ല, നിങ്ങള്‍ വഴിതെറ്റിപ്പോകുകയുമില്ല. വേലയുടെ ഈ ചുവടുകളെ കുറിച്ച് നിങ്ങള്‍ അറിയാതിരിക്കുകയാണെങ്കില്‍, ഓരോ ചുവടിലും നിങ്ങള്‍ക്ക് നഷ്ടം സംഭവിക്കുകയും കാര്യങ്ങള്‍ പഴയപടിയാക്കുന്നതിന് നിങ്ങള്‍ക്ക് പല ദിവസങ്ങൾ ആവശ്യമായി വരികയും ചെയ്യും, ആഴ്ചകൾ എടുത്താലും ശരിയായ പാതയിലാവാൻ നിങ്ങള്‍ക്ക് കഴിയുകയുമില്ല. ഇത് കാലതാമസം വരുത്തുകയില്ലേ? ക്രിയാത്മകമായ പ്രവേശനത്തിന്റെയും പ്രയോഗത്തിന്റെയും മാര്‍ഗത്തില്‍ നിങ്ങള്‍ പ്രവീണരാകേണ്ട നിരവധി കാര്യങ്ങളുണ്ട്. ദൈവത്തിന്റെ വേലയുടെ ദര്‍ശനങ്ങളെ സംബന്ധിച്ചിടത്തോളം, ചുവടെ പറയുന്ന കാര്യങ്ങള്‍ നീ മനസ്സിലാക്കിയിരിക്കണം: അവന്റെ ജയിച്ചടക്കൽ വേലയുടെ പ്രാധാന്യം, പരിപൂര്‍ണമാക്കപ്പെടുന്നതിലേക്കുള്ള ഭാവി പാത, പരിശോധനകളും ക്ലേശങ്ങളും സഹിക്കുന്നതിലൂടെ നേടേണ്ട കാര്യങ്ങൾ, ന്യായവിധിയുടെയും ശാസനയുടെയും പ്രാധാന്യം, പരിശുദ്ധാത്മാവിന്റെ പ്രവര്‍ത്തനത്തിനു പിന്നിലുള്ള തത്ത്വങ്ങള്‍, കൂടാതെ പരിപൂര്‍ണതയുടെയും ജയിച്ചടക്കലിന്റെയും പിന്നിലുള്ള തത്ത്വങ്ങള്‍. ഇവയെല്ലാം ദര്‍ശനങ്ങളുടെ സത്യത്തിൽപ്പെടുന്നു. ശേഷിക്കുന്നവ ന്യായപ്രമാണയുഗം, കൃപായുഗം, ദൈവരാജ്യയുഗം എന്നിവയിലെ വേലയുടെ മൂന്ന് ഘട്ടങ്ങളും അതുപോലെതന്നെ ഭാവി സാക്ഷ്യവുമാണ്. ഇവയും ദര്‍ശനങ്ങളുടെ സത്യമാണ്, അവയാണ് ഏറ്റവും അടിസ്ഥാനപരവും ഏറ്റവും നിര്‍ണായകവും. നിലവില്‍, നിങ്ങള്‍ പ്രവേശിക്കേണ്ടതും അനുഷ്ഠിക്കേണ്ടതുമായ ഒരുപാട് കാര്യങ്ങളുണ്ട്, ഇപ്പോള്‍ അതിന് കൂടുതല്‍ തലങ്ങളും കൂടുതല്‍ വിശദാംശങ്ങളുമുണ്ട്. ഈ സത്യങ്ങളെ കുറിച്ച് നിനക്ക് അറിവൊന്നുമില്ലെങ്കില്‍, അത് തെളിയിക്കുന്നത് നീ ഇനിയും പ്രവേശനം കൈവരിക്കേണ്ടിയിരിക്കുന്നു എന്നാണ്. മിക്കപ്പോഴും സത്യത്തെ കുറിച്ചുള്ള ആളുകളുടെ അറിവ് തീരെ ആഴമില്ലാത്തതാണ്; അവര്‍ക്ക് ചില അടിസ്ഥാന സത്യങ്ങള്‍ പ്രാവര്‍ത്തികമാക്കാന്‍ കഴിയുന്നില്ല, മാത്രമല്ല നിസ്സാര കാര്യങ്ങള്‍ പോലും എങ്ങനെ കൈകാര്യം ചെയ്യണമെന്ന് അവര്‍ക്കറിയില്ല. സത്യം പ്രാവര്‍ത്തികമാക്കാന്‍ ജനങ്ങള്‍ക്ക് കഴിയാത്തത് അവരുടെ സ്വഭാവം മാത്സര്യമുള്ളതായതു കാരണമാണ്, കൂടാതെ ഇന്നത്തെ വേലയെ കുറിച്ചുള്ള അവരുടെ അറിവ് തീരെ ഉപരിപ്ലവവും ഏകപക്ഷീയവുമായതും കാരണമാണ്. അതിനാല്‍, ജനങ്ങളെ പരിപൂര്‍ണരാക്കുക എന്നത് എളുപ്പമുള്ള ഒരു കൃത്യമല്ല. നീ വളരെ മാത്സര്യമുള്ളവനാണ്, നിനക്ക് വളരെ കൂടുതലുള്ളത് നിന്റെ പഴയ സ്വഭാവമാണ്; നിനക്ക് സത്യത്തിന്റെ പക്ഷത്ത് നിൽക്കാന്‍ സാധിക്കുന്നില്ല, മാത്രമല്ല ഏറ്റവും പ്രകടമായ സത്യങ്ങൾ പോലും പ്രാവര്‍ത്തികമാക്കാനും നിനക്ക് സാധിക്കുന്നില്ല. അത്തരം ആളുകള്‍ രക്ഷിക്കപ്പെടാന്‍ കഴിയാത്തവരും കീഴടക്കപ്പെട്ടിട്ടില്ലാത്തവരുമാണ്. നിന്റെ പ്രവേശനത്തിന് വിശദാംശങ്ങളോ ഉദ്ദേശ്യങ്ങളോ ഇല്ലെങ്കില്‍ നിന്നിലേക്ക് വളര്‍ച്ച വരുന്നത് സാവധാനമായിരിക്കും. നിന്റെ പ്രവേശനത്തിന് അല്പം പോലും യാഥാർഥ്യമില്ലെങ്കില്‍ നിന്റെ പ്രയത്നം വ്യർഥമാകും. സത്യത്തിന്റെ സത്തയെ കുറിച്ച് നിനക്ക് ഗ്രാഹ്യമില്ലെങ്കില്‍, നിനക്ക് മാറ്റമൊന്നുമുണ്ടാവുകയില്ല. മനുഷ്യന്റെ ജീവിതത്തിലെ വളര്‍ച്ചയും അവന്റെ സ്വഭാവത്തിലെ മാറ്റങ്ങളും കൈവരുന്നത് യാഥാര്‍ഥ്യത്തിലേക്ക് പ്രവേശിക്കുന്നതിലൂടെയും അതു കൂടാതെ വിശദമായ അനുഭവങ്ങളിലേക്ക് പ്രവേശിക്കുന്നതിലൂടെയുമാണ്. നിന്റെ പ്രവേശന വേളയില്‍ നിനക്ക് വിശദമായ പല അനുഭവങ്ങളുണ്ടെങ്കില്‍, കൂടാതെ നിനക്ക് വാസ്തവമായ അറിവും പ്രവേശനവുമുണ്ടെങ്കില്‍, നിന്റെ പ്രകൃതം വളരെ വേഗം വ്യത്യാസപ്പെടുന്നതാണ്. നിനക്ക് ഇപ്പോള്‍ പ്രാവര്‍ത്തികമാക്കുന്നതു സംബന്ധിച്ച് പൂര്‍ണ വ്യക്തത ഇല്ലെങ്കില്‍ പോലും, കുറഞ്ഞപക്ഷം നിനക്ക് ദൈവത്തിന്റെ വേലയുടെ ദര്‍ശനങ്ങളെ കുറിച്ച് വ്യക്തത ഉണ്ടായിരിക്കണം. അല്ലെന്നുവരികില്‍, നിനക്ക് പ്രവേശിക്കാന്‍ കഴിയാതെവരും; സത്യത്തെ കുറിച്ച് നിനക്ക് അറിവുണ്ടായെങ്കില്‍ മാത്രമേ പ്രവേശനം സാധ്യമാകുകയുള്ളൂ. പരിശുദ്ധാത്മാവ് നിന്റെ അനുഭവത്തില്‍ നിന്നെ പ്രബുദ്ധനാക്കിയെങ്കില്‍ മാത്രമേ നീ സത്യത്തെ കുറിച്ചുള്ള ആഴമേറിയ ഗ്രാഹ്യവും ഒപ്പം, ആഴമേറിയ പ്രവേശനവും നേടൂ. നിങ്ങള്‍ ദൈവത്തിന്റെ വേലയെ കുറിച്ച് അറിഞ്ഞിരിക്കേണ്ടതുണ്ട്.

തുടക്കത്തില്‍, മനുഷ്യരാശിയുടെ സൃഷ്ടിക്കു ശേഷം, ഇസ്രായേല്യരാണ് ദൈവത്തിന്റെ വേലയുടെ അടിസ്ഥാനമായി വര്‍ത്തിച്ചത്. ഭൂമിയില്‍ യഹോവയുടെ വേലയുടെ അടിസ്ഥാനം മുഴു ഇസ്രായേലും ആയിരുന്നു. യഹോവയുടെ വേല, ഭൂമിയില്‍ മനുഷ്യന് ഒരു സാധാരണ ജീവിതം നയിക്കുന്നതിനും സാധാരണ രീതിയില്‍ യഹോവയെ ആരാധിക്കുന്നതിനും സാധിക്കുന്നതിനായി ന്യായപ്രമാണം നിർമിച്ച് മനുഷ്യനെ നേരിട്ട് നയിക്കുകയും മേയ്ക്കുകയും ചെയ്യുക എന്നതായിരുന്നു. ന്യായപ്രമാണ യുഗത്തിലെ ദൈവത്തെ മനുഷ്യന് കാണാനോ സ്പര്‍ശിക്കാനോ സാധിക്കുമായിരുന്നില്ല. കാരണം അവന്‍ ആകെ ചെയ്തത് സാത്താനാല്‍ ദുഷിപ്പിക്കപ്പെട്ട ആദ്യ ജനങ്ങളെ നയിക്കുകയും പഠിപ്പിക്കുകയും മേയ്ക്കുകയും ചെയ്യുക എന്നതായിരുന്നു, അവന്റെ വചനങ്ങളില്‍ നിയമങ്ങളും വ്യവസ്ഥകളും മനുഷ്യന്റെ പെരുമാറ്റത്തിനുള്ള ചട്ടങ്ങളുമല്ലാതെ മറ്റൊന്നുമുണ്ടായിരുന്നില്ല, അവന്‍ അവര്‍ക്ക് ജീവസത്യങ്ങള്‍ പ്രദാനം ചെയ്തിരുന്നില്ല. അവന്റെ നേതൃത്വത്തിനു കീഴിലുള്ള ഇസ്രായേല്യര്‍ സാത്താനാല്‍ അങ്ങേയറ്റം ദുഷിക്കപ്പെട്ടിരുന്നില്ല. അവന്റെ ന്യായപ്രമാണത്തിന്റെ വേല രക്ഷയുടെ വേലയുടെ ഏറ്റവും ആദ്യ ഘട്ടം മാത്രമായിരുന്നു, രക്ഷയുടെ വേലയുടെ പ്രാരംഭമായിരുന്നു, അതിന് മനുഷ്യന്റെ ജീവിത പ്രകൃതത്തില്‍ മാറ്റങ്ങള്‍ വരുത്തുന്നതുമായി പ്രായോഗികമായി ഒരു ബന്ധവുമില്ലായിരുന്നു. അതിനാല്‍, രക്ഷയുടെ വേലയുടെ തുടക്കത്തില്‍ ഇസ്രായേലിലെ തന്റെ വേലയ്ക്കായി ജഡം ധരിക്കേണ്ട ഒരാവശ്യവും അവനില്ലായിരുന്നു. അതുകൊണ്ടാണ് മനുഷ്യനുമായി ഇടപെടുന്നതിന് ഒരു മാധ്യമം—ഒരു ഉപകരണം—അവന് ആവശ്യമായത്. അങ്ങനെ, സൃഷ്ടിക്കപ്പെട്ടവരുടെ കൂട്ടത്തില്‍ നിന്ന് യഹോവയ്ക്കായി സംസാരിക്കുകയും പ്രവര്‍ത്തിക്കുകയും ചെയ്തവര്‍ എഴുന്നേറ്റു, അങ്ങനെയാണ് മനുഷ്യപുത്രന്മാരും പ്രവാചകന്മാരും മനുഷ്യരുടെ ഇടയില്‍ പ്രവര്‍ത്തിക്കാനായി വന്നത്. മനുഷ്യപുത്രന്മാര്‍ യഹോവയ്ക്കു വേണ്ടി മനുഷ്യരുടെ ഇടയില്‍ പ്രവര്‍ത്തിച്ചു. യഹോവയാല്‍ “മനുഷ്യപുത്രന്മാര്‍” എന്ന് വിളിക്കപ്പെടുന്നതിന്റെ അര്‍ത്ഥം അത്തരം ആളുകള്‍ യഹോവയ്ക്കു വേണ്ടി ന്യായപ്രമാണങ്ങള്‍ പ്രഖ്യാപിച്ചു എന്നാണ്. അവര്‍ ഇസ്രായേല്‍ ജനത്തിനിടയിലെ പുരോഹിതന്മാര്‍ കൂടിയായിരുന്നു; യഹോവ നിരീക്ഷിക്കുകയും സംരക്ഷിക്കുകയും ചെയ്തിരുന്നവരായ ആ പുരോഹിതന്മാരിൽ യഹോവയുടെ ആത്മാവ് പ്രവര്‍ത്തിച്ചിരുന്നു; ജനങ്ങള്‍ക്കിടയിൽ നേതൃത്വമെടുത്തിരുന്ന അവര്‍ യഹോവയെ നേരിട്ട് സേവിച്ചിരുന്നു. നേരെമറിച്ച്, പ്രവാചകന്മാര്‍ എല്ലാ ദേശങ്ങളിലെയും ഗോത്രങ്ങളിലെയും ജനങ്ങളോട് യഹോവയ്ക്കു വേണ്ടി സംസാരിക്കുന്നതിന് സമര്‍പ്പിക്കപ്പെട്ടവരായിരുന്നു. അവര്‍ യഹോവയുടെ വേലയെ കുറിച്ച് പ്രവചിക്കുകയും ചെയ്തിരുന്നു. മനുഷ്യപുത്രന്മാരാകട്ടെ പ്രവാചകന്മാരാകട്ടെ, അവരെയെല്ലാം ഉപയോഗിച്ചത് യഹോവയുടെ ആത്മാവ് തന്നെയായിരുന്നു, അവരില്‍ യഹോവയുടെ വേലയുണ്ടായിരുന്നു. ജനങ്ങള്‍ക്കിടയില്‍ അവരായിരുന്നു യഹോവയെ നേരിട്ട് പ്രതിനിധീകരിച്ചിരുന്നവര്‍; അവര്‍ അവരുടെ വേല ചെയ്തിരുന്നത് അവരെ ഉയര്‍ത്തിക്കൊണ്ടുവന്നത് യഹോവയായതിനാല്‍ മാത്രമായിരുന്നു, അല്ലാതെ അവര്‍ പരിശുദ്ധാത്മാവിന്റെ മനുഷ്യജന്മമായതിനാലല്ല. അതിനാല്‍, ന്യായപ്രമാണയുഗത്തിലെ ആ മനുഷ്യപുത്രന്മാരും പ്രവാചകന്മാരും ദൈവത്തിനു വേണ്ടി സംസാരിക്കുന്നതിലും പ്രവര്‍ത്തിക്കുന്നതിലും ഒരുപോലെ ആയിരുന്നെങ്കിലും അവര്‍ മനുഷ്യജന്മമെടുത്ത ദൈവത്തിന്റെ ജഡരൂപമായിരുന്നില്ല. കൃപായുഗത്തിലെയും അവസാന ഘട്ടത്തിലെയും ദൈവത്തിന്റെ വേല കൃത്യമായും വിപരീതമായിരുന്നു, കാരണം രക്ഷാപ്രവൃത്തി, മനുഷ്യന്റെ ന്യായവിധി ഇവ രണ്ടും മനുഷ്യജന്മമെടുത്ത ദൈവം തന്നെയാണ് ചെയ്തത്, അതിനാല്‍ തനിക്കു വേണ്ടി വേല ചെയ്യാന്‍ ഒരിക്കല്‍ക്കൂടി പ്രവാചകന്മാരെയും മനുഷ്യപുത്രന്മാരെയും ഉയര്‍ത്തിക്കൊണ്ടുവരേണ്ട ആവശ്യമേ ഉണ്ടായിരുന്നില്ല. മനുഷ്യന്റെ കണ്ണില്‍, അവരുടെ വേലയുടെ സത്തയും രീതിയും തമ്മില്‍ കാര്യമായ ഒരു വ്യത്യാസവുമില്ല. ഇക്കാരണത്താലാണ് ആളുകൾ മനുഷ്യജന്മമെടുത്ത ദൈവത്തിന്റെ വേലയെ പ്രവാചകന്മാരുടെയും മനുഷ്യപുത്രന്മാരുടെയും വേലയായി നിരന്തരം തെറ്റിദ്ധരിക്കുന്നത്. മനുഷ്യജന്മമെടുത്ത ദൈവത്തിന്റെ ബാഹ്യരൂപം അടിസ്ഥാനപരമായി പ്രവാചകന്മാരുടെയും മനുഷ്യപുത്രന്മാരുടെയും പോലെ തന്നെയായിരുന്നു. കൂടാതെ മനുഷ്യജന്മമെടുത്ത ദൈവം പ്രവാചകന്മാരെക്കാള്‍ കൂടുതല്‍ സാധാരണവും കൂടുതല്‍ യഥാർഥവുമായിരുന്നു. അതിനാല്‍, മനുഷ്യന് അവരെ തമ്മില്‍ തിരിച്ചറിയാനുള്ള കഴിവില്ല. ഇരുവരും പ്രവൃത്തിയിലും സംസാരത്തിലും ഒരുപോലെയാണെങ്കിലും അവര്‍ തമ്മില്‍ സാരമായ ഒരു വ്യത്യാസമുണ്ട് എന്നതിനെക്കുറിച്ച് ഒട്ടുംതന്നെ ബോധ്യമാകാതെ മനുഷ്യന്‍ ബാഹ്യരൂപങ്ങളില്‍ മാത്രമാണ് ശ്രദ്ധയൂന്നുന്നത്. കാര്യങ്ങളെ വിവേചിച്ച് പറയുന്നതിനുള്ള മനുഷ്യന്റെ ശേഷി തീരെ മോശമായതിനാല്‍, ലളിതമായ വിഷയങ്ങള്‍ തമ്മില്‍ തിരിച്ചറിയുന്നതിന് അവന് ശേഷിയില്ല, അപ്പോൾ, വളരെ സങ്കീര്‍ണമായവയുടെ കാര്യം പറയേണ്ടതില്ലല്ലോ. പ്രവാചകന്മാരും പരിശുദ്ധാത്മാവ് ഉപയോഗിച്ചിരുന്നവരും സംസാരിക്കുകയും പ്രവര്‍ത്തിക്കുകയും ചെയ്തപ്പോള്‍, അത് മനുഷ്യന്റെ കടമകള്‍ നിറവേറ്റുന്നതിനു വേണ്ടിയായിരുന്നു, അത് ഒരു സൃഷ്ടിയുടെ ധർമം നിറവേറ്റുന്നതിനു വേണ്ടിയായിരുന്നു, കൂടാതെ അത് മനുഷ്യന്‍ ചെയ്യേണ്ടതായ ഒന്നുകൂടി ആയിരുന്നു. എന്നിരുന്നാലും, മനുഷ്യജന്മമെടുത്ത ദൈവത്തിന്റെ വചനങ്ങളും വേലയും അവന്റെ ശുശ്രൂഷ നിര്‍വഹിക്കുന്നതിനു വേണ്ടിയായിരുന്നു. അവന്റെ ബാഹ്യരൂപം ഒരു സൃഷ്ടിയുടേതായിരുന്നെങ്കിലും, അവന്റെ വേല അവന്റെ ധർമം നിറവേറ്റുകയല്ല, മറിച്ച് അവന്റെ ശുശ്രൂഷ നിറവേറ്റുകയായിരുന്നു. “കടമ” എന്ന പദം ഉപയോഗിച്ചിരിക്കുന്നത് സൃഷ്ടികളുമായുള്ള ബന്ധത്തിലായിരിക്കുമ്പോള്‍, “ശുശ്രൂഷ” എന്ന പദം ഉപയോഗിച്ചിരിക്കുന്നത് മനുഷ്യജന്മമെടുത്ത ദൈവവുമായുള്ള ബന്ധത്തിലാണ്. അവ തമ്മില്‍ അടിസ്ഥാനപരമായ ഒരു വ്യത്യാസമുണ്ട്; അവ പരസ്പരം വച്ചുമാറാനാവില്ല. മനുഷ്യന്റെ വേല അവന്റെ കടമ ചെയ്യുക എന്നതു മാത്രമാണ്, അതേസമയം ദൈവത്തിന്റെ വേല അവന്റെ ശുശ്രൂഷ നിര്‍വഹിക്കുകയും അത് മുന്നോട്ടു കൊണ്ടുപോകുകയും ചെയ്യുക എന്നതാണ്. അതിനാല്‍, പല അപ്പോസ്തോലന്മാരെയും പരിശുദ്ധാത്മാവ് ഉപയോഗിക്കുകയും പല പ്രവാചകന്മാരും അവനാല്‍ നിറയുകയും ചെയ്തു എങ്കിലും അവരുടെ പ്രവൃത്തിയും വാക്കുകളും സൃഷ്ടികള്‍ എന്ന നിലയിലുള്ള അവരുടെ കടമ നിറവേറ്റുന്നതിനു വേണ്ടി മാത്രമായിരുന്നു. അവരുടെ പ്രവചനങ്ങള്‍ മനുഷ്യജന്മമെടുത്ത ദൈവം സംസാരിച്ച ജീവന്റെ മാര്‍ഗത്തിലും അധികമായിരുന്നിരിക്കാം, അവരുടെ മാനവികത മനുഷ്യജന്മമെടുത്ത ദൈവത്തിന്റേതിനെക്കാള്‍ കവിഞ്ഞുപോയിട്ടുണ്ടാകാം, എന്നാല്‍ അവര്‍ അപ്പോഴും അവരുടെ കടമ ചെയ്യുകയായിരുന്നു, ഒരു ശുശ്രൂഷ നിറവേറ്റുകയായിരുന്നില്ല. മനുഷ്യന്റെ കടമ എന്നത് അവന്റെ ധർമത്തെ സൂചിപ്പിക്കുന്നു; അതാണ് മനുഷ്യന് കൈവരിക്കാന്‍ സാധിക്കുന്നത്. എന്നിരുന്നാലും, മനുഷ്യജന്മമെടുത്ത ദൈവം നിര്‍വഹിക്കുന്ന ശുശ്രൂഷ അവന്റെ കാര്യനിര്‍വഹണവുമായി ബന്ധപ്പെട്ടുള്ളതാണ്, ഇത് മനുഷ്യനു കൈവരിക്കാന്‍ സാധിക്കാത്ത കാര്യമാണ്. മനുഷ്യജന്മമെടുത്ത ദൈവം സംസാരിക്കുന്നതായാലും വേല ചെയ്യുന്നതായാലും അത്ഭുതങ്ങൾ പ്രവര്‍ത്തിക്കുന്നതായാലും അവന്‍ തന്റെ കാര്യനിര്‍വഹണത്തിനിടയില്‍ മഹത്തായ വേലയാണ് ചെയ്യുന്നത്, അത്തരം വേല അവനു പകരം മനുഷ്യനു ചെയ്യാന്‍ സാധിക്കുന്നതല്ല. മനുഷ്യന്റെ ജോലി ദൈവത്തിന്റെ കാര്യനിര്‍വഹണ വേലയുടെ ഒരു നിശ്ചിത ഘട്ടത്തില്‍ ഒരു സൃഷ്ടി എന്ന നിലയിലുള്ള തന്റെ കടമ നിറവേറ്റുക എന്നത് മാത്രമാണ്. ദൈവത്തിന്റെ കാര്യനിര്‍വഹണം കൂടാതെ, അതായത്, മനുഷ്യജന്മമെടുത്ത ദൈവത്തിന്റെ ശുശ്രൂഷ നഷ്ടമാവുകയാണെങ്കില്‍, ഒരു സൃഷ്ടിയുടെ കടമയും നഷ്ടമാവും. തന്റെ ശുശ്രൂഷ നിറവേറ്റുന്നതില്‍ ദൈവത്തിന്റെ വേല മനുഷ്യനു മേൽ കാര്യനിര്‍വഹണം നടത്തുക എന്നതാണ്, എന്നാല്‍ മനുഷ്യന്‍ തന്റെ കടമ നിറവേറ്റുന്നത് സ്രഷ്ടാവിന്റെ ആവശ്യകതകള്‍ നിറവേറ്റുന്നതിനുള്ള തന്റെ സ്വന്തം ബാധ്യത നിറവേറ്റലാണ്, അതിനെ ഒരുതരത്തിലും ഒരുവന്റെ ശുശ്രൂഷ നിർവഹിക്കലായി പരിഗണിക്കാനാവില്ല. ദൈവത്തിന്റെ അന്തര്‍ലീനമായ സത്തയ്ക്ക്—അവന്റെ ആത്മാവിന്—ദൈവത്തിന്റെ വേല അവന്റെ കാര്യനിര്‍വഹണമാണ്, എന്നാല്‍ ഒരു സൃഷ്ടിയുടെ ബാഹ്യരൂപം ധരിക്കുന്ന മനുഷ്യജന്മമെടുത്ത ദൈവത്തിന് അവന്റെ വേല അവന്റെ ശുശ്രൂഷ നിര്‍വഹിക്കലാണ്. അവന്‍ എന്ത് വേല ചെയ്താലും അത് അവന്റെ ശുശ്രൂഷ നിർവഹിക്കലാണ്; മനുഷ്യന് ചെയ്യാവുന്ന ഒരേയൊരു കാര്യം ദൈവത്തിന്റെ കാര്യനിര്‍വഹണത്തിന്റെ വ്യാപ്തിക്കുള്ളിലും അവന്റെ വഴിനടത്തലിനു കീഴിലും തന്റെ ഏറ്റവും നല്ലത് നൽകുക എന്നതാണ്.

മനുഷ്യന്‍ അവന്റെ കടമ നിര്‍വഹിക്കുന്നത്, വാസ്തവത്തില്‍, മനുഷ്യന്റെ ഉള്ളില്‍ അന്തര്‍ലീനമായിരിക്കുന്നതെല്ലാം, അതായത് മനുഷ്യന് സാധ്യമായതെല്ലാം നിറവേറ്റലാണ്. അപ്പോഴാണ് അവന്റെ കടമ നിറവേറ്റപ്പെടുന്നത്. മനുഷ്യന്റെ സേവന വേളയിലെ അവന്റെ ന്യൂനതകള്‍ പുരോഗമനാത്മകമായ അനുഭവത്തിലൂടെയും അവന്‍ കടന്നുപോകുന്ന ന്യായവിധിയാകുന്ന പ്രക്രിയയിലൂടെയും ക്രമേണ കുറഞ്ഞുവരുന്നു; അവ മനുഷ്യന്റെ കടമയെ തടസ്സപ്പെടുത്തുകയോ ബാധിക്കുകയോ ചെയ്യുന്നില്ല. തങ്ങളുടെ സേവനത്തില്‍ പോരായ്മകള്‍ ഉണ്ടാകാം എന്ന ഭയത്താല്‍ സേവിക്കുന്നത് അവസാനിപ്പിക്കുന്നവരാണ് അല്ലെങ്കില്‍ വഴങ്ങി പിൻവലിയുന്നവരാണ് എല്ലാവരിലും ഏറ്റവും ഭീരുക്കള്‍. ആളുകൾക്ക് സേവന വേളയില്‍ തങ്ങള്‍ പ്രകടിപ്പിക്കേണ്ടത് പ്രകടിപ്പിക്കാനാവാതിരിക്കുകയോ അല്ലെങ്കില്‍ അവര്‍ക്ക് സ്വാഭാവികമായി സാധ്യമായിരിക്കുന്നത് കൈവരിക്കാനാവാതിരിക്കുകയോ ചെയ്യുകയും, അതിനു പകരം കാര്യങ്ങള്‍ വരുന്നതു പോലെ വരട്ടെ എന്ന മനോഭാവത്തോടെ പ്രവര്‍ത്തിക്കുകയും ചെയ്യുകയാണെങ്കില്‍, അവര്‍ക്ക് ഒരു സൃഷ്ടിക്കുണ്ടായിരിക്കേണ്ട ധർമം നഷ്ടപ്പെടുകയാണ് ചെയ്തിരിക്കുന്നത്. അത്തരം ആളുകളാണ് “സാധാരണക്കാര്‍” എന്ന് അറിയപ്പെടുന്നത്; അവര്‍ ഉപയോഗശൂന്യരായ പാഴുകളാണ്. അത്തരം ആളുകളെ എങ്ങനെയാണ് സൃഷ്ടികള്‍ എന്ന് ശരിക്കും വിളിക്കാനാവുക? അവര്‍ പുറമേ തിളങ്ങുകയും എന്നാല്‍ ഉള്ളില്‍ അളിഞ്ഞിരിക്കുകയും ചെയ്യുന്ന ദുഷിച്ചവരല്ലേ? ഒരു മനുഷ്യന്‍ തന്നെത്തന്നെ ദൈവം എന്നു വിളിക്കുകയും എന്നാല്‍ ദിവ്യത്വം പ്രകടിപ്പിക്കാനോ ദൈവത്തിന്റെ വേല ചെയ്യാനോ ദൈവത്തെ പ്രതിനിധീകരിക്കാനോ കഴിയാതിരിക്കുകയും ചെയ്യുകയാണെങ്കില്‍ അവന്‍ ദൈവമല്ല എന്ന കാര്യത്തില്‍ സംശയമില്ല, കാരണം അവന് ദൈവത്തിന്റെ സത്തയില്ല, കൂടാതെ ദൈവത്തിന് സഹജമായി നേടാനാവുന്നത് അവന്റെ ഉള്ളില്‍ ഇല്ല. ഒരു മനുഷ്യന് അവന് സഹജമായി കൈവരിക്കാനാവുന്നത് നഷ്ടപ്പെടുകയാണെങ്കില്‍, അവനെ മേലാൽ മനുഷ്യനായി പരിഗണിക്കാനാവില്ല, മാത്രമല്ല അവന് ഒരു സൃഷ്ടിയായി നിൽക്കുന്നതിനോ ദൈവത്തിനു മുന്നില്‍ വന്ന് അവനെ സേവിക്കുന്നതിനോ ഉള്ള യോഗ്യതയില്ല. അതിനു പുറമേ, അവന് ദൈവത്തിന്റെ കൃപ സ്വീകരിക്കുന്നതിനോ, ദൈവത്താല്‍ കാവല്‍ ചെയ്യപ്പെടുകയും സംരക്ഷിക്കപ്പെടുകയും പരിപൂര്‍ണമാക്കപ്പെടുകയും ചെയ്യുന്നതിനോ ഉള്ള യോഗ്യതയുമില്ല. ദൈവത്തിന്റെ വിശ്വാസം നഷ്ടപ്പെട്ട പലര്‍ക്കും ദൈവത്തിന്റെ കൃപയും നഷ്ടമാകുന്നു. അവര്‍ തങ്ങളുടെ ദുഷ്പ്രവൃത്തികളെ വെറുക്കുന്നില്ല എന്നു മാത്രമല്ല, അവര്‍ ദൈവത്തിന്റെ വഴി തെറ്റാണ് എന്ന ആശയം നിര്‍ലജ്ജം പ്രചരിപ്പിക്കുകയും ചെയ്യുന്നു, കൂടാതെ മാത്സര്യമുള്ളവര്‍ ദൈവത്തിന്റെ അസ്തിത്വം നിഷേധിക്കുകയും ചെയ്യുന്നു. അത്തരം മാത്സര്യം കൈമുതലായുള്ള അത്തരം ആളുകള്‍ക്ക് ദൈവത്തിന്റെ കൃപ ആസ്വദിക്കുന്നതിന് എന്ത് അര്‍ഹതയാണുള്ളത്? തങ്ങളുടെ കടമ നിര്‍വഹിക്കാത്തവര്‍ ദൈവത്തിനെതിരെ അങ്ങേയറ്റം മത്സരിക്കുകയാണ്, മാത്രമല്ല അവര്‍ ദൈവത്തോട് വളരെ കടപ്പെട്ടവരാണെങ്കിലും അവര്‍ തിരിഞ്ഞ് ദൈവം ചെയ്യുന്നത് തെറ്റാണെന്ന് അതിരൂക്ഷമായി വിമര്‍ശിക്കുന്നു. ഇത്തരം മനുഷ്യര്‍ പരിപൂര്‍ണരാക്കപ്പെടാന്‍ എങ്ങനെ യോഗ്യരാകും? ഇത് ഇല്ലാതാക്കപ്പെടുന്നതിന്റെയും ശിക്ഷിക്കപ്പെടുന്നതിന്റെയും മുന്‍സൂചനയല്ലേ? ദൈവത്തിനു മുമ്പാകെ തങ്ങളുടെ കടമ ചെയ്യാത്തവര്‍ മരണം പോലും അപര്യാപ്തമായ ശിക്ഷയായിട്ടുള്ള ഏറ്റവും നീചമായ കുറ്റത്തിന് ഇതിനോടകം കുറ്റവാളികളാണ്, എന്നാലും അവര്‍ക്ക് ദൈവത്തോട് തര്‍ക്കിക്കാനും അവനെതിരെ ബലാബലം നിൽക്കാനുള്ള ധാർഷ്ട്യമുണ്ട്. ഇത്തരക്കാരെ പരിപൂര്‍ണരാക്കുന്നതുകൊണ്ട് എന്ത് ഗുണമാണുള്ളത്? ആളുകൾ തങ്ങളുടെ കടമ നിറവേറ്റുന്നതില്‍ പരാജയപ്പെടുമ്പോള്‍ അവര്‍ക്ക് കുറ്റബോധവും കടപ്പാടും തോന്നേണ്ടതാണ്; അവര്‍ തങ്ങളുടെ ബലഹീനതയെയും ഉപയോഗശൂന്യതയെയും അതുപോലെ തങ്ങളുടെ മാത്സര്യത്തെയും ദുഷിക്കലിനെയും വെറുക്കേണ്ടതും, അതിലുപരി തങ്ങളുടെ ജീവിതം ദൈവത്തിനു നൽകേണ്ടതുമാണ്. അപ്പോള്‍ മാത്രമേ അവര്‍ ദൈവത്തെ സത്യമായും സ്നേഹിക്കുന്ന സൃഷ്ടികളാകൂ, അത്തരം ആളുകള്‍ക്കു മാത്രമേ ദൈവത്തിന്റെ അനുഗ്രഹങ്ങളും വാഗ്ദാനവും ആസ്വദിക്കാനും അവനാല്‍ പരിപൂര്‍ണരാക്കപ്പെടാനും യോഗ്യതയുള്ളൂ. നിങ്ങളില്‍ ഭൂരിപക്ഷത്തിന്റെയും കാര്യമോ? നിങ്ങളുടെ ഇടയില്‍ ജീവിക്കുന്ന ദൈവത്തോട് നിങ്ങള്‍ എങ്ങനെയാണ് പെരുമാറുന്നത്? അവന്റെ മുന്നില്‍ നിങ്ങളുടെ കടമ നിങ്ങള്‍ എങ്ങനെയാണ് നിര്‍വഹിച്ചിരിക്കുന്നത്? നിങ്ങളോട് ചെയ്യാന്‍ ആവശ്യപ്പെട്ട എല്ലാ കാര്യങ്ങളും നിങ്ങള്‍ ചെയ്യുകയുണ്ടായോ, നിങ്ങളുടെ സ്വന്തം ജീവൻ നൽകി പോലും? നിങ്ങള്‍ എന്താണ് ത്യജിച്ചത്? നിങ്ങള്‍ എന്നില്‍ നിന്ന് വളരെയധികം കൈപ്പറ്റിയില്ലേ? നിങ്ങള്‍ക്ക് വിവേചിക്കാമോ? നിങ്ങള്‍ക്ക് എന്നോട് എത്രമാത്രം വിശ്വസ്തതയുണ്ട്? നിങ്ങള്‍ എനിക്ക് സേവനം ചെയ്തത് എങ്ങനെയാണ്? ഞാന്‍ നിങ്ങളുടെ മേല്‍ ചൊരിഞ്ഞ കാര്യങ്ങളെയും നിങ്ങള്‍ക്കായി ചെയ്ത കാര്യങ്ങളെയും കുറിച്ച് എന്തു പറയുന്നു? നിങ്ങള്‍ അതിന്റെയെല്ലാം അളവ് നോക്കിയിട്ടുണ്ടോ? നിങ്ങള്‍ ഇതിനെ വിധിക്കുകയും നിങ്ങളുടെ ഉള്ളില്‍ നിങ്ങള്‍ക്കുള്ള ഇത്തിരിപ്പോന്ന മനസ്സാക്ഷിയുമായി ഇതിനെ താരതമ്യം ചെയ്തു നോക്കുകയും ചെയ്തിട്ടുണ്ടോ? നിങ്ങളുടെ വാക്കുകളും പ്രവൃത്തികളും ആര്‍ക്കാണ് യോഗ്യമായിരിക്കുന്നത്? നിങ്ങളുടെ ഇത്ര നിസ്സാര ത്യാഗം ഞാന്‍ നിങ്ങളുടെ മേല്‍ ചൊരിഞ്ഞിരിക്കുന്ന എല്ലാത്തിനോളം മൂല്യമുള്ളതാണോ? എനിക്ക് മറ്റൊരു സാധ്യതയുമില്ല, ഞാന്‍ പൂര്‍ണഹൃദയത്തോടെ നിങ്ങൾക്കായി അർപ്പിതനായിരിക്കുന്നു, എന്നിട്ടും നിങ്ങള്‍ ദുഷ്ട ഉദ്ദേശ്യങ്ങള്‍ വച്ചുപുലര്‍ത്തുകയും എന്നോട് പകുതി മനസ്സ് മാത്രം കാട്ടുകയും ചെയ്യുന്നു. അതാണ് നിങ്ങളുടെ കടമയുടെ പരിധി, നിങ്ങളുടെ ഒരേയൊരു ധർമം. അത് അങ്ങനെയല്ലേ? ഒരു സൃഷ്ടിയുടെ കടമ നിറവേറ്റുന്നതില്‍ നിങ്ങള്‍ അമ്പേ പരാജയപ്പെട്ടിരിക്കുന്നു എന്ന് നിങ്ങള്‍ക്ക് അറിയില്ലേ? നിങ്ങളെ എങ്ങനെയാണ് ഒരു സൃഷ്ടിയായി പരിഗണിക്കാനാവുക? നിങ്ങള്‍ എന്താണ് പ്രകടമാക്കുന്നതെന്നും എങ്ങനെയാണ് ശിഷ്ടജീവിതം നയിക്കുന്നതെന്നും നിങ്ങള്‍ക്ക് വ്യക്തമല്ലേ? നിങ്ങള്‍ നിങ്ങളുടെ കടമ നിറവേറ്റുന്നതില്‍ പരാജയപ്പെട്ടിരിക്കുന്നു, എന്നാല്‍ നിങ്ങള്‍ ദൈവത്തിന്റെ സഹിഷ്ണുതയും ഉദാരമായ കൃപയും നേടാന്‍ കാംക്ഷിക്കുന്നു. അത്തരം കൃപ നിങ്ങളെപ്പോലെ വിലയില്ലാത്തവരും നിന്ദ്യരുമായവര്‍ക്കായി ഒരുക്കിയിട്ടുള്ളതല്ല, മറിച്ച് ഒന്നും ആവശ്യപ്പെടാതെ സന്തോഷപൂർവം ത്യജിക്കുന്നവര്‍ക്കു വേണ്ടിയാണ്. ഇത്ര സാധാരണക്കാരായ നിങ്ങളെപ്പോലെയുള്ളവര്‍, സ്വർഗീയ കൃപ ആസ്വദിക്കാന്‍ തീര്‍ത്തും അയോഗ്യരാണ്. നിങ്ങളുടെ ദിവസങ്ങളെ തുടര്‍ന്നെത്തുന്നത് ക്ലേശങ്ങളും അവസാനമില്ലാത്ത ശിക്ഷയും മാത്രമായിരിക്കും. നിങ്ങള്‍ക്ക് എന്നോട് വിശ്വസ്തരാകാന്‍ കഴിയുന്നില്ലെങ്കില്‍ നിങ്ങളുടെ വിധി കഷ്ടപ്പാടിന്റേതായിരിക്കും. നിങ്ങള്‍ക്ക് എന്റെ വചനങ്ങളോടും എന്റെ വേലയോടും ഉത്തരവാദിത്തമുള്ളവരായിരിക്കാന്‍ കഴിയുന്നില്ലെങ്കില്‍, നിങ്ങളുടെ ഭാവി ശിക്ഷയുടേതായിരിക്കും. കൃപയും അനുഗ്രഹങ്ങളും രാജ്യത്തിന്റെ അതിശയകരമായ ജീവിതവും നിങ്ങള്‍ക്ക് അന്യമായിരിക്കും. ഇത് നിങ്ങള്‍ നേരിടാന്‍ അര്‍ഹമായിരിക്കുന്ന അന്ത്യവും നിങ്ങളുടെ സ്വന്തം ചെയ്തികളുടെ പരിണതഫലവുമാണ്! അജ്ഞരും അഹംഭാവികളുമായ അവര്‍ അവരാല്‍ കഴിയുന്നത് ചെയ്യാന്‍ ശ്രമിക്കുകയോ അവരുടെ കടമ നിര്‍വഹിക്കുകയോ ചെയ്യാതെ, കൃപയ്ക്കായി അവരുടെ കരങ്ങള്‍ നീട്ടുകയാണ്, അവര്‍ അത് അര്‍ഹിക്കുന്നു എന്നതുപോലെ അവര്‍ ആവശ്യപ്പെടുകയാണ്. അവര്‍ ആവശ്യപ്പെടുന്നത് അവര്‍ക്ക് കിട്ടാതിരിക്കുകയാണെങ്കില്‍, അവര്‍ കൂടുതല്‍ അവിശ്വസ്തരാകും. അത്തരക്കാര്‍ ന്യായമുള്ളവരാണെന്ന് എങ്ങനെ പരിഗണിക്കാനാവും? നിങ്ങള്‍ കാര്യനിര്‍വഹണ വേലയുടെ വേളയില്‍ നിറവേറ്റേണ്ടതായിരുന്ന കടമ നിറവേറ്റുന്നതിന് പൂര്‍ണമായും അപ്രാപ്തരായ, സ്വഭാവദാര്‍ഢ്യമില്ലാത്തവരും ന്യായഹീനരുമാണ്. നിങ്ങളുടെ മൂല്യം ഇതിനോടകം തന്നെ കുത്തനെ ഇടിഞ്ഞിരിക്കുന്നു. നിങ്ങളോട് ഇത്രയും കൃപ കാണിച്ചതിന് എനിക്ക് പകരം തരുന്നതിലുള്ള നിങ്ങളുടെ പരാജയം ഇതിനോടകം തന്നെ അങ്ങേയറ്റത്തെ മാത്സര്യത്തിന്റെ ഒരു പ്രവൃത്തിയാണ്, അത് നിങ്ങളെ കുറ്റംവിധിക്കാനും നിങ്ങളുടെ ഭീരുത്വവും കഴിവുകേടും അധമാവസ്ഥയും മൂല്യമില്ലായ്മയും പ്രകടമാക്കാനും പര്യാപ്തമാണ്. നിങ്ങളുടെ കരങ്ങള്‍ നീട്ടിപ്പിടിക്കാന്‍ എന്താണ് നിങ്ങളെ അര്‍ഹരാക്കുന്നത്? നിങ്ങള്‍ക്ക് എന്റെ വേലയില്‍ അല്പമെങ്കിലും സഹായമാകാന്‍ ശേഷിയില്ല, വിശ്വസ്തത കാട്ടാനുള്ള പ്രാപ്തിയില്ല, നിങ്ങളുടെ ദുഷ്ചെയ്തികളും പരാജയങ്ങളും മൂലം എനിക്ക് സാക്ഷ്യം നില്‍ക്കാന്‍ പറ്റാത്തവരാണ് നിങ്ങൾ; എന്നിട്ടും, നിങ്ങള്‍ എന്നെ ആക്രമിക്കുകയും എന്നെക്കുറിച്ച് കളവുകള്‍ പറയുകയും ഞാന്‍ നീതിയില്ലാത്തവനാണെന്ന് പരാതിപ്പെടുകയും ചെയ്യുന്നു. ഇതാണോ നിങ്ങളുടെ വിശ്വസ്തത? ഇതാണോ നിങ്ങളുടെ സ്നേഹം? ഇതിനപ്പുറം മറ്റെന്ത് വേലയാണ് നിങ്ങള്‍ക്ക് ചെയ്യാന്‍ കഴിയുന്നത്? ചെയ്തുകഴിഞ്ഞ എല്ലാ വേലയിലും നിങ്ങള്‍ എങ്ങനെയാണ് സംഭാവന ചെയ്തിട്ടുള്ളത്? നിങ്ങള്‍ എത്രമാത്രം ചെലവഴിച്ചു? നിങ്ങളെ കുറ്റപ്പെടുത്താതെ ഞാന്‍ ഇതിനോടകം വലിയ സഹിഷ്ണുത കാട്ടിയിരിക്കുന്നു, എന്നിട്ടും നിങ്ങള്‍ നിര്‍ലജ്ജം എന്നോട് ഒഴികഴിവുകള്‍ പറയുകയും സ്വകാര്യമായി എന്നെക്കുറിച്ച് പരാതിപ്പെടുകയും ചെയ്യുകയാണ്. നിങ്ങള്‍ക്ക് മനുഷ്യത്വത്തിന്റെ ഏറ്റവും ചെറിയ കണികയെങ്കിലുമുണ്ടോ? മനുഷ്യന്റെ കടമയ്ക്ക് മനുഷ്യന്റെ മനസ്സും അവന്റെ സങ്കൽപ്പങ്ങളും മൂലം മങ്ങലേറ്റിരിക്കുകയാണെങ്കിലും, നീ നിന്റെ കടമ ചെയ്യുകയും നിന്റെ വിശ്വസ്തത കാട്ടുകയും വേണം. മനുഷ്യന്റെ പ്രവൃത്തിയിലെ മലിനതകള്‍ അവന്റെ സ്വഭാവദാര്‍ഢ്യത്തിന്റെ ഒരു പ്രശ്നമാണ്, അതേസമയം മനുഷ്യന്‍ അവന്റെ കടമ നിര്‍വഹിക്കുന്നില്ല എങ്കില്‍ അത് അവന്റെ മാത്സര്യത്തെയാണ് വെളിപ്പെടുത്തുന്നത്. മനുഷ്യന്റെ കടമയും, അവന്‍ അനുഗ്രഹിക്കപ്പെട്ടവനാണോ അതോ ശപിക്കപ്പെട്ടവനാണോ എന്നതും തമ്മില്‍ ഒരു ബന്ധവുമില്ല. കടമ എന്നത് മനുഷ്യൻ നിറവേറ്റേണ്ട കാര്യമാണ്; അത് സ്വർഗത്തില്‍ നിന്ന് അയയ്ക്കപ്പെട്ടിരിക്കുന്ന അവന്റെ ചുമതലയാണ്, അത് പ്രതിഫലത്തെയോ നിബന്ധനകളെയോ ന്യായങ്ങളെയോ ആശ്രയിച്ചിരിക്കാന്‍ പാടില്ല. അപ്പോള്‍ മാത്രമാണ് അവന്‍ അവന്റെ കടമ ചെയ്യുന്നത്. അനുഗ്രഹിക്കപ്പെടുന്നത് ന്യായവിധി അനുഭവിച്ചതിനു ശേഷം ഒരുവന്‍ പരിപൂര്‍ണനാക്കപ്പെടുകയും ദൈവത്തിന്റെ അനുഗ്രഹങ്ങള്‍ ആസ്വദിക്കുകയും ചെയ്യുമ്പോഴാണ്. ശപിക്കപ്പെടുന്നത് ശാസനവും ന്യായവിധിയും അനുഭവിച്ച ശേഷവും ഒരുവന്റെ പ്രകൃതം വ്യത്യാസപ്പെടാത്തപ്പോഴാണ്, അത് അവര്‍ പരിപൂര്‍ണനാക്കപ്പെടാതിരിക്കുകയും ശിക്ഷിക്കപ്പെടുകയും ചെയ്യുമ്പോഴാണ്. എന്നാല്‍ തങ്ങള്‍ അനുഗ്രഹിക്കപ്പെട്ടവരാണോ അതോ ശപിക്കപ്പെട്ടവരാണോ എന്നത് കണക്കിലെടുക്കാതെ സൃഷ്ടികള്‍ തങ്ങള്‍ ചെയ്യേണ്ടത് ചെയ്തും തങ്ങളാല്‍ കഴിയുന്നത് ചെയ്തും അവരുടെ കടമ നിര്‍വഹിക്കണം; ഒരു വ്യക്തി, ദൈവത്തെ അന്വേഷിക്കുന്ന ഒരു വ്യക്തി കുറഞ്ഞപക്ഷം ചെയ്തിരിക്കേണ്ട കാര്യമാണിത്. അനുഗ്രഹിക്കപ്പെടുന്നതിനായി മാത്രം നീ നിന്റെ കടമ ചെയ്യരുത്, അതുപോലെതന്നെ ശപിക്കപ്പെടും എന്നുള്ള ഭയത്താല്‍ നീ പ്രവർത്തിക്കാന്‍ വിസമ്മതിക്കുകയും ചെയ്യരുത്. ഞാന്‍ നിങ്ങളോട് ഈ ഒരു കാര്യം പറയട്ടേ: മനുഷ്യന്‍ തന്റെ കടമ നിര്‍വഹിക്കുന്നത് അവന്‍ ചെയ്യേണ്ട കാര്യമാണ്, അവന്റെ കടമ നിര്‍വഹിക്കാന്‍ അവന് കഴിയുന്നില്ലെങ്കില്‍ അത് അവന്റെ ധിക്കാരമാണ്. തന്റെ കടമ ചെയ്യുന്ന പ്രക്രിയയിലൂടെയാണ് മനുഷ്യന് ക്രമേണ മാറ്റമുണ്ടാകുന്നത്, കൂടാതെ ഈ പ്രക്രിയയിലൂടെയാണ് അവന്‍ തന്റെ വിശ്വസ്തത പ്രകടമാക്കുന്നതും. ആയതിനാല്‍, നിങ്ങള്‍ക്ക് എത്രയധികം നിങ്ങളുടെ കടമ ചെയ്യാന്‍ കഴിയുന്നോ അത്രയധികം സത്യം നിങ്ങള്‍ക്കു ലഭിക്കുകയും നിങ്ങളുടെ പ്രകടനം അത്രയധികം വാസ്തവമായി തീരുകയും ചെയ്യും. ഒരു ചടങ്ങുപോലെ തങ്ങളുടെ കടമ ചെയ്യുകയും സത്യം അന്വേഷിക്കാതിരിക്കുകയും ചെയ്യുന്നവര്‍ അവസാനം ഇല്ലാതാക്കപ്പെടും; കാരണം അത്തരം ആളുകള്‍ സത്യം അനുഷ്ഠിക്കുന്നതില്‍ തങ്ങളുടെ കടമ ചെയ്യുന്നില്ല, തങ്ങളുടെ കടമ നിറവേറ്റുന്നതില്‍ സത്യം അനുഷ്ഠിക്കുന്നുമില്ല. അവരാണ് മാറ്റം കൂടാതെ നിൽക്കുന്നവര്‍, അവര്‍ ശപിക്കപ്പെടും. അവരുടെ ഭാവങ്ങള്‍ അശുദ്ധമാണെന്നു മാത്രമല്ല, അവര്‍ പ്രകടിപ്പിക്കുന്ന സകല കാര്യങ്ങളും കുടിലമാണുതാനും.

കൃപായുഗത്തില്‍, യേശുവും പല വചനങ്ങളും സംസാരിക്കുകയും ഒരുപാട് വേല ചെയ്യുകയും ചെയ്തു. അവന്‍ എങ്ങനെയാണ് യെശയ്യാവില്‍ നിന്ന് വ്യത്യസ്തനായിരുന്നത്? അവന്‍ എങ്ങനെയാണ് ദാനിയേലില്‍ നിന്ന് വ്യത്യസ്തനായിരുന്നത്? അവന്‍ ഒരു പ്രവാചകനായിരുന്നോ? അവന്‍ ക്രിസ്തുവാണ് എന്നു പറയുന്നത് എന്തുകൊണ്ടാണ്? അവര്‍ തമ്മിലുള്ള വ്യത്യാസങ്ങള്‍ എന്തെല്ലാമാണ്? അവരെല്ലാം വചനങ്ങള്‍ പ്രസ്താവിച്ചിരുന്ന മനുഷ്യരാണ്, അവരുടെ വാക്കുകള്‍ മനുഷ്യന് ഏറെക്കുറെ ഒരുപോലെ കാണപ്പെടുകയും ചെയ്തു. അവരെല്ലാം വചനങ്ങള്‍ പ്രസ്താവിക്കുകയും വേല ചെയ്യുകയും ചെയ്തു. പഴയ നിയമത്തിലെ പ്രവാചകന്മാര്‍ പ്രവചനങ്ങള്‍ അറിയിച്ചു, അതുപോലെ തന്നെ യേശുവിനും അത് സാധിച്ചിരുന്നു. ഇത് എന്തുകൊണ്ടാണ് ഇങ്ങനെ? ഇവിടെ വ്യത്യസ്തത അടിസ്ഥാനപ്പെട്ടിരിക്കുന്നത് വേലയുടെ സ്വഭാവത്തിലാണ്. ഈ സംഗതി വിവേചിച്ചറിയാന്‍, ജഡത്തിന്റെ പ്രകൃതം നിങ്ങള്‍ പരിഗണിക്കാന്‍ പാടില്ല, അവരുടെ വാക്കുകളുടെ ആഴമോ ഉപരിപ്ലവതയോ നിങ്ങള്‍ പരിഗണിക്കാന്‍ പാടില്ല. എല്ലായ്പ്പോഴും നിങ്ങള്‍ ആദ്യം പരിഗണിക്കേണ്ടത് അവരുടെ വേലയും അവരുടെ വേല മനുഷ്യരില്‍ കൈവരിക്കുന്ന ഫലങ്ങളുമായിരിക്കണം. ആ സമയത്ത് പ്രവാചകന്മാര്‍ നടത്തിയ പ്രവചനങ്ങള്‍ മനുഷ്യന് ജീവന്‍ നൽകിയില്ല, യെശയ്യാവിനെയും ദാനിയേലിനെയും പോലെയുള്ളവരിൽനിന്നു സ്വീകരിച്ച പ്രചോദനങ്ങള്‍ കേവലം പ്രവചനങ്ങളായിരുന്നു, ജീവിതത്തിന്റെ വഴി ആയിരുന്നില്ല. യഹോവയുടെ നേരിട്ടുള്ള വെളിപാട് ഇല്ലായിരുന്നെങ്കില്‍, മര്‍ത്യര്‍ക്ക് അസാധ്യമായ ആ വേല ആര്‍ക്കും ചെയ്യാനാവുമായിരുന്നില്ല. യേശുവും പല വചനങ്ങളും അരുളിച്ചെയ്തു, എന്നാല്‍ അത്തരം വചനങ്ങള്‍ ജീവന്റെ മാര്‍ഗമായിരുന്നു, പ്രാവര്‍ത്തികമാക്കാനാവുന്ന ഒരു പാത അതില്‍ നിന്ന് മനുഷ്യനു കണ്ടെത്താനാകുമായിരുന്നു. അതായത്, ഒന്നാമതായി, അവന് മനുഷ്യനു ജീവന്‍ നൽകാനാകുമായിരുന്നു, കാരണം യേശു ജീവനാണ്; രണ്ടാമതായി, അവന് മനുഷ്യന്റെ വ്യതിചലനങ്ങളെ തിരിച്ചുവിടാനാകുമായിരുന്നു; മൂന്നാമതായി, അവന്റെ വേലയ്ക്ക് യുഗത്തെ മുന്നോട്ടുകൊണ്ടുപോകുന്നതിനായി യഹോവയുടേതിനെ പിന്തുടരാനാകുമായിരുന്നു; നാലാമതായി, അവന് മനുഷ്യന്റെ ഉള്ളിലെ ആവശ്യങ്ങള്‍ ഗ്രഹിക്കാനും മനുഷ്യന് എന്താണ് കുറവുള്ളതെന്ന് മനസ്സിലാക്കാനും സാധിക്കുമായിരുന്നു; അഞ്ചാമതായി, അവന് ഒരു പുതിയ യുഗത്തിന് തുടക്കം കുറിക്കാനും പഴയതിനെ അവസാനിപ്പിക്കാനും സാധിക്കുമായിരുന്നു. അതിനാലാണ് അവനെ ദൈവമെന്നും ക്രിസ്തുവെന്നും വിളിക്കുന്നത്; അവന്‍ യെശയ്യാവില്‍ നിന്നു മാത്രമല്ല മറ്റെല്ലാ പ്രവാചകന്മാരില്‍ നിന്നും വ്യത്യസ്തനാണ്. പ്രവാചകന്മാരുടെ വേലയുടെ ഒരു താരതമ്യത്തിനായി യെശയ്യാവിനെ എടുക്കുക. ഒന്നാമതായി, അവന് മനുഷ്യനു ജീവന്‍ നൽകാനായില്ല; രണ്ടാമതായി, അവന് ഒരു പുതിയ യുഗത്തിനു തുടക്കം കുറിക്കാനായില്ല. അവന്‍ പ്രവര്‍ത്തിച്ചത് യഹോവയുടെ നേതൃത്വത്തിന്‍ കീഴിലാണ്, ഒരു പുതിയ യുഗത്തിനു തുടക്കം കുറിക്കാനല്ല. മൂന്നാമതായി, അവന്‍ സംസാരിച്ച വാക്കുകള്‍ അവനും അപ്പുറമായിരുന്നു. അവന്‍ ദൈവത്തിന്റെ ആത്മാവില്‍ നിന്ന് നേരിട്ട് വെളിപാടുകള്‍ സ്വീകരിക്കുകയായിരുന്നു, മറ്റുള്ളവര്‍ക്ക് അവ കേട്ടാല്‍ പോലും മനസ്സിലാകില്ലായിരുന്നു. അവന്റെ വചനങ്ങള്‍ പ്രവചനങ്ങളെക്കാള്‍ കൂടുതലായി ഒന്നുമായിരുന്നില്ല എന്നും യഹോവയ്ക്കു വേണ്ടി ചെയ്ത വേലയുടെ ഒരു ഘടകത്തെക്കാള്‍ കൂടുതലൊന്നുമായിരുന്നില്ല എന്നും തെളിയിക്കാന്‍ ഈ ഏതാനും കാര്യങ്ങള്‍ തന്നെ പര്യാപ്തമാണ്. എന്നിരുന്നാലും, അവന് യഹോവയെ പൂര്‍ണമായി പ്രതിനിധീകരിക്കാനായില്ല. അവന്‍ യഹോവയുടെ ദാസനായിരുന്നു, യഹോവയുടെ വേലയിലെ ഒരു ഉപകരണം. അവന്‍ ന്യായപ്രമാണ യുഗത്തിനുള്ളിലും യഹോവയുടെ വേലയുടെ പരിധിക്കുള്ളിലുമുള്ള വേല മാത്രമാണ് ചെയ്തത്; അവന്‍ ന്യായപ്രമാണയുഗത്തിന് ഉപരിയായ വേല ചെയ്തില്ല. ഇതിന് വിപരീതമായി, യേശുവിന്റെ വേല വ്യത്യസ്തമായിരുന്നു. അവന്‍ യഹോവയുടെ വേലയുടെ വ്യാപ്തിയെ മറികടന്നു; അവന്‍ മനുഷ്യജന്മമെടുത്ത ദൈവം എന്ന നിലയിൽ വേല ചെയ്യുകയും സകല മനുഷ്യരെയും വീണ്ടെടുക്കാനായി ക്രൂശീകരണത്തിന് വിധേയനാവുകയും ചെയ്തു. അതായത്, അവന്‍ യഹോവ ചെയ്ത വേലയ്ക്ക് പുറത്ത് പുതിയ വേല ചെയ്തു. അത് ഒരു പുതിയ യുഗത്തെ വരവേൽക്കലായിരുന്നു. കൂടാതെ, മനുഷ്യനു കൈവരിക്കാനാവാത്ത കാര്യങ്ങളെ കുറിച്ചു സംസാരിക്കാന്‍ അവന് സാധിച്ചിരുന്നു. അവന്റെ വേല ദൈവത്തിന്റെ കാര്യനിര്‍വഹണത്തിനുള്ളിലുള്ള വേലയും മുഴുവന്‍ മനുഷ്യവർഗത്തെയും ഉള്‍ക്കൊള്ളുന്നതുമായിരുന്നു. അവന്‍ വേല ചെയ്തത് ഏതാനും മനുഷ്യര്‍ക്കിടയിലായിരുന്നില്ല, അവന്റെ വേല ചുരുക്കം ചില മനുഷ്യരെ നയിക്കുന്നതിനു മാത്രം ഉദ്ദേശിച്ചുള്ളതായിരുന്നുമില്ല. ദൈവം ഒരു മനുഷ്യനായി ജഡാവതാരമെടുത്തത് എങ്ങനെയാണ്, ആ സമയത്ത് ആത്മാവ് വെളിപാടുകള്‍ നൽകിയത് എങ്ങനെയാണ്, വേല ചെയ്യാനായി ആത്മാവ് ഒരു മനുഷ്യനിലേക്ക് ഇറങ്ങിവന്നത് എങ്ങനെയാണ്—ഇക്കാര്യങ്ങള്‍ മനുഷ്യന് കാണാനോ സ്പര്‍ശിക്കാനോ സാധിക്കാത്തവയാണ്. ഈ സത്യങ്ങള്‍ക്ക് അവന്‍ മനുഷ്യജന്മമെടുത്ത ദൈവമാണെന്നുള്ളതിന് തെളിവായി വര്‍ത്തിക്കാന്‍ തികച്ചും അസാധ്യമാണ്. ആയതിനാല്‍, മനുഷ്യന് സ്പർശവേദ്യമായ ദൈവത്തിന്റെ വചനങ്ങള്‍ക്കും പ്രവൃത്തികള്‍ക്കും ഇടയില്‍ മാത്രമേ വേര്‍തിരിക്കല്‍ നടത്താനാവൂ. ഇതു മാത്രമാണ് വാസ്തവം. ഇതിനു കാരണം ആത്മാവിന്റെ കാര്യങ്ങള്‍ നിങ്ങള്‍ക്ക് ദൃശ്യമല്ല എന്നതും, അവ ദൈവത്തിനു മാത്രമേ വ്യക്തമായി അറിയാനാവൂ എന്നതും, ദൈവത്തിന്റെ അവതാരമെടുത്ത ജഡത്തിനു പോലും എല്ലാ കാര്യങ്ങളും അറിയില്ല എന്നതുമാണ്; അവന്‍ ചെയ്ത വേലയില്‍ നിന്നു മാത്രമേ അവന്‍ ദൈവമാണോ എന്നു പരിശോധിക്കാന്‍ നിങ്ങള്‍ക്കാവൂ. അവന്റെ വേലയില്‍ നിന്ന്, ഒന്നാമതായി അവന് ഒരു പുതിയ യുഗം തുറക്കാന്‍ സാധിക്കുന്നു എന്നും രണ്ടാമതായി അവന് മനുഷ്യനു ജീവന്‍ നൽകാനും അനുഗമിക്കുന്നതിനുള്ള വഴി കാണിക്കുന്നതിനും സാധിക്കുന്നു എന്നും കാണാന്‍ കഴിയും. അവന്‍ ദൈവം തന്നെയാണ് എന്നു സ്ഥാപിക്കാന്‍ ഇത് പര്യാപ്തമാണ്. ഏറ്റവും ചുരുങ്ങിയത്, അവന്‍ ചെയ്യുന്ന വേലയ്ക്ക് ദൈവത്തിന്റെ ആത്മാവിനെ പൂര്‍ണമായി പ്രതിനിധീകരിക്കാനാവുന്നു, അത്തരം വേലയില്‍ നിന്ന് അവന്റെ ഉള്ളില്‍ ദൈവത്തിന്റെ ആത്മാവുണ്ടെന്ന് കാണാന്‍ സാധിക്കുകയും ചെയ്യുന്നു. മനുഷ്യജന്മമെടുത്ത ദൈവം ചെയ്ത വേല പ്രധാനമായും ഒരു പുതിയ യുഗത്തിന് തുടക്കം കുറിക്കുന്നതിനും പുതിയ വേലയെ നയിക്കുന്നതിനും പുതിയ ഒരു ലോകം തുറക്കുന്നതിനുമായിരുന്നു, ഇവ മാത്രം അവന്‍ ദൈവം തന്നെയാണ് എന്നു സ്ഥാപിക്കാന്‍ പര്യാപ്തമാണ്. ഇത് അപ്രകാരം അവനെ യെശയ്യാവില്‍ നിന്നും ദാനിയേലില്‍ നിന്നും മറ്റ് മഹാ പ്രവാചകന്മാരില്‍ നിന്നും വ്യതിരിക്തനാക്കുന്നു. യെശയ്യാവും ദാനിയേലും മറ്റുള്ളവരും എല്ലാംതന്നെ ഉയര്‍ന്ന വിദ്യാഭ്യാസവും സംസ്കാരവുമുള്ളവരായ മനുഷ്യരുടെ ഗണത്തില്‍ പെടുന്നവരായിരുന്നു; അവര്‍ യഹോവയുടെ നേതൃത്വത്തിന്‍ കീഴിലുള്ള അസാധാരണ മനുഷ്യരായിരുന്നു. അവതാരമെടുത്ത ദൈവത്തിന്റെ ജഡവും, അറിവും സുബോധവും നിറഞ്ഞതായിരുന്നു; എന്നാല്‍ അവന്റെ മാനുഷികത സവിശേഷമായും സാധാരണമായിരുന്നു. അവന്‍ ഒരു സാധാരണ മനുഷ്യനായിരുന്നു, നഗ്നനേത്രത്തിന് അവനെ കുറിച്ച് പ്രത്യേകതയുള്ള ഒരു മാനുഷികതയും വിവേചിക്കാനോ മറ്റുള്ളവര്‍ക്കില്ലാത്ത എന്തെങ്കിലും അവന്റെ മാനുഷികതയില്‍ കണ്ടെത്താനോ സാധിച്ചില്ല. അവന്‍ ഒട്ടും തന്നെ പ്രകൃത്യാതീതനോ വ്യതിരിക്തനോ ആയിരുന്നില്ല, അവന് ഏതെങ്കിലും ഉന്നത വിദ്യാഭ്യാസമോ പരിജ്ഞാനമോ സിദ്ധാന്തമോ കൈമുതലായി ഉണ്ടായിരുന്നില്ല. അവന്‍ സംസാരിച്ച ജീവിതവും നയിച്ച പാതയും നേടിയത് സിദ്ധാന്തത്തിലൂടെയോ പരിജ്ഞാനത്തിലൂടെയോ ജീവിതാനുഭവത്തിലൂടെയോ കുടുംബത്തില്‍ വളര്‍ത്തിയതില്‍ നിന്നോ ആയിരുന്നില്ല. മറിച്ച്, അവ ആത്മാവിന്റെ നേരിട്ടുള്ള വേലയായിരുന്നു, അവതാരമെടുത്ത ജഡത്തിന്റെ വേല. മനുഷ്യന് ദൈവത്തെ കുറിച്ച് വലിയ വലിയ സങ്കൽപ്പങ്ങളുള്ളതു കാരണം, വിശേഷിച്ചും ഈ സങ്കൽപ്പങ്ങള്‍ അവ്യക്തവും പ്രകൃത്യാതീതവുമായ വളരെയധികം ഘടകങ്ങളാല്‍ രൂപപ്പെട്ടിരിക്കുന്നതു കാരണം, അടയാളങ്ങളും അത്ഭുതങ്ങളും പ്രവര്‍ത്തിക്കാനാവാത്ത, മാനുഷികമായ ബലഹീനതയുള്ള ഒരു സാധാരണ ദൈവം, മനുഷ്യന്റെ കണ്ണുകളില്‍ തീര്‍ച്ചയായും ദൈവമല്ല. ഇവ മനുഷ്യന്റെ തെറ്റായ സങ്കൽപ്പങ്ങളല്ലേ? അവതാരമെടുത്ത ദൈവത്തിന്റെ ജഡം ഒരു സാധാരണ മനുഷ്യന്‍ അല്ലായിരുന്നെങ്കില്‍, അവന്‍ ജഡമായി എന്ന് എങ്ങനെയാണ് പറയാനാവുന്നത്? ജഡമാവുക എന്നാല്‍ അസാമാന്യമല്ലാത്ത ഒരു സാധാരണ മനുഷ്യനാവുക എന്നാണ്; അവന്‍ അത്യുത്കൃഷ്ടനായിരുന്നെങ്കില്‍ അവന്‍ ജഡത്തില്‍ നിന്നുള്ളവനാകുമായിരുന്നില്ല. അവന്‍ ജഡത്തിനുള്ളതാണ് എന്ന് തെളിയിക്കുന്നതിന് ജഡാവതാരമെടുത്ത ദൈവത്തിന് സാധാരണ ജഡം ഉണ്ടായിരിക്കേണ്ടത് ആവശ്യമായിരുന്നു. ഇത് ജഡാവതാരത്തിന്റെ പ്രാധാന്യം പൂര്‍ത്തിയാക്കുന്നതിനു വേണ്ടി മാത്രമായിരുന്നു. എന്നിരുന്നാലും, പ്രവാചകന്മാരുടെയും മനുഷ്യപുത്രന്മാരുടെയും കാര്യം ഇതായിരുന്നില്ല. അവര്‍ പരിശുദ്ധാത്മാവ് ഉപയോഗപ്പെടുത്തിയ, വരം ലഭിച്ച മനുഷ്യരായിരുന്നു; മനുഷ്യന്റെ കണ്ണുകളില്‍ അവരുടെ മാനുഷികത സവിശേഷമായും മഹത്തരമായിരുന്നു, അവര്‍ സാധാരണ മാനുഷികതയെ കവച്ചുവച്ച പല പ്രവൃത്തികളും നിര്‍വഹിക്കുകയും ചെയ്തിരുന്നു. ഇക്കാരണത്താല്‍, മനുഷ്യന്‍ അവരെ ദൈവമായി കണക്കാക്കി. ഇപ്പോൾ നിങ്ങള്‍ എല്ലാവരും ഇക്കാര്യം വ്യക്തമായി മനസ്സിലാക്കണം, കാരണം ഇതാണ് മുന്‍കാലങ്ങളില്‍ എല്ലാ മനുഷ്യരും ഏറ്റവും എളുപ്പത്തില്‍ ചിന്താകുഴപ്പത്തിലായ വിഷയം. കൂടാതെ, മനുഷ്യജന്മമെടുക്കൽ എല്ലാ സംഗതികളിലും വച്ച് ഏറ്റവും നിഗൂഢമായതാണ്, മാത്രമല്ല മനുഷ്യജന്മമെടുത്ത ദൈവം മനുഷ്യന് സ്വീകരിക്കാന്‍ ഏറ്റവും പ്രയാസമുള്ളതുമാണ്. ഞാന്‍ പറയുന്നത് നിങ്ങളുടെ ധർമം നിറവേറ്റുന്നതിനും മനുഷ്യജന്മമെടുക്കലിന്റെ നിഗൂഢത നിങ്ങള്‍ക്ക് മനസ്സിലാകുന്നതിനും ഉതകുന്നതാണ്. ഇതെല്ലാം ദൈവത്തിന്റെ കാര്യനിര്‍വഹണവുമായി, ദര്‍ശനങ്ങളുമായി ബന്ധപ്പെട്ടതാണ്. ഇതിനെ കുറിച്ചുള്ള നിങ്ങളുടെ ഗ്രാഹ്യം ദര്‍ശനങ്ങളെ, അതായത് ദൈവത്തിന്റെ കാര്യനിര്‍വഹണ വേലയെ കുറിച്ച് അറിവ് നേടുന്നതില്‍ കൂടുതല്‍ പ്രയോജനപ്രദമാണ്. ഇതിലൂടെ, വ്യത്യസ്ത തരം ആളുകള്‍ നിര്‍വഹിക്കേണ്ടതായ കടമയെ കുറിച്ച് കൂടുതല്‍ ഗ്രാഹ്യം നേടാനും നിങ്ങള്‍ക്ക് സാധിക്കും. ഈ വാക്കുകള്‍ നിങ്ങള്‍ക്ക് നേരിട്ട് വഴികാട്ടുകയില്ലെങ്കിലും അവ നിങ്ങളുടെ പ്രവേശനത്തിന് നിങ്ങള്‍ക്ക് വളരെ സഹായമായിരിക്കും; കാരണം നിങ്ങളുടെ ഇപ്പോഴത്തെ ജീവിതത്തിൽ ദർശനങ്ങള്‍ തീർത്തും കുറവാണ്, കൂടാതെ ഇത് നിങ്ങളുടെ പ്രവേശനം തടയുന്ന സാരമായ ഒരു പ്രതിബന്ധമായി മാറുന്നതുമാണ്. ഈ വിഷയങ്ങള്‍ നിങ്ങള്‍ക്ക് മനസ്സിലാക്കാന്‍ കഴിയുന്നില്ലെങ്കില്‍, നിങ്ങളുടെ പ്രവേശനത്തെ മുന്നോട്ടു ചലിപ്പിക്കുന്നതിന് ഒരു പ്രചോദനവും ഉണ്ടാവില്ല. എങ്ങനെയാണ് ഇത്തരമൊരു ഉദ്യമത്തിന് നിങ്ങളുടെ കടമ നിറവേറ്റാന്‍ നിങ്ങളെ ഏറ്റവും നന്നായി പ്രാപ്തമാക്കാനാവുന്നത്?


ദൈവം സകല സൃഷ്ടികളുടെയും നാഥന്‍

കഴിഞ്ഞ രണ്ടു യുഗങ്ങളിലെ പ്രവര്‍ത്തനത്തിന്‍റെ ഒരു ഘട്ടം ഇസ്രായേലിലാണ് നടപ്പാക്കിയത്, മറ്റൊരു ഘട്ടം യൂദയായിലും. പൊതുവില്‍ പറഞ്ഞാല്‍ ഈ പ്രവര്‍ത്തനത്തിന്‍റെ രണ്ടുഘട്ടങ്ങളും ഇസ്രായേല്‍ ജനത്തെ ഒഴിവാക്കിയില്ല. ആദ്യമായി തെരഞ്ഞെടുക്കപ്പെട്ട ജനതയ്ക്കിടയിലാണ് ഓരോ ഘട്ടവും നടപ്പിലാക്കപ്പെട്ടത്. ഇതുമൂലം, ഇസ്രായേല്‍ക്കാര്‍ വിശ്വസിക്കുന്നത് യഹോവ ഇസ്രായേല്‍ക്കാരുടെ മാത്രം ദൈവമാണെന്നാണ്. യേശു തന്‍റെ കുരിശുമരണം എന്ന പ്രവര്‍ത്തനം പൂര്‍ത്തിയാക്കിയ യൂദയായിലാണ് പ്രവര്‍ത്തിച്ചത് എന്നതുകൊണ്ട് ജൂതന്മാര്‍ യേശുവിനെ ജൂതന്മാരുടെ വിമോചകനായാണ് കാണുന്നത്. അവര്‍ കരുതുന്നത് അവന്‍ ജൂതന്മാരുടെ മാത്രം രാജാവാണ്, മറ്റൊരു ജനതയുടേതുമല്ല എന്നാണ്; ഇംഗ്ലീഷുകാരെ വിമോചിപ്പിക്കുന്ന കർത്താവല്ല, അമേരിക്കക്കാരെ വിമോചിപ്പിക്കുന്ന കർത്താവല്ലല്ല, ഇസ്രായേല്‍ക്കാരെ മാത്രം വിമോചിപ്പിക്കുന്ന കർത്താവാണ് എന്നാണ്; ഇസ്രായേലില്‍ അവന്‍ ജൂതന്മാരുടെ രക്ഷാകര്‍മ്മമാണ് പൂര്‍ത്തിയാക്കിയത് എന്നാണ്. എന്നാല്‍ യഥാര്‍ത്ഥത്തില്‍ ദൈവം എല്ലാത്തിന്‍റെയും നാഥനാണ്. എല്ലാ സൃഷ്ടികളുടെയും ദൈവമാണ് അവിടുന്ന്. ഇസ്രായേല്‍ക്കാരുടെ മാത്രം ദൈവമോ ജൂതന്മാരുടെ മാത്രം ദൈവമോ അല്ല അവിടുന്ന്, മറിച്ച് എല്ലാ സൃഷ്ടികളുടെയും ദൈവമാണ്. അവിടുത്തെ പ്രവര്‍ത്തനത്തിന്‍റെ മുമ്പത്തെ രണ്ടു ഘട്ടങ്ങള്‍ നടപ്പിലായത് ഇസ്രായേലിലാണ്. ഇത് ജനങ്ങള്‍ക്കിടയില്‍ ചില ധാരണകള്‍ ഉണ്ടാക്കിയിട്ടുണ്ട്. അവര്‍ വിശ്വസിക്കുന്നത് യഹോവ ഇസ്രായേലില്‍ തന്‍റെ പ്രവര്‍ത്തനം നടത്തിയെന്നും യേശു തന്നെ യൂദയായില്‍ തന്‍റെ പ്രവര്‍ത്തനം നടത്തിയെന്നും അതിലുപരി അവന്‍ തന്‍റെ പ്രവര്‍ത്തനത്തിനു ശരീരമായി എന്നും, എന്തുതന്നെയായാലും അവിടുത്തെ പ്രവര്‍ത്തനം ഇസ്രായേലിനു പുറത്തേക്ക് വ്യാപിച്ചില്ല എന്നുമാണ്. ദൈവം ഈജിപ്തുകാരിലോ ഇന്ത്യക്കാരിലോ പ്രവര്‍ത്തിച്ചില്ല, അവിടുന്ന് ആകെ പ്രവര്‍ത്തിച്ചത് ഇസ്രായേല്യരില്‍ മാത്രമാണ്. ഇങ്ങനെയാണ് ആളുകള്‍ വിവിധ ധാരണകള്‍ ഉണ്ടാക്കുന്നതും ദൈവത്തിന്‍റെ പ്രവര്‍ത്തനത്തെ ഒരു നിശ്ചിത വ്യാപ്തിയിലേക്ക് ചുരുക്കുന്നതും. അവര്‍ പറയുന്നത് ദൈവം പ്രവര്‍ത്തിക്കുമ്പോള്‍ അത് തന്‍റെ തെരഞ്ഞെടുത്ത ജനതയ്ക്കിടയില്‍ ആയിരിക്കണമെന്നും ഇസ്രായേലില്‍ ആയിരിക്കണമെന്നുമാണ്; ഇസ്രായേല്‍ക്കാര്‍ക്കുവേണ്ടിയല്ലാതെ ദൈവം മറ്റാര്‍ക്കുവേണ്ടിയും പ്രവര്‍ത്തിക്കുന്നില്ല എന്നാണ്, ദൈവത്തിന്‍റെ പ്രവര്‍ത്തനത്തിന് അതില്‍ കൂടുതല്‍ സാധ്യത ഒന്നുമില്ല എന്നാണ്. ദൈവാവതാരത്തിന്‍റെ കാര്യത്തിലാണെങ്കില്‍ അവര്‍ കൂടുതല്‍ കടുംപിടുത്തക്കാരാണ്. ഇസ്രായേലിന്‍റെ അതിര്‍ത്തികള്‍ വിട്ടു പുറത്തുപോകാന്‍ അവര്‍ അവിടുത്തെ അനുവദിക്കുന്നില്ല. ഇവയെല്ലാം വെറും മാനുഷിക ധാരണകള്‍ മാത്രമല്ലേ? ആകാശവും ഭൂമിയും അതിലെ എല്ലാം സൃഷ്ടിച്ചത് ദൈവമാണ്. എല്ലാ സൃഷ്ടികളുടെയും സ്രഷ്ടാവ് ദൈവമാണ്. അങ്ങനെ വരുമ്പോള്‍ തന്‍റെ പ്രവര്‍ത്തനം ഇസ്രായേലില്‍ മാത്രമായി പരിമിതപ്പെടുത്താന്‍ അവിടുത്തേക്ക് എങ്ങനെ സാധിക്കും? അങ്ങനെയായിരുന്നുവെങ്കില്‍ എന്തിനാണ് മറ്റുള്ളവയെല്ലാം അവിടുന്ന് സൃഷ്ടിച്ചത്? അവിടുന്ന് ഈ ലോകം മുഴുവന്‍ സൃഷ്ടിച്ചു. ആറായിരം വര്‍ഷം നീണ്ട തന്‍റെ നിര്‍വ്വഹണപദ്ധതി അവിടുന്ന് നടപ്പിലാക്കിയത് ഇസ്രായേലില്‍ മാത്രമല്ല, ഈ പ്രപഞ്ചത്തിലെ ഓരോ വ്യക്തിക്കുമേലും ആണ്. ചൈനയില്‍ വസിക്കുന്നവനോ അമേരിക്കയില്‍ വസിക്കുന്നവനോ ഇംഗ്ലണ്ടില്‍ വസിക്കുന്നവനോ റഷ്യയില്‍ വസിക്കുന്നവനോ ആകട്ടെ, ഓരോ വ്യക്തിയും ആദാമിന്‍റെ പിന്മുറക്കാരനാണ്; ദൈവമാണ് അവരെയെല്ലാം സൃഷ്ടിച്ചത്. അവരില്‍ ഒരുവനുപോലും സൃഷ്ടിയുടെ പരിമിതികളില്‍ നിന്നും പുറത്തുകടക്കാനാകില്ല, “ആദാമിന്‍റെ പിന്മുറക്കാരന്‍” എന്ന മുദ്രയില്‍ നിന്നും വേര്‍പ്പെടാനാകില്ല. അവരെല്ലാവരും ദൈവത്തിന്‍റെ സൃഷ്ടികളാണ്, ആദാമിന്‍റെ സന്തതികളാണ്, ആദാമിന്‍റെയും ഹവ്വായുടെയും ദുഷിക്കപ്പെട്ട പിന്മുറക്കാരുമാണ്. ഇസ്രായേല്‍ക്കാര്‍ മാത്രമല്ല, എല്ലാ ജനങ്ങളും ദൈവത്തിന്‍റെ സൃഷ്ടികളാണ്; ഇവരില്‍ ചിലര്‍ ശപിക്കപ്പെട്ടവരും ചിലര്‍ അനുഗ്രഹിക്കപ്പെട്ടവരുമാണ് എന്നുമാത്രം. ഇസ്രായേലിനെ സംബന്ധിച്ചിടത്തോളം സ്വീകാര്യമായ അനവധി കാര്യങ്ങളുണ്ട്; തുടക്കത്തില്‍ ദൈവം അവരില്‍ പ്രവര്‍ത്തിച്ചത് അവര്‍ ഏറ്റവും കുറച്ചേ ദുഷിക്കപ്പെട്ടിരുന്നുള്ളൂ എന്നതുകൊണ്ടാണ്. ചൈനീസ് വംശജരെ അവരുമായി താരതമ്യം ചെയ്യാനേ സാധിക്കുകയില്ല. ഇസ്രായേല്യരെക്കാള്‍ വളരെ താഴ്ന്നവരാണ് അവര്‍. അതുകൊണ്ട്, ദൈവം തുടക്കത്തില്‍ ഇസ്രായേലിലെ ജനങ്ങളിക്കിടയില്‍ പ്രവര്‍ത്തിച്ചു. അവിടുത്തെ പ്രവര്‍ത്തനത്തിന്‍റെ രണ്ടാംഘട്ടം യൂദയായില്‍ മാത്രം നടപ്പിലാക്കി. ഇത് മനുഷ്യര്‍ക്കിടയില്‍ അനവധി ധാരണകളും നിയമങ്ങളും രൂപപ്പെടുവാന്‍ കാരണമായി. സത്യത്തില്‍, മനുഷ്യരുടെ ധാരണകള്‍ക്കനുസരിച്ചാണ് ദൈവം പ്രവര്‍ത്തിക്കുന്നതെങ്കില്‍ അവിടുന്ന് ഇസ്രായേല്‍ക്കാരുടെ മാത്രം ദൈവമേ ആകുകയുള്ളൂ. അങ്ങനെ വരുമ്പോള്‍ തന്‍റെ പ്രവര്‍ത്തനം വിജാതീയ രാഷ്ട്രങ്ങളിലേക്ക് വ്യാപിപ്പിക്കുവാന്‍ അവിടുത്തേക്ക് കഴിയുകയില്ല. കാരണം, അപ്പോള്‍ അവിടുന്ന് ഇസ്രായേല്‍ക്കാരുടെ മാത്രം ദൈവമായിരിക്കും, എല്ലാ സൃഷ്ടികളുടേതുമല്ല. വിജാതീയ ജനതകൾക്കിടയില്‍ യഹോവയുടെ നാമം മഹത്ത്വപ്പെടുമെന്ന്, അവിടുത്തെ നാമം ഈ ജനതകളിലേക്ക് വ്യാപിക്കുമെന്ന്, പ്രവചനങ്ങള്‍ പറഞ്ഞു. എന്തുകൊണ്ടാണ് ഇത് പ്രവചിക്കപ്പെട്ടത്? ദൈവം ഇസ്രായേല്‍ക്കാരുടെ മാത്രം ദൈവമായിരുന്നെങ്കില്‍ ഇസ്രായേലില്‍ മാത്രമേ അവിടുന്ന് പ്രവര്‍ത്തിക്കുകയുള്ളൂ. അതിലുപരി, അവിടുന്ന് തന്‍റെ പ്രവര്‍ത്തനം വ്യാപിപ്പിക്കുകയുമില്ല, അങ്ങനെയൊരു പ്രവചനം നടത്തുകയുമില്ല. ഈ പ്രവചനം നടത്തിയതുകൊണ്ട് അവിടുന്ന് തന്‍റെ പ്രവര്‍ത്തനം വിജാതീയ ജനതകള്‍ക്കിടയിലേക്ക്, ഓരോ ജനതയിലേക്കും എല്ലാ നാടുകളിലേക്കും വ്യാപിപ്പിക്കുമെന്നുറപ്പാണ്. ഇങ്ങനെ പറഞ്ഞിട്ടുള്ളതുകൊണ്ട് അവിടുന്നിത് ചെയ്യേണ്ടിയിരിക്കുന്നു. ഇതാണ് അവിടുത്തെ പദ്ധതി. കാരണം, അവിടുന്നാണ് സ്വര്‍ഗ്ഗങ്ങളും ഭൂമിയും അതിലെ സകലവും സൃഷ്ടിച്ച നാഥന്‍; സകല സൃഷ്ടികളുടെയും ദൈവം. ഇസ്രായേല്‍ക്കാര്‍ക്കിടയിലാകട്ടെ, യൂദയാ മുഴുവനിലുമാകട്ടെ, ദൈവത്തിന്‍റെ പ്രവര്‍ത്തനം പ്രപഞ്ചം മുഴുവന്‍റെയും പ്രവര്‍ത്തനമാണ്, മൊത്തം മനുഷ്യരാശിയുടെയും പ്രവര്‍ത്തനമാണ്. മഹത്തായ ചുവന്ന വ്യാളിയുടെ നാട്ടില്‍—ഒരു വിജാതീയ രാജ്യത്ത്—അവിടുന്ന് ഇന്നു ചെയ്യുന്ന പ്രവര്‍ത്തനം, മുഴുവന്‍ മനുഷ്യരാശിക്കും വേണ്ടിയുള്ള പ്രവര്‍ത്തനമാണ്. ഭൂമിയിലെ അവിടുത്തെ പ്രവര്‍ത്തനങ്ങളുടെ ആസ്ഥാനം ഇസ്രായേലായിരുന്നു അതുപോലെ, വിജാതീയ രാജ്യങ്ങളിലെ അവിടുത്തെ പ്രവര്‍ത്തനങ്ങളുടെ ആസ്ഥാനം ചൈനയുമാകാം. “വിജാതീയ ജനതകള്‍ക്കിടയില്‍ യഹോവയുടെ നാമം മഹത്ത്വപ്പെടും” എന്ന പ്രവചനം അവിടുന്നിപ്പോള്‍ പൂര്‍ത്തിയാക്കിയില്ലേ? വിജാതീയ ജനതകള്‍ക്കിടയിലെ അവിടുത്തെ പ്രവര്‍ത്തനങ്ങളുടെ ആദ്യപടിയാണ് മഹത്തായ ചുവന്ന വ്യാളിയുടെ ജനതയ്ക്കിടയില്‍ അവിടുന്ന് ചെയ്യുന്ന പ്രവര്‍ത്തനം. ദൈവം അവതാരമെടുത്ത് ഈ നാട്ടില്‍, ഈ ശപിക്കപ്പെട്ട ആളുകള്‍ക്കിടയില്‍ പ്രവര്‍ത്തിക്കണമെന്നുള്ളത് മനുഷ്യന്‍റെ സങ്കല്‍പ്പങ്ങള്‍ക്ക് തികച്ചും വിരുദ്ധമാണ്. എല്ലാവരെയുംകാള്‍ തരംതാഴ്ന്ന ഒരു ജനതയാണവര്‍. അവര്‍ക്ക് യാതൊരു മൂല്യവുമില്ല. അവരെ ആദ്യം യഹോവ കയ്യൊഴിഞ്ഞതായിരുന്നു. ജനതകളെ മറ്റു ജനതകള്‍ ഉപേക്ഷിക്കാം. പക്ഷേ അവര്‍ ദൈവത്താല്‍ ഉപേക്ഷിക്കപ്പെട്ടാല്‍ അവരെക്കാള്‍ സ്ഥാനമില്ലാത്തവരും വിലകുറഞ്ഞവരുമായി മറ്റാരുമില്ല. ദൈവത്തിന്‍റെ ഒരു സൃഷ്ടിക്ക് സാത്താനാല്‍ സ്വന്തമാക്കപ്പെടുന്നതോ ആളുകളാല്‍ ഉപേക്ഷിക്കപ്പെടുന്നതോ വളരെ വേദനാജനകമായി അനുഭവപ്പെടുന്നു. എന്നാല്‍ ഒരു സൃഷ്ടി സ്രഷ്ടാവിനാല്‍ തന്നെ ഉപേക്ഷിക്കപ്പെടുക എന്നുപറഞ്ഞാല്‍ അതിലും താഴ്ന്ന ഒരു സ്ഥാനം വേറെയില്ല എന്നാണർത്ഥം. മൊവാബിന്‍റെ പിന്‍ഗാമികൾ ശപിക്കപ്പെട്ടവരായിരുന്നു, അവര്‍ ഈ പിന്നാക്കരാജ്യത്തിലായിരുന്നു ജനിച്ചത്. അന്ധകാരത്തിന്‍റെ സ്വാധീനത്തിൻ കീഴിലുള്ള ജനതകളില്‍ ഏറ്റവും താഴ്ന്ന സ്ഥാനം മൊവാബിന്‍റെ പിന്‍മുറക്കാര്‍ക്കാണെന്ന് നിസ്സംശയം പറയാം. ഈ ആളുകള്‍ ഏറ്റവും താഴ്ന്ന സ്ഥാനത്തായതുകൊണ്ട്, അവരില്‍ ചെയ്യുന്ന പ്രവര്‍ത്തനത്തിന് മാനുഷികധാരണകളെ ഏറ്റവും കൂടുതലായി തകര്‍ക്കുവാന്‍ സാധിക്കും, ദൈവത്തിന്‍റെ ആറായിരം വര്‍ഷം നീളുന്ന നിര്‍വ്വഹണപദ്ധതിക്കു മൊത്തത്തിനും ഉപകാരപ്രദവുമായിരിക്കും. ഈ ജനതകള്‍ക്കിടയില്‍ അത്തരമൊരു പ്രവര്‍ത്തനം ചെയ്യുന്നതാണ് മാനുഷികധാരണകള്‍ തകര്‍ക്കുവാന്‍ ഏറ്റവും നല്ല മാര്‍ഗ്ഗം, ഇതിനോടുകൂടെ ദൈവം ഒരു യുഗത്തിന് ആരംഭം കുറിക്കുന്നു; ഇതിനോടുകൂടെ ദൈവം എല്ലാ മാനുഷികധാരണകളെയും തകര്‍ക്കുന്നു. ഇതിനോടുകൂടെ അവിടുന്ന് മൊത്തം അനുഗ്രഹത്തിന്‍റെ യുഗത്തിലെ പ്രവര്‍ത്തനം അവസാനിപ്പിക്കുന്നു. അവിടുത്തെ ആദ്യത്തെ പ്രവര്‍ത്തനം നടപ്പിലാക്കിയത് യൂദയായില്‍, ഇസ്രായേലിന്‍റെ അതിര്‍ത്തികള്‍ക്കുള്ളില്‍ ആണ്. വിജാതീയ ജനതകള്‍ക്കിടയില്‍ ഒരു പുതുയുഗം ആരംഭിക്കുവാനായി അവിടുന്ന് ഒരു പ്രവര്‍ത്തനവും ചെയ്തില്ല. പ്രവര്‍ത്തനത്തിന്‍റെ അവസാനഘട്ടം മാത്രമാണ് വിജാതീയര്‍ക്കിടയില്‍, അതും ശപിക്കപ്പെട്ടവര്‍ക്കിടയില്‍ നടപ്പിലാക്കുന്നത്. ഈ ഒരു സംഗതിക്ക് സാത്താനെ ഏറ്റവും കൂടുതല്‍ അപമാനിതനാക്കുവാൻ സാധിക്കും. അങ്ങനെ ദൈവം പ്രപഞ്ചത്തിലെ എല്ലാ സൃഷ്ടിയുടെയും ദൈവമായി “മാറുന്നു”. എല്ലാത്തിന്‍റെയും നാഥനാകുന്നു, ജീവനുള്ള എല്ലാത്തിന്‍റെയും ആരാധനാപാത്രമാകുന്നു.

ഇന്ന്, ദൈവം എന്തു പുതിയ പ്രവര്‍ത്തനമാണ് ആരംഭിച്ചിരിക്കുന്നത് എന്ന് ഇപ്പോഴും മനസ്സിലാകാത്തവരുണ്ട്. വിജാതീയ ജനതകള്‍ക്കിടയില്‍ ദൈവം ഒരു പുതിയ തുടക്കത്തിന് ആരംഭമിട്ടിരിക്കുന്നു. അവിടുന്ന് ഒരു പുതുയുഗം ആരംഭിച്ചിരിക്കുന്നു, പുതിയ പ്രവര്‍ത്തനത്തിന് തുടക്കം കുറിച്ചിരിക്കുന്നു—മൊവാബിന്‍റെ പിന്‍മുറക്കാരിലാണ് അവിടുന്ന് ഈ പ്രവര്‍ത്തനം നടത്തുന്നത്. ഇതല്ലേ അവിടുത്തെ ഏറ്റവും പുതിയ പ്രവര്‍ത്തനം? ചരിത്രത്തിലൊരാളും ഇത്തരമൊരു പ്രവര്‍ത്തനം ഇതിനു മുമ്പ് അനുഭവിച്ചിട്ടില്ല. ആരും അതിനെപ്പറ്റി കേട്ടിട്ടുപോലുമില്ല, അത്രപോലും വിലമതിച്ചിട്ടുമില്ല. ദൈവത്തിന്‍റെ ജ്ഞാനം, ദൈവത്തിന്‍റെ അത്ഭുതം, ദൈവത്തിന്‍റെ അഗാധത, ദൈവത്തിന്‍റെ മഹത്ത്വം, ദൈവത്തിന്‍റെ പരിശുദ്ധി, എല്ലാം അന്ത്യനാളുകളിലെ പ്രവര്‍ത്തനത്തിന്‍റെ ഈ ഘട്ടത്തില്‍ പ്രകടമാക്കപ്പെടുകയാണ്. ഇതല്ലേ മനുഷ്യധാരണകളെ തകര്‍ത്തുകളയുന്ന പുതിയ പ്രവര്‍ത്തനം? ഇങ്ങനെ ചിന്തിക്കുന്നവരുണ്ട്: "ദൈവം മൊവാബിനെ ശപിക്കുകയും അവരുടെ പിന്മുറക്കാരെ താന്‍ ഉപേക്ഷിക്കുമെന്ന് പറയുകയും ചെയ്തതുകൊണ്ട്, എങ്ങനെയാണ് അവിടുത്തേക്കിപ്പോള്‍ അവരെ രക്ഷിക്കാനാകുക?" ദൈവത്താല്‍ ശപിക്കപ്പെടുകയും ഇസ്രായേലില്‍ നിന്നും പുറത്താക്കപ്പെടുകയും ചെയ്ത വിജാതീയരാണവര്‍; "വിജാതീയരായ നായ്ക്കള്‍" എന്നാണ് ഇസ്രായേല്‍ക്കാര്‍ അവരെ വിളിച്ചത്. എല്ലാവരുടെയും കാഴ്ചപ്പാടില്‍ അവര്‍ വിജാതീയരായ നായ്ക്കള്‍ മാത്രമല്ല, അതിലും നീചരായ വിനാശത്തിന്‍റെ പുത്രന്മാരാണ്; എന്നുപറഞ്ഞാല്‍, അവര്‍ ദൈവത്തിന്‍റെ തെരഞ്ഞെടുക്കപ്പെട്ട ജനതയല്ല. അവര്‍ ഇസ്രായേലിന്‍റെ അതിര്‍ത്തികള്‍ക്കുള്ളില്‍ ജനിച്ചവരായിരിക്കാം, എന്നാലവര്‍ ഇസ്രായേല്‍ ജനതയുടെ ഭാഗമല്ല. വിജാതീയ രാജ്യങ്ങളിലേക്ക് പുറത്താക്കപ്പെട്ടവരാണവര്‍. എല്ലാ ജനങ്ങളിലും വെച്ച് ഏറ്റവും താഴ്ന്നവരാണവര്‍. അവർ മനുഷ്യകുലത്തിലെ ഏറ്റവും താഴ്ന്നവരായതുകൊണ്ടു തന്നെയാണ് ഒരു പുതുയുഗം ആരംഭിക്കുന്നതിനുള്ള അവിടുത്തെ പ്രവര്‍ത്തനങ്ങള്‍ ദൈവം അവരില്‍ തന്നെ നടപ്പാക്കുന്നത്. കാരണം, ദുഷിച്ച മാനവികതയുടെ പ്രതിനിധികളാണ് അവര്‍. കൃത്യമായ തെരഞ്ഞെടുപ്പും ലക്ഷ്യവും ഉള്ളതാണ് ദൈവത്തിന്‍റെ പ്രവര്‍ത്തനം. ഇന്ന് ഈ ജനങ്ങള്‍ക്കിടയില്‍ അവിടുന്ന് ചെയ്യുന്ന പ്രവര്‍ത്തനം തന്നെയാണ് സൃഷ്ടികള്‍ക്കുമേലും അവിടുന്ന് നടത്തുന്ന പ്രവര്‍ത്തനം. ദൈവത്തിന്‍റെ ഒരു സൃഷ്ടിയായിരുന്നു നോഹ, അതുപോലെ അവന്‍റെ പിന്‍ഗാമികളും. ഈ ലോകത്തില്‍ മാംസവും രക്തവുമുള്ള എല്ലാവരും ദൈവത്തിന്‍റെ സൃഷ്ടികളാണ്. എല്ലാ സൃഷ്ടികളെയും ലക്ഷ്യം വെച്ചുള്ളതാണ് ദൈവത്തിന്‍റെ പ്രവര്‍ത്തനം. സൃഷ്ടിക്കപ്പെട്ട ശേഷം ആരെങ്കിലും ശപിക്കപ്പെട്ടവരായോ എന്നതിനെ ആശ്രയിച്ചുള്ളതല്ല അത്. അവിടുത്തെ നിര്‍വ്വഹണപ്രവര്‍ത്തനം എല്ലാ സൃഷ്ടികളെയും ഉദ്ദേശിച്ചുള്ളതാണ്. അല്ലാതെ ശപിക്കപ്പെടാത്ത, തെരഞ്ഞെടുക്കപ്പെട്ട ജനത്തെ മാത്രം ഉദ്ദേശിച്ചുള്ളതല്ല. ദൈവം തന്‍റെ സൃഷ്ടികള്‍ക്കിടയില്‍ അവിടുത്തെ പ്രവര്‍ത്തനം നടത്തുവാന്‍ ആഗ്രഹിക്കുന്നതുകൊണ്ട്, തീര്‍ച്ചയായും അത് വിജയകരമായി പൂര്‍ത്തിയാക്കും. അവിടുത്തെ പ്രവര്‍ത്തനത്തിന് ഉപകരിക്കുന്ന ആളുകളില്‍ ദൈവം പ്രവര്‍ത്തിക്കും. അതുകൊണ്ട്, ജനങ്ങള്‍ക്കിടയില്‍ പ്രവര്‍ത്തിക്കുമ്പോള്‍ ദൈവം എല്ലാ പരമ്പരാഗതരീതികളെയും തകിടം മറിക്കുന്നു. അവിടുത്തെ സംബന്ധിച്ചിടത്തോളം "ശപിക്കപ്പെട്ട", "ശിക്ഷിക്കപ്പെട്ട", "അനുഗ്രഹിക്കപ്പെട്ട" എന്നീ വാക്കുകള്‍ അര്‍ത്ഥശൂന്യമാണ്! ജൂതന്മാർ നല്ലവരാണ്, തെരഞ്ഞെടുക്കപ്പെട്ട ഇസ്രായേൽജനത്തെപ്പോലെ. മികച്ച ശേഷിയും മാനവികതയുമുള്ള ജനതയാണവര്‍. തുടക്കത്തില്‍, അവരിലാണ് യഹോവ തന്‍റെ പ്രവര്‍ത്തനം ആരംഭിക്കുകയും അവിടുത്തെ ഏറ്റവും ആദ്യത്തെ പ്രവര്‍ത്തനം നടത്തുകയും ചെയ്തത്. പക്ഷേ, ഇന്ന്‍ കീഴടക്കലിന്‍റെ പ്രവര്‍ത്തനം അവരില്‍ നടത്തുന്നത് തികച്ചും അര്‍ത്ഥശൂന്യമായിരിക്കും. അവരും സൃഷ്ടിയുടെ ഭാഗമായിരിക്കാം. അവരെ സംബന്ധിച്ചിടത്തോളം ശുഭകരമായ അനവധി കാര്യങ്ങള്‍ ഉണ്ടായിരിക്കാം. പക്ഷേ പ്രവര്‍ത്തനത്തിന്‍റെ ഈ ഘട്ടം അവരില്‍ നടപ്പാക്കുന്നത് തികച്ചും അര്‍ത്ഥശൂന്യമായിരിക്കും. എന്തെന്നാൽ അപ്പോൾ ദൈവത്തിന് ആളുകളെ കീഴടക്കാന്‍ സാധിക്കുകയില്ല. എല്ലാ സൃഷ്ടികളെയും ബോധ്യപ്പെടുത്തുവാനും സാധിക്കുകയില്ല. കൃത്യമായും അതുകൊണ്ടാണ് ദൈവം തന്‍റെ പ്രവര്‍ത്തനം മഹത്തായ ചുവന്ന വ്യാളിയുടെ നാട്ടിലെ ജനങ്ങളിലേക്ക് മാറ്റുന്നത്. ഇവിടെ ഏറ്റവും സുപ്രധാനമായ ഒരു സംഗതി അവിടുന്ന് ഒരു പുതുയുഗത്തിന് ആരംഭം കുറിക്കുന്നതാണ്, എല്ലാ നിയമങ്ങളെയും മാനുഷികമായ ധാരണകളെയും തകിടം മറിക്കുന്നതാണ്, അനുഗ്രഹത്തിന്‍റെ യുഗത്തെ പൂര്‍ണ്ണമായും അവസാനിപ്പിക്കുന്നതാണ്. ദൈവത്തിന്‍റെ ഇപ്പോഴത്തെ പ്രവര്‍ത്തനം ഇസ്രായേല്‍ക്കാര്‍ക്കിടയിലാണ് നടപ്പിലാക്കിയിരുന്നതെങ്കില്‍ അവിടുത്തെ ആറായിരം വര്‍ഷം നീണ്ടുനില്‍ക്കുന്ന നിര്‍വ്വഹണപദ്ധതി അവസാനിക്കുമ്പോഴേക്കും എല്ലാവരും വിശ്വസിക്കുക ദൈവം ഇസ്രായേല്‍ക്കാരുടെ മാത്രം ദൈവമാണെന്നാണ്. ഇസ്രായേല്‍ക്കാര്‍ മാത്രമാണ് ദൈവത്തിന്‍റെ തെരഞ്ഞെടുക്കപ്പെട്ട ജനമെന്നാണ്. ഇസ്രായേല്‍ക്കാര്‍ക്ക് മാത്രമാണ് ദൈവത്തിന്‍റെ അനുഗ്രഹവും വാഗ്ദാനവും പിന്തുടര്‍ച്ചാവകാശമായി ലഭിക്കുവാന്‍ അര്‍ഹത എന്നുമാണ്. അന്ത്യനാളുകളില്‍ വിജാതീയ ജനതയായ മഹത്തായ ചുവന്ന വ്യാളിയുടെ രാജ്യത്ത് ദൈവത്തിന്‍റെ അവതാരം എല്ലാ സൃഷ്ടികളുടെയും ദൈവം എന്ന നിലയിലുള്ള അവിടുത്തെ പ്രവര്‍ത്തനം പൂര്‍ത്തിയാക്കുകയാണ്. മഹത്തായ ചുവന്ന വ്യാളിയുടെ രാജ്യത്ത് ദൈവം തന്‍റെ നിര്‍വ്വഹണപ്രവര്‍ത്തനം പൂര്‍ത്തിയാക്കുകയും അവിടുത്തെ പ്രവര്‍ത്തനത്തിന്‍റെ പ്രധാനഭാഗം അവസാനിപ്പിക്കുകയും ചെയ്യുന്നു. ദൈവത്തിന്‍റെ പ്രവര്‍ത്തനത്തിന്‍റെ ഈ മൂന്നു ഘട്ടങ്ങളുടെയും കാതല്‍ മനുഷ്യന്‍റെ വിമോചനമാണ്. അതായത് എല്ലാ സൃഷ്ടികളെയുംകൊണ്ട് സ്രഷ്ടാവിനെ ആരാധിപ്പിക്കുക. അങ്ങനെ പ്രവര്‍ത്തനത്തിന്‍റെ ഓരോ ഘട്ടത്തിനും വലിയ അര്‍ത്ഥമുണ്ട്. അര്‍ത്ഥമോ മൂല്യമോ ഇല്ലാത്ത യാതൊന്നും ദൈവം ചെയ്യുന്നില്ല. ഒരു വശത്ത്, പ്രവര്‍ത്തനത്തിന്‍റെ ഈ ഘട്ടം പുതിയൊരു യുഗത്തിന് തുടക്കം കുറിക്കുകയും മുമ്പത്തെ രണ്ടുയുഗങ്ങള്‍ അവസാനിപ്പിക്കുകയും ചെയ്യുന്നു. മറുവശത്ത് അത് എല്ലാ മാനുഷികധാരണകളെയും മാനുഷിക വിശ്വാസത്തിന്‍റെയും വിജ്ഞാനത്തിന്‍റെയും പഴയ രീതികളെ തകര്‍ക്കുകയും ചെയ്യുന്നു. വ്യത്യസ്തമായ മാനുഷികധാരണകള്‍ക്ക് അനുസൃതമായിട്ടാണ് കഴിഞ്ഞ രണ്ടുഘട്ടങ്ങളിലെ പ്രവര്‍ത്തനം നടത്തിയത്. ഈ ഘട്ടം ഏതായാലും മാനുഷികധാരണകളെ പൂര്‍ണ്ണമായി ഇല്ലാതാക്കുകയും അതുവഴി മനുഷ്യരാശിയെ മുഴുവനായി കീഴടക്കുകയും ചെയ്യുന്നു. മൊവാബിന്റെ പിന്‍ഗാമികള്‍ക്കിടയില്‍ നടത്തുന്ന പ്രവര്‍ത്തനങ്ങളിലൂടെ അവരെ കീഴടക്കുക വഴി ദൈവം ഈ പ്രപഞ്ചത്തിലെ എല്ലാ ജനങ്ങളെയും കീഴടക്കും. ഇതാണ് അവിടുത്തെ പ്രവൃത്തിയുടെ ഈ ഘട്ടത്തിന്‍റെ ഏറ്റവും അഗാധമായ പ്രാധാന്യം, അവിടുത്തെ പ്രവര്‍ത്തനത്തിന്‍റെ ഈ ഘട്ടത്തിന്‍റെ ഏറ്റവും വിലയേറിയ വശം. നിന്‍റെ സ്ഥാനം താഴ്ന്നതാണെന്നും നീ വിലകുറഞ്ഞവനാണെന്നും നിനക്കിപ്പോള്‍ അറിയാമെങ്കിലും, അപ്പോഴും ഏറ്റവും സന്തോഷകരമായ ഒരു കാര്യം നിനക്കു ലഭിച്ചു എന്നു നിനക്കു തോന്നും. നീ മഹത്തായ ഒരു അനുഗ്രഹത്തിന് അവകാശിയായിരിക്കുന്നു, നിനക്കു വലിയൊരു വാഗ്ദാനം ലഭിച്ചിരിക്കുന്നു. കൂടാതെ ദൈവത്തിന്‍റെ മഹത്തായ പ്രവര്‍ത്തനം പൂര്‍ത്തിയാക്കുവാന്‍ നിനക്കു സഹായിക്കുകയും ചെയ്യാം. നീ ദൈവത്തിന്‍റെ യഥാര്‍ത്ഥഭാവം കണ്ടിരിക്കുന്നു. ദൈവത്തിന്‍റെ അന്തര്‍ലീനമായ ഗുണം നിനക്കറിയാം. ദൈവത്തിന്‍റെ ഇച്ഛ നീ നടപ്പിലാക്കുന്നു. ദൈവത്തിന്‍റെ പ്രവര്‍ത്തനത്തിന്‍റെ മുമ്പത്തെ രണ്ടു ഘട്ടങ്ങളും ഇസ്രായേല്‍ക്കാര്‍ക്കിടയിലാണ് നടപ്പിലാക്കിയത്. അന്ത്യനാളുകളിലെ ദൈവത്തിന്‍റെ പ്രവര്‍ത്തനത്തിന്‍റെ ഇപ്പോഴത്തെ ഘട്ടവും ഇസ്രായേല്‍ക്കാര്‍ക്കിടയിലായിരുന്നു നടപ്പിലാക്കിയിരുന്നതെങ്കില്‍, ഇസ്രായേല്‍ക്കാര്‍ മാത്രമാണ് ദൈവത്തിന്‍റെ തെരഞ്ഞെടുക്കപ്പെട്ട ജനമെന്ന് എല്ലാ സൃഷ്ടികളും വിശ്വസിക്കുമെന്നു മാത്രമല്ല, ദൈവത്തിന്‍റെ മൊത്തം നിര്‍വ്വഹണപദ്ധതിയും ഉദ്ദിഷ്ട ലക്ഷ്യത്തിൽ എത്തിച്ചേരുന്നതിൽ പരാജയപ്പെടുകയും ചെയ്യും. ദൈവത്തിന്‍റെ പ്രവര്‍ത്തനത്തിന്‍റെ രണ്ടു ഘട്ടങ്ങള്‍ ഇസ്രായേലില്‍ നടപ്പിലാക്കിയ സമയത്ത്, പുതിയ പ്രവര്‍ത്തനമോ, ഒരു പുതുയുഗം ആരംഭിക്കുന്ന പ്രവര്‍ത്തനമോ വിജാതീയ ജനതകള്‍ക്കിടയില്‍ നടപ്പിലാക്കിയിരുന്നില്ല. ഒരു പുതുയുഗം ആരംഭിക്കുന്ന പ്രവര്‍ത്തനത്തിന്‍റെ ഇന്നത്തെ ഘട്ടം വിജാതീയ ജനതകള്‍ക്കിടയിലാണ് ആദ്യമായി നടപ്പിലാക്കുന്നത്. കൂടാതെ, ആരംഭത്തില്‍ മൊവാബിന്‍റെ പിന്‍ഗാമികള്‍ക്കിടയില്‍ നടപ്പിലാക്കുകവഴി ഒരു പുതുയുഗം ആരംഭിക്കുകയാണ് ചെയ്യുന്നത്. മനുഷ്യന്‍റെ ധാരണകളില്‍ ഉള്‍ച്ചേര്‍ന്നിരുന്ന എല്ലാ വിജ്ഞാനവും ദൈവം തകര്‍ത്തിരിക്കുന്നു. അവയിലൊന്നും അവശേഷിക്കാന്‍ അവിടുന്ന് അനുവദിച്ചില്ല. തന്‍റെ കീഴടക്കലിന്‍റെ പ്രവര്‍ത്തനത്തില്‍ ദൈവം എല്ലാ മാനുഷികധാരണകളെയും തകര്‍ത്തു. മനുഷ്യന്‍റെ പഴയ, മുമ്പുണ്ടായിരുന്ന വിജ്ഞാനമാര്‍ഗ്ഗങ്ങളെയും തകര്‍ത്തു. ദൈവത്തിന് നിയമങ്ങള്‍ ഇല്ലായെന്നും ദൈവത്തെ സംബന്ധിച്ചിടത്തോളം ഒന്നും പഴയതല്ലെന്നും അവിടുന്ന് ചെയ്യുന്ന പ്രവര്‍ത്തനം പൂര്‍ണ്ണമായും വിമോചിതമാണെന്നും പൂര്‍ണ്ണമായും സ്വതന്ത്രമാണെന്നും ചെയ്യുന്ന എല്ലാ കാര്യങ്ങളിലും അവിടുന്നാണ് ശരി എന്നും അറിയാന്‍ അവിടുന്ന് ജനങ്ങളെ അനുവദിക്കുന്നു. അവിടുന്നു സൃഷ്ടികള്‍ക്കിടയില്‍ നടത്തുന്ന എല്ലാ പ്രവര്‍ത്തനത്തിനും നീ പൂര്‍ണ്ണമായി സമര്‍പ്പിക്കണം. ദൈവം ചെയ്യുന്ന എല്ലാ പ്രവര്‍ത്തനത്തിനും അര്‍ത്ഥമുണ്ട്. അവിടുത്തെ ഇച്ഛയ്ക്കും വിജ്ഞാനത്തിനും അനുസരിച്ചാണ്, അല്ലാതെ മനുഷ്യരുടെ തെരഞ്ഞെടുപ്പുകള്‍ക്കോ ധാരണകള്‍ക്കോ അനുസരിച്ചല്ല ദൈവം തന്‍റെ പ്രവര്‍ത്തനങ്ങള്‍ നടത്തുന്നത്. അവിടുത്തെ പ്രവര്‍ത്തനത്തിന് ഗുണകരമാകുന്ന എന്തെങ്കിലുമുണ്ടെങ്കില്‍ അവിടുന്ന് അതു ചെയ്യുന്നു. തന്‍റെ പ്രവര്‍ത്തനത്തിന് എന്തെങ്കിലും ഗുണകരമല്ല എങ്കില്‍ അത് എത്ര നല്ലതായാലും ദൈവം അത് ചെയ്യുന്നില്ല. അവിടുന്ന് പ്രവര്‍ത്തിക്കുന്നതും തന്‍റെ പ്രവര്‍ത്തനത്തിന്‍റെ സ്വീകര്‍ത്താക്കളെയും സ്ഥലവും നിശ്ചയിക്കുന്നതും പ്രവര്‍ത്തനത്തിന്‍റെ അര്‍ത്ഥത്തിനും ഉദ്ദേശ്യത്തിനും അനുസരിച്ചാണ്. അവിടുന്ന് പ്രവര്‍ത്തിക്കുമ്പോള്‍ പഴയ നിയമങ്ങള്‍ അനുസരിക്കുന്നില്ല. പഴയ സമവാക്യങ്ങള്‍ പാലിക്കുന്നുമില്ല. പകരം, പ്രവര്‍ത്തനത്തിന്‍റെ പ്രാധാന്യത്തിനനുസരിച്ചാണ് അവിടുന്ന് തന്‍റെ പ്രവർത്തനം ആസൂത്രണം ചെയ്യുന്നത്. അവസാനം, യഥാര്‍ത്ഥമായ ഫലവും പ്രതീക്ഷിച്ച ലക്ഷ്യവും ദൈവം നേടും. ഈ കാര്യങ്ങള്‍ ഇന്നു നിനക്ക് മനസ്സിലാകുന്നില്ലെങ്കില്‍ ഈ പ്രവർത്തനം നിന്നിൽ യാതൊരു ഫലവും ഉളവാക്കില്ല.


ജയവും പരാജയവും മനുഷ്യന്‍ നടക്കുന്ന പാതയെ ആശ്രയിച്ചിരിക്കുന്നു

മിക്ക ആളുകളും അവരുടെ ഭാവി ലക്ഷ്യത്തിനു വേണ്ടി, അല്ലെങ്കില്‍ താത്കാലികമായ സന്തോഷത്തിനുവേണ്ടിയാണ് ദൈവത്തില്‍ വിശ്വസിക്കുന്നത്. യാതൊരു ഇടപെടലിനും വിധേയമായിട്ടില്ലാത്തവരെ സംബന്ധിച്ചിടത്തോളം അവര്‍ ദൈവത്തില്‍ വിശ്വസിക്കുന്നത് സ്വര്‍ഗത്തില്‍ പോകുവാന്‍, പ്രതിഫലങ്ങള്‍ നേടുവാന്‍ വേണ്ടിയാണ്. അവര്‍ ദൈവത്തില്‍ വിശ്വസിക്കുന്നത് പൂർണരാക്കപ്പെടുവാനോ ദൈവത്തിന്റെ ഒരു സൃഷ്ടി എന്ന നിലയില്‍ തങ്ങളുടെ കടമ നിര്‍വഹിക്കാനോ വേണ്ടിയല്ല. എന്നുവച്ചാൽ, മിക്ക ആളുകളും സ്വന്തം ഉത്തരവാദിത്വങ്ങള്‍ നിറവേറ്റുവാനോ കടമകള്‍ പൂര്‍ത്തിയാക്കുവാനോ വേണ്ടിയല്ല ദൈവത്തില്‍ വിശ്വസിക്കുന്നത്. അര്‍ഥപൂര്‍ണമായ ഒരു ജീവിതം നയിക്കുന്നതിനു വേണ്ടി ആളുകള്‍ ദൈവത്തില്‍ വിശ്വസിക്കുന്നതു വിരളമാണ്. മനുഷ്യന്‍ ജീവിച്ചിരിക്കുന്നതിനാല്‍ ദൈവത്തില്‍ വിശ്വസിക്കണം, കാരണം അങ്ങനെ ചെയ്യുന്നതു സ്വര്‍ഗത്തിന്റെ നിയമവും ഭൂമിയുടെ പ്രമാണവും മനുഷ്യന്റെ സ്വാഭാവിക നിയോഗവുമാണ് എന്നു വിശ്വസിക്കുന്നവരുമില്ല. ഈ തരത്തില്‍, വ്യത്യസ്തരായ മനുഷ്യര്‍ ഓരോരുത്തരും അവരവരുടെ ലക്ഷ്യങ്ങള്‍ പിന്തുടരുന്നുണ്ടെങ്കിലും അവരുടെ തേടലിന്റെ ഉദ്ദേശ്യവും അതിനു പിറകിലെ പ്രചോദനവും എല്ലാം ഒരുപോലെയാണ്. അതിലുപരി അവരില്‍ മിക്കവരെ സംബന്ധിച്ചിടത്തോളവും അവരുടെ ആരാധനാപാത്രങ്ങള്‍ ഏതാണ്ട് ഒരുപോലെയാണ്. കഴിഞ്ഞ ഏതാനും സഹസ്രാബ്ദങ്ങളില്‍ അനവധി വിശ്വാസികള്‍ മരിച്ചുപോയിട്ടുണ്ട്. അനേകര്‍ മരിക്കുകയും പുനര്‍ജനിക്കുകയും ചെയ്തിട്ടുണ്ട്. അതു ദൈവത്തെ തേടുന്ന ഒന്നോ രണ്ടോ ആളുകളല്ല. ആയിരമോ രണ്ടായിരമോ ആളുകള്‍ പോലുമല്ല. എന്നിരുന്നാലും ഇവരില്‍ മിക്ക ആളുകളും പരിശ്രമിക്കുന്നത് അവരുടെ സ്വന്തം ലക്ഷ്യങ്ങള്‍ക്കു വേണ്ടിയോ അല്ലെങ്കില്‍ ഭാവിയെപ്പറ്റിയുള്ള അവരുടെ മഹത്തരമായ പ്രതീക്ഷകള്‍ക്കുവേണ്ടിയോ ആണ്. ക്രിസ്തുവിനു സ്വയം അര്‍പ്പിച്ചിരിക്കുന്നവര്‍ കുറവും അപൂര്‍വവുമാണ്. എന്നിരുന്നാലും അനവധി ഭക്തരായ വിശ്വാസികളും സ്വന്തം വലകളില്‍ കുടുങ്ങി മരിച്ചിട്ടുണ്ട്. ജയിച്ചവരുടെ എണ്ണമാകട്ടെ, തുലോം തുച്ഛവും. ഇന്നുവരെ, ആളുകള്‍ പരാജയപ്പെടുന്നതിന്റെ കാരണവും അല്ലെങ്കില്‍ അവരുടെ വിജയരഹസ്യങ്ങളും അവർക്ക് അജ്ഞാതമാണ്. ക്രിസ്തുവിനെ തേടുന്നതില്‍ മനസ്സര്‍പ്പിച്ചിരിക്കുന്നവര്‍ക്ക് ഇപ്പോഴും ആകസ്മികമായ ഉള്‍ക്കാഴ്ചയുടെ മുഹൂർത്തം ലഭിച്ചിട്ടില്ല. അവർ ഈ നിഗൂഢതകളുടെ അടിത്തട്ടിലെത്തിയിട്ടില്ല, കാരണം, അവര്‍ക്കറിയില്ല എന്നതുതന്നെ. അവരുടെ പരിശ്രമത്തില്‍ കഠിനമായ പ്രയത്നങ്ങള്‍ അവര്‍ നടത്തുമെങ്കിലും, അവര്‍ നടക്കുന്ന പാത അവരുടെ പൂര്‍വികര്‍ ഒരിക്കല്‍ നടന്ന പരാജയത്തിന്റെ പാതയാണ്, വിജയത്തിന്റെ പാതയല്ല. ഈ തരത്തില്‍, അവര്‍ പരിശ്രമിക്കുന്നത് എങ്ങനെയായാലും, അന്ധകാരത്തിലേക്കു നയിക്കുന്ന പാതയിലൂടെയല്ലേ അവര്‍ നടക്കുന്നത്? കയ്ക്കുന്ന ഫലമല്ലേ അവര്‍ നേടുന്നത്? കഴിഞ്ഞ കാലത്തു വിജയിച്ചവരെ മാതൃകയാക്കുന്ന ആളുകള്‍ ആത്യന്തികമായി സൗഭാഗ്യത്തിലേക്കാണോ ദുരന്തത്തിലേക്കാണോ എത്തുക എന്നത് പ്രവചിക്കുക ദുഷ്കരമാണ്. അപ്പോള്‍ പരാജയപ്പെട്ടവരുടെ ചുവടുകള്‍ പിന്തുടരുന്ന ആളുകള്‍ക്കുള്ള സാധ്യത അതിലും എത്രയോ മോശമായിരിക്കും? അവര്‍ പരാജയപ്പെടുന്നതിനുള്ള സാധ്യത അതിലും കൂടുതല്ലേ? അവര്‍ നടക്കുന്ന പാതയ്ക്ക് എന്തു മൂല്യണുള്ളത്? അവര്‍ തങ്ങളുടെ സമയം പാഴാക്കുകയല്ലേ? ആളുകള്‍ തങ്ങളുടെ പരിശ്രമത്തില്‍ ജയിച്ചാലും തോറ്റാലും, ചുരുക്കത്തില്‍, അങ്ങനെ സംഭവിക്കുന്നതിന് ഒരു കാരണമുണ്ട്. അല്ലാതെ അവര്‍ക്കുതോന്നിയതുപോലെ പരിശ്രമിക്കുന്നതല്ല അവരുടെ വിജയവും പരാജയവും നിശ്ചയിക്കുന്നത്. 

ഒരു മനുഷ്യന്റെ ദൈവവിശ്വാസത്തിന് ഏറ്റവും അടിസ്ഥാനപരമായി വേണ്ടത് അവന് ആത്മാര്‍ഥമായ ഒരു ഹൃദയം ഉണ്ടായിരിക്കണം എന്നതും അവന്‍ പൂര്‍ണമായും സ്വയം സമര്‍പ്പിക്കുകയും ആത്മാര്‍ഥമായി അനുസരിക്കുകയും വേണം എന്നതുമാണ്. മനുഷ്യന് ഏറ്റവും പ്രയാസകരമായിട്ടുള്ളത് പൂര്‍ണമായ സത്യം നേടുവാന്‍ അവനെ സഹായിക്കുന്ന സ്വന്തം ജീവിതവും യഥാര്‍ഥവിശ്വാസത്തിനു പകരമായി നല്കുക എന്നതും, ദൈവത്തിന്റെ ഒരു സൃഷ്ടി എന്ന നിലയിലുള്ള സ്വന്തം കടമ പൂര്‍ത്തിയാക്കുക എന്നതുമാണ്. പരാജയപ്പെടുന്നവര്‍ക്ക് അസാധ്യമായത് ഇതാണ്, ക്രിസ്തുവിനെ കണ്ടെത്താന്‍ സാധിക്കാത്തവര്‍ക്ക് ഇത് ഒട്ടും സാധിക്കുകയില്ല. ദൈവത്തിനു സ്വയം പൂര്‍ണമായി സമര്‍പ്പിക്കുവാന്‍ മനുഷ്യനു കഴിവില്ലാത്തതുകൊണ്ട്, മനുഷ്യന്‍ സ്രഷ്ടാവിനോടുള്ള തന്റെ കടമ നിര്‍വഹിക്കുവാന്‍ തയ്യാറല്ലാത്തതുകൊണ്ട്, സത്യം ദര്‍ശിച്ചിട്ടും അതിനെ ഒഴിവാക്കി സ്വന്തം വഴിയില്‍ നടക്കുന്നതുകൊണ്ട്, എപ്പോഴും പരാജയപ്പെട്ടവരുടെ പാത പിന്തുടര്‍ന്നു പരിശ്രമിക്കുന്നതുകൊണ്ട്, എപ്പോഴും സ്വര്‍ഗത്തെ എതിര്‍ക്കുന്നതുകൊണ്ട്, ഇങ്ങനെ മനുഷ്യന്‍ എപ്പോഴും പരാജയപ്പെടുകയും സാത്താന്റെ തന്ത്രത്തിനു വശപ്പെടുകയും സ്വന്തം വലയില്‍ വീഴുകയും ചെയ്യുന്നു. മനുഷ്യന്‍ ക്രിസ്തുവിനെ അറിയാത്തതിനാല്‍, സത്യം മനസ്സിലാക്കുകയും അനുഭവിക്കുകയും ചെയ്യുന്നതില്‍ അവനു മിടുക്കില്ലാത്തതിനാല്‍, പൗലൊസിനോട് വളരെയധികം ആരാധനയുള്ളതിനാല്‍, സ്വര്‍ഗത്തോട് വളരെയധികം അഭിനിവേശമുള്ളതിനാല്‍, ക്രിസ്തു അവനെ അനുസരിക്കണം എന്ന് എപ്പോഴും ആവശ്യപ്പെടുകയും ദൈവത്തോട് ആജ്ഞാപിക്കുകയും ചെയ്യുന്നതിനാല്‍, ആ മഹാവ്യക്തിത്വങ്ങളും ലോകത്തിന്റെ പരിവര്‍ത്തനങ്ങള്‍ അനുഭവിച്ചിട്ടുള്ളവരും ഇപ്പോഴും നശ്വരരാണ്, അവര്‍ ദൈവത്തിന്റെ ശാസനങ്ങള്‍ക്കിടയില്‍ മരിക്കുകയും ചെയ്യുന്നു. അവരെക്കുറിച്ച് എനിക്കാകെ പറയാന്‍ സാധിക്കുക അവര്‍ ഭീകരമായ ഒരു മരണം വരിക്കുന്നു എന്നും അവരനുഭവിക്കുന്ന പ്രത്യാഘാതം—അവരുടെ മരണം—ന്യായീകരണമില്ലാത്തതല്ല എന്നുമാണ്. അവരുടെ പരാജയം സ്വര്‍ഗത്തിന്റെ നിയമത്തിന് അത്രയും കൂടുതല്‍ നിരക്കാത്തതല്ലേ? സത്യം വരുന്നത് മനുഷ്യന്റെ ലോകത്തു നിന്നാണ്. എന്നിരുന്നാലും മനുഷ്യരിലെ സത്യം ക്രിസ്തുവിനാല്‍ പകര്‍ന്നു നല്‍കപ്പെട്ടതാണ്. അത് ക്രിസ്തുവില്‍ നിന്ന്, അതായത് ദൈവം തന്നെയായവനില്‍നിന്ന് ഉദ്ഭവിക്കുന്നു. മനുഷ്യനാല്‍ സാധിക്കാത്ത ഒന്നാണിത്. എന്നിരുന്നാലും ക്രിസ്തു സത്യം മാത്രമേ നല്കുന്നുള്ളൂ. സത്യത്തിനു വേണ്ടിയുള്ള അന്വേഷണത്തില്‍ മനുഷ്യന്‍ വിജയിക്കുമോ എന്നുള്ളത് അവിടുത്തെ നിശ്ചയമല്ല. സത്യത്തിലുള്ള വിജയവും പരാജയവുമെല്ലാം മനുഷ്യന്റെ പരിശ്രമത്തെ ആശ്രയിച്ചിരിക്കുന്നു എന്നു വ്യംഗ്യം. മനുഷ്യന്റെ സത്യത്തിലുള്ള വിജയത്തിനും പരാജയത്തിനും ക്രിസ്തുവുമായി ഒരിക്കലും ബന്ധമൊന്നും ഉണ്ടായിരുന്നില്ല. മറിച്ച്, അവന്റെ പരിശ്രമമാണ് അതു നിശ്ചയിക്കുന്നത്. മനുഷ്യന്റെ ലക്ഷ്യവും അവന്റെ വിജയവും പരാജയവും ദൈവത്തിന്റെ തലയില്‍ കെട്ടിവയ്ക്കാനും അങ്ങനെ ദൈവം തന്നെയായവനെക്കൊണ്ട് അതിന്റെ ഉത്തരവാദിത്വം ഏറ്റെടുപ്പിക്കുവാനും സാധിക്കില്ല. കാരണം ഇത് ദൈവം തന്നെയായവനെ സംബന്ധിച്ച കാര്യമല്ല, മറിച്ച് ദൈവത്തിന്റെ സൃഷ്ടികള്‍ ചെയ്യേണ്ട കടമയുമായി നേരിട്ടു ബന്ധപ്പെട്ടതാണ്. മിക്ക ആളുകള്‍ക്കും പൗലൊസിന്റെയും പത്രോസിന്റെയും പരിശ്രമത്തെയും ലക്ഷ്യത്തെയും പറ്റി കുറച്ച് അറിവേയുള്ളൂ. എന്നാല്‍, പത്രോസിനും പൗലൊസിനും ലഭിച്ച ഫലങ്ങളെക്കാള്‍ കൂടുതല്‍ അവര്‍ക്കൊന്നും അറിയില്ല. പത്രോസിന്റെ വിജയത്തിനു പിറകിലെ രഹസ്യത്തെക്കുറിച്ചോ പൗലൊസിന്റെ പരാജയത്തിലേക്ക് നയിച്ച പോരായ്മകളെക്കുറിച്ചോ അവര്‍ അജ്ഞരാണ്. അതുകൊണ്ട്, അവരുടെ പരിശ്രമത്തിന്റെ സത്തയെ കാണുവാന്‍ നിങ്ങള്‍ക്ക് ഒട്ടും കഴിവില്ലെങ്കില്‍, നിങ്ങളില്‍ മിക്കവരുടെയും പരിശ്രമങ്ങള്‍ പരാജയപ്പെടും. നിങ്ങളില്‍ വളരെ കുറച്ചുപേര്‍ വിജയിച്ചാല്‍ത്തന്നെയും അവര്‍ പത്രോസിനു സമന്‍മാരായിരിക്കില്ല. നിന്റെ പരിശ്രമത്തിന്റെ പാത ശരിയായതാണെങ്കില്‍, വിജയിക്കുമെന്നു പ്രതീക്ഷിക്കാന്‍ നിനക്കു വകുപ്പുണ്ട്. നീ സത്യത്തെ പിന്തുടരുന്ന പാത തെറ്റാണെങ്കില്‍, എന്നേക്കും വിജയിക്കുവാന്‍ കഴിവില്ലാവന്‍ ആയിരിക്കും നീ, പൗലൊസിന്റെതിനു സമാനമായ അന്ത്യവും നേരിടും.

പൂര്‍ണനാക്കപ്പെട്ട ഒരു മനുഷ്യനായിരുന്നു പത്രോസ്. ശിക്ഷണവും വിധിയും അനുഭവിച്ചതിനു ശേഷം, അങ്ങനെ ദൈവത്തില്‍ നിന്നും ശുദ്ധമായ സ്നേഹം നേടിയതിനു ശേഷം മാത്രമാണ് അവന്‍ മുഴുവനായും പൂര്‍ണനാക്കപ്പെട്ടത്. അവന്‍ നടന്ന പാത പൂര്‍ണനാക്കപ്പെടുന്നതിനുള്ള പാതയായിരുന്നു. എന്നുപറഞ്ഞാല്‍, തുടക്കം മുതൽ തന്നെ പത്രോസ് നടന്ന പാത ശരിയായതായിരുന്നു. ദൈവത്തില്‍ വിശ്വസിക്കുന്നതിനുള്ള അവന്റെ പ്രചോദനം ശരിയായതായിരുന്നു. അതിനാല്‍ അവന്‍ പൂര്‍ണനാക്കപ്പെട്ട ഒരുവനായി മാറി. മനുഷ്യന്‍ മുമ്പൊരിക്കലും നടന്നിട്ടില്ലാതെ പാതയിലൂടെ അവന്‍ നടന്നു. എന്നാല്‍, തുടക്കം മുതല്‍ തന്നെ പൗലൊസ് നടന്ന പാത ക്രിസ്തുവിനെ എതിര്‍ക്കുന്ന പാതയായിരുന്നു. പരിശുദ്ധാത്മാവ് അവനെ ഉപയോഗിക്കുവാന്‍ തീരുമാനിച്ചതിനാല്‍ മാത്രമാണ്, അവന്റെ കഴിവുകളും മേന്‍മകളും പ്രയോജനപ്പെടുത്താന്‍ തീരുമാനിച്ചതുകൊണ്ടു മാത്രമാണ് അവന്‍ ക്രിസ്തുവിനുവേണ്ടി പല പതിറ്റാണ്ടുകള്‍ പ്രവര്‍ത്തിച്ചത്. അവന്‍ പരിശുദ്ധാത്മാവിനാല്‍ ഉപയോഗിക്കപ്പെട്ട ഒരുവന്‍ മാത്രമായിരുന്നു. അല്ലാതെ യേശു അവന്റെ മാനവികതയെ അനുഭാവപൂര്‍വം നോക്കിയതുകൊണ്ടല്ല, മറിച്ച് അവന്റെ കഴിവുകള്‍ മൂലമാണ് അവന്‍ ഉപയോഗിക്കപ്പെട്ടത്. അവന്‍ വീഴ്ത്തപ്പെട്ടതിനാലാണ് അവന് യേശുവിനുവേണ്ടി പ്രവര്‍ത്തിക്കുവാന്‍ സാധിച്ചത്, അല്ലാതെ പ്രവര്‍ത്തിക്കുവാന്‍ അവന്‍ ഇഷ്ടപ്പെട്ടതുകൊണ്ടല്ല. പരിശുദ്ധാത്മാവിന്റെ പ്രബോധനവും മാര്‍ഗദര്‍ശനവും നിമിത്തമാണ് അവന് അങ്ങനെയുള്ള പ്രവര്‍ത്തനങ്ങള്‍ ചെയ്യുവാന്‍ സാധിച്ചത്. അവന്റെ പ്രവൃത്തി ഒരു തരത്തിലും അവന്റെ പരിശ്രമത്തെയോ മനുഷ്യത്വത്തെയോ പ്രതിനിധീകരിച്ചില്ല. പൗലൊസിന്റെ പ്രവൃത്തി ഒരു സേവകന്റെ പ്രവൃത്തിയെയാണ് പ്രതിനിധീകരിച്ചത്. എന്നു പറഞ്ഞാല്‍ ഒരു അപ്പസ്തോലന്റെ പ്രവൃത്തിയാണ് അവന്‍ ചെയ്തത്. എന്നാല്‍, പത്രോസ് വ്യത്യസ്തനായിരുന്നു: അവന്‍ കുറച്ചു പ്രവര്‍ത്തിച്ചു. അവ പൗലൊസിന്റെ പ്രവൃത്തിയുടെ അത്രയും മഹത്തരമായിരുന്നില്ല. മറിച്ച്, തന്റെ സ്വന്തം പ്രവേശനത്തിനുവേണ്ടി പരിശ്രമിച്ചുകൊണ്ടാണ് അവന്‍ പ്രവര്‍ത്തിച്ചത്. അവന്റെ പ്രവൃത്തി പൗലൊസിന്റെ പ്രവൃത്തിയില്‍ നിന്നും വ്യത്യസ്തമായിരുന്നു. പത്രോസിന്റെ പ്രവൃത്തി ദൈവത്തിന്റെ ഒരു സൃഷ്ടി എന്ന നിലയിലുള്ള കടമ നിര്‍വഹിക്കലായിരുന്നു. ഒരു അപ്പസ്തോലന്‍ എന്ന നിലയിലല്ല പത്രോസ് പ്രവര്‍ത്തിച്ചത്. മറിച്ച്, ദൈവത്തോടുള്ള സ്നേഹം തുടർന്നുകൊണ്ടാണ് അവന്‍ പ്രവര്‍ത്തിച്ചത്. എന്നാല്‍, പൗലൊസിന്റെ പ്രവൃത്തിയില്‍ വ്യക്തിപരമായ ഒരു അന്വേഷണം ഉള്‍ച്ചേര്‍ന്നിരുന്നു: അവന്റെ അന്വേഷണം ഭാവിക്കുവേണ്ടിയുള്ള പ്രതീക്ഷകള്‍ക്കും ഒരു നല്ല ലക്ഷ്യത്തിനുവേണ്ടിയുള്ള ആഗ്രഹത്തിനും വേണ്ടിയല്ലാതെ മറ്റൊന്നിനുമായിരുന്നില്ല. അവന്റെ പ്രവൃത്തിയുടെ സമയത്ത് ശുദ്ധീകരണം അവന്‍ സ്വീകരിച്ചില്ല. വെട്ടിയൊരുക്കലും ഇടപെടലും അവന്‍ സ്വീകരിച്ചില്ല. അവന്‍ ചെയ്യുന്ന പ്രവൃത്തി ദൈവത്തിന്റെ ആഗ്രഹത്തെ തൃപ്തിപ്പെടുത്തുന്നിടത്തോളം, അവന്‍ ചെയ്തതെല്ലാം ദൈവത്തെ പ്രീതിപ്പെടുത്തുന്നിടത്തോളം ആത്യന്തികമായി ഒരു സമ്മാനം അവനെ കാത്തിരിക്കുന്നു എന്നവന്‍ വിശ്വസിച്ചു. അവന്റെ പ്രവൃത്തിയില്‍ വ്യക്തിപരമായ അനുഭവങ്ങള്‍ ഉണ്ടായിരുന്നില്ല—അവയെല്ലാം അവയ്ക്കുവേണ്ടി മാത്രമായിരുന്നു. മാറ്റത്തിനുവേണ്ടിയുള്ള പരിശ്രമത്തിനിടയ്ക്കല്ല അവ നിര്‍വഹിക്കപ്പെട്ടത്. അവന്റെ പ്രവൃത്തിയിലെ എല്ലാം ഒരു ഇടപാടായിരുന്നു. അതില്‍ ദൈവത്തിന്റെ ഒരു സൃഷ്ടിയുടേതായ കടമയോ കീഴ്പ്പെടലോ ഉണ്ടായിരുന്നില്ല. പൗലൊസിന്‍റെ പ്രവൃത്തിക്കിടയില്‍ അവന്റെ പഴയ പ്രകൃതത്തിനു മാറ്റമൊന്നും സംഭവിച്ചില്ല. മറ്റുള്ളവര്‍ക്ക് ഉപകാരപ്രദമാകുന്നതു മാത്രമായിരുന്നു അവന്റെ പ്രവൃത്തി. സ്വന്തം പ്രകൃതത്തില്‍ മാറ്റങ്ങള്‍ കൊണ്ടുവരാന്‍ അത് അപര്യാപ്തമായിരുന്നു. പൂര്‍ണനാക്കപ്പെടുകയോ കൈകാര്യം ചെയ്യപ്പെടുകയോ ചെയ്യാതെ നേരിട്ടായിരുന്നു പൗലൊസ് തന്റെ പ്രവൃത്തി നിര്‍വഹിച്ചത്. പ്രതിഫലമായിരുന്നു അവന്റെ പ്രചോദനം. പത്രോസ് വ്യത്യസ്തനായിരുന്നു: വെട്ടിയൊരുക്കലിനും കൈകാര്യം ചെയ്യപ്പെടലിനും വിധേയനായ ഒരാളായിരുന്നു പത്രോസ്. അവന്‍ ശുദ്ധീകരണത്തിലൂടെയും കടന്നുപോയിരുന്നു. പത്രോസിന്റെ പ്രവൃത്തിയുടെ ലക്ഷ്യവും പ്രചോദനവും അടിസ്ഥാനപരമായി പൗലൊസിന്റേതില്‍ നിന്നു തീര്‍ത്തും വിഭിന്നമായിരുന്നു. പത്രോസ് വളരെയധികം പ്രവൃത്തിയൊന്നും ചെയ്തില്ലെങ്കിലും അവന്റെ പ്രകൃതം അനവധി മാറ്റങ്ങള്‍ക്കു വിധേയമായി. അവന്‍ തേടിയത് സത്യവും യഥാര്‍ഥ മാറ്റവുമായിരുന്നു. പ്രവൃത്തിക്കുവേണ്ടി നിര്‍വഹിക്കപ്പെട്ട പ്രവൃത്തിയായിരുന്നില്ല അവന്റേത്. പൗലൊസ് ഒരുപാട് പ്രവര്‍ത്തിച്ചുവെങ്കിലും അതെല്ലാം പരിശുദ്ധാത്മാവിന്റെ പ്രവൃത്തിയായിരുന്നു. പൗലൊസ് ഈ പ്രവൃത്തിയോടു സഹകരിച്ചുവെങ്കിലും അവന്‍ അത് അനുഭവിച്ചില്ല. പത്രോസ് വളരെ കുറച്ചു പ്രവൃത്തിയേ ചെയ്തുള്ളൂ എന്നതിനു കാരണം പരിശുദ്ധാത്മാവ് അവനിലൂടെ അത്രയധികം പ്രവൃത്തികൾ ചെയ്തില്ല എന്നതാണ്. അവര്‍ എത്രമാത്രം പ്രവൃത്തി ചെയ്തു എന്നതല്ല അവര്‍ പൂര്‍ണരാക്കപ്പെട്ടോ എന്നതു നിര്‍ണയിച്ചത്. ഒരുവന്റെ പരിശ്രമം പ്രതിഫലങ്ങള്‍ സ്വീകരിക്കാന്‍ വേണ്ടിയായിരുന്നെങ്കില്‍, മറ്റൊരുവന്റെ പരിശ്രമം ദൈവത്തിന്റെ ആത്യന്തികമായ സ്നേഹം നേടുവാനും ദൈവത്തെ തൃപ്തിപ്പെടുത്തുന്നതിനായി സുന്ദരമായ ഒരു വ്യക്തിത്വമായി ജീവിക്കുന്ന അത്രയും ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ കടമ നിര്‍വഹിക്കുന്നതിനും വേണ്ടിയായിരുന്നു. പുറമേക്ക് അവര്‍ വ്യത്യസ്തരായിരുന്നു. അതുപോലെ അവരുടെ സത്തയും വ്യത്യസ്തമായിരുന്നു. എത്രമാത്രം പ്രവര്‍ത്തിച്ചു എന്നതിന്റെ അടിസ്ഥാനത്തില്‍ അവരില്‍ ആരാണ് പരിപൂര്‍ണനാക്കപ്പെട്ടത് എന്നു നിനക്കു നിശ്ചയിക്കുവാന്‍ സാധിക്കില്ല. ദൈവത്തെ സ്നേഹിക്കുന്ന ഒരുവന്‍, ദൈവത്തെ അനുസരിക്കുന്ന ഒരുവന്‍, ഇടപെടലും വെട്ടിയൊരുക്കലും സ്വീകരിക്കുന്ന ഒരുവന്‍, ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ കടമ നിര്‍വഹിക്കുന്ന ഒരുവന്‍ എന്നൊക്കെയുള്ള പ്രതിച്ഛായയില്‍ ജീവിക്കുവാന്‍ പത്രോസ് പരിശ്രമിച്ചു. ദൈവത്തിനായി സ്വയം സമര്‍പ്പിക്കുവാന്‍ അവനു സാധിച്ചു. സ്വയം പൂര്‍ണമായും ദൈവത്തിന്റെ കരങ്ങളില്‍ ഏല്‍പ്പിക്കുവാനും മരണം വരെ അവിടുത്തെ അനുസരിക്കുവാനും അവനു സാധിച്ചു. അതായിരുന്നു അവന്‍ ചെയ്യുവാനായി നിശ്ചയിച്ചത്. അതിലുപരി, അതായിരുന്നു അവന്‍ നേടിയത്. ഇതാണ് അവന്റെ അന്ത്യം പൗലൊസിന്‍റേതില്‍ നിന്നും വ്യത്യസ്തമായതിന് അടിസ്ഥാന കാരണം. പരിശുദ്ധാത്മാവ് പത്രോസില്‍ ചെയ്ത പ്രവൃത്തി അവനെ പരിപൂര്‍ണനാക്കുന്നതിനു വേണ്ടിയുള്ളതായിരുന്നു. പരിശുദ്ധാത്മാവ് പൗലൊസില്‍ ചെയ്ത പ്രവൃത്തിയാകട്ടെ, അവനെ ഉപയോഗിക്കുവാനുള്ളതും. ഇതിന് കാരണം അവരുടെ പ്രകൃതങ്ങളും പരിശ്രമത്തെക്കുറിച്ചുള്ള അവരുടെ കാഴ്ചപ്പാടുകളും ഒരുപോലായിരുന്നില്ല എന്നതാണ്. രണ്ടുപേരിലും പരിശുദ്ധാത്മാവ് പ്രവര്‍ത്തിച്ചിരുന്നു. പത്രോസ് ഈ പ്രവൃത്തി അവനില്‍ തന്നെ പ്രായോഗികമാക്കുകയും മറ്റുള്ളവര്‍ക്കു നല്‍കുകയും ചെയ്തു. അതേ സമയം പൗലൊസാകട്ടെ, പരിശുദ്ധാത്മാവിന്റെ പ്രവൃത്തി മുഴുവനായുംമറ്റുള്ളവര്‍ക്കു നല്‍കുക മാത്രമാണു ചെയ്തത്, അവൻ അതില്‍ നിന്നു സ്വന്തമായി ഒന്നും നേടിയില്ല. ഈ തരത്തില്‍ പരിശുദ്ധാത്മാവിന്റെ പ്രവൃത്തി വളരെയധികം വര്‍ഷങ്ങള്‍ അനുഭവിച്ചിട്ടും പൗലൊസില്‍ അധികമൊന്നും മാറ്റങ്ങള്‍ സംഭവിച്ചില്ല. അവന്‍ തന്റെ നൈസര്‍ഗ്ഗികസ്ഥിതിയോടുതന്നെ ചേര്‍ന്നു നിന്നു. അവന്‍ അപ്പോഴും പണ്ടത്തെ പൗലൊസ് തന്നെ ആയിരുന്നു. പല വര്‍ഷങ്ങള്‍ നീണ്ട പ്രവൃത്തിയുടെ കഷ്ടപ്പാടുകള്‍ സഹിച്ചതിനു ശേഷം മാത്രമാണ്, എങ്ങനെയാണു പ്രവര്‍ത്തിക്കേണ്ടതെന്ന് അവന്‍ പഠിച്ചത്. എങ്ങനെയാണ് സഹിക്കേണ്ടത് എന്നവന്‍ പഠിച്ചത്. പക്ഷേ, അവന്റെ പഴയ പ്രകൃതം—അത്യധികം മത്സരബുദ്ധിയോടു കൂടിയതും കൂലിപ്പടയാളിയുടേതുമായ പ്രകൃതം—അപ്പോഴും നിലനിന്നു. വളരെ വര്‍ഷങ്ങള്‍ പ്രവര്‍ത്തിച്ചതിനു ശേഷവും അവന്‍ തന്റെ ദുഷിച്ച പ്രകൃതം തിരിച്ചറിഞ്ഞില്ല, തന്റെ പഴയ പ്രകൃതം ഉപേക്ഷിക്കുകയും ചെയ്തില്ല. അതപ്പോഴും അവന്റെ പ്രവൃത്തിയില്‍ വ്യക്തമായി പ്രകടമായിരുന്നു. അവനില്‍ ആകെയുണ്ടായിരുന്നത് കൂടുതല്‍ പ്രവൃത്തിപരിചയം മാത്രമായിരുന്നു. പക്ഷേ, അത്രയും തുച്ഛമായ അനുഭവത്തിന് മാത്രമായി അവനെ മാറ്റുക അസാധ്യമായിരുന്നു. അതിന് അസ്തിത്വത്തെപ്പറ്റിയോ അല്ലെങ്കില്‍ പരിശ്രമത്തിന്റെ പ്രാധാന്യത്തെപ്പറ്റിയോ ഉള്ള അവന്റെ കാഴ്ചപ്പാടുകള്‍ മാറ്റുവാന്‍ സാധിച്ചില്ല. അനേക വര്‍ഷങ്ങള്‍ അവന്‍ ക്രിസ്തുവിനുവേണ്ടി പ്രവര്‍ത്തിച്ചുവെങ്കിലും, പിന്നീടൊരിക്കലും കര്‍ത്താവായ യേശുവിനാല്‍ പീഡിപ്പിക്കപ്പെട്ടില്ല എങ്കിലും, ദൈവത്തെക്കുറിച്ചുള്ള അറിവിന്റെ കാര്യത്തില്‍ അവന്റെ ഹൃദയത്തില്‍ യാതൊരു മാറ്റവും ഉണ്ടായിരുന്നില്ല. ദൈവത്തിനായി സ്വയം അര്‍പ്പിക്കുവാന്‍ വേണ്ടിയല്ല അവന്‍ പ്രവര്‍ത്തിച്ചത് എന്നാണ് ഇതിന് അർഥം. മറിച്ച്, അവന്റെ ഭാവിലക്ഷ്യത്തിനുവേണ്ടി പ്രവര്‍ത്തിക്കുവാന്‍ അവന്‍ നിര്‍ബന്ധിതനാകുകയായിരുന്നു. കാരണം, തുടക്കത്തില്‍ അവന്‍ ക്രിസ്തുവിനെ പീഡിപ്പിച്ചു, അവന്‍ ക്രിസ്തുവിനു കീഴ്പ്പെട്ടില്ല; സഹജമായി ക്രിസ്തുവിനെ മനഃപൂര്‍വം എതിര്‍ത്തിരുന്ന ഒരു നിഷേധിയായിരുന്നു അവന്‍, പരിശുദ്ധാത്മാവിന്റെ പ്രവൃത്തിയെപ്പറ്റി അറിവില്ലാതിരുന്ന ഒരുത്തന്‍. അവന്റെ പ്രവൃത്തി ഏതാണ്ട് പൂര്‍ത്തിയായപ്പോഴും അവന്‍ പരിശുദ്ധാത്മാവിന്റെ പ്രവൃത്തി അറിഞ്ഞില്ല. സ്വന്തം സ്വഭാവത്തിനനുസൃതമായി പരിശുദ്ധാത്മാവിന്റെ ഇംഗിതത്തിന് അല്പം പോലും പരിഗണന കൊടുക്കാതെ സ്വന്തം നിലയ്ക്കു പ്രവര്‍ത്തിക്കുക മാത്രം ചെയ്തു. അതുകൊണ്ട് അവന്റെ പ്രകൃതം ക്രിസ്തുവിനു വിരുദ്ധമായിരുന്നു, അവന്‍ സത്യത്തെ അനുസരിക്കുകയും ചെയ്തില്ല. അങ്ങനെയുള്ള ഒരുവന്‍, പരിശുദ്ധാത്മാവിന്റെ പ്രവൃത്തിയാല്‍ ഉപേക്ഷിക്കപ്പെട്ട ഒരുവന്‍, പരിശുദ്ധാത്മാവിന്റെ പ്രവൃത്തി അറിയാത്ത ഒരുവന്‍, ക്രിസ്തുവിനെ എതിര്‍ക്കുക കൂടി ചെയ്ത ഒരുവന്‍—എങ്ങനെയാണ് അത്തരമൊരു വ്യക്തിയെ രക്ഷിക്കാൻ സാധിക്കുക? ഒരു മനുഷ്യന്‍ രക്ഷിക്കപ്പെടുമോ ഇല്ലയോ എന്നത് അവന്‍ എത്ര പ്രവര്‍ത്തനം നടത്തുന്നു എന്നതിനെയോ, എത്ര മാത്രം സമര്‍പ്പിക്കുന്നു എന്നതിനെയോ ആശ്രയിച്ചല്ല, മറിച്ച്, അവനു പരിശുദ്ധാത്മാവിന്റെ പ്രവര്‍ത്തനം അറിയാമോ ഇല്ലയോ, അവനു സത്യം പ്രവൃത്തിയില്‍ വരുത്താന്‍ സാധിക്കുമോ ഇല്ലയോ, പരിശ്രമത്തെക്കുറിച്ചുള്ള അവന്റെ കാഴ്ചപ്പാടുകള്‍ സത്യത്തോടു ചേര്‍ന്നു പോകുന്നതാണോ അല്ലയോ എന്നതിനെയെല്ലാം ആശ്രയിച്ചാണു നിശ്ചയിക്കപ്പെടുന്നത്.

പത്രോസ് യേശുവിനെ അനുഗമിക്കുവാന്‍ തുടങ്ങിയതിനുശേഷം സ്വാഭാവികമായ വെളിപാടുകള്‍ ഉണ്ടായി എങ്കിലും, സഹജമായി അവന്‍, വളരെ തുടക്കത്തില്‍ത്തന്നെ പരിശുദ്ധാത്മാവിനു കീഴ്പ്പെടുവാനും ക്രിസ്തുവിനെ തേടുവാനും സന്നദ്ധനായ ഒരാളായിരുന്നു. പരിശുദ്ധാത്മാവിനോടുള്ള അവന്റെ അനുസരണ നിര്‍മലമായിരുന്നു: അവന്‍ പ്രശസ്തിയോ സമ്പത്തോ തേടിയില്ല. മറിച്ച്, സത്യത്തോടുള്ള അനുസരണയാണ് അവനു പ്രചോദനം നൽകിയത്. ക്രിസ്തുവിനെ അറിയാമെന്നത് പത്രോസ് മൂന്നു പ്രാവശ്യം നിഷേധിച്ചെങ്കിലും, അവന്‍ കര്‍ത്താവായ യേശുവിനാല്‍ പരീക്ഷിക്കപ്പെട്ടു എങ്കിലും, അത്ര നിസാരമായ മാനുഷികബലഹീനതയ്ക്ക് അവന്റെ പ്രകൃതവുമായി ബന്ധമൊന്നും ഉണ്ടായിരുന്നില്ല. അതവന്റെ ഭാവി പരിശ്രമത്തെ ബാധിച്ചില്ല. അവന്റെ പരീക്ഷണം അന്തിക്രിസ്തുവിന്റെ പ്രവൃത്തിയായിരുന്നു എന്ന് കൃത്യമായി തെളിയിക്കാനും സാധിക്കില്ല. സാധാരണമായ മാനുഷിക ബലഹീനത ലോകത്തിലെ എല്ലാ മനുഷ്യരും പങ്കുവയ്ക്കുന്ന ഒന്നാണ്—പത്രോസ് അതില്‍നിന്നു വ്യത്യസ്തനായിരുന്നു എന്നു നീ കരുതുന്നുണ്ടോ? പത്രോസ് ചില വിഡ്ഢിത്തം നിറഞ്ഞ തെറ്റുകള്‍ ചെയ്തതുകൊണ്ട്, ആളുകള്‍ പത്രോസിനെക്കുറിച്ച് ചില കാഴ്ചപ്പാടുകള്‍ വച്ച് പുലര്‍ത്തുന്നില്ലേ? പൗലൊസ് ചെയ്ത എല്ലാ പ്രവൃത്തികള്‍ മൂലവും എഴുതിയ ലേഖനങ്ങള്‍ മൂലവും ആളുകള്‍ പൗലൊസിനെ വളരെയധികം ആരാധിക്കുന്നില്ലേ? മനുഷ്യന്, മറ്റൊരു മനുഷ്യന്റെ സത്ത തുറന്നു കാണാന്‍ എങ്ങനെയാണു സാധിക്കുക? തീര്‍ച്ചയായും യഥാര്‍ഥത്തില്‍ തിരിച്ചറിവുള്ളവര്‍ക്ക് അത്രയും നിസ്സാരമായതു കാണുവാന്‍ സാധിക്കുമോ? പത്രോസിന്റെ വര്‍ഷങ്ങള്‍ നീണ്ട വേദന നിറഞ്ഞ അനുഭവങ്ങള്‍ ബൈബിളില്‍ രേഖപ്പെടുത്തിയിട്ടില്ലെങ്കിലും അതിനര്‍ഥം പത്രോസിനു യഥാര്‍ഥമായ അനുഭവങ്ങള്‍ ഉണ്ടായിട്ടില്ല എന്നോ പത്രോസ് പൂർണനാക്കപ്പെട്ടിട്ടില്ല എന്നോ അല്ല. ദൈവത്തിന്റെ പ്രവൃത്തിയെ പൂര്‍ണമായി മനസ്സിലാക്കുവാന്‍ മനുഷ്യന് എങ്ങനെ സാധിക്കും? ബൈബിളിലെ രേഖകള്‍ യേശു നേരിട്ടു തെരഞ്ഞെടുത്തതല്ല. മറിച്ച്, പിന്നീടുള്ള തലമുറകള്‍ ക്രോഡീകരിച്ചതാണ്. അങ്ങനെയാണെങ്കില്‍, ബൈബിളില്‍ രേഖപ്പെടുത്തിയതെല്ലാം മനുഷ്യന്റെ ആശയങ്ങള്‍ക്കനുസരിച്ചു തെരഞ്ഞെടുക്കപ്പെട്ടതല്ലേ? അതിലുപരി, പത്രോസിന്റെയും പൗലൊസിന്റെയും അന്ത്യങ്ങളെപ്പറ്റി ലേഖനങ്ങളില്‍ വ്യക്തമായി പറഞ്ഞിട്ടില്ല. അതുകൊണ്ട് മനുഷ്യന്‍ പത്രോസിനെയും പൗലൊസിനെയും സ്വന്തം കാഴ്ചപ്പാടുകള്‍ക്കനുസരിച്ചാണ്, സ്വന്തം താത്പര്യങ്ങള്‍ക്കനുസരിച്ചാണ് വിധിക്കുന്നത്. പൗലൊസ്‌ അത്രയധികം പ്രവര്‍ത്തിച്ചതുകൊണ്ട്, അവന്റെ “സംഭാവനകള്‍” വളരെ മഹത്തരമായിരുന്നതുകൊണ്ട്, അവന്‍ ജനങ്ങളുടെ വിശ്വാസം നേടി. ഉപരിപ്ലവതകളില്‍ മാത്രമല്ലേ മനുഷ്യന്‍ ശ്രദ്ധിക്കുന്നത്? എങ്ങനെയാണ് മനുഷ്യന് മനുഷ്യന്റെ സത്ത തുറന്നുകാണുവാന്‍ സാധിക്കുക? പൗലൊസ് ആയിരക്കണക്കിനു വര്‍ഷങ്ങള്‍ ആരാധനയ്ക്ക് പാത്രമായിട്ടുണ്ട് എന്നതിനാല്‍ ആരാണ് അവന്റെ പ്രവൃത്തികളെ പെട്ടെന്ന് നിഷേധിക്കുവാന്‍ ധൈര്യപ്പെടുക? പത്രോസ് വെറുമൊരു മീന്‍പിടുത്തക്കാരനായിരുന്നു. അതുകൊണ്ട് എങ്ങനെയാണ് അവന്റെ സംഭാവന പൗലൊസിന്റെ അത്രയും മഹത്തരമാകുക? അവര്‍ നല്‍കിയ സംഭാവനകള്‍ പരിഗണിക്കുകയാണെങ്കില്‍ പൗലൊസിന് പത്രോസിനെക്കാള്‍ മുമ്പ് പ്രതിഫലം നല്‍കണമായിരുന്നു. ദൈവത്തിന്റെ അംഗീകാരം നേടുവാന്‍ കൂടുതല്‍ യോഗ്യനായവന്‍ അവനായിരുന്നേനെ. പൗലൊസിനെ ദൈവം അവന്റെ കഴിവുകളിലൂടെ മാത്രം പ്രവര്‍ത്തിക്കാന്‍ അനുവദിച്ചപ്പോള്‍ പത്രോസിനെ പൂര്‍ണനാക്കി എന്ന് ആരാണ് ചിന്തിച്ചിട്ടുണ്ടാകുക. കര്‍ത്താവായ യേശു പത്രോസിനും പൗലൊസിനും വേണ്ടി വളരെ മുമ്പു തന്നെ പദ്ധതികള്‍ ആസൂത്രണം ചെയ്തതുകൊണ്ടല്ല ഇത്: മറിച്ച്, അവരില്‍ സഹജമായി ഉണ്ടായിരുന്ന പ്രകൃതങ്ങള്‍ക്കനുസരിച്ച് അവര്‍ പൂര്‍ണരാക്കപ്പെടുകയോ ഉപയോഗിക്കപ്പെടുകയോ ചെയ്തു. അതുകൊണ്ട്, ആളുകള്‍ കാണുന്നത് മനുഷ്യന്റെ വെറും ബാഹ്യമായ സംഭാവനകളാണ്. അതേസമയം ദൈവം കാണുന്നത് മനുഷ്യന്റെ സത്തയാണ്. അതുപോലെ ആദ്യം മുതലേ അവന്‍ പിന്തുടരുന്ന പാതയാണ്. മനുഷ്യന്റെ പരിശ്രമത്തിനു പിറകിലെ പ്രചോദനമാണ്. ആളുകള്‍ ഒരു മനുഷ്യനെ അളക്കുന്നത് അവരുടെ ധാരണകള്‍ക്കനുസരിച്ചും അവരുടെ സ്വന്തം കാഴ്ചപ്പാടുകള്‍ക്കനുസരിച്ചുമാണ്. പക്ഷേ, മനുഷ്യന്റെ അന്ത്യം നിശ്ചയിക്കപ്പെടുന്നത് അവന്റെ ബാഹ്യമായ ഘടകങ്ങള്‍ക്കനുസരിച്ചല്ല. അതുകൊണ്ടു ഞാന്‍ പറയുന്നു, തുടക്കം മുതലേ നീ സ്വീകരിക്കുന്ന വഴി വിജയത്തിന്റെതാണെങ്കില്‍, തുടക്കം മുതലേ പരിശ്രമത്തെക്കുറിച്ചുള്ള നിന്റെ കാഴ്ചപ്പാട് ശരിയായതാണെങ്കില്‍, നീ പത്രോസിനെപ്പോലെയാണ്. നീ ചരിക്കുന്ന വഴി പരാജയത്തിന്റെതാണെങ്കില്‍, നീ എന്തു വില കൊടുത്താലും നിന്റെ അന്ത്യം അപ്പോഴും പൗലൊസിന്റേതുപോലെ ആയിരിക്കും. എന്തു തന്നെയായാലും, നിന്റെ ലക്ഷ്യവും നീ വിജയിക്കുമോ പരാജയപ്പെടുമോ എന്നുള്ളതും തീരുമാനിക്കപ്പെടുന്നത്, നിന്റെ ഭക്തിയെക്കാളും നീ ഒടുക്കുന്ന വിലയേക്കാളും, നീ തേടുന്ന പാത ശരിയായതാണോ അല്ലയോ എന്നതിനെ ആശ്രയിച്ചാണ്. പത്രോസിന്റെയും പൗലൊസിന്റെയും സത്തകളും അവര്‍ പിന്തുടര്‍ന്ന ലക്ഷ്യങ്ങളും വ്യത്യസ്തമായിരുന്നു. മനുഷ്യര്‍ക്ക് ഇക്കാര്യങ്ങള്‍ തിരിച്ചറിയാനുള്ള കഴിവില്ല. ദൈവത്തിനു മാത്രമേ അവ പൂര്‍ണമായി അറിയുവാന്‍ സാധിക്കുകയുള്ളൂ. കാരണം ദൈവം കാണുന്നത് മനുഷ്യന്റെ സത്തയാണ്. അതേസമയം മനുഷ്യന് സ്വന്തം സത്തയെപ്പറ്റി ഒന്നും അറിയില്ല. മനുഷ്യന്റെ ഉള്ളിലെ സത്തയോ അവന്റെ യഥാര്‍ഥ അവസ്ഥയോ കാണാന്‍ മനുഷ്യനു കഴിവില്ല. അതുകൊണ്ട് പൗലൊസിന്റെയും പത്രോസിന്റെയും തോല്‍വിക്കും വിജയത്തിനും കാരണമായ കാര്യങ്ങള്‍ തിരിച്ചറിയാന്‍ അവര്‍ക്കു കഴിവില്ല. മിക്ക ആളുകളും പത്രോസിനെയല്ല, പൗലൊസിനെയാണ് ആരാധിക്കുന്നത്. കാരണം പൗലൊസ് ജനങ്ങള്‍ക്കിടയിലെ പ്രവൃത്തിക്കാണ് ഉപയോഗിക്കപ്പെട്ടത്. മനുഷ്യന് ഈ പ്രവൃത്തി കണ്ടറിയുവാന്‍ സാധിക്കുന്നുണ്ട്. അതുകൊണ്ട് അവര്‍ പൗലൊസിന്റെ “നേട്ടങ്ങളെ” അംഗീകരിക്കുന്നു. അതേസമയം പത്രോസിന്റെ അനുഭവങ്ങളാകട്ടെ, മനുഷ്യന് അദൃശ്യമാണ്. അവന്‍ തേടിയത് മനുഷ്യനു നേടാന്‍ സാധിക്കാത്തതാണ്. അതിനാല്‍ മനുഷ്യനു പത്രോസില്‍ താത്പര്യമില്ല.

ഇടപെടലും ശുദ്ധീകരണവും അനുഭവിച്ചതിലൂടെയാണ് പത്രോസ് പൂര്‍ണനാക്കപ്പെട്ടത്. അവന്‍ പറഞ്ഞു, “എല്ലാ സമയവും ഞാന്‍ ദൈവത്തിന്റെ ആഗ്രഹം പൂര്‍ത്തീകരിച്ചുകൊണ്ടിരിക്കണം. ഞാന്‍ ചെയ്യുന്നതിലെല്ലാം ദൈവത്തിന്റെ ആഗ്രഹത്തെ തൃപ്തിപ്പെടുത്തുവാന്‍ വേണ്ടി മാത്രമാണു ഞാന്‍ ശ്രമിക്കുന്നത്. ഞാന്‍ ശാസനയ്ക്കു വിധേയനായാലും വിധിക്കപ്പെട്ടാലും, അതു ചെയ്യാന്‍ എനിക്കു സന്തോഷമാണ്.” പത്രോസ് അവന്റേതായ എല്ലാം ദൈവത്തിനു നല്‍കി. അവന്റെ ജോലിയും വാക്കുകളും ജീവിതം മുഴുവനും ദൈവത്തെ സ്നേഹിക്കുവാന്‍ വേണ്ടിയായിരുന്നു. വിശുദ്ധി അന്വേഷിച്ച ഒരുവനായിരുന്നു അവന്‍. എത്രയധികം അവന്‍ അനുഭവിച്ചുവോ, അത്ര വലുതായിരുന്നു അവന്റെ ഹൃദയത്തിന്റെ ആഴങ്ങളില്‍ ദൈവത്തോടുള്ള സ്നേഹം. അതേസമയം പൗലൊസാകട്ടെ, പുറമെയുള്ള പ്രവര്‍ത്തനങ്ങള്‍ മാത്രമേ ചെയ്തുള്ളൂ. അവനും കഠിനമായി അധ്വാനിച്ചെങ്കിലും തന്റെ പ്രവൃത്തി നന്നായി ചെയ്യുന്നതിനും അങ്ങനെ പ്രതിഫലം നേടുന്നതിനും വേണ്ടിയായിരുന്നു അവന്റെ പരിശ്രമങ്ങള്‍. അവനു പ്രതിഫലം ലഭിക്കില്ല എന്നറിഞ്ഞിരുന്നെങ്കില്‍ അവന്‍ പ്രവര്‍ത്തനം ഉപേക്ഷിക്കുമായിരുന്നു. തന്റെ ഹൃദയത്തിനുള്ളിലെ യഥാര്‍ഥ സ്നേഹത്തിനായിരുന്നു പത്രോസ് ശ്രദ്ധ കൊടുത്തത്, പ്രായോഗികവും നേടാന്‍ കഴിയുന്നവയ്ക്കുമായിരുന്നു. തനിക്കു പ്രതിഫലം ലഭിക്കുമോ എന്നതിനല്ല അവന്‍ പ്രാധാന്യം കൊടുത്തത്. മറിച്ച് തന്റെ പ്രകൃതത്തില്‍ മാറ്റം വരുത്തുവാന്‍ സാധിക്കുമോ എന്നതിനാണ്. കൂടുതല്‍ കഠിനമായി അധ്വാനിക്കുന്നതിലായിരുന്നു പൗലൊസിന്റെ ശ്രദ്ധ. ബാഹ്യമായ പ്രവൃത്തിയിലും ഭക്തിയിലുമായിരുന്നു അവന്റെ ശ്രദ്ധ, സാധാരണ ജനങ്ങള്‍ അറിഞ്ഞിട്ടില്ലാത്ത തത്ത്വങ്ങളിലും. തന്റെയുള്ളിലെ മാറ്റങ്ങളെക്കുറിച്ചോ ദൈവത്തിന്റെ യഥാര്‍ഥ സ്നേഹത്തെക്കുറിച്ചോ അവന്‍ ചിന്തിച്ചില്ല. പത്രോസിന്റെ അനുഭവങ്ങള്‍ യഥാര്‍ഥ സ്നേഹവും ദൈവത്തെക്കുറിച്ചുള്ള യഥാര്‍ഥ അറിവും നേടാന്‍ വേണ്ടിയുള്ളതായിരുന്നു. അവന്റെ അനുഭവങ്ങള്‍ ദൈവവുമായി കൂടുതല്‍ ഗാഢമായ ഒരു ബന്ധം നേടാന്‍ വേണ്ടിയായിരുന്നു, പ്രായോഗികമായ ഒരു ശിഷ്ടജീവിതം നയിക്കുന്നതിനു വേണ്ടിയായിരുന്നു. പൗലൊസ് തന്റെ പ്രവൃത്തികള്‍ ചെയ്തത് യേശു അവ അവനെ ഏല്‍പ്പിച്ചതുകൊണ്ടായിരുന്നു, അവന്‍ ആഗ്രഹിച്ച കാര്യങ്ങള്‍ നേടുവാന്‍ വേണ്ടിയായിരുന്നു. എന്നിരുന്നാലും അവയ്ക്ക് തന്നെക്കുറിച്ചും ദൈവത്തെക്കുറിച്ചുമുള്ള അവന്റെ അറിവുമായി ബന്ധമൊന്നുമുണ്ടായിരുന്നില്ല. ശാസനത്തില്‍ നിന്നും വിധിയില്‍ നിന്നും രക്ഷ നേടുന്നതിനു വേണ്ടി മാത്രമുള്ളതായിരുന്നു അവന്റെ പ്രവൃത്തികള്‍. പത്രോസ് തേടിയതു പരിശുദ്ധ സ്നേഹമായിരുന്നു. പൗലൊസാകട്ടെ, നീതിയുടെ കിരീടവും. പത്രോസ് അനേകവര്‍ഷങ്ങള്‍ നീണ്ട പരിശുദ്ധാത്മാവിന്റെ പ്രവൃത്തി അനുഭവിച്ചു. അവനു ക്രിസ്തുവിനെക്കുറിച്ചു പ്രായോഗികമായ അറിവുണ്ടായിരുന്നു. അതുപോലെ തന്നെക്കുറിച്ചു തന്നെയും ഗാഢമായ അറിവുണ്ടായിരുന്നു. അതുകൊണ്ട് അവനു ദൈവത്തോടുള്ള സ്നേഹം പരിശുദ്ധമായിരുന്നു. പല വര്‍ഷങ്ങള്‍ നീണ്ട ശുദ്ധീകരണം അവനെ യേശുവിനെയും ജീവിതത്തെയും കുറിച്ചുള്ള അറിവിലേക്ക് ഉയര്‍ത്തിയിരുന്നു. അവന്റെ സ്നേഹം നിരുപാധികവും നൈസർഗികവുമായിരുന്നു. അവന്‍ തിരിച്ചൊന്നും ആവശ്യപ്പെട്ടില്ല. എന്തെങ്കിലും ആനുകൂല്യം പ്രതീക്ഷിച്ചുമില്ല. പൗലൊസ് പല വര്‍ഷങ്ങള്‍ പ്രവര്‍ത്തിച്ചു. എങ്കിലും അവനു യേശുവിനെക്കുറിച്ചു വലിയ അറിവ് ഉണ്ടായിരുന്നില്ല. അവനു തന്നെക്കുറിച്ചുതന്നെയുണ്ടായിരുന്ന അറിവും പരിതാപകരമാം വിധം കുറവായിരുന്നു. അവനു ക്രിസ്തുവിനോടു സ്നേഹമുണ്ടായിരുന്നില്ല. അവന്റെ പ്രവൃത്തിയും അവന്റെ ഓട്ടവും അവസാന കിരീടത്തിനു വേണ്ടിയായിരുന്നു. ഏറ്റവും ഉത്‌കൃഷ്‌ടമായ കിരീടമാണ് അവൻ ആഗ്രഹിച്ചത്, ഏറ്റവും പരിശുദ്ധമായ സ്നേഹമല്ല. അവന്‍ സജീവമായല്ല പരിശ്രമിച്ചത്, നിഷ്‌ക്രിയമായാണ്. അവന്‍ തന്റെ കടമ നിര്‍വഹിക്കുകയായിരുന്നില്ല, മറിച്ച്, പരിശുദ്ധാത്മാവിന്റെ പ്രവൃത്തിയാല്‍ ബന്ധിക്കപ്പെട്ട് തന്റെ പരിശ്രമത്തിനു നിര്‍ബന്ധിതനാകുകയായിരുന്നു. അതുകൊണ്ട്, അവന്റെ പരിശ്രമം ദൈവത്തിന്റെ യോഗ്യനായ ഒരു സൃഷ്ടിയാണ് അവനെന്നു തെളിയിക്കുന്നില്ല. പത്രോസ് ആയിരുന്നു തന്റെ കടമകള്‍ നിര്‍വഹിച്ച ദൈവത്തിന്റെ ഒരു യോഗ്യനായ സൃഷ്ടി. ദൈവത്തിനായി സംഭാവന ചെയ്യുന്ന എല്ലാവര്‍ക്കും പ്രതിഫലം ലഭിക്കേണ്ടതാണെന്ന് മനുഷ്യന്‍ ചിന്തിക്കുന്നു. സംഭാവന എത്ര വലുതാണോ അത്രയും തങ്ങള്‍ക്ക് ദൈവത്തിന്റെ പ്രീതി ലഭിക്കുമെന്ന് അവര്‍ വെറുതെ കരുതുന്നു. മനുഷ്യന്റെ കാഴ്ചപ്പാടിന്റെ സത്ത മാറിമറിയുന്നതാണ്. ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ കര്‍ത്തവ്യം നിര്‍വഹിക്കാന്‍ അവന്‍ സജീവമായി പരിശ്രമിക്കുന്നില്ല. ദൈവത്തെ സംബന്ധിച്ചിടത്തോളം, എത്രത്തോളം ആളുകള്‍ ദൈവത്തിനോടുള്ള യഥാര്‍ഥ സ്നേഹവും പരിപൂര്‍ണ അനുസരണയും തേടുന്നുവോ, അതായത് ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ കടമ നിറവേറ്റാന്‍ ശ്രമിക്കുന്നുവോ, അത്രത്തോളം അവര്‍ക്ക് ദൈവത്തിന്റെ അംഗീകാരം നേടാന്‍ സാധിക്കുന്നു. മനുഷ്യന്‍ തന്റെ യഥാര്‍ഥ കടമയും സ്ഥാനവും വീണ്ടെടുക്കാനായി ആവശ്യപ്പെടുക എന്നതാണ് ദൈവത്തിന്റെ കാഴ്ചപ്പാട്. മനുഷ്യന്‍ ദൈവത്തിന്റെ ഒരു സൃഷ്ടിയാണ്. അതുകൊണ്ട് ദൈവത്തിനോട് എന്തെങ്കിലും ആവശ്യപ്പെട്ടുകൊണ്ട് മനുഷ്യന്‍ സ്വന്തം നില മറക്കരുത്. ദൈവത്തിന്റെ ഒരു സൃഷ്ടി എന്ന തന്റെ കടമയേക്കാള്‍ കൂടുതലായി ഒന്നും ചെയ്യുകയുമരുത്. പൗലൊസിന്റെയും പത്രോസിന്റെയും ലക്ഷ്യസ്ഥാനങ്ങള്‍ നിശ്ചയിക്കപ്പെട്ടത് അവര്‍ക്ക് ദൈവത്തിന്റെ സൃഷ്ടി എന്ന നിലയിലുള്ള കടമകള്‍ നിര്‍വഹിക്കുവാന്‍ സാധിച്ചോ എന്നതിനെ കണക്കാക്കിയാണ്. അവരുടെ സംഭാവനയുടെ വലുപ്പം നോക്കിയല്ല. അവര്‍ തുടക്കം മുതലേ തേടിയതെന്തോ, അതിനെ ആശ്രയിച്ചാണ് അവരുടെ ലക്ഷ്യസ്ഥാനങ്ങള്‍ നിര്‍ണയിക്കപ്പെട്ടത്. അവര്‍ എത്രമാത്രം പ്രയത്നിച്ചു എന്നതിന്റെ അടിസ്ഥാനത്തിലോ, ആളുകള്‍ അവരെ എങ്ങനെ വിലയിരുത്തുന്നു എന്നതിന്റെ അടിസ്ഥാനത്തിലോ അല്ല. അതുകൊണ്ട്, ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ കടമകള്‍ പൂര്‍ത്തിയാക്കുവാന്‍ സജീവമായി ശ്രമിക്കുക എന്നതാണ് വിജയത്തിലേക്കുള്ള വഴി. ദൈവത്തോടുള്ള യഥാര്‍ഥ സ്നേഹത്തിനായി പരിശ്രമിക്കുക എന്നതാണ് ഏറ്റവും ശരിയായ വഴി. സ്വന്തം പ്രകൃതത്തില്‍ മാറ്റങ്ങള്‍ വരുത്താന്‍ ശ്രമിക്കുക, ദൈവത്തിനോടുള്ള പരിശുദ്ധമായ സ്നേഹത്തിനായി പരിശ്രമിക്കുക എന്നതെല്ലാമാണ് വിജയത്തിലേക്കുള്ള വഴി. വിജയത്തിലേക്കുള്ള അത്തരമൊരു പാത ദൈവത്തിന്റെ ഒരു സൃഷ്ടി എന്ന നിലയിലുള്ള യഥാര്‍ഥ കടമയും യഥാര്‍ഥ രൂപവും വീണ്ടെടുക്കുന്ന പ്രക്രിയയാണ്. അത് വീണ്ടെടുപ്പിന്റെ പാതയാണ്. ആദ്യം മുതല്‍ അവസാനം വരെയുള്ള ദൈവത്തിന്റെ എല്ലാ പ്രവൃത്തിയുടെയും ലക്ഷ്യവും അതാണ്. മനുഷ്യന്റെ പരിശ്രമം വ്യക്തിപരമായ വലിയ ആവശ്യങ്ങളാലും യുക്തിയില്ലാത്ത ആഗ്രഹങ്ങളാലും കളങ്കപ്പെട്ടിരിക്കുകയാണെങ്കില്‍, നേടിയ ഫലം മനുഷ്യന്റെ പ്രകൃതത്തില്‍ മാറ്റങ്ങള്‍ വരുത്തില്ല. ഇത് വീണ്ടെടുപ്പിന്റെ പ്രവൃത്തിക്കു വിരുദ്ധമാണ്. തീര്‍ച്ചയായും ഇതു പരിശുദ്ധാത്മാവിന്റെ പ്രവൃത്തിയല്ല. അതുകൊണ്ട്, ഇത്തരത്തിലുള്ള പരിശ്രമം ദൈവം അംഗീകരിക്കുന്നില്ല എന്നാണ് ഇതു തെളിയിക്കുന്നത്. ദൈവത്താല്‍ അംഗീകരിക്കപ്പെടാത്ത ഒരു പരിശ്രമത്തിന് എന്തു പ്രാധാന്യമാണുള്ളത്?

പൗലൊസ് ചെയ്ത പ്രവൃത്തി മനുഷ്യനു മുമ്പില്‍ പ്രദര്‍ശിപ്പിക്കപ്പെട്ടു. പക്ഷേ, അവനു ദൈവത്തോടുണ്ടായിരുന്ന സ്നേഹം എത്ര പരിശുദ്ധമായിരുന്നു എന്നും ഹൃദയത്തിന്റെ ആഴങ്ങളില്‍ എത്രമാത്രം അവന്‍ ദൈവത്തെ സ്നേഹിച്ചു എന്നതും മനുഷ്യനു കാണുവാന്‍ സാധിക്കില്ല. അവന്‍ ചെയ്ത പ്രവൃത്തി ദര്‍ശിക്കുവാന്‍ മാത്രമേ മനുഷ്യനു സാധിക്കുകയുള്ളൂ. അവന്‍ തീര്‍ച്ചയായും പരിശുദ്ധാത്മാവിനാല്‍ ഉപയോഗിക്കപ്പെടുകയായിരുന്നു എന്ന് അതില്‍ നിന്നു മനുഷ്യന്‍ അറിയുന്നു. അതുകൊണ്ട് പൗലൊസ് പത്രോസിനെക്കാള്‍ മികച്ചവനായിരുന്നു എന്നും, സഭകള്‍ക്കു പ്രയോജനപ്രദമായതിനാല്‍ പൗലൊസിന്റെ പ്രവൃത്തി പത്രോസിന്റേതിനെക്കാള്‍ മഹത്തരമായിരുന്നു എന്നും മനുഷ്യന്‍ കരുതുന്നു. തന്റെ വ്യക്തിപരമായ അനുഭവങ്ങളിലേക്കു മാത്രമേ പത്രോസ് നോക്കിയുള്ളൂ. അവന്റെ വല്ലപ്പോഴുമുള്ള പ്രവൃത്തിയില്‍ കുറച്ചാളുകളെയേ നേടിയുള്ളൂ. അധികം പ്രശസ്തമല്ലാത്ത വളരെ കുറച്ചു ലേഖനങ്ങളേ അവന്‍ എഴുതിയുള്ളൂ. പക്ഷേ, അവന്റെ ഹൃദയത്തിനുള്ളില്‍ ദൈവത്തോടുണ്ടായിരുന്ന സ്നേഹം എത്ര വലുതായിരുന്നു എന്ന് ആര്‍ക്കാണ് അറിയുക? രാവും പകലും പൗലൊസ് ദൈവത്തിനുവേണ്ടി പ്രവര്‍ത്തിച്ചു. പ്രവൃത്തി ചെയ്യേണ്ടിയിരുന്നിടത്തോളം കാലം അവനതു ചെയ്തു. ഈ രീതിയില്‍ തനിക്കു കിരീടം നേടുവാനും ദൈവത്തെ തൃപ്തിപ്പെടുത്തുവാനും സാധിക്കുമെന്ന് അവന്‍ കരുതി. എന്നിരുന്നാലും തന്റെ പ്രവൃത്തിയിലൂടെ സ്വയം മാറുവാനുള്ള വഴികള്‍ അവന്‍ തേടിയില്ല. പത്രോസിന്റെ ജീവിതത്തിലുണ്ടായ ദൈവത്തെ തൃപ്തിപ്പെടുത്താത്ത എന്തും അവനെ അസ്വസ്ഥനാക്കി. അതു ദൈവത്തിന്റെ ആഗ്രഹത്തെ തൃപ്തിപ്പെടുത്തിയില്ലെങ്കില്‍ അവനു കുറ്റബോധം തോന്നുമായിരുന്നു. ദൈവത്തിന്റെ ഹൃദയത്തെ തൃപ്തിപ്പെടുത്തുന്നതിന് അനുയോജ്യമായ ഒരു വഴി അവന്‍ തേടുമായിരുന്നു. അവന്റെ ജീവിതത്തിലെ ഏറ്റവും ചെറുതും നിസ്സാരവുമായ വശങ്ങളില്‍പ്പോലും ദൈവത്തിന്റെ ആഗ്രഹത്തെ തൃപ്തിപ്പെടുത്തണമെന്ന് അവന്‍ സ്വയം നിര്‍ബന്ധിച്ചു. തന്റെ പഴയ പ്രകൃതത്തിന്റെ കാര്യത്തിലും അവന്‍ അൽപ്പം പോലും വിട്ടുവീഴ്ച ചെയ്തില്ല. സത്യത്തിലേക്ക് ആഴത്തില്‍ വളരുവാനുള്ള തന്റെ ആവശ്യകതയിലും അവന്‍ എപ്പോഴും കാര്‍ക്കശ്യം കാണിച്ചു. ഉപരിപ്ലവമായ അന്തസ്സും സാമൂഹികസ്ഥാനവും മാത്രമേ പൗലൊസ് ആഗ്രഹിച്ചുള്ളൂ. മനുഷ്യനു മുന്നിൽ സ്വയം പ്രദർശിപ്പിക്കാനായിരുനായിരുന്നു അവന്റെ ശ്രമം, ജീവനിലേക്കുള്ള പ്രവേശനത്തിനായി എന്തെങ്കിലും ആഴത്തിലുള്ള പുരോഗതി ഉണ്ടാക്കുവാന്‍ അവന്‍ പരിശ്രമിച്ചില്ല. അവന്‍ ശ്രദ്ധിച്ചത് തത്ത്വങ്ങളെ ആയിരുന്നു, യാഥാര്‍ഥ്യത്തെ ആയിരുന്നില്ല. ചില ആളുകള്‍ പറയും, “പൗലൊസ് ദൈവത്തിനുവേണ്ടി വളരെയധികം പണിയെടുത്തു. എന്തുകൊണ്ടാണ് അവന്‍ ദൈവത്താല്‍ സ്മരിക്കപ്പെടാതിരുന്നത്? പത്രോസ് ദൈവത്തിനുവേണ്ടി കുറച്ചു മാത്രമേ പ്രവര്‍ത്തിച്ചുള്ളൂ. സഭകള്‍ക്കുവേണ്ടി അവന്‍ മഹത്തായ സംഭാവനകളൊന്നും നല്‍കിയില്ല. പിന്നെ എന്തുകൊണ്ടാണ് അവന്‍ പൂണനാക്കപ്പെട്ടത്?” ദൈവത്തെ പത്രോസ് ഒരു നിശ്ചിതപരിധി വരെ, അവിടുന്ന് ആവശ്യപ്പെട്ട അത്രയും സ്നേഹിച്ചു. അത്തരത്തിലുള്ള ആളുകള്‍ക്കു മാത്രമേ സാക്ഷ്യമുള്ളൂ. പൗലൊസോ? എത്രത്തോളമാണ് അവന്‍ ദൈവത്തെ സ്നേഹിച്ചത്? നിനക്കറിയുമോ? എന്തിനുവേണ്ടിയായിരുന്നു പൗലൊസിന്റെ പ്രവൃത്തി? പത്രോസ് അധികമൊന്നും പ്രവര്‍ത്തിച്ചില്ല. പക്ഷേ, അവന്റെ ഹൃദയത്തിന്റെ ആഴങ്ങളില്‍ എന്തായിരുന്നു എന്നു നിനക്കറിയാമോ? സഭകള്‍ക്കു പ്രയോജനം ചെയ്യുന്നതും സഭകള്‍ക്കു സഹായം ചെയ്യുന്നതുമായി ബന്ധപ്പെട്ടതായിരുന്നു പൗലൊസിന്റെ പ്രവൃത്തി. പത്രോസ് അനുഭവിച്ചത് അവന്റെ ജീവിതത്തിന്റെ പ്രകൃതത്തില്‍ വന്ന മാറ്റമായിരുന്നു. അവന്‍ ദൈവത്തിനോടുള്ള സ്നേഹം അനുഭവിച്ചു. അവരുടെ സത്തയിലുള്ള വ്യത്യാസം നിനക്കിപ്പോള്‍ അറിയാം എന്നതിനാല്‍, ആത്യന്തികമായി ആരാണ് യഥാര്‍ഥത്തില്‍ ദൈവത്തില്‍ വിശ്വസിച്ചത്, ആരാണ് വിശ്വസിക്കാതിരുന്നത് എന്നു നിനക്കു കാണുവാന്‍ സാധിക്കും. അവരിലൊരാള്‍ ദൈവത്തെ യഥാര്‍ഥമായി സ്നേഹിച്ചു. മറ്റേയാള്‍ ദൈവത്തെ യഥാര്‍ഥമായി സ്നേഹിച്ചില്ല. ഒരാള്‍ എളിമയോടെ സേവിച്ചു. ആളുകള്‍ അത് എളുപ്പം ശ്രദ്ധിച്ചില്ല. മറ്റേയാളെ ആളുകള്‍ ആരാധിച്ചു. അയാള്‍ക്ക് ഒരു നല്ല പ്രതിച്ഛായ ഉണ്ടായിരുന്നു. ഒരുവന്‍ വിശുദ്ധി തേടി, അപരന്‍ തേടിയില്ല. അവന് അശുദ്ധി ഉണ്ടായിരുന്നില്ലെങ്കിലും അവനു പരിശുദ്ധമായ സ്നേഹവും ഉണ്ടായിരുന്നില്ല. ഒരുവന് യഥാര്‍ഥ മനുഷ്യത്വം ഉണ്ടായിരുന്നു, അപരന് ഉണ്ടായിരുന്നില്ല. താന്‍ ദൈവത്തിന്റെ ഒരു സൃഷ്ടിയാണെന്ന ബോധം ഒരുവന് ഉണ്ടായിരുന്നു, അപരന് അതുണ്ടായിരുന്നില്ല. പൗലൊസിന്റെയും പത്രോസിന്റെയും സത്തകള്‍ തമ്മിലുള്ള വ്യത്യാസങ്ങള്‍ അങ്ങനെയുള്ളവയാണ്. പത്രോസ് നടന്ന പാത വിജയത്തിന്റെ പാതയായിരുന്നു. സാധാരണ മനുഷ്യത്വത്തിന്റെ വീണ്ടെടുക്കലും ദൈവത്തിന്റെ ഒരു സൃഷ്ടി എന്ന നിലയിലുള്ള കടമയുടെ വീണ്ടെടുക്കലും നേടുന്ന പാതയും കൂടിയായിരുന്നു അത്. വിജയികളായ എല്ലാവരെയുമാണ് പത്രോസ് പ്രതിനിധാനം ചെയ്യുന്നത്. പൗലൊസ് നടന്ന പാത പരാജയത്തിന്റെ പാതയായിരുന്നു. ഉപരിപ്ലവമായി മാത്രം സ്വയം സമര്‍പ്പിക്കുകയും വ്യയം ചെയ്യുകയും, ആത്മാര്‍ഥമായി ദൈവത്തെ സ്നേഹിക്കാതിരിക്കുകയും ചെയ്യുന്ന എല്ലാവരെയുമാണ് അവന്‍ പ്രതിനിധീകരിക്കുന്നത്. സത്യം സ്വന്തമാക്കാത്ത എല്ലാവരെയുമാണ് പൗലൊസ് പ്രതിനിധീകരിക്കുന്നത്. ദൈവത്തിലുള്ള തന്റെ വിശ്വാസത്തില്‍ പത്രോസ് എല്ലാ കാര്യങ്ങളിലും ദൈവത്തെ തൃപ്തിപ്പെടുത്താന്‍ ശ്രമിച്ചു. ദൈവത്തില്‍ നിന്നു വന്ന എല്ലാറ്റിനെയും അനുസരിക്കാന്‍ ശ്രമിച്ചു. ചെറിയൊരു പരാതിപോലുമില്ലാതെ ദൈവത്തിന്റെ ശാസനയും വിധിയും അതുപോലെ ശുദ്ധീകരണവും പരീക്ഷണങ്ങളും ഏറ്റുവാങ്ങാന്‍ അവനു സാധിച്ചു. അവന്റെ ജീവിതത്തില്‍ അവനു ദൈവത്തോടുള്ള സ്നേഹത്തില്‍ മാറ്റം വരുത്താന്‍ സാധിക്കുന്ന എല്ലാം അവന്‍ ഉപേക്ഷിച്ചു. ഇതായിരുന്നില്ലേ ദൈവത്തിനോടുള്ള ആത്യന്തികമായ സ്നേഹം? ഇതായിരുന്നില്ലേ ദൈവത്തിന്റെ ഒരു സൃഷ്ടി എന്ന നിലയിലുള്ള കടമയുടെ പൂര്‍ത്തീകരണം? ശാസനയിലായാലും ന്യായവിധിയിലായാലും പരീക്ഷണത്തിലായാലും നീ എപ്പോഴും മരണം വരെയുള്ള അനുസരണം സാധ്യമാക്കാന്‍ കഴിവുള്ളയാളാണ്. ഇതാണ് ദൈവത്തിന്റെ ഒരു സൃഷ്ടി നേടേണ്ടത്. ഇതാണ് ദൈവത്തിനോടുള്ള സ്നേഹത്തിന്റെ പരിശുദ്ധി. ഒരു മനുഷ്യന് ഇത്രമാത്രം നേടുവാന്‍ സാധിക്കുമെങ്കില്‍, അവന്‍ ദൈവത്തിന്റെ യോഗ്യനായ ഒരു സൃഷ്ടിയാണ്. ഇതിനേക്കാള്‍ നന്നായി സ്രഷ്ടാവിന്റെ ആഗ്രഹം പൂര്‍ത്തീകരിക്കുന്ന ഒന്നുമില്ല. നിനക്കു ദൈവത്തിനു വേണ്ടി പ്രവര്‍ത്തിക്കാന്‍ സാധിക്കുമെന്നും, എന്നാല്‍ നീ ദൈവത്തെ അനുസരിക്കുന്നില്ല എന്നും, ദൈവത്തെ യഥാര്‍ഥത്തില്‍ സ്നേഹിക്കുന്നതിന് സാധിക്കുന്നില്ല എന്നും സങ്കല്‍പ്പിക്കുക. ഈ അവസ്ഥയില്‍ നീ ദൈവത്തിന്റെ ഒരു സൃഷ്ടി എന്ന നിലയിലുള്ള കടമ നിര്‍വഹിച്ചിട്ടുണ്ടായിരിക്കില്ല എന്നു മാത്രമല്ല, ദൈവത്താല്‍ നീ കുറ്റം വിധിക്കപ്പെടുകയും ചെയ്യും. കാരണം നീ സത്യത്തെ സ്വന്തമാക്കാത്ത ഒരാളാണ്, ദൈവത്തെ അനുസരിക്കാന്‍ കഴിവില്ലാത്ത ഒരാളാണ്, ദൈവത്തോട് അനുസരണക്കേടു കാണിക്കുന്ന ഒരാളാണ്. ദൈവത്തിനുവേണ്ടി പ്രവര്‍ത്തിക്കുന്നതില്‍ മാത്രമേ നീ ശ്രദ്ധിക്കുന്നുള്ളൂ. സത്യം പ്രവൃത്തില്‍ വരുത്തുന്നതിനെക്കുറിച്ചോ സ്വയം അറിയുന്നതിനെക്കുറിച്ചോ നീ ചിന്തിക്കുന്നില്ല. നീ സ്രഷ്ടാവിനെ മനസിലാക്കുകയോ അറിയുകയോ ചെയ്യുന്നില്ല. സ്രഷ്ടാവിനെ അനുസരിക്കുകയോ സ്നേഹിക്കുകയോ ചെയ്യുന്നില്ല. സഹജമായി ദൈവത്തോട് അനുസരണക്കേടു കാണിക്കുന്ന ഒരാളാണു നീ. അതുകൊണ്ട് അത്തരത്തിലുള്ള ആളുകള്‍ സ്രഷ്ടാവിനാല്‍ സ്നേഹിക്കപ്പെടുന്നില്ല.

ചിലയാളുകള്‍ പറയും, “പൗലൊസ് വളരെയധികം പ്രവര്‍ത്തിച്ചു. സഭകള്‍ക്കായി വലിയ ഭാരങ്ങള്‍ ചുമന്നു. അവയ്ക്കുവേണ്ടി ഒരുപാടു സംഭാവനകള്‍ നല്‍കി. പൌലോസിന്റെ പതിമൂന്നു ലേഖനങ്ങള്‍ കൃപായുഗത്തിന്റെ 2,000 വര്‍ഷങ്ങളെ ഉയര്‍ത്തിപ്പിടിച്ചു. നാലു സുവിശേങ്ങള്‍ കഴിഞ്ഞാല്‍ രണ്ടാം സ്ഥാനം അവയ്ക്കാണ്. അവനോട് ആര്‍ക്കാണു താരതമ്യം ചെയ്യുവാന്‍ സാധിക്കുക? ആര്‍ക്കും യോഹന്നാന്റെ വെളിപാടിന്റെ അര്‍ഥം കണ്ടെത്താന്‍ സാധിക്കുകയില്ല. അതേസമയം പൗലൊസിന്റെ ലേഖനങ്ങള്‍ ജീവന്‍ പ്രദാനം ചെയ്യുന്നു. അവന്‍ ചെയ്ത പ്രവൃത്തികള്‍ സഭകള്‍ക്കു പ്രയോജനപ്രദമായിരുന്നു. മറ്റാര്‍ക്കാണ് ഇത്തരം കാര്യങ്ങള്‍ നേടുവാന്‍ കഴിയുമായിരുന്നത്? എന്തു പ്രവൃത്തിയാണ് പത്രോസ് ചെയ്തത്?” മനുഷ്യന്‍ മറ്റുള്ളവരെ അളക്കുമ്പോള്‍ അവരുടെ സംഭാവനകളുടെ അടിസ്ഥാനത്തിലാണ് അവന്‍ അതു ചെയ്യുന്നത്. ദൈവം മനുഷ്യനെ അളക്കുമ്പോള്‍, മനുഷ്യന്റെ പ്രകൃതത്തിനനുസരിച്ചാണു ദൈവം അതു ചെയ്യുന്നത്. ജീവന്‍ തേടുന്നവര്‍ക്കിടയില്‍ പൗലൊസ് സ്വന്തം സത്ത അറിയാത്ത ഒരാളായിരുന്നു. അവന്‍ ഒരു തരത്തിലും എളിമയുള്ളവനോ അനുസരണയുള്ളവനോ ആയിരുന്നില്ല. ദൈവത്തിന് എതിരായിരുന്ന സ്വന്തം സത്തയും അവന്‍ അറിഞ്ഞിരുന്നില്ല. അതുകൊണ്ട്, വിശദമായ അനുഭവങ്ങളിലൂടെ കടന്നുപോകാത്ത ഒരാളായിരുന്നു അവന്‍. സത്യത്തെ പ്രവൃത്തിയില്‍ വരുത്താത്ത ഒരാളുമായിരുന്നു. പത്രോസ് വ്യത്യസ്തനായിരുന്നു. സ്വന്തം അപൂര്‍ണതകളും ബലഹീനതകളും ദൈവത്തിന്റെ ഒരു സൃഷ്ടി എന്ന നിലയിലുള്ള തന്റെ ദുഷിച്ച പ്രകൃതവും അവന്‍ അറിഞ്ഞിരുന്നു. അതുകൊണ്ട് അവനു പ്രവര്‍ത്തിക്കാന്‍, അതിലൂടെ സ്വന്തം പ്രകൃതത്തില്‍ മാറ്റം വരുത്തുവാന്‍, ഒരു പാതയുണ്ടായിരുന്നു. തത്ത്വം മാത്രം കൈവശം വച്ച് യാഥാര്‍ഥ്യം സ്വന്തമാക്കാത്ത വ്യക്തിയായിരുന്നില്ല അവന്‍. മാറുന്നവര്‍ രക്ഷിക്കപ്പെട്ട പുതിയ മനുഷ്യരാണ്. സത്യത്തെ പിന്തുടരാന്‍ യോഗ്യരാണ് അവര്‍. മാറ്റം വരാത്ത മനുഷ്യര്‍ സ്വാഭാവികമായി കാലഹരണപ്പെട്ടവരില്‍പ്പെടുന്നു. അവരാണ് രക്ഷിക്കപ്പെടാത്തവര്‍. അതായത്, ദൈവം വെറുക്കുകയും നിരാകരിക്കുകയും ചെയ്യുന്നവര്‍. അവരുടെ പ്രവൃത്തി എത്ര മഹത്തരമായാലും അവരെ ദൈവം സ്മരിക്കില്ല. നീ ഇതിനെ സ്വന്തം പരിശ്രമവുമായി താരതമ്യം ചെയ്യുമ്പോള്‍, ആത്യന്തികമായി നീ പത്രോസിനു സമാനനായ മനുഷ്യനാണോ അതോ പൗലൊസിനു സമാനനായ മനുഷ്യനാണോ എന്നുള്ളതു സ്വയം വ്യക്തമാകേണ്ടതാണ്. നീ തേടുന്നതില്‍ ഇപ്പോഴും സത്യമില്ലെങ്കില്‍, ഇപ്പോഴും നീ പൗലൊസിനെപ്പോലെ അഹങ്കാരിയും ധിക്കാരിയുമാണെങ്കില്‍, അവനെപ്പോലെ വാചാലനും പൊങ്ങച്ചക്കാരനുമാണെങ്കില്‍, യാതൊരു സംശയവും വേണ്ട, നീ തോല്‍ക്കുന്ന ഒരു നികൃഷ്ടനാണ്. നിന്റെ പരിശ്രമം പത്രോസിനു സമമാണെങ്കില്‍, പ്രവര്‍ത്തനങ്ങളും യഥാര്‍ഥ മാറ്റങ്ങളുമാണു നീ തേടുന്നതെങ്കില്‍, അഹങ്കാരിയോ തന്നിഷ്ടക്കാരനോ അല്ല എങ്കില്‍, മറിച്ച് സ്വന്തം കടമ നിര്‍വഹിക്കുവാന്‍ ശ്രമിക്കുന്ന ആളാണെങ്കില്‍ നീ വിജയം നേടുവാന്‍ കഴിവുള്ള ദൈവ സൃഷ്ടിയായിരിക്കും. സ്വന്തം സത്തയോ ദുഷിപ്പോ പൗലൊസ് അറിഞ്ഞിരുന്നില്ല. സ്വന്തം അനുസരണക്കേടിനെ അവന്‍ തീരെയും അറിഞ്ഞിരുന്നില്ല. ക്രിസ്തുവിനോടുള്ള തന്റെ നിന്ദ്യമായ ചെറുത്തുനില്‍പ്പിനെപ്പറ്റി അവന്‍ ഒരിക്കലും പരാമര്‍ശിച്ചില്ല, കൂടുതല്‍ പശ്ചാത്തപിച്ചുമില്ല. ഹ്രസ്വമായ ഒരു വിശദീകരണം നൽകുക മാത്രമേ അവന്‍ ചെയ്തുള്ളൂ. ഹൃദയത്തിന്റെ ആഴങ്ങളില്‍ അവന്‍ പൂര്‍ണമായി ദൈവത്തിനു സമര്‍പ്പിച്ചില്ല. ദമാസ്കസിലേക്കുള്ള വഴിയിൽ അവന്‍ വീണെങ്കിലും സ്വന്തം മനസ്സിന്റെ ആഴത്തിലേക്ക് അവന്‍ നോക്കിയില്ല. വെറുതെ പ്രവര്‍ത്തിച്ചു കൊണ്ടിരിക്കുന്നതില്‍ അവന്‍ തൃപ്തിപ്പെട്ടു. സ്വയം അറിയുന്നതും തന്റെ പഴയ പ്രകൃതം മാറ്റുന്നതും ഏറ്റവും പ്രാധാന്യമുള്ള വിഷയങ്ങളായി അവന്‍ കരുതിയില്ല. വെറുതെ സത്യം പറയുന്നതില്‍ അവന്‍ തൃപ്തിപ്പെട്ടു. മറ്റുള്ളവര്‍ക്കു പ്രയോജനം ചെയ്യുന്നത് സ്വന്തം മനസ്സാക്ഷിക്കുള്ള ശമനൗഷധമായി അവന്‍ കണക്കാക്കി. സ്വയം ആശ്വസിപ്പിക്കുന്നതിനും മുന്‍കാല പാപങ്ങള്‍ക്കു പരിഹാരം ചെയ്യുന്നതിനുമായി യേശുവിന്റെ ശിഷ്യന്മാരെ പീഡിപ്പിക്കുന്നത് അവന്‍ അവസാനിപ്പിച്ചിരുന്നു. അവന്‍ പിന്തുടര്‍ന്ന ലക്ഷ്യം ഭാവിയിലെ ഒരു കിരീടവും താത്കാലികമായ പ്രവൃത്തിയുമല്ലാതെ മറ്റൊന്നും ആയിരുന്നില്ല. സമൃദ്ധമായ കൃപയായിരുന്നു അവന്‍ പിന്തുടര്‍ന്ന ലക്ഷ്യം. മതിയായ സത്യം അവന്‍ തേടിയില്ല. മുമ്പ് അവനു മനസ്സിലാകാതിരുന്ന സത്യത്തെ കൂടുതല്‍ അറിയാൻ അവന്‍ ശ്രമിച്ചതുമില്ല. അതുകൊണ്ട്, അവനെക്കുറിച്ചു തന്നെ അവനുണ്ടായിരുന്ന അറിവ് തെറ്റായിരുന്നു എന്നു പറയാം. കൂടാതെ, അവന്‍ ശാസനയും ന്യായവിധിയും സ്വീകരിക്കുകയും ചെയ്തില്ല. അവനു പ്രവര്‍ത്തിക്കുവാന്‍ സാധിച്ചിരുന്നു എന്നതുകൊണ്ട് അവന് സ്വന്തം പ്രകൃതത്തെയും സത്തയെയും പറ്റി അറിവുണ്ടായിരുന്നു എന്നര്‍ഥമില്ല. ബാഹ്യമായ പ്രവര്‍ത്തനങ്ങളില്‍ മാത്രമായിരുന്നു അവനു ശ്രദ്ധ. അതിലുപരി, അവന്‍ ശ്രമിച്ചത് മാറ്റത്തിനു വേണ്ടിയായിരുന്നില്ല, അറിവിനു വേണ്ടിയായിരുന്നു. അവന്റെ പ്രവര്‍ത്തനം പൂര്‍ണമായും ദമാസ്കസിലേക്കുള്ള വഴിയില്‍ യേശു അവനു പ്രത്യക്ഷപ്പെട്ടതിന്റെ ഫലമായിരുന്നില്ല. യഥാര്‍ഥത്തില്‍ അതവന്‍ ചെയ്യുവാന്‍ തീരുമാനിച്ച ഒന്നായിരുന്നില്ല. തന്റെ പഴയ പ്രകൃതത്തിന്റെ വെട്ടിയൊരുക്കല്‍ അവന്‍ സ്വീകരിച്ചതിനു ശേഷം സംഭവിച്ച ഒരു പ്രവൃത്തിയുമായിരുന്നില്ല അത്. അവന്‍ എങ്ങനെയൊക്കെ പ്രവര്‍ത്തിച്ചിട്ടും അവന്റെ പഴയ പ്രകൃതം മാറിയില്ല. അതുകൊണ്ട് അവന്റെ പ്രവൃത്തി അവന്റെ പഴയ പാപക്കറകളെ കഴുകിക്കളഞ്ഞില്ല. പകരം ആ സമയത്തെ സഭകളില്‍ അവ ഒരു നിശ്ചിതധര്‍മം നിര്‍വഹിക്കുക മാത്രം ചെയ്തു. പഴയ പ്രകൃതം മാറാത്ത അങ്ങനെയുള്ള ഒരാള്‍—അതായത് രക്ഷ നേടാത്ത, സത്യം അത്രയ്ക്കും ഇല്ലാതിരുന്ന ഒരാള്‍—കര്‍ത്താവായ യേശുവിനാല്‍ സ്വീകരിക്കപ്പെടുന്നതിന് തീര്‍ത്തും പ്രാപ്തി ഇല്ലാത്തവനായിരുന്നു. യേശു ക്രിസ്തുവിനോടുള്ള സ്നേഹത്താലും ബഹുമാനത്താലും നിറഞ്ഞിരുന്ന ഒരാളായിരുന്നില്ല അവന്‍. സത്യം തേടുന്നതില്‍ നിപുണനായ ഒരാളുമായിരുന്നില്ല. അത്രപോലും അവതാരത്തിന്റെ രഹസ്യം തേടിയ ഒരുവനും ആയിരുന്നില്ല. കുതര്‍ക്കത്തില്‍ വിദഗ്ധനായ ഒരാള്‍ മാത്രമായിരുന്നു അവന്‍. അവനേക്കാള്‍ ഉയര്‍ന്ന, അല്ലെങ്കില്‍ സത്യം നേടിയ ആര്‍ക്കും കീഴ്പ്പെടാത്ത ഒരാള്‍. തനിക്കു വിരുദ്ധമായ, അല്ലെങ്കില്‍ ശത്രുതയിലായിരുന്ന ആളുകളോട്, അല്ലെങ്കില്‍ സത്യങ്ങളോട് അവന്‍ അസൂയപ്പെട്ടു. മഹത്തായ പ്രതിച്ഛായ ഉണ്ടായിരുന്ന, ആഴത്തില്‍ അറിവുണ്ടായിരുന്ന, അസാധാരണ കഴിവുണ്ടായിരുന്ന ആളുകളായിരുന്നു അവനു പ്രിയം. യഥാര്‍ഥ മാര്‍ഗം തേടുകയും സത്യത്തിനല്ലാതെ മറ്റൊന്നിനും പ്രാധാന്യം നൽകാതിരിക്കുകയും ചെയ്ത പാവപ്പെട്ട ആളുകളുമായി സംവദിക്കുന്നതിന് അവന്‍ താത്പര്യപ്പെട്ടില്ല. പകരം തത്ത്വങ്ങളെപ്പറ്റി മാത്രം സംസാരിച്ച, വളരെയധികം അറിവുണ്ടായിരുന്ന മതസംഘടനകളിലെ മുതിര്‍ന്ന വ്യക്തിത്വങ്ങളെ മാത്രമേ അവന്‍ പരിഗണിച്ചുള്ളൂ. പരിശുദ്ധാത്മാവിന്റെ പുതിയ പ്രവൃത്തിയുടെ സ്നേഹം അവനുണ്ടായിരുന്നില്ല. പരിശുദ്ധാത്മാവിന്റെ പുതിയ പ്രവൃത്തിയുടെ പുരോഗതിക്കും അവന്‍ ശ്രദ്ധ നല്‍കിയില്ല. പകരം പൊതുവായ സത്യങ്ങള്‍ക്കു മുകളിലായിരുന്ന നിയമങ്ങളും തത്ത്വങ്ങളുമായിരുന്നു അവനു പ്രിയം. അവന്റെ സഹജമായ സത്തയിലും, അവന്‍ തേടിയതിന്റെ സമഗ്രതയിലും, സത്യത്തെ തേടിയ ഒരു ക്രിസ്ത്യാനി എന്നു വിളിക്കപ്പെടാന്‍ അവനു യോഗ്യതയില്ല. ദൈവത്തിന്റെ ഭവനത്തിലെ വിശ്വസ്തനായ ഒരു സേവകന്‍ എന്നു വിളിക്കപ്പെടാന്‍ അത്ര പോലും യോഗ്യതയില്ല. കാരണം അവന്റെ കാപട്യം അത്രയധികമായിരുന്നു. അവന്റെ അനുസരണക്കേട് അത്ര വലുതും. കര്‍ത്താവായ യേശുവിന്റെ ഒരു സേവകന്‍ എന്നാണ് അവന്‍ അറിയപ്പെട്ടിരുന്നതെങ്കിലും, സ്വര്‍ഗരാജ്യത്തിന്റെ പടിവാതില്‍ കടക്കുവാന്‍ അവന്‍ ഒട്ടും യോഗ്യനായിരുന്നില്ല. കാരണം അവന്റെ പ്രവൃത്തികള്‍ തുടക്കം മുതല്‍ ഒടുക്കം വരെ നീതിയുക്തമായിരുന്നു എന്നു പറയുവാന്‍ സാധിക്കില്ല. കപടനാട്യക്കാരനായ, നീതിരഹിതമായതു ചെയ്ത, എങ്കിലും ക്രിസ്തുവിനു വേണ്ടി പ്രവര്‍ത്തിച്ച ഒരുവന്‍ എന്ന നിലയില്‍ മാത്രമേ അവനെ കാണാനാകൂ. ദുഷ്ടനെന്ന് അവനെ വിളിക്കാന്‍ സാധിക്കില്ലെങ്കിലും നീതിരഹിതമായ കാര്യങ്ങള്‍ ചെയ്തവന്‍ എന്നു വിളിക്കാം. അവന്‍ വളരെയധികം പ്രവര്‍ത്തനങ്ങള്‍ ചെയ്തു. പക്ഷേ, അവന്‍ ചെയ്ത പ്രവൃത്തികളുടെ ബാഹുല്യത്തിന്റെ അടിസ്ഥാനത്തിലല്ല അവന്‍ വിലയിരുത്തപ്പെടേണ്ടത്. മറിച്ച് അവയുടെ ഗുണത്തിന്റെയും സത്തയുടെയും മാത്രം അടിസ്ഥാനത്തിലാണ്. ഇങ്ങനെ മാത്രമേ ഈ സംഗതിയുടെ അടിത്തട്ടിലേക്കു കടന്നുചെല്ലാന്‍ സാധിക്കുകയുള്ളൂ. അവന്‍ എപ്പോഴും വിശ്വസിച്ചു: “എനിക്കു പ്രവര്‍ത്തിക്കാനുള്ള കഴിവുണ്ട്. ഞാന്‍ മിക്ക ആളുകളെക്കാളും മികച്ചവനാണ്. കര്‍ത്താവിന്റെ ഭാരത്തെ ഞാന്‍ മറ്റെല്ലാവരെക്കാളും അധികം പരിഗണിക്കുന്നു. ഞാന്‍ പശ്ചാത്തപിക്കുന്ന അത്രയും ആഴത്തില്‍ മറ്റാരും പശ്ചാത്തപിക്കുന്നില്ല. കാരണം മഹത്തായ വെളിച്ചം എനിക്കു മുകളില്‍ പ്രകാശിച്ചു. മഹത്തായ വെളിച്ചം ഞാന്‍ കണ്ടു. അതുകൊണ്ട് എന്റെ പശ്ചാത്താപം മറ്റാരേക്കാളും ആഴത്തിലുള്ളതാണ്.” ആ സമയത്ത് ഇതാണ് അവന്‍ മനസ്സിൽ ചിന്തിച്ചത്. അവന്റെ പ്രവര്‍ത്തനത്തിന്റെ അവസാനം പൗലൊസ് പറഞ്ഞു: “ഞാന്‍ നന്നായി പൊരുതി. എന്റെ ഓട്ടം ഞാന്‍ പൂര്‍ത്തിയാക്കി. അവിടെ നീതിയുടെ കിരീടം എനിക്കായി കാത്തിരിക്കുന്നു.” അവന്റെ പോരാട്ടവും പ്രവൃത്തിയും ഓട്ടവുമെല്ലാം നീതിയുടെ കിരീടത്തിനു വേണ്ടിയായിരുന്നു. അവന്‍ സജീവമായി മുന്നോട്ടുപോയില്ല. അവന്‍ തന്റെ പ്രവര്‍ത്തനത്തില്‍ അലസനായിരുന്നില്ലെങ്കിലും സ്വന്തം തെറ്റുകള്‍ക്കു പരിഹാരമായി മാത്രമാണ്, സ്വന്തം മനസ്സാക്ഷിയുടെ കുറ്റപ്പെടുത്തലുകള്‍ക്കു പരിഹാരമായി മാത്രമാണ് അവന്‍ തന്റെ പ്രവൃത്തികള്‍ ചെയ്തത് എന്നു പറയാം. എത്രയും വേഗം തന്റെ പ്രവൃത്തി പൂര്‍ത്തിയാക്കണമെന്നും തന്റെ ഓട്ടം മുഴുവനാക്കണമെന്നും പൊരുതണമെന്നും മാത്രമാണ് അവന്‍ ആഗ്രഹിച്ചത്. അപ്പോള്‍ അവന്‍ ആഗ്രഹിച്ചത്—നീതിയുടെ കിരീടം—എത്രയും വേഗം അവനു നേടാമല്ലോ. അവന്‍ ആഗ്രഹിച്ചത് തന്റെ അനുഭവങ്ങളിലൂടെയും യഥാര്‍ഥ അറിവിലൂടെയും കര്‍ത്താവായ യേശുവിനെ കാണുവാന്‍ വേണ്ടിയായിരുന്നില്ല. മറിച്ച് എത്രയും വേഗം തന്റെ പ്രവൃത്തി പൂര്‍ത്തിയാക്കി കര്‍ത്താവായ യേശുവിനെ സന്ധിക്കുമ്പോള്‍ തന്റെ പ്രവൃത്തി കൊണ്ടു നേടിയ പ്രതിഫലങ്ങള്‍ സ്വീകരിക്കുവാന്‍ വേണ്ടിയായിരുന്നു. സ്വന്ത്യം സ്വാസ്ഥ്യത്തിനു വേണ്ടിയാണ് അവന്‍ തന്റെ പ്രവൃത്തി ഉപയോഗിച്ചത്, ഭാവിയിലെ കിരീടത്തിനു പകരമായി ഒരു കരാറുണ്ടാക്കാനും. അവന്‍ തേടിയതു സത്യത്തെയോ ദൈവത്തെയോ ആയിരുന്നില്ല. മറിച്ച് കിരീടം മാത്രമായിരുന്നു. എങ്ങനെയാണ് അത്തരമൊരു പരിശ്രമം നിലവാരത്തിനൊത്തതാകുന്നത്? അവന്റെ പ്രചോദനവും അവന്റെ പ്രവൃത്തിയും അവന്‍ ഒടുക്കിയ വിലയും അവന്റെ എല്ലാ ശ്രമങ്ങളും—അവന്റെ മനോഹരമായ ഭാവനകള്‍ അവയെയെല്ലാം സ്വാധീനിച്ചു. അവന്‍ പൂര്‍ണമായും സ്വന്തം ആഗ്രഹങ്ങള്‍ക്കാനുസരിച്ചാണ് പ്രവര്‍ത്തിച്ചത്. അവന്റെ പ്രവൃത്തിയിൽ എവിടെയും അവന്‍ ഒടുക്കിയ വിലയില്‍ അൽപ്പം പോലും സന്നദ്ധത ഉണ്ടായിരുന്നില്ല. ഒരു കരാറുണ്ടാക്കുന്നതില്‍ ഏര്‍പ്പെടുക മാത്രമായിരുന്നു അവന്‍ ചെയ്തത്. അവന്റെ പരിശ്രമങ്ങള്‍ സ്വന്തം കടമ നിര്‍വഹിക്കുവാനായി സന്നദ്ധതയോടെ ചെയ്തതല്ല. മറിച്ച് കരാറിന്റെ ലക്ഷ്യം നേടുന്നതിനായി മനപ്പൂര്‍വം ചെയ്തതായിരുന്നു. അത്തരം പരിശ്രമങ്ങള്‍ക്ക് എന്തെങ്കിലും വിലയുണ്ടോ? അവന്റെ അശുദ്ധമായ പരിശ്രമങ്ങളെ ആരാണ് അഭിനന്ദിക്കുക? ആര്‍ക്കാണ് അത്തരം പ്രവര്‍ത്തനങ്ങളില്‍ എന്തെങ്കിലും താത്പര്യമുള്ളത്? അവന്റെ പ്രവൃത്തിയില്‍ മുഴുവന്‍ ഭാവിയെക്കുറിച്ചുള്ള സ്വപ്നങ്ങളായിരുന്നു, മനോഹരമായ പദ്ധതികളായിരുന്നു. മനുഷ്യന്റെ പ്രകൃതം മാറ്റുവാനുള്ള ഒരു മാര്‍ഗവും അതില്‍ ഉള്‍ച്ചേര്‍ന്നിരുന്നില്ല. അവന്റെ ഉദാരത അധികവും നാട്യമായിരുന്നു. അവന്റെ പ്രവര്‍ത്തനം ജീവന്‍ നല്‍കിയില്ല, ഉപചാരത്തിന്റെ നാട്യമായിരുന്നു. അതൊരു കരാറുണ്ടാക്കലായിരുന്നു. എങ്ങനെയാണ് ഇത്തരത്തിലുള്ള ഒരു പ്രവൃത്തിക്കു മനുഷ്യനെ സ്വന്തം കടമ വീണ്ടെടുക്കുന്ന മാര്‍ഗത്തിലേക്കു നയിക്കുവാന്‍ സാധിക്കുക?

പത്രോസ് തേടിയതു ദൈവത്തിന്റെ ഹൃദയം മാത്രമായിരുന്നു. അവന്‍ ദൈവത്തിന്റെ ആഗ്രഹം സഫലമാക്കുവാന്‍ പരിശ്രമിച്ചു. സഹനങ്ങളും കഷ്ടപ്പാടുകളും ഉണ്ടായിരുന്നിട്ടും അവന്‍ ദൈവത്തിന്റെ ആഗ്രഹം പൂര്‍ത്തിയാക്കുവാന്‍ സന്നദ്ധനായിരുന്നു. ഒരു ദൈവവിശ്വാസിക്ക് ഇതിലും മഹത്തരമായ ഒരു പരിശ്രമമില്ല. എന്നാല്‍. പൌലൊസ് തേടിയത്, സ്വന്തം ജഡത്താലും സ്വന്തം ധാരണകളാലും പദ്ധതികളാലും ആസൂത്രണങ്ങളാലും കളങ്കപ്പെട്ടതായിരുന്നു. ഒരുതരത്തിലും അവന്‍ ദൈവത്തിന്റെ യോഗ്യനായ ഒരു സൃഷ്ടി ആയിരുന്നില്ല, ദൈവത്തിന്റെ ആഗ്രഹം സഫലമാക്കുവാന്‍ ആഗ്രഹിച്ച ഒരുവനായിരുന്നില്ല. ദൈവത്തിന്റെ ആസൂത്രണങ്ങള്‍ക്കു കീഴ്പ്പെടാന്‍ പത്രോസ് പരിശ്രമിച്ചു. അവന്‍ ചെയ്ത പ്രവൃത്തികള്‍ മഹത്തരമായിരുന്നില്ലെങ്കിലും, അവന്റെ പരിശ്രമത്തിനു പിറകിലെ പ്രചോദനവും അവന്‍ നടന്ന വഴിയും ശരിയായതായിരുന്നു. ഒരുപാട് ആളുകളെയൊന്നും നേടുവാന്‍ അവനു സാധിച്ചില്ലെങ്കിലും സത്യത്തിന്റെ വഴി പിന്തുടരുവാന്‍ അവനു സാധിച്ചു. ഇതുമൂലം അവന്‍ ദൈവത്തിന്റെ യോഗ്യനായ ഒരു സൃഷ്ടിയായിരുന്നു എന്നു പറയുവാന്‍ സാധിക്കും. ഇന്ന്, നീ ഒരു ശുശ്രൂഷകന്‍ അല്ലെങ്കില്‍പ്പോലും ദൈവത്തിന്റെ ഒരു സൃഷ്ടിയുടെ കടമ നിര്‍വഹിക്കാനും ദൈവത്തിന്റെ ആസൂത്രണങ്ങള്‍ക്കു കീഴ്പ്പെടാനും നീ ശ്രമിക്കണം. ദൈവം പറയുന്നതെല്ലാം അനുസരിക്കാന്‍ നിനക്കു സാധിക്കണം. എല്ലാ തരത്തിലുള്ള പരീക്ഷണങ്ങളും ശുദ്ധീകരണവും അനുഭവിക്കാന്‍ സാധിക്കണം. നീ ബലഹീനനാണെങ്കിലും നിന്റെ ഹൃദയത്തില്‍ ഇപ്പോഴും നിനക്കു ദൈവത്തെ സ്നേഹിക്കാന്‍ സാധിക്കണം. സ്വന്തം ജീവിതത്തിന്റെ ഉത്തരവാദിത്വം ഏറ്റെടുക്കുന്നവര്‍ ദൈവത്തിന്റെ സൃഷ്ടിയുടെ കടമ നിര്‍വഹിക്കാന്‍ സന്നദ്ധരാണ്. പരിശ്രമത്തെക്കുറിച്ച് അത്തരം ആളുകളുടെ കാഴ്ചപ്പാട് ശരിയായതാണ്. ഇങ്ങനെയുള്ള ആളുകളെയാണ് ദൈവത്തിന് ആവശ്യം. നീ ധാരാളം പ്രവര്‍ത്തിച്ചിട്ടുണ്ടെങ്കില്‍, നിന്റെ പ്രബോധനങ്ങളില്‍ നിന്ന് ആളുകള്‍ എന്തെങ്കിലും നേടിയിട്ടുണ്ടെങ്കില്‍, പക്ഷേ നീ സ്വയം മാറിയിട്ടില്ല എങ്കില്‍, ഒരു സാക്ഷ്യവും വഹിച്ചിട്ടില്ല എങ്കില്‍, അല്ലെങ്കില്‍ യഥാര്‍ഥമായ ഒരു അനുഭവവും നിനക്കില്ലെങ്കില്‍, അതായത് ജീവിതത്തിന്റെ അന്ത്യത്തില്‍പ്പോലും നീ ചെയ്തതൊന്നും സാക്ഷ്യം വഹിക്കുന്നവയല്ല എങ്കില്‍, നീ മാറിയ ഒരുവനാണോ? നീ സത്യം പിന്തുടരുന്ന ഒരുവനാണോ? ആ സമയത്ത് പരിശുദ്ധാത്മാവ് നിന്നെ ഉപയോഗിക്കുന്നു. പക്ഷേ, അവിടുന്ന് നിന്നെ ഉപയോഗിച്ചപ്പോള്‍, പ്രവര്‍ത്തിക്കുവാന്‍ സാധിക്കുന്ന നിന്റെ അവിടുന്ന് ഉപയോഗിച്ചത്. നിന്നില്‍ ഉപയോഗിക്കുവാന്‍ സാധ്യമല്ലാതിരുന്ന വശം അവിടുന്ന് ഉപയോഗിച്ചിട്ടില്ല. നീ മാറുവാന്‍ പരിശ്രമിച്ചിട്ടുണ്ടെങ്കില്‍, ഉപയോഗിക്കപ്പെടുന്ന പ്രക്രിയയില്‍ നീ ക്രമേണ പരിപൂര്‍ണനാക്കപ്പെടും. എന്നിരുന്നാലും ആത്യന്തികമായി നീ വീണ്ടെടുക്കപ്പെടുമോ ഇല്ലയോ എന്ന കാര്യത്തില്‍ പരിശുദ്ധാത്മാവിന് ഉത്തരവാദിത്വമൊന്നും ഇല്ല. അതു നിന്റെ പരിശ്രമത്തിന്റെ രീതിയെ ആശ്രയിച്ചാണിരിക്കുന്നത്. നിന്റെ വ്യക്തിപരമായ പ്രകൃതത്തില്‍ മാറ്റമൊന്നുമില്ലെങ്കില്‍ അതിനു കാരണം പരിശ്രമത്തെക്കുറിച്ചുള്ള നിന്റെ കാഴ്ചപ്പാട് തെറ്റാണ് എന്നതാണ്. നിനക്കു പ്രതിഫലമൊന്നും ലഭിക്കുന്നില്ല എങ്കില്‍ അതു നിന്റെ സ്വന്തം പ്രശ്നമാണ്. കാരണം നീ സത്യത്തെ പ്രയോഗത്തില്‍ വരുത്തിയിട്ടില്ല. ദൈവത്തിന്റെ ആഗ്രഹം പൂര്‍ത്തീകരിക്കാന്‍ നീ അശക്തനുമാണ്. അതുകൊണ്ട്, നിന്റെ വ്യക്തിപരമായ അനുഭവങ്ങളെക്കാള്‍ പ്രാധാന്യമുള്ള ഒന്നുമില്ല. നിന്റെ വ്യക്തിപരമായ പ്രവേശനത്തെക്കാള്‍ നിര്‍ണായകമായ ഒന്നുമില്ല! ചില ആളുകള്‍ പറയും, “ഞാന്‍ അവിടുത്തേക്കുവേണ്ടി ധാരാളം പ്രവര്‍ത്തിച്ചു. ഞാന്‍ ആഘോഷിക്കപ്പെട്ട നേട്ടങ്ങള്‍ ഒന്നും നേടിയിട്ടുണ്ടാകില്ല. എന്നിരുന്നാലും എന്റെ പരിശ്രമങ്ങളില്‍ ഞാന്‍ ജാഗ്രതയുള്ളവനായിരുന്നു. ജീവന്റെ ഫലം ഭക്ഷിക്കാന്‍ അങ്ങേയ്ക്ക് എന്നെ സ്വര്‍ഗത്തിലേക്കു പ്രവേശിപ്പിച്ചുകൂടേ?” എത്തരത്തിലുള്ള ആളുകളെയാണ് ഞാന്‍ ആഗ്രഹിക്കുന്നത് എന്നു നീ അറിയണം. അശുദ്ധരായവര്‍ക്ക് ദൈവരാജ്യത്തിലേക്കു പ്രവേശിക്കാന്‍ അനുവാദമില്ല. അശുദ്ധരായവര്‍ക്ക് വിശുദ്ധഭൂമിയെ കളങ്കപ്പെടുത്താന്‍ അനുവാദമില്ല. നീ ധാരാളം പ്രവര്‍ത്തിച്ചിട്ടുണ്ടാകുമെങ്കിലും, ധാരാളം വര്‍ഷങ്ങള്‍ പണിയെടുത്തിട്ടുണ്ടാകുമെങ്കിലും, അവസാനം നീ നിന്ദ്യമാം വിധം അശുദ്ധനാണെങ്കില്‍, നീ എന്റെ രാജ്യത്തിലേക്കു പ്രവേശിക്കാൻ ആഗ്രഹിക്കുന്നു എന്നത് സ്വര്‍ഗത്തിന്റെ നിയമത്തിന് ക്ഷമിക്കാൻ സാധിക്കാത്തതാകും! ലോകം സ്ഥാപിക്കപ്പെട്ടതു മുതല്‍ ഇന്നു വരെ എന്റെ പ്രീതി പിടിച്ചുപറ്റാന്‍ ശ്രമിച്ചവര്‍ക്ക് എന്റെ രാജ്യത്തിലേക്ക് ഞാന്‍ സുഗമമായ പ്രവേശനം നല്‍കിയിട്ടില്ല. ഇതു സ്വര്‍ഗീയമായ ഒരു നിയമമാണ്. ആര്‍ക്കും അത് അതിലംഘിക്കാന്‍ സാധിക്കില്ല. നീ ജീവന്‍ തേടണം. ഇന്നു പരിപൂർണരാക്കപ്പെടുന്നവര്‍ പത്രോസിനെപ്പോലെ ഉള്ളവരാണ്: സ്വന്തം പ്രകൃതത്തില്‍ മാറ്റം വരുത്താന്‍ ആഗ്രഹിക്കുന്നവരും ദൈവത്തിനു സാക്ഷ്യം വഹിക്കാനും ദൈവത്തിന്റെ ഒരു സൃഷ്ടി എന്ന നിലയില്‍ സ്വന്തം കര്‍ത്തവ്യം നിര്‍വഹിക്കാനും സന്നദ്ധരായവരും. ഇത്തരത്തിലുള്ള ആളുകള്‍ മാത്രമേ പൂര്‍ണരാക്കപ്പെടുകയുള്ളൂ. നീ പ്രതിഫലങ്ങളില്‍ മാത്രം ശ്രദ്ധയര്‍പ്പിക്കുകയും, എന്നാല്‍ നിന്റെ സ്വന്തം ജീവിതത്തിന്റെ പ്രകൃതം മാറ്റാന്‍ പരിശ്രമിക്കാതിരിക്കുകയും ചെയ്യുന്നെങ്കില്‍ നിന്റെ എല്ലാ പരിശ്രമങ്ങളും വൃഥാവിലാകും. ഇതു മാറ്റമില്ലാത്ത സത്യമാണ്.

ജീവനെ തേടാത്തവുടെ അധ്വാനം വെറുതെയാണെന്ന് പത്രോസിന്റെയും പൗലൊസിന്റെയും സത്തകളിലെ വ്യത്യാസത്തില്‍ നിന്നു നീ മനസ്സിലാക്കണം! നീ ദൈവത്തില്‍ വിശ്വസിക്കുകയും ദൈവത്തെ പിന്തുടരുകയും ചെയ്യുന്നു. അതുകൊണ്ട് നിന്റെ ഹൃദയത്തില്‍ നീ ദൈവത്തെ സ്നേഹിക്കണം. നിന്റെ ദുഷിച്ച പ്രകൃതത്തെ നീ ഉപേക്ഷിക്കണം. ദൈവത്തിന്റെ ആഗ്രഹം പൂര്‍ത്തിയാക്കുവാന്‍ നീ പരിശ്രമിക്കണം. ദൈവത്തിന്റെ ഒരു സൃഷ്ടി എന്ന നിലയിലുള്ള നിന്റെ കടമ നീ നിര്‍വഹിക്കുകയും വേണം. നീ ദൈവത്തില്‍ വിശ്വസിക്കുകയും അവിടത്തെ അനുഗമിക്കുകയും ചെയ്യുന്നതുകൊണ്ട്, എല്ലാം നീ അവിടത്തേക്കു സമര്‍പ്പിക്കണം. വ്യക്തിപരമായ തെരഞ്ഞെടുപ്പുകളോ ആവശ്യങ്ങളോ നിനക്കുണ്ടാകരുത്. ദൈവത്തിന്റെ ആഗ്രഹം നീ സഫലമാക്കണം. നീ സൃഷ്ടിക്കപ്പെട്ടവനായതുകൊണ്ട് നിന്നെ സൃഷ്ടിച്ച കര്‍ത്താവിനെ നീ അനുസരിക്കണം. കാരണം സ്വാഭാവികമായി നിനക്കു നിന്റെമേല്‍ അധികാരമില്ല. നിന്റെ സ്വന്തം വിധിയെ നിയന്ത്രിക്കുവാന്‍ നിനക്കു കഴിവില്ല. നീ ദൈവത്തില്‍ വിശ്വസിക്കുന്ന ഒരു വ്യക്തിയായതുകൊണ്ട്, പരിശുദ്ധിയും പരിവര്‍ത്തനവും നീ തേടണം. നീ ദൈവത്തിന്റെ ഒരു സൃഷ്ടിയായതുകൊണ്ട് നിന്റെ കടമ നീ നിര്‍വഹിക്കുകയും നിന്റെ സ്ഥാനം നിലനിര്‍ത്തുകയും വേണം. നീ നിന്റെ കടമ അതിലംഘിക്കുവാന്‍ പാടില്ല. ഇതു നിന്നെ നിയന്ത്രിക്കുവാനോ തത്ത്വങ്ങളിലൂടെ അടിച്ചമര്‍ത്തുവാനോ വേണ്ടിയല്ല, മറിച്ച് നിനക്കു കടമ ചെയ്യുവാന്‍ സാധിക്കുന്ന പാതയാണിത്. നീതി ചെയ്യുന്ന എല്ലാവര്‍ക്കും അതു നേടാന്‍ സാധിക്കും. അതു നേടാന്‍ സാധിക്കണം. പത്രോസിന്റെയും പൗലൊസിന്റെയും സത്തകള്‍ താരതമ്യം ചെയ്താല്‍ എങ്ങനെയാണ് പരിശ്രമിക്കേണ്ടത് എന്നു നിങ്ങള്‍ക്ക് അറിയാന്‍ സാധിക്കും. പത്രോസും പൗലൊസും നടന്ന പാതകളില്‍ ഒന്ന് പൂർണനാക്കപ്പെടുന്നതിന്റെ പാതയും ഒന്ന് പുറത്താക്കപ്പെടുന്നതിന്റെ പാതയുമാണ്. പത്രോസും പൗലൊസും രണ്ടു വ്യത്യസ്ത പാതകളെയാണ് പ്രതിനിധാനം ചെയ്യുന്നത്. രണ്ടു പേരും പരിശുദ്ധാത്മാവിന്റെ പ്രവര്‍ത്തനം സ്വീകരിച്ചുവെങ്കിലും, രണ്ടു പേരും പരിശുദ്ധാത്മാവിന്റെ പ്രബോധനവും പ്രകാശവും നേടിയെങ്കിലും, കര്‍ത്താവായ യേശുവിനാല്‍ ഏല്‍പ്പിക്കപ്പെട്ടവ സ്വീകരിച്ചുവെങ്കിലും രണ്ടു പേരിലും ഉണ്ടായ ഫലം ഒരുപോലുള്ളതല്ല: ഒരുവന്‍ യഥാര്‍ഥത്തില്‍ ഫലം പുറപ്പെടുവിച്ചു എങ്കില്‍, ഒരുവന്‍ ഫലം പുറപ്പെടുവിച്ചില്ല. അവരുടെ സത്തകളില്‍ നിന്നും, അവര്‍ ചെയ്ത പ്രവര്‍ത്തനങ്ങളില്‍ നിന്നും, അവരുടെ അന്ത്യത്തില്‍ നിന്നും, ഏതു പാതയാണു നീ സ്വീകരിക്കേണ്ടതെന്നും ഏതു പാതയാണു നടക്കാന്‍ തെരഞ്ഞെടുക്കേണ്ടതെന്നും നീ മനസ്സിലാക്കണം. രണ്ടു പേരും വ്യക്തമായും വ്യത്യസ്തമായ പാതകളിലൂടെയാണ് നടന്നത്. പത്രോസും പൗലൊസും ഓരോ പാതയെ പ്രതിനിധാനം ചെയ്തു. അതിനാല്‍ തുടക്കം മുതല്‍ തന്നെ ഓരോ പാതയ്ക്കും ഉദാഹരണമായി അവര്‍ എടുത്തുകാണിക്കപ്പെട്ടു. പൗലൊസിന്റെ അനുഭവങ്ങളിലെ പ്രധാന ഭാഗങ്ങള്‍ എന്തെല്ലാമാണ്? എന്തുകൊണ്ടാണ് അവനു വിജയിക്കാന്‍ സാധിക്കാതെ പോയത്? പത്രോസിന്റെ അനുഭവങ്ങളിലെ പ്രധാന ഭാഗങ്ങള്‍ എന്തെല്ലാമാണ്? എങ്ങനെയാണ് പൂര്‍ണനാക്കപ്പെടുന്നത് അവന്‍ അനുഭവിച്ചത്? ഇരുവരും എന്തിനാണ് പ്രാധാന്യം നൽകിയത് എന്നതിനെ താരതമ്യം ചെയ്താല്‍, കൃത്യമായും ഏതു തരത്തിലുള്ള വ്യക്തിയെയാണ് ദൈവം ആഗ്രഹിക്കുന്നതെന്നും, എന്താണ് ദൈവത്തിന്റെ ഇംഗിതമെന്നും, എന്താണ് ദൈവത്തിന്റെ പ്രകൃതമെന്നും, ഏതുതരത്തിലുള്ള വ്യക്തിയാണ് ആത്യന്തികമായി പൂര്‍ണനാക്കപ്പെടുക എന്നും, ഏതുതരത്തിലുള്ള വ്യക്തിയാണ് പൂര്ണനാക്കപ്പെടാതിരിക്കുക എന്നും നിനക്ക് അറിയാന്‍ സാധിക്കും. പൂര്‍ണരാക്കപ്പെടുന്നവരുടെ പ്രകൃതം എന്തെന്ന് നിനക്ക് അറിയാന്‍ സാധിക്കും. പൂര്‍ണരാക്കപ്പെടാത്തവരുടെ പ്രകൃതം എന്തെന്നും നിനക്കറിയാന്‍ സാധിക്കും—സത്തയുടെ ഈ വിഷയങ്ങള്‍ പത്രോസിന്റെയും പൗലൊസിന്റെയും അനുഭവങ്ങളില്‍ കാണാം. ദൈവം സകലതിനെയും സൃഷ്ടിച്ചു. അതുകൊണ്ട് അവന്‍ സകല സൃഷ്ടികളെയും തന്റെ ആധിപത്യത്തിനു കീഴില്‍ കൊണ്ടുവരുകയും തന്റെ ആധിപത്യത്തിന് കീഴ്പ്പെടുമാറാക്കുകയും ചെയ്യുന്നു. അവന്‍ സകല കാര്യങ്ങളെയും നിയന്ത്രിക്കും. അങ്ങനെ സകലതും അവന്റെ കരങ്ങളിലാകും. ദൈവത്തിന്റെ സകല സൃഷ്ടികളും—മൃഗങ്ങളും സസ്യങ്ങളും മനുഷ്യരും പര്‍വതങ്ങളും നദികളും തടാകങ്ങളുമടക്കം—അവന്റെ ആധിപത്യത്തിനു കീഴില്‍ വരണം. ആകാശത്തിലെയും ഭൂമിയിലെയും സകലതും അവന്റെ ആധിപത്യത്തിനു കീഴില്‍ വരണം. അവര്‍ക്കു വേറെ മാര്‍ഗമില്ല. അവയെല്ലാം അവിടത്തെ ആസൂത്രണങ്ങള്‍ക്കു കീഴ്പ്പെടണം. ഇതു ദൈവത്താല്‍ ആജ്ഞാപിക്കപ്പെട്ടതാണ്. ഇത് അവിടുത്തെ അധികാരമാണ്. ദൈവം എല്ലാറ്റിനെയും നിയന്ത്രിക്കുന്നു. എല്ലാറ്റിനെയും ക്രമത്തിലാക്കുകയും സ്ഥാനങ്ങള്‍ നിര്‍ണയിക്കുകയും ചെയ്യുന്നു. ദൈവം തന്റെ ഇംഗിതത്തിന് അനുസൃതമായി ഓരോന്നിനെയും അവയുടെ വര്‍ഗത്തിനനുസരിച്ച് തരം തിരിക്കുന്നു. അവയുടെ സ്വന്തം സ്ഥാനം നല്‍കുന്നു. എത്രതന്നെ മഹത്തരമായാലും അവയിലൊന്നിനും സ്രഷ്ടാവിനെ മറികടക്കാന്‍ ആകില്ല. ദൈവത്താല്‍ സൃഷ്ടിക്കപ്പെട്ട മനുഷ്യവര്‍ഗത്തെ സകലതും സേവിക്കുന്നു. ഒന്നും ദൈവത്തിനോട് അനുസരണക്കേടു കാണിക്കാനോ ദൈവത്തോട് എന്തെങ്കിലും ആവശ്യങ്ങള്‍ ഉന്നയിക്കുവാനോ ധൈര്യപ്പെടുന്നില്ല. അതിനാല്‍ ദൈവത്തിന്റെ ഒരു സൃഷ്ടി എന്ന നിലയില്‍ മനുഷ്യനും മനുഷ്യന്റെ കടമ ചെയ്യണം. അവന്‍ എല്ലാറ്റിന്റെയും നാഥനായാലും കാര്യസ്ഥനായാലും, എല്ലാറ്റിലും വച്ച് മനുഷ്യന്റെ സ്ഥാനം എത്ര ഉയര്‍ന്നതായാലും, അപ്പോഴും അവന്‍ ദൈവത്തിന്റെ അധികാരത്തിനു കീഴിലെ ഒരു ചെറിയ മനുഷ്യജീവി മാത്രമാണ്. അപ്രധാനനായ ഒരു മനുഷ്യജീവി എന്നതിലുപരി, ദൈവത്തിന്റെ ഒരു സൃഷ്ടി എന്നതിലുപരി, അവന്‍ ഒന്നുമല്ല. അവന്‍ ഒരിക്കലും ദൈവത്തെക്കാള്‍ ഉന്നതന്‍ ആകുകയുമില്ല. ദൈവത്തിന്റെ ഒരു സൃഷ്ടി എന്ന നിലയില്‍, ദൈവത്തിന്റെ സൃഷ്ടിയുടെ കടമ നിര്‍വഹിക്കാന്‍ മനുഷ്യന്‍ ശ്രമിക്കണം. മറ്റ് വഴികള്‍ തേടാതെ ദൈവത്തിന്റെ സ്നേഹം തേടണം. കാരണം, മനുഷ്യന്റെ സ്നേഹത്തിന് ദൈവം യോഗ്യനാണ്. ദൈവത്തെ സ്നേഹിക്കാന്‍ ആഗ്രഹിക്കുന്നവര്‍ വ്യക്തിപരമായ ആനുകൂല്യങ്ങളോ അല്ലെങ്കില്‍ അവര്‍ വ്യക്തിപരമായി ആഗ്രഹിക്കുന്നതോ തേടരുത്. ഇതാണ് പരിശ്രമത്തിന്റെ ഏറ്റവും ശരിയായ മാര്‍ഗം. നീ സത്യത്തെ തേടുന്നുണ്ടെങ്കില്‍, നീ പ്രവൃത്തിയില്‍ വരുത്തുന്നതു സത്യത്തെയാണെങ്കില്‍, നീ നേടുന്നത് നിന്റെ പ്രകൃതത്തിലെ മാറ്റമാണെങ്കില്‍, നീ നടക്കുന്ന പാത ശരിയായതാണ്. നീ തേടുന്നത് ശരീരത്തിനുള്ള അനുഗ്രഹമാണെങ്കില്‍, നീ പ്രയോഗത്തില്‍ വരുത്തുന്നത് നിന്റെ സ്വന്തം ധാരണകളുടെ സത്യമാണെങ്കില്‍, നിന്റെ പ്രകൃതത്തില്‍ മാറ്റമില്ലെങ്കില്‍, ജഡത്തില്‍ നീ ദൈവത്തോട് ഒട്ടും അനുസരണ കാണിക്കുന്നില്ലെങ്കില്‍, നീ ഇപ്പോഴും അവ്യക്തതയിലാണ് ജീവിക്കുന്നതെങ്കില്‍, നിന്റെ പരിശ്രമം ഉറപ്പായും നിന്നെ നരകത്തിലേക്കു നയിക്കും. കാരണം നീ നടക്കുന്ന വഴി പരാജയത്തിന്റെ വഴിയാണ്. നീ പൂര്‍ണനാക്കപ്പെടുമോ ഒഴിവാക്കപ്പെടുമോ എന്നുള്ളത് നിന്റെ സ്വന്തം പരിശ്രമത്തെ ആശ്രയിച്ചിരിക്കുന്നു. എന്നുപറഞ്ഞാല്‍, വിജയവും പരാജയവും മനുഷ്യന്‍ നടക്കുന്ന പാതയെ ആശ്രയിച്ചിരിക്കുന്നു.


ദൈവത്തിന്റെ പ്രവൃത്തിയും മനുഷ്യന്റെ പ്രവൃത്തിയും

മനുഷ്യന്റെ പ്രവൃത്തിയിൽ പരിശുദ്ധാത്മാവിന്റെ പ്രവൃത്തി എത്രമാത്രമാണ്, മനുഷ്യാനുഭവം എത്രമാത്രമാണ്? ആളുകൾക്കിപ്പോഴും ഈ ചോദ്യങ്ങൾ മനസ്സിലാകുന്നില്ലെന്ന് പറയാം, അതിന്റെ കാരണം പരിശുദ്ധാത്മാവിന്റെ പ്രവർത്തനത്തിന്റെ തത്ത്വങ്ങൾ അവർക്ക് മനസ്സിലാകുന്നില്ല എന്നതാണ്. “മനുഷ്യന്റെ പ്രവൃത്തി” എന്ന് ഞാൻ പറയുമ്പോൾ, തീർച്ചയായും, ഞാൻ സൂചിപ്പിക്കുന്നത് പരിശുദ്ധാത്മാവിന്റെ പ്രവൃത്തിയുള്ളവരുടെയോ പരിശുദ്ധാത്മാവിനാൽ ഉപയോഗിക്കപ്പെടുന്നവരുടെയോ പ്രവൃത്തിയെയാണ്. മനുഷ്യന്റെ ഇച്ഛാശക്തിയിൽ നിന്ന് രൂപപ്പെടുന്ന പ്രവൃത്തിയെയല്ല ഞാൻ സൂചിപ്പിക്കുന്നത്. പിന്നെയോ, പരിശുദ്ധാത്മാവിന്റെ പ്രവൃത്തിയുടെ പരിധിയിൽ വരുന്ന അപ്പോസ്തോലരുടെയും ശുശ്രൂഷകരുടെയും സാധാരണക്കാരായ സഹോദരീ സഹോദരന്മാരുടെയും പ്രവൃത്തിയെയാണ്. ഇവിടെ, “മനുഷ്യന്റെ പ്രവൃത്തി” എന്നത്, ജഡം ധരിച്ച ദൈവത്തിന്റെ പ്രവൃത്തിയെ സൂചിപ്പിക്കുന്നില്ല. പിന്നെയോ, പരിശുദ്ധാത്മാവ് മനുഷ്യരിൽ ചെയ്യുന്ന പ്രവൃത്തിയുടെ വ്യാപ്തിയെയും തത്ത്വങ്ങളെയുമാണ് സൂചിപ്പിക്കുന്നത്. ഈ തത്ത്വങ്ങൾ പരിശുദ്ധാത്മാവിന്റെ പ്രവൃത്തിയുടെ തത്ത്വങ്ങളും വ്യാപ്തിയുമായിരിക്കെ, ജഡം ധരിച്ച ദൈവത്തിന്റെ പ്രവൃത്തിയുടെ തത്ത്വങ്ങൾക്കും വ്യാപ്തിക്കും സമാനമല്ല. മനുഷ്യന്റെ പ്രവൃത്തിക്ക് മനുഷ്യന്റെ സത്തയും തത്ത്വങ്ങളും ഉണ്ട്, ദൈവത്തിന്റെ പ്രവൃത്തിക്ക് ദൈവത്തിന്റെ സത്തയും തത്ത്വങ്ങളും ഉണ്ട്.

പരിശുദ്ധാത്മാവിന്റെ ധാരയിലെ പ്രവൃത്തി, അത് ദൈവത്തിന്റെ സ്വന്തം പ്രവൃത്തി ആയിരുന്നാലും, ദൈവം ഉപയോഗിക്കുന്ന ആളുകളുടെ പ്രവൃത്തിയായിരുന്നാലും, പരിശുദ്ധാത്മാവിന്റെ പ്രവൃത്തി തന്നെയാണ്. പരിശുദ്ധാത്മാവെന്നോ, ഏഴിരട്ടി ശക്തിപ്പെടുത്തിയ ആത്മാവെന്നോ വിളിക്കാവുന്ന ആത്മാവാണ് ദൈവത്തിന്റെ സത്ത. ദൈവാത്മാവിനെ വ്യത്യസ്ത കാലഘട്ടങ്ങളിൽ ഇങ്ങനെ വ്യത്യസ്ത പേരുകളിൽ വിളിച്ചിരുന്നെങ്കിലും അവയെല്ലാം ദൈവാത്മാവ് തന്നെയാണ്. അവയുടെ സത്ത ഒന്നുതന്നെയാണ്. അതുകൊണ്ട്, ദൈവത്തിന്റെ പ്രവൃത്തി പരിശുദ്ധാത്മാവിന്റെ പ്രവൃത്തിയാണ്, അതേസമയം, ജഡം ധരിച്ച ദൈവത്തിന്റെ പ്രവൃത്തിയെന്നത് പ്രവർത്തനനിരതമായ പരിശുദ്ധാത്മാവിന്റേതിനേക്കാൾ ഒട്ടും കുറഞ്ഞതല്ല. ഉപയോഗിക്കപ്പെടുന്ന മനുഷ്യരുടെ പ്രവൃത്തിയും പരിശുദ്ധാത്മാവിന്റെ പ്രവൃത്തിയാണ്. എങ്കിലും ദൈവത്തിന്റെ പ്രവൃത്തി പരിശുദ്ധാത്മാവിന്റെ പൂർണമായ പ്രകാശനമാണ്, ഇത് തികഞ്ഞ സത്യമാണ്. എന്നാൽ, ഉപയോഗിക്കപ്പെടുന്ന മനുഷ്യരുടെ പ്രവൃത്തി, മാനുഷികമായ പല കാര്യങ്ങളുമായി ഇടകലർന്നിരിക്കുന്നു, അത് പരിശുദ്ധാത്മാവിന്റെ നേരിട്ടുള്ള പ്രകാശനം പോലുമല്ല, ആ സ്ഥിതിക്ക് അവിടുത്തെ പൂർണ പ്രകാശനമാവില്ലല്ലോ. പരിശുദ്ധാത്മാവിന്റെ പ്രവർത്തനം വൈവിധ്യമാർന്നതാണ്, ഏതെങ്കിലും വ്യവസ്ഥകളാൽ അത് പരിമിതപ്പെടുത്തപ്പെട്ടിട്ടില്ല. പരിശുദ്ധാത്മാവിന്റെ പ്രവർത്തനം വ്യത്യസ്ത ആളുകളിൽ വ്യത്യസ്ത തരത്തിലാണ്; അത് വ്യത്യസ്ത സാരാംശങ്ങളെ പ്രകടിപ്പിക്കുന്നു, യുഗങ്ങൾ തോറും രാജ്യങ്ങൾ തോറും അത് വ്യത്യസ്തമായിരിക്കുന്നു. തീർച്ചയായും, പരിശുദ്ധാത്മാവ് പലതരത്തിലും പല തത്ത്വങ്ങൾ പ്രകാരവും പ്രവർത്തിക്കുന്നുവെങ്കിലും, പ്രവൃത്തി എങ്ങനെയായാലും ഏതുതരം ആളുകളിലായാലും, അതിന്റെ സാരാംശം എല്ലായ്പ്പോഴും വ്യത്യസ്തമാണ്; വ്യത്യസ്ത ആളുകളിൽ ചെയ്യുന്ന പ്രവൃത്തികളിലെല്ലാം അതിന്റെ സാരാംശങ്ങളുണ്ട്, ഒപ്പം അവയ്ക്കെല്ലാം പ്രവൃത്തിക്കു വിധേയമാകുന്നവയുടെ സാരാംശങ്ങളെ പ്രതിനിധീകരിക്കാനും കഴിയുന്നു. കാരണം, പരിശുദ്ധാത്മാവിന്റെ പ്രവർത്തനം, വേണ്ടതായ വ്യാപ്തിയിലും കൃത്യമായ അളവിലുമാണ്. ജഡാരൂപത്തിൽ ചെയ്യുന്ന പ്രവൃത്തിയല്ല മനുഷ്യരിൽ ചെയ്യുന്നത്. പ്രവൃത്തിക്ക് വിധേയനാകുന്ന വ്യക്തിയുടെ കഴിവിനനുസരിച്ചും അത് വ്യത്യസ്തമായിരിക്കുന്നു. അവതാരമെടുത്ത ജഡത്തിൽ ചെയ്യുന്ന പ്രവൃത്തി മനുഷ്യനിൽ ചെയ്യുന്നില്ല, മനുഷ്യരിൽ ചെയ്യുന്നതിന് സമാനമായ പ്രവൃത്തിയല്ല അത്. ചുരുക്കത്തിൽ വ്യത്യസ്ത വസ്തുക്കളിൽ ചെയ്യുന്ന പ്രവൃത്തികൾ ഒരിക്കലും ഒരുപോലെയല്ല, അവിടുത്തെ പ്രവൃത്തിയുടെ തത്ത്വങ്ങൾ, അവിടുന്ന് പ്രവർത്തിക്കുന്ന വ്യത്യസ്ത ആളുകളുടെ അവസ്ഥകൾക്കും സ്വഭാവങ്ങൾക്കും അനുസൃതമായി വ്യത്യസ്തമായിരിക്കുന്നു. പരിശുദ്ധാത്മാവ് വ്യത്യസ്ത ആളുകളിൽ, അവരിൽ അന്തർലീനമായ വിഭവശേഷിയെ അടിസ്ഥാനമാക്കി പ്രവർത്തിക്കുന്നു, ആ ശേഷിയിൽ കവിഞ്ഞൊന്നും ആവശ്യപ്പെടുന്നുമില്ല, അവരുടെ ഉൾക്കരുത്തിനെ കവിയുന്ന പ്രവൃത്തി അവിടുന്ന് അവരുടെമേൽ ചെയ്യുന്നുമില്ല. അതിനാൽ, മനുഷ്യനിലുള്ള പരിശുദ്ധാത്മാവിന്റെ പ്രവൃത്തി അതിന്റെ വിഷയിയുടെ സാരം കാണാൻ ആളുകളെ അനുവദിക്കുന്നു. മനുഷ്യനിൽ അന്തർലീനമായ സാരാംശം മാറുന്നില്ല, അവന്റെ വൈഭവം പരിമിതമാണ്. പരിശുദ്ധാത്മാവ് ആളുകളെ ഉപയോഗിക്കുന്നതും അവരുടെമേൽ പ്രവർത്തിക്കുന്നതും, അവർക്ക് പ്രയോജനം ഉണ്ടാകത്തക്കവണ്ണം, അവരുടെ വൈഭവങ്ങളുടെ പരിധിക്ക് അനുസൃതമായാണ്. പരിശുദ്ധാത്മാവ്, താൻ ഉപയോഗിക്കുന്ന ആളുകളിൽ പ്രവർത്തിക്കുമ്പോൾ അവരിൽ അന്തർലീനമായിരിക്കുന്ന വിഭവശേഷിയും താലന്തുകളും കെട്ടഴിച്ചുവിടപ്പെടുന്നു. അവരുടെ അന്തർലീന വിഭവശേഷി പ്രവൃത്തിയുടെ ആവശ്യത്തിലേക്ക് ചെലുത്തപ്പെടുന്നു. തന്റെ പ്രവൃത്തി ഫലപ്രദമാകുന്നതിന് അവിടുന്ന് മനുഷ്യരുടെ ഈ കഴിവുകളുടെ യോജ്യമായ ഭാഗങ്ങൾ ഉപയോഗിക്കുന്നുവെന്ന് പറയാം. ജഡാവതാരത്തിലെ പ്രവൃത്തിയെ ഇതുമായി താരതമ്യപ്പെടുത്തിയാൽ, അവിടെ പ്രകടമാകുന്നത് മനുഷ്യമനസ്സിന്റെയോ ചിന്തകളുടെയോ കലർപ്പൊട്ടുമില്ലാത്ത ആത്മാവിന്റെ നേരിട്ടുള്ള പ്രവൃത്തിയാണ്; മനുഷ്യന്റെ താലന്തുകൾക്കോ മനുഷ്യന്റെ അനുഭവങ്ങൾക്കോ മനുഷ്യന്റെ നൈസർഗികാവസ്ഥയ്ക്കോ അതിലേക്ക് എത്താൻ കഴിയില്ല. പരിശുദ്ധാത്മാവിന്റെ എണ്ണമറ്റ പ്രവൃത്തികൾ മനുഷ്യന്റെ പ്രയോജനത്തിനും ആത്മീയോന്നതിക്കുമായി ഉദ്ദേശിക്കപ്പെട്ടതാണ്. എന്നിരുന്നാലും ചില ആളുകളെയേ ആത്മീയമായി തികഞ്ഞവരാക്കാൻ കഴിയൂ, മറ്റുള്ളവർക്ക് തികഞ്ഞവരാകുന്നതിനുള്ള അനുയോജ്യസ്ഥിതി ഉണ്ടാവില്ല, അതായത് അവരെ തികഞ്ഞവരാക്കാൻ കഴിയില്ല, രക്ഷിക്കാനും കഴിയില്ല. അവർക്ക് പരിശുദ്ധാത്മാവിന്റെ പ്രവൃത്തി ഉണ്ടായിരുന്നേക്കാമെങ്കിലും അന്തിമമായി അവർ നിഷ്കാസിതരാവും. ഇതിനർഥം, പരിശുദ്ധാത്മാവിന്റെ പ്രവൃത്തി ആളുകൾക്ക് ആത്മീയോന്നതി വരുത്തുന്നതിനാണെങ്കിലും, പരിശുദ്ധാത്മാവിന്റെ പ്രവൃത്തിയുള്ളവരെല്ലാം പൂർണമായി തികഞ്ഞവരാക്കപ്പെടും എന്ന് പറയാൻ കഴിയില്ലെന്നാണ്. കാരണം, പല ആളുകളും തങ്ങളുടെ പരിശ്രമത്തിൽ പിന്തുടരുന്ന പാത, തികഞ്ഞവരാക്കപ്പെടുന്നതിലേക്ക് നയിക്കുന്നതല്ല. അവരിൽ പരിശുദ്ധാത്മാവിന്റെ ഏകപക്ഷീയമായ പ്രവർത്തനം മാത്രമേയുള്ളൂ, ആത്മനിഷ്ഠമായ മനുഷ്യസഹകരണമോ ശരിയായ മനുഷ്യപരിശ്രമമോ ഇല്ല. അങ്ങനെ, ആളുകളിലെ പരിശുദ്ധാത്മാവിന്റെ പ്രവർത്തനം തികഞ്ഞവരാക്കപ്പെടുന്നവർക്ക് മാത്രം പ്രയോജനപ്പെടുന്നതായിത്തീരുന്നു. പരിശുദ്ധാത്മാവിന്റെ പ്രവൃത്തി ആളുകൾക്ക് നേരിട്ട് കാണാൻ കഴിയില്ല, അതിനെ ആളുകൾക്ക് നേരിട്ട് സ്പർശിക്കാനും കഴിയില്ല. പ്രവൃത്തിയുടെ താലന്തുള്ളവർക്ക് മാത്രമേ അതിനെ ആവിഷ്കരിക്കാനാവൂ, പരിശുദ്ധാത്മാവിന്റെ പ്രവൃത്തി അനുഗാമികൾക്ക് നൽകപ്പെടുന്നത്, അവരുടെ ആവിഷ്കാരങ്ങളുടെ രൂപത്തിലാണെന്നാണ് അതിനർഥം.

പരിശുദ്ധാത്മാവിന്റെ പ്രവൃത്തി പലതരം ആളുകളിലൂടെയും പല വ്യത്യസ്ത അവസ്ഥകളിലൂടെയുമാണ് പൂർത്തീകരിക്കപ്പെടുന്നത്. അവതരിച്ച ദൈവത്തിന്റെ പ്രവൃത്തിക്ക് ഒരു യുഗത്തിലെ മുഴുവൻ പ്രവൃത്തികളെയും, ഒരു യുഗം മുഴുവനുമുള്ള ആളുകളുടെ പ്രവേശനത്തെയും പ്രതിനിധീകരിക്കാനാവുമെങ്കിലും, ആളുകളുടെ പ്രവേശനത്തിന്റെ പ്രവൃത്തി അതിന്റെ വിശദാംശങ്ങളിൽ, അവതരിച്ച ദൈവത്താലല്ല, പിന്നെയോ, പരിശുദ്ധാത്മാവിനാൽ ഉപയോഗിക്കപ്പെടുന്ന ആളുകളിലൂടെയാണ് നിർവഹിക്കപ്പെടേണ്ടത്. അതുകൊണ്ട്, ദൈവത്തിന്റെ പ്രവൃത്തി, അഥവാ ദൈവത്തിന്റെ സ്വന്തം ശുശ്രൂഷ, ജഡാവതാരമെടുത്ത ദൈവത്തിന്റെ പ്രവൃത്തിയാണ്, അത് അവിടുത്തേക്കു പകരം മനുഷ്യന് ചെയ്യാനാവില്ല. പരിശുദ്ധാത്മാവിന്റെ പ്രവൃത്തി പൂർത്തിയാകുന്നത് പലതരം ആളുകളിലൂടെയാണ്. ഒരാൾക്കും തനിയെ അത് പൂർണമായി നിർവഹിക്കാനാവില്ല, ഒരാൾക്കും തനിയെ അത് ആവിഷ്കരിക്കാനുമാവില്ല. സഭകളെ നയിക്കുന്നവർക്കും പരിശുദ്ധാത്മാവിന്റെ പ്രവർത്തനത്തെ പൂർണമായി പ്രതിനിധീകരിക്കാൻ കഴിയില്ല; അവർക്ക് ചില നേതൃപരമായ പ്രവൃത്തികൾ മാത്രമേ ചെയ്യാൻ കഴിയൂ. തന്മൂലം, പരിശുദ്ധാത്മാവിന്റെ പ്രവൃത്തിയെ മൂന്ന് ഭാഗങ്ങളായി തിരിക്കാം: ദൈവത്തിന്റെ സ്വന്തം പ്രവൃത്തി, ഉപയോഗിക്കപ്പെടുന്ന ആളുകളുടെ പ്രവൃത്തി, പരിശുദ്ധാത്മാവിന്റെ ധാരയിലുള്ള എല്ലാവരുടെയും മേലുള്ള പ്രവൃത്തി. യുഗത്തെയാകെ നയിക്കുന്നതാണ് ദൈവത്തിന്റെ സ്വന്തം പ്രവൃത്തി; ദൈവം സ്വന്തം പ്രവൃത്തി ചെയ്തതിനുശേഷം, ദൈവത്തെ പിൻപറ്റുന്നവരെയെല്ലാം നയിക്കുന്നതിന് തങ്ങൾ അയക്കപ്പെടുന്നതിലൂടെയോ നിയോഗം ഏറ്റെടുക്കന്നതിലൂടെയോ നിർവഹിക്കപ്പെടുന്നതാണ് ഉപയോഗിക്കപ്പെടുന്നവരുടെ പ്രവൃത്തി, ഇവരാണ് ദൈവത്തിന്റെ പ്രവൃത്തിയുമായി സഹകരിക്കുന്നവർ; പരിശുദ്ധാത്മാവ് തന്റെ ധാരയിലുള്ളവരുടെ മേൽ ചെയ്യുന്ന പ്രവൃത്തി, തന്റെ സ്വന്തം പ്രവൃത്തിയെ മുഴുവൻ നിലനിർത്തുക എന്നതാണ്, അതായത് തന്റെ കാര്യനിർവഹണം മുഴുവനും തന്റെ സാക്ഷ്യവും നിലനിർത്തുകയും, അതേസമയം, തികഞ്ഞവരാക്കാവുന്നവരെ തികഞ്ഞവരാക്കുകയും ചെയ്യുക. ഈ മൂന്നു ഭാഗങ്ങളും ചേർന്നതാണ് പരിശുദ്ധാത്മാവിന്റെ സമ്പൂർണ പ്രവർത്തനം, എന്നാൽ ദൈവം, സ്വയം നിർവഹിക്കുന്ന പ്രവൃത്തിയുടെ അഭാവത്തിൽ കാര്യനിർവഹണ പ്രവർത്തനം പൂർണമായി നിശ്ചലമാകും. ദൈവം, സ്വയം നിർവഹിക്കുന്ന പ്രവൃത്തിയിൽ എല്ലാ മനുഷ്യരുടെയും പ്രവൃത്തി ഉൾപ്പെടുന്നു, അത് യുഗത്തിന്റെ ആകെ പ്രവൃത്തിയേയും പ്രതിനിധീകരിക്കുന്നു. അതിനർഥം, ദൈവത്തിന്റെ സ്വന്തം പ്രവൃത്തി പരിശുദ്ധാത്മാവിന്റെ പ്രവർത്തനത്തിന്റെ എല്ലാ ചലനാത്മകതയെയും ഗതിയെയും പ്രതിനിധീകരിക്കുന്നു എന്നാണ്. അതേസമയം, അപ്പോസ്തോലന്മാരുടെ പ്രവൃത്തികൾ ദൈവത്തിന്റെ സ്വന്തം പ്രവൃത്തിയെത്തുടർന്നും അതിൽനിന്നുമാണ് വരുന്നത്, അത് യുഗത്തെ നയിക്കുന്നില്ല, ഒരു പൂർണ യുഗത്തിലെ പരിശുദ്ധാത്മാവിന്റെ പ്രവൃത്തിയുടെ പ്രവണതകളെ പ്രതിനിധീകരിക്കുന്നുമില്ല. അവർ, മനുഷ്യർ ചെയ്യേണ്ട പ്രവൃത്തികൾ ചെയ്യുന്നതേയുള്ളൂ, അതിന് കാര്യനിർവഹണ പ്രവർത്തനവുമായി ഒരു ബന്ധവുമില്ല. ദൈവം സ്വയം നിർവഹിക്കുന്ന പ്രവൃത്തി കാര്യനിർവഹണ പ്രവർത്തനങ്ങളിൽപ്പെട്ട ഒരു പദ്ധതിയാണ്. മനുഷ്യന്റെ പ്രവൃത്തിയോ, ഉപയോഗിക്കപ്പെടുന്ന ആളുകൾ പൂർത്തീകരിക്കേണ്ട കടമ മാത്രമാണ്, കാര്യനിർവഹണ പ്രവർത്തനവുമായി അതിനു ബന്ധമില്ല. അവ രണ്ടും പരിശുദ്ധാത്മാവിന്റെ പ്രവൃത്തിയാണെന്ന വസ്തുത നിലനിൽക്കത്തന്നെ, പ്രവൃത്തിയുടെ തന്മയിലും പ്രതിനിധാനത്തിലുമുള്ള വ്യത്യാസങ്ങൾ കാരണം, ദൈവത്തിന്റെ സ്വന്തം പ്രവൃത്തിയും മനുഷ്യന്റെ പ്രവൃത്തിയും തമ്മിൽ വ്യക്തവും സാരവുമായ വ്യത്യാസങ്ങളുണ്ട്. മാത്രമല്ല, പരിശുദ്ധാത്മാവ് ചെയ്യുന്ന പ്രവൃത്തിയുടെ സാദ്ധ്യത വ്യത്യസ്ത തന്മകളുള്ള വസ്തുക്കളിൽ വ്യത്യസ്തമാണ്. പരിശുദ്ധാത്മാവിന്റെ പ്രവർത്തനത്തിന്റെ തത്ത്വങ്ങളും സാദ്ധ്യതയും ഇവയാണ്.

മനുഷ്യന്റെ പ്രവൃത്തി അവന്റെ അനുഭവത്തെയും മാനുഷികതയേയും സൂചിപ്പിക്കുന്നു. മനുഷ്യൻ നൽകുന്ന കാര്യങ്ങളും അവൻ ചെയ്യുന്ന പ്രവൃത്തിയും അവനെ പ്രതിനിധീകരിക്കുന്നു. മനുഷ്യന്റെ ഉൾക്കാഴ്ചയും ന്യായവാദവും യുക്തിയും അവന്റെ സമ്പന്നമായ ഭാവനയും എല്ലാം മനുഷ്യന്റെ പ്രവൃത്തികളിൽ ഉൾപ്പെടുന്നു. മനുഷ്യന്റെ അനുഭവത്തിന് പ്രത്യേകിച്ചും അവന്റെ പ്രവൃത്തിയെ സൂചിപ്പിക്കാൻ കഴിയും, ഒരു വ്യക്തിയുടെ അനുഭവങ്ങൾ അവന്റെ പ്രവൃത്തിയുടെ ഘടകങ്ങളായി മാറുന്നു. മനുഷ്യന്റെ പ്രവൃത്തിക്ക് അവന്റെ അനുഭവത്തെ പ്രകടിപ്പിക്കാൻ കഴിയും. ചില ആളുകൾക്ക് നിഷേധാത്മക അനുഭവങ്ങൾ ഉള്ളപ്പോൾ അവരുടെ കൂട്ടായ്മയിലെ ഭാഷ ഏറിയകൂറും നിഷേധാത്മക ഘടകങ്ങൾ ഉൾക്കൊള്ളുന്നതായിരിക്കും. ഒരു വേള, അവരുടെ അനുഭവം ക്രിയാത്മകമാണെങ്കിൽ, വിശേഷിച്ചും അവർക്ക് ക്രിയാത്മക വശങ്ങളിലൂടെ ചരിക്കുവാനുള്ള ഒരു പാത ഉള്ളിലുണ്ടെങ്കിൽ, അവരുടെ കൂട്ടായ്മ വളരെ പ്രോത്സാഹജനകമായിരിക്കും, ആളുകൾക്ക് അവരിൽ നിന്ന് നല്ല വിഭവങ്ങൾ നേടാനാവും. ഒരു ശുശ്രൂഷകൻ കുറേക്കാലത്തേക്ക് നിഷേധാത്മക ഭാവം കൈക്കൊള്ളുകയാണെങ്കിൽ, അയാളുടെ കൂട്ടായ്മ എല്ലായ്പ്പോഴും നിഷേധാത്മക ഘടകങ്ങൾ ഉൾക്കൊള്ളും. ഇത്തരത്തിലുള്ള കൂട്ടായ്മ നിരാശാജനകമാണ്, മറ്റുള്ളവർ അയാളുടെ കൂട്ടായ്മയ്ക്ക് ശേഷം തങ്ങളറിയാതെ വിഷാദത്തിലാകും. അനുയായികളുടെ അവസ്ഥ നേതാവിന്റെ അവസ്ഥയ്ക്കൊപ്പിച്ച് മാറുന്നു. ഒരു ശുശ്രൂഷകൻ ആന്തരികമായി എങ്ങനെയാണോ, അതു തന്നെയാണ് അയാൾ പ്രകടമാക്കുക, പരിശുദ്ധാത്മാവിന്റെ പ്രവർത്തനം മിക്കപ്പോഴും മനുഷ്യന്റെ അവസ്ഥയ്ക്കനുസരിച്ച് മാറുന്നു. അവിടുന്ന്, ആളുകളുടെ അനുഭവത്തിനനുസരിച്ച് പ്രവർത്തിക്കുന്നു, അവരെ നിർബന്ധിക്കുന്നില്ല, പക്ഷേ, ആളുകളുടെ അനുഭവത്തിന്റെ സാധാരണമായ ഗതിക്ക് അനുസൃതമായി അവരിൽ നിന്നു ചിലത് ആവശ്യപ്പെടുന്നു. അതായത്, മനുഷ്യന്റെ കൂട്ടായ്മ ദൈവവചനത്തിൽ നിന്ന് വ്യത്യസ്തമാണ്. ആളുകൾ കൂട്ടായ്മയിൽ പകരുന്നതൊക്കെ ദ്യോതിപ്പിക്കുന്നത് അവരുടെ വ്യക്തിപരമായ ഉൾക്കാഴ്ചകളെയും അനുഭവങ്ങളെയുമാണ്, ദൈവത്തിന്റെ പ്രവൃത്തിയുടെ അടിസ്ഥാനത്തിൽ അവർ തങ്ങളുടെ ഉൾക്കാഴ്ചകളും അനുഭവങ്ങളും പ്രകടിപ്പിക്കുന്നു. ദൈവം പ്രവർത്തിക്കുകയോ സംസാരിക്കുകയോ ചെയ്തു കഴിഞ്ഞാൽ, അതിൽ തങ്ങൾക്ക് പ്രയോഗത്തിൽ വരുത്താനുള്ളത് എന്താണ്, അല്ലെങ്കിൽ പ്രവേശിക്കേണ്ടത് എവിടെ, എന്ന് കണ്ടെത്തുകയും, അത് അനുഗാമികൾക്ക് കൈമാറുകയും ചെയ്യുക എന്നതാണ് അവരുടെ ഉത്തരവാദിത്വം. അതുകൊണ്ട് മനുഷ്യന്റെ പ്രവൃത്തി പ്രതിനിധീകരിക്കുന്നത് അവന്റെ പ്രവേശനത്തെയും പ്രയോഗത്തെയുമാണ്. തീർച്ചയായും, അത്തരം പ്രവൃത്തി മനുഷ്യപാഠങ്ങളും അനുഭവങ്ങളും അല്ലെങ്കിൽ ചില മനുഷ്യചിന്തകളും കൂടിക്കലർന്നതാണ്. പക്ഷേ, പരിശുദ്ധാത്മാവ് പ്രവർത്തിക്കുമ്പോൾ, അത് മനുഷ്യനുമേലായാലും അവതരിച്ച ദൈവത്തിലായാലും, അതിന് വിധേയരാകുന്ന ശുശ്രൂഷകർ അവർ എന്താണെന്നത് എല്ലായ്പ്പോഴും പ്രകടിപ്പിക്കും. പരിശുദ്ധാത്മാവാണ് പ്രവർത്തിക്കുന്നതെങ്കിലും, പ്രവൃത്തി അടിസ്ഥാനപ്പെട്ടിരിക്കുന്നത് മനുഷ്യൻ സാരാംശത്തിൽ എന്താണ് എന്നതിലാണ്, കാരണം, അടിസ്ഥാനമില്ലാതെ പരിശുദ്ധാത്മാവ് പ്രവർത്തിക്കുന്നില്ല. മറ്റൊരു വിധത്തിൽ പറഞ്ഞാൽ, ശൂന്യതയിൽ നിന്നല്ല പ്രവൃത്തി ഉണ്ടാവുന്നത്, മറിച്ച്, നിലനിൽക്കുന്ന സാഹചര്യങ്ങളോടും യഥാർഥ അവസ്ഥകളോടും പൊരുത്തപ്പെട്ടാണ് എല്ലായ്പ്പോഴും നിർവഹിക്കപ്പെടുന്നത്. ഈ രീതിയിൽ മാത്രമേ മനുഷ്യന്റെ സ്വഭാവം രൂപാന്തരപ്പെടുത്താനും അവന്റെ പഴയ സങ്കല്പങ്ങളും പഴയ ചിന്തകളും മാറ്റാനും കഴിയൂ. മനുഷ്യൻ പ്രകടിപ്പിക്കുന്നത് അവൻ കാണുന്നതും അനുഭവിക്കുന്നതും അവന് സങ്കല്പിക്കാൻ കഴിയുന്നതുമാണ്, അത്, തത്ത്വോപദേശമോ കാഴ്ചപ്പാടുകളോ ആയാൽ പോലും മനുഷ്യചിന്തയിലൂടെ ആർജിക്കാനാവും. മനുഷ്യന്റെ പ്രവൃത്തിക്ക്, അതിന്റെ വലുപ്പം എത്രയായാലും, മനുഷ്യാനുഭവത്തിന്റെ വ്യാപ്തിയേയോ മനുഷ്യൻ കാണുന്നതിനെയോ മനുഷ്യന് സങ്കല്പിക്കാനും ഉൾക്കൊള്ളാനും കഴിയുന്നതിനെയോ മറികടക്കാനാവില്ല. ദൈവം പ്രകടിപ്പിക്കുന്നതെല്ലാം താൻ ആയിരിക്കുന്നത് തന്നെയാണ്, ഇത് മനുഷ്യന് നേടാനാവില്ല—അതായത്, മനുഷ്യചിന്തയുടെ പരിധിക്കപ്പുറമാണത്. മനുഷ്യരാശിയെ ആകെ നയിക്കാനുള്ള തന്റെ പ്രവൃത്തിയെ അവിടുന്ന് പ്രകടിപ്പിക്കുന്നു, അതിന് മനുഷ്യാനുഭവത്തിന്റെ വിശദാംശങ്ങളുമായി ബന്ധമില്ല, മറിച്ച് തന്റെ സ്വന്തം കാര്യനിർവഹണവുമായി ബന്ധപ്പെട്ടതാണത്. മനുഷ്യൻ പ്രകടിപ്പിക്കുന്നത് അവന്റെ അനുഭവമാണ്, ദൈവം പ്രകടിപ്പിക്കുന്നതോ, മനുഷ്യന്റെ പരിധിക്കപ്പുറം, തന്നിൽ അന്തർലീനമായിരിക്കുന്ന ഉണ്മയും. ദൈവം തന്റെ ഉണ്മ പ്രകടിപ്പിക്കുന്നതിൽ നിന്ന് മനുഷ്യൻ നേടിയ ഉൾക്കാഴ്ചയും അറിവുമാണ് മനുഷ്യന്റെ അനുഭവം. ഇത്തരം ഉൾക്കാഴ്ചയെയും അറിവിനെയും മനുഷ്യന്റെ ഉണ്മ എന്ന് വിളിക്കുന്നു, അവയുടെ ആവിഷ്കാരത്തിന്റെ അടിസ്ഥാനം മനുഷ്യന്റെ അന്തർലീന സ്വഭാവവും വൈഭവവുമാണ്—അതുകൊണ്ടാണ് അവയെ മനുഷ്യന്റെ ഉണ്മ എന്നു വിളിക്കുന്നത്. താൻ അനുഭവിക്കുന്നതും കാണുന്നതും കൂട്ടായ്മയിൽ പകരാൻ മനുഷ്യന് കഴിയും. തങ്ങൾ അനുഭവിക്കാത്തതോ കാണാത്തതോ തങ്ങളുടെ ചിന്തയ്ക്ക് എത്തിപ്പിടിക്കാൻ ആവാത്തതോ ആയതൊന്നും കൂട്ടായ്മയിൽ പങ്കിടാൻ ആർക്കും കഴിയില്ല, അവ അവരുടെ ഉള്ളിലുള്ള കാര്യങ്ങളല്ലല്ലോ. മനുഷ്യൻ പ്രകടിപ്പിക്കുന്നത് അവന്റെ അനുഭവത്തിൽ നിന്നല്ലെങ്കിൽ, അത് അവന്റെ ഭാവനയോ, തത്ത്വോപദേശമോ ആണ്. ലളിതമായി പറഞ്ഞാൽ, ആ വാക്കുകളിൽ യാഥാർഥ്യമില്ല. നീ ഒരിക്കലും സമൂഹത്തിലെ കാര്യങ്ങളുമായി ബന്ധപ്പെടുന്നില്ലെങ്കിൽ‌, നിന‌ക്ക് സമൂഹത്തിലെ സങ്കീർ‌ണ ബന്ധങ്ങളെ വ്യക്തമായി കൂട്ടായ്മാധ്യാനം ചെയ്യാൻ‌ കഴിയില്ല. നിനക്ക് കുടുംബമില്ലെങ്കിൽ, മറ്റുള്ളവർ കുടുംബ പ്രശ്‌നങ്ങളെക്കുറിച്ച് സംസാരിക്കുമ്പോൾ, അവർ പറയുന്നതിലേറെയും നിനക്ക് മനസ്സിലാകില്ല. അതിനാൽ, മനുഷ്യൻ കൂട്ടായ്മയിൽ പകരുന്നതും അവൻ ചെയ്യുന്ന പ്രവൃത്തിയും അവന്റെ ആന്തരിക ഉണ്മയെ പ്രതിനിധീകരിക്കുന്നു. ശാസനയെയും ന്യായവിധിയെയും കുറിച്ചുള്ള തന്റെ അറിവ് ആരെങ്കിലും കൂട്ടായ്മയിൽ പകരുന്നുവെന്ന് കരുതൂ, നിനക്കതിൽ യാതൊരു അനുഭവ പരിചയവുമില്ലെങ്കിൽ, നീ അയാളുടെ അറിവിനെ നിഷേധിക്കാൻ ധൈര്യപ്പെടില്ല, നൂറു ശതമാനം ഉറപ്പോടെ അത് വിശ്വസിക്കാൻ അത്ര പോലും ധൈര്യപ്പെടില്ല. അതിന്റെ കാരണം, ആ കൂട്ടായ്മയിൽ പകരപ്പെട്ടത് നീ ഒരിക്കലും അനുഭവിച്ചിട്ടില്ലാത്തതും നീ അറിയാത്തതും നിന്റെ മനസ്സിന് സങ്കല്പിക്കാൻ‌ കഴിയാത്തതുമാണ് എന്നതാണ്. അവരുടെ അറിവിൽ നിന്ന് നിനക്ക് എടുക്കാനാകുന്നത് ഭാവിയിൽ ശിക്ഷയ്ക്കും ന്യായവിധിക്കും വിധേയമാകാനുള്ള ഒരു പാതയാണ്. എന്നാൽ, ഈ പാത തത്ത്വോപദേശപരമായ അറിവുകളുടേതായിരിക്കാം; അതിന് നിന്റെ സ്വന്തം ധാരണയുടെ പകരമാവാൻ കഴിയില്ല, നിന്റെ അനുഭവത്തിന് പകരമാവാൻ തീരെയും കഴിയില്ല. ഒരുപക്ഷേ, അവർ പറയുന്നത് തികച്ചും ശരിയാണെന്ന് നീ കരുതിയേക്കാം, പക്ഷേ, നിന്റെ സ്വന്തം അനുഭവത്തിൽ നിന്നു തന്നെ അത് പല വിധത്തിലും അപ്രായോഗികമാണെന്ന് നിനക്കു മനസ്സിലാവും. നീ കേൾക്കുന്നവയിൽ ചിലത് പൂർണമായി അപ്രായോഗികമാണെന്ന് ചിലപ്പോൾ നിനക്ക് തോന്നിയേക്കാം; അതേപ്പറ്റി ചില ധാരണകൾ നീ അപ്പോൾ വെച്ചുപുലർത്തിയേക്കാം, എന്നാൽ, നീ അത് അംഗീകരിച്ചാൽ തന്നെ, വിമുഖതയോടെ മാത്രമായിരിക്കും അംഗീകരിക്കുക. പക്ഷേ, നിന്റെ സ്വന്തം അനുഭവത്തിൽ, നിന്റെ സങ്കല്പങ്ങളുടെ അടിസ്ഥാനമായ അറിവ് നിന്റെ പ്രയോഗശൈലിയായി മാറും. പ്രയോഗിക്കുന്തോറും, കേട്ട വാക്കുകളുടെ ശരിയായ മൂല്യവും അർഥവും നീ കൂടുതലായി ഗ്രഹിക്കും. നിനക്ക് സ്വന്തമായി അനുഭവം ഉണ്ടായാൽ, അതിനുശേഷം ആ അനുഭവിച്ച കാര്യത്തെപ്പറ്റി ഉണ്ടായിരിക്കേണ്ട അറിവിനെപ്പറ്റി നിനക്ക് സംസാരിക്കാൻ കഴിയും. കൂടാതെ യഥാർഥവും പ്രായോഗികമായ അറിവുള്ളവരും, തത്ത്വോപദേശങ്ങളെ അടിസ്ഥാനമാക്കിയതും വില കെട്ടതുമായ അറിവുള്ളവരും തമ്മിലുള്ള വ്യത്യാസം തിരിച്ചറിയാനും നിനക്ക് കഴിയും. അതിനാൽ, നീ പ്രസംഗിക്കുന്ന അറിവ് സത്യവുമായി യോജിക്കുന്നുണ്ടോ എന്നത് പ്രധാനമായും നിനക്ക് അതിന്റെ പ്രായോഗിക അനുഭവം ഉണ്ടോ എന്നതിനെ ആശ്രയിച്ചിരിക്കുന്നു. എവിടെയൊക്കെ നിന്റെ അനുഭവങ്ങളിൽ സത്യമുണ്ടോ, അവിടെയൊക്കെ നിന്റെ അറിവ് പ്രായോഗികവും മൂല്യവത്തുമായിരിക്കും. നിന്റെ അനുഭവത്തിലൂടെ നിനക്ക് വിവേചനബുദ്ധിയും ഉൾക്കാഴ്ചയും നേടാനും, അറിവ് ആഴമുള്ളതാക്കാനും, നിന്റെ നടപ്പ് എങ്ങനെയായിരിക്കണം എന്നതിനെപ്പറ്റിയുള്ള വിവേകവും സാമാന്യബുദ്ധിയും വർധിപ്പിക്കാനും കഴിയും. സത്യം നേടിയിട്ടില്ലാത്ത ആളുകൾ പ്രകടിപ്പിക്കുന്ന അറിവ്, അത് എത്ര ഉയർന്നതായാലും കേവലം തത്ത്വോപദേശമാണ്. അത്തരമൊരു വ്യക്തി ജഡികമായ കാര്യങ്ങളിൽ വളരെ ബുദ്ധിമാനായിരിക്കാം, എന്നാൽ, ആത്മീയ കാര്യങ്ങളെ വിവേചിക്കാൻ കഴിവുണ്ടാവില്ല. അത്തരം ആളുകൾക്ക് ആത്മീയ കാര്യങ്ങളിൽ യാതൊരു അനുഭവപരിചയവും ഇല്ലാത്തതിനാലാണിത്. ആത്മീയ കാര്യങ്ങളിൽ പ്രബുദ്ധരല്ലാത്തവരും ആത്മീയ കാര്യങ്ങൾ മനസ്സിലാകാത്തവരുമാണ് ഇവർ. ഏതുതരത്തിലുള്ള അറിവ് നീ പ്രകടിപ്പിച്ചാലും, അത് നിന്റെ ഉണ്മയായിരിക്കുന്നിടത്തോളം കാലം, ആ അറിവ് നിന്റെ വ്യക്തിപരമായ അനുഭവമായിരിക്കും, അതാണ് നിന്റെ യഥാർഥമായ അറിവ്. തത്ത്വോപദേശം മാത്രം പറയുന്ന ആളുകൾ—യാഥാർഥ്യമോ സത്യമോ നേടിയിട്ടില്ലാത്തവർ—ചർച്ച ചെയ്യുന്നത് അവരുടെ ഉണ്മയാണെന്നും പറയാം, കാരണം, ആഴമായ ധ്യാനത്തിലൂടെ മാത്രമാണല്ലോ അവരും തങ്ങളുടെ തത്ത്വ പ്രമാണത്തിൽ എത്തിച്ചേർന്നത്, അത് അവരുടെ ആഴമായ പരിചിന്തനത്തിന്റെ ഫലമാണ്. എങ്കിലും, അത് തത്ത്വോപദേശം മാത്രമാണ്, വെറും ഭാവന! എല്ലാത്തരം ആളുകളുടെയും അനുഭവങ്ങൾ അവരുടെ ഉള്ളിലുള്ളവയെ പ്രതിനിധീകരിക്കുന്നു. ആത്മീയ അനുഭവമില്ലാത്ത ആർക്കും സത്യത്തെപ്പറ്റിയുള്ള അറിവിനെക്കുറിച്ചോ വിവിധ ആത്മീയ കാര്യങ്ങളെപ്പറ്റിയുള്ള ശരിയായ അറിവിനെക്കുറിച്ചോ സംസാരിക്കാൻ കഴിയില്ല. മനുഷ്യൻ പ്രകടിപ്പിക്കുന്നത് അവൻ എന്താണ് എന്നതാണ്—ഇത് തീർച്ചയാണ്. ആത്മീയ കാര്യങ്ങളെക്കുറിച്ചുള്ള അറിവും സത്യത്തെക്കുറിച്ചുള്ള അറിവും നേടാൻ ഒരാൾ ആഗ്രഹിക്കുന്നുവെങ്കിൽ, അയാൾക്ക് യഥാർഥ അനുഭവം ഉണ്ടായിരിക്കണം. മനുഷ്യജീവിതത്തിലെ സാമാന്യബുദ്ധിയെക്കുറിച്ച് നിനക്ക് വ്യക്തമായി സംസാരിക്കാൻ കഴിയുന്നില്ലെങ്കിൽ, ആത്മീയ കാര്യങ്ങളെക്കുറിച്ച് എത്രമാത്രം സംസാരിക്കാൻ നിനക്കു കഴിയും? സഭകളെ നയിക്കാനും ആളുകൾക്ക് ജീവൻ നൽകാനും ജനങ്ങൾക്ക് അപ്പോസ്തോലരാകാനും കഴിയുന്നവർക്ക് യഥാർഥ അനുഭവപരിചയം ഉണ്ടായിരിക്കണം; അവർക്ക് ആത്മീയ കാര്യങ്ങളെക്കുറിച്ച് ശരിയായ ധാരണയും സത്യത്തെക്കുറിച്ച് കൃത്യമായ മതിപ്പും അനുഭവവും ഉണ്ടായിരിക്കണം. അത്തരം ആളുകൾ മാത്രമാണ് സഭകളെ നയിക്കുന്ന ശുശ്രൂഷക്കാരും അപ്പോസ്തോലരുമാകാൻ യോഗ്യതയുള്ളവർ. അല്ലാത്തപക്ഷം അവർക്ക് അനുഗമിക്കാൻ മാത്രമേ കഴിയൂ, നയിക്കാൻ കഴിയില്ല, ആളുകൾക്ക് ജീവൻ പകരാൻ കഴിയുന്ന അപ്പോസ്തോലരാവാൻ ഒട്ടും കഴിയില്ല. കാരണം, അപ്പോസ്തോലരുടെ ചുമതല ധൃതികൂട്ടുകയോ പൊരുതുകയോ അല്ല, പിന്നെയോ, ജീവനെ ശുശ്രൂഷിക്കുന്ന പ്രവർത്തനത്തിൽ ഏർപ്പെടുകയും മറ്റുള്ളവരെ അവരുടെ സഹജഭാവം രൂപാന്തരപ്പെടുത്തുന്നതിലേക്ക് നയിക്കുകയുമാണ്. ഈ പ്രവർത്തനം നിർവഹിക്കുന്നവർ ഒരു വലിയ ഉത്തരവാദിത്വം വഹിക്കാൻ നിയോഗിക്കപ്പെട്ടിരിക്കുന്നു, കേവലം ഏതൊരാൾക്കും നിർവഹിക്കാവുന്നതല്ല അത്. ജീവൻ എന്താണോ, അത് ഉണ്മയായി ഉള്ളവർക്ക് മാത്രമേ ഈ പ്രവൃത്തി നിറവേറ്റാൻ കഴിയൂ. അതായത്, സത്യത്തിന്റെ അനുഭവമുള്ളവർക്കു മാത്രം. ത്യജിക്കാനോ, ധൃതിപ്പെടാനോ, സ്വയം വിട്ടു കൊടുക്കാനോ മനസ്സുള്ളതുകൊണ്ട് മാത്രം ആർക്കും നിറവേറ്റാനാകുന്നതല്ല അത്. സത്യത്തിന്റെ അനുഭവമില്ലാത്തവർക്ക്, വെട്ടിയൊരുക്കപ്പെടാത്തവർക്ക്, അഥവാ വിധിക്കപ്പെട്ടിട്ടില്ലാത്തവർക്ക് ഇത്തരം പ്രവൃത്തി ചെയ്യാനാവില്ല. ഒരു അനുഭവവുമില്ലാത്ത ആളുകൾക്ക്, അഥവാ യാഥാർഥ്യമില്ലാത്ത ആളുകൾക്ക്, യാഥാർഥ്യം വ്യക്തമായി കാണാൻ കഴിയില്ല, കാരണം, അവർക്ക് ഇത്തരത്തിലുള്ള ഉണ്മ ഇല്ല. അതിനാൽ, ഇത്തരത്തിലുള്ള വ്യക്തികൾക്ക് നേതൃത്വപരമായ പ്രവർത്തനങ്ങൾ ചെയ്യാൻ കഴിയില്ലെന്നു മാത്രമല്ല, സത്യമില്ലാതെ വളരെക്കാലം തുടരുകയാണെങ്കിൽ, അവർ നിഷ്കാസനത്തിന് വിധേയരാവുകയും ചെയ്യും. നീ പ്രകടിപ്പിക്കുന്ന ഉൾക്കാഴ്ചയ്ക്കും, ജീവിതത്തിൽ നീ അനുഭവിച്ച യാതനകൾക്കും, നീ ശാസനയ്ക്ക് വിധേയനായ സംഗതികൾക്കും, നീ വിധിക്കപ്പെട്ട പ്രശ്നങ്ങൾക്കും തെളിവായി നിൽക്കാനാവും. പരിശോധനകളെ സംബന്ധിച്ചും ഇത് ശരിയാണ്: ഒരാൾ സ്ഫുടം ചെയ്യപ്പെടുന്നിടത്ത്, ബലഹീലനനാവുന്നിടത്ത്, അവിടെയൊക്കെയാണ് ഒരാൾ അനുഭവവും പാതയും കണ്ടെത്തുന്നത്. ഉദാഹരണത്തിന്, ആരെങ്കിലും ദാമ്പത്യത്തിൽ നിരാശ അനുഭവിക്കുന്നുണ്ടെങ്കിൽ അയാൾ ഇങ്ങനെ കൂട്ടായ്മ ചെയ്യും “ദൈവമേ നന്ദി, ദൈവമേ സ്തുതി. ദൈവത്തിന്റെ ഹൃദയാഭിലാഷം പൂർത്തീകരിച്ച് ഞാനെന്റെ ജീവിതം പൂർണമായി സമർപ്പിക്കണം, എന്റെ വിവാഹത്തെ പൂർണമായി ദൈവകരങ്ങളിൽ വയ്ക്കണം. എന്റെ ജീവിതം മുഴുവൻ ദൈവത്തിനായി നൽകാൻ ഞാൻ തയ്യാറാണ്.” മനുഷ്യന്റെ ഉള്ളിലെ സകല കാര്യങ്ങൾക്കും അവൻ എന്താണെന്നത് കൂട്ടായ്മയിലൂടെ പ്രകടിപ്പിക്കാൻ കഴിയും. ഒരു വ്യക്തിയുടെ സംഭാഷണത്തിന്റെ വേഗം, അവർ ഒച്ചയുയർത്തിയാണോ ഒച്ച താഴ്ത്തിയാണോ സംസാരിക്കുന്നത്—ഇത്തരം കാര്യങ്ങൾ അനുഭവപരമായ കാര്യങ്ങളല്ല, അവർക്കുള്ളതും അവർ ആയതുമായതിനെ പ്രതിനിധീകരിക്കാൻ അവയ്ക്ക് കഴിയില്ല. ഒരു വ്യക്തിയുടെ സ്വഭാവം നല്ലതാണോ ചീത്തയാണോ, അല്ലെങ്കിൽ അവരുടെ പ്രകൃതം നല്ലതാണോ ചീത്തയാണോ എന്ന് മാത്രമേ ഈ കാര്യങ്ങൾക്ക് പറയാൻ കഴിയൂ, എന്നാൽ, അവർക്ക് അനുഭവമുണ്ടോ എന്നതുമായി അവയെ തുലനം ചെയ്യാനാവില്ല. സംഭാഷണത്തിൽ സ്വയം ആവിഷ്കരിക്കാനുള്ള കഴിവ്, സംഭാഷണത്തിലെ വൈദഗ്ധ്യവും ചടുലതയും, ഇതൊക്കെ പ്രയോഗത്തിലൂടെ ആർജിക്കാവുന്നവയാണ്, അവയ്ക്കൊന്നും ഒരാളുടെ അനുഭവത്തിന് പകരമാവാൻ ആവില്ല. നീ നിന്റെ വ്യക്തിപരമായ അനുഭവത്തെപ്പറ്റി പറയുമ്പോൾ കൂട്ടായ്മയിൽ പങ്കുവയ്ക്കുന്നത്, നീ പ്രധാനമായി കരുതുന്നതും നിന്റെ ഉള്ളിലുള്ള സകല കാര്യങ്ങളുമാണ്. എന്റെ സംഭാഷണം എന്റെ ഉണ്മയെ പ്രതിനിധീകരിക്കുന്നു, പക്ഷേ, ഞാൻ പറയുന്നത് മനുഷ്യന് അപ്രാപ്യമാണ്. ഞാൻ പറയുന്നത് മനുഷ്യൻ അനുഭവിക്കുന്നതല്ല, അത് മനുഷ്യന് കാണാൻ കഴിയുന്നതല്ല; സ്പർശിക്കാൻ കഴിയുന്നതുമല്ല, പിന്നയോ, അത് ഞാൻ തന്നെയാണ്. ഞാൻ കൂട്ടായ്മ ചെയ്ത് പകരുന്നത് ഞാൻ അനുഭവിച്ചതാണെന്ന് ചിലർ സമ്മതിക്കുന്നു, പക്ഷേ, അത് ആത്മാവിന്റെ നേരിട്ടുള്ള ആവിഷ്കാരമാണെന്ന് അവർ തിരിച്ചറിയുന്നില്ല. തീർച്ചയായും, ഞാൻ പറയുന്നത് ഞാൻ അനുഭവിച്ചതാണ്. ആറായിരം വർഷമായി കാര്യനിർവഹണ പ്രവൃത്തികൾ ചെയ്യുന്നത് ഞാനാണ്. മനുഷ്യരാശിയുടെ സൃഷ്ടിയുടെ ആരംഭം മുതൽ ഇന്നുവരെയുള്ളത് എല്ലാം ഞാൻ അനുഭവിച്ചിട്ടുണ്ട്; എനിക്ക് എങ്ങനെ അത് ചർച്ച ചെയ്യാൻ കഴിയാതിരിക്കും? മനുഷ്യന്റെ സ്വഭാവത്തെക്കുറിച്ച് പറയുമ്പോൾ, ഞാനത് വ്യക്തമായി കണ്ടിട്ടുള്ളതാണ്; ഞാനത് പണ്ടേ നിരീക്ഷിച്ചിട്ടുണ്ട്. എനിക്ക് ഇതേപ്പറ്റി വ്യക്തമായി സംസാരിക്കാൻ എങ്ങനെ കഴിയാതിരിക്കും? മനുഷ്യന്റെ സാരാംശം ഞാൻ വ്യക്തമായി കണ്ടതിനാൽ, മനുഷ്യനെ ശാസിക്കാനും വിധിക്കാനും ഞാൻ യോഗ്യനാണ്, കാരണം മനുഷ്യരെല്ലാം എന്നിൽ നിന്നാണ് വന്നത്, സാത്താനാൽ അവര്‍ ദുഷിപ്പിക്കപ്പെട്ടുവെന്നേയുള്ളൂ. തീർച്ചയായും, ഞാൻ ചെയ്ത പ്രവൃത്തി വിലയിരുത്താനും ഞാൻ യോഗ്യനാണ്. ഈ പ്രവൃത്തി എന്റെ ജഡശരീരം കൊണ്ട് ചെയ്തിട്ടില്ലെങ്കിലും, അത് ആത്മാവിന്റെ നേരിട്ടുള്ള ആവിഷ്കാരമാണ്, ഇതാണ് എനിക്കുള്ളതും ഞാൻ എന്താണ് എന്നതും. അതിനാൽ, അത് പ്രകടിപ്പിക്കാനും ഞാൻ ചെയ്യേണ്ടതായ പ്രവൃത്തി ചെയ്യാനും ഞാൻ യോഗ്യനാണ്. ആളുകൾ പറയുന്നത് അവർ അനുഭവിച്ചതാണ്. അതാണ് അവർ കണ്ടതും അവരുടെ മനസ്സിന് എത്താൻ കഴിയുന്നതും അവരുടെ ഇന്ദ്രിയങ്ങൾക്ക് തിരിച്ചറിയാൻ കഴിയുന്നതും. അതാണ് അവർക്ക് കൂട്ടായ്മയിൽ പകരാൻ കഴിയുന്നത്. ജഡരൂപമെടുത്ത ദൈവം സംസാരിക്കുന്ന വാക്കുകൾ ആത്മാവിന്റെ നേരിട്ടുള്ള പ്രകാശനമാണ്, അവ ജഡം അനുഭവിക്കുകയോ കാണുകയോ ചെയ്തിട്ടില്ലാത്ത, ആത്മാവിനാൽ നിറവേറ്റപ്പെട്ട പ്രവൃത്തിയെ പ്രകടിപ്പിക്കുന്നു, അങ്ങനെയെങ്കിലും, താൻ പ്രകാശിപ്പിക്കുന്നത് തന്റെ ഉണ്മയെയാണ്, കാരണം ജഡത്തിന്റെ സാരം ആത്മാവാണ്, താൻ ആത്മാവിന്റെ പ്രവൃത്തി പ്രകടിപ്പിക്കുന്നു. അത് ജഡത്തിന് സാധ്യമായ പരിധിക്കപ്പുറത്താണെങ്കിലും, ആത്മാവ് നിറവേറ്റിക്കഴിഞ്ഞ പ്രവൃത്തിയാണ്. അവതാരമെടുത്ത ശേഷം, തന്റെ ജഡത്തിന്റെ ആവിഷ്കാരത്തിലൂടെ, ദൈവത്തിന്റെ ഉണ്മയെ അറിയാൻ അവൻ ആളുകളെ പ്രാപ്തരാക്കുകയും ദൈവത്തിന്റെ സഹജഭാവവും ദൈവം ചെയ്ത പ്രവൃത്തിയും കാണാൻ ആളുകളെ അനുവദിക്കുകയും ചെയ്യുന്നു. മനുഷ്യന്റെ പ്രവൃത്തി ആളുകൾ‌ക്ക് അവർ‌ പ്രവേശിക്കേണ്ടത് എന്തിലേക്ക് എന്നതിനെക്കുറിച്ചും അവർ‌ മനസ്സിലാക്കേണ്ടത് എന്തെന്നതിനെക്കുറിച്ചും കൂടുതൽ‌ വ്യക്തത നൽകുന്നു; സത്യം മനസ്സിലാക്കുന്നതിലും അനുഭവിക്കുന്നതിലേക്കും ആളുകളെ നയിക്കുന്നതും അതിൽ ഉൾപ്പെടുന്നു. മനുഷ്യന്റെ പ്രവൃത്തി ആളുകളെ നിലനിർത്തുക എന്നതാണ്. മനുഷ്യരാശിക്കായി പുതിയ പാതകളും പുതിയ യുഗങ്ങളും തുറക്കുന്നതും തന്റെ സഹജഭാവം അറിയാൻ ആളുകളെ പ്രാപ്തരാക്കിക്കൊണ്ട്, മർത്ത്യർ ഗ്രഹിച്ചിട്ടില്ലാത്തത് അവർക്ക് വെളിപ്പെടുത്തുക എന്നതാണ് ദൈവത്തിന്റെ പ്രവൃത്തി. മനുഷ്യരാശിയെ ആകെ നയിക്കുക എന്നതാണ് ദൈവത്തിന്റെ പ്രവൃത്തി.

പരിശുദ്ധാത്മാവിന്റെ പ്രവൃത്തിയെല്ലാം ആളുകളുടെ പ്രയോജനത്തിനായാണ് നിർവഹിക്കപ്പെടുന്നത്. ആളുകൾക്ക് ആത്മീയോന്നതി പകരുന്നതിനായി മാത്രമാണത്; ആളുകൾക്ക് പ്രയോജനപ്പെടാത്ത ഒരു പ്രവൃത്തിയുമില്ല. സത്യം ആഴമുള്ളതാണെങ്കിലും അല്ലെങ്കിലും അത് സ്വീകരിക്കുന്നവർ കഴിവുറ്റവരാണെങ്കിലും അല്ലെങ്കിലും പരിശുദ്ധാത്മാവ് ചെയ്യുന്നതെല്ലാം ആളുകളുടെ ഗുണത്തിനാണ്. എന്നാൽ, പരിശുദ്ധാത്മാവിന്റെ പ്രവൃത്തി, നേരിട്ട് നിർവഹിക്കാനാവുന്നതല്ല; അവനുമായി സഹകരിക്കുന്ന ആളുകളിലൂടെ അത് സാക്ഷാത്കരിക്കപ്പെടണം. അങ്ങനെ മാത്രമേ പരിശുദ്ധാത്മാവിന്റെ പ്രവൃത്തിയുടെ ഫലം ലഭ്യമാവുകയുള്ളു. തീർച്ചയായും, പരിശുദ്ധാത്മാവ് നേരിട്ട് പ്രവർത്തിക്കുമ്പോൾ, അതിൽ ഒട്ടും കലർപ്പുണ്ടാകുന്നില്ല; എന്നാൽ, പരിശുദ്ധാത്മാവ് മനുഷ്യനിലൂടെ പ്രവർത്തിക്കുമ്പോൾ അതിൽ വളരെ കറപുരണ്ടിരിക്കും, അത് പരിശുദ്ധാത്മാവിന്റെ മൗലികമായ പ്രവൃത്തിയായിരിക്കില്ല. തന്മൂലം സത്യത്തിന് വ്യത്യസ്ത തോതുകളിൽ മാറ്റം വരുന്നു. പരിശുദ്ധാത്മാവ് യഥാർഥത്തിൽ ഉദ്ദേശിക്കുന്നതല്ല അനുഗാമികൾക്ക് ലഭിക്കുന്നത്, മറിച്ച് പരിശുദ്ധാത്മാവിന്റെ പ്രവർത്തനത്തിനൊപ്പം മനുഷ്യന്റെ അനുഭവവും അറിവും കൂടിച്ചേർന്ന ഒന്നാണ് അവർക്ക് ലഭിക്കുന്നത്. അങ്ങനെ അനുഗാമികൾക്ക് ലഭിക്കുന്നതിൽ, പരിശുദ്ധാത്മാവിന്റെ പ്രവൃത്തിയായ ഭാഗം കൃത്യമായി ഒരുപോലെയായിരിക്കും, പക്ഷേ, അവർക്ക് ലഭിക്കുന്ന മാനുഷികമായ അനുഭവങ്ങളും അറിവുകളും വ്യത്യസ്തമായിരിക്കും, കാരണം, അവ നൽകുന്ന ശുശ്രൂഷകർ വ്യത്യസ്തരാണ്. പരിശുദ്ധാത്മാവിന്റെ പ്രബുദ്ധതയും മാർഗനിർദേശവും ലഭിച്ച ശുശ്രൂഷകർക്ക് ആ പ്രബുദ്ധതയെയും മാർഗനിർദേശത്തെയും അടിസ്ഥാനമാക്കിയുള്ള അനുഭവങ്ങൾ ലഭിച്ചുകൊണ്ടിരിക്കും. ഈ അനുഭവങ്ങളിൽ മാനുഷികത കലർന്നിരിക്കും, അതുപോലെ മനുഷ്യ മനസ്സും മനുഷ്യാനുഭവങ്ങളും കൂടിച്ചേർന്നിരിക്കും. ശേഷം, അവർക്ക് വേണ്ടതായ അറിവും ഉൾക്കാഴ്ചയുമൊക്കെ അവർ കടഞ്ഞെടുക്കുന്നു. സത്യം അനുഭവിച്ച ശേഷം പ്രയോഗത്തിൽ വരുത്തുന്നതിനുള്ള മനുഷ്യന്റെ രീതിയാണിത്. ഈ പ്രയോഗരീതികൾ എപ്പോഴും ഒരുപോലെയല്ല. കാരണം, ആളുകളുടെ അനുഭവങ്ങൾ വ്യത്യസ്തമാണ്, അതുപോലെ, ആളുകൾ അനുഭവിക്കുന്ന കാര്യങ്ങളും വ്യത്യസ്തമാണ്. ഇങ്ങനെ പരിശുദ്ധാത്മാവിന്റെ ഒരേ ബോധപ്രകാശം വ്യത്യസ്ത അറിവുകൾക്കും പ്രയോഗങ്ങൾക്കും കാരണമാകുന്നു. കാരണം, ബോധപ്രകാശം സ്വീകരിക്കുന്നവർ വ്യത്യസ്തരാണ്. ചില ആളുകൾ തങ്ങളുടെ പ്രയോഗത്തിൽ ചെറിയ തെറ്റുകൾ വരുത്തുമ്പോൾ ചിലർ വലിയ തെറ്റുകൾ വരുത്തുന്നു, മറ്റുചിലരാവട്ടെ ചെയ്യുന്നതെല്ലാം തെറ്റുകളാണ്. ആളുകളുടെ ഗ്രഹണശേഷിയും അന്തർലീനമായ ശക്തികളും വ്യത്യസ്തമായതിനാലാണിത്. ഒരു സന്ദേശത്തിൽ നിന്ന് ഒരു കൂട്ടം ആളുകൾ സ്വാശീകരിക്കുന്ന ധാരണയാവില്ല ആ സത്യം ശ്രവിക്കുന്ന മറ്റൊരു കൂട്ടർ ഉൾക്കൊള്ളുക. ചില ആളുകൾ അല്പം വ്യതിചലിക്കുന്നു, ചിലർക്ക് സത്യത്തിന്റെ ശരിയായ അർഥം ഒട്ടുമേ മനസ്സിലാകുന്നില്ല. അതുകൊണ്ട്, ഒരാൾ മറ്റുള്ളവരെ എങ്ങനെ നയിക്കും എന്നു നിർണയിക്കുന്നത് അയാളുടെ മനസ്സിലാക്കലുകളാണ്; ഇത് കൃത്യമായി ശരിയാണ്, കാരണം ഒരാളുടെ പ്രവൃത്തി അയാളുടെ ഉണ്മയുടെ സാക്ഷാത്കാരം മാത്രമാണ്. സത്യത്തെക്കുറിച്ച് ശരിയായി മനസ്സിലാക്കിയിട്ടുള്ളവർ നയിക്കുന്ന ആളുകൾക്ക് സത്യത്തെക്കുറിച്ച് ശരിയായ ഗ്രാഹ്യം ഉണ്ടായിരിക്കും. തെറ്റായ മനസ്സിലാക്കലുകൾ ഉള്ള ആളുകൾ കണ്ടേക്കാമെങ്കിലും, അങ്ങനെയുള്ളവർ വളരെ കുറച്ചേ ഉള്ളൂ, എല്ലാവർക്കും പിശകുകൾ ഉണ്ടാവില്ല. സത്യത്തെക്കുറിച്ചുള്ള ഒരാളുടെ മനസ്സിലാക്കലിൽ പിശകുകൾ ഉണ്ടെങ്കിൽ. അയാളെ അനുഗമിക്കുന്നവരും പിശകുള്ളവരായിരിക്കും എന്നതിൽ സംശയമില്ല. ആ വാക്കിന്റെ എല്ലാ അർഥത്തിലും, ആ ആളുകൾ പിശകുള്ളവർ ആയിരിക്കും. അനുഗാമികൾ സത്യത്തെ മനസ്സിലാക്കുന്നതിന്റെ തോത് മുഖ്യമായും ശുശ്രൂഷകരെ ആശ്രയിച്ചിരിക്കുന്നു. തീർച്ചയായും, ദൈവത്തിൽ നിന്നുള്ള സത്യം ശരിയായതും പിശകില്ലാത്തതുമാണ്, അത് തീർത്തും ഉറപ്പായ കാര്യമാണ്. എന്നിരുന്നാലും ശുശ്രൂഷകർ പൂർണമായികുറ്റമറ്റവരല്ല, അവർ പൂർണമായി ആശ്രയിക്കാവുന്നർ ആണെന്നും പറയാനാവില്ല. സത്യം പ്രയോഗത്തിൽ വരുത്താനുള്ള വളരെ പ്രായോഗികമായ ഒരു മാർഗം ശുശ്രൂഷകർക്കുണ്ടെങ്കിൽ, അനുഗാമികൾക്കും പ്രയോഗത്തിന് ഒരു മാർഗമുണ്ടാവും. ശുശ്രൂഷകൾക്ക് സത്യം പ്രയോഗത്തിൽ വരുത്താനുള്ള മാർഗമില്ല, കേവലം തത്വോപദേശമേ ഉള്ളൂ എങ്കിൽ, അനുഗാമികൾക്കു മുന്നിൽ യാഥാർഥ്യമുണ്ടാവില്ല. അനുഗമിക്കുന്നവരുടെ ശേഷിയും പ്രകൃതവും ജന്മനാ നിർണയിക്കപ്പെട്ടതാണ്, ശുശ്രൂഷകരുമായി അത് ബന്ധപ്പെട്ടിരിക്കുന്നില്ല. എന്നാൽ, അനുഗാമികൾ എത്രത്തോളം സത്യം മനസ്സിലാക്കുകയും ദൈവത്തെ അറിയുകയും ചെയ്യുന്നു എന്നത് ശുശ്രൂഷകരെ ആശ്രയിച്ചിരിക്കുന്നു (ചില ആളുകൾക്ക് ഇത് ഇങ്ങനെ മാത്രമാണ്). ഒരു ശുശ്രൂഷകൻ എങ്ങനെയാണോ, അങ്ങനെ തന്നെയായിരിക്കും അയാൾ നയിക്കുന്ന അനുഗാമികളും. ഒരു ശുശ്രൂഷകൻ മറയില്ലാതെ പ്രകടമാക്കുന്നത് തന്റെ സ്വന്തം ഉണ്മയാണ്. തന്നെ അനുഗമിക്കുന്നവരിൽ നിന്ന് അയാൾ ആവശ്യപ്പെടുന്ന കാര്യങ്ങൾ താൻ സ്വയം ചെയ്യാൻ സന്നദ്ധനായിരിക്കുന്നതോ, അല്ലെങ്കിൽ തനിക്ക് ചെയ്യാൻ പറ്റുന്നതോ ആയിരിക്കും. മിക്ക ശുശ്രൂഷകരും തങ്ങളുടെ അനുഗാമികളുടെ മേൽ ആവശ്യങ്ങൾ വയ്ക്കാൻ അടിസ്ഥാനമാക്കുന്നത് തങ്ങൾ സ്വയം ചെയ്യുന്ന കാര്യങ്ങളായിരിക്കും, എങ്കിലും അനുഗാമികൾക്ക് നേടാനേ ആവാത്ത കാര്യങ്ങൾ ധാരാളം കാണും—ഒരാൾക്ക് നേടാനാവാത്ത കാര്യങ്ങൾ അയാളുടെ പ്രവേശനത്തിന് തടസ്സമാവുകയും ചെയ്യും.

വെട്ടിയൊരുക്കപ്പെടുകയും, ന്യായവിധിക്കും ശിക്ഷണത്തിനും വിധേയമാക്കപ്പെടുകയും ചെയ്തവരുടെ പ്രവൃത്തിയിൽ വളരെ കുറച്ച് വ്യതിചലനമേ കാണൂ, അവരുടെ പ്രവൃത്തിയുടെ ആവിഷ്കാരം വളരെയേറെ കൃത്യവുമായിരിക്കും. പ്രവൃത്തി ചെയ്യാൻ തങ്ങളുടെ സ്വാഭാവിക പ്രകൃതത്തെ ആശ്രയിക്കുന്നവർ വളരെ വലിയ തെറ്റുകൾ വരുത്തുന്നു. അപൂർണരായ ആളുകളുടെ പ്രവൃത്തി അവരുടെ സ്വാഭാവിക പ്രകൃതത്തെ വളരെയധികം പ്രകടമാക്കുന്നു, ഇത് പരിശുദ്ധാത്മാവിന്റെ പ്രവർത്തനത്തിന് ഒരു വലിയ തടസ്സമാണ്. ഒരു വ്യക്തിയുടെ ശേഷി എത്ര മികച്ചതാണെങ്കിലും അയാൾക്ക് ദൈവനിയോഗ പ്രകാരമുള്ള പ്രവൃത്തി ചെയ്യണമെങ്കിൽ അതിനുമുമ്പ് വെട്ടിയൊരുക്കപ്പെടേണ്ടതായും സംശോധനയ്ക്കും ന്യായവിധിയ്ക്കും വിധേയനാകേണ്ടണ്ടതായും ഉണ്ട്. അവർ അത്തരം ന്യായവിധിക്ക് വിധേയരായിട്ടില്ലെങ്കിൽ, അവരുടെ പ്രവൃത്തി, അത് എത്ര നന്നായി ചെയ്താലും, സത്യത്തിന്റെ തത്ത്വങ്ങളുമായി പൊരുത്തപ്പെടില്ല, അത് എല്ലായ്പ്പോഴും അവരുടെ സ്വാഭാവിക പ്രകൃതത്തിന്റെയും മനുഷ്യനന്മയുടെയും ഉത്പന്നമായിരിക്കും. വെട്ടിയൊരുക്കലിനും സംശോധനയ്ക്കും ന്യായവിധിയ്ക്കും വിധേയരായവരുടെ പ്രവൃത്തി, വെട്ടിയൊരുക്കപ്പെടുകയും സംശോധന ചെയ്യപ്പെടുകയും വിധിക്കപ്പെടുകയും ചെയ്യപ്പെട്ടിട്ടില്ലാത്തവരുടേതിനേക്കാൾ കൃത്യതയുള്ളതായിരിക്കും. ന്യായവിധിക്ക് വിധേയരാകാത്തവർ മനുഷ്യബുദ്ധിയും സ്വതസിദ്ധമായ കഴിവുകളുമായി ഇടകലർന്ന മനുഷ്യജഡവും മനുഷ്യചിന്തകളുമല്ലാതെ മറ്റൊന്നും പ്രകടമാക്കുന്നില്ല. ഇത് ദൈവത്തിന്റെ പ്രവൃത്തിയുടെ കൃത്യമായ മാനുഷിക പ്രകാശനമല്ല. അനുഗാമികളെ അത്തരക്കാരിലേക്ക് ആകർഷിക്കുന്നത് ആ ശുശ്രൂഷകരുടെ സ്വതസിദ്ധമായ കഴിവുകളാണ്. ദൈവത്തിന്റെ യഥാർഥ ഉദ്ദേശ്യത്തിൽ നിന്ന് വിച്ഛേദിക്കപ്പെട്ടതും അതിൽ നിന്ന് ഏറെ വ്യതിചലിക്കപ്പെട്ടതുമായ മാനുഷിക ഉൾക്കാഴ്ചയും അനുഭവവും വളരെയധികം പ്രകടിപ്പിക്കുന്നതിനാൽ, ഇത്തരത്തിലുള്ള ഒരു വ്യക്തിയുടെ പ്രവർത്തനത്തിന് ആളുകളെ ദൈവമുമ്പാകെ കൊണ്ടുവരാൻ കഴിയില്ല, മറിച്ച് അവരെ മനുഷ്യമുമ്പാകെ കൊണ്ടുവരാനേ അതിന് കഴിയൂ. അതിനാൽ, ന്യായവിധിക്കും ശിക്ഷണത്തിനും വിധേയരാകാത്തവർക്ക് ദൈവത്തിന്റെ നിയോഗം ഏറ്റെടുക്കാൻ യോഗ്യതയില്ല. യോഗ്യതയുള്ള ഒരു ശുശ്രൂഷകന്റെ പ്രവർത്തനത്തിന് ആളുകളെ ശരിയായ പാതയിലേക്ക് കൊണ്ടുവരാനും അവർക്ക് സത്യത്തിലേക്ക് മഹത്തരമായ പ്രവേശനം നൽകാനും കഴിയും. അയാളുടെ പ്രവർത്തനത്തിന് ആളുകളെ ദൈവമുമ്പാകെ കൊണ്ടുവരാൻ കഴിയും. കൂടാതെ, അയാൾ ചെയ്യുന്ന പ്രവൃത്തി ഓരോരുത്തരിലും ആളാംപ്രതി വ്യത്യസ്തമായിരിക്കും, അത് നിയമത്തിന്റെ ചട്ടക്കൂടിൽ കുടുങ്ങിക്കിടക്കില്ല. അത് ആളുകൾക്ക് വിമോചനവും സ്വാതന്ത്ര്യവും നൽകുന്നു, ജീവനിൽ ക്രമേണ വളരാനുള്ള കഴിവും നൽകുന്നു. അങ്ങനെ സത്യത്തിലേക്ക് ആഴമായ പ്രവേശനവും നൽകുന്നു. യോഗ്യത ഇല്ലാത്ത ഒരു ശുശ്രൂഷകന്റെ പ്രവർത്തനം തീരെ നിലവാരമില്ലാത്തതായിരിക്കും. അയാളുടെ പ്രവൃത്തി മഠയത്തരമാണ്. ആളുകൾക്ക് ചട്ടങ്ങൾ പരിചയപ്പെടുത്താനേ അയാൾക്കാവൂ, ആളാംവീതം വ്യത്യസ്തമായല്ല ആളുകളിൽ നിന്ന് അയാൾ ആവശ്യപ്പെടുന്നത്; ആളുകളുടെ യഥാർഥ ആവശ്യങ്ങൾക്ക് അനുസൃതമായല്ല അയാൾ പ്രവർത്തിക്കുന്നത്. ഇത്തരത്തിലുള്ള പ്രവൃത്തിയിൽ, വളരെയധികം നിയമങ്ങളും ധാരാളം പ്രമാണങ്ങളും കാണും, ഇതിന് ആളുകളെ യാഥാർഥ്യത്തിലേക്കോ ജീവിതത്തിൽ വളരാനുള്ള സ്വാഭാവിക പ്രയോഗത്തിലേക്കോ കൊണ്ടുവരാൻ കഴിയില്ല, വിലകെട്ട കുറച്ച് നിയമങ്ങൾ പാലിക്കാൻ ആളുകളെ പ്രാപ്തരാക്കാൻ മാത്രമേ അതിനാവൂ. ആളുകളെ വഴിതെറ്റിക്കാൻ മാത്രമേ അത്തരം മാർഗനിർദേശത്തിനാവൂ. അയാളെപ്പോലെയാകാൻ അയാൾ നിന്നെ നയിക്കുന്നു; അയാൾക്കുള്ളതും അയാൾ ആയിരിക്കുന്നതുമായതിലേക്ക് നിന്നെ കൊണ്ടുവരാൻ അയാൾക്കു കഴിയും. നേതാക്കൾ യോഗ്യരാണോയെന്ന് അനുഗാമികൾക്ക് മനസിലാക്കാൻ, അവർ നയിക്കുന്ന പാതയെയും അവരുടെ പ്രവർത്തന ഫലങ്ങളെയും, അതുപോലെ, സത്യത്തിന് അനുസൃതമായ തത്വങ്ങളും, രൂപാന്തരത്തിന് അനുയോജ്യമായ പ്രയോഗ രീതികളും അവരെ അനുഗമിക്കുന്ന തങ്ങൾക്ക് ലഭിക്കുന്നുണ്ടോ എന്നും നോക്കിയാൽ മതി. വ്യത്യസ്ത തരം ആളുകളുടെ വ്യത്യസ്ത പ്രവൃത്തികൾ നീ വേർതിരിച്ച് അറിയണം. നീയൊരു വിഡ്ഢിയായ അനുയായി ആവരുത്. ഇത് ആളുകളുടെ പ്രവേശനത്തെ ബാധിക്കുന്ന കാര്യമാണ്. ആരുടെ നേതൃത്വത്തിനാണ് ഒരു വഴി ഉള്ളതെന്നും ആരുടേതിനാണ് അതില്ലാത്തതെന്നും നിനക്ക് തിരിച്ചറിയാൻ കഴിയുന്നില്ലെങ്കിൽ നീ അനായാസം വഞ്ചിക്കപ്പെടും. ഇവയെല്ലാം നിന്റെ സ്വന്തം ജീവിതത്തെ നേരിട്ട് ബാധിക്കുന്നതാണ്. അപൂർണരായ ആളുകളുടെ പ്രവൃത്തിയിൽ വളരെയധികം സ്വാഭാവികതയുണ്ട്; മനുഷ്യന്റെ വളരെ അധികമായ ഇച്ഛാശക്തിയുമായി അത് കൂടിക്കലർന്നിരിക്കുന്നു. അവരുടെ ഉണ്മ സ്വാഭാവികതയാണ്—അവർക്ക് ജന്മനാ ഉള്ളത്. അത് സംശോധന ചെയ്യപ്പെട്ട ജീവിതമോ അല്ലെങ്കിൽ രൂപാന്തരപ്പെട്ട യാഥാർഥ്യമോ അല്ല. അത്തരമൊരു വ്യക്തിക്ക് ജീവനെ പിന്തുടരുന്നവരെ എങ്ങനെ പിന്തുണയ്ക്കാൻ കഴിയും? മനുഷ്യന്റെ മൗലികമായുള്ള ജീവൻ യഥാർഥത്തിൽ അവന്റെ സ്വതസിദ്ധമായ ബുദ്ധിയോ കഴിവോ ആണ്. ഇത്തരത്തിലുള്ള ബുദ്ധിയും കഴിവുമൊക്കെ മനുഷ്യനിൽ നിന്ന് ദൈവം കൃത്യമായി ആവശ്യപ്പെടുന്ന കാര്യങ്ങളിൽ നിന്ന് വളരെ അകലെയാണ്. ഒരു മനുഷ്യൻ തികഞ്ഞവനാക്കപ്പെടുകയും അയാളുടെ ദുഷിച്ച സ്വഭാവം വെട്ടിമാറ്റി സംശോധന ചെയ്യപ്പെടുകയും ചെയ്യുന്നില്ലെങ്കിൽ, അയാൾ പ്രകടമാക്കുന്നതും സത്യവും തമ്മിൽ വലിയ വിടവ് ഉണ്ടാകും; അയാളുടെ ഭാവന, ഏകപക്ഷീയമായ അനുഭവം തുടങ്ങിയ അവ്യക്തമായ കാര്യങ്ങളുമായി കൂടിച്ചേർന്ന ഒന്നായിരിക്കും അയാൾ പ്രകടമാക്കുന്നത്. മാത്രമല്ല, അയാൾ എങ്ങനെ പ്രവർത്തിച്ചാലും, പൊതുവായ ഒരു ലക്ഷ്യവും എല്ലാ ആളുകളുടെയും പ്രവേശനത്തിന് അനുയോജ്യമായ സത്യവും ഇല്ലെന്ന് ആളുകൾക്ക് തോന്നും. ആളുകൾ തനിക്ക് ഉന്നം വെക്കാൻ പാകത്തിനിരിക്കുന്ന ഇരകളാണ് എന്ന മട്ടിൽ അയാൾ ആളുകളിൽ നിന്ന് ആവശ്യപ്പെട്ടുകൊണ്ടിരിക്കും, ആവശ്യപ്പെടുന്നവയിൽ മിക്കതും അവരുടെ കഴിവിനപ്പുറമുള്ളവയിരിക്കും താനും. ഇത്, മനുഷ്യന്റെ ഇച്ഛയുടെ പ്രവൃത്തിയാണ്. മനുഷ്യന്റെ ദുഷിച്ച സ്വഭാവം, ചിന്തകൾ, ധാരണകൾ എന്നിവ അവന്റെ ശരീരത്തിൽ ആസകലം വ്യാപിച്ചു കിടക്കുന്നു. മനുഷ്യൻ പിറക്കുന്നത് സത്യം പരിശീലിപ്പിക്കാനുള്ള ജന്മവാസനയുമായല്ല, സത്യം നേരിട്ട് മനസ്സിലാക്കാനുള്ള ജന്മവാസനയും മനുഷ്യനില്ല. മനുഷ്യന്റെ ദുഷിച്ച സ്വഭാവവും കൂടി ഇതോടു ചേർത്തു നോക്കൂ—ഇത്തരത്തിലുള്ള സ്വാഭാവിക വ്യക്തി പ്രവർത്തിക്കുമ്പോൾ, അത് തടസ്സങ്ങൾക്ക് കാരണമാകില്ലേ? എന്നാൽ, തികഞ്ഞവനാക്കപ്പെട്ട ഒരു വ്യക്തിക്ക് ആളുകൾ മനസ്സിലാക്കേണ്ട സത്യത്തിന്റെ അനുഭവവും അവരുടെ ദുഷിച്ച സ്വഭാവത്തെക്കുറിച്ചുള്ള അറിവും ഉണ്ട്, അങ്ങനെ അയാളുടെ പ്രവൃത്തിയിൽ അവ്യക്തമായതും യാഥാർഥ്യമല്ലാത്തതുമായ കാര്യങ്ങൾ ക്രമേണ കുറയുകയും മാനുഷിക കലർപ്പുകൾ വിരളമാവുകയും അയാളുടെ പ്രവൃത്തിയും ശുശ്രൂഷയും ദൈവം ആവശ്യപ്പെടുന്ന നിലവാരത്തിലേക്ക് കൂടുതൽ അടുക്കുകയും ചെയ്യുന്നു. അങ്ങനെ അയാളുടെ പ്രവൃത്തി സത്യത്തിന്റെ യാഥാർഥ്യത്തിലേക്ക് പ്രവേശിക്കുകയും അത് യാഥാർഥ്യബോധമുള്ളത് ആവുകയും ചെയ്യുന്നു. മനുഷ്യന്റെ മനസ്സിലെ ചിന്തകൾ പ്രത്യേകിച്ചും പരിശുദ്ധാത്മാവിന്റെ പ്രവർത്തനത്തെ തടയുന്നു. മനുഷ്യന് സമ്പന്നമായ ഭാവനയും വേണ്ടത്ര യുക്തിയും ഉണ്ട്, കാര്യങ്ങൾ കൈകാര്യം ചെയ്യുന്നതിൽ അവന് ഏറെക്കാലത്തെ പരിചയവുമുണ്ട്. മനുഷ്യന്റെ ഈ വശങ്ങൾ ചെത്തിയൊരുക്കപ്പെടുകയും തിരുത്തപ്പെടുകയും ചെയ്യുന്നില്ലെങ്കിൽ, അവയെല്ലാം തന്നെ പ്രവൃത്തിക്കുള്ള തടസ്സങ്ങളാണ്. അതുകൊണ്ട് മനുഷ്യന്റെ പ്രവൃത്തിക്ക് പരമമായ തോതിലുള്ള കൃത്യത കൈവരിക്കാനാവില്ല, വിശേഷിച്ചും തികഞ്ഞവരാക്കപ്പെട്ടിട്ടില്ലാത്തവരുടെ പ്രവൃത്തിക്ക്.

മനുഷ്യന്റെ പ്രവൃത്തിക്ക് ഒരു നിശ്ചിത വ്യാപ്തിയും പരിമിതിയുമുണ്ട്. ഒരു ഘട്ടത്തിലെ പ്രവൃത്തി മാത്രമേ ഒരു വ്യക്തിക്ക് ചെയ്യാനാവൂ, ഒരു യുഗത്തിന്റ ആകെ പ്രവൃത്തി ചെയ്യാനാവില്ല—അങ്ങനെ ചെയ്യാൻ ശ്രമിച്ചാൽ, അയാൾ ആളുകൾക്കു ചുറ്റും ചട്ടങ്ങൾ കുന്നു കൂട്ടുകയാവും ഫലം. മനുഷ്യന്റെ പ്രവൃത്തി ഒരു പ്രത്യേക സമയത്തിനോ ഘട്ടത്തിനോ മാത്രമേ ബാധകമാവൂ. ഇതിന്റെ കാരണം മനുഷ്യാനുഭവത്തിന്റെ വ്യാപ്തിക്ക് അതിന്റേതായ പരിധിയുണ്ടെന്നതാണ്. ഒരാൾക്ക് മനുഷ്യന്റെ പ്രവൃത്തിയെ ദൈവത്തിന്റെ പ്രവൃത്തിയുമായി താരതമ്യം ചെയ്യാനാവില്ല. മനുഷ്യന്റെ പ്രയോഗരീതിയും സത്യത്തെക്കുറിച്ചുള്ള അറിവും പ്രയോഗക്ഷമമായിരിക്കുന്നത് ഒരു പ്രത്യേക പരിധിക്കുള്ളിലാണ്. മനുഷ്യൻ താണ്ടുന്ന പാത പൂർണമായും പരിശുദ്ധാത്മാവിന്റെ ഹിതമാണെന്ന് നിങ്ങൾക്ക് പറയാനാവില്ല, കാരണം മനഷ്യനെ പരിശുദ്ധാത്മാവിനാൽ പ്രബുദ്ധനാക്കാനേ കഴിയൂ, പൂർണമായി പരിശുദ്ധാത്മാവിനാൽ നിറയ്ക്കാനാവില്ല. മനുഷ്യന് അനുഭവിക്കാൻ കഴിയുന്ന കാര്യങ്ങളെല്ലാം സാധാരണ മാനുഷികതയുടെ പരിധിയിലുള്ളവയാണ്, സാധാരണ മനുഷ്യമനസ്സിലെ ചിന്തകളുടെ പരിധി കടക്കാൻ അവയ്ക്കാവില്ല. സത്യത്തിന്റെ യാഥാർഥ്യം ജീവിതത്തിൽ പകർത്തുന്ന എല്ലാവരുടെയും അനുഭവങ്ങൾ ഈ പരിധിയിൽ ഉള്ളവയാണ്, അവർ സത്യം അനുഭവിക്കുമ്പോൾ, അത് എല്ലായ്പ്പോഴും പരിശുദ്ധാത്മാവിനാൽ പ്രബുദ്ധമായ ഒരു സാധാരണ മനുഷ്യജീവിതത്തിന്റെ അനുഭവമാണ്; സാധാരണ മനുഷ്യജീവിതത്തിൽ നിന്ന് വ്യതിചലിച്ചു കൊണ്ടുള്ള അനുഭവരീതിയല്ല അത്. തങ്ങളുടെ മനുഷ്യജീവിതത്തിന്റെ അടിത്തറയിൽ നിന്നുകൊണ്ട്, പരിശുദ്ധാത്മാവിനാൽ പ്രബുദ്ധരായി, അവർ സത്യം അനുഭവിക്കുന്നു. മാത്രമല്ല, ഈ സത്യം ഓരോ വ്യക്തിക്കും വ്യത്യാസപ്പെട്ടിരിക്കുന്നതാണ്, അതിന്റെ ആഴം വ്യക്തിയുടെ അവസ്ഥയുമായി ബന്ധപ്പെട്ടിരിക്കുന്നു. അവർ സഞ്ചരിക്കുന്ന പാതയെപ്പറ്റി, സത്യം പിന്തുടരുന്ന ഒരുവന്റെ സാധാരണ മനുഷ്യജീവിതം, എന്ന് മാത്രമേ ഒരാൾക്ക് പറയാൻ കഴിയൂ, പരിശുദ്ധാത്മാവിനാൽ പ്രബുദ്ധനായ ഒരു സാധാരണ വ്യക്തി സഞ്ചരിക്കുന്ന പാത എന്ന് വേണമെങ്കിൽ പറയാം. അവരുടെ പാത, പരിശുദ്ധാത്മാവ് സഞ്ചരിക്കുന്ന പാതയാണെന്ന് ഒരാൾക്ക് പറയാൻ കഴിയില്ല. സാധാരണ മനുഷ്യാനുഭവത്തിന്റെ കാര്യത്തിൽ, അന്വേഷകർ എല്ലാവരും ഒരുപോലെയല്ലാത്തതിനാൽ, പരിശുദ്ധാത്മാവിന്റെ പ്രവർത്തനവും ഒരുപോലെയല്ല. കൂടാതെ, ആളുകൾ അനുഭവിക്കുന്ന ചുറ്റുപാടുകളും അവരുടെ അനുഭവത്തിന്റെ വ്യാപ്തികളും ഒരുപോലെയല്ലാത്തതിനാലും അവരുടെ മനസ്സിന്റെയും ചിന്തകളുടെയും വ്യത്യസ്ത സംയോജനവും കാരണം അവരുടെ അനുഭവം വ്യത്യസ്ത അളവിൽ സമ്മിശ്രമായിരിക്കുന്നതാണ്. ഓരോ വ്യക്തിയും തങ്ങളുടെ വ്യത്യസ്തമായ വൈയക്തിക സ്ഥിതിക്ക് അനുസരിച്ചാണ് സത്യം മനസ്സിലാക്കുന്നത്. സത്യത്തിന്റെ ശരിയായ അർഥത്തെക്കുറിച്ചുള്ള അവരുടെ മനസ്സിലാക്കൽ ഒരിക്കലും പൂർണമായതല്ല, അതിന്റെ ഒന്നോ അതിലധികമോ വശങ്ങൾ മാത്രമാണ് അവർ ഉൾക്കൊള്ളുന്നത്. മനുഷ്യൻ അനുഭവിക്കുന്ന സത്യത്തിന്റെ വ്യാപ്തി ഓരോ വ്യക്തിക്കും അവരവരുടെ അവസ്ഥകൾക്ക് അനുസൃതമായി വ്യത്യസ്തമാണ്. ഇതുപോലെതന്നെ, ഒരേ സത്യത്തെക്കുറിച്ചുള്ള അറിവ് വ്യത്യസ്ത ആളുകൾ ആവിഷ്കരിക്കുന്നതും ഒരുപോലെ ആയിരിക്കില്ല. അതായത്, മനുഷ്യന്റെ അനുഭവത്തിന് എല്ലായ്പ്പോഴും പരിമിതികളുണ്ട്, മനുഷ്യൻ ആവിഷ്കരിക്കുന്ന കാര്യങ്ങൾ ദൈവഹിതവുമായി വളരെ സാമ്യമുള്ളതാണെങ്കിലും, മനുഷ്യന്റെ അനുഭവം പരിശുദ്ധാത്മാവിന്റ പൂർണമാക്കൽ വേലയുമായി വളരെ അടുത്തതാണെങ്കിലും. പരിശുദ്ധാത്മാവിന്റെ ഹിതത്തെ പൂർണമായി പ്രതിനിധീകരിക്കാൻ അതിനാവില്ല, മനുഷ്യന്റെ പ്രവൃത്തിയെ ദൈവത്തിന്റെ പ്രവൃത്തിയായി കണക്കാക്കാനും കഴിയില്ല. ദൈവം വിശ്വസിച്ചേൽപ്പിക്കുന്ന ജോലി ചെയ്തുകൊണ്ട് ദൈവത്തിന്റെ ദാസനായിരിക്കുവാനേ മനുഷ്യന് കഴിയുകയുള്ളൂ. പരിശുദ്ധാത്മാവിനാൽ പ്രബുദ്ധമാക്കപ്പെട്ട അറിവും തന്റെ വ്യക്തിപരമായ അനുഭവങ്ങളിൽ നിന്ന് ആർജിച്ച സത്യങ്ങളും മാത്രമേ മനുഷ്യന് പ്രകടിപ്പിക്കാൻ കഴിയൂ. മനുഷ്യൻ അയോഗ്യനാണ്. പരിശുദ്ധാത്മാവിന്റെ ചാലകമാവാൻ അവൻ പാകപ്പെട്ടിട്ടില്ല. തന്റെ പ്രവൃത്തി ദൈവത്തിന്റെ പ്രവൃത്തിയാണെന്ന് പറയാൻ അവന് അവകാശമില്ല. മനുഷ്യന്, മനുഷ്യന്റെ പ്രവർത്തന തത്വങ്ങളുണ്ട്, എല്ലാ മനുഷ്യർക്കും വ്യത്യസ്ത അനുഭവങ്ങളുണ്ട്, എല്ലാവർക്കും വ്യത്യസ്തങ്ങളായ അവസ്ഥകളുമുണ്ട്. മനുഷ്യന്റെ പ്രവൃത്തിയിൽ, പരിശുദ്ധാത്മാവിനാൽ പ്രബുദ്ധമാക്കപ്പെട്ട അവന്റെ എല്ലാ അനുഭവങ്ങളും ഉൾപ്പെടുന്നു. ഈ അനുഭവങ്ങൾക്ക് മനുഷ്യന്റെ ഉണ്മയെ മാത്രമേ പ്രതിനിധീകരിക്കാനാവൂ, ദൈവത്തിന്റെ ഉണ്മയെയോ പരിശുദ്ധാത്മാവിന്റെ ഇച്ഛയെയോ അത് പ്രതിനിധീകരിക്കുന്നില്ല. അതുകൊണ്ട്, മനുഷ്യൻ നടക്കുന്ന പാത പരിശുദ്ധാത്മാവ് നടന്ന പാതയാണെന്ന് പറയാനാവില്ല, കാരണം മനുഷ്യന്റെ പ്രവൃത്തിക്ക് ദൈവത്തിന്റെ പ്രവൃത്തിയെ പ്രതിനിധീകരിക്കാൻ കഴിയില്ല, മനുഷ്യന്റെ പ്രവൃത്തിയും മനുഷ്യന്റെ അനുഭവവും പരിശുദ്ധാത്മാവിന്റെ പൂർണമായ ഹിതമല്ല. മനുഷ്യന്റെ പ്രവൃത്തി, നിയമങ്ങളിലേക്ക് വഴുതി വീഴാൻ സാധ്യതയുണ്ട്, മാത്രമല്ല അവന്റെ പ്രവൃത്തിയുടെ രീതി ഒരു പരിമിത പരിധിക്കുള്ളിൽ നന്നായി ഒതുങ്ങുന്നതുമാണ്, ആളുകളെ ഒരു സ്വതന്ത്ര പാതയിലേക്ക് നയിക്കാൻ അതിനു കഴിയില്ല. മിക്ക അനുഗാമികളും പരിമിതമായ പരിധിക്കുള്ളിലാണ് ജീവിക്കുന്നത്, അവരുടെ അനുഭവ രീതിയുടെ പരിധിയും ചുരുങ്ങിയതാണ്. മനുഷ്യന്റെ അനുഭവം എല്ലായ്പ്പോഴും പരിമിതമാണ്; അവന്റെ പ്രവൃത്തിയുടെ രീതിയും ഏതാനും തരങ്ങളിലേക്ക് ചുരുക്കപ്പെട്ടിരിക്കുന്നു, അതിനെ പരിശുദ്ധാത്മാവിന്റെ വേലയുമായോ ദൈവത്തിന്റെ തന്നെ വേലയുമായോ താരതമ്യം ചെയ്യാൻ കഴിയില്ല. കാരണം, മനുഷ്യന്റെ അനുഭവം പരിമിതമാണ്. പക്ഷേ, ദൈവം ചെയ്യുന്ന വേല നിയമബദ്ധമല്ല; എങ്ങനെ നിർവഹിക്കപ്പെട്ടാലും, അത് ഒരൊറ്റ രീതിയിലേക്ക് പരിമിതപ്പെട്ടതല്ല—അവിടുത്തെ പ്രവൃത്തികളെല്ലാം മോചിതവും സ്വതന്ത്രവുമാണ്. മനുഷ്യൻ ദൈവത്തെ അനുഗമിക്കുന്നതിനായി എത്ര സമയം ചെലവഴിച്ചാലും ദൈവത്തിന്റെ പ്രവർത്തന രീതികളെ ഭരിക്കുന്ന നിയമങ്ങളൊന്നും ഗ്രഹിക്കാൻ അവനാവില്ല. അവിടുത്ത പ്രവൃത്തി അതിന്റെ തത്ത്വത്തിൽ അധിഷ്ഠിതമാണെങ്കിലും, അത് എല്ലായ്പ്പോഴും പുതിയ രീതികളിലൂടെയും പുതിയ സംഭവവികാസങ്ങളോടെയുമാണ് നിർവഹിക്കപ്പെടുക, അത് മനുഷ്യന് അപ്രാപ്യമാണ്. ഒരൊറ്റ കാലയളവിൽ ദൈവത്തിന് പലതരം പ്രവൃത്തികളും, ആളുകളെ നയിക്കുന്നതിന് അനുവർത്തിക്കുന്ന പല വ്യത്യസ്ത രീതികളും ഉണ്ടാവും, അതിലൂടെ ആളുകൾക്ക് എല്ലായ്പ്പോഴും നൂതനമായ പ്രവേശനവും മാറ്റങ്ങളും സാദ്ധ്യമാവുന്നു. നിനക്ക് ദൈവത്തിന്റെ പ്രവൃത്തിയുടെ നിയമങ്ങളെ വിവേചിക്കാനാവില്ല, കാരണം അവിടുന്ന് എല്ലായ്പ്പോഴും നൂതനമായ രീതികളിലാണ് പ്രവർത്തിക്കുന്നത്, അങ്ങനെ മാത്രമേ ദൈവത്തെ പിൻപറ്റുന്നവർക്ക് ചട്ടങ്ങളാൽ ബന്ധിതരല്ലാതിരിക്കാൻ കഴിയൂ. ദൈവത്തിന്റെ സ്വന്തമായ വേല എല്ലായ്പ്പോഴും ആളുകളുടെ ധാരണകളെ ഒഴിവാക്കുകയും അവയെ എതിരിടുകയും ചെയ്യുന്നു. സത്യ ഹൃദയത്തോടെ അവനെ അനുഗമിക്കുകയും പിന്തുടരുകയും ചെയ്യുന്നവർക്ക് മാത്രമേ അവരുടെ സഹജഭാവം രൂപാന്തരപ്പെടുത്താനും, ഏതെങ്കിലും നിയമങ്ങൾക്ക് വിധേയരാകുകയോ ഏതെങ്കിലും മത സങ്കല്പങ്ങളാൽ നിയന്ത്രിക്കപ്പെടുകയോ ചെയ്യാതെ സ്വതന്ത്രമായി ജീവിക്കാനും കഴിയുകയുള്ളൂ. മനുഷ്യന്റെ സ്വന്തം അനുഭവത്തെയും അവന് സ്വയം നേടാൻ കഴിയുന്നതിനെയും ആസ്പദമാക്കിയാണ് അവന്റെ പ്രവൃത്തി അവനെ അനുഗമിക്കുന്ന ആളുകളുടെ മേൽ ആവശ്യങ്ങൾ ഉന്നയിക്കുന്നത്. ഈ ആവശ്യകതകളുടെ നിലവാരം ഒരു നിശ്ചിത പരിധിക്കുള്ളിൽ പരിമിതപ്പെട്ടിരിക്കുന്നു, പ്രയോഗ രീതികളും വളരെ പരിമിതമാണ്. അനുഗമിക്കുന്നവർ തങ്ങളറിയാതെ ഈ പരിമിതമായ പരിധിക്കുള്ളിൽ ജീവിക്കുന്നു; കാലം കുറേ കഴിയുമ്പോൾ അവ നിയമങ്ങളും അനുഷ്ഠാനങ്ങളും ആയിത്തീരുന്നു. ഒരു കാലഘട്ടത്തിലെ പ്രവൃത്തികൾക്ക് നേതൃത്വം കൊടുക്കുന്നത് ദൈവത്താൽ വ്യക്തിപരമായി തികഞ്ഞവനാക്കപ്പെടുകയും ന്യായവിധി സ്വീകരിച്ചിട്ടില്ലാത്തവനുമായ ഒരാളാണെങ്കിൽ, അയാളുടെ അനുയായികളെല്ലാം മതവാദികളും ദൈവത്തെ ചെറുക്കുന്നതിൽ വിദഗ്ധരും ആയിമാറും. അതിനാൽ, ഒരാൾ യോഗ്യതയുള്ള നേതാവാണെങ്കിൽ, ആ വ്യക്തി ന്യായവിധിക്ക് വിധേയനാവുകയും തികഞ്ഞവനാക്കപ്പെടാൻ സമ്മതിക്കയും ചെയ്ത ആളായിരിക്കണം. ന്യായവിധിക്ക് വിധേയരാകാത്തവർ, അവർക്ക് പരിശുദ്ധാത്മാവിന്റെ പ്രവൃത്തി ഉണ്ടെങ്കിലും, അവ്യക്തവും അയഥാർഥവുമായ കാര്യങ്ങൾ മാത്രമായിരിക്കും പ്രകടിപ്പിക്കുക. കാലക്രമേണ, അവർ ആളുകളെ അവ്യക്തവും അമാനുഷികവുമായ ചട്ടങ്ങളിലേക്ക് നയിക്കും. ദൈവം നിർവഹിക്കുന്ന വേല മനുഷ്യന്റെ ജഡവുമായി പൊരുത്തപ്പെടുന്നില്ല. അത് മനുഷ്യന്റെ ചിന്തകളുമായി പൊരുത്തപ്പെടുന്നില്ല, മറിച്ച്, അത് മനുഷ്യന്റെ ധാരണകളെ എതിരിടുന്നു; മതപരമായ ചായങ്ങളുടെ അവ്യക്തതയാൽ അത് കളങ്കപ്പെട്ടിട്ടില്ല. ദൈവത്തിന്റെ പ്രവൃത്തിയുടെ ഫലങ്ങൾ നേടാൻ തന്നാൽ തികഞ്ഞവനാക്കപ്പെടാത്ത ഒരാൾക്ക് കഴിയില്ല; അവ മനുഷ്യ ചിന്തകൾക്ക് അപ്രാപ്യമാണ്.

മനുഷ്യമനസ്സിൽ വേല എന്നത് വളരെ അനായാസം സാധിക്കാവുന്ന ഒന്നാണ്. ഉദാഹരണത്തിന്, മതലോകത്തിൽ പാസ്റ്റർമാരും നേതാക്കളും തങ്ങളുടെ വേല ചെയ്യുന്നതിനായി സമ്മാനങ്ങളെയും പദവികളെയും ആശ്രയിക്കുന്നു. ദീർഘകാലം അവരെ അനുഗമിക്കുന്നവർ അവരുടെ സമ്മാനങ്ങളാൽ ബാധിതരാവുകയും അവരുടെ ചില സ്വഭാവഗുണങ്ങളാൽ സ്വാധീനിക്കപ്പെടുകയും ചെയ്യും. അവർ ആളുകളുടെ കഴിവുകളിലും അറിവിലും സമ്മാനങ്ങളിലും ശ്രദ്ധ കേന്ദ്രീകരിക്കുന്നു, പ്രകൃത്യാതീതമായ കാര്യങ്ങളെയും യാഥാർഥ്യബോധമില്ലാത്ത പ്രൗഢമായ തത്ത്വോപദേശങ്ങളെയും ശ്രദ്ധിക്കുന്നു (തീർച്ചയായും ഈ പ്രൗഢമായ തത്ത്വോപദേശങ്ങൾ അപ്രാപ്യമാണ്). ആളുകളുടെ സഹജഭാവത്തിന് മാറ്റമുണ്ടാക്കുന്നതിലല്ല അവർ ശ്രദ്ധയൂന്നുന്നത്, മറിച്ച്, പ്രസംഗിക്കാനും പ്രവർത്തിക്കാനും അവർക്ക് പരിശീലനം നൽകുന്നതിലാണ്, അതിലൂടെ അവരുടെ അറിവിനെയും അതോടൊപ്പം തങ്ങളുടെ സമൃദ്ധമായ മതോപദേശങ്ങളെയും പോഷിപ്പിക്കുന്നതിലും. ആളുകളുടെ സഹജഭാവം എത്രമാത്രം മാറിയിട്ടുണ്ടെന്നതോ, സത്യത്തെക്കുറിച്ച് എത്രമാത്രം അവർ മനസ്സിലാക്കുന്നുണ്ടെന്നതോ അവർ ശ്രദ്ധിക്കുന്നില്ല. ആളുകളുടെ ഉൾക്കാമ്പ് അവർക്ക് ഒരു പരിഗണനാ വിഷയമേയല്ല, ആളുകളുടെ സ്വാഭാവികവും അസ്വാഭാവികവുമായ അവസ്ഥകളെപ്പറ്റി അറിയാൻ അവർ തീരെ ശ്രമിക്കാറുമില്ല. അവർ ആളുകളുടെ ധാരണകളെ എതിർക്കുന്നില്ല, തങ്ങളുടെ ധാരണകൾ വെളിപ്പെടുത്തുന്നുമില്ല, ആളുകളുടെ കുറവുകളോ ദുഷിപ്പുകളോ പരിഹരിക്കുന്നതിനായി അവരെ ചെത്തി വെടിപ്പാക്കുന്നുമില്ല. അവരെ അനുഗമിക്കുന്നവരിൽ ഏറെയും സമ്മാനങ്ങൾ കൊണ്ട് അവരെ സേവിക്കുന്നവരാണ്, യാഥാർഥ്യവുമായി ബന്ധമില്ലാത്തതും ആളുകൾക്ക് ജീവൻ നൽകാൻ ഒട്ടും കഴിയാത്തതുമായ മതപരമായ ധാരണകളും ദൈവശാസ്ത്ര സിദ്ധാന്തങ്ങളുമാണ് അവർ പകരുന്നത്. വാസ്തവത്തിൽ ഇവരുടെ പ്രവർത്തനത്തിന്റെ കാതൽ താലന്തുകളെ പരിപോഷിപ്പിക്കുക എന്നതാണ്, ഒന്നുമില്ലാത്ത ഒരു വ്യക്തിയെ കഴിവുറ്റ ഒരു സെമിനാരി ബിരുദധാരിയാക്കുകയും തുടർന്ന് ശുശ്രൂഷയിൽ ഏർപ്പെടാനും നേതൃത്വം നൽകുന്നതിനും കഴിയത്തക്കവണ്ണം അയാളുടെ താലന്തുകളെ പരിപോഷിപ്പിക്കുകയും ചെയ്യുക എന്നത്. ദൈവത്തിന്റെ ആറായിരം വർഷത്തെ പ്രവർത്തനത്തിൽ ഏതെങ്കിലും നിയമങ്ങൾ ബാധകമായിരിക്കുന്നതായി നിനക്ക് തിരിച്ചറിയാൻ കഴിയുമോ? മനുഷ്യൻ ചെയ്യുന്ന പ്രവൃത്തികളിൽ ധാരാളം ചട്ടങ്ങളും നിയന്ത്രണങ്ങളും ബാധകമായിരിക്കുന്നു. മനുഷ്യ മസ്തിഷ്കം തത്ത്വങ്ങളിൽ അമിത വിശ്വാസം പുലർത്തുന്നതുമാണ്. അതുകൊണ്ട് മനുഷ്യൻ പ്രകടമാക്കുന്നത് തന്റെ അനുഭവത്തിന്റെ പരിധിയിലുള്ള അറിവും തിരിച്ചറിവുകളുമാണ്. ഇതല്ലാതെ മറ്റൊന്നും പ്രകടമാക്കാൻ മനുഷ്യന് കഴിയില്ല. മനുഷ്യന്റെ അനുഭവങ്ങളും അറിവും അവന്റെ ജന്മസിദ്ധമായ കഴിവുകളിൽ നിന്നോ അവന്റെ സഹജാവബോധത്തിൽ നിന്നോ ഉണ്ടാകുന്നതല്ല; ദൈവത്തിന്റെ മാർഗനിർദേശവും നേരിട്ടുള്ള അജപാലനവും മൂലമാണ് അവ ആവിർഭവിക്കുന്നത്. ഈ അജപാലനം സ്വീകരിക്കുന്നതിനുള്ള ശേഷി മാത്രമേ മനുഷ്യനുള്ളൂ, ദൈവികത എന്തെന്ന് നേരിട്ട് പ്രകടിപ്പിക്കുന്നതിനുള്ള ശേഷികളൊന്നുമില്ല. മനുഷ്യന് ഉറവിടമാകാൻ കഴിയില്ല; ഉറവിടത്തിൽ നിന്ന് ജലം സ്വീകരിക്കുന്ന ഒരു പാത്രമാവാനേ കഴിയൂ. ഇത് മനുഷ്യന്റെ ജന്മവാസനയാണ്, ഒരു മനുഷ്യജീവി എന്ന നിലയിൽ ഒരാൾക്ക് ഉണ്ടായിരിക്കേണ്ട ശേഷി. ഒരു മനുഷ്യന് ദൈവവചനം സ്വീകരിക്കുന്നതിനുള്ള കഴിവു നഷ്ടപ്പെട്ട്, അയാളുടെ മാനുഷിക സഹജാവബോധം നഷ്ടപ്പെടുകയാണെങ്കിൽ, അതോടൊപ്പം ഏറ്റവും വിലപ്പെട്ടതെന്തോ അതും കൂടി അയാൾക്ക് നഷ്ടപ്പെടും, അതായത്, സൃഷ്ടിക്കപ്പെട്ട മനുഷ്യജീവി എന്ന നിലയിലുള്ള കടമ അയാൾക്ക് നഷ്ടപ്പെടും. ഒരു വ്യക്തിക്ക് ദൈവവചനത്തെക്കുറിച്ചോ അവിടുത്തെ പ്രവൃത്തിയെക്കുറിച്ചോ അറിവും അനുഭവവും ഇല്ലെങ്കിൽ, ആ വ്യക്തിക്ക് തന്റെ കടമ നഷ്ടപ്പെടുന്നു, സൃഷ്ടിയെന്ന നിലയിൽ അയാൾ നിർവഹിക്കേണ്ട കടമ, അതോടൊപ്പം സൃഷ്ടിയെന്ന നിലയിലുളള അന്തസ്സും അയാൾക്ക് നഷ്ടപ്പെടുന്നു. ദൈവികത പ്രകടമാക്കുന്നത് ദൈവത്തിന്റെ സഹജവാസനയാണ്, അത് ജഡത്തിലൂടെയോ, നേരിട്ട് ആത്മാവിലൂടെയോ ആകാം; ഇതാണ് ദൈവത്തിന്റെ ശുശ്രൂഷ. ദൈവത്തിന്റെ പ്രവർത്തിയുടെ വേളയിലോ അതിനുശേഷമോ മനുഷ്യൻ തന്റെ സ്വന്തം അനുഭവമോ അറിവോ പ്രകടമാക്കുന്നു (അതായത്, താൻ എന്താണെന്നത് പ്രകടമാക്കുന്നു); അതാണ് മനുഷ്യന്റെ സഹജവാസനയും മനുഷ്യന്റെ കടമയും, അതാണ് മനുഷ്യൻ നേടേണ്ടത്. മനുഷ്യൻ പ്രകടമാക്കുന്നതിന്റെ നിലവാരം ദൈവം പ്രകടിപ്പിക്കുന്നതിനേക്കാൾ ബഹുദൂരം പിന്നിലാണെങ്കിൽ പോലും, മനുഷ്യന്റെ ആവിഷ്കാരം പല നിയമങ്ങുടെയും ചട്ടക്കൂടിൽ ബന്ധിതമാണെങ്കിലും, മനുഷ്യൻ താൻ നിറവേറ്റേണ്ട കടമ നിറവേറ്റേണ്ടതും അവൻ ചെയ്യേണ്ട കാര്യങ്ങൾ ചെയ്യേണ്ടതുമാണ്. മനുഷ്യൻ തന്റെ കടമ നിറവേറ്റുന്നതിന് മനുഷ്യസാദ്ധ്യമായതെല്ലാം ചെയ്യണം, അക്കാര്യത്തിൽ അവൻ അല്പംപോലും വൈമനസ്യം കാട്ടാൻ പാടില്ല.

വർഷങ്ങളോളം പ്രവർത്തിച്ചതിനുശേഷം, മനുഷ്യൻ തന്റെ നിരവധി വർഷത്തെ പ്രവൃത്തികളുടെ അനുഭവവും അവയിലൂടെ താൻ സമാഹരിച്ച ജ്ഞാനവും ചട്ടങ്ങളും സംഗ്രഹിക്കും. ദീർഘകാലം പ്രവർത്തിച്ച ഒരാൾക്ക് പരിശുദ്ധാത്മാവിന്റെ പ്രവർത്തനത്തിന്റെ ചലനം എങ്ങനെ മനസ്സിലാക്കാമെന്ന് അറിയാം; എപ്പോൾ പരിശുദ്ധാത്മാവ് പ്രവർത്തിക്കുന്നുണ്ടെന്നും എപ്പോൾ പ്രവർത്തിക്കുന്നില്ലെന്നും തിരിച്ചറിയാൻ അയാൾക്കു കഴിയും; ഒരു ഭാരം വഹിക്കുമ്പോൾ കൂട്ടായ്മ ആചരിക്കേണ്ടത് എങ്ങനെയെന്ന് അയാൾക്കറിയാം; പരിശുദ്ധാത്മാവിന്റെ പ്രവർത്തനത്തിന്റെ സ്വാഭാവിക അവസ്ഥയെക്കുറിച്ചും ആളുകൾ ജീവനിൽ വളരുന്നതിന്റെ സ്വാഭാവിക അവസ്ഥയെക്കുറിച്ചും അയാൾക്കറിയാം. വർഷങ്ങളായി പ്രവർത്തിക്കുകയും പരിശുദ്ധാത്മാവിന്റെ പ്രവൃത്തി അറിയുകയും ചെയ്യുന്ന ഒരു വ്യക്തി അങ്ങനെയുള്ളയാളാണ്. ഏറെക്കാലം പ്രവർത്തിച്ച ഒരാൾ ഉറപ്പോടെ, ധൃതിപ്പെടാതെയാണ് സംസാരിക്കുക; ഒന്നും സംസാരിക്കാനില്ലാത്തപ്പോഴാവട്ടെ, അവർ നിറഞ്ഞ സംയമനം പുലർത്തുകയും ചെയ്യുന്നു. അതേസമയം തങ്ങളുടെ ഉള്ളിൽ, പരിശുദ്ധാത്മാവിന്റെ പ്രവൃത്തി തേടിക്കൊണ്ട് പ്രാർഥനയിൽ തുടരാനും അവർക്ക് കഴിയും. പ്രവർത്തിച്ച് അനുഭവ പരിചയം ഉള്ളവരാണവർ. വളരെക്കാലം പ്രവർത്തിച്ച് ധാരാളം അനുഭവസമ്പത്ത് നേടുകയും ഒട്ടേറെ പാഠങ്ങൾ പഠിക്കുകയും ചെയ്തിട്ടുള്ള ഒരാളിന്റെ ഉള്ളിൽ പരിശുദ്ധാത്മാവിന്റെ പ്രവർത്തനത്തെ തടസ്സപ്പെടുത്തുന്ന പലതും കാണും; ദീർഘകാല പ്രവർത്തനത്തിന്റെ ഒരു ദൂഷ്യമാണിത്. പുതുതായി പ്രവർത്തിക്കാൻ ആരംഭിച്ച ഒരു വ്യക്തി മനുഷ്യ പാഠങ്ങളുടെയോ അനുഭവങ്ങളുടെയോ മായം കലരാത്ത ആളായിരിക്കും, വിശേഷിച്ചും പരിശുദ്ധാത്മാവ് എങ്ങനെയാണ് പ്രവർത്തിക്കുന്നതെന്ന് അയാൾക്ക് ഒരു ധാരണയുമുണ്ടാകില്ല. എന്നിരുന്നാലും പ്രവർത്തനഗതിയിൽ അയാൾ ക്രമേണ പരിശുദ്ധാത്മാവ് പ്രവർത്തിക്കുന്നത് എങ്ങനെയെന്ന് മനസ്സിലാക്കാൻ പഠിക്കുകയും, പരിശുദ്ധാത്മാവിന്റെ പ്രവൃത്തി ലഭിക്കാൻ എന്താണ് ചെയ്യേണ്ടതെന്നും, മറ്റുള്ളവരോട് കൃത്യവേളകളിൽ മർമസ്പർശിയായി ഇടപെടേണ്ടത് എങ്ങനെയെന്നും ബോധവാനാവുകയും, ശുശ്രൂഷയിൽ ഏർപ്പെടുന്നവർ ആർജിക്കേണ്ട അത്തരം പൊതുവായ അറിവുകൾ കൈവരിക്കുകയും ചെയ്യും. കാലക്രമേണ അയാൾക്ക് ഇത്തരം ജ്ഞാനവും പ്രവർത്തിക്കാൻ ആവശ്യമായ അറിവും കൈവെള്ളയിൽ എന്നപോലെ പരിചിതമാവുകയും പ്രവർത്തനത്തിൽ അനായാസേന ഉപയോഗിക്കാൻ കഴിയുകയും ചെയ്യും. എന്നിരുന്നാലും, പരിശുദ്ധാത്മാവ് താൻ പ്രവർത്തിക്കുന്ന രീതി മാറ്റുമ്പോഴും, അയാൾ പ്രവൃത്തിയെ സംബന്ധിച്ച പഴയ അറിവുകൾ തന്നെ വച്ചു പുലർത്തുകയും പഴയ ചട്ടങ്ങൾ മുറുകെ പിടിക്കുകയുമായിരിക്കും, മാത്രമല്ല പ്രവൃത്തിയുടെ പുതിയ ചലനാത്മകതയെക്കുറിച്ച് വളരെക്കുറച്ചേ അയാൾക്ക് അറിയാനും കഴിയൂ. വർഷങ്ങൾ നീണ്ട പ്രവർത്തനവും പരിശുദ്ധാത്മാവിന്റെ സാന്നിധ്യവും മാർഗനിർദേശവും കൊണ്ടുള്ള നിറവും അയാൾക്ക് പ്രവൃത്തിയെക്കുറിച്ച് വീണ്ടും വീണ്ടും കൂടുതൽ പാഠങ്ങളും കൂടുതൽ അനുഭവങ്ങളും നൽകിക്കൊണ്ടിരിക്കും. അവ അഹങ്കാരമല്ലാത്ത ഒരു ആത്മവിശ്വാസം അയാളിൽ നിറയ്ക്കും. മറ്റൊരുവിധത്തിൽ പറഞ്ഞാൽ, സ്വന്തം വേലയിലും പരിശുദ്ധാത്മാവിന്റെ വേലയെക്കുറിച്ച് ലഭിച്ച പൊതുവായ അറിവിലും സംതൃപ്തനായിരിക്കും. പ്രത്യേകിച്ചും, മറ്റുള്ളവർക്ക് ഇല്ലാത്ത കാര്യങ്ങൾ തനിക്കു ലഭിക്കുന്നതോ സ്വയം നേടിയെടുക്കുന്നതോ അയാൾക്ക് കൂടുതൽ ആത്മവിശ്വാസം നൽകും; അയാളുടെ ഉള്ളിലെ പരിശുദ്ധാത്മാവിന്റെ പ്രവർത്തനം ഒരിക്കലും അണയ്ക്കപ്പെടില്ലെന്ന് തോന്നും, അതേസമയം, മറ്റുള്ളവർ ഈ പ്രത്യേക പരിഗണനയ്ക്ക് യോഗ്യത നേടുന്നുമില്ല. ഇത്തരത്തിൽ വർഷങ്ങളോളം പ്രവർത്തിച്ചവരും ഏറെ മൂല്യവത്തായ ഉപയോഗമുള്ളവരുമായ ആളുകൾ മാത്രമേ ഈ പദവിക്ക് യോഗ്യത നേടുന്നുള്ളൂ. പരിശുദ്ധാത്മാവിന്റെ പുതിയ പ്രവൃത്തി സ്വീകരിക്കുന്നതിന് ഇവ വലിയ തടസ്സമായിത്തീരുന്നു. പുതിയ പ്രവൃത്തി സ്വീകരിക്കാൻ അയാൾക്ക് കഴിയുമെങ്കിലും, ഒറ്റരാത്രികൊണ്ട് അത് ചെയ്യാൻ അയാൾക്കു കഴിയില്ല. അത് സ്വീകരിക്കുന്നതിനു മുമ്പായി അയാൾക്ക് നിരവധി സങ്കീർണതകകളിലൂടെ കടന്നുപോകേണ്ടി വരുമെന്ന് ഉറപ്പാണ്. അയാളുടെ പഴയ ധാരണകൾ തിരുത്തപ്പെടുകയും പഴയ സ്വഭാവം വിധിയ്ക്കപ്പെടുകയും ചെയ്തതിനുശേഷം ക്രമേണയേ ഈ അവസ്ഥ മാറ്റാൻ കഴിയൂ. ഈ നടപടികളിലൂടെ കടന്നുപോകാതെ, പഴയതു വിട്ടു കളഞ്ഞ്, ആ പഴയ സങ്കല്പങ്ങളുമായി പൊരുത്തപ്പെടാത്ത പുതിയ ശിക്ഷണങ്ങളും പ്രവർത്തനങ്ങളും എളുപ്പത്തിൽ സ്വീകരിക്കാൻ അയാൾക്ക് കഴിയില്ല. മനുഷ്യനിൽ കൈകാര്യം ചെയ്യാൻ ഏറ്റവും ബുദ്ധിമുട്ടുള്ള കാര്യമാണിത്, ഇതു മാറ്റുന്നത് എളുപ്പമല്ല. ഒരു ശുശ്രൂഷകൻ എന്ന നിലയിൽ, പരിശുദ്ധാത്മാവിന്റെ വേലയെക്കുറിച്ച് ബോദ്ധ്യം നേടാനും അതിന്റെ ചലനാത്മകതയെ സംഗ്രഹിക്കാനും ഉടനടി അയാൾക്ക് കഴിയുന്നുണ്ടെങ്കിൽ, തന്റെ മുൻ പ്രവർത്തനങ്ങളുടെ അനുഭവങ്ങളാൽ നിയന്ത്രിക്കപ്പെടാതിരിക്കാനും പഴയ പ്രവൃത്തിയുടെ വെളിച്ചത്തിൽ പുതിയ പ്രവൃത്തികൾ സ്വീകരിക്കാനും അയാൾക്ക് കഴിയുന്നുവെങ്കിൽ, അങ്ങനെയെങ്കിൽ, അയാൾ ഒരു ജ്ഞാനിയും യോഗ്യനായ ശുശ്രൂഷകനുമാണ്. ആളുകൾ മിക്കപ്പോഴും ഇങ്ങനെയാണ്: തങ്ങളുടെ പ്രവർത്തനാനുഭവം സംഗ്രഹിക്കാനാവാതെ അവർ വർഷങ്ങളോളം പ്രവർത്തിക്കും, അല്ലെങ്കിൽ, പ്രവൃത്തിയെക്കുറിച്ചുള്ള അവരുടെ അനുഭവവും ജ്ഞാനവും സംഗ്രഹിച്ചതിന് ശേഷം, പുതിയ പ്രവൃത്തി സ്വീകരിക്കുന്നതിന് തടസ്സമുണ്ടാവുന്നു, ഒപ്പം, പഴയതും പുതിയതുമായ പ്രവൃത്തികളെ വേണ്ടതുപോലെ മനസിലാക്കാനോ ശരിയായി കൈകാര്യം ചെയ്യാനോ കഴിയുന്നില്ല. ആളുകളെ കൈകാര്യം ചെയ്യുക ശരിക്കും ബുദ്ധിമുട്ടാണ്! നിങ്ങളിൽ മിക്കവരും ഇതുപോലെയാണ്. വർഷങ്ങളോളം പരിശുദ്ധാത്മാവിന്റെ വേല അനുഭവിച്ചവർക്ക് പുതിയ വേല അംഗീകരിക്കാൻ പ്രയാസമാണ്, മാത്രമല്ല തങ്ങൾക്ക് ഒഴിവാക്കാനാവാത്ത ധാരണകൾ അവരിൽ സദാ നിറഞ്ഞിരിക്കുന്നു, അതേസമയം, പുതുതായി വേല ചെയ്യാൻ ആരംഭിച്ച ഒരുവന് വേലയെക്കുറിച്ച് പൊതുവായ അറിവില്ല, കൊച്ചു കാര്യങ്ങൾ പോലും എങ്ങനെ കൈകാര്യം ചെയ്യണമെന്ന് അറിയില്ല. നിങ്ങൾ വല്ലാത്ത ആളുകളാണ്! അല്പം മുതിർന്നവർ വല്ലാത്ത തലക്കനവും ദുരഭിമാനവും കൊണ്ട് തങ്ങൾ എവിടെ നിന്ന് വന്നതാണെന്നു തന്നെ മറന്നുപോയിരിക്കുന്നു. അവർക്ക് എല്ലായ്പ്പോഴും ചെറുപ്പക്കാരോട് പുച്ഛമാണ്. എന്നാൽ, അവർക്ക് പുതിയ പ്രവൃത്തി സ്വീകരിക്കാനോ വർഷങ്ങൾകൊണ്ട് തങ്ങളിൽ അടിഞ്ഞുകൂടിയിരിക്കുന്ന ധാരണകൾ കുടഞ്ഞു കളയാനോ കഴിയുന്നില്ല. അറിവില്ലാത്ത ചെറുപ്പക്കാർക്ക് പരിശുദ്ധാത്മാവിന്റെ പുതിയ വേല സ്വീകരിക്കാൻ കുറെയൊക്കെ കഴിയുമെങ്കിലും, അവർ വളരെ ഉത്സാഹശാലികളാണെങ്കിൽ തന്നെയും പ്രശ്നങ്ങൾ വരുമ്പോൾ എന്തുചെയ്യണമെന്നറിയാതെ എപ്പോഴും കുഴപ്പത്തിലാവുന്നു. അവർക്ക്, ആവേശം ഉണ്ട്, പക്ഷേ, അറിവില്ല. പരിശുദ്ധാത്മാവിന്റെ വേലയെക്കുറിച്ച് വളരെ കുറച്ച് അറിവേ അവർക്കുള്ളൂ. ജീവിതത്തിൽ അത് ഉപയോഗിക്കാൻ കഴിയുന്നുമില്ല; അത് പൂർണമായും ഉപയോഗശൂന്യമായ തത്ത്വോപദേശമാണ്. നിങ്ങളെ പോലെയുള്ള ആളുകൾ വളരെയേറെയുണ്ട് ഉപയോഗിക്കാൻ കൊള്ളാവുന്നവർ എത്ര പേരുണ്ട്? പരിശുദ്ധാത്മാവിന്റെ ബോധപ്രകാശവും തെളിച്ചവും അനുസരിക്കാനും ദൈവഹിതത്തോടു പൊരുത്തപ്പെടാനും കഴിയുന്നവർ എത്ര പേരുണ്ട്? നിങ്ങളിൽ ഇതുവരെ അനുഗാമികളായിട്ടുള്ളവർ വളരെ അനുസരണമുള്ളവരാണെന്ന് തോന്നുന്നു, പക്ഷേ, നിങ്ങൾ നിങ്ങളുടെ ധാരണകൾ വിട്ടുകളഞ്ഞിട്ടില്ല, നിങ്ങൾ ഇപ്പോഴും ബൈബിളിൽ പരതിക്കൊണ്ടിരിക്കുന്നു, അവ്യക്തകളിൽ വിശ്വസിക്കുന്നു, അല്ലെങ്കിൽ ധാരണകൾക്കിടയിൽ അലഞ്ഞുതിരിയുന്നു. ഇന്ന് ചെയ്യേണ്ടതായ പ്രവൃത്തിയെ ശ്രദ്ധാപൂർവം പരിശോധിക്കുകയും അതിലേക്ക് ആഴത്തിൽ പോവുകയും ചെയ്യുന്നവർ ഇല്ല. പഴയ ധാരണകളുമായാണ് നിങ്ങൾ കാലികമായ പുതുവഴി സ്വീകരിക്കുന്നത്. അത്തരമൊരു വിശ്വാസം കൊണ്ട് നിങ്ങൾക്ക് എന്ത് നേടാനാകും? വെളിപ്പെടുത്തിയിട്ടില്ലാത്ത നിരവധി ധാരണകൾ നിങ്ങളിൽ മറഞ്ഞിരിക്കുന്നുവെന്നും അവ എളുപ്പം വെളിപ്പെടാതെ അവയെ മറച്ചുവയ്ക്കാൻ നിങ്ങൾ കഠിനശ്രമം നടത്തുകയാണെന്നും പറയാൻ‌ കഴിയും. നിങ്ങൾ പുതിയ പ്രവൃത്തിയെ ആത്മാർഥമായി സ്വീകരിക്കുന്നില്ല, പഴയ ആശയങ്ങൾ ഉപേക്ഷിക്കാൻ നിങ്ങൾക്ക് പദ്ധതിയുമില്ല; നിങ്ങൾക്ക് ജീവിക്കാൻ ആവശ്യത്തിലേറെ തത്ത്വചിന്തകളുണ്ട്, അവ വളരെ ഘനമുള്ളവയുമാണ്. നിങ്ങൾ നിങ്ങളുടെ പഴയ ധാരണകൾ ഉപേക്ഷിക്കുന്നില്ല, പുതിയ വേലയെ വൈമനസ്യത്തോടെയാണ് സമീപിക്കുന്നതും. നിങ്ങളുടെ ഹൃദയങ്ങൾ വളരെ കുടിലമാണ്, പുതിയ വേലയുടെ നടപടികൾ നിങ്ങൾ ഹൃദയത്തിലേറ്റുന്നുമില്ല. നിങ്ങളെപ്പോലെ ഒന്നിനും കൊള്ളാത്തവർക്ക് സുവിശേഷം പ്രചരിപ്പിക്കാൻ കഴിയുമോ? അത് പ്രപഞ്ചം മുഴുവൻ വ്യാപിപ്പിക്കുന്നതിനുള്ള വേല ഏറ്റെടുക്കാൻ നിങ്ങളെക്കൊണ്ട് കഴിയുമോ? നിങ്ങളുടെ ഈ രീതികൾ നിങ്ങളുടെ സഹജഭാവത്തെ പരിവർത്തിപ്പിക്കുന്നതിൽ നിന്നും ദൈവത്തെ അറിയുന്നതിൽ നിന്നും നിങ്ങളെ തടയുന്നു. ഇങ്ങനെ തുടരുകയാണെങ്കിൽ, നിങ്ങൾ നിഷ്കാസിതരാവും.

ദൈവത്തിന്റെ വേലയെ മനുഷ്യന്റെ വേലയിൽ നിന്ന് എങ്ങനെ വേർതിരിച്ചു കാണാമെന്ന് നിങ്ങൾ അറിഞ്ഞിരിക്കണം. മനുഷ്യന്റെ വേലയിൽ നിനക്കെന്താണ് കാണാനാവുക? മനുഷ്യാനുഭവത്തിന്റെ പല ഘടകങ്ങളും അവന്റെ വേലയിൽ ഉണ്ട്. താൻ എന്താണോ അതാണ് മനുഷ്യൻ പ്രകടമാക്കുന്നത്. ദൈവത്തിന്റെ സ്വന്തം വേലയും അവന്‍എന്താണെന്നത് പ്രകടമാക്കുന്നുണ്ട്, പക്ഷേ, അവന്‍റെ ഉണ്മ മനുഷ്യന്റേതിൽ നിന്ന് വ്യത്യസ്തമാണ്. മനുഷ്യന്റെ ഉണ്മ പ്രതിനിധീകരിക്കുന്നത് മനുഷ്യാനുഭവവും ജീവിതവുമാണ് (മനുഷ്യൻ ജീവിതത്തിൽ അനുഭവിക്കുന്നതും അഭിമുഖീകരിക്കുന്നതും, അഥവാ അവന്റെ ജീവിത തത്ത്വശാസ്ത്രങ്ങൾ), വിവിധ സാഹചര്യങ്ങളിൽ ജീവിക്കുന്നവർ വിവിധ ഉണ്മകൾ പ്രകടിപ്പിക്കുന്നു. നിനക്ക് സാമൂഹികഅനുഭവം ഉണ്ടോ എന്നതും നീ എങ്ങനെയാണ് നിന്റെ കുടുംബത്തിൽ ജീവിക്കുന്നത് എന്നതും അതിനുള്ളിലെ നിന്റെ അനുഭവവും, നിന്റെ ആവിഷ്കാരങ്ങളിൽ കാണാനാവും; എന്നാൽ, ജഡം ധരിച്ച ദൈവത്തിന്റെ പ്രവൃത്തിയിൽ സാമൂഹിക അനുഭവങ്ങൾ ഉണ്ടോ എന്ന് നിനക്ക് കാണാനാവില്ല. മനുഷ്യന്റെ സാരാംശത്തെക്കുറിച്ച് അവിടുത്തേക്ക് നന്നായി അറിയാം; ഒപ്പം, എല്ലാത്തരം ആളുകളുമായും ബന്ധപ്പെട്ട എല്ലാത്തരം പ്രവർത്തനരീതികളും വെളിപ്പെടുത്താൻ അവിടുത്തേക്ക് കഴിയും. മനുഷ്യരുടെ ദുഷിച്ച പ്രകൃതവും മറുതലിക്കുന്ന സ്വഭാവവും വെളിപ്പെടുത്താൻ അവിടുത്തേക്ക് കൂടുതൽ നന്നായി കഴിയും. അവിടുന്ന് ലൗകികരായ മനുഷ്യരുടെ ഇടയിൽ അല്ല വസിക്കുന്നത്; എന്നാൽ, മർത്ത്യരുടെ പ്രകൃതത്തെപ്പറ്റിയും ലൗകികരായ മനുഷ്യരുടെ സർവ ദുഷിപ്പുകളെപ്പറ്റിയും അവിടുത്തേക്ക് അറിയാം. ഇതാണ് അവിടുത്തെ ഉണ്മ. അവിടുന്ന് ലോകവുമായി ഇടപെടുന്നില്ലെങ്കിലും ലോകവുമായി ഇടപെടുന്നതിനുള്ള നിയമങ്ങൾ അവിടുത്തേക്ക് അറിയാം, കാരണം, അവിടുന്ന് മനുഷ്യപ്രകൃതം പൂർണമായി മനസ്സിലാക്കുന്നു. മനുഷ്യന്റെ കണ്ണുകൾക്ക് കാണാനാവാത്തതും മനുഷ്യന്റെ കാതുകൾക്ക് കേൾക്കാനാവാത്തതുമായ, ആത്മാവിന്റെ ഇന്നത്തെയും കഴിഞ്ഞ കാലങ്ങളിലെയും പ്രവർത്തനത്തെക്കുറിച്ച് അവിടുത്തേക്ക് അറിയാം. ജീവിത തത്ത്വശാസ്ത്രമല്ലാത്ത ജ്ഞാനവും, ആളുകൾക്ക് അഗോചരമായ അത്ഭുതങ്ങളും ഇതിൽ ഉൾപ്പെടുന്നു. ഇതാണ് അവിടുത്തെ ഉണ്മ, ആളുകൾക്കായി തുറന്നിരിക്കുന്നതും ആളുകളിൽനിന്ന് മറഞ്ഞിരിക്കുന്നതും. ഒരു അസാധാരണ വ്യക്തിയുടെ ഉണ്മയല്ല അവിടുന്ന് പ്രകടിപ്പിക്കുന്നത്, മറിച്ച് ആത്മാവിന്റെ സഹജഗുണങ്ങളും ഉണ്മയുമാണ്. അവിടുന്ന് ലോകം ചുറ്റി സഞ്ചരിക്കുന്നില്ല, എന്നാൽ, അതിലുള്ളതെല്ലാം അറിയുന്നു. അറിവോ ഉൾക്കാഴ്ചയോ ഇല്ലാത്ത “മനുഷ്യക്കുരങ്ങുകളുമായി” അവിടുന്ന് ബന്ധപ്പെടുന്നു. എന്നാൽ, അറിവിനെക്കാൾ ഉന്നതവും മഹാപുരുഷന്മാരെ കവിയുന്നതുമായ വാക്കുകൾ അവിടുന്ന് പ്രകടിപ്പിക്കുന്നു. മാനുഷികത ഇല്ലാത്തവരും മാനവരാശിയുടെ ജീവിതവും മര്യാദകളും മനസ്സിലാകാത്തവരുമായ മന്ദബുദ്ധികളും മരവിച്ചവരും ആയ ഒരു കൂട്ടം ആളുകൾക്കിടയിലാണ് അവിടുന്ന് വസിക്കുന്നത്, എന്നാൽ, സാധാരണ മനുഷ്യത്വത്തിൽ ജീവിക്കാൻ അവിടുത്തേക്ക് മനുഷ്യരോട് ആവശ്യപ്പെടാനാവും, അതോടൊപ്പം മനുഷ്യന്റെ അധഃപതിച്ചതും ഹീനവുമായ മാനവികത. വെളിവാക്കാനും. ഇതെല്ലാം അവിടുത്തെ ഉണ്മയാണ്, രക്തവും മാംസവുമുള്ള ഏതു വ്യക്തിയുടെയും ഉണ്മയെക്കാൾ ഉയർന്നത്. അവിടുത്തെ സംബന്ധിച്ചിടത്തോളം, താൻ ചെയ്യേണ്ട പ്രവൃത്തി ചെയ്യാനും ദുഷിച്ചുപോയ മനുഷ്യരാശിയുടെ സാരാംശം നന്നായി വെളിപ്പെടുത്താനും സങ്കീർണമായതും ബുദ്ധിമുട്ടുള്ളതും ഹീനവുമായ ഒരു സാമൂഹിക ജീവിതം അനുഭവിക്കേണ്ട ആവശ്യമില്ല. ഹീനമായ ഒരു സാമൂഹിക ജീവിതം അവിടുത്തെ ജഡത്തെ പ്രോജ്ജ്വലിപ്പിക്കുന്നില്ല. അവിടുത്തെ വേലയും വാക്കുകളും മനുഷ്യന്റെ അനുസരണക്കേട് വെളിപ്പെടുത്തുക മാത്രം ചെയ്യുന്നു, ലോകവുമായി ഇടപെടുന്നതിനുള്ള അനുഭവപരിചയവും പാഠങ്ങളും അവ മനുഷ്യന് നൽകുന്നില്ല. അവിടുന്ന് മനുഷ്യന് ജീവൻ പകരുമ്പോൾ, സമൂഹത്തെപ്പറ്റിയോ മനുഷ്യന്റെ കുടുംബത്തെപ്പറ്റിയോ വിശദ പരിശോധന നടത്തേണ്ട ആവശ്യം അവിടുത്തേക്കില്ല. മനുഷ്യനെ തുറന്നുകാട്ടുന്നതും വിധിക്കുന്നതും അവിടുത്തെ ജഡത്തിന്റെ അനുഭവങ്ങളുടെ പ്രകടനമല്ല; മനുഷ്യന്റെ അനുസരണക്കേട് ഏറെക്കാലമായി അറിയുകയും മനുഷ്യരാശിയുടെ ദുഷിപ്പുകളെ വെറുക്കുകയും ചെയ്ത അവിടുന്ന് മനുഷ്യന്റെ അനീതിയെ വെളിപ്പെടുത്തുന്നതാണ് അത്. അവിടുന്ന് ചെയ്യുന്ന പ്രവൃത്തിയെല്ലാം മനുഷ്യനോടുള്ള തന്റെ സഹജഭാവം വെളിപ്പെടുത്തുന്നതിനും തന്റെ സാരാംശം പ്രകടിപ്പിക്കുന്നതിനുമാണ്. അവിടുത്തേക്ക് മാത്രമേ ഈ പ്രവൃത്തി ചെയ്യാനാവൂ; രക്തവും മാംസവുമുള്ള ഒരു വ്യക്തിക്ക് സാധിക്കുന്നതല്ല അത്. അവിടുത്തെ പ്രവൃത്തിയിൽ നിന്നും അവിടുന്ന് ഏതുതരം ആളാണെന്ന് വിവേചിച്ചറിയാൻ മനുഷ്യന് കഴിയില്ല. അവിടുത്തെ പ്രവൃത്തിയുടെ അടിസ്ഥാനത്തിൽ അവിടുത്തെ, സൃഷ്ടിക്കപ്പെട്ട ഒരു ആളായി കണക്കാക്കാനും മനുഷ്യനാവില്ല. അവിടുത്തെ ഉണ്മ, അവിടുത്തെ ഒരു സൃഷ്ടിക്കപ്പെട്ട ആളായി വർഗീകരിക്കാനാവാത്തവിധം ആക്കുന്നു. മനുഷ്യന്, ഒരു മനുഷ്യേതരൻ എന്നേ അവിടുത്തെ കണക്കാക്കാനാവൂ, ഏതു ഗണത്തിൽപ്പെടുത്തണമെന്ന് അറിയില്ല, അതുകൊണ്ട് മനുഷ്യൻ അവിടുത്തെ ദൈവത്തിന്റെ ഗണത്തിൽ ഉൾപ്പെടുത്താൻ നിർബന്ധിതനാവുന്നു. മനുഷ്യൻ അങ്ങനെ ചെയ്യുന്നത് തീരെ യുക്തിഹീനമല്ല, കാരണം, മനുഷ്യന് ചെയ്യാനാവാത്ത ധാരാളം വേലകൾ ദൈവം ആളുകൾക്കിടയിൽ ചെയ്തിട്ടുണ്ട്.

ദൈവത്തിന്റെ പ്രവൃത്തി അവിടുത്തെ ജഡത്തിന്റെ അനുഭവത്തെ പ്രതിനിധാനം ചെയ്യുന്നില്ല; മനുഷ്യന്റെ പ്രവൃത്തി അവന്റെ അനുഭവത്തെ പ്രതിനിധാനം ചെയ്യുന്നു. എല്ലാവരും തങ്ങളുടെ വ്യക്തിപരമായ അനുഭവത്തെക്കുറിച്ച് സംസാരിക്കുന്നു. ദൈവത്തിന് സത്യം നേരിട്ട്‌ വെളിപ്പെടുത്താൻ കഴിയും, എന്നാൽ മനുഷ്യന്, തനിക്കുണ്ടായ സത്യാനുഭവത്തോട് പൊരുത്തപ്പെടുന്ന അനുഭവം മാത്രമേ പ്രകടിപ്പിക്കാൻ കഴിയൂ. ദൈവത്തിന്റെ പ്രവൃത്തിക്ക് ചട്ടങ്ങൾ ബാധകമല്ല, അത്, കാലത്തിന്റെയോ ദേശത്തിന്റെയോ ബന്ധനങ്ങൾക്ക് വിധേയവുമല്ല. ഏതു സമയത്തും, എവിടെയും താൻ എന്താണെന്നത് പ്രകടിപ്പിക്കാൻ അവിടുത്തേക്കാവും. തനിക്ക് ബോധിച്ചതു പോലെ അവിടുന്ന് പ്രവർത്തിക്കുന്നു. മനുഷ്യന്റെ പ്രവൃത്തിക്ക് വ്യവസ്ഥകളും സന്ദർഭവും ഉണ്ട്; അതു കൂടാതെ അവന് പ്രവർത്തിക്കാനും തന്റെ ദൈവാവബോധവും സത്യാനുഭവവും പ്രകടിപ്പിക്കാനും കഴിയുകയില്ല. എന്തെങ്കിലുമൊന്ന് ദൈവത്തിന്റെ സ്വന്തം വേലയാണോ മനുഷ്യന്റെ വേലയാണോ എന്ന് തിരിച്ചറിയുന്നതിന് നീ അവ തമ്മിലുള്ള വ്യത്യാസം വെറുതെ ഒന്നു താരതമ്യം ചെയ്താൽ മതി. ദൈവമായവൻ ചെയ്ത വേല ഒട്ടുമില്ല, മനുഷ്യന്റെ പ്രവൃത്തി മാത്രമേയുള്ളൂവെങ്കിൽ മാനുഷിക പാഠങ്ങൾ മറ്റാർക്കും ഉൾക്കൊള്ളാൻ കഴിയാത്ത വിധം ഉയർന്നു നിൽക്കുന്നതായി നിനക്ക് എളുപ്പം കാണാനാവും; അവരുടെ സ്വരം, ഓരോന്നും കൈകാര്യം ചെയ്യുന്നതിലെ തത്ത്വങ്ങൾ, പരിചയസമ്പന്നവും കുലുങ്ങാത്തതുമായ പ്രവർത്തനശൈലി ഇവയൊന്നും മറ്റുള്ളവർക്ക് എത്തിപ്പിടിക്കാൻ കഴിയില്ല. നല്ല കഴിവും ഉയർന്ന അറിവുമുള്ള അത്തരം ആളുകളെ നിങ്ങളെല്ലാവരും പ്രകീർത്തിക്കും, എന്നാൽ ദൈവത്തിന്റെ മാനുഷികത എത്ര ഉന്നതമാണെന്ന് അവിടുത്തെ പ്രവൃത്തിയിൽ നിന്നും വാക്കുകളിൽ നിന്നും നിനക്ക് കാണാനാവില്ല. മറിച്ച്, അവിടുന്ന് സാമാന്യനാണ്, സാധാരണമായും വാസ്തവമായും പ്രവർത്തിക്കുന്നു, എങ്കിലും മർത്ത്യർക്ക് അവിടുത്തെ അളക്കാനാവില്ല. തന്മൂലം, അത് അവരിൽ അവിടുത്തോട് ഒരുതരം ഭക്ത്യാദരവ് ജനിപ്പിക്കുന്നു. ഒരുപക്ഷേ, ഒരു വ്യക്തിക്ക് തന്റെ പ്രവൃത്തിയിൽ നിന്നു ലഭിക്കുന്ന അനുഭവം പ്രത്യേകിച്ചും ഉയർന്നതായിരിക്കാം, അയാളുടെ ഭാവനയും യുക്തിയും സവിശേഷമായി ഉയർന്നതായിരിക്കാം, അയാളുടെ മാനുഷികത സവിശേഷമായി നല്ലതായിരിക്കാം; അത്തരം ഗുണവിശേഷങ്ങൾക്ക് ആളുകളുടെ പ്രശംസ നേടാനേ കഴിയൂ, അവരിൽ ഭയഭക്തിബഹുമാനങ്ങളും ഉണർത്താൻ കഴിയില്ല. നന്നായി പ്രവർത്തിക്കാൻ കഴിയുന്നവരെയും, പ്രത്യേകിച്ച് ആഴത്തിലുള്ള അനുഭവമുള്ളവരെയും, സത്യം പ്രയോഗത്തിൽ വരുത്താൻ കഴിയുന്നവരെയും എല്ലാവരും പ്രശംസിക്കും; എന്നാൽ, അത്തരം ആളുകൾക്ക് പ്രശംസയും അസൂയയുമല്ലാതെ ഒരിക്കലും ഭക്ത്യാദരം ജനിപ്പിക്കാൻ കഴിയില്ല, എന്നാൽ, ദൈവത്തിന്റെ പ്രവൃത്തി അനുഭവിച്ച ആളുകൾ അവിടുത്തെ പ്രശംസിക്കുകയല്ല ചെയ്യുന്നത്; പകരം, അവിടുത്തെ പ്രവൃത്തി മനുഷ്യന്റെ പരിധിക്ക് അപ്പുറമാണെന്നും മനുഷ്യന് മനസ്സിലാക്കാൻ കഴിയാത്തതാണെന്നും, അത് നവ്യവും അതിശയകരവുമാണെന്നും ഉള്ള തോന്നൽ അവരിലുണ്ടാവുന്നു. ആളുകൾ ദൈവത്തിന്റെ പ്രവൃത്തി അനുഭവിക്കുമ്പോൾ ദൈവത്തെക്കുറിച്ചുള്ള അവരുടെ പ്രാഥമിക അറിവ് അവിടുന്ന് അപ്രമേയനും ജ്ഞാനിയും അതിശയവാനും ആണെന്നാണ്; അവിടുത്തോടുള്ള ഭയഭക്തി അറിയാതെ അവരിൽ ഉണരുകയും അവിടുന്ന് ചെയ്യുന്ന പ്രവൃത്തിയുടെ നിഗൂഢവും മനുഷ്യ മനസ്സിന്റെ ചിന്താപരിധിക്കും അപ്പുറമുള്ളതുമായ രഹസ്യം അനുഭവിച്ചറിയുകയും ചെയ്യും. അവിടുന്ന് ആവശ്യപ്പെടുന്ന നിലവാരത്തിലേക്ക് ഉയരണം എന്നേ ആളുകൾക്ക് ഉള്ളൂ, അവിടുത്തെ ആഗ്രഹങ്ങൾ തൃപ്തിപ്പെടുത്തണമെന്നും അവിടുത്തെ മറികടക്കണമെന്നും അവർ ആഗ്രഹിക്കുന്നില്ല, കാരണം, അവിടുന്ന് ചെയ്യുന്ന വേല മനുഷ്യന്റെ ചിന്തയ്ക്കും ഭാവനയ്ക്കും അതീതമാണ്, അവിടുത്തേക്ക് പകരമായി മനുഷ്യന് അത് ചെയ്യാൻ കഴിയില്ല. മനുഷ്യന് സ്വന്തം അപര്യാപ്തതകൾ പോലും അറിയില്ല, എങ്കിലും ദൈവം ഒരു പുതിയ പാത വെട്ടിത്തുറന്നു, മനുഷ്യനെ നൂതനവും മനോഹരവുമായ ഒരു ലോകത്തിലേക്ക് ആനയിക്കുവാൻ തയ്യാറായി, അതിനാൽ മനുഷ്യരാശി പുതിയ പുരോഗതി കൈവരിക്കുകയും ഒരു പുതിയ തുടക്കം നേടുകയും ചെയ്തു. ആളുകൾക്ക് ദൈവത്തോട് തോന്നുന്നത് മതിപ്പല്ല, അല്ലെങ്കിൽ മതിപ്പ് മാത്രമല്ല. അവരുടെ ആഴമേറിയ അനുഭവം വിസ്മയവും സ്നേഹവുമാണ്; ദൈവം തീർച്ചയായും അതിശയവാനാണെന്നാണ് അവരുടെ തോന്നൽ. മനുഷ്യന് ചെയ്യാൻ കഴിയാത്ത പ്രവൃത്തി അവിടുന്ന് ചെയ്യുന്നു, മനുഷ്യന് പറയാൻ പറ്റാത്ത കാര്യങ്ങൾ അവിടുന്ന് പറയുന്നു. ദൈവത്തിന്റെ പ്രവൃത്തി അനുഭവിച്ച ആളുകൾ എല്ലായ്പ്പോഴും വിവരണാതീതമായ ഒരു അനുഭൂതി അനുഭവിക്കുന്നുണ്ട്. മതിയായ ആഴത്തിൽ അനുഭവമുള്ള ആളുകൾക്ക് ദൈവസ്നേഹം മനസ്സിലാക്കാൻ കഴിയും; അവിടുത്തെ മനോഹാരിത അറിയാനാകും, അവിടുത്തെ പ്രവൃത്തി എത്ര വിവേകപൂർണവും എത്ര അത്ഭുതകരവുമാണെന്നും അനുഭവിക്കാൻ കഴിയും, അതിലൂടെയാണ് അവർക്കിടയിൽ അനന്തമായ ശക്തി സൃഷ്ടിക്കപ്പെടുന്നത്. അത് ഭയമോ ഇടയ്ക്കിടെ തോന്നുന്ന സ്നേഹാദരങ്ങളോ അല്ല, മറിച്ച് മനുഷ്യനോടുള്ള ദൈവത്തിന്റെ സഹാനുഭൂതിയുടെയും സഹിഷ്ണുതയുടെയും ആഴമേറിയ ബോധ്യമാണ്. എന്നിരുന്നാലും, അവിടുത്തെ ശിക്ഷണവും ന്യായവിധിയും അനുഭവിച്ച ആളുകൾ അവിടുത്തെ മഹിമ മനസ്സിലാക്കുന്നു, അവിടുന്ന് ഒരു കുറ്റവും വച്ചുപൊറുപ്പിക്കില്ലെന്നതും മനസ്സിലാക്കുന്നു. അവിടുത്തെ വേലയുടെ ഏറിയ ഭാഗവും അനുഭവിച്ച ആളുകൾക്കു പോലും അവിടുത്തെ ഗ്രഹിക്കാൻ കഴിയുന്നില്ല; അവിടുത്തെ വേല ആളുകളുടെ ധാരണകൾക്ക് അനുസൃതമല്ലെന്നും എല്ലായ്പ്പോഴും അവരുടെ ധാരണകൾക്ക് വിരുദ്ധമാണെന്നും അവിടുത്തോട് യഥാർഥ ഭയഭക്തി പുലർത്തുന്ന എല്ലാവർക്കും അറിയാം. ആളുകൾ തന്നെ പൂർണമായി ആദരിക്കണമെന്നോ തനിക്ക് കീഴ്‌പെടുന്നതായി പുറമേ കാട്ടണമെന്നോ അവിടുത്തേക്കില്ല; മറിച്ച്, അവർ യഥാർഥ ഭക്തിയും ശരിയായ സമർപ്പണവും നേടണമെന്നേയുള്ളൂ. ശരിയായ അനുഭവമുള്ള ആർക്കും അവിടുത്തെ വളരെയധികം പ്രവൃത്തികളിൽ, അവിടുത്തോട് ആദരവിനുപരി ഭയഭക്തിയാണ് തോന്നുക. അവിടുത്തെ ശിക്ഷണവും ന്യായവിധിയും നിമിത്തം ആളുകൾ അവന്റെ പ്രകൃതം ദർശിച്ചു, അതിനാൽ അവർ തങ്ങളുടെ ഹൃദയങ്ങളിൽ അവിടുത്തോട് ഭക്ത്യാദരവ് പുലർത്തുന്നു. ദൈവത്തോട് ഭയഭക്തിയും അനുസരണയുമാണ് കാട്ടേണ്ടത്, കാരണം അവിടുത്തെ ഉണ്മയും പ്രകൃതവും സൃഷ്ടിക്കപ്പെട്ടവയുടേതിന് തുല്യമല്ല, അവയുടേതിനെക്കാൾ മുകളിലാണ്. ദൈവം സ്വയം നിലനിൽക്കുന്നവനും നിത്യനുമാണ്, അവിടുന്ന് സൃഷ്ടിക്കപ്പെട്ടവനല്ല, ദൈവം മാത്രമാണ് ഭയഭക്തിയും അനുസരണവും അർഹിക്കുന്നത്; മനുഷ്യൻ അതിന് യോഗ്യനല്ല. അതിനാൽ, അവിടുത്തെ പ്രവൃത്തി അനുഭവിച്ചവർക്കും അവിടുത്തെ ശരിയായി അറിയുന്നവർക്കുമെല്ലാം അവിടുത്തോട് ഭയഭക്തി തോന്നുന്നു. എന്നിരുന്നാലും, അവിടുത്തെക്കുറിച്ചുള്ള തങ്ങളുടെ ധാരണകൾ ഉപേക്ഷിക്കാത്തവർക്ക്—അവിടുത്തെ ദൈവമായി കണക്കാക്കാത്തവർക്ക്—അവിടുത്തോട് ഭക്തിയില്ല, അവർ അവിടുത്തെ അനുഗമിക്കുന്നുണ്ടെങ്കിലും അവർ ജയിച്ചടക്കപ്പെട്ടവരല്ല; അവർ അനുസരണക്കേടു കാണിക്കുന്ന പ്രകൃതക്കാരാണ്. സൃഷ്ടിക്കപ്പെട്ട എല്ലാ ജീവികൾക്കും സ്രഷ്ടാവിനോട് ഭയഭക്തിയുള്ള ഹൃദയം ഉണ്ടായിരിക്കുക, അവയെല്ലാം തന്നെ ആരാധിക്കുക, തന്റെ ആധിപത്യത്തിന് ഉപാധികളില്ലാതെ കീഴടങ്ങിയിരിക്കുക എന്നിവയാണ് ഇങ്ങനെ പ്രവർത്തിക്കുന്നതിലൂടെ അവിടുന്ന് നേടിയെടുക്കാൻ ഉദ്ദേശിക്കുന്നത്. അവന്റെ എല്ലാ പ്രവർത്തനങ്ങളും അന്തിമമായി നേടിയെടുക്കാൻ ഉദ്ദേശിക്കുന്ന ഫലം ഇതാണ്. അത്തരം പ്രവൃത്തികൾ അനുഭവിച്ച ആളുകൾ ദൈവത്തോട് അല്പം പോലും ഭയഭക്തി കാട്ടുന്നില്ലെങ്കിൽ, അവരുടെ മുൻകാല അനുസരണക്കേട് ഒട്ടും മാറുന്നില്ലെങ്കിൽ, അവർ തള്ളിക്കളയപ്പെടുമെന്ന് ഉറപ്പാണ്. ദൈവത്തോടുള്ള ഒരു വ്യക്തിയുടെ മനോഭാവം അവിടുത്തെ കേവലം ആദരിക്കുക അല്ലെങ്കിൽ അവിടുത്തെ അകലെ നിന്ന് ബഹുമാനിക്കുക, കൂടാതെ, അവിടുത്തെ അല്പം പോലും സ്നേഹിക്കാതിരിക്കുക എന്നിങ്ങനെ മാത്രമാണെങ്കിൽ, ദൈവത്തോട് സ്നേഹമുള്ള ഒരു ഹൃദയമില്ലാത്ത ആ വ്യക്തി എത്തിച്ചേർന്ന പരിണതഫലമാണിത്; പൂർണനാക്കപ്പെടാനുള്ള സാഹചര്യങ്ങൾ ഇല്ലാത്തയാളാണ് ആ വ്യക്തി. ഇത്രയധികം പ്രവൃത്തിക്ക് ഒരു വ്യക്തിയിൽ നിന്ന് യഥാർഥ സ്നേഹം നേടാൻ കഴിയുന്നില്ലെങ്കിൽ, ആ വ്യക്തി ദൈവത്തെ നേടിയിട്ടില്ല, ആത്മാർഥമായി സത്യത്തെ പിന്തുടരുന്നില്ല. ദൈവത്തെ സ്നേഹിക്കാത്ത ഒരു വ്യക്തി സത്യത്തെ സ്നേഹിക്കുന്നില്ല, അതിനാൽ, അയാൾക്ക് ദൈവത്തെ നേടാൻ കഴിയില്ല, ദൈവത്തിന്റെ അംഗീകാരം നേടാൻ അത്ര പോലും കഴിയില്ല. അത്തരം ആളുകൾക്ക്, അവർ പരിശുദ്ധാത്മാവിന്റെ പ്രവൃത്തി അനുഭവിച്ചാലും, ന്യായവിധി അനുഭവിച്ചാലും, ദൈവത്തോട് ഭയഭക്തി പുലർത്താനാവില്ല. പ്രകൃതം മാറ്റാൻ കഴിയാത്തവരും അങ്ങേയറ്റം ദുഷിച്ച സ്വഭാവമുള്ളവരുമാണ് അവർ. ദൈവത്തോട് ഭയഭക്തി പുലർത്താത്ത എല്ലാവരും പുറന്തള്ളപ്പെടേണ്ടവരാണ്, അങ്ങനെയുള്ളവർ ശിക്ഷയ്ക്ക് വിധേയരാകണം, തിന്മ ചെയ്യുന്നവരെപ്പോലെ തന്നെ ശിക്ഷിക്കപ്പെടണം, അനീതി ചെയ്തവരെക്കാൾ കൂടുതൽ കഷ്ടം അനുഭവിക്കണം.


ദൈവവേലയുടെ മൂന്നു ഘട്ടങ്ങൾ അറിയുക, അതുവഴി ദൈവത്തെയും

മനുഷ്യവർഗത്തെ നിയന്ത്രിക്കുന്ന വേല മൂന്നു ഘട്ടങ്ങളായി വേർതിരിച്ചിരിക്കുന്നു. അതിന്റെ അർഥം മനുഷ്യരെ രക്ഷിക്കുന്നതിൽ ഉൾപ്പെട്ടിരിക്കുന്ന പ്രവർത്തനത്തെ മൂന്നു ഘട്ടങ്ങളായി വേർതിരിച്ചിരിക്കുന്നു എന്നാണ്. ഈ മൂന്നു ഘട്ടങ്ങളിൽ ഉൾപ്പെടുന്നത് ലോകസൃഷ്ടികർമം അല്ല, പിന്നെയോ ന്യായപ്രമാണയുഗം, കൃപായുഗം, ദൈവരാജ്യയുഗം എന്നീ മൂന്നു ഘട്ടങ്ങളാണ്. മനുഷ്യവർഗത്തെ മുഴുവനും ഉണ്ടാക്കുന്ന പ്രവൃത്തിയായിരുന്നു ലോകസൃഷ്ടികർമം. അത് മനുഷ്യരെ രക്ഷിക്കുകയെന്ന പ്രവൃത്തി ആയിരുന്നില്ല, മനുഷ്യരെ രക്ഷിക്കുന്ന പ്രവൃത്തിയോട് അതിനൊരു ബന്ധവുമില്ല. എന്തെന്നാൽ ലോകത്തെ സൃഷ്ടിച്ചപ്പോൾ സാത്താൻ മനുഷ്യരെ ദുഷിപ്പിച്ചിട്ടുണ്ടായിരുന്നില്ല. അതുകൊണ്ടുതന്നെ മനുഷ്യരെ രക്ഷിക്കുകയെന്ന പ്രവൃത്തി ചെയ്യേണ്ട ആവശ്യമില്ലായിരുന്നു. സാത്താൻ മനുഷ്യരെ ദുഷിപ്പിച്ചപ്പോൾ മാത്രമാണ് രക്ഷാപ്രവൃത്തി ആരംഭിച്ചത്, അതിനാൽ മനുഷ്യവർഗത്തെ നിയന്ത്രിക്കുന്ന ജോലിയും മനുഷ്യൻ ദുഷിപ്പിക്കപ്പെട്ട ശേഷമാണ് തുടങ്ങിയത്. മറ്റൊരു വിധത്തിൽ പറഞ്ഞാൽ, മനുഷ്യരെ രക്ഷിക്കുന്ന പ്രവൃത്തിയിൽനിന്നാണ് ദൈവം മനുഷ്യനെ നിയന്ത്രിക്കാൻ തുടങ്ങിയത്; അത് ലോകസൃഷ്ടി എന്ന കർമത്തിൽനിന്ന് ഉടലെടുത്തതല്ല. മനുഷ്യർ ഒരു ദുഷിച്ച സ്വഭാവം സ്വായത്തമാക്കിയതിനു ശേഷം മാത്രമാണ് അവരെ നിയന്ത്രിക്കുക എന്ന വേല നിലവിൽ വന്നത്; അതിനാൽ മനുഷ്യരെ നിയന്ത്രിക്കുന്ന വേലയ്ക്ക് മൂന്നു ഭാഗങ്ങളുണ്ട്, നാല് ഘട്ടങ്ങളോ നാല് യുഗങ്ങളോ അല്ല. ദൈവത്തിന്റെ മനുഷ്യനിയന്ത്രണത്തെ സൂചിപ്പിക്കാനുള്ള ശരിയായ മാർഗം ഇതു മാത്രമാണ്. അന്തിമയുഗം സമാപിക്കുമ്പോൾ മനുഷ്യവർഗത്തെ നിയന്ത്രിക്കുന്ന ജോലി പൂർണമായി അവസാനിച്ചിരിക്കും. മനുഷ്യരെ നിയന്ത്രിക്കുന്ന വേല സമാപിക്കുന്നു എന്നു പറഞ്ഞാൽ, മനുഷ്യകുലത്തെ മുഴുവനും രക്ഷിക്കുന്ന ജോലി അതിനകം സമ്പൂർണമായിട്ടുണ്ടാവുമെന്നും മനുഷ്യരെല്ലാം അവരുടെ യാത്രയുടെ അന്ത്യത്തിലെത്തിയിട്ടുമുണ്ടാവുമെന്നും ആണ് അർഥം. എല്ലാ മനുഷ്യരെയും രക്ഷിക്കുന്ന പ്രവൃത്തിയില്ലെങ്കിൽ, മനുഷ്യരെ നിയന്ത്രിക്കുന്ന വേലയോ അതിന്റെ മൂന്നു ഘട്ടങ്ങളോ ഉണ്ടാകുമായിരുന്നില്ല. കൃത്യമായി പറഞ്ഞാൽ, മനുഷ്യരുടെ ദുർന്നടപ്പു നിമിത്തവും മനുഷ്യവർഗത്തിന് അടിയന്തിരമായി രക്ഷ ആവശ്യമായിരുന്നതുകൊണ്ടുമാണ് യഹോവ സൃഷ്ടികർമം അവസാനിപ്പിച്ചിട്ട് ന്യായപ്രമാണയുഗത്തിന്റെ ജോലി ആരംഭിച്ചത്. അപ്പോൾ മാത്രമാണ് മനുഷ്യരെ നിയന്ത്രിക്കുന്ന വേല തുടങ്ങിയത്, അതായത് അപ്പോൾ മാത്രമാണ് മനുഷ്യരെ രക്ഷിക്കുകയെന്ന വേല ആരംഭിച്ചത്. “മനുഷ്യരെ നിയന്ത്രിക്കൽ” എന്നതിന്റെ അർഥം ഭൂമിയിൽ പുതുതായി സൃഷ്ടിക്കപ്പെട്ട മാനവജാതിയുടെ (അതായത്, ഇതുവരെ ദുഷിപ്പിക്കപ്പെടാത്ത മനുഷ്യരുടെ) ജീവിതത്തെ നയിക്കുക എന്നല്ല. പ്രത്യുത സാത്താൻ ദുഷിപ്പിച്ച മനുഷ്യവർഗത്തെ രക്ഷിക്കുക എന്നതാണ്. എന്നു പറഞ്ഞാൽ, ഈ ദുഷിച്ചുപോയ മാനവരാശിയെ രൂപാന്തരപ്പെടുത്തുക എന്നാണ് അർഥം. “മനുഷ്യരെ നിയന്ത്രിക്കുക” എന്നു പറയുന്നതിന്റെ അർഥം ഇതാണ്. മനുഷ്യരെ രക്ഷിക്കുന്ന പ്രവർത്തനത്തിൽ ലോകത്തെ സൃഷ്ടിക്കുന്ന വേല ഉൾപ്പെടുന്നില്ല, അതുകൊണ്ട് മനുഷ്യരെ നിയന്ത്രിക്കുന്ന വേലയിലും ലോകത്തെ സൃഷ്ടിക്കുന്ന പ്രവൃത്തി ഉൾപ്പെടുന്നില്ല; പകരം ലോകസൃഷ്ടിയിൽനിന്ന് വിഭിന്നമായ മൂന്നു പ്രവർത്തനഘട്ടങ്ങൾ മാത്രമാണ് അതിൽ അടങ്ങിയിരിക്കുന്നത്. മനുഷ്യരെ നിയന്ത്രിക്കുന്ന വേല എന്താണെന്നു മനസ്സിലാക്കാൻ മൂന്നു പ്രവർത്തനഘട്ടങ്ങളുടെ ചരിത്രത്തെപ്പറ്റി അറിഞ്ഞിരിക്കേണ്ടതുണ്ട്—ഇതാണ് രക്ഷിക്കപ്പെടുന്നതിനായി ഓരോരുത്തരും അറിഞ്ഞിരിക്കേണ്ടത്. ദൈവസൃഷ്ടികളെന്ന നിലയിൽ, ദൈവം മനുഷ്യനെ സൃഷ്ടിച്ചുവെന്ന് നീ അംഗീകരിക്കണം. മനുഷ്യന്റെ ദുഷിപ്പിന്റെ സ്രോതസ്സ് നീ തിരിച്ചറിയണം; കൂടാതെ, മാനവരക്ഷയുടെ പ്രക്രിയയെപ്പറ്റിയും. ദൈവപ്രീതി ലഭിക്കുന്നതിനു വേണ്ടിയുള്ള ശ്രമത്തിന്റെ ഭാഗമായി നിങ്ങൾക്ക് സിദ്ധാന്തങ്ങളനുസരിച്ച് പ്രവർത്തിക്കാൻ മാത്രമേ അറിയുകയുള്ളുവെങ്കിൽ, ദൈവം മനുഷ്യരെ രക്ഷിക്കുന്നതെങ്ങനെയെന്ന് അല്ലെങ്കിൽ മനുഷ്യൻ ദുഷിക്കപ്പെട്ടതിന്റെ മൂലകാരണം എന്താണെന്ന് നിങ്ങൾക്ക് തെല്ലും അറിയില്ലെങ്കിൽ അൽപ്പംപോലും ഊഹമില്ലെങ്കിൽ, ദൈവസൃഷ്ടിയെന്ന നിലയിൽ നിങ്ങൾക്കുള്ള കുറവു തന്നെയാണ് അത്. ദൈവത്തിന്റെ കാര്യനിർവഹണ വേലയുടെ വിശാലത കൂടുതലായി അറിയാതിരിക്കെ, പ്രാവർത്തികമാക്കാൻ കഴിയുന്ന സത്യങ്ങളെ മനസ്സിലാക്കാൻ ശ്രമിക്കുന്നതുകൊണ്ടു മാത്രം നീ തൃപ്തിപ്പെട്ടുകൂടാ. അങ്ങനെ ആയിരിക്കുന്നപക്ഷം നീ പ്രമാണങ്ങളെ മാത്രം നോക്കുന്ന ഒരുവനായിരിക്കും. മൂന്നു പ്രവർത്തനഘട്ടങ്ങൾ ദൈവം മനുഷ്യനെ നിയന്ത്രിക്കുന്നതിനെപ്പറ്റിയും സർവപ്രപഞ്ചത്തിനുമായുള്ള സുവിശേഷത്തിന്റെ വരവിനെക്കുറിച്ചും മനുഷ്യർക്കിടയിലെ ഏറ്റവും വലിയ രഹസ്യത്തെക്കുറിച്ചും ഒക്കെയുള്ള ഉൾപ്പൊരുളുകളാണ്; സുവിശേഷം പ്രചരിപ്പിക്കുന്നതിനുള്ള അടിസ്ഥാനവും അവയാണ്. രഹസ്യങ്ങളിലും ദർശനങ്ങളിലും ഏറ്റവും മഹത്തായവയെപ്പറ്റി യാതൊരറിവും ഇല്ലാതെ, നിന്റെ ജീവിതത്തോടു ബന്ധപ്പെട്ട ലളിതമായ യാഥാർഥ്യങ്ങളെ മനസ്സിലാക്കുന്നതിൽ മാത്രം നീ ശ്രദ്ധ കേന്ദ്രീകരിച്ചാൽ, നിന്റെ ജീവിതം കാണാൻ കൊള്ളാമെന്നല്ലാതെ മറ്റൊന്നിനും ഉപകരിക്കാത്ത കേടുവന്ന ഒരുൽപ്പന്നമായിരിക്കില്ലേ? 

മനുഷ്യൻ അനുഷ്‌ഠാനത്തിൽ മാത്രം ശ്രദ്ധ കേന്ദ്രീകരിക്കുകയും ദൈവത്തിന്റെ വേലയെയും മനുഷ്യന്റെ ജ്ഞാനത്തെയും രണ്ടാം സ്ഥാനത്തേക്കു തള്ളുകയും ചെയ്യുന്നുവെങ്കിൽ, അത് കൂടുതൽ പ്രാധാന്യമുള്ള കാര്യങ്ങൾ അവഗണിച്ചുകൊണ്ട് ചെറിയ വിശദാംശംങ്ങളിൽ മനസ്സൂന്നുന്നതിനു തുല്യമല്ലേ? നീ അറിയേണ്ടതു നീ അറിഞ്ഞിരിക്കുകതന്നെ വേണം; നീ അനുഷ്ഠിക്കേണ്ടതു നീ അനുഷ്ഠിക്കുകതന്നെ വേണം. അപ്പോൾ മാത്രമേ നീ സത്യത്തെ പിന്തുടരാനറിയുന്ന ഒരുവനായിരിക്കുകയുള്ളൂ. നീ സുവിശേഷം പ്രചരിപ്പിക്കാനുള്ള ദിനം വരുമ്പോൾ, ദൈവം മഹാനും നീതിമാനും ആണെന്നും അവൻ പരമോന്നതനായ ദൈവമാണെന്നും എത്ര മഹാനായ മനുഷ്യനെപ്പോലും അവനോട് തുലനം ചെയ്യാൻ കഴിയാത്ത ദൈവമാണെന്നും തനിക്കുപരി മറ്റൊരുവനില്ലാത്ത ദൈവമാണ് അവനെന്നും മാത്രമേ നിനക്ക് പറയാൻ കഴിയുന്നുള്ളുവെങ്കിൽ..., ഇത്തരം അപ്രസക്തവും ഉപരിപ്ലവവുമായ വാക്കുകൾ മാത്രം പറയാൻ കഴിയുകയും, അതേസമയം, ഏറ്റവും പ്രാധാന്യമുള്ളതും കഴമ്പുള്ളതുമായ വചനങ്ങൾ പറയാൻ നീ തീർത്തും കഴിയാത്തവനുമാണെങ്കിൽ; ദൈവത്തെയും ദൈവത്തിന്റെ വേലയെയും കുറിച്ചുള്ള അറിവിനെപ്പറ്റി പറയുവാൻ നിന്റെ പക്കൽ ഒന്നുമില്ലെങ്കിൽ, അതും പോരാഞ്ഞിട്ട്, സത്യത്തെപ്പറ്റി വിശദീകരിക്കാനോ മനുഷ്യനിലുള്ള കുറവുകളെ നികത്താനോ നിനക്കാവില്ലെങ്കിൽ, നിന്നെപ്പോലൊരുവൻ സ്വന്തം കർത്തവ്യം നന്നായി നിർവഹിക്കാൻ കഴിവില്ലാത്തവനാണ്. ദൈവത്തിനു സാക്ഷ്യം വഹിക്കുന്നതും ദൈവരാജ്യസുവിശേഷം പ്രചരിപ്പിക്കുന്നതും നിസ്സാര കാര്യമല്ല. ആദ്യമായി, സത്യവും മനസ്സിലാക്കേണ്ടുന്ന ദർശനങ്ങളും നിന്നിൽ സജ്ജമായിരിക്കണം. ദർശനങ്ങളെയും ദൈവവേലയുടെ വിഭിന്ന വശങ്ങളുടെ യാഥാർഥ്യത്തെയും കുറിച്ച് നിനക്കു ശരിയായ ബോധ്യമുണ്ടാകുമ്പോൾ, ദൈവവേലയെ നീ നിന്റെ ഹൃദയത്തിലറിയുകയും ദൈവം ചെയ്യുന്നത് നീതിനിഷ്ഠമായ ന്യായവിധിയോ മാനവശുദ്ധീകരണമോ ആകട്ടെ, അടിസ്ഥാനമായി ഏറ്റവും മഹത്തായ ദർശനം നീ സ്വന്തമാക്കുകയും അനുഷ്ഠിക്കുവാനായി ശരിയായ സത്യം നീ കൈവശമാക്കുകയും ചെയ്യുമ്പോൾ ദൈവത്തെ അന്ത്യംവരെ പിൻചെല്ലാൻ നിനക്കു സാധിക്കും. നീ ഒരു കാര്യം അറിഞ്ഞിരിക്കണം: ദൈവം ചെയ്യുന്നത് എന്തു വേലയാണെങ്കിലും ശരി, അവന്റെ വേലയുടെ ലക്ഷ്യം മാറുന്നില്ല. അവന്റെ വേലയുടെ കാതൽ മാറുന്നില്ല, മനുഷ്യനെ സംബന്ധിച്ച അവന്റെ ഹിതത്തിനും മാറ്റം വരുന്നില്ല. അവന്റെ വാക്കുകൾ എത്രതന്നെ രൂക്ഷമായിക്കൊള്ളട്ടെ, പരിസ്ഥിതി എത്രതന്നെ പ്രതികൂലമാകട്ടെ, അവന്റെ വേലയുടെ തത്ത്വങ്ങൾക്കു മാറ്റമില്ല. മനുഷ്യനെ രക്ഷിക്കാനുള്ള അവന്റെ നിശ്ചയവും മാറില്ല. അത് മനുഷ്യന്റെ അന്ത്യത്തെയോ ലക്ഷ്യസ്ഥാനത്തെയോ വെളിപ്പെടുത്തുന്ന വെളിപാടിന്റെ വേലയോ അവസാനഘട്ടത്തിലെ വേലയോ ദൈവത്തിന്റെ സമ്പൂർണ കാര്യനിർവഹണ പദ്ധതിയെ അവസാനത്തിലേക്കു കൊണ്ടുവരുന്ന പ്രവൃത്തിയോ അല്ലാതിരിക്കുന്നപക്ഷം, അത് ദൈവം മനുഷ്യനെ മെനഞ്ഞെടുക്കുന്ന വേളയിൽ ആയിരിക്കുന്നപക്ഷം, അവന്റെ വേലയുടെ കാതൽ മാറില്ല. അവന്റെ വേലയുടെ കാതൽ എല്ലായ്‌പ്പോഴും മാനവരക്ഷ തന്നെ ആയിരിക്കും; നിങ്ങളുടെ ദൈവവിശ്വാസത്തിന്റെ അടിസ്ഥാനം ഇതായിരിക്കണം. പ്രവർത്തനത്തിന്റെ മൂന്നു ഘട്ടങ്ങളുടെയും ലക്ഷ്യം മുഴുവൻ മനുഷ്യവർഗത്തിന്റെയും രക്ഷയാണ്—അതായത്, സാത്താന്റെ അധീശശക്തിയിൽ നിന്നുള്ള മനുഷ്യന്റെ പൂർണമായ രക്ഷ. വേലയുടെ മൂന്നു ഘട്ടങ്ങളിൽ ഓരോന്നിനും വെവ്വേറെ ഉദ്ദേശ്യവും പ്രാധാന്യവും ഉണ്ടെന്നിരിക്കിലും, ഓരോന്നും മനുഷ്യരെ രക്ഷിക്കുന്ന പ്രവൃത്തിയുടെ ഭാഗമാണ്; ഓരോന്നും മനുഷ്യവർഗത്തിന്റെ ആവശ്യാനുസരണം നിർവഹിക്കപ്പെടുന്ന വ്യത്യസ്ത രക്ഷാപ്രവൃത്തിയാണ്. വേലയുടെ മൂന്നു ഘട്ടങ്ങളുടെ ലക്ഷ്യത്തെപ്പറ്റി നീ ബോധവാനാകുമ്പോൾ, ആ വേലയുടെ ഓരോ ഘട്ടത്തിന്റെയും പ്രാധാന്യം എപ്രകാരം വിലമതിക്കണമെന്ന് നിനക്കു ബോധമുണ്ടാവുകയും, ദൈവേഷ്ടം നിറവേറ്റുന്നതിനായി എങ്ങനെ പ്രവർത്തിക്കണമെന്ന് നീ തിരിച്ചറിയുകയും ചെയ്യും. ഈ സ്ഥാനത്തു നിനക്കെത്താൻ കഴിഞ്ഞാൽ അത്, അതായത് സകല ദർശനങ്ങളിലും ഏറ്റവും മഹത്തായത്, നിന്റെ ദൈവവിശ്വാസത്തിന്റെ അടിത്തറയാകും. അനുഷ്ഠിക്കുന്നതിനുള്ള എളുപ്പ വഴികൾ അല്ലെങ്കിൽ ആഴമായ സത്യങ്ങൾ മാത്രം നീ അന്വേഷിച്ചാൽ പോരാ, ദർശനങ്ങളെ അനുഷ്ഠാനവുമായി ചേർത്തുവെക്കുക കൂടി ചെയ്യണം. അങ്ങനെ പ്രയോഗത്തിൽ വരുത്താവുന്ന സത്യങ്ങളോടൊപ്പം ദർശനാധിഷ്ഠിതമായ ജ്ഞാനവും ഉണ്ടായിരിക്കും. അപ്പോൾ മാത്രമേ നീ സത്യത്തെ പൂർണമായി പിന്തുടരുന്ന ഒരുവനാവുകയുള്ളൂ. 

പ്രവർത്തനത്തിന്റെ മൂന്നു ഘട്ടങ്ങളാണ് ദൈവത്തിന്റെ സമ്പൂർണ കാര്യനിർവഹണത്തിന്റെ ഹൃദയഭാഗം; അതിൽ ദൈവത്തിന്റെ സ്വഭാവവും അവൻ എന്തായിരിക്കുന്നു എന്നതും പ്രകടമാണ്. ദൈവവേലയുടെ മൂന്നു ഘട്ടങ്ങളെപ്പറ്റി അറിവില്ലാത്തവർക്ക് ദൈവം തന്റെ സ്വഭാവം എപ്രകാരം പ്രകടിപ്പിക്കുന്നു എന്ന് മനസ്സിലാക്കാൻ കഴിവില്ല; അവർക്ക് ദൈവവേലയെ കുറിച്ചുള്ള ജ്ഞാനവും ഇല്ല. അവൻ മനുഷ്യകുലത്തെ രക്ഷിക്കുന്ന പല വഴികളെക്കുറിച്ചും സകല മനുഷ്യർക്കും വേണ്ടിയുള്ള അവന്റെ ഹിതത്തെക്കുറിച്ചും അവർ ഇന്നും അജ്ഞരാണ്. പ്രവർത്തനത്തിന്റെ മൂന്നു ഘട്ടങ്ങൾ മനുഷ്യരെ രക്ഷിക്കുകയെന്ന വേലയുടെ തികഞ്ഞ പ്രകടനമാണ്. പ്രവർത്തനത്തിന്റെ മൂന്നു ഘട്ടങ്ങളെപ്പറ്റി അറിവില്ലാത്തവർ പരിശുദ്ധാത്മാവിന്റെ പ്രവർത്തനത്തിന്റെ തത്ത്വങ്ങളെയും നാനാവിധ രീതികളെയും പറ്റി അജ്ഞരായിരിക്കും; ഒരു പ്രവർത്തനഘട്ടത്തിൽനിന്നു ബാക്കിവന്ന സിദ്ധാന്തങ്ങളോട് കർശനമായി ഒട്ടിനിൽക്കുന്നവർ ദൈവത്തെ സിദ്ധാന്തത്തിൽ തളച്ചിടുന്നവരും ദൈവവിശ്വാസം അവ്യക്തവും അസ്ഥിരവും ആയിട്ടുള്ളവരുമാണ്. ഇത്തരം ആളുകൾക്ക് ദൈവരക്ഷ ഒരിക്കലും ലഭിക്കില്ല. ദൈവവേലയുടെ മൂന്നു ഘട്ടങ്ങൾക്കു മാത്രമേ ദൈവസ്വഭാവം അതിന്റെ പൂർണരൂപത്തിൽ മുഴുവനായി പ്രകടിപ്പിക്കാനും മനുഷ്യരെ ഒന്നടങ്കം രക്ഷിക്കാനുള്ള ദൈവത്തിന്റെ നിശ്ചയത്തെയും മാനവരക്ഷയുടെ സമ്പൂർണ പ്രക്രിയയെയും പൂർണമായി പ്രകടിപ്പിക്കാനും കഴിയൂ. അവൻ സാത്താനെ പരാജിതനാക്കി മനുഷ്യരാശിയെ നേടിയെടുത്തുവെന്നതിനുള്ള തെളിവാണ് ഇത്; ഇത് ദൈവം കൈവരിച്ച വിജയത്തിന്റെ തെളിവാണ്, ദൈവത്തിന്റെ സമ്പൂർണ സ്വഭാവത്തിന്റെ പ്രകടനവും. ദൈവവേലയുടെ മൂന്നു ഘട്ടങ്ങളിൽ ഒരു ഘട്ടം മാത്രം മനസ്സിലാക്കുന്നവർ ദൈവസ്വഭാവത്തിന്റെ ഒരംശം മാത്രമേ അറിയുന്നുള്ളൂ. മനുഷ്യന്റെ സങ്കൽപ്പങ്ങളിൽ ഈ ഒരൊറ്റ പ്രവർത്തനഘട്ടം സിദ്ധാന്തമായിത്തീരുക എളുപ്പമാണ്; മനുഷ്യൻ ദൈവത്തെപ്പറ്റി നിശ്ചിത നിയമങ്ങൾ സ്ഥാപിക്കാനും ദൈവസ്വഭാവത്തിന്റെ ഈ ഒരൊറ്റ ഘടകത്തെ ദൈവത്തിന്റെ സമ്പൂർണ സ്വഭാവത്തെ വർണിക്കാൻ ഉപയോഗിക്കാനും സാധ്യതയുണ്ട്. മാത്രമല്ല, മനുഷ്യന്റെ ആന്തരികഭാവന മിക്കവാറും സമ്മിശ്രമാണ്, അതിനാൽ ദൈവത്തിന്റെ സ്വഭാവവും സ്വത്വവും ജ്ഞാനവും, അതോടൊപ്പം ദൈവവേലയുടെ തത്ത്വങ്ങളും, മനുഷ്യൻ പരിമിതമായ മാനദണ്ഡങ്ങൾക്കുള്ളിൽ കർശനമായി ഒതുക്കിനിർത്തുന്നു; ദൈവം ഒരിക്കൽ ഇങ്ങനെയായിരുന്നെങ്കിൽ അവൻ എന്നെന്നേക്കും അങ്ങനെതന്നെ ഇരിക്കുമെന്നും ഒരിക്കലും മാറുകയില്ലെന്നും വിശ്വസിക്കുന്നു. പ്രവർത്തനത്തിന്റെ മൂന്നു ഘട്ടങ്ങൾ അറിയുകയും വിലമതിക്കുകയും ചെയ്യുന്നവർക്കു മാത്രമേ ദൈവത്തെ പൂർണമായി, ശരിയായി അറിയാൻ കഴിയൂ. ഏറ്റവും കുറഞ്ഞപക്ഷം, അവർ ദൈവത്തെ ഇസ്രായേല്യരുടെയോ യെഹൂദന്മാരുടെയോ ദൈവമായി വിശേഷിപ്പിക്കുകയില്ല; മനുഷ്യനുവേണ്ടി എന്നേക്കും കുരിശിൽ തറക്കപ്പെട്ടിരിക്കുന്നവനായും അവർ ദൈവത്തെ കാണുകയില്ല. ഒരുവൻ ദൈവത്തെ അവന്റെ വേലയുടെ ഒരു ഘട്ടത്തിൽനിന്നു മാത്രമാണ് അറിയുന്നതെങ്കിൽ അവരുടെ ജ്ഞാനം അങ്ങേയറ്റം ചെറുതാണ്, അത് സമുദ്രത്തിലെ ഒരുതുള്ളി വെള്ളത്തിനു സമമാണ്. അല്ലാത്തപക്ഷം പൂർവകാല മതസംരക്ഷകരിൽ പലരും എന്തിനുവേണ്ടി ദൈവത്തെ ജീവനോടെ കുരിശിൽ തറയ്ക്കുമായിരുന്നു? അത് മനുഷ്യൻ ദൈവത്തെ നിശ്ചിത മാനദണ്ഡങ്ങൾക്കുള്ളിൽ പരിമിതനാക്കുന്നതുകൊണ്ടല്ലേ? ധാരാളം ആളുകൾ ദൈവത്തെ എതിർക്കുകയും പരിശുദ്ധാത്മാവിന്റെ പ്രവർത്തനത്തെ തടസ്സപ്പെടുത്തുകയും ചെയ്യുന്നതിന്റെ കാരണം അവർ ദൈവത്തിന്റെ വൈവിധ്യമാർന്നതും വ്യത്യസ്തവുമായ വേലയെ അറിയാത്തതിനാലും പരിശുദ്ധാത്മാവിന്റെ പ്രവർത്തനത്തെ അളക്കാനുതകുന്ന ജ്ഞാനത്തിന്റെയും സിദ്ധാന്തത്തിന്റെയും തുച്ഛമായ അറിവ് മാത്രമേ ഉള്ളൂ എന്നതിനാലുമല്ലേ? ഇത്തരം ആളുകളുടെ അനുഭവങ്ങൾ ഉപരിപ്ലവമാണെങ്കിലും അവർ ധിക്കാരികളും ജഡികസ്വഭാവക്കാരുമാണ്; അവർ പരിശുദ്ധാത്മാവിന്റെ പ്രവർത്തനത്തെ പുച്ഛത്തോടെ വീക്ഷിക്കുകയും പരിശുദ്ധാത്മാവിന്റെ ശിക്ഷണത്തെ അവഗണിക്കുകയും ചെയ്യുന്നു; മാത്രമല്ല, പരിശുദ്ധാത്മാവിന്റെ പ്രവർത്തനത്തെ “സ്ഥിരീകരി”ക്കാൻ അവർ തങ്ങളുടെ ബാലിശമായ പഴഞ്ചൻ വാദങ്ങളെ ഉപയോഗിക്കുകയും ചെയ്യുന്നു. അവർ ശരിക്കും അഭിനയിക്കുകയാണ്, സ്വന്തം അറിവിനെയും പാണ്ഡിത്യത്തെയും കുറിച്ച് പൂർണമായി ബോധവാന്മാരാണവർ; അവർ ലോകമാസകലം യാത്ര ചെയ്യാൻ കഴിയുന്നവരാണെന്ന് ഉറപ്പിച്ചിരിക്കുന്നവരാണ്. ഇത്തരം മനുഷ്യരെയല്ലേ പരിശുദ്ധാത്മാവ് വെറുത്തു തള്ളിക്കളയുന്നത്? നവയുഗം അവരെ ഉന്മൂലനം ചെയ്യില്ലേ? ദൈവസന്നിധിയിൽ വന്ന് അവനെ പരസ്യമായി എതിർക്കുന്നവർ അറിവില്ലാത്തവരും അല്പജ്ഞാനികളും തങ്ങൾ സമർഥരാണെന്നു കാണിക്കാൻ കേവലം ശ്രമിക്കുന്ന ചെറിയ മനുഷ്യരുമല്ലേ? ബൈബിളിനെക്കുറിച്ച് അല്പജ്ഞാനികളായ അവർ “ബുദ്ധിജീവി”കളുടെ ലോകത്തിൽ വിരാജിക്കാൻ ശ്രമിക്കുന്നു; ആളുകളെ പഠിപ്പിക്കാൻ ഉപരിപ്ലവമായ വെറുമൊരു സിദ്ധാന്തം കൈമുതലായുള്ള അവർ പരിശുദ്ധാത്മാവിന്റെ പ്രവർത്തനത്തെ പിന്നോട്ടടിക്കാൻ ശ്രമിക്കുകയും അവരുടെ സ്വന്തം ചിന്താപ്രക്രിയയെ ചുറ്റിപ്പറ്റി വ്യാപരിക്കാൻ ഇടയാക്കുന്നതിനു പരിശ്രമിക്കുകയും ചെയ്യുന്നു. ഹ്രസ്വദൃഷ്ടി ബാധിച്ച അവർ ദൈവത്തിന്റെ ആറായിരം വർഷത്തെ വേലയെ ഒരൊറ്റ നോട്ടത്തിൽ കാണാൻ ശ്രമിക്കുന്നു. ഈ ആളുകൾക്ക് പറയത്തക്ക യാതൊരു വിവേകവുമില്ല! വാസ്തവത്തിൽ, മനുഷ്യർക്ക് ദൈവജ്ഞാനം കൂടുന്തോറും ദൈവവേലയെ വിധിക്കാൻ അവർ അമാന്തിക്കും. മാത്രമല്ല, അവർ ദൈവത്തിന്റെ വേല സംബന്ധിച്ച് തങ്ങൾക്കുള്ള അറിവിനെപ്പറ്റി കുറച്ചു മാത്രം ഇന്ന് സംസാരിക്കുന്നു. എന്നാൽ വിലയിരുത്തലുകളിൽ അവർ എടുത്തു ചാട്ടക്കാരല്ല. മനുഷ്യർ എത്ര കുറച്ച് ദൈവത്തെ അറിയുന്നുവോ, അത്ര കൂടുതൽ അവർ അഹങ്കാരികളും അമിതമായ ആത്മവിശ്വാസമുള്ളവരും ആകുന്നു; അത്ര വീറോടെ അവർ ദൈവസ്വത്വം പ്രഘോഷിക്കുന്നു—എന്നാൽ, യഥാർഥമായ തെളിവൊന്നും നിരത്താതെ അവർ സിദ്ധാന്തത്തെപ്പറ്റി മാത്രം സംസാരിക്കുന്നു. ഇത്തരം ആളുകളെക്കൊണ്ട് യാതൊരു പ്രയോജനവുമില്ല. പരിശുദ്ധാത്മാവിന്റെ പ്രവർത്തനത്തെ ഒരു കളിയായി കാണുന്നവർ നിസ്സാരമനസ്കരാണ്! പരിശുദ്ധാത്മാവിന്റെ പുതിയ പ്രവൃത്തിയെ അഭിമുഖീകരിക്കുമ്പോൾ ജാഗ്രതയില്ലാത്തവർ, വിടുവായന്മാർ, വിധിക്കാൻ വെമ്പുന്നവർ, പരിശുദ്ധാത്മാവിന്റെ പ്രവൃത്തിയുടെ ന്യായയുക്തതയെ തള്ളിപ്പറയാനുള്ള സഹജവാസനയെ കടിഞ്ഞാണൂരി വിടുന്നവർ, അതിനെ നിന്ദിക്കുന്നവർ അതിനെരിതായി ദൈവദൂഷണം പറയുന്നവർ—ഇങ്ങനെ അനാദരവുള്ളവർ പരിശുദ്ധാത്മാവിന്റെ പ്രവർത്തനത്തെപ്പറ്റി അറിവില്ലാത്തവരല്ലേ? കൂടാതെ, അവർ അങ്ങേയറ്റം ധിക്കാരികളും സ്വതവേ അഹങ്കാരികളും കീഴടങ്ങാത്തവരും അല്ലേ? ഇത്തരം ആളുകൾ പരിശുദ്ധാത്മാവിന്റെ പുതിയ പ്രവർത്തനത്തെ അംഗീകരിക്കുന്ന ഒരു ദിവസം വന്നുചേർന്നാലും ദൈവം അവരെ വെച്ചുപൊറുപ്പിക്കുകയില്ല. ദൈവത്തിനായി വേല ചെയ്യുന്നവരെ അവർ അവജ്ഞയോടെ കാണുന്നു എന്നു മാത്രമല്ല, അവർ സാക്ഷാൽ ദൈവത്തിനെതിരെ ദൂഷണവും പറയുന്നു. ഇത്തരം ബുദ്ധിശൂന്യരോട് ഈ യുഗത്തിലോ വരാനിരിക്കുന്ന യുഗത്തിലോ ദൈവം ക്ഷമിക്കില്ല, അവർ നരകത്തിൽ എന്നേക്കുമായി നശിക്കും! ഇത്തരം അനാദരവുള്ള, ജഡികാസക്തരായ മനുഷ്യർ ദൈവത്തിൽ വിശ്വസിക്കുന്നവരായി നടിക്കുകയാണ്; ആളുകൾ എത്രയേറെ ഇവ്വിധമായിരിക്കുന്നുവോ, അവർ ദൈവത്തിന്റെ ഭരണപരമായ ഉത്തരവുകളെ അത്രയേറെ ലംഘിക്കാനുള്ള സാധ്യതയേറുന്നു. സ്വതഃസിദ്ധമായി അനിയന്ത്രിതരായ എല്ലാ ധിക്കാരികളും ഒരിക്കലും ആരെയും അനുസരിച്ചിട്ടില്ലാത്തവരുമൊക്കെ ഈ പാതയിലല്ലേ നടക്കുന്നത്? എന്നും പുതുമയോടിരിക്കുന്ന, ഒരിക്കലും പഴഞ്ചനാകാത്ത ദൈവത്തെ അവർ ദിനംതോറും എതിർക്കുകയല്ലേ? ദൈവവേലയുടെ മൂന്നു ഘട്ടങ്ങൾക്കുള്ള പ്രാധാന്യം അറിയേണ്ടത് എന്തിനെന്ന് ഇന്നു നിങ്ങൾ മനസ്സിലാക്കണം. ഞാൻ നിങ്ങളോടു പറയുന്ന വചനങ്ങൾ നിങ്ങൾക്ക് ഉപകാരപ്രദമാണ്, അവ വ്യർഥ സല്ലാപമല്ല. കുതിരപ്പുറത്ത് കുതിച്ചുപായുന്നതിനിടെ പുഷ്‌പങ്ങളെ കൗതുകപൂർവ്വം കണ്ടാനന്ദിക്കുന്നതുപോലെ നിങ്ങൾ അവ വായിക്കുകയാണെങ്കിൽ ഞാൻ ചെയ്‌ത കഠിനാധ്വാനം വൃഥാവാകില്ലേ? നിങ്ങൾ ഓരോരുത്തരും സ്വന്തം പ്രകൃതം അറിഞ്ഞിരിക്കണം. തർക്കിക്കുന്നതിൽ നിങ്ങളിൽ മിക്കവരും സമർഥരാണ്; സൈദ്ധാന്തിക ചോദ്യങ്ങളുടെ ഉത്തരങ്ങൾ നിങ്ങളുടെ നാവിൽനിന്ന് സുലഭമായി ഉതിരുന്നു, പക്ഷേ സത്താപരമായ ചോദ്യങ്ങൾക്ക് ഉത്തരമായി നിങ്ങൾക്കൊന്നും പറയാനില്ല. ഇന്നും നിങ്ങൾ നിങ്ങളുടെ പഴയ പ്രകൃതം മാറ്റാൻ കഴിയാതെ നിസ്സാര കാര്യങ്ങളെ കുറിച്ചുള്ള സംഭാഷണത്തിൽ മുഴുകുന്നു; നിങ്ങളിൽ മിക്കവരും പിന്തുടരുന്ന പാതയ്ക്കു മാറ്റം വരുത്തിക്കൊണ്ട് ഉദാത്തമായ സത്യത്തെ നേടുവാൻ താത്പര്യപ്പെടാതെ നിങ്ങളുടെ ജീവിതം മനസ്സില്ലാമനസ്സോടെ ജീവിക്കുന്നു. ഇങ്ങനെയുള്ള ആളുകൾക്ക് ദൈവത്തെ അന്ത്യം വരെ പിൻചെല്ലാൻ എങ്ങനെ കഴിയും? നിങ്ങൾ അവസാനംവരെ ഇങ്ങനെതന്നെ പോയാലും അതുകൊണ്ട് നിങ്ങൾക്കെന്തു പ്രയോജനമാണുണ്ടാവുക? വൈകിപ്പോകുന്നതിനു മുമ്പ് നിങ്ങളുടെ ആശയങ്ങൾക്കു മാറ്റം വരുത്തുന്നതായിരിക്കും നല്ലത്—ഒന്നുകിൽ ആത്മാർഥമായി യാത്ര തുടരുക, അല്ലെങ്കിൽ നേരത്തെ യാത്ര അവസാനിപ്പിക്കുക. സമയം പിന്നിടവേ നീ ഒരു പരാന്നജീവിയായി മാറും—ഇത്ര തരംതാണ, മാന്യതയില്ലാത്ത ഒരു കഥാപാത്രമാകാൻ നിങ്ങൾ തയ്യാറാണോ?

ദൈവത്തിന്റെ സമ്പൂർണ വേലയുടെ ഒരു രേഖയാണ് പ്രവർത്തനത്തിന്റെ മൂന്നു ഘട്ടങ്ങൾ; മനുഷ്യരെ രക്ഷിക്കുകയെന്ന ദൈവവേലയുടെ രേഖകളാണ് അവ, സാങ്കൽപ്പികമല്ല. ദൈവത്തിന്റെ സമഗ്രമായ പ്രകൃതത്തെക്കുറിച്ചുള്ള ജ്ഞാനം സമ്പാദിക്കാൻ നിങ്ങൾ ആത്മാർത്ഥമായി ആഗ്രഹിക്കുന്നെങ്കിൽ നിങ്ങൾ ദൈവം നടപ്പാക്കുന്ന വേലയുടെ മൂന്നു ഘട്ടങ്ങൾ അറിയണം; മാത്രമല്ല, ഒരു ഘട്ടം പോലും വിട്ടുകളയരുത്. ദൈവത്തെ അറിയാൻ ആഗ്രഹിക്കുന്നവർ ഏറ്റവും കുറഞ്ഞപക്ഷം നിർവഹിക്കേണ്ട കാര്യം ഇതാണ്. ദൈവത്തെക്കുറിച്ചുള്ള യഥാർത്ഥ അറിവ് മനുഷ്യന് സ്വയം കെട്ടിച്ചമയ്ക്കാൻ കഴിയില്ല. ഇത് മനുഷ്യന് സ്വയം സങ്കൽപ്പിക്കാൻ കഴിയുന്ന ഒന്നല്ല; അത് ഒരു വ്യക്തിക്കു മാത്രമായി പരിശുദ്ധാത്മാവ് നൽകുന്ന പ്രത്യേക ആനുകൂല്യത്തിന്റെ ഫലവുമല്ല. പ്രത്യുത, അത് മനുഷ്യൻ ദൈവവേലയെ അനുഭവിച്ചതിനുശേഷം ഉൽപ്പന്നമാകുന്ന അറിവാണ്; ദൈവത്തിന്റെ വേലയുടെ വസ്തുതകളെ അനുഭവിച്ചതിനുശേഷം മാത്രം ലഭിക്കുന്ന ദൈവത്തെക്കുറിച്ചുള്ള അറിവാണിത്. ഇത്തരം അറിവ് ഒരു വിഭ്രാന്തിയുടെ പുറത്ത് നേടാവുന്നതല്ല; അത് പഠിപ്പിച്ചു മനസ്സിലാക്കാവുന്നതുമല്ല. അത് വ്യക്തിപരമായ അനുഭവത്തോട് പൂർണമായി ബന്ധപ്പെട്ടിരിക്കുന്നു. മനുഷ്യരെ രക്ഷിക്കുന്ന ദൈവത്തിന്റെ വേലയാണ് ഈ മൂന്നു പ്രവർത്തനഘട്ടങ്ങളുടെയും കാതൽ; എന്നാൽ മനുഷ്യരെ രക്ഷിക്കുകയെന്ന വേലയ്ക്കുള്ളിൽ അനേകം പ്രവർത്തനരീതികളും ദൈവസ്വഭാവം പ്രകടമാകുന്ന അനേകം വിധങ്ങളുമുണ്ട്. മനുഷ്യന് തിരിച്ചറിയാൻ ഏറ്റവും ബുദ്ധിമുട്ടുള്ള കാര്യമാണിത്, മനുഷ്യന് മനസ്സിലാക്കാൻ പ്രയാസമുള്ള കാര്യവും ഇതുതന്നെ. യുഗങ്ങൾ തമ്മിലുള്ള വേർപെടുത്തൽ, ദൈവത്തിന്റെ വേലയിലുള്ള മാറ്റങ്ങൾ, പ്രവർത്തന സ്ഥലത്തിലുള്ള മാറ്റങ്ങൾ, പ്രവർത്തനത്തിന്റെ ഗുണഭോക്താവിനെ സംബന്ധിച്ചുള്ള മാറ്റങ്ങൾ, ഇത്യാദി—ഇവയെല്ലാം പ്രവർത്തനത്തിന്റെ മൂന്നു ഘട്ടങ്ങളിൽ ഉൾപ്പെട്ടിരിക്കുന്നു. പ്രത്യേകിച്ച്, പരിശുദ്ധാത്മാവിന്റെ പ്രവർത്തനശൈലിയിലുള്ള വ്യത്യാസവും ദൈവസ്വഭാവം, രൂപം, നാമം, വ്യക്തിത്വം തുടങ്ങിയവയിലുള്ള വ്യതിയാനങ്ങളുമെല്ലാം വേലയുടെ മൂന്നു ഘട്ടങ്ങളുടെ ഭാഗം തന്നെയാണ്. പ്രവർത്തനത്തിന്റെ ഒരു ഘട്ടം ഒരു ഭാഗത്തെ മാത്രം പ്രതിനിധീകരിക്കുന്നു, അത് ഒരു നിശ്ചിത പരിധിക്കുള്ളിൽ ചുരുങ്ങുന്നു. അതിൽ യുഗങ്ങളുടെ വേർതിരിവോ ദൈവത്തിന്റെ വേലയിലുള്ള മാറ്റങ്ങളോ മറ്റുള്ള വശങ്ങളോ ഉൾപ്പെടുന്നില്ല. ഇത് സുസ്പഷ്ടമായ ഒരു വസ്തുതയാണ്. പ്രവർത്തനത്തിന്റെ മൂന്നു ഘട്ടങ്ങൾ മനുഷ്യവർഗത്തെ രക്ഷിക്കാനുള്ള ദൈവത്തിന്റെ വേലയുടെആകെത്തുകയാണ്. മനുഷ്യരെ രക്ഷിക്കുകയെന്ന വേലയിൽ ദൈവത്തിന്റെ വേലയെയും ദൈവസ്വഭാവത്തെയും മനുഷ്യൻ അറിയണം; ഈ വസ്തുതയില്ലെങ്കിൽ ദൈവത്തെക്കുറിച്ചുള്ള നിന്റെ അറിവ് വെറും പൊള്ളയായ വാക്കുകൾ മാത്രമാണ്; പറച്ചിലിൽ മാത്രം പ്രവൃത്തിയിലില്ല, അത്രതന്നെ. ഇത്തരത്തിലുള്ള ജ്ഞാനം മനുഷ്യനെ ബോദ്ധ്യപ്പെടുത്തുകയോ കീഴടക്കുകയോ ചെയ്യില്ല; അത് യാഥാർഥ്യത്തിനു വിരുദ്ധമാകുന്നു, അത് സത്യവുമല്ല. അത് വളരെ സമൃദ്ധവും കേൾക്കാൻ ഇമ്പമുള്ളതുമായിരിക്കാം, പക്ഷേ അത് ദൈവത്തിന്റെ സഹജസ്വഭാവത്തിനു വിരുദ്ധമാണെങ്കിൽ ദൈവം നിന്നെവെറുതെവിടില്ല. അവൻ നിന്റെ ജ്ഞാനത്തെ ശ്ലാഘിക്കുകയില്ലെന്നു മാത്രമല്ല, അവനെതിരായി ദൈവദൂഷണം പറഞ്ഞ ഒരു പാപിയെന്ന നിലയിൽ നിന്നോട് പ്രതികാരം ചെയ്യുകയും ചെയ്യും. ദൈവജ്ഞാനത്തിന്റെ വചനങ്ങൾ നിസ്സാരമായി ഉച്ചരിക്കാൻ പാടില്ല. നീ വാക്സാമർഥ്യമുള്ളവനോ വാക്കുകൾകൊണ്ട് അമ്മാനമാടുന്നവനോ ആണെങ്കിലും, നിന്റെ വാചക കസറത്തുകൊണ്ട് നിനക്ക് കറുപ്പിനെ വെളുപ്പാക്കാനും വെളുപ്പിനെ കറുപ്പാക്കാനും കഴിയുമെങ്കിലും ദൈവജ്ഞാനത്തെക്കുറിച്ചു സംസാരിക്കേണ്ടിവരുമ്പോൾ നിന്റെ അറിവിന്റെ ആഴം വറ്റിപ്പോകുന്നു. നിനക്ക് തിടുക്കത്തിൽ വിധിക്കാനോ അലക്ഷ്യമായി പ്രശംസിക്കാനോ അശ്രദ്ധയോടെ അപകീർത്തിപ്പെടുത്താനോ ഉള്ളവനല്ല ദൈവം. നീ ആരെ വേണമെങ്കിലും പ്രശംസിക്കുന്നു, എന്നാൽ ദൈവത്തിന്റെ മഹത്തായ നന്മയെയും കൃപയെയും വിശേഷിപ്പിക്കാനുള്ള വാക്കുകൾക്കായി നീ പാടുപെടുന്നു—ഇതാണ് ഓരോ പരാജിതനും തിരിച്ചറിയാനിടയാകുന്നത്. ദൈവത്തെപ്പറ്റി വർണിക്കാൻ കഴിവുള്ള ധാരാളം ഭാഷാപണ്ഡിതന്മാർ ഉണ്ടെങ്കിലും അവർ വിവരിക്കുന്നതിന്റെ കൃത്യത ദൈവത്തിന്റെ സ്വന്തമായവരും, ചുരുങ്ങിയ പദാവലി കൈവശമുള്ളവരെങ്കിലും, ധന്യമായ അനുഭവസമ്പത്ത് കൈമുതലായിട്ടുള്ളവരും ഉച്ചരിക്കുന്ന സത്യത്തിന്റെ നൂറിലൊരംശം മാത്രമേയുള്ളൂ. ഇതിലൂടെ നമുക്ക് കാണാൻ കഴിയുന്നത് ദൈവത്തെക്കുറിച്ചുള്ള അറിവ് കൃത്യതയിലും യാഥാർഥ്യത്തിലും ആണ് അധിഷ്ഠിതമായിരിക്കുന്നതെന്നും, അത് വാക്കുകൾ സമർഥമായി പ്രയോഗിക്കുന്നതിലോ നല്ലൊരു പദസമ്പത്ത് ഉണ്ടായിരിക്കുന്നതിലോ അല്ലെന്നും, മനുഷ്യരുടെ ജ്ഞാനവും ദൈവത്തെക്കുറിച്ചുള്ള ജ്ഞാനവും തമ്മിൽതരിമ്പും ബന്ധമില്ലെന്നുമാണ്. ദൈവത്തെ അറിയുന്നതിനുള്ള പാഠം മനുഷ്യരുടെ മറ്റേതൊരു പ്രകൃതിശാസ്ത്രത്തെക്കാളും ഉന്നതമാണ്. ദൈവത്തെ അറിയാൻ പ്രയത്‌നിക്കുന്ന വളരെ കുറച്ചു പേർക്കു മാത്രം നേടാൻ കഴിയുന്ന ഒരു പാഠമാണത്, പ്രതിഭാശാലിയായ ഏതൊരുവനും അനായാസം നേടാൻ പറ്റുന്നതല്ല. അതുകൊണ്ട് ദൈവത്തെ അറിയുന്നതും സത്യത്തെ പിന്തുടരുന്നതും വെറുമൊരു കുഞ്ഞിന് നേടിയെടുക്കാനാകുന്ന വസ്തുക്കൾപോലെയാണെന്ന് നിങ്ങൾ കരുതരുത്. ഒരുപക്ഷേ നീ നിന്റെ കുടുംബജീവിതത്തിലോ തൊഴിലിലോ വിവാഹജീവിതത്തിലോ ഒക്കെ തികച്ചും വിജയിച്ചിട്ടുണ്ടാവാം, എങ്കിലും സത്യത്തിന്റെയും ദൈവത്തെ അറിയുക എന്ന പാഠത്തിന്റെയും കാര്യം വരുമ്പോൾ നിനക്ക് നിന്നെപ്പറ്റി ഒന്നും പറയാനില്ല, നീ ഒന്നും നേടിയിട്ടുമില്ല. സത്യം പ്രവർത്തികമാക്കുന്നത് നിങ്ങൾക്ക് അതികഠിനമായ കാര്യമാണെന്നും ദൈവത്തെ അറിയുകയെന്നത് അതിലേറെ ബുദ്ധിമുട്ടുള്ള കാര്യമാണെന്നും പറഞ്ഞാൽ തെറ്റില്ല. ഇത് നിങ്ങളുടെ വൈഷമ്യമാണ്, മനുഷ്യവർഗം ഒന്നടങ്കം അഭിമുഖീകരിക്കുന്ന ഒരു വൈഷമ്യവുമാണ്. ദൈവത്തെ അറിയുന്ന പ്രക്രിയയിൽ എന്തെങ്കിലും നേട്ടങ്ങൾ കൈവരിച്ചവരുടെ ഇടയിൽ ഒരു നിലവാരത്തിലെത്തിയവർ ആരും തന്നെയില്ല. ദൈവത്തെ അറിയുക എന്നതിന്റെ അർഥം എന്താണെന്നോ ദൈവത്തെ അറിയേണ്ടതിന്റെ ആവശ്യകത എന്താണെന്നോ ദൈവത്തെ അറിയുന്നതിനായി ഒരുവൻ ഏതളവുവരെ കൈവരിക്കണമെന്നോ മനുഷ്യനറിയില്ല. ഇതാണ് മനുഷ്യനെ ഏറ്റവും കുഴയ്ക്കുന്ന കാര്യവും സംശയലേശമെന്യേ മനുഷ്യർ നേരിടുന്ന ഏറ്റവും വലിയ പ്രഹേളികയും—ഈ ചോദ്യത്തിന് ഉത്തരം നൽകാൻ ആർക്കും കഴിവില്ല, ഈ ചോദ്യത്തിന് ഉത്തരം പറയാൻ ആരും തയ്യാറുമല്ല, എന്തെന്നാൽ ഇന്നോളം മനുഷ്യരിൽ ഒരുവൻപോലും ഈ വേലയുടെ പഠനത്തിൽ ലവലേശം വിജയിച്ചിട്ടില്ല. ഒരുപക്ഷേ വേലയുടെ മൂന്നു ഘട്ടങ്ങളെക്കുറിച്ചുള്ള പ്രഹേളികയുടെ അർഥം മനുഷ്യർ അറിയാനിടയാകുമ്പോൾ, തുടർച്ചയായി, ദൈവത്തെ അറിയുന്ന പ്രതിഭാശാലികളുടെ ഒരു സമൂഹം പ്രത്യക്ഷപ്പെടും. അതങ്ങനെതന്നെ ആയിരിക്കുമെന്ന് ഞാൻ പ്രതീക്ഷിക്കുന്നു; മാത്രമല്ല, ഞാൻ ഈ വേല നടപ്പാക്കുന്നതിന്റെ പ്രക്രിയയിലാണ്, ആസന്നഭാവിയിൽ കൂടുതലായി ഇത്തരം പ്രതിഭാശാലികൾ പ്രത്യക്ഷപ്പെടുമെന്ന് ഞാൻ പ്രതീക്ഷിക്കുന്നു. അവർ പ്രവർത്തനത്തിന്റെ ഈ മൂന്നു ഘട്ടങ്ങളെക്കുറിച്ചുള്ള വസ്തുതയ്ക്ക് സാക്ഷ്യം വഹിക്കുന്നവരായിത്തീരും; തീർച്ചയായും ഈ മൂന്നു പ്രവർത്തനഘട്ടങ്ങൾക്കു സാക്ഷ്യം വഹിക്കുന്നവരിൽ അവർ മുമ്പന്മാരുമായിരിക്കും. ദൈവത്തിന്റെ വേല സമാപ്തമാകുന്ന ദിവസം ഇത്തരം പ്രതിഭാശാലികൾ ആഗതരാകാതിരിക്കുകയോ മനുഷ്യജന്മമെടുത്ത ദൈവത്താൽ പൂർണരാക്കപ്പെടാൻ വ്യക്തിപരമായി മുമ്പോട്ടുവരുന്നവർ ഒന്നോ രണ്ടോ പേർ മാത്രമായി ചുരുങ്ങുകയോ ചെയ്താൽ അതിൽപ്പരം വേദനാജനകവും ശോചനീയവുമായ മറ്റൊരു കാര്യം ഉണ്ടാവുകയില്ല. പക്ഷേ, അങ്ങനെയൊരു മോശത്തിൽ മോശമായ അവസ്ഥ ഉണ്ടാവണമെന്നില്ല. എന്തുമായിക്കൊള്ളട്ടെ, ആത്മാർഥമായി അന്വേഷിക്കുന്നവർക്ക് ഈ അനുഗ്രഹം ലഭിക്കുമെന്നു തന്നെയാണ് എന്റെ ദൃഢമായ വിശ്വാസം. യുഗാരംഭം മുതൽ ഇന്നുവരെ ഇതുപോലൊരു പ്രവർത്തനം ഉണ്ടായിട്ടില്ല; ഇത്തരമൊരു സംരംഭം മാനവവികാസത്തിന്റെ ചരിത്രത്തിൽ ഇന്നോളം ഉടലെടുത്തിട്ടില്ല. ദൈവത്തെ അറിയുന്ന മുമ്പന്മാരിൽ ഒരുവനാകാൻ യഥാർഥത്തിൽ നിനക്കു കഴിയുമെങ്കിൽ അത് സകല ജീവികൾക്കുമിടയിലെ പരമോന്നത ബഹുമതി ആയിരിക്കില്ലേ? മനുഷ്യവർഗത്തിൽപ്പെട്ട മറ്റേതെങ്കിലും സൃഷ്ടിയെ ദൈവം ഇതിലേറെ പ്രശംസിക്കുമോ? ഇത്തരം വേല വിജയിപ്പിക്കാൻ എളുപ്പമല്ല, എന്നാലും ആത്യന്തികമായി പ്രതിഫലം കൊയ്യുകതന്നെ ചെയ്യും. ലിംഗ-ദേശഭേദമെന്യേ ദൈവജ്ഞാനം കൈവരിക്കാൻ കഴിവുള്ളവരെല്ലാം ഒടുവിൽ ദൈവത്തിന്റെ ഏറ്റവും മഹത്തായ ബഹുമതി നേടും. ദൈവാധികാരം കൈവശമാക്കുന്നവർ അവർ മാത്രമായിരിക്കും. ഇന്നത്തെ വേല ഇതാണ്; ഇതുതന്നെയാണ് ഭാവിയിലെ വേലയും; ആറായിരം വർഷങ്ങൾക്കുള്ളിൽ പൂർത്തീകരിക്കേണ്ട അന്തിമവും പരമോന്നതവുമായ വേല ഇതുതന്നെ; ഓരോ മനുഷ്യവിഭാഗത്തെയും വെളിപ്പെടുത്തുന്ന ഒരു പ്രവർത്തനരീതിയുമാണിത്. ദൈവത്തെ അറിയാൻ മനുഷ്യനെ ഇടയാക്കുന്ന പ്രവൃത്തികൊണ്ട് മനുഷ്യന്റെ വ്യത്യസ്ത ശ്രേണികൾ പ്രകടമാകുന്നു: ദൈവത്തെ അറിയുന്നവർ ദൈവാനുഗ്രഹങ്ങൾ ലഭിക്കാനും അവന്റെ വാഗ്‌ദാനങ്ങൾ സ്വീകരിക്കാനും അർഹരാണ്; എന്നാൽ ദൈവത്തെ അറിയാത്തവർ ദൈവാനുഗ്രഹങ്ങൾ ലഭിക്കാനോ അവന്റെ വാഗ്‌ദാനങ്ങൾ സ്വീകരിക്കാനോ അർഹതയില്ലാത്തവരാണ്. ദൈവത്തെ അറിയുന്നവർ ദൈവത്തിനു വേണ്ടപ്പെട്ടവരും, ദൈവത്തെ അറിയാത്തവർ ദൈവത്തിനു വേണ്ടപ്പെട്ടവരെന്നു വിളിക്കാൻ പറ്റാത്തവരുമാണ്; ദൈവത്തിനു വേണ്ടപ്പെട്ടവർക്ക് ദൈവത്തിന്റെ ഏതൊരനുഗ്രഹവും പ്രാപിക്കാം, പക്ഷേ ദൈവത്തിനു വേണ്ടപ്പെട്ടവരല്ലാത്തവർ അവന്റെ ഒരു പ്രവൃത്തിക്കും യോഗ്യതയുള്ളവരല്ല. അത് കഷ്ടങ്ങൾ, ശുദ്ധീകരണം, ന്യായവിധി, ഇത്യാദി എന്തുതന്നെ ആയാലും, അവയെല്ലാം മനുഷ്യൻ ഒടുവിൽ ദൈവത്തെക്കുറിച്ചുള്ള അറിവ് സമ്പാദിക്കുന്നതിനു വേണ്ടിയും അങ്ങനെ അവൻ ദൈവത്തിനു കീഴ്‌വഴങ്ങുന്നതിനു വേണ്ടിയുമാണ്. ആത്യന്തികമായി കൈവരിക്കുന്നത് ഈ ഒരൊറ്റ ഫലപ്രാപ്തിയാണ്. പ്രവർത്തനത്തിന്റെ മൂന്നു ഘട്ടങ്ങളിൽ ഒന്നും മറഞ്ഞിരിക്കുന്നവയല്ല; അത് മനുഷ്യന്റെ ദൈവജ്ഞാനത്തിന് ഗുണകരമാണ്, ദൈവത്തെപ്പറ്റി കൂടുതൽ സമ്പൂർണവും സമഗ്രവുമായ അറിവു നേടാൻ അത് മനുഷ്യനെ സഹായിക്കുകയും ചെയ്യും. ഈ പ്രവർത്തനങ്ങളെല്ലാം മനുഷ്യന് ഉപകാരപ്രദമാണ്. 


ദൈവത്തിന്റെ സ്വന്തം വേല മനുഷ്യൻ അറിഞ്ഞിരിക്കേണ്ട ദർശനം തന്നെയാണ്, എന്തെന്നാൽ ദൈവത്തിന്റെ വേല മനുഷ്യനു നേടിയെടുക്കാൻ പറ്റില്ല, മനുഷ്യന്റെ കൈവശമില്ലതാനും. പ്രവർത്തനത്തിന്റെ മൂന്നു ഘട്ടങ്ങൾ ദൈവത്തിന്റെ സമ്പൂർണ കാര്യനിർവഹണമാണ്; അതിൽപ്പരം മനുഷ്യൻ അറിയേണ്ടുന്ന മഹാദർശനം വേറെയില്ല. ശക്തിമത്തായ ഈ ദർശനം മനുഷ്യൻ അറിയുന്നില്ലെങ്കിൽ ദൈവത്തെ അറിയാനും ദൈവഹിതം മനസ്സിലാക്കാനും എളുപ്പമല്ല; മാത്രമല്ല, മനുഷ്യൻ നടക്കുന്ന വഴികൾ കൂടുതൽ ദുർഘടമാവുകയും ചെയ്യും. ദർശനങ്ങൾ ഇല്ലായിരുന്നെങ്കിൽ മനുഷ്യന് ഇത്ര ദൂരം വരാൻ സാധിക്കുമായിരുന്നില്ല. ദർശനങ്ങളാണ് മനുഷ്യനെ ഇന്നുവരെ സംരക്ഷിച്ചതും ഏറ്റവും വലിയ സുരക്ഷ അവനു നൽകിയതും. ഭാവിയിൽ നിങ്ങളുടെ ജ്ഞാനം ആഴപ്പെടണം; അവന്റെ സമ്പൂർണ ഹിതവും പ്രവർത്തനത്തിന്റെ മൂന്നു ഘട്ടങ്ങളിൽ ഉൾപ്പെട്ട അവന്റെ ജ്ഞാനപൂർവമായ വേലയുടെ കാതലും നിങ്ങൾ അറിയണം. ഇതുമാത്രമാണ് നിങ്ങളുടെ യഥാർഥ ഔന്നത്യം. പ്രവർത്തനത്തിന്റെ അന്തിമഘട്ടം ഒറ്റയ്ക്ക് വേറിട്ടു നിൽക്കാതെ രണ്ട് പൂർവഘട്ടങ്ങളോടു ചേർന്ന് സമ്പൂർണ പദ്ധതിയുടെ ഒരു ഭാഗമായിരിക്കുന്നു; മറ്റൊരു വിധത്തിൽ പറഞ്ഞാൽ, പ്രവർത്തനത്തിന്റെ മൂന്നു ഘട്ടങ്ങളിൽ ഏതെങ്കിലും ഒരെണ്ണം മാത്രം നടപ്പാക്കിയാൽ മനുഷ്യരെ രക്ഷിക്കുകയെന്ന വേല മുഴുവനായി പൂർത്തീകരിക്കുക അസാധ്യമായിരിക്കും. പ്രവർത്തനത്തിന്റെ അന്ത്യഘട്ടം മനുഷ്യനെ പൂർണമായി രക്ഷിക്കാൻ പര്യാപ്തമാണെങ്കിലും, അതിന്റെ അർഥം ഈയൊരു ഘട്ടം മാത്രം നടപ്പാക്കിയാൽ മതിയെന്നല്ല, രണ്ട് പൂർവഘട്ടങ്ങൾ മനുഷ്യനെ സാത്താന്റെ സ്വാധീനത്തിൽ നിന്ന് രക്ഷിക്കാൻ ആവശ്യമില്ലെന്നുമല്ല. മൂന്നു ഘട്ടങ്ങളിൽ ഏതെങ്കിലും ഒരു ഘട്ടം മനുഷ്യരെല്ലാവരും അറിഞ്ഞിരിക്കേണ്ട ഏക ദർശനമായി ഉയർത്തിപ്പിടിക്കാൻ പറ്റില്ല, എന്തെന്നാൽ മനുഷ്യരെ രക്ഷിക്കുകയെന്ന വേലയുടെ പൂർണത പ്രവർത്തനത്തിന്റെ മൂന്നു ഘട്ടങ്ങളിൽ അടങ്ങുന്നു, അവയിൽ ഏതെങ്കിലും ഒന്നിലല്ല. മനുഷ്യരെ രക്ഷിക്കുകയെന്ന വേല പൂർത്തീകരിക്കപ്പെടാതിരിക്കുന്ന കാലത്തോളം ദൈവത്തിന്റെ കാര്യനിർവഹണത്തിന് ഒരു പൂർണവിരാമത്തിൽ എത്തിച്ചേരാൻ കഴിയില്ല. ദൈവത്തിന്റെ സത്ത, അവന്റെ പ്രകൃതം, അവന്റെ ജ്ഞാനം എന്നിവ രക്ഷാകരപ്രവൃത്തിയിലാണ് പൂർണരൂപത്തിൽ പ്രകടമാകുന്നത്. ആരംഭത്തിൽത്തന്നെ അവ മനുഷ്യനു വെളിപ്പെടുത്തിക്കൊടുത്തിട്ടില്ല, എന്നാൽ രക്ഷാകരപ്രവൃത്തിയിൽ ക്രമേണ പ്രകടമാക്കപ്പെട്ടിരിക്കുന്നു. മനുഷ്യരെ രക്ഷിക്കുകയെന്ന വേലയുടെ ഓരോ ഘട്ടവും ദൈവസ്വഭാവത്തിന്റെ ഒരംശവും അവന്റെ സത്തയുടെ ഒരംശവും മാത്രം പ്രകടമാക്കുന്നു; പ്രവർത്തനത്തിന്റെ എല്ലാ ഘട്ടങ്ങൾക്കും ദൈവത്തിന്റെ സമഗ്രമായ സത്തയെ നേരിട്ടും പൂർണമായും പ്രകടിപ്പിക്കാൻ കഴിയില്ല. അങ്ങനെയിരിക്കെ, പ്രവർത്തനത്തിന്റെ മൂന്നു ഘട്ടങ്ങളും പൂർത്തിയായാൽ മാത്രമേ മനുഷ്യരെ രക്ഷിക്കുകയെന്ന വേല പൂർണമായി ഉപസംഹരിക്കാൻ കഴിയൂ. അതുകൊണ്ട് ദൈവത്തിന്റെ സമ്പൂർണതയെപ്പറ്റിയുള്ള മനുഷ്യന്റെ ജ്ഞാനം ദൈവത്തിന്റെ വേലയുടെ മൂന്നു ഘട്ടങ്ങളിൽനിന്ന് വേർതിരിക്കാനാവാത്തതാണ്. ഒരു ഘട്ടത്തിൽനിന്ന് മനുഷ്യൻ കൈവരിക്കുന്നത് ദൈവത്തിന്റെ പ്രവർത്തനത്തിന്റെ ഒരൊറ്റ ഭാഗത്തിൽ പ്രകടിപ്പിക്കപ്പെട്ട ദൈവസ്വഭാവം മാത്രമാണ്. അതിന്, മുമ്പോ പിമ്പോ ഉള്ള ഘട്ടങ്ങളിൽ പ്രകടിപ്പിക്കപ്പെട്ട സ്വഭാവത്തെയോ സത്തയെയോ പ്രതിനിധീകരിക്കാനാവില്ല. അതിന്റെ കാരണമിതാണ്: മനുഷ്യവർഗത്തെ രക്ഷിക്കുന്ന പ്രവർത്തനം ഒറ്റയടിക്ക് ഒരു കാലഘട്ടത്തിലോ ഒരു സ്ഥലത്തോ പൂർത്തീകരിക്കാനാവില്ല, പ്രത്യുത, വിവിധ കാലങ്ങളിലും വിവിധ സ്ഥലങ്ങളിലും ഉണ്ടാവുന്ന മാനവവികാസത്തിന്റെ അളവിനനുസൃതമായി അത് ക്രമേണ ആഴപ്പെടുന്നു. അത് ഘട്ടം ഘട്ടമായി നടത്തപ്പെടുന്ന പ്രവർത്തനമാണ്, ഒരൊറ്റ ഘട്ടത്തിൽ പൂർത്തിയാകുന്നതല്ല. അതുകൊണ്ട് ദൈവത്തിന്റെ മുഴുവൻ ജ്ഞാനവും ഏക ഘട്ടത്തിലല്ലാതെ മൂന്നു ഘട്ടങ്ങളിൽ ഘനീഭവിച്ചിരിക്കുന്നു. അവന്റെ പൂർണ സത്തയും സമ്പൂർണ ജ്ഞാനവും ഈ മൂന്നു ഘട്ടങ്ങളിൽ വിന്യസിച്ചിരിക്കുന്നു; ഓരോ ഘട്ടത്തിലും അവന്റെ സത്ത അടങ്ങിയിരിക്കുന്നു, ഓരോ ഘട്ടവും അവന്റെ വേലയുടെ ജ്ഞാനത്തിന്റെ രേഖയാകുന്നു. ഈ മൂന്നു ഘട്ടങ്ങളിൽ പ്രകടിപ്പിക്കപ്പെട്ട സമ്പൂർണ ദൈവസ്വഭാവം മനുഷ്യൻ അറിയേണ്ടതാണ്. ദൈവസത്തയുടേതെല്ലാം സകല മനുഷ്യർക്കും ഏറ്റവും പ്രാധാന്യമുള്ളതാണ്; മനുഷ്യർ ദൈവത്തെ ആരാധിക്കുമ്പോൾ അവർക്ക് ഈ ജ്ഞാനമില്ലെങ്കിൽ അവർ ബുദ്ധനെ ആരാധിക്കുന്നവരിൽനിന്ന് ഒട്ടും വ്യത്യസ്തരല്ല. മനുഷ്യരുടെ മദ്ധ്യേ ദൈവത്തിന്റെ വേല മറയ്ക്കപ്പെട്ടിട്ടില്ല, ദൈവത്തെ ആരാധിക്കുന്നവരെല്ലാം അത് അറിഞ്ഞിരിക്കണം. ദൈവം മനുഷ്യരെ രക്ഷിക്കുകയെന്ന വേലയുടെ മൂന്നു ഘട്ടങ്ങളും മനുഷ്യരുടെ ഇടയിൽ നടപ്പിലാക്കിയിരിക്കുന്നതിനാൽ, ഈ മൂന്നു പ്രവർത്തനഘട്ടങ്ങളിലും,അവനുള്ളതും അവനാകുന്നതുംവെളിപ്പെടുത്തുമ്പോൾ മനുഷ്യൻ അത് അറിഞ്ഞിരിക്കണം. മനുഷ്യൻ ചെയ്യേണ്ടതിതാണ്. മനുഷ്യനു നേടിയെടുക്കാൻ കഴിയാത്തതും അവൻ അറിയരുതാത്തതുമാണ് ദൈവം മനുഷ്യനിൽനിന്നു മറച്ചുവെക്കുന്നത്. അതേസമയം, മനുഷ്യൻ അറിഞ്ഞിരിക്കേണ്ടതും മനുഷ്യൻ സ്വന്തമാക്കേണ്ടതുമാണ് ദൈവം മനുഷ്യനു കാണിച്ചുകൊടുക്കുന്നത്. വേലയുടെ മൂന്നു ഘട്ടങ്ങളിൽ ഓരോന്നും പൂർവഘട്ടത്തിന്റെ അടിസ്ഥാനത്തിലാണ് നടപ്പാക്കുന്നത്; അത് മനുഷ്യരെ രക്ഷിക്കുന്ന വേലയിൽനിന്ന് വേറിട്ട് സ്വതന്ത്രമായിട്ടല്ല നടപ്പാക്കുന്നത്. വേല നടപ്പിലാക്കുന്ന കാലത്തിലും പ്രവർത്തനത്തിന്റെ തരത്തിലും കാര്യമായ വ്യത്യാസങ്ങളുണ്ടെങ്കിലും അതിന്റെ കാതൽ ഇപ്പോഴും മാനവരക്ഷ തന്നെയാണ്; വേലയുടെ ഓരോ ഘട്ടവും മുമ്പുള്ളതിനെക്കാൾ ആഴമുള്ളതാണ്. വേലയുടെ ഓരോ ഘട്ടവും, നിർത്തലാക്കപ്പെടാത്ത പൂർവഘട്ടത്തിന്റെ അടിസ്ഥാനത്തിൽനിന്നു തുടരുന്നു. ഇപ്രകാരം,എന്നും പുതുമയോടിരിക്കുന്ന, ഒരിക്കലും പഴഞ്ചനാകാത്ത തന്റെ വേലയിൽ ദൈവം നിരന്തരമായി മുമ്പൊരിക്കലും മനുഷ്യനു പ്രകടമാക്കപ്പെടാത്ത ദൈവസ്വഭാവത്തിന്റെ വശങ്ങളെ പ്രകടിപ്പിച്ചുകൊണ്ടിരിക്കുന്നു; അവന്റെ പുതിയ വേലയും അവന്റെ പുതുസത്തയും അവർക്ക് എല്ലായ്‌പ്പോഴും വെളിപ്പെടുത്തിക്കൊണ്ടുമിരിക്കുന്നു; യാഥാസ്ഥിതികരായ മതസംരക്ഷകർ അതിനെ ചെറുക്കാൻ കിണഞ്ഞു പരിശ്രമിക്കുകയും പരസ്യമായി അതിനെ എതിർക്കുകയും ചെയ്യുന്നുണ്ടെങ്കിലും ദൈവം എപ്പോഴും അവൻ ചെയ്യാൻ ഉദ്ദേശിക്കുന്ന പുതിയ വേല നടപ്പാക്കുന്നു. അവന്റെ വേല എല്ലായ്‌പ്പോഴും മാറിക്കൊണ്ടിരിക്കുന്നു. അതുകൊണ്ടുതന്നെ അതെപ്പോഴും മനുഷ്യന്റെ എതിർപ്പിനെ നേരിട്ടുകൊണ്ടിരിക്കുന്നു. അങ്ങനെതന്നെ അവന്റെ പ്രകൃതവും എല്ലായ്‌പ്പോഴും മാറിക്കൊണ്ടിരിക്കുന്നു, അതോടൊപ്പം അവന്റെ പ്രവർത്തനം സ്വീകരിക്കുന്നവരും അതിന്റെ യുഗവും മാറിക്കൊണ്ടിരിക്കുന്നു. എന്നുതന്നെയല്ല, മുമ്പൊരിക്കലും ചെയ്യാത്ത വേല അവൻ എപ്പോഴും ചെയ്തുകൊണ്ടിരിക്കുന്നു; മുമ്പു ചെയ്‌ത വേലയ്ക്കു വിരുദ്ധമാണെന്നും അതിനെതിരെ പ്രവർത്തിക്കുന്നതാണെന്നും മനുഷ്യനു തോന്നുന്ന വേലകൾ പോലും അവൻ നടപ്പിലാക്കുന്നു. മനുഷ്യന് ഒരുതരത്തിലുള്ള വേലയോ ഒരുതരത്തിലുള്ള അനുഷ്ഠാനമോ മാത്രമേ അംഗീകരിക്കാൻ കഴിയൂ; അതിനു വിരുദ്ധമായതോ അതിനെക്കാൾ ഉന്നതമായതോ ആയിരിക്കുന്ന വേലയും അനുഷ്ഠാനരീതിയും അംഗീകരിക്കാൻ മനുഷ്യനു പ്രയാസമാണ്. പക്ഷേ പരിശുദ്ധാത്മാവ് എപ്പോഴും പുതിയ വേല ചെയ്‌തുകൊണ്ടിരിക്കുന്നു, അതിനാൽ ദൈവത്തിന്റെ പുതിയ വേലയെ എതിർക്കാൻ മതപണ്ഡിതന്മാരുടെ സമൂഹങ്ങൾ ഒന്നിനു പുറകെ ഒന്നായി പ്രത്യക്ഷപ്പെട്ടുകൊണ്ടിരിക്കുന്നു. ഇവർ പണ്ഡിതന്മാരാകാൻ ഒരൊറ്റ കാരണമേയുള്ളൂ: ദൈവം എപ്രകാരമാണ്എന്നും പുതുമയോടിരിക്കുന്നതെന്നും ഒരിക്കലും പഴഞ്ചനാകാത്തതെന്നും മനുഷ്യന് അറിയില്ല, ദൈവത്തിന്റെ വേലയുടെ തത്ത്വങ്ങളെപ്പറ്റിയും അവന് അറിവില്ല; മാത്രമല്ല, ദൈവം മനുഷ്യനെ രക്ഷിക്കുന്ന വിവിധ മാർഗങ്ങളെപ്പറ്റിയും അവന് അറിവില്ല. അതിനാൽ അത് പരിശുദ്ധാത്മാവിൽനിന്നു വരുന്ന വേലയാണോ, ദൈവത്തിന്റെ സ്വന്തം വേലയാണോ എന്നറിയാൻ അവർ തീർത്തും അസമർഥരാണ്. പലരും മുറുകെപ്പിടിക്കുന്ന ഒരു മനോഭാവം ഇതാണ്: ഏതെങ്കിലുമൊരു കാര്യം മുമ്പുണ്ടായിരുന്ന വചനങ്ങളുമായി യോജിക്കുന്നതാണെങ്കിൽ അവരതു സ്വീകരിക്കും; മുമ്പത്തെ വേലയുമായി അന്തരമുണ്ടെങ്കിൽ അവർ അതിനെ എതിർക്കുകയും തിരസ്‌കരിക്കുകയും ചെയ്യും. ഇന്ന് നിങ്ങളെല്ലാവരും ഇത്തരം തത്ത്വങ്ങളല്ലേ പിന്തുടരുന്നത്? മനുഷ്യരെ രക്ഷിക്കുകയെന്ന വേലയുടെ മൂന്നു ഘട്ടങ്ങൾക്ക് നിങ്ങളുടെ മേൽ കാര്യമായ സ്വാധീനം ചെലുത്താനായിട്ടില്ല; മറ്റു ചിലർ വിശ്വസിക്കുന്നത് വേലയുടെ രണ്ടു പൂർവഘട്ടങ്ങൾ അവർ അറിയേണ്ട ആവശ്യമില്ലാത്ത വെറുമൊരു ഭാരമാണെന്നാണ്. വേലയുടെ മൂന്നു ഘട്ടങ്ങളിൽ രണ്ടു പൂർവഘട്ടങ്ങൾ ജനങ്ങളെ ശ്വാസംമുട്ടിക്കാതിരിക്കുന്നതിനായി ഈ ഘട്ടങ്ങൾ ജനങ്ങളോട് പ്രഖ്യാപിക്കരുതെന്നും, എത്രയും വേഗം പിൻവലിക്കണമെന്നുമാണ് അവർ വിചാരിക്കുന്നത്. മിക്കവരും വിശ്വസിക്കുന്നത് വേലയുടെ രണ്ടു പൂർവഘട്ടങ്ങളെ വെളിപ്പെടുത്തുന്നത് ഒരു കടന്നകൈ ആണെന്നും, അത് ദൈവത്തെ അറിയുന്നതിന് പ്രയോജനപ്പെടുകയില്ലെന്നുമാണ്—നിങ്ങളും അങ്ങനെതന്നെയാണ് കരുതുന്നത്. ഇപ്രകാരം പെരുമാറുന്നത് ശരിയാണെന്ന് ഇന്ന് നിങ്ങളെല്ലാവരും വിശ്വസിക്കുന്നു; എന്നാൽ എന്റെ വേലയുടെ പ്രാധാന്യം നിങ്ങൾ മനസ്സിലാക്കുന്ന ഒരു ദിനം വരും: പ്രാധാന്യമില്ലാത്ത ഒരു വേലയും ഞാൻ ചെയ്യുന്നില്ലെന്ന് നിങ്ങൾ അറിഞ്ഞിരിക്കുക. വേലയുടെ മൂന്നു ഘട്ടങ്ങൾ ഞാൻ നിങ്ങളോടു പ്രഖ്യാപിക്കുന്നതിനാൽ അവ നിങ്ങൾക്ക് ഉപകാരപ്രദമായിരിക്കും; വേലയുടെ ഈ മൂന്നു ഘട്ടങ്ങൾ ദൈവത്തിന്റെ സമ്പൂർണ കാര്യനിർവഹണത്തിന്റെ ഹൃദയഭാഗമായതിനാൽ അവ പ്രപഞ്ചമൊട്ടാകെ എല്ലാവരുടെയും ശ്രദ്ധാകേന്ദ്രമായിരിക്കണം. ഒരു ദിവസം നിങ്ങളെല്ലാവരും ഈ വേലയുടെ പ്രാധാന്യം തിരിച്ചറിയും. നിങ്ങൾ ദൈവത്തിന്റെ വേലയെ എതിർക്കുകയോ ഇന്നത്തെ വേലയെ അളക്കാൻ നിങ്ങളുടെ സ്വന്തം സങ്കൽപ്പങ്ങളെ ഉപയോഗിക്കുകയോ ചെയ്യുന്നതിന്റെ കാരണം ദൈവത്തിന്റെ വേലയുടെ തത്ത്വങ്ങൾ നിങ്ങൾക്കറിയാത്തതും പരിശുദ്ധാത്മാവിന്റെ വേലയെ നിങ്ങൾ വേണ്ടത്ര ഗൗരവത്തോടെ പരിഗണിക്കാത്തതുമാണ്. നിങ്ങളുടെ സങ്കൽപ്പങ്ങളും സഹജമായ ധിക്കാരവുമാണ് നിങ്ങൾ ദൈവത്തെ എതിർക്കാനും പരിശുദ്ധാത്മാവിന്റെ വേല തടസ്സപ്പെടുത്താനുമുള്ള മൂലകാരണം. അത് ദൈവത്തിന്റെ വേല തെറ്റായതുകൊണ്ടല്ല, പ്രത്യുത നിങ്ങൾ സ്വതവേ അങ്ങേയറ്റം അനുസരണശീലമില്ലാത്തവരായതിനാലാണ്. ദൈവവിശ്വാസം കണ്ടെത്തിയശേഷം ചിലർക്ക് മനുഷ്യൻ എവിടെനിന്നു വന്നെന്ന് ഉറപ്പിച്ചു പറയാൻപോലും കഴിയുന്നില്ല, എന്നാലും പരിശുദ്ധാത്മാവിന്റെ പ്രവർത്തനത്തെക്കുറിച്ച് അതിന്റെ ഏറ്റക്കുറച്ചിലുകളെ വിലയിരുത്തിക്കൊണ്ട് പരസ്യപ്രസംഗങ്ങൾ നടത്താൻ അവർ ചങ്കൂറ്റം കാണിക്കുന്നു. പരിശുദ്ധാത്മാവിന്റെ പുതിയ വേല കൈവശമുള്ള അപ്പോസ്തോലന്മാരെപ്പറ്റി കമന്റടിച്ച്,അനുചിതമായ പരാമർശങ്ങൾ നടത്തി അവർ അപ്പോസ്തോലന്മാരെ ആക്ഷേപിക്കുന്നു. അവരുടെ മാനുഷികത വളരെ താഴ്ന്നതാണ്, അവർക്ക് ലവലേശം വിവരമില്ല. ഇത്തരം ആളുകളെ പരിശുദ്ധാത്മപ്രവർത്തനത്താൽ തിരസ്കരിക്കുന്ന, അവർ നരകാഗ്നിയിൽ എരിയുന്ന ദിവസം വരാതിരിക്കുമോ? ദൈവത്തിന്റെ വേല അവർ അറിയുന്നില്ല, പകരം അവന്റെ വേലയെ വിമർശിക്കുകയും എങ്ങനെ പ്രവർത്തിക്കണമെന്ന് ദൈവത്തെ പഠിപ്പിക്കാൻ ശ്രമിക്കുകയും ചെയ്യുന്നു. ഇത്തരത്തിലുള്ള അവിവേകികൾക്ക് എങ്ങനെയാണ് ദൈവത്തെ അറിയാൻ കഴിയുക? അന്വേഷിക്കുകയും അനുഭവിക്കുകയും ചെയ്യുന്ന പ്രക്രിയയിലാണ് മനുഷ്യൻ ദൈവത്തെ അറിയാനിടയാകുന്നത്;പെട്ടെന്നൊരു തോന്നലിന്റെ പുറത്ത് വിമർശിക്കുന്നതിലൂടെ പരിശുദ്ധാത്മാവിന്റെ പ്രബുദ്ധത ലഭിക്കുന്നതു വഴിയായിട്ടല്ല മനുഷ്യൻ ദൈവത്തെ അറിയാനിടയാകുന്നത്. മനുഷ്യരുടെ ദൈവജ്ഞാനം എത്രത്തോളം കൃത്യതയുള്ളതാകുന്നോ, അത്രമാത്രം അവർ അവനെ എതിർക്കുന്നതും കുറയും. മറിച്ച്, മനുഷ്യർ ദൈവത്തെ എത്ര കുറച്ച് അറിയുന്നുവോ, അത്രയേറെ അവർ അവനെ എതിർക്കാനുള്ള സാധ്യതയുമുണ്ട്. നിന്റെ സങ്കൽപ്പങ്ങൾ, നിന്റെ പഴയ പ്രകൃതം, നിന്റെ മാനുഷികസ്വഭാവം, ധാർമിക വീക്ഷണം ഇവയൊക്കെയാണ് നീ ദൈവത്തെ ചെറുക്കാൻ ഉപയോഗിക്കുന്ന “മൂലധനം”; നീ എത്രയേറെ അധഃപതിച്ചവനും തരംതാഴ്ന്നവനും അധമനും ആകുന്നുവോ, അത്രയധികമായി നീ ദൈവത്തിന്റെ ശത്രുവാകുന്നു. ശക്തമായ സങ്കൽപ്പങ്ങളുടെ ഉടമകളും സ്വയം നീതിമാനാണെന്ന ഭാവമുള്ളവരും ഇതിലേറെയായി മനുഷ്യജന്മമെടുത്ത ദൈവത്തോട് ശത്രുതയിലാണ്; ഇത്തരത്തിലുള്ളവരാണ് ക്രിസ്തുവൈരികൾ. നിന്റെ സങ്കൽപ്പങ്ങളെ നീ തിരുത്തിയില്ലെങ്കിൽ അവ എപ്പോഴും ദൈവത്തിന് എതിരായിരിക്കും; നീ ദൈവത്തോട് ഒരിക്കലും പൊരുത്തമുള്ളവനാകില്ല, അവനിൽനിന്ന് എല്ലായ്‌പ്പോഴും വേർപെട്ടിരിക്കുകയും ചെയ്യും.


പഴയ സങ്കൽപ്പങ്ങളെ ഉപേക്ഷിച്ചാൽ മാത്രമേ പുതിയ ജ്ഞാനം നേടാൻ കഴിയൂ, എങ്കിലും പഴയ ജ്ഞാനം പഴയ സങ്കൽപ്പങ്ങൾക്കു സമമാകണമെന്നില്ല. “സങ്കൽപ്പങ്ങൾ” എന്നതുകൊണ്ട് സൂചിപ്പിക്കുന്നത് യാഥാർഥ്യത്തിനു വിരുദ്ധമായ, മനുഷ്യൻ വിഭാവനം ചെയ്യുന്ന കാര്യങ്ങളാണ്. പഴയ ജ്ഞാനം പൂർവയുഗത്തിൽ കാലഹരണപ്പെട്ട് പുതിയ വേലയിലേക്കു പ്രവേശിക്കാൻ മനുഷ്യനെ തടഞ്ഞിട്ടുണ്ടെങ്കിൽ ആ ജ്ഞാനവും ഒരു സങ്കൽപ്പം തന്നെയാകുന്നു. ഇത്തരം ജ്ഞാനത്തോട് ശരിയായ ഒരു സമീപനം എടുക്കാനും, പഴയതും പുതിയതും സംയോജിപ്പിച്ച് വിവിധ ദൃഷ്ടികോണുകളിൽനിന്ന് ദൈവത്തെ അറിയാനും മനുഷ്യന് സാധിക്കുമെങ്കിൽ, പഴയ ജ്ഞാനം മനുഷ്യന് ഒരു സഹായം ആവുകയും നവയുഗത്തിലേക്ക് പ്രവേശിക്കാനുള്ള അടിസ്ഥാനമായിത്തീരുകയും ചെയ്യും. ദൈവത്തെ അറിയുന്നതിനുള്ള പാഠത്തിൽ നീ അനവധി തത്ത്വങ്ങളിൽ വൈദഗ്ധ്യമാർജിക്കണമെന്ന നിബന്ധനയുണ്ട്: ദൈവജ്ഞാനത്തിന്റെ പാതയിൽ എപ്രകാരം പ്രവേശിക്കണമെന്നും ദൈവത്തെ അറിയാൻ നീ ഏതൊക്കെ സത്യങ്ങൾ മനസ്സിലാക്കണമെന്നും ദൈവത്തിന്റെ പുതിയ വേലയുടെ ക്രമീകരണങ്ങൾക്കെല്ലാം നീ കീഴ്‌വഴങ്ങാനായി നിന്റെ സങ്കൽപ്പങ്ങളെയും പൂർവസ്വഭാവത്തെയും എങ്ങനെ ഉപേക്ഷിക്കണമെന്നുമൊക്കെ. ദൈവത്തെ അറിയുന്നതിനുള്ള പാഠത്തിലേക്കു പ്രവേശിക്കാനുള്ള അടിസ്ഥാനമായി ഈ തത്ത്വങ്ങളെ നീ ഉപയോഗിച്ചാൽ നിന്റെ ജ്ഞാനം കൂടുതൽക്കൂടുതൽ ആഴമേറിയതാകും. വേലയുടെ മൂന്നു ഘട്ടങ്ങളെപ്പറ്റി—അതായത്, ദൈവത്തിന്റെ സമ്പൂർണ കാര്യനിർവഹണ പദ്ധതിയെപ്പറ്റി—നിനക്ക് വ്യക്തമായ അറിവുണ്ടെങ്കിൽ, ദൈവത്തിന്റെ വേലയുടെ രണ്ടു പൂർവഘട്ടങ്ങളെ നിലവിലുള്ള ഘട്ടവുമായി മുഴുവനായും പരസ്പരബന്ധത്തിൽ കൂട്ടിയിണക്കി, അത് ഒരേ ദൈവം ചെയ്ത വേലയാണെന്ന് നിനക്ക് കാണാൻ കഴിയുമെങ്കിൽ, നിനക്ക് അദ്വിതീയമായി കെട്ടുറപ്പുള്ള ഒരടിസ്ഥാനമുണ്ടാകും. ഒരേ ദൈവമാണ് വേലയുടെ മൂന്നു ഘട്ടങ്ങളും നിർവഹിച്ചത്; ഇതാണ് ഏറ്റവും വലിയ ദർശനം, ഇതുതന്നെ ദൈവത്തെ അറിയുന്നതിലേക്കുള്ള ഏകവഴിയും. ദൈവത്തിനു മാത്രമേ വേലയുടെ മൂന്നു ഘട്ടങ്ങളും നടപ്പാക്കാൻ കഴിയുമായിരുന്നുള്ളൂ, അവനു പകരമായി ഒരു മനുഷ്യനും അത്തരം വേല ചെയ്യാൻ സാധിക്കില്ല—അതായത്, ദൈവത്തിനു മാത്രമേ അവന്റെ സ്വന്തം വേല ആരംഭം മുതൽ ഇന്നുവരെ ചെയ്യാൻ കഴിയുമായിരുന്നുള്ളൂ. ദൈവത്തിന്റെ വേലയുടെ മൂന്നു ഘട്ടങ്ങൾ വ്യത്യസ്ത യുഗങ്ങളിലും സ്ഥലങ്ങളിലുമാണ് നടപ്പാക്കിയതെങ്കിലും ഓരോന്നിന്റെയും വേല ഭിന്നമാണെന്നിരിക്കിലും അതെല്ലാം ഒരേ ദൈവം ചെയ്ത വേല തന്നെയാണ്. എല്ലാ ദർശനങ്ങളിലും വെച്ച് മനുഷ്യൻ അറിഞ്ഞിരിക്കേണ്ട മഹത്തായ ദർശനം ഇതാണ്; അത് മനുഷ്യന് പൂർണമായി ഗ്രഹിക്കാൻ കഴിഞ്ഞാൽ അവന് ദൃഢമായി നിൽക്കാൻ കഴിയും. ഇന്ന് വിഭിന്ന മതങ്ങളും മതവിഭാഗങ്ങളും നേരിടുന്ന ഏറ്റവും വലിയ പ്രശ്‍നം അവർക്ക് പരിശുദ്ധാത്മ പ്രവർത്തനം അറിയില്ലെന്നതും, പരിശുദ്ധാത്മാവിന്റെ വേലയും പരിശുദ്ധാത്മാവിന്റേതല്ലാത്ത വേലയും തമ്മിൽ വേർതിരിച്ചറിയാൻ കഴിയില്ലെന്നതുമാണ്. ഇക്കാരണത്താൽ കഴിഞ്ഞ രണ്ട് ഘട്ടങ്ങളെപ്പോലെ ഈ ഘട്ടവും ദൈവമായ യഹോവ ചെയ്യുന്നതാണോ എന്ന് അവർക്ക് പറയാനാവില്ല. ജനങ്ങൾ ദൈവത്തെ പിന്തുടരുന്നുണ്ടെങ്കിലും മിക്കവർക്കും അത് ശരിയായ വഴിയാണോ എന്ന് പറയാൻ സാധിക്കുന്നില്ല. ഈ വഴിയാണോ ദൈവംതന്നെ വ്യക്തിപരമായി നടത്തുന്ന വഴിയെന്നു ചിന്തിച്ചും, ദൈവത്തിന്റെ മനുഷ്യജന്മം വാസ്തവമാണോയെന്നു സംശയിച്ചും മനുഷ്യൻ ആകുലപ്പെടുന്നു; മിക്കവർക്കും ഇത്തരം കാര്യങ്ങൾ എപ്രകാരം വേർതിരിച്ചറിയണമെന്ന് യാതൊരു ഊഹവുമില്ല. ദൈവത്തെ പിന്തുടരുന്നവർക്ക് വഴി തിട്ടപ്പെടുത്താൻ കഴിയുന്നില്ല, അതുകൊണ്ട് ഉച്ചരിക്കപ്പെടുന്ന സന്ദേശങ്ങൾ ഈ ജനങ്ങൾക്കിടയിൽ ഭാഗികമായ ഫലം മാത്രമേ ഉളവാക്കുന്നുള്ളൂ, അത് പൂർണമായി ഫലപ്രദമാകാൻ നിവൃത്തിയില്ല; അതിനാൽ ഇത്തരം ജനങ്ങളുടെ ജീവനിലേക്കുള്ള പ്രവേശനത്തെ ഇത് ബാധിക്കുന്നു. വേലയുടെ മൂന്നു ഘട്ടങ്ങളിലും, അവ വ്യത്യസ്ത കാലങ്ങളിലും വ്യത്യസ്ത സ്ഥലങ്ങളിലും വ്യത്യസ്ത ജനങ്ങളിലും ദൈവം സ്വയം നടപ്പാക്കിയ വേലയായി മനുഷ്യന് കാണാൻ കഴിഞ്ഞാൽ; വേല വ്യത്യസ്തമാണെങ്കിലും അതെല്ലാം ഒരേ ദൈവമാണ് ചെയ്തതെന്നും, അത് ദൈവം ചെയ്ത വേലയായതിനാൽ അത് ശരിയായതും തെറ്റുകളില്ലാത്തതുമാണെന്നും, അത് മനുഷ്യന്റെ സങ്കൽപ്പങ്ങൾക്കു വിരുദ്ധമാണെങ്കിലും ഒരേ ദൈവത്തിന്റെ വേലയാണെന്ന കാര്യത്തിൽ തർക്കമില്ലെന്നും മനുഷ്യന് കാണാൻ കഴിയുമെങ്കിൽ—അത് ഒരേ ദൈവത്തിന്റെ വേലയാണെന്ന് നിശ്ചയമായി മനുഷ്യന് പറയാൻ കഴിയുമെങ്കിൽ, മനുഷ്യന്റെ സങ്കൽപ്പങ്ങൾ പരാമർശയോഗ്യമല്ലാത്ത നിസ്സാര വസ്തുവായി ചുരുങ്ങും. മനുഷ്യന്റെ ദർശനങ്ങൾ അസ്പഷ്ടമായതിനാലും, മനുഷ്യൻ യഹോവയെ ദൈവമായിട്ടും യേശുവിനെ കർത്താവായിട്ടും മാത്രം അറിയുന്നതിനാലും, ഇന്നത്തെ മനുഷ്യജന്മമെടുത്ത ദൈവത്തെപ്പറ്റി സംശയാലുക്കളായിരിക്കുന്നതിനാലും, പലരും യഹോവയുടെയും യേശുവിന്റെയും വേലയോട് കൂറുള്ളവരായിരിക്കുന്നു; ഇന്നത്തെ വേലയെപ്പറ്റിയുള്ള സങ്കൽപ്പങ്ങൾ അവരെ അസഹ്യപ്പെടുത്തുന്നു; മിക്കവരും എല്ലായ്‌പ്പോഴും സംശയാലുക്കളായിരിക്കുന്നു, അവർ ഇന്നത്തെ വേലയെ കാര്യമായി എടുക്കുന്നില്ല. അദൃശ്യമായിരുന്ന വേലയുടെ കഴിഞ്ഞ രണ്ട് ഘട്ടങ്ങളെക്കുറിച്ച് മനുഷ്യന് ആശയങ്ങളൊന്നുമില്ല. എന്തുകൊണ്ടെന്നാൽ, കഴിഞ്ഞ രണ്ട് പ്രവർത്തനഘട്ടങ്ങളുടെ യാഥാർഥ്യം മനുഷ്യൻ മനസ്സിലാക്കുന്നില്ല; അവർ അവ വ്യക്തിപരമായി കണ്ടിട്ടുമില്ല. ഈ പ്രവർത്തനഘട്ടങ്ങൾ അദൃശ്യമായതിനാലാണ് മനുഷ്യൻ ഇഷ്ടാനുസരണം ഭാവന ചെയ്യുന്നത്; അവൻ എന്തുതന്നെ വിഭാവനം ചെയ്താലും അവന്റെ ഭാവനകളെ സാധൂകരിക്കാൻ വസ്തുതകളൊന്നുമില്ല, അവയെ തിരുത്താൻ ഒരുവനുമില്ലതാനും. ജാഗ്രതയെ കാറ്റിൽപ്പറത്തി, ഭാവനാശക്തിയെ സ്വതന്ത്രമായിപായാൻ അനുവദിച്ച്, മനുഷ്യൻ തന്റെ സഹജവാസനയെ കടിഞ്ഞാണൂരി വിടുന്നു; എന്തെന്നാൽ, അവന്റെ ഭാവനകളെ സ്ഥിരീകരിക്കാൻ വസ്തുതകളൊന്നുമില്ല, അതുകൊണ്ട് അവയെ സംബന്ധിച്ച തെളിവുണ്ടെങ്കിലും ഇല്ലെങ്കിലും മനുഷ്യന്റെ ഭാവനകൾ “വസ്തുത”കളായി മാറുന്നു. ഇപ്രകാരം മനുഷ്യൻ അവന്റെ മനസ്സിൽ സ്വയം സങ്കൽപ്പിച്ച ദൈവത്തിൽ വിശ്വസിക്കുന്നു, യഥാർഥ ദൈവത്തെ അന്വേഷിക്കുന്നില്ല. ഒരുവന് ഒരുതരം വിശ്വാസമുണ്ടെങ്കിൽ നൂറുപേരുടെ ഇടയിൽ നൂറുതരം വിശ്വാസമുണ്ടാകും. മനുഷ്യൻ ദൈവവേലയുടെ യാഥാർഥ്യം കണ്ടിട്ടില്ലാത്തതിനാലും അത് ചെവികൊണ്ട് കേട്ടിട്ടുണ്ടെങ്കിലും കണ്ണുകൾകൊണ്ട് ദർശിച്ചിട്ടില്ലാത്തതിനാലുമാണ് ഇത്തരം വിശ്വാസങ്ങൾക്ക് ഉടമയായത്. മനുഷ്യൻ ഐതിഹ്യങ്ങളും കഥകളും കേട്ടിട്ടുണ്ട്—എന്നാൽ ദൈവത്തിന്റെ വേലയുടെ വസ്തുതകളെപ്പറ്റിയുള്ള ജ്ഞാനം അവൻ വിരളമായേ ശ്രവിച്ചിട്ടുള്ളൂ. അങ്ങനെയാണ് ഒരു വർഷത്തോളം മാത്രം വിശ്വാസികളായിരുന്നവർ അവരുടെ സ്വന്തം സങ്കൽപ്പങ്ങൾ വഴിയായി ദൈവത്തിൽ വിശ്വസിക്കാനിടയാകുന്നത്. ജീവിതകാലം മുഴുവനും ദൈവത്തിൽ വിശ്വസിച്ചവരെ സംബന്ധിച്ചും ഇത് ശരിയാണ്. വസ്തുതകളെ കാണാൻ കഴിയാത്തവർക്ക് ഒരിക്കലും ദൈവത്തെപ്പറ്റി സങ്കൽപ്പങ്ങളടങ്ങിയ വിശ്വാസത്തിൽനിന്ന് രക്ഷപ്പെടാൻ സാധിക്കില്ല. തന്റെ പഴയ സങ്കൽപ്പങ്ങളുടെ ബന്ധനത്തിൽനിന്ന് സ്വയം മുക്തനായെന്നും പുതിയ പ്രദേശത്തേക്ക് കടന്നെന്നും മനുഷ്യൻ വിശ്വസിക്കുന്നു. ദൈവത്തിന്റെ യഥാർഥ മുഖം കാണാൻ കഴിയാത്തവരുടെ ജ്ഞാനം വെറും സങ്കൽപ്പങ്ങളും കേട്ടുകേൾവിയുമാണെന്ന് മനുഷ്യൻ അറിയുന്നില്ലേ? തന്റെ സങ്കൽപ്പങ്ങൾ ശരിയാണെന്നും അവയിൽ തെറ്റില്ലെന്നും മനുഷ്യൻ കരുതുന്നു, ഈ ആശയങ്ങൾ ദൈവത്തിൽനിന്ന് വരുന്നതാണെന്നും അവൻ കരുതുന്നു. ഇന്ന് ദൈവത്തിന്റെ വേലയ്ക്ക് മനുഷ്യൻ സാക്ഷിയാകുമ്പോൾ അനേക സംവത്സരങ്ങളായി കെട്ടിപ്പടുത്ത സങ്കൽപ്പങ്ങളെ അവൻ അഴിച്ചുവിടുന്നു. കഴിഞ്ഞ കാലത്തെ ഭാവനകളും ആശയങ്ങളും ഈ ഘട്ടത്തിലെ വേലയ്ക്ക് ഒരു പ്രതിബന്ധമായിരിക്കുന്നു; ഇത്തരം സങ്കൽപ്പങ്ങളെ ഉപേക്ഷിക്കാനും ഇങ്ങനെയുള്ള ആശയങ്ങളെ ഖണ്ഡിക്കാനും മനുഷ്യന് പ്രയാസമായിരിക്കുന്നു. ഇന്നുവരെ ദൈവത്തെ പിന്തുടർന്ന പലരുടെയും, പടിപടിയായിട്ടുള്ള ഈ പ്രവർത്തനങ്ങളെക്കുറിച്ചുള്ള സങ്കൽപ്പങ്ങൾ കൂടുതൽകടുത്തതായിത്തീർന്നിരിക്കുന്നു; ഈ ആളുകൾ ക്രമേണ, മനുഷ്യജന്മമെടുത്ത ദൈവത്തോട് കടുത്ത ശത്രുത വളർത്തിയെടുത്തിരിക്കുന്നു. ഈ വിദ്വേഷത്തിന്റെ സ്രോതസ്സ് മനുഷ്യന്റെ സങ്കൽപ്പങ്ങളും ഭാവനകളുമാണ്. മനുഷ്യന്റെ സങ്കൽപ്പങ്ങളും ഭാവനകളും ഇന്നത്തെ വേലയ്ക്ക്—മനുഷ്യന്റെ സങ്കൽപ്പങ്ങൾക്കു വിരുദ്ധമായ വേലയ്ക്ക്—ശത്രുവായിത്തീർന്നിരിക്കുന്നു. ഇങ്ങനെ സംഭവിച്ചതിന്റെ യഥാർഥ കാരണങ്ങൾ ഇവയാണ്: വസ്തുതകൾ മനുഷ്യനെ അവന്റെ ഭാവനാശക്തിയെ കടിഞ്ഞാണൂരി വിടാൻ അനുവദിക്കുന്നില്ല; കൂടാതെ, മനുഷ്യന് അവയെ എളുപ്പത്തിൽ ഖണ്ഡിക്കാൻ കഴിയില്ല; മനുഷ്യന്റെ സങ്കൽപ്പങ്ങളും ഭാവനകളും വസ്തുതകളുടെ യാഥാർഥ്യത്തെ അംഗീകരിക്കുന്നില്ല; മാത്രമല്ല, വസ്തുതകളുടെ കൃത്യതയെപ്പറ്റിയും സത്യാത്മകതയെപ്പറ്റിയും ചിന്തിക്കാതെ, മനുഷ്യൻവേറൊന്നും ചിന്തിക്കാതെ അവന്റെ സങ്കൽപ്പങ്ങളെ അഴിച്ചുവിടുകയും സ്വന്തം ഭാവനയെ പ്രയോജനപ്പെടുത്തുകയും ചെയ്യുന്നു. ഇത് ദൈവത്തിന്റെ വേലയുടെ പിഴവല്ല, പകരം മനുഷ്യന്റെ സങ്കൽപ്പങ്ങളുടെ പിഴവാണ് എന്നു മാത്രമേ പറയാൻ കഴിയൂ. മനുഷ്യന് തന്നിഷ്ടംപോലെ എന്തും ഭാവന ചെയ്യാം, എന്നാൽ അവൻ ഇച്ഛാനുസരണം ദൈവത്തിന്റെ വേലയുടെ ഏതെങ്കിലുമൊരു ഘട്ടത്തെപ്പറ്റിയോ അതിന്റെ ഒരംശത്തെപ്പറ്റിയോ തർക്കിക്കാൻ പാടില്ല; ദൈവത്തിന്റെ വേലയുടെ യാഥാർഥ്യം മനുഷ്യനാൽ അലംഘനീയമാണ്. നീ നിന്റെ ഭാവനാശക്തിയെ സ്വതന്ത്രമായി വിട്ടേക്കാം, അല്ലെങ്കിൽ യഹോവയുടെയും യേശുവിന്റെയും വേലയെപ്പറ്റി മികച്ച കഥകൾ സമാഹരിക്കുകയും ചെയ്‌തേക്കാം, പക്ഷേ യഹോവയുടെയും യേശുവിന്റെയും വേലയുടെ ഓരോ ഘട്ടത്തെയും കുറിച്ചുള്ള വസ്തുതകൾ നീ ഖണ്ഡിക്കാൻ പാടില്ല; ഇതൊരു തത്ത്വമാണ്, ഭരണപരമായ ഒരു ഉത്തരവുമാണ്; ഇക്കാര്യങ്ങളുടെ പ്രാധാന്യം നിങ്ങൾ മനസ്സിലാക്കണം. വേലയുടെ ഈ ഘട്ടം മനുഷ്യന്റെ സങ്കൽപ്പങ്ങളുമായി പൊരുത്തപ്പെടുന്നില്ലെന്നും, എന്നാൽ വേലയുടെ രണ്ട് പൂർവഘട്ടങ്ങളുടെ കാര്യത്തിൽ ഇങ്ങനെയല്ലെന്നും മനുഷ്യൻ വിശ്വസിക്കുന്നു. വേലയുടെ രണ്ട് പൂർവഘട്ടങ്ങൾ തീർച്ചയായും ഇന്നത്തെ വേലപോലെ അല്ലെന്നും തന്റെ ഭാവനയിൽ മനുഷ്യൻ വിശ്വസിക്കുന്നു—പക്ഷേ ദൈവത്തിന്റെ വേലയുടെ തത്ത്വങ്ങൾ എല്ലാം ഒന്നാണെന്നും അവന്റെ വേല എപ്പോഴും പ്രയോഗികമാണെന്നും യുഗഭേദമെന്യേ, ദൈവത്തിന്റെ വേലയുടെ വസ്തുതയെ ചെറുക്കുകയും എതിർക്കുകയും ചെയ്യുന്നവരുടെ ഒരു പ്രവാഹം എല്ലായ്‌പ്പോഴും ഉണ്ടായിരിക്കും എന്നുമൊക്കെ നീ എപ്പോഴെങ്കിലും ചിന്തിച്ചിട്ടുണ്ടോ? ഇന്ന് ഈ പ്രവർത്തനഘട്ടത്തെ ചെറുക്കുകയും എതിർക്കുകയും ചെയ്യുന്നവർ നിസ്സംശയം കഴിഞ്ഞ കാലത്തും ദൈവത്തെ എതിർത്തിട്ടുണ്ടാവും, എന്തെന്നാൽ ഇത്തരം ആളുകൾ എപ്പോഴും ദൈവശത്രുക്കളായിരിക്കും. ദൈവത്തിന്റെ വേലയുടെ വസ്തുത അറിയുന്നവർ വേലയുടെ മൂന്നു ഘട്ടങ്ങളെയും ഒരേ ദൈവത്തിന്റെ വേലയായി കാണുകയും അവരുടെ സങ്കൽപ്പങ്ങളെ ഉപേക്ഷിക്കുകയും ചെയ്യും. ഇവർ ദൈവത്തെ അറിയുന്നവരാണ്, ഇത്തരം ആളുകൾ യഥാർഥത്തിൽ ദൈവത്തെ പിന്തുടരുന്നവരാണ്. ദൈവത്തിന്റെ സമ്പൂർണ കാര്യനിർവഹണം അവസാനിക്കാറാകുമ്പോൾ ദൈവം എല്ലാ വസ്തുക്കളെയും ഇനമനുസരിച്ച് വേർതിരിക്കും. സ്രഷ്ടാവിന്റെ കൈകളാണ് മനുഷ്യനെ ഉണ്ടാക്കിയത്; ഒടുവിൽ അവന് മനുഷ്യനെ തന്റെ ആധിപത്യത്തിലേക്ക് പൂർണമായി തിരിച്ചുകൊണ്ടുവരണം; ഇതാണ് വേലയുടെ മൂന്നു ഘട്ടങ്ങളുടെ പരിസമാപ്തി. അന്ത്യനാളുകളിലെ വേലയുടെ ഘട്ടവും മുമ്പ് ഇസ്രായേലിലും യെഹൂദ്യയിലും നടന്ന ഘട്ടങ്ങളും സർവപ്രപഞ്ചത്തിലുമുള്ള ദൈവത്തിന്റെ കാര്യനിർവഹണ പദ്ധതിയാണ്. ആർക്കും ഇതു നിഷേധിക്കാനാവില്ല, ഇത് ദൈവത്തിന്റെ വേലയുടെ വസ്തുതയാണ്. ഈ വേലയെ മനുഷ്യർ കാര്യമായി അനുഭവിക്കുകയോ ദർശിക്കുകയോ ചെയ്തിട്ടില്ലെങ്കിലും വസ്തുതകൾ വസ്തുതകൾതന്നെയാകുന്നു, അത് ഒരു മനുഷ്യനും നിഷേധിക്കാനാവില്ല. പ്രപഞ്ചത്തിലെ ഓരോ ദേശത്തും ജീവിക്കുന്ന ദൈവവിശ്വാസികളെല്ലാം വേലയുടെ മൂന്നു ഘട്ടങ്ങളെ അംഗീകരിക്കും. നീ വേലയുടെ ഒരു പ്രത്യേക ഘട്ടം മാത്രമേ അറിയുന്നുള്ളൂ, എന്നാൽ വേലയുടെ മറ്റു രണ്ട് ഘട്ടങ്ങളെ മനസ്സിലാക്കുന്നില്ല, കഴിഞ്ഞകാലങ്ങളിലെ ദൈവവേലയെ മനസ്സിലാക്കുന്നില്ല എന്നൊക്കെയാണെങ്കിൽ നീ ദൈവത്തിന്റെ സമ്പൂർണ കാര്യനിർവഹണ പദ്ധതിയുടെ യാഥാർഥ്യത്തെപ്പറ്റി സംസാരിക്കാൻ അസമർഥനാണ്; നിന്റെ ദൈവജ്ഞാനം ഏകപക്ഷീയമാണ്; കാരണം, നിന്റെ ദൈവവിശ്വാസത്തിൽ നീ അവനെ അറിയുകയോ മനസ്സിലാക്കുകയോ ചെയ്യുന്നില്ല; അതുകൊണ്ട് നീ ദൈവത്തിനു സാക്ഷ്യം വഹിക്കാൻ യോഗ്യനുമല്ല. ഈവക കാര്യങ്ങളെപ്പറ്റിയുള്ള നിന്റെ നിലവിലുള്ള അറിവ് ആഴമുള്ളതോ ഉപരിപ്ലവമോ എന്തുമായിക്കൊള്ളട്ടെ, ഒടുവിൽ നിങ്ങൾക്ക് ജ്ഞാനമുണ്ടായിരിക്കണം, നിങ്ങൾ പൂർണബോധ്യമുള്ളവരായിരിക്കണം; അപ്പോൾ എല്ലാ ജനങ്ങളും ദൈവത്തിന്റെ വേലയുടെ പരിപൂർണത ദർശിക്കുകയും ദൈവാധിപത്യത്തിന് കീഴ്‌വഴങ്ങുകയും ചെയ്യും. ഈ വേലയുടെ അന്ത്യത്തിൽ, എല്ലാ മതങ്ങളും ഒന്നായിത്തീരും, എല്ലാ സൃഷ്ടികളും സ്രഷ്ടാവിന്റെ ആധിപത്യത്തിൻ കീഴിൽ തിരിച്ചുവരും, എല്ലാ ജീവികളും ഏകസത്യദൈവത്തെ ആരാധിക്കും, ഒരിക്കലും മടങ്ങിവരാത്ത വിധം എല്ലാ ദുഷ്‌മതങ്ങളും ഇല്ലാതാവുകയും ചെയ്യും.


വേലയുടെ മൂന്നു ഘട്ടങ്ങളെപ്പറ്റി തുടർച്ചയായി സൂചിപ്പിക്കുന്നതെന്തിനാണ്? വേലയുടെ മൂന്നു ഘട്ടങ്ങളിൽയുഗങ്ങളിലെ മാറ്റം, സാമൂഹിക വികസനം, പ്രകൃതിയുടെ മാറുന്ന മുഖം എന്നിവയിലെല്ലാം പരിവർത്തനങ്ങളുണ്ടാകുന്നു. മനുഷ്യവർഗം കാലത്തിനൊത്ത് സ്വയം വികസിക്കാതെ ദൈവത്തിന്റെ വേലയ്ക്കനുസൃതമായി മാറുന്നു. ദൈവത്തിന്റെ വേലയുടെ മൂന്നു ഘട്ടങ്ങളെപ്പറ്റി പരാമർശിക്കുന്നതിന്റെ ഉദ്ദേശ്യം എല്ലാ ജീവികളെയും എല്ലാ മതങ്ങൾക്കും സഭാവിഭാഗങ്ങൾക്കും കീഴിലുള്ള എല്ലാവരെയും ഒരു ദൈവത്തിന്റെ ആധിപത്യത്തിൻ കീഴിൽ കൊണ്ടുവരുക എന്നതാണ്. നീ ഏതു മതത്തിൻ കീഴിൽ ആയിരുന്നാലും ഒടുവിൽ നിങ്ങളെല്ലാവരും ദൈവാധിപത്യത്തിൻ കീഴിൽ സമർപ്പിതരാകും. ഈ വേല നടപ്പാക്കാൻ സാക്ഷാൽ ദൈവത്തിനു മാത്രമേ സാധിക്കുകയുള്ളൂ; ഒരു മതാധ്യക്ഷനും അത് ചെയ്യാനാവില്ല. ലോകത്തിൽ അനവധി പ്രധാന മതങ്ങളുണ്ട്, ഓരോന്നിനും അതിന്റെ തലവനോ നേതാവോ ഉണ്ട്, അവരുടെ അനുയായികൾ ലോകമാസകലം പല രാജ്യങ്ങളിലും പ്രദേശങ്ങളിലുമായി വ്യാപിച്ചുകിടക്കുന്നു. ചെറുതായാലും വലുതായാലും ഓരോ രാജ്യത്തിനകത്തും വിഭിന്ന മതങ്ങളുണ്ട്. എന്നിരുന്നാലും, ലോകമാസകലം അനേകം മതങ്ങളുണ്ടെന്നിരിക്കിലും പ്രപഞ്ചത്തിലുള്ള എല്ലാ മനുഷ്യരും ആത്യന്തികമായി ഒരു ദൈവത്തിന്റെ മാർഗനിർദ്ദേശത്തിൻ കീഴിൽ നിലനിൽക്കുന്നു; അവരുടെ അസ്തിത്വത്തെ നയിക്കുന്നത് മതാധ്യക്ഷന്മാരോ മതനേതാക്കളോ അല്ല. മറ്റൊരു വിധത്തിൽ പറഞ്ഞാൽ, ഏതെങ്കിലുമൊരു പ്രത്യേക മതാധ്യക്ഷനോ നേതാവോ അല്ല മനുഷ്യവർഗത്തെ നയിക്കുന്നത്; പകരം മനുഷ്യവർഗത്തെ മുഴുവനും നയിക്കുന്നത് ആകാശങ്ങളും ഭൂമിയും സർവചരാചരങ്ങളും സൃഷ്ടിച്ച, മനുഷ്യവർഗത്തെയും സൃഷ്ടിച്ച സ്രഷ്ടാവാണ്—ഇതൊരു വസ്തുതയാണ്. ലോകത്തിൽ അനേകം പ്രധാന മതങ്ങളുണ്ടെന്നിരിക്കിലും, അവയെല്ലാം എത്ര മഹത്തരമാണെങ്കിലും, അവയെല്ലാം സ്രഷ്ടാവിന്റെ ആധിപത്യത്തിൻ കീഴിൽ നിലനിൽക്കുന്നു; അവയിലൊന്നിനുപോലും ഈ ആധിപത്യത്തിന്റെ പരിധിയെ കവച്ചുവെക്കാൻ കഴിയില്ല. മനുഷ്യവർഗത്തിന്റെ വികാസം, സാമൂഹിക വികസനം, പ്രകൃതിശാസ്ത്രങ്ങളുടെ വികസനം—ഇവയിലോരോന്നും സ്രഷ്ടാവിന്റെ ക്രമീകരണങ്ങളിൽനിന്ന് വേർതിരിക്കാനാവാത്തതാണ്; ഈ വേല ഏതെങ്കിലും മതാധ്യക്ഷന് ചെയ്യാൻ പറ്റുന്നതല്ല. മതാധ്യക്ഷന്മാർ ഒരു പ്രത്യേക മതത്തിന്റെ നേതാവ് മാത്രമാണ്, അവർക്ക് ദൈവത്തെ പ്രതിനിധീകരിക്കാനാവില്ല; ആകാശങ്ങളും ഭൂമിയും സർവചരാചരങ്ങളും സൃഷ്ടിച്ചവനെയും അവർക്ക് പ്രതിനിധീകരിക്കാനാവില്ല. മതാധ്യക്ഷന്മാർക്ക് മതത്തിനുള്ളിലെ എല്ലാവരെയും നയിക്കാനാകും, പക്ഷേ ആകാശങ്ങൾക്കു കീഴിലുള്ള എല്ലാ സൃഷ്ടികളെയും നിയന്ത്രിക്കാൻ കഴിയില്ല—ഇത് സാർവത്രികമായി അംഗീകരിക്കുന്ന ഒരു വസ്തുതയാണ്. മതാധ്യക്ഷന്മാർ നേതാക്കന്മാർ മാത്രമാണ്, അവർക്ക് ദൈവത്തോട് (സ്രഷ്ടാവിനോട്) സമാനമായി നിൽക്കാനാവില്ല. എല്ലാ വസ്തുക്കളും സ്രഷ്ടാവിന്റെ കരങ്ങളിലാണ്, ഒടുവിൽ അവയെല്ലാം സ്രഷ്ടാവിന്റെ കരങ്ങളിലേക്കുതന്നെ മടങ്ങും. ദൈവമാണ് ആദ്യമായി മനുഷ്യവർഗത്തെ സൃഷ്ടിച്ചത്; തന്റെ മതം എന്തായിരുന്നാലും ഓരോ വ്യക്തിയും ദൈവാധിപത്യത്തിൻ കീഴിൽ തിരിച്ചെത്തും—ഇത് അനിവാര്യമാണ്. ദൈവം മാത്രമാണ്എല്ലാറ്റിനെക്കാളും അത്യുന്നതൻ; എല്ലാസൃഷ്ടികൾക്കുമിടയിൽ പരമോന്നതനായ ഭരണാധികാരിയും അവന്റെ ആധിപത്യത്തിൻ കീഴിലേക്ക് തിരിച്ചെത്തണം. ഒരു മനുഷ്യന്റെ അന്തസ്സ് എത്ര ഉയർന്നതായാലും അവന് മനുഷ്യവർഗത്തെ ഒരു ഉചിതമായ ലക്ഷ്യസ്ഥാനത്ത് എത്തിക്കാൻ കഴിയില്ല; എല്ലാ വസ്തുക്കളെയും ഇനത്തിനനുസൃതമായി വർഗീകരിക്കാനും ആർക്കും കഴിയില്ല. യഹോവതന്നെ മനുഷ്യവർഗത്തെ സൃഷ്ടിക്കുകയും ഇനമനുസരിച്ച് വർഗീകരിക്കുകയും ചെയ്തു; അവസാന കാലം ആസന്നമാകുമ്പോൾ എല്ലാ വസ്തുക്കളെയും ഇനമനുസരിച്ച് വർഗീകരിച്ചുകൊണ്ട് അവൻ പിന്നെയും സ്വന്തം വേല സ്വയം ചെയ്യും—ഈ വേല ദൈവത്തിനല്ലാതെ മറ്റാർക്കും ചെയ്യാനാവില്ല. ആരംഭം മുതൽ ഇന്നുവരെ നടപ്പാക്കപ്പെട്ട വേലയുടെ മൂന്നു ഘട്ടങ്ങളും ദൈവം തന്നെ സ്വയം നടപ്പാക്കിയതാണ്, ഒരേയൊരു ദൈവം നടപ്പാക്കിയത്. മൂന്നു പ്രവർത്തനഘട്ടങ്ങളുടെ വസ്തുത ദൈവം എല്ലാ മനുഷ്യരുടെയും നേതൃത്വം വഹിക്കുന്നുണ്ടെന്ന വസ്തുത തന്നെയാണ്—ആർക്കും നിഷേധിക്കാനാവാത്ത ഒരു വസ്തുത. വേലയുടെ മൂന്നു ഘട്ടങ്ങൾ അവസാനിക്കുമ്പോൾ എല്ലാ വസ്തുക്കളും ഇനമനുസരിച്ച് വർഗീകരിക്കപ്പെടുകയും ദൈവാധിപത്യത്തിൻ കീഴിൽ തിരിച്ചെത്തുകയും ചെയ്യും, എന്തെന്നാൽ സർവപ്രപഞ്ചത്തിലും ഈയൊരു ദൈവം മാത്രമേയുള്ളൂ, മറ്റു മതങ്ങളൊന്നുമേയില്ലതാനും. ലോകത്തെ സൃഷ്ടിക്കാൻ കെല്പില്ലാത്തവൻ അതിനെ അവസാനിപ്പിക്കാനും കഴിവില്ലാത്തവനായിരിക്കും; മറിച്ച്, ലോകത്തെ സൃഷ്ടിച്ചവൻ തീർച്ചയായും അതിനെ അവസാനിപ്പിക്കും. അതിനാൽ, ഒരുവന് യുഗാന്ത്യം നടപ്പാക്കാൻ കഴിവില്ലാതെ, മനുഷ്യമനസ്സിനെ പോഷിപ്പിക്കാൻ മാത്രം കഴിവുള്ളവനാണെങ്കിൽ തീർച്ചയായും അവൻ ദൈവമായിരിക്കില്ല, തീർച്ചയായും മനുഷ്യരുടെ കർത്താവുമായിരിക്കില്ല. ഇത്ര മഹത്തായ വേല ചെയ്യാൻ അവൻ അസമർഥനായിരിക്കും; ഇത്തരം വേല നടപ്പാക്കാൻ കഴിവുള്ളവൻ ഒരുവനേയുള്ളൂ, ഈ വേല ചെയ്യാൻ കഴിവില്ലാത്തവരെല്ലാം തീർച്ചയായും ശത്രുക്കളാണ്, ദൈവമല്ല. എല്ലാ ദുഷ്‌മതങ്ങളും ദൈവത്തോട് പൊരുത്തമില്ലാത്തവയാണ്; ദൈവത്തോട് പൊരുത്തമില്ലാത്തതിനാൽ അവ ദൈവത്തിന്റെ ശത്രുക്കളാണ്. ഈ ഏകസത്യദൈവമാണ് എല്ലാ വേലകളും ചെയ്യുന്നത്, ഈ ഏകദൈവമാണ് സർവപ്രപഞ്ചത്തെയും നിയന്ത്രിക്കുന്നത്. അവൻ ഇസ്രായേലിലോ ചൈനയിലോ വേല ചെയ്യട്ടെ, ആത്മാവിനാലോ ജഡത്താലോ വേല നിർവഹിക്കട്ടെ, എന്തായിരുന്നാലും എല്ലാം ദൈവംതന്നെയാണ് ചെയ്യുന്നത്; മറ്റാർക്കും അത് ചെയ്യാനാവില്ല. അവൻ സകല മനുഷ്യരുടെയും ദൈവമായതുകൊണ്ടു മാത്രമാണ് യാതൊരു വ്യവസ്ഥകളാലും പരിമിതനാകാതെ അവൻ സ്വതന്ത്രമായി വേല ചെയ്യുന്നത്—ഇതാണ് ദർശനങ്ങളിൽ ഏറ്റവും മഹത്തായ ദർശനം. ഒരു ദൈവസൃഷ്ടിയെന്ന നിലയിൽ, ഒരു ദൈവസൃഷ്ടിയുടെ കടമ നീ നിർവഹിക്കാനും ദൈവഹിതം തിരിച്ചറിയാനും ആഗ്രഹിക്കുന്നുണ്ടെങ്കിൽ, നീ ദൈവത്തിന്റെ വേല മനസ്സിലാക്കണം, ദൈവസൃഷ്ടികളെപ്രതിയുള്ള ദൈവേഷ്ടം മനസ്സിലാക്കണം, അവന്റെ കാര്യനിർവഹണ പദ്ധതി മനസ്സിലാക്കണം, അവൻ ചെയ്യുന്ന വേലകളുടെ പ്രാധാന്യമൊട്ടാകെ മനസ്സിലാക്കണം. ഇത് മനസ്സിലാക്കാത്തവർ ദൈവസൃഷ്ടികളാകാൻ യോഗ്യതയുള്ളവരല്ല! ഒരു ദൈവസൃഷ്ടിയെന്ന നിലയിൽ, നീ എവിടെനിന്ന് വന്നുവെന്ന് നിനക്കറിയില്ലെങ്കിൽ, മാനവചരിത്രവും ദൈവം ചെയ്ത എല്ലാ വേലകളും നീ മനസ്സിലാക്കുന്നില്ലെങ്കിൽ, കൂടാതെ, മനുഷ്യൻ ഇന്നുവരെ എപ്രകാരം പുരോഗമിച്ചുവെന്നും മനുഷ്യരെ ഒന്നടങ്കം ആരാണ് നിയന്ത്രിക്കുന്നതെന്നും മനസ്സിലാക്കുന്നില്ലെങ്കിൽ, നിന്റെ കടമ നിർവഹിക്കുന്നതിൽ നീ അസമർഥനാണ്. ഭൂമിയിൽ മനുഷ്യനെ സൃഷ്ടിച്ച നാൾമുതൽ ഇന്നോളം ദൈവം മനുഷ്യവർഗത്തെ നയിച്ചു, ഒരിക്കലും അവനെ ഉപേക്ഷിച്ചില്ല. പരിശുദ്ധാത്മാവ് തന്റെ പ്രവർത്തനം ഒരിക്കലും നിർത്തിവെക്കുന്നില്ല, ഒരിക്കലും മനുഷ്യവർഗത്തെ നയിക്കാതിരുന്നിട്ടില്ല, ഒരിക്കലും മനുഷ്യരെ വിട്ടകന്നുപോയിട്ടുമില്ല. പക്ഷേ ഒരു ദൈവമുണ്ടെന്ന് മനുഷ്യർ മനസ്സിലാക്കുന്നില്ല, ദൈവത്തെ അറിയില്ലെന്ന കാര്യം പറയുകയും വേണ്ടാ. ദൈവസൃഷ്ടികൾക്കെല്ലാം ഇതിൽപ്പരം അപമാനകരമായി എന്തുണ്ട്? ദൈവം വ്യക്തിപരമായി മനുഷ്യനെ നയിക്കുന്നു, പക്ഷേ മനുഷ്യൻ ദൈവത്തിന്റെ വേല മനസ്സിലാക്കുന്നില്ല. നീ ഒരു ദൈവസൃഷ്ടിയാണ്, എന്നാൽ നിനക്ക് സ്വന്തം ചരിത്രമറിയില്ല, നിന്റെ യാത്രയിൽ നിന്നെ നയിച്ചതാരെന്ന് നിനക്കറിയില്ല; ദൈവം ചെയ്ത പ്രവൃത്തികളെപ്പറ്റി നീ അജ്ഞനാണ്, അതുകൊണ്ട് നിനക്ക് ദൈവത്തെ അറിയാനാകുന്നില്ല. ഇപ്പോൾ നിനക്കറിയില്ലെങ്കിൽ നീ ഒരിക്കലും ദൈവത്തിന് സാക്ഷ്യം വഹിക്കാൻ യോഗ്യനാവില്ല. ഇന്ന് സ്രഷ്ടാവ് വ്യക്തിപരമായി ഒരിക്കൽക്കൂടി എല്ലാ ജനങ്ങളെയും നയിക്കുകയും അവന്റെ ജ്ഞാനം, സർവശക്തി, രക്ഷ, മഹത്ത്വം എന്നിവ എല്ലാ ജനങ്ങളും ദർശിക്കാനിടയാക്കുകയും ചെയ്യുന്നു. എന്നാൽ, നീ ഇപ്പോഴും തിരിച്ചറിയുകയോ മനസ്സിലാക്കുകയോ ചെയ്യുന്നില്ല—അതുകൊണ്ട് രക്ഷ നേടാത്തവൻ നീ ആയിരിക്കില്ലേ? സാത്താനോട് ചേർന്നവർ ദൈവവചനങ്ങൾ മനസ്സിലാക്കുന്നില്ല, അതേസമയം ദൈവത്തോട് ചേർന്നവർക്ക് ദൈവസ്വരം ശ്രവിക്കാൻ കഴിയും. ഞാൻ പറയുന്ന വാക്കുകൾ തിരിച്ചറിയുന്നവരും മനസ്സിലാക്കുന്നവരുമായ എല്ലാവരും രക്ഷ നേടുന്നവരും ദൈവത്തിന് സാക്ഷ്യം വഹിക്കുന്നവരുമായിരിക്കും; ഞാൻ പറയുന്ന വാക്കുകൾ മനസ്സിലാക്കാത്തവർക്ക് ദൈവത്തിന് സാക്ഷ്യം വഹിക്കാനാവില്ല, അവരായിരിക്കും ഉന്മൂലനം ചെയ്യപ്പെടുന്നവർ. ദൈവഹിതം തിരിച്ചറിയാത്തവരും ദൈവത്തിന്റെ വേലയെപ്പറ്റി ബോധ്യപ്പെടാത്തവരും ദൈവജ്ഞാനം നേടാൻ അസമർഥരാണ്, അത്തരം ആളുകൾ ദൈവത്തിന് സാക്ഷ്യം വഹിക്കുകയില്ല. ദൈവത്തിന് സാക്ഷ്യം വഹിക്കാൻ നീ ആഗ്രഹിക്കുന്നുണ്ടെങ്കിൽ നീ ദൈവത്തെ അറിയണം; ദൈവജ്ഞാനം ദൈവത്തിന്റെ വേലയിലൂടെയാണ് കൈവരിക്കുന്നത്. ചുരുക്കിപ്പറഞ്ഞാൽ, ദൈവത്തെ അറിയാൻ നീ ആഗ്രഹിക്കുന്നുണ്ടെങ്കിൽ നീ ദൈവത്തിന്റെ വേല അറിയണം: ദൈവത്തിന്റെ വേല അറിയുന്നത് അത്യധികം പ്രാധാന്യമുള്ളതാണ്. വേലയുടെ മൂന്നു ഘട്ടങ്ങൾ സമാപ്തമാകുമ്പോൾ ദൈവത്തിന് സാക്ഷ്യം വഹിക്കുന്നവരുടെ ഒരു സമൂഹം—ദൈവത്തെ അറിയുന്നവരുടെ ഒരു കൂട്ടം—രൂപീകരിക്കപ്പെടും. ഇവരെല്ലാവരും ദൈവത്തെ അറിയുന്നവരും സത്യം പ്രാവർത്തികമാക്കാൻ കഴിയുന്നവരും ആയിരിക്കും. അവർ മാനവികതയ്ക്കും ബോധത്തിനും ഉടമകളായിരിക്കും; അവരെല്ലാവരും മനുഷ്യരെ രക്ഷിക്കുകയെന്ന ദൈവത്തിന്റെ വേലയുടെ മൂന്നു ഘട്ടങ്ങളും അറിയുന്നവരായിരിക്കും. അവസാനം നടപ്പാക്കുന്ന വേല ഇതായിരിക്കും; ഈ ആളുകൾ ആറായിരം വർഷത്തെ കാര്യനിർവഹണ പദ്ധതിയുടെ സത്തായിരിക്കും, അവർ സാത്താന്റെ അന്തിമ തോൽവിയുടെ ശക്തമായ സാക്ഷ്യവുമായിരിക്കും. ദൈവത്തിന് സാക്ഷ്യം വഹിക്കാൻ കഴിയുന്നവർക്ക് ദൈവത്തിന്റെ വാഗ്‌ദാനവും അനുഗ്രഹവും സ്വീകരിക്കാനാകും; അവരായിരിക്കും അന്ത്യം വരെ നിലനിൽക്കുന്ന കൂട്ടം, ദൈവത്തിന്റെ അധികാരം കൈവശമുള്ളവരും ദൈവത്തിന് സാക്ഷ്യം വഹിക്കുന്നവരുമായ കൂട്ടം. ഒരുപക്ഷേ നിങ്ങളിൽപ്പെട്ട എല്ലാവർക്കും ഈ കൂട്ടത്തിൽ ഒരംഗമാകാൻ കഴിഞ്ഞേക്കും, അഥവാ ഒരുപക്ഷേ പാതിപ്പേർ, അല്ലെങ്കിൽ ചുരുക്കം ചിലർ—അത് നിങ്ങളുടെ സന്നദ്ധതയെയും പരിശ്രമത്തെയും ആശ്രയിച്ചിരിക്കും.


ദുഷിച്ച മനുഷ്യവർഗത്തിന് മനുഷ്യജന്മമെടുത്ത ദൈവത്തിലൂടെയുള്ള രക്ഷയാണ് കൂടുതൽ ആവശ്യം

ദൈവം മനുഷ്യജന്മമെടുത്തു. അതിനു കാരണം, അവന്റെ വേല ലക്ഷ്യമിടുന്നത് സാത്താന്റെ ആത്മാവിനെയോ അരൂപമായ എന്തിനെയെങ്കിലുമോ അല്ല, മറിച്ച് ജഡശരീരമുള്ളതും സാത്താനാൽ ദുഷിക്കപ്പെട്ടവനുമായ മനുഷ്യനെയാണ് എന്നതാണ്. മനുഷ്യന്റെ ജഡം ദുഷിപ്പിക്കപ്പെട്ടതിനാലാണ് കൃത്യമായി പറഞ്ഞാൽ ദൈവം ജഡികനായ മനുഷ്യനെ തന്റെ വേലയുടെ ലക്ഷ്യവസ്തുവാക്കിയത്; കൂടാതെ, ദുഷിപ്പിനു പാത്രമാകുന്നത് മനുഷ്യനായതിനാൽ, ദൈവം തന്റെ രക്ഷാപ്രവൃത്തിയിൽ ഉടനീളം, എല്ലാ ഘട്ടങ്ങളിലും മനുഷ്യനെ തന്റെ വേലയുടെ ഏക ലക്ഷ്യവസ്തുവാക്കി. മനുഷ്യൻ നശ്വരനാണ്, ജഡവും മാംസവും ഉള്ളവൻ; അവനെ രക്ഷിക്കാൻ കേവലം ദൈവത്തിനു മാത്രമേ കഴിയൂ. അതിനാൽ, തന്റെ വേല നിർവഹിക്കുന്നതിന് ദൈവത്തിന് മനുഷ്യന്റെ അതേ ഗുണഗണങ്ങളുള്ള ജഡമായിത്തീരേണ്ടതുണ്ട്, അപ്പോഴാണ് അവന്റെ വേലയ്ക്ക് മെച്ചപ്പെട്ട ഫലങ്ങൾ കൈവരിക്കാനാകുക. മനുഷ്യൻ ജഡമായതിനാലും പാപത്തെ മറികടക്കാനോ ജഡത്തിൽനിന്നു പുറത്തുകടക്കാനോ അവനു കഴിവില്ലാത്തതിനാലും കൃത്യമായി പറഞ്ഞാൽ, തന്റെ വേല ചെയ്യുന്നതിന് ദൈവം ജഡരൂപം ധരിക്കുകതന്നെ വേണം. മനുഷ്യജന്മമെടുത്ത ദൈവത്തിന്റെ സത്തയ്ക്കും വ്യക്തിത്വത്തിനും മനുഷ്യന്റെ സത്തയിൽനിന്നും വ്യക്തിത്വത്തിൽനിന്നും ഒരുപാട് വ്യത്യാസമുണ്ടെങ്കിലും അവന്റെ രൂപം മനുഷ്യന്റേതിനു സമാനമാണ്. അവന് ഒരു സാധാരണ വ്യക്തിയുടെ രൂപമാണുള്ളത്, അവൻ ഒരു സാധാരണ വ്യക്തിയുടെ ജീവിതം നയിക്കുന്നു, അവനെ കാണുന്നവർക്ക് ഒരു സാധാരണ വ്യക്തിയിൽനിന്നു വേറിട്ട ഒന്നും വേർതിരിച്ചറിയാനാകില്ല. ഈ സാധാരണ രൂപവും സാധാരണ മനുഷ്യത്വവും തന്റെ ദൈവികമായ വേല സാധാരണ മനുഷ്യത്വത്തിൽ നിർവഹിക്കാൻ അവന് പര്യാപ്തമാണ്. അവന്റെ ജഡശരീരം അവനെ സാധാരണ മനുഷ്യത്വത്തിൽ തന്റെ വേല നിർവഹിക്കാൻ അനുവദിക്കുന്നു, മനുഷ്യനിടയിൽ തന്റെ വേല ചെയ്യാൻ അവനെ സഹായിക്കുന്നു, കൂടാതെ, മനുഷ്യർക്കിടയിൽ രക്ഷാപ്രവൃത്തി ചെയ്യാനും അവന്റെ സാധാരണ മനുഷ്യത്വം അവനെ സഹായിക്കുന്നു. അവന്റെ സാധാരണ മനുഷ്യത്വം മനുഷ്യർക്കിടയിൽ വലിയ കോളിളക്കങ്ങൾ ഉണ്ടാക്കിയെങ്കിലും അവന്റെ വേലയുടെ സാധാരണ ഫലങ്ങളെ അത്തരം കോലാഹലങ്ങൾ ബാധിച്ചിട്ടില്ല. ചുരുക്കത്തിൽ, അവന്റെ സാധാരണ ജഡത്തിന്റെ വേല മനുഷ്യന് പരമമായ പ്രയോജനം കൈവരുത്തുന്നതാണ്. മിക്ക മനുഷ്യരും അവന്റെ സാധാരണ മനുഷ്യത്വത്തെ അംഗീകരിക്കുന്നില്ലെങ്കിലും അവന്റെ വേലയ്ക്ക് അപ്പോഴും ഫലങ്ങൾ ഉളവാക്കാനാകും, ആ ഫലങ്ങൾ അവന്റെ സാധാരണ മനുഷ്യത്വം കാരണം സിദ്ധിക്കുന്നതാണ്. ഇക്കാര്യത്തിൽ സംശയമേതുമില്ല. അവന്റെ സാധാരണ മനുഷ്യത്വത്തെക്കുറിച്ച് മനുഷ്യനിടയിലുള്ള ധാരണകളെക്കാൾ പതിന്മടങ്ങോ അനേകം മടങ്ങോ കാര്യങ്ങൾ ജഡത്തിലുള്ള അവന്റെ വേലയിൽനിന്ന് മനുഷ്യൻ നേടുന്നുണ്ട്, അത്തരം ധാരണകളെല്ലാം ആത്യന്തികമായി അവന്റെ വേലയാൽ പൂർണമായും ഇല്ലാതാക്കപ്പെടും. കൂടാതെ, അവന്റെ വേല കൈവരിച്ച ഫലം, അതായത് അവനെക്കുറിച്ചുള്ള മനുഷ്യന്റെ അറിവ് അവനെക്കുറിച്ചുള്ള മനുഷ്യന്റെ ധാരണകളെക്കാൾ വളരെയേറെയാണ്. അവൻ ജഡത്തിൽ ചെയ്യുന്ന വേല ഭാവനയിൽ കാണാനോ അളക്കാനോ ഒരു മാർഗവുമില്ല; കാരണം, അവന്റെ ജഡം മറ്റേതൊരു ജഡിക മനുഷ്യന്റെയും പോലെയല്ല, ബാഹ്യരൂപം ഒരുപോലെയാണെങ്കിലും സത്ത ഒരുപോലെയല്ല. അവന്റെ ജഡരൂപം മനുഷ്യനിടയിൽ ദൈവത്തെക്കുറിച്ച് അനേകം ധാരണകൾ ജനിപ്പിക്കുന്നു, എങ്കിലും അവന്റെ ജഡത്തിന്, മനുഷ്യൻ ഒരുപാട് അറിവു നേടുന്നതിന് ഇടയാക്കാനാകും, സമാനമായ ബാഹ്യരൂപമുള്ള ഏതൊരു വ്യക്തിയെയും ജയിച്ചടക്കാൻപോലും കഴിയും. കാരണം, അവൻ വെറുമൊരു മനുഷ്യനല്ല, പകരം, മനുഷ്യന്റെ ബാഹ്യരൂപമുള്ള ദൈവമാണ്; അവനെ ആഴമായി മനസ്സിലാക്കാനോ പൂർണമായി ഗ്രഹിക്കാനോ ആർക്കും കഴിയില്ല. അദൃശ്യവും ദുർഗ്രഹവുമായ ദൈവത്തെയാണ് ഏവരും പ്രിയപ്പെടുകയും കൈക്കൊള്ളുകയും ചെയ്യുക. ദൈവം കേവലം ഒരു ആത്മാവാണെങ്കിൽ, അതായത്, മനുഷ്യന് അദൃശ്യനാണെങ്കിൽ, ദൈവത്തിൽ വിശ്വസിക്കാൻ മനുഷ്യന് വളരെ എളുപ്പമാണ്. ആളുകൾക്ക് അവരുടെ ഭാവനകളെ കയറൂരിവിടാം, സ്വയം തൃപ്തിപ്പെടുത്തുന്നതിനും ആത്മസന്തുഷ്ടിക്കുമായി ദൈവത്തിന്റെ രൂപം എന്ന പേരിൽ അവർക്ക് ഇഷ്ടമുള്ള രൂപം തിരഞ്ഞെടുക്കാം. ഇപ്രകാരം, ആളുകൾക്ക് അവരുടെ സ്വന്തം ദൈവം അവർ എന്തു ചെയ്യാനാണോ ഏറ്റവും ഇഷ്ടപ്പെടുകയും ആഗ്രഹിക്കുകയും ചെയ്യുന്നത് അത് യാതൊരു കൂസലുമില്ലാതെ ചെയ്യാനാകും. എന്തിനധികം, തങ്ങളെക്കാൾ ദൈവത്തോടു വിശ്വസ്തരും ഭക്തരുമായ ആരുമില്ല എന്നും ബാക്കിയുള്ളവരെല്ലാം വിജാതീയരായ നായ്ക്കളാണെന്നും ദൈവത്തോടു വിശ്വസ്തരല്ലെന്നും ആളുകൾ വിശ്വസിക്കുന്നു. ദൈവവിശ്വാസം അവ്യക്തവും പ്രമാണങ്ങളിൽ അധിഷ്ഠിതവുമായ ആളുകൾ ഇതാണ് തിരയുന്നതെന്നു പറയാനാകും. അവരെല്ലാവരും തിരയുന്നത് ഏതാണ്ട് ഒന്നുതന്നെയാണ്, നേരിയ വ്യത്യാസമേയുള്ളൂ. കേവലം അവരുടെ ഭാവനകളിലുള്ള ദൈവത്തിന്റെ പ്രതിച്ഛായകൾ വ്യത്യസ്തമാണെന്നേയുള്ളൂ, പക്ഷേ, സത്ത യഥാർഥത്തിൽ ഒന്നുതന്നെയാണ്.

ദൈവത്തിലുള്ള അലക്ഷ്യമായ വിശ്വാസം മനുഷ്യനെ അസ്വസ്ഥനാക്കുന്നില്ല, തനിക്ക് ഇഷ്ടമുള്ളതുപോലെ അവൻ ദൈവത്തിൽ വിശ്വസിക്കുന്നു. ഇത് “മനുഷ്യാവകാശത്തിലും സ്വാതന്ത്ര്യത്തിലും” ഉൾപ്പെടുന്ന ഒരു കാര്യമാണുപോലും, അതിൽ ആരും കൈകടത്താൻ പാടില്ല, കാരണം, ആളുകൾ അവരുടെ സ്വന്തം ദൈവത്തിൽ വിശ്വസിക്കുന്നു, വേറെ ആരുടെയും ദൈവത്തിലല്ല. അത് അവരുടെ സ്വകാര്യസ്വത്താണ്, ഏതാണ്ട് എല്ലാവരും തന്നെ ഇത്തരം സ്വകാര്യസ്വത്ത് കൈവശം വയ്ക്കുന്നവരാണ്. ഈ സ്വത്ത് വിലപ്പെട്ട നിധിയായി ആളുകൾ കണക്കാക്കുന്നു, പക്ഷേ, ദൈവത്തെ സംബന്ധിച്ചിടത്തോളം ഇത്രയധികം താണതോ വിലകെട്ടതോ ആയ മറ്റൊന്നില്ല. കാരണം, ദൈവത്തോടുള്ള മനുഷ്യന്റെ എതിർപ്പിന് ഈ സ്വകാര്യസ്വത്തിനോളം വ്യക്തമായ തെളിവ് വേറൊന്നില്ല. മനുഷ്യജന്മമെടുത്ത ദൈവത്തിന്റെ വേല നിർവഹിക്കുന്നതിനു വേണ്ടിയാണ് ദൈവം ഇന്ദ്രിയഗോചരമായ, മനുഷ്യനു കാണാനും സ്പർശിക്കാനും കഴിയുന്ന ഒരു ജഡരൂപമെടുത്തത്. അവൻ നിരാകാരമായ ആത്മാവല്ല, മനുഷ്യനു കാണാനും സമ്പർക്കത്തിൽ വരാനും കഴിയുന്ന ജഡരൂപമാണ്. എന്നിരുന്നാലും മനുഷ്യൻ വിശ്വസിക്കുന്ന ദൈവങ്ങളിൽ അധികവും മാംസശരീരമോ ആകാരമോ ഇല്ലാത്ത, ഒരു രൂപത്തിന്റെ കെട്ടുപാടുകളില്ലാത്ത ഈശ്വരന്മാരാണ്. അങ്ങനെ, മനുഷ്യജന്മമെടുത്ത ദൈവം ദൈവവിശ്വാസികളായ അധികം പേരുടെയും ശത്രുവായിമാറി. സമാനമായി, ദൈവത്തിന്റെ മനുഷ്യജന്മത്തെ അംഗീകരിക്കാനാവാത്തവർ ദൈവത്തിന്റെ എതിരാളികളായിമാറി. മനുഷ്യൻ സങ്കൽപ്പങ്ങളും പേറി നടക്കുന്നതിനു കാരണം അവന്റെ ചിന്താരീതിയോ അവന്റെ മത്സരമോ അല്ല, പകരം, മനുഷ്യന്റെ ഈ സ്വകാര്യസ്വത്താണ് അതിനു കാരണം. ഈ സ്വത്തു കാരണമാണ് മിക്ക മനുഷ്യരും മരിച്ചൊടുങ്ങുന്നത്; സ്പർശിച്ചറിയാനോ നേരിൽക്കാണാനോ കഴിയാത്തതും യഥാർഥത്തിൽ, അസ്തിത്വത്തിൽ ഇല്ലാത്തതുമായ ഈ അവ്യക്ത ദൈവമാണ് മനുഷ്യന്റെ ജീവിതം നശിപ്പിക്കുന്നത്. മനുഷ്യജന്മമെടുത്ത ദൈവത്താലല്ല മനുഷ്യന്റെ ജീവിതം നശിക്കുന്നത്, സ്വർഗത്തിലെ ദൈവത്താൽ ഒട്ടുമല്ല. പിന്നെയോ, മനുഷ്യന്റെ സ്വന്തം ഭാവനാസൃഷ്ടിയായ ദൈവത്താലാണ്. ദുഷിച്ച മനുഷ്യരാശിയുടെ ആവശ്യങ്ങൾ ഒന്നുകൊണ്ടു മാത്രമാണ് മനുഷ്യജന്മമെടുത്ത ദൈവം ജഡരൂപത്തിൽ വന്നത്. മനുഷ്യന്റെ ആവശ്യത്തിനാണ് അങ്ങനെ ചെയ്തത്, ദൈവത്തിന്റേതിനല്ല; അവന്റെ ത്യാഗങ്ങളും സഹനങ്ങളും എല്ലാം മനുഷ്യരാശിക്കുവേണ്ടിയാണ്, ദൈവത്തിന്റെ സ്വന്തം പ്രയോജനത്തിനല്ല. ഇതുകൊണ്ട് ദൈവത്തിന് ഗുണമോ ദോഷമോ പ്രതിഫലമോ ഇല്ല, അവനു ലഭിക്കുന്ന ഫലങ്ങൾ ഭാവിയിൽ കൊയ്തെടുക്കേണ്ട എന്തെങ്കിലുമല്ല, അവന് യഥാർഥത്തിൽ ലഭിക്കേണ്ടതുതന്നെയാണ്. മനുഷ്യവർഗത്തിനായി അവൻ ചെയ്യുന്നതും ത്യജിക്കുന്നതുമെല്ലാം തനിക്കുതന്നെ വലിയ പ്രതിഫലങ്ങൾ നേടുന്നതിനല്ല, മനുഷ്യവർഗത്തെ പ്രതി മാത്രമാണ്. ദൈവം ജഡത്തിൽ ചെയ്യുന്ന വേലയിൽ സങ്കൽപ്പിക്കാനാവാത്ത അനേകം ബുദ്ധിമുട്ടുകൾ ഉൾപ്പെട്ടിരിക്കുന്നെങ്കിലും ആത്യന്തികമായി അതു കൈവരിക്കുന്ന ഫലങ്ങൾ ആത്മാവ് നേരിട്ടു ചെയ്യുന്ന വേലയുടേതിനെക്കാൾ വളരെ അധികമാണ്. ജഡത്തിലെ വേലയിൽ ഒരുപാട് ബുദ്ധിമുട്ടുകൾ അടങ്ങിയിട്ടുണ്ട്, കൂടാതെ, ജഡത്തിന് ആത്മാവിന്റേതുപോലുള്ള മഹത്തായ വ്യക്തിത്വം സ്വന്തമായില്ല, അവന് ആത്മാവു ചെയ്യുന്നതുപോലുള്ള അമാനുഷമായ കാര്യങ്ങൾ ചെയ്യാൻ കഴിയില്ല, ആത്മാവിന്റെ അതേ അധികാരം കയ്യാളാൻ അത്രപോലും കഴിയില്ല. എങ്കിലും അപ്രധാനനായ ഈ ജഡരൂപം ചെയ്യുന്ന വേലയുടെ സത്ത ആത്മാവ് നേരിട്ടു ചെയ്യുന്ന വേലയെക്കാൾ വളരെ ശ്രേഷ്ഠമാണ്; ഈ ജഡരൂപംതന്നെ സകല മനുഷ്യരാശിയുടെയും ആവശ്യങ്ങൾക്കുള്ള ഉത്തരമാണ്. രക്ഷിക്കപ്പെടാനുള്ളവർക്ക് ആത്മാവിന്റെ ഉപയോഗ മൂല്യം ജഡരൂപത്തിന്റേതിനെക്കാൾ വളരെ തുച്ഛമാണ്: ആത്മാവിന്റെ വേലയ്ക്ക് പ്രപഞ്ചത്തെയാകെയും സകല പർവതങ്ങളെയും നദികളെയും തടാകങ്ങളെയും സമുദ്രങ്ങളെയും ഉൾക്കൊള്ളാനാകും, എങ്കിലും ജഡത്തിന്റെ വേല അവനുമായി സമ്പർക്കത്തിൽ വരുന്ന ഓരോ വ്യക്തിയുമായും കൂടുതൽ ഫലപ്രദമായി ബന്ധപ്പെട്ടിരിക്കുന്നു. എന്തിനധികം, ഇന്ദ്രിയഗോചരമായ ദൈവത്തിന്റെ ജഡരൂപം മനുഷ്യനു മനസ്സിലാക്കാനും വിശ്വാസമർപ്പിക്കാനും ഏറെ കഴിയുന്നതാണ്, ദൈവത്തെക്കുറിച്ചുള്ള മനുഷ്യന്റെ അറിവ് കൂടുതൽ ആഴമുള്ളതാക്കാനും ദൈവത്തിന്റെ യഥാർഥ പ്രവർത്തനങ്ങളെക്കുറിച്ചുള്ള മതിപ്പ് മനുഷ്യമനസ്സിൽ ഏറെ ആഴത്തിൽ പതിപ്പിക്കാനും അതിനു കഴിയും. ആത്മാവിന്റെ വേല നിഗൂഢമായി മറഞ്ഞിരിക്കുന്നതാണ്, മർത്ത്യർക്ക് ഗ്രഹിക്കാൻ ബുദ്ധിമുട്ടുള്ളതാണ്, അവർക്ക് കാണാൻപോലും പ്രയാസമുള്ളതാണത്. അതുകൊണ്ട്, നിരർഥകമായ ഭാവനകളിൽ മാത്രമേ അവർക്ക് ആശ്രയിക്കാനാകൂ. പക്ഷേ ജഡത്തിലെ പ്രവൃത്തികളാകട്ടെ, സാധാരണവും യാഥാർഥ്യത്തിൽ അധിഷ്ഠിതവും സമ്പുഷ്ടമായ ജ്ഞാനം അടങ്ങിയതും മനുഷ്യന്റെ നഗ്നനേത്രങ്ങൾക്കു കാണാനാകുന്ന ഒരു വസ്തുതയും ആണ്; ദൈവത്തിന്റെ വേലയുടെ ജ്ഞാനം മനുഷ്യന് വ്യക്തിഗതമായി അനുഭവിക്കാനാകും, തന്റെ കാടുകയറിയ ഭാവന ഉപയോഗപ്പെടുത്തേണ്ട ഒരാവശ്യവുമില്ല. ദൈവത്തിന്റെ ജഡരൂപത്തിലെ വേലയുടെ കൃത്യതയും യഥാർഥ മൂല്യവുമാണിത്. ആത്മാവിനാകട്ടെ, മനുഷ്യനു കാണാനാകാത്തതും അവന് ഭാവനയിൽ കാണാൻ വിഷമമുള്ളതുമായ കാര്യങ്ങൾ മാത്രമേ ചെയ്യാനാകൂ; ആത്മാവ് പകരുന്ന പ്രബുദ്ധത, ആത്മാവേകുന്ന പ്രേരണ, ആത്മാവിന്റെ വഴിനടത്തിപ്പ് എന്നിവ ഉദാഹരണമാണ്. പക്ഷേ, മനസ്സ് എന്നൊന്നുള്ള മനുഷ്യന് ഇത് വ്യക്തമായ ഒരർഥവും പകർന്നുനൽകുന്നില്ല. അവ കേവലം പ്രേരണയോ വിശാലമായ ഒരർഥമോ മാത്രമേ നൽകുന്നുള്ളൂ, വചനങ്ങളിലൂടെ നിർദേശം നൽകാൻ അവയ്ക്കു കഴിയില്ല. ജഡരൂപത്തിലുള്ള ദൈവത്തിന്റെ വേല പക്ഷേ തികച്ചും വ്യത്യസ്തമാണ്: അതിൽ വചനങ്ങളുടെ കൃത്യമായ വഴിനയിക്കലുണ്ട്, അതിന് വ്യക്തമായ ഉദ്ദേശ്യമുണ്ട്, വ്യക്തവും അനിവാര്യവുമായ ലക്ഷ്യങ്ങളുമുണ്ട്. അതുകൊണ്ട് മനുഷ്യൻ വെറുതെ ഇരുട്ടിൽ തപ്പിത്തടയുകയോ തന്റെ ഭാവനാശക്തി പുറത്തെടുക്കുകയോ ചെയ്യേണ്ടതില്ല, ഊഹാപോഹങ്ങൾ നടത്തേണ്ട ആവശ്യം തീരെയില്ല. ജഡത്തിലെ വേലയുടെ വ്യക്തതയും ആത്മാവിന്റെ വേലയിൽനിന്നുള്ള ഇതിന്റെ വലിയ വ്യത്യാസവുമാണിത്. ആത്മാവിന്റെ വേല പരിമിതമായ ഒരു വ്യാപ്തിയിലേ അനുയോജ്യമാകുന്നുള്ളൂ, കൂടാതെ, ജഡത്തിന്റെ വേലയെ മാറ്റിസ്ഥാപിക്കാൻ അതിനു കഴിയില്ല. ജഡത്തിലെ വേല മനുഷ്യന് ആത്മാവിന്റെ വേലയെക്കാൾ വളരെ കൃത്യവും അവശ്യവുമായ ലക്ഷ്യങ്ങളും കൂടുതൽ യഥാർഥവും വിലപ്പെട്ടതുമായ അറിവും നൽകുന്നു. കൃത്യമായ വചനങ്ങളും പിന്തുടരാൻ വ്യക്തമായ ലക്ഷ്യങ്ങളും നൽകുന്ന, കാണാനും സ്പർശിക്കാനും കഴിയുന്ന വേലയാണ് ദുഷിച്ച മനുഷ്യരാശിയെ സംബന്ധിച്ചിടത്തോളം അങ്ങേയറ്റം മൂല്യവത്തായ വേല. യാഥാർഥ്യബോധമുള്ള വേലയും തക്കസമയത്തുള്ള മാർഗനിർദേശവും മാത്രമാണ് മനുഷ്യന്റെ അഭിരുചിക്ക് യോജിച്ചത്, യഥാർഥമായ വേലയ്ക്കു മാത്രമേ മനുഷ്യനെ അവന്റെ ദുഷിച്ചതും അധഃപതിച്ചതുമായ പ്രകൃതത്തിൽനിന്ന് രക്ഷിക്കാനാകൂ. മനുഷ്യജന്മമെടുത്ത ദൈവത്തിനു മാത്രമേ ഇത് സാധ്യമാകൂ; മനുഷ്യജന്മമെടുത്ത ദൈവത്തിനു മാത്രമേ മനുഷ്യനെ അവന്റെ ദുഷിച്ചതും അധഃപതിച്ചതുമായ മുൻകാല പ്രകൃതത്തിൽനിന്ന് രക്ഷിക്കാനാകൂ. ആത്മാവ് ദൈവത്തിന്റെ സഹജമായ സത്തയാണെങ്കിലും അവന്റെ ജഡരൂപത്തിനു മാത്രമേ ഇത്തരം വേല നിർവഹിക്കാനാകൂ. ആത്മാവ് തനിച്ചാണ് വേല നിർവഹിച്ചിരുന്നതെങ്കിൽ അവന്റെ വേല ഫലപ്രദമാകുക സാധ്യമായിരുന്നില്ല—സ്പഷ്ടമായ ഒരു പരമാർഥമാണിത്. ഈ ജഡരൂപം കാരണം അധികം പേരും ദൈവത്തിന്റെ ശത്രുക്കളായെങ്കിലും, അവൻ തന്റെ വേലയ്ക്കു വിരാമമിടുമ്പോൾ, അവന് എതിരുനിൽക്കുന്നവർ അവനോടുള്ള ശത്രുത ഉപേക്ഷിക്കുമെന്നു മാത്രമല്ല, മറിച്ച്, അവന്റെ സാക്ഷികളായി മാറുകയും ചെയ്യും. അവർ അവൻ ജയിച്ചടക്കിയ സാക്ഷികളായി മാറും, അവന് അനുയോജ്യരായ, അവനിൽനിന്നു വേർപിരിക്കാനാവാത്ത സാക്ഷികൾ. താൻ ജഡത്തിൽ ചെയ്യുന്ന വേല മനുഷ്യനെ സംബന്ധിച്ചിടത്തോളം എത്രമാത്രം പ്രധാനമാണെന്ന് മനുഷ്യൻ തിരിച്ചറിയാൻ അവൻ ഇടയാക്കും, മനുഷ്യന്റെ നിലനിൽപ്പിന്റെ പൊരുളിനോടുള്ള ബന്ധത്തിൽ ഈ ജഡരൂപത്തിനുള്ള പ്രാധാന്യം മനുഷ്യൻ മനസ്സിലാക്കും, മനുഷ്യ ജീവന്റെ വളർച്ചയ്ക്ക് അവനുള്ള യഥാർഥ മൂല്യം അവർ അറിയും, കൂടാതെ ഈ ജഡം, മനുഷ്യന് ഒഴിച്ചുകൂടാൻ കഴിയാത്ത ജീവന്റെ ജീവനുള്ള ഉറവയായി മാറുമെന്നും അവർ അറിയും. മനുഷ്യജന്മമെടുത്ത ദൈവത്തിന്റെ ജഡത്തിന് ദൈവത്തിന്റെ വ്യക്തിത്വവും സ്ഥാനവുമായി വളരെ അന്തരമുണ്ടെങ്കിലും അവന്റെ യഥാർഥ പദവിക്ക് യോജിക്കാത്തതാണ് അതെന്ന് മനുഷ്യനു തോന്നിയേക്കാമെങ്കിലും, ദൈവത്തിന്റെ യഥാർഥ പ്രതിരൂപമോ ദൈവത്തിന്റെ യഥാർഥ വ്യക്തിത്വമോ ഇല്ലാത്ത ഈ ജഡത്തിന് ദൈവാത്മാവിനു നേരിട്ടു ചെയ്യാൻ കഴിയാത്ത വേല ചെയ്യാനാകും. അതാണ് ദൈവത്തിന്റെ മനുഷ്യജന്മത്തിന്റെ യഥാർഥ പ്രാധാന്യം, ഈ പ്രാധാന്യവും മൂല്യവുമാണ് മനുഷ്യനു വിലമതിക്കാനും അംഗീകരിക്കാനും കഴിയാത്തത്. സകല മനുഷ്യരും ദൈവത്തിന്റെ ആത്മാവിനെ ശ്രേഷ്ഠമായി വീക്ഷിക്കുകയും ദൈവത്തിന്റെ ജഡരൂപത്തെ വിലകുറച്ചു കാണുകയും ചെയ്യുന്നെങ്കിലും അവർ എങ്ങനെ വീക്ഷിച്ചാലും എന്തു കരുതിയാലും ജഡത്തിന്റെ യഥാർഥ പ്രാധാന്യവും മൂല്യവും ആത്മാവിന്റേതിനെക്കാൾ വളരെ ഉയർന്നതാണ്. തീർച്ചയായും, ഇത് ദുഷിച്ച മനുഷ്യവർഗത്തോടുള്ള ബന്ധത്തിൽ മാത്രമാണ്. സത്യം അന്വേഷിക്കുകയും ദൈവത്തിന്റെ പ്രത്യക്ഷതയ്ക്കായി കാത്തുകാത്തിരിക്കുകയും ചെയ്യുന്ന ഏവർക്കും കേവലം പ്രേരണയോ പ്രചോദനമോ നൽകാനേ ആത്മാവിന്റെ വേലയ്ക്കു കഴിയൂ; അത് വിശദീകരിക്കാൻ കഴിയാത്തതും ഭാവനാതീതവും ആയതിനാൽ ഒരുതരം ആശ്ചര്യം ഉളവാക്കാനോ മഹത്തരവും അത്യുത്കൃഷ്ടവും പ്രശംസനീയവുമാണത് എന്ന ബോധം ഉളവാക്കാനോ മാത്രമേ അതിനു കഴിയൂ, അതേസമയം, അത് സകലർക്കും അപ്രാപ്യവും നേടാനാകാത്തതുമാണ്. മനുഷ്യനും ദൈവത്തിന്റെ ആത്മാവിനും വിദൂരതയിൽനിന്നു മാത്രമേ പരസ്പരം കാണാനാകൂ, അവർക്കിടയിൽ വലിയ അകലമുള്ളതുപോലെ; അവർക്ക് ഒരിക്കലും ഒരുപോലെ ആയിരിക്കാനാകില്ല, അദൃശ്യമായ ഏതോ പിളർപ്പിനാൽ മനുഷ്യനും ദൈവവും വിഭജിക്കപ്പെട്ടതുപോലെ. വാസ്തവത്തിൽ ആത്മാവ് മനുഷ്യനു നൽകിയ ഒരു മിഥ്യാബോധമാണിത്; കാരണം, ആത്മാവും മനുഷ്യനും ഒരേ തരമല്ല, അവർ ഒരേ ലോകത്ത് ഒരിക്കലും ഒരുമിച്ച് വസിച്ചിട്ടില്ല, മനുഷ്യന്റേതായ ഒന്നും ആത്മാവിൽ കുടികൊള്ളുന്നുമില്ല. അതുകൊണ്ട് മനുഷ്യന് ആത്മാവിന്റെ ആവശ്യമില്ല, കാരണം, മനുഷ്യന് ഏറ്റവും ആവശ്യമുള്ള വേല നേരിട്ടു ചെയ്യാൻ ആത്മാവിനു സാധ്യമല്ല. ജഡരൂപത്തിന്റെ വേല, മനുഷ്യന് പിന്തുടരാൻ യഥാർഥമായ ഉദ്ദേശ്യങ്ങളും സ്പഷ്ടമായ വചനങ്ങളും നൽകുന്നതോടൊപ്പം, അവൻ യഥാർഥവും സാമാന്യനുമാണെന്നും അവൻ താഴ്മയുള്ളവനും സാധാരണക്കാരനുമാണെന്നും ഉള്ള ബോധവും പകർന്നുനൽകുന്നു. മനുഷ്യൻ അവനെ ഭയപ്പെട്ടേക്കാമെങ്കിലും മിക്കവർക്കും അവനെ എളുപ്പത്തിൽ ഉൾക്കൊള്ളാനാകും: മനുഷ്യന് അവന്റെ മുഖം ദർശിക്കാനും അവന്റെ സ്വരം ശ്രവിക്കാനും കഴിയുന്നു, മനുഷ്യന് അവനെ ദൂരെനിന്ന് നോക്കിക്കാണേണ്ടതില്ല. ഈ ജഡം മനുഷ്യന് സമീപിക്കാനാവുന്നതാണ്, വിദൂരത്തുള്ളതോ ഗ്രഹിക്കാനാവാത്തതോ അല്ല, പകരം, കാണാനും സ്പർശിക്കാനും കഴിയുന്നതാണ്. കാരണം, മനുഷ്യന്റെ അതേ ലോകത്താണ് ആ ജഡവും ഉള്ളത്.

ജഡത്തിൽ വസിക്കുന്ന സകലർക്കും അവരുടെ പ്രകൃതത്തിൽ മാറ്റം വരുത്തുന്നതിന്, പിന്തുടരാൻ കഴിയുന്ന ലക്ഷ്യങ്ങൾ ആവശ്യമാണ്; കൂടാതെ, ദൈവത്തെ അറിയുന്നതിന് ദൈവത്തിന്റെ യഥാർഥ പ്രവൃത്തികൾക്കും യഥാർഥ മുഖത്തിനും സാക്ഷ്യം വഹിക്കേണ്ടതുണ്ട്. ഇവ രണ്ടും ദൈവത്തിന്റെ മനുഷ്യജന്മമെടുത്ത ശരീരത്തിനു മാത്രമേ സാധ്യമാക്കാനാകൂ. സാമാന്യവും യഥാർഥത്തിലുള്ളതുമായ ജഡത്തിനു മാത്രമേ ഇവ രണ്ടും നിറവേറ്റാനാകൂ. ഇതിനാലാണ് മനുഷ്യജന്മമെടുക്കേണ്ടത് അനിവാര്യമായത്, ദുഷിച്ച മനുഷ്യരാശിക്കു മുഴുവനും ഇത് ആവശ്യമായതും ഇതുകൊണ്ടുതന്നെ. ആളുകൾ ദൈവത്തെ അറിയേണ്ടത് ആവശ്യമായതിനാൽ അവ്യക്തവും അമാനുഷവുമായ ദൈവങ്ങളുടെ പ്രതിരൂപങ്ങൾ അവരുടെ ഹൃദയങ്ങളിൽനിന്ന് നീക്കംചെയ്യേണ്ടത് അത്യാവശ്യമാണ്; അവർ തങ്ങളുടെ ദുഷിച്ച പ്രകൃതം ത്യജിക്കേണ്ടത് ആവശ്യമായതിനാൽ അവർ ആദ്യം തങ്ങളുടെ ദുഷിച്ച പ്രകൃതം തിരിച്ചറിയേണ്ടതുണ്ട്. മനുഷ്യ ഹൃദയങ്ങളിൽനിന്ന് അവ്യക്ത ദൈവങ്ങളുടെ പ്രതിരൂപം നീക്കംചെയ്യുക എന്ന വേല മനുഷ്യൻതന്നെ ചെയ്താൽ, അതിന്റെ ശരിയായ ഫലം കൈവരിക്കുന്നതിൽ അവൻ പരാജയപ്പെടും. മനുഷ്യ ഹൃദയങ്ങളിലുള്ള അവ്യക്ത ദൈവങ്ങളുടെ പ്രതിരൂപം വെളിച്ചത്തു കൊണ്ടുവരാനോ ഉപേക്ഷിക്കാനോ പൂർണമായി നീക്കം ചെയ്യാനോ വചനങ്ങൾക്കൊണ്ടു മാത്രം കഴിയില്ല. അങ്ങനെ ചെയ്യുന്നതിലൂടെ, ആഴത്തിൽ വേരുറച്ചിരിക്കുന്ന ഇക്കാര്യങ്ങൾ ആളുകളിൽനിന്ന് നീക്കം ചെയ്യാൻ ആത്യന്തികമായി അപ്പോഴും സാധ്യമല്ല. ഈ അവ്യക്തവും അമാനുഷവുമായ കാര്യങ്ങൾ പ്രായോഗിക ദൈവത്തിലൂടെയും ദൈവത്തിന്റെ വാസ്തവത്തിലുള്ള പ്രതിരൂപത്തിലൂടെയും മാറ്റിസ്ഥാപിക്കുകയും ക്രമേണ അവ മനസ്സിലാക്കാൻ മനുഷ്യനെ ഇടയാക്കുകയും ചെയ്യുന്നതിലൂടെ മാത്രമേ ഉദ്ദിഷ്ട ഫലം കൈവരിക്കാനാകൂ. കഴിഞ്ഞ കാലങ്ങളിൽ താൻ അന്വേഷിച്ചിരുന്ന ദൈവം അവ്യക്തവും അമാനുഷവുമായിരുന്നെന്ന് മനുഷ്യൻ തിരിച്ചറിയുന്നുണ്ട്. ആത്മാവിന്റെ നേരിട്ടുള്ള നേതൃത്വമോ ഒരു പ്രത്യേക വ്യക്തിയുടെ ഉപദേശങ്ങൾ അത്രപോലുമോ അല്ല, മറിച്ച് മനുഷ്യജന്മമെടുത്ത ദൈവമാണ് ഈ ഫലം ഉളവാക്കുന്നത്. മനുഷ്യജന്മമെടുത്ത ദൈവം ഔദ്യോഗികമായി വേല ചെയ്യുന്നതോടെ മനുഷ്യന്റെ സങ്കൽപ്പങ്ങൾ തുറന്നു കാട്ടപ്പെടുകയായി. കാരണം, മനുഷ്യജന്മമെടുത്ത ദൈവത്തിന്റെ സാധാരണത്വവും യാഥാർഥ്യവും മനുഷ്യന്റെ ഭാവനയിൽ വിരിഞ്ഞ അവ്യക്തവും അമാനുഷികവുമായ ദൈവത്തിന് ഘടകവിരുദ്ധമാണ്. മനുഷ്യജന്മമെടുത്ത ദൈവവുമായി തട്ടിച്ചു നോക്കുമ്പോഴേ മനുഷ്യന്റെ യഥാർഥ സങ്കൽപ്പങ്ങൾ വെളിപ്പെടുകയുള്ളൂ. മനുഷ്യജന്മമെടുത്ത ദൈവവുമായി താരതമ്യം ചെയ്തു നോക്കിയില്ലെങ്കിൽ മനുഷ്യന്റെ സങ്കൽപ്പങ്ങൾ വെളിപ്പെടുകയില്ല. മറ്റു വാക്കുകളിൽ പറഞ്ഞാൽ, യാഥാർഥ്യം വൈപരീത്യമായി വർത്തിച്ചില്ലെങ്കിൽ അവ്യക്തമായ കാര്യങ്ങൾ വെളിപ്പെടുത്തപ്പെടില്ല. വാക്കുകൾ ഉപയോഗിച്ച് ഈ വേല ചെയ്യാൻ ആർക്കും പ്രാപ്തിയില്ല, വാക്കുകളിലൂടെ ഈ വേലയെ വ്യക്തമായി വരച്ചുകാട്ടാനും ആർക്കും പ്രാപ്തിയില്ല. സാക്ഷാൽ ദൈവത്തിനു മാത്രമേ തന്റെ സ്വന്തം വേല ചെയ്യാനാകൂ, അവനുവേണ്ടി ഈ വേല ചെയ്യാൻ ആർക്കും കഴിയില്ല. മനുഷ്യന്റെ ഭാഷ എത്ര സമ്പന്നമായിരുന്നാലും ദൈവത്തിന്റെ യാഥാർഥ്യവും സാധാരണത്വവും വാക്കുകളിലൂടെ പ്രകടിപ്പിക്കാൻ അവൻ അപ്രാപ്തനാണ്. ദൈവം മനുഷ്യനിടയിൽ വ്യക്തിപരമായി പ്രവർത്തിക്കുകയും തന്റെ പ്രതിരൂപവും ഉണ്മയും പൂർണമായി പ്രദർശിപ്പിക്കുകയും ചെയ്താൽ മാത്രമേ മനുഷ്യനു ദൈവത്തെ കൂടുതൽ പ്രായോഗികമായി അറിയാനും കൂടുതൽ വ്യക്തമായി അവനെ കാണാനും കഴിയൂ. ജഡികനായ ഏതെങ്കിലുമൊരു മനുഷ്യന് ഈ ഫലം കൈവരിക്കാനാകില്ല. ദൈവത്തിന്റെ ആത്മാവിനും തീർച്ചയായും ഈ ഫലം കൈവരിക്കാനാകില്ല. ദൈവത്തിന് ദുഷിച്ച മനുഷ്യരാശിയെ സാത്താന്റെ സ്വാധീനത്തിൽനിന്ന് രക്ഷിക്കാനാകും, പക്ഷേ ദൈവത്തിന്റെ ആത്മാവിന് നേരിട്ട് ഈ വേല നിവർത്തിക്കുക സാധ്യമല്ല; പകരം, ദൈവത്തിന്റെ ആത്മാവു ധരിക്കുന്ന ജഡരൂപത്തിന്, അതായത്, മനുഷജന്മമെടുത്ത ദൈവത്തിന്റെ ജഡരൂപത്തിനു മാത്രമേ അതിനു കഴിയൂ. ഈ ജഡം മനുഷ്യനാണ്, അതേസമയം ദൈവവുമാണ്; സാമാന്യ മനുഷ്യത്വമുള്ള മനുഷ്യനും പൂർണ ദൈവത്വമുള്ള ദൈവവുമാണവൻ. അതുകൊണ്ട്, ഈ ജഡരൂപം ദൈവത്തിന്റെ ആത്മാവല്ലെങ്കിലും, ആത്മാവിൽനിന്നു വളരെ വ്യത്യസ്തമാണെങ്കിലും അത് മനുഷ്യനെ രക്ഷിക്കുന്ന, ആത്മാവും ജഡവുമായ, മനുഷ്യജന്മമെടുത്ത ദൈവംതന്നെയാണ്. അവനെ എന്തു വിളിച്ചാലും ആത്യന്തികമായി അത് അപ്പോഴും മനുഷ്യരാശിയെ രക്ഷിക്കുന്ന ദൈവംതന്നെയാണ്. കാരണം, ദൈവത്തിന്റെ ആത്മാവിനെ ജഡത്തിൽനിന്ന് അടർത്തിമാറ്റാനാവില്ല, കൂടാതെ, ജഡത്തിന്റെ വേല ദൈവത്തിന്റെ ആത്മാവിന്റെ വേലയുമാണ്; ഈ വേല ആത്മാവിന്റെ വ്യക്തിത്വത്തിൽ നിന്നുകൊണ്ടല്ല ജഡത്തിന്റെ വ്യക്തിത്വത്തിൽ നിന്നുകൊണ്ടാണ് ചെയ്യുന്നത് എന്നു മാത്രം. ആത്മാവ് നേരിട്ടു നിർവഹിക്കേണ്ട വേല ചെയ്യാൻ മനുഷ്യജന്മമെടുക്കേണ്ട ആവശ്യമില്ല, അതേസമയം, ജഡം നിർവഹിക്കേണ്ടതായ വേല ആത്മാവിന് നേരിട്ട് നിർവഹിക്കാനാകില്ല, മനുഷ്യജന്മമെടുത്ത ദൈവത്തിനു മാത്രമേ അതു ചെയ്യാനാകൂ. ഈ വേലയ്ക്ക് ഇതാണ് ആവശ്യം, ദുഷിച്ച മനുഷ്യരാശിക്കും ഇതാണ് ആവശ്യം. ദൈവത്തിന്റെ വേലയുടെ മൂന്നു ഘട്ടങ്ങളിൽ ഒന്നു മാത്രമാണ് ആത്മാവ് നേരിട്ടു നിർവഹിച്ചത്, ശേഷിച്ച രണ്ടു ഘട്ടങ്ങൾ മനുഷ്യജന്മമെടുത്ത ദൈവമാണ് അല്ലാതെ ആത്മാവു നേരിട്ടല്ല നിർവഹിക്കുന്നത്. ആത്മാവ് ചെയ്ത ന്യായപ്രമാണയുഗത്തിന്റെ വേലയിൽ മനുഷ്യന്റെ ദുഷിച്ച പ്രകൃതം മാറ്റിയെടുക്കുന്നത് ഉൾപ്പെട്ടിരുന്നില്ല, മനുഷ്യന് ദൈവത്തെക്കുറിച്ചുള്ള അറിവുമായും അതിനു ബന്ധമില്ലായിരുന്നു. പക്ഷേ, കൃപായുഗത്തിലെയും ദൈവരാജ്യയുഗത്തിലെയും വേലയിൽ മനുഷ്യന്റെ ദുഷിച്ച പ്രകൃതവും ദൈവത്തെ സംബന്ധിച്ച അവന്റെ അറിവും ഉൾപ്പെട്ടിരിക്കുന്നു, രക്ഷാപ്രവൃത്തിയുടെ പ്രധാനവും നിർണായകവുമായ ഒരു ഭാഗവുമാണത്. അതുകൊണ്ട്, ദുഷിച്ച മനുഷ്യവർഗത്തിന് മനുഷ്യജന്മമെടുത്ത ദൈവത്തിലൂടെയുള്ള രക്ഷയാണ് കൂടുതൽ ആവശ്യം, മനുഷ്യജന്മമെടുത്ത ദൈവത്തിന്റെ നേരിട്ടുള്ള വേലയാണ് അവർക്ക് കൂടുതൽ ആവശ്യം. മനുഷ്യന്, തനിക്കായി ഇടയവേല ചെയ്യുന്നതിനും തന്നെ പിന്തുണയ്ക്കുന്നതിനും തനിക്കു വെള്ളവും ഭക്ഷണവും നൽകുന്നതിനും തന്നെ ന്യായംവിധിക്കുന്നതിനും ശാസിക്കുന്നതിനും മനുഷ്യജന്മമെടുത്ത ദൈവത്തിന്റെ ആവശ്യമുണ്ട്. കൂടാതെ, മനുഷ്യന് മനുഷ്യജന്മമെടുത്ത ദൈവത്തിൽനിന്ന് കൂടുതൽ കൃപയും കൂടുതലായ വീണ്ടെടുപ്പും ആവശ്യമാണ്. ജഡശരീരം ധരിച്ച ദൈവത്തിനു മാത്രമേ മനുഷ്യന്റെ വിശ്വസ്തനും മനുഷ്യന്റെ ഇടയനും എപ്പോൾ വേണമെങ്കിലും മനുഷ്യനു സഹായഹസ്തം നീട്ടുന്നവനും ആയിരിക്കാനാകൂ. ഇതെല്ലാമാണ് ഇന്നത്തെയും കഴിഞ്ഞകാലത്തെയും അവതാരത്തിന്റെ ആവശ്യകത.

മനുഷ്യൻ സാത്താനാൽ ദുഷിപ്പിക്കപ്പെട്ടിരിക്കുകയാണ്, കൂടാതെ, ദൈവത്തിന്റെ സകല സൃഷ്ടികളിലും ശ്രേഷ്ഠനാണവൻ, അതുകൊണ്ട് മനുഷ്യന് ദൈവത്തിൽനിന്നുള്ള രക്ഷ ആവശ്യമാണ്. ദൈവത്തിന്റെ രക്ഷ ലക്ഷ്യമിടുന്നത് മനുഷ്യനെയാണ് സാത്താനെയല്ല. മനുഷ്യന്റെ ജഡവും അവന്റെ ആത്മാവുമാണ് രക്ഷിക്കപ്പെടേണ്ടത്, പിശാചല്ല. ദൈവം നിർമൂലമാക്കാൻ ലക്ഷ്യമിട്ടിരിക്കുന്നത് സാത്താനെയാണ്, മനുഷ്യനാകട്ടെ ദൈവത്തിന്റെ രക്ഷയുടെ ലക്ഷ്യവസ്തുവും; മനുഷ്യന്റെ ജഡത്തെ സാത്താൻ ദുഷിപ്പിച്ചതിനാൽ ആദ്യം രക്ഷിക്കപ്പെടേണ്ടത് മനുഷ്യന്റെ ജഡശരീരമാണ്. മനുഷ്യന്റെ ജഡശരീരം അങ്ങേയറ്റം ദുഷിക്കപ്പെട്ടിരിക്കുന്നു, അത് ദൈവത്തെ എതിർക്കുന്ന ഒന്നായി മാറിയിരിക്കുന്നു, അത് ദൈവത്തിന്റെ അസ്തിത്വത്തെ പരസ്യമായി എതിർക്കുകയും നിരാകരിക്കുകയും ചെയ്യുന്ന അളവോളം പോലും പോയിരിക്കുന്നു. ദുഷിച്ച ഈ ജഡം തീർത്തും വഴങ്ങാത്തതാണ്; ജഡത്തിന്റെ ദുഷിച്ച പ്രകൃതത്തോളം കൈകാര്യം ചെയ്യാനോ പരിവർത്തനം വരുത്താനോ ബുദ്ധിമുട്ടുള്ള മറ്റൊന്നില്ല. കുഴപ്പങ്ങൾ സൃഷ്ടിക്കാൻ സാത്താൻ മനുഷ്യന്റെ ജഡത്തിലേക്കു വരുന്നു, ദൈവത്തിന്റെ വേലയെ ശല്യപ്പെടുത്തുന്നതിനും ദൈവത്തിന്റെ പദ്ധതിയെ ദുർബലമാക്കുന്നതിനും അത് മനുഷ്യന്റെ ജഡത്തെ ഉപയോഗിക്കുന്നു, അങ്ങനെ മനുഷ്യൻ സാത്താനായിത്തീർന്നു, ദൈവത്തിന്റെ ശത്രുവുമായിത്തീർന്നു. മനുഷ്യൻ രക്ഷിക്കപ്പെടണമെങ്കിൽ അവനെ ആദ്യം ജയിച്ചടക്കേണ്ടതുണ്ട്. ഇതു കാരണമാണ് ദൈവം വെല്ലുവിളി ഏറ്റെടുത്ത് താൻ ലക്ഷ്യമിട്ടിരിക്കുന്ന വേല ചെയ്യുന്നതിനും സാത്താനോടു യുദ്ധം ചെയ്യുന്നതിനും ജഡത്തിൽ വരുന്നത്. ദുഷിക്കപ്പെട്ട മനുഷ്യന്റെ രക്ഷയും തനിക്കെതിരെ മത്സരിക്കുന്ന സാത്താന്റെ പരാജയവും ഉന്മൂലനാശവുമാണ് അവന്റെ ലക്ഷ്യം. മനുഷ്യനെ ജയിച്ചടക്കുന്ന തന്റെ വേലയിലൂടെ അവൻ സത്താനെ പരാജയപ്പെടുത്തുന്നു, അതേസമയം അവൻ ദുഷിച്ച മനുഷ്യരാശിയെ രക്ഷിക്കുകയും ചെയ്യുന്നു. അതിനാൽ, ഒരേസമയം രണ്ടു ലക്ഷ്യങ്ങൾ കൈവരിക്കുന്ന വേലയാണിത്. മനുഷ്യനുമായി മെച്ചപ്പെട്ട വിധത്തിൽ ഇടപെടുന്നതിനും മനുഷ്യനെ കൂടുതൽ നന്നായി ജയിച്ചടക്കുന്നതിനും അവൻ ജഡത്തിൽ പ്രവർത്തിക്കുകയും ജഡത്തിൽ സംസാരിക്കുകയും ജഡത്തിൽ എല്ലാ വേലകളും ഏറ്റെടുക്കുകയും ചെയ്യുന്നു. ദൈവം അവസാനമായി ജഡരൂപം സ്വീകരിക്കുന്ന സമയത്ത് അന്ത്യനാളുകളിലെ അവന്റെ വേല ജഡത്തിൽ അവസാനിക്കും. അവൻ സകല മനുഷ്യരെയും ഗണം ഗണമായി തരം തിരിക്കുകയും തന്റെ കാര്യനിർവഹണ പദ്ധതി മുഴുവൻ പൂർത്തിയാക്കുകയും ജഡത്തിലെ തന്റെ വേലയത്രയും ഉപസംഹരിക്കുകയും ചെയ്യും. ഭൂമിയിലെ അവന്റെ മുഴുവൻ വേലയും പൂർത്തിയായിക്കഴിഞ്ഞാൽ അവൻ പൂർണമായി ജേതാവായി മാറും. ജഡത്തിൽ പ്രവർത്തിക്കുമ്പോൾ ദൈവം മനുഷ്യവർഗത്തെ പൂർണമായി ജയിച്ചടക്കുകയും പൂർണമായി വീണ്ടെടുക്കുകയും ചെയ്തിരിക്കും. അവന്റെ കാര്യനിർവഹണം മുഴുവൻ പൂർത്തിയായിട്ടുണ്ടാകുമെന്നല്ലേ ഇതിനർഥം? ദൈവം ജഡത്തിലെ തന്റെ വേല ഉപസംഹരിക്കുമ്പോൾ അവൻ സാത്താനെ പൂർണമായി പരാജയപ്പെടുത്തുകയും വിജയശ്രീലാളിതനാകുകയും ചെയ്തിരിക്കും എന്നതിനാൽ, മനുഷ്യനെ ദുഷിപ്പിക്കാൻ സാത്താന് പിന്നീട് ഒരവസരം ലഭിക്കില്ല. ദൈവത്തിന്റെ ആദ്യ മനുഷ്യാവതാരത്തിന്റെ വേല വീണ്ടെടുപ്പും മനുഷ്യവർഗത്തിന്റെ പാപങ്ങൾ മോചിക്കലുമായിരുന്നു. ഇപ്പോഴത്തെ വേല, മനുഷ്യരാശിയെ ജയിച്ചടക്കുന്നതും പൂർണമായി വീണ്ടെടുക്കുന്നതുമാണ്, അങ്ങനെ, സാത്താന് അതിന്റെ വേല ചെയ്യാൻ ഒരു മാർഗവും അവശേഷിക്കില്ലെന്നു മാത്രമല്ല സാത്താൻ പൂർണമായി പരാജയപ്പെടുകയും ചെയ്തിരിക്കും, ഒപ്പം ദൈവം പൂർണമായി ജയശാലിയായിട്ടുണ്ടാകും. ജഡത്തിന്റെ വേലയാണിത്, ദൈവംതന്നെ നിർവഹിക്കുന്ന വേല. ദൈവത്തിന്റെ വേലയുടെ മൂന്നു ഘട്ടങ്ങളിൽ ആദ്യത്തെ വേല ചെയ്തത് ആത്മാവ് നേരിട്ടായിരുന്നു, ജഡരൂപമായിരുന്നില്ല. എന്നാൽ, ദൈവത്തിന്റെ വേലയുടെ മൂന്നു ഘട്ടങ്ങളിൽ അവസാനത്തെ വേല ചെയ്യുന്നത് മനുഷ്യജന്മമെടുത്ത ദൈവമാണ്, ആത്മാവ് നേരിട്ടല്ല. ഇടയ്ക്കുള്ള ഘട്ടത്തിൽ വീണ്ടെടുപ്പിന്റെ വേല ചെയ്തതും ജഡരൂപത്തിൽ വന്ന ദൈവമായിരുന്നു. കാര്യനിർവഹണ വേലയിലുടനീളം സർവപ്രധാനമായ വേല സാത്താന്റെ സ്വാധീനത്തിൽനിന്ന് മനുഷ്യനെ രക്ഷിക്കുന്നതാണ്. ദുഷിച്ച മനുഷ്യനെ പൂർണമായി ജയിച്ചടക്കുകയും, അങ്ങനെ, ദൈവത്തോട് ആദിയിലുണ്ടായിരുന്ന ഭക്ത്യാദരങ്ങൾ ജയിച്ചടക്കപ്പെട്ട മനുഷ്യന്റെ ഹൃദയത്തിൽ പുനഃസ്ഥാപിക്കുകയും അവനെ ഒരു സാധാരണ ജീവിതം, അതായത്, ഒരു ദൈവസൃഷ്ടിയുടെ സാധാരണ ജീവിതം നേടിയെടുക്കാൻ അനുവദിക്കുകയും ചെയ്യുക എന്നതാണ് മുഖ്യ വേല. ഈ വേല നിർണായകമാണ്, കാര്യനിർവഹണ വേലയുടെ കാതലാണിത്. രക്ഷാപ്രവൃത്തിയുടെ മൂന്നു ഘട്ടങ്ങളിൽ ആദ്യത്തേതായ ന്യായപ്രമാണയുഗത്തിന്റെ വേല കാര്യനിർവഹണ വേലയുടെ കാതലായ ഭാഗത്തിൽനിന്ന് അകലെയായിരുന്നു; രക്ഷാപ്രവൃത്തിയുടെ നേരിയ ലാഞ്ഛന മാത്രമേ അതിനുണ്ടായിരുന്നുള്ളൂ, സാത്താന്റെ സാമ്രാജ്യത്തിൽനിന്ന് മനുഷ്യനെ രക്ഷിക്കുന്ന വേലയുടെ തുടക്കമായിരുന്നില്ല അത്. വേലയുടെ ആദ്യഘട്ടം നേരിട്ട് ആത്മാവാണ് നിർവഹിച്ചത്; കാരണം, ന്യായപ്രമാണത്തിനു കീഴിൽ മനുഷ്യനു കേവലം ന്യായപ്രമാണം അനുസരിക്കാനേ അറിയുമായിരുന്നുള്ളൂ, മനുഷ്യന് കൂടുതൽ സത്യം അറിയുമായിരുന്നില്ല. കൂടാതെ, ന്യായപ്രമാണയുഗത്തിലെ വേലയിൽ മനുഷ്യന്റെ പ്രകൃതത്തിൽ മാറ്റമുണ്ടാക്കുകയെന്നത് ഉൾപ്പെട്ടിരുന്നില്ല എന്നതും സാത്താന്റെ സാമ്രാജ്യത്തിൽനിന്ന് മനുഷ്യനെ രക്ഷിക്കുന്ന വേലയുമായി അതിന് അത്രപോലും ബന്ധമില്ലായിരുന്നു എന്നതും ഇതിനു കാരണമാണ്. അതിനാൽ, മനുഷ്യന്റെ ദുഷിച്ച പ്രകൃതവുമായി ബന്ധമില്ലാത്ത, വേലയുടെ അത്യന്തം ലളിതമായ ഈ ഘട്ടം ദൈവത്തിന്റെ ആത്മാവ് പൂർത്തിയാക്കി. വേലയുടെ ഈ ഘട്ടത്തിന് കാര്യനിർവഹണത്തിന്റെ കാതലായ ഭാഗവുമായി ഒരു ബന്ധവുമുണ്ടായിരുന്നില്ല, കൂടാതെ, മനുഷ്യനെ രക്ഷിക്കുന്ന ഔദ്യോഗിക വേലയുമായി അതിന് അത്ര വലിയ ബന്ധവും ഉണ്ടായിരുന്നില്ല. അതിനാൽ ദൈവം നേരിട്ടു തന്റെ വേല ചെയ്യുന്നതിന് മുനുഷ്യജന്മമെടുക്കേണ്ട ആവശ്യമുണ്ടായില്ല. ആത്മാവ് ചെയ്യുന്ന വേല അന്തർലീനവും അഗോചരവുമാണ്, അത് അങ്ങേയറ്റം ഭയപ്പെടുത്തുന്നതും മനുഷ്യന് അടുക്കാനാവാത്തതുമാണ്; രക്ഷാപ്രവൃത്തി നേരിട്ടു ചെയ്യാനോ മനുഷ്യന് നേരിട്ട് ജീവൻ നൽകാനോ ആത്മാവ് അനുയോജ്യമല്ല. ആത്മാവിന്റെ വേലയെ മനുഷ്യനുമായി അടുത്തു ബന്ധപ്പെട്ട ഒന്നാക്കി മാറ്റുക എന്ന സമീപനമാണ് മനുഷ്യന് ഏറ്റവും അനുയോജ്യം. അതായത്, ദൈവം തന്റെ വേല ചെയ്യുന്നതിന് സാമാന്യനായ ഒരു സാധാരണ വ്യക്തിയായി മാറുക എന്നതാണ് മനുഷ്യന് ഏറ്റവും അനുയോജ്യമായത്. ആത്മാവിന്റെ വേല ഏറ്റെടുക്കാൻ ദൈവം മനുഷ്യജന്മമെടുക്കേണ്ടത് ഇത് ആവശ്യമാക്കിത്തീർക്കുന്നു, മനുഷ്യനെ സംബന്ധിച്ചിടത്തോളം ദൈവം വേല ചെയ്യുന്നതിന് ഇതിൽപ്പരം അനുയോജ്യമായ മറ്റൊരു വിധമില്ല. വേലയുടെ ഈ മൂന്നു ഘട്ടങ്ങളിൽ രണ്ടു ഘട്ടം നിർവഹിക്കുന്നത് ജഡരൂപമാണ്, ഈ രണ്ടു ഘട്ടങ്ങളാണ് കാര്യനിർവഹണ വേലയുടെ മുഖ്യ ഘട്ടങ്ങൾ. രണ്ട് മനുഷ്യാവതാരങ്ങളും പരസ്പര പൂരകങ്ങളാണ്, തികച്ചും പരിപൂരകങ്ങളാണവ. ദൈവത്തിന്റെ മനുഷ്യജന്മമെടുക്കലിന്റെ ആദ്യഘട്ടം രണ്ടാം ഘട്ടത്തിന് അടിത്തറയൊരുക്കി; ദൈവത്തിന്റെ രണ്ട് അവതാരങ്ങളും ചേർന്ന് ഒന്നായിത്തീരുന്നു എന്നു പറയാം, അവ പരസ്പരം പൊരുത്തമില്ലാത്തവയല്ല. ദൈവത്തിന്റെ വേലയുടെ ഈ രണ്ടു ഘട്ടങ്ങളും ദൈവം തന്റെ മനുഷ്യാവതാരത്തിലാണ് നിർവഹിക്കുന്നത്; കാരണം, മുഴുവൻ കാര്യനിർവഹണ വേലയോടുള്ള ബന്ധത്തിൽ അവ വളരെ പ്രധാനമാണ്. ഏതാണ്ട് ഇങ്ങനെ പറയാം, ദൈവത്തിന്റെ രണ്ട് അവതാരങ്ങളുടെ വേല ഇല്ലായിരുന്നെങ്കിൽ മുഴുവൻ കാര്യനിർവഹണ വേലയും പതിയെപ്പതിയെ നിശ്ചലമാകുമായിരുന്നു, മനുഷ്യരാശിയെ രക്ഷിക്കുന്ന വേല വെറും പാഴ്‌വാക്കാകുമായിരുന്നു. ഈ വേല പ്രാധാന്യമുള്ളതാണോ അല്ലയോ എന്നത് മനുഷ്യവർഗത്തിന്റെ ആവശ്യങ്ങൾ, മനുഷ്യവർഗത്തിന്റെ ദുഷിപ്പ് എന്ന യാഥാർഥ്യം, സാത്താന്റെ അനുസരണക്കേടും വേലയ്ക്ക് അതു വരുത്തുന്ന തടസ്സങ്ങളും എത്ര രൂക്ഷമാണ് എന്നിവയെ ആശ്രയിച്ചിരിക്കുന്നു. ഒരു ജോലി ചെയ്യാൻ യോജിച്ചത് ആരാണ് എന്നു നിർണയിക്കുന്നത് ജോലിക്കാരൻ നിർവഹിക്കുന്ന ജോലിയുടെ സ്വഭാവവും ജോലിയുടെ പ്രാധാന്യവും അടിസ്ഥാനമാക്കിയാണ്. ഈ വേലയുടെ പ്രാധാന്യത്തിന്റെ കാര്യത്തിൽ, ഏതു രീതിയിലുള്ള വേലയാണ്—ദൈവത്തിന്റെ ആത്മാവ് നേരിട്ടു നിർവഹിക്കുന്ന വേലയാണോ മനുഷ്യജന്മമെടുത്ത ദൈവം ചെയ്യുന്ന വേലയാണോ അതോ മനുഷ്യനിലൂടെ ചെയ്യുന്ന വേലയാണോ—സ്വീകരിക്കേണ്ടത് എന്നു നോക്കുമ്പോൾ, ഒന്നാമതായി തള്ളിക്കളയുന്നത് മനുഷ്യനിലൂടെ ചെയ്യുന്ന വേലയാണ്; വേലയുടെ സ്വഭാവത്തെ അടിസ്ഥാനമാക്കിയാകുമ്പോൾ, ആത്മാവിന്റെ വേലയുടെ സ്വഭാവവും ജഡത്തിന്റേതും ഒത്തുനോക്കിയാൽ ഒടുവിൽ, ജഡരൂപം നിർവഹിക്കുന്ന വേലയാണ് ആത്മാവ് നേരിട്ടു ചെയ്യുന്ന വേലയെക്കാൾ മനുഷ്യനു ഗുണകരമെന്നും അത് കൂടുതൽ പ്രയോജനങ്ങൾ കൈവരുത്തുമെന്നും ഉള്ള തീരുമാനത്തിലെത്തും. വേല ആത്മാവാണോ ജഡമാണോ നിർവഹിക്കേണ്ടത് എന്നു തീരുമാനിച്ചപ്പോൾ ദൈവം ചിന്തിച്ചതാണിങ്ങനെ. വേലയുടെ ഓരോ ഘട്ടത്തിനും ഓരോ പ്രാധാന്യവും അടിസ്ഥാനവുമുണ്ട്. അവ അടിസ്ഥാനരഹിതമായ ഭാവനകളല്ല, ഏകപക്ഷീയമായി നടപ്പാക്കുന്നുമില്ല; അവയ്ക്കു പിന്നിൽ വിശേഷമായ ജ്ഞാനമുണ്ട്. ദൈവത്തിന്റെ സകല വേലയുടെയും പിന്നിലെ വസ്തുതയാണിത്. വിശേഷിച്ചും, മനുഷ്യനിടയിൽ വ്യക്തിപരമായി പ്രവർത്തിക്കാൻ മനുഷ്യജന്മമെടുത്ത ദൈവം മഹത്തായ വേല ചെയ്യുന്നതുപോലെയുള്ള കാര്യമാകുമ്പോൾ ദൈവത്തിന്റെ ആസൂത്രണം അതിൽ കൂടുതലായി ഉണ്ടാകും. അതുകൊണ്ട്, ദൈവത്തിന്റെ ജ്ഞാനവും അവന്റെ മുഴുവൻ സത്തയും അവന്റെ വേലയിലെ ഓരോ പ്രവൃത്തിയിലും ചിന്തയിലും ആശയത്തിലും പ്രതിഫലിക്കുന്നു; ഇതാണ് ദൈവത്തിന്റെ കൂടുതൽ മൂർത്തവും ചിട്ടയോടുകൂടിയതുമായ സത്ത. നിഗൂഢമായ ഈ ചിന്തകളും ആശയങ്ങളും ഭാവനയിൽ കാണാൻ മനുഷ്യനു ബുദ്ധിമുട്ടാണ്, വിശ്വസിക്കാൻ മനുഷ്യനു ബുദ്ധിമുട്ടാണ്, അതിനും പുറമെ, മനസ്സിലാക്കാനും അവനു ബുദ്ധിമുട്ടാണ്. പൊതുവായ തത്ത്വത്തിനു ചേർച്ചയിലാണ് മനുഷ്യൻ ചെയ്യുന്ന വേല നിർവഹിക്കപ്പെടുന്നത്, അത് മനുഷ്യന് അങ്ങേയറ്റം തൃപ്തികരവുമാണ്. എന്നിരുന്നാലും, ദൈവത്തിന്റെ വേലയുമായി താരതമ്യം ചെയ്യുമ്പോൾ, അതിന് വളരെ വലിയ അസമാനതയുണ്ട്. ദൈവത്തിന്റെ പ്രവൃത്തികൾ മഹത്തരവും ദൈവത്തിന്റെ വേല വിപുലമായ തോതിൽ നടക്കുന്നതും ആണെങ്കിലും അവയ്ക്കു പിന്നിൽ മനുഷ്യനു ഭാവനയിൽ കാണാനാകാത്തത്ര സൂക്ഷ്മവും കണിശവുമായ അനേകം ആസൂത്രണങ്ങളും ക്രമീകരണങ്ങളും ഉണ്ട്. അവന്റെ വേലയുടെ ഓരോ ഘട്ടവും തത്ത്വാധിഷ്ഠിതമായി നിർവഹിക്കപ്പെടുന്നു എന്നു മാത്രമല്ല, ഓരോ ഘട്ടത്തിലും മനുഷ്യഭാഷകൊണ്ട് വർണിക്കാനാവാത്ത അനേകം കാര്യങ്ങളും അടങ്ങിയിരിക്കുന്നു, ഈ കാര്യങ്ങളാകട്ടെ, മനുഷ്യന് അദൃശ്യമാണ്. അത് ആത്മാവിന്റെ വേലയായിരുന്നാലും മനുഷ്യജന്മമെടുത്ത ദൈവത്തിന്റെ വേലയായിരുന്നാലും അവയിൽ ഓരോന്നിലും അവന്റെ വേലയുടെ ആസൂത്രണങ്ങൾ ഉൾപ്പെട്ടിട്ടുണ്ട്. അവൻ അടിസ്ഥാനരഹിതമായി വേല ചെയ്യുന്നില്ല, അപ്രധാനമായ വേലയും അവൻ ചെയ്യുന്നില്ല. ആത്മാവ് നേരിട്ട് പ്രവർത്തിക്കുമ്പോൾ അത് അവന്റെ ലക്ഷ്യങ്ങൾക്കു ചേർച്ചയിലാണ്; വേല ചെയ്യാനായി അവൻ മനുഷ്യനാകുമ്പോൾ (അതായത്, അവൻ തന്റെ ബാഹ്യാവരണത്തിൽ രൂപമാറ്റം വരുത്തുമ്പോൾ) എല്ലാറ്റിനുമുപരി അത് അവന്റെ ഉദ്ദേശ്യത്തിനു ചേർച്ചയിലാണ്. അല്ലെങ്കിൽപ്പിന്നെ എന്തിനാണ് അവൻ മടികൂടാതെ തന്റെ സ്വത്വം മാറ്റുന്നത്? പിന്നെ എന്തിനാണ് അവൻ നിന്ദ്യനായി കണക്കാക്കപ്പെടാനും ഉപദ്രവിക്കപ്പെടാനും മടിക്കാത്ത ഒരു വ്യക്തിയാകുന്നത്?

വേലയുടെ കാര്യം പറയുകയാണെങ്കിൽ, ജഡരൂപത്തിൽ അവൻ ചെയ്യുന്ന വേലയ്ക്കാണ് ഏറ്റവും പ്രാധാന്യമുള്ളത്, ആത്യന്തികമായി വേലയ്ക്ക് പരിസമാപ്തികുറിക്കുന്നത് മനുഷ്യജന്മമെടുത്ത ദൈവമാണ്, പരിശുദ്ധാത്മാവല്ല. ദൈവം ഏതോ അവിചാരിതമായ സമയത്ത് ഭൂമിയിലേക്കു വരുകയും മനുഷ്യനു പ്രത്യക്ഷനാകുകയും ചെയ്യുമെന്നും മുഴുവൻ മനുഷ്യരാശിയെയും അവൻ വ്യക്തിപരമായി വിധിക്കുകയും ഒന്നൊഴിയാതെ സകലരെയും ഒന്നൊന്നായി പരീക്ഷിക്കുകയും ചെയ്യുമെന്നും ആണ് ചിലർ വിശ്വസിക്കുന്നത്. ഇപ്രകാരം ചിന്തിക്കുന്നവർക്ക് മനുഷ്യാവതാരം ചെയ്യുന്ന ഈ ഘട്ടത്തിലെ വേലയെക്കുറിച്ച് അറിയില്ല. മനുഷ്യരെ ഓരോരുത്തരെയായി ദൈവം വിധിക്കുന്നില്ല, അവൻ മനുഷ്യരെ ഓരോരുത്തരെയായി പരീക്ഷിക്കുന്നുമില്ല; അങ്ങനെ ചെയ്യുന്നത് ന്യായവിധിയുടെ വേലയായിരിക്കില്ല. സകല മനുഷ്യരുടെയും ദുഷിപ്പ് ഒരുപോലെയല്ലേ? സകല മനുഷ്യരുടെയും സത്ത ഒരുപോലെയല്ലേ? ന്യായംവിധിക്കപ്പെടേണ്ടത് മനുഷ്യരാശിയുടെ ദുഷിച്ച സത്ത, അതായത്, സാത്താനാൽ ദുഷിപ്പിക്കപ്പെട്ട മനുഷ്യസത്തയും മനുഷ്യന്റെ സകല പാപങ്ങളുമാണ്. മനുഷ്യന്റെ നിസ്സാരവും അപ്രധാനവുമായ പിശകുകളെ ദൈവം ന്യായംവിധിക്കുന്നില്ല. ന്യായവിധിയുടെ വേല പ്രാതിനിധ്യപരമാണ്, ഏതെങ്കിലും ഒരു പ്രത്യേക വ്യക്തിക്കു വേണ്ടി അത് നിർവഹിക്കപ്പെടുന്നില്ല. പകരം, മുഴുവൻ മനുഷ്യരാശിയുടെയും ന്യായവിധിയെ പ്രതിനിധീകരിക്കുന്നതിനായി ഒരു കൂട്ടം ആളുകളെ ന്യായംവിധിക്കുന്ന വേലയാണത്. ഒരു കൂട്ടം ആളുകളിൽ വ്യക്തിപരമായി തന്റെ വേല നിർവഹിക്കുന്നതിലൂടെ, മനുഷ്യജന്മമെടുത്ത ദൈവം മുഴുവൻ മനുഷ്യരാശിയുടെയും വേലയെ പ്രതിനിധീകരിക്കുന്നതിന് തന്റെ വേലയെ ഉപയോഗിക്കുന്നു; അതിനുശേഷം അത് ക്രമേണ വ്യാപിക്കുന്നതാണ്. ന്യായവിധിയുടെ വേലയും ഇങ്ങനെയാണ്. ദൈവം ഒരു പ്രത്യേക തരം വ്യക്തിയെയോ ഒരു പ്രത്യേക കൂട്ടത്തെയോ വിധിക്കുന്നില്ല; പകരം, മുഴുവൻ മനുഷ്യവർഗത്തിന്റെയും അനീതിയെയാണ് അവൻ വിധിക്കുന്നത്—ഉദാഹരണത്തിന്, ദൈവത്തോടുള്ള മനുഷ്യന്റെ എതിർപ്പ്, അല്ലെങ്കിൽ അവനോടുള്ള മനുഷ്യന്റെ അനാദരവ്, അല്ലെങ്കിൽ ദൈവത്തിന്റെ വേലയിൽ മനുഷ്യന്റെ തടസ്സം സൃഷ്ടിക്കൽ എന്നിവയെ. ദൈവത്തോടുള്ള മനുഷ്യന്റെ എതിർപ്പിന്റെ സത്തയെയാണ് ന്യായംവിധിക്കുന്നത്; ഈ വേലയാകട്ടെ, അന്ത്യനാളുകളിലെ ജയിച്ചടക്കൽ വേലയാണ്. മനുഷ്യൻ സാക്ഷ്യം വഹിച്ച, മനുഷ്യജന്മമെടുത്ത ദൈവത്തിന്റെ വേലയും വചനവും ആണ് പോയകാലങ്ങളിൽ മനുഷ്യൻ വിഭാവന ചെയ്തിരുന്ന വെണ്മയുള്ള വലിയ സിംഹാസനത്തിനു മുമ്പാകെ നടക്കുന്ന അന്ത്യനാളുകളിലെ ന്യായവിധിയുടെ വേല. ശരിക്കും, മനുഷ്യജന്മമെടുത്ത ദൈവം ഇപ്പോൾ ചെയ്യുന്ന വേലയാണ് വെണ്മയുള്ള വലിയ സിംഹാസനത്തിനു മുമ്പാകെയുള്ള ന്യായവിധി. മനുഷ്യജന്മമെടുത്ത ഇന്നത്തെ ദൈവമാണ് അന്ത്യനാളുകളിൽ മുഴുവൻ മനുഷ്യരാശിയെയും വിധിക്കുന്ന ദൈവം. ഈ ജഡരൂപവും അവന്റെ വേലയും അവന്റെ വചനവും അവന്റെ മുഴുവൻ പ്രകൃതവും ചേർന്നതാണ് അവന്റെ ആകെത്തുക. അവന്റെ വേലയുടെ വ്യാപ്തി പരിമിതമാണെങ്കിലും അത് മുഴുവൻ പ്രപഞ്ചത്തെയും നേരിട്ട് ഉൾക്കൊള്ളുന്നില്ലെങ്കിലും ന്യായവിധിയുടെ വേലയുടെ സത്ത മുഴുവൻ മനുഷ്യരാശിയുടെയും നേരിട്ടുള്ള ന്യായവിധിയാണ്—ചൈനയിലെ തിരഞ്ഞെടുക്കപ്പെട്ട ജനത്തെപ്രതി മാത്രമല്ല, ഒരു ചെറിയ കൂട്ടം ആളുകളെപ്രതിയുമല്ല. ജഡരൂപത്തിൽ ദൈവം പ്രവർത്തിക്കുന്ന സമയത്ത് മുഴു പ്രപഞ്ചത്തെയും ഉൾക്കൊള്ളിച്ചുകൊണ്ട് വ്യാപകമായിട്ടല്ല ഈ വേല ചെയ്യുന്നതെങ്കിലും അത് മുഴുവൻ പ്രപഞ്ചത്തിന്റെയും വേലയെ പ്രതിനിധാനം ചെയ്യുന്നു; തന്റെ ജഡത്തിന്റെ വേലയുടെ പരിധിയിൽപ്പെട്ട വേല അവൻ അവസാനിപ്പിച്ചു കഴിഞ്ഞാൽ, ഉടനടി അവൻ ഈ വേല മുഴുവൻ പ്രപഞ്ചത്തിലേക്കും വ്യാപിപ്പിക്കും; യേശുവിന്റെ ഉയിർത്തെഴുന്നേല്പിനും സ്വർഗാരോഹണത്തിനും ശേഷം അവന്റെ സുവിശേഷം പ്രപഞ്ചമാകെ വ്യാപിച്ചതുപോലെയാണത്. ആത്മാവിന്റെ വേലയാണെങ്കിലും ജഡത്തിന്റെ വേലയാണെങ്കിലും ഇത് പരിമിതമായ ഒരു വ്യാപ്തിയിൽ നിർവഹിക്കപ്പെടുന്ന വേലയാണ്, എന്നാൽ, മുഴുവൻ പ്രപഞ്ചത്തിന്റെയും വേലയെ ഇതു പ്രതിനിധീകരിക്കുന്നു. അന്ത്യനാളുകളിൽ, തന്റെ അവതാര സ്വത്വത്തിൽ പ്രത്യക്ഷനായിക്കൊണ്ട് ദൈവം തന്റെ വേല നിർവഹിക്കുന്നു; കൂടാതെ, ജഡരൂപത്തിലുള്ള ദൈവമാണ് വെണ്മയുള്ള വലിയ സിംഹാസനത്തിനു മുമ്പാകെ മനുഷ്യനെ ന്യായംവിധിക്കുന്ന ദൈവം. അവൻ ആത്മാവോ ജഡമോ ആയിക്കൊള്ളട്ടെ, ന്യായവിധിയുടെ വേല ചെയ്യുന്നതാരാണോ അവനാണ് അന്ത്യനാളുകളിൽ മനുഷ്യവർഗത്തെ ന്യായംവിധിക്കുന്ന ദൈവം. അവന്റെ വേലയെ ആധാരമാക്കിയാണ് ഇത് നിർവചിക്കപ്പെടുന്നത്, അല്ലാതെ, അവന്റെ ബാഹ്യരൂപമോ മറ്റു ചില ഘടകങ്ങളോ അനുസരിച്ചല്ല ഇത് നിർവചിക്കപ്പെടുന്നത്. ഈ വാക്കുകളെക്കുറിച്ച് മനുഷ്യൻ ധാരണകൾ വെച്ചുപുലർത്തുന്നുണ്ടെങ്കിലും മനുഷ്യാവതാരമെടുത്ത ദൈവം ന്യായംവിധിക്കുകയും സകല മനുഷ്യരെയും ജയിച്ചടക്കുകയും ചെയ്യുന്നു എന്ന വസ്തുത ആർക്കും നിഷേധിക്കാനാവില്ല. മനുഷ്യൻ അതിനെക്കുറിച്ച് ചിന്തിക്കുന്നത് എന്തുമാകട്ടെ, വസ്തുതകൾ എന്തായാലും വസ്തുതകളാണ്. “വേല ചെയ്യുന്നത് ദൈവമാണ്, പക്ഷേ, ഈ ജഡം ദൈവമല്ല” എന്ന് ആർക്കും പറയാനാവില്ല. അത് അസംബന്ധമാണ്, കാരണം, ഈ വേല ചെയ്യാൻ ജഡരൂപത്തിലെ ദൈവത്തിനല്ലാതെ ആർക്കും കഴിയില്ല. ഈ വേല ഇതിനകം പൂർത്തിയായതിനാൽ, ഈ വേലയെത്തുടർന്ന് മനുഷ്യനെ ന്യായംവിധിക്കുന്ന ദൈവത്തിന്റെ വേല രണ്ടാമതൊരു വട്ടം പ്രത്യക്ഷമാകേണ്ടതില്ല; രണ്ടാം വട്ടം മനുഷ്യജന്മമെടുത്ത ദൈവം മുഴുവൻ കാര്യനിർവഹണത്തിന്റെ വേലയും ഇതിനകം പൂർത്തിയാക്കിയിരിക്കുന്നു, ഇനി, ദൈവത്തിന്റെ വേലയുടെ നാലാമതൊരു ഘട്ടമില്ല. ജഡരൂപത്തിലുള്ളവനും ദുഷിപ്പിക്കപ്പെട്ടവനുമായ മനുഷ്യനെയാണ് വിധിക്കുന്നത് എന്നതിനാലും സാത്താന്റെ ആത്മാവിനെയല്ല നേരിട്ട് വിധിക്കുന്നത് എന്നതിനാലും ന്യായവിധിയുടെ വേല ആത്മീയ മണ്ഡലത്തിലല്ല പകരം മനുഷ്യനിടയിലാണ് നടക്കുന്നത്. മനുഷ്യജഡത്തിന്റെ ദുഷിപ്പിനെ വിധിക്കുന്ന വേല ചെയ്യാൻ ജഡശരീരമെടുത്ത ദൈവത്തെക്കാൾ അനുയോജ്യനും യോഗ്യനുമായ മറ്റാരുമില്ല. ദൈവത്തിന്റെ ആത്മാവ് നേരിട്ട് ന്യായവിധി നടത്തിയിരുന്നെങ്കിൽ, അത് സകലതും ഉൾക്കൊള്ളുന്ന ഒന്നായിരിക്കുമായിരുന്നില്ല. കൂടാതെ, അത്തരം വേല അംഗീകരിക്കാൻ മനുഷ്യനു ബുദ്ധിമുട്ടാകുമായിരുന്നു, കാരണം, മനുഷ്യനു മുഖാമുഖമായി വരാൻ ആത്മാവിനു കഴിയില്ല. ഇതുകൊണ്ടുതന്നെ, ഫലങ്ങൾ ഉടനടി ഉണ്ടാകുമായിരുന്നില്ല. മാത്രമല്ല, ദൈവത്തിന്റെ പ്രകോപിപ്പിക്കാനാവാത്ത പ്രകൃതം കൂടുതൽ വ്യക്തമായി ദർശിക്കാൻ മനുഷ്യന് അത്രപോലും കഴിയുമായിരുന്നില്ല. ജഡരൂപത്തിലുള്ള ദൈവം മനുഷ്യന്റെ ദുഷിപ്പിനെ ന്യായംവിധിച്ചെങ്കിൽ മാത്രമേ സാത്താനെ പൂർണമായി പരാജയപ്പെടുത്താനാകൂ. മനുഷ്യനെപ്പോലെയുള്ളവനും സാമാന്യ മനുഷ്യത്വമുള്ളവനും ആയതിനാൽ, ജഡരൂപം ധരിച്ച ദൈവത്തിന് മനുഷ്യന്റെ അനീതിയെ നേരിട്ട് ന്യായംവിധിക്കാനാകും; ഇത് അവന്റെ സഹജമായ പരിശുദ്ധിയുടെ അടയാളമാണ്, അവന്റെ അസാധാരണത്വത്തിന്റെയും. മനുഷ്യനെ ന്യായംവിധിക്കാൻ യോഗ്യനായിരിക്കുന്നതും അതിനുള്ള സ്ഥാനത്തായിരിക്കുന്നതും ദൈവം മാത്രമാണ്. കാരണം, അവനിൽ സത്യവും നീതിയുമുണ്ട്. അതുകൊണ്ട് മനുഷ്യനെ ന്യായംവിധിക്കാൻ അവനു സാധിക്കും. സത്യവും നീതിയുമില്ലാത്തവർ മറ്റുള്ളവരെ വിധിക്കാൻ യോഗ്യരല്ല. ഈ വേല നിർവഹിക്കുന്നത് ദൈവത്തിന്റെ ആത്മാവാണെങ്കിൽ, അത് സാത്താനു മേലുള്ള വിജയത്തെ അർഥമാക്കില്ല. ആത്മാവ് സഹജമായി മർത്ത്യരെക്കാൾ ഉയർന്നതാണ്, ദൈവാത്മാവ് സഹജമായി പരിശുദ്ധമാണ്, ജഡത്തെ ജയിച്ചടക്കിയതാണ്. ആത്മാവ് നേരിട്ട് ഈ വേല ചെയ്തിരുന്നെങ്കിൽ അവന് മനുഷ്യന്റെ സകല അനുസരണക്കേടും ന്യായംവിധിക്കാനും മനുഷ്യന്റെ സകല അനീതിയും വെളിപ്പെടുത്താനും കഴിയുമായിരുന്നില്ല. ദൈവത്തെ സംബന്ധിച്ച മനുഷ്യന്റെ സങ്കൽപ്പങ്ങളെ അധികരിച്ചും കൂടിയാണ് ന്യായവിധിയുടെ വേല നിർവഹിക്കുന്നത് എന്നതിനാലും ആത്മാവിനെക്കുറിച്ച് മനുഷ്യന് ഒരിക്കലും ഒരു സങ്കൽപ്പവും ഉണ്ടായിരുന്നില്ല എന്നതിനാലും, മനുഷ്യന്റെ അനീതി മെച്ചമായി വെളിപ്പെടുത്താൻ ആത്മാവിനു കഴിയില്ല, അത്തരം അനീതി പൂർണമായി വെളിപ്പെടുത്താൻ അത്രപോലും കഴിയില്ല. മനുഷ്യജന്മമെടുത്ത ദൈവം അവനെ അറിയാത്ത സകലരുടെയും ശത്രുവാണ്. മനുഷ്യന്റെ സങ്കൽപ്പങ്ങളെയും അവനോടുള്ള എതിർപ്പിനെയും ന്യായംവിധിക്കുന്നതിലൂടെ അവൻ മനുഷ്യവർഗത്തിന്റെ സകല അനുസരണക്കേടും വെളിപ്പെടുത്തുന്നു. ജഡത്തിലെ അവന്റെ വേലയുടെ ഫലങ്ങൾ ആത്മാവിന്റെ വേലയുടേതിനെക്കാൾ സ്പഷ്ടമാണ്. അതുകൊണ്ടുതന്നെ, സകല മനുഷ്യരുടെയും ന്യായവിധി ആത്മാവ് നേരിട്ടു നിർവഹിക്കുന്നില്ല, പകരം അത് മനുഷ്യജന്മമെടുത്ത ദൈവത്തിന്റെ വേലയാണ്. ജഡരൂപത്തിലുള്ള ദൈവത്തെ മനുഷ്യനു കാണാനും തൊട്ടുനോക്കാനും കഴിയും, കൂടാതെ, ജഡരൂപത്തിലുള്ള ദൈവത്തിന് മനുഷ്യനെ പൂർണമായി ജയിച്ചടക്കാനാകും. ജഡരൂപത്തിലുള്ള ദൈവവുമായുള്ള ബന്ധത്തിൽ മനുഷ്യൻ എതിർത്തുനിൽക്കലിനു പകരം അനുസരണത്തിലേക്കും ഉപദ്രവിക്കുന്നതിനു പകരം അംഗീകരിക്കുന്നതിലേക്കും സങ്കൽപ്പങ്ങൾക്കു പകരം അറിവിലേക്കും തിരസ്കാരത്തിനു പകരം സ്നേഹത്തിലേക്കും പുരോഗമിച്ചു—മനുഷ്യജന്മമെടുത്ത ദൈവത്തിന്റെ വേലയുടെ ഫലങ്ങളാണിവ. അവന്റെ ന്യായവിധി സ്വീകരിക്കുന്നതിലൂടെ മാത്രമേ മനുഷ്യൻ രക്ഷിക്കപ്പെടുകയുള്ളൂ, അവന്റെ വായിലെ വാക്കുകളിലൂടെ മാത്രമേ ക്രമേണ മനുഷ്യൻ അവനെ അറിയുകയുള്ളൂ, അവനെ എതിർക്കുന്ന വേളയിൽ മനുഷ്യനെ അവൻ ജയിച്ചടക്കും, അവന്റെ ശാസനം സ്വീകരിക്കുമ്പോൾ മനുഷ്യൻ അവനിൽനിന്ന് ജീവന്റെ കരുതൽ സ്വീകരിക്കാനിടയാകും. ഈ വേലയെല്ലാം ജഡരൂപത്തിലുള്ള ദൈവത്തിന്റെ വേലയാണ്, ആത്മാവെന്ന സ്വത്വത്തിൽ നിന്നുകൊണ്ട് ദൈവം ചെയ്യുന്ന വേലയല്ല. മനുഷ്യജന്മമെടുത്ത ദൈവം നിർവഹിക്കുന്ന വേലയാണ് സർവശ്രേഷ്ഠവും അതിഗഹനവുമായ വേല; കൂടാതെ, ദൈവത്തിന്റെ വേലയുടെ മൂന്നു ഘട്ടങ്ങളിൽ നിർണായകമായ ഭാഗം രണ്ടു ഘട്ടങ്ങളിലെ മനുഷ്യാവതാരത്തിന്റെ വേലയാണ്. മനുഷ്യന്റെ അങ്ങേയറ്റത്തെ ദുഷിപ്പ് മനുഷ്യജന്മമെടുത്ത ദൈവത്തിന്റെ വേലയ്ക്ക് വലിയ ഒരു തടസ്സമാണ്. വിശേഷിച്ചും, അന്ത്യനാളുകളിലെ ആളുകളിൽ ചെയ്യുന്ന വേല അങ്ങേയറ്റം ദുഷ്കരമാണ്, പരിസ്ഥിതി പ്രതികൂലമാണ്, സകല തരം വ്യക്തികളുടെയും കഴിവാകട്ടെ തീർത്തും മോശവും. എങ്കിലും, ഈ വേലയുടെ അവസാനത്തിൽ, ഒരു പിഴവും കൂടാതെ അത് ഉചിതമായ ഫലം കൈവരിക്കുകതന്നെ ചെയ്യും; ഇതാണ് ജഡത്തിന്റെ വേലയുടെ ഫലം, ഈ ഫലമാകട്ടെ, ആത്മാവിന്റെ വേലയുടേതിനെക്കാൾ ബോധ്യംവരുത്തുന്നതാണ്. ദൈവത്തിന്റെ വേലയുടെ മൂന്നു ഘട്ടങ്ങൾ ജഡത്തിൽ പര്യവസാനിക്കും, മനുഷ്യജന്മമെടുത്ത ദൈവമാണ് അവ പര്യവസാനിപ്പിക്കേണ്ടത്. അതീവ പ്രാധാന്യമുള്ളതും തികച്ചും നിർണായകവുമായ വേല ജഡത്തിലാണ് നിർവഹിക്കുന്നത്, മനുഷ്യന്റെ രക്ഷ ജഡരൂപത്തിലുള്ള ദൈവം നേരിട്ടു നിർവഹിക്കേണ്ടതുണ്ട്. ജഡരൂപത്തിലുള്ള ദൈവം മനുഷ്യനുമായി ബന്ധമില്ലാത്തവനാണെന്ന് മനുഷ്യവർഗത്തിനാകെ തോന്നുന്നെങ്കിലും, വാസ്തവത്തിൽ ഈ ജഡരൂപം, മനുഷ്യരാശിയുടെ മുഴുവൻ ഭാഗധേയവും നിലനിൽപ്പുമായി ബന്ധപ്പെട്ടിരിക്കുന്നു.

ദൈവത്തിന്റെ വേലയുടെ ഓരോ ഘട്ടവും സകല മനുഷ്യവർഗത്തെയും പ്രതിയാണ് നടപ്പാക്കപ്പെടുന്നത്, മനുഷ്യവർഗത്തെയാകെ ഉദ്ദേശിച്ചുള്ളതാണവ. അത് ജഡത്തിലുള്ള അവന്റെ വേലയാണെങ്കിലും അത് അപ്പോഴും സകല മനുഷ്യരാശിയെയും ഉദ്ദേശിച്ചുള്ളതാണ്; അവൻ സകല മനുഷ്യരുടെയും ദൈവമാണ്, സൃഷ്ടിക്കപ്പെട്ടതും സൃഷ്ടിക്കപ്പെടാത്തതുമായ സകലത്തിന്റെയും ദൈവമാണവൻ. ജഡത്തിലെ അവന്റെ വേല പരിമിതമായ വ്യാപ്തിയിൽ ചെയ്യുന്നതാണെങ്കിലും, അവന്റെ വേലയുടെ ലക്ഷ്യവസ്തു പരിമിതമാണെങ്കിലും തന്റെ വേല നിർവഹിക്കാൻ ഓരോ തവണ മനുഷ്യജന്മമെടുക്കുമ്പോഴും തന്റെ വേലയ്ക്കായി അവൻ അങ്ങേയറ്റം പ്രാതിനിധ്യപരമായ ഒരു ലക്ഷ്യവസ്തു തിരഞ്ഞെടുക്കുന്നു; വേല നിർവഹിക്കുന്നതിനായി അവൻ ലളിതവും ശ്രദ്ധേയരല്ലാത്തതുമായ ഒരു കൂട്ടം ആളുകളെ തിരഞ്ഞെടുക്കുന്നില്ല, പകരം ജഡത്തിൽ അവൻ ചെയ്യുന്ന വേലയുടെ പ്രതിനിധികളാകാൻ പ്രാപ്തിയുള്ള ഒരു കൂട്ടം ആളുകളെ അവന്റെ വേലയുടെ ലക്ഷ്യവസ്തുവായി തിരഞ്ഞെടുക്കുന്നു. ജഡത്തിലെ അവന്റെ വേലയുടെ വ്യാപ്തി പരിമിതമായതിനാലാണ് ഈ കൂട്ടത്തെ തിരഞ്ഞെടുത്തത്; അവന്റെ ജഡാവതാരത്തിനായി പ്രത്യേകമായി സജ്ജമാക്കുകയും ജഡത്തിലെ അവന്റെ വേലയ്ക്കായി വിശേഷാൽ തിരഞ്ഞെടുക്കുകയും ചെയ്തതാണിവരെ. തന്റെ വേലയ്ക്കായി ദൈവം ലക്ഷ്യവസ്തു തിരഞ്ഞെടുക്കുന്നത് അടിസ്ഥാനരഹിതമായല്ല, മറിച്ച് തത്ത്വാധിഷ്ഠിതമായാണ് അത് ചെയ്യുന്നത്: വേലയുടെ ലക്ഷ്യവസ്തു, ജഡശരീരം ധരിച്ച ദൈവത്തിന്റെ വേലയ്ക്കു ഗുണംചെയ്യുന്നതും മനുഷ്യവർഗത്തെ മുഴുവൻ പ്രതിനിധീകരിക്കാൻ കെൽപ്പുള്ളതും ആയിരിക്കണം. ഉദാഹരണത്തിന്, യേശുവിൽനിന്നുള്ള വ്യക്തിപരമായ വീണ്ടെടുപ്പു സ്വീകരിക്കുന്നതിൽ മനുഷ്യവർഗത്തെ മുഴുവൻ പ്രതിനിധീകരിക്കാൻ യെഹൂദന്മാർക്കു കഴിഞ്ഞു, മനുഷ്യജന്മമെടുത്ത ദൈവത്തിന്റെ വ്യക്തിപരമായ ജയിച്ചടക്കലിനു വിധേയരാകുന്നതിൽ മനുഷ്യവർഗത്തെ മുഴുവൻ പ്രതിനിധീകരിക്കാൻ ചൈനക്കാർക്കു കഴിയുന്നു. മുഴുവൻ മനുഷ്യവർഗത്തെയും യെഹൂദന്മാർ പ്രതിനിധീകരിച്ചതിന് ഒരു അടിസ്ഥാനമുണ്ടായിരുന്നു, ദൈവത്തിന്റെ വ്യക്തിപരമായ ജയിച്ചടക്കലിനു വിധേയരാകുന്നതിൽ ചൈനയിലെ ജനങ്ങൾ മനുഷ്യവർഗത്തെ മുഴുവൻ പ്രതിനിധീകരിക്കുന്നതിനും ഒരു അടിസ്ഥാനമുണ്ട്. യെഹൂദന്മാർക്കിടയിൽ നടന്ന വീണ്ടെടുപ്പിന്റെ വേലയെക്കാൾ വീണ്ടെടുപ്പിന്റെ പ്രാധാന്യം വെളിവാക്കുന്ന മറ്റൊന്നില്ല; ചൈനക്കാർക്കിടയിൽ നടക്കുന്ന ജയിച്ചടക്കൽ വേലയെക്കാൾ, ജയിച്ചടക്കൽ വേലയുടെ സമഗ്രതയും വിജയവും വെളിവാക്കുന്ന മറ്റൊന്നില്ല. മനുഷ്യജന്മമെടുത്ത ദൈവത്തിന്റെ വേലയും വചനവും ഒരു ചെറിയ കൂട്ടം ആളുകളെ മാത്രം ലക്ഷ്യംവച്ചുള്ളതാണെന്നു തോന്നിപ്പിച്ചേക്കാമെങ്കിലും വാസ്തവത്തിൽ ഈ ചെറിയ കൂട്ടത്തിനിടയിൽ അവൻ ചെയ്യുന്ന വേല സമസ്ത പ്രപഞ്ചത്തിന്റെയും വേലയാണ്, അവന്റെ വചനമോ മുഴുവൻ മനുഷ്യരാശിയെയും ഉദ്ദേശിച്ചുള്ളതും. ജഡത്തിലെ അവന്റെ വേല പൂർത്തിയായിക്കഴിയുമ്പോൾ, അവന്റെ അനുഗാമികൾ അവൻ അവർക്കിടയിൽ ചെയ്ത വേല വ്യാപിപ്പിക്കാൻ തുടങ്ങും. ജഡരൂപത്തിലെ അവന്റെ വേലയുടെ ഏറ്റവും വലിയ ഗുണം എന്താണെന്നുവച്ചാൽ, കൃത്യമായ വചനങ്ങളും ഉദ്ബോധനങ്ങളും മനുഷ്യവർഗത്തിനായുള്ള അവന്റെ പ്രത്യേക ഹിതവും അവന് തന്നെ അനുഗമിക്കുന്നവരെ അറിയിക്കാനും അങ്ങനെ പിന്നീട് അവന്റെ അനുഗാമികൾക്ക് കൂടുതൽ കൃത്യമായും കൂടുതൽ പ്രത്യക്ഷമായും ജഡത്തിലെ അവന്റെ സകല വേലയും മുഴുവൻ മനുഷ്യരാശിയെയും സംബന്ധിച്ച അവന്റെ ഹിതവും ഈ മാർഗം സ്വീകരിക്കുന്നവരിലേക്കു കൈമാറാനും കഴിയും എന്നതാണ്. ജഡശരീരം ധരിച്ച ദൈവത്തിന്റെ മനുഷ്യവർഗത്തിനിടയിലെ വേല മാത്രമേ, ദൈവം മനുഷ്യനോടൊപ്പം ആയിരിക്കുകയും മനുഷ്യർക്കൊപ്പം ജീവിക്കുകയും ചെയ്യുക എന്ന വസ്തുത യഥാർഥത്തിൽ നിറവേറ്റുന്നുള്ളൂ. ഈ വേല മാത്രമേ, ദൈവത്തിന്റെ മുഖം ദർശിക്കാനും ദൈവത്തിന്റെ വേലയ്ക്കു സാക്ഷ്യം വഹിക്കാനും ദൈവത്തിന്റെ വ്യക്തിപരമായ വചനം ശ്രവിക്കാനുമുള്ള മനുഷ്യന്റെ ആഗ്രഹം സഫലമാക്കുന്നുള്ളൂ. യഹോവയുടെ പുറം മാത്രം മനുഷ്യനു പ്രത്യക്ഷമായ യുഗത്തിന് മനുഷ്യജന്മമെടുത്ത ദൈവം വിരാമമിടുന്നു, കൂടാതെ, ഒരു അവ്യക്ത ദൈവത്തിലുള്ള മനുഷ്യവർഗത്തിന്റെ വിശ്വാസത്തിന്റെ യുഗവും അവൻ പര്യവസാനിപ്പിക്കുന്നു. വിശേഷിച്ചും, അവസാനം മനുഷ്യജന്മമെടുത്ത ദൈവത്തിന്റെ വേല സകല മനുഷ്യവർഗത്തെയും കൂടുതൽ യഥാർഥവും കൂടുതൽ പ്രായോഗികവും കൂടുതൽ മനോഹരവുമായ ഒരു യുഗത്തിലേക്കു നയിക്കുന്നു. അവൻ ന്യായപ്രമാണത്തിന്റെയും പ്രബോധനത്തിന്റെയും യുഗം അവസാനിപ്പിക്കുക മാത്രമല്ല, അതിലും പ്രധാനമായി, യഥാർഥവും സാധാരണവുമായ, നീതിമാനും പരിശുദ്ധനുമായ, കാര്യനിർവഹണ പദ്ധതിയുടെ വേല വെളിപ്പെടുത്തുന്ന, മനുഷ്യവർഗത്തിന്റെ നിഗൂഢതകളും ലക്ഷ്യസ്ഥാനവും പ്രകടമാക്കുന്ന, മനുഷ്യരാശിയെ സൃഷ്ടിക്കുകയും കാര്യനിർവഹണ വേല അവസാനിപ്പിക്കുകയും ചെയ്യുന്ന, ആയിരക്കണക്കിനു വർഷങ്ങളായി മറഞ്ഞിരുന്ന ഒരു ദൈവത്തെ മനുഷ്യവർഗത്തിനു വെളിപ്പെടുത്തുന്നു. അവ്യക്തതയുടെ യുഗത്തിന് അവൻ പൂർണമായി അന്ത്യം കുറിക്കുന്നു, മനുഷ്യരാശി മുഴുവൻ ദൈവത്തിന്റെ മുഖം അന്വേഷിക്കാൻ ആഗ്രഹിക്കുകയും അതിൽ പരാജയപ്പെടുകയും ചെയ്ത യുഗം അവൻ അവസാനിപ്പിക്കുന്നു, മനുഷ്യരാശി മുഴുവൻ സാത്താനെ സേവിച്ച യുഗത്തിന് അവൻ ഒടുക്കം വരുത്തുന്നു, മനുഷ്യരാശിയെ മുഴുവൻ തികച്ചും പുതിയൊരു കാലഘട്ടത്തിലേക്ക് അവൻ വഴിനയിക്കുന്നു. ദൈവത്തിന്റെ ആത്മാവിനു പകരം ദൈവം ജഡരൂപത്തിൽ ചെയ്യുന്ന വേലയുടെ ഫലമാണിത്. ദൈവം തന്റെ ജഡരൂപത്തിൽ പ്രവർത്തിക്കുമ്പോൾ, അവനെ അനുഗമിക്കുന്നവർ മേലാൽ, അസ്തിത്വത്തിലുണ്ടെന്നു കരുതുകയും എന്നാൽ അസ്തിത്വത്തിലില്ലാതിരിക്കുകയും ചെയ്യുന്ന കാര്യങ്ങൾ അന്വേഷിക്കുകയോ അവയ്ക്കായി തപ്പിത്തടയുകയോ ചെയ്യില്ല, കൂടാതെ, അവ്യക്തനായ ദൈവത്തിന്റെ ഹിതം ഊഹിക്കുന്നതും അവർ നിർത്തുന്നു. ദൈവം ജഡത്തിലെ തന്റെ വേല വ്യാപിപ്പിക്കുമ്പോൾ, അവനെ അനുഗമിക്കുന്നവർ അവൻ ജഡത്തിൽ ചെയ്തിരിക്കുന്ന വേല എല്ലാ മതങ്ങളിലേക്കും മതവിഭാഗങ്ങളിലേക്കും വ്യാപിപ്പിക്കും, കൂടാതെ, അവന്റെ എല്ലാ വചനങ്ങളും സകല മനുഷ്യവർഗത്തിന്റെയും കാതുകളിലെത്തിക്കും. അവന്റെ സുവിശേഷം സ്വീകരിക്കുന്നവർ കേൾക്കുന്നതെല്ലാം അവന്റെ വേലയെ സംബന്ധിക്കുന്ന വസ്തുതകളായിരിക്കും; മനുഷ്യൻ നേരിട്ടു കാണുകയും കേൾക്കുകയും ചെയ്ത കാര്യങ്ങളാണവ, അവ വസ്തുതകളാണ്, കേട്ടുകേൾവിയല്ല. അവൻ വേല വ്യാപിപ്പിക്കുന്നതിനുള്ള തെളിവാണ് ഈ വസ്തുതകൾ, കൂടാതെ, തന്റെ വേല വ്യാപിപ്പിക്കുന്നതിന് അവൻ ഉപയോഗിക്കുന്ന ഉപകരണങ്ങളുമാണവ. വസ്തുതകളുടെ അഭാവത്തിൽ, അവന്റെ സുവിശേഷം സകല രാജ്യങ്ങളിലേക്കും എല്ലാ സ്ഥലങ്ങളിലേക്കും വ്യാപിക്കില്ല; വസ്തുതകളില്ലാതെ, മനുഷ്യന്റെ ഭാവനകൾ കൊണ്ടുമാത്രം അവന് പ്രപഞ്ചത്തെ മുഴുവൻ ജയിച്ചടക്കുന്ന വേല ഒരിക്കലും ചെയ്യാൻ കഴിയില്ല. മനുഷ്യന് തൊട്ടറിയാൻ കഴിയാത്തതും അദൃശ്യവുമാണ് ആത്മാവ്; കൂടാതെ, മനുഷ്യനു വേണ്ടിയുള്ള ദൈവത്തിന്റെ വേലയുടെ കൂടുതലായ എന്തെങ്കിലും തെളിവോ വസ്തുതകളോ അവശേഷിപ്പിക്കാനുള്ള കഴിവ് ആത്മാവിന്റെ വേലയ്ക്കില്ല. മനുഷ്യൻ ഒരിക്കലും ദൈവത്തിന്റെ യഥാർഥ മുഖം കാണില്ല, അസ്തിത്വത്തിലില്ലാത്ത ഒരു അവ്യക്ത ദൈവത്തിൽ അവൻ എപ്പോഴും വിശ്വസിക്കും. മനുഷ്യൻ ഒരിക്കലും ദൈവത്തിന്റെ മുഖം കാണില്ല, ദൈവം വ്യക്തിപരമായി സംസാരിക്കുന്ന വാക്കുകൾ മനുഷ്യൻ കേൾക്കുകയുമില്ല. മനുഷ്യഭാവനകൾ നിരർഥകമാണ്, അവയ്ക്ക് ദൈവത്തിന്റെ യഥാർഥ മുഖത്തെ മാറ്റിസ്ഥാപിക്കാനാകില്ല; ദൈവത്തിന്റെ സഹജമായ പ്രകൃതവും സാക്ഷാലുള്ള ദൈവത്തിന്റെ വേലയും മനുഷ്യന് മറ്റൊരാളുടേതുമായി വച്ചുമാറാനാവില്ല. മനുഷ്യർക്കിടയിൽ വ്യക്തിപരമായി വേല ചെയ്യുന്ന മനുഷ്യജന്മമെടുത്ത ദൈവത്തിനു മാത്രമേ സ്വർഗത്തിലെ അദൃശ്യ ദൈവത്തെയും അവന്റെ വേലയെയും ഭൂമിയിലേക്കു കൊണ്ടുവരാൻ കഴിയൂ. ദൈവത്തിന് മനുഷ്യനു മുന്നിൽ പ്രത്യക്ഷനാകാൻ ഇതാണ് അത്യുത്തമമായ മാർഗം, ഇതിലൂടെ മനുഷ്യൻ ദൈവത്തെ കാണുകയും ദൈവത്തിന്റെ യഥാർഥ മുഖം തിരിച്ചറിയുകയും ചെയ്യുന്നു; മനുഷ്യജന്മമെടുക്കാത്ത ഒരു ദൈവത്തിന് ഇതു കൈവരിക്കുക സാധ്യമല്ല. ഈ ഘട്ടം വരെ തന്റെ വേല നിർവഹിച്ചതിനാൽ, ദൈവത്തിന്റെ പ്രവൃത്തി ഇതിനകം തന്നെ മികച്ച ഫലം കൈവരിച്ചിട്ടുണ്ട്, മാത്രമല്ല അത് പൂർണ വിജയവുമാണ്. ജഡത്തിൽ ദൈവം വ്യക്തിപരമായി ചെയ്ത വേല അവന്റെ മുഴുവൻ കാര്യനിർവഹണത്തിന്റെയും തൊണ്ണൂറു ശതമാനം വേല ഇതിനകം പൂർത്തിയാക്കിയിരിക്കുന്നു. ഈ ജഡം അവന്റെ എല്ലാ വേലയ്ക്കും നല്ലൊരു തുടക്കവും അവന്റെ എല്ലാ വേലയുടെയും ഒരു സംക്ഷിപ്തരൂപവും നൽകിയിട്ടുണ്ട്, കൂടാതെ അവന്റെ എല്ലാ വേലയും പ്രചരിപ്പിക്കുകയും ഈ എല്ലാ വേലയുടെയും സമഗ്രമായൊരു അവസാനവട്ട പൂർണമാക്കൽ നടത്തുകയും ചെയ്തു. ഭാവിയിൽ, ദൈവത്തിന്റെ വേലയുടെ നാലാം ഘട്ടം നടപ്പാക്കാനായി മറ്റൊരു മനുഷ്യജന്മമെടുത്ത ദൈവം ഉണ്ടാവില്ല, ദൈവത്തിന്റെ മൂന്നാം അവതാരത്തിന്റെ അത്ഭുതപ്രവൃത്തികൾ ഒരിക്കലും ഉണ്ടാവില്ല.

ജഡത്തിൽ ദൈവം ചെയ്യുന്ന വേലയുടെ ഓരോ ഘട്ടവും, മുഴുവൻ യുഗത്തിലെയും അവന്റെ വേലയെ പ്രതിനിധാനം ചെയ്യുന്നു, മനുഷ്യൻ ചെയ്യുന്ന വേലയുടെ കാര്യത്തിലെന്നപോലെ അത് കേവലം ഒരു പ്രത്യേക കാലഘട്ടത്തെ പ്രതിനിധാനം ചെയ്യുന്നില്ല. അതുകൊണ്ട്, അവന്റെ ഒടുവിലത്തെ അവതാരത്തിന്റെ വേലയുടെ അന്ത്യം, അവന്റെ വേല പൂർണമായി അവസാനിച്ചുവെന്ന് അർഥമാക്കുന്നില്ല. കാരണം, ജഡത്തിൽ അവൻ ചെയ്യുന്ന വേല മുഴുവൻ യുഗത്തെയും പ്രതിനിധാനം ചെയ്യുന്നു, അത് അവൻ ജഡത്തിൽ വേല ചെയ്യുന്ന കാലഘട്ടത്തെ മാത്രമല്ല പ്രതിനിധാനം ചെയ്യുന്നത്. എന്നുവച്ചാൽ, ജഡരൂപത്തിലായിരിക്കുന്ന സമയത്ത് മുഴുവൻ യുഗത്തിലെയും തന്റെ വേല അവൻ പൂർത്തീകരിക്കുന്നു, തുടർന്ന് അത് എല്ലാ സ്ഥലങ്ങളിലേക്കും വ്യാപിക്കുന്നു. മനുഷ്യജന്മമെടുത്ത ദൈവം തന്റെ ശുശ്രൂഷ പൂർത്തിയാക്കിയ ശേഷം തന്റെ ഭാവി പ്രവർത്തനം തന്നെ അനുഗമിക്കുന്നവരെ ഏൽപ്പിക്കും. ഇപ്രകാരം, മുഴുവൻ യുഗത്തിലെയും അവന്റെ വേല ഇടമുറിയാതെ നിർവഹിക്കപ്പെടും. അവതാരത്തിന്റെ മുഴുവൻ യുഗത്തിലെയും വേല പ്രപഞ്ചമാകെ വ്യാപിച്ചു കഴിഞ്ഞാൽ മാത്രമേ അത് പൂർണമായതായി കണക്കാക്കൂ. മനുഷ്യജന്മമെടുത്ത ദൈവത്തിന്റെ വേല ഒരു നവയുഗത്തിന് തുടക്കം കുറിക്കുന്നു, അവനാൽ ഉപയോഗിക്കപ്പെടുന്നവരാണ് അവന്റെ വേല തുടർന്നുകൊണ്ടുപോകുന്നത്. മനുഷ്യൻ നിർവഹിക്കുന്ന വേലയത്രയും ജഡരൂപത്തിലുള്ള ദൈവത്തിന്റെ ശുശ്രൂഷയ്ക്കുള്ളിൽ പെടുന്നതാണ്, അതിന് ഈ പരിധിക്കപ്പുറം പോകാനുള്ള കഴിവില്ല. മനുഷ്യജന്മമെടുത്ത ദൈവം തന്റെ വേല നിർവഹിക്കാൻ വന്നിരുന്നില്ലെങ്കിൽ, മനുഷ്യന് പഴയ യുഗം അവസാനിപ്പിക്കാൻ കഴിയുമായിരുന്നില്ല, ഒരു നവയുഗത്തെ ആനയിക്കാനും കഴിയുമായിരുന്നില്ല. മനുഷ്യൻ ചെയ്യുന്ന വേല കേവലം മനുഷ്യനെന്ന നിലയിൽ അവനു ചെയ്യാൻ കഴിയുന്ന അവന്റെ കടമയുടെ പരിധിക്കുള്ളിൽ വരുന്നതാണ്, അത് ദൈവത്തിന്റെ വേലയെ പ്രതിനിധീകരിക്കുന്നില്ല. അവതരിച്ച ദൈവത്തിനു മാത്രമേ വന്ന് താൻ ചെയ്യേണ്ട വേല പൂർത്തീകരിക്കാനാകൂ, അവനല്ലാതെ മറ്റാർക്കും അവനുവേണ്ടി ഈ വേല ചെയ്യാനാകില്ല. തീർച്ചയായും, ഞാൻ സംസാരിക്കുന്നത് അവതാരത്തിന്റെ വേലയെക്കുറിച്ചാണ്. അവതരിച്ച ഈ ദൈവം ആദ്യം, മനുഷ്യന്റെ സങ്കൽപ്പങ്ങളിൽ ഒതുങ്ങാത്ത വേലയുടെ ഒരു ചുവട് വയ്ക്കുന്നു, അതിനു ശേഷം, മനുഷ്യന്റെ സങ്കൽപ്പങ്ങളിൽ ഒതുങ്ങാത്ത കൂടുതൽ വേല ചെയ്യുന്നു. മനുഷ്യനെ ജയിച്ചടക്കുകയാണ് ഈ വേലയുടെ ലക്ഷ്യം. ഒരു വശത്ത്, ദൈവത്തിന്റെ അവതാരംതന്നെ മനുഷ്യന്റെ സങ്കൽപ്പങ്ങളുമായി പൊരുത്തപ്പെടുന്നില്ല, അതും പോരാഞ്ഞ്, മനുഷ്യന്റെ സങ്കൽപ്പങ്ങളുമായി പൊരുത്തപ്പെടാത്ത ഒരുപാട് കാര്യങ്ങൾ അവൻ ചെയ്യുന്നു, അതിനാൽ മനുഷ്യൻ അവനെക്കുറിച്ച് കൂടുതൽ വിമർശനാത്മക വീക്ഷണങ്ങൾ രൂപപ്പെടുത്തുന്നു. തന്നെക്കുറിച്ച് നൂറായിരം ധാരണകൾ വച്ചുപുലർത്തുന്ന ആളുകൾക്കിടയിൽ അവൻ തന്റെ ജയിച്ചടക്കൽ വേല നടത്തുന്നു. അവർ അവനോട് എങ്ങനെ പെരുമാറിയാലും അവന്റെ ശുശ്രൂഷ പൂർത്തീകരിച്ചു കഴിയുന്നതോടെ സകല ആളുകളും അവന്റെ ആധിപത്യത്തിനു കീഴ്പെട്ടിരിക്കും. ഈ വേലയുടെ വസ്തുത ചൈനക്കാർക്കിടയിൽ പ്രതിഫലിച്ചു കാണുന്നുവെന്നു മാത്രമല്ല, മുഴുമാനവരാശിയെയും എങ്ങനെ ജയിച്ചടക്കും എന്നതിന്റെ വർണനകൂടിയാണത്. ഈ ആളുകളിൽ കൈവരിക്കുന്ന ഫലങ്ങൾ മുഴുവൻ മനുഷ്യരാശിയുടെയും മേൽ കൈവരിക്കാനിരിക്കുന്ന ഫലത്തിന്റെ ഒരു മുന്നോടിയാണ്. ഈ ആളുകളിൽ കൈവരിക്കുന്ന ഫലങ്ങളെക്കാൾ വളരെ അധികമായിരിക്കും അവൻ ഭാവിയിൽ ചെയ്യുന്ന വേലയുടെ ഫലങ്ങൾ. ദൈവം ജഡത്തിൽ ചെയ്യുന്ന വേലയിൽ വലിയ കൊട്ടിഘോഷിക്കലുകളൊന്നുമില്ല, എന്നാൽ അത് അവ്യക്തതയിൽ മുങ്ങിപ്പോകുന്നുമില്ല. ഒന്നും ഒന്നും രണ്ടാണെന്നതുപോലെ, വസ്തുതാപരവും പരമാർഥവുമായ വേലയാണിത്. ഇത് ആരിൽനിന്നും മറഞ്ഞിരിക്കുന്നില്ല, അത് ആരെയും വഞ്ചിക്കുന്നുമില്ല. ആളുകൾ കാണുന്നത് യഥാർഥവും കൃത്രിമമല്ലാത്തതുമായ കാര്യങ്ങളാണ്, മനുഷ്യൻ നേടുന്നതോ, യഥാർഥ സത്യവും അറിവും. വേല അവസാനിക്കുമ്പോഴേക്കും മനുഷ്യന് അവനെക്കുറിച്ച് ഒരു പുതിയ തിരിച്ചറിവ് ലഭിച്ചിരിക്കും, വാസ്തവമായി പിന്തുടരുന്നവർക്ക് പിന്നെ അവനെക്കുറിച്ച് സങ്കൽപ്പങ്ങളൊന്നും ഉണ്ടായിരിക്കില്ല. ഇത് കേവലം ചൈനക്കാരുടെ മേലുള്ള അവന്റെ വേലയുടെ ഫലമല്ല, മറിച്ച്, മുഴുവൻ മനുഷ്യരാശിയെയും ജയിച്ചടക്കുന്ന അവന്റെ വേലയുടെ ഫലത്തെയും ഇത് പ്രതിനിധീകരിക്കുന്നു; കാരണം, മുഴുവൻ മനുഷ്യരാശിയെയും ജയിച്ചടക്കുന്ന വേലയ്ക്ക് ഈ ജഡത്തെക്കാളും ഈ ജഡത്തിന്റെ വേലയെക്കാളും ഈ ജഡവുമായി ബന്ധപ്പെട്ട സകലതിനെക്കാളും ഉപകാരപ്രദമായ മറ്റൊന്നില്ല. അവ അവന്റെ ഇന്നത്തെ വേലയ്ക്ക് ഉപകാരപ്രദമാണ്, ഭാവിയിലെ അവന്റെ വേലയ്ക്കും ഗുണകരമാണ്. ഈ ജഡം മനുഷ്യവർഗത്തെ മുഴുവൻ ജയിച്ചടക്കും, മനുഷ്യവർഗത്തെ മുഴുവൻ വീണ്ടെടുക്കുകയും ചെയ്യും. ദൈവത്തെ കാണാനും ദൈവത്തെ അനുസരിക്കാനും ദൈവത്തെ അറിയാനും മനുഷ്യരാശിയെ മുഴുവൻ ഇടയാക്കുന്ന ഇതിലും മികച്ചൊരു വേലയില്ല. മനുഷ്യൻ ചെയ്യുന്ന വേല പരിമിതമായ ഒരു സാധ്യതയെ മാത്രമേ പ്രതിനിധീകരിക്കുന്നുള്ളൂ, ദൈവം തന്റെ വേല ചെയ്യുമ്പോഴാകട്ടെ, അവൻ ഏതെങ്കിലും ഒരു വ്യക്തിയോടു മാത്രമായി സംസാരിക്കില്ല, പകരം, സകല മനുഷ്യവർഗത്തോടും തന്റെ വചനങ്ങൾ സ്വീകരിക്കുന്നവരോടും സംസാരിക്കുന്നു. അന്ത്യം എന്ന് അവൻ പ്രഖ്യാപിക്കുന്നത് സകല മനുഷ്യരുടെയും അന്ത്യമാണ്, കേവലം ഏതെങ്കിലും ഒരു വ്യക്തിയുടെ അന്ത്യമല്ല. അവൻ ആരോടും പ്രത്യേക പ്രതിപത്തി കാണിക്കുകയോ ആരെയും ബലിയാടാക്കുകയോ ചെയ്യുന്നില്ല. കൂടാതെ, സകല മാനവജാതിക്കും വേണ്ടി അവൻ പ്രവർത്തിക്കുകയും അവരോട് സംസാരിക്കുകയും ചെയ്യുന്നു. അതുകൊണ്ട്, മനുഷ്യജന്മമെടുത്ത ഈ ദൈവം മനുഷ്യവർഗത്തെ മുഴുവൻ ഇതിനോടകം തരം തിരിക്കുകയും മനുഷ്യവർഗത്തെ മുഴുവൻ ഇതിനോടകം ന്യായംവിധിക്കുകയും മുഴുവൻ മനുഷ്യവർഗത്തിനും അനുയോജ്യമായ ലക്ഷ്യസ്ഥാനം ഒരുക്കുകയും ചെയ്തിരിക്കുന്നു. ദൈവം ചൈനയിൽ മാത്രമേ തന്റെ വേല നിർവഹിക്കുന്നുള്ളുവെങ്കിലും വാസ്തവത്തിൽ, അവൻ ഇതിനോടകം മുഴുവൻ പ്രപഞ്ചത്തിന്റെയും വേല തീരുമാനിച്ചുറപ്പിച്ചിരിക്കുകയാണ്. പടിപടിയായി തന്റെ മൊഴികൾ അരുളുന്നതിനും ക്രമീകരണങ്ങൾ ചെയ്യുന്നതിനും തന്റെ വേല മനുഷ്യരാശിയിലേക്കു മുഴുവൻ വ്യാപിച്ചുകഴിയുന്നതുവരെ കാത്തിരിക്കാൻ അവനു സാധ്യമല്ല. അതു വളരെ താമസിച്ചുപോകില്ലേ? ഇപ്പോൾ, ഭാവിയിലെ വേല മുൻകൂറായി നിറവേറ്റാൻ അവൻ പൂർണമായി പര്യാപ്തനാണ്. കാരണം, വേല നിർവഹിക്കുന്നത് ജഡരൂപം ധരിച്ച ദൈവമാണ്; പരിമിതമായ ഒരു പരിധിയിൽ നിന്നുകൊണ്ട് അവൻ പരിധിയില്ലാത്ത വേല ചെയ്യുന്നു, പിന്നീടവൻ മനുഷ്യൻ നിർവഹിക്കേണ്ടതായ കടമ മനുഷ്യൻ ചെയ്യാനിടയാക്കും; ഇതാണ് അവന്റെ പ്രവർത്തന തത്ത്വം. നിശ്ചിത സമയത്തേക്കു മാത്രമേ അവന് മനുഷ്യനോടൊപ്പം ജീവിക്കാനാകൂ, യുഗത്തിന്റെ മുഴുവൻ വേലയും പര്യവസാനിക്കുന്നതു വരെ മനുഷ്യനോടൊപ്പം തുടരാൻ അവനു കഴിയില്ല. അവൻ ദൈവമായതിനാലാണ്, അവൻ തന്റെ ഭാവി പ്രവർത്തനങ്ങളെക്കുറിച്ച് മുൻകൂട്ടി പ്രവചിക്കുന്നത്. പിന്നീട് അവൻ മാനവരാശിയെ മുഴുവൻ തന്റെ വചനങ്ങളാൽ തരം തിരിക്കുകയും അവന്റെ വചനങ്ങളുടെ അടിസ്ഥാനത്തിൽ മാനവരാശി അവന്റെ പടിപടിയായ വേലയിലേക്കു പ്രവേശിക്കുകയും ചെയ്യും. ആർക്കും ഒഴിഞ്ഞുമാറാനാവില്ല, എല്ലാവരും ഇതിനു ചേർച്ചയിൽ പ്രവർത്തിക്കുകതന്നെ വേണം. അതുകൊണ്ട്, ഭാവിയിൽ യുഗത്തെ നയിക്കുന്നത് അവന്റെ വചനങ്ങളായിരിക്കും, ആത്മാവായിരിക്കില്ല.

ജഡരൂപം ധരിച്ച ദൈവത്തിന്റെ വേല ജഡത്തിൽത്തന്നെ നിർവഹിക്കേണ്ടതുണ്ട്. അത് ദൈവാത്മാവ് നേരിട്ടു നിർവഹിച്ചിരുന്നെങ്കിൽ യാതൊരു ഫലവും കൈവരിക്കുമായിരുന്നില്ല. അത് ആത്മാവ് നിർവഹിച്ചിരുന്നെങ്കിൽത്തന്നെ ആ വേലയ്ക്ക് അത്ര വലിയ പ്രാധാന്യം കാണുമായിരുന്നില്ല, ആത്യന്തികമായി, ബോധ്യംവരുത്തുന്നതും ആകുമായിരുന്നില്ല. സ്രഷ്ടാവിന്റെ വേലയ്ക്ക് പ്രാധാന്യമുണ്ടോയെന്നും അത് എന്തിനെയാണ് പ്രതിനിധാനം ചെയ്യുന്നതെന്നും അത് എന്തിനുവേണ്ടിയാണ് ചെയ്യുന്നതെന്നും ദൈവത്തിന്റെ വേല അധികാരത്താലും ജ്ഞാനത്താലും പൂർണമാണോയെന്നും അതിന് അങ്ങേയറ്റം മൂല്യവും പ്രാധാന്യവും ഉണ്ടോയെന്നും അറിയാൻ സകല സൃഷ്ടികളും കൊതിക്കുന്നു. അവൻ ചെയ്യുന്ന വേല മനുഷ്യരാശിയുടെ മുഴുവൻ രക്ഷയ്ക്കും സാത്താനെ പരാജയപ്പെടുത്തുന്നതിനും സകലതിനുമിടയിൽ തനിക്കുതന്നെ സാക്ഷ്യം വഹിക്കുന്നതിനും വേണ്ടിയുള്ളതാണ്. അതിനാൽ, അവൻ ചെയ്യുന്ന വേല വളരെ പ്രാധാന്യമുള്ളതായിരിക്കണം. മനുഷ്യന്റെ ജഡശരീരം സാത്താനാൽ ദുഷിപ്പിക്കപ്പെട്ടിരിക്കുകയാണ്, അത് തികച്ചും അന്ധമാക്കപ്പെട്ടതും ആഴത്തിൽ ഹാനിവരുത്തപ്പെട്ടതുമാണ്. ദൈവം എന്തുകൊണ്ടാണ് വ്യക്തിപരമായി ജഡത്തിൽ പ്രവർത്തിക്കുന്നത് എന്നതിന്റെ ഏറ്റവും അടിസ്ഥാനപരമായ കാരണം, അവൻ രക്ഷിക്കാൻ ലക്ഷ്യമിട്ടിരിക്കുന്നത് ജഡശരീരമുള്ള മനുഷ്യനെയാണ് എന്നതാണ്, ദൈവത്തിന്റെ വേലയെ തടസ്സപ്പെടുത്താൻ സാത്താനും മനുഷ്യന്റെ ജഡശരീരത്തെ ഉപയോഗിക്കുന്നു എന്നതും കാരണമാണ്. സാത്താനുമായുള്ള യുദ്ധം യഥാർഥത്തിൽ മനുഷ്യനെ ജയിച്ചടക്കുന്ന വേലയാണ്, അതേസമയം ദൈവം രക്ഷിക്കാൻ ലക്ഷ്യമിട്ടിരിക്കുന്നതും മനുഷ്യനെയാണ്. അതുകൊണ്ടുതന്നെ, മനുഷ്യജന്മമെടുത്ത ദൈവത്തിന്റെ വേല അനിവാര്യമാണ്. സാത്താൻ മനുഷ്യന്റെ ജഡത്തെ ദുഷിപ്പിച്ചു, മനുഷ്യനോ, സാത്താന്റെ മൂർത്തരൂപവും ദൈവം പരാജയപ്പെടുത്തേണ്ട വസ്തുവുമായിമാറി. അതുകൊണ്ടാണ് സാത്താനുമായി യുദ്ധം ചെയ്യുകയും മനുഷ്യരെ രക്ഷിക്കുകയും ചെയ്യുന്ന വേല ഭൂമിയിൽ നടക്കുന്നത്, സാത്താനുമായി യുദ്ധം ചെയ്യുന്നതിന് ദൈവം മനുഷ്യനായി വരുകയും വേണം. തികച്ചും വാസ്തവികമായ വേലയാണിത്. ദൈവം ജഡത്തിൽ പ്രവർത്തിക്കുമ്പോൾ യഥാർഥത്തിൽ അവൻ ജഡത്തിൽ സാത്താനുമായി അങ്കംവെട്ടുകയാണ്. അവൻ ജഡത്തിൽ വേല നിർവഹിക്കുമ്പോൾ അവൻ ആത്മീയ മണ്ഡലത്തിൽ തന്റെ വേല ചെയ്യുകയാണ്, ഒപ്പം, ആത്മീയ മണ്ഡലത്തിലെ തന്റെ മുഴുവൻ വേലയും ഭൂമിയിൽ യാഥാർഥ്യമാക്കുകയാണ്. ജയിച്ചടക്കുന്നത് മനുഷ്യനെയാണ്, അവനോട് അനുസരണക്കേടു കാട്ടുന്ന മനുഷ്യനെ; പരാജയപ്പെടുത്തുന്നത് സാത്താന്റെ മൂർത്തരൂപത്തെയാണ് (തീർച്ചയായും, ഇതും മനുഷ്യൻതന്നെ), അവനുമായി ശത്രുതയിലായിരിക്കുന്നവരെ; ആത്യന്തികമായി രക്ഷിക്കുന്നതും മനുഷ്യനെയാണ്. അതുകൊണ്ട് ദൈവം ഒരു സൃഷ്ടിയുടെ ബാഹ്യാവരണമുള്ള മനുഷ്യരൂപം വരിക്കേണ്ടത് കൂടുതൽ അനിവാര്യമാണ്; അപ്പോൾ അവന് സാത്താനുമായി യഥാർഥ യുദ്ധത്തിൽ ഏർപ്പെടാനും തന്നോട് അനുസരണക്കേടു കാണിക്കുന്നവനും തന്റെ അതേ ബാഹ്യാവരണം ഉള്ളവനുമായ മനുഷ്യനെ ജയിച്ചടക്കാനും തന്റെ അതേ ബാഹ്യാവരണം ഉള്ളവനും സാത്താനാൽ ഹാനിവരുത്തപ്പെട്ടവനുമായ മനുഷ്യനെ രക്ഷിക്കാനും അവനു കഴിയും. അവന്റെ ശത്രു മനുഷ്യനാണ്, ജയിച്ചടക്കാൻ അവൻ ലക്ഷ്യമിട്ടിരിക്കുന്ന വസ്തു മനുഷ്യനാണ്, രക്ഷിക്കാൻ അവൻ ലക്ഷ്യമിട്ടിരിക്കുന്നതും തന്റെ സൃഷ്ടിയായ മനുഷ്യനെയാണ്. അതുകൊണ്ട് അവൻ മനുഷ്യനായിത്തീരേണ്ടത് അത്യാവശ്യമാണ്, അതിലൂടെ അവന്റെ വേല കൂടുതൽ എളുപ്പമായിത്തീരുന്നു. സാത്താനെ അടിയറ പറയിക്കാനും മനുഷ്യരാശിയെ ജയിച്ചടക്കാനും അതിലുപരി, മനുഷ്യരാശിയെ രക്ഷിക്കാനും അവനു കഴിയുന്നു. ഈ ജഡം സാമാന്യവും യഥാർഥവുമാണെങ്കിലും അവൻ ഒരു സാധാരണ ജഡമല്ല: മനുഷ്യൻ മാത്രമായ ജഡമല്ല അവൻ, പകരം, മനുഷ്യത്വവും ദിവ്യത്വവും ചേർന്ന ജഡമാണ്. അവനും മനുഷ്യനും തമ്മിലുള്ള അന്തരമാണത്, ദൈവത്തിന്റെ വ്യക്തിത്വത്തിന്റെ അടയാളവുമാണത്. ഇത്തരമൊരു ജഡത്തിനേ അവൻ ഉദ്ദേശിക്കുന്ന വേല ചെയ്യാനും ജഡരൂപം ധരിച്ച ദൈവത്തിന്റെ ശുശ്രൂഷ നിർവഹിക്കാനും മനുഷ്യനിടയിൽ പൂർണമായി തന്റെ വേല പൂർത്തീകരിക്കാനും കഴിയൂ. അത് അങ്ങനെ അല്ലായിരുന്നെങ്കിൽ, മനുഷ്യർക്കിടയിലെ അവന്റെ വേല എല്ലായ്പ്പോഴും അർഥശൂന്യവും പിഴവുപറ്റിയതും ആയിരിക്കുമായിരുന്നു. ദൈവത്തിന് സാത്താന്റെ ആത്മാവിനോട് യുദ്ധം ചെയ്യാനും വിജശ്രീലാളിതനാകാനും കഴിയുമെങ്കിലും ദുഷിച്ച മനുഷ്യന്റെ പഴയ പ്രകൃതം ഒരിക്കലും മാറ്റിയെടുക്കാൻ കഴിയില്ല; കൂടാതെ, ദൈവത്തോട് അനുസരണക്കേടു കാണിക്കുകയും അവനെ എതിർക്കുകയും ചെയ്യുന്നവർക്ക് ഒരിക്കലും അവന്റെ ആധിപത്യത്തിനു വിധേയരാകാൻ കഴിയില്ല, അതായത്, അവന് ഒരിക്കലും മനുഷ്യരാശിയെ കീഴടക്കാൻ കഴിയില്ല, മനുഷ്യരാശിയെ മുഴുവൻ നേടാനും ഒരിക്കലും കഴിയില്ല. ഭൂമിയിലെ അവന്റെ വേല നടപ്പാക്കാൻ കഴിയുന്നില്ലെങ്കിൽ, അവന്റെ കാര്യനിർവഹണം പൂർത്തീകരിക്കാൻ കഴിയില്ലെന്നു മാത്രമല്ല, മനുഷ്യരാശിക്കു മുഴുവൻ വിശ്രമത്തിലേക്കു പ്രവേശിക്കാനും കഴിയില്ല. ദൈവത്തിന് തന്റെ സകല സൃഷ്ടികൾക്കുമൊപ്പം വിശ്രമത്തിലേക്കു പ്രവേശിക്കാൻ കഴിയുന്നില്ലെങ്കിൽ, അത്തരം കാര്യനിർവഹണ വേല ഒരിക്കലും ഫലപ്രദമാകില്ല, തദ്ഫലമായി, ദൈവത്തിന്റെ മഹത്ത്വം ഇല്ലാതാകും. അവന്റെ ജഡത്തിന് അധികാരമേതുമില്ലെങ്കിലും അവൻ ചെയ്യുന്ന വേല ഫലം കൈവരിക്കുകതന്നെ ചെയ്തിരിക്കും. ഇത് അവന്റെ വേലയുടെ അനിവാര്യമായ ദിശയാണ്. അവന്റെ ജഡത്തിന് അധികാരം ഉണ്ടെങ്കിലും ഇല്ലെങ്കിലും, സാക്ഷാൽ ദൈവത്തിന്റെ വേല ചെയ്യാൻ അവനു കഴിയുന്നിടത്തോളം അവൻ ദൈവംതന്നെയാണ്. ഈ ജഡം എത്ര സാമാന്യവും സാധാരണവും ആയിക്കൊള്ളട്ടെ, താൻ ചെയ്യേണ്ടതായ വേല ചെയ്യാൻ അവനു കഴിയും; കാരണം, ഈ ജഡം ദൈവമാണ്, വെറുമൊരു മനുഷ്യനല്ല. മനുഷ്യനു സാധ്യമല്ലാത്ത വേല ചെയ്യാൻ ഈ ജഡത്തിനു കഴിയുന്നതിനു കാരണം അവന്റെ ആന്തരിക സത്ത ഏതെങ്കിലും മനുഷ്യന്റേതുപോലെയല്ല എന്നതാണ്; അവന് മനുഷ്യനെ രക്ഷിക്കാനാകുന്നതിനു കാരണം അവന്റെ വ്യക്തിത്വം ഏതൊരു മനുഷ്യന്റേതിൽനിന്നും വ്യത്യസ്തമാണ് എന്നതാണ്. ഈ ജഡം മനുഷ്യരാശിയെ സംബന്ധിച്ചിടത്തോളം അത്യധികം പ്രാധാന്യമുള്ളതാണ്; ഇതിനു കാരണം, അവൻ മനുഷ്യനും അതിലധികം ദൈവവുമാണ് എന്നതും, ജഡശരീരമുള്ള ഒരു സാധാരണ മനുഷ്യനും ചെയ്യാനാകാത്ത വേല ചെയ്യാൻ അവനു സാധിക്കും എന്നതും തന്നോടൊപ്പം ഭൂമിയിൽ ജീവിക്കുന്ന ദുഷിച്ച മനുഷ്യനെ രക്ഷിക്കാൻ അവനു കഴിയും എന്നതുമാണ്. കാഴ്ചയ്ക്കു മനുഷ്യനെപ്പോലെയാണെങ്കിലും ശ്രേഷ്ഠനായ മറ്റേതൊരു വ്യക്തിയെക്കാളും മനുഷ്യരാശിയെ സംബന്ധിച്ചിടത്തോളം പ്രാധാന്യമുള്ളവനാണ് മനുഷ്യജന്മമെടുത്ത ദൈവം; കാരണം, ദൈവാത്മാവിനു ചെയ്യാനാകാത്ത വേല ചെയ്യാൻ അവനാകും, സാക്ഷാൽ ദൈവത്തിനു സാക്ഷ്യം വഹിക്കാൻ ദൈവാത്മാവിനെക്കാൾ പ്രാപ്തനായതും മനുഷ്യനെ പൂർണമായി വീണ്ടെടുക്കാൻ ദൈവാത്മാവിനെക്കാൾ പ്രാപ്തനായതും അവനാണ്. തദ്ഫലമായി, ഈ ജഡം സാമാന്യവും സാധാരണവും ആണെങ്കിലും മനുഷ്യരാശിക്കായി അവൻ നൽകുന്ന സംഭാവനയും മനുഷ്യരാശിയുടെ നിലനില്പുമായി ബന്ധപ്പെട്ട് അവനുള്ള പ്രാധാന്യവും അവനെ അത്യധികം വിലപ്പെട്ടവനാക്കിമാറ്റുന്നു, ഈ ജഡത്തിന്റെ യഥാർഥ മൂല്യവും പ്രാധാന്യവും ഒരു മനുഷ്യനും അളന്നു തിട്ടപ്പെടുത്താവുന്നതല്ല. ഈ ജഡത്തിന് നേരിട്ട് സാത്താനെ നശിപ്പിക്കാനാവില്ലെങ്കിലും, അവന് തന്റെ വേലയിലൂടെ മാനവജാതിയെ ജയിച്ചടക്കാനും സാത്താനെ പരാജയപ്പെടുത്താനും സാത്താനെ പൂർണമായും തന്റെ ആധിപത്യത്തിനു കീഴിലാക്കാനും കഴിയും. ദൈവം മനുഷ്യജന്മമെടുത്തതിനാലാണ് അവന് സാത്താനെ പരാജയപ്പെടുത്താനും മനുഷ്യരാശിയെ രക്ഷിക്കാനും കഴിയുന്നത്. അവൻ നേരിട്ട് സാത്താനെ നശിപ്പിക്കുന്നില്ല, പകരം, സാത്താനാൽ ദുഷിപ്പിക്കപ്പെട്ട മനുഷ്യനെ ജയിച്ചടക്കുന്ന വേല ചെയ്യാനാണ് അവൻ മനുഷ്യജന്മമെടുക്കുന്നത്. ഇപ്രകാരം, തന്റെ സൃഷ്ടികൾക്കിടയിൽ തനിക്കുതന്നെ സാക്ഷ്യം വഹിക്കാൻ അവൻ കൂടുതൽ പ്രാപ്തനാണ്, ദുഷിച്ച മനുഷ്യനെ രക്ഷിക്കാനും അവൻ ഏറെ പ്രാപ്തനാണ്. മനുഷ്യജന്മമെടുത്ത ദൈവം സാത്താനെ പരാജയപ്പെടുത്തുന്നത് ദൈവത്തിന്റെ ആത്മാവ് സാത്താനെ നേരിട്ടു നശിപ്പിക്കുന്നതിനെക്കാൾ മികച്ച സാക്ഷ്യമാണ് നൽകുന്നത്, ഏറെ ബോധ്യംവരുത്തുന്നതുമാണത്. സ്രഷ്ടാവിനെ അറിയുന്നതിനു മനുഷ്യനെ സഹായിക്കാൻ ജഡരൂപം സ്വീകരിച്ച ദൈവത്തിന് ഏറെ നന്നായി കഴിയും, തന്റെ സൃഷ്ടികൾക്കിടയിൽ കൂടുതൽ മെച്ചമായി തനിക്കുതന്നെ സാക്ഷ്യം വഹിക്കാനും അവനു കഴിയും.


ദൈവം വസിക്കുന്ന ജഡത്തിന്റെ സാരം

ദൈവം തന്റെ ആദ്യ മനുഷ്യജന്മത്തിൽ മുപ്പത്തിമൂന്നര വർഷം ഭൂമിയിൽ ജീവിച്ചു, ആ വർഷങ്ങളിൽ മൂന്നര വർഷം മാത്രമാണ് അവൻ തന്റെ ശുശ്രൂഷ നിർവഹിച്ചത്. അവൻ വേല ചെയ്ത വേളയിലും വേല ആരംഭിക്കുന്നതിനു മുമ്പും, അവന് ഒരു സാമാന്യ മനുഷ്യത്വം ഉണ്ടായിരുന്നു; മുപ്പത്തിമൂന്നരവർഷം അവൻ തന്റെ സാമാന്യ മനുഷ്യത്വത്തിൽ വസിച്ചു. അവസാനത്തെ മൂന്നര വർഷത്തിലുടനീളം, താൻ മനുഷ്യജന്മമെടുത്ത ദൈവമാണെന്ന് അവൻ വെളിപ്പെടുത്തി. അവൻ ശുശ്രൂഷ നിർവഹിക്കാൻ തുടങ്ങുന്നതിനു മുമ്പ്, സാധാരണമായ സാമാന്യ മനുഷ്യത്വത്തിൽ തന്റെ ദൈവത്വത്തിന്റെ അടയാളങ്ങളൊന്നും കാണിക്കാതെ അവൻ പ്രത്യക്ഷപ്പെട്ടു. അവൻ ഔപചാരികമായി ശുശ്രൂഷ നിർവഹിക്കാൻ തുടങ്ങിയതിനു ശേഷം മാത്രമാണ് തന്റെ ദൈവത്വം പ്രകടമാക്കിയത്. ആദ്യത്തെ ഇരുപത്തിയൊമ്പത് വർഷത്തെ അവന്റെ ജീവിതവും വേലയും അവൻ ഒരു യഥാർഥ മനുഷ്യനാണെന്നും മനുഷ്യപുത്രനാണെന്നും ജഡിക ശരീരമാണെന്നും തെളിയിച്ചു, കാരണം അവന്റെ ശുശ്രൂഷ ശരിക്കും ആരംഭിച്ചത് ഇരുപത്തിയൊമ്പതാം വയസ്സിനു ശേഷം മാത്രമാണ്. “മനുഷ്യനായി ജനിക്കൽ” എന്നത് ജഡത്തിൽ ദൈവത്തിന്റെ പ്രത്യക്ഷപ്പെടലാണ്; സൃഷ്ടിക്കപ്പെട്ട മനുഷ്യവർഗത്തിൽ ദൈവം ജഡത്തിന്റെ സ്വരൂപത്തിൽ വേല ചെയ്യുന്നു. അതിനാൽ, ദൈവത്തിന് മനുഷ്യനായി ജനിക്കണമെങ്കിൽ അവൻ ആദ്യം ജഡമാകണം, സാമാന്യ മനുഷ്യത്വമുള്ള ജഡം. ഇതാണ് ഏറ്റവും അടിസ്ഥാനപരമായ മുന്നുപാധി. വാസ്തവത്തിൽ, ദൈവത്തിന്റെ മനുഷ്യജന്മത്തിന്റെ വിവക്ഷ, ദൈവം ജഡത്തിൽ ജീവിക്കുകയും വേല ചെയ്യുകയും ചെയ്യുന്നു, ദൈവം അവന്റെ സത്തയിൽ ജഡമായിത്തീരുന്നു, ഒരു മനുഷ്യനായിത്തീരുന്നു എന്നതാണ്. ദൈവത്തിന്റെ മനുഷ്യജന്മത്തിലെ ജീവിതത്തെയും വേലയെയും രണ്ട് ഘട്ടങ്ങളായി തിരിക്കാം. ആദ്യത്തേത് അവൻ ശുശ്രൂഷ നിർവഹിക്കാൻ തുടങ്ങുന്നതിനു മുമ്പ് അവൻ നയിക്കുന്ന ജീവിതം. അവൻ സാധാരണ ഒരു മനുഷ്യ കുടുംബത്തിൽ, തികച്ചും സാമാന്യ മനുഷ്യത്വത്തിൽ, സാധാരണ മനുഷ്യന്റെ ആവശ്യങ്ങളോടുകൂടി (ഭക്ഷണം, വസ്ത്രം, നിദ്ര, പാർപ്പിടം), സാധാരണ മനുഷ്യന്റെ ബലഹീനതകളോടു കൂടി, സാമാന്യ മനുഷ്യന്റെ വികാരങ്ങളോടു കൂടി മനുഷ്യ ജീവിതത്തിന്റെ സാധാരണ മൂല്യങ്ങളും നിയമങ്ങളും അനുസരിച്ച് ജീവിക്കുന്നു. മറ്റൊരു വിധത്തിൽ പറഞ്ഞാൽ, ഈ ആദ്യഘട്ടത്തിൽ അവൻ ദൈവികമല്ലാത്ത, തികച്ചും സാമാന്യ മനുഷ്യത്വത്തിൽ, സാധാരണ മനുഷ്യന്റെ എല്ലാ പ്രവർത്തനങ്ങളിലും ഏർപ്പെട്ടുകൊണ്ട് ജീവിക്കുന്നു. ശുശ്രൂഷ നിർവഹിക്കാൻ തുടങ്ങിയതിനുശേഷം അവൻ ജീവിക്കുന്ന ജീവിതമാണ് രണ്ടാമത്തെ ഘട്ടം. അപ്പോഴും അവൻ അമാനുഷികതയുടെ ബാഹ്യ അടയാളമൊന്നും പ്രകടിപ്പിക്കാതെ സാമാന്യ മനുഷ്യത്വത്തിൽ ഒരു സാധാരണ മനുഷ്യന്റെ പുറന്തോടിനുള്ളിൽ വസിക്കുന്നു. എന്നിട്ടും ശുശ്രൂഷയെ പ്രതി മാത്രം അവൻ ജീവിക്കുന്നു, ഈ വേളയിൽ അവന്റെ സാമാന്യ മനുഷ്യത്വം അവന്റെ ദൈവത്വത്തിന്റെ സാധാരണ വേലയെ നിലനിർത്തുന്നതിനു വേണ്ടിയാണ് പൂർണമായും നിലനിൽക്കുന്നത്, കാരണം അപ്പോഴേക്കും അവന്റെ സാമാന്യ മനുഷ്യത്വം അവന്റെ ശുശ്രൂഷ നിർവഹിക്കാൻ തക്ക വിധം പക്വത പ്രാപിച്ചിരുന്നു. അതിനാൽ, സാമാന്യ മനുഷ്യത്വത്തിൻറേതും പൂർണമായ ദൈവത്വത്തിൻറേതുമായ ഒരു ജീവിതം ആയിരിക്കവെ തന്റെ സാമാന്യ മനുഷ്യത്വത്തിൽ തന്റെ ശുശ്രൂഷ നിർവഹിക്കുന്നതിനായാണ് അവന്റെ ജീവിതത്തിന്റെ രണ്ടാം ഘട്ടം. ദൈവത്വത്തിന്റെ വേല അതിന്റെ സമഗ്രതയിൽ നിലനിർത്താൻ അവന്റെ മനുഷ്യ പ്രകൃതിക്ക് അതുവരെ കഴിയുന്നില്ല എന്നതും, അത് പക്വത പ്രാപിച്ചിരുന്നില്ല എന്നതുമാണ് ജീവിതത്തിന്റെ ആദ്യഘട്ടത്തിൽ അവൻ തികച്ചും സാധാരണ മനുഷ്യപ്രകൃതിയിൽ ജീവിക്കുന്നതിന്റെ കാരണം; തന്റെ മനുഷ്യപ്രകൃതി പക്വത പ്രാപിച്ചതിനു ശേഷം മാത്രമേ തന്റെ ശുശ്രൂഷ വഹിക്കാൻ അവൻ പ്രാപ്തനാവുകയുള്ളൂ, താൻ ചെയ്യേണ്ട ശുശ്രൂഷ നിർവഹിച്ചു തുടങ്ങാനും അപ്പോൾ മാത്രമേ അവന് സാധിക്കൂ. ഒരു ജഡം എന്ന നിലയിൽ, അവൻ വളരുകയും പക്വത പ്രാപിക്കുകയും ചെയ്യേണ്ടതിനാൽ, അവന്റെ ജീവിതത്തിന്റെ ആദ്യ ഘട്ടം സാമാന്യ മനുഷ്യത്വത്തിൻറേതാണ്—രണ്ടാം ഘട്ടത്തിൽ, തന്റെ വേല ഏറ്റെടുക്കാനും ശുശ്രൂഷ നിർവഹിക്കാനും അവന്റെ മനുഷ്യപ്രകൃതം പ്രാപ്തമാണെന്നതിനാൽ അവന്റെ ശുശ്രൂഷാ വേളയിൽ മനുഷ്യജന്മമെടുത്ത ദൈവം ജീവിക്കുന്നത് ഒരേ സമയം മനുഷ്യത്വത്തിൻറേതും സമ്പൂർണ ദൈവത്വത്തിൻറേതുമായ ജീവിതമാണ്. തന്റെ ജനന നിമിഷം മുതൽ, മനുഷ്യജന്മമെടുത്ത ദൈവം ആത്മാർഥമായി ശുശ്രൂഷ ആരംഭിക്കുകയും പ്രകൃത്യതീതമായ അടയാളങ്ങളും അത്ഭുതങ്ങളും കാണിക്കുകയും ചെയ്തിരുന്നുവെങ്കിൽ, അവന് ഐഹികമായ സത്തയുണ്ടാകുമായിരുന്നില്ല. അതുകൊണ്ട്, അവന്റെ മനുഷ്യപ്രകൃതി അവന്റെ ഐഹിക സത്തയ്ക്കുവേണ്ടിയാണ് നിലനിൽക്കുന്നത്; മനുഷ്യപ്രകൃതി ഇല്ലാതെ ജഡം ഉണ്ടാകില്ല, മനുഷ്യപ്രകൃതി ഇല്ലാത്ത ഒരുവൻ മനുഷ്യനല്ല. ഇത്തരത്തിൽ, ദൈവത്തിന്റെ ജഡത്തിന്റെ മനുഷ്യപ്രകൃതി അവന്റെ മനുഷ്യജന്മമെടുത്ത ജഡത്തിന്റെ സ്വാഭാവിക സവിശേഷതയാണ്. “ദൈവം ജഡമായിത്തീരുമ്പോൾ അവൻ പൂർണമായും ദൈവത്വമുള്ളവനാണ്, മനുഷ്യനേയല്ല”എന്ന് പറയുന്നത് ദൈവദൂഷണമാണ്, കാരണം ഈ പ്രസ്താവന കേവലം നിലവിലില്ല, അവതരിക്കുന്നതിന്‍റെ തത്ത്വത്തെ അത് ലംഘിക്കുകയും ചെയ്യുന്നു. തന്റെ ശുശ്രൂഷ നിർവഹിക്കാൻ തുടങ്ങിയതിനു ശേഷവും അവൻ തന്റെ വേല ചെയ്യുമ്പോൾ മനുഷ്യൻറേതായ ഒരു പുറന്തോടിനുള്ളിൽ തന്റെ ദൈവത്വത്തിൽ വസിക്കുന്നു; അക്കാലത്ത്, സാധാരണ ജഡത്തിൽ വേല നിർവഹിക്കാൻ തന്റെ ദൈവത്വത്തെ അനുവദിക്കുക എന്ന ഏക ഉദ്ദേശ്യം മാത്രമാണ് അവന്റെ മനുഷ്യപ്രകൃതി നിറവേറ്റുന്നത്. അതിനാൽ അവന്റെ മനുഷ്യപ്രകൃതിയിൽ വസിക്കുന്ന ദൈവത്വമാണ് സൃഷ്ടിയുടെ കാര്യകർത്താവ്. അവന്റെ ദൈവത്വമാണ്, അവന്റെ മനുഷ്യപ്രകൃതിയല്ല വേല ചെയ്യുന്നത്, എന്നിട്ടും ഈ ദൈവത്വം അവന്റെ മനുഷ്യപ്രകൃതിക്കുള്ളിൽ മറഞ്ഞിരിക്കുന്നു; ചുരുക്കത്തിൽ, അവന്റെ പൂർണമായ ദൈവത്വമാണ് വേല ചെയ്യുന്നത്, അവന്റെ മനുഷ്യപ്രകൃതിയല്ല. എന്നാൽ, വേല നിർവഹിക്കുന്നത് അവന്റെ ജഡമാണ്. അവൻ ഒരു മനുഷ്യനാണെന്നും ദൈവം തന്നെയാണെന്നും ഒരുവന് പറയാൻ കഴിയും, കാരണം ദൈവം മനുഷ്യന്റെ പുറന്തോടും മനുഷ്യന്റെ സത്തയും മാത്രമല്ല, ദൈവത്തിന്റെ സത്തയും കൂടിയുള്ള ജഡത്തിൽ ജീവിക്കുന്ന ഒരു ദൈവമായിത്തീരുന്നു. അവൻ ദൈവത്തിന്റെ സത്തയുള്ള ഒരു മനുഷ്യനായതുകൊണ്ട് സൃഷ്ടിക്കപ്പെട്ട എല്ലാ മനുഷ്യർക്കും മുകളിലാണ് അവൻ, ദൈവത്തിന്റെ വേല നിർവഹിക്കാൻ കഴിയുന്ന ഏതൊരു മനുഷ്യനേക്കാൾ മുകളിൽ. അതുകൊണ്ട്, തന്നെപ്പോലെ ഒരു മനുഷ്യന്റെ പുറന്തോടുള്ള എല്ലാവർക്കും ഇടയിൽ, മനുഷ്യപ്രകൃതി കൈവശമുള്ള എല്ലാവർക്കും ഇടയിൽ, അവൻ മാത്രമാണ് മനുഷ്യജന്മമെടുത്ത ദൈവം—മറ്റുള്ളവരെല്ലാം സൃഷ്ടിക്കപ്പെട്ട മനുഷ്യരാണ്. അവർക്കെല്ലാം മനുഷ്യപ്രകൃതി ഉണ്ടെങ്കിലും, സൃഷ്ടിക്കപ്പെട്ട മനുഷ്യർക്ക് മനുഷ്യപ്രകൃതമല്ലാതെ മറ്റൊന്നുമില്ല, അതേ സമയം മനുഷ്യജന്മമെടുത്ത ദൈവം വ്യത്യസ്തനാണ്: തന്റെ ജഡത്തിൽ അവന് മനുഷ്യപ്രകൃതി മാത്രമല്ല, അതിലും പ്രധാനമായി ദൈവത്വവും ഉണ്ട്. അവന്റെ ജഡത്തിന്റെ ബാഹ്യരൂപത്തിലും അവന്റെ ദൈനംദിന ജീവിതത്തിലും അവന്റെ മനുഷ്യപ്രകൃതി കാണാൻ കഴിയും, എന്നാൽ അവന്റെ ദൈവത്വം മനസ്സിലാക്കാൻ ബുദ്ധിമുട്ടാണ്. അവന് മനുഷ്യപ്രകൃതമുള്ളപ്പോൾ മാത്രമേ അവന്റെ ദൈവത്വം പ്രകടമാകുന്നുളളൂ എന്നതുകൊണ്ടും, അത് ആളുകൾ സങ്കല്പിക്കുന്നത്രയും അമാനുഷികമല്ലാത്തതുകൊണ്ടും, അത് കാണുക എന്നത് ആളുകൾക്ക് അങ്ങേയറ്റം ബുദ്ധിമുട്ടാണ്. മനുഷ്യജന്മമെടുത്ത ദൈവത്തിന്റെ ശരിക്കുള്ള സത്ത മനസ്സിലാക്കാൻ ഇന്നും ആളുകൾക്ക് അങ്ങേയറ്റം ബുദ്ധിമുട്ടാണ്. അതിനെക്കുറിച്ച് ഞാൻ ഇത്രയേറെ സംസാരിച്ചിട്ടും, നിങ്ങളിൽ ഏറെപ്പേർക്കും ഇപ്പോഴും അതൊരു നിഗൂഢതയാണെന്ന് ഞാൻ കരുതുന്നു. വാസ്തവത്തിൽ, ഈ പ്രശ്‌നം വളരെ ലളിതമാണ്: ദൈവം ജഡമായിത്തീർന്നതിനാൽ, അവന്റെ സത്ത മനുഷ്യത്വത്തിന്റെയും ദൈവത്വത്തിന്റെയും സംയോഗമാണ്. ഈ സംയോഗത്തെ ദൈവം എന്ന് വിളിക്കുന്നു, ഭൂമിയിലെ ദൈവം.

യേശു ഭൂമിയിൽ ജീവിച്ചത് ജഡത്തിന്റെ സാധാരണ ജീവിതമായിരുന്നു. തന്റെ ജഡത്തിന്റെ സാമാന്യ മനുഷ്യത്വത്തിലാണ് അവൻ ജീവിച്ചത്. അവന്റെ ശുശ്രൂഷ ആരംഭിക്കുന്നതുവരെ, അവന്റെ അധികാരം—വേല ചെയ്യാനും അവന്റെ വചനം അരുളിചെയ്യാനും അല്ലെങ്കിൽ രോഗികളെ സുഖപ്പെടുത്താനും ദുർഭൂതങ്ങളെ പുറത്താക്കാനും അല്ലെങ്കിൽ അത്തരത്തിലുള്ള അസാധാരണമായ കാര്യങ്ങൾ ചെയ്യാനുമുള്ള അധികാരം—അധിക പങ്കും സ്വയമേവ പ്രകടമാക്കപ്പെട്ടിരുന്നില്ല. ഇരുപത്തിയൊമ്പത് വയസ്സിനു മുമ്പുള്ള അവന്റെ ജീവിതം, അതായത്, അവന്റെ ശുശ്രൂഷ നിർവഹിക്കുന്നതിനു മുമ്പുള്ള ജീവിതം, അവൻ ഒരു സാധാരണ ജഡിക ശരീരം മാത്രമായിരുന്നു എന്നതിന് മതിയായ തെളിവായിരുന്നു. ഇതു കാരണവും, അവന്റെ ശുശ്രൂഷ അവൻ തുടങ്ങിയിട്ടുണ്ടായിരുന്നില്ല എന്നതുകൊണ്ടും ആളുകൾ അവനിൽ ദൈവത്വമൊന്നും ദർശിച്ചില്ല, ഒരു സാധാരണ മനുഷ്യന് ഉള്ളതിലപ്പുറം ഒന്നും കണ്ടില്ല, ഒരു സാധാരണ മനുഷ്യൻ—അക്കാലത്ത് ചില ആളുകൾ അവൻ യോസേഫിന്റെ മകനെന്നു മാത്രം വിശ്വസിച്ചതുപോലെ. അവൻ ഒരു സാധാരണ മനുഷ്യന്റെ മകനാണെന്ന് ആളുകൾ കരുതി, അവൻ ദൈവത്തിന്റെ അവതരിച്ച ജഡമാണ് എന്ന് അറിയാൻ അവർക്ക് ഒരു വഴിയുമുണ്ടായിരുന്നില്ല; അവൻ സാമാന്യ മനുഷ്യത്വത്തിന്റെ പുറന്തോടുള്ള ക്രിസ്തുവായിരുന്നു എന്നതുകൊണ്ട് തന്റെ ശുശ്രൂഷ നിർവഹിക്കുന്ന വേളയിൽ അവൻ നിരവധി അത്ഭുതങ്ങൾ നിർവഹിച്ചപ്പോൾപ്പോലും മിക്കവരും അവൻ യോസേഫിന്റെ പുത്രനാണെന്നു തന്നെ പറഞ്ഞു. തന്റെ ആദ്യത്തെ മനുഷ്യജന്മത്തിന്റെ പ്രാധാന്യം സഫലമാക്കുന്നതിനും, ദൈവം പൂർണമായി ജഡത്തിലേക്ക് വന്നിട്ടുണ്ടെന്നും അവൻ തികച്ചും സാധാരണക്കാരനായ ഒരു മനുഷ്യനായിത്തീർന്നു എന്നും തെളിയിക്കുന്നതിനുമാണ് അവന്റെ സാമാന്യ മനുഷ്യത്വവും അവന്റെ വേലയും നിലനിന്നത്. തന്റെ വേല തുടങ്ങുന്നതിനു മുമ്പുള്ള അവന്റെ സാമാന്യ മനുഷ്യത്വം അവൻ ഒരു സാധാരണ ജഡമാണെന്നതിന്റെ തെളിവായിരുന്നു; അതിനു ശേഷവും അവൻ വേല ചെയ്തു എന്നതും അവൻ ഒരു സാധാരണ ജഡമായിരുന്നു എന്ന് തെളിയിച്ചു, കാരണം അവൻ സാമാന്യ മനുഷ്യത്വത്തോടുകൂടി അടയാളങ്ങളും അത്ഭുതങ്ങളും നിർവഹിക്കുകയും രോഗികളെ സുഖപ്പെടുത്തുകയും ജഡത്തിൽ നിന്ന് പിശാചുക്കളെ ഉച്ചാടനം ചെയ്യുകയും ചെയ്തു. അവന്റെ ജഡം ദൈവത്തിന്റെ അധികാരം വഹിച്ചു എന്നതിനാലും ദൈവത്തിന്റെ ആത്മാവ് ധരിച്ച ജഡമായതിനാലുമാണ് അവന് അത്ഭുതങ്ങൾ പ്രവർത്തിക്കാനായത്. ദൈവത്തിന്റെ ആത്മാവ് നിമിത്തം അവൻ ഈ അധികാരത്തിന് ഉടമയായി, അവൻ ഒരു ജഡമല്ലെന്നല്ല ഇതിനർഥം. രോഗികളെ സുഖപ്പെടുത്തുന്നതും പിശാചുക്കളെ പുറത്താക്കുന്നതും അവന്റെ ശുശ്രൂഷയിൽ അവൻ ചെയ്യേണ്ടുന്ന വേലയായിരുന്നു, അത് മനുഷ്യപ്രകൃതിയിൽ മറഞ്ഞിരിക്കുന്ന അവന്റെ ദൈവത്വത്തിന്റെ പ്രകടനമായിരുന്നു, അവൻ എന്ത് അടയാളങ്ങൾ കാണിച്ചുവെങ്കിലും ശരി, തന്റെ അധികാരം എങ്ങനെ പ്രകടിപ്പിച്ചുവെങ്കിലും ശരി, അവൻ അപ്പോഴും സാമാന്യ മനുഷ്യത്വത്തിൽ ജീവിച്ചു, അവൻ ഒരു സാധാരണ ജഡവുമായിരുന്നു. ക്രൂശിൽ മരിച്ച ശേഷം ഉയിർത്തെഴുന്നേൽക്കപ്പെടുന്നതു വരെ അവൻ സാധാരണ ജഡത്തിനുള്ളിൽ വസിച്ചു. കൃപ നൽകുകയും രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയുമെല്ലാം അവന്റെ ശുശ്രൂഷയുടെ ഭാഗമായിരുന്നു, അവയെല്ലാം അവൻ സാധാരണ ജഡത്തിൽ ചെയ്ത വേലയായിരുന്നു. അവൻ ക്രൂശിൽ പോകുന്നതിനുമുമ്പ്, അവൻ എന്തുതന്നെ പ്രവർത്തിച്ചുകൊണ്ടിരുന്നു എങ്കിലും ശരി, തന്റെ സാധാരണ മനുഷ്യ ജഡത്തിൽ നിന്ന് അവൻ ഒരിക്കലും വിട്ടുപോയില്ല. അവൻ ദൈവത്തിന്റെ തന്നെ വേല ചെയ്യുന്ന ദൈവം തന്നെയായിരുന്നു, എന്നിട്ടും അവൻ ദൈവത്തിന്റെ മനുഷ്യജന്മമെടുത്ത ജഡമായതിനാൽ, അവൻ ഭക്ഷണം കഴിക്കുകയും വസ്ത്രം ധരിക്കുകയും ചെയ്തു, സാധാരണ മനുഷ്യന്റെ ആവശ്യങ്ങളും, സാധാരണ മനുഷ്യന്റെ യുക്തിയും സാധാരണ മനുഷ്യന്റെ മനസ്സും അവന് ഉണ്ടാവുകയും ചെയ്തു. ഇതെല്ലാം അവൻ ഒരു സാധാരണ മനുഷ്യനായിരുന്നു എന്നതിന്റെ തെളിവായിരുന്നു, അത് മനുഷ്യജന്മമെടുത്ത ദൈവത്തിന്റെ ജഡം സാമാന്യ മനുഷ്യത്വത്തോടുകൂടിയ ജഡമായിരുന്നു എന്നും അത് അമാനുഷികമായിരുന്നില്ല എന്നും തെളിയിച്ചു. ദൈവത്തിന്റെ ആദ്യ മനുഷ്യജന്മത്തിന്റെ വേല പൂർത്തിയാക്കുക എന്നതും ആദ്യ മനുഷ്യജന്മം നിർവഹിക്കേണ്ട ശുശ്രൂഷ നിറവേറ്റുക എന്നതും ആയിരുന്നു അവന്റെ ചുമതല. സാധാരണക്കാരനുംസാമാന്യനുമായ ഒരു മനുഷ്യൻ ദൈവത്തിന്റെ വേല നിർവഹിക്കുന്നു എന്നതാണ് അവന്റെ മനുഷ്യജന്മത്തിന്റെ പ്രാധാന്യം; അതായത്, ദൈവം തന്റെ ദൈവികവേല മനുഷ്യപ്രകൃതിയിൽ നിർവഹിക്കുകയും അതുവഴി സാത്താനെ തോൽപ്പിക്കുകയും ചെയ്യുന്നു. മനുഷ്യജന്മം എന്നാൽ ദൈവാത്മാവ് ഒരു ജഡമായി മാറുന്നു എന്നാണ്, അതായത് ദൈവം ജഡമായി മാറുന്നു; ജഡം ചെയ്യുന്ന വേല ആത്മാവിന്റെ വേലയാണ്, അത് ജഡത്തിൽ സാക്ഷാത്കരിക്കപ്പെടുകയും ജഡത്താൽ പ്രകടിപ്പിക്കപ്പെടുകയും ചെയ്യുന്നു. ദൈവത്തിന്റെ ജഡത്തിനല്ലാതെ മറ്റാർക്കും മനുഷ്യജന്മമെടുത്ത ദൈവത്തിന്റെ ശുശ്രൂഷ നിറവേറ്റാൻ കഴിയില്ല; അതായത്, ദൈവത്തിന്റെ മനുഷ്യജന്മമെടുത്ത ജഡത്തിനല്ലാതെ, ഈ സാമാന്യ മനുഷ്യത്വത്തിനല്ലാതെ—മറ്റാർക്കും തന്നെ—ദൈവത്വത്തിന്റെ വേല പ്രകടിപ്പിക്കാൻ സാധിക്കില്ല. തന്റെ ആദ്യ വരവിൽ, ഇരുപത്തിയൊമ്പത് വയസ്സിനു മുമ്പ് ദൈവം സാമാന്യ മനുഷ്യത്വം പുലർത്തിയിരുന്നില്ല എങ്കിൽ—ജനിച്ചയുടനെ അവന് അത്ഭുതങ്ങൾ പ്രവർത്തിക്കാൻ കഴിഞ്ഞുവെങ്കിൽ, സംസാരിക്കാൻ പഠിച്ച ഉടൻ തന്നെ അവന് സ്വർഗത്തിന്റെ ഭാഷ സംസാരിക്കാൻ കഴിഞ്ഞുവെങ്കിൽ, അവൻ ആദ്യമായി ഭൂമിയിലേക്ക് കാലെടുത്തുവച്ച നിമിഷം തന്നെ അവന് ലൗകികമായ എല്ലാ കാര്യങ്ങളും മനസ്സിലാക്കാനും എല്ലാ വ്യക്തികളുടേയും ചിന്തകളും ഉദ്ദേശ്യങ്ങളും തിരിച്ചറിയാനും കഴിയുമായിരുന്നു എങ്കിൽ—അത്തരമൊരു വ്യക്തിയെ ഒരു സാധാരണ മനുഷ്യൻ എന്ന് വിളിക്കാൻ കഴിയുമായിരുന്നില്ല, അത്തരം ജഡത്തെ മനുഷ്യ ജഡം എന്ന് വിളിക്കാൻ കഴിയുമായിരുന്നില്ല. ക്രിസ്തുവിന്റെ സ്ഥിതി ഇങ്ങനെയായിരുന്നു എങ്കിൽ, ദൈവത്തിന്റെ മനുഷ്യജന്മത്തിന്റെ അർഥവും സത്തയും നഷ്ടമാകുമായിരുന്നു. സാമാന്യ മനുഷ്യത്വം അവനുണ്ട് എന്നത് അവൻ ജഡത്തിൽ അവതരിച്ച ദൈവമാണെന്ന് തെളിയിക്കുന്നു; അവൻ ഒരു സാധാരണ മനുഷ്യന്റെ വളർച്ചാ പ്രക്രിയയ്ക്ക് വിധേയനാകുന്നു എന്ന വസ്തുത, അവൻ ഒരു സാധാരണ ജഡമാണെന്ന് കൂടുതൽ വ്യക്തമാക്കുന്നു; മാത്രമല്ല, അവൻ ദൈവവചനവും ദൈവാത്മാവും ജഡമായിത്തീർന്നതാണ് എന്നതിന് മതിയായ തെളിവാണ് അവന്റെ വേല. തന്റെ വേലയുടെ ആവശ്യകതകൾ നിമിത്തം ദൈവം ജഡമായിത്തീരുന്നു; മറ്റൊരു വിധത്തിൽ പറഞ്ഞാൽ, ഈ ഘട്ടത്തിലെ വേല ജഡത്തിൽ ചെയ്യണം, അത് സാമാന്യ മനുഷ്യത്വത്തിൽ ചെയ്യണം. “വചനം ജഡമായിത്തീരുന്നു”, “വചനത്തിന്റെ ജഡത്തിലെ പ്രത്യക്ഷപ്പെടൽ” എന്നതിന്റെ മുൻവ്യവസ്ഥയാണിത്, ഇത് ദൈവത്തിന്റെ രണ്ട് മനുഷ്യജന്മങ്ങളുടേയും പിന്നിലെ യഥാർഥ കഥയാണ്. യേശു തന്റെ ജീവിതത്തിലുടനീളം അത്ഭുതങ്ങൾ പ്രവർത്തിച്ചിട്ടുണ്ടെന്നും, ഭൂമിയിലെ തന്റെ വേല അവസാനിക്കുന്നതു വരെ അവൻ മനുഷ്യ പ്രകൃതിയുടേതായ ഒരു അടയാളവും കാണിച്ചില്ലെന്നും, അവന് സാധാരണ മനുഷ്യന്റെ ആവശ്യങ്ങളോ ദൗർബല്യങ്ങളോ വികാരങ്ങളോ ഇല്ലായിരുന്നു എന്നും ജീവിതത്തിന്റെ അടിസ്ഥാനപരമായ അനിവാര്യതകളൊന്നും ആവശ്യമുണ്ടായിരുന്നില്ലെന്നും സാധാരണ മനുഷ്യ ചിന്തകളൊന്നും പ്രോത്സാഹിപ്പിച്ചിരുന്നില്ലെന്നും ആളുകൾ വിശ്വസിച്ചേക്കാം. അവന് ഒരു അമാനുഷികമായ മനസ്സ്, അതിരുകടന്ന മനുഷ്യപ്രകൃതി ഇവ മാത്രമേയുള്ളൂവെന്ന് അവർ സങ്കൽപ്പിക്കുന്നു. അവൻ ദൈവമായതിനാൽ, സാധാരണ മനുഷ്യരെപ്പോലെ അവൻ ചിന്തിക്കുകയും ജീവിക്കുകയും ചെയ്യരുതെന്നും ഒരു സാധാരണ മനുഷ്യന്, ഒരു യഥാർഥ മനുഷ്യന്, മാത്രമേ സാധാരണ മനുഷ്യ ചിന്തകൾ ഉണ്ടാകാനും ഒരു സാധാരണ മനുഷ്യജീവിതം നയിക്കാനും കഴിയൂ എന്നും അവർ വിശ്വസിക്കുന്നു. ഇവയെല്ലാം മനുഷ്യന്റെ ആശയങ്ങളും സങ്കല്പങ്ങളുമാണ്, ഈ സങ്കല്പങ്ങൾ ദൈവത്തിന്റെ വേലയുടെ യഥാർഥ ഉദ്ദേശ്യങ്ങൾക്ക് കടകവിരുദ്ധമാണ്. സാധാരണ മനുഷ്യചിന്ത സാധാരണ മനുഷ്യയുക്തിയെയും സാമാന്യ മനുഷ്യത്വത്തെയും നിലനിർത്തുന്നു; സാമാന്യ മനുഷ്യത്വം ജഡത്തിന്റെ സാധാരണ ധർമങ്ങൾ നിലനിർത്തുന്നു; ജഡത്തിന്റെ സാധാരണ ധർമങ്ങൾ ജഡത്തിന്റെ സാധാരണ ജീവിതം അതിന്റെ പൂർണതയിൽ സാധ്യമാക്കുന്നു. അത്തരം ജഡത്തിൽ വേല ചെയ്യുന്നതിലൂടെ മാത്രമേ ദൈവത്തിന് തന്റെ മനുഷ്യജന്മത്തിന്റെ ഉദ്ദേശ്യം സഫലമാക്കാൻ കഴിയൂ. മനുഷ്യജന്മമെടുത്ത ദൈവത്തിന് ജഡത്തിന്റെ ഒരു പുറന്തോട് മാത്രമേ ഉണ്ടായിരുന്നുള്ളൂ എങ്കിൽ, സാധാരണ മനുഷ്യന്റെ മനോവിചാരങ്ങൾ ഉണ്ടായിരുന്നില്ലെങ്കിൽ, ഈ ജഡത്തിന് മനുഷ്യന്റെ യുക്തി ഉണ്ടാകുമായിരുന്നില്ല, യഥാർഥമനുഷ്യപ്രകൃതി തീരെയും ഉണ്ടാകുമായിരുന്നില്ല. മനുഷ്യപ്രകൃതിയില്ലാത്ത ഇത്തരമൊരു ജഡത്തിന് മനുഷ്യജന്മമെടുത്ത ദൈവം നിർവഹിക്കേണ്ട ശുശ്രൂഷ സഫലമാക്കാൻ എങ്ങനെ സാധിക്കും? ഒരു സാധാരണ മനസ്സ് മനുഷ്യജീവിതത്തിന്റെ എല്ലാ തലങ്ങളെയും നിലനിർത്തുന്നു; ഒരു സാധാരണ മനസ്സില്ലാതെ ഒരാൾ മനുഷ്യനാകില്ല. മറ്റൊരു വിധത്തിൽ പറഞ്ഞാൽ, സാധാരണ ചിന്തകൾ ഇല്ലാത്ത ഒരാൾ മാനസിക രോഗിയാണ്, മനുഷ്യപ്രകൃതിയില്ലാത്ത, എന്നാൽ ദൈവത്വം മാത്രമുള്ള ഒരു ക്രിസ്തുവിനെ ദൈവത്തിന്റെ മനുഷ്യജന്മമെടുത്ത ജഡമെന്നും പറയാനാവില്ല. അതിനാൽ, ദൈവത്തിന്റെ മനുഷ്യജന്മമെടുത്ത ജഡത്തിന് എങ്ങനെ സാമാന്യ മനുഷ്യത്വം ഇല്ലാത്തതാകാൻ കഴിയും? ക്രിസ്തുവിന് മനുഷ്യപ്രകൃതിയില്ലെന്ന് പറയുന്നത് ദൈവനിന്ദയല്ലേ? സാധാരണ മനുഷ്യർ ചെയ്യുന്ന എല്ലാ പ്രവൃത്തികളും ഒരു സാധാരണ മനുഷ്യ മനസ്സിന്റെ പ്രവർത്തനത്തെ ആശ്രയിച്ചിരിക്കുന്നു. അതില്ലെങ്കിൽ മനുഷ്യർ വിലക്ഷണമായി പെരുമാറും; കറുപ്പും വെളുപ്പും നന്മയും തിന്മയും തമ്മിലുള്ള വ്യത്യാസം പോലും പറയാനാകില്ല; അവർക്ക് മാനുഷികമായ ധാർമികതയും ധാർമിക തത്ത്വങ്ങളും ഉണ്ടാകില്ല. അതുപോലെ, മനുഷ്യജന്മമെടുത്ത ദൈവം ഒരു സാധാരണ മനുഷ്യനെപ്പോലെ ചിന്തിക്കുന്നില്ലെങ്കിൽ, അവൻ ഒരു യഥാർഥ ജഡമായിരിക്കില്ല, ഒരു സാധാരണ ജഡമായിരിക്കില്ല. അത്തരം ചിന്തിക്കാത്ത ജഡത്തിന് ദൈവത്വമുള്ള വേല ഏറ്റെടുക്കാനാവില്ല. സാധാരണ ജഡത്തിന്റെ പ്രവർത്തനങ്ങളിൽ സാധാരണനിലയിൽ ഏർപ്പെടാൻ അവന് കഴിയില്ല, മനുഷ്യരുമായി ഒരുമിച്ച് ഭൂമിയിൽ ജീവിക്കാൻ തീരെയും സാധിക്കില്ല. അങ്ങനെയെങ്കിൽ, ദൈവത്തിന്റെ മനുഷ്യജന്മത്തിന്റെ പ്രാധാന്യവും, ദൈവം ജഡത്തിലേക്ക് വരുന്നതിന്റെ സാരംതന്നെയും നഷ്ടപ്പെടുമായിരുന്നു. മനുഷ്യജന്മമെടുത്ത ദൈവത്തിന്റെ മനുഷ്യപ്രകൃതി നിലനിൽക്കുന്നത് ജഡത്തിൽ സാധാരണ ദൈവത്വത്തിന്റെ വേല നിലനിർത്താനാണ്; അവന്റെ സാധാരണ മനുഷ്യചിന്തനം അവന്റെ സാമാന്യ മനുഷ്യത്വത്തെയും അവന്റെ എല്ലാ സാധാരണ ഐഹിക പ്രവർത്തനങ്ങളെയും നിലനിർത്തുന്നു. ജഡത്തിൽ ദൈവത്തിന്റെ എല്ലാ വേലയും നിലനിർത്തുന്നതിനാണ് അവന്റെ സാധാരണ മനുഷ്യചിന്തനം നിലനിൽക്കുന്നതെന്ന് പറയാം. ജഡത്തിന് ഒരു സാധാരണ മനുഷ്യ മനസ്സ് ഇല്ലായിരുന്നുവെങ്കിൽ, ദൈവത്തിന് ജഡത്തിൽ വേല ചെയ്യാൻ സാധിക്കുമായിരുന്നില്ല, അവൻ ജഡത്തിൽ എന്താണോ ചെയ്യേണ്ടത് അതൊരിക്കലും നിറവേറ്റാനും സാധിക്കുമായിരുന്നില്ല. മനുഷ്യജന്മമെടുത്ത ദൈവത്തിന് ഒരു സാധാരണ മനുഷ്യമനസ്സുണ്ടെങ്കിലും, അവന്റെ വേല മനുഷ്യചിന്തയാൽ ദുഷിപ്പിക്കപ്പെടുന്നില്ല; മനസ്സോടു കൂടിയുള്ള ഒരുമനുഷ്യപ്രകൃതം നേടുക എന്ന മുന്നുപാധിയിൽ, ഒരു സാധാരണ മനസ്സോടുകൂടി മനുഷ്യപ്രകൃതത്തിലെ വേല അവൻ ഏറ്റെടുക്കുന്നു, സാധാരണ മനുഷ്യചിന്ത ഉപയോഗിച്ചു കൊണ്ടല്ല. അവന്റെ ജഡത്തിന്റെ ചിന്തകൾ എത്ര ഉന്നതമാണെങ്കിലും ശരി, അവന്റെ വേല യുക്തിയാലോ ചിന്തയാലോ മലിനമാക്കപ്പെടുന്നില്ല. മറ്റൊരു വിധത്തിൽ പറഞ്ഞാൽ, തന്റെ ജഡത്തിന്റെ മനസ്സു കൊണ്ടല്ല അവന്റെ വേല ആവിഷ്‌കരിക്കപ്പെട്ടിരിക്കുന്നത്, മറിച്ച് അവന്റെ മനുഷ്യപ്രകൃതത്തിലെ ദൈവിക വേലയുടെ നേരിട്ടുള്ള പ്രകാശനമാണത്. അവൻ സഫലമാക്കേണ്ട ശുശ്രൂഷയാണ് അവന്റെ എല്ലാ വേലയും, അതൊന്നും അവന്റെ മസ്തിഷ്‌കം വിഭാവനം ചെയ്യുന്നതല്ല. ഉദാഹരണത്തിന്, രോഗികളെ സുഖപ്പെടുത്തുക, ഭൂതങ്ങളെ പുറത്താക്കുക, ക്രൂശീകരണം എന്നിവ അവന്റെ മനുഷ്യ മനസ്സിന്റെ ഉത്പന്നങ്ങളായിരുന്നില്ല, മനുഷ്യമനസ്സുള്ള ഒരു മനുഷ്യനും നേടാൻ സാധിക്കുന്നതുമായിരുന്നില്ല. അതുപോലെ, മനുഷ്യജന്മമെടുത്ത ദൈവം നിർവഹിക്കേണ്ട ഒരു ശുശ്രൂഷയാണ് ഇന്നത്തെ ജയിച്ചടക്കൽ വേല, പക്ഷേ, അത് ഒരു മനുഷ്യേച്ഛയുടെ വേലയല്ല, അവന്റെ ദൈവത്വം ചെയ്യേണ്ട വേലയാണ് അത്, ഒരു ജഡിക മനുഷ്യനും ചെയ്യാൻ സാധ്യമല്ലാത്ത വേല. അതിനാൽ മനുഷ്യജന്മമെടുത്ത ദൈവത്തിന് ഒരു സാധാരണ മനുഷ്യ മനസ്സുണ്ടായിരിക്കണം, സാമാന്യ മനുഷ്യത്വം ഉണ്ടായിരിക്കണം, കാരണം അവൻ തന്റെ വേല മനുഷ്യപ്രകൃതിയിൽ ഒരു സാധാരണ മനസ്സോടെ നിർവഹിക്കണം. മനുഷ്യജന്മമെടുത്ത ദൈവത്തിന്റെ വേലയുടെ സത്തയാണത്, മനുഷ്യജന്മമെടുത്ത ദൈവത്തിന്റെ സാരമാണത്.

ഈ വേല നിർവഹിക്കുന്നതിനു മുമ്പ്, യേശു കേവലം തന്റെ സാമാന്യ മനുഷ്യത്വത്തിൽ ജീവിച്ചു. അവൻ ദൈവമാണെന്ന് ആർക്കും പറയാൻ കഴിഞ്ഞിരുന്നില്ല, അവൻ മനുഷ്യജന്മമെടുത്ത ദൈവമാണെന്ന് ആരും കണ്ടെത്തിയിരുന്നില്ല; തികച്ചും സാധാരണക്കാരനായി മാത്രമേ അവനെ ആളുകൾ അറിഞ്ഞിരുന്നുള്ളൂ. ദൈവം ജഡത്തിൽ അവതരിച്ചു എന്നതിന്റേയും കൃപായുഗം മനുഷ്യജന്മമെടുത്ത ദൈവത്തിന്റെ വേലയുടെ യുഗമായിരുന്നു എന്നതിന്റേയും, ആത്മാവിന്റെ വേലയുടെ യുഗമായിരുന്നില്ല എന്നതിന്റേയും തെളിവായിരുന്നു അവന്റെ തികച്ചും സാധാരണമായ സാമാന്യ മനുഷ്യത്വം. ദൈവത്തിന്റെ ആത്മാവ് പൂർണമായും ജഡത്തിൽ സാക്ഷാത്കരിക്കപ്പെട്ടിരുന്നു എന്നതിന്റേയും ദൈവം മനുഷ്യജന്മമെടുത്ത യുഗത്തിൽ അവന്റെ ജഡം ആത്മാവിന്റെ എല്ലാ വേലകളും നിർവഹിച്ചു എന്നതിന്റേയും തെളിവായിരുന്നു അത്. ആത്മാവ് സാക്ഷാത്കരിക്കപ്പെട്ടിരിക്കുന്നതും സാമാന്യ മനുഷ്യത്വവും സാമാന്യ ബോധവും മനുഷ്യ ചിന്തയും ഉള്ള ഒരു ജഡമാണ് സാമാന്യ മനുഷ്യത്വമുള്ള ക്രിസ്തു. “സാക്ഷാത്കരിക്കപ്പെടുക” എന്നാൽ ദൈവം മനുഷ്യനായിത്തീരുന്നു എന്നർഥം, ആത്മാവ് ജഡമായി മാറുന്നു; കൂടുതൽ വ്യക്തമായി പറഞ്ഞാൽ, സാമാന്യ മനുഷ്യത്വമുള്ള ഒരു ജഡത്തിൽ ദൈവം സ്വയം വസിക്കുമ്പോൾ അതിലൂടെ തന്റെ ദിവ്യവേലയെ പ്രകാശിപ്പിക്കുന്നു—ഇതാണ് സാക്ഷാത്കരിക്കപ്പെടുകയോ അല്ലെങ്കിൽ മനുഷ്യജന്മമെടുക്കുകയോ ചെയ്യുന്നതിന്റെ അർഥം. അവന്റെ ആദ്യ മനുഷ്യജന്മത്തിന്റെ വേളയിൽ രോഗികളെ സുഖപ്പെടുത്തേണ്ടതും ഭൂതങ്ങളെ ഉച്ചാടനം ചെയ്യേണ്ടതും ദൈവത്തിന് ആവശ്യമായിരുന്നു, കാരണം, വീണ്ടെടുക്കുന്നതിനു വേണ്ടിയായിരുന്നു അവന്റെ വേല. മനുഷ്യവർഗത്തെ ആകമാനം വീണ്ടെടുക്കുന്നതിനു വേണ്ടി അവൻ അനുകമ്പയുള്ളവനും ക്ഷമാശീലനും ആകേണ്ടതുണ്ടായിരുന്നു. ക്രൂശിക്കപ്പെടുന്നതിന് മുമ്പ് അവൻ ചെയ്ത വേല രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും ആയിരുന്നു, പാപത്തിൽ നിന്നും മാലിന്യത്തിൽ നിന്നും അവൻ മനുഷ്യനെ വിമോചിപ്പിക്കുന്നതിനെ അത് സൂചിപ്പിച്ചു. അത് കൃപായുഗമായിരുന്നതിനാൽ, രോഗികളെ സുഖപ്പെടുത്തേണ്ടതും അതിലൂടെ ആ യുഗത്തിൽ കൃപയുടെ പ്രതിനിധാനങ്ങളായിരുന്ന അടയാളങ്ങളും അത്ഭുതങ്ങളും കാണിക്കേണ്ടതും അവന് അനിവാര്യമായിരുന്നു—കാരണം, ആളുകൾക്ക് യേശുവിലുള്ള വിശ്വാസത്തിന്റെ അടയാളങ്ങളായ സമാധാനം, ആനന്ദം, ഭൗതികമായ അനുഗ്രഹങ്ങൾ എന്നിവ പ്രതീകമായിട്ടുള്ള കൃപ നൽകുന്നതിനെ കേന്ദ്രീകരിച്ചായിരുന്നു കൃപായുഗം. അതായത്, രോഗികളെ സുഖപ്പെടുത്തുക, ഭൂതങ്ങളെ പുറത്താക്കുക, കൃപ നൽകുക എന്നിവ കൃപായുഗത്തിൽ യേശുവിന്റെ ജഡത്തിന്റെ സഹജമായ കഴിവുകളായിരുന്നു, അവ ആത്മാവ് ജഡത്തിൽ സാക്ഷാത്കരിച്ച വേലയായിരുന്നു. എന്നാൽ, അവൻ അത്തരം വേലകൾ ചെയ്തുകൊണ്ടിരിക്കുന്ന സമയത്ത് അവൻ ജഡത്തിൽ ജീവിക്കുകയായിരുന്നു, ജഡത്തെ മറികടന്നില്ല. അവൻ എന്തൊക്കെ രോഗശാന്തി പ്രവൃത്തികൾ നിർവഹിച്ചുവെങ്കിലും ശരി, അപ്പോഴും അവന് സാമാന്യ മനുഷ്യത്വം ഉണ്ടായിരുന്നു, അപ്പോഴും അവൻ ഒരു സാധാരണ മനുഷ്യജീവിതം നയിച്ചു. അവൻ എന്തൊക്കെ വേല നിർവഹിച്ചുവെങ്കിലും ശരി, അതെല്ലാം അവൻ ജഡത്തിൽ നിർവഹിച്ചു എന്നതുകൊണ്ടാണ് ദൈവം മനുഷ്യജന്മമെടുത്ത യുഗത്തിൽ ആത്മാവിന്റെ വേല മുഴുവൻ അവന്റെ ജഡം നിർവഹിച്ചു എന്ന് ഞാൻ പറയുന്നത്. എന്നാൽ, അവന്റെ വേല നിമിത്തം ആളുകൾ അവന്റെ ജഡത്തെ പൂർണമായും ശാരീരിക സത്തയുള്ളതായി പരിഗണിച്ചിരുന്നില്ല, കാരണം ആ ജഡത്തിന് അത്ഭുതങ്ങൾ പ്രവർത്തിക്കാനും ചില പ്രത്യേക നിമിഷങ്ങളിൽ ജഡത്തെ മറികടക്കുന്ന കാര്യങ്ങൾ ചെയ്യാനും സാധിച്ചിരുന്നു. നാല്പതു ദിവസം അവൻ പരീക്ഷിക്കപ്പെടുകയോ മലമുകളിൽ രൂപാന്തരം ചെയ്യപ്പെടുകയോ ചെയ്തതു പോലെയുള്ള ഈ സംഭവങ്ങളെല്ലാം ഉണ്ടായത് തീർച്ചയായും അവന്റെ ശുശ്രൂഷ ആരംഭിച്ചതിനുശേഷമാണ്. അതിനാൽ, ദൈവത്തിന്റെ മനുഷ്യജന്മത്തിന്റെ അർഥം യേശുവിനൊപ്പം പൂർത്തിയായിരുന്നില്ല, ഭാഗികമായി മാത്രമേ പൂർത്തീകരിക്കപ്പെട്ടിരുന്നുള്ളൂ. തന്റെ വേല ആരംഭിക്കുന്നതിനു മുമ്പ് ജഡത്തിൽ അവന്റെ ജീവിതം എല്ലാ അർഥത്തിലും തികച്ചും സാധാരണമായിരുന്നു. തന്റെ വേല ആരംഭിച്ചതിനുശേഷം തന്റെ ജഡത്തിന്റെ പുറന്തോട് മാത്രമാണ് അവൻ നിലനിർത്തിയിരുന്നത്. കാരണം, അവന്റെ വേല ദൈവത്വത്തിന്റെ പ്രകടനമായിരുന്നു, അത് ജഡത്തിന്റെ സാധാരണ ധർമങ്ങളെ അതിലംഘിച്ചു. എല്ലാത്തിനുമുപരി, ദൈവത്തിന്റെ മനുഷ്യജന്മമെടുത്ത ജഡം രക്തവും മാംസവുമായ മനുഷ്യന്മാരുടേതിൽ നിന്ന് വ്യത്യസ്തമായിരുന്നു. തീർച്ചയായും, തന്റെ ദൈനംദിന ജീവിതത്തിൽ അവന് ഭക്ഷണം, വസ്ത്രം, ഉറക്കം, പാർപ്പിടം എന്നിവ ആവശ്യമായിരുന്നു, എല്ലാ സാധാരണ ആവശ്യകതകളും അവനുണ്ടായിരുന്നു, ഒരു സാധാരണ മനുഷ്യജീവിയുടെ ബോധവും ഉണ്ടായിരുന്നു, ഒരു സാധാരണ മനുഷ്യനെപ്പോലെ അവൻ ചിന്തിക്കുകയും ചെയ്തു. അവൻ ചെയ്ത വേല അമാനുഷികമായിരുന്നിട്ടും ആളുകൾ അപ്പോഴും അവനെ ഒരു സാധാരണ മനുഷ്യനായി കണക്കാക്കി. വാസ്തവത്തിൽ, അവൻ എന്തു തന്നെ ചെയ്തുവെങ്കിലും ശരി, അവൻ സാധാരണവും സാമാന്യവുമായ മനുഷ്യത്വത്തിലാണ് ജീവിച്ചത്, അവൻ തന്റെ വേല നിർവഹിച്ചിടത്തോളം, മറ്റേതൊരു സാധാരണ മനുഷ്യനേക്കാളും അവന്റെ ബോധം പ്രത്യേകിച്ചും സാധാരണവും അവന്റെ ചിന്തകൾ വിശിഷ്യാ വ്യക്തവും ആയിരുന്നു. അത്തരം ചിന്തയും ബോധവും ഉണ്ടായിരിക്കേണ്ടത് മനുഷ്യജന്മമെടുത്ത ദൈവത്തിന് അനിവാര്യമായിരുന്നു, കാരണം, വളരെയധികം സാധാരണമായ ബോധവും വളരെ വ്യക്തമായ ചിന്തകളും ഉള്ള ഒരു ജഡത്താൽ ദൈവിക വേല പ്രകടമാക്കപ്പെടേണ്ടതുണ്ടായിരുന്നു—ഈ രീതിയിൽ മാത്രമേ അവന്റെ ജഡത്തിന് ദൈവിക വേല പ്രകടിപ്പിക്കാൻ സാധിക്കുമായിരുന്നുള്ളൂ. ഭൂമിയിൽ ജീവിച്ചിരുന്ന മുപ്പത്തിമൂന്നര വർഷത്തിലുടനീളം യേശു തന്റെ സാമാന്യ മനുഷ്യത്വം നിലനിർത്തി, എന്നാൽ മൂന്നര വർഷത്തെ ശുശ്രൂഷാ വേളയിലെ അവന്റെ വേല കാരണം, അവൻ വളരെ അതീന്ദ്രിയനാണെന്നും അവൻ മുമ്പത്തേതിനേക്കാൾ കൂടുതൽ അമാനുഷികനാണെന്നും ആളുകൾ കരുതി. വാസ്തവത്തിൽ, തന്റെ ശുശ്രൂഷ ആരംഭിക്കുന്നതിനു മുമ്പും അതിനു ശേഷവും യേശുവിന്റെ സാമാന്യ മനുഷ്യത്വം മാറ്റമില്ലാതെ തുടർന്നു; അവന്റെ മനുഷ്യ പ്രകൃതി ഉടനീളം ഒരേപോലെയായിരുന്നു, എന്നാൽ, അവന്റെ ശുശ്രൂഷ ആരംഭിച്ചതിനു മുമ്പും ശേഷവുമുള്ള വ്യത്യാസം കാരണം, അവന്റെ ജഡത്തെ സംബന്ധിച്ച് രണ്ട് വ്യത്യസ്ത വീക്ഷണങ്ങൾ ഉയർന്നുവന്നു. ആളുകൾ എന്ത് വിചാരിച്ചുവെങ്കിലും ശരി, മനുഷ്യജന്മമെടുത്ത ദൈവം മുഴുവൻ സമയവും തന്റെ യഥാർഥ സാമാന്യ മനുഷ്യത്വം നിലനിർത്തി, കാരണം ദൈവം മനുഷ്യജന്മമെടുത്തതു മുതൽ, അവൻ ജഡത്തിൽ ജീവിച്ചു, സാമാന്യ മനുഷ്യത്വമുള്ള ഒരു ജഡത്തിൽ. തന്റെ ശുശ്രൂഷ അവൻ നിർവഹിക്കുന്നുണ്ടായിരുന്നുവെങ്കിലും ഇല്ലായിരുന്നുവെങ്കിലും ശരി, അവന്റെ ജഡത്തിന്റെ സാമാന്യ മനുഷ്യത്വത്തെ മായ്ക്കാനാവുമായിരുന്നില്ല, കാരണം മനുഷ്യ പ്രകൃതിയാണ് ജഡത്തിന്റെ അടിസ്ഥാന സത്ത. തന്റെ ശുശ്രൂഷ നിർവഹിച്ചതിനുമുമ്പ്, എല്ലാ സാധാരണ മനുഷ്യ പ്രവർത്തനങ്ങളിലും ഏർപ്പെട്ടുകൊണ്ട് യേശുവിന്റെ ജഡം പൂർണമായും സാധാരണ നിലയിൽ തുടർന്നു; ഒരംശത്തിൽ പോലും അമാനുഷികനായി അവൻ പ്രത്യക്ഷപ്പെട്ടിരുന്നില്ല, അത്ഭുതകരമായ അടയാളങ്ങളൊന്നും കാണിച്ചിരുന്നില്ല. അവന്റെ പിന്തുടരൽ കൂടുതൽ സത്യസന്ധവും മറ്റാരേക്കാളും ആത്മാർഥവുമായിരുന്നു എങ്കിലും ദൈവത്തെ ആരാധിച്ചിരുന്ന കേവലം സാധാരണക്കാരനായ ഒരു മനുഷ്യനായിരുന്നു അക്കാലത്ത് അവൻ. അവന്റെ തികച്ചും സാമാന്യമായ മനുഷ്യത്വം സ്വയം പ്രകടമായത് ഇങ്ങനെയായിരുന്നു. കാരണം, തന്റെ ശുശ്രൂഷ ഏറ്റെടുക്കുന്നതിനു മുമ്പ് അവൻ ഒരു വേലയും ചെയ്തിരുന്നില്ല, അവന്റെ സ്വത്വത്തെക്കുറിച്ച് ആർക്കും അറിയില്ലായിരുന്നു, മറ്റുള്ളവരുടേതിൽ നിന്നെല്ലാം അവന്റെ ജഡം വ്യത്യസ്തമാണെന്ന് ആർക്കും പറയാൻ കഴിയുമായിരുന്നില്ല, കാരണം അവൻ ഒരു അത്ഭുത പ്രവൃത്തി പോലും ചെയ്തിരുന്നില്ല, ദൈവത്തിന്റെ വേലയുടെ ഒരു അംശം പോലും അവൻ നിർവഹിച്ചിരുന്നില്ല. എന്നിരുന്നാലും, തന്റെ ശുശ്രൂഷ നിർവഹിക്കാൻ തുടങ്ങിയതിനുശേഷം സാധാരണ മനുഷ്യ പ്രകൃതിയുടെ പുറന്തോട് അവൻ നിലനിർത്തുകയും സാധാരണ മനുഷ്യന്റെ യുക്തിയോടെ അപ്പോഴും ജീവിക്കുകയും ചെയ്തുവെങ്കിലും അവൻ ദൈവത്തിന്റെ തന്നെ വേല നിർവഹിക്കാൻ തുടങ്ങിയിരുന്നതിനാലും, ക്രിസ്തുവിന്റെ ശുശ്രൂഷ ഏറ്റെടുക്കുകയും രക്തവും മാംസവുമുള്ള മർത്ത്യന്മാർക്ക് ചെയ്യാൻ പ്രാപ്തിയില്ലാത്ത വേല നിർവഹിക്കുകയും ചെയ്തതിനാലും അവന് സാമാന്യ മനുഷ്യത്വമില്ലെന്നും പൂർണമായും സാധാരണ ജഡമല്ലെന്നും, മറിച്ച് അപൂർണമായ ജഡമാണെന്നും ആളുകൾ കരുതി. അവൻ നിർവഹിച്ച വേല നിമിത്തം സാമാന്യ മനുഷ്യത്വമില്ലാത്ത മനുഷ്യജന്മമെടുത്ത ദൈവമാണ് അവനെന്ന് ആളുകൾ പറഞ്ഞു. അത്തരം ഒരു ധാരണ തെറ്റാണ്, കാരണം ദൈവം മനുഷ്യജന്മമെടുത്തതിന്റെ പ്രാധാന്യം ആളുകൾ ഗ്രഹിച്ചില്ല. സാമാന്യ മനുഷ്യത്വമുണ്ടായിരുന്ന ഒരു ജഡത്തിൽ ആവിഷ്‌കരിക്കപ്പെട്ട ദൈവത്വത്തിന്റെ വേലയായിരുന്നു മനുഷ്യജന്മമെടുത്ത ദൈവം പ്രകടിപ്പിച്ചത് എന്ന വസ്തുതയിൽ നിന്നാണ് ഈ തെറ്റിദ്ധാരണ ഉത്ഭവിച്ചത്. ദൈവം ജഡം ധരിച്ചിരുന്നു, അവൻ ജഡത്തിനുള്ളിൽ വസിച്ചു, മനുഷ്യപ്രകൃതിയിൽ അവൻ നിർവഹിച്ച വേല അവന്റെ മനുഷ്യപ്രകൃതിയുടെ സാധാരണത്വത്തെ മറച്ചു. ഇക്കാരണത്താൽ ദൈവത്തിന് മനുഷ്യപ്രകൃതി ഉണ്ടായിരുന്നില്ല എന്നും ദൈവത്വം മാത്രമേ ഉണ്ടായിരുന്നുള്ളൂ എന്നും ആളുകൾ വിശ്വസിച്ചു.

തന്റെ ആദ്യ മനുഷ്യജന്മത്തിൽ ദൈവം അവതാര വേല പൂർത്തിയാക്കിയിരുന്നില്ല; അനിവാര്യമായും ജഡത്തിൽ നിർവഹിക്കേണ്ടിയിരുന്ന വേലയുടെ ആദ്യ ഘട്ടം മാത്രമാണ് ദൈവം പൂർത്തിയാക്കിയിരുന്നത്. അതുകൊണ്ട്, മനുഷ്യനായി അവതരിച്ചതിന്റെ വേല പൂർത്തിയാക്കുന്നതിന് ദൈവം വീണ്ടും ജഡത്തിലേക്ക് മടങ്ങി, ജഡത്തിന്റെ എല്ലാ സ്വാഭാവികതയും വാസ്തവികതയും ജീവിച്ചുതീർത്തുകൊണ്ട്, അതായത്, തികച്ചും സാമാന്യവും സാധാരണവുമായ ജഡത്തിൽ ദൈവവചനം പ്രകടമാക്കിക്കൊണ്ട്, അതിലൂടെ ജഡത്തിൽ അവൻ പൂർത്തിയാക്കാതെ അവശേഷിപ്പിച്ച വേല മുഴുമിപ്പിച്ചു. ചുരുക്കത്തിൽ, രണ്ടാമത്തെ മനുഷ്യജന്മമെടുത്ത ജഡം ആദ്യത്തേതു പോലെയാണ്, പക്ഷേ, അത് കൂടുതൽ യഥാർഥമാണ്, ആദ്യത്തേതിനേക്കാൾ കൂടുതൽ സാധാരണവുമാണ്. തത്ഫലമായി, രണ്ടാമത്തെ മനുഷ്യജന്മമെടുത്ത ജഡം സഹിക്കുന്ന യാതന ആദ്യത്തേതിനേക്കാൾ വലുതാണ്, എന്നാൽ ഈ യാതന ജഡത്തിലുള്ള അവന്റെ ശുശ്രൂഷയുടെ ഫലമാണ്, അത് ദുഷിപ്പിക്കപ്പെട്ട മനുഷ്യന്റെ യാതനയിൽ നിന്ന് വ്യത്യസ്തമാണ്. അത് അവന്റെ ജഡത്തിന്റെ സാധാരണത്വത്തിൽ നിന്നും യാഥാർഥ്യത്തിൽ നിന്നും കൂടി ഉടലെടുക്കുന്നു. അവൻ തന്റെ ശുശ്രൂഷ തീർത്തും സാധാരണവും യഥാർഥവുമായ ജഡത്തിൽ നിർവഹിക്കുന്നതിനാൽ, ആ ജഡം വളരെയധികം ബുദ്ധിമുട്ടുകൾ സഹിക്കണം. ഈ ജഡം എത്ര കൂടുതൽ സാധാരണവും യഥാർഥവുമാണോ, അത്രത്തോളം തന്റെ ശുശ്രൂഷയുടെ നിർവഹണത്തിൽ അവൻ ക്ലേശം അനുഭവിക്കും. ദൈവത്തിന്റെ വേല വളരെ സാധാരണമായ ഒരു ജഡത്തിൽ, പ്രകൃത്യാതീതമേ അല്ലാത്ത ഒന്നിൽ, ആണ് പ്രകടിപ്പിക്കപ്പെടുന്നത്. അവന്റെ ജഡം സാധാരണവും മനുഷ്യനെ രക്ഷിക്കേണ്ട വേല അത് വഹിക്കേണ്ടതും ആയതിനാൽ പ്രകൃത്യാതീതമായ ഒരു ജഡം അനുഭവിക്കുന്നതിനേക്കാൾ വളരെ ഉയർന്ന അളവിൽ അവൻ ക്ലേശം അനുഭവിക്കുന്നു—അവന്റെ ജഡത്തിന്റെ വാസ്തവികതയിൽ നിന്നും സാധാരണത്വത്തിൽ നിന്നുമാണ് ഈ യാതനകളത്രയും ഉണ്ടാകുന്നത്. മനുഷ്യജന്മമെടുത്ത ആ രണ്ട് ജഡങ്ങളും ശുശ്രൂഷകൾ നിർവഹിച്ചപ്പോൾ കടന്നുപോയ യാതനയിൽ നിന്നും, അവതരിച്ച ജഡത്തിന്റെ സാരം ഒരുവന് മനസ്സിലാക്കാൻ കഴിയും. ജഡം എത്രത്തോളം സാധാരണമാകുന്നുവോ, വേല ഏറ്റെടുക്കുമ്പോൾ അവൻ അത്രയധികം ക്ലേശം സഹിക്കണം. വേല ഏറ്റെടുക്കുന്ന ജഡം എത്രത്തോളം സാധാരണമാകുന്നുവോ ആളുകളുടെ സങ്കല്പങ്ങൾ അത്രത്തോളം കഠിനമാകുകയും അത്രത്തോളം കൂടുതൽ അപകടങ്ങൾ അവനുമേൽ പതിക്കുകയും ചെയ്യാൻ സാധ്യതയുണ്ട്. എന്നിട്ടും, ജഡം എത്രത്തോളം കൂടുതൽ യഥാർഥമാണോ, ഒരു സാധാരണ മനുഷ്യന്റെ ആവശ്യങ്ങളും പൂർണമായ ബോധവും ആ ജഡം എത്രത്തോളം കൈവരിക്കുന്നുവോ, ജഡത്തിൽ ദൈവത്തിന്റെ വേല ഏറ്റെടുക്കുന്നതിൽ അത്രയും കൂടുതൽ അവൻ പ്രാപ്തനാകുന്നു. യേശുവിന്റെ ജഡമാണ് ക്രൂശിൽ തറയ്ക്കപ്പെട്ടത്, പാപബലിയായി അവൻ ഉപേക്ഷിച്ച അവന്റെ ജഡം; സാമാന്യ മനുഷ്യത്വമുള്ള ഒരു ജഡത്തിലൂടെയാണ് അവൻ സാത്താനെ പരാജയപ്പെടുത്തിയതും മനുഷ്യനെ ക്രൂശിൽ നിന്ന് പൂർണമായി രക്ഷിച്ചതും. തന്റെ രണ്ടാമത്തെ മനുഷ്യജന്മത്തിൽ ഒരു സമ്പൂർണ ജഡമായിട്ടാണ് ദൈവം ജയിച്ചടക്കൽ വേല നിർവഹിക്കുന്നതും സാത്താനെ പരാജയപ്പെടുത്തുന്നതും. പൂർണമായും സാധാരണവും യഥാർഥവുമായ ഒരു ജഡത്തിനു മാത്രമേ ജയിച്ചടക്കൽ വേല അതിന്റെ സമഗ്രതയിൽ നിർവഹിക്കാനും ശക്തമായ സാക്ഷ്യം വഹിക്കാനും സാധിക്കൂ. അതായത്, പ്രകൃത്യാതീതമായ അത്ഭുതങ്ങളിലൂടെയും വെളിപ്പെടുത്തലുകളിലൂടെയുമല്ല, ജഡത്തിലുള്ള ദൈവത്തിന്റെ യാഥാർഥ്യത്തിലൂടെയും സാധാരണത്വത്തിലൂടെയുമാണ് മനുഷ്യനെ ജയിച്ചടക്കുന്ന വേല ഫലപ്രദമാക്കുന്നത്. അരുളിച്ചെയ്യലും അതുവഴി മനുഷ്യനെ ജയിച്ചടക്കി തികവുള്ളവനാക്കലുമാണ് മനുഷ്യജന്മമെടുത്ത ഈ ദൈവത്തിന്റെ ശുശ്രൂഷ; മറ്റൊരു വിധത്തിൽ പറഞ്ഞാൽ, ജഡത്തിൽ സാക്ഷാത്കരിക്കപ്പെട്ട ആത്മാവിന്റെ വേല, ജഡത്തിന്റെ കർത്തവ്യം, അരുളിച്ചെയ്യുകയും അതുവഴി മനുഷ്യനെ പൂർണമായും ജയിച്ചടക്കുകയും വെളിപ്പെടുത്തുകയും തികവുറ്റവനാക്കുകയും ഇല്ലാതാക്കുകയുമാണ്. അതിനാൽ, ജയിച്ചടക്കൽ വേലയിലാണ് ജഡത്തിലുള്ള ദൈവത്തിന്റെ വേല പൂർണമായും നിറവേറ്റപ്പെടുക. മനുഷ്യനായി ജനിക്കുന്ന വേലയുടെ തുടക്കം മാത്രമായിരുന്നു വീണ്ടെടുപ്പിന്റെ പ്രാരംഭവേല; ജയിച്ചടക്കൽ വേല നിർവഹിക്കുന്ന ജഡം മനുഷ്യജന്മമെടുക്കലിന്റെ മുഴുവൻ വേലയും പൂർത്തിയാക്കും. ലിംഗം അനുസരിച്ച് ഒന്ന് പുരുഷനും മറ്റൊന്ന് സ്ത്രീയുമാണ്, അങ്ങനെ ദൈവത്തിന്റെ മനുഷ്യജന്മമെടുക്കലിന്റെ പ്രാധാന്യം പൂർത്തീകരിക്കുന്നു, ദൈവത്തെക്കുറിച്ചുള്ള മനുഷ്യന്റെ സങ്കല്പങ്ങളെ ദൂരീകരിക്കുന്നു: ദൈവത്തിന് സ്ത്രീയും പുരുഷനും ആയിത്തീരാം. ചുരുക്കത്തിൽ, മനുഷ്യജന്മമെടുത്ത ദൈവം ലിംഗരഹിതനാണ്. അവൻ പുരുഷനെയും സ്ത്രീയെയും സൃഷ്ടിച്ചു, അവന് ലിംഗഭേദമില്ല. വേലയുടെ ഈ ഘട്ടത്തിൽ, ദൈവം അടയാളങ്ങളും അത്ഭുതങ്ങളും കാണിക്കുന്നില്ല, അങ്ങനെ അവന്റെ വേലയുടെ ഫലങ്ങൾ വചനങ്ങളിലൂടെ കൈവരിക്കും. ഇതിന്റെ കാരണം, എല്ലാത്തിനും ഉപരിയായി, രോഗികളെ സുഖപ്പെടുത്തലും ഭൂതങ്ങളെ പുറത്താക്കലുമല്ല മനുഷ്യജന്മമെടുത്ത ദൈവത്തിന്റെ ഈ സമയത്തെ വേല എന്നതാണ്, മറിച്ച്, അരുളിച്ചെയ്യുന്നതിലൂടെ മനുഷ്യനെ ജയിച്ചടക്കലാണ്, അതായത്, വചനങ്ങൾ അരുളിച്ചെയ്യലും മനുഷ്യനെ ജയിച്ചടക്കലുമാണ് ദൈവത്തിന്റെ മനുഷ്യജന്മമെടുത്ത ജഡത്തിന്റെ സഹജമായ കഴിവ്, രോഗികളെ സുഖപ്പെടുത്തലും ഭൂതങ്ങളെ പുറത്താക്കലുമല്ല. സാമാന്യ മനുഷ്യത്വത്തിൽ അവന്റെ വേല അത്ഭുതങ്ങൾ നിർവഹിക്കലല്ല, രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയുമല്ല, മറിച്ച്, അരുളിച്ചെയ്യലാണ്, അതിനാൽ രണ്ടാമത്തെ മനുഷ്യജന്മമെടുത്ത ജഡം മുമ്പത്തേതിനേക്കാൾ വളരെയധികം സാധാരണമായി ആളുകൾക്ക് തോന്നുന്നു. ദൈവത്തിന്റെ അവതാരം നുണയല്ലെന്ന് ആളുകൾ മനസ്സിലാക്കുന്നു; എന്നാൽ, മനുഷ്യജന്മമെടുത്ത ഈ ദൈവം യേശു എന്ന അവതാരത്തിൽ നിന്ന് വ്യത്യസ്തമാണ്, ഇരുവരും മനുഷ്യജന്മമെടുത്ത ദൈവമാണെങ്കിലും അവർ രണ്ടു പേരും പൂർണമായും ഒരേ പോലെയല്ല. യേശുവിന് സാമാന്യ മനുഷ്യത്വം ഉണ്ടായിരുന്നു, സാധാരണ മനുഷ്യ പ്രകൃതി, എന്നാൽ, നിരവധി അടയാളങ്ങളും അത്ഭുതങ്ങളും അവനോടൊപ്പം ഉണ്ടായിരുന്നു. മനുഷ്യജന്മമെടുത്ത ഈ ദൈവത്തിൽ അടയാളങ്ങളോ അത്ഭുതങ്ങളോ, രോഗികളെ സുഖപ്പെടുത്തുന്നതോ ഭൂതങ്ങളെ പുറത്താക്കുന്നതോ സമുദ്രത്തിനുമേൽ നടക്കുന്നതോ നാല്പത് ദിവസം ഉപവസിക്കുന്നതോ ഒന്നും മനുഷ്യനേത്രങ്ങൾ കാണുകയില്ല.... യേശു ചെയ്ത അതേ വേല അവൻ ചെയ്യുന്നില്ല, അതിന്റെ സാരത്തിൽ അവന്റെ ജഡം യേശുവിന്റേതിൽ നിന്ന് ഏതെങ്കിലും തരത്തിൽ വ്യത്യസ്തമായതുകൊണ്ടല്ല, മറിച്ച്, രോഗികളെ സുഖപ്പെടുത്തുന്നതും ഭൂതങ്ങളെ പുറത്താക്കുന്നതും അവന്റെ ശുശ്രൂഷയല്ല എന്നതുകൊണ്ടാണത്. സ്വന്തം വേലയെ അവൻ കീറിമുറിക്കുന്നില്ല, സ്വന്തം വേലയെ അലോസരപ്പെടുത്തുന്നില്ല. തന്റെ യഥാർഥ വചനങ്ങളിലൂടെ അവൻ മനുഷ്യനെ ജയിച്ചടക്കുന്നതിനാൽ, മനുഷ്യനെ അത്ഭുതങ്ങളാൽ കീഴടക്കേണ്ട ആവശ്യമില്ല, അതിനാൽ മനുഷ്യജന്മമെടുക്കുന്നതിന്റെ വേല പൂർത്തിയാക്കുന്നതിനായാണ് ഈ ഘട്ടം. നീ ഇന്ന് കാണുന്ന മനുഷ്യജന്മമെടുത്ത ദൈവം പൂർണമായും ഒരു ജഡമാണ്, അവനിൽ അമാനുഷികത ഒന്നുമില്ല. മറ്റുള്ളവരെപ്പോലെ തന്നെ അവനും രോഗം പിടിപെടുന്നു, മറ്റുള്ളവരെപ്പോലെ തന്നെ ഭക്ഷണവും വസ്ത്രവും അവന് ആവശ്യമാണ്; അവൻ പൂർണമായും ഒരു ജഡമാണ്. മനുഷ്യജന്മമെടുത്ത ദൈവം ഈ സമയത്ത് പ്രകൃത്യാതീതമായ അടയാളങ്ങളും അത്ഭുതങ്ങളും പ്രകടിപ്പിക്കുന്നുവെങ്കിൽ, അവൻ രോഗികളെ സുഖപ്പെടുത്തുകയോ ഭൂതങ്ങളെ പുറത്താക്കുകയോ, അല്ലെങ്കിൽ ഒറ്റ വചനത്താൽ കൊല്ലുകയോ ചെയ്യുന്നുവെങ്കിൽ, ജയിച്ചടക്കുന്ന വേല എങ്ങനെ നിർവഹിക്കാനാകും? വിജാതീയ രാഷ്ട്രങ്ങൾക്കിടയിൽ എങ്ങനെ ഈ വേല വ്യാപിപ്പിക്കാൻ കഴിയും? രോഗികളെ സുഖപ്പെടുത്തുന്നതും ഭൂതങ്ങളെ പുറത്താക്കുന്നതും കൃപയുഗത്തിന്റെ വേലയായിരുന്നു, വീണ്ടെടുക്കൽ വേലയുടെ ആദ്യ ഘട്ടമായിരുന്നു അത്, ഇപ്പോൾ മനുഷ്യനെ ദൈവം ക്രൂശിൽ നിന്ന് രക്ഷിച്ചിട്ടുള്ളതിനാൽ, അവിടുന്ന് ഇനി മേലിൽ ആ വേല നിർവഹിക്കുകയില്ല. അന്ത്യനാളുകളിൽ, യേശുവിനെപ്പോലെ തന്നെ രോഗികളെ സുഖപ്പെടുത്തുകയും ഭൂതങ്ങളെ പുറത്താക്കുകയും മനുഷ്യനുവേണ്ടി ക്രൂശിലേറുകയും ചെയ്യുന്ന ഒരു “ദൈവം” പ്രത്യക്ഷപ്പെട്ടാൽ, ആ “ദൈവം” ബൈബിളിൽ ദൈവത്തിന് നൽകിയിരിക്കുന്ന വിവരണത്തിന് സമാനവും മനുഷ്യർക്ക് എളുപ്പത്തിൽ സ്വീകരിക്കാൻ സാധിക്കുന്നതും ആണെങ്കിൽപ്പോലും, അതിന്റെ സാരത്തിൽ അത് ദൈവത്തിന്റെ ആത്മാവ് ധരിക്കുന്ന ജഡമായിരിക്കില്ല, മറിച്ച് ഒരു ദുരാത്മാവ് ധരിക്കുന്ന ജഡമായിരിക്കും. കാരണം, ഇതിനകം പൂർത്തിയാക്കിയിട്ടുള്ള കാര്യങ്ങൾ ഒരിക്കലും ആവർത്തിക്കരുത് എന്നതാണ് ദൈവത്തിന്റെ വേലയുടെ തത്ത്വം. അതിനാൽ, ദൈവത്തിന്റെ രണ്ടാമത്തെ മനുഷ്യജന്മത്തിന്റെ വേല ആദ്യത്തേതിൽ നിന്ന് വ്യത്യസ്തമാണ്. അന്ത്യനാളുകളിൽ, സാധാരണവും സാമാന്യവുമായ ജഡത്തിൽ ദൈവം ജയിച്ചടക്കൽ വേല സാക്ഷാത്കരിക്കുന്നു; അവൻ രോഗികളെ സുഖപ്പെടുത്തുന്നില്ല, മനുഷ്യനുവേണ്ടി ക്രൂശിക്കപ്പെടുകയില്ല, മറിച്ച് ജഡത്തിൽ വചനങ്ങൾ കേവലം അരുളിച്ചെയ്യുകയും ജഡത്തിൽ മനുഷ്യനെ ജയിച്ചടക്കുകയും ചെയ്യുന്നു. അത്തരം ജഡം മാത്രമാണ് ദൈവത്തിന്റെ മനുഷ്യജന്മമെടുത്ത ജഡം; അത്തരം ജഡത്തിനു മാത്രമേ ജഡത്തിൽ ദൈവത്തിന്റെ വേല പൂർത്തിയാക്കാൻ സാധിക്കൂ.

ഈ ഘട്ടത്തിൽ മനുഷ്യജന്മമെടുത്ത ദൈവം ക്ലേശങ്ങൾ സഹിച്ചുകൊണ്ടിരിക്കുകയോ അല്ലെങ്കിൽ അവന്റെ ശുശ്രൂഷ നിർവഹിച്ചുകൊണ്ടിരിക്കുകയോ ആണെങ്കിൽ അവതരിക്കുന്നതിന്റെ അർഥം പൂർത്തീകരിക്കുന്നതിനായാണ് അവൻ അങ്ങനെ ചെയ്യുന്നത്, കാരണം ഇത് ദൈവത്തിന്റെ അവസാനത്തെ മനുഷ്യജന്മമാണ്. ദൈവത്തിന് രണ്ടു തവണ മാത്രമേ മനുഷ്യജന്മമെടുക്കാൻ കഴിയൂ. മൂന്നാമതൊരു തവണ ഉണ്ടാകില്ല. ആദ്യത്തെ മനുഷ്യജന്മം പുരുഷനായിരുന്നു, രണ്ടാമത്തേത് സ്ത്രീയും, അങ്ങനെ മനുഷ്യന്റെ മനസ്സിൽ ദൈവത്തിന്റെ ജഡത്തിന്റെ പ്രതിരൂപം പൂർത്തിയാക്കപ്പെടുന്നു; അതിലുപരി, രണ്ട് മനുഷ്യജന്മങ്ങളും ജഡത്തിൽ ദൈവത്തിന്റെ വേല ഇതിനകം പൂർത്തിയാക്കിയിട്ടുണ്ട്. മനുഷ്യജന്മമെടുത്ത ദൈവത്തിന് അവതരിക്കുന്നതിന്റെ അർഥം പൂർത്തിയാക്കുന്നതിനായി ആദ്യത്തെ തവണ സാമാന്യ മനുഷ്യത്വം ഉണ്ടായിരുന്നു. ഇത്തവണയും അവന് സാമാന്യ മനുഷ്യത്വമുണ്ട്, എന്നാൽ ഈ മനുഷ്യജന്മത്തിന്റെ അർഥം വ്യത്യസ്തമാണ്: അത് കൂടുതൽ ആഴമുള്ളതും അവന്റെ വേല കൂടുതൽ ഗഹനമായ പ്രാധാന്യമുള്ളതുമാണ്. അവതരിക്കുന്നതിന്റെ അർഥം പൂർത്തിയാക്കുന്നതിനു വേണ്ടിയാണ് ദൈവം വീണ്ടും ജഡമായിത്തീർന്നിട്ടുള്ളത്. തന്റെ വേലയുടെ ഈ ഘട്ടം ദൈവം പൂർണമായും അവസാനിപ്പിച്ചു കഴിയുമ്പോൾ, അവതരിക്കുന്നതിന്റെ മുഴുവൻ അർഥവും, അതായത്, ജഡത്തിൽ ദൈവത്തിന്റെ വേല, പൂർണമാകും; ജഡത്തിൽ നിർവഹിക്കപ്പെടേണ്ടതായ വേലയൊന്നും പിന്നെ ഉണ്ടായിരിക്കുകയുമില്ല. അതായത്, തന്റെ വേല നിർവഹിക്കാൻ ദൈവം ഇനിയൊരിക്കലും ജഡത്തിലേക്ക് വരുകയില്ല. മനുഷ്യവർഗത്തെ രക്ഷിക്കാനും പൂർണരാക്കാനും വേണ്ടി മാത്രമാണ് മനുഷ്യനായി ജനിക്കുന്ന വേല ദൈവം ചെയ്യുന്നത്. മറ്റൊരു വിധത്തിൽ പറഞ്ഞാൽ, വേലയെ പ്രതി അല്ലാതെ ദൈവം ജഡത്തിലേക്ക് വരുന്നത് പതിവുള്ളതല്ല. വേല നിർവഹിക്കാൻ ജഡത്തിലേക്ക് വരുന്നതിലൂടെ, താൻ ഒരു ജഡമാണെന്നും ഒരു സാമാന്യ മനുഷ്യനാണെന്നും ഒരു സാധാരണ വ്യക്തിയാണെന്നും ദൈവം സാത്താന് കാണിച്ചുകൊടുക്കുന്നു—എന്നിരുന്നാലും അവന് വിജയിയായി ലോകം വാഴാൻ കഴിയും, സാത്താനെ പരാജയപ്പെടുത്താനും മനുഷ്യവർഗത്തെ വീണ്ടെടുക്കാനും മനുഷ്യവർഗത്തെ ജയിച്ചടക്കാനും കഴിയും! മനുഷ്യവർഗത്തെ ദുഷിപ്പിക്കുക എന്നതാണ് സാത്താന്റെ വേലയുടെ ലക്ഷ്യം, അതേസമയം ദൈവത്തിന്റെ ലക്ഷ്യം മനുഷ്യവർഗത്തെ രക്ഷിക്കുക എന്നതാണ്. സാത്താൻ മനുഷ്യനെ അഗാധപാതാളത്തിൽ കുടുക്കുന്നു, അതേസമയം, ദൈവം മനുഷ്യനെ അതിൽ നിന്ന് രക്ഷിക്കുന്നു. എല്ലാ മനുഷ്യരെക്കൊണ്ടും സാത്താൻ അതിനെ ആരാധിപ്പിക്കുന്നു, അതേസമയം ദൈവം അവരെ തന്റെ സാമ്രാജ്യത്തിൻ കീഴിലാക്കുന്നു, കാരണം അവൻ സൃഷ്ടിയുടെ കർത്താവാകുന്നു. ഈ വേലയെല്ലാം നേടിയിരിക്കുന്നത് ദൈവത്തിന്റെ രണ്ട് മനുഷ്യജന്മങ്ങളിലൂടെയാണ്. ചുരുക്കത്തിൽ, അവന്റെ ജഡം മനുഷ്യത്വത്തിന്റേയും ദൈവത്വത്തിന്റേയും സംയോഗവും സാമാന്യ മനുഷ്യത്വം കരഗതമായിട്ടുള്ളതും ആണ്. അതിനാൽ, ദൈവത്തിന്റെ മനഷ്യജന്മമെടുത്ത ജഡമില്ലാതെ ദൈവത്തിന് മനുഷ്യനെ രക്ഷിക്കുന്നതിന്റെ ഫലങ്ങൾ നേടാൻ സാധിക്കില്ല, അവന്റെ ജഡത്തിന്റെ സാമാന്യ മനുഷ്യത്വമില്ലാതെ ജഡത്തിൽ അവന്റെ വേലയ്ക്ക് ഈ ഫലങ്ങൾ നേടാൻ സാധിക്കില്ല. അവന് സാമാന്യ മനുഷ്യത്വം ഉണ്ടായിരിക്കണം എന്നതാണ് ദൈവത്തിന്റെ മനുഷ്യജന്മത്തിന്റെ സാരം; അപ്രകാരം അല്ലെങ്കിൽ മനുഷ്യജന്മമെടുക്കുന്നതിൽ ദൈവത്തിന്റെ യഥാർഥ ഹിതത്തിന് അത് വിരുദ്ധമാകും.

അവതരിക്കുന്നതിന്റെ അർഥം യേശുവിന്റെ വേലയിൽ പൂർത്തിയായിട്ടില്ലെന്ന് ഞാൻ പറയുന്നത് എന്തുകൊണ്ടാണ്? കാരണം വചനം പൂർണമായും ജഡമായിത്തീർന്നിട്ടില്ല. ജഡത്തിൽ ദൈവത്തിന്റെ വേലയുടെ ഒരു ഭാഗം മാത്രമാണ് യേശു നിർവഹിച്ചത്; അവൻ വീണ്ടെടുക്കൽ വേല മാത്രമേ നിർവഹിച്ചിട്ടുള്ളൂ, മനുഷ്യനെ പൂർണമായും നേടിയെടുക്കുന്ന വേല ചെയ്തിട്ടില്ല. ഇക്കാരണത്താൽ, അന്ത്യനാളുകളിൽ ദൈവം വീണ്ടും ജഡമായിത്തീർന്നു. വേലയുടെ ഈ ഘട്ടവും ഒരു സാധാരണ ജഡത്തിലാണ് നിർവഹിക്കപ്പെടുന്നത്; ഒരംശം പോലും അതിഭൗതികമല്ലാത്ത മനുഷ്യപ്രകൃതിയുള്ള തികച്ചും സാധാരണ മനുഷ്യനാണ് ഇത് നിർവഹിക്കുന്നത്. മറ്റൊരു വിധത്തിൽ പറഞ്ഞാൽ, ദൈവം ഒരു സമ്പൂർണ മനുഷ്യനായിത്തീർന്നിരിക്കുന്നു; ദൈവത്തിന്റെ തന്നെ സ്വത്വമുള്ള ഒരു വ്യക്തി, ഒരു സമ്പൂർണ മനുഷ്യൻ, ഒരു സമ്പൂർണ ജഡം, അവനാണ് ഈ വേല നിർവഹിക്കുന്നത്. മനുഷ്യന്റെ കണ്ണുകൾ ഒട്ടും അതീന്ദ്രിയമല്ലാത്ത ഒരു ജഡിക ശരീരത്തെ മാത്രം കാണുന്നു, സ്വർഗത്തിന്റെ ഭാഷ സംസാരിക്കാൻ കഴിയുന്ന, അത്ഭുതകരമായ അടയാളങ്ങളൊന്നും കാണിക്കാത്ത, അത്ഭുതങ്ങൾ പ്രവർത്തിക്കാത്ത, വലിയ സമ്മേളന വേദികളിൽ മതത്തെക്കുറിച്ചുള്ള ആന്തരിക വസ്തുതകൾ തീരെയും തുറന്നു കാണിക്കാത്ത, തികച്ചും സാധാരണക്കാരനായ ഒരു വ്യക്തി. മനുഷ്യജന്മമെടുത്ത രണ്ടാമത്തെ ജഡത്തിന്റെ വേല ആദ്യത്തേതിൽ നിന്ന് തികച്ചും വ്യത്യസ്തമാണെന്ന് ആളുകൾക്ക് തോന്നുന്നു, രണ്ടുപേർക്കും പൊതുവായി ഒന്നുംതന്നെയില്ലെന്ന് തോന്നുന്ന അത്രത്തോളം. ആദ്യത്തെ മനുഷ്യജന്മത്തിന്റെ വേലയുടേതായ ഒന്നുംതന്നെ ഇത്തവണ കാണാൻ കഴിയില്ല. രണ്ടാമത്തെ മനുഷ്യജന്മമെടുത്ത ജഡത്തിന്റെ വേല ആദ്യത്തേതിൽ നിന്ന് വ്യത്യസ്തമാണെങ്കിലും, രണ്ടിന്റേയും ഉറവിടം ഒന്നുതന്നെയല്ലെന്ന് അത് തെളിയിക്കുന്നില്ല. അവയുടെ ഉറവിടം ഒന്നുതന്നെയാണോ എന്നത് ആ ജഡങ്ങൾ നിർവഹിക്കുന്ന വേലയുടെ സ്വഭാവത്തെ ആശ്രയിച്ചിരിക്കുന്നു, അവയുടെ പുറന്തോടുകളെ ആശ്രയിച്ചല്ല. തന്റെ വേലയുടെ മൂന്ന് ഘട്ടങ്ങളിലായി ദൈവം രണ്ടു തവണ മനുഷ്യജന്മമെടുത്തു, രണ്ട് തവണയും മനുഷ്യജന്മമെടുത്ത ദൈവത്തിന്റെ വേല ഒരു പുതിയ യുഗം ഉദ്ഘാടനം ചെയ്യുന്നു, ഒരു പുതിയ വേലയെ ആനയിക്കുന്നു; മനുഷ്യജന്മങ്ങൾ പരസ്പരപൂരകമാകുന്നു. രണ്ട് ജഡങ്ങളും യഥാർഥത്തിൽ ഒരേ ഉറവിടത്തിൽ നിന്നാണ് വരുന്നതെന്ന് മനുഷ്യനേത്രങ്ങൾക്ക് തിരിച്ചറിയാൻ സാധിക്കില്ല. ഇത് മനുഷ്യന്റെ കണ്ണിന്റെയോ മനുഷ്യ മനസ്സിന്റെയോ ശേഷിക്ക് അതീതമാണെന്ന് വളരെ വ്യക്തമാണ്. എന്നാൽ, അവരുടെ സാരാംശത്തിൽ, അവർ ഒരുപോലെയാണ്, കാരണം അവരുടെ വേല ഒരേ ആത്മാവിൽ നിന്നാണ് ഉത്ഭവിക്കുന്നത്. ഒരേ ഉറവിടത്തിൽ നിന്നാണോ മനുഷ്യജന്മമെടുത്ത രണ്ട് ജഡങ്ങളും ഉത്ഭവിച്ചത് എന്ന് അവർ ജനിച്ച യുഗവും സ്ഥലവും അല്ലെങ്കിൽ അത്തരം മറ്റ് ഘടകങ്ങളോ പരിഗണിച്ച് നിശ്ചയിക്കാനാവില്ല, അവർ പ്രകടിപ്പിച്ച ദൈവത്വത്തിന്റെ വേലയുടെ അടിസ്ഥാനത്തിൽ മാത്രമേ അതിന് സാധിക്കൂ. യേശു ചെയ്ത ഒരു വേലയും മനുഷ്യജന്മമെടുത്ത രണ്ടാമത്തെ ജഡം നിർവഹിക്കുന്നില്ല, കാരണം ദൈവത്തിന്റെ വേല, സമ്പ്രദായത്തെ പിൻപറ്റുന്നില്ല; എന്നാൽ, ഓരോ തവണയും ഒരു പുതിയ പാത തുറക്കുന്നു. ജനങ്ങളുടെ മനസ്സിൽ ആദ്യത്തെ ജഡത്തെക്കുറിച്ചുള്ള ധാരണ വർധിപ്പിക്കുക എന്നതോ ദൃഢപ്പെടുത്തുക എന്നതോ മനുഷ്യജന്മമെടുത്ത രണ്ടാമത്തെ ജഡം ലക്ഷ്യമാക്കുന്നില്ല, മറിച്ച് ആ ധാരണയെ പൂർത്തീകരിക്കാനും പരിപൂർണമാക്കാനും, ദൈവത്തെക്കുറിച്ചുള്ള മനുഷ്യന്റെ അറിവ് അഗാധമാക്കാനും, ആളുകളുടെ ഹൃദയങ്ങളിൽ നിലനിൽക്കുന്ന എല്ലാ നിയമങ്ങളും ലംഘിക്കാനും അവരുടെ ഹൃദയങ്ങളിൽ ഉള്ള ദൈവത്തിന്റെ വ്യാജപ്രതിരൂപങ്ങളെ തുടച്ചുമാറ്റാനുമാണ് അവൻ ലക്ഷ്യമിടുന്നത്. ദൈവത്തിന്റെ തന്നെ വേലയുടെ ഏതെങ്കിലും ഒരു പ്രത്യേക ഘട്ടത്തിന് അവനെക്കുറിച്ച് മനുഷ്യന് പൂർണമായ ഒരറിവ് നൽകാൻ സാധിക്കില്ലെന്ന് പറയാൻ കഴിയും; ഓരോന്നും ഒരു ഭാഗം മാത്രമേ നൽകുന്നുള്ളൂ, മുഴുവനും അല്ല. തന്റെ പ്രകൃതം ദൈവം പൂർണമായി പ്രകടിപ്പിച്ചിട്ടുണ്ടെങ്കിലും, ഗ്രഹിക്കാനുള്ള മനുഷ്യന്റെ കഴിവുകൾ പരിമിതമായതുകൊണ്ട്, ദൈവത്തെക്കുറിച്ചുള്ള മനുഷ്യന്റെ അറിവ് ഇപ്പോഴും അപൂർണമായി ശേഷിക്കുന്നു. മനുഷ്യ ഭാഷ ഉപയോഗിച്ച് ദൈവത്തിന്റെ പ്രകൃതത്തിന്റെ സമഗ്രതയെ സ്പഷ്ടമാക്കുക അസാധ്യമാണ്; അതിലുപരി, അവന്റെ വേലയുടെ ഒരൊറ്റ ഘട്ടത്തിന് ദൈവത്തെ പൂർണമായി പ്രകടിപ്പിക്കാൻ എങ്ങനെ സാധിക്കും? തന്റെ സാമാന്യ മനുഷ്യത്വത്തിന്റെ മറവിൽ അവൻ ജഡത്തിൽ വേല ചെയ്യുന്നു, അവന്റെ ശാരീരികമായ പുറന്തോടു കൊണ്ടല്ല, മറിച്ച് അവന്റെ ദൈവത്വത്തിന്റെ പ്രകടനങ്ങളിലൂടെ മാത്രമേ ഒരുവന് ദൈവത്തെ അറിയാൻ സാധിക്കൂ. തന്റെ വിവിധങ്ങളായ വേലയിലൂടെ തന്നെ അറിയാൻ മനുഷ്യനെ അനുവദിക്കുന്നതിനായി ദൈവം ജഡത്തിൽ വരുന്നു, അവന്റെ വേലയുടെ രണ്ട് ഘട്ടങ്ങൾ ഒരുപോലെയല്ല. ഈ വിധത്തിൽ മാത്രമേ ജഡത്തിലെ ദൈവത്തിന്റെ വേലയെക്കുറിച്ച് മനുഷ്യന് പൂർണമായ അറിവുണ്ടാകൂ, അത് ഒരു ഘട്ടത്തിൽ മാത്രം ഒതുങ്ങുന്നില്ല. മനുഷ്യജന്മമെടുത്ത രണ്ട് ജഡങ്ങളുടേയും വേല വ്യത്യസ്തമാണെങ്കിലും, ജഡങ്ങളുടെ സത്തയും അവരുടെ വേലയുടെ ഉറവിടവും അഭിന്നമാണ്; വേലയുടെ രണ്ട് വ്യത്യസ്ത ഘട്ടങ്ങൾ നിർവഹിക്കുന്നതിനായി അവ നിൽനിൽക്കുന്നുവെന്നും രണ്ട് വ്യത്യസ്ത യുഗങ്ങളിൽ ആവിർഭവിച്ചു എന്നും മാത്രമേയുള്ളൂ. എന്തുതന്നെയായാലും, ദൈവത്തിന്റെ മനുഷ്യജന്മമെടുത്ത ജഡങ്ങൾ ഒരേ സത്തയും ഒരേ ഉറവിടവും പങ്കിടുന്നു—ഇത് ആർക്കും നിഷേധിക്കാനാവാത്ത ഒരു വസ്തുതയാണ്.


ദൈവത്തിന്റെ വേലയും മനുഷ്യന്റെ അനുഷ്ഠാനവും

മനുഷ്യരുടെ ഇടയിലെ ദൈവത്തിൻറെ വേല മനുഷ്യനിൽ നിന്ന് വേർപെടുത്താനാവാത്തതാണ്, കാരണം മനുഷ്യനാണ് ഈ വേലയുടെ ലക്ഷ്യം, മാത്രമല്ല, ദൈവത്തിന് സാക്ഷ്യം വഹിക്കാൻ കഴിയുന്ന ദൈവത്തിന്റെ ഒരേയൊരു സൃഷ്ടിയും മനുഷ്യനാണ്. മനുഷ്യൻറെ ജീവിതവും അവന്റെ എല്ലാ പ്രവൃത്തികളും ദൈവത്തിൽ നിന്നും വേർപെടുത്താനാവാത്തതും എല്ലാം ദൈവത്തിന്റെ കരങ്ങളാൽ നിയന്ത്രിക്കപ്പെടുന്നതുമാണ്, ഒരു വ്യക്തിക്കും ദൈവത്തിൽ നിന്ന് സ്വതന്ത്രമായ നിലനിൽപ്പില്ലെന്നും പറയാം. ആർക്കും ഇത് നിഷേധിക്കാനാവില്ല, കാരണം ഇതൊരു വസ്തുതയാണ്. ദൈവം ചെയ്യുന്നതെല്ലാം മനുഷ്യൻറെ നേട്ടത്തിനുവേണ്ടിയും സാത്താൻറെ പദ്ധതികൾക്കെതിരേയുമാണ്. മനുഷ്യന് ആവശ്യമുള്ളതെല്ലാം ദൈവത്തിൽ നിന്ന് വരുന്നു, ദൈവമാണ് മനുഷ്യൻറെ സചേതനത്വത്തിന്റെ ഉറവിടം. അതിനാൽ, ദൈവത്തിൽ നിന്ന് വേർപെടാൻ മനുഷ്യന് കഴിവില്ലതന്നെ. അതിലുപരി, മനുഷ്യനിൽ നിന്ന് വേർപെടാൻ ദൈവത്തിന് ഒരു ഉദ്ദേശ്യവും ഒരിക്കലും ഉണ്ടായിരുന്നിട്ടുമില്ല. ദൈവം ചെയ്യുന്ന വേല എല്ലാ മനുഷ്യവർഗത്തിനും വേണ്ടിയാണ്, അവൻറെ ചിന്തകൾ എല്ലായ്‌പ്പോഴും ദയയുള്ളതാണ്. അപ്പോൾ മനുഷ്യനെ സംബന്ധിച്ച് ദൈവത്തിൻറെ വേലയും ചിന്തകളും (അതായത്, ദൈവ ഹിതം) മനുഷ്യൻ അറിഞ്ഞിരിക്കേണ്ട 'ദർശനങ്ങൾ' ആണ്. അത്തരം ദർശനങ്ങളും ദൈവത്തിൻറെ കാര്യനിർവഹണം കൂടിയാണ്, മനുഷ്യനാൽ ചെയ്യാൻ കഴിയാത്ത വേലയുമാണ്. അതേസമയം, തൻറെ വേലയുടെ വേളയിൽ ദൈവം മനുഷ്യനോട് ഉന്നയിക്കുന്ന ആവശ്യകതകളെയാണ് 'അനുഷ്ഠാനം' എന്ന് വിളിക്കുന്നത്. ദർശനങ്ങൾ ദൈവത്തിൻറെ തന്നെ വേലയാണ്, അഥവാ, മനുഷ്യനുവേണ്ടിയുള്ള അവൻറെ ഹിതമാണ്, അല്ലെങ്കിൽ അവൻറെ വേലയുടെ ലക്ഷ്യങ്ങളും പ്രാധാന്യവുമാണ്. ദർശനങ്ങളേയും കാര്യനിർവഹണത്തിൻറെ ഭാഗമാണെന്ന് പറയാൻ കഴിയും, കാരണം, ഈ കാര്യനിർവഹണം ദൈവത്തിൻറെ വേലയാണ്, അത് മനുഷ്യനെയാണ് ലക്ഷ്യമാക്കുന്നത്, അതായത്, ഇത് മനുഷ്യർക്കിടയിൽ ദൈവം ചെയ്യുന്ന വേലയാണ്. മനുഷ്യന് ദൈവത്തെ അറിയുവാൻ ഇടവരുത്തുന്ന മാർഗവും തെളിവുമാണ് ഈ വേല, ഇത് മനുഷ്യന് അങ്ങേയറ്റം പ്രധാനവുമാണ്. ദൈവത്തിന്റെ വേലയുടെ ജ്ഞാനത്തിലേക്ക് ശ്രദ്ധയൂന്നുന്നതിന് പകരം ആളുകൾ ദൈവവിശ്വാസത്തിന്റെ സിദ്ധാന്തങ്ങളിൽ മാത്രം, അതല്ലെങ്കിൽ നിസ്സാരമാംവിധം അപ്രധാനമായ വിശദാംശങ്ങളിൽ മാത്രം ശ്രദ്ധ കൊടുക്കുന്നുവെങ്കിൽ, അപ്പോൾ അവർ ദൈവത്തെ അറിയുകതന്നെയില്ല, അതിലുപരി, ദൈവത്തിൻറെ ഹൃദയം പിന്തുടരുകയുമില്ല. ദൈവത്തെക്കുറിച്ചുള്ള മനുഷ്യൻറെ ജ്ഞാനത്തിന് അങ്ങേയറ്റം സഹായകരമായ ദൈവത്തിൻറെ വേലയെയാണ് ദർശനങ്ങൾ എന്നുവിളിക്കുന്നത്. ഈ ദർശനങ്ങൾ ദൈവത്തിൻറെ വേലയാണ്, ദൈവത്തിൻറെ ഹിതവും ദൈവത്തിൻറെ വേലയുടെ ലക്ഷ്യവും പ്രാധാന്യവുമാണ്; ഇവയെല്ലാം മനുഷ്യന് ഉപകാരപ്രദമാണ്. മനുഷ്യൻ ചെയ്യേണ്ടതിനെയും ദൈവത്തെ പിന്തുടരുന്ന സൃഷ്ടജീവികൾ ചെയ്യേണ്ടതിനെയുമാണ് അനുഷ്ഠാനം എന്നതുകൊണ്ട് ഉദ്ദേശിക്കുന്നത്, ഇത് മനുഷ്യൻറെ കർത്തവ്യവുമാണ്. പ്രാരംഭം മുതലേ മനുഷ്യൻ ധരിച്ചുവച്ചിരിക്കുന്ന ഒന്നല്ല മനുഷ്യൻ ചെയ്യേണ്ടത്, മറിച്ച് അവൻറെ പ്രവർത്തനവേളയിൽ ദൈവം മനുഷ്യനോട് ഉന്നയിക്കുന്ന ആവശ്യകതകളാണ്. ദൈവത്തിൻറെ വേലയ്ക്കനുസരിച്ച് ഈ ആവശ്യകതകൾ ക്രമേണ കൂടുതൽ ആഴമേറിയതും ഉന്നതവും ആയിത്തീരുന്നു. ഉദാഹരണത്തിന്, ന്യായപ്രമാണയുഗത്തിൽ മനുഷ്യന് നിയമത്തെ പിന്തുടരേണ്ടതുണ്ടായിരുന്നു, കൃപായുഗത്തിലാകട്ടെ മനുഷ്യന് കുരിശ് ചുമക്കേണ്ടതായിവന്നു. ദൈവരാജ്യയുഗം വ്യത്യസ്തമാണ്: മനുഷ്യനിൽനിന്നുള്ളആവശ്യകതകൾ ന്യായപ്രമാണയുഗത്തിലേതിനേക്കാളും കൃപായുഗത്തിലേതിനേക്കാളും ഉയർന്നതാണ്. ദർശനങ്ങൾ കൂടുതൽ ഉന്നതമായി മാറുമ്പോൾ, മനുഷ്യനിൽ നിന്നുള്ള ആവശ്യകതകൾ ഇനിയും ഉയർന്നതും കൂടുതൽ വ്യക്തവും കൂടുതൽ യഥാർഥവുമായിത്തീരുകയും ചെയ്യുന്നു. അതുപോലെ, ദർശനങ്ങളും കൂടൂതൽ വാസ്തവികമായിത്തീരുന്നു. യഥാർഥമായ ഈ ദർശനങ്ങൾ ദൈവത്തോടുള്ള മനുഷ്യൻറെ അനുസരണയ്ക്ക് അനുയോജ്യമാണെന്ന് മാത്രമല്ല, അതിലുപരി മനുഷ്യൻറെ ദൈവത്തെക്കുറിച്ചുള്ള ജ്ഞാനത്തിനും അനുയോജ്യമാണ്.

മുമ്പുള്ള യുഗങ്ങളുമായി താരതമ്യം ചെയ്യുമ്പോൾ ദൈവരാജ്യയുഗത്തിൽ ദൈവത്തിൻറെ വേല കൂടുതൽ പ്രായോഗികവും മനുഷ്യൻറെ സത്തയേയും അവൻറെ പ്രകൃതത്തിലെ മാറ്റങ്ങളേയും കൂടുതലായി ലക്ഷ്യമാക്കുന്നതുമാണ്, ദൈവത്തെ പിന്തുടരുന്നവർക്കെല്ലാം ദൈവത്തിന് സാക്ഷ്യം വഹിക്കാൻ കൂടുതൽ പ്രാപ്തവുമാണത്. മറ്റൊരുവിധത്തിൽ പറഞ്ഞാൽ, ദൈവരാജ്യയുഗത്തിൽ അവൻ വേല ചെയ്യുമ്പോൾ, മുമ്പെന്നത്തേതിനേക്കാൾ കൂടുതലായി ദൈവം തന്നെത്തന്നെ മനുഷ്യന് വെളിവാക്കുന്നു, അതായത്, മനുഷ്യൻ അറിഞ്ഞിരിക്കേണ്ട ദർശനങ്ങൾ മുമ്പേതൊരു യുഗത്തിലേതിനേക്കാൾ ഉന്നതമാണ്. മനുഷ്യർക്കിടയിലെ ദൈവത്തിൻറെ വേല അഭൂതപൂർവമായ ഒരു മണ്ഡലത്തിലേക്ക് പ്രവേശിച്ചിരിക്കുന്നതിനാൽ, ദൈവരാജ്യയുഗത്തിൽ മനുഷ്യൻ അറിയുന്ന ദർശനങ്ങൾ കാര്യനിർവഹണവേലയിൽ ഉടനീളം ഉണ്ടായിട്ടുള്ളവയിൽ ഏറ്റവും ഉയർന്നതാണ്. ദൈവത്തിൻറെ വേല ഒരു അഭൂതപൂർവമായ മണ്ഡലത്തിലേക്ക് പ്രവേശിച്ചു, അതിനാൽ മനുഷ്യൻ അറിയേണ്ട ദർശനങ്ങൾ എല്ലാ ദർശനങ്ങളിലും വച്ച് ഏറ്റവും ഉന്നതമായിത്തീർന്നിരിക്കുന്നു, തന്മൂലമുള്ള മനുഷ്യൻറെ അനുഷ്ഠാനവും മുമ്പത്തെ ഏതൊരു യുഗത്തിലേതിനേക്കാളും ഉയർന്നതാണ്, കാരണം, മനുഷ്യൻറെ അനുഷ്ഠാനം ദർശനങ്ങൾക്കൊപ്പം മാറുന്നു, ദർശനങ്ങളുടെ പൂർണത മനുഷ്യനിൽനിന്നുള്ള ആവശ്യകതകളുടെ പൂർണതയെ അടയാളപ്പെടുത്തുന്നു. ദൈവത്തിന്റെ കാര്യനിർവഹണമെല്ലാം പരിസമാപ്തിയിലെത്തിയാലുടൻ മനുഷ്യന്റെ അനുഷ്ഠാനവും നിലയ്ക്കുന്നു, ദൈവത്തിന്റെ വേലയില്ലെങ്കിൽ, പഴയകാലങ്ങളിലെ സിദ്ധാന്തവുമായി ചേർന്നുനിൽക്കുകയല്ലാതെ മനുഷ്യന് മറ്റൊരു നിവൃത്തിയുമുണ്ടായിരിക്കുകയില്ല, അല്ലെങ്കിൽ, ആശ്രയിക്കാൻ ഒരിടവുമുണ്ടായിരിക്കുകയില്ല. പുതിയ ദർശനങ്ങളില്ലെങ്കിൽ മനുഷ്യനിൽ നിന്ന് പുതിയ അനുഷ്ഠാനമൊന്നുമുണ്ടാകില്ല; പൂർണമായ ദർശനങ്ങളില്ലാതെ മനുഷ്യനിൽ നിന്ന് പൂർണമായ അനുഷ്ഠാനവുമുണ്ടാകില്ല; ഉയർന്ന ദർശനങ്ങളില്ലെങ്കിൽ മനുഷ്യനിൽ നിന്ന് ഉയർന്ന അനുഷ്ഠാനവുമുണ്ടാകില്ല. ദൈവത്തിൻറെ ചുവടുകൾക്കൊപ്പം മനുഷ്യൻറെ അനുഷ്ഠാനവും മാറുന്നു, അതുപോലെതന്നെ, ദൈവത്തിൻറെ വേലയ്ക്കൊപ്പം മനുഷ്യൻറെ അറിവും അനുഭവവും മാറുന്നു. മനുഷ്യൻ എത്ര കഴിവുള്ളവനാണെങ്കിലും ശരി, അവൻ അപ്പോഴും ദൈവത്തിൽ നിന്ന് വേർതിരിക്കാനാവാത്തവനാണ്. ദൈവം ഒരു നിമിഷത്തേക്ക് വേല നിർത്തിവെക്കുകയാണെങ്കിൽ, അവൻറെ ക്രോധത്താൽ മനുഷ്യൻ തൽക്ഷണം മരിക്കും. മനുഷ്യന് വീമ്പുപറയാൻ ഒന്നുമില്ല, കാരണം ഇന്ന് മനുഷ്യൻറെ ജ്ഞാനം എത്ര ഉയർന്നതാണെങ്കിലും ശരി, അവൻറെ അനുഭവങ്ങൾ എത്ര ആഴമുള്ളതാണെങ്കിലും ശരി, ദൈവത്തിൻറെ വേലയിൽ നിന്ന് അവനെ വേർതിരിക്കാനാവില്ല—കാരണം, മനുഷ്യൻറെ അനുഷ്ഠാനവും ദൈവവിശ്വാസത്തിൽ അവൻ തേടേണ്ടതും ദർശനങ്ങളിൽ നിന്ന് വേർതിരിക്കാനാവാത്തവയാണ്. ദൈവത്തിൻറെ വേലയുടെ ഓരോ സന്ദർഭത്തിലും മനുഷ്യന് അറിയേണ്ടതായ ദർശനങ്ങൾ ഉണ്ട്, ഇവയ്ക്ക് അനുസൃതമായി മനുഷ്യനിൽ നിന്ന് ഉചിതമായ ആവശ്യകതകൾ നിശ്ചയിക്കപ്പെടുന്നു. അടിസ്ഥാനമായി ഈ ദർശനങ്ങൾ ഇല്ലെങ്കിൽ കേവലം അനുഷ്ഠാനത്തിനുള്ള കഴിവ് മനുഷ്യന് ഇല്ലാതാകും, ഇടർച്ചയില്ലാതെ ദൈവത്തെ പിന്തുടരുന്നതിനും മനുഷ്യന് പ്രാപ്തിയില്ലാതാകും. മനുഷ്യന് ദൈവത്തെ അറിയില്ലെങ്കിൽ, അവൻറെ ഹിതം മനുഷ്യൻ ഗ്രഹിക്കുന്നില്ലെങ്കിൽ മനുഷ്യൻ ചെയ്യുന്നതെല്ലാം നിരർത്ഥകമാകുന്നു, ദൈവത്താൽ അംഗീകരിക്കപ്പെടുന്നതിന് പ്രാപ്തിയില്ലാതെയുമാകുന്നു. മനുഷ്യൻറെ അനുഗ്രഹങ്ങൾ എത്ര സമൃദ്ധമാണെങ്കിലും ശരി, ദൈവത്തിൻറെ വേലയിൽ നിന്നും അവൻറെ മാർഗനിർദേശത്തിൽ നിന്നും അവൻ അപ്പോഴും അഭേദ്യനാണ്. മനുഷ്യൻറെ പ്രവൃത്തികൾ എത്രതന്നെ മെച്ചമാണെങ്കിലും ശരി, എത്ര പ്രവൃത്തികൾ മനുഷ്യൻ ചെയ്യുന്നുവെങ്കിലും ശരി, അപ്പോഴും മനുഷ്യർക്ക് ദൈവത്തിൻറെ വേലയ്ക്ക് പകരക്കാരാവാൻ കഴിയില്ല. അതിനാൽ, ഒരു സാഹചര്യത്തിലും മനുഷ്യൻറെ അനുഷ്ഠാനം ദർശനങ്ങളിൽ നിന്ന് വേർപെടുത്താനാവില്ല. പുതിയ ദർശനങ്ങൾ അംഗീകരിക്കാത്തവർക്ക് പുതിയ അനുഷ്ഠാനവുമുണ്ടാകില്ല. അവരുടെ അനുഷ്ഠാനത്തിന് സത്യവുമായി യാതൊരു ബന്ധവുമില്ല, കാരണം അവർ സിദ്ധാന്തത്തെ അനുസരിക്കുകയും കാലഹരണപ്പെട്ട നിയമം പാലിക്കുകയും ചെയ്യുന്നു. അവർക്ക് പുതിയ ദർശനങ്ങളൊന്നും തന്നെയില്ല. തത്ഫലമായി പുതിയ യുഗത്തിൻറേതായ ഒന്നുംതന്നെ അവർ അനുഷ്ഠിക്കുന്നില്ല. അവർക്ക് ദർശനങ്ങൾ നഷ്ടപ്പെട്ടു, അതിലൂടെ പരിശുദ്ധാത്മാവിൻറെ വേലയും സത്യവും അവർക്ക് നഷ്ടപ്പെട്ടു. സത്യമില്ലാത്തവർ അസംബന്ധത്തിൻറെ സന്തതികളാണ്, അവർ സാത്താൻറെ ആൾരൂപങ്ങളാണ്. ഒരുവൻ എങ്ങനെയുള്ള ആളായാലും ശരി, ദൈവത്തിൻറെ വേലയുടെ ദർശനങ്ങളില്ലാതിരിക്കാൻ അവർക്കാവില്ല, പരിശുദ്ധാത്മാവിൻറെ സാന്നിദ്ധ്യം ഇല്ലാതിരിക്കാനും കഴിയില്ല. ഒരുവന് ദർശനങ്ങൾ നഷ്ടപ്പെട്ടാൽ ഉടൻ അവൻ ഹേഡീസിലേക്ക് വീഴുകയും അന്ധകാരത്തിൽ ജീവിക്കുകയും ചെയ്യുന്നു. ദർശനങ്ങളില്ലാത്ത മനുഷ്യർ ദൈവത്തെ മൂഢരായി പിന്തുടരുന്നവരാണ്. അവർ പരിശുദ്ധാത്മാവിൻറെ വേലയുടെ അഭാവമുള്ളവരാണ്. അവർ നരകത്തിൽ ജീവിക്കുന്നു. അത്തരം ആളുകൾ സത്യത്തെ പിന്തുടരുന്നില്ല, പകരം ദൈവത്തിൻറെ നാമം പരസ്യപ്പലക പോലെ തൂക്കിയിടുന്നു. പരിശുദ്ധാത്മാവിൻറെ വേല അറിയാത്തവർ, മനുഷ്യജന്മമെടുത്ത ദൈവത്തെ അറിയാത്തവർ, വേലയുടെ മൂന്ന് ഘട്ടങ്ങൾ ദൈവത്തിന്റെ കാര്യനിർവഹണത്തിൻറെ സമഗ്രതയിൽ അറിയാത്തവർ—അവർ ദർശനങ്ങൾ അറിയുന്നില്ല, അതിനാൽ സത്യമില്ലാത്തവരുമാണ്. സത്യത്തെ ഉൾക്കൊള്ളാത്തവരെല്ലാം ദുർവൃത്തരല്ലേ? സത്യത്തെ അനുഷ്ഠിക്കാൻ തയ്യാറുള്ളവർ, ദൈവത്തിന്റെ ജ്ഞാനത്തെ തേടാൻ തയ്യാറുള്ളവർ, ദൈവവുമായി ശരിക്കും സഹകരിക്കുന്നവർ, ഇങ്ങനെയുള്ള ആളുകൾക്കുവേണ്ടിയാണ് ദർശനങ്ങൾ അടിസ്ഥാനമായി വർത്തിക്കുന്നത്. അവർ ദൈവത്താൽ അംഗീകരിക്കപ്പെട്ടവരാണ്, കാരണം അവർ ദൈവവുമായി സഹകരിക്കുന്നു, ഈ സഹകരണമാണ് മനുഷ്യനാൽ അനുഷ്ഠിക്കപ്പെടേണ്ടത്.

അനുഷ്ഠാനത്തിലേക്കുള്ള പല മാർഗങ്ങൾ ദർശനങ്ങളിൽ ഉള്ളടങ്ങിയിരിക്കുന്നു. മനുഷ്യനോടുള്ള പ്രായോഗിക ആവശ്യകതകളും ദർശനങ്ങളിൽ ഉൾപ്പെട്ടിരിക്കുന്നു, അതുപോലെ മനുഷ്യൻഅറിയേണ്ട ദൈവത്തിൻറെ വേലയും അതിൽ ഉൾപ്പെട്ടിരിക്കുന്നു. പണ്ട്, പല സ്ഥലങ്ങളിൽ വെച്ച് നടന്നിട്ടുള്ള പ്രത്യേക കൂട്ടായ്മകളിലും മഹാ സമ്മേളനങ്ങളിലും അനുഷ്ഠാന മാർഗത്തിൻറെ ഒരു വശം മാത്രമേ അരുളിചെയ്യപ്പെട്ടിട്ടുള്ളൂ. കൃപായുഗത്തിൽ പ്രയോഗത്തിൽ വരുത്തേണ്ടിയിരുന്ന അനുഷ്ഠാനമായിരുന്നു അത്, ദൈവത്തെക്കുറിച്ചുള്ള ജ്ഞാനവുമായി അതിന് യാതൊരു ബന്ധവുമുണ്ടായിരുന്നില്ല. കാരണം, യേശുവിൻറെ ക്രൂശീകരണം മാത്രമായിരുന്നു കൃപായുഗത്തിലെ ദർശനം, അതിനേക്കാൾ വലിയ ദർശനങ്ങൾ ഉണ്ടായിരുന്നില്ല. ക്രൂശീകരണത്തിലൂടെയുള്ള മനുഷ്യരാശിയുടെ വീണ്ടെടുക്കൽ വേലയെക്കാൾ കൂടുതലായി ഒന്നും മനുഷ്യൻ അറിയേണ്ടതില്ലായിരുന്നു. അതിനാൽ, കൃപായുഗത്തിൽ മനുഷ്യന് അറിയുന്നതിനായി മറ്റ് ദർശനങ്ങളൊന്നും ഉണ്ടായിരുന്നില്ല. ഈ രീതിയിൽ, മനുഷ്യന് ദൈവത്തെക്കുറിച്ച് വളരെക്കുറച്ച് അറിവ് മാത്രമേ ഉണ്ടായിരുന്നുള്ളൂ. യേശുവിൻറെ സ്‌നേഹത്തിനും സഹാനുഭൂതിക്കും പുറമെ നിസ്സാരവും പരിതാപകരവുമായ കാര്യങ്ങൾ മാത്രമേ മനുഷ്യന് അനുഷ്ഠിക്കേണ്ടതായി ഉണ്ടായിരുന്നുള്ളൂ, ഇന്നത്തേതിൽ നിന്ന് വളരെയേറെ വ്യത്യസ്തമായ കാര്യങ്ങൾ. മുമ്പ്, അവന്റെ സമ്മേളനം ഏതുവിധത്തിലായിരുന്നുവെങ്കിലും ശരി, ദൈവത്തിൻറെ വേലയുടെ പ്രായോഗിക പരിജ്ഞാനത്തെക്കുറിച്ച് സംസാരിക്കാൻ മനുഷ്യൻ അപ്രാപ്തനായിരുന്നു, മനുഷ്യന് പ്രവേശിക്കാൻ ഏറ്റവും അനുയോജ്യമായ അനുഷ്ഠാനമാർഗം ഏതെന്ന് വ്യക്തമായി പറയാൻ അത്രപോലും ആർക്കും കഴിവില്ലായിരുന്നു. സഹനശീലത്തിൻറെയും ക്ഷമയുടെയും അടിത്തറയിലേക്ക് ചില നിസ്സാരമായ വിശദാംശങ്ങൾ കേവലം കൂട്ടിച്ചേർക്കുക മാത്രം മനുഷ്യൻ ചെയ്തു. അവൻറെ അനുഷ്ഠാനത്തിൻറെ സത്തയിൽ ഒരു മാറ്റവും ഉണ്ടായതേയില്ല; കാരണം, അതേ യുഗത്തിൽ തന്നെ പുതിയ വേലയൊന്നും ദൈവം ചെയ്തില്ല, സഹനശീലവും ക്ഷമയും, അല്ലെങ്കിൽ കുരിശ് ചുമക്കലും മാത്രമായിരുന്നു അവൻ മനുഷ്യനോട് ഉന്നയിച്ച ആവശ്യകതകൾ. അത്തരം അനുഷ്ഠാനങ്ങൾക്കു പുറമെ, യേശുവിൻറെ ക്രൂശീകരണത്തേക്കാൾ ഉയർന്ന ദർശനങ്ങളൊന്നും ഉണ്ടായിരുന്നില്ല. മുൻകാലങ്ങളിൽ മറ്റ് ദർശനങ്ങളെക്കുറിച്ച് ഒരു പരാമർശവും ഉണ്ടായിരുന്നില്ല, കാരണം ദൈവം വലിയ തോതിലുള്ളവേലയൊന്നും ചെയ്തില്ല, അതിനാൽ മനുഷ്യനോട് പരിമിതമായ ആവശ്യകതകൾ മാത്രം അവൻ ഉന്നയിച്ചു. ഇത്തരത്തിൽ, മനുഷ്യൻ എന്തുതന്നെ ചെയ്താലും ശരി, ഈ അതിർവരമ്പുകൾ ലംഘിക്കുന്നതിന് മനുഷ്യൻ അപ്രാപ്തനായിരുന്നു, അതിർവരമ്പുകൾ എന്നുവെച്ചാൽ, മനുഷ്യന് അനുഷ്ഠിക്കാനായി ചില നിസ്സാരവും ആഴംകുറഞ്ഞതുമായ കാര്യങ്ങൾ. ഇന്ന് ഞാൻ മറ്റ് ദർശനങ്ങളെക്കുറിച്ച് സംസാരിക്കുന്നു, കാരണം ഇന്ന് കൂടുതൽ വേല ചെയ്യപ്പെട്ടിട്ടുണ്ട്, ന്യായപ്രമാണയുഗത്തിലേതിനേക്കാളും കൃപായുഗത്തിലേതിനേക്കാളും പല മടങ്ങ് അധികം വേല. മനുഷ്യനിൽനിന്നുള്ള ആവശ്യകതകളും മുമ്പത്തെ യുഗങ്ങളിലേതിനേക്കാൾ പല മടങ്ങ് കൂടുതലാണ്. അത്തരം വേല പൂർണമായി അറിയുന്നതിനുള്ള കഴിവ് മനുഷ്യന് ഇല്ലെങ്കിൽ അതിൽ വലിയ പ്രാധാന്യമൊന്നും ഉൾക്കൊള്ളുന്നില്ല; ഒരു മുഴുവൻ ജീവിതകാലത്തിൻറേയും പരിശ്രമം മനുഷ്യൻ സമർപ്പിക്കുന്നില്ലെങ്കിൽ ഇത്തരം വേലയെ പൂർണമായും അറിയുന്നതിന് മനുഷ്യന് ബുദ്ധിമുട്ടുണ്ടാകുമെന്ന് പറയാം. ജയിച്ചടക്കൽ വേലയിൽ അനുഷ്ഠാനത്തിൻറെ മാർഗത്തെക്കുറിച്ച് മാത്രം സംസാരിക്കുന്നത് മനുഷ്യനെ ജയിച്ചടക്കൽ അസാധ്യമാക്കും. മനുഷ്യനിൽനിന്നുള്ള ആവശ്യകതകളൊന്നും വയ്ക്കാതെ ദർശനങ്ങളെക്കുറിച്ചു മാത്രമുള്ള സംസാരവും മനുഷ്യൻറെ ജയിച്ചടക്കൽ അസാധ്യമാക്കും. അനുഷ്ഠാനത്തിൻറെ മാർഗമല്ലാതെ മറ്റൊന്നും സംസാരിക്കുന്നില്ലെങ്കിൽ മനുഷ്യൻറെ ദൗർബല്യത്തെ പ്രഹരിക്കുന്നതും മനുഷ്യൻറെ സങ്കൽപ്പങ്ങളെ ചിതറിക്കുന്നതും അസാധ്യമാകും, അതുപോലെതന്നെ മനുഷ്യനെ പൂർണമായി ജയിച്ചടക്കുന്നതും അസാധ്യമാകും. മനുഷ്യനെ ജയിച്ചടക്കുന്നതിലെ പ്രധാന ഉപകരണം ദർശനങ്ങളാണ്, എന്നിരുന്നാലും ദർശനങ്ങളല്ലാതെ മറ്റൊരു അനുഷ്ഠാനമാർഗവും ഇല്ലെങ്കിൽ മനുഷ്യന് പിന്തുടരാൻ മാർഗമുണ്ടാകില്ല, പ്രവേശനത്തിനുള്ള മാർഗങ്ങൾ അത്രപോലും ഉണ്ടാകില്ല. തുടക്കം മുതൽ അവസാനം വരെ ദൈവത്തിൻറെ വേലയുടെ തത്ത്വം ഇതായിരുന്നു: ദർശനങ്ങളിൽ അനുഷ്ഠാനത്തിൽ വരുത്താൻ കഴിയുന്നതുണ്ട്, അതുപോലെതന്നെ അനുഷ്ഠാനം കൂടാതെയുള്ള ദർശനങ്ങളുമുണ്ട്. മനുഷ്യൻറെ സചേതനത്വത്തിന്റേയും പ്രകൃതത്തിന്റേയും മാറ്റങ്ങളുടെ തോത് ദർശനങ്ങളിലെ മാറ്റങ്ങളെ അനുധാവനം ചെയ്യുന്നു. മനുഷ്യൻ സ്വന്തം ശ്രമങ്ങളെ മാത്രം ആശ്രയിച്ചിരുന്നെങ്കിൽ വലിയ തോതിലുള്ള മാറ്റമൊന്നും നേടാൻ അവന് കഴിയില്ല. ദർശനങ്ങൾ ദൈവത്തിൻറെ തന്നെ വേലയെക്കുറിച്ചും ദൈവത്തിൻറെ കാര്യനിർവഹണത്തെക്കുറിച്ചും സംസാരിക്കുന്നു. അനുഷ്ഠാനം മനുഷ്യൻറെ അനുഷ്ഠാനത്തിൻറെ മാർഗത്തെയും മനുഷ്യൻറെ നിലനിൽപ്പിൻറെ വഴിയെയും സൂചിപ്പിക്കുന്നു. ദൈവത്തിൻറെ എല്ലാ കാര്യനിർവഹണത്തിലും ദർശനങ്ങളും അനുഷ്ഠാനവും തമ്മിലുള്ള ബന്ധം ദൈവവും മനുഷ്യനുമായുള്ള ബന്ധമാണ്. ദർശനങ്ങൾ നീക്കംചെയ്യുകയോ അല്ലെങ്കിൽ, അനുഷ്ഠാനത്തെക്കുറിച്ച് സംസാരിക്കാതെ ദർശനങ്ങളെക്കുറിച്ച് മാത്രം സംസാരിക്കുകയോ ചെയ്താൽ, അതുമല്ലെങ്കിൽ ദർശനങ്ങൾ മാത്രം ഉണ്ടായിരിക്കുകയും മനുഷ്യൻറെ അനുഷ്ഠാനത്തെ ഉന്മൂലനം ചെയ്യുകയും ചെയ്താൽ, അത്തരം കാര്യങ്ങൾ ദൈവത്തിൻറെ കാര്യനിർവഹണമായി പരിഗണിക്കാനാവില്ല, മനുഷ്യവർഗത്തിനുവേണ്ടിയാണ് ദൈവത്തിൻറെ വേല ചെയ്യപ്പെട്ടതെന്ന് പറയാൻ അത്രപോലും കഴിയില്ല; ഇത്തരത്തിൽ, മനുഷ്യൻറെ കർത്തവ്യം ഒഴിവാക്കപ്പെടുമെന്നുമാത്രമല്ല, അത് ദൈവത്തിൻറെ വേലയുടെ ഉദ്ദേശ്യത്തെ നിഷേധിക്കലുമാകും. ദൈവത്തിൻറെ വേലയുടെ ഇടപെടലില്ലാതെ, തുടക്കം മുതൽ അവസാനം വരെ മനുഷ്യൻ അനുഷ്ഠിക്കുക മാത്രമേ ചെയ്യേണ്ടതുള്ളുവെങ്കിൽ, അതിലുപരി, മനുഷ്യന് ദൈവത്തിൻറെ വേലയെക്കുറിച്ച് അറിയേണ്ടതില്ലെങ്കിൽ, അത്തരം വേലയെ ദൈവത്തിൻറെ കാര്യനിർവഹണമെന്ന് അത്രപോലും വിളിക്കാനാവില്ല. മനുഷ്യൻ ദൈവത്തെ അറിയാതിരിക്കുകയും ദൈവഹിതത്തെക്കുറിച്ച് അജ്ഞരായിരിക്കുകയും, അവ്യക്തവും അമൂർത്തവുമായ രീതിയിൽ അന്ധമായി അവൻറെ അനുഷ്ഠാനം നിർവഹിക്കുകയും ചെയ്യുന്നുവെങ്കിൽ, അവൻ ഒരിക്കലും പൂർണയോഗ്യതയുള്ള ഒരു സൃഷ്ടിയായിത്തീരില്ല. അതിനാൽ, ഈ രണ്ട് കാര്യങ്ങളും ഒഴിച്ചുകൂടാനാവാത്തവയാണ്. ദൈവത്തിൻറെ വേല മാത്രമേ ഉള്ളൂ എങ്കിൽ, എന്നുപറഞ്ഞാൽ, ദർശനങ്ങൾ മാത്രമേ ഉള്ളൂ എങ്കിൽ, മനുഷ്യൻറെ സഹകരണമോ അനുഷ്ഠാനമോ ഇല്ലെങ്കിൽ, അത്തരം കാര്യങ്ങളെ ദൈവത്തിൻറെ കാര്യനിർവഹണമെന്ന് വിളിക്കാൻ കഴിയില്ല. മനുഷ്യൻറെ അനുഷ്ഠാനവും പ്രവേശനവും മാത്രമേ ഉള്ളൂഎങ്കിൽ, മനുഷ്യൻ പ്രവേശിച്ചിരിക്കുന്ന മാർഗം എത്ര ഉന്നതമാണെങ്കിലും ശരി, അതും അംഗീകരിക്കാനാവില്ല. മനുഷ്യൻറെ പ്രവേശനം വേലയ്ക്കും ദർശനങ്ങൾക്കും ഒപ്പം ക്രമേണ മാറണം, പെട്ടെന്നൊരു തോന്നലിൽ അതിന് മാറാനാവില്ല. മനുഷ്യൻറെ അനുഷ്ഠാനത്തിൻറെ തത്ത്വങ്ങൾ സ്വതന്ത്രമോ നിയന്ത്രണരഹിതമോ അല്ല, എന്നാൽ, അവ ചില പരിധികൾക്കുള്ളിലാണ് നിബന്ധിച്ചിരിക്കുന്നത്. അത്തരം തത്ത്വങ്ങൾ വേലയുടെ ദർശനങ്ങൾക്കൊപ്പം മാറുന്നു. അതുകൊണ്ട്, ദൈവത്തിൻറെ കാര്യനിർവഹണം ആത്യന്തികമായി ദൈവത്തിൻറെ വേലയിലേക്കും മനുഷ്യൻറെ അനുഷ്ഠാനത്തിലേക്കും വരുന്നു.

മനുഷ്യവർഗത്തെ പ്രതി മാത്രമാണ് കാര്യനിർവഹണവേല ഉണ്ടായത്, അതായത്, മനുഷ്യവർഗത്തിൻറെ നിലനിൽപ് കാരണം മാത്രമാണ് അത് ഉണ്ടായത്എന്നർഥം. മനുഷ്യവർഗത്തിനു മുമ്പ്, അല്ലെങ്കിൽ പ്രാരംഭത്തിൽ, സ്വർഗങ്ങളും ഭൂമിയും സകലതും സൃഷ്ടിക്കപ്പെട്ടപ്പോൾ, കാര്യനിർവഹണം ഉണ്ടായിരുന്നില്ല. ദൈവത്തിൻറെ മുഴുവൻ വേലയിലും മനുഷ്യന് ഉപകാരപ്രദമായ ഒരു അനുഷ്ഠാനവുമില്ലെങ്കിൽ, അതായത്, ദുഷിച്ച മനുഷ്യവർഗത്തിൻമേൽ ദൈവം അനുയോജ്യമായ ആവശ്യകതകൾ ഉന്നയിച്ചില്ലെങ്കിൽ (ദൈവത്തിൻറെ വേലയിൽ മനുഷ്യൻറെ അനുഷ്ഠാനത്തിനായി യോജിച്ച മാർഗം ഇല്ലെങ്കിൽ), ഈ വേലയെ ദൈവത്തിൻറെ കാര്യനിർവഹണമെന്ന് വിളിക്കാൻ കഴിയില്ല. തങ്ങളുടെഅനുഷ്ഠാനവുമായി എങ്ങനെ മുന്നോട്ടുപോകണമെന്ന് ദുഷിച്ച മനുഷ്യവർഗത്തോട് പറയുക എന്നതുമാത്രമാണ് ദൈവത്തിൻറെ വേലയുടെ സമഗ്രതയിൽ ഉൾക്കൊണ്ടിരുന്നതെങ്കിൽ, ദൈവം സ്വന്തം സംരംഭങ്ങളിൽ ഒന്നു പോലും നിർവഹിച്ചില്ലെങ്കിൽ, അവൻറെ ജ്ഞാനത്തിന്റേയോ സർവ്വശക്തിത്വത്തിന്റേയോ ഒരു തരിപോലും പ്രദർശിപ്പിച്ചില്ലെങ്കിൽ, മനുഷ്യനുമേൽ ദൈവം ഉന്നയിക്കുന്ന ആവശ്യകതകൾ എത്ര ഉയർന്നതാണെങ്കിലും ശരി, ദൈവം മനുഷ്യർക്കിടയിൽ എത്ര കാലം ജീവിച്ചുവെന്നാലും ശരി, മനുഷ്യൻ ദൈവത്തിൻറെ പ്രകൃതത്തെക്കുറിച്ച് ഒന്നും തന്നെ അറിയില്ല; ഇവ്വിധമാണെങ്കിൽ, ഇത്തരത്തിലുള്ള വേല ദൈവത്തിൻറെ കാര്യനിർവഹണമാണെന്ന് വിളിക്കപ്പെടാൻ അർഹത വളരെ കുറഞ്ഞതാണ്. ലളിതമായിപ്പറഞ്ഞാൽ, ദൈവത്തിൻറെ കാര്യനിർവഹണവേല ദൈവം ചെയ്ത വേലയും ദൈവത്തിന്റെ മാർഗനിർദേശത്തിൻ കീഴിൽ ദൈവം വീണ്ടെടുത്തവർ ചെയ്ത മുഴുവൻ വേലയുമാണ്. അത്തരം വേലയെ കാര്യനിർവഹണമെന്ന് സംഗ്രഹിക്കാം. മറ്റൊരുതരത്തിൽ പറഞ്ഞാൽ, മനുഷ്യർക്കിടയിലുള്ള ദൈവത്തിൻറെ വേലയെയും അവനെ അനുഗമിക്കുന്നവർക്കെല്ലാം അവനുമായുള്ള സഹകരണത്തേയും ഒരുമിച്ച് കാര്യനിർവഹണം എന്നുവിളിക്കുന്നു. ഇവിടെ, ദൈവത്തിൻറെ വേലയെ ദർശനങ്ങളെന്നു വിളിക്കുന്നു, മനുഷ്യൻറെ സഹകരണത്തെ അനുഷ്ഠാനമെന്നും വിളിക്കുന്നു. ദൈവത്തിൻറെ വേല എത്ര ഉന്നതമാണോ (അതായത്, ദർശനങ്ങൾ ഉന്നതമാകുന്തോറും) അത്രത്തോളം ദൈവത്തിൻറെ പ്രകൃതം മനുഷ്യന് വ്യക്തമാക്കപ്പെടും, അതെത്രത്തോളം മനുഷ്യന്റെ സങ്കല്പങ്ങൾക്കെതിരാണോ, അത്രത്തോളം മനുഷ്യൻറെ അനുഷ്ഠാനവും സഹകരണവും ഉന്നതമായിത്തീരും. മനുഷ്യനെക്കൊണ്ടുള്ള ആവശ്യകതകൾ കൂടുന്തോറും ദൈവത്തിന്റെ വേലയ്ക്ക് മനുഷ്യൻറെ സങ്കല്പങ്ങളുമായുള്ള വൈരുദ്ധ്യം വർധിക്കും. തത്ഫലമായി, മനുഷ്യൻറെ പരീക്ഷകളും അവൻ നിറവേറ്റേണ്ട മാനദണ്ഡങ്ങളും ഉയർന്നതായിത്തീരുന്നു. ഈ വേലയുടെ പരിസമാപ്തിയിൽ എല്ലാ ദർശനങ്ങളും പൂർത്തീകരിക്കപ്പെട്ടിട്ടുണ്ടാകും, മനുഷ്യൻ അനുഷ്ഠിക്കേണ്ടതായിട്ടുള്ളതൊക്കെയും അതിൻറെ തികവിന്റെ പാരമ്യത്തിയിലെത്തിയിട്ടുണ്ടാകും. ഓരോരുത്തരേയും തരമനുസരിച്ച് വർഗീകരിക്കുന്ന സമയവും ഇതായിരിക്കും, കാരണം മനുഷ്യന് അറിയേണ്ടതായിട്ടുള്ളതെല്ലാം മനുഷ്യനെ കാണിച്ചു കഴിഞ്ഞിട്ടുണ്ടായിരിക്കും. അതിനാൽ, ദർശനങ്ങൾ അവയുടെ പരമകാഷ്ഠയിലെത്തുമ്പോൾ വേലയും അതനുസരിച്ച് അതിൻറെ പരിസമാപ്തിയോടടുക്കും, ഒപ്പം, മനുഷ്യൻറെ അനുഷ്ഠാനവും അതിൻറെ പാരമ്യത്തിൽ എത്തിയിട്ടുണ്ടാകും. ദൈവത്തിൻറെ വേലയെ അടിസ്ഥാനപ്പെടുത്തിയാണ് മനുഷ്യൻറെ അനുഷ്ഠാനം, ദൈവത്തിൻറെ കാര്യനിർവഹണം അതിൻറെ പൂർണതയിൽ പ്രകാശിപ്പിക്കാൻ കഴിയുന്നത് മനുഷ്യൻറെ അനുഷ്ഠാനത്തിൻറെയും സഹകരണത്തിൻറെയും കൂടി ഫലമായിട്ടാണ്. മനുഷ്യൻ ദൈവത്തിൻറെ വേലയുടെ ഏറ്റവും നല്ല കാഴ്ചാഫലവും, ദൈവത്തിൻറെ കാര്യനിർവഹണവേലയുടെയെല്ലാം ലക്ഷ്യവും, ദൈവത്തിൻറെ മുഴുവൻ കാര്യനിർവഹണത്തിൻറേയും ഉത്പന്നവുമാണ്. മനുഷ്യൻറെ സഹകരണമില്ലാതെ ദൈവം ഒറ്റയ്ക്ക് വേല ചെയ്തുവെങ്കിൽ അവൻറെ മുഴുവൻ വേലയുടേയും സ്ഫുടരൂപമായി വർത്തിക്കാൻ ഒന്നുമുണ്ടാകില്ല, ദൈവത്തിൻറെ കാര്യനിർവഹണത്തിന് അപ്പോൾചെറിയപ്രാധാന്യം പോലും ഉണ്ടാകില്ല. ദൈവത്തിൻറെ വേലയ്ക്ക് പുറമെ, അവൻറെ വേലയെ പ്രകാശിപ്പിക്കുന്നതിനും അതിൻറെ സർവശക്തിത്വവും ജ്ഞാനവും തെളിയിക്കുന്നതിനും ഉതകുന്ന ഉചിതമായ ലക്ഷ്യങ്ങൾ തിരഞ്ഞെടുക്കുന്നതിലൂടെ മാത്രമേ ദൈവത്തിന് അവൻറെ കാര്യനിർവഹണത്തിൻറെ ലക്ഷ്യവും ഒപ്പം, സാത്താനെ പൂർണമായും പരാജയപ്പെടുത്തുന്നതിനായി ഈ വേലയെല്ലാം ഉപയോഗിക്കുകഎന്ന ലക്ഷ്യവും നേടാൻ കഴിയൂ. ആയതിനാൽ, ദൈവത്തിൻറെ കാര്യനിർവഹണവേലയുടെ അഭേദ്യമായ ഭാഗമാണ് മനുഷ്യൻ, ദൈവത്തിൻറെ കാര്യനിർവഹണം ഫലം നേടുന്നതും അതിൻറെ പരമമായ ലക്ഷ്യം കൈവരിക്കുന്നതും സാധ്യമാക്കാൻ മനുഷ്യന് മാത്രമേ കഴിയൂ; മനുഷ്യനല്ലാതെ മറ്റൊരു ജീവിക്കും അത്തരമൊരു കടമ ഏറ്റെടുക്കാനാവില്ല. ദൈവത്തിൻറെ കാര്യനിർവഹണവേലയുടെ യഥാർഥ സ്ഫുടരൂപമായി മനുഷ്യൻ മാറണമെങ്കിൽ ദുഷിച്ച മനുഷ്യവർഗത്തിൻറെ അനുസരണക്കേട് പൂർണമായും നശിപ്പിക്കണം. ഇതിനായി വ്യത്യസ്തകാലങ്ങൾക്ക് അനുയോജ്യമായ തരത്തിലുള്ള അനുഷ്ഠാനം മനുഷ്യന് നൽകണം, ഒപ്പം ദൈവം മനുഷ്യർക്കിടയിൽ തത്തുല്യമായ വേല ചെയ്യുകയും വേണം. ഈ മാർഗത്തിലൂടെ മാത്രമേ ദൈവത്തിൻറെ കാര്യനിർവഹണവേലയുടെ സ്ഫുടരൂപമായി ഒരു കൂട്ടം ജനങ്ങളെ ആത്യന്തികമായി നേടാൻ കഴിയൂ. മനുഷ്യർക്കിടയിലെ ദൈവത്തിൻറെ വേലയ്ക്ക് കേവലം ദൈവത്തിൻറെ വേലയിലൂടെ മാത്രംദൈവത്തിന് സാക്ഷ്യം വഹിക്കാൻ കഴിയില്ല; അത്തരം സാക്ഷ്യം വഹിക്കലിന് അവൻറെ വേലയ്ക്ക് അനുയോജ്യരായ ജീവനുള്ള മനുഷ്യരെ ആവശ്യമാണ്. ദൈവം ആദ്യം ഈ ആളുകളുടെ മേൽ വേല ചെയ്യും, പിന്നീട് അവരിലൂടെ ദൈവത്തിൻറെ വേല പ്രകാശിപ്പിക്കപ്പെടും, അപ്രകാരം അവന്റെ ഹിതത്തിന്റെ അത്തരം സാക്ഷ്യം സൃഷ്ടജീവികൾക്കിടയിൽ വഹിക്കപ്പെടും, ഇതിൽ തന്റെ വേലയുടെ ലക്ഷ്യം ദൈവം കൈവരിച്ചിട്ടുമുണ്ടാകും. സാത്താനെ പരാജയപ്പെടുത്തുന്നതിനായി ദൈവം ഒറ്റയ്ക്ക് വേല ചെയ്യുന്നില്ല, കാരണം, ദൈവത്തിന് നേരിട്ട് സൃഷ്ടജീവികളുടെ ഇടയിൽ സ്വന്തം സാക്ഷ്യം വഹിക്കാനാവില്ല. അവൻ അങ്ങനെ ചെയ്യുന്നുവെങ്കിൽ, മനുഷ്യനെ പൂർണമായി ബോധ്യപ്പെടുത്തുക അസാധ്യമാകും. അതിനാൽ, മനുഷ്യനെ ജയിച്ചടക്കാൻ ദൈവം മനുഷ്യനുമേൽ വേല ചെയ്യണം. അപ്പോൾ മാത്രമേ, എല്ലാ സൃഷ്ടജീവികൾക്കിടയിലും സാക്ഷ്യം നേടാൻ അവന് കഴിയൂ. മനുഷ്യൻറെ സഹകരണമില്ലാതെ ദൈവം മാത്രം വേല ചെയ്യുന്നുവെങ്കിൽ, അല്ലെങ്കിൽ മനുഷ്യൻ സഹകരിക്കേണ്ട ആവശ്യകത ഇല്ലെങ്കിൽ, ദൈവത്തിൻറെ പ്രകൃതം അറിയാൻ മനുഷ്യന് ഒരിക്കലും കഴിയില്ല, ദൈവത്തിൻറെ ഹിതത്തെക്കുറിച്ച് എക്കാലവും മനുഷ്യൻ അറിവില്ലാത്തവനായിരിക്കും; ദൈവത്തിൻറെ വേലയെ അപ്പോൾ കാര്യനിർവഹണവേലയെന്ന് വിളിക്കാനാവില്ല. ദൈവത്തിൻറെ വേല ഗ്രഹിക്കാതെ മനുഷ്യൻ മാത്രമാണ് പരിശ്രമിക്കുകയും തേടുകയും കഠിനമായി അധ്വാനിക്കുകയും ചെയ്യുന്നതെങ്കിൽ, മനുഷ്യൻ തമാശ കളിക്കുകയാണ്. പരിശുദ്ധാത്മാവിന്റെ വേല കൂടാതെ മനുഷ്യൻ ചെയ്യുന്നത് സാത്താൻറേതാണ്, അവൻ വഴക്കാളിയും ദുർവൃത്തനുമാണ്; ദുഷിച്ച മനുഷ്യവർഗം ചെയ്യുന്നതിലെല്ലാം സാത്താൻ പ്രദർശിപ്പിക്കപ്പെടുന്നു, അതിൽ ദൈവവുമായി പൊരുത്തപ്പെടുന്ന ഒന്നുംതന്നെയില്ല, മനുഷ്യൻ ചെയ്യുന്നതെല്ലാം സാത്താൻറെ സാക്ഷാത്കാരമാണ്. ദർശനങ്ങളുടേതും അനുഷ്ഠാനത്തിൻറേതും അല്ലാത്തതായതൊന്നും ഈ സംസാരിച്ചതിലൊന്നുമില്ല. ദർശനങ്ങളുടെ അടിസ്ഥാനത്തിൽ മനുഷ്യൻ അനുഷ്ഠാനവും അനുസരണയുടെ പാതയും കണ്ടെത്തുന്നു, അങ്ങനെ മനുഷ്യൻ അവൻറെ സങ്കല്പങ്ങളെ മാറ്റിവെക്കുകയും, മുമ്പ് അവനിൽ ഇല്ലാതിരുന്ന കാര്യങ്ങൾ നേടുകയും ചെയ്യും. മനുഷ്യൻ താനുമായി സഹകരിക്കണമെന്നും മനുഷ്യൻ പൂർണമായി തൻറെ ആവശ്യകതകളോട് കീഴ്‌വഴങ്ങണമെന്നും ദൈവം ആവശ്യപ്പെടുന്നു. ദൈവം തന്നെ ചെയ്ത വേല ദർശിക്കണമെന്നും ദൈവത്തിൻറെ സർവശക്തമായ കരുത്ത്കണ്ടറിയണമെന്നും ദൈവത്തിൻറെ പ്രകൃതത്തെ അറിയണമെന്നും മനുഷ്യൻ ആവശ്യപ്പെടുന്നു. ചുരുക്കത്തിൽ, ഇവ ദൈവത്തിൻറെ കാര്യനിർവഹണമാണ്. മനുഷ്യനുമായുള്ള ദൈവത്തിൻറെ ഐക്യമാണ് കാര്യനിർവഹണം, അതാണ് ഏറ്റവും മഹത്തായ കാര്യനിർവഹണവും.

ദർശനങ്ങൾ ഉൾപ്പെടുന്നവ പ്രധാനമായും ദൈവത്തിൻറെ തന്നെ വേലയെ സൂചിപ്പിക്കുന്നു, അനുഷ്ഠാനത്തിൽ ഉൾപ്പെടുന്നവ മനുഷ്യൻ തന്നെ ചെയ്യേണ്ടതാണ്, ദൈവവുമായി അവയ്ക്ക് യാതൊരു ബന്ധവുമില്ല. ദൈവത്താൽ തന്നെയാണ് ദൈവത്തിൻറെ വേല പൂർത്തീകരിച്ചിരിക്കുന്നത്, മനുഷ്യനാൽ തന്നെയാണ് മനുഷ്യൻറെ അനുഷ്ഠാനം നേടിയിരിക്കുന്നത്. ദൈവം സ്വയം ചെയ്യേണ്ടത് മനുഷ്യൻ ചെയ്യേണ്ടതില്ല. മനുഷ്യനാൽ അനുഷ്ഠിക്കപ്പെടേണ്ടവയ്ക്ക് ദൈവവുമായി ബന്ധമില്ല. ദൈവത്തിൻറെ വേല അവൻറെ തന്നെ ശുശ്രൂഷയാണ്, അതിന് മനുഷ്യനുമായി ഒരു ബന്ധവുമില്ല. ഈ വേല മനുഷ്യൻ ചെയ്യേണ്ട ആവശ്യമില്ല, അതിലുപരി, ദൈവത്താൽ ചെയ്യപ്പെടേണ്ട വേല ചെയ്യാൻ മനുഷ്യന് കഴിവുമില്ല. മനുഷ്യൻ അനുഷ്ഠിക്കേണ്ടത് മനുഷ്യനാൽ നിറവേറ്റപ്പെടണം, അത് സ്വന്തം ജീവൻ ബലികൊടുക്കുന്നതാണെങ്കിലും ശരി, സാക്ഷ്യം വഹിക്കുന്നതിനുവേണ്ടി മനുഷ്യനെ സാത്താന് കൈമാറുന്നതാണെങ്കിലും ശരി—ഇതെല്ലാം മനുഷ്യനാൽ നിറവേറ്റപ്പെടണം. അവനിൽ നിന്ന് പ്രതീക്ഷിക്കപ്പെടുന്ന എല്ലാ വേലയും ദൈവം തന്നെ പൂർത്തീകരിക്കുന്നു, മനുഷ്യൻ ചെയ്യേണ്ടവ മനുഷ്യന് കാണിച്ചുകൊടുക്കുന്നു, ബാക്കിയുള്ളവേല മനുഷ്യന് ചെയ്യാൻ വേണ്ടി ശേഷിക്കുന്നു. ദൈവം അധികവേല ചെയ്യുന്നില്ല. അവൻറെ ശുശ്രൂഷയ്ക്കുള്ളിലെ വേല മാത്രമേ അവൻ ചെയ്യുന്നുള്ളൂ, മനുഷ്യന് മാർഗം കാണിക്കുകയേ ചെയ്യുന്നുള്ളൂ, വഴിതുറക്കുന്ന വേല മാത്രമേ ചെയ്യുന്നുള്ളൂ, വഴിയൊരുക്കുന്ന വേല ചെയ്യുന്നില്ല; ഇത് എല്ലാവരും മനസ്സിലാക്കണം. സത്യം പ്രയോഗത്തിൽ വരുത്തുക എന്നാൽ ദൈവത്തിന്റെ വചനങ്ങൾ അനുഷ്ഠാനത്തിൽ വരുത്തുക എന്നതാണ്, ഇതെല്ലാം മനുഷ്യൻറെ കർത്തവ്യമാണ്, അത് മനുഷ്യനാൽ ചെയ്യപ്പെടേണ്ടതാണ്, അതിന് ദൈവവുമായി യാതൊരു ബന്ധവുമില്ല. ദൈവവും സത്യത്തിൽ മനുഷ്യനെപ്പോലെ തന്നെ ദണ്ഡനവും ശുദ്ധീകരണവും അനുഭവിക്കണമെന്ന് മനുഷ്യൻ ആവശ്യപ്പെടുകയാണെങ്കിൽ മനുഷ്യൻ അനുസരണക്കേട് കാണിക്കുകയാണ്. ദൈവത്തിന്റെ വേല അവന്റെ ശുശ്രൂഷ നിർവഹിക്കുക എന്നതാണ്, മനുഷ്യൻറെ കർത്തവ്യം യാതൊരു എതിർപ്പുമില്ലാതെ ദൈവത്തിൻറെ എല്ലാ മാർഗനിർദ്ദേശങ്ങളും അനുസരിക്കുക എന്നതുമാണ്. ദൈവം വേല ചെയ്യുന്നതോ ജീവിക്കുന്നതോ ആയ രീതി കണക്കിലെടുക്കാതെ തന്നെ മനുഷ്യൻ നേടിയെടുക്കേണ്ട കാര്യങ്ങൾ നിറവേറ്റേണ്ടത് മനുഷ്യന്റെ തന്നെ ഉത്തരവാദിത്വമാണ്. ദൈവത്തിന് മാത്രമേ മനുഷ്യനോട് ആവശ്യകതകൾ ഉന്നയിക്കാനാവൂ, എന്നുപറഞ്ഞാൽ, ദൈവം മാത്രമേ മനുഷ്യനോട് ആവശ്യകതകൾ ഉന്നയിക്കുന്നതിന് യോഗ്യനായുള്ളൂ എന്നാണ്. മനുഷ്യന് മറ്റൊരു ഹിതം ഉണ്ടാകരുത്, അനുഷ്ഠിക്കുകയും പൂർണമായും കീഴ്‌വഴങ്ങുകയുമല്ലാതെ മറ്റൊന്നും ചെയ്യുകയുമരുത്; ഈ ബോധമാണ് മനുഷ്യൻ ആർജിക്കേണ്ടത്. ദൈവത്താൽ തന്നെ ചെയ്യപ്പെടേണ്ട വേല പൂർത്തിയാക്കപ്പെടുമ്പോൾ, മനുഷ്യൻ അത് ഘട്ടംഘട്ടമായി അനുഭവിക്കേണ്ടതുണ്ട്. അന്ത്യത്തിൽ, ദൈവത്തിൻറെ കാര്യനിർവഹണമെല്ലാം പൂർത്തിയാക്കപ്പെടുമ്പോൾ, ദൈവം ആവശ്യപ്പെട്ടതൊന്നും മനുഷ്യൻ അപ്പോഴും പൂർത്തിയാക്കിയിട്ടില്ലെങ്കിൽ, മനുഷ്യൻ ശിക്ഷിക്കപ്പെടും. ദൈവം മുന്നോട്ടുവെച്ച ആവശ്യകതകൾ മനുഷ്യൻ സഫലീകരിക്കുന്നില്ലെങ്കിൽ, അത് മനുഷ്യൻറെ അനുസരണക്കേട് മൂലമാണ്; ദൈവം അവൻറെ വേലയിൽ വേണ്ടത്ര സമഗ്രത പുലർത്തിയിരുന്നില്ല എന്നല്ല അതിനർത്ഥം. ദൈവത്തിൻറെ വചനങ്ങൾ അനുഷ്ഠിക്കാൻ കഴിയാത്തവരും, ദൈവത്തിൻറെ ആവശ്യകതകൾ സഫലീകരിക്കാൻ കഴിയാത്തവരും, അവരുടെ വിശ്വസ്തത നൽകാൻ കഴിയാത്തവരും, അവരവരുടെ കർത്തവ്യം സഫലീകരിക്കാൻ കഴിയാത്തവരും എല്ലാം ശിക്ഷിക്കപ്പെടും. ഇന്ന്, നിങ്ങൾ നേടേണ്ടത് അധികമായ ആവശ്യങ്ങളല്ല, മറിച്ച്മനുഷ്യൻറെ കർത്തവ്യമാണ്, എല്ലാ മനുഷ്യരാലും ചെയ്യപ്പെടേണ്ടകർത്തവ്യം. നിങ്ങൾ നിങ്ങളുടെ കർത്തവ്യം പോലും ചെയ്യാൻ കഴിവില്ലാത്തവരോ, അത് നന്നായി ചെയ്യാൻ കഴിവില്ലാത്തവരോ ആണെങ്കിൽ, നിങ്ങൾ കുഴപ്പങ്ങൾ ക്ഷണിച്ചുവരുത്തുകയല്ലേ ചെയ്യുന്നത്? നിങ്ങൾ മരണത്തെ വരിക്കുകയല്ലേ ചെയ്യുന്നത്? നിങ്ങൾക്കെങ്ങനെയാണ് ഭാവിയും ഭാവിസാധ്യതകളും ഉണ്ടാകുമെന്ന് പ്രതീക്ഷിക്കാനാവുക? മനുഷ്യവർഗത്തെ പ്രതിയാണ് ദൈവത്തിൻറെ വേല ചെയ്യപ്പെടുന്നത്, മനുഷ്യൻറെ സഹകരണം നൽകുന്നത് ദൈവത്തിൻറെ കാര്യനിർവണത്തെ പ്രതിയുമാണ്. ദൈവം ചെയ്യുമെന്ന് പ്രതീക്ഷിക്കപ്പെടുന്നതെല്ലാം ദൈവം ചെയ്തുകഴിയുമ്പോൾ മനുഷ്യൻ അവൻറെ അനുഷ്ഠാനത്തിൽ ലുബ്ധില്ലാത്തവനും ദൈവവുമായി സഹകരിക്കുന്നവനുമാകണം. ദൈവത്തിൻറെ വേലയിൽ മനുഷ്യൻ ഒരു പരിശ്രമവും ഒഴിവാക്കരുത്, മനുഷ്യന്റെ വിശ്വസ്തത മുഴുവനായും സമർപ്പിക്കണം, എണ്ണമറ്റ സങ്കല്പങ്ങളിൽ മുഴുകരുത്, അല്ലെങ്കിൽ അലസമായി മരണത്തെ കാത്തിരിക്കരുത്. മനുഷ്യനുവേണ്ടി സ്വയം ബലിയർപ്പിക്കാൻ ദൈവത്തിന് കഴിയും, അങ്ങനെയെങ്കിൽ മനുഷ്യന് തൻറെ വിശ്വസ്തത ദൈവത്തിന് വാഗ്ദാനം ചെയ്യാൻ കഴിയാത്തത് എന്തുകൊണ്ടാണ്? ദൈവം മനുഷ്യനോട് ഒരേമനസ്സും ഹൃദയവുമുള്ളവനാണ്, അപ്പോൾ, മനുഷ്യനെന്തുകൊണ്ട് ചെറിയൊരു സഹകരണം നൽകാൻ കഴിയുന്നില്ല? ദൈവം മനുഷ്യവർഗത്തിനുവേണ്ടി വേല ചെയ്യുന്നു, ദൈവത്തിന്റെ കാര്യനിർവഹണത്തിനുവേണ്ടി തന്റെ കർത്തവ്യത്തിൽ കുറച്ചെങ്കിലും നിർവഹിക്കാൻ എന്തുകൊണ്ട് മനുഷ്യന് കഴിയുന്നില്ല? ദൈവത്തിൻറെ വേല ഇത്രയും ദൂരം പിന്നിട്ടുകഴിഞ്ഞു, എന്നിട്ടും നിങ്ങൾ കാണുന്നു, പക്ഷേ, പ്രവർത്തിക്കുന്നില്ല, നിങ്ങൾ കേൾക്കുന്നു, എന്നാൽ അനങ്ങുന്നില്ല. അത്തരം ആളുകൾ വിനാശത്തിൻറെ ലക്ഷ്യങ്ങളല്ലേ? ദൈവം ഇതിനകം അവൻറേതെല്ലാം മനുഷ്യനായി സമർപ്പിച്ചുകഴിഞ്ഞു, എന്നിട്ടുംഎന്തുകൊണ്ടാണ് ഇന്ന് മനുഷ്യൻ തൻറെ കർത്തവ്യം ആത്മാർത്ഥമായി നിറവേറ്റാൻ പ്രാപ്തനല്ലാത്തത്? ദൈവത്തെ സംബന്ധിച്ചിടത്തോളം തൻറെ വേലയാണ് അവൻറെ പ്രാഥമിക പരിഗണന, അവൻറെ കാര്യനിർവഹണവേലയ്ക്കാണ് പരമപ്രാധാന്യം. മനുഷ്യനെ സംബന്ധിച്ചിടത്തോളം ദൈവത്തിൻറെ വചനങ്ങൾ അനുഷ്ഠിക്കുന്നതിനും ദൈവത്തിൻറെ ആവശ്യകതകൾ സഫലീകരിക്കുന്നതിനുമാണ് പ്രഥമ പരിഗണന. ഇത് നിങ്ങളെല്ലാവരും മനസ്സിലാക്കണം. നിങ്ങളോട് അരുളിചെയ്യപ്പെട്ട വചനങ്ങൾ നിങ്ങളുടെ സത്തയുടെ കാതലിൽ എത്തിയിട്ടുണ്ട്. ദൈവത്തിൻറെ വേല അഭൂതപൂർവമായ മണ്ഡലത്തിലേക്ക് പ്രവേശിച്ചിട്ടുണ്ട്. ഈ സത്യമാർഗത്തിൻറെ ഉണ്മയോ കാപട്യമോ പലരും ഇപ്പോഴും അറിയുന്നില്ല. അവർ ഇപ്പോഴും കാത്തിരിക്കുകയും കാണുകയുമാണ്, അവരുടെ കർത്തവ്യം നിർവഹിക്കുകയല്ല. പകരം, ദൈവത്തിൻറെ എല്ലാ വചനങ്ങളും പ്രവൃത്തികളും അവർ പരിശോധിക്കുന്നു, അവനെന്ത് ഭക്ഷിക്കുന്നുഎന്നതിലും എന്ത് ഉടുക്കുന്നു എന്നതിലും അവർ ശ്രദ്ധകേന്ദ്രീകരിക്കുന്നു, അവരുടെ സങ്കല്പങ്ങൾ എന്നെത്തേക്കാൾ ദാരുണമായിത്തീരുന്നു. ഇത്തരം ആളുകൾ അനാവശ്യമായി ബഹളമുണ്ടാക്കുകയല്ലേ? അവർക്ക് എങ്ങനെയാണ് ദൈവത്തെ തേടുന്നവരാകാൻ കഴിയുക? അവർക്ക് എങ്ങനെയാണ് ദൈവത്തിന് കീഴ്‌വഴങ്ങാനുള്ള ഉദ്ദേശ്യമുള്ളവരാകാൻ കഴിയുന്നത്? തങ്ങളുടെ കൂറും കർത്തവ്യവും അവർ മനസ്സിൻറെ പിന്നാമ്പുറത്തേക്ക് തള്ളുന്നു, പകരം, ദൈവം എവിടെയാണെന്നും മറ്റുമുള്ള കാര്യങ്ങളിൽ ശ്രദ്ധ കേന്ദ്രീകരിക്കുന്നു. അത് അതിക്രമമാണ്! മനസ്സിലാക്കേണ്ടതെല്ലാം മനുഷ്യൻ മനസ്സിലാക്കിയിരുന്നുവെങ്കിൽ അവൻ അനുഷ്ഠിക്കേണ്ടതെല്ലാം അനുഷ്ഠിച്ചിരുന്നുവെങ്കിൽ, ദൈവം തീർച്ചയായും മനുഷ്യനുമേൽ അവൻറെ അനുഗ്രഹങ്ങൾ ചൊരിയുമായിരുന്നു, അതിനുവേണ്ടി അവൻ മനുഷ്യനോട് ആവശ്യപ്പെടുന്നത് മനുഷ്യൻറെ കർത്തവ്യവും മനുഷ്യൻ ചെയ്യേണ്ടതെന്തോ അതുമാണ്. താൻ മനസ്സിലാക്കേണ്ടത് എന്താണെന്ന് ഗ്രഹിക്കാനും താൻ അനുഷ്ഠിക്കേണ്ടത് അനുഷ്ഠിക്കാനും അപ്രാപ്തനാണെങ്കിൽ മനുഷ്യൻ ശിക്ഷിക്കപ്പെടും. ദൈവവുമായി സഹകരിക്കാത്തവരെല്ലാം ദൈവവുമായി ശത്രുതയിലാണ്, പുതിയ വേല സ്വീകരിക്കാത്തവരെല്ലാം അതിന് എതിരാണ്, അത്തരം ആളുകൾ പ്രത്യക്ഷത്തിൽ അതിനെതിരായി ഒന്നും ചെയ്യുന്നില്ലെങ്കിൽപ്പോലും. ദൈവം ആവശ്യപ്പെട്ട പ്രകാരം സത്യം അനുഷ്ഠിക്കാത്തവരെല്ലാം മനഃപൂർവമായി എതിർക്കുന്നവരും ദൈവത്തിൻറെ വചനങ്ങളെ അനുസരിക്കാത്തവരുമാണ്, അത്തരം ആളുകൾ പരിശുദ്ധാത്മാവിൻറെ വേലയിൽ പ്രത്യേക ശ്രദ്ധ കൊടുക്കുന്നവരാണെങ്കിൽപ്പോലും. ദൈവത്തിൻറെ വചനങ്ങൾ അനുസരിക്കാത്തവരും ദൈവത്തിന് കീഴ്‌വഴങ്ങാത്തവരും വഴക്കാളികളാണ്, അവർ ദൈവത്തിന് എതിരുമാണ്. സ്വന്തം കർത്തവ്യം നിർവഹിക്കാത്ത ആളുകൾ ദൈവത്തോട് സഹകരിക്കാത്തവരാണ്, ദൈവത്തോട് സഹകരിക്കാത്ത ആളുകൾ പരിശുദ്ധാത്മാവിൻറെ വേലയെ അംഗീകരിക്കാത്തവരാണ്.

ദൈവത്തിന്റെ വേല ഒരു നിശ്ചിത ഘട്ടത്തിൽ എത്തുകയും, അവന്റെ കാര്യനിർവഹണം ഒരു നിശ്ചിത ഘട്ടത്തിൽ എത്തുകയും ചെയ്യുമ്പോൾ, അവന്റെ ഹൃദയത്തെ അനുഗമിക്കുന്നവരെല്ലാം ദൈവത്തിന്റെ ആവശ്യകതകൾ നിറവേറ്റാൻ പ്രാപ്തരാകും. ദൈവം മനുഷ്യനോട് ആവശ്യകതകൾ ഉന്നയിക്കുന്നത് തന്റെസ്വന്തം മാനദണ്ഡങ്ങൾക്കും, നേടിയെടുക്കാനുള്ള മനുഷ്യന്റെ പ്രാപ്തിക്കും അനുസൃതമായാണ്. ദൈവത്തിന്റെ കാര്യനിർവഹണത്തെക്കുറിച്ച് സംസാരിക്കുമ്പോൾ, അവൻ മനുഷ്യനു വേണ്ടിയുള്ള മാർഗം ചൂണ്ടിക്കാണിക്കുകയും മനുഷ്യന് അതിജീവനത്തിനായുള്ള ഒരു വഴി നൽകുകയും ചെയ്യുന്നു. ദൈവത്തിന്റെ കാര്യനിർവഹണവും മനുഷ്യന്റെ അനുഷ്ഠാനവും വേലയുടെ ഒരേ ഘട്ടമാണ്, അവ ഒരേസമയം നിർവഹിക്കപ്പെടുകയും ചെയ്യുന്നു. ദൈവത്തിന്റെ കാര്യനിർവഹണത്തെക്കുറിച്ചുള്ള സംസാരം മനുഷ്യന്റെ പ്രകൃതത്തിലെ മാറ്റങ്ങളുമായി ബന്ധപ്പെട്ടിരിക്കുന്നു, അതോടൊപ്പം മനുഷ്യൻ ചെയ്യേണ്ട കാര്യങ്ങളെക്കുറിച്ചും മനുഷ്യന്റെ പ്രകൃതത്തിലെ മാറ്റങ്ങളെക്കുറിച്ചുമുള്ള സംസാരംദൈവത്തിന്റെ വേലയുമായി ബന്ധപ്പെട്ടിരിക്കുന്നു; ഇവ രണ്ടും ഒരിക്കലും വേർപെടുത്തപ്പെടുന്നില്ല. മനുഷ്യന്റെ അനുഷ്ഠാനം ഘട്ടംഘട്ടമായി മാറിക്കൊണ്ടിരിക്കുകയാണ്. കാരണം, മനുഷ്യനിൽനിന്നുള്ള ദൈവത്തിന്റെ ആവശ്യകതകളും മാറിക്കൊണ്ടിരിക്കുന്നു, മാത്രവുമല്ല ദൈവത്തിന്റെ വേല എപ്പോഴും മാറിക്കൊണ്ടിരിക്കുകയും പുരോഗമിച്ചുകൊണ്ടിരിക്കുകയുമാണ്. മനുഷ്യന്റെ അനുഷ്ഠാനം സിദ്ധാന്തത്തിൽ കുടുങ്ങിക്കിടക്കുകയാണെങ്കിൽ, അവൻ ദൈവത്തിന്റെ വേലയും മാർഗനിർദേശവും ഇല്ലാത്തവനാണെന്ന് അത് തെളിയിക്കുന്നു; മനുഷ്യന്റെ അനുഷ്ഠാനം ഒരിക്കലും മാറുകയോ ആഴത്തിലേക്ക് പോകുകയോ ചെയ്യുന്നില്ലെങ്കിൽ മനുഷ്യന്റെ അനുഷ്ഠാനം മനുഷ്യന്റെ സ്വന്തം ഇഷ്ടത്തിന് അനുസരിച്ചാണ് നടക്കുന്നതെന്ന് ഇത് തെളിയിക്കുന്നു, ഇത് സത്യത്തിന്റെ അനുഷ്ഠാനവുമല്ല; മനുഷ്യന് സഞ്ചരിക്കാൻ ഒരു പാത ഇല്ലെങ്കിൽ, അവൻ സാത്താന്റെ കൈകളിലേക്ക് വീണുകഴിഞ്ഞു, അവൻ സാത്താനാൽ നിയന്ത്രിക്കപ്പെടുന്നു, അതിന്റെ അർത്ഥം അവൻ ദുഷ്ടാത്മാക്കളാൽ നിയന്ത്രിക്കപ്പെടുന്നു എന്നാണ്. മനുഷ്യന്റെ അനുഷ്ഠാനം കൂടുതൽ ആഴത്തിലേക്ക് പോകുന്നില്ലെങ്കിൽ, ദൈവത്തിന്റെ വേല പുരോഗമിക്കുകയില്ല, ദൈവത്തിന്റെ വേലയിൽ മാറ്റമൊന്നും ഇല്ലെങ്കിൽ, മനുഷ്യന്റെ പ്രവേശനം നിലച്ചുപോകും; ഇത് അനിവാര്യമാണ്. ദൈവത്തിന്റെ വേലയിൽ ഉടനീളം, മനുഷ്യൻ എല്ലായ്‌പ്പോഴും യഹോവയുടെ നിയമം അനുസരിക്കുകയാണെങ്കിൽ, ദൈവത്തിന്റെ വേലയ്ക്ക് പുരോഗമിക്കാനാവില്ല, മുഴുവൻ യുഗവും അവസാനിപ്പിക്കാൻ തീരെയും സാധിക്കില്ല. മനുഷ്യൻ എല്ലായ്‌പ്പോഴും കുരിശിൽ പിടിച്ച് ക്ഷമയും വിനയവും അനുഷ്ഠിക്കുകയാണെങ്കിൽ, ദൈവത്തിന്റെ വേല പുരോഗമിച്ചുകൊണ്ടേയിരിക്കുന്നത് അസാധ്യമാകും. ആറായിരം വർഷത്തെ കാര്യനിർവഹണം, നിയമത്തെ മാത്രം അനുസരിക്കുന്ന ആളുകൾക്കിടയിൽ, അല്ലെങ്കിൽ കുരിശിൽ പിടിച്ച് ക്ഷമയും വിനയവും മാത്രം അനുഷ്ഠിക്കുന്ന ആളുകൾക്കിടയിൽ അവസാനിപ്പിക്കാൻ കഴിയില്ല. പകരം, ദൈവത്തിന്റെ മുഴുവൻ കാര്യനിർവഹണവേലയും ദൈവത്തെ അറിയുന്നവരും സാത്താന്റെ പിടിയിൽനിന്ന് കരകയറിയിട്ടുള്ളവരും സാത്താന്റെസ്വാധീനത്തിൽനിന്ന് സ്വയം പൂർണമായി ഒഴിഞ്ഞിട്ടുള്ളവരുമായ അന്ത്യനാളുകളിലെ മനുഷ്യർക്കിടയിൽ പര്യവസാനിക്കുന്നു. ഇതാണ് ദൈവത്തിന്റെ വേലയുടെ അനിവാര്യമായ ദിശ. മതനിഷ്ഠമായ സഭകളിലെ ആളുകളുടെ അനുഷ്ഠാനം കാലഹരണപ്പെട്ടതാണ് എന്നു പറയുന്നത് എന്തുകൊണ്ടാണ്? കാരണം, ഇന്നത്തെ വേലയിൽ നിന്ന് അന്യമായതാണ് അവർ പ്രവൃത്തിയിൽ വരുത്തുന്നത്. കൃപായുഗത്തിൽ, അവർ അനുഷ്ഠിച്ചിരുന്നത് ശരിയായിരുന്നു, പക്ഷേ, യുഗം കടന്നു പോവുകയും ദൈവത്തിന്റെ വേല മാറുകയും ചെയ്തതോടെ അവരുടെ അനുഷ്ഠാനം ക്രമേണ കാലഹരണപ്പെട്ടു. പുതിയ വേലയും പുതിയ വെളിച്ചവും അതിനെ പുറകിലാക്കി. അതിന്റെ ആദിമമായ അടിത്തറയെ ആധാരമാക്കി പരിശുദ്ധാത്മാവിന്റെ വേല ഒരുപാട് ആഴത്തിൽ പുരോഗമിച്ചു കഴിഞ്ഞു. എന്നിട്ടും ആ മനുഷ്യർ ഇപ്പോഴും ദൈവത്തിന്റെ വേലയുടെ ആദിമഘട്ടത്തിൽ കുടുങ്ങിക്കിടക്കുകയും പഴയ അനുഷ്ഠാനങ്ങളോടും പഴയ വെളിച്ചത്തോടും പറ്റിച്ചേർന്നു നിൽക്കുകയും ചെയ്യുന്നു. മൂന്നോ അഞ്ചോ വർഷത്തിനുള്ളിൽ ദൈവത്തിന്റെ വേലയിൽ വലിയ മാറ്റമുണ്ടാകാം, അങ്ങനെയെങ്കിൽ 2,000 വർഷത്തിനിടയിൽ ഇതിലും വലിയ പരിവർത്തനങ്ങൾ ഉണ്ടായിട്ടുണ്ടാകില്ലേ? മനുഷ്യന് പുതിയ വെളിച്ചമോ അനുഷ്ഠാനമോ ഇല്ലെങ്കിൽ, അതിനർത്ഥം അവൻ പരിശുദ്ധാത്മാവിന്റെ വേലയുമായി യോജിച്ചു പോകുന്നില്ല എന്നാണ്. ഇതാണ് മനുഷ്യന്റെ വീഴ്ച; ദൈവത്തിന്റെ പുതിയ വേലയുടെ അസ്തിത്വം നിഷേധിക്കാനാവില്ല, കാരണം, മുമ്പ് പരിശുദ്ധാത്മാവിന്റെ വേല സ്വായത്തമാക്കിയവർ ഇന്നും കാലഹരണപ്പെട്ട രീതികൾ കർശനമായി പാലിക്കുന്നു. പരിശുദ്ധാത്മാവിന്റെ വേല എല്ലായ്‌പ്പോഴും മുന്നോട്ട് നീങ്ങുന്നു, പരിശുദ്ധാത്മാവിന്റെ പ്രവാഹത്തിലുള്ള എല്ലാവരും പടിപടിയായി കൂടുതൽ ആഴത്തിൽ പുരോഗമിക്കുകയും മാറുകയും വേണം. അവർ ഒരൊറ്റ ഘട്ടത്തിൽ നിർത്തരുത്. പരിശുദ്ധാത്മാവിന്റെ വേല അറിയാത്തവർ മാത്രമേ അവന്റെ ആദിമമായ വേലയിൽ തുടരുകയും പരിശുദ്ധാത്മാവിന്റെ പുതിയ വേല അംഗീകരിക്കാതിരിക്കുകയും ചെയ്യുകയുള്ളൂ. അനുസരണക്കേട് കാണിക്കുന്നവർ മാത്രമേ പരിശുദ്ധാത്മാവിന്റെ വേല നേടാൻ അപ്രാപ്തരാകുകയുള്ളൂ. മനുഷ്യന്റെ അനുഷ്ഠാനം പരിശുദ്ധാത്മാവിന്റെ പുതിയ വേലയുമായി യോജിച്ചു പോകുന്നില്ലെങ്കിൽ, അത് തീർച്ചയായും ഇന്നത്തെ വേലയിൽനിന്ന് വേർപെടുത്തപ്പെടുകയും അതിന് ഇന്നത്തെ വേലയുമായി ചേർച്ചയില്ലാതാവുകയും ചെയ്യും. കാലഹരണപ്പെട്ട ഇത്തരം ആളുകൾ ദൈവഹിതം നിറവേറ്റുന്നതിന് അപ്രാപ്തരാണ്, ആത്യന്തികമായി ദൈവത്തിന് സാക്ഷ്യം വഹിക്കുന്ന ആളുകളായിത്തീരാൻ അവർക്ക് തീരെയും സാധിക്കില്ല. അതിലുപരി, അത്തരം ഒരുകൂട്ടം ആളുകൾക്കിടയിൽ മുഴുവൻ കാര്യനിർവഹണവേലയും അവസാനിപ്പിക്കാൻ കഴിയില്ല. ഒരുകാലത്ത് യഹോവയുടെ നിയമം പിന്തുടർന്നവർക്കും, ഒരിക്കൽ കുരിശിനുവേണ്ടി യാതന അനുഭവിച്ചവർക്കും അന്ത്യനാളുകളിലെ വേലയുടെ ഘട്ടം സ്വീകരിക്കാൻ കഴിയുന്നില്ലെങ്കിൽ, അവർ ചെയ്തതെല്ലാം നിഷ്ഫലവും ഉപയോഗശൂന്യവും ആയിത്തീരും. പരിശുദ്ധാത്മാവിന്റെ വേലയുടെ ഏറ്റവും വ്യക്തമായ ആവിഷ്‌കാരം ഭൂതകാലത്തിൽ തൂങ്ങിക്കിടക്കുന്നതിലല്ല, വർത്തമാനകാലത്തെ ആശ്ലേഷിക്കുന്നതിലാണ്. ഇന്നത്തെ വേലയോട് യോജിച്ചുപോകാത്തവരും ഇന്നത്തെ അനുഷ്ഠാനത്തിൽനിന്ന് അകന്നുപോയവരുമാണ് പരിശുദ്ധാത്മാവിന്റെ വേലയെ എതിർക്കുകയും അംഗീകരിക്കാതിരിക്കുകയും ചെയ്യുന്നവർ. അത്തരക്കാർ ദൈവത്തിന്റെ നിലവിലുള്ള വേലയെ ധിക്കരിക്കുന്നു. അവർ ഭൂതകാലത്തിന്റെ വെളിച്ചത്തെ മുറുകെ പിടിക്കുന്നുണ്ടെങ്കിലും അവർക്ക് പരിശുദ്ധാത്മാവിന്റെ വേല അറിയില്ല എന്നത് നിഷേധിക്കാനാവില്ല. മനുഷ്യന്റെ അനുഷ്ഠാനത്തിലുള്ള മാറ്റങ്ങൾ, ഭൂതകാലത്തിലേയും ഇന്നത്തേയും അനുഷ്ഠാനങ്ങൾ തമ്മിലുള്ള വ്യത്യാസം, മുൻയുഗത്തിൽ അനുഷ്ഠാനം എങ്ങനെ നിർവഹിക്കപ്പെട്ടു, അത് ഇന്ന് എങ്ങനെ നിർവഹിക്കപ്പെടുന്നു എന്നിവയെക്കുറിച്ച് എന്തുകൊണ്ടാണ് ഈ ചർച്ചയത്രയും നടക്കുന്നത്? പരിശുദ്ധാത്മാവിന്റെ വേല നിരന്തരം മുന്നോട്ട് പോകുന്നതുകൊണ്ടാണ് മനുഷ്യന്റെ അനുഷ്ഠാനത്തിലെ അത്തരം ഭിന്നതകളെക്കുറിച്ച് എപ്പോഴും ചർച്ച ചെയ്യപ്പെടുന്നത്, അതിനാൽ മനുഷ്യന്റെ അനുഷ്ഠാനം നിരന്തരം മാറേണ്ടതുണ്ട്. മനുഷ്യൻ ഒരു ഘട്ടത്തിൽ കുടുങ്ങിക്കിടക്കുകയാണെങ്കിൽ, ദൈവത്തിന്റെ പുതിയ വേലയും വെളിച്ചവുമായി യോജിച്ചുപോകാൻ അവൻ പ്രാപ്തനല്ല എന്ന് ഇത് തെളിയിക്കുന്നു; ദൈവത്തിന്റെ കാര്യനിർവഹണപദ്ധതിയിൽ മാറ്റം വന്നിട്ടില്ലെന്ന് ഇത് തെളിയിക്കുന്നില്ല. പരിശുദ്ധാത്മാവിന്റെ പ്രവാഹത്തിനു പുറത്തുള്ളവർ എല്ലായ്‌പ്പോഴും തങ്ങൾ ശരിയാണെന്ന് കരുതുന്നു, പക്ഷേ, വാസ്തവത്തിൽ, അവരിൽ ദൈവത്തിന്റെ വേല വളരെക്കാലം മുമ്പുതന്നെ അവസാനിച്ചു, പരിശുദ്ധാത്മാവിന്റെ വേലയുടെ സാന്നിദ്ധ്യം അവരിൽ ഇല്ല. ദൈവത്തിന്റെ വേല വളരെക്കാലം മുമ്പുതന്നെ മറ്റൊരു കൂട്ടം ആളുകളിലേക്ക് കൈമാറ്റം ചെയ്യപ്പെട്ടു, ദൈവത്തിന്റെ പുതിയ വേല പൂർത്തിയാക്കാൻ അവൻ ആഗ്രഹിക്കുന്ന ഒരുകൂട്ടം ആളുകളിലേക്ക്. കാരണം, മതത്തിലുള്ളവർ ദൈവത്തിന്റെ പുതിയ വേല സ്വീകരിക്കാൻ പ്രാപ്തിയില്ലാത്തവരും ഭൂതകാലത്തിലെ പഴയ വേലയെ മാത്രം മുറുകെ പിടിക്കുന്നവരുമാണ്, അതിനാൽ ദൈവം ഈ ആളുകളെ ഉപേക്ഷിക്കുകയും ഈ പുതിയ വേല അംഗീകരിക്കുന്ന ആളുകളിൽ അവന്റെ പുതിയ വേല നിർവഹിക്കുകയും ചെയ്യുന്നു. ഇവരാണ് ദൈവത്തിന്റെ പുതിയ വേലയിൽ സഹകരിക്കുന്നവർ, ഈ വിധത്തിൽ മാത്രമേ അവന്റെ കാര്യനിർവഹണം നിറവേറ്റാനാവുകയുള്ളൂ. ദൈവത്തിന്റെ കാര്യനിർവഹണം എല്ലായ്‌പ്പോഴും മുന്നോട്ട്നീങ്ങുന്നു, മനുഷ്യന്റെ അനുഷ്ഠാനം എല്ലായ്‌പ്പോഴും ഉയരത്തിലേക്ക് പോവുകയും ചെയ്യുന്നു. ദൈവം എപ്പോഴും വേല ചെയ്യുന്നു, മനുഷ്യന് എല്ലായ്‌പ്പോഴും ആവശ്യങ്ങളുമാണ്, എങ്ങനെയെന്നാൽ രണ്ടും അവയുടെ പാരമ്യത്തിലെത്തുകയും ദൈവവും മനുഷ്യനും സമ്പൂർണ ഐക്യം നേടുകയും ചെയ്യുന്നു. ദൈവത്തിന്റെ വേലയുടെ സാഫല്യത്തിന്റെ പ്രകടനമാണിത്, ഇത് ദൈവത്തിന്റെ മുഴുവൻ കാര്യനിർവഹണത്തിന്റേയും അന്തിമഫലവുമാണ്.

ദൈവത്തിന്റെ വേലയുടെ ഓരോ ഘട്ടത്തിലും അവയ്ക്ക് അനുസൃതമായി മനുഷ്യനിൽനിന്നുള്ള ആവശ്യകതകളും ഉണ്ട്. പരിശുദ്ധാത്മാവിന്റെ പ്രവാഹത്തിലുള്ള എല്ലാവരും പരിശുദ്ധാത്മാവിന്റെ സാന്നിധ്യവും ശിക്ഷണവും നേടിയവരാണ്, പരിശുദ്ധാത്മാവിന്റെ പ്രവാഹത്തിൽ ഉൾപ്പെടാത്തവർ സാത്താന്റെ കല്പനയ്ക്കു കീഴിലാണ്, അവർ പരിശുദ്ധാത്മാവിന്റെ വേലയൊന്നും ഇല്ലാത്തവരുമാണ്. ദൈവത്തിന്റെ പുതിയ വേല അംഗീകരിക്കുന്നവരും ദൈവത്തിന്റെ പുതിയ വേലയിൽ സഹകരിക്കുന്നവരുമാണ് പരിശുദ്ധാത്മാവിന്റെ പ്രവാഹത്തിലുള്ള ആളുകൾ. ഈ പ്രവാഹത്തിൽ ഉള്ളവർക്ക് സഹകരിക്കാൻ കഴിവില്ലെങ്കിൽ, ഈ വേളയിൽ ദൈവം ആവശ്യപ്പെടുന്ന സത്യം അനുഷ്ഠിക്കാൻ കഴിവില്ലെങ്കിൽ, അവർക്ക് ശിക്ഷണം നൽകപ്പെടും, അങ്ങേയറ്റം പോയാൽ പരിശുദ്ധാത്മാവിനാൽ ഉപേക്ഷിക്കപ്പെടും. പരിശുദ്ധാത്മാവിന്റെ പുതിയ വേലയെ അംഗീകരിക്കുന്നവർ പരിശുദ്ധാത്മാവിന്റെ പ്രവാഹത്തിൽ ജീവിക്കുകയും പരിശുദ്ധാത്മാവിന്റെ കരുതലും സംരക്ഷണവും സ്വീകരിക്കുകയും ചെയ്യും. സത്യം അനുഷ്ഠിക്കാൻ തയ്യാറുള്ളവരെ പരിശുദ്ധാത്മാവ് പ്രബുദ്ധരാക്കും, സത്യം അനുഷ്ഠിക്കാൻ തയ്യാറാവാത്തവർക്ക് പരിശുദ്ധാത്മാവ് ശിക്ഷണം നൽകും, അവർ ശിക്ഷിക്കപ്പെടുകയും ചെയ്‌തേക്കാം. ഏതുതരം വ്യക്തികളാണെങ്കിലുംശരി, അവർ പരിശുദ്ധാത്മാവിന്റെ പ്രവാഹത്തിനുള്ളിലാണെങ്കിൽ, തന്റെ പുതിയ വേല അംഗീകരിക്കുന്ന എല്ലാവരുടെയും ഉത്തരവാദിത്വം ദൈവം തന്റെ നാമത്തിനുവേണ്ടി ഏറ്റെടുക്കും. ദൈവനാമത്തെ മഹത്വപ്പെടുത്തുകയും അവന്റെ വചനങ്ങൾ അനുഷ്ഠിക്കാൻ തയ്യാറാവുകയും ചെയ്യുന്നവർക്ക് അവന്റെ അനുഗ്രഹങ്ങൾ ലഭിക്കും. അവനോട് അനുസരണക്കേട് കാണിക്കുകയും അവന്റെ വചനങ്ങൾ അനുഷ്ഠിക്കാതിരിക്കുകയും ചെയ്യുന്നവർക്ക് ശിക്ഷ ലഭിക്കും. പരിശുദ്ധാത്മാവിന്റെ പ്രവാഹത്തിലുള്ള ആളുകൾ പുതിയ വേല അംഗീകരിക്കുന്നവരാണ്; അവർ പുതിയ വേല അംഗീകരിച്ചതിനാൽ, അതിന് ഉചിതമായി ദൈവവുമായി സഹകരിക്കണം, സ്വന്തം കർത്തവ്യം നിർവഹിക്കാത്ത നിഷേധികളായി പ്രവർത്തിക്കരുത്. ഇതാണ് ദൈവത്തിന് മനുഷ്യനിൽനിന്നുള്ള ഏക ആവശ്യം. പുതിയ വേല അംഗീകരിക്കാത്ത ആളുകൾക്ക് ഇത് അങ്ങനെയല്ല: കാരണം, അവർ പരിശുദ്ധാത്മാവിന്റെ പ്രവാഹത്തിനു പുത്താണ്, പരിശുദ്ധാത്മാവിന്റെ ശിക്ഷണവും ശകാരവും അവർക്ക് ബാധകമല്ല. ഈ ആളുകൾ ദിവസം മുഴുവൻ ജഡത്തിൽ ജീവിക്കുന്നു, അവർ സ്വന്തം മനസ്സുകൾക്കുള്ളിൽ ജീവിക്കുന്നു, അവർ ചെയ്യുന്നതെല്ലാം സ്വന്തം തലച്ചോറിന്റെ വിശകലനവും ഗവേഷണവും വഴി ഉത്പാദിപ്പിക്കപ്പെടുന്ന സിദ്ധാന്തമനുസരിച്ചാണ്. പരിശുദ്ധാത്മാവിന്റെ പുതിയ വേല ആവശ്യപ്പെടുന്നത് ഇതല്ല, ഇത് ദൈവവുമായുള്ള സഹകരണം തീരെയും അല്ല. ദൈവത്തിന്റെ പുതിയ വേല അംഗീകരിക്കാത്തവർ ദൈവത്തിന്റെ സാന്നിധ്യം ഇല്ലാത്തവരാണ്, മാത്രമല്ല, ദൈവത്തിന്റെ അനുഗ്രഹങ്ങളും സംരക്ഷണവും ഇല്ലാത്തവരാണ്. അവരുടെ മിക്ക വാക്കുകളും പ്രവൃത്തികളും പരിശുദ്ധാത്മാവിന്റെ വേലയുടെ മുൻകാല ആവശ്യകതകളെ മുറുകെപ്പെടിക്കുന്നു; അവ സിദ്ധാന്തമാണ്, സത്യമല്ല. ഈ ആളുകളുടെ സമ്മേളനം മതമല്ലാതെ മറ്റൊന്നുമല്ലെന്ന് തെളിയിക്കാൻ ഇത്തരം സിദ്ധാന്തവും നിയന്ത്രണവും പര്യാപ്തമാണ്; അവർ തിരഞ്ഞെടുക്കപ്പെട്ടവരോ ദൈവത്തിന്റെ വേലയുടെ ലക്ഷ്യങ്ങളോ അല്ല. അവരിൽ ഉൾപ്പെട്ട ആളുകളുടെ സമ്മേളനത്തെ മതത്തിന്റെ ഒരു മഹാസമ്മേളനം എന്നു മാത്രമേ വിളിക്കാനാകൂ, അതിനെ ഒരു സഭ എന്ന് വിളിക്കാൻ കഴിയില്ല. ഇത് റ്റാനാവാത്ത വസ്തുതയാണ്. അവർക്ക് പരിശുദ്ധാത്മാവിന്റെ പുതിയ വേലയില്ല; അവർ ചെയ്യുന്നതിൽ മതത്തിന്റെ ധ്വനിയുള്ളതുപോലെ കാണുന്നു, അവർ ജീവിച്ചു തീർക്കുന്നതിൽ മതം നിറഞ്ഞിരിക്കുന്നതു പോലെ കാണുന്നു; പരിശുദ്ധാത്മാവിന്റെ സാന്നിധ്യവും വേലയും അവർക്ക് സ്വായത്തമല്ല, പരിശുദ്ധാത്മാവിന്റെ ശിക്ഷണമോ പ്രബുദ്ധതയോ സ്വീകരിക്കാൻ അവർ തീരെയും യോഗ്യരല്ല. ഈ ആളുകൾ എല്ലാവരും നിർജീവമായ ശവങ്ങളും ആത്മീയതയില്ലാത്ത കൃമികളുമാണ്. അവർക്ക് മനുഷ്യന്റെ നിഷേധത്തേയും എതിർപ്പിനേയുംകുറിച്ച് അറിവില്ല, മനുഷ്യന്റെ എല്ലാ ദുഷിച്ച ചെയ്തികളെയും കുറിച്ച് അറിവില്ല, ദൈവത്തിന്റെ മുഴുവൻ വേലയെയും ദൈവത്തിന്റെ ഇപ്പോഴത്തെ ഹിതത്തേയും കുറിച്ച് തീരെയും അറിവില്ല. അവരെല്ലാം അജ്ഞരാണ്, നീചരാണ്, അവർ വിശ്വാസികൾ എന്ന് വിളിക്കപ്പെടാൻ യോഗ്യരല്ലാത്ത അതിനികൃഷ്ടരാണ്! അവർ ചെയ്യുന്ന ഒന്നിനും ദൈവത്തിന്റെ കാര്യനിർവഹണവുമായി ഒരു ബന്ധവുമില്ല, അതിന് ദൈവത്തിന്റെ പദ്ധതികൾക്ക് കോട്ടം വരുത്താൻ തീരെയും സാധിക്കില്ല. അവരുടെ വാക്കുകളും പ്രവൃത്തികളും വളരെ വെറുപ്പുളവാക്കുന്നതാണ്, വളരെ ദയനീയമാണ്, പരാമർശിക്കപ്പെടാൻ പോലും അവ യോഗ്യവുമല്ല. പരിശുദ്ധാത്മാവിന്റെ പ്രവാഹത്തിൽ ഉൾപ്പെടാത്തവർ ചെയ്യുന്ന ഒന്നിനും പരിശുദ്ധാത്മാവിന്റെ പുതിയ വേലയുമായി ഒരു ബന്ധവും ഇല്ല. ഇക്കാരണത്താൽ, അവർ എന്തുതന്നെ ചെയ്യുന്നുവെങ്കിലും ശരി, അവർ പരിശുദ്ധാത്മാവിന്റെ ശിക്ഷണം ഇല്ലാത്തവരാണ്, അതിലുപരി, പരിശുദ്ധാത്മാവിന്റെ പ്രബോധനമില്ലാത്തവരുമാണ്. കാരണം, അവരെല്ലാം സത്യത്തോട് സ്നേഹമില്ലാത്തവരും പരിശുദ്ധാത്മാവിനാൽ വെറുക്കപ്പെടുകയും തിരസ്‌കരിക്കപ്പെടുകയും ചെയ്തവരുമാണ്. ജഡത്തിൽ നടക്കുകയും ദൈവത്തിന്റെ നാമഫലകത്തിൻകീഴിലിരുന്ന് സ്വന്തം ഇഷ്ടംപോലെ എല്ലാം പ്രവർത്തിക്കുകയും ചെയ്യുന്നതുകൊണ്ട് ഇവരെ ദുഷ്ടന്മാർ എന്ന് വിളിക്കുന്നു. ദൈവം വേല ചെയ്യുമ്പോൾ, അവർ മനഃപൂർവം അവനോട് ശത്രുത പുലർത്തുന്നു, അവന്റേതിന് നേരെ വിപരീതമായ ദിശയിൽ സഞ്ചരിക്കുന്നു. ദൈവവുമായി സഹകരിക്കുന്നതിലുള്ള മനുഷ്യന്റെ പരാജയം തന്നെ അങ്ങേയറ്റത്തെ നിഷേധമാണ്, അതിനാൽ മനഃപൂർവം ദൈവത്തെ എതിർക്കുന്നവർക്ക് പ്രത്യേകിച്ചും അവർ അർഹിക്കുന്ന ദൈവശിക്ഷ ലഭിക്കില്ലേ? ഈ ആളുകളുടെ ദുഷ്‌കൃത്യങ്ങളെ പരാമർശിക്കുമ്പോൾ, ചിലർ അവരെ ശപിക്കുന്നതിൽ ഉത്സുകരാണ്, അതേസമയം, ദൈവം അവരെ അവഗണിക്കുന്നു. മനുഷ്യനെ സംബന്ധിച്ചിടത്തോളം, അവരുടെ പ്രവൃത്തികൾ ദൈവത്തിന്റെ നാമത്തെ സംബന്ധിച്ചാണെന്ന് തോന്നാം, പക്ഷേ, വാസ്തവത്തിൽ, ദൈവത്തെ സംബന്ധിച്ചിടത്തോളം തന്റെ നാമവുമായോ തന്നോടുള്ള സാക്ഷ്യവുമായോ അവർക്ക് യാതൊരു ബന്ധവുമില്ല. ഈ ആളുകൾ എന്തുതന്നെ ചെയ്താലും ശരി, അത് ദൈവവുമായി ബന്ധമില്ലാത്തതാണ്: അവന്റെ നാമവുമായും അവന്റെ നിലവിലുള്ള വേലയുമായും അതിന് ബന്ധമില്ല. ഈ ആളുകൾ സ്വയം അപമാനിക്കുകയും സാത്താനെ സാക്ഷാത്കരിക്കുകയും ചെയ്യുന്നു; ക്രോധത്തിന്റെ ദിനത്തിനായി കൂട്ടിവെക്കുന്ന ദുഷ്ടന്മാരാണ് അവർ. അവരുടെ പ്രവൃത്തികൾ എന്തായാലുംശരി, അവർ ദൈവത്തിന്റെ കാര്യനിർവഹണത്തെ തടസ്സപ്പെടുത്താതിരിക്കുന്നുവെങ്കിൽ ദൈവത്തിന്റെ പുതിയ വേലയുമായി അവർക്ക് യാതൊരു ബന്ധവുമില്ലെങ്കിലും ശരി, ഇന്ന് അത്തരം ആളുകൾ അതിനു തക്കതായ ദൈവശിക്ഷയ്ക്ക് വിധേയരാകുകയില്ല, കാരണം, ക്രോധത്തിന്റെ ദിനം ഇനിയും എത്തിച്ചേർന്നിട്ടില്ല. ദൈവം ഇതിനകംതന്നെ ഇടപെടേണ്ടിയിരുന്ന ഒരുപാട് കാര്യങ്ങളുണ്ട് എന്ന് ആളുകൾ വിശ്വസിക്കുന്നു, ആ ദുഷ്ടന്മാരെ എത്രയും വേഗം ദൈവശിക്ഷയ്ക്ക് വിധേയരാക്കണമെന്നും അവർ വിചാരിക്കുന്നു. എന്നാൽ, ദൈവത്തിന്റെ കാര്യനിർവഹണവേല ഇനിയും പര്യവസാനിച്ചിട്ടില്ലാത്തതിനാലും, ക്രോധത്തിന്റെ ദിനം ഇനിയും വന്നുചേർന്നിട്ടില്ലാത്തതിനാലും, നീതിരഹിതർ ഇപ്പോഴും അവരുടെ അനീതികൾ തുടരുന്നു. “മതത്തിലുള്ളവർ പരിശുദ്ധാത്മാവിന്റെ സാന്നിധ്യമോ വേലയോ ഇല്ലാത്തവരാണ്, അവർ ദൈവത്തിന്റെ നാമത്തിന് നാണക്കേടുണ്ടാക്കുന്നവരാണ്; എന്നിട്ടും അവരുടെ കടിഞ്ഞാണില്ലാത്ത പെരുമാറ്റം ഇപ്പോഴും സഹിക്കുന്നതിനു പകരം ദൈവം അവരെ നശിപ്പിക്കാത്തതെന്താണ്?” എന്ന് ചിലർ ചോദിക്കുന്നു. സാത്താന്റെ പ്രതിരൂപമായിരിക്കുന്നവരും ജഡത്തെ പ്രകാശിപ്പിക്കുന്നവരുമായ ഈ ആളുകൾ അജ്ഞരാണ്, നീചരാണ്; അവർ പരിഹാസ്യരാണ്. മനുഷ്യർക്കിടയിൽ ദൈവം തന്റെ വേല എങ്ങനെ ചെയ്യുന്നുവെന്ന് മനസിലാക്കുന്നതിനു മുമ്പ് ദൈവത്തിന്റെ ക്രോധത്തിന്റെ വരവ് അവർ ദർശിക്കുകയില്ല, അവർ പൂർണമായും ജയിച്ചടക്കപ്പെട്ടു കഴിയുമ്പോൾ, ആ ദുഷ്ടന്മാർക്കെല്ലാം ദൈവശിക്ഷ ലഭിക്കും, അവരിൽ ഒരാൾക്കു പോലും ക്രോധത്തിന്റെ ദിനത്തിൽനിന്ന് രക്ഷപ്പെടാൻ സാധിക്കില്ല. ദൈവത്തിന്റെ കാര്യനിർവഹണത്തിന് കോട്ടം വരുത്തുന്നവർ ഇല്ലെങ്കിൽ, മനുഷ്യന്റെ ശിക്ഷയ്ക്കുള്ള സമയമല്ല ഇത്, മറിച്ച്, ജയിച്ചടക്കൽ വേല നിർവഹിക്കാനുള്ള സമയമാണ്, പ്രവൃത്തികളുടെ തീവ്രതയെ അടിസ്ഥാനമാക്കി അത്തരക്കാർ ശിക്ഷയ്ക്ക് വിധേയരാക്കപ്പെടും. ദൈവം മനുഷ്യരാശിയെ കൈകാര്യം ചെയ്യുന്ന വേളയിൽ, പരിശുദ്ധാത്മാവിന്റെ പ്രവാഹത്തിനുള്ളിൽ ഉള്ളവരെല്ലാം ദൈവവുമായി ഒരു ബന്ധം വഹിക്കുന്നു. പരിശുദ്ധാത്മാവിനാൽ വെറുക്കപ്പെടുകയും തിരസ്‌കരിക്കപ്പെടുകയും ചെയ്യുന്നവർ സാത്താന്റെ സ്വാധീനത്തിൻകീഴിലാണ് ജീവിക്കുന്നത്, അവർ അനുഷ്ഠിക്കുന്നതിന് ദൈവവുമായി യാതൊരു ബന്ധവുമില്ല. ദൈവത്തിന്റെ പുതിയ വേലയെ അംഗീകരിക്കുന്നവരും ദൈവവുമായി സഹകരിക്കുന്നവരും മാത്രമേ ദൈവവുമായി ബന്ധം പുലർത്തുന്നുള്ളൂ, കാരണം, ദൈവത്തിന്റെ വേല ലക്ഷ്യം വെക്കുന്നത് അത് അംഗീകരിക്കുന്നവരെ മാത്രമാണ്, അത് എല്ലാ ആളുകളേയും ലക്ഷ്യമാക്കുന്നില്ല, അവർ അത് സ്വീകരിക്കുന്നുണ്ടെങ്കിലും ശരി, ഇല്ലെങ്കിലും ശരി. ദൈവം ചെയ്യുന്ന വേലയ്ക്ക് എല്ലായ്പ്പോഴും ഒരു ലക്ഷ്യമുണ്ട്, ക്ഷണികമായ ഒരു തോന്നലിന് അനുസരിച്ചല്ല അത് ചെയ്യപ്പെടുന്നത്. സാത്താനുമായി ബന്ധമുള്ളവർ ദൈവത്തിന് സാക്ഷ്യം വഹിക്കാൻ യോഗ്യരല്ല, ദൈവവുമായി സഹകരിക്കാൻ അവർ തീരെയും യോഗ്യരല്ല.

പരിശുദ്ധാത്മാവിന്റെ വേലയുടെ ഓരോ ഘട്ടത്തിനും മനുഷ്യന്റെ സാക്ഷ്യം ആവശ്യമാണ്. വേലയുടെ ഓരോ ഘട്ടവും ദൈവവും സാത്താനും തമ്മിലുള്ള യുദ്ധമാണ്, ഈ യുദ്ധത്തിന്റെ ലക്ഷ്യം സാത്താനുമാണ്, അതേസമയം, ഈ വേലയാൽ പൂർണനാക്കപ്പെടുന്നത് മനുഷ്യനാണ്. ദൈവത്തിന്റെ വേല സഫലമാകുമോ ഇല്ലയോ എന്നത് ദൈവത്തോടുള്ള മനുഷ്യന്റെ സാക്ഷ്യത്തിന്റെ രീതിയെ ആശ്രയിച്ചിരിക്കുന്നു. തന്നെ അനുഗമിക്കുന്നവരോട് ദൈവം ആവശ്യപ്പെടുന്നത് ഈ സാക്ഷ്യമാണ്; അത് സാത്താന്റെ മുമ്പാകെ നൽകിയ സാക്ഷ്യവും ദൈവത്തിന്റെ വേലയുടെ ഫലങ്ങളുടെ തെളിവുമാണ്. ദൈവത്തിന്റെ മുഴുവൻ കാര്യനിർവഹണത്തേയും മൂന്ന് ഘട്ടങ്ങളായി തിരിച്ചിരിക്കുന്നു, ഓരോ ഘട്ടത്തിലും മനുഷ്യനിൽനിന്ന് ഉചിതമായ ആവശ്യകതകൾ ഉന്നയിക്കപ്പെടുന്നു. കൂടാതെ, യുഗങ്ങൾ കടന്നുപോകുകയും പുരോഗമിക്കുകയും ചെയ്യുന്തോറും മനുഷ്യവർഗത്തിന്‍റെയാകെ മേലുള്ള ദൈവത്തിന്റെ ആവശ്യകതകൾ കൂടുതൽ ഉന്നതമാവുന്നു. അങ്ങനെ, പടിപടിയായി, ദൈവത്തിന്റെ ഈ കാര്യനിർവഹണവേല അതിന്റെ പാരമ്യത്തിലെത്തുന്നു, “ജഡത്തിൽ വചനത്തിന്റെ പ്രത്യക്ഷമാകൽ” എന്ന വസ്തുത മനുഷ്യൻ ദർശിക്കുന്നതു വരെ, ഈ വിധത്തിൽ മനുഷ്യനിൽനിന്നുള്ള ആവശ്യകതകളും കൂടുതൽ ഉന്നതമായിത്തീരുന്നു, അതുപോലെതന്നെ മനുഷ്യൻ സാക്ഷ്യം വഹിക്കാനുള്ള ആവശ്യകതകളും ഉന്നതമായിത്തീരുന്നു. ദൈവവുമായി ശരിക്കും സഹകരിക്കാൻ മനുഷ്യൻ എത്രത്തോളം പ്രാപ്തനാണോ അത്രത്തോളം അവൻ ദൈവത്തെ മഹത്വപ്പെടുത്തുന്നു. മനുഷ്യന്റെ സഹകരണം അവൻ വഹിക്കേണ്ട സാക്ഷ്യമാണ്, അവൻ വഹിക്കുന്ന സാക്ഷ്യം മനുഷ്യന്റെ അനുഷ്ഠാനമാണ്. അതിനാൽ, ദൈവത്തിന്റെ വേലയ്ക്ക് ഉദ്ദേശിച്ച ഫലമുണ്ടാകുമോ ഇല്ലയോ എന്നതും ശരിക്കുമുള്ള സാക്ഷ്യമുണ്ടോ ഇല്ലയോ എന്നതും, മനുഷ്യന്റെ സഹകരണവുമായും സാക്ഷ്യവുമായും വേർപെടുത്താനാവാത്തവിധം ബന്ധപ്പെട്ടിരിക്കുന്നു. വേല പൂർത്തിയാകുമ്പോൾ, അതായത്, ദൈവത്തിന്റെ കാര്യനിർവഹണം പൂർണമായി പരിസമാപ്തിയിൽ എത്തിക്കഴിയുമ്പോൾ, മനുഷ്യൻ ഉയർന്ന സാക്ഷ്യം വഹിക്കേണ്ടതുണ്ട്, ദൈവത്തിന്റെ വേല അവസാനിക്കുമ്പോൾ, മനുഷ്യന്റെ അനുഷ്ഠാനവും പ്രവേശനവും അവയുടെ ഉന്നതിയിലെത്തും. മുൻകാലങ്ങളിൽ, മനുഷ്യൻ നിയമവും കല്പനകളും അനുസരിക്കേണ്ടതുണ്ടായിരുന്നു, അവന് ക്ഷമയും വിനയവും പുലർത്തേണ്ടതുണ്ടായിരുന്നു. ഇന്ന് മനുഷ്യൻദൈ വത്തിന്റെ എല്ലാ ക്രമീകരണങ്ങളും അനുസരിക്കേണ്ടതുണ്ട്, ദൈവത്തിനോട് പരമമായ സ്‌നേഹം കൈവരിക്കേണ്ടതുണ്ട്, ആത്യന്തികമായി കഷ്ടതകൾക്കിടയിലും അവൻ ദൈവത്തെ സ്‌നേഹിക്കേണ്ടതുണ്ട്. ഈ മൂന്ന് ഘട്ടങ്ങളും തന്റെ കാര്യനിർവഹണത്തിലുടനീളം പടിപടിയായി ദൈവം മനുഷ്യനോട് ഉന്നയിക്കുന്ന ആവശ്യകതകളാണ്. ദൈവത്തിന്റെ വേലയുടെ ഓരോ ഘട്ടത്തിനും തൊട്ടു മുമ്പത്തേതിനേക്കാൾ ആഴമേറുന്നു, ഓരോ ഘട്ടത്തിലും മനുഷ്യനിൽനിന്നുള്ള ആവശ്യകതകൾ തൊട്ടു മുമ്പത്തേതിനേക്കാൾ ഗഹനമാവുന്നു, ഈ രീതിയിൽ, ദൈവത്തിന്റെ മുഴുവൻ കാര്യനിർവഹണവും ക്രമേണ രൂപം കൊളളുന്നു. മനുഷ്യനിൽനിന്നുള്ള ആവശ്യകതകൾ എന്നത്തേക്കാളും കൂടുതലായതിനാലാണ് മനുഷ്യന്റെ പ്രകൃതം ദൈവം ആവശ്യപ്പെടുന്ന മാനദണ്ഡങ്ങളുമായി കൂടുതൽ അടുക്കുന്നത്, അപ്പോൾ മാത്രമേ മനുഷ്യവർഗമാകെ സാത്താന്റെ സ്വാധീനത്തിൽനിന്ന് ക്രമേണ അകന്നു പോകാൻ തുടങ്ങുകയുള്ളൂ, ദൈവത്തിന്റെ വേല പര്യവസാനിക്കുമ്പോൾ മുഴുവൻ മനുഷ്യവർഗവും സാത്താന്റെ സ്വാധീനത്തിൽനിന്ന് രക്ഷിക്കപ്പെട്ടിരിക്കും. ആ സമയം ആകുമ്പോൾ ദൈവത്തിന്റെ വേല അതിന്റെ അന്ത്യത്തിൽ എത്തിയിട്ടുണ്ടായിരിക്കും, മനുഷ്യന്റെ പ്രകൃതത്തിൽ മാറ്റങ്ങൾ കൈവരിക്കുന്നതിനുവേണ്ടി മനുഷ്യന് ദൈവവുമായുള്ള സഹകരണം മേലിൽ ഉണ്ടാകില്ല, കൂടാതെ മുഴുവൻ മനുഷ്യവർഗവും ദൈവത്തിന്റെ വെളിച്ചത്തിൽ ജീവിക്കും, അപ്പോൾ മുതൽ, ദൈവത്തോടുള്ള നിഷേധമോ എതിർപ്പോ ഉണ്ടാകില്ല. ദൈവം മനുഷ്യനിൽനിന്ന് കൂടുതലായി ആവശ്യങ്ങളൊന്നും ഉന്നയിക്കുകയുമില്ല, ഒപ്പം, മനുഷ്യനും ദൈവവും തമ്മിൽ കൂടുതൽ ഇണക്കമുള്ള സഹകരണം ഉണ്ടാകും, മനുഷ്യന്റെയും ദൈവത്തിന്റെയും ഒരുമിച്ചുള്ള ജീവിതമായിരിക്കും അത്, ദൈവത്തിന്റെ കാര്യനിർവഹണം പൂർണമായി പര്യവസാനിച്ചശേഷം വരുന്ന, ദൈവം മനുഷ്യനെ സാത്താന്റെ പിടിയിൽനിന്ന് പൂർണമായി വിമോചിപ്പിച്ച ശേഷം വരുന്ന ജീവിതം. ദൈവത്തിന്റെ ചുവടുകൾ അതീവ ശ്രദ്ധയോടെ പിന്തുടരാൻ കഴിയാത്തവർ അത്തരമൊരു ജീവിതം നേടാൻ പ്രാപ്തരല്ല. അവർ സ്വയം അന്ധകാരത്തിലേക്ക് താഴ്ന്നിട്ടുണ്ടാകും, അവിടെ അവർ കരയുകയും പല്ലിറുമ്മുകയും ചെയ്യും; അവർ ദൈവത്തിൽ വിശ്വസിക്കുകയും, എന്നാൽ, അവനെ പിന്തുടരാതിരിക്കുകയും ചെയ്യുന്നവരാണ്, ദൈവത്തിൽ വിശ്വസിക്കുകയും, എന്നാൽ, അവന്റെ എല്ലാ വേലയും അനുസരിക്കാത്തവരാണ്. മനുഷ്യൻ ദൈവത്തിൽ വിശ്വസിക്കുന്നതിനാൽ, അവൻ ദൈവത്തിന്റെ ചുവടുകളെ വിടാതെ പടിപടിയായി പിന്തുടരണം; “കുഞ്ഞാട് പോകുന്നിടത്തെല്ലാം മനുഷ്യൻ അവനെ പിന്തുടരണം.” ഇവരാണ് സത്യമാർഗം തേടുന്നവർ, പരിശുദ്ധാത്മാവിന്റെ വേല അറിയുന്നവർ ഇവർ മാത്രമാണ്. അക്ഷരങ്ങളേയും സിദ്ധാന്തങ്ങളേയും ദാസ്യമനോഭാവത്തോടെ പിന്തുടരുന്നവർ പരിശുദ്ധാത്മാവിന്റെ വേലയാൽ ഉന്മൂലനം ചെയ്യപ്പെട്ടു കഴിഞ്ഞവരാണ്. ഓരോ കാലഘട്ടത്തിലും ദൈവം പുതിയ വേല ആരംഭിക്കും, ഓരോ കാലഘട്ടത്തിലും മനുഷ്യർക്കിടയിൽ ഒരു പുതിയ തുടക്കം ഉണ്ടാകും. “യഹോവ ദൈവമാണ്”, “യേശു ക്രിസ്തുവാണ്” എന്നിങ്ങനെ അവരവരുടെ യുഗങ്ങളിൽ മാത്രം ബാധകമായിട്ടുള്ള സത്യങ്ങൾ മാത്രമാണ് മനുഷ്യൻ പാലിക്കുന്നതെങ്കിൽ, മനുഷ്യന് ഒരിക്കലും പരിശുദ്ധാത്മാവിന്റെ വേലയുമായി പൊരുത്തപ്പെടാനാവില്ല, മാത്രമല്ല, പരിശുദ്ധാത്മാവിന്റെ വേല നേടാൻ മനുഷ്യൻ എക്കാലവും അപ്രാപ്തനുമായിരിക്കും. ദൈവം എങ്ങനെ പ്രവർത്തിക്കുന്നു എങ്കിലും ശരി, മനുഷ്യൻ സംശയലേശമേതുമില്ലാതെ പിന്തുടരുന്നു, അവൻ വിടാതെ പിന്തുടരുന്നു. ഈ വിധത്തിൽ, പരിശുദ്ധാത്മാവിന് മനുഷ്യനെ എങ്ങനെ ഒഴിവാക്കാനാകും? ദൈവം എന്തുതന്നെ ചെയ്താലും ശരി, അത് പരിശുദ്ധാത്മാവിന്റെ വേലയാണെന്ന് മനുഷ്യന് ഉറപ്പ് ഉണ്ടായിരിക്കുന്നിടത്തോളം കാലം, യാതൊരു സന്ദേഹങ്ങളുമില്ലാതെ മനുഷ്യൻ പരിശുദ്ധാത്മാവിന്റെ വേലയിൽ സഹകരിക്കുന്നിടത്തോളം കാലം, ദൈവത്തിന്റെ ആവശ്യകതകൾ നിറവേറ്റാൻ ശ്രമിക്കുന്നിടത്തോളം കാലം, മനുഷ്യനെ എങ്ങനെ ശിക്ഷിക്കാനാകും? ദൈവത്തിന്റെ വേല ഒരിക്കലും അവസാനിച്ചിട്ടില്ല, അവന്റെ ചുവടുകൾ ഒരിക്കലും നിലച്ചിട്ടില്ല, അവന്റെ കാര്യനിർവഹണവേലയുടെ പര്യവസാനത്തിനു മുമ്പേ, അവൻ എല്ലായ്‌പ്പോഴും തിരക്കിലായിരുന്നു, അവൻ ഒരിക്കലും നിർത്തുന്നില്ല. എന്നാൽ, മനുഷ്യൻ വ്യത്യസ്തനാണ്: പരിശുദ്ധാത്മാവിന്റെ വേലയുടെ ഒരല്പം മാത്രമാണ് നേടിയതെങ്കിലും, ഒരിക്കലും മാറില്ല എന്ന മട്ടിൽ അവൻ അതിനെ പരിഗണിക്കുന്നു; അല്പം അറിവ് നേടിയ ശേഷം, ദൈവത്തിന്റെ ഏറ്റവും പുതിയ വേലയുടെ ചുവടുകൾ പിന്തുടരാൻ അവൻ മുന്നോട്ടുവരുന്നില്ല; ദൈവത്തിന്റെ വേലയുടെ കുറച്ചു മാത്രം കണ്ടതിനുശേഷം ഉടൻ തന്നെ ദൈവത്തെ മരം കൊണ്ടുള്ള ഒരു സവിശേഷ രൂപമായി മനുഷ്യൻ പ്രഖ്യാപിക്കുന്നു, മാത്രമല്ല, തനിക്കു മുമ്പിൽ കാണുന്ന ഈ രൂപത്തിൽത്തന്നെ ദൈവം എപ്പോഴും നിലനിൽക്കുമെന്നും, ഭൂതകാലത്തിൽ അത് അങ്ങനെയായിരുന്നെന്നും ഭാവിയിലും അത് അങ്ങനെതന്നെ ആയിരിക്കുമെന്നും മനുഷ്യൻ വിശ്വസിക്കുന്നു; ഉപരിപ്ലവമായഒരുഅറിവ്മാത്രംനേടിയിട്ട്, മനുഷ്യൻ സ്വയം ഒരുപാട് അഹങ്കരിക്കുകയും തന്നെത്തന്നെ മറന്ന് ദൈവത്തിന്റെ കേവലം നിലവിലില്ലാത്ത ഒരു പ്രകൃതവും സത്തയും വിവേകശൂന്യമായി പ്രഖ്യാപിക്കാൻ തുടങ്ങുകയും ചെയ്യുന്നു; പരിശുദ്ധാത്മാവിന്റെ വേലയുടെ ഒരു ഘട്ടത്തെക്കുറിച്ചു മാത്രം ഉറപ്പുള്ളവനായിത്തീർന്ന ശേഷം, ദൈവത്തിന്റെ പുതിയ വേല പ്രഖ്യാപിക്കുന്ന വ്യക്തി ഏതു തരത്തിലുള്ള ആളാണെങ്കിലും ശരി, മനുഷ്യൻ അത് അംഗീകരിക്കുന്നില്ല. പരിശുദ്ധാത്മാവിന്റെ പുതിയ വേല അംഗീകരിക്കാൻ കഴിയാത്തവരാണിവർ; അവർ കടുത്ത യാഥാസ്ഥിതികരും പുതിയ കാര്യങ്ങൾ സ്വീകരിക്കാൻ പ്രാപ്തിയില്ലാത്തവരുമാണ്. അത്തരത്തിലുള്ള ആളുകൾ ദൈവത്തിൽ വിശ്വസിക്കുകയും, എന്നാൽ, ദൈവത്തെ തള്ളിപ്പറയുകയും ചെയ്യുന്നു. ഇസ്രായേല്യർ “യഹോവയിൽ മാത്രം വിശ്വസിക്കുകയും യേശുവിൽ വിശ്വസിക്കാതിരിക്കുകയും” ചെയ്തത് തെറ്റാണെന്ന് മനുഷ്യൻ വിശ്വസിക്കുന്നു, എന്നിട്ടും ഭൂരിപക്ഷം ആളുകളും “യഹോവയിൽ മാത്രം വിശ്വസിക്കുകയും യേശുവിനെ തള്ളിപ്പറയുകയും” “മിശിഹായുടെ മടങ്ങിവരവിനായി ആഗ്രഹിക്കുകയും എന്നാൽ യേശു എന്നു വിളിക്കപ്പെടുന്ന മിശിഹായെ എതിർക്കുകയും” ചെയ്യുന്നതിൽ സ്വന്തമായ ഒരു പങ്ക് വഹിക്കുന്നു. അതിനാൽ, പരിശുദ്ധാത്മാവിന്റെ വേലയുടെ ഒരു ഘട്ടം സ്വീകരിച്ചതിനു ശേഷം ആളുകൾ ഇപ്പോഴും സാത്താന്റെ സാമ്രാജ്യത്വത്തിൻകീഴിൽ ജീവിക്കുന്നതിലും അവർക്ക് ഇപ്പോഴും ദൈവാനുഗ്രഹങ്ങളൊന്നും ലഭിക്കാതിരിക്കുന്നതിലും അതിശയമില്ല. ഇത് മനുഷ്യന്റെ ധിക്കാരത്തിന്റെ ഫലമല്ലേ? ഇന്നത്തെ പുതിയ വേലയുമായി പൊരുത്തപ്പെടാത്ത ലോകമെമ്പാടുമുള്ള ക്രിസ്ത്യാനികളെല്ലാം അവർക്ക് ഭാഗ്യമുണ്ടാകുമെന്ന പ്രതീക്ഷയിൽ തൂങ്ങിനിൽക്കുന്നു, ദൈവം അവരുടെ ഓരോ ആഗ്രഹവും നിറവേറ്റും എന്നു കരുതുന്നു. എന്നിട്ടും ദൈവം അവരെ മൂന്നാം സ്വർഗത്തിലേക്ക് എന്തിന് കൊണ്ടുപോകണമെന്ന് അവർക്ക് കൃത്യമായി പറയാൻ കഴിയുന്നില്ല, വെൺമേഘത്തിലേറി അവരെ സ്വീകരിക്കാൻ യേശു എങ്ങനെ വരുമെന്ന് അവർക്ക് നിശ്ചയമില്ല, അവർ സങ്കല്പിക്കുന്ന ഒരു ദിവസം യേശു ശരിക്കും ഒരു വെൺമേഘത്തിലേറി എത്തുമോ എന്ന് തീർച്ചയോടുകൂടി പറയാൻ അവർക്ക് തീരെയും കഴിയുന്നില്ല. അവരെല്ലാം ഉത്കണ്ഠാകുലരും ആശയക്കുഴപ്പത്തിൽപ്പെട്ടവരുമാണ്; എല്ലാ വിഭാഗങ്ങളിലും നിന്ന് വരുന്ന വ്യത്യസ്തരായ ഒരു ചെറുസംഘം ആളുകളിൽ ഓരോരുത്തരേയും ദൈവം ഏറ്റെടുക്കുമോ ഇല്ലയോ എന്ന് അവർക്ക് അറിയുക പോലുമില്ല. ദൈവം ഇപ്പോൾ ചെയ്യുന്ന വേല, നിലവിലുള്ള യുഗം, ദൈവത്തിന്റെ ഹിതം—ഇക്കാര്യങ്ങളെക്കുറിച്ചൊന്നുംഅവർക്ക് യാതൊരു ഗ്രാഹ്യവും ഇല്ല, മാത്രമല്ല, സ്വന്തം വിരലുകളിൽ ദിനങ്ങൾ എണ്ണുകയല്ലാതെ മറ്റൊന്നും ചെയ്യാൻ അവർക്ക് കഴിയുകയില്ല. കുഞ്ഞാടിന്റെ ചുവടുകൾ അവസാനം വരെ പിന്തുടരുന്നവർക്ക് മാത്രമേ അന്തിമമായ അനുഗ്രഹങ്ങൾ നേടാൻ കഴിയൂ, അതേസമയം, അവസാനം വരെ പിന്തുടരാൻ പ്രാപ്തിയില്ലാത്തവരും, എന്നാൽ, എല്ലാം നേടിയെന്ന് വിശ്വസിക്കുന്നവരുമായ ആ “കൗശലക്കാർ” ദൈവത്തിന്റെ വരവിന് സാക്ഷ്യം വഹിക്കാൻ പ്രാപ്തരല്ല. താൻ ഭൂമിയിലെ ഏറ്റവും മിടുക്കനാണെന്ന് അവർ ഓരോരുത്തരും വിശ്വസിക്കുന്നു, അവർ യാതൊരു കാരണവുമില്ലാതെ ദൈവത്തിന്റെ വേലയുടെ തുടർന്നുള്ള പുരോഗതിയെ വെട്ടിച്ചുരുക്കുന്നു, “ദൈവത്തോട് അങ്ങേയറ്റം വിശ്വസ്തതയുള്ള, ദൈവത്തെ പിന്തുടരുന്ന, ദൈവവചനങ്ങൾ പാലിക്കുന്ന” അവരെ ദൈവം സ്വർഗത്തിലേക്ക് കൊണ്ടുപോകുമെന്ന് തികഞ്ഞ ഉറപ്പോടെ അവർ സ്വയം വിശ്വസിക്കുന്നതായി കാണപ്പെടുന്നു. ദൈവം അരുളിചെയ്ത വചനങ്ങളോട് അവർ “അങ്ങേയറ്റം വിശ്വസ്തത” പുലർത്തുന്നുണ്ടെങ്കിലും, അവരുടെ വാക്കുകളും പ്രവൃത്തികളും ഇപ്പോഴും വളരെ അറപ്പുളവാക്കുന്നതാണ്, കാരണം, അവർ പരിശുദ്ധാത്മാവിന്റെ വേലയെ എതിർക്കുകയും വഞ്ചനയും തിന്മയും കാണിക്കുകയും ചെയ്യുന്നു. അന്ത്യം വരെ പിന്തുടരാത്തവരും, പരിശുദ്ധാത്മാവിന്റെ വേലയോട് പൊരുത്തപ്പെടാത്തവരും, പഴയ വേലയോടു മാത്രം പറ്റിച്ചേർന്നിരിക്കുന്നവരും ദൈവത്തോട് വിശ്വസ്തത ആർജിക്കുന്നതിൽ പരാജയപ്പെട്ടു എന്നു മാത്രമല്ല, ദൈവത്തെ എതിർക്കുന്നവരും പുതിയ യുഗത്തിൽ ദൈവത്താൽ തിരസ്‌കരിക്കപ്പെടുന്നവരും ശിക്ഷിക്കപ്പെടുന്നവരും ആയിത്തീരുന്നു. അവരേക്കാൾ അവജ്ഞ അർഹിക്കുന്നവർ ആരെങ്കിലുമുണ്ടോ? പഴയ നിയമത്തെ തിരസ്‌കരിക്കുകയും പുതിയ വേലയെ സ്വീകരിക്കുകയും ചെയ്യുന്നവരെല്ലാം മനഃസാക്ഷി ഇല്ലാത്തവരാണെന്ന് പലരും വിശ്വസിക്കുന്നു. “മനഃസാക്ഷിയെ”ക്കുറിച്ച് മാത്രംസം സാരിക്കുന്നവരും പരിശുദ്ധാത്മാവിന്റെ വേലയെക്കുറിച്ച് അജ്ഞരായിരിക്കുകയും ചെയ്യുന്ന ഈ ആളുകളുടെ മനഃസാക്ഷികൾ തന്നെ അവരുടെ സാധ്യതകളെ ആത്യന്തികമായി വെട്ടിച്ചുറയ്ക്കുന്നു. ദൈവത്തിന്റെ വേല സിദ്ധാന്തത്തെ പിൻപറ്റുന്നില്ല, അത് തന്റെ സ്വന്തം വേലയാണെങ്കിലും ദൈവം അതിനോട് പറ്റിനിൽക്കുന്നില്ല. നിരസിക്കേണ്ടവയെ നിരസിക്കുന്നു, ഇല്ലാതാക്കേണ്ടവയെ ഇല്ലാതാക്കുന്നു. എന്നിട്ടും ദൈവത്തിന്റെ കാര്യനിർവഹണവേലയുടെ ഒരു ചെറിയ ഭാഗം മാത്രം മുറുകെ പിടിച്ചുകൊണ്ട് മനുഷ്യൻ ദൈവത്തോട് ശത്രുത പുലർത്തുന്നു. ഇത് മനുഷ്യന്റെ അസംബന്ധമല്ലേ? ഇത് മനുഷ്യന്റെ അജ്ഞതയല്ലേ? ദൈവത്തിന്റെ അനുഗ്രഹങ്ങൾ നേടാൻ കഴിയില്ലെന്ന ഭയത്താൽ ആളുകൾ കൂടുതൽ ഭീരുക്കളും അനാവശ്യ ജാഗ്രത പുലർത്തുന്നവരും ആകുന്തോറും, കൂടുതൽ വലിയ അനുഗ്രഹങ്ങൾ നേടുന്നതിനും അന്തിമമായ അനുഗ്രഹം സ്വീകരിക്കുന്നതിനും അവർ അത്രത്തോളം അപ്രാപ്തരാകുന്നു. ദാസ്യ മനോഭാവത്തോടെ നിയമം പാലിക്കുന്നവരെല്ലാം നിയമത്തോട് അങ്ങേയറ്റം വിശ്വസ്തത പ്രകടിപ്പിക്കുന്നു, നിയമത്തോട് അത്തരം വിശ്വസ്തത എത്ര കൂടുതലായി അവർ പ്രകടിപ്പിക്കുന്നുവോ അത്രത്തോളം അവർ ദൈവത്തെ എതിർക്കുന്ന വഴക്കാളികളാണ്. ഇപ്പോൾ ദൈവരാജ്യയുഗമാണ്, ന്യായപ്രമാണയുഗമല്ല, ഇന്നത്തെ വേലയേയും ഭൂതകാലത്തിന്റെ വേലയേയും ഒരേ തരത്തിൽ പരാമർശിക്കാനാവില്ല, ഭൂതകാലത്തിന്റെ വേലയെ ഇന്നത്തെ വേലയുമായി താരതമ്യപ്പെടുത്താനും സാധിക്കില്ല. ദൈവത്തിന്റെ വേല മാറി, മനുഷ്യന്റെ അനുഷ്ഠാനവും മാറി; അത് നിയമത്തെ മുറുകെ പിടിക്കലോ കുരിശ് ചുമക്കലോ അല്ല, അതിനാൽ നിയമത്തോടും കുരിശിനോടുമുള്ള മനുഷ്യരുടെ വിശ്വസ്തത ദൈവത്തിന്റെ അംഗീകാരം നേടുകയില്ല.

ദൈവരാജ്യയുഗത്തിൽ മനുഷ്യൻ പൂർണമായും തികവുള്ളവനാക്കപ്പെടും. ജയിച്ചടക്കൽ വേലയ്ക്കു ശേഷം മനുഷ്യൻ ശുദ്ധീകരണത്തിനും പീഡയ്ക്കും വിധേയനാകും. ഈ പീഡാവേളയിൽ അതിജീവിക്കാനും സാക്ഷ്യം വഹിക്കാനും കഴിയുന്നവരാണ് ആത്യന്തികമായി തികവുള്ളവരാക്കപ്പെടുന്നത്; അവരാണ് ജേതാക്കൾ. ഈ പീഡാവേളയിൽ, മനുഷ്യൻ ഈ ശുദ്ധീകരണം സ്വീകരിക്കേണ്ടതുണ്ട്, ഈ ശുദ്ധീകരണമാണ് ദൈവത്തിന്റെ വേലയുടെ അവസാന സംഗതി. ദൈവത്തിന്റെ കാര്യനിർവഹണവേല പര്യവസാനിക്കുന്നതിനു മുമ്പ് മനുഷ്യൻ ശുദ്ധീകരിക്കപ്പെടുന്ന അവസാന വേളയാണിത്, ദൈവത്തെ പിന്തുടരുന്നവരെല്ലാം ഈ അന്തിമ പരീക്ഷണം അംഗീകരിക്കണം, മാത്രമല്ല, അവർ ഈ അവസാനത്തെ ശുദ്ധീകരണം സ്വീകരിക്കുകയും വേണം. പീഡയാൽ വളഞ്ഞ് ആക്രമിക്കപ്പെടുന്നവർ പരിശുദ്ധാത്മാവിന്റെ വേലയും ദൈവത്തിന്റെ മാർഗദർശനവും ഇല്ലാത്തവരാണ്, എന്നാൽ, ശരിക്കും ജയിച്ചടക്കപ്പെട്ടു കഴിഞ്ഞവരും ദൈവത്തെ ശരിക്കും തേടുന്നവരും ആത്യന്തികമായി ഉറച്ചു നിൽക്കും, അവരാണ് മനുഷ്യത്വമുള്ളവർ, ദൈവത്തെ ശരിക്കും സ്‌നേഹിക്കുന്നവർ. ദൈവം ചെയ്യുന്നത് എന്താണെങ്കിലും ശരി, ഈ വിജയികൾക്ക് ദർശനങ്ങളുടെ അഭാവം ഉണ്ടാകില്ല, എന്നു മാത്രമല്ല, അപ്പോഴും അവർ സ്വന്തം സാക്ഷ്യത്തിൽ നീക്കുപോക്കില്ലാതെ എല്ലായ്‌പ്പോഴും സത്യം അനുഷ്ഠിക്കുകയും ചെയ്യുന്നു. വലിയ പീഡയിൽനിന്ന് ഒടുവിൽ പുറത്തുവരുന്നത് അവരാണ്. കലക്കവെള്ളത്തിൽ മീൻ പിടിക്കുന്നവർക്ക് ഇന്നും മറ്റുള്ളവരുടെ ചെലവിൽ സ്വന്തം കാര്യം നടത്താൻ കഴിയുമെങ്കിലും അവസാനത്തെ പീഡയിൽനിന്ന് ആർക്കും രക്ഷപ്പെടാനാവില്ല, ആർക്കും അവസാനത്തെ പരീക്ഷയിൽനിന്നും രക്ഷപ്പെടാനാവില്ല. ജേതാക്കളെ സംബന്ധിച്ചിടത്തോളം അത്തരം പീഡകൾ ഒരു മഹത്തായ ശുദ്ധീകരണമാണ്; എന്നാൽ, കലക്കവെള്ളത്തിൽ മീൻ പിടിക്കുന്നവർക്ക് അത് പൂർണമായ ഒഴിവാക്കലിന്റെ വേലയാണ്. എങ്ങനെയൊക്കെ പരീക്ഷിക്കപ്പെട്ടാലുംശരി, ഹൃദയത്തിൽ ദൈവം ഉള്ളവരുടെ കൂറ് മാറ്റമില്ലാതെ തുടരുന്നു; എന്നാൽ, ഹൃദയത്തിൽ ദൈവമില്ലാത്തവരെ സംബന്ധിച്ചിടത്തോളം, ദൈവത്തിന്റെ വേല അവരുടെ ജഡത്തിന് ഗുണകരമാകുന്നില്ലെങ്കിൽ, അവ‌ർ ദൈവത്തെക്കുറിച്ചുള്ള കാഴ്ചപ്പാട് മാറ്റുകയും ദൈവത്തിൽനിന്ന് അകന്നു പോവുക പോലും ചെയ്യുന്നു. ദൈവത്തിന്റെ അനുഗ്രഹങ്ങൾ മാത്രം തേടുകയും, എന്നാൽ ദൈവത്തിനു വേണ്ടി സ്വയം വ്യയം ചെയ്യാനും അവനു വേണ്ടി സ്വയം സമർപ്പിക്കാനും ഒരു ആഗ്രഹവും ഇല്ലാതിരിക്കുകയും ചെയ്യുന്നവർ അന്ത്യകാലത്ത് ഉറച്ചു നിൽക്കില്ല. ദൈവത്തിന്റെ വേല അവസാനിക്കുമ്പോൾ അത്തരം നീചരായ ആളുകളെല്ലാം പുറത്താക്കപ്പെടും, അവർ ഒരു സഹതാപത്തിനും അർഹരല്ല. മനുഷ്യത്വമില്ലാത്തവർ ദൈവത്തെ ശരിക്കും സ്‌നേഹിക്കാൻ പ്രാപ്തരല്ല. സാഹചര്യം ഭദ്രവും സുരക്ഷിതവുമാകുമ്പോൾ, അല്ലെങ്കിൽ നേട്ടമുണ്ടാകാനുള്ള സാഹചര്യം ഉണ്ടെങ്കിൽ, അവർ ദൈവത്തോട് പൂർണമായ അനുസരണയുള്ളവരാണ്, എന്നാൽ, ഒരിക്കൽ അവർ ആഗ്രഹിക്കുന്ന കാര്യങ്ങൾ വേണ്ടവിധം നടക്കാതിരിക്കുകയോ ഒടുവിൽ നിരസിക്കപ്പെടുകയോ ചെയ്താൽ അവർ ഉടനെ കലാപം നടത്തുന്നു. പുഞ്ചിരിക്കുന്ന, “ദയാലുവായ” ഒരു വ്യക്തി, ഇന്നലെ വരെ ഉപകാരിയായിരുന്നവനെ പ്രത്യേകിച്ചൊരു കാരണവുമില്ലാതെ പെട്ടെന്ന് കൊടിയ ശത്രുവായി പരിഗണിക്കുന്ന, വികൃതരൂപിയും ക്രൂരനുമായ കൊലയാളിയായി ഒറ്റ രാത്രികൊണ്ട് അവർ മാറിയേക്കാം. കണ്ണ് ചിമ്മാതെ കൊല നടത്താൻ കഴിയുന്ന ഈ ദുർഭൂതങ്ങളെ ഉച്ചാടനം ചെയ്തില്ലെങ്കിൽ അവർ മറഞ്ഞിരിക്കുന്ന ഒരു അപകടമായിത്തീരുകയില്ലേ? ജയിച്ചടക്കൽ വേല പൂർത്തിയായ ശേഷം മനുഷ്യനെ വിമോചിപ്പിക്കുന്നതിനുള്ള വേല നിർവഹിക്കുക സാധ്യമല്ല. ജയിച്ചടക്കൽ വേല പര്യവസാനിച്ചെങ്കിലും മനുഷ്യനെ ശുദ്ധീകരിക്കുന്ന വേല പൂർത്തിയായിട്ടില്ല; മനുഷ്യൻ പൂർണമായും ശുദ്ധീകരിക്കപ്പെട്ടു കഴിഞ്ഞാൽ മാത്രമേ, ദൈവത്തിനു ശരിക്കും കീഴ്‌വഴങ്ങുന്നവരെ തികവുള്ളവരാക്കിക്കഴിഞ്ഞാൽ മാത്രമേ, ഹൃദയത്തിൽ ദൈവം ഇല്ലാത്ത ആ നാട്യക്കാരെ ശുദ്ധീകരിച്ചു കഴിഞ്ഞാൽ മാത്രമേ അത്തരം വേലകൾ പൂർത്തിയാകൂ. അവന്റെ വേലയുടെ അവസാനഘട്ടത്തിൽ ദൈവത്തെ തൃപ്തിപ്പെടുത്താത്തവർ പൂർണമായും ഒഴിവാക്കപ്പെടും, ഒഴിവാക്കപ്പെടുന്നവർ പിശാചിന്റേതാണ്. ദൈവത്തെ തൃപ്തിപ്പെടുത്താൻ പ്രാപ്തരല്ലാത്തതിനാൽ അവർ ദൈവത്തെ ധിക്കരിക്കുന്നു, ഈ ആളുകൾ ഇന്ന് ദൈവത്തെ പിന്തുടരുന്നുണ്ടെങ്കിൽപ്പോലും, അവരാണ് ഒടുവിൽ അവശേഷിക്കാൻ പോകുന്നത് എന്ന് ഇത് വ്യക്തമാക്കുന്നില്ല. “ദൈവത്തെ അന്ത്യം വരെ പിന്തുടരുന്നവർക്ക് വിമോചനം ലഭിക്കും” എന്ന വാക്കുകളിൽ, “പിന്തുടരുക” എന്നതിന്റെ അർത്ഥം പീഡയുടെ നടുവിൽ ഉറച്ചു നിൽക്കുക എന്നതാണ്. ദൈവത്തെ പിന്തുടരുന്നത് എളുപ്പമാണെന്ന് ഇന്ന് പലരും വിശ്വസിക്കുന്നു, എന്നാൽ, ദൈവത്തിന്റെ വേല അന്ത്യത്തോടടുക്കുമ്പോൾ “പിന്തുടരുക” എന്നതിന്റെ ശരിക്കുള്ള അർത്ഥം നീ അറിയും. ജയിച്ചടക്കപ്പെട്ടുകഴിഞ്ഞ ശേഷം നിനക്ക് ഇന്നും ദൈവത്തെ പിന്തുടരാൻ കഴിയുന്നു എന്നതുകൊണ്ടു മാത്രം പൂർണരാക്കപ്പെടാൻ പോകുന്നവരിൽ ഒരാളാണ് നീ എന്ന് ഇത് തെളിയിക്കുന്നില്ല. പരീക്ഷകൾ സഹിക്കാൻ കഴിയാത്തവരും പീഡകൾക്കിടയിൽ വിജയികളാകാൻ പ്രാപ്തരല്ലാത്തവരും ആത്യന്തികമായി ഉറച്ചുനിൽക്കാൻ ശേഷിയുള്ളവരല്ല, അതിനാൽ അവസാനം വരെ ദൈവത്തെ പിന്തുടരാൻ അവർക്ക് കഴിയില്ല. ദൈവത്തെ യഥാർത്ഥത്തിൽ പിന്തുടരുന്നവർക്ക് തങ്ങളുടെ പ്രവൃത്തിയുടെ പരീക്ഷണത്തെ നേരിടാൻ കഴിയും, എന്നാൽ, ദൈവത്തെ യഥാർത്ഥത്തിൽ പിന്തുടരാത്തവർ ദൈവത്തിന്റെ ഒരു പരീക്ഷണവും നേരിടാൻ പ്രാപ്തരല്ല. ഇന്നല്ലെങ്കിൽ നാളെ അവർ പുറത്താക്കപ്പെടും, അതേസമയം, ജേതാക്കൾ ദൈവരാജ്യത്തിൽ തുടരും. മനുഷ്യൻ ദൈവത്തെ ശരിക്കും തേടുന്നുണ്ടോ ഇല്ലയോ എന്ന് നിർണയിക്കുന്നത് അവന്റെ പ്രവൃത്തിയുടെ പരീക്ഷണത്തിലൂടെയാണ്, അതായത്, ദൈവത്തിന്റെ പരീക്ഷകളിലൂടെയാണ്, ഇതിന് മനുഷ്യന്റെ തീരുമാനവുമായി യാതൊരു ബന്ധവുമില്ല. പെട്ടെന്നുള്ള തോന്നലിന്റെ അടിസ്ഥാനത്തിൽ ഒരു വ്യക്തിയെയും ദൈവം തള്ളിക്കളയുന്നില്ല; ദൈവം ചെയ്യുന്നതിനെല്ലാം മനുഷ്യനെ പൂർണമായി ബോധ്യപ്പെടുത്താൻ കഴിയും. മനുഷ്യന് ഗോചരമല്ലാത്തതൊന്നും ദൈവം ചെയ്യുന്നില്ല, അല്ലെങ്കിൽ, മനുഷ്യനെ ബോധ്യപ്പെടുത്താൻ കഴിയാത്ത ഒരു വേലയും ദൈവം ചെയ്യുന്നില്ല. മനുഷ്യന്റെ വിശ്വാസം ശരിയാണോ അല്ലയോ എന്നത് വസ്തുതകളാൽ തെളിയിക്കപ്പെടുന്നു, അത് മനുഷ്യന് തീരുമാനിക്കാൻ കഴിയില്ല. “ഗോതമ്പിനെ കളകളാക്കി മാറ്റാൻ കഴിയില്ല, കളകളെ ഗോതമ്പാക്കി മാറ്റാനും കഴിയില്ല” എന്ന കാര്യത്തിൽ സംശയമില്ല. ദൈവത്തെ ശരിക്കും സ്‌നേഹിക്കുന്നവരെല്ലാം ആത്യന്തികമായി ദൈവരാജ്യത്തിൽ തുടരും, തന്നെ ശരിക്കും സ്‌നേഹിക്കുന്നവരോട് ദൈവം മോശമായി പെരുമാറുകയുമില്ല. അവരുടെ വ്യത്യസ്ത പ്രവൃത്തികളുടെയും സാക്ഷ്യങ്ങളുടെയും അടിസ്ഥാനത്തിൽ ദൈവരാജ്യത്തിലെ ജേതാക്കൾ പുരോഹിതരോ അനുയായികളോ ആയി വർത്തിക്കും, പീഡകൾക്കിടയിൽ വിജയിക്കുന്നവരെല്ലാം ദൈവരാജ്യത്തിലെ പുരോഹിതരുടെ സംഘമായിത്തീരും. പ്രപഞ്ചത്തിൽ ഉടനീളമുള്ള സുവിശേഷത്തിന്റെ വേല പര്യവസാനിച്ചു കഴിയുമ്പോൾ പുരോഹിതരുടെ സംഘം രൂപീകരിക്കപ്പെടും. ആ സമയം വരുമ്പോൾ, മനുഷ്യൻ ചെയ്യേണ്ടത് ദൈവരാജ്യത്തിലെ തന്റെ കർത്തവ്യം നിർവഹിക്കുക എന്നതും ദൈവരാജ്യത്തിൽ ദൈവത്തോടൊപ്പം ജീവിക്കുക എന്നതും ആയിരിക്കും. പുരോഹിതരുടെ സംഘത്തിൽ പുരോഹിതന്മാരും മുഖ്യപുരോഹിതന്മാരും ഉണ്ടാകും, ശേഷിക്കുന്നവർ ദൈവത്തിന്റെ പുത്രന്മാരും ജനങ്ങളും ആയിരിക്കും. പീഡാവേളയിൽ ദൈവത്തിനു നൽകിയ സാക്ഷ്യങ്ങൾക്ക് അനുസൃതമായിട്ടായിരിക്കും ഇതെല്ലാം നിശ്ചയിക്കപ്പെടുക; അവ ക്ഷണികമായ ഒരു തോന്നലിൽ നൽകപ്പെടുന്ന പദവികളല്ല. മനുഷ്യന്റെ സ്ഥാനം സ്ഥാപിക്കപ്പെട്ടു കഴിഞ്ഞാൽ ദൈവത്തിന്റെ വേല അവസാനിക്കും, കാരണം, ഓരോരുത്തരെയും തരം അനുസരിച്ച് വർഗീകരിച്ച് അവരുടെ യഥാർത്ഥ സ്ഥാനത്തേക്ക് മടക്കിയിട്ടുണ്ടാകും; ദൈവത്തിന്റെ വേലയുടെ സാഫല്യത്തിന്റെ അടയാളമാണത്, ദൈവത്തിന്റെ വേലയുടേയും മനുഷ്യന്റെ അനുഷ്ഠാനത്തിന്റേയും അന്തിമഫലമാണ് അത്, മനുഷ്യന്റെ സഹകരണത്തിന്റേയും ദൈവത്തിന്റെ വേലയുടെ ദർശനങ്ങളുടെയും സ്ഫുടരൂപം ആയിത്തീരലാണത്, അന്ത്യത്തിൽ, മനുഷ്യൻ ദൈവരാജ്യത്തിൽ വിശ്രാന്തി കണ്ടെത്തും, ദൈവവും വിശ്രമത്തിനായി തന്റെ വാസസ്ഥലത്തേക്ക് മടങ്ങും. അത് ദൈവവും മനുഷ്യനും തമ്മിലുള്ള 6,000 വർഷത്തെ സഹകരണത്തിന്റെ അന്തിമഫലമായിരിക്കും.


ക്രിസ്തുവിന്റെ സത്ത സ്വർഗസ്ഥനായ പിതാവിന്റെ ഹിതത്തോടുള്ള അനുസരണയാണ്

മനുഷ്യജന്മമെടുത്ത ദൈവത്തെ ക്രിസ്തു എന്ന് വിളിക്കുന്നു, ദൈവത്തിന്റെ ആത്മാവ് ജഡവേഷം ധരിച്ചതാണ് ക്രിസ്തു. ജഡമായ മറ്റേതൊരു മനുഷ്യനെപ്പോലെയുമല്ല ഈ ജഡം. ക്രിസ്തു ജഡത്തിന്റേതും രക്തത്തിന്റേതുംഅല്ലാത്തതുകൊണ്ടാണ് ഈ വ്യത്യാസം; അവന്‍ ആത്മാവിന്റെ മനുഷ്യജന്മമാണ്. അവന് സാമാന്യമനുഷ്യത്വവും പൂര്‍ണമായ ദൈവത്വവും ഇവ രണ്ടുമുണ്ട്. അവന്റെ ദൈവത്വം മറ്റൊരു മനുഷ്യനും ആര്‍ജ്ജിച്ചിട്ടില്ല. അവന്റെ സാമാന്യമനുഷ്യത്വം ജഡത്തിലെ അവന്റെ സാധാരണ പ്രവര്‍ത്തനങ്ങള്‍ നിലനിര്‍ത്തുന്നു, അതേസമയം, അവന്റെ ദൈവത്വം ദൈവത്തിന്റെ തന്നെ വേല നിര്‍വഹിക്കുന്നു. അവന്റെ മനുഷ്യത്വമോ ദൈവത്വമോ ആകട്ടെ, അവ രണ്ടും സ്വര്‍ഗസ്ഥനായപിതാവിന്റെ ഹിതത്തിന് കീഴ്‌വഴങ്ങുന്നു. ക്രിസ്തുവിന്റെ സത്ത ആത്മാവാണ്, അതായത്, ദൈവത്വമാണ്. അതുകൊണ്ട്അവന്റെ സത്ത ദൈവത്തിന്റേതുതന്നെയാണ്. ഈ സത്ത അവന്റെ വേലയെ തടസ്സപ്പെടുത്തില്ല, അവന്റെ തന്നെ വേലയെ നശിപ്പിക്കുന്ന ഒന്നുംതന്നെ അവന് ചെയ്യാന്‍ കഴിയില്ല, അവന്റെ തന്നെ ഹിതത്തിന് എതിരായിരിക്കുന്ന വചനങ്ങളൊന്നുംതന്നെ അവന്‍ ഒരിക്കലും മൊഴിയുന്നുമില്ല. അതിനാല്‍, മനുഷ്യജന്മമെടുത്ത ദൈവം സ്വന്തം കാര്യനിര്‍വഹണത്തെ തടസ്സപ്പെടുത്തുന്ന ഒരു വേലയും തീര്‍ച്ചയായും ഒരിക്കലും ചെയ്യുകയില്ല. ഇതാണ് ആളുകളെല്ലാവരും ഗ്രഹിക്കേണ്ടത്. മനുഷ്യനെ രക്ഷിക്കലും ദൈവത്തിന്റെ തന്നെ കാര്യനിര്‍വഹണവുമാണ് പരിശുദ്ധാത്മാവിന്റെ വേലയുടെ സത്ത. അതുപോലെ, ക്രിസ്തുവിന്റെ വേലയും മനുഷ്യനെ രക്ഷിക്കുന്നതിനും ദൈവത്തിന്റെ ഹിതത്തിനും വേണ്ടിയാണ്. ദൈവം ജഡമായിത്തീരുന്നു എന്നതിനാല്‍ അവന്റെ ജഡം ദൈവത്തിന്റെ വേല ഏറ്റെടുക്കാന്‍ പര്യാപ്തമാകും വിധം തന്റെ ജഡത്തില്‍ ദൈവം അവന്റെ സത്ത സാക്ഷാത്കരിക്കുന്നു. അതുകൊണ്ട് മനുഷ്യജന്മമെടുത്ത സമയത്ത് ദൈവാത്മാവിന്റെ എല്ലാ വേലയ്ക്കും പകരം ക്രിസ്തുവിന്റെ വേലയെ സ്ഥാപിച്ചു, മനുഷ്യജന്മമെടുത്ത സമയത്ത് ഉടനീളമുണ്ടായ എല്ലാ വേലകളുടേയും മർമംക്രിസ്തുവിന്റെ വേലയാണ്. മറ്റേതൊരു യുഗത്തിലെ വേലയുമായും ഇതിനെ കൂട്ടിക്കലര്‍ത്താനാവില്ല. ദൈവം ജഡമായിത്തീരുന്നതിനാല്‍, അവന്റെ ജഡത്തിന്റെ സ്വത്വത്തിലാണ് അവന്‍ വേലയെടുക്കുന്നത്. അവന്‍ ജഡമായി വന്നതിനാല്‍ അവന്‍ ചെയ്യേണ്ടതായ വേലയെല്ലാം അവന്‍ ജഡത്തില്‍ ചെയ്തുതീര്‍ക്കുന്നു. ദൈവാത്മാവോ ക്രിസ്തുവോ ആകട്ടെ, രണ്ടും ദൈവം തന്നെയാണ്, അവന്‍ ചെയ്യേണ്ടുന്ന വേല ചെയ്യുകയും നടത്തേണ്ട ശുശ്രൂഷ നടത്തുകയും ചെയ്യുന്നു.

ദൈവത്തിന്റെ സത്ത തന്നെ അധികാരം കൈയാളുന്നു, എന്നാല്‍, അവനില്‍ നിന്ന് പുറപ്പെടുന്ന അധികാരത്തിന് പൂര്‍ണമായും കീഴ്‌പ്പെടാന്‍ അവന് കഴിയുന്നു. ആത്മാവിന്റെ വേലയോ ജഡത്തിന്റെ വേലയോ ആകട്ടെ, ഒന്ന് മറ്റൊന്നിന് എതിരാകുന്നില്ല. ദൈവത്തിന്റെ ആത്മാവ് എല്ലാ സൃഷ്ടിയുടേയും മേലെയുള്ള അധികാരമാണ്. ദൈവത്തിന്റെ സത്തയോടുകൂടിയ ജഡവും അധികാരമുള്ളതാണ്, എന്നാല്‍, ജഡത്തിലുള്ള ദൈവത്തിന് സ്വര്‍ഗസ്ഥനായ പിതാവിന്റെ ഹിതാനുസരണം വേലയെല്ലാം ചെയ്യാന്‍ കഴിയും. ഇത് ഒരു വ്യക്തിക്ക് നേടാനോ സങ്കല്പിക്കാനോ കഴിയില്ല. ദൈവം തന്നെയാണ് അധികാരം, എന്നാല്‍, അവന്റെ ജഡത്തിന് അവന്റെ അധികാരത്തിന് കീഴ്‌പ്പെടാന്‍ കഴിയും. “ക്രിസ്തു പിതാവായ ദൈവത്തിന്റെ ഹിതം അനുസരിക്കുന്നു,” എന്നുപറയുമ്പോള്‍ അര്‍ത്ഥമാക്കുന്നത് ഇതാണ്. ദൈവം ഒരു ആത്മാവാണ്, ദൈവത്തിന് മനുഷ്യനാകാന്‍ കഴിയുന്നതുപോലെ തന്നെ വിമോചനത്തിന്റെ വേല ചെയ്യുവാനും കഴിയും. ഏതുനിലയ്ക്കും ദൈവം തന്നെയാണ് സ്വയം അവന്റെ വേല ചെയ്യുന്നത്. അവന്‍ തടസ്സപ്പെടുത്തുകയോ ഇടപെടുകയോ ചെയ്യുന്നില്ല, പരസ്പരവിരുദ്ധമായ വേല അത്രപോലും ചെയ്യുന്നില്ല, കാരണം, ആത്മാവിനാലും ജഡത്താലും ചെയ്യപ്പെട്ട വേലയുടെ സത്ത സമാനമാണ്. ആത്മാവോ ജഡമോ ആവട്ടെ, അവ രണ്ടും പ്രവര്‍ത്തിക്കുന്നത് ഒരേ ഹിതത്തെ സഫലമാക്കുന്നതിനും ഒരേ വേലയെ കൈകാര്യം ചെയ്യുന്നതിനുമാണ്. ആത്മാവിനും ജഡത്തിനും വ്യതിരിക്തമായ രണ്ട് ഗുണങ്ങളാണ് ഉള്ളതെങ്കിലും അവയുടെ സത്തകള്‍ സമാനമാണ്; രണ്ടിനും ദൈവത്തിന്റെ തന്നെ സത്തയും ദൈവത്തിന്റെ തന്നെ സ്വത്വവുമാണുളളത്. അനുസരണക്കേടിന്റേതായ ഒരംശവും ദൈവത്തിന് സ്വന്തമായില്ല;അവന്റെ സത്ത നല്ലതാണ്. എല്ലാ സൗന്ദര്യത്തിന്റേയും നന്മയുടേയും ഒപ്പം സ്‌നേഹത്തിന്റേയും ആവിഷ്‌കാരമാണ് ദൈവം. പിതാവായ ദൈവത്തെ ധിക്കരിക്കുന്ന ഒന്നും തന്നെ ജഡത്തില്‍പ്പോലും ദൈവം ചെയ്യുന്നില്ല. സ്വന്തം ജീവന്‍ വിലയായി ബലിയര്‍പ്പിക്കേണ്ടി വന്നാല്‍ പോലും അവന്‍പൂര്‍ണഹൃദയത്തോടെ അങ്ങനെ ചെയ്യാന്‍ തയ്യാറാവും, മറ്റൊരു തീരുമാനവും അവന്‍ എടുക്കുകയുമില്ല. സ്വയനീതിയുടെയോ അഹംഭാവത്തിന്റേയോ ഗര്‍വിന്റേയോ ധാര്‍ഷ്ട്യത്തിന്റേയോ ആയ ഘടകങ്ങളൊന്നും ദൈവത്തിലില്ല. അവനില്‍ കുടിലതയുടെ അംശങ്ങളുമില്ല. ദൈവത്തെ അനുസരിക്കാത്തതെല്ലാം സാത്താനില്‍ നിന്ന് വരുന്നു; സാത്താന്‍ എല്ലാ വൈരൂപ്യത്തിന്റേയും ദുഷ്ടതയുടേയും ഉറവിടമാണ്. സാത്താന്‍ മനുഷ്യനെ ദുഷിപ്പിക്കുകയും പാകപ്പെടുത്തുകയും ചെയ്തിട്ടുള്ളതുകൊണ്ടാണ് മനുഷ്യന് സാത്താന്റെ ഗുണങ്ങളുടേതിന് സമാനമായ ഗുണങ്ങള്‍ ഉള്ളത്. ക്രിസ്തു സാത്താനാല്‍ ദുഷിപ്പിക്കപ്പെട്ടിട്ടില്ല, അതിനാല്‍ അവനില്‍ ദൈവത്തിന്റെ സ്വഭാവസവിശേഷതകള്‍ മാത്രമേയുള്ളൂ, സാത്താന്റെ സ്വഭാവസവിശേഷതകള്‍ ഒന്നുമില്ല. വേല എത്ര കഠിനമാണെങ്കിലും, ജഡം എത്രദുര്‍ബലമാണെങ്കിലും ശരി, താൻ ജഡത്തില്‍ വസിക്കുന്നിടത്തോളം കാലം ദൈവം തന്റെ തന്നെ വേലയെ തടസ്സപ്പെടുത്തുന്ന ഒന്നും ഒരിക്കലും ചെയ്യില്ല, പിതാവായ ദൈവത്തിന്റെ ഹിതത്തെ അനുസരണക്കേടിലൂടെ ഉപേക്ഷിക്കുക തീരെയുമില്ല. പിതാവായ ദൈവത്തിന്റെ ഹിതത്തെ വഞ്ചിക്കുന്നതിനേക്കാള്‍ അവന് ഇഷ്ടം ജഡത്തിന്റെ വേദനകള്‍ അനുഭവിക്കുന്നതാണ്; ഇത് യേശു ഒരു പ്രാര്‍ത്ഥനയില്‍ പറഞ്ഞിട്ടുള്ളതുപോലെയാണ്, “പിതാവേ, കഴിയുമെങ്കിൽ ഈ പാനപാത്രം എന്നിൽനിന്നു നീക്കണമേ. എങ്കിലും ഞാൻ ഇച്ഛിക്കുന്നതുപോലെയല്ല, അങ്ങ് ഇച്ഛിക്കുന്നതുപോലെ നടക്കട്ടെ.” ആളുകള്‍ അവരവരുടെ തീരുമാനങ്ങള്‍ എടുക്കുന്നു, പക്ഷേ, യേശു അങ്ങനെ ചെയ്യുന്നില്ല. അവന് ദൈവത്തിന്റെ തന്നെ സ്വത്വം ആണ് ഉള്ളതെങ്കിലും ഒരു ജഡത്തിന്റെ കാഴ്ചപ്പാടില്‍ നിന്ന് അവന്‍ പിതാവായ ദൈവത്തിന്റെ ഹിതം തേടുകയും പിതാവായ ദൈവം തന്നിൽ ഏൽപ്പിച്ചിട്ടുള്ള കാര്യങ്ങള്‍ സഫലമാക്കുകയും ചെയ്യുന്നു. ഇത് മനുഷ്യന് നേടാന്‍ കഴിയാത്ത ഒന്നാണ്. സാത്താനില്‍ നിന്ന് വരുന്നതിന് ദൈവത്തിന്റെ സത്തയുണ്ടാകുക സാധ്യമല്ല; അനുസരണക്കേടിന്റേയും എതിര്‍പ്പിന്റേയും സത്ത മാത്രമേ അതിനുണ്ടാകൂ. അതിന് ദൈവത്തെ പൂര്‍ണമായി അനുസരിക്കാന്‍ കഴിയില്ല, ദൈവഹിതത്തെ പൂര്‍ണമനസ്സാലെ അനുസരിക്കുക എന്നത് തീരെയും കഴിയില്ല. ക്രിസ്തു ഒഴികെ എല്ലാ മനുഷ്യരും ദൈവത്തെ പ്രതിരോധിക്കുന്ന പ്രവൃത്തികള്‍ ചെയ്യും, ദൈവം ഏല്‍പ്പിച്ചിട്ടുള്ള വേല നേരിട്ട് ഏറ്റെടുക്കാന്‍ ഒരൊറ്റ മനുഷ്യനും കഴിയില്ല; ദൈവത്തിന്റെ കാര്യനിര്‍വഹണം സ്വന്തം കടമയായിക്കണ്ട് പ്രവര്‍ത്തിക്കാന്‍ ഒരാള്‍ക്കും കഴിയില്ല. പിതാവായ ദൈവത്തിന്റെ ഹിതത്തിന് കീഴ്‌പ്പെടുക എന്നതാണ് ക്രിസ്തുവിന്റെ സത്ത; ദൈവത്തോടുള്ള അനുസരണക്കേട് സാത്താന്റെ സ്വഭാവസവിശേഷതയാണ്. ഈ രണ്ട് സവിശേഷതകളും പൊരുത്തപ്പെടുന്നവയല്ല, സാത്താന്റെ ഗുണങ്ങളുള്ള ആരെയും ക്രിസ്തുവെന്ന് വിളിക്കാന്‍ കഴിയില്ല. അവനുപകരം മനുഷ്യന് ദൈവത്തിന്റെ വേല ചെയ്യാന്‍ കഴിയാത്തതിന് കാരണം ദൈവത്തിന്റെ സത്തയിൽ ഒന്നും തന്നെ മനുഷ്യന് സ്വന്തമായില്ല എന്നതാണ്. മനുഷ്യന്റെ വ്യക്തിപരമായതാത്പര്യങ്ങള്‍ക്കു വേണ്ടിയും ഭാവി സാധ്യതകള്‍ക്കു വേണ്ടിയും മനുഷ്യന്‍ ദൈവത്തിനായി പ്രവര്‍ത്തിക്കുന്നു. പക്ഷേ, ക്രിസ്തു പിതാവായ ദൈവത്തിന്റെ ഹിതം ചെയ്യാന്‍ വേണ്ടിയാണ് വേലയെടുക്കുന്നത്.

ക്രിസ്തുവിന്റെ മാനവികതയെ ഭരിക്കുന്നത് അവന്റെ ദൈവത്വമാണ്. അവന്‍ ജഡത്തിലാണെങ്കിലും അവന്റെ മാനവികത പൂര്‍ണമായും ജഡമായ ഒരു മനുഷ്യന്റേതുപോലെയല്ല. അവന് തന്റേതായ അനന്യമായ സ്വഭാവമുണ്ട്, അവന്റെ ദൈവത്വമാണ് അതിനേയും ഭരിക്കുന്നത്. അവന്റെ ദൈവത്വത്തിന് ദൗര്‍ബല്യങ്ങളില്ല; ക്രിസ്തുവിന്റെ ദൗര്‍ബല്യം അവന്റെ മാനവികതയെ സൂചിപ്പിക്കുന്നു. ഒരു പരിധി വരെ ഈ ദൗര്‍ബല്യം അവന്റെ ദൈവത്വത്തെ ഞെരുക്കുന്നുണ്ട്. എന്നാല്‍, ഈ പരിമിതിക ള്‍ഒരു നിശ്ചിതമായ പരിധിക്കും സമയത്തിനും ഉള്ളിലാണ്, അവ പരിധിയില്ലാത്തവയല്ല. അവന്റെ ദൈവത്വത്തിന്റെ വേല നിര്‍വഹിക്കേണ്ട സമയം വരുമ്പോള്‍ അവന്റെ മാനവികത കണക്കാക്കാതെ തന്നെ അത് നിര്‍വഹിക്കപ്പെടും. ക്രിസ്തുവിന്റെ മാനവികത പൂര്‍ണമായും അവന്റെ ദൈവത്വത്താല്‍നിയന്ത്രിക്കപ്പെടുന്നു. മാനുഷികതയുടെ സാമാന്യജീവിതത്തിനപ്പുറം അവന്റെ മാനവികതയുടെ എല്ലാ പ്രവര്‍ത്തനങ്ങളും അവന്റെ ദൈവത്വത്താല്‍ സ്വാധീനിക്കപ്പെടുകയും ബാധിക്കപ്പെടുകയും നിയന്ത്രിക്കപ്പെടുകയും ചെയ്യുന്നു. ക്രിസ്തുവിന് ഒരു മാനവികതയുണ്ടെങ്കിലും അവന്റെ ദൈവത്വത്തിന്റെ വേലയെ അത് തടസ്സപ്പെടുത്തുന്നില്ല, ക്രിസ്തുവിന്റെ മാനവികത അവന്റെ ദൈവത്വത്താല്‍ നിയന്ത്രിക്കപ്പെടുന്നു എന്നതുകൊണ്ടാണത്; മറ്റുള്ളവരുമായുള്ള ഇടപഴകലുകളില്‍ അവന്റെ മാനവികത പക്വതയില്ലാത്തതാണെങ്കിലും, അവന്റെ ദൈവത്വത്തിന്റെ സാധാരണ വേലകളെ അത് ബാധിക്കുന്നില്ല. ക്രിസ്തുവിന്റെ മാനവികത ദുഷിപ്പിക്കപ്പെട്ടിട്ടില്ല എന്ന് ഞാന്‍ പറയുമ്പോള്‍, അവന്റെ മാനവികത ക്രിസ്തുവിന്റെ ദൈവത്വത്താല്‍ നേരിട്ട് നിയന്ത്രിക്കപ്പെടുന്നു എന്നും, സാധാരണ മനുഷ്യന്റേതിനേക്കാള്‍ ഉയര്‍ന്ന ഒരു ബോധം അവനുണ്ട് എന്നുമാണ് ഞാൻ അര്‍ത്ഥമാക്കുന്നത്. അവന്റെ വേലയിലുള്ള ദൈവത്വത്താല്‍ നയിക്കപ്പെടുന്നതിന് ഏറ്റവും അനുയോജ്യമാണ് അവന്റെ മാനവികത; അവന്റെ മാനവികത ദൈവത്വത്തിന്റെ വേലയെ പ്രകടിപ്പിക്കാന്‍ ഏറ്റവും പ്രാപ്തമായതും അത്തരമൊരു വേലയ്ക്കായി സമര്‍പ്പിക്കാന്‍ ഏറ്റവും കഴിവുള്ളതുമാണ്. ദൈവം ജഡത്തില്‍ വേലയെടുക്കുന്നതിനാല്‍, ജഡമായ മനുഷ്യന്‍ നിറവേറ്റേണ്ട കര്‍ത്തവ്യത്തില്‍ നിന്ന് അവന്റെ ശ്രദ്ധ ഒരിക്കലും വ്യതിചലിക്കുന്നില്ല; സ്വര്‍ഗസ്ഥനായ ദൈവത്തെ ആത്മാര്‍ഥമായ ഹൃദയത്തോടെ ആരാധിക്കാന്‍ അവന് കഴിയുന്നു. അവന് ദൈവത്തിന്റെ സത്തയുണ്ട്, അവന്റെ സ്വത്വം ദൈവത്തിന്റേതുതന്നെയാണ്. അവന്‍ ഭൂമിയിലേക്ക് വരുകയും സൃഷ്ടിക്കപ്പെട്ട ഒരു ജീവിയായിത്തീരുകയും ചെയ്തു എന്നേയുള്ളൂ, സൃഷ്ടിക്കപ്പെട്ട ഒരു ജീവന്റെ പുറന്തോടിനുള്ളില്‍, മുമ്പ് അവനില്ലാതിരുന്ന ഒരു മാനവികത ഇപ്പോള്‍ അവന് ഉണ്ടെന്ന് മാത്രമേയുള്ളൂ. സ്വര്‍ഗത്തിലുള്ള ദൈവത്തെ ആരാധിക്കാന്‍ അവന് കഴിയുന്നു; ഇത് ദൈവത്തിന്റെ തന്നെ സത്തയാണ്, അത് മനുഷ്യന് അനുകരിക്കാനാവാത്തതാണ്. അവന്റെ സ്വത്വം ദൈവം തന്നെയാണ്. ജഡത്തിന്റെ കാഴ്ചപ്പാടില്‍ നിന്നാണ് അവന്‍ ദൈവത്തെ ആരാധിക്കുന്നത്, അതുകൊണ്ടാണ് “ക്രിസ്തു സ്വര്‍ഗസ്ഥനായ ദൈവത്തെ ആരാധിക്കുന്നു” എന്ന വചനങ്ങള്‍ തെറ്റല്ലാത്തത്. അവന്റെ തന്നെ സത്തയാണ് അവന്‍ മനുഷ്യനോട് ആവശ്യപ്പെടുന്നത്; മനുഷ്യനോട് ആവശ്യപ്പെടുന്നതിനു മുമ്പുതന്നെ അവരോട് ആവശ്യപ്പെടുന്നതൊക്കെ അവന്‍ നേടിയിട്ടുണ്ട്. സ്വയം ആവശ്യങ്ങളില്‍ നിന്ന് മുക്തനായിരിക്കുന്നതുകൊണ്ട് അവന്‍ മറ്റുള്ളവരോട് ആവശ്യങ്ങളുന്നയിക്കുന്നില്ല, കാരണം അതെല്ലാമാണ് അവന്റെ സത്ത. അവന്‍ തന്റെ വേല എങ്ങനെ നിര്‍വഹിച്ചാലും ശരി, ദൈവത്തെ ധിക്കരിക്കുന്ന രീതിയില്‍ അവന്‍ പ്രവര്‍ത്തിക്കില്ല. അവന്‍ മനുഷ്യനോട് എന്ത് ആവശ്യപ്പെട്ടാലും ശരി, ഒരു ആവശ്യവും മനുഷ്യന് സാധ്യമാക്കാൻ കഴിയാത്തതിന് അപ്പുറത്ത് ആകുന്നില്ല. അവന്‍ ചെയ്യുന്നതെല്ലാം ദൈവത്തിന്റെ ഹിതത്തെ നിറവേറ്റുന്നതും അവന്റെ കാര്യനിര്‍വഹണത്തിനും വേണ്ടിയുള്ളതുമാണ്. ക്രിസ്തുവിന്റെ ദൈവത്വം എല്ലാ മനുഷ്യര്‍ക്കും മേലെയാണ്. അതുകൊണ്ട് അവനാണ് സൃഷ്ടിക്കപ്പെട്ട എല്ലാ ജീവജാലങ്ങളുടേയും പരമോന്നതമായ അധികാരസ്ഥാനം. ഈ അധികാരമാണ് അവന്റെ ദൈവത്വം, അതായത്, അവന്റെ സ്വത്വം നിശ്ചയിക്കുന്നത് ദൈവത്തിന്റെ തന്നെ പ്രകൃതവും സത്തയുമാണ്. അതുകൊണ്ട് അവന്റെ മാനവികത എത്രതന്നെ സാമാന്യമായിരുന്നാലും അവന് ദൈവത്തിന്റെ തന്നെ സ്വത്വം ഉണ്ടെന്ന കാര്യം നിഷേധിക്കാനാവാത്തതാണ്, അവന്‍ ദൈവം തന്നെയല്ലെന്ന് പറയാന്‍ കഴിയില്ല. അവന്‍ ഏത് നിലപാടില്‍ നിന്ന്സംസാരിച്ചാലും ശരി, അവന്‍ എങ്ങനെയൊക്കെ ദൈവത്തിന്റെ ഹിതം അനുസരിച്ചാലും ശരി, അവന്‍ ദൈവം തന്നെയല്ലെന്ന് പറയാന്‍ കഴിയില്ല. വിഡ്ഢികളും അജ്ഞരുമായ മനുഷ്യര്‍ ക്രിസ്തുവിന്റെ സാമാന്യമനുഷ്യത്വത്തെ ന്യൂനതയായി കാണുന്നു. അവന്റെ ദൈവത്വത്തിന്റെ സത്തയെ അവന്‍ എങ്ങനെയൊക്കെ പ്രകടിപ്പിച്ചാലും വെളിവാക്കിയാലും ശരി, അവന്‍ ക്രിസ്തുവാണെന്ന് അംഗീകരിക്കാന്‍ മനുഷ്യന് കഴിയുന്നില്ല. ക്രിസ്തു തന്റെ അനുസരണവും വിനയവും എത്ര കൂടുതല്‍ പ്രകടമാക്കുന്നുവോ, ക്രിസ്തുവിനെ മണ്ടന്മാര്‍ അത്രത്തോളം നിസ്സാരനായി കണക്കാക്കുന്നു. അവനുനേരെ ബഹിഷ്‌കരണത്തിന്റേയും നിന്ദയുടേയും മനോഭാവം സ്വീകരിക്കുന്നവര്‍ പോലുമുണ്ട്, എന്നിട്ട് സ്വന്തം മേശപ്പുറത്ത് “മഹാന്മാരുടെ” പ്രൗഢമായ ചിത്രങ്ങള്‍ ആരാധനയ്ക്കായി വയ്ക്കുന്നു. മനുഷ്യജന്മമെടുത്ത ദൈവത്തിന്റെ സത്ത ദൈവഹിതത്തിന് കീഴടങ്ങുന്നു എന്ന വസ്തുതയില്‍ നിന്നും, അതുപോലെ, ക്രിസ്തുവിന്റെ സാമാന്യ മനുഷ്യത്വത്തില്‍ നിന്നുമാണ് ദൈവത്തോടുള്ള മനുഷ്യന്റെ എതിര്‍പ്പും അനുസരണക്കേടും വരുന്നത്; ഇതാണ് ദൈവത്തോടുള്ള മനുഷ്യന്റെ എതിര്‍പ്പിന്റേയും അനുസരണക്കേടിന്റേയും ഉറവിടം. ക്രിസ്തുവിന് മാനവികതയുടെ വേഷമുണ്ടായിരുന്നില്ലെങ്കില്‍, സൃഷ്ടിക്കപ്പെട്ട ഒരാളിന്റെ കാഴ്ചപ്പാടില്‍ നിന്ന് പിതാവായ ദൈവത്തിന്റെ ഹിതം അവന്‍ തേടിയില്ലായിരുന്നെങ്കില്‍, പകരം അവന് അതിമാനുഷികതയാണ് ഉണ്ടായിരുന്നതെങ്കില്‍, മനുഷ്യര്‍ക്കിടയില്‍ അനുസരണക്കേടൊന്നും ഉണ്ടാകാനുള്ള സാധ്യത മിക്കവാറുമില്ല. സ്വര്‍ഗത്തിലുള്ള ദൈവത്തിന് മാനവികതയില്ലാത്തതുകൊണ്ടും, സൃഷ്ടിക്കപ്പെട്ട ജീവിയുടെ ഒരൊറ്റ ഗുണം പോലും അവനില്‍ ഇല്ലാത്തതുകൊണ്ടുമാണ് അദൃശ്യനായ ഒരു ദൈവത്തില്‍ വിശ്വസിക്കാന്‍ മനുഷ്യന്‍ എപ്പോഴും തയ്യാറാകുന്നത്. അതുകൊണ്ടാണ് മനുഷ്യന്‍ എപ്പോഴും അവനെ വലിയ ബഹുമാനത്തോടെ പരിഗണിക്കുന്നതും, എന്നാല്‍, ക്രിസ്തുവിനുനേരെ നിന്ദാമനോഭാവം പുലര്‍ത്തുന്നതും.

ദൈവത്തിനുവേണ്ടി പ്രവര്‍ത്തിക്കാന്‍ ഭൂമിയിലുള്ള ക്രിസ്തുവിന് കഴിയുമെങ്കിലും, എല്ലാ മനുഷ്യരെയും ജഡത്തില്‍ അവന്റെ സ്വരൂപത്തെ കാണിക്കുക എന്ന ലക്ഷ്യത്തോടെയല്ല അവന്‍ വരുന്നത്. എല്ലാ മനുഷ്യര്‍ക്കും കാണുന്നതിനായല്ല അവന്‍ വരുന്നത്; അവന്റെ കൈകളാല്‍ നയിക്കപ്പെടുന്നതിന് മനുഷ്യരെ അനുവദിക്കുന്നതിനും, അതുവഴി ഒരു പുതിയ യുഗത്തിലേക്ക് മനുഷ്യനെ പ്രവേശിപ്പിക്കുന്നതിനുംവേണ്ടിയാണ് അവന്‍ വരുന്നത്. ക്രിസ്തുവിന്റെ ജഡത്തിന്റെ ധർമം ദൈവത്തിന്റെ തന്നെ വേലയ്ക്കുവേണ്ടിയാണ്, അതായത്, ജഡത്തിലുള്ള ദൈവത്തിന്റെ വേലയ്ക്കുവേണ്ടി, അല്ലാതെ അവന്റെ ജഡത്തിന്റെ സത്ത പൂര്‍ണമായി ഗ്രഹിക്കാന്‍ മനുഷ്യരെ അനുവദിക്കുന്നതിനായല്ല. അവന്‍ എങ്ങനെ വേല ചെയ്താലും ശരി, അവന്‍ ചെയ്യുന്നതൊന്നും ജഡത്താല്‍ നേടാനാവുന്നതിലപ്പുറത്തേക്ക് പോകുന്നില്ല. അവന്‍ എങ്ങനെ വേല ചെയ്താലും ശരി, അവന്‍ ഒരു സാമാന്യമനുഷ്യത്വത്തോടെ ജഡത്തിലാണ് അങ്ങനെ ചെയ്യുന്നത്, ദൈവത്തിന്റെ യഥാര്‍ഥ മുഖം മനുഷ്യന് പൂര്‍ണമായും വെളിപ്പെടുത്തുന്നുമില്ല. അതുകൂടാതെ, മനുഷ്യന്‍ ധരിച്ചുവെച്ചിരിക്കുന്നതുപോലെ, ജഡത്തിലെ അവന്റെ വേല ഒരിക്കലും അതിഭൗതികമോ വിലമതിക്കാന്‍ കഴിയാത്തതോ അല്ല. ക്രിസ്തു ജഡത്തിലുള്ള ദൈവത്തെത്തന്നെയാണ് പ്രതിനിധീകരിക്കുന്നതെങ്കിലും, ദൈവം തന്നെ ചെയ്യേണ്ട വേല സ്വന്തം നിലയ്ക്ക് നിര്‍വഹിക്കുന്നുവെങ്കിലും, അവന്‍ സ്വര്‍ഗത്തിലുള്ള ദൈവത്തിന്റെ അസ്തിത്വം നിഷേധിക്കുന്നില്ല, സ്വന്തംചെയ്തികളെക്കുറിച്ച് അമിതാവേശത്തോടുകൂടി വിളംബരം ചെയ്യുന്നുമില്ല. മറിച്ച്, സ്വന്തം ജഡത്തിനുള്ളില്‍ അവന്‍ താഴ്മയോടെ മറഞ്ഞിരിക്കുന്നു. ക്രിസ്തുവിനല്ലാതെ, ക്രിസ്തുവാണെന്ന് തെറ്റായി അവകാശപ്പെടുന്ന ആര്‍ക്കും അവന്റെ ഗുണങ്ങളില്ല. ആ കള്ളക്രിസ്തുക്കളുടെ സ്വയംസ്തുതിക്കുന്ന പ്രകൃതവുമായും ധാര്‍ഷ്ട്യവുമായും തട്ടിച്ചുനോക്കുമ്പോള്‍ ക്രിസ്തു ശരിക്കും ഏതുതരം ജഡമാണെന്ന് മനസ്സിലാകും. ആ കള്ളക്രിസ്തുക്കള്‍ എത്രത്തോളം വ്യാജന്മാരാണോ, അത്രത്തോളം അവര്‍ ഡംഭ് കാണിക്കുകയും അടയാളങ്ങളും അത്ഭുതങ്ങളും പ്രദര്‍ശിപ്പിച്ച് മനുഷ്യനെ ചതിക്കുന്നതിന് അത്രയുമധികം പ്രാപ്തരാവുകയും ചെയ്യുന്നു. കള്ളക്രിസ്തുക്കള്‍ക്ക് ദൈവത്തിന്റെ ഗുണങ്ങളില്ല; കള്ളക്രിസ്തുക്കളുടേതായ ഏതെങ്കിലും ഘടകത്താല്‍ ക്രിസ്തു കളങ്കപ്പെട്ടിട്ടില്ല. ജഡത്തിന്റെ വേല പൂര്‍ണമാക്കുന്നതിനുവേണ്ടി മാത്രമാണ് ദൈവം ജഡമായിത്തീരുന്നത്, അവനെകാണാന്‍ മനുഷ്യരെ അനുവദിക്കുന്നതിനുവേണ്ടി മാത്രമല്ല. മറിച്ച്, അവന്റെ സ്വത്വത്തെ ഉറപ്പിക്കാന്‍ അവന്റെ വേലയെ അവന്‍ അനുവദിക്കുന്നു. തന്റെ സത്തയെ സാക്ഷ്യപ്പെടുത്തുന്നതിന് തന്റെ വെളിപ്പെടുത്തലുകളെ അവന്‍ അനുവദിക്കുന്നു. അവന്റെ സത്ത അടിസ്ഥാനമില്ലാത്തതല്ല; അവന്റെ സ്വത്വം അവന്‍ പിടിച്ചുവാങ്ങിയതല്ല; അവന്റെ വേലയാലും സത്തയാലും നിര്‍ണയിക്കപ്പെട്ടതാണത്. അവന് ദൈവത്തിന്റെ തന്നെ സത്തയാണുള്ളതെങ്കിലും, ദൈവത്തിന്റെ തന്നെ വേല ചെയ്യുന്നതിന് പ്രാപ്തനാണെങ്കിലും, ആത്മാവില്‍ നിന്നു വ്യത്യസ്തമായി അവന്‍ ഇപ്പോഴും ജഡമാണ്. ആത്മാവിന്റെ ഗുണങ്ങളോടുകൂടിയ ദൈവമല്ല അവന്‍; അവന്‍ ജഡത്തിന്റെ പുറന്തോടുള്ള ദൈവമാണ്. അതുകൊണ്ട്, അവന്‍ എത്ര സാധാരണനാണെങ്കിലും എത്ര ദുര്‍ബലനാണെങ്കിലും ശരി, അവന്‍ പിതാവായ ദൈവത്തിന്റെ ഹിതം എങ്ങനെയൊക്കെ തേടിയാലും ശരി, അവന്റെ ദൈവത്വം അനിഷേധ്യമാണ്. മനുഷ്യജന്മമെടുത്ത ദൈവത്തിന്റെയുള്ളില്‍ ഒരു സാമാന്യ മനുഷ്യത്വവും അതിന്റെ ബലഹീനതകളും മാത്രമല്ല, അവന്റെ ദൈവത്വത്തിന്റെ അത്ഭുതവും അവാച്യതയും, ഒപ്പം ജഡത്തിലുള്ള അവന്റെ എല്ലാ പ്രവര്‍ത്തികളും ഉണ്ട്. അതിനാല്‍, ക്രിസ്തുവില്‍ മാനവികതയും ദൈവത്വവും ഉണ്ട്, യഥാര്‍ഥത്തിലും പ്രായോഗികമായും. ഇത് പൊള്ളയോ അതിഭൗതികമോ ആയ ഒന്നുമേയല്ല. വേല നിര്‍വഹിക്കുക എന്ന പ്രാഥമിക ലക്ഷ്യത്തോടെയാണ് അവന്‍ ഭൂമിയിലേക്ക് വരുന്നത്; ഭൂമിയിലെ വേല നിര്‍വഹിക്കുന്നതിന് സാമാന്യമനുഷ്യത്വം ഉണ്ടായിരിക്കേണ്ടത് അനിവാര്യമാണ്; അല്ലാത്തപക്ഷം, അവന്റെ ദൈവത്വത്തിന്റെ അധികാരം എത്ര വലുതായിരുന്നാലും അതിന്റെ യഥാര്‍ഥ ധർമം ഫലപ്രദമായി ഉപയോഗിക്കാന്‍ കഴിയില്ല. അവന്റെ മാനവികതയ്ക്ക് വലിയ പ്രാധാന്യമുണ്ടെങ്കിലും, അത് അവന്റെ സത്തയല്ല.അവന്റെ സത്ത ദൈവത്വമാണ്; അതുകൊണ്ട് ഭൂമിയില്‍ അവന്റെ ശുശ്രൂഷ ചെയ്യാന്‍ തുടങ്ങുന്ന നിമിഷം തന്റെ ദൈവത്വത്തിന്റേതായ സത്ത അവന്‍ പ്രകടിപ്പിക്കാന്‍ തുടങ്ങും. അവന്റെ ദൈവത്വത്തിന് ജഡത്തില്‍ അവന്റെ വേല സാധാരണനിലയില്‍ നിര്‍വഹിക്കാന്‍ കഴിയുന്നതിനുവേണ്ടി, അവന്റെ ജഡത്തിന്റെ സാധാരണ ജീവിതം നിലനിര്‍ത്തുന്നതിന് മാത്രമാണ് അവന്റെ മാനവികത നിലനില്‍ക്കുന്നത്. ഈ ദൈവത്വമാണ് അവന്റെ വേലയെ പൂര്‍ണമായും നിയന്ത്രിക്കുന്നത്. അവന്‍ തന്റെ വേല പൂര്‍ത്തിയാക്കുമ്പോള്‍ അവന്റെ ശുശ്രൂഷയും അവന്‍ സഫലമാക്കിയിട്ടുണ്ടാവും. മനുഷ്യന്‍ അറിയേണ്ടത് അവന്റെ വേലയുടെ സമഗ്രതയാണ്, തന്റെ വേലയിലൂടെയാണ് തന്നെ അറിയാന്‍ അവന്‍ മനുഷ്യനെ പ്രാപ്തനാക്കുന്നത്. തന്റെ വേലയിലുടനീളം തന്റെ ദൈവത്വത്തിന്റെ സത്തയെ അവന്‍ തികച്ചും പൂര്‍ണമായി പ്രകടിപ്പിക്കുന്നു, അത് മനുഷ്യത്വത്താല്‍ കളങ്കപ്പെടുത്തപ്പെട്ട ഒരു പ്രകൃതമോ, ചിന്തയാലോ മനുഷ്യസ്വഭാവത്താലോ കളങ്കപ്പെട്ട ഒരു സത്തയോ അല്ല. സമയമെത്തുമ്പോള്‍, അവന്റെ ശുശ്രൂഷകളെല്ലാം പൂര്‍ത്തിയാക്കപ്പെടുമ്പോള്‍, അവന്‍ പ്രകടിപ്പിക്കേണ്ടതായ പ്രകൃതം സമഗ്രമായും പൂര്‍ണമായും പ്രകടിപ്പിച്ചിട്ടുണ്ടാകും. ഏതെങ്കിലും മനുഷ്യന്റെ നിർദേശങ്ങളാല്‍ അവന്റെ വേല നയിക്കപ്പെടുന്നില്ല; അവന്റെ പ്രകൃതത്തിന്റെ പ്രകാശനം തികച്ചും സ്വതന്ത്രമാണ്, മനസ്സിനാല്‍ നിയന്ത്രിക്കപ്പെടുന്നതോ ചിന്തയാല്‍ സംസ്‌കരിക്കപ്പെട്ടതോ അല്ല, മറിച്ച്, സ്വാഭാവികമായി വെളിവാക്കപ്പെടുന്നതാണ്. ഇത് ഒരു മനുഷ്യനും നേടാനാവുന്നതല്ല. സാഹചര്യങ്ങള്‍ കഠിനമാണെങ്കില്‍ പോലും, ചുറ്റുപാടുകള്‍ അനുകൂലമല്ലെങ്കില്‍ പോലും അനുയോജ്യമായ സമയത്ത് തന്റെ പ്രകൃതം പ്രകടിപ്പിക്കാന്‍ അവന് കഴിയുന്നു. ക്രിസ്തുവായിട്ടുള്ളവന്‍ ക്രിസ്തുവിന്റെ സത്ത പ്രകടിപ്പിക്കുന്നു, അതേസമയം, അങ്ങനെയല്ലാത്തവര്‍ക്ക് ക്രിസ്തുവിന്റെ പ്രകൃതം ഉണ്ടാവില്ല. അതുകൊണ്ട്, എല്ലാവരും തന്നെ അവനെ എതിര്‍ക്കുകയും, എല്ലാവര്‍ക്കും അവനെക്കുറിച്ച് ധാരണകള്‍ ഉണ്ടായിരിക്കുകയും ചെയ്താലും, ക്രിസ്തു പ്രകടിപ്പിച്ച പ്രകൃതം ദൈവത്തിന്റേതാണെന്ന കാര്യം മനുഷ്യന്റെ ധാരണകളെ അടിസ്ഥാനമാക്കി ആര്‍ക്കും നിഷേധിക്കാനാവില്ല. ക്രിസ്തുവിനെ ആത്മാര്‍ഥമായ ഹൃദയത്തോടെ പിന്തുടരുന്ന എല്ലാവരും, അഥവാ,ബോധപൂർവം ദൈവത്തെ തേടുന്നവര്‍,അവന്റെ ദൈവത്വത്തിന്റെ പ്രകാശനത്തെ അടിസ്ഥാനമാക്കി, അവന്‍ ക്രിസ്തുവാണെന്ന് സമ്മതിക്കും. മനുഷ്യന്റെ സങ്കല്‍പ്പങ്ങള്‍ക്ക് അനുരൂപമല്ലാത്ത അവന്റെ ഏതെങ്കിലുമൊരു പ്രത്യേക വശത്തെ അടിസ്ഥാനപ്പെടുത്തി അവര്‍ ക്രിസ്തുവിനെ നിഷേധിക്കുകയില്ല. മനുഷ്യന്‍ വിഡ്ഢിയാണെങ്കിലും ദൈവത്തിന്റെ ഹിതമെന്താണെന്നും ദൈവത്തില്‍ നിന്ന് എന്താണ് പുറപ്പെടുന്നതെന്നും എല്ലാവര്‍ക്കും അറിയാം. പലരും അവരുടെ ഇംഗിതങ്ങളുടെഫലമായി മനഃപൂര്‍വം ക്രിസ്തുവിനെ എതിര്‍ക്കുന്നുവെന്നേയുള്ളൂ. ഇതിനുവേണ്ടിയല്ലെങ്കില്‍, ക്രിസ്തുവിന്റെ അസ്തിത്വത്തെ നിഷേധിക്കാന്‍ ഒരൊറ്റ മനുഷ്യനു പോലും കാരണമുണ്ടാകില്ല. എന്തെന്നാല്‍, ക്രിസ്തു പ്രകടിപ്പിച്ച ദൈവത്വം തീര്‍ച്ചയായും നിലവിലുണ്ട്. അവന്റെ വേല നഗ്‌നനേത്രങ്ങളാല്‍ കാണുവാനും കഴിയും. 

ക്രിസ്തുവിന്റെ വേലയും പ്രയോഗശൈലിയും അവന്റെ സത്തയെ നിശ്ചയിക്കുന്നു. അവനെ ഏൽപ്പിച്ചിട്ടുള്ളത് ആത്മാര്‍ഥഹൃദയത്തോടെ പൂര്‍ത്തിയാക്കാന്‍ അവന് കഴിയും. സ്വർഗസ്ഥനായ ദൈവത്തെ ആത്മാര്‍ഥമായ ഹൃദയത്തോടെ ആരാധിക്കാന്‍ അവന് കഴിയും, പിതാവായ ദൈവത്തിന്റെ ഹിതത്തെ ആത്മാര്‍ഥമായ ഹൃദയത്തോടെ തേടാനും കഴിയും. അവന്റെ സത്തയാലാണ് ഇതെല്ലാം നിശ്ചയിക്കപ്പെടുന്നത്. അതുപോലെതന്നെ അവന്റെ സ്വാഭാവിക വെളിപാടും അവന്റെ സത്തയാല്‍ നിശ്ചയിക്കപ്പെടുന്നു; ഞാനിതിനെ അവന്റെ “സ്വാഭാവിക വെളിപാട്” എന്ന് വിളിക്കുന്നതിന്റെ കാരണം, അവന്റെ പ്രയോഗശൈലി ഒരു അനുകരണമോ മനുഷ്യന്റെ ശിക്ഷണ ഫലമായി ഉണ്ടായതോ, അല്ലെങ്കില്‍, വര്‍ഷങ്ങളായുള്ള മനുഷ്യന്റെ പരിശീലനഫലമോ അല്ല. അവന്‍ അത് പഠിക്കുകയോ അതുകൊണ്ട് സ്വയം അലങ്കരിക്കുകയോ ചെയ്തില്ല; മറിച്ച്, അത് അവനില്‍ സഹജമായുള്ളതാണ്. അവന്റെ വേല, അവന്റെ പ്രയോഗശൈലി, അവന്റെ മാനവികത, അവന്റെ സ്വാഭാവിക മനുഷ്യത്വത്തിന്റെ മുഴുവന്‍ സചേതനത്വം എന്നിവയെല്ലാം മനുഷ്യന്‍ നിഷേധിച്ചേക്കാം, എന്നാല്‍, അവന്‍ സ്വര്‍ഗസ്ഥനായ ദൈവത്തെ ആത്മാര്‍ഥമായ ഹൃദയത്തോടെ ആരാധിക്കുന്നു എന്നത് ആര്‍ക്കും നിഷേധിക്കാനാവില്ല; സ്വര്‍ഗസ്ഥനായ പിതാവിന്റെ ഹിതം സഫലീകരിക്കുന്നതിനായാണ് അവന്‍ വന്നതെന്ന് ഒരാള്‍ക്കും നിഷേധിക്കാനാവില്ല. പിതാവായ ദൈവത്തെ എത്ര നിര്‍വ്യാജമായാണ് അവന്‍ തേടുന്നത് എന്നതും ഒരാള്‍ക്കും നിഷേധിക്കാനാവില്ല. അവന്റെ പ്രതിരൂപം ഇന്ദ്രിയങ്ങളെ ആനന്ദിപ്പിക്കുന്നതല്ലെങ്കിലും, അവന്റെ സംഭാഷണത്തിന് അസാധാരണമായ ഒരു പരിവേഷമില്ലെങ്കിലും, അവന്റെ വേല മനുഷ്യന്‍ സങ്കല്‍പ്പിക്കുന്നതുപോലെ ഭൂമി തകര്‍ക്കുന്നതോ സ്വര്‍ഗം കുലുക്കുന്നതോ അല്ലെങ്കിലും, അവന്‍ തീര്‍ച്ചയായും ആത്മാര്‍ഥമായ ഒരു ഹൃദയത്തോടെ സ്വര്‍ഗസ്ഥനായ പിതാവിന്റെ ഹിതത്തെ സഫലീകരിക്കുന്ന, സ്വര്‍ഗസ്ഥനായ പിതാവിന് പൂര്‍ണമായും കീഴടങ്ങുന്ന ക്രിസ്തു തന്നെയാണ്, അവന്‍ മരണത്തോട് അനുസരണയുള്ളവനുമാണ്. അവന്റെ സത്ത ക്രിസ്തുവിന്റെ സത്തയായതുകൊണ്ടാണിത്. ഈ സത്യം മനസ്സിലാക്കാന്‍ മനുഷ്യന് ബുദ്ധിമുട്ടാണ്, പക്ഷേ, ഇതൊരു വസ്തുതയാണ്. ക്രിസ്തുവിന്റെ ശുശ്രൂഷ പൂര്‍ണമായും സഫലമാക്കപ്പെടുമ്പോള്‍, അവന്റെ വേലയില്‍ നിന്ന് സ്വര്‍ഗത്തിലുള്ള പിതാവിന്റെ പ്രകൃതത്തേയും സത്തയേയുമാണ് അവന്റെ പ്രകൃതവും സത്തയും പ്രതിനിധീകരിക്കുന്നതെന്ന് മനുഷ്യന് കാണാന്‍ കഴിയും. ആ സമയത്ത് അവന്റെ എല്ലാ വേലയുടേയും ആകെത്തുകയ്ക്ക് അവന്‍ തീര്‍ച്ചയായും വചനമാകുന്ന ജഡമാണെന്നും ജഡവും രക്തവുമായ ഒരു മനുഷ്യനെപ്പോലെയല്ലെന്നും ഉറപ്പിക്കാന്‍ കഴിയും. ഭൂമിയിലെ ക്രിസ്തുവിന്റെ വേലയുടെ ഓരോ ഘട്ടത്തിനും അതിന്റെ പ്രാതിനിധ്യപ്രാധാന്യമുണ്ട്, എന്നാല്‍, ഓരോ ഘട്ടത്തിന്റേയും യഥാര്‍ഥ വേല അനുഭവിക്കുന്ന മനുഷ്യന് അവന്റെ വേലയുടെ പ്രാധാന്യം മനസ്സിലാക്കാന്‍ കഴിയുന്നില്ല; പ്രത്യേകിച്ചും, തന്റെ രണ്ടാമത്തെ അവതാരത്തില്‍ ദൈവം നിര്‍വഹിച്ച വേലയുടെ നിരവധി ഘട്ടങ്ങളുടെ പ്രാധാന്യം. ക്രിസ്തുവിന്റെ വചനങ്ങള്‍ ഇതുവരെ കാണുകയോ കേള്‍ക്കുകയോ മാത്രം ചെയ്തിട്ടുള്ള, എന്നാല്‍, അവനെ ഇതുവരെ കണ്ടിട്ടില്ലാത്തഅധികം ആളുകള്‍ക്കും അവന്റെ വേലയെക്കുറിച്ച് ധാരണകളൊന്നുമില്ല. ക്രിസ്തുവിനെ കാണുകയും അവന്റെ വചനങ്ങള്‍ കേള്‍ക്കുകയും ചെയ്തിട്ടുള്ളവര്‍ക്ക്, അതോടൊപ്പം അവന്റെ വേല അനുഭവിക്കുകയും ചെയ്തിട്ടുള്ളവര്‍ക്ക്, അവന്റെ വേല അംഗീകരിക്കാന്‍ ബുദ്ധിമുട്ട് അനുഭവപ്പെടുന്നു. ക്രിസ്തുവിന്റെ സാമാന്യമനുഷ്യത്വവും രൂപവും മനുഷ്യന്റെ അഭിരുചിക്ക് ഇണങ്ങാത്തതുകൊണ്ടല്ലേ ഇത്? ക്രിസ്തു പോയിക്കഴിഞ്ഞതിന് ശേഷം അവന്റെ വേല അംഗീകരിച്ചവര്‍ക്ക് അത്തരം ബുദ്ധിമുട്ടുകള്‍ ഉണ്ടാകില്ല. കാരണം, അവര്‍ അവന്റെ വേലയെ അംഗീകരിക്കുന്നു, എന്നാല്‍, അവന്റെ സാമാന്യമനുഷ്യത്വവുമായി അവര്‍ സമ്പര്‍ക്കത്തില്‍ വന്നിട്ടില്ല. മനുഷ്യന് ദൈവത്തെക്കുറിച്ചുള്ള അവന്റെ ധാരണകൾ കൈവിടാന്‍ കഴിയുന്നില്ല, പകരം, അവനിൽ തീവ്രമായി സൂക്ഷ്മപരിശോധന നടത്തുന്നു; അവന്റെ ബാഹ്യരൂപത്തില്‍ മാത്രംമനുഷ്യന്‍ ശ്രദ്ധ കേന്ദ്രീകരിക്കുന്നു എന്നതും അവന്റെ വേലയുടേയും അവന്റെ വചനങ്ങളുടേയും അടിസ്ഥാനത്തില്‍ അവന്റെ സത്തയെ അംഗീകരിക്കാന്‍ മനുഷ്യന് കഴിയുന്നില്ല എന്ന വസ്തുതയുമാണ് ഇതിനു കാരണം. ക്രിസ്തുവിന്റെ രൂപത്തെക്കുറിച്ച് മനുഷ്യന്‍ ചിന്തിക്കാതിരിക്കുകയോ അവന്റെ മനുഷ്യത്വത്തെക്കുറിച്ച് ചര്‍ച്ച ചെയ്യുന്നത് ഒഴിവാക്കുകയോ ചെയ്താല്‍, ആരുടെ വചനങ്ങളും വേലകളുമാണോ മനുഷ്യനാല്‍ എത്തിപ്പിടിക്കാനാവാത്തത് അവന്റെ ദൈവത്വത്തെക്കുറിച്ച് മാത്രം സംസാരിച്ചാല്‍ മനുഷ്യന്റെ എല്ലാ ബുദ്ധിമുട്ടുകളും പരിഹരിക്കപ്പെടുന്നിടത്തോളംഅവനെക്കുറിച്ചുള്ളമനുഷ്യന്റെ ധാരണകൾ പകുതിയായി കുറയും. മനുഷ്യജന്മമെടുത്ത ദൈവത്തിന്റെ വേലയുടെ വേളയില്‍ മനുഷ്യന് അവനെ സഹിക്കാന്‍ കഴിഞ്ഞില്ല, ദൈവത്തെക്കുറിച്ച് മനുഷ്യന്‍ ഒരുപാട് സങ്കല്പങ്ങള്‍ വച്ചുപുലര്‍ത്തിയിരുന്നു, എതിര്‍പ്പും അനുസരണക്കേടും പതിവായിരുന്നു. മനുഷ്യന് ദൈവത്തിന്റെ അസ്തിത്വത്തെ സഹിക്കാന്‍ കഴിഞ്ഞില്ല, ക്രിസ്തുവിന്റെ അദൃശ്യതയോടും എളിമയോടും ദാക്ഷിണ്യം കാണിക്കാനോ, അല്ലെങ്കില്‍, സ്വര്‍ഗസ്ഥനായ പിതാവിനോട് അനുസരണ കാണിക്കുന്ന ക്രിസ്തുവിന്റെ സത്തയോട് ക്ഷമിക്കാനോ കഴിഞ്ഞില്ല. അതുകൊണ്ട്, തന്റെ വേല പൂര്‍ത്തിയാക്കിയ ശേഷം അനന്തകാലം അവന് മനുഷ്യനോടൊപ്പം കഴിയാനാവില്ല, കാരണം, തങ്ങളോടൊപ്പം ജീവിക്കാന്‍ അവനെ അനുവദിക്കുന്നതിന് മനുഷ്യര്‍ക്ക് സമ്മതമല്ല. അവന്റെ വേലയുടെ വേളയില്‍ അവനോട് ദാക്ഷിണ്യം കാണിക്കാന്‍ മനുഷ്യന് കഴിയുന്നില്ലെങ്കില്‍, അവന്റെ ശുശ്രൂഷ സഫലമാക്കിയതിനു ശേഷം അവന്റെ വചനങ്ങള്‍ അവര്‍ പടിപടിയായി അനുഭവിക്കുന്നത് വീക്ഷിച്ചുകൊണ്ട് അവന്‍ അവരോടൊപ്പം ജീവിക്കുന്നത് സഹിക്കാന്‍ മനുഷ്യര്‍ക്ക് എങ്ങനെ സാധിക്കും? അപ്പോള്‍, അവന്‍ നിമിത്തം പലരും വീഴേണ്ടി വരില്ലേ? ഭൂമിയില്‍ വേലയെടുക്കുന്നതിന് മാത്രമേ മനുഷ്യന്‍ അവനെ അനുവദിക്കുന്നുള്ളൂ; ഇതാണ് മനുഷ്യന്റെ സഹിഷ്ണുതയുടെഅങ്ങേയറ്റം. അവന്റെ വേലയ്ക്ക് വേണ്ടിയല്ലായിരുന്നെങ്കില്‍ മനുഷ്യന്‍ വളരെക്കാലം മുമ്പുതന്നെ അവനെ നിഷ്‌കാസനം ചെയ്തിരുന്നേനെ. അങ്ങനെയെങ്കില്‍, അവന്റെ വേല പൂര്‍ത്തിയായിക്കഴിഞ്ഞാല്‍ മനുഷ്യന്‍ അവനോട് കാണിക്കുന്ന സഹിഷ്ണുത എത്ര കുറവായിരിക്കും? അപ്പോള്‍, മനുഷ്യന്‍ അവനെ കൊന്നുകളയില്ലേ, അവനെ മരണം വരെ ദണ്ഡിപ്പിക്കില്ലേ? അവനെ ക്രിസ്തു എന്ന് വിളിച്ചിരുന്നില്ലെങ്കില്‍, മനുഷ്യവര്‍ഗത്തിനിടയില്‍ പ്രവര്‍ത്തിക്കാന്‍ അവനു കഴിയുമായിരുന്നില്ല. ദൈവത്തിന്റെ തന്നെ സ്വത്വവുമായി അവന്‍ പ്രവര്‍ത്തിച്ചില്ലായിരുന്നെങ്കില്‍, പകരം ഒരു സാധാരണ മനുഷ്യനായി പ്രവര്‍ത്തിച്ചിരുന്നുവെങ്കില്‍, അവന്‍ ഒരു വാചകം ഉരിയാടുന്നതുപോലും മനുഷ്യന്‍ സഹിക്കുമായിരുന്നില്ല, അവന്റെ പ്രവൃത്തിയുടെ ഏറ്റവുംചെറിയ ഭാഗംവരെ അത്ര പോലും സഹിക്കുമായിരുന്നില്ല. അതിനാല്‍ അവന്റെ വേലയില്‍ ഈ സ്വത്വം മാത്രമേ അവന് വഹിക്കാന്‍ കഴിയൂ. ഈ വിധത്തില്‍, അവന്റെ വേല കൂടുതല്‍ ശക്തമാണ്,അവന്‍ അങ്ങനെ ചെയ്തില്ലായിരുന്നുവെങ്കില്‍ ഉണ്ടാകുമായിരുന്നതിനേക്കാളേറെ. കാരണം, മനുഷ്യരെല്ലാം പദവിയുള്ളതും മഹത്തായതുമായസ്വത്വത്തെ അംഗീകരിക്കാന്‍ സന്നദ്ധരാണ്. വേലയെടുക്കുമ്പോള്‍ അവൻ ദൈവത്തിന്റെ തന്നെ സ്വത്വത്തെ വഹിച്ചിരുന്നില്ലെങ്കില്‍, അഥവാ, അവന്‍ ദൈവം തന്നെയായി പ്രത്യക്ഷപ്പെട്ടിരുന്നെങ്കില്‍ അവന് വേലയെടുക്കാനുള്ള അവസരമേ ഉണ്ടാകുമായിരുന്നില്ല. ദൈവത്തിന്റെ സത്തയും ക്രിസ്തുവിന്റെ സത്തയും അവനുണ്ടെങ്കില്‍ക്കൂടിയും മനുഷ്യന്‍ അയഞ്ഞുകൊടുക്കുന്നില്ല,മനുഷ്യരാശിക്കിടയില്‍ അവന്റെ വേല അനായാസംനിര്‍വഹിക്കുന്നതിന് അവനെ അനുവദിക്കുന്നുമില്ല. അവന്റെ വേലയിൽ ദൈവത്തിന്റെ തന്നെ സ്വത്വത്തെയാണ് അവന്‍ വഹിക്കുന്നത്. അത്തരമൊരു സ്വത്വമില്ലാതെ ചെയ്യുന്ന വേലയേക്കാള്‍ പലമടങ്ങ്ശക്തമാണ്ഈ വേലയെങ്കിലും, മനുഷ്യന്‍ ഇപ്പോഴും അവനെ പൂര്‍ണമായി അനുസരിക്കുന്നില്ല, കാരണം, മനുഷ്യന്‍ അവന്റെ പദവിക്കാണ് കീഴടങ്ങുന്നത്, അവന്റെ സത്തയ്ക്കല്ല. അങ്ങനെയെങ്കില്‍, ഒരുപക്ഷേ, ക്രിസ്തു ഒരുദിവസം അവന്റെ സ്ഥാനം ഒഴിയുകയാണെങ്കില്‍, ഒരു ദിവസമെങ്കിലും ജീവിനോടെയിരിക്കാന്‍ അവനെ മനുഷ്യന്‍ അനുവദിക്കുമോ? സ്വന്തം കൈകളാല്‍ ചെയ്ത വേല വരുംവര്‍ഷങ്ങളില്‍ കൊണ്ടുവരുന്ന ഫലങ്ങള്‍ കാണുന്നതിനായി മനുഷ്യനൊപ്പം ജീവിക്കാന്‍ ദൈവം തയ്യാറാണ്. എന്നിരുന്നാലും അവന്റെ സാന്നിദ്ധ്യം ഒരു ദിവസത്തേക്കുപോലും സഹിക്കാന്‍ മനുഷ്യന്‍ തയ്യാറല്ല. അതുകൊണ്ട്, അവന് ഉപേക്ഷിക്കാന്‍ മാത്രമേ കഴിയൂ. ദൈവം മനുഷ്യര്‍ക്കിടയില്‍ ചെയ്യേണ്ടുന്ന വേല ചെയ്യാനും അവന്റെ ശുശ്രൂഷ ഫലപ്രാപ്തിയിലെത്തിക്കാനും അവനെ അനുവദിച്ചതുതന്നെ മനുഷ്യന്റെ സഹിഷ്ണുതയുടെയും കൃപയുടേയും അങ്ങേയറ്റമാണ്. സ്വയമേവ അവന്‍ കീഴടക്കിയവര്‍ അവനോട് അത്തരം കൃപ കാണിക്കുന്നുവെങ്കില്‍ പോലും അവര്‍ അവന്റെ വേല പൂര്‍ത്തിയാകുന്നതുവരെ മാത്രം ഇവിടെ തുടരാനേ അവനെ അനുവദിക്കുന്നുള്ളൂ, കൂടുതലായി ഒരു നിമിഷം പോലും അനുവദിക്കുന്നില്ല. അങ്ങനെയാണെങ്കില്‍, അവന്‍ കീഴടക്കിയിട്ടില്ലാത്തവരുടെ കാര്യമോ? സാധാരണ ഒരു മനുഷ്യന്റെ പുറംതോടോടുകൂടിയ ക്രിസ്തുവാണവന്‍ എന്നതുകൊണ്ടല്ലേ മനുഷ്യജന്മമെടുത്ത ദൈവത്തോട് മനുഷ്യന്‍ ഇങ്ങനെ പെരുമാറുന്നത്? അവന് ദൈവത്വം മാത്രമേ ഉള്ളുവെങ്കില്‍, സാമാന്യമനുഷ്യത്വം ഇല്ലെങ്കില്‍, ഏറ്റവും നിസ്സാരമായി മനുഷ്യന്റെ ബുദ്ധിമുട്ടുകള്‍ പരിഹരിക്കപ്പെടുമായിരുന്നില്ലേ? അവന്റെ സത്ത സ്വര്‍ഗസ്ഥനായ പിതാവിന്റെ ഹിതത്തിന് കീഴടങ്ങുന്ന ക്രിസ്തുവിന്റേതുതന്നെയാണ് എന്നതാണ് വസ്തുതയെന്നിരിക്കിലും, മനുഷ്യന്‍ മനസ്സില്ലാമനസ്സോടെ അവന്റെ ദൈവത്വത്തെ അംഗീകരിക്കുകയും ഒരു സാധാരണ മനുഷ്യന്റേതായ അവന്റെ പുറംതോടില്‍ ഒരുതാത്പര്യവും കാണിക്കാതിരിക്കുകയും ചെയ്യുന്നു. അങ്ങനെയായിരിക്കെ, സന്തോഷങ്ങളും ദുഃഖങ്ങളും മനുഷ്യര്‍ക്കൊപ്പം പങ്കിടുന്നതിനായി അവർക്കൊപ്പം ഇരിക്കുക എന്ന അവന്റെ വേല റദ്ദാക്കാനേ അവന് കഴിയൂ, കാരണം, മനുഷ്യന് ഇപ്പോള്‍ അവന്റെ അസ്തിത്വത്തെ സഹിക്കാനാകുന്നില്ല.


മനുഷ്യന്റെ സാധാരണ ജീവിതം പുനഃസ്ഥാപിച്ച് അവനെ അത്ഭുതകരമായ ഒരു ലക്ഷ്യസ്ഥാനത്തേക്ക് ആനയിക്കൽ

ഇന്നത്തെ വേലയെക്കുറിച്ചും ഭാവിയിലെ വേലയെക്കുറിച്ചും മനുഷ്യന് കുറച്ചൊക്കെ അറിയാം. പക്ഷേ, മനുഷ്യൻ പ്രവേശിക്കാൻ പോകുന്ന ലക്ഷ്യസ്ഥാനം അവൻ അറിയുന്നില്ല. ഒരു സൃഷ്ടിയെന്ന നിലയിൽ മനുഷ്യൻ ഒരു സൃഷ്ടിയുടെ കടമ നിർവഹിക്കണം: ദൈവം ചെയ്യുന്ന കാര്യങ്ങളിലെല്ലാം മനുഷ്യൻ അവനെ പിന്തുടരണം; ഞാൻ നിങ്ങളോടു പറയുന്ന വിധത്തിൽത്തന്നെ നിങ്ങൾ മുമ്പോട്ടു പോകണം. സ്വന്തം നിലയ്ക്ക് കാര്യങ്ങൾ നിയന്ത്രിക്കാൻ നിനക്കു മാർഗമില്ല, നിന്റെമേൽ നിനക്ക് നിയന്ത്രണശക്തിയുമില്ല; എല്ലാം ദൈവത്തിന്റെ കരുണയ്ക്കു വിട്ടുകൊടുക്കണം, എല്ലാറ്റിനെയും അവന്റെ കരങ്ങൾ താങ്ങുന്നു. ദൈവത്തിന്റെ വേല മുൻകൂറായി മനുഷ്യന് ഒരു അന്ത്യഫലം, അത്ഭുതകരമായ ഒരു ലക്ഷ്യസ്ഥാനം നൽകിയിരുന്നെങ്കിൽ, മനുഷ്യനെ ആകർഷിക്കുകയും തന്നെ പിൻതുടരാൻ ഇടയാക്കുകയും ചെയ്തിരുന്നെങ്കിൽ—അതായത് മനുഷ്യനുമായി അവൻ ഒരു കരാറിൽ ഏർപ്പെട്ടിരുന്നെങ്കിൽ—അപ്പോൾ അതൊരു കീഴടക്കൽ പ്രവൃത്തിയോ മനുഷ്യന്റെ ജീവനെ പാകപ്പെടുത്തുന്ന വേലയോ ആകുമായിരുന്നില്ല. മനുഷ്യനെ നിയന്ത്രിക്കാനും അവന്റെ ഹൃദയത്തെ നേടാനും ദൈവം മനുഷ്യന്റെ അന്ത്യഫലത്തെ ഉപയോഗിച്ചിരുന്നെങ്കിൽ, അതുവഴി മനുഷ്യനെ പൂർണനാക്കാനോ അവനെ വീണ്ടെടുക്കാനോ കഴിയുമായിരുന്നില്ല, പ്രത്യുത അത് അവനെ നിയന്ത്രിക്കുന്നതിനായി ലക്ഷ്യസ്ഥാനത്തെ ഉപയോഗിക്കുക മാത്രമാകുമായിരുന്നു. ഭാവിയിലെ അന്ത്യത്തെപ്പറ്റിയും അന്തിമ ലക്ഷ്യസ്ഥാനത്തെപ്പറ്റിയും പ്രതീക്ഷയ്ക്കു വകയായി നല്ലതെന്തെങ്കിലും ഉണ്ടോ ഇല്ലയോ എന്നതിനെപ്പറ്റിയും അല്ലാതെ മറ്റൊന്നിലും മനുഷ്യൻ ശ്രദ്ധാലുവല്ല. ജയിച്ചടക്കൽ വേലയുടെ അവസരത്തിൽ മനുഷ്യന് ഒരു മനോഹരമായ പ്രത്യാശ കൊടുത്തെന്നും മനുഷ്യനെ ജയിച്ചടക്കുന്നതിനു മുമ്പ് അവന് എത്തിപ്പിടിക്കാൻ ശരിയായ ഒരു ലക്ഷ്യസ്ഥാനം കൊടുത്തെന്നും കരുതുക; അങ്ങനെയെങ്കിൽ മനുഷ്യനെ ജയിച്ചടക്കൽ അതിന്റെ ഫലം നേടുകയില്ലായിരുന്നു എന്നു മാത്രമല്ല, ജയിച്ചടക്കൽ വേലയുടെ ഫലം സ്വാധീനിക്കപ്പെടുകയും ചെയ്യുമായിരുന്നു. അതായത്, ജയിച്ചടക്കൽ വേല അതിന്റെ ഫലപ്രാപ്തിയിലെത്തുന്നത് മനുഷ്യന്റെ വിധിയെയും സാധ്യതകളെയും എടുത്തുമാറ്റിക്കൊണ്ടും മനുഷ്യന്റെ ധിക്കാരസ്വഭാവത്തെ വിധിക്കുകയും ശാസിക്കുകയും ചെയ്തുകൊണ്ടുമാണ്. മനുഷ്യനുമായി ഒരു കരാറിൽ ഏർപ്പെട്ടുകൊണ്ടല്ല അതു നേടിയെടുക്കുന്നത്, അതായത് മനുഷ്യന് അനുഗ്രഹങ്ങളും കൃപയും നൽകിക്കൊണ്ടല്ല, പ്രത്യുത അവന്റെ “സ്വാതന്ത്ര്യം” ഉരിഞ്ഞെടുത്തും അവന്റെ സാധ്യതകളെ ഉന്മൂലനം ചെയ്തുകൊണ്ടുമത്രേ. ഇതാണ് ജയിച്ചടക്കൽ വേലയുടെ സത്ത. ആദിയിൽതന്നെ മനുഷ്യന് ഒരു മനോഹരമായ പ്രത്യാശ കൊടുക്കുകയും ശാസനത്തിന്റെയും വിധിയുടെയും വേല അതിനുശേഷം നടത്തുകയും ചെയ്തിരുന്നെങ്കിൽ തനിക്ക് നേട്ടങ്ങൾ ഉണ്ടാകുമെന്നതിന്റെ അടിസ്ഥാനത്തിൽ മനുഷ്യൻ ഈ ശാസനവും വിധിയും സ്വീകരിക്കുമായിരുന്നു; ഒടുവിൽ എല്ലാ സൃഷ്ടികൾക്കും സ്രഷ്ടാവിനോടുള്ള നിരുപാധികമായ അനുസരണവും ആരാധനയും കൈവരിക്കുക സാധ്യമാകുമായിരുന്നില്ല. അപ്പോൾ അന്ധമായതും അറിവില്ലാത്തതുമായ അനുസരണം മാത്രമേ ഉണ്ടാകുമായിരുന്നുള്ളൂ. അല്ലാത്തപക്ഷം മനുഷ്യൻ അന്ധമായി ദൈവത്തോട് ആവശ്യങ്ങൾ ഉന്നയിക്കുകയും മനുഷ്യഹൃദയത്തെ പൂർണമായി ജയിച്ചടക്കുക അസാധ്യമായിത്തീരുകയും ചെയ്യുമായിരുന്നു. തൽഫലമായി, ഇത്തരം ജയിച്ചടക്കൽ വേലയ്ക്ക് മനുഷ്യനെ വീണ്ടെടുക്കാനോ, അതിലുപരി ദൈവത്തിനു സാക്ഷ്യം വഹിക്കാനോ സാധിക്കുമായിരുന്നില്ല. ഇത്തരം സൃഷ്ടികൾക്ക് തങ്ങളുടെ കടമ നിർവഹിക്കാൻ കഴിയുമായിരുന്നില്ല, ദൈവമുമായി വിലപേശുക മാത്രമേ അവർ ചെയ്യുകയുള്ളൂ; ഇത് ജയിച്ചടക്കൽ അല്ല, പ്രത്യുത കരുണയും അനുഗ്രഹവും മാത്രമേ ആകുമായിരുന്നുള്ളൂ. മനുഷ്യന്റെ ഏറ്റവും വലിയ പ്രശ്‍നം അവൻ തന്റെ ഭാവിയെയും നേട്ടങ്ങളെയും കുറിച്ചു മാത്രം ചിന്തിക്കുകയും അവയെ ഏറ്റവും പ്രധാനമായി കരുതുകയും ചെയ്യുന്നു എന്നതാണ്; മനുഷ്യൻ തന്റെ ഭാവിക്കും നേട്ടങ്ങൾക്കും വേണ്ടിയാണ് ദൈവത്തെ പിന്തുടരുന്നത്; ദൈവത്തോടുള്ള സ്നേഹത്തെ പ്രതിയല്ല അവൻ ദൈവത്തെ ആരാധിക്കുന്നത്. അതുകൊണ്ട് മനുഷ്യനെ ജയിച്ചടക്കണമെങ്കിൽ, മനുഷ്യന്റെ സ്വാർത്ഥത, അത്യാഗ്രഹം, ദൈവത്തെ ആരാധിക്കുന്നതിൽ അവനു തടസ്സമായിരിക്കുന്ന സംഗതികൾ എന്നിവയെല്ലാം ഇല്ലാതാക്കേണ്ടതുണ്ട്. അങ്ങനെ ചെയ്താൽ മനുഷ്യനെ ജയിച്ചടക്കുന്നതിന്റെ ഫലങ്ങൾ നേടിയെടുക്കാൻ സാധിക്കും. തൽഫലമായി, മനുഷ്യനെ ജയിച്ചടക്കുന്നതിന്റെ പ്രഥമ ഘട്ടങ്ങളിൽ മനുഷ്യന്റെ വന്യമായ അഭിലാഷങ്ങളെയും ഏറ്റവും മാരകമായ ബലഹീനതകളെയും നിർമാർജനം ചെയ്ത്, അതുവഴി മനുഷ്യനു ദൈവത്തോടുള്ള സ്നേഹം വെളിപ്പെടുത്തി, മനുഷ്യ ജീവിതകാലത്തെപ്പറ്റിയുള്ള അവന്റെ അറിവിനും ദൈവത്തെയും അതുപോലെ തന്റെ അസ്തിത്വത്തിന്റെ അർത്ഥത്തെയും കുറിച്ചുള്ള വീക്ഷണത്തിനും മാറ്റം വരുത്തേണ്ടതുണ്ട്. ഇപ്രകാരം ദൈവത്തോടുള്ള മനുഷ്യന്റെ സ്നേഹം ശുദ്ധീകരിക്കപ്പെടുന്നു, അതായത് മനുഷ്യന്റെ ഹൃദയം ജയിച്ചടക്കപ്പെടുന്നു. എല്ലാ സൃഷ്ടികളോടുമുള്ള ദൈവത്തിന്റെ മനോഭാവമനുസരിച്ച് കേവലമൊരു ജയിച്ചടക്കലിനായി അവൻ ജയിച്ചടക്കൽ നടത്തുന്നില്ല; മറിച്ച്, അവൻ ജയിച്ചടക്കുന്നത് മനുഷ്യനെ വീണ്ടെടുക്കാനും സ്വന്തം മഹിമയ്ക്കു വേണ്ടിയും മനുഷ്യന്റെ ഏറ്റവും പുരാതനമായ ആദിമരൂപം വീണ്ടെടുക്കാനും വേണ്ടിയാണ്. ജയിച്ചടക്കുന്നതിവേണ്ടി മാത്രം ജയിച്ചടക്കിയിരുന്നെങ്കിൽ ജയിച്ചടക്കൽ വേലയുടെ പ്രാധാന്യം നഷ്ടമായേനേ. അതായത്, മനുഷ്യനെ ജയിച്ചടക്കിയശേഷം ദൈവം മനുഷ്യനെ എഴുതിത്തള്ളി, അവന്റെ ജനനത്തെയോ മരണത്തെയോ കാര്യമാക്കാതിരുന്നെങ്കിൽ അത് മനുഷ്യന്റെ കാര്യനിർഹവണം ആകുമായിരുന്നില്ല; അതുപോല മനുഷ്യന്റെ മേലുള്ള ജയിച്ചടക്കൽ മനുഷ്യന്റെ രക്ഷയ്ക്കു വേണ്ടിയുള്ളതും ആകുമായിരുന്നില്ല. ജയിച്ചടക്കലിനെത്തുടർന്ന് മനുഷ്യനെ വീണ്ടെടുക്കുന്നതും ആത്യന്തികമായി അവൻ അത്ഭുതകരമായ ഒരു ലക്ഷ്യസ്ഥാനത്ത് എത്തിച്ചേരുന്നതുമാണ് രക്ഷിക്കുന്ന വേലയുടെ മർമപ്രധാന ഭാഗം; മനുഷ്യന്റെ രക്ഷയുടെ ഉദ്ദേശ്യം നേടിയെടുക്കാൻ ഇതിനു മാത്രമേ കഴിയൂ. മറ്റൊരു വിധത്തിൽ പറഞ്ഞാൽ, മനോഹരമായ ലക്ഷ്യസ്ഥാനത്ത് മനുഷ്യൻ എത്തിച്ചേരുന്നതും വിശ്രാന്തിയിൽ പ്രവേശിക്കുന്നതുമാണ് എല്ലാ സൃഷ്ടികളും കൈവശമാക്കേണ്ടുന്ന നേട്ടങ്ങളും സ്രഷ്ടാവ് ചെയ്യേണ്ടുന്ന വേലയും. മനുഷ്യൻ ഈ വേല ചെയ്തിരുന്നെങ്കിൽ അത് നന്നേ പരിമിതമായിരുന്നേനേ: അത് മനുഷ്യനെ ഒരു നിശ്ചിത ഘട്ടംവരെ എത്തിക്കുമായിരുന്നെങ്കിലും, മനുഷ്യനെ അവന്റെ ശാശ്വതമായ ലക്ഷ്യസ്ഥാനത്തേക്ക് എത്തിക്കാൻ അതിനു സാധിക്കുമായിരുന്നില്ല. സ്വന്തം ഭാഗധേയം നിർണയിക്കാൻ മനുഷ്യനു കഴിവില്ല; മാത്രമല്ല, സ്വന്തം നേട്ടങ്ങളും ഭാവിയിലെ ലക്ഷ്യസ്ഥാനവും ഉറപ്പാക്കാനും അവനു തീരെ കഴിവില്ല. എന്നാൽ, ദൈവം ചെയ്യുന്ന വേല വ്യത്യസ്തമാണ്. അവൻ മനുഷ്യനെ സൃഷ്ടിച്ചതിനാൽ അവൻ മനുഷ്യനെ നയിക്കുന്നു; അവൻ മനുഷ്യനെ രക്ഷിക്കുന്നതിനാൽ അവനെ സമ്പൂർണമായി രക്ഷിക്കും; അവനെ പൂർണമായി വീണ്ടെടുക്കുകയും ചെയ്യും. അവൻ മനുഷ്യനെ നയിക്കുന്നതിനാൽ അവനെ ശരിയായ ലക്ഷ്യസ്ഥാനത്തെത്തിക്കും; അവൻ മനുഷ്യനെ സൃഷ്ടിച്ച് അവനെ നിയന്ത്രിക്കുന്നതിനാൽ മനുഷ്യന്റെ ഭാഗധേയത്തിന്റെയും നേട്ടങ്ങളുടെയും ഉത്തരവാദിത്വം ഏറ്റെടുക്കുകയും വേണം. ഇതാണ് സ്രഷ്ടാവ് ചെയ്യുന്ന വേല. മനുഷ്യന്റെ ഭൗതിക നേട്ടങ്ങളെ നിർമാർജനം ചെയ്തുകൊണ്ടാണ് ജയിച്ചടക്കലിന്റെ വേല നിറവേറ്റുന്നതെങ്കിലും അവസാനം ദൈവം തയ്യാറാക്കിയ കൃത്യമായ ലക്ഷ്യസ്ഥാനത്ത് മനുഷ്യനെ എത്തിക്കേണ്ടതുണ്ട്. ദൈവം മനുഷ്യനെ കെട്ടുപണി ചെയ്യുന്നതുകൊണ്ടാണ് മനുഷ്യന് ഒരു ലക്ഷ്യസ്ഥാനമുള്ളതും അവന്റെ ഭാഗധേയം സുനിശ്ചിതമായിരിക്കുന്നതും. ഇവിടെ പരാമർശിക്കുന്ന ഉചിതമായ ലക്ഷ്യസ്ഥാനം കൊണ്ടുദ്ദേശിക്കുന്നത് കഴിഞ്ഞ കാലങ്ങളിൽ നിർമാർജനം ചെയ്ത മാനവപ്രത്യാശകളും നേട്ടങ്ങളുമല്ല; രണ്ടും തമ്മിൽ അന്തരമുണ്ട്. മനുഷ്യൻ പ്രത്യാശിക്കുന്നതും പിന്തുടരുന്നതും ജഡത്തിന്റെ അതിരുകടന്ന മോഹങ്ങളുടെ പിന്നാലെ പോകുമ്പോൾ ജനിക്കുന്ന അഭിലാഷങ്ങളാണ്, അല്ലാതെ മനുഷ്യനു വേണ്ടിയുള്ള ലക്ഷ്യസ്ഥാനമല്ല. അതേസമയം, ദൈവം മനുഷ്യനു വേണ്ടി തയ്യാറാക്കിയത് അവൻ ശുദ്ധീകരിക്കപ്പെട്ടശേഷം അവനു ലഭിക്കേണ്ടതും ലോകത്തെ സൃഷ്ടിച്ചുകഴിഞ്ഞപ്പോൾ ദൈവം മനുഷ്യനുവേണ്ടി സൃഷ്ടിച്ചതും മനുഷ്യന്റെ ഇഷ്ടാനിഷ്ടങ്ങളാലോ ആശയങ്ങളാലോ സങ്കൽപ്പങ്ങളാലോ മനുഷ്യന്റെ ജഡത്താലോ മലിനമാക്കപ്പെടാത്തതുമായ അനുഗ്രഹങ്ങളും വാഗ്ദാനങ്ങളുമാണ്. ഈ ലക്ഷ്യസ്ഥാനം ഒരു പ്രത്യേക വ്യക്തിക്കായി തയ്യാറാക്കിയതല്ല. പ്രത്യുത, മുഴു മനുഷ്യരാശിയുടെയും വിശ്രമസ്ഥാനമാണ്. അതുകൊണ്ട് ഇതാണ് മനുഷ്യവർഗത്തിന് ഏറ്റവും ഉചിതമായ ലക്ഷ്യസ്ഥാനം ആയിരിക്കുന്നത്.




സ്രഷ്ടാവ് സകല സൃഷ്ടിജാലങ്ങളെയും ക്രമപ്പെടുത്താൻ ഉദ്ദേശിക്കുന്നു. അവൻ ചെയ്യുന്നതൊന്നും നീ തിരസ്‌കരിക്കുകയോ അനുസരിക്കാതിരിക്കുകയോ ചെയ്യരുത്; നീ അവനെ ധിക്കരിക്കുകയുമരുത്. അവൻ ചെയ്യുന്ന വേല ഒടുവിൽ അവന്റെ ലക്ഷ്യങ്ങൾ കൈവരിക്കുമ്പോൾ അവൻ മഹത്ത്വം പ്രാപിക്കും. ഇന്ന് നീ മോവാബ്യരുടെ പിൻഗാമിയോ തീനിറമുള്ള മഹാസർപ്പത്തിന്റെ സന്തതിയോ ആണെന്ന് പറയപ്പെടാത്തത് എന്തുകൊണ്ടാണ്? എന്തുകൊണ്ടാണ് തിരഞ്ഞെടുക്കപ്പെട്ട ജനത്തെപ്പറ്റി സംസാരിക്കാതെ, സൃഷ്ടിക്കപ്പെട്ട ജീവികളെപ്പറ്റി മാത്രം സംസാരിക്കുന്നത്? സൃഷ്ടിക്കപ്പെട്ട ജീവി—ഇതാണ് മനുഷ്യന്റെ ആദിമ സംജ്ഞ; ഇതുതന്നെയാണ് അവന്റെ നൈസർഗിക സ്വത്വവും. യുഗങ്ങളും വേലയുടെ കാലഘട്ടങ്ങളും വ്യത്യസ്തമാകുന്നതുകൊണ്ടാണ് പേരുകളും വ്യത്യസ്തമാകുന്നത്; വാസ്തവത്തിൽ മനുഷ്യൻ ഒരു സാധാരണ സൃഷ്ടിയാണ്. എല്ലാ സൃഷ്ടികളും—അവർ അങ്ങേയറ്റം ദുഷിച്ചവരോ ഏറ്റവും വിശുദ്ധിയുള്ളവരോ ആകട്ടെ—ഒരു സൃഷ്ടിക്കപ്പെട്ട ജീവിയുടെ കടമ നിർവഹിച്ചിരിക്കണം. ദൈവം ജയിച്ചടക്കൽ വേല ചെയ്യുമ്പോൾ നിന്റെ നേട്ടങ്ങളും ഭാഗധേയവും ലക്ഷ്യസ്ഥാനവും ഉപയോഗിച്ച് നിന്നെ നിയന്ത്രിക്കുന്നില്ല. ഇത്തരത്തിൽ പ്രവർത്തിക്കേണ്ട ഒരു ആവശ്യവുമില്ല. ജയിച്ചടക്കൽ വേലയുടെ ലക്ഷ്യം മനുഷ്യനെ സൃഷ്ടിക്കപ്പെട്ട ജീവിയുടെ കടമ നിർവഹിക്കാനും സ്രഷ്ടാവിനെ ആരാധിക്കാനും ഇടയാക്കുക എന്നതാണ്; അതിനുശേഷമേ അവന് അത്ഭുതകരമായ ലക്ഷ്യസ്ഥാനത്ത് പ്രവേശിക്കാൻ കഴിയൂ. ദൈവത്തിന്റെ കരങ്ങളാണ് മനുഷ്യന്റെ വിധിയെ നിയന്ത്രിക്കുന്നത്. സ്വയം നിയന്ത്രിക്കാൻ നീ അപ്രാപ്തനാണ്: മനുഷ്യൻ എപ്പോഴും സ്വന്തം കാര്യങ്ങൾക്കായുള്ള നെട്ടോട്ടത്തിലാണെങ്കിലും, സ്വയം നിയന്ത്രിക്കാൻ അവൻ അപ്രാപ്തനായി തുടരുന്നു. നിനക്ക് സ്വന്തം നേട്ടങ്ങൾ അറിയാമായിരുന്നെങ്കിൽ, സ്വന്തം ഭാവി നിയന്ത്രിക്കാൻ കഴിഞ്ഞിരുന്നെങ്കിൽ, അപ്പോഴും നീ സൃഷ്ടിക്കപ്പെട്ട ജീവിയായിരിക്കുമായിരുന്നോ? ചുരുക്കത്തിൽ, ദൈവം ഏതു വേല ചെയ്താലും, അവന്റെ എല്ലാ വേലയും മനുഷ്യനു വേണ്ടിയാണ്. ഉദാഹരണമായി, മനുഷ്യന്റെ ഉപയോഗത്തിനായി ദൈവം സൃഷ്ടിച്ച ആകാശവും ഭൂമിയും സകല ചരാചരങ്ങളും എടുക്കാം: മനുഷ്യനു വേണ്ടി അവൻ സൃഷ്ടിച്ച ചന്ദ്രൻ, സൂര്യൻ, നക്ഷത്രങ്ങൾ, മൃഗങ്ങൾ, സസ്യലതാദികൾ, വസന്തകാലം, വേനൽക്കാലം, ശരത്കാലം, ശീതകാലം ഇത്യാദികളെല്ലാം മനുഷ്യന്റെ നിലനിൽപ്പിനു വേണ്ടിയാണ് സൃഷ്ടിച്ചത്. അതിനാൽ, ദൈവം മനുഷ്യനെ എങ്ങനെയൊക്കെ ശാസിക്കുകയും വിധിക്കുകയും ചെയ്താലും, അതെല്ലാം മനുഷ്യന്റെ രക്ഷയ്ക്കു വേണ്ടിയാണ്. അവൻ മനുഷ്യന്റെ ജഡിക പ്രത്യാശകളെ ഉരിഞ്ഞുകളഞ്ഞാലും അത് മനുഷ്യനെ ശുദ്ധീകരിക്കുന്നതിനു വേണ്ടിയാണ്; മനുഷ്യനെ ശുദ്ധീകരിക്കുന്നത് അവന്റെ അതിജീവനത്തിനു വേണ്ടിയും. മനുഷ്യന്റെ ലക്ഷ്യസ്ഥാനം സ്രഷ്ടാവിന്റെ കരങ്ങളിലാണ്, പിന്നെ മനുഷ്യന് എങ്ങനെ സ്വയം നിയന്ത്രിക്കാനാകും?




ജയിച്ചടക്കൽ വേല പൂർത്തിയാകുമ്പോൾ മനുഷ്യൻ ഒരു മനോഹരമായ ലോകത്തിലേക്ക് ആനയിക്കപ്പെടും. ആ ജീവിതം തീർച്ചയായും ഭൂമിയിൽത്തന്നെ ആയിരിക്കും. പക്ഷേ, അത് മനുഷ്യന്റെ ഇന്നത്തെ ജീവിതത്തിൽനിന്ന് തീർത്തും ഭിന്നമായിരിക്കും. മനുഷ്യവർഗം മുഴുവൻ ജയിച്ചടക്കപ്പെട്ടശേഷം അവർക്കു ലഭിക്കുന്നതായിരിക്കും ആ ജീവിതം. അത് മനുഷ്യന് ഭൂമിയിൽ പുതിയൊരു തുടക്കമായിരിക്കും; മനുഷ്യന് ഇത്തരം ഒരു ജീവിതമുണ്ടാകുന്നത് മനുഷ്യവർഗം നൂതനവും മനോഹരവുമായ ഒരു ലോകത്തിലേക്കു പ്രവേശിച്ചു എന്നതിനുള്ള തെളിവായിരിക്കും. അത് ഭൂമിയിൽ മനുഷ്യന്റെയും ദൈവത്തിന്റെയും ജീവിതത്തിന്റെ ആരംഭമായിരിക്കും. മനുഷ്യനെ ശുദ്ധീകരിച്ച് ജയിച്ചടക്കിയശേഷം അവൻ സ്രഷ്ടാവിനു കീഴ്‍വഴങ്ങുന്നു എന്നതായിരിക്കും ഇത്ര സുന്ദരമായ ഒരു ജീവിതത്തിന്റെ ഭൂമിക. അതുകൊണ്ട്, മനുഷ്യൻ അത്ഭുതകരമായ ലക്ഷ്യസ്ഥാനത്ത് പ്രവേശിക്കുന്നതിനു മുമ്പുള്ള ദൈവത്തിന്റെ വേലയുടെ അന്തിമഘട്ടമാണ് ജയിച്ചടക്കൽ വേല. ഇങ്ങനെയുള്ള ജീവിതമാണ് മനുഷ്യന് ഭൂമിയിലുള്ള ഭാവിജീവിതം, ഭൂമിയിലെ ഏറ്റവും മനോഹരമായ ജീവിതം, മനുഷ്യൻ ഇച്ഛിക്കുന്ന തരത്തിലുള്ള ജീവിതം, ലോകചരിത്രത്തിൽ ഇന്നുവരെ മനുഷ്യനു നേടാൻ കഴിയാത്ത തരത്തിലുള്ള ജീവിതം. 6,000 വർഷത്തെ കാര്യനിർവഹണ പ്രവർത്തനത്തിന്റെ അന്തിമ ഫലമാണത്: അതിനു വേണ്ടിയാണ് മനുഷ്യൻ ഏറ്റവുമധികം അഭിലഷിക്കുന്നത്, അതു തന്നെയാണ് മനുഷ്യനുള്ള ദൈവത്തിന്റെ വാഗ്‌ദാനവും. എങ്കിലും ഈ വാഗ്‌ദാനം ക്ഷിപ്രസാദ്ധ്യമല്ല: അന്ത്യനാളുകളിലെ വേല പൂർത്തിയായി മനുഷ്യനെ പൂർണമായി ജയിച്ചടക്കിയശേഷം, അതായത്, സാത്താൻ പൂർണമായി പരാജയപ്പെട്ടശേഷം, മാത്രമായിരിക്കും മനുഷ്യൻ വരാനിരിക്കുന്ന ലക്ഷ്യസ്ഥാനത്ത് പ്രവേശിക്കുക; ശുദ്ധീകരിക്കപ്പെട്ടശേഷം മനുഷ്യൻ പാപസ്വഭാവം ഇല്ലാത്തവനായിരിക്കും, എന്തെന്നാൽ ദൈവം സാത്താനെ പരാജയപ്പെടുത്തിക്കഴിഞ്ഞിരിക്കും; അതായത്, ശത്രുശക്തികളുടെ കൈയേറ്റമുണ്ടാവില്ല, മനുഷ്യന്റെ ജഡത്തെ ആക്രമിക്കാൻ കഴിവുള്ള ശത്രുശക്തികളൊന്നും ഉണ്ടാവില്ല. അങ്ങനെ മനുഷ്യൻ സ്വതന്ത്രനും വിശുദ്ധനുമായിത്തീരും—അവൻ നിത്യതയിൽ പ്രവേശിച്ചിട്ടുണ്ടാവും. അന്ധകാരത്തിന്റെ ശത്രുസൈന്യങ്ങളെ ബന്ധനത്തിലാക്കിയാൽ മാത്രമേ മനുഷ്യൻ എവിടെപ്പോയാലും സ്വതന്ത്രനായിരിക്കുകയുള്ളൂ, അങ്ങനെ അവൻ കലഹമോ എതിർപ്പോ നേരിടേണ്ടിവരില്ല. സാത്താൻ ബന്ധിക്കപ്പേടേണ്ടതുണ്ട്, അപ്പോൾ മനുഷ്യന് എല്ലാം ശുഭകരമാകും. സാത്താൻ ഇപ്പോഴും ഭൂമിയിൽ പ്രശ്നങ്ങൾ ഉണ്ടാക്കിക്കൊണ്ടിരിക്കുന്നതും ദൈവത്തിന്റെ കാര്യനിർഹവണ വേല പൂർണമായി അതിന്റെ പരിസമാപ്തിയിൽ എത്തിയിട്ടില്ലാത്തതുമാണ് ഇപ്പോഴത്തെ അവസ്ഥ നിലനിൽക്കാൻ കാരണം. സാത്താൻ പരാജിതനായിക്കഴിയുമ്പോൾ മനുഷ്യൻ പൂർണ്ണമായും വിമോചിതനാകും; മനുഷ്യൻ ദൈവത്തെ പ്രാപിക്കുകയും സാത്താന്റെ സാമ്രാജ്യത്തിൻ കീഴിൽനിന്നു പുറത്തുവരുകയും ചെയ്യുമ്പോൾ അവൻ നീതിസൂര്യനെ കാണും. സാധാരണ മനുഷ്യന് ലഭിക്കേണ്ട ജീവിതം തിരികെ കിട്ടും; തിന്മയിൽനിന്നു നന്മ തിരിച്ചറിയാനുള്ള കഴിവ്, എങ്ങനെ ഉണ്ണണമെന്നും ഉടുക്കണമെന്നുമുള്ള അറിവ്, സാധാരണ ജീവിതം നയിക്കാനുള്ള കഴിവ് എന്നിങ്ങനെ സാധാരണ മനുഷ്യന് ഉണ്ടായിരിക്കേണ്ടതെല്ലാം വീണ്ടെടുക്കപ്പെട്ടിരിക്കും. ഹവ്വായെ സാത്താൻ പ്രലോഭിപ്പിച്ചില്ലായിരുന്നെങ്കിൽ മനുഷ്യൻ ആദിയിൽ സൃഷ്ടിക്കപ്പെട്ടശേഷം അവനുണ്ടായിരുന്ന ഇത്തരം സാധാരണ ജീവിതം ആയിരിക്കുമായിരുന്നു അവന്റേത്. അവൻ ഉണ്ണുകയും ഉടുക്കുകയും ഭൂമിയിൽ സാധാരണ മനുഷ്യജീവിതം നയിക്കുകയും ചെയ്യുമായിരുന്നു. എന്നിരുന്നാലും മനുഷ്യൻ ദുഷിപ്പിക്കപ്പെട്ടശേഷം അത്തരം ജീവിതം അപ്രാപ്യമായ ഒരു മരീചികയായിത്തീർന്നു; ഇന്നും മനുഷ്യൻ ഇത്തരം കാര്യങ്ങൾ സങ്കൽപ്പിക്കാൻ ധൈര്യപ്പെടുന്നില്ല. വാസ്തവത്തിൽ മനുഷ്യൻ അഭിലഷിക്കുന്ന ഈ സുന്ദരജീവിതം ഒരു അനിവാര്യതയാണ്. മനുഷ്യന് ഇങ്ങനെയൊരു ലക്ഷ്യസ്ഥാനമില്ലായിരുന്നെങ്കിൽ ഭൂമിയിലെ അവന്റെ അധഃപതിച്ച ജീവിതം ഒരിക്കലും അവസാനിക്കുകയില്ലായിരുന്നു; ഇത്ര മനോഹരമായ ഒരു ജീവിതം ഇല്ലായിരുന്നെങ്കിൽ സാത്താന്റെ ഭാഗധേയത്തിനോ ഭൂമിയിൽ അവൻ അധികാരമേന്തുന്ന യുഗത്തിനോ അവസാനമുണ്ടാകുമായിരുന്നില്ല. അന്ധകാരശക്തികൾക്ക് അപ്രാപ്യമായ ലോകത്ത് മനുഷ്യൻ എത്തിച്ചേരണം, അങ്ങനെ സംഭവിക്കുന്നത് സാത്താൻ പരാജയപ്പെട്ടു എന്നതിനു തെളിവാകും. ഇപ്രകാരം, സാത്താന്റെ ശല്യം ഇല്ലാതാകുമ്പോൾ ദൈവംതന്നെ മനുഷ്യവർഗത്തെ നിയന്ത്രിക്കും; അവൻ മനുഷ്യന്റെ മുഴു ജീവിതത്തെയും നയിക്കുകയും നിയന്ത്രിക്കുകയും ചെയ്യും; അപ്പോൾ മാത്രമായിരിക്കും സാത്താൻ യഥാർഥത്തിൽ പരാജിതനാവുക. മനുഷ്യന്റെ ഇന്നത്തെ ജീവിതം മിക്കവാറും മലീമസമാണ്; അതിപ്പോഴും കഷ്ടപ്പാടുകളും യാതനകളും നിറഞ്ഞതാണ്. ഇതിനെ സാത്താന്റെ പരാജയമെന്നു വിളിക്കാൻ കഴിയില്ല; മനുഷ്യന് ഇനിയും കഷ്ടതയുടെ നടുക്കയത്തിൽനിന്ന് രക്ഷപ്പെടേണ്ടതുണ്ട്, ഇനിയും മനുഷ്യന്റെ ജീവിതപ്രയാസങ്ങളിൽനിന്നും സാത്താന്റെ സ്വാധീനത്തിൽനിന്നും രക്ഷപ്പെടേണ്ടതുണ്ട്; എന്നിട്ടും അവന് ഇപ്പോഴും വളരെ തുച്ഛമായി മാത്രമേ ദൈവത്തെക്കുറിച്ച് അറിവുള്ളൂ. മനുഷ്യന്റെ എല്ലാ പ്രയാസങ്ങളുടെയും കാരണക്കാരൻ സാത്താനാണ്; അവനാണ് മനുഷ്യന്റെ ജീവിതത്തിലേക്കു കഷ്ടപ്പാടുകൾ കൊണ്ടുവന്നത്; സാത്താനെ ബന്ധനത്തിലാക്കിയാൽ മാത്രമേ മനുഷ്യന് കഷ്ടതയുടെ സമുദ്രത്തിൽനിന്നും പൂർണ്ണമായി രക്ഷപ്പെടാൻ സാധിക്കുകയുള്ളൂ. എന്നിരുന്നാലും സാത്താന്റെ ബന്ധനം സാധ്യമാക്കുന്നത് മനുഷ്യഹൃദയത്തെ ജയിച്ചടക്കി വീണ്ടെടുക്കുന്നതിലൂടെയും സാത്താനുമായിട്ടുള്ള യുദ്ധത്തിൽ മനുഷ്യനെ ഒരു കൊള്ളമുതൽ ആക്കിക്കൊണ്ടുമാണ്.




ഇന്ന്, ജേതാവാകാനും പൂർണ്ണനാകാനുമുള്ള മനുഷ്യന്റെ പ്രയത്‌നം അവന് ഭൂമിയിൽ സാധാരണ ജീവിതമുണ്ടാകുന്നതിനു മുമ്പേ അവൻ നടത്തിക്കൊണ്ടിരിക്കുന്നതാണ്; സാത്താൻ ബന്ധനത്തിലാക്കപ്പെടുന്നതിനു മുമ്പേ അവൻ നേടാൻ ഉദ്യമിക്കുന്ന ലക്ഷ്യങ്ങളാണ് അവ. ചുരുക്കിപ്പറഞ്ഞാൽ, ജേതാവ് എന്നനിലയിൽ പൂർണനാകാനോ അങ്ങേയറ്റം പ്രയോജനകാരിയായിത്തീരാനോ ഉള്ള മനുഷ്യന്റെ പ്രയത്നം സാത്താന്റെ സ്വാധീനത്തിൽനിന്ന് രക്ഷപ്പെടാൻ വേണ്ടിയുള്ള പ്രയത്നമാണ്: മനുഷ്യന്റെ പ്രയത്‌നം ജേതാവാകാനാണ്, പക്ഷേ അന്തിമ ഫലം സാത്താന്റെ സ്വാധീനത്തിൽനിന്ന് രക്ഷപ്പെടുക എന്നതായിരിക്കും. സാത്താന്റെ സ്വാധീനത്തിൽനിന്ന് രക്ഷപ്പെട്ടാൽ മാത്രമേ മനുഷ്യന് ഭൂമിയിൽ സാധാരണ ജീവിതം—ദൈവത്തെ ആരാധിച്ചുകൊണ്ടുള്ള ജീവിതം—നയിക്കാൻ കഴിയൂ. ഇന്ന് ജേതാവാകാനും പൂർണനാകാനുമുള്ള മനുഷ്യന്റെ പ്രയത്‌നം ഭൂമിയിൽ സാധാരണ ജീവിതം നയിക്കുന്നതിനു മുമ്പേ മനുഷ്യൻ പിന്തുടരുന്ന കാര്യങ്ങളാണ്. ശുദ്ധീകരിക്കപ്പെടുകയും സത്യം അനുഷ്ഠിക്കുകയും സ്രഷ്ടാവിനെ ആരാധിക്കുകയുമാണ് അവയെ പിന്തടരുന്നതിന്റെ മുഖ്യ ഉദ്ദേശ്യം. മനുഷ്യൻ ഭൂമിയിൽ സാധാരണ ജീവിതം, പ്രയാസങ്ങളോ കഷ്ടതകളോ ഇല്ലാത്ത ജീവിതം, സ്വന്തമാക്കിയാൽ പിന്നെ ജേതാവാകാനുള്ള പരിശ്രമത്തിൽ ഏർപ്പെടുകയില്ല. “ജേതാവാകുക”യും “പൂർണനാക്കപ്പെടുക”യുമാണ് ദൈവം മനുഷ്യന് പിന്തുടരാൻ നൽകുന്ന ലക്ഷ്യങ്ങൾ; ഈ ലക്ഷ്യങ്ങൾ പിൻതുടരുകവഴി മനുഷ്യൻ സത്യം അനുഷ്ഠിക്കാനും അർഥപൂർണമായ ഒരു ജീവിതം നയിക്കാനും ദൈവം ഇടയാക്കുന്നു. മനുഷ്യനെ പൂർണനാക്കുകയും അവനെ വീണ്ടെടുക്കുകയും ചെയ്യുക എന്നതാണ് ലക്ഷ്യം; ജേതാവാകാനും പൂർണനാക്കപ്പെടാനുമുള്ള പ്രയത്‌നം വെറുമൊരു മാർഗം മാത്രമാണ്. ഭാവിയിൽ മനുഷ്യൻ അത്ഭുതകരമായ ലക്ഷ്യസ്ഥാനത്ത് പ്രവേശിക്കുകയാണെങ്കിൽ ജേതാവാകുന്നതിനെപ്പറ്റിയും പൂർണനാക്കപ്പെടുന്നതിനെപ്പറ്റിയും ഒരു പരാമർശവുമുണ്ടാവില്ല; സൃഷ്ടിക്കപ്പെട്ട ഓരോ ജീവിയും തന്റെ കടമ നിർവഹിക്കുക മാത്രമേ ഉണ്ടാവുകയുള്ളൂ. മനുഷ്യനെ സംബന്ധിച്ചിടത്തോളെ ഒരു സാധ്യത നിർവചിക്കുന്നതിനു വേണ്ടി മാത്രമാണ് ഇന്ന് മനുഷ്യൻ ഇക്കാര്യങ്ങൾ പിന്തുടരേണ്ടി വരുന്നത്. അതുവഴി മനുഷ്യന്റെ പ്രയത്‌നം കൂടുതൽ ഏകാഗ്രവും പ്രായോഗികവും ആകും. അല്ലാത്തപക്ഷം, മനുഷ്യൻ അവ്യക്തമായ അമൂർത്തതയിൽ ജീവിക്കുകയും നിത്യജീവനിലേക്ക് പ്രവേശിക്കാൻ പരിശ്രമിക്കുകയും ചെയ്യുമായിരുന്നു; അങ്ങനെ ആയിരുന്നെങ്കിൽ മനുഷ്യൻ ഇതിലേറെ ദയനീയ അവസ്ഥയിൽ ആകുമായിരുന്നില്ലേ? ലക്ഷ്യങ്ങളും തത്ത്വങ്ങളും ഇല്ലാതെ ഇത്തരത്തിൽ തുടരുന്നത് ആത്മവഞ്ചനയല്ലേ? സ്വാഭാവികമായും ഈ പ്രയത്‌നം ആത്യന്തികമായി നിഷ്ഫലമാകും; അവസാനം മനുഷ്യൻ സാത്താന്റെ അധീനതയിൽ തുടർന്നും ജീവിക്കുകയും അതിൽനിന്ന് പുറത്തുകടക്കാനാവാത്ത അവസ്ഥയിൽ ആകുകയും ചെയ്യും. ഇത്തരം അലക്ഷ്യമായ പ്രയത്‌നത്തിന് സ്വയം വിട്ടുകൊടുക്കുന്നത് എന്തിനാണ്? ശാശ്വതമായ ലക്ഷ്യസ്ഥാനത്ത് പ്രവേശിക്കുമ്പോൾ മനുഷ്യൻ സ്രഷ്ടാവിനെ ആരാധിക്കും; മനുഷ്യൻ രക്ഷ പ്രാപിച്ച് നിത്യതയിൽ പ്രവേശിച്ചിരിക്കുന്നതിനാൽ അവൻ യാതൊരു ലക്ഷ്യത്തെയും പിന്തുടരുകയില്ല; മാത്രവുമല്ല, സാത്താൻ അവനെ വളയുമെന്ന് കരുതി ചിന്താകുലനാകേണ്ട ആവശ്യവും ഇല്ല. ഈ വേളയിൽ മനുഷ്യൻ തന്റെ സ്ഥാനം അറിയുകയും തന്റെ കടമ നിർവഹിക്കുകയും ചെയ്യും; ശാസിക്കപ്പെടുകയോ വിധിക്കപ്പെടുകയോ ചെയ്തിട്ടില്ലെങ്കിലും ഓരോ വ്യക്തിയും അവരവരുടെ കടമ നിർവഹിക്കും. അപ്പോൾ മനുഷ്യൻ വ്യക്തിത്വത്തിലും പദവിയിലും ഒരു സൃഷ്ടി ആയിരിക്കും. ഇനിമേൽ ഉയർന്നവനെന്നോ താഴ്ന്നവനെന്നോ വ്യത്യാസം ഉണ്ടാവില്ല; ഓരോ വ്യക്തിയും തീർച്ചയായും വ്യത്യസ്ത പ്രവർത്തനത്തിൽ ഏർപ്പെടും. എന്നിരുന്നാലും മനുഷ്യൻ അപ്പോഴും ചിട്ടയുള്ളതും മനുഷ്യവർഗത്തിന് അനുയോജ്യവുമായ ഒരു ലക്ഷ്യസ്ഥാനത്ത് ജീവിക്കും; സ്രഷ്ടാവിനെ ആരാധിക്കുന്നതിനായി മനുഷ്യൻ തന്റെ കടമ നിർവഹിക്കും; ഈ മനുഷ്യവർഗമാണ് നിത്യതയിലെ മനുഷ്യവർഗം ആകാൻ പോകുന്നത്. അപ്പോൾ ദൈവം പ്രശോഭിതമാക്കിയ ഒരു ജീവിതം മനുഷ്യൻ സ്വന്തമാക്കിയിരിക്കും—ദൈവത്തിന്റെ കരുതലിനും സംരക്ഷണത്തിനും കീഴിലുള്ള ഒരു ജീവിതം, ദൈവത്തോടോത്തുള്ള ഒരു ജീവിതം. മനുഷ്യവർഗം ഭൂമിയിൽ ഒരു സാധാരണ ജീവിതം നയിക്കും; എല്ലാ മനുഷ്യരും ശരിയായ പാതയിലേക്കു പ്രവേശിക്കും. ആറായിരം വർഷത്തെ കാര്യനിർവഹണ പദ്ധതി സാത്താനെ തീർത്തും പരാജിതനാക്കിയിരിക്കും: അതായത്, ദൈവം മനുഷ്യനെ സൃഷ്ടിച്ചപ്പോൾ അവനുണ്ടായിരുന്ന യഥാർഥ സ്വരൂപം വീണ്ടെടുത്തിട്ടുണ്ടാവും; അങ്ങനെ ദൈവത്തിന്റെ ആദിമ ഉദ്ദേശ്യം നിറവേറ്റിയിട്ടുണ്ടാവും. ആരംഭത്തിൽ, സാത്താൻ മനുഷ്യരെ ദുഷിപ്പിക്കുന്നതിനുമുമ്പ് മനുഷ്യവർഗം ഭൂമിയിൽ ഒരു സാധാരണ ജീവിതം നയിച്ചു. പിന്നീട്, സാത്താൻ മനുഷ്യനെ ദുഷിപ്പിച്ചപ്പോൾ മനുഷ്യന് ഈ സാധാരണ ജീവിതം നഷ്ടമായി; അങ്ങനെ ദൈവത്തിന്റെ കാര്യനിർവഹണ വേലയ്ക്കും മനുഷ്യന്റെ സാധാരണ ജീവിതം വീണ്ടെടുക്കാനായി സാത്താനുമായുള്ള യുദ്ധത്തിനും തുടക്കം കുറിച്ചു. ദൈവത്തിന്റെ 6,000 വർഷ കാര്യനിർവഹണ വേല സമാപിക്കുമ്പോൾ മാത്രമേ എല്ലാ മനുഷ്യരുടെയും ജീവിതം ഔദ്യോഗികമായി ഭൂമിയിൽ ആരംഭിക്കുകയുള്ളൂ; അപ്പോൾ മാത്രമേ മനുഷ്യന് വിസ്‌മയകരമായ ഒരു ജീവിതമുണ്ടാകൂ; അപ്പോൾ ദൈവം ആദിയിൽ മനുഷ്യനെ സൃഷ്ടിച്ചതിന്റെ ഉദ്ദേശ്യവും മനുഷ്യന്റെ യഥാർഥ സ്വരൂപവും വീണ്ടെടുക്കും. അതുകൊണ്ട്, ഭൂമിയിൽ സാധാരണ ജീവിതം നിലവിൽ വരുമ്പോൾ മനുഷ്യൻ ഒരു ജേതാവാകുന്നതിനോ പൂർണനാക്കപ്പെടുന്നതിനോ ഉദ്യമിക്കില്ല, എന്തെന്നാൽ മനുഷ്യൻ അപ്പോൾ വിശുദ്ധനായിരിക്കും. മനുഷ്യർ പരാമർശിക്കുന്ന “ജേതാക്കൾ” ആകലും “പൂർണരാക്കപ്പെട”ലും ദൈവവും സാത്താനും തമ്മിലുള്ള യുദ്ധത്തിന്റെ വേളയിൽ മനുഷ്യനു പിന്തുടരുന്നതിന് നൽകപ്പെട്ട ലക്ഷ്യങ്ങളാണ്; മനുഷ്യൻ ദുഷിപ്പിക്കപ്പെട്ടതുകൊണ്ടാണ് അവ നിലനിൽക്കുന്നത്. നിനക്കൊരു ലക്ഷ്യം നൽകിക്കൊണ്ടും നീ ആ ലക്ഷ്യത്തെ പിൻചെല്ലാൻ ഇടയാക്കിക്കൊണ്ടും ആണ് സാത്താനെ പരാജയപ്പെടുത്തുന്നത്. ഒരു ജേതാവാകാനോ പൂർണനാകാനോ ശുശ്രൂഷകനാകാനോ നിന്നോട് ആവശ്യപ്പെടണമെങ്കിൽ സാത്താനെ ലജ്ജിതനാക്കുന്നതിനായി നീ സാക്ഷ്യം വഹിക്കേണ്ടതുണ്ട്. അവസാനം മനുഷ്യൻ ഭൂമിയിൽ സാധാരണ മനുഷ്യജീവിതം നയിക്കുകയും വിശുദ്ധനായിത്തീരുകയും ചെയ്യും; ഇതു സംഭവിക്കുമ്പോൾ ജനങ്ങൾ പിന്നെയും ജേതാക്കളാകാൻ ശ്രമിക്കുമോ? അവരെല്ലാം സൃഷ്ടിക്കപ്പെട്ട ജീവികൾ അല്ലേ? ഒരു ജേതാവ് ആയിരിക്കുന്നതിനെയും പൂർണനാകുന്നതിനെയും കുറിച്ചു പറയുമ്പോൾ ഈ വാക്കുകൾ സാത്താനെയും മനുഷ്യന്റെ മലിനതയെയുമാണ് ലക്ഷ്യമാക്കുന്നത്. “ജേതാവ്” എന്ന ഈ വാക്ക് സാത്താന്റെയും ശത്രുശക്തികളുടെയും മേലുള്ള വിജയത്തെയല്ലേ സൂചിപ്പിക്കുന്നത്? നീ പൂർണനാക്കപ്പെട്ടുവെന്ന് നീ പറയുമ്പോൾ നിന്റെയുള്ളിൽ എന്താണ് പൂർണമാക്കപ്പെട്ടിരിക്കുന്നത്? അതിന്റെ അർഥം ദൈവത്തോടുള്ള പരമമായ സ്നേഹം നേടുന്നതിനായി നീ നിന്റെ ദുഷിച്ച സാത്താന്യ പ്രവണതകളെ വലിച്ചെറിഞ്ഞുവെന്നല്ലേ? മനുഷ്യന്റെ ഉള്ളിലെ മലിന്യങ്ങളെയും സാത്താനെയും സംബന്ധിച്ചാണ് ഇത്തരം കാര്യങ്ങൾ പറയപ്പെടുക; ദൈവത്തെ സംബന്ധിച്ച് അവ പറയപ്പെടുന്നില്ല.




നീ ഇപ്പോൾ ഒരു ജേതാവാകാനും പൂർണ്ണനാക്കപ്പെടാനും പരിശ്രമിക്കുന്നില്ലെങ്കിൽ, ഭാവിയിൽ മനുഷ്യവർഗം ഭൂമിയിൽ ഒരു സാധാരണ ജീവിതം നയിക്കുമ്പോൾ അത്തരത്തിലുള്ള ഒരു പരിശ്രമത്തിന് അവസരമുണ്ടാവില്ല. അക്കാലത്ത് ഓരോ തരത്തിലുള്ള വ്യക്തിയുടെയും അന്ത്യം അനാവൃതമാക്കപ്പെടും. അക്കാലത്ത് നീ എങ്ങനെയുള്ളവനാണെന്ന് വ്യക്തമാകും. അപ്പോൾ നീ ഒരു ജേതാവാകുന്നതിനോ പൂർണ്ണനാക്കപ്പെടുന്നതിനോ ആഗ്രഹിച്ചാൽ അത് അസാധ്യമായിരിക്കും. മനുഷ്യന്റെ മത്സരബുദ്ധിമൂലം, അനാവൃതനായശേഷം, അവൻ ശിക്ഷിക്കപ്പെടും. അക്കാലത്ത് മനുഷ്യൻ പിൻതുടരുന്നത് മറ്റുള്ളവരെ അപേക്ഷിച്ച് ഉന്നതമായ സ്ഥാനത്തായിരിക്കില്ല—ചിലർ ജേതാക്കളാകാനും മറ്റുചിലർ പൂർണ്ണരാക്കപ്പെടാനും, അല്ലെങ്കിൽ ചിലർ ദൈവത്തിന്റെ ആദ്യജാതരായ പുത്രന്മാരാകാനും മറ്റു ചിലർ ദൈവപുത്രന്മാരാകാനും; ഇത്തരം കാര്യങ്ങളെ അവർ പിൻതുടരുകയില്ല. എല്ലാവരും ദൈവത്തിന്റെ സൃഷ്ടികളായിരിക്കും, ഭൂമിയിൽ ജീവിക്കുകയും ചെയ്യും, അതായത് അവർ ദൈവത്തോടൊത്ത് ഭൂമിയിൽ ജീവിക്കും. ഇപ്പോഴാണ് ദൈവവും സാത്താനും തമ്മിലുള്ള യുദ്ധത്തിന്റെ സമയം; ഈ യുദ്ധം ഇനിയും സമാപിക്കാൻ ബാക്കിയിരിക്കുന്ന സമയമാണിത്; മനുഷ്യനെ പൂർണമായി വീണ്ടെടുത്തുകഴിഞ്ഞിട്ടില്ലാത്ത ഒരു സമയം; അതൊരു മാറ്റത്തിന്റെ കാലമാണ്. അതുകൊണ്ട് മനുഷ്യൻ ഒന്നുകിൽ ഒരു ജേതാവോ അല്ലെങ്കിൽ ദൈവജനത്തിൽ ഒരുവനോ ആകാൻ പരിശ്രമിക്കണം. ഇന്ന് പദവിയിൽ വ്യത്യാസങ്ങളുണ്ട്, പക്ഷേ സമയം ആഗതമാകുമ്പോൾ ഇങ്ങനെയുള്ള വ്യത്യാസങ്ങളൊന്നും ഉണ്ടാവില്ല: ജേതാക്കളായവരെല്ലാവരുടെയും പദവി ഒന്നായിരിക്കും, അവരെല്ലാം മനുഷ്യവർഗത്തിൽ യോഗ്യതയുള്ള അംഗങ്ങളായിരിക്കും, അവർ സമാനരായി ഭൂമിയിൽ വസിക്കും; അതായത്, അവരെല്ലാവരും യോഗ്യതയുള്ള സൃഷ്ടിക്കപ്പെട്ട വ്യക്തികൾ ആയിരിക്കും; എല്ലാവർക്കും അനുഗ്രഹങ്ങൾ ലഭിക്കുന്നത് ഒരുപോലെ ആയിരിക്കും. ദൈവത്തിന്റെ വേലയുടെ യുഗങ്ങൾ വിഭിന്നമായതിനാലും അവന്റെ വേലയുടെ ലക്ഷ്യങ്ങൾ വിഭിന്നമായതിനാലും, ഈ വേല നിങ്ങളിൽ ചെയ്യുകയാണെങ്കിൽ നിങ്ങൾ പൂർണ്ണരാക്കപ്പെടാനും ജേതാക്കളാവാനും അർഹതയുള്ളവരായിരിക്കും; അത് വിദേശത്തു ചെയ്യപ്പെട്ടിരുന്നെങ്കിൽ അവിടെയുള്ള ജനം ജയിച്ചടക്കപ്പെടേണ്ടവരുടെ സംഘത്തിൽ ഒന്നാമരും പൂർണ്ണരാക്കപ്പെടേണ്ടവരുടെ സംഘത്തിൽ ഒന്നാമരും ആയിത്തീർന്നേനേ. ഇന്ന് ഈ വേല വിദേശത്ത് അല്ല നടക്കുന്നത്, അതുകൊണ്ട് മറ്റു രാജ്യങ്ങളിലുള്ള ജനങ്ങൾ പൂർണ്ണരാക്കപ്പെടാനോ ജേതാക്കളാവാനോ അർഹതപ്പെട്ടവരല്ല; ആകയാൽ അവർക്ക് ആദ്യ വിഭാഗത്തിൽ ഉൾപ്പെടുക അസാധ്യമാണ്. ദൈവത്തിന്റെ വേലയുടെ ലക്ഷ്യം വ്യത്യസ്തമായതിനാലും ദൈവവേലയുടെ യുഗം വ്യത്യസ്തമായതിനാലും അതിന്റെ സാധ്യത വ്യത്യസ്തമായതിനാലും ഒന്നാം സംഘമുണ്ട്, അതായത്, ജേതാക്കളുണ്ട്; അതുപോലെ, പൂർണ്ണരാക്കപ്പെടുന്ന ഒരു രണ്ടാം വിഭാഗം ഉണ്ടായിരിക്കും. പൂർണ്ണരാക്കപ്പെട്ട ഒന്നാം വിഭാഗം നിലവിൽ വരുമ്പോൾ ഒരു മാതൃകയും ഉദാഹരണവും ഉണ്ടാകും, അതുകൊണ്ട് ഭാവിയിൽ പൂർണ്ണരാക്കപ്പെടുന്ന രണ്ടാമത്തെയും മൂന്നാമത്തെയും വിഭാഗങ്ങൾ ഉണ്ടാകും; എന്നാൽ നിത്യതയിൽ അവരെല്ലാം ഒരുപോലെയായിരിക്കും, പദവിയുടെ വർഗീകരണങ്ങളില്ലാതെയുമിരിക്കും. അവർ വ്യത്യസ്ത കാലങ്ങളിൽ പൂർണ്ണരാക്കപ്പെട്ടിരിക്കാമെന്നല്ലാതെ പദവിയിൽ യാതൊരു വ്യത്യാസങ്ങളും ഉണ്ടാവില്ല. എല്ലാവരും സമ്പൂർണ്ണരാക്കപ്പെടുന്ന സമയം ആസന്നമായി, സർവപ്രപഞ്ചത്തിന്റെയും വേല സമാപ്തമാകുമ്പോൾ പദവിവ്യത്യാസങ്ങൾ ഉണ്ടാവില്ല, പ്രത്യുത എല്ലാവരും സമാനപദവിയിൽ ആയിരിക്കും. നിങ്ങൾ ജേതാക്കളാകാൻ വേണ്ടിയാണ് ഇന്ന് നിങ്ങളുടെ ഇടയിൽ ഈ വേല ചെയ്യുന്നത്. അത് ബ്രിട്ടനിൽ ചെയ്തിരുന്നെങ്കിൽ, നിങ്ങൾ എങ്ങനെ ഒന്നാം വിഭാഗത്തിൽ ആയിരിക്കുന്നുവോ അപ്രകാരം ബ്രിട്ടണിൽ ഒരു ഒന്നാം വിഭാഗം ഉണ്ടായേനേ. നിങ്ങളിൽ ഇന്ന് വേല നിർവഹിക്കപ്പെടുന്ന രീതിയിൽ നിങ്ങൾ പ്രത്യേകമായി കൃപയാൽ അനുഗ്രഹിക്കപ്പെട്ടുവെന്ന ഒരു വ്യത്യാസമേയുള്ളൂ; ഈ വേല നിങ്ങളിൽ ചെയ്യപ്പെട്ടിരുന്നില്ലെങ്കിൽ നിങ്ങൾ രണ്ടാമത്തെയോ മൂന്നാമത്തെയോ നാലാമത്തെയോ, അഥവാ അഞ്ചാമത്തെയോ വിഭാഗം ആയിരുന്നേനേ. ഇതിനു കാരണം വേലയുടെ ക്രമത്തിലുള്ള വ്യത്യാസം മാത്രമാണ്; ഒന്നാം വിഭാഗമോ രണ്ടാം വിഭാഗമോ എന്നു പറയുമ്പോൾ അതിലൊന്ന് മറ്റേതിനെക്കാൾ ഉയർന്നതോ അഥവാ താഴ്ന്നതോ ആണെന്ന് അർത്ഥമില്ല, പ്രത്യുത ഈ ജനങ്ങൾ പൂർണ്ണരാക്കപ്പെടുന്നതിന്റെ ക്രമം മാത്രമേ അതു സൂചിപ്പിക്കുന്നുള്ളൂ. ഇന്ന് ഈ വാക്കുകൾ നിങ്ങളോടു പങ്കിടുന്നു, പക്ഷേ ഇതിനു മുമ്പ് നിങ്ങളെ അറിയിക്കാതിരുന്നത് എന്തുകൊണ്ടാണ്? കാരണം ഒരു പ്രക്രിയ ഇല്ലാതിരിക്കുമ്പോൾ മനുഷ്യർക്ക് തീവ്രതയിലേക്ക് ചായ്‌വുണ്ടാകും. ഉദാഹരണമായി, യേശു തന്റെ കാലത്ത് ഇങ്ങനെ അരുളിച്ചെയ്തു: “ഞാൻ പോയതുപോലെതന്നെ തിരിച്ചുവരും.” ഇന്ന് ഈ വചനങ്ങൾ ധാരാളമാളുകളെ വശീകരിക്കുന്നുണ്ട്, അവരുടെ ഏക ആഗ്രഹം വെള്ളവസ്ത്രം ധരിച്ച് സ്വർഗത്തിലേക്കുള്ള ഉൽപ്രാപണം നേടാനായി കാത്തിരിക്കുന്നത് മാത്രമാണ്. ആകയാൽ മുൻകൂറായി പറയാൻ സാധിക്കാത്ത അനേകം വചനങ്ങളുണ്ട്; വളരെ കാലേകൂട്ടി അവ ഉച്ചരിച്ചാൽ മനുഷ്യൻ തീവ്രതയിലേക്ക് ചായാനിടയുണ്ട്. മനുഷ്യന്റെ നില ഏറെ പരിമിതമാണ്, ഈ വചനങ്ങളുടെ സത്യത ചൂഴ്ന്നുകാണാൻ അവനു കഴിവില്ല.




മനുഷ്യൻ ഭൂമിയിലെ തന്റെ യഥാർഥ ജീവിതം നേടിയെടുക്കുകയും സാത്താന്റെ സർവസൈന്യങ്ങളെയും ബന്ധനത്തിലാക്കുകയും ചെയ്യുമ്പോൾ മനുഷ്യൻ നിഷ്‌പ്രയാസം ഭൂമിയിൽ വസിക്കും. ഇന്നുള്ളതുപോലെ കാര്യങ്ങൾ അത്ര സങ്കീർണമായിരിക്കില്ല: മനുഷ്യബന്ധങ്ങൾ, സാമൂഹിക ബന്ധങ്ങൾ, സങ്കീർണ കുടുംബബന്ധങ്ങൾ—ഇവയെല്ലാം എത്രയേറെ പ്രശ്‍നങ്ങൾക്കും വേദനകൾക്കും കാരണമാകുന്നു! മനുഷ്യന്റെ ഇഹലോകജീവിതം എത്ര ദുരിതപൂർണമാണ്! മനുഷ്യനെ ജയിച്ചടക്കിക്കഴിഞ്ഞാൽ അവന്റെ ഹൃദയവും മനസ്സും മാറും: ദൈവത്തെ ആദരിക്കുന്നതും സ്നേഹിക്കുന്നതുമായ ഒരു ഹൃദയം അവനുണ്ടാകും. പ്രപഞ്ചത്തിനുള്ളിൽ ദൈവത്തെ സ്‌നേഹിക്കാൻ ഇച്ഛിക്കുന്നവരെല്ലാം ജയിച്ചടക്കപ്പെട്ടു കഴിയുമ്പോൾ—അതായത്, സാത്താനെ പരാജയപ്പെടുത്തിക്കഴിയുമ്പോൾ, സാത്താൻ അഥവാ എല്ലാ അന്ധകാരശക്തികളും ബന്ധനത്തിലാക്കപ്പെട്ടുകഴിയുമ്പോൾ മനുഷ്യന്റെ ഭൂമിയിലെ ജീവിതം പ്രശ്‍നരഹിതമായിത്തീരുകയും അവനു ഭൂമിയിൽ സ്വച്ഛമായി ജീവിക്കുക സാധ്യമായിത്തീരുകയും ചെയ്യും. മനുഷ്യജീവിതം ജഡികബന്ധങ്ങളിൽനിന്നും ജഡത്തിന്റെ സങ്കീർണതകളിൽനിന്നും മുക്തമായിരുന്നെങ്കിൽ അത് എത്രയോ എളുപ്പമായിരുന്നേനേ. മനുഷ്യന്റെ ജഡികബന്ധങ്ങൾ അതിസങ്കീർണമാണ്; ഇത്തരം കാര്യങ്ങൾ മനുഷ്യനുണ്ടാവുന്നതുതന്നെ അവൻ ഇനിയും സാത്താന്റെ സ്വാധീനത്തിൽനിന്ന് വിമുക്തനായിട്ടില്ല എന്നതിന്റെ തെളിവാണ്. നിനക്ക് സ്വന്തം സഹോദരങ്ങളോട് ഒരേതരം ബന്ധമുണ്ടായിരുന്നെങ്കിൽ, സ്വന്തം കുടുംബത്തിലെ ഓരോ അംഗത്തോടും ഒരേതരം ബന്ധമുണ്ടായിരുന്നെങ്കിൽ, നിനക്ക് യാതൊരുവിധ ആശങ്കകളും ഉണ്ടാകുമായിരുന്നില്ല, ആരെക്കുറിച്ചും ചിന്താകുലനാകേണ്ടിവരുകയുമില്ലായിരുന്നു. അതിൽപ്പരം ശ്രേഷ്ഠമായി മറ്റെന്തുണ്ട്? ആ വിധത്തിൽ മനുഷ്യന്റെ കഷ്ടതകളിൽ പാതി അവന് ഒഴിവായിക്കിട്ടുമായിരുന്നു. അപ്പോൾ ഭൂമിയിൽ ഒരു സാധാരണ ജീവിതം നയിക്കവേ മനുഷ്യൻ മാലാഖമാരെപ്പോലെ ആയിരിക്കും; ജഡത്തിൽത്തന്നെ ആണെന്നിരിക്കിലും അവൻ ഒരു മാലാഖയ്ക്കു സദൃശനായിരിക്കും. ഇതാണ് അന്തിമ വാഗ്ദാനം, മനുഷ്യന്റെമേൽ ചൊരിഞ്ഞിട്ടുള്ള അവസാനത്തെ വാഗ്ദാനം. ഇന്ന് മനുഷ്യൻ ശാസനയ്ക്കും ന്യായവിധിക്കും വിധേയനാകുന്നു. ഇത്തരം കാര്യങ്ങൾ മനുഷ്യൻ അനുഭവിക്കുന്നത് അർഥശൂന്യമാണെന്ന് നീ കരുതുന്നുണ്ടോ? ശാസനയുടെയും ന്യായവിധിയുടെയും പ്രവൃത്തികൾ വൃഥാവിൽ ചെയ്യുമോ? മനുഷ്യനെ ശാസിക്കുകയും വിധിക്കുകയും ചെയ്യുകയെന്നത് അവനെ അഗാധപാതാളത്തിൽ ഇറക്കുന്നതാണെന്ന് മുമ്പ് പറയുമായിരുന്നു—അതായത് അവന്റെ ഭാവിയും ഭാഗധേയവും എടുത്തുമാറ്റുന്നതിനെയാണ് അതു സൂചിപ്പിച്ചത്. ഇതിന്റെ ആവശ്യകത ഇതാണ്: മനുഷ്യന്റെ ശുദ്ധീകരണം. ദൈവം മനുഷ്യനെ അഗാധപാതാളത്തിലേക്ക് മനപ്പൂർവം തള്ളിയിട്ടിട്ട് തന്റെ കൈകൾ കഴുകി ഒഴിവാകുന്നില്ല. പകരം, അതിന്റെ ഉദ്ദേശ്യം മനുഷ്യന്റെ ആന്തരിക മത്സരബുദ്ധിയെ കൈകാര്യം ചെയ്യുന്നതിനും അങ്ങനെ ഒടുവിൽ മനുഷ്യന്റെ ഉള്ളിലുള്ള കാര്യങ്ങളെ ശുദ്ധീകരിക്കുന്നതിനും അതുവഴി ദൈവത്തെക്കുറിച്ചുള്ള യഥാർഥ അറിവുണ്ടായി അവൻ ഒരു വിശുദ്ധനായിരിക്കുന്നതിനും വേണ്ടിയാണ്. ഇതു ചെയ്താൽ ബാക്കിയുള്ളതെല്ലാം നിറവേറ്റപ്പെടും. വാസ്തവത്തിൽ, മനുഷ്യന്റെ ഉള്ളിൽ കൈകാര്യം ചെയ്യപ്പെടേണ്ട കാര്യങ്ങളെ കൈകാര്യം ചെയ്യുകയും മനുഷ്യൻ അതിശക്തമായ സാക്ഷ്യം വഹിക്കുകയും ചെയ്തുകഴിയുമ്പോൾ സാത്താൻ പരാജിതനാകും; മനുഷ്യന്റെ ഉള്ളിൽ തുടക്കം മുതലേയുള്ള ചില കാര്യങ്ങൾ പൂർണ്ണമായി ശുദ്ധീകരിക്കപ്പെട്ടില്ലെങ്കിലും, സാത്താൻ പരാജിതനായിക്കഴിയുമ്പോൾ അത് പിന്നെ പ്രശ്‍നം സൃഷ്ടിക്കുകയില്ല; അപ്പോൾ മനുഷ്യൻ പൂർണ്ണമായി ശുദ്ധീകരിക്കപ്പെട്ടിരിക്കും. മനുഷ്യൻ മുമ്പൊരിക്കലും ഇങ്ങനെയുള്ള ഒരു ജീവിതം അനുഭവിച്ചിട്ടില്ല. പക്ഷേ സാത്താൻ പരാജിതനാകുമ്പോൾ എല്ലാം സ്വസ്ഥമാവുകയും മനുഷ്യന്റെ ഉള്ളിലുള്ള നിസ്സാര സംഗതികളെല്ലാം പരിഹരിക്കപ്പെടുകയും ചെയ്യും; മുഖ്യമായ പ്രശ്‍നം പരിഹരിച്ചുകഴിയുമ്പോൾ ബാക്കിയുള്ള എല്ലാ പ്രശ്‍നങ്ങളും കെട്ടടങ്ങും. ദൈവം ഭൂമിയിൽ മനുഷ്യജന്മമെടുത്തിരിക്കുന്ന വേളയിൽ, അവൻ മനുഷ്യർക്കിടയിൽ വ്യക്തിപരമായി തന്റെ വേല ചെയ്യുമ്പോൾ, അവന്റെ പ്രവർത്തനങ്ങളെല്ലാം സാത്താനെ പരാജയപ്പെടുത്താൻ വേണ്ടിയാണ്; അവൻ മനുഷ്യരെ ജയിച്ചടക്കിക്കൊണ്ടും നിങ്ങളെ പൂർണ്ണരാക്കിക്കൊണ്ടും സാത്താനെ പരാജിതനാക്കും. നിങ്ങൾ അതിശക്തമായ സാക്ഷ്യം വഹിക്കുമ്പോൾ അതും സാത്താന്റെ പരാജയത്തിന്റെ ഒരു അടയാളമായിരിക്കും. സാത്താനെ പരാജയപ്പെടുത്താനായി മനുഷ്യനെ ആദ്യം ജയിച്ചടക്കിയിട്ട് ഒടുവിൽ അവനെ തികച്ചും പൂർണ്ണനാക്കും. ചുരുക്കിപ്പറഞ്ഞാൽ, സാത്താന്റെ പരാജയത്തോടൊപ്പം ഇത് ഈ ശൂന്യമായ ദുരിതക്കടലിൽനിന്നുള്ള സകല മനുഷ്യരുടെയും രക്ഷയെയും അർഥമാക്കും. പ്രവർത്തനം നടപ്പാക്കുന്നത് സർവപ്രപഞ്ചത്തിലാകട്ടെ, ചൈനയിലാകട്ടെ, അതെല്ലാം സാത്താനെ പരാജയപ്പെടുത്തുന്നതിനും മുഴു മനുഷ്യവർഗത്തിനും രക്ഷ കൈവരുത്തി അങ്ങനെ മനുഷ്യർ വിശ്രാമസ്ഥാനത്ത് പ്രവേശിക്കുന്നതിനും വേണ്ടിയാണ്. ജഡരൂപിയായ, സാധാരണ ജഡത്തിലുള്ള, ദൈവത്തിന്റെ വേല സാത്താനെ വ്യക്തമായും പരാജയപ്പെടുത്തിക്കൊണ്ട് സ്വർഗത്തിനു താഴെ ദൈവത്തെ സ്നേഹിക്കുന്ന എല്ലാവർക്കും രക്ഷ കൈവരുത്തുവാൻ ഉദ്ദേശിച്ചുള്ളതാണ്; അത് മനുഷ്യവർഗത്തെ മുഴുവനും ജയിച്ചടക്കുന്നതിനു വേണ്ടിയാണ്; ഒപ്പം, സാത്താനെ പരാജയപ്പെടുത്തുന്നതിനു വേണ്ടിയുമാണ്. ദൈവത്തിന്റെ കാര്യനിർവഹണവേല എല്ലാ മനുഷ്യർക്കും രക്ഷ കൈവരുത്തുന്നതിനായി സാത്താനെ പരാജയപ്പെടുത്തുന്നതുമായി അഭേദ്യമായി ബന്ധപ്പെട്ടിരിക്കുന്നു. ഈ വേലയിൽ മിക്കപ്പോഴും നിങ്ങൾ സാക്ഷ്യം വഹിക്കേണ്ടതിനെപ്പറ്റി പരാമർശിക്കുന്നത് എന്തുകൊണ്ടാണ്? ഈ സാക്ഷ്യം ആരെ ഉദ്ദേശിച്ചാണ്? അത് സാത്താനെ ഉദ്ദേശിച്ചല്ലേ? ഈ സാക്ഷ്യം ദൈവത്തോടാണ്; ദൈവവേല നിർദിഷ്ടഫലം നേടിയെന്നാണ് അത് സാക്ഷ്യപ്പെടുത്തുന്നത്. സാക്ഷ്യം വഹിക്കുകയെന്നത് സാത്താനെ പരാജയപ്പെടുത്തുന്ന പ്രവർത്തനവുമായി ബന്ധപ്പെട്ടിരിക്കുന്നു; സാത്താനുമായിട്ടുള്ള ഒരു യുദ്ധം ഇല്ലായിരുന്നെങ്കിൽ മനുഷ്യൻ സാക്ഷ്യം വഹിക്കേണ്ടിവരില്ലായിരുന്നു. സാത്താനെ പരാജയപ്പെടുത്തുന്നത് അനിവാര്യമായതുകൊണ്ടാണ് മനുഷ്യനെ രക്ഷിക്കുന്നതിനോടൊപ്പം സാത്താനെതിരായി മനുഷ്യൻ സാക്ഷ്യം വഹിക്കണമെന്ന് ദൈവം ആവശ്യപ്പെടുന്നത്; അവൻ മനുഷ്യനെ രക്ഷിക്കാനും സാത്താനോട് യുദ്ധം ചെയ്യാനുമായി അത് ഉപയോഗിക്കുന്നു. അങ്ങനെ മനുഷ്യൻ ഒരേസമയം രക്ഷാപാത്രവും സാത്താനെ പരാജയപ്പെടുത്താനുള്ള ഒരു ഉപകരണവും ആയി വർത്തിക്കുന്നു; ആകയാൽ, ദൈവത്തിന്റെ സമ്പൂർണ്ണ കാര്യനിർവഹണവേലയിൽ മനുഷ്യൻ കേന്ദ്രസ്ഥാനത്താണ്; അതേസമയം സാത്താൻ കേവലം നാശപാത്രമായ ശത്രുവുമാണ്. നീ ഒന്നും ചെയ്തിട്ടില്ലെന്ന് നിനക്കു തോന്നുന്നുണ്ടാവാം, എന്നാൽ നിന്റെ സ്വഭാവത്തിലുണ്ടായ മാറ്റങ്ങൾമൂലം സാക്ഷ്യം വഹിച്ചുകഴിഞ്ഞു; ഈ സാക്ഷ്യം മനുഷ്യനു നേരെയല്ല, പ്രത്യുത സാത്താനു നേരെയാണ് ലക്ഷ്യമിട്ടിരിക്കുന്നത്. ഇങ്ങനെ ഒരു സാക്ഷ്യം ആസ്വദിക്കാൻ മനുഷ്യൻ യോഗ്യനല്ല. ദൈവം ചെയ്ത വേല മനസ്സിലാക്കാൻ അവന് എങ്ങനെ സാധിക്കും? ദൈവത്തിന്റെ യുദ്ധം സാത്താനെ ലക്ഷ്യമാക്കിയുള്ളതാണ്; അതേസമയം മനുഷ്യൻ രക്ഷാപാത്രം മാത്രമാണ്. മനുഷ്യന് ദുഷിച്ച സാത്താന്യ സ്വഭാവങ്ങളുണ്ട്, ആകയാൽ ഈ വേലയെ മനസ്സിലാക്കാൻ അവനു സാധിക്കില്ല. ഇതിന്റെ കാരണം സാത്താന്റെ ദുഷിപ്പിക്കലാണ്, അതു മനുഷ്യനിൽ സഹജമായ ഒന്നല്ല; സാത്താൻ നയിക്കുന്നതാണ്. ഇന്ന് ദൈവത്തിന്റെ പ്രധാന വേല സാത്താനെ പരാജയപ്പെടുത്തുകയാണ്, അതായത് മനുഷ്യനെ പൂർണ്ണമായി ജയിച്ചടക്കുക എന്നത്. അങ്ങനെ മനുഷ്യൻ സാത്താന്റെ മുമ്പിൽവച്ച് ദൈവത്തിന് അന്തിമ സാക്ഷ്യം വഹിക്കും. ഇങ്ങനെ സകല കാര്യങ്ങളും നിറവേറ്റപ്പെടും. പല കാര്യങ്ങളിലും, ഒന്നുംതന്നെ ചെയ്തിട്ടില്ല എന്നു നിങ്ങൾക്കു പ്രഥമദൃഷ്ട്യാ തോന്നാം; പക്ഷേ വാസ്തവത്തിൽ വേല പൂർത്തിയായിക്കഴിഞ്ഞിരിക്കുന്നു. പൂർത്തീകരിക്കപ്പെടുന്ന എല്ലാ വേലകളും ദൃഷ്ടിഗോചരമായിരിക്കണമെന്ന് മനുഷ്യന് നിർബന്ധമുണ്ട്. എന്നിരുന്നാലും നിനക്കതു പ്രത്യക്ഷമാക്കാതെ ഞാൻ എന്റെ വേല പൂർത്തിയാക്കിയിരിക്കുന്നു. എന്തെന്നാൽ സാത്താൻ കീഴടങ്ങിയിരിക്കുന്നു, അതായത് അവൻ നിശ്ശേഷം പരാജിതനായിരിക്കുന്നു. ദൈവത്തിന്റെ ജ്ഞാനവും ശക്തിയും അധികാരവുമാണ് സാത്താനെ കീഴടക്കിയിരിക്കുന്നത്. ഇതാണ് വഹിക്കേണ്ടുന്ന കൃത്യമായ സാക്ഷ്യം; അതിന് മനുഷ്യനിൽ വ്യക്തമായ വ്യാഖ്യാനമില്ലെങ്കിലും, അത് ദൃഷ്ടിഗോചരമല്ലെങ്കിലും, സാത്താൻ പരാജിതനാക്കപ്പെട്ടിരിക്കുന്നു. ഈ മുഴു വേലയും സാത്താനെതിരായി ലക്ഷ്യമിട്ടിരിക്കുന്നു, അത് സാത്താനുമായുള്ള യുദ്ധത്തിലൂടെ നിർവഹിക്കപ്പെടുന്നു. ആകയാൽ, പല കാര്യങ്ങളും വിജയിച്ചതായി മനുഷ്യനു കാണാൻ കഴിയുന്നില്ലെങ്കിലും, അവ ദൈവദൃഷ്ടിയിൽ പണ്ടേ വിജയകരമായി നിറവേറ്റപ്പെട്ടവയാണ്. ദൈവത്തിന്റെ സകല വേലകളുടെയും ഒരു ആന്തരിക യാഥാർഥ്യമാണിത്.




സാത്താനെ തോൽപ്പിച്ചുകഴിയുമ്പോൾ, അതായത്, മനുഷ്യനെ പൂർണ്ണമായി ജയിച്ചടക്കിക്കഴിയുമ്പോൾ, ഈ പ്രവർത്തനങ്ങളെല്ലാം മനുഷ്യരുടെ രക്ഷയ്ക്കു വേണ്ടിയാണെന്നും ഈ രക്ഷയിലേക്കുള്ള വഴി സാത്താന്റെ കൈകളിൽനിന്ന് ആളുകളെ പിടിച്ചെടുക്കുകയാണെന്നും മനുഷ്യന് മനസ്സിലാകും. ദൈവത്തിന്റെ ആറായിരം വർഷത്തെ കാര്യനിർവഹണ വേലയെ മൂന്നു ഘട്ടങ്ങളിലായി വിഭജിച്ചിരിക്കുന്നു: ന്യായപ്രമാണയുഗം, കൃപായുഗം, ദൈവരാജ്യയുഗം. വേലയുടെ ഈ മൂന്നു ഘട്ടങ്ങളും മനുഷ്യവർഗത്തിന്റെ രക്ഷയ്ക്കു വേണ്ടിയാണ്, അതായത്, സാത്താൻ അത്യധികമായി ദുഷിപ്പിച്ച മനുഷ്യവർഗത്തിന്റെ രക്ഷയ്ക്കു വേണ്ടിയാണ് അവ. അതേസമയം, അവ ദൈവത്തിന് സാത്താനുമായി യുദ്ധം ചെയ്യുന്നതിനു വേണ്ടിയുമാണ്. ഇപ്രകാരം, രക്ഷയുടെ വേല മൂന്നു ഘട്ടങ്ങളായി വിഭജിച്ചിരിക്കുന്നതുപോലെ, സാത്താനുമായുള്ള യുദ്ധവും മൂന്നു ഘട്ടങ്ങളായി വിഭജിച്ചിരിക്കുന്നു; ദൈവത്തിന്റെ വേലയുടെ ഈ രണ്ടു വശങ്ങളും ഒരേസമയമാണ് നടക്കുന്നത്. സാത്താനുമായുള്ള യുദ്ധം യഥാർഥത്തിൽ മനുഷ്യവർഗത്തിന്റെ രക്ഷയ്ക്കു വേണ്ടിയാണ്; മനുഷ്യരെ രക്ഷിക്കുകയെന്ന വേല ഒരൊറ്റ ഘട്ടത്തിൽ വിജയകരമായി പൂർത്തീകരിക്കാനാവുന്ന കാര്യമല്ലാത്തതിനാൽ സാത്താനുമായുള്ള യുദ്ധവും പല ഘട്ടങ്ങളായി വിഭജിച്ചിരിക്കുന്നു; മനുഷ്യന്റെ ആവശ്യങ്ങളും സാത്താൻ അവനെ ദുഷിപ്പിച്ചിരിക്കുന്നതിന്റെ അളവും കണക്കിലെടുത്തുകൊണ്ടാണ് സാത്താനോട് യുദ്ധം ചെയ്യുന്നത്. ഒരുപക്ഷേ, മനുഷ്യന്റെ ഭാവനയിൽ, രണ്ടു സൈന്യങ്ങൾ തമ്മിൽ പോരാടുന്ന രീതിയിൽത്തന്നെ, ഈ യുദ്ധത്തിൽ ദൈവം സാത്താനെതിരായി ആയുധമേന്തുമെന്ന് കരുതുന്നുണ്ടാവും. അതു കേവലം മനുഷ്യബുദ്ധിക്ക് തോന്നുന്നത് മാത്രമായിരിക്കും; അത് അങ്ങേയറ്റം അവ്യക്തവും യാഥാർഥ്യബോധത്തിനു നിരക്കാത്തതുമായ ഒരാശയമാണ്, എങ്കിലും മനുഷ്യൻ അങ്ങനെയാണ് വിശ്വസിക്കുന്നത്. മാനവരക്ഷ സാത്താനുമായുള്ള യുദ്ധം വഴി നേടിയെടുക്കുന്നതെന്ന് ഞാൻ ഇവിടെ പറയുന്നതുകൊണ്ട് ഈ യുദ്ധം ഇങ്ങനെയാണ് നടക്കുകയെന്ന് മനുഷ്യൻ സങ്കൽപ്പിക്കുന്നു. മനുഷ്യരെ രക്ഷിക്കുന്നതിൽ മൂന്നു ഘട്ടങ്ങൾ ഉണ്ട്; അതായത്, സാത്താനെ അന്തിമമായി പരാജയപ്പെടുത്തുന്നതിനായി സാത്താനുമായുള്ള യുദ്ധം മൂന്നു ഘട്ടങ്ങളായി വിഭജിച്ചിരിക്കുന്നു. എന്നാലും സാത്താനുമായുള്ള യുദ്ധത്തിന്റെ മുഴുവൻ വേലയുടെ ആന്തരിക യാഥാർഥ്യം, അതിന്റെ ഫലം നിരവധി ഘട്ടങ്ങളിലൂടെ നേടിയെടുക്കുന്നു എന്നതാണ്: മനുഷ്യന്റെമേൽ കൃപ വർഷിക്കൽ, മനുഷ്യന്റെ പാപപരിഹാരയാഗം ആയിത്തീരൽ, മനുഷ്യന്റെ പാപങ്ങൾ ക്ഷമിച്ചുകൊടുക്കൽ, മനുഷ്യനെ ജയിച്ചടക്കൽ, മനുഷ്യനെ പൂർണ്ണനാക്കൽ എന്നിവയാണ് അവ. വാസ്തവത്തിൽ, സാത്താനുമായുള്ള യുദ്ധം അവനെതിരായി ആയുധങ്ങളേന്തുന്നതല്ല, പ്രത്യുത മനുഷ്യന്റെ രക്ഷയാണ്, മനുഷ്യജീവിതം കരുപ്പിടിപ്പിച്ചെടുക്കലാണ്, മനുഷ്യൻ ദൈവത്തിനു സാക്ഷ്യം വഹിക്കുന്നതിനായി അവന്റെ പ്രകൃതം മാറ്റിയെടുക്കലാണ്. ഇങ്ങനെയാണ് സാത്താനെ പരാജയപ്പെടുത്തുന്നത്. മനുഷ്യന്റെ ദൂഷിത സ്വഭാവം മാറ്റിയെടുക്കുന്നതിലൂടെയാണ് സാത്താനെ തോൽപ്പിക്കുന്നത്. സാത്താൻ തോൽപ്പിക്കപ്പെട്ടു കഴിയുമ്പോൾ, അതായത്, മനുഷ്യനെ പൂർണമായും രക്ഷിച്ചുകഴിയുമ്പോൾ, അപമാനിതനായ സാത്താൻ പൂർണമായും ബന്ധനസ്ഥനാക്കപ്പെടും. ഇത്തരത്തിൽ മനുഷ്യനെ പൂർണമായും രക്ഷിച്ചു കഴിഞ്ഞിട്ടുമുണ്ടായിരിക്കും. ഇങ്ങനെ, മനുഷ്യന്റെ വിമോചനത്തിന്റെ സത്ത സാത്താനെതിരായുള്ള യുദ്ധമാണ്, മനുഷ്യന്റെ വിമോചനത്തിൽ പ്രധാനമായും ഈ യുദ്ധം പ്രതിഫലിക്കുന്നു. മനുഷ്യനെ ജയിച്ചടക്കേണ്ട അന്ത്യനാളുകളുടെ ഘട്ടം സാത്താനുമായുള്ള യുദ്ധത്തിന്റെ അവസാന ഘട്ടമാണ്. സാത്താന്റെ അധീനതയിൽനിന്ന് മനുഷ്യന്റെ സമ്പൂർണമായ വിമോചനത്തിന്റെ വേലയും കൂടിയാണത്. മനുഷ്യനെ ജയിച്ചടക്കുന്നതിന്റെ ആന്തരാർഥം അവന്റെ ജയിച്ചടക്കലിനെത്തുടർന്ന് സാത്താന്റെ മൂർത്തിമത്ഭാവത്തിന്റെ—സാത്താനാൽ ദുഷിപ്പിക്കപ്പെട്ടുകഴിഞ്ഞ മനുഷ്യന്റെ—സ്രഷ്ടാവിലേക്കുള്ള മടങ്ങിവരവാണ്. അതിലൂടെ മനുഷ്യൻ സാത്താനെ ഉപേക്ഷിച്ച് പൂർണമായും ദൈവത്തിലേക്ക് മടങ്ങും. ഇത്തരത്തിൽ, മനുഷ്യൻ പൂർണമായും രക്ഷിക്കപ്പെട്ടുകഴിഞ്ഞിരിക്കും. അതിനാൽ, ഈ ജയിച്ചടക്കൽ വേല സാത്താനെതിരെയുള്ള യുദ്ധത്തിലെ അവസാനത്തെ വേലയും സാത്താന്റെ പരാജയത്തിനു വേണ്ടിയുള്ള ദൈവത്തിന്റെ കാര്യനിർവഹണത്തിന്റെ അവസാന ഘട്ടവുമാണ്. ഈ വേലയില്ലാതെ മനുഷ്യന്റെ സമ്പൂർണമായ വിമോചനം ആത്യന്തികമായി അസാധ്യമായിരിക്കും, സാത്താന്റെ സമ്പൂർണ പരാജയവും അസാധ്യമായിരിക്കും. അതില്ലാതെ മനുഷ്യവർഗത്തിനു സാത്താന്റെ സ്വാധീനത്തിൽനിന്നു വിടുതൽ നേടുന്നതിനോ അത്ഭുതകരമായ ലക്ഷ്യസ്ഥാനത്തേക്ക് പ്രവേശിക്കുന്നതിനോ ഒരിക്കലും സാധിക്കില്ല. തത്ഫലമായി, സാത്താനുമായുള്ള യുദ്ധം പര്യവസാനിക്കുന്നതിനു മുമ്പേ മനുഷ്യനു രക്ഷ നൽകുന്ന വേല പൂർത്തിയാക്കാനാവില്ല. കാരണം, മനുഷ്യവർഗത്തിന്റെ രക്ഷയാണു ദൈവത്തിന്റെ കാര്യനിർവഹണവേലയുടെ കേന്ദ്രബിന്ദു. ആദ്യകാല മനുഷ്യവർഗം ദൈവത്തിന്റെ കൈകളിലായിരുന്നു. പക്ഷേ, സാത്താന്റെ പ്രലോഭനവും ദുഷിപ്പിക്കലും കാരണം മനുഷ്യൻ സാത്താനാൽ ബന്ധിക്കപ്പെടുകയും ആ ദുഷ്ടനായവന്റെ കൈകളിൽ അകപ്പെടുകയും ചെയ്തു. അങ്ങനെ, ദൈവത്തിന്റെ കാര്യനിർവഹണവേലയിൽ പരാജയപ്പെടുത്തേണ്ട ലക്ഷ്യമായി സാത്താൻ മാറി. സാത്താൻ മനുഷ്യനെ കൈവശപ്പെടുത്തിയതുകൊണ്ട്, ദൈവം എല്ലാ കാര്യനിർവഹണവും നടത്തുന്നതിന് ഉപയോഗിക്കുന്ന മൂലധനം മനുഷ്യനായതുകൊണ്ട്, മനുഷ്യൻ രക്ഷിക്കപ്പെടണമെങ്കിൽ അവനെ സാത്താന്റെ കൈകളിൽനിന്ന് തിരികെ പിടിക്കേണ്ടതുണ്ട്. എന്നുപറഞ്ഞാൽ, സാത്താനാൽ തടങ്കലിലാക്കപ്പെട്ടു കഴിഞ്ഞതിനുശേഷം മനുഷ്യനെ തിരിച്ചെടുക്കേണ്ടതുണ്ട്. അത്തരത്തിൽ, മനുഷ്യന്റെ പഴയ പ്രകൃതത്തിലെ മാറ്റങ്ങളിലൂടെ, മനുഷ്യന്റെ ആദിമ യുക്തിബോധത്തെ പുനഃസ്ഥാപിക്കുന്ന മാറ്റങ്ങളിലൂടെ, സാത്താനെ പരാജയപ്പെടുത്തേണ്ടതുണ്ട്. ഇത്തരത്തിൽ തടങ്കലിലാക്കപ്പെട്ടിരിക്കുന്ന മനുഷ്യനെ സാത്താന്റെ കൈകളിൽനിന്ന് പിടിച്ചെടുക്കാനാകും. സാത്താന്റെ സ്വാധീനത്തിൽനിന്നും അടിമത്തത്തിൽനിന്നും മനുഷ്യൻ സ്വതന്ത്രനായിക്കഴിഞ്ഞാൽ സാത്താൻ ലജ്ജിതനാക്കപ്പെടും, മനുഷ്യൻ ആത്യന്തികമായി തിരിച്ചെടുക്കപ്പെടും. അങ്ങനെ സാത്താൻ തോൽപ്പിക്കപ്പെടും. സാത്താന്റെ ഇരുണ്ട സ്വാധീനത്തിൽനിന്നു മനുഷ്യൻ സ്വതന്ത്രനാക്കപ്പെട്ടു കഴിഞ്ഞിരിക്കുന്നതിനാൽ മനുഷ്യൻ ഈ യുദ്ധത്തിന്റെ മുഴുവൻ കൊള്ളമുതൽ ആയിത്തീരുകയും യുദ്ധം അവസാനിക്കുമ്പോൾ സാത്താൻ ശിക്ഷിക്കപ്പെടേണ്ട ലക്ഷ്യമായി മാറുകയും ചെയ്യും. അതിനുശേഷം, മനുഷ്യവർഗത്തെ രക്ഷിക്കുകയെന്ന മുഴു പ്രവർത്തനവും പൂർത്തിയാക്കപ്പെട്ടിരിക്കും.




സൃഷ്ടിക്കപ്പെട്ട ജീവികളോടു ദൈവം ഒരു വിദ്വേഷവും വെച്ചുപുലർത്തുന്നില്ല; സാത്താനെ പരാജയപ്പെടുത്താൻ മാത്രമേ അവൻ ആഗ്രഹിക്കുന്നുള്ളൂ. അവന്റെ എല്ലാ വേലയും—ശാസനയോ ന്യായവിധിയോ ആകട്ടെ—സാത്താനെയാണു ലക്ഷ്യം വെക്കുന്നത്; അതു മനുഷ്യവർഗത്തിന്റെ രക്ഷയെ പ്രതിയാണു നിർവഹിക്കപ്പെടുന്നത്, അതെല്ലാം സാത്താനെ പരാജയപ്പെടുത്തിനു വേണ്ടിയാണ്. അതിന്റെ ഒരേയൊരു ലക്ഷ്യം ഇതാണ്: ഒടുക്കംവരെ സാത്താനോടു യുദ്ധം ചെയ്യുക! സാത്താനുമേൽ വിജയം നേടിക്കഴിയുന്നതുവരെ ദൈവം ഒരിക്കലും വിശ്രമിക്കുകയില്ല. സാത്താനെ പരാജയപ്പെടുത്തിക്കഴിയുമ്പോൾ മാത്രമേ അവൻ വിശ്രമിക്കുകയുള്ളൂ. ദൈവം ചെയ്യുന്ന മുഴുവൻ വേലയും സാത്താനെ ലക്ഷ്യമിട്ടുകൊണ്ടുള്ളത് ആയതിനാലും സാത്താനാൽ ദുഷിപ്പിക്കപ്പെട്ടു കഴിഞ്ഞിരിക്കുന്നവരെല്ലാം സാത്താന്റെ അധീനിതയിൻ കീഴിൽ ആയതിനാലും അവരെല്ലാവരും സാത്താന്റെ അധീനതയിൽ കീഴിൽ ജീവിക്കുന്നതിനാലും സാത്താനെതിരെ യുദ്ധം ചെയ്യാതെയും അതിലൂടെ അതിനെ തകർക്കാതെയും സാത്താൻ ഈ ആളുകളുടെ മേലുള്ള പിടി അയയ്ക്കുകയില്ല. അവരെ വീണ്ടെടുക്കാൻ കഴിയുകയുമില്ല. അവരെ വീണ്ടെടുത്തില്ലെങ്കിൽ സാത്താൻ പരാജയപ്പെടുത്തപ്പെട്ടില്ലെന്നും അത് കീഴടക്കപ്പെട്ടിട്ടില്ലെന്നും തെളിയും. അതുകൊണ്ട്, ദൈവത്തിന്റെ 6,000 വർഷത്തെ കാര്യനിർവഹണ പദ്ധതിയിലെ ആദ്യഘട്ടത്തിൽ അവൻ നിയമത്തിന്റെ വേല ചെയ്തു. രണ്ടാം ഘട്ടത്തിൽ അവൻ കൃപായുഗത്തിന്റെ വേല, അതായത് കുരിശുമരണ വേല ചെയ്തു. മൂന്നാം ഘട്ടത്തിൽ അവൻ മനുഷ്യവർഗത്തെ ജയിച്ചടക്കുന്ന വേല ചെയ്യുന്നു. ഈ വേല മുഴുവൻ ലക്ഷ്യമിടുന്നത് മനുഷ്യവർഗം സത്താനാൽ ഏതറ്റംവരെ ദുഷിപ്പിക്കപ്പെട്ടുകഴിഞ്ഞു എന്നതിനെയാണ്, ഇതെല്ലാം സാത്താനെ പരാജയപ്പെടുത്താൻ വേണ്ടിയാണ്. ഈ ഘട്ടങ്ങളോരോന്നും സാത്താനെ തോൽപ്പിക്കുന്നതിനായാണ്. തീനിറമുള്ള മഹാസർപ്പത്തിനെതിരെയുള്ള യുദ്ധമാണ് ദൈവത്തിന്റെ 6,000 വർഷത്തെ കാര്യനിർവഹണവേലയുടെ സത്ത. മനുഷ്യവർഗത്തെ കൈകാര്യം ചെയ്യുന്ന വേല സാത്താനെ പരാജയപ്പെടുത്തുന്ന വേലയും സാത്താനുമായി യുദ്ധം ചെയ്യുന്ന വേലയുമാണ്. ദൈവം 6,000 വർഷം യുദ്ധം ചെയ്തുകഴിഞ്ഞു. അങ്ങനെ മനുഷ്യനെ പുതിയ ലോകത്തേക്ക് ആത്യന്തികമായി കൊണ്ടുവരുന്നതിനായി ദൈവം 6,000 വർഷം വേലയെടുത്തുകഴിഞ്ഞു. സാത്താൻ പരാജിതനാക്കപ്പെടുമ്പോൾ, മനുഷ്യൻ പൂർണമായും വിമോചിതനാക്കപ്പെട്ടിരിക്കും. ഇതല്ലേ ഇന്നത്തെ ദൈവത്തിന്റെ വേലയുടെ ലക്ഷ്യം? ഇതുതന്നെയാണ് ഇന്നത്തെ വേലയുടെ കൃത്യമായ ദിശയും: മനുഷ്യന്റെ സമ്പൂർണമായ വിമോചനവും സ്വതന്ത്രമാക്കപ്പെടലും. അങ്ങനെ, മനുഷ്യൻ ഒരു നിയമത്തിനും വിധേയനാകില്ല, കെട്ടുപാടുകളോ നിയന്ത്രണങ്ങളോ അവനെ വരിഞ്ഞുമുറുക്കില്ല. നിങ്ങളുടെ ആവശ്യങ്ങൾക്കും ഔന്നത്യത്തിനും അനുസരിച്ചാണ് ഈ വേലയെല്ലാം ചെയ്യപ്പെടുന്നത്. അതായത്, നിങ്ങൾക്ക് സഫലമാക്കാൻ പറ്റുന്നതെന്തോ അതനുസരിച്ച് നിങ്ങൾക്കു നൽകപ്പെടുന്നു. ‘താറാവിനെ കൂട്ടിലേക്ക് ആട്ടിത്തെളിക്കുന്നതു’ പോലെ നിങ്ങളിൽ എന്തെങ്കിലും അടിച്ചേൽപ്പിക്കുന്ന ഒരു സംഗതിയല്ല ഇത്. മറിച്ച് ഈ വേലയെല്ലാം നിർവഹിക്കപ്പെടുന്നതു നിങ്ങളുടെ യഥാർഥമായ ആവശ്യങ്ങൾക്കനുസരിച്ചാണ്. മനുഷ്യന്റെ യഥാർഥമായ ആവശ്യങ്ങൾക്ക് അനുസൃതമായാണ് വേലയുടെ ഓരോ ഘട്ടവും നിർവഹിക്കപ്പെടുന്നത്; വേലയുടെ ഓരോ ഘട്ടവും സാത്താനെ പരാജയപ്പെടുത്തുന്നതിനു വേണ്ടിയാണ്. യഥാർഥത്തിൽ, ആദിയിൽ സ്രഷ്ടാവിനും അവന്റെ സൃഷ്ടികൾക്കുമിടയിൽ വേലിക്കെട്ടുകൾ ഉണ്ടായിരുന്നില്ല. ഈ വേലിക്കെട്ടുകളെല്ലാം സാത്താൻ മൂലം ഉണ്ടായതാണ്. സാത്താൻ മനുഷ്യനെ ശല്യപ്പെടുത്തുകയും ദുഷിപ്പിക്കുകയും ചെയ്തതിനാലാണ് മനുഷ്യന് എന്തെങ്കിലും കാണാനോ സ്പർശിക്കാനോ കഴിയാതെയായത്. മനുഷ്യനാണ് ഇര, ചതിക്കപ്പെട്ടവൻ. സത്താൻ പരാജിതനായിക്കഴിയുമ്പോൾ, സൃഷ്ടിക്കപ്പെട്ട ജീവികളെല്ലാം സ്രഷ്ടാവിനെ കാണും. സ്രഷ്ടാവ് സൃഷ്ടിക്കപ്പെട്ട ജീവികളിലേക്കു നോക്കുകയും അവരെ നേരിട്ട് നയിക്കാൻ അവനു കഴിയുകയും ചെയ്യും. മനുഷ്യനു ഭൂമിയിൽ ഉണ്ടായിരിക്കേണ്ട ജീവിതം ഇതു മാത്രമാണ്. അതുകൊണ്ട്, ദൈവത്തിന്റെ വേല പ്രാഥമികമായും സാത്താനെ പരാജയപ്പെടുത്തുന്നതിനു വേണ്ടിയാണ്. സാത്താൻ പരാജയപ്പെട്ടുകഴിയുമ്പോൾ എല്ലാ പ്രശ്നങ്ങളും പരിഹരിക്കപ്പെടും. ദൈവത്തിനു മനുഷ്യരുടെ ഇടയിലേക്ക് വരിക എന്നത് അത്ര നിസ്സാര കാര്യമല്ലെന്ന് ഇന്നു നിങ്ങൾ മനസ്സിലാക്കിയിരിക്കുന്നു. ദിവസവും നിങ്ങളിൽ കുറ്റം കണ്ടുപിടിക്കുന്നതിനോ അതുമിതും പറയാനോ അവൻ എങ്ങനെയിരിക്കുമെന്നോ എങ്ങനെ സംസാരിക്കുന്നെന്നോ ജീവിക്കുന്നെന്നോ കാണാൻ നിങ്ങളെ അനുവദിക്കുന്നതിനോ അല്ല ദൈവം വന്നിരിക്കുന്നത്. കേവലം അവനെ ദർശിക്കാൻ നിങ്ങളെ അനുവദിക്കാനോ നിങ്ങളുടെ കണ്ണുകൾ തുറപ്പിക്കാനോ അവൻ പറഞ്ഞിട്ടുള്ള രഹസ്യങ്ങളെക്കുറിച്ചും അവൻ തുറന്നിട്ടുള്ള ഏഴു മുദ്രകളെക്കുറിച്ചും നിങ്ങളെ കേൾക്കാൻ അനുവദിക്കുന്നതിനോ അല്ല ദൈവം മനുഷ്യജന്മമെടുത്തിരിക്കുന്നത്. പ്രത്യുത, സാത്താനെ പരാജയപ്പെടുത്തുന്നതിനാണ്. അവൻ മനുഷ്യജന്മമെടുത്ത് മനുഷ്യർക്കിടയിലേക്ക് വന്നത് മനുഷ്യനെ രക്ഷിക്കുന്നതിനും സാത്താനോട് യുദ്ധം ചെയ്യുന്നതിനുമാണ്; ഇതാണ് അവൻ മനുഷ്യജന്മമെടുത്തതിന്റെ സത്ത. സാത്താനെ പരാജയപ്പെടുത്തുന്നതിനു വേണ്ടിയല്ലെങ്കിൽ അവൻ നേരിട്ട് ഈ വേല ചെയ്യുമായിരുന്നില്ല. മനുഷ്യരുടെ ഇടയിൽ അവന്റെ വേല ചെയ്യുന്നതിനും മനുഷ്യനു മുമ്പിൽ സ്വയം വെളിപ്പെടുത്തുന്നതിനും അവനെ ദർശിക്കുന്നതിനു മനുഷ്യനെ അനുവദിക്കുന്നതിനുമാണ് ദൈവം ഭൂമിയിലേക്ക് വന്നിരിക്കുന്നത്; ഇതൊരു ചെറിയ കാര്യമാണോ? ഇത് തീർച്ചയായും ലളിതമല്ല! അത് മനുഷ്യൻ സങ്കൽപ്പിക്കുന്നതു പോലെയല്ല: മനുഷ്യന് തന്നെ ദർശിക്കുന്നതിനും അങ്ങനെ ദൈവം പൊള്ളയോ അവ്യക്തമോ അല്ലെന്നും ദൈവം യഥാർഥനാണെന്നും ദൈവം ഉന്നതനും എന്നാൽ താഴ്മയുള്ളവനും ആണെന്നു മനുഷ്യനു മനസ്സിലാക്കാനായി ദൈവം വന്നിരിക്കുന്നു. അത് അത്ര ലളിതമായിരിക്കുമോ? കൃത്യമായും സാത്താൻ മനുഷ്യന്റെ ജഡത്തെ ദുഷിപ്പിച്ചതിനാലും ദൈവം രക്ഷിക്കണമെന്ന് ഇച്ഛിക്കുന്നതു മനുഷ്യനെ ആയതിനാലുമാണു സാത്താനുമായി യുദ്ധം ചെയ്യുന്നതിനും മനുഷ്യനെ നേരിട്ട് മേയ്ക്കുന്നതിനുമായി ദൈവം ജഡരൂപം ധരിക്കേണ്ടത്. ഇതു മാത്രമേ അവന്റെ വേലയ്ക്ക് ഉപകാരപ്രദമാകൂ. സാത്താനെ പരാജയപ്പെടുത്തുന്നതിനും മനുഷ്യനെ കൂടുതൽ നന്നായി രക്ഷിക്കുന്നതിനും വേണ്ടിയാണു ദൈവത്തിന്റെ രണ്ട് മനുഷ്യജന്മങ്ങൾ ജഡരൂപത്തിൽ നിലനിന്നിട്ടുള്ളത്. കാരണം, സാത്താനുമായി യുദ്ധത്തിലേർപ്പെടുന്നതിനു ദൈവത്തിനു മാത്രമേ കഴിയൂ. അതു ദൈവത്തിന്റെ ആത്മാവായാലും ശരി, അവതരമായുള്ള ദൈവമായാലും ശരി. ചുരുക്കത്തിൽ, സാത്താനുമായുമായി യുദ്ധത്തിലേർപ്പെടുന്നതു ദൂതന്മാർ ആകാൻ കഴിയില്ല. അതു സാത്താൻ ദുഷിപ്പിച്ച മനുഷ്യനാകാൻ അത്രപോലും കഴിയില്ല. മാലാഖമാർക്ക് ഈ യുദ്ധത്തിലേർപ്പെടാനുള്ള ശക്തിയില്ല, മനുഷ്യർ അതിനേക്കാളേറെ ബലഹീനരാണ്. ആയതിനാൽ, മനുഷ്യജീവനെ കരുപ്പിടിപ്പിക്കാൻ ദൈവം ഇച്ഛിക്കുന്നുണ്ടെങ്കിൽ, മനുഷ്യരെ രക്ഷിക്കാനായി ഭൂമിയിലേക്കു നേരിട്ടുവരാൻ അവൻ ഇച്ഛിക്കുന്നുവെങ്കിൽ അവൻതന്നെ ജഡമായിത്തീരേണ്ടതുണ്ട്—അതായാത്, അവൻ സ്വയം ജഡരൂപം സ്വീകരിക്കേണ്ടതുണ്ട്. അവന്റെ സഹജമായ സ്വത്വവും അവൻ ചെയ്യേണ്ടുന്ന വേലയുമായി മനുഷ്യരുടെ ഇടയിലേക്കു വന്ന് അവരെ വ്യക്തിപരമായി രക്ഷിക്കേണ്ടതുണ്ട്. അങ്ങനെയല്ലെങ്കിൽ, ദൈവത്തിന്റെ ആത്മാവോ മനുഷ്യനോ ആണ് ഈ വേല ചെയ്യുന്നതെങ്കിൽ ഈ യുദ്ധത്തിൽനിന്ന് ഒരു ഫലവുമുണ്ടാകില്ല, അതൊരിക്കലും അവസാനിക്കുകയുമില്ല. സാത്താനുമായി മനുഷ്യർക്കിടയിൽ യുദ്ധത്തിലേർപ്പെടുന്നതിനായി ദൈവം മനുഷ്യജന്മമെടുക്കുമ്പോൾ മാത്രമേ മനുഷ്യനു വിമോചനത്തിനുള്ള അവസരമുള്ളൂ. എന്നുതന്നെയല്ല, അപ്പോഴേ സാത്താൻ ലജ്ജിതനാവുകയുള്ളൂ, അപ്പോഴേ അതിനു ചൂഷണം ചെയ്യുന്നതിനുള്ള അവസരങ്ങൾ അല്ലെങ്കിൽ നടപ്പിലാക്കാനുള്ള പദ്ധതികൾ ഇല്ലാതാവുകയുള്ളൂ. മനുഷ്യജന്മമെടുത്ത ദൈവം ചെയ്ത വേല ദൈവത്തിന്റെ ആത്മാവിനു നേടിയെടുക്കാനാവില്ല, ദൈവത്തിന്റെ പേരിൽ ഏതെങ്കിലും ജഡികമായ മനുഷ്യനു അതു ചെയ്യുകയെന്നത് അതിലേറെ അസാധ്യമാണ്. കാരണം അവൻ ചെയ്യുന്ന വേല മനുഷ്യന്റെ ജീവനു വേണ്ടിയാണ്, മനുഷ്യന്റെ ദുഷിച്ച പ്രകൃതം മാറ്റിയെടുക്കുന്നതിനു വേണ്ടിയാണ്. മനുഷ്യൻ ഈ യുദ്ധത്തിൽ പങ്കെടുക്കുന്നുവെങ്കിൽ അവൻ തികഞ്ഞ പരിഭ്രാന്തിയിൽ ഓടിപ്പോവുകയേ ഉള്ളൂ. തന്റെ ദുഷിച്ച പ്രകൃതം മാറ്റുന്നതിനു മനുഷ്യനു കേവലം കഴിവില്ലാതെയുമാകും. മനുഷ്യനെ കുരിശിൽനിന്ന് രക്ഷിക്കുന്നതിനോ മത്സരികളായ മനുഷ്യവർഗത്തെ ജയിച്ചടക്കുന്നതിനോ പ്രാപ്തനല്ലാതാകും, തത്ത്വങ്ങൾക്കപ്പുറം പോകാത്ത കുറച്ചു പഴയ വേല ചെയ്യാനോ സാത്താന്റെ പരാജയവുമായി ബന്ധമില്ലാത്ത എന്തെങ്കിലും വേല ചെയ്യാനോ മാത്രമേ അവനാകൂ. അതുകൊണ്ട്, എന്തിന് വേവലാതിപ്പെടണം? മനുഷ്യവർഗത്തെ വീണ്ടെടുക്കാൻ കഴിയാത്ത വേലയ്ക്ക് എന്ത് പ്രാധാന്യം, പിന്നെയല്ലേ സാത്താനെ തോല്പിക്കുന്ന കാര്യം? അതിനാൽ സാത്താനുമായുള്ള യുദ്ധം ദൈവത്തിനു മാത്രമേ നടത്താൻ കഴിയൂ. മനുഷ്യൻ അതു ചെയ്യുക കേവലം അസാധ്യമായിരിക്കും. മനുഷ്യന്റെ കർത്തവ്യം അനുസരണവും പിൻപറ്റലുമാണ്. കാരണം സ്വർഗങ്ങളെയും ഭൂമിയെയും സൃഷ്ടിക്കുന്നതു പോലുള്ള വേല ചെയ്യാൻ മനുഷ്യൻ അപ്രാപ്തനാണ്. അതിലുപരി, സാത്താനുമായി യുദ്ധം ചെയ്യുന്ന വേല നിർവഹിക്കാൻ അവൻ അപ്രാപ്തനാണ്. സാത്താനെ പരാജയപ്പെടുത്തുന്ന ദൈവത്തിന്റെ തന്നെ നേതൃത്വത്തിൻ കീഴിൽ മാത്രമേ മനുഷ്യനു സ്രഷ്ടാവിനെ സംതൃപ്തനാക്കാൻ കഴിയൂ; ഇതു മാത്രമേ മനുഷ്യനു ചെയ്യാൻ കഴിയൂ. അതുകൊണ്ട്, ഒരോ പുതിയ യുദ്ധം തുടങ്ങുമ്പോഴും, അതായത് പുതിയ യുഗത്തിന്റെ വേല തുടങ്ങുന്ന ഓരോ വേളയിലും, ഈ വേല ദൈവം തനിയെ ചെയ്യുന്നു. ഇതിലൂടെ അവൻ മുഴുവൻ യുഗത്തെയും വഴിനയിക്കുകയും മനുഷ്യവർഗത്തിനൊന്നാകെ ഒരു പുതിയ പാത തുറക്കുകയും ചെയ്യുന്നു. ഓരോ പുതിയ യുഗത്തിന്റെയും ഉദയം സാത്താനുമായുള്ള യുദ്ധത്തിൽ പുതിയൊരു തുടക്കമാണ്. ഇതിലൂടെ മനുഷ്യൻ പുതുമയും മനോഹാരിതയും കൂടുതലുള്ള ഒരു ലോകത്തേക്കും ദൈവത്താൽ വ്യക്തിപരമായി നയിക്കപ്പെടുന്ന പുതിയൊരു യുഗത്തിലേക്കും പ്രവേശിക്കുന്നു. മനുഷ്യനാണു സകലതിന്റെയും യജമാനൻ. എന്നാൽ വീണ്ടെടുക്കപ്പെട്ടവർ സാത്താനുമായുള്ള എല്ലാ യുദ്ധങ്ങളുടേയും ഫലങ്ങളായിത്തീരും. സകലതിനെയും ദുഷിപ്പിക്കുന്നവനാണു സാത്താൻ, എല്ലാ യുദ്ധങ്ങളുടെയും അവസാനം പരാജയപ്പെടുന്നത് അതാണ്. ഈ യുദ്ധങ്ങൾക്കൊടുവിൽ ശിക്ഷിക്കപ്പെടുന്നവനും അവൻ തന്നെയാണ്. ദൈവം, മനുഷ്യൻ, സാത്താൻ എന്നിവരിൽ സാത്താൻ മാത്രം തിരസ്‌കരിക്കപ്പെടുകയും വെറുക്കപ്പെടുകയും ചെയ്യും. അതേസമയം, സാത്താന്റെ അധീനതയിൽ ഉള്ളവരിൽ ദൈവത്താൽ തിരിച്ചെടുക്കപ്പെടാത്തവർ സാത്താനെപ്രതി ശിക്ഷ ഏറ്റുവാങ്ങേണ്ടിവരും. ഈ മൂന്നു പേരിൽ ദൈവം മാത്രമാണു സകലത്തിനാലും ആരാധിക്കേണ്ടത്. അതേസമയം, സാത്താനാൽ ദുഷിപ്പിക്കപ്പെട്ടവരിൽ ദൈവം വീണ്ടെടുത്തവരും ദൈവത്തിന്റെ സത്യമാർഗം പിന്തുടരുന്നവരും ദൈവത്തിന്റെ വാഗ്ദാനം സ്വീകരിക്കുന്നവരും ദൈവത്തിനു വേണ്ടി ദുഷ്ടരെ വിധിക്കുന്നവരും ആയിത്തീരുന്നു. ദൈവം തീർച്ചയായും ജേതാവാകും, സാത്താൻ തീർച്ചയായും പരാജയപ്പെടും. പക്ഷേ, മനുഷ്യർക്കിടയിൽ ജയിക്കുന്നവരും തോൽക്കുന്നവരും ഉണ്ടാകും. ജയിക്കുന്നവർ ജേതാക്കൾക്കൊപ്പവും തോൽക്കുന്നവർ പരാജിതർക്കൊപ്പവും ആകും; ഇതാണ് ഓരോന്നിന്റെയും അതതു തരമനുസരിച്ചുള്ള വേർതിരിക്കൽ. ദൈവത്തിന്റെ എല്ലാ വേലയുടെയും പരിസമാപ്തിയാണിത്. ദൈവത്തിന്റെ എല്ലാ വേലയുടെയും ലക്ഷ്യവും ഇതാണ്, ഇതൊരിക്കലും മാറില്ല. ദൈവത്തിന്റെ കാര്യനിർവഹണ പദ്ധതിയിലെ പ്രധാന വേലയുടെ കേന്ദ്രബിന്ദു മനുഷ്യന്റെ രക്ഷയെയാണു കേന്ദ്രീകരിച്ചിരിക്കുന്നത്. ദൈവം ജഡമായിത്തീരുന്നതു പ്രധാനമായും ഈ കേന്ദ്രസ്ഥാനത്തിനു വേണ്ടിയും ഈ വേലയ്ക്കു വേണ്ടിയും സാത്താനെ പരാജയപ്പെടുത്തുന്നതിനു വേണ്ടിയുമാണ്. ദൈവം ആദ്യം മനുഷ്യജന്മമെടുത്തതും സാത്താനെ പരാജയപ്പെടുത്തുന്നതിനായിരുന്നു: അവൻ വ്യക്തിഗതമായി ജഡമായിത്തീർന്നതും വ്യക്തിഗതമായി കുരിശിൽ തറയ്ക്കപ്പെട്ടതും ആദ്യ യുദ്ധത്തിന്റെ വേല പൂർത്തിയാക്കുന്നതിനു വേണ്ടിയാണ്, ആ വേല മനുഷ്യവർഗത്തിന്റെ വീണ്ടെടുക്കൽ ആയിരുന്നു. അതുപോലെ, മനുഷ്യർക്കിടയിൽ തന്റെ വേല ചെയ്യുന്നതിനും തന്റെ വചനം വ്യക്തിപരമായി അരുളിച്ചെയ്യുന്നതിനും തന്നെ കാണാൻ മനുഷ്യനെ അനുവദിക്കുന്നതിനും വേണ്ടി സ്വയം ജഡമായിത്തീർന്ന ദൈവം വേലയുടെ ഈ ഘട്ടവും വ്യക്തിഗതമായി നിർവഹിച്ചു. തീർച്ചയായും, ഈ മാർഗത്തിൽ അവൻ മറ്റുചില വേലയും കൂടി ചെയ്യുന്നത് അനിവാര്യമാണ്. എന്നാൽ അവൻ വ്യക്തിപരമായി അവന്റെ വേല നിർവഹിക്കുന്നതിന്റെ പ്രധാന കാരണം സാത്താനെ പരാജയപ്പെടുത്തുകയും മനുഷ്യവർഗത്തെയാകെ ജയിച്ചടക്കുകയും ഈ ആളുകളെ വീണ്ടെടുക്കുകയും ചെയ്യുക എന്നതാണ്. അതുകൊണ്ട് മനുഷ്യജന്മമെടുത്ത ദൈവത്തിന്റെ വേല യഥാർഥത്തിൽ നിസ്സാരമല്ല. ദൈവം താഴ്മയുള്ളവനും മറഞ്ഞിരിക്കുന്നവനും യഥാർഥത്തിൽ സ്ഥിതി ചെയ്യുന്നവനും ആണെന്നു മനുഷ്യനെ കാണിക്കുക എന്നതു മാത്രമാണ് അവന്റെ ഉദ്ദേശ്യമെങ്കിൽ, അത് ഈ വേല ചെയ്യുന്നതിനു വേണ്ടി മാത്രമാണെങ്കിൽ, അവൻ ജഡമായിത്തീരേണ്ട ആവശ്യമേയില്ല. ദൈവം ജഡമായിത്തീർന്നില്ലെങ്കിൽപ്പോലും അവന്റെ താഴ്മയും ഗുപ്തതയും, അവന്റെ മഹത്വവും വിശുദ്ധിയും നേരിട്ട് മനുഷ്യനുവേണ്ടി വെളിവാക്കാൻ അവന് കഴിയും. എന്നാൽ മനുഷ്യവർഗത്തെ കൈകാര്യം ചെയ്യുന്ന വേലയിൽ ഇത്തരം കാര്യങ്ങൾക്കു പ്രസക്തിയില്ല. അവയ്ക്കു മനുഷ്യനെ രക്ഷിക്കുന്നതിനോ അവനെ പൂർണനാക്കുന്നതിനോ ഉള്ള പ്രാപ്തിയില്ല, പിന്നെയല്ലേ സാത്താനെ പരാജയപ്പെടുത്തുന്ന കാര്യം. സാത്താനെ പരാജയപ്പെടുത്തുന്നതിൽ പരിശുദ്ധാത്മാവ് മറ്റൊരു ആത്മാവിനെതിരെ യുദ്ധം ചെയ്യുന്നത് മാത്രമാണ് ഉൾപ്പെട്ടിരുന്നത് എങ്കിൽ അത്തരം വേലക്കു കുറഞ്ഞ പ്രായോഗിക മൂല്യം മാത്രമേ ഉണ്ടാകുമായിരുന്നുള്ളൂ; മനുഷ്യനെ വീണ്ടെടുക്കുന്നതിന് അതിനു കഴിയാതാകുമായിരുന്നു. മനുഷ്യന്റെ ഭാഗധേയത്തെയും ഭാവി നേട്ടങ്ങളെയും അതു നശിപ്പിക്കുകയും ചെയ്യുമായിരുന്നു. അക്കാരണത്താൽ ദൈവത്തിന്റെ ഇന്നത്തെ വേലയ്ക്കു പരമമായ പ്രാധാന്യമുണ്ട്. ആ വേല മനുഷ്യന് അവനെ ദർശിക്കാനോ മനുഷ്യന്റെ കണ്ണുകൾ തുറപ്പിക്കാനോ പ്രോത്സാഹിപ്പിക്കപ്പെട്ടുവെന്നോ സ്പർശിക്കപ്പെട്ടുവെന്നോ ഉള്ള ഒരു ചെറിയ അവബോധം അവനു നൽകുന്നതിനോ വേണ്ടി മാത്രമല്ല; അത്തരം വേലയ്ക്ക് ഒരു പ്രാധാന്യവുമില്ല. നിനക്ക് ഇത്തരം ജ്ഞാനത്തെക്കുറിച്ച് മാത്രമേ സംസാരിക്കാൻ കഴിയുന്നുള്ളൂ എങ്കിൽ ദൈവം മനുഷ്യജന്മം എടുത്തതിന്റെ യഥാർഥ പ്രാധാന്യം നിനക്കറിയില്ല എന്ന് അതു തെളിയിക്കുന്നു.




ദൈവത്തിന്റെ മുഴുവൻ കാര്യനിർവഹണ പദ്ധതിയുടെയും വേല ദൈവം തനിയെ ആണ് ചെയ്യുന്നത്. ആദ്യഘട്ടം—ലോകത്തിന്റെ സൃഷ്ടി—ദൈവം തന്നെ ചെയ്തു, അതങ്ങനെയല്ലായിരുന്നെങ്കിൽ, മനുഷ്യവർഗത്തെ സൃഷ്ടിക്കുന്നതിന് ആരുംതന്നെ പ്രാപ്തരാവുകയില്ലായിരുന്നു; രണ്ടാമത്തെ ഘട്ടം മനുഷ്യവർഗത്തെ വീണ്ടെടുക്കൽ ആയിരുന്നു, അതും ദൈവംതന്നെ വ്യക്തിപരമായി നിർവഹിച്ചു; മൂന്നാമത്തെ ഘട്ടം വളരെ വ്യക്തമാണ്: ദൈവത്തിന്റെ എല്ലാ വേലയുടെയും അന്ത്യവും ദൈവത്താൽ തന്നെ നിർവഹിക്കപ്പെടേണ്ടതിന്റെ ആവശ്യകത വളരെ വലുതാണ്. മുഴുവൻ മനുഷ്യവർഗത്തെയും വിമോചിപ്പിക്കുക, ജയിച്ചടക്കുക, വീണ്ടെടുക്കുക, പൂർണമാക്കുക എന്നീ വേലയെല്ലാം ദൈവം വ്യക്തിപരമായി നിർവഹിക്കുന്നു. അവൻ വ്യക്തിപരമായി ഈ വേല ചെയ്തില്ലായിരുന്നെങ്കിൽ അവന്റെ സ്വത്വത്തെ മനുഷ്യനു പ്രതിനിധീകരിക്കാൻ കഴിയുമായിരുന്നില്ല, മനുഷ്യന് അവന്റെ വേല ചെയ്യാൻ സാധിക്കുമായിരുന്നുമില്ല. സാത്താനെ പരാജയപ്പെടുത്തുന്നതിനായി, മനുഷ്യവർഗത്തെ വീണ്ടെടുക്കുന്നതിനായി, മനുഷ്യനു ഭൂമിയിൽ ഒരു സാധാരണ ജീവിതം നൽകുന്നതിനായി അവൻ മനുഷ്യനെ വ്യക്തിപരമായി നയിക്കുകയും വ്യക്തിപരമായി മനുഷ്യർക്കിടയിൽ വേല ചെയ്യുകയും ചെയ്യുന്നു; അവന്റെ മുഴുവൻ കാര്യനിർവഹണപദ്ധതിക്കും വേണ്ടി, അവന്റെ എല്ലാ വേലയ്ക്കും വേണ്ടി അവൻ വ്യക്തിപരമായിത്തന്നെ ഈ വേല ചെയ്യണം. ദൈവം വന്നത് മനുഷ്യന് അവനെ കാണാൻ കഴിയുന്നതിനും മനുഷ്യനെ സന്തോഷവാനാക്കുന്നതിനും മാത്രമാണെന്നു മനുഷ്യൻ വിശ്വസിക്കുന്നുവെങ്കിൽ, അത്തരം വിശ്വാസങ്ങൾക്കു യാതൊരു മൂല്യവും പ്രാധാന്യവുമില്ല. മനുഷ്യന്റെ ഗ്രാഹ്യം വളരെ ഉപരിപ്ലവമാണ്! ഈ വേല സ്വയം നിർവഹിക്കുന്നതിലൂടെ മാത്രമേ ദൈവത്തിന് ഈ വേല സമഗ്രമായും പൂർണമായും ചെയ്യാനാകൂ. ദൈവത്തിനു വേണ്ടി ആ വേല ചെയ്യുന്നതിനു മനുഷ്യൻ പ്രാപ്തനല്ല. മനുഷ്യനു ദൈവത്തിന്റെ സ്വത്വമോ അവന്റെ സത്തയോ ഇല്ലാത്തതുകൊണ്ട് മനുഷ്യൻ ദൈവത്തിന്റെ വേല ചെയ്യുന്നതിനു പ്രാപ്തനല്ല, മനുഷ്യൻ ഈ വേല ചെയ്താലും അതിനൊരു ഫലവും ഉണ്ടാകുമായിരുന്നില്ല. ദൈവം ആദ്യമായി ജഡമായിത്തീർന്നത് വീണ്ടെടുക്കൽ നടത്തുന്നതിനു വേണ്ടി ആയിരുന്നു, മനുഷ്യവർഗത്തെയാകെ പാപത്തിൽനിന്നു വീണ്ടെടുക്കാനും ശുദ്ധീകരിക്കപ്പെടാനും പാപങ്ങൾ പൊറുത്തുകിട്ടാനും മനുഷ്യനെ പ്രാപ്തനാക്കുന്നതിനും വേണ്ടി ആയിരുന്നു. ജയിച്ചടക്കൽ വേലയും മനുഷ്യരുടെ ഇടയിൽ ദൈവം വ്യക്തിപരമായി ചെയ്തു. ഈ ഘട്ടത്തിൽ, ദൈവം പ്രവചനങ്ങൾ മാത്രമാണു നൽകേണ്ടിയിരുന്നത് എങ്കിൽ, ഒരു പ്രവാചകനെയോ വരം ലഭിച്ച ഒരുവേനെയോ അവന്റെ സ്ഥാനത്തേക്കു കണ്ടെത്താൻ കഴിയുമായിരുന്നു; പ്രവചനങ്ങൾ മാത്രമാണ് അരുളിച്ചെയ്തിരുന്നതെങ്കിൽ, ദൈവത്തിന്റെ സ്ഥാനത്ത് മനുഷ്യനു പകരക്കാരനാകാൻ കഴിയുമായിരുന്നു. മനുഷ്യൻ വ്യക്തിപരമായി ദൈവത്തിന്റെ വേല ചെയ്യാൻ ശ്രമിക്കുകയും മനുഷ്യനെ പാകപ്പെടുത്തുന്ന വേല ചെയ്യാൻ ഉദ്യമിക്കുകയും ചെയ്താൽ, അവന് ഈ വേല ചെയ്യുക അസാധ്യമായിരിക്കും. അതു ദൈവം വ്യക്തിപരമായിത്തന്നെ ചെയ്യണം: ഈ വേല ചെയ്യുന്നതിനായി ദൈവംതന്നെ ജഡമായിത്തീരണം. വചനയുഗത്തിൽ, പ്രവചനങ്ങൾ മാത്രമേ അരുളിച്ചെയ്യപ്പെടുന്നുള്ളൂ എങ്കിൽ യെശയ്യാവിനെയോ പ്രവാചകനായ ഏലിയാവിനെയോ ഈ വേല ചെയ്യാൻ കണ്ടെത്താനാകും. ദൈവം വ്യക്തിപരമായി അതു ചെയ്യേണ്ട യാതൊരു ആവശ്യകതയും ഇല്ല. ഈ ഘട്ടത്തിൽ ചെയ്യേണ്ട വേല പ്രവചനങ്ങൾ അരുളിച്ചെയ്യുന്നതു മാത്രമല്ലാത്തതുകൊണ്ടും മനുഷ്യനെ ജയിച്ചടക്കാനും സാത്താനെ പരാജയപ്പെടുത്താനും വചനവേല ഉപയോഗിക്കുന്നതു വളരെ പ്രധാനമായതുകൊണ്ടും ഈ വേല മനുഷ്യനു ചെയ്യാനാവില്ല, ദൈവം തന്നെ വ്യക്തിപരമായി ചെയ്യേണ്ടതുണ്ട്. ന്യായപ്രമാണയുഗത്തിൽ യഹോവ തന്റെ വേലയുടെ ഒരു ഭാഗം ചെയ്തു. ശേഷം അവൻ ചില വചനങ്ങൾ അരുളിചെയ്യുകയും പ്രവാചകന്മാരിലൂടെ ചില വേല നിർവഹിക്കുകയും ചെയ്തു. അതിനു കാരണം, യഹോവയുടെ വേലയിൽ അവനു പകരക്കാരനാകാൻ മനുഷ്യനു കഴിയും എന്നതും അവനുവേണ്ടി ദർശകർക്ക് കാര്യങ്ങൾ മുൻകൂട്ടി പറയാനും ചില സ്വപ്നങ്ങൾ വ്യാഖ്യാനിക്കാനും കഴിയും എന്നതുമാണ്. പ്രാരംഭത്തിൽ ചെയ്ത വേല നേരിട്ടു മനുഷ്യപ്രകൃതം മാറ്റുന്ന വേലയായിരുന്നില്ല, അതു മനുഷ്യന്റെ പാപവുമായി ബന്ധപ്പെട്ടതായിരുന്നില്ല, മനുഷ്യനു നിയമം അനുസരിക്കേണ്ട ആവശ്യം മാത്രമേ ഉണ്ടായിരുന്നുള്ളൂ. അതിനാൽ യഹോവ ജഡമായിത്തീരുകയോ മനുഷ്യനു പ്രത്യക്ഷപ്പെടുകയോ ചെയ്തില്ല; പകരം, അവൻ മോശയോടും മറ്റുള്ളവരോടും നേരിട്ട് സംസാരിച്ചു. അവനുവേണ്ടി സംസാരിക്കാനും വേല ചെയ്യാനും അവരെ പ്രേരിപ്പിച്ചു. മനുഷ്യർക്കിടയിൽ അവർ നേരിട്ട് വേല ചെയ്യാൻ അവൻ ഇടയാക്കി. ദൈവത്തിന്റെ വേലയുടെ ആദ്യഘട്ടം മനുഷ്യന്റെമേൽ നേതൃത്വം വഹിക്കലായിരുന്നു. അത് സാത്താനെതിരായ യുദ്ധത്തിന്റെ തുടക്കമായിരുന്നു. എന്നാൽ ഈ യുദ്ധം ഔദ്യോഗികമായി ഇനിയും ആരംഭിച്ചിട്ടില്ല. സാത്താനെതിരായ യുദ്ധം ദൈവം ആദ്യമായി മനുഷ്യജന്മം എടുത്തതോടെ ഔദ്യോഗികമായി ആരംഭിച്ചു. അത് ഇന്നുവരെ തുടർന്നുപോന്നിരിക്കുന്നു. ഈ യുദ്ധത്തിലെ ആദ്യത്തെ പോരാട്ടം മനുഷ്യജന്മമെടുത്ത ദൈവം കുരിശിൽ തറക്കപ്പെട്ടപ്പോഴായിരുന്നു. മനുഷ്യജന്മമെടുത്ത ദൈവത്തിന്റെ ക്രൂശുമരണം സാത്താനെ പരാജയപ്പെടുത്തി, അതായിരുന്നു ഈ യുദ്ധത്തിലെ വിജയകരമായ ആദ്യ ഘട്ടം. മനുഷ്യജന്മമെടുത്ത ദൈവം മനുഷ്യന്റെ ജീവിതത്തെ നേരിട്ട് കെട്ടിപ്പടുക്കാൻ തുടങ്ങിയപ്പോൾ അതായിരുന്നു മനുഷ്യനെ വീണ്ടെടുക്കുന്ന വേലയുടെ ഔദ്യോഗികമായ തുടക്കം. അതു മനുഷ്യന്റെ പഴയ പ്രകൃതം മാറ്റുന്ന വേലയായിരുന്നതുകൊണ്ട് അതു സാത്താനുമായി യുദ്ധം ചെയ്യുന്ന വേലയായിരുന്നു. തുടക്കത്തിൽ യഹോവ ചെയ്ത വേലയുടെ ഘട്ടം മനുഷ്യന്റെ ഭൂമിയിലെ മനുഷ്യജീവിതത്തിനു കേവലം നേതൃത്വം നൽകുക എന്നതായിരുന്നു. അതായിരുന്നു ദൈവത്തിന്റെ വേലയുടെ തുടക്കം. അതിൽ ഏതെങ്കിലും യുദ്ധമോ പ്രധാനപ്പെട്ട ഏതെങ്കിലും വേലയോ ഉൾപ്പെട്ടിട്ടില്ലായിരുന്നെങ്കിലും അതു വരാനിരിക്കുന്ന യുദ്ധമെന്ന വേലയ്ക്ക് അടിസ്ഥാനമിട്ടു. മനുഷ്യന്റെ പഴയ പ്രകൃതത്തെ മാറ്റുന്നതാണ്, അതായത് ദൈവംതന്നെ മനുഷ്യജീവിതത്തെ രൂപപ്പെടുത്തുന്നതാണ്. പിന്നീട് കൃപായുഗത്തിലെ രണ്ടാംഘട്ട വേലയിൽ ഉൾപ്പെട്ടിരുന്നത്. ഇതു ദൈവം തന്നെ വ്യക്തിപരമായി ചെയ്യേണ്ടതായിരുന്നു: അതിനായി ദൈവംതന്നെ ജഡമായിത്തീരേണ്ടതുണ്ടായിരുന്നു. അവൻ ജഡമായിത്തീർന്നില്ലായിരുന്നെങ്കിൽ വേലയുടെ ഈ ഘട്ടത്തിൽ മറ്റാർക്കുംതന്നെ അവനു പകരക്കാരനാവാൻ കഴിയില്ലായിരുന്നു. കാരണം, അതിൽ സാത്താനെതിരെ നേരിട്ട് യുദ്ധം ചെയ്യുന്ന വേല ഉൾപ്പെട്ടിരുന്നു. ദൈവത്തിനുവേണ്ടി മനുഷ്യനാണു ഈ വേല ചെയ്തിരുന്നതെങ്കിൽ, മനുഷ്യൻ സാത്താനു മുമ്പിൽ നിന്നപ്പോൾ, സാത്താൻ കീഴ്‌പ്പെടുമായിരുന്നില്ല. അതിനെ പരാജയപ്പെടുത്തുക അസാധ്യമാകുമായിരുന്നു. മനുഷ്യജന്മമെടുത്ത ദൈവംതന്നെ വേണമായിരുന്നു അതിനെ പരാജയപ്പെടുത്താൻ. കാരണം, മനുഷ്യജന്മമെടുത്ത ദൈവത്തിന്റെ സത്ത ദൈവം തന്നെയാണ്. അവൻ ഇപ്പോഴും മനുഷ്യന്റെ സചേതനത്വമാണ്, അവൻ ഇപ്പോഴും സ്രഷ്ടാവാണ്; എന്തൊക്കെ സംഭവിച്ചാലും അവന്റെ സ്വത്വവും സത്തയും മാറുകയില്ല. അതിനാൽ, അവൻ ജഡത്തെ സ്വീകരിക്കുകയും സാത്താന്റെ സമ്പൂർണമായ കീഴടങ്ങൽ ഉറപ്പാക്കുന്ന വേല നിർവഹിക്കുകയും ചെയ്തു. അന്ത്യനാളുകളിലെ വേലയുടെ ഘട്ടത്തിൽ മനുഷ്യനാണ് ഈ വേല ചെയ്യുന്നതെങ്കിൽ, വചനങ്ങൾ മനുഷ്യനാണു നേരിട്ട് പറയുന്നതെങ്കിൽ മനുഷ്യന് അതു പറയാൻ കഴിയുമായിരുന്നില്ല, പ്രവചനമാണ് പറയുന്നതെങ്കിൽ, ആ പ്രവചനത്തിനു മനുഷ്യനെ ജയിച്ചടക്കുന്നതിനുള്ള പ്രാപ്തിയുണ്ടാകുമായിരുന്നില്ല. ജഡത്തെ സ്വീകരിച്ചുകൊണ്ട് ദൈവം സാത്താനെ പരാജയപ്പെടുത്താനായി, അതിന്റെ സമ്പൂർണമായ കീഴടങ്ങൽ ഉറപ്പാക്കാനായി വന്നു. അവൻ സാത്താനെ തീർത്തും പരാജയപ്പെടുത്തുമ്പോൾ, മനുഷ്യനെ പൂർണമായും ജയിച്ചടക്കുമ്പോൾ, മനുഷ്യനെ സമഗ്രമായി വീണ്ടെടുക്കുമ്പോൾ വേലയുടെ ഈ ഘട്ടം പൂർണമാകുകയും വിജയം നേടുകയും ചെയ്യും. ദൈവത്തിന്റെ കാര്യനിർവഹണത്തിൽ മനുഷ്യനു ദൈവത്തിനു പകരക്കാരനാവാൻ കഴിയില്ല. പ്രത്യേകിച്ചും, യുഗത്തെ നയിക്കുന്ന വേലയും പുതിയ വേലയ്ക്ക് ആരംഭം കുറിക്കുന്നതും ദൈവംതന്നെ വ്യക്തിപരമായി ചെയ്യേണ്ടത് അതിലേറെ പ്രധാനമാണ്. മനുഷ്യനു വെളിപാട് കൊടുക്കുന്നതും പ്രവചനം നൽകുന്നതും മനുഷ്യനുതന്നെ ചെയ്യാൻ കഴിയുന്നതാണ്. എന്നാൽ അതു ദൈവംതന്നെ വ്യക്തിപരമായി ചെയ്യേണ്ട വേലയാണെങ്കിൽ, ദൈവവും സാത്താനും തമ്മിലുള്ള യുദ്ധമെന്ന വേലയാണെങ്കിൽ, അതു മനുഷ്യനു ചെയ്യാൻ കഴിയുന്ന വേലയല്ല. വേലയുടെ ആദ്യഘട്ടത്തിൽ, സാത്താനുമായി യുദ്ധമൊന്നും ഇല്ലായിരുന്നപ്പോൾ, പ്രവാചകന്മാർ അരുൾചെയ്ത പ്രവചനങ്ങൾ ഉപയോഗിച്ച് യഹോവ വ്യക്തിപരമായി ഇസ്രായേൽ ജനത്തെ നയിച്ചു. തുടർന്ന്, വേലയുടെ രണ്ടാംഘട്ടം സാത്താനുമായുള്ള യുദ്ധമായിരുന്നു. ഈ വേല ചെയ്യുന്നതിനായി ദൈവംതന്നെ മനുഷ്യജന്മമെടുക്കുകയും ജഡത്തിൽ വരികയും ചെയ്തു. സാത്താനെതിരായ യുദ്ധത്തിൽ ഉൾപ്പെടുന്നതെന്തിലും ദൈവത്തിന്റെ മനുഷ്യജന്മവും ഉൾപ്പെടുന്നു. അതായത് മനുഷ്യന് ഈ യുദ്ധം നയിക്കാൻ കഴിയില്ല എന്നർഥം. മനുഷ്യനാണു യുദ്ധം ചെയ്യുന്നതെങ്കിൽ അവനു സാത്താനെ പരാജയപ്പെടുത്താൻ കഴിയില്ല. സാത്താന്റെ അധീനതയിൽ തുടരുമ്പോൾ അതിനെതിരെ പൊരുതാനുള്ള ശക്തി എങ്ങനെയാണു മനുഷ്യന് ഉണ്ടാവുക? മനുഷ്യൻ മധ്യത്തിലാണ്: നീ സാത്താനിലേക്കു ചാഞ്ഞാൽ, അപ്പോൾ നീ സാത്താന്റേതാകും. എന്നാൽ നീ ദൈവത്തെ തൃപ്തിപ്പെടുത്തിയാൽ നീ ദൈവത്തിന്റേതാകും. ഈ യുദ്ധത്തിന്റെ വേലയിൽ മനുഷ്യൻ ദൈവത്തിനു പകരക്കാനാവാൻ ശ്രമിക്കുന്നുവെങ്കിൽ അവനതിനു പ്രാപ്തിയുണ്ടാകുമോ? മനുഷ്യൻ അതു ചെയ്‌തെങ്കിൽ അവൻ പണ്ടേ തന്നെ നശിച്ചുപോകുമായിരുന്നില്ലേ? മനുഷ്യൻ പണ്ടേ തന്നെ നരകത്തിൽ പതിക്കുമായിരുന്നില്ലേ? അതിനാൽ, ദൈവത്തിന്റെ വേലയിൽ മനുഷ്യന് അവന്റെ പകരക്കാനാവാൻ കഴിവില്ല. എന്നുപറഞ്ഞാൽ, മനുഷ്യനു ദൈവത്തിന്റെ സത്തയില്ല, നീ സാത്താനുമായി യുദ്ധം ചെയ്താൽ അതിനെ പരാജയപ്പെടുത്താൻ നിനക്കു കഴിയില്ല. മനുഷ്യനു ചില പ്രവൃത്തികൾ ചെയ്യാൻ മാത്രമേ കഴിയൂ; അവനു ചില ആളുകളെ നേടാൻ കഴിയും, എന്നാൽ ദൈവത്തിന്റെ തന്നെ വേലയിൽ അവനു പകരക്കാരനാകാൻ മനുഷ്യനു കഴിയില്ല. മനുഷ്യനു സാത്താനുമായി യുദ്ധം ചെയ്യാൻ എങ്ങനെ കഴിയും? നീ പോരാട്ടം തുടങ്ങുന്നതിനു മുമ്പുതന്നെ സാത്താൻ നിന്നെ ബന്ദിയാക്കിയിരിക്കും. ദൈവംതന്നെ സാത്താനുമായുള്ള യുദ്ധം നടത്തുകയും ഈ അടിസ്ഥാനത്തിൽ മനുഷ്യൻ ദൈവത്തെ പിന്തുടരുകയും അനുസരിക്കുകയും ചെയ്യുമ്പോൾ മാത്രമേ മനുഷ്യനു ദൈവത്താൽ വീണ്ടെടുക്കപ്പെടാനും സാത്താന്റെ ബന്ധനത്തിൽനിന്നു രക്ഷപ്പെടാനും കഴിയൂ. സ്വന്തം ജ്ഞാനവും കഴിവുകളും കൊണ്ട് മനുഷ്യനു നേടാൻ കഴിയുന്ന കാര്യങ്ങൾ വളരെ പരിമിതമാണ്; മനുഷ്യനെ തികവുള്ളവനാക്കുന്നതിനോ നയിക്കുന്നതിനോ അതിലുപരി, സാത്താനെ പരാജയപ്പെടുത്തുന്നതിനോ മനുഷ്യൻ അപ്രാപ്തനാണ്. മനുഷ്യന്റെ ബുദ്ധിയും ജ്ഞാനവും സാത്താന്റെ പദ്ധതികളെ തകിടംമറിക്കാൻ പര്യാപ്തമല്ല. അപ്പോൾ മനുഷ്യനെങ്ങനെ അതിനോടു യുദ്ധം ചെയ്യാനാകും?




പൂർണരാക്കപ്പെടാൻ തയ്യാറുള്ളവർക്കെല്ലാം പൂർണരാക്കപ്പെടാനുള്ള അവസരമുണ്ട്, അതിനാൽ എല്ലാവരും സ്വസ്ഥരായിരിക്കണം: ഭാവിയിൽ നിങ്ങളെല്ലാവരും ലക്ഷ്യസ്ഥാനത്തു പ്രവേശിക്കും. എന്നാൽ നീ പൂർണനാക്കപ്പെടാൻ തയ്യാറല്ലെങ്കിൽ, അത്ഭുതകരമായ ലോകത്തേക്കു പ്രവേശിക്കാൻ നീ തയ്യാറല്ലെങ്കിൽ, അതു നിന്റെ മാത്രം പ്രശ്‌നമാണ്. പൂർണരാക്കപ്പെടാൻ തയ്യാറുള്ളവരും ദൈവത്തോടു വിശ്വസ്തരുമായ എല്ലാവരും, അനുസരിക്കുന്ന എല്ലാവരും, സ്വന്തം ധർമ്മം വിശ്വസ്തതയോടെ നിറവേറ്റുന്ന എല്ലാവരും—അത്തരം ആളുകളെയെല്ലാം പൂർണരാക്കാൻ കഴിയും. ഇന്ന്, അവരവരുടെ കർത്തവ്യം വിശ്വസ്തതയോടെ നിറവേറ്റാത്തവരെല്ലാം, ദൈവത്തോട് വിശ്വസ്തരല്ലാത്തവരെല്ലാം, ദൈവത്തിനു കീഴടങ്ങാത്തവരെല്ലാം, പ്രത്യേകിച്ച് പരിശുദ്ധാത്മാവിൽനിന്നു പ്രബുദ്ധതയും വെളിച്ചവും സ്വീകരിച്ചിട്ടും അതു പ്രയോഗത്തിൽ വരുത്താത്തവർ—അത്തരത്തിലുള്ള ആരെയും പൂർണരാക്കാൻ സാധ്യമല്ല. വിശ്വസ്തരായിരിക്കാനും ദൈവത്തെ അനുസരിക്കാനും തയ്യാറായിട്ടുള്ളവരെയെല്ലാം, അവർ കുറച്ച് അജ്ഞരാണെങ്കിൽപ്പോലും, പൂർണരാക്കാൻ കഴിയും; പിന്തുടരാൻ തയ്യാറായിട്ടുള്ളവരെയെല്ലാം പൂർണരാക്കാം. അതിനെക്കുറിച്ചു വ്യാകുലപ്പെടേണ്ടതില്ല. ഈ ദിശയിൽ പിന്തുടരാൻ നീ തയ്യാറായിരിക്കുന്നിടത്തോളം നിന്നെ പൂർണനാക്കാൻ കഴിയും. നിങ്ങളിലാരെയും ഉപേക്ഷിക്കാനോ ഇല്ലാതാക്കാനോ ഞാൻ തയ്യാറല്ല. എന്നാൽ മനുഷ്യൻ നന്നാവാൻ വേണ്ടി പരിശ്രമിക്കുന്നില്ലെങ്കിൽ നീ സ്വയം നശിപ്പിക്കുകയാണ്; ഞാനല്ല നിന്നെ ഇല്ലാതാക്കുത്, നീ തന്നെയാണ്. നന്നാകാൻ നീ സ്വയം പരിശ്രമിക്കുന്നില്ലെങ്കിൽ—നീ മടിയനാണെങ്കിൽ, നിന്റെ കർത്തവ്യം നിറവേറ്റുന്നില്ലെങ്കിൽ, വിശ്വസ്തനല്ലെങ്കിൽ, സത്യത്തെ പിന്തുടരാതെ തന്നിഷ്ടംപോലെ പ്രവർത്തിക്കുന്നെങ്കിൽ, വീണ്ടുവിചാരമില്ലാതെ പെരുമാറുന്നുവെങ്കിൽ, നിന്റെ പ്രശസ്തിക്കും സമ്പത്തിനും വേണ്ടി നീ പൊരുതുന്നുവെങ്കിൽ, എതിർലിംഗത്തിൽ പെട്ടവരോടുള്ള ഇടപെടലുകളിൽ മനസ്സാക്ഷിക്കുത്തില്ലാത്തവൻ ആണെങ്കിൽ നീ സ്വന്തം പാപഭാരം ചുമക്കേണ്ടിവരും; ആരുടെയും സഹതാപത്തിനു നീ അർഹനല്ല. എന്റെ ഉദ്ദേശ്യം നിങ്ങളെയെല്ലാം പൂർണരാക്കുക എന്നതാണ്. ഏറ്റവും കുറഞ്ഞപക്ഷം ജയിച്ചടക്കുക എന്നതാണ്, അതിലൂടെ വേലയുടെ ഈ ഘട്ടം വിജയകരമായി പൂർത്തീകരിക്കപ്പെടും. ദൈവത്തിന്റെ ഇച്ഛ ഓരോ വ്യക്തിയെയും പൂർണനാക്കുകയും ആത്യന്തികമായി വീണ്ടെടുക്കുകയും പൂർണമായും ശുദ്ധീകരിക്കുകയും അവരെ താൻ സ്‌നേഹിക്കുന്ന ജനമാക്കുകയും ചെയ്യുക എന്നതാണ്. നിങ്ങൾ പിന്നാക്കക്കാരാണെന്നോ പരിമിതമായ കഴിവുള്ളവരാണെന്നോ ഞാൻ പറയുന്നുണ്ടോ എന്നതല്ല കാര്യം—ഇതെല്ലാം വസ്തുതയാണ്. ഞാൻ ഇതു പറയുന്നത് നിങ്ങളെ ഞാൻ ഉപേക്ഷിക്കാൻ ഉദ്ദേശിക്കുന്നുവെന്നോ എനിക്കു നിങ്ങളിലുള്ള പ്രതീക്ഷ അറ്റുപോയെന്നോ നിങ്ങളെ രക്ഷിക്കാൻ ഞാൻ തയ്യാറല്ലെന്നോ ഉള്ളതിന്റെ തെളിവല്ല. ഇന്നു നിങ്ങളെ രക്ഷിക്കുകയെന്ന വേല ചെയ്യാനായി ഞാൻ വന്നിരിക്കുന്നു, എന്നു പറഞ്ഞാൽ ഞാൻ ചെയ്യുന്ന വേല രക്ഷാവേലയുടെ തുടർച്ചയാണ്. എല്ലാ വ്യക്തികൾക്കും പൂർണരാക്കപ്പെടാനുള്ള അവസരമുണ്ട്: നീ തയ്യാറാണെങ്കിൽ, നീ ശ്രമം നടത്തുകയാണെങ്കിൽ, ഒടുവിൽ നിനക്ക് ഈ ഫലം നേടാൻ കഴിയും, നിങ്ങളിലൊരാൾ പോലും ഉപേക്ഷിക്കപ്പെടില്ല. നീ പരിമിതമായ കഴിവുള്ളവനാണെങ്കിൽ, നിന്നോട് ഞാൻ ആവശ്യപ്പെടുന്ന കാര്യങ്ങൾ നിന്റെ പരിമിതമായ കഴിവിന് അനുസൃതമായിട്ടായിരിക്കും; നീ ഉയർന്ന കഴിവുള്ളവനാണെങ്കിൽ, നിന്നോട് ഞാൻ ആവശ്യപ്പെടുന്ന കാര്യങ്ങൾ നിന്റെ ഉയർന്ന കഴിവിനനുസൃതമായിട്ടായിരിക്കും; നീ അജ്ഞനും നിരക്ഷരനുമാണെങ്കിൽ നിന്നോട് ഞാൻ ആവശ്യപ്പെടുന്ന കാര്യങ്ങൾ നിന്റെ നിരക്ഷരതയ്ക്ക് അനുസൃതമായിട്ടായിരിക്കും; നീ സാക്ഷരനാണെങ്കിൽ നിന്നോടു ഞാൻ ആവശ്യപ്പെടുന്ന കാര്യങ്ങൾ നീയൊരു സാക്ഷരനാണെന്നുള്ള വസ്തുതയ്ക്കു അനുസൃതമായിട്ടായിരിക്കും; നീ പ്രായമേറിയവനാണെങ്കിൽ, നിന്നോടു ഞാൻ ആവശ്യപ്പെടുന്ന കാര്യങ്ങൾ നിന്റെ പ്രായത്തിന് അനുസൃതമായിട്ടായിരിക്കും; നീ ആതിഥ്യമരുളാൻ കഴിവുള്ളവനാണെങ്കിൽ നിന്നോടു ഞാൻ ആവശ്യപ്പെടുന്ന കാര്യങ്ങൾ നിന്റെ ഈ കഴിവിനനുസൃതമായിട്ടായിരിക്കും; നിനക്ക് ആതിഥ്യമരുളാൻ കഴിയില്ലെന്നു നീ പറയുകയാണെങ്കിൽ, ഏതെങ്കിലും ഒരു ധർമം നിർവഹിക്കുന്നതിനു മാത്രമേ കഴിയൂ എങ്കിൽ, അതു സുവിശേഷം പ്രചരിപ്പിക്കലോ സഭയുടെ കാര്യങ്ങൾ നോക്കിനടത്തലോ, മറ്റു പൊതുകാര്യങ്ങൾ ശ്രദ്ധിക്കലോ ആവട്ടെ, നിന്നെ ഞാൻ പൂർണനാക്കുന്നതു നീ നിർവഹിക്കുന്ന ധർമത്തിന് അനുസൃതമായിട്ടായിരിക്കും. വിശ്വസ്തനായിരിക്കുക, അന്ത്യംവരെ അനുസരിക്കുക, ദൈവത്തോടു പരമമായ സ്‌നേഹം ഉണ്ടായിരിക്കാൻ ശ്രമിക്കുക—ഇതാണ് നിങ്ങൾ ചെയ്യേണ്ടത്. ഈ മൂന്നു കാര്യങ്ങളെക്കാൾ മെച്ചമായ അനുഷ്ഠാനങ്ങളൊന്നുമില്ല. ആത്യന്തികമായി, മനുഷ്യൻ ഈ മൂന്നു കാര്യങ്ങൾ തേടേണ്ടതുണ്ട്, അവ നേടാൻ അവനു കഴിഞ്ഞാൽ, അപ്പോൾ അവൻ പൂർണനാക്കപ്പെടും. എന്നാൽ, എല്ലാറ്റിനുമുപരി, നീ ശരിക്കും ശ്രമം നടത്തണം, നീ മുന്നോട്ടും മുകളിലേക്കും കുതിച്ചുകൊണ്ടിരിക്കണം, ഇക്കാര്യത്തിൽ ഉപേക്ഷയരുത്. എല്ലാ മനുഷ്യർക്കും പൂർണരാക്കപ്പെടാനുള്ള അവസരമുണ്ടെന്നും പൂർണരാക്കപ്പെടാൻ പ്രാപ്തരാണെന്നും ഞാൻ പറഞ്ഞിട്ടുണ്ട്, ഇതു സത്യമാണ്, എന്നാൽ നീ നിന്റെ ശ്രമം മെച്ചപ്പെടുത്താൻ ശ്രമിക്കുന്നില്ല. ഈ മൂന്നു മാനദണ്ഡങ്ങളിൽ നീ എത്തിച്ചേർന്നില്ലെങ്കിൽ, ഒടുവിൽ നീ ത്യജിക്കപ്പെടും. എല്ലാവരും ഒപ്പമെത്തണമെന്നു ഞാൻ ആഗ്രഹിക്കുന്നു, എല്ലാവർക്കും പരിശുദ്ധാത്മാവിന്റെ വേലയും പ്രബുദ്ധതയും ലഭിക്കണമെന്നും അന്ത്യംവരെ അനുസരിക്കാൻ കഴിയണമെന്നും ഞാൻ ആഗ്രഹിക്കുന്നു. കാരണം, ഇതാണ് നിങ്ങളോരോരുത്തരും നിർവഹിക്കേണ്ട കർത്തവ്യം. നിങ്ങളെല്ലാവരും നിങ്ങളുടെ കർത്തവ്യം നിർവഹിച്ചുകഴിയുമ്പോൾ നിങ്ങളെല്ലാവരും പൂർണരാക്കപ്പെട്ടിരിക്കും, നിങ്ങൾക്കു ഗംഭീരമായ സാക്ഷ്യവുമുണ്ടാകും. സാക്ഷ്യം ഉള്ളവരെല്ലാം ദൈവത്തിന്റെ വാഗ്ദത്തം നേടിയവരും സാത്താനുമേൽ വിജയം വരിച്ചവരുമാണ്, അവരായിരിക്കും അത്ഭുതകരമായ ആ ലക്ഷ്യസ്ഥാനത്തു ജീവിക്കുന്നതിനായി അവശേഷിക്കുന്നവർ.


ദൈവവും മനുഷ്യനും ഒരുമിച്ചു വിശ്രമത്തിലേക്കു പ്രവേശിക്കും

ആരംഭത്തിൽ ദൈവം വിശ്രമത്തിലായിരുന്നു. ആ സമയത്തു മനുഷ്യരോ മറ്റു യാതൊന്നുമോ ഭൂമിയിൽ ഉണ്ടായിരുന്നില്ല, ദൈവം യാതൊരു പ്രവൃത്തിയും ചെയ്തിട്ടുമുണ്ടായിരുന്നില്ല. മനുഷ്യവംശം അസ്തിത്വമെടുക്കുകയും ദുഷിക്കുകയും ചെയ്തുകഴിഞ്ഞതിനു ശേഷം മാത്രമാണ് അവൻ തന്റെ കാര്യനിർവഹണം ആരംഭിച്ചത്; ആ നിമിഷം മുതൽ അവൻ പിന്നെ വിശ്രമിച്ചില്ല, മറിച്ച് മനുഷ്യർക്കിടയിൽ സ്വയം തിരക്കിൽ മുഴുകി. മനുഷ്യവംശത്തിന്റെ ദുഷിപ്പു മൂലമാണ് ദൈവത്തിനു തന്റെ വിശ്രമം നഷ്ടമായത്, മുഖ്യമാലാഖയുടെ കലഹം മൂലവും. ദൈവം സാത്താനെ പരാജയപ്പെടുത്തുകയും ദുഷിച്ച മനുഷ്യവംശത്തെ വീണ്ടെടുക്കുകയും ചെയ്യുന്നില്ലെങ്കിൽ അവനൊരിക്കലും വീണ്ടും വിശ്രമത്തിലേക്കു പ്രവേശിക്കാൻ കഴിയില്ല. മനുഷ്യനു വിശ്രമമില്ല, അതുകൊണ്ടു ദൈവത്തിനും. അവൻ ഒരിക്കൽക്കൂടി വിശ്രമിക്കുമ്പോൾ മനുഷ്യരും വിശ്രമിക്കും. വിശ്രമത്തിലുള്ള ജീവിതമെന്നാൽ സാത്താനുമായുള്ള പോരാട്ടമോ മാലിന്യങ്ങളോ നിരന്തരമായ അന്യായമോ ഇല്ലാത്ത ജീവിതം എന്നർത്ഥം. എന്നു വച്ചാൽ, സാത്താന്റെ തടസ്സപ്പെടുത്തലുകളില്ലാത്ത, (ഇവിടെ,“സാത്താൻ” എന്നാൽ ശത്രുശക്തികൾ) സാത്താന്റെ ദുഷിപ്പോ ഇല്ലാത്ത ജീവിതം എന്നു പറയാം. ദൈവത്തിനു വിരുദ്ധമായ യാതൊരു ശക്തിയുടെയും അധിനിവേശത്തിനു വഴിപ്പെടുന്നതുമല്ല അത്; സകലതും അതതിന്റെ ഇനത്തെ അനുഗമിക്കുന്നതും സൃഷ്ടികർത്താവിനെ ആരാധിക്കാൻ കഴിയുന്നതുമായ ഒരു ജീവിതമാണത്. അതിൽ സ്വർഗവും ഭൂമിയും മുഴുവനായും ശാന്തിയിലായിരിക്കും—“മനുഷ്യരുടെ വിശ്രമപൂർണമായ ജീവിതം” എന്ന വാക്കുകൾകൊണ്ട് ഇതാണ് അർത്ഥമാക്കുന്നത്. ദൈവം വിശ്രമിക്കുമ്പോൾ ഭൂമിയിൽ അന്യായം നിലനിൽക്കുകയില്ല, ശത്രുശക്തികളുടെ അധിനിവേശം പിന്നെയുണ്ടാകുകയില്ല, മനുഷ്യരാശി പുതിയൊരു മണ്ഡലത്തിലേക്കു പ്രവേശിക്കും—സാത്താനാൽ ദുഷിപ്പിക്കപ്പെട്ട ഒരു മനുഷ്യരാശിയല്ല അത്. മറിച്ച്, സാത്താനാൽ ദുഷിപ്പിക്കപ്പെട്ടതിനു ശേഷം വീണ്ടെടുക്കപ്പെട്ടിരിക്കുന്ന ഒരു മനുഷ്യരാശി. മനുഷ്യരാശിയുടെ വിശ്രമദിനം ദൈവത്തിന്റെയും വിശ്രമദിനമായിരിക്കും. വിശ്രമത്തിലേക്കു പ്രവേശിക്കാനുള്ള മനുഷ്യരാശിയുടെ കഴിവില്ലായ്മ മൂലമാണ് ദൈവത്തിനു തന്റെ വിശ്രമം നഷ്ടപ്പെട്ടത്, വിശ്രമിക്കാൻ അവന് അടിസ്ഥാനപരമായി കഴിവില്ലാതിരുന്നതുകൊണ്ടല്ല. വിശ്രമത്തിലേക്കു പ്രവേശിക്കുക എന്നാൽ എല്ലാം ചലനം നിറുത്തുകയെന്നോ വളർച്ച നിറുത്തുകയെന്നോ അല്ല. ദൈവം പ്രവർത്തനം നിറുത്തുകയാണെന്നോ മനുഷ്യർ ജീവിക്കുന്നതു നിറുത്തുകയാണെന്നോ ഇതിനർത്ഥമില്ല. സാത്താൻ നശിപ്പിക്കപ്പെടുകയും സാത്താനോടു ചേർന്നു തിന്മ പ്രവൃത്തികൾ ചെയ്ത അധർമികൾ ശിക്ഷിക്കപ്പെടുകയും തുടച്ചുനീക്കപ്പെടുകയും ദൈവത്തോടു ശത്രുതയുള്ള എല്ലാ ശക്തികളും ഇല്ലാതാകുകയും ചെയ്യുമ്പോൾ ആയിരിക്കും വിശ്രമത്തിലേക്കു പ്രവേശിക്കുന്നതിന്റെ അടയാളം. മനുഷ്യരാശിയുടെ രക്ഷയ്ക്കു വേണ്ടിയുള്ള പ്രവൃത്തി ദൈവം ഇനി ചെയ്യുന്നില്ല എന്നതാണ് അവൻ വിശ്രമത്തിലേക്കു പ്രവേശിക്കുന്നു എന്നതിനർത്ഥം. മനുഷ്യരെല്ലാവരും ദൈവത്തിന്റെ പ്രകാശത്തിലും അനുഗ്രഹങ്ങൾക്കു കീഴിലും സാത്താന്റെ ദുഷിപ്പില്ലാതെയും അന്യായങ്ങളൊന്നും സംഭവിക്കാതെയും ജീവിക്കും എന്നതാണ് മനുഷ്യരാശി വിശ്രമത്തിലേക്കു പ്രവേശിക്കുക എന്നതിനർത്ഥം, ദൈവപരിപാലനയ്ക്കു കീഴിൽ മനുഷ്യർ ഭൂമിയിൽ ശരിയായ വിധം ജീവിക്കും. മനുഷ്യരാശിയും ദൈവവും ഒരുമിച്ചു വിശ്രമത്തിലേക്കു പ്രവേശിക്കുമ്പോൾ, അതിനർത്ഥം മനുഷ്യരാശി രക്ഷിക്കപ്പെട്ടിരിക്കുന്നുവെന്നും സാത്താൻ നശിപ്പിക്കപ്പെട്ടിരിക്കുന്നുവെന്നും മനുഷ്യരിലുള്ള ദൈവത്തിന്റെ പ്രവൃത്തി തികച്ചും പൂർണമായിരിക്കുന്നുവെന്നും ആണ്. ദൈവം ഇനി മനുഷ്യരിൽ തുടർന്നു പ്രവർത്തിക്കുകയില്ല, അവർ സാത്താന്റെ ആധിപത്യത്തിൽ ഇനി ജീവിക്കുകയുമില്ല. അതുപോലെ, ഇനി ദൈവം തിരക്കിലായിരിക്കുകയില്ല, മനുഷ്യർ ഇനി നിരന്തരം ചലിച്ചുകൊണ്ടിരിക്കുകയുമില്ല; ദൈവവും മനുഷ്യരാശിയും ഒരേസമയം വിശ്രമത്തിലേക്കു പ്രവേശിക്കും. ദൈവം തന്റെ മൂലസ്ഥാനത്തേക്കു മടങ്ങും, ഓരോ വ്യക്തിയും അവരവരുടേതായ ഇടങ്ങളിലേക്കു മടങ്ങിയെത്തും. ദൈവത്തിന്റെ കാര്യനിർവഹണം മുഴുവൻ പൂർത്തിയായി കഴിയുമ്പോൾ ദൈവവും മനുഷ്യരും വസിക്കാനിരിക്കുന്ന ലക്ഷ്യസ്ഥാനങ്ങളാണവ. ദൈവത്തിനു ദൈവത്തിന്റേതായ ലക്ഷ്യവും മനുഷ്യനു മനുഷ്യന്റേതായ ലക്ഷ്യവുമുണ്ട്. വിശ്രമിക്കുമ്പോഴും ദൈവം എല്ലാ മനുഷ്യർക്കും ഭൂമിയിലെ അവരുടെ ജീവിതം സംബന്ധിച്ചു മാർഗദർശനം നൽകിക്കൊണ്ടിരിക്കും, അവന്റെ പ്രകാശത്തിലായിരിക്കെ അവർ ഭൂമിയിലെ ഏകസത്യദൈവത്തെ ആരാധിക്കും. ദൈവം മനുഷ്യർക്കിടയിൽ വസിക്കുകയില്ല, ദൈവത്തിന്റെ ലക്ഷ്യസ്ഥാനത്ത് അവന്റെ കൂടെ ജീവിക്കാൻ മനുഷ്യർക്കും സാധിക്കുകയില്ല. ദൈവത്തിനും മനുഷ്യർക്കും ഒരേ മണ്ഡലത്തിൽ ജീവിക്കാൻ കഴിയുകയില്ല; മറിച്ച്, ഇരുകൂട്ടർക്കും അവരവരുടേതായ ജീവിതരീതികളുണ്ട്. മനുഷ്യവംശത്തെ മുഴുവൻ നയിക്കുന്നവനാണു ദൈവം, മനുഷ്യവംശം മുഴുവൻ ദൈവത്തിന്റെ കാര്യനിർവഹണ പ്രവർത്തനത്തിന്റെ സുവ്യക്ത രൂപങ്ങളും. നയിക്കപ്പെടുന്നവരാണു മനുഷ്യർ, അവർ ദൈവത്തിന്റെ അതേ സത്തയുള്ളവരല്ല.“വിശ്രമിക്കുക” എന്നതിനർത്ഥം ഒരുവന്റെ മൗലികസ്ഥാനത്തേക്കു മടങ്ങുക എന്നതാണ്. അതുകൊണ്ട്, ദൈവം വിശ്രമത്തിലേക്കു പ്രവേശിക്കുമ്പോൾ അവൻ തന്റെ മൗലികസ്ഥാനത്തേക്കു മടങ്ങിയിരിക്കുന്നു എന്നാണ് അതിനർത്ഥം. പിന്നീട് അവൻ ഭൂമിയിൽ ജീവിക്കുകയോ, മനുഷ്യവംശത്തിന്റെ സന്തോഷവും സഹനവും പങ്കുവയ്ക്കുന്നതിന് അവർക്കിടയിൽ ഉണ്ടാവുകയോ ചെയ്യില്ല. മനുഷ്യർ വിശ്രമത്തിലേക്കു പ്രവേശിക്കുമ്പോൾ, അവർ യഥാർഥ സൃഷ്ടിജാലമായിരിക്കുന്നു എന്നാണ് അതിനർത്ഥം; അവർ ഭൂമിയിൽ ദൈവത്തെ ആരാധിക്കും, ശരിയായ മനുഷ്യജീവിതം നയിക്കും. മനുഷ്യർ ദൈവത്തെ അനുസരിക്കാതിരിക്കുകയോ ചെറുത്തുനിൽക്കുകയോ ചെയ്യില്ല, ആദാമിന്റെയും ഹവ്വായുടെയും ആദിമ ജീവിതത്തിലേക്കു മടങ്ങുകയും ചെയ്യും. വിശ്രമത്തിലേക്കു പ്രവേശിച്ചു കഴിഞ്ഞതിനു ശേഷം ദൈവത്തിന്റെയും മനുഷ്യരുടെയും യഥാക്രമത്തിലുള്ള ജീവിതങ്ങളും ലക്ഷ്യസ്ഥാനങ്ങളും ഇവയായിരിക്കും. സാത്താനും ദൈവത്തിനുമിടയിലെ യുദ്ധത്തിന്റെ അനിവാര്യഗതിയാണ് സാത്താന്റെ പതനം. തന്റെ കാര്യനിർവഹണ പ്രവർത്തനത്തിന്റെ പൂർത്തീകരണത്തിനും മനുഷ്യരാശിയുടെ സമ്പൂർണ രക്ഷയ്ക്കും വിശ്രമത്തിലേക്കുള്ള പ്രവേശനത്തിനും ശേഷം ദൈവം വിശ്രമത്തിലേക്കു പ്രവേശിക്കുന്നതും അതുപോലെതന്നെ അനിവാര്യഗതികളായിരിക്കുന്നു. മനുഷ്യരാശിയുടെ വിശ്രമസ്ഥലം ഭൂമിയിലാണ്, ദൈവത്തിന്റെ വിശ്രമസ്ഥലം സ്വർഗത്തിലും. വിശ്രമത്തിൽ മനുഷ്യർ ദൈവത്തെ ആരാധിക്കുമ്പോൾ അവർ ഭൂമിയിൽ ജീവിക്കും, വിശ്രമത്തിലുള്ള മനുഷ്യവംശത്തിന്റെ വിശ്രമത്തെ ദൈവം സ്വർഗത്തിൽ നിന്നു നയിക്കും, ഭൂമിയിൽ നിന്നല്ല. ദൈവം അപ്പോഴും ആത്മാവായിരിക്കും, മനുഷ്യരാകട്ടെ ജഡത്തിലും. ദൈവവും മനുഷ്യരും വ്യത്യസ്ത രീതികളിലാണു വിശ്രമിക്കുന്നത്. ദൈവം വിശ്രമിക്കുമ്പോൾ അവൻ മനുഷ്യർക്കിടയിൽ വന്നു പ്രത്യക്ഷനാകും; മനുഷ്യർ വിശ്രമിക്കുമ്പോഴാകട്ടെ, ദൈവം അവരെ സ്വർഗം സന്ദർശിക്കുന്നതിനും, അതുപോലെതന്നെ അവിടെ ജീവിതം ആസ്വദിക്കുന്നതിനും ആനയിക്കും. ദൈവവും മനുഷ്യരാശിയും വിശ്രമത്തിലേക്കു പ്രവേശിച്ചു കഴിഞ്ഞാൽ സാത്താൻ നിലനിൽക്കുകയില്ല; അതേപോലെ ദുഷ്ടരായ മനുഷ്യരുടെ നിലനിൽപ്പും ഇല്ലാതാകും. ദൈവവും മനുഷ്യരാശിയും വിശ്രമിക്കുന്നതിനു മുമ്പേ, ഭൂമിയിൽ ദൈവത്തെ പീഡിപ്പിച്ച ദുഷ്ടരായ ആ വ്യക്തികളും, അതേപോലെ ദൈവത്തോട് അവിടെ അനുസരണക്കേടു കാണിച്ച ശത്രുക്കളും നശിപ്പിക്കപ്പെട്ടു കഴിഞ്ഞിരിക്കും; അന്ത്യനാളുകളിലെ മഹാദുരന്തങ്ങളാൽ അവർ തുടച്ചുനീക്കപ്പെട്ടിട്ടുണ്ടായിരിക്കും. ദുഷ്ടരായ ആ മനുഷ്യർ തീർത്തും ഉന്മൂലനം ചെയ്യപ്പെട്ടു കഴിയുമ്പോൾ, പിന്നെ ഭൂമി ഒരിക്കലും സാത്താന്റെ അധിക്ഷേപത്തെ അറിയുകയില്ല. അപ്പോൾ മാത്രമേ മനുഷ്യരാശി പൂർണ രക്ഷ കൈവരിക്കുകയും ദൈവത്തിന്റെ പ്രവൃത്തി തീർത്തും പൂർത്തീകരിക്കപ്പെടുകയും ചെയ്യുകയുള്ളൂ. വിശ്രമത്തിലേക്കു പ്രവേശിക്കുന്നതിനു ദൈവത്തിനും മനുഷ്യരാശിക്കുമുള്ള മുന്നുപാധികളാണിവ.

എല്ലാ കാര്യങ്ങളുടെയും അന്ത്യം അടുക്കുന്നത് ദൈവത്തിന്റെ പ്രവൃത്തിയുടെ പൂർത്തീകരണത്തെ സൂചിപ്പിക്കുന്നു, അതേപോലെതന്നെ മനുഷ്യവംശത്തിന്റെ അഭിവൃദ്ധിയുടെ അന്ത്യത്തെയും. സാത്താനാൽ ദുഷിപ്പിക്കപ്പെട്ട മനുഷ്യർ അവരുടെ അഭിവൃദ്ധിയുടെ അന്ത്യഘട്ടത്തിൽ എത്തിയിട്ടുണ്ടാകുമെന്നും ആദാമിന്റെയും ഹവ്വായുടെയും പിന്തുടർച്ചക്കാർ അവരുടെ വംശവർധന പൂർത്തീകരിച്ചിട്ടുണ്ടാകുമെന്നും ഇത് അർത്ഥമാക്കുന്നു. സാത്താനാൽ ദുഷിപ്പിക്കപ്പെട്ടിട്ടുള്ള അത്തരമൊരു മനുഷ്യരാശിക്ക് തുടർന്നും അഭിവൃദ്ധി പ്രാപിക്കുക അസാധ്യമായിരിക്കുമെന്നും ഇത് അർത്ഥമാക്കുന്നു. ആദാമും ഹവ്വായും തുടക്കത്തിൽ ദുഷിക്കപ്പെട്ടിട്ടുണ്ടായിരുന്നില്ല, എന്നാൽ ഏദൻതോട്ടത്തിൽ നിന്നു പുറത്താക്കപ്പെട്ട ആദാമും ഹവ്വായും സാത്താനാൽ ദുഷിക്കപ്പെട്ടവരായിരുന്നു. ദൈവവും മനുഷ്യരും ഒന്നിച്ചു വിശ്രമത്തിലേക്കു പ്രവേശിക്കുമ്പോൾ, ഏദൻതോട്ടത്തിൽ നിന്ന് അകറ്റപ്പെട്ട ആദാമും ഹവ്വായും അവരുടെ പിന്തുടർച്ചക്കാരും അവസാനമായി ഒരു അന്ത്യത്തിലേക്കു വരും. മനുഷ്യരാശിയുടെ ഭാവി ആദാമിന്റെയും ഹവ്വായുടെയും പിന്തുടർച്ചക്കാർ ഉൾപ്പെടുന്നതു തന്നെയായിരിക്കും. പക്ഷേ, അവർ സാത്താന്റെ ആധിപത്യത്തിനു കീഴിൽ ജീവിക്കുന്ന മനുഷ്യരായിരിക്കില്ല. മറിച്ച്, അവർ വീണ്ടെടുക്കപ്പെടുകയും ശുദ്ധീകരിക്കപ്പെടുകയും ചെയ്ത മനുഷ്യരായിരിക്കും. വിധിക്കപ്പെടുകയും ശിക്ഷിക്കപ്പെടുകയും ചെയ്തിട്ടുള്ളതായിരിക്കും ഈ മനുഷ്യരാശി, അതു വിശുദ്ധവുമായിരിക്കും. മനുഷ്യവംശം ആദിയിൽ ആയിരുന്നതു പോലെ ആയിരിക്കില്ല ഈ മനുഷ്യർ; അവർ തുടക്കത്തിലെ ആദാമിൽനിന്നും ഹവ്വായിൽനിന്നും തികച്ചും വ്യത്യസ്തമായ മനുഷ്യരാശിയായിരിക്കുമെന്ന് മിക്കവാറും പറയാവുന്നതാണ്. സാത്താനാൽ ദുഷിക്കപ്പെട്ടവരായ എല്ലാവരിൽ നിന്നും തിരഞ്ഞെടുക്കപ്പെട്ടിട്ടുള്ളവരാകും ഈ മനുഷ്യർ, ദൈവത്തിന്റെ വിധിയുടെയും ശിക്ഷയുടെയും വേളയിൽ ആത്യന്തികമായി ഉറച്ചുനിന്നിട്ടുള്ളവരുമാകും ഇവർ; ദുഷിക്കപ്പെട്ട മനുഷ്യരാശിയിലുള്ളവരുടെ അവശേഷിക്കുന്ന അവസാന സംഘവുമായിരിക്കും ഇവർ. ദൈവത്തോടൊപ്പമുള്ള അവസാനത്തെ വിശ്രമത്തിലേക്കു പ്രവേശിക്കാൻ ഈ മനുഷ്യർക്കു മാത്രമായിരിക്കും സാധിക്കുക. അന്ത്യനാളുകളിൽ ദൈവം വിധിയും ശിക്ഷയും നടപ്പാക്കുമ്പോൾ—അതായത്, ശുദ്ധീകരണത്തിന്റെ അവസാന പ്രവൃത്തി ചെയ്യുമ്പോൾ—ഉറച്ചുനിൽക്കാൻ കഴിയുന്നവർ മാത്രമായിരിക്കും ദൈവത്തോടൊപ്പം അന്ത്യത്തിലെ വിശ്രമത്തിലേക്കു പ്രവേശിക്കുന്നവർ; അതുപോലെ, വിശ്രമത്തിലേക്കു പ്രവേശിക്കുന്നവരെല്ലാം സാത്താന്റെ സ്വാധീനത്തിൽ നിന്നു മുക്തരാക്കപ്പെട്ടിട്ടുണ്ടാകും, ദൈവത്തിന്റെ അവസാന ശുദ്ധീകരണ പ്രവൃത്തിക്കു വിധേയരാക്കപ്പെട്ടതിനു ശേഷം ദൈവത്താൽ സ്വന്തമാക്കപ്പെടുകയും ചെയ്തിട്ടുണ്ടാകും. അന്തിമമായി ദൈവത്താൽ സ്വന്തമാക്കപ്പെട്ട ഈ മനുഷ്യർ അന്തിമ വിശ്രമത്തിലേക്കു പ്രവേശിക്കും. ദൈവത്തിന്റെ വിധിയുടെയും ശിക്ഷയുടെയും അവശ്യ ലക്ഷ്യം മനുഷ്യരാശിയെ ശുദ്ധീകരിക്കുകയും ആത്യന്തിക വിശ്രമത്തിനായി അവരെ ഒരുക്കുകയും ചെയ്യുക എന്നതാണ്; അത്തരമൊരു ശുദ്ധീകരണം കൂടാതെ മനുഷ്യരാശിയിൽ ആർക്കും ഇനമനുസരിച്ചു വ്യത്യസ്ത തരങ്ങളിലേക്കു വർഗീകരിക്കപ്പെടാനോ വിശ്രമത്തിലേക്കു പ്രവേശിക്കാനോ കഴിയുകയില്ല. വിശ്രമത്തിലേക്കു പ്രവേശിക്കാനുള്ള മനുഷ്യരാശിയുടെ ഏകമാർഗം ഈ പ്രവൃത്തിയാണ്. ദൈവത്തിന്റെ ശുദ്ധീകരണ പ്രവൃത്തി മാത്രമേ മനുഷ്യരെ അവരുടെ അന്യായത്തിൽ നിന്നു ശുദ്ധമാക്കുകയുള്ളൂ, അവന്റെ ശാസനയുടെയും ന്യായവിധിയുടെയും പ്രവൃത്തികൾക്കു മാത്രമേ മനുഷ്യരാശിയുടെ അനുസരണക്കേടിന്റെ ഘടകങ്ങളെ വെളിച്ചത്തിലേക്കു കൊണ്ടുവരാനും കഴിയുകയുള്ളൂ. അപ്രകാരം, രക്ഷിക്കാൻ കഴിയുന്നവരെ അങ്ങനെയല്ലാത്തവരിൽ നിന്നും, അവശേഷിക്കുന്നവരെ അവശേഷിക്കാത്തവരിൽ നിന്നും വേർതിരിക്കാനും സാധിക്കും. ഈ പ്രവൃത്തി പൂർത്തിയാകുമ്പോൾ അവശേഷിക്കാൻ അനുവദിക്കപ്പെടുന്നവരെല്ലാവരും ശുദ്ധീകരിക്കപ്പെടുകയും മനുഷ്യത്വത്തിന്റെ ഒരു ഉയർന്ന അവസ്ഥയിലേക്കു പ്രവേശിക്കുകയും ഭൂമിയിൽ കൂടുതൽ വിസ്മയകരമായ ഒരു രണ്ടാം മനുഷ്യജീവിതം ആസ്വദിക്കുകയും ചെയ്യും; മറ്റു വാക്കുകളിൽ പറഞ്ഞാൽ, അവർ തങ്ങളുടെ വിശ്രമത്തിന്റെ മാനുഷികദിനം ആരംഭിക്കുകയും ദൈവത്തോടു കൂടെ സഹവസിക്കുകയും ചെയ്യും. ശേഷം, അവശേഷിക്കാൻ അനുവദിക്കപ്പെടാത്തവർ വിധിക്കപ്പെടുകയും ശിക്ഷിക്കപ്പെടുകയും ചെയ്യും, അവരുടെ യഥാർഥ രൂപം പൂർണമായി വെളിവാക്കപ്പെടും, അതിനു ശേഷം അവരെല്ലാവരും സാത്താനെപ്പോലെ നശിപ്പിക്കപ്പെടും, ഭൂമിയിൽ നിലനിൽക്കാൻ തുടർന്ന് അവർ അനുവദിക്കപ്പെടുകയുമില്ല. മനുഷ്യരാശിയുടെ ഭാവിയിൽ ഇത്തരം ആളുകളൊന്നും ഉൾപ്പെടുകയില്ല; ആത്യന്തിക വിശ്രമത്തിന്റെ നാട്ടിലേക്കു പ്രവേശിക്കാൻ അത്തരം ആളുകൾ അനുയോജ്യരല്ല, ദൈവവും മനുഷ്യരും പങ്കുവയ്ക്കാനിരിക്കുന്ന വിശ്രമത്തിന്റെ നാളിൽ പങ്കുചേരാനും അവർ അനുയോജ്യരല്ല. കാരണം, അവർ ശിക്ഷാപാത്രങ്ങളും ദുഷ്ടരും അന്യായക്കാരുമായ മനുഷ്യരാണ്. ഒരിക്കൽ അവർ വീണ്ടെടുക്കപ്പെട്ടിട്ടുണ്ട്, വിധിക്കപ്പെടുകയും ശിക്ഷിക്കപ്പെടുകയും ചെയ്തിട്ടുള്ളവരുമാണ്; അവർ ഒരിക്കൽ ദൈവത്തിനു സേവനം ചെയ്തിട്ടുമുണ്ട്. എന്നിരുന്നാലും അന്ത്യനാൾ വരുമ്പോൾ അവർ അവരുടെ ദുഷ്ടത മൂലവും അനുസരണക്കേടിന്റെയും വീണ്ടെടുക്കപ്പെടാനുള്ള കഴിവില്ലായ്മയുടെയും ഫലമായും ഉന്മൂലനം ചെയ്യപ്പെടുകയും നശിപ്പിക്കപ്പെടുകയും ചെയ്യും; ഭാവിയുടെ ലോകത്തിൽ അവർക്കു പിന്നെയൊരിക്കലും അസ്തിത്വമുണ്ടായിരിക്കുകയില്ല, ഭാവിയുടെ മനുഷ്യരാശിക്കിടയിൽ അവർ ജീവിക്കുകയുമില്ല. അവർ മൃതരുടെ ആത്മാക്കളോ ഇപ്പോഴും ജഡത്തിൽ ജീവിക്കുന്ന മനുഷ്യരോ ആവട്ടെ, മനുഷ്യരാശിയിലെ വിശുദ്ധർ വിശ്രമത്തിലേക്കു പ്രവേശിച്ചാലുടൻ, തിന്മ പ്രവർത്തിക്കുന്നവരും രക്ഷിക്കപ്പെടാത്തവരുമായ എല്ലാവരും നശിപ്പിക്കപ്പെടും. അതുപോലെ, തിന്മ പ്രവർത്തിക്കുന്ന ഈ ആത്മാക്കളും മനുഷ്യരും, അല്ലെങ്കിൽ നീതിമാന്മാരുടെ ആത്മാക്കളും നീതി പ്രവർത്തിക്കുന്നവരും, അവർ ഏതു യുഗത്തിൽ ആയിരുന്നാലും, തിന്മ പ്രവർത്തിക്കുന്നവരെല്ലാം ആത്യന്തികമായി നശിപ്പിക്കപ്പെടുകയും നീതിമാന്മാരെല്ലാം അതിജീവിക്കുകയും ചെയ്യും. ഒരു വ്യക്തിയോ ആത്മാവോ രക്ഷ പ്രാപിക്കണമോ എന്നു നിശ്ചയിക്കുന്നത് പൂർണമായും അന്ത്യയുഗത്തിന്റെ പ്രവൃത്തിയുടെ മാത്രം അടിസ്ഥാനത്തിലല്ല; മറിച്ച് അവർ ദൈവത്തോടു ചെറുത്തുനിൽക്കുകയോ അനുസരണക്കേടു കാണിക്കുകയോ ചെയ്തിട്ടുള്ളവരാണോ അല്ലയോ എന്നതിന്റെ അടിസ്ഥാനത്തിലാണ്. പൂർവ യുഗത്തിൽ തിന്മ ചെയ്തവരും രക്ഷ പ്രാപിക്കാൻ കഴിഞ്ഞിട്ടില്ലാത്തവരുമായ മനുഷ്യർ നിസ്സംശയമായും ശിക്ഷയ്ക്കു പാത്രങ്ങളാകും, വർത്തമാനയുഗത്തിൽ തിന്മ പ്രവർത്തിക്കുന്നവരും രക്ഷിക്കപ്പെടാൻ കഴിയാത്തവരുമാകട്ടെ, അവരും തീർച്ചയായും ശിക്ഷാപാത്രങ്ങളാകും. നന്മതിന്മകളുടെ അടിസ്ഥാനത്തിലാണു മനുഷ്യർ തരം തിരിക്കപ്പെടുന്നത്, അവർ ഏതു യുഗത്തിൽ ജീവിക്കുന്നുവെന്നതിന്റെ അടിസ്ഥാനത്തിലല്ല. അത്തരത്തിൽ തരം തിരിക്കപ്പെട്ടാൽ ഉടനടി അവർ ശിക്ഷിക്കപ്പെടുകയോ അവർക്കു പ്രതിഫലം നൽകപ്പെടുകയോ ഇല്ല; മറിച്ച്, വിജയം സ്ഥാപിക്കുന്നതിനുള്ള അന്ത്യനാളുകളിലെ തന്റെ പ്രവൃത്തി പൂർത്തിയാക്കിക്കഴിയുമ്പോൾ മാത്രമേ ദൈവം തിന്മയെ ശിക്ഷിക്കുകയും നന്മയ്ക്കു പ്രതിഫലമേകുകയും ചെയ്യുന്ന പ്രവൃത്തി നിറവേറ്റുകയുള്ളൂ. യഥാർഥത്തിൽ, മനുഷ്യർക്കിടയിൽ തന്റെ പ്രവൃത്തി ചെയ്യാൻ ആരംഭിച്ചതു മുതൽ തന്നെ അവൻ മനുഷ്യരെ നന്മയിലേക്കും തിന്മയിലേക്കും വേർതിരിച്ചുകൊണ്ടിരിക്കുന്നുണ്ടായിരുന്നു. തന്റെ പ്രവൃത്തി അവസാനത്തിലേക്ക് എത്തിയതിനു ശേഷം മാത്രമേ അവൻ ദുഷ്ടരെ ശിക്ഷിക്കുകയും നീതിമാന്മാർക്കു പ്രതിഫലമേകുകയും ചെയ്യുകയുള്ളൂ എന്നു മാത്രം; തന്റെ പ്രവൃത്തിയുടെ പൂർത്തീകരണത്തിൽ അവൻ അവരെ തരം തിരിക്കുകയും ഉടൻ തന്നെ തിന്മയെ ശിക്ഷിക്കുകയും നന്മയ്ക്കു പ്രതിഫലമേകുകയും ചെയ്യുന്ന ദൗത്യം ആരംഭിക്കും എന്നല്ല. തിന്മയെ ശിക്ഷിക്കുകയും നന്മയ്ക്കു പ്രതിഫലമേകുകയും ചെയ്യുന്ന ദൈവത്തിന്റെ ആത്യന്തിക പ്രവൃത്തിയുടെ പിന്നിലുള്ള സമ്പൂർണ ലക്ഷ്യം എല്ലാ മനുഷ്യരെയും ആഴത്തിൽ ശുദ്ധീകരിക്കുകയും അങ്ങനെ തികച്ചും വിശുദ്ധമായ ഒരു മനുഷ്യരാശിയെ നിത്യവിശ്രമത്തിലേക്കു കൊണ്ടുവരാൻ ഇടയാക്കുകയും ചെയ്യുക എന്നതാണ്. അവന്റെ പ്രവൃത്തിയുടെ ഈ ഘട്ടമാണ് ഏറ്റവും നിർണായകം; അവന്റെ കാര്യനിർവഹണ പ്രവൃത്തിയുടെ മുഴുവൻ അന്തിമ ഘട്ടമാണിത്. ദൈവം ദുഷ്ടരെ നശിപ്പിക്കാതെ, അവരെ തുടരാൻ അനുവദിച്ചാൽ, അപ്പോഴും എല്ലാ മനുഷ്യർക്കും വിശ്രമത്തിലേക്കു പ്രവേശിക്കുക അസാധ്യമായിരിക്കും, മെച്ചപ്പെട്ട ഒരു തലത്തിലേക്കു മനുഷ്യരാശിയെ കൊണ്ടുവരാൻ ദൈവത്തിനു കഴിയുകയുമില്ല. അത്തരമൊരു പ്രവൃത്തി പൂർണമായിരിക്കുകയില്ല. അവന്റെ പ്രവൃത്തി പൂർത്തീകരിക്കപ്പെടുമ്പോൾ മനുഷ്യരാശി മുഴുവനായും വിശുദ്ധമാകും; ഈ മാർഗത്തിലൂടെ മാത്രമേ ദൈവത്തിനു സമാധാനപൂർണമായി വിശ്രമത്തിൽ കഴിയാൻ സാധിക്കുകയുള്ളൂ.

ഇന്നത്തെ ആളുകൾക്ക് ഇപ്പോഴും ജഡിക കാര്യങ്ങൾ ഉപേക്ഷിക്കാൻ സാധിക്കുന്നില്ല; ജഡികമായ ആഹ്ലാദങ്ങളോ ലോകമോ പണമോ ദുഷിച്ച മനോഭാവങ്ങളോ ഒന്നും അവർക്ക് ഉപേക്ഷിക്കാൻ കഴിയുന്നില്ല. മിക്ക മനുഷ്യരും ഉദാസീനമായ മട്ടിൽ അവരുടെ ഉദ്യമങ്ങളുമായി മുന്നോട്ടുപോകുന്നു. വാസ്തവത്തിൽ ഈ മനുഷ്യർ അവരുടെ ഹൃദയങ്ങളിലൊന്നും ദൈവത്തിന് ഇടം നൽകുന്നതേയില്ല; അതിനെക്കാൾ പരിതാപകരം, അവർ ദൈവത്തെ ഭയപ്പെടുന്നുമില്ല എന്നതാണ്. അവരുടെ ഹൃദയങ്ങളിൽ ദൈവമില്ല, അതുകൊണ്ട് ദൈവം ചെയ്യുന്നതെല്ലാം ഗ്രഹിക്കാൻ അവർക്കു സാധിക്കുന്നില്ല, അവൻ അരുൾചെയ്യുന്ന വചനങ്ങൾ വിശ്വസിക്കാൻ അവർക്കു തീരെ പ്രാപ്തിയുമില്ല. അത്തരം ആളുകൾ കൂടുതലും ജഡികരാണ്; അവർ ആഴത്തിൽ ദുഷിക്കപ്പെട്ടിരിക്കുന്നു, അവരിൽ ഒരു സത്യവുമില്ല. എന്തിനേറെ, ദൈവത്തിനു ജഡമാകാൻ കഴിയുമെന്ന് അവർ വിശ്വസിക്കുന്നില്ല. ജഡരൂപമെടുത്ത ദൈവത്തിൽ വിശ്വസിക്കാത്ത ഏതൊരാളും—അതായത്, കാണപ്പെടുന്ന ദൈവത്തിൽ, അല്ലെങ്കിൽ അവന്റെ പ്രവൃത്തിയിലും വചനങ്ങളിലും വിശ്വസിക്കാതിരിക്കുകയും പകരം സ്വർഗത്തിലെ അദൃശ്യനായ ദൈവത്തെ ആരാധിക്കുകയും ചെയ്യുന്ന ഏതൊരാളും—അവരുടെ ഹൃദയത്തിൽ ദൈവമില്ലാത്തവരാണ്. അത്തരം ആളുകൾ മത്സരികളും ദൈവത്തെ ചെറുക്കുന്നവരുമാണ്. അവർക്കു മനുഷ്യത്വവും യുക്തിയുമില്ല, സത്യത്തെ കുറിച്ചു പറയേണ്ടതുമില്ല. കൂടാതെ, ഈ ആളുകളെ സംബന്ധിച്ച്, കാണാനും തൊടാനും കഴിയുന്ന ദൈവത്തെ വിശ്വസിക്കാൻ കഴിയില്ല, എന്നാൽ, അവർക്കു കാണാനും തൊടാനും കഴിയാത്ത ദൈവത്തെ അവർ ഏറ്റവും വിശ്വസ്തനും ഏറ്റവും പ്രീതിപ്പെടുത്തുന്നവനുമായി കരുതുന്നു. അവർ തേടുന്നത് യഥാർഥ സത്യത്തെയോ ജീവിതത്തിന്റെ യഥാർഥ സത്തയെയോ അല്ല; ദൈവഹിതത്തെ തീരെയുമല്ല. അതിനെക്കാൾ, അവർ തേടുന്നത് വികാരാവേശമാണ്. സ്വന്തം ആഗ്രഹങ്ങൾ നിറവേറ്റുന്നതിന് അവരെ ഏറ്റവും പ്രാപ്തരാക്കാൻ കഴിയുന്ന കാര്യങ്ങൾ ഏതായിരുന്നാലും, അതിലാണ് അവർ നിസ്സംശയം വിശ്വസിക്കുകയും തുടരുകയും ചെയ്യുന്നത്. സത്യം തേടാനല്ല, സ്വന്തം ആഗ്രഹങ്ങളെ തൃപ്തിപ്പെടുത്തുന്നതിനു വേണ്ടി മാത്രമാണ് അവർ ദൈവത്തിൽ വിശ്വസിക്കുന്നത്. അത്തരം ആളുകൾ തിന്മ ചെയ്യുന്നവരല്ലേ? അവർ അങ്ങേയറ്റം ആത്മവിശ്വാസമുള്ളവരാണ്, തങ്ങളെപ്പോലുള്ള “നല്ല ആളുകളെ” സ്വർഗസ്ഥനായ ദൈവം നശിപ്പിച്ചു കളയുമെന്ന് അവർ വിശ്വസിക്കുന്നതേയില്ല. മറിച്ച്, ദൈവം തങ്ങളെ തുടരാൻ അനുവദിക്കുമെന്നും, അതിലുപരി, ദൈവത്തിനു വേണ്ടി നിരവധി കാര്യങ്ങൾ ചെയ്തിട്ടുള്ളതുകൊണ്ടും അവനോടു ഗണ്യമായ “കൂറ്” കാണിച്ചിട്ടുള്ളതുകൊണ്ടും അവൻ തങ്ങൾക്കു മാന്യമായ പ്രതിഫലം നൽകുമെന്നും അവർ വിശ്വസിക്കുന്നു. ദൃശ്യനായ ദൈവത്തെ തേടുക കൂടിയാണ് അവർ ചെയ്തിരുന്നതെങ്കിൽ തങ്ങളുടെ ആഗ്രഹങ്ങൾ നടക്കാതെ വന്നാലുടനെ അവർ പെട്ടെന്ന് ദൈവത്തിനെതിരെ ആഞ്ഞടിക്കുകയോ കോപാകുലരാകുകയോ ചെയ്യും. സ്വന്തം ഇച്ഛകളെ തൃപ്തിപ്പെടുത്തുക എന്നതു മാത്രം സദാ ലക്ഷ്യം വയ്ക്കുന്ന നിന്ദ്യരായ നായ്ക്കളെ പോലെ സ്വയം ആയിത്തീരുകയാണ് അവർ; സത്യാന്വേഷണം നടത്തുന്ന ആത്മാർഥതയുള്ള ആളുകളല്ല അവർ. ക്രിസ്തുവിനെ അനുഗമിക്കുന്ന ദുഷ്ടരെന്നു വിളിക്കപ്പെടുന്നവരാണ് അത്തരമാളുകൾ. സത്യത്തെ അന്വേഷിക്കാത്ത ഈ ആളുകൾ സത്യത്തെ വിശ്വസിക്കാനും കഴിയാത്തവരാകാനാണ് സാധ്യത. അതിലുപരി മനുഷ്യരാശിയുടെ ഭാവി ഫലത്തെ ഗ്രഹിക്കാനും അവർക്കു കഴിയില്ല. കാരണം, ദൃശ്യനായ ദൈവത്തിന്റെ ഏതെങ്കിലും പ്രവൃത്തിയിലോ വചനങ്ങളിലോ അവർ വിശ്വസിക്കുന്നില്ല—മനുഷ്യരാശിയുടെ ഭാവി ലക്ഷ്യസ്ഥാനത്തിൽ വിശ്വസിക്കാൻ കഴിയാത്തതും ഇതിൽ ഉൾപ്പെടുന്നു. അതുകൊണ്ട്, ദൃശ്യനായ ദൈവത്തെ അവർ അനുഗമിക്കുന്നെങ്കിൽ കൂടിയും അവർ അപ്പോഴും തിന്മ ചെയ്യുന്നു, അവർ സത്യം തേടുകയോ എനിക്ക് ആവശ്യമുള്ള സത്യം അനുഷ്ഠിക്കുകയോ ചെയ്യുന്നില്ല. വൈരുധ്യമെന്നു പറയട്ടെ, തങ്ങൾ നശിപ്പിക്കപ്പെടും എന്നു വിശ്വസിക്കാത്ത ആളുകളാണ് യഥാർഥത്തിൽ നശിപ്പിക്കപ്പെടാൻ പോകുന്നത്. തങ്ങൾ വലിയ ബുദ്ധിശാലികളാണെന്നും തങ്ങളാണ് സത്യം അനുഷ്ഠിക്കുന്നവരെന്നും അവർ സ്വയം വിശ്വസിക്കുന്നു. തങ്ങളുടെ തെറ്റായ സ്വഭാവത്തെ അവർ സത്യമെന്നു കരുതുകയും അതുകൊണ്ട് അതിനെ പരിപോഷിപ്പിക്കുകയും ചെയ്യുന്നു. അത്തരം ദുഷ്ടമനുഷ്യർ വളരെ ആത്മവിശ്വാസമുള്ളവരാണ്; സത്യത്തെ അവർ വിശ്വാസപ്രമാണമായും തങ്ങളുടെ തിന്മ പ്രവൃത്തികളെ അവർ സത്യമായും കരുതുന്നു. പക്ഷേ ഒടുവിൽ വിതച്ചിരിക്കുന്നതു മാത്രമേ അവർക്കു കൊയ്യാൻ കഴിയൂ. ആളുകൾ എത്രയധികം ആത്മവിശ്വാസവും വന്യമായ ധാർഷ്ട്യവും ഉള്ളവരാകുന്നുവോ, സത്യത്തെ നേടാൻ അവർ അത്രയധികം പ്രാപ്തിയില്ലാത്തവരാകുന്നു; സ്വർഗത്തിലുള്ള ദൈവത്തിൽ ആളുകൾ എത്രയധികം വിശ്വസിക്കുന്നുവോ അവർ ദൈവത്തെ അത്രയധികം ചെറുക്കുന്നു. ഈ ആളുകളാണു ശിക്ഷിക്കപ്പെടാൻ പോകുന്നത്. മനുഷ്യരാശി വിശ്രമത്തിലേക്കു പ്രവേശിക്കുന്നതിനു മുമ്പ് ഓരോ തരം വ്യക്തിക്കും ശിക്ഷ ലഭിക്കുമോ പ്രതിഫലം ലഭിക്കുമോ എന്നു നിശ്ചയിക്കപ്പെടുന്നത്, അവർ സത്യത്തെ തേടിയിട്ടുണ്ടോ ദൈവത്തെ അറിയുന്നുണ്ടോ, ദൃശ്യനായ ദൈവത്തിനു വിധേയരാകാൻ അവർക്കു കഴിയുന്നുണ്ടോ എന്നിവയ്ക്ക് അനുസരിച്ചായിരിക്കും. ദൃശ്യനായ ദൈവത്തിനു സേവനം ചെയ്തിട്ടും അവനെ അറിയുകയോ അവനു കീഴ്പ്പെടുകയോ ചെയ്യാത്തവർ സത്യം ഇല്ലാത്തവരാണ്. അത്തരം ആളുകൾ ദുർവൃത്തരാണ്, ദുർവൃത്തർ നിശ്ചയമായും ശിക്ഷയ്ക്ക് വിധേയരാകും; അതിനും പുറമെ, തങ്ങളുടെ ദുഷ്ടസ്വഭാവത്തിന് അനുസരിച്ച് അവർ ശിക്ഷിക്കപ്പെടും. ദൈവം മനുഷ്യർക്കു വിശ്വസിക്കാനുള്ളതാണ്, അവരുടെ അനുസരണത്തിന് അവൻ അർഹനുമാണ്. അദൃശ്യനും അവ്യക്തനുമായ ദൈവത്തിൽ മാത്രം വിശ്വാസമുള്ളവർ ദൈവത്തിൽ വിശ്വസിക്കാത്തവരും ദൈവത്തിനു വിധേയരാകാൻ കഴിയാത്തവരുമാണ്. ദൈവത്തിന്റെ വിജയസ്ഥാപന പ്രവൃത്തി പൂർത്തിയാകുമ്പോഴേക്കും ദൃശ്യനായ ദൈവത്തിൽ വിശ്വസിക്കുന്നവരാകാൻ ഈ മനുഷ്യർക്കു കഴിയുന്നില്ലെങ്കിൽ, ജഡത്തിൽ പ്രത്യക്ഷനായ ദൈവത്തോടുള്ള അനുസരണക്കേടും ചെറുത്തുനിൽപ്പും ഇവർ തുടരുകയാണെങ്കിൽ, പിന്നെ യാതൊരു സംശയവുമില്ല, ഈ “അവ്യക്തതാ വാദികൾ” വിനാശത്തിന് ഇരകളാകും. നിങ്ങൾക്കിടയിയിലെ ചിലരെപ്പോലെ—മനുഷ്യജന്മമെടുത്ത ദൈവത്തെ വാക്കുകൾ കൊണ്ട് അംഗീകരിക്കുമ്പോഴും മനുഷ്യജന്മമെടുത്ത ദൈവത്തോടുള്ള വിധേയത്വമെന്ന സത്യത്തെ അനുഷ്ഠിക്കാൻ കഴിയാത്തവർ, ആത്യന്തികമായി വിനാശത്തിനും ഉന്മൂലനത്തിനും ഇരകളാകും. കൂടാതെ, ദൃശ്യനായ ദൈവത്തെ വാക്കുകളാൽ അംഗീകരിക്കുകയും, അവൻ വെളിപ്പെടുത്തിയ സത്യം ഭക്ഷിക്കുകയും കുടിക്കുകയും ചെയ്യുകയും, അതേസമയം, അവ്യക്തനും അദൃശ്യനുമായ ദൈവത്തെ തേടിക്കൊണ്ടിരിക്കുകയും ചെയ്യുന്ന ഏതൊരാളും ഭാവിയിൽ നശിപ്പിക്കപ്പെടാനുള്ള സാധ്യത പിന്നെയും ഏറെയാണ്. ദൈവത്തിന്റെ പ്രവൃത്തി പൂർത്തീകരിക്കപ്പെടുന്നതിനു ശേഷം വരുന്ന വിശ്രമത്തിന്റെ സമയം വരെ അവശേഷിക്കാൻ ഇവരിലൊരാൾക്കും കഴിയുകയില്ല, അത്തരം ആളുകൾക്കു സമാനരായ ഒരു വ്യക്തിക്കും വിശ്രമത്തിന്റെ കാലത്ത് അവശേഷിക്കാനുമാകില്ല. സത്യം അനുഷ്ഠിക്കാത്തവരാണ് പൈശാചിക മനുഷ്യർ; അവരുടെ സത്ത ദൈവത്തോടുള്ള ചെറുത്തുനിൽപ്പിന്റേതും അനുസരണക്കേടിന്റേതുമാണ്, അവനോടു വിധേയപ്പെടുന്നതിനുള്ള നേരിയ ഉദ്ദേശ്യം പോലും അവർക്കില്ല. അത്തരം ആളുകളെല്ലാം നശിപ്പിക്കപ്പെടും. നിനക്കു സത്യമുണ്ടോ, നീ ദൈവത്തെ ചെറുക്കുന്നുണ്ടോ എന്നത് നിന്റെ സത്തയെ ആശ്രയിച്ചിരിക്കുന്നു, നിന്റെ രൂപത്തെയോ വല്ലപ്പോഴും നീയെങ്ങനെ സംസാരിക്കുന്നു എന്നതിനെയോ പെരുമാറുന്നത് എങ്ങനെയെന്നതിനെയോ ആശ്രയിച്ചല്ല. ഒരു വ്യക്തി നശിപ്പിക്കപ്പെടുമോ ഇല്ലയോ എന്നു നിശ്ചയിക്കുന്നത് അവന്റെ സത്തയാലാണ്; ഒരുവന്റെ പെരുമാറ്റത്താൽ വെളിവാക്കപ്പെടുന്ന സത്തയ്ക്കും സത്യാന്വേഷണത്തിനും അനുസരിച്ചാണ് അതു നിശ്ചയിക്കപ്പെടുന്നത്. പ്രവൃത്തി ചെയ്യുന്നുവെന്നതിൽ പരസ്പരം ഒരേപോലിരിക്കുന്നവരും സമാനമായ അളവിൽ ജോലി ചെയ്യുന്നവരുമായ ആളുകൾക്കിടയിൽ, മനുഷ്യസത്തകൾ നല്ലതായിരിക്കുകയും സത്യം സ്വന്തമാക്കിയിരിക്കുകയും ചെയ്യുന്നവരായിരിക്കും അവശേഷിക്കാൻ അനുവദിക്കപ്പെടുന്നവർ, മനുഷ്യസത്തകൾ തിന്മയായിരിക്കുകയും ദൃശ്യനായ ദൈവത്തെ അനുസരിക്കാതിരിക്കുകയും ചെയ്യുന്നവർ വിനാശത്തിനു വിധേയരാകും. മനുഷ്യരാശിയുടെ ലക്ഷ്യസ്ഥാനത്തോടു ബന്ധപ്പെട്ട ദൈവത്തിന്റെ വചനങ്ങളും പ്രവൃത്തിയുമെല്ലാം ഓരോ വ്യക്തിയുടെയും സത്തയ്ക്കനുസരിച്ച് അനുയോജ്യമായ വിധത്തിൽ ആളുകളെ കൈകാര്യം ചെയ്യും; നേരിയ തെറ്റു പോലും ഉണ്ടാകുകയില്ല, ഒരബദ്ധം പോലും വരുത്തുകയില്ല. ആളുകൾ പ്രവർത്തിക്കുമ്പോൾ മാത്രമേ മാനുഷിക വികാരമോ അർത്ഥമോ അതിലേക്കു ചേരുന്നുള്ളൂ. ദൈവം ചെയ്യുന്ന പ്രവൃത്തി ഏറ്റവും അനുയോജ്യമാണ്; ഒരു ജീവിക്കുമെതിരെ തെറ്റായ ഒരു അവകാശവാദവും അവൻ ഒരിക്കലും ഉന്നയിക്കില്ല. മനുഷ്യവംശത്തിന്റെ ഭാവി ലക്ഷ്യസ്ഥാനം ഗ്രഹിക്കാനും ഞാൻ അരുളുന്ന വചനങ്ങൾ വിശ്വസിക്കാനും കഴിയാത്ത നിരവധി ആളുകൾ ഇപ്പോഴുണ്ട്. വിശ്വസിക്കാത്തവരും, അതേപോലെ, സത്യം അനുഷ്ഠിക്കാത്തവരും ഭൂതങ്ങളാണ്!


ഇക്കാലത്ത്, തേടുന്നവരും അല്ലാത്തവരും തികച്ചും വ്യത്യസ്ത തരം ആളുകളാണ്, അവരുടെ ലക്ഷ്യസ്ഥാനങ്ങളും വളരെ വ്യത്യസ്തമാണ്. സത്യത്തിന്റെ അറിവു തേടുന്നവരും സത്യം അനുഷ്ഠിക്കുന്നവരുമായ ആളുകൾക്കാണ് ദൈവം രക്ഷ പ്രദാനം ചെയ്യുന്നത്. സത്യമാർഗം അറിയാത്തവർ ഭൂതങ്ങളും ശത്രുക്കളുമാണ്; അവർ മുഖ്യമാലാഖയുടെ പിന്തുടർച്ചക്കാരാണ്, വിനാശത്തിന്റെ ഇരകളുമായിരിക്കും. അവ്യക്ത ദൈവത്തിന്റെ ഭക്തവിശ്വാസികളായിരിക്കുന്നവർ പോലും—അവരും ഭൂതങ്ങളല്ലേ? നല്ല മനഃസാക്ഷിയുള്ളവർ, എന്നാൽ സത്യമാർഗം സ്വീകരിക്കാത്തവർ ഭൂതങ്ങളാണ്; ദൈവത്തോടുള്ള ചെറുത്തുനിൽപ്പിന്റേതാണ് അവരുടെ സത്ത. സത്യമാർഗം സ്വീകരിക്കാത്തവർ ദൈവത്തെ ചെറുക്കുന്നവരാണ്, അത്തരമാളുകൾ നിരവധി ബുദ്ധിമുട്ടുകൾ സഹിക്കുന്നുവെങ്കിൽ കൂടിയും അവർ നശിപ്പിക്കപ്പെടും. ലോകത്തെ ത്യജിക്കാൻ സന്നദ്ധരല്ലാത്ത, തങ്ങളുടെ മാതാപിതാക്കളെ വേർപിരിയുവാൻ കഴിയാത്ത, ജഡികമായ തങ്ങളുടെ ആഹ്ലാദങ്ങളെ ഉപേക്ഷിക്കുന്നതു സഹിക്കാൻ കഴിയാത്ത എല്ലാവരും ദൈവത്തെ അനുസരിക്കാത്തവരാണ്, അവരെല്ലാവരും വിനാശത്തിന് ഇരകളാകും. മനുഷ്യജന്മമെടുത്ത ദൈവത്തിൽ വിശ്വസിക്കാത്ത ഏതൊരാളും പൈശാചികനാണ്, മാത്രവുമല്ല നശിപ്പിക്കപ്പെടുകയും ചെയ്യും. കൂടാതെ, വിശ്വാസമുണ്ടെങ്കിലും സത്യം അനുഷ്ഠിക്കാത്തവരും മനുഷ്യജന്മമെടുത്ത ദൈവത്തിൽ വിശ്വസിക്കാത്തവരും ദൈവത്തിന്റെ അസ്തിത്വത്തിൽ വിശ്വസിക്കുകയേ ചെയ്യാത്തവരുമായ സകലരും വിനാശത്തിന് ഇരകളാകും. ശുദ്ധീകരണത്തിന്റെ സഹനത്തിലൂടെ കടന്നുപോയിരിക്കുന്നവരും ഉറച്ചുനിന്നവരുമായ എല്ലാവരുമാണ് നിലനിൽക്കാൻ അനുവദിക്കപ്പെടുക; പരീക്ഷണങ്ങൾ ശരിക്കും സഹിച്ചിട്ടുള്ളവരാണ് ഇവർ. ദൈവത്തെ അംഗീകരിക്കാത്ത ഏതൊരാളും ഒരു ശത്രുവാണ്; അതായത്, മനുഷ്യജന്മമെടുത്ത ദൈവത്തെ അംഗീകരിക്കാത്ത ഏതൊരാളും—അവർ ഈ ധാരയുടെ അകത്തോ പുറത്തോ ആയിരിക്കട്ടെ—ഒരു ക്രിസ്തുവൈരിയാണ്! ആരാണ് സാത്താൻ, ആരാണ് ഭൂതങ്ങൾ, ആരാണ് ദൈവത്തിന്റെ ശത്രുക്കൾ? ദൈവത്തിൽ വിശ്വസിക്കാത്ത ചെറുത്തുനിൽപ്പുകാരല്ലേ? ദൈവത്തെ അനുസരിക്കാത്ത ആളുകളല്ലേ? വിശ്വാസമുണ്ടെന്ന് അവകാശപ്പെട്ടിട്ടും സത്യം ഇല്ലാത്തവരല്ലേ? ദൈവത്തിനായി സാക്ഷ്യം വഹിക്കാൻ കഴിയാതിരിക്കുമ്പോൾ, അനുഗ്രഹങ്ങൾ നേടാൻ മാത്രം ശ്രമിക്കുന്നവരല്ലേ? എന്നിട്ടും, ഇന്നു നീ ഈ ഭൂതങ്ങളുമായി ഇടപഴകുകയും അവരോടു മനഃസാക്ഷിയും സ്നേഹവും പുലർത്തുകയും ചെയ്യുന്നു. പക്ഷേ ഇക്കാര്യത്തിൽ, സാത്താനോടുള്ള സദുദ്ദേശ്യങ്ങൾ പ്രകടിപ്പിക്കുകയല്ലേ നീ ചെയ്യുന്നത്? ഭൂതങ്ങളുമായി സഹവസിക്കുകയല്ലേ നീ? നന്മയും തിന്മയും തമ്മിൽ വേർതിരിക്കാൻ ഇക്കാലത്തും ആളുകൾക്കു കഴിയുന്നില്ലെങ്കിൽ, ദൈവഹിതം ആരായാനുള്ള യാതൊരുദ്ദേശ്യവും ഇല്ലാതെ സ്നേഹവും കരുണയുമായി അന്ധമായി തുടരുകയാണെങ്കിൽ, അല്ലെങ്കിൽ ദൈവത്തിന്റെ ഉദ്ദേശ്യങ്ങൾ സ്വന്തം ഉദ്ദേശ്യങ്ങളായി വച്ചുപുലർത്താൻ ഏതെങ്കിലും വിധത്തിൽ പ്രാപ്തരാകാതിരിക്കുന്നെങ്കിൽ അവരുടെ അന്ത്യം ഇനിയുമേറെ നികൃഷ്ടമായിരിക്കും. ജഡമായിത്തീർന്ന ദൈവത്തിൽ വിശ്വസിക്കാത്ത ഏതൊരാളും ദൈവത്തിന്റെ ശത്രുവാണ്. ഒരു ശത്രുവിനോടു മനഃസാക്ഷിയും സ്നേഹവും പുലർത്താൻ നിനക്കു കഴിയുന്നുവെങ്കിൽ നീതിബോധം നിനക്ക് ഇല്ലാതാകുകയല്ലേ? ഞാൻ വെറുക്കുന്നവരോടും അംഗീകരിക്കാത്തവയോടും നിനക്കു പൊരുത്തമുണ്ടെങ്കിൽ, അവരോട് എന്നിട്ടും സ്നേഹമോ വ്യക്തിപരമായ വികാരങ്ങളോ നീ പുലർത്തുന്നുവെങ്കിൽ നീ അനുസരണക്കേടു കാണിക്കുന്നവനല്ലേ? മനഃപൂർവം നീ ദൈവത്തെ ചെറുക്കുകയല്ലേ? അത്തരമൊരു വ്യക്തി സത്യമുള്ളവനാണോ? ആളുകൾ ശത്രുക്കളോടു മനഃസാക്ഷിയും ഭൂതങ്ങളോടു സ്നേഹവും സാത്താനോടു കാരുണ്യവും പുലർത്തുന്നുവെങ്കിൽ അവർ മനഃപൂർവം ദൈവത്തിന്റെ പ്രവൃത്തിയെ തടസ്സപ്പെടുത്തുകയല്ലേ? യേശുവിൽ മാത്രം വിശ്വസിക്കുകയും അന്ത്യനാളുകളിൽ മനുഷ്യജന്മമെടുത്ത ദൈവത്തിൽ വിശ്വസിക്കാതിരിക്കുകയും ചെയ്യുന്നവരും, അതേപോലെ മനുഷ്യജന്മമെടുത്ത ദൈവത്തിൽ വിശ്വസിക്കുന്നുവെന്ന് അധരങ്ങൾ കൊണ്ട് അവകാശപ്പെടുകയും എന്നാൽ തിന്മ പ്രവർത്തിക്കുകയും ചെയ്യുന്നവരും എല്ലാം ക്രിസ്തുവൈരികളാണ്. ദൈവത്തിൽ വിശ്വസിക്കുക പോലും ചെയ്യാത്തവരുടെ കാര്യം പറയാനുമില്ല. ഈ മനുഷ്യരെല്ലാം വിനാശത്തിന് ഇരകളാകും. മനുഷ്യർ മറ്റു മനുഷ്യരെ വിധിക്കുന്നതിന്റെ മാനദണ്ഡം അവരുടെ പെരുമാറ്റത്തിൽ അധിഷ്ഠിതമാണ്; നല്ല പെരുമാറ്റമുള്ളവർ നീതിമാന്മാർ, നികൃഷ്ടമായ പെരുമാറ്റമുള്ളവർ ദുഷ്ടർ. ദൈവം മനുഷ്യരെ വിധിക്കുന്നതിന്റെ മാനദണ്ഡം അവരുടെ സത്ത അവനു കീഴ്പ്പെടുന്നുവോ ഇല്ലയോ എന്നതിൽ അധിഷ്ഠിതമാണ്; ദൈവത്തിനു കീഴ്പ്പെടുന്നവൻ നീതിമാനായ വ്യക്തിയാണ്. അല്ലാത്തവൻ ശത്രുവും ദുഷ്ടനുമാണ്, അവന്റെ പെരുമാറ്റം നല്ലതോ ചീത്തയോ ആയിരുന്നാലും അവന്റെ സംഭാഷണം ശരിയോ തെറ്റോ ആയിരുന്നാലും ശരി. ഭാവിയിൽ നല്ല ലക്ഷ്യസ്ഥാനം കൈവരിക്കുന്നതിന് ചില ആളുകൾ സത്കർമങ്ങളെ ഉപയോഗിക്കാൻ ആഗ്രഹിക്കുന്നു, ഒരു നല്ല ലക്ഷ്യസ്ഥാനം സ്വന്തമാക്കുന്നതിന് ചിലർ നല്ല വാക്കുകളെ ഉപയോഗിക്കാൻ ആഗ്രഹിക്കുന്നു. ദൈവം ആളുകളുടെ ഭാവിനിശ്ചയിക്കുന്നത് അവരുടെ പെരുമാറ്റം വീക്ഷിക്കുകയോ അവരുടെ സംസാരം ശ്രവിക്കുകയോ ചെയ്തിട്ടാണെന്ന് സകലരും തെറ്റായി വിശ്വസിക്കുന്നു; അതുകൊണ്ട്, തങ്ങൾക്കു തത്ക്ഷണം ആനുകൂല്യം നൽകുന്നതിനായി ദൈവത്തെ കബളിപ്പിക്കുന്നതിന് ഇതു പ്രയോജനപ്പെടുത്താൻ അനേകർ ആഗ്രഹിക്കുന്നു. കഷ്ടങ്ങളുടെ നാളിനെ സഹിച്ചിട്ടുള്ളവരും ദൈവത്തിനു സാക്ഷ്യം വഹിച്ചിട്ടുള്ളവരുമാകും ഭാവിയിൽ വിശ്രമാവസ്ഥയിൽ നിലനിൽക്കുക. സ്വന്തം കടമകൾ നിറവേറ്റിയിട്ടുള്ളവരും ദൈവത്തിനു ബോധപൂർവം വിധേയപ്പെട്ടിട്ടുള്ളവരുമായിരിക്കും അവരെല്ലാവരും. സത്യം അനുഷ്ഠിക്കുന്നത് ഒഴിവാക്കുക എന്ന ഉദ്ദേശ്യത്തോടെ മാത്രം, സേവനം ചെയ്യുന്നതിനുള്ള അവസരം ഉപയോഗിക്കാൻ ആഗ്രഹിക്കുന്നവർ നിലനിൽക്കാൻ അനുവദിക്കപ്പെടുകയില്ല. എല്ലാ വ്യക്തികളുടെയും ഭാവി സജ്ജീകരിക്കുന്നതിനു ദൈവത്തിന് അനുയോജ്യമായ മാനദണ്ഡങ്ങളുണ്ട്; ഒരാളുടെ വാക്കുകളോ പ്രവൃത്തികളോ മാത്രം ആധാരമാക്കിയല്ല അവൻ ഈ തീരുമാനങ്ങളെടുക്കുന്നത്, ഒരു നിശ്ചിത ഘട്ടത്തിൽ ഒരാൾ എങ്ങനെ പ്രവർത്തിച്ചുവെന്നതിനെ ആധാരമാക്കിയുമല്ല അത്. മുമ്പു തനിക്കു ചെയ്ത സേവനത്തിന്റെ പേരിൽ ഒരാളുടെ ദുഷ്ടസ്വഭാവത്തോട് അവൻ ഒട്ടും ദാക്ഷിണ്യം കാണിക്കുകയില്ല, ദൈവത്തിനു വേണ്ടി ഒറ്റത്തവണ എന്തെങ്കിലും ചെലവിട്ടതിന്റെപേരിൽ ആരെയും അവൻ മരണത്തിൽ നിന്ന് ഒഴിവാക്കുകയും ഇല്ല. സ്വന്തം ദുഷ്ടതയ്ക്കുള്ള ശിക്ഷയിൽ നിന്ന് ആർക്കും ഒഴിഞ്ഞു മാറാനാകില്ല,സ്വന്തം ദുഷ്ടസ്വഭാവത്തെ മൂടിവയ്ക്കാനോ അങ്ങനെ വിനാശത്തിന്റെ ദണ്ഡനങ്ങൾ ഒഴിവാക്കാനോ ആർക്കും കഴിയില്ല. ആളുകൾക്കു സ്വന്തം കടമ ശരിക്കും നിറവേറ്റാൻ കഴിഞ്ഞാൽ, അവർ ദൈവത്തോടു നിത്യം വിശ്വസ്തരായിരിക്കുമെന്നും പ്രതിഫലം തേടുകയല്ലെന്നുമാണ് അതിനർത്ഥം. അനുഗ്രഹങ്ങൾ സ്വീകരിക്കുകയാണോ ദൗർഭാഗ്യം സഹിക്കുകയാണോ എന്നത് അവർ പരിഗണിക്കുകയില്ല. അനുഗ്രഹങ്ങൾ കാണുമ്പോൾ ദൈവത്തോടു വിശ്വസ്തരായിരിക്കുന്ന, എന്നാൽ, അനുഗ്രഹങ്ങളൊന്നും കാണാൻ കഴിയാതിരിക്കുമ്പോൾ സ്വന്തം വിശ്വസ്തത നഷ്ടമാകുന്ന, ഒടുവിൽ ദൈവത്തിനു സാക്ഷ്യം വഹിക്കാനോ അവരുടെ മേലുള്ള കടമകൾ നിറവേറ്റാനോ കഴിയാതിരിക്കുന്ന ആളുകളും വിനാശത്തിന് ഇരകളാകും, മുമ്പ് അവർ ദൈവത്തെ വിശ്വസ്തമായി സേവിച്ചിട്ടുള്ളവരാണെങ്കിൽ തന്നെയും. ചുരുക്കത്തിൽ, ദുഷ്ടമനുഷ്യർ നിത്യതയിൽ നിലനിൽക്കുകയില്ല, അവർക്കു വിശ്രമത്തിലേക്കു പ്രവേശിക്കാൻ കഴിയുകയുമില്ല; നീതിമാന്മാർ മാത്രമാണു വിശ്രമത്തിന്റെ അധിപർ. മനുഷ്യരാശി ശരിയായ പാതയിലായാൽ മനുഷ്യർക്കു ശരിയായ മനുഷ്യജീവിതങ്ങൾ ഉണ്ടാകും. അവരെല്ലാം അവരുടേതായ കടമകൾ ചെയ്യുകയും ദൈവത്തോടു തികച്ചും വിശ്വസ്തരായിരിക്കുകയും ചെയ്യും. അവർ തങ്ങളുടെ അനുസരണക്കേടും ദുഷിച്ച സ്വഭാവങ്ങളും നിശ്ശേഷം ഉപേക്ഷിക്കുകയും, ദൈവം മൂലം അനുസരണക്കേടും ചെറുത്തുനിൽപ്പും ഇല്ലാതെ ദൈവത്തിനു വേണ്ടി ജീവിക്കുകയും ചെയ്യും. പൂർണമായി ദൈവത്തിനു കീഴടങ്ങി ജീവിക്കാൻ അവർക്കെല്ലാം കഴിയും. ഇതായിരിക്കും ദൈവത്തിന്റെയും മനുഷ്യരാശിയുടെയും ജീവിതം; ഇതായിരിക്കും ദൈവരാജ്യത്തിലെ ജീവിതം, അതൊരു വിശ്രമത്തിന്റെ ജീവിതമായിരിക്കും.


ഒട്ടും വിശ്വസിക്കാത്ത സ്വന്തം മക്കളെയും ബന്ധുക്കളെയും സഭയിലേക്കു വലിച്ചിഴച്ചു കൊണ്ടുവരുന്നവരെല്ലാം തികച്ചും സ്വാർഥരാണ്, അവർ ദയ പ്രദർശിപ്പിക്കുക മാത്രമാണു ചെയ്യുന്നത്. അവർ വിശ്വസിക്കുന്നുണ്ടോ ഇല്ലയോ എന്നതും അതു ദൈവഹിതമാണോ എന്നതും പരിഗണിക്കാതെ, സ്നേഹമുള്ളവരായിരിക്കുന്നതിൽ മാത്രം ശ്രദ്ധയൂന്നുകയാണ് ഈ ആളുകൾ. ചിലർ അവരുടെ ഭാര്യമാരെ ദൈവത്തിനു മുമ്പാകെ കൊണ്ടുവരുന്നു, അല്ലെങ്കിൽ അവരുടെ മാതാപിതാക്കളെ ദൈവത്തിനു മുമ്പിലേക്കു വലിച്ചിഴയ്ക്കുന്നു, പരിശുദ്ധാത്മാവ് ഇതിനെ അംഗീകരിക്കുകയോ അവരിൽ പ്രവർത്തിക്കുകയോ ചെയ്താലും ഇല്ലെങ്കിലുംദൈവത്തിനു വേണ്ടി “പ്രതിഭാധനരായ ആളുകളെ” അവർ അന്ധമായി ദത്തെടുത്തുകൊണ്ടേയിരിക്കുന്നു. ഈ അവിശ്വാസികളിലേക്കു ദയ വ്യാപിപ്പിക്കുന്നതുകൊണ്ട് എന്തു നേട്ടമാണ് ഉണ്ടാകാനിടയുള്ളത്? പരിശുദ്ധാത്മാവിന്റെ സാന്നിധ്യമില്ലാത്ത അവർ ദൈവത്തെ അനുഗമിക്കാൻ കഠിനപ്രയത്നം നടത്തിയാൽ കൂടിയും, ഒരാൾ കരുതിയേക്കാവുന്നതു പോലെ അവരെ രക്ഷിക്കാൻ കഴിയുകയില്ല. വാസ്തവത്തിൽ, രക്ഷ സ്വീകരിക്കാൻ കഴിയുന്നവരെ അത്ര എളുപ്പത്തിൽ നേടാൻ കഴിയില്ല. പരിശുദ്ധാത്മാവിന്റെ പ്രവൃത്തിക്കും പരീക്ഷണങ്ങൾക്കും വിധേയരാക്കപ്പെട്ടിട്ടില്ലാത്തവരും മനുഷ്യജന്മമെടുത്ത ദൈവത്താൽ പരിപൂർണരാക്കപ്പെട്ടിട്ടില്ലാത്തവരുമായ ആളുകൾ തികഞ്ഞവരാക്കപ്പെടാൻ ഒട്ടും പ്രാപ്തരല്ല. അതുകൊണ്ട്, അവർ ദൈവത്തെ നാമമാത്രമായി അനുഗമിക്കാൻ തുടങ്ങുന്ന നിമിഷത്തിൽ, പരിശുദ്ധാത്മാവിന്റെ സാന്നിധ്യം അവരിൽ ഇല്ലാതാകുന്നു. അവരുടെ അവസ്ഥകളുടെയും യഥാർഥ സ്ഥിതികളുടെയും വെളിച്ചത്തിൽ അവരെ പരിപൂർണരാക്കാൻ കഴിയുകയേയില്ല. ആയതിനാൽ, അവർക്കുമേൽ ഒരുപാട് ഊർജം ചെലവഴിക്കേണ്ടതില്ലെന്ന് പരിശുദ്ധാത്മാവു തീരുമാനിക്കുന്നു, അവൻ അവർക്ക് എന്തെങ്കിലും പ്രബുദ്ധതയേകുകയോ ഏതെങ്കിലും വിധത്തിൽ അവരെ വഴികാട്ടുകയോ ചെയ്യുന്നില്ല; അനുഗമിക്കാൻ അവൻ അവരെ അനുവദിക്കുക മാത്രം ചെയ്യുന്നു, ആത്യന്തികമായി അവരുടെ ഭാവി വെളിവാക്കും—അത്രമാത്രം. മനുഷ്യരാശിയുടെ ആവേശവും ഉദ്ദേശ്യങ്ങളും സാത്താനിൽ നിന്നു വരുന്നതാണ്, പരിശുദ്ധാത്മാവിന്റെ പ്രവൃത്തി പൂർണമാക്കാൻ ഒരു വിധത്തിലും ഇക്കാര്യങ്ങൾക്ക് കഴിയില്ല. ആളുകൾ എങ്ങനെ ആയിരുന്നാലും പരിശുദ്ധാത്മാവിന്റെ പ്രവൃത്തി അവർക്കുണ്ടാകണം. മനുഷ്യർക്കു മനുഷ്യരെ പൂർണരാക്കാൻ സാധിക്കുമോ? ഭർത്താവ് തന്റെ ഭാര്യയെ സ്നേഹിക്കുന്നത് എന്തുകൊണ്ട്? ഭാര്യ തന്റെ ഭർത്താവിനെ സ്നേഹിക്കുന്നത് എന്തുകൊണ്ട്? മക്കൾ തങ്ങളുടെ മാതാപിതാക്കളോടു കർത്തവ്യബോധം ഉള്ളവരായിരിക്കുന്നത് എന്തുകൊണ്ട്? മാതാപിതാക്കൾ തങ്ങളുടെ മക്കളെ ലാളിക്കുന്നത് എന്തുകൊണ്ട്? എന്തൊക്കെ തരം ഉദ്ദേശ്യങ്ങളാണ് യഥാർഥത്തിൽ ആളുകൾ വച്ചുപുലർത്തുന്നത്? സ്വന്തം പദ്ധതികളും സ്വാർഥമോഹങ്ങളും നിറവേറ്റുക എന്നതല്ലേ അവരുടെ ഉദ്ദേശ്യം? ദൈവത്തിന്റെ കാര്യനിർവഹണ പദ്ധതിക്കു വേണ്ടി പ്രവർത്തിക്കുവാൻ അവർ സത്യത്തിൽ ഉദ്ദേശിക്കുന്നുണ്ടോ? ദൈവത്തിന്റെ വേലയ്ക്കുവേണ്ടിയാണോ അവർ യഥാർഥത്തിൽ പ്രവർത്തിക്കുന്നത്? ഒരു സൃഷ്ടജീവിയുടെ കടമകൾ നിറവേറ്റുക അവരുടെ ഉദ്ദേശ്യമാണോ? ദൈവത്തിൽ വിശ്വസിക്കുവാൻ തുടങ്ങിയ നിമിഷം മുതൽ, പരിശുദ്ധാത്മാവിന്റെ സാന്നിധ്യം കൈവരിക്കാൻ കഴിഞ്ഞിട്ടില്ലാത്തവർക്ക് പരിശുദ്ധാത്മാവിന്റെ പ്രവൃത്തിയെ ഒരിക്കലും സ്വന്തമാക്കാൻ കഴിയില്ല; നശിപ്പിക്കപ്പെടാനുള്ളവ ആയിട്ടാണ് ഈ മനുഷ്യർ നിയോഗിക്കപ്പെട്ടിട്ടുള്ളത്. ഒരാൾക്ക് എത്രമാത്രം സ്നേഹം അവരോടുണ്ടായിരുന്നാലും പരിശുദ്ധാത്മാവിന്റെ പ്രവൃത്തിക്കു പകരമാകാൻ അതിനു സാധിക്കില്ല. മനുഷ്യരുടെ ആവേശവും സ്നേഹവും മാനുഷിക ഉദ്ദേശ്യങ്ങളെയാണു പ്രതിനിധീകരിക്കുന്നത്, ദൈവത്തിന്റെ ഉദ്ദേശ്യങ്ങളെ പ്രതിനിധീകരിക്കാനോ ദൈവത്തിന്റെ പ്രവൃത്തിക്കു പകരമാകാനോ അവയ്ക്കു കഴിയില്ല. ദൈവത്തിൽ വിശ്വസിക്കുകയെന്നാൽ യഥാർഥത്തിൽ എന്താണ് അർത്ഥമാക്കുന്നത് എന്നറിയാതെ, നാമമാത്രമായി അവനിൽ വിശ്വസിക്കുകയും അവനെ അനുഗമിക്കുന്നതായി നടിക്കുകയും ചെയ്യുന്ന ആളുകൾക്ക്, സാധിക്കുന്നത്ര വലിയ അളവിൽ സ്നേഹമോ കരുണയോ ഒരാൾ നൽകിയാലും അവർ ദൈവത്തിന്റെ സഹതാപം നേടുകയോ പരിശുദ്ധാത്മാവിന്റെ പ്രവൃത്തി കരസ്ഥമാക്കുകയോ ചെയ്യില്ല. ദൈവത്തെ ആത്മാർഥമായി അനുഗമിക്കുന്ന ആളുകൾ നൈപുണ്യം കുറഞ്ഞവരും ഒരുപാടു സത്യങ്ങൾ മനസ്സിലാക്കാൻ കഴിയാത്തവരുമാണെങ്കിലും പരിശുദ്ധാത്മാവിന്റെ പ്രവൃത്തി ഇടയ്ക്കൊക്കെ കരസ്ഥമാക്കാൻ അവർക്കു കഴിയും; എന്നാൽ, താരതമ്യേന നല്ല നൈപുണ്യം ഉള്ളവരെങ്കിലും ആത്മാർഥമായി വിശ്വസിക്കാത്തവർക്ക് പരിശുദ്ധാത്മാവിന്റെ പ്രവൃത്തി അങ്ങനെയങ്ങ് സ്വന്തമാക്കാൻ കഴിയുകയില്ല. രക്ഷയ്ക്കുള്ള സാധ്യത അത്തരം ആളുകൾക്ക് തീരെയില്ല. അവർ ദൈവവചനങ്ങൾ വായിക്കുകയോ വല്ലപ്പോഴും സുവിശേഷപ്രസംഗങ്ങൾ ശ്രവിക്കുകയോ ദൈവത്തിനു സ്തുതിഗീതങ്ങൾ പാടുക തന്നെയോ ചെയ്യുന്നുവെങ്കിലും വിശ്രമത്തിന്റെ സമയംവരെ നിലനിൽക്കാൻ ആത്യന്തികമായി അവർക്കു കഴിയില്ല. ആളുകൾ ആത്മാർഥമായി തേടുന്നുണ്ടോ എന്നതു നിശ്ചയിക്കുന്നത് മറ്റുള്ളവർ അവരെ വിധിയെഴുതുന്നത് എങ്ങനെയെന്നോ ചുറ്റുമുള്ളവർ അവരെ വീക്ഷിക്കുന്നത് എങ്ങനെയെന്നോ ഉള്ളതല്ല, മറിച്ച്, പരിശുദ്ധാത്മാവ് അവരുടെ മേൽ പ്രവർത്തിക്കുന്നുണ്ടോ എന്നതും പരിശുദ്ധാത്മാവിന്റെ സാന്നിധ്യം അവർ ആർജിച്ചിട്ടുണ്ടോ എന്നതുമാണ്. എന്നു മാത്രമല്ല, ഒരു നിശ്ചിത കാലം പരിശുദ്ധാത്മാവിന്റെ പ്രവൃത്തിക്കു വിധേയരായതിനു ശേഷം അവർ ദൈവത്തെ കുറിച്ചുള്ള എന്തെങ്കിലും അറിവ് ആർജിക്കുകയും അവരുടെ സ്വഭാവം മാറുകയും ചെയ്തിട്ടുണ്ടോ എന്നതിനെ ആശ്രയിച്ചാണത്. പരിശുദ്ധാത്മാവ് ഒരു വ്യക്തിയുടെ മേൽ പ്രവർത്തിക്കുന്നുവെങ്കിൽ ആ വ്യക്തിയുടെ സ്വഭാവം ക്രമേണ മാറും, ദൈവത്തിൽ വിശ്വസിക്കുന്നതു സംബന്ധിച്ച അവരുടെ കാഴ്ചപ്പാട് ക്രമേണ കൂടുതൽ ശുദ്ധിയാർജിക്കും. എത്ര കാലം ആളുകൾ ദൈവത്തെ അനുഗമിക്കുന്നുവെന്നതു നോക്കാതെ, അവർ മാറിയിരിക്കുന്നിടത്തോളം പരിശുദ്ധാത്മാവ് അവർക്കുമേൽ പ്രവർത്തിക്കുന്നുവെന്നാണ് അർത്ഥം. അവർ മാറിയിട്ടില്ലെങ്കിൽ അതിനർത്ഥം പരിശുദ്ധാത്മാവ് അവരുടെ മേൽ പ്രവർത്തിക്കുന്നില്ലെന്നാണ്. ഈ ആളുകൾ ചില സേവനങ്ങൾ ചെയ്യുന്നെങ്കിൽ തന്നെയും, സൗഭാഗ്യം കരസ്ഥമാക്കണമെന്ന ആഗ്രഹമാണ് അങ്ങനെ ചെയ്യാൻ അവരെ പ്രേരിപ്പിക്കുന്നത്. സ്വന്തം സ്വഭാവത്തിൽ ഒരു മാറ്റം വരുത്തുന്നതിനു പകരമാകാൻ വല്ലപ്പോഴും സേവനം ചെയ്യുന്നതുകൊണ്ടു മാത്രം സാധിക്കില്ല. അപ്പോഴും, ആത്യന്തികമായി അവർ നശിപ്പിക്കപ്പെടും. കാരണം, സേവകരുടെ ആവശ്യം ദൈവരാജ്യത്തിൽ ഉണ്ടായിരിക്കില്ല. കൂടാതെ, ദൈവത്തോടു വിശ്വസ്തരും പരിപൂർണരാക്കപ്പെട്ടവരുമായ ആളുകളെ സേവിക്കുന്നതിനായി, സ്വഭാവത്തിൽ മാറ്റം വന്നിട്ടില്ലാത്ത യാതൊരാളുടെയും ആവശ്യം അവിടെ ഉണ്ടാകില്ല. മുമ്പു പറയപ്പെട്ടിട്ടുള്ള “കർത്താവിൽ ഒരാൾ വിശ്വസിക്കുമ്പോൾ ആ വ്യക്തിയുടെ മുഴുവൻ കുടുംബത്തിന്റെമേലും സൗഭാഗ്യം പുഞ്ചിരിക്കുന്നു” എന്ന വാക്കുകൾ കൃപായുഗത്തിന് അനുയോജ്യമാണ്, പക്ഷേ മാനവരാശിയുടെ ലക്ഷ്യസ്ഥാനത്തോടു ബന്ധപ്പെട്ടതല്ല. കൃപായുഗത്തിലെ ഒരു ഘട്ടത്തിനു മാത്രം യോജിച്ചതായിരുന്നു അവ. ആളുകൾ ആസ്വദിച്ച സമാധാനത്തെയും ഭൗതിക അനുഗ്രഹങ്ങളെയും സൂചിപ്പിക്കുന്നതാണ് ആ വാക്കുകൾ; കർത്താവിൽ വിശ്വസിക്കുന്ന ഒരാളുടെ മുഴുവൻ കുടുംബവും രക്ഷിക്കപ്പെടുമെന്നല്ല അവ അർത്ഥമാക്കിയത്, ഒരാൾ സൗഭാഗ്യം കരസ്ഥമാക്കുമ്പോൾ അയാളുടെ മുഴുവൻ കുടുംബത്തെയും വിശ്രമത്തിലേക്കു കൊണ്ടുവരുമെന്നുമല്ല അവയ്ക്കർത്ഥം. ഒരാൾ അനുഗ്രഹങ്ങൾ സ്വീകരിക്കുമോ ദൗർഭാഗ്യം സഹിക്കുമോ എന്നു നിശ്ചയിക്കപ്പെടുന്നത് അയാളുടെ സത്തയ്ക്കനുസരിച്ചാണ്, മറ്റുള്ളവരുമായി അയാൾ പങ്കുവച്ചേക്കാവുന്ന ഏതെങ്കിലും പൊതുസത്തയ്ക്കനുസരിച്ചല്ല. അത്തരം പഴമൊഴികൾക്കോ ചട്ടത്തിനോ ദൈവരാജ്യത്തിൽ യാതൊരിടവുമില്ല. ആത്യന്തികമായി ഒരു വ്യക്തിക്ക് അതിജീവിക്കാൻ കഴിയുന്നുവെങ്കിൽ അത് ദൈവം ആവശ്യപ്പെടുന്നവ ആ വ്യക്തി നിറവേറ്റിയതുകൊണ്ടാണ്. വിശ്രമത്തിന്റെ സമയം വരെ നിലനിൽക്കാൻ അവർക്ക് ആത്യന്തികമായി കഴിയുന്നില്ലെങ്കിൽ അത് അവർ ദൈവത്തോട് അനുസരണക്കേടു കാണിച്ചിരിക്കുന്നതുകൊണ്ടും ദൈവം ആവശ്യപ്പെടുന്നവ നിറവേറ്റിയിട്ടില്ലാത്തതുകൊണ്ടും ആണ്. അനുയോജ്യമായ ഒരു ലക്ഷ്യസ്ഥാനം എല്ലാവർക്കുമുണ്ട്. ഓരോ വ്യക്തിയുടെയും സത്തയ്ക്കനുസരിച്ചാണ് ഈ ലക്ഷ്യസ്ഥാനങ്ങൾ നിശ്ചയിക്കപ്പെടുന്നത്. മറ്റുള്ളവർക്ക് അതിൽ യാതൊരു കാര്യവുമില്ല. ഒരു കുട്ടിയുടെ ദുഷ്ടസ്വഭാവം മാതാപിതാക്കളിലേക്കു മാറ്റാനാവില്ല, കുട്ടിയുടെ നീതിയാകട്ടെ മാതാപിതാക്കളുമായി പങ്കുവയ്ക്കാനുമാകില്ല. ഒരു മാതാവിന്റെയോ പിതാവിന്റെയോ ദുഷ്ടസ്വഭാവത്തെ അവരുടെ മക്കളിലേക്കു മാറ്റാനാവില്ല, മാതാവിന്റെയോ പിതാവിന്റെയോ നീതിയെ അവരുടെ മക്കളുമായി പങ്കുവയ്ക്കാനുമാകില്ല. എല്ലാവരും അവരവരുടേതായ പാപങ്ങൾ വഹിക്കുന്നു, അവരവരുടേതായ സൗഭാഗ്യങ്ങൾ ആസ്വദിക്കുന്നു. ഒരാൾക്കും മറ്റൊരു വ്യക്തിക്കു പകരമാകാനാകില്ല; അതാണു നീതി. മനുഷ്യന്റെ കാഴ്ചപ്പാടിൽ നിന്നു നോക്കിയാൽ, മാതാപിതാക്കൾക്കു സൗഭാഗ്യം ലഭിച്ചാൽ അവരുടെ മക്കൾക്കും അതു സാധിക്കും; മക്കൾ തിന്മ ചെയ്താൽ മാതാപിതാക്കൾ അവയ്ക്കു പ്രായശ്ചിത്തം ചെയ്യണം. ഇതൊരു മാനുഷിക വീക്ഷണവും കാര്യങ്ങൾ ചെയ്യുന്നതിനുള്ള മാനുഷിക മാർഗവുമാണ്; ഇതു ദൈവത്തിന്റെ കാഴ്ചപ്പാടല്ല. സ്വന്തം സ്വഭാവത്തിൽ നിന്നു വരുന്ന സത്തയ്ക്കനുസരിച്ചാണ് എല്ലാവരുടെയും ഭാവി നിശ്ചയിക്കപ്പെടുന്നത്, എല്ലായ്പോഴും അത് അനുയോജ്യമായ വിധത്തിൽ നിശ്ചയിക്കപ്പെടുന്നു. ഒരാൾക്കും മറ്റൊരാളുടെ പാപങ്ങൾ വഹിക്കാനാകില്ല; അതിനെക്കാളുപരിയായി, ഒരാൾക്കും മറ്റൊരാൾക്കു പകരം ശിക്ഷ സ്വീകരിക്കാനാകില്ല. സംശയരഹിതമാണിത്. മാതാപിതാക്കൾ മക്കൾക്കു നൽകുന്ന പരിലാളനാപരമായ കരുതൽ സൂചിപ്പിക്കുന്നത് തങ്ങളുടെ മക്കൾക്കു പകരം മാതാപിതാക്കൾക്കു ന്യായപ്രവൃത്തികൾ ചെയ്യാമെന്നല്ല, മാതാപിതാക്കളോടുള്ള മക്കളുടെ കർത്തവ്യപരമായ സ്നേഹം അർത്ഥമാക്കുന്നത് മാതാപിതാക്കൾക്കു പകരം മക്കൾക്കു ന്യായപ്രവൃത്തികൾ ചെയ്യാമെന്നുമല്ല. ഇതാണ് ഈ വചനങ്ങൾ ശരിക്കും അർത്ഥമാക്കുന്നത്, “അപ്പോൾ രണ്ടു പേർ കൃഷിസ്ഥലത്തായിരിക്കും. ഒരുവനെ സ്വീകരിക്കുകയും അപരനെ തിരസ്കരിക്കുകയും ചെയ്യും. രണ്ടു സ്ത്രീകൾ ഒരു തിരികല്ലിൽ പൊടിച്ചുകൊണ്ടിരിക്കും; ഒരുവളെ കൈക്കൊള്ളുകയും മറ്റവളെ കൈവെടിയുകയും ചെയ്യും.” തിന്മ പ്രവർത്തിക്കുന്ന സ്വന്തം മക്കളെ, തങ്ങൾക്കവരോടുള്ള ഗാഢസ്നേഹത്തിന്റെ അടിസ്ഥാനത്തിൽ വിശ്രമത്തിലേക്കു കൊണ്ടുപോകാൻ മനുഷ്യർക്കു സാധിക്കില്ല, നീതിനിഷ്ഠമായ സ്വന്തം പെരുമാറ്റത്തിന്റെ അടിസ്ഥാനത്തിൽ ആർക്കും തന്റെ ഭാര്യയെ (അഥവാ ഭർത്താവിനെ) വിശ്രമത്തിലേക്കു കൊണ്ടുപോകാനാകില്ല. ഇതു ഭരണപരമായ ഒരു ചട്ടമാണ്; ആർക്കും ഇതിൽ നിന്ന് ഒഴിയാനാകില്ല. അവസാനം, നീതി ചെയ്യുന്നവർ നീതി ചെയ്യുന്നവരും തിന്മ ചെയ്യുന്നവർ തിന്മ ചെയ്യുന്നവരുമാണ്. നീതിമാന്മാർ അതിജീവിക്കാൻ ആത്യന്തികമായി അനുവദിക്കപ്പെടും, തിന്മ ചെയ്യുന്നവരാകട്ടെ നശിപ്പിക്കപ്പെടും. വിശുദ്ധർ വിശുദ്ധരാണ്, അവർ മലിനരല്ല. മലിനർ മലിനരാണ്, അവരുടെ ഒരു ഭാഗവും വിശുദ്ധമല്ല. ദുഷ്ടരായ എല്ലാവരുമായിരിക്കും നശിപ്പിക്കപ്പെടുന്ന ആളുകൾ, നീതിമാന്മാരായ എല്ലാവരുമായിരിക്കും അതിജീവിക്കുന്നവർ—ദുഷ്ടരുടെ നീതിനിഷ്ഠമായ പ്രവൃത്തികൾ ചെയ്യുന്ന മക്കളും നീതിനിഷ്ഠരായ മക്കളുടെ തിന്മ ചെയ്യുന്ന മാതാപിതാക്കളുമാണെങ്കിലും. വിശ്വസിക്കുന്ന ഭർത്താവും അവിശ്വസിക്കുന്ന ഭാര്യയും തമ്മിൽ ബന്ധമില്ല, വിശ്വസിക്കുന്ന മക്കളും അവിശ്വസിക്കുന്ന മാതാപിതാക്കളും തമ്മിലും ബന്ധമില്ല; ഈ രണ്ടു തരം ആളുകളുംതീർത്തും പൊരുത്തപ്പെടാത്തവരാണ്. വിശ്രമത്തിലേക്കു പ്രവേശിക്കുന്നതിനു മുമ്പ് ഒരാൾക്കു ഭൗതിക ബന്ധുക്കൾ ഉണ്ടായിരിക്കും, പക്ഷേ, വിശ്രമത്തിലേക്കു പ്രവേശിച്ചു കഴിഞ്ഞാൽ പിന്നെ ഒരാൾക്കു പറയാനായി ഭൗതികബന്ധുക്കൾ ഉണ്ടായിരിക്കില്ല. സ്വന്തം കടമ ചെയ്യുന്നവർ ചെയ്യാത്തവരുടെ ശത്രുക്കളാണ്; ദൈവത്തെ സ്നേഹിക്കുന്നവരും അവനെ വെറുക്കുന്നവരും പരസ്പരം എതിരാണ്. വിശ്രമത്തിലേക്കു പ്രവേശിക്കാനുള്ളവരും നശിപ്പിക്കപ്പെടാനിരിക്കുന്നവരും പൊരുത്തമില്ലാത്ത രണ്ടു തരങ്ങളിലുള്ള സൃഷ്ടികളാണ്. സ്വന്തം കടമ നിറവേറ്റുന്ന സൃഷ്ടികൾ അതിജീവിക്കാൻ കഴിയുന്നവരാകും, സ്വന്തം കടമ നിറവേറ്റാത്തവരാകട്ടെ വിനാശത്തിന് ഇരകളാകും; തന്നെയുമല്ല, ഇതു നിത്യതയോളം നിലനിൽക്കുകയും ചെയ്യും. സൃഷ്ടിക്കപ്പെട്ട ഒരു അസ്തിത്വമെന്ന നിലയിൽ നിന്റെ കടമ നിറവേറ്റുന്നതിനാണോ നിന്റെ ഭർത്താവിനെ നീ സ്നേഹിക്കുന്നത്? സൃഷ്ടിക്കപ്പെട്ട ഒരു അസ്തിത്വമെന്ന നിലയിൽ നിന്റെ കടമ നിറവേറ്റുന്നതിനാണോ നിന്റെ ഭാര്യയെ നീ സ്നേഹിക്കുന്നത്? സൃഷ്ടിക്കപ്പെട്ട ഒരു അസ്തിത്വമെന്ന നിലയിൽ നിന്റെ കടമ നിറവേറ്റുന്നതിനാണോ നിന്റെ അവിശ്വാസികളായിരിക്കുന്ന മാതാപിതാക്കളോടു നീ കർത്തവ്യബോധമുള്ള ആളായിരിക്കുന്നത്? ദൈവത്തിൽ വിശ്വസിക്കുന്നതിനെ കുറിച്ചുള്ള മാനുഷിക കാഴ്ചപ്പാട് ശരിയോ തെറ്റോ? എന്തുകൊണ്ടാണ് നീ ദൈവത്തിൽ വിശ്വസിക്കുന്നത്? എന്താണ് നീ നേടാൻ ആഗ്രഹിക്കുന്നത്? എങ്ങനെയാണു നീ ദൈവത്തെ സ്നേഹിക്കുന്നത്? സൃഷ്ടജീവികളെന്ന നിലയിലുള്ള സ്വന്തം കടമകൾ നിറവേറ്റാൻ കഴിയാത്തവരും പൂർണ പരിശ്രമം നടത്താൻ കഴിയാത്തവരും വിനാശത്തിന് ഇരകളാകും. ഇന്നത്തെ ആളുകൾക്കിടയിൽ ഭൗതിക ബന്ധങ്ങൾ നിലനിൽക്കുന്നുണ്ട്, അതുപോലെ തന്നെ രക്തബന്ധങ്ങളും. പക്ഷേ ഭാവിയിൽ ഇവയെല്ലാം തകർക്കപ്പെടും. വിശ്വാസികളും അവിശ്വാസികളും പൊരുത്തമുള്ളവരല്ല; അതിലുപരി അവർ പരസ്പരം എതിരുമാണ്. ദൈവമുണ്ടെന്നും ദൈവത്തോടു വിധേയപ്പെടണമെന്നും വിശ്രമത്തിലുള്ളവർ വിശ്വസിക്കും, എന്നാൽ, ദൈവത്തെ അനുസരിക്കാത്ത എല്ലാവരും നശിപ്പിക്കപ്പെട്ടിരിക്കും. ഭൂമിയിൽ കുടുംബങ്ങൾ നിലനിൽക്കുകയില്ല; അപ്പോൾ മാതാപിതാക്കളോ മക്കളോ വൈവാഹിക ബന്ധങ്ങളോ ഉണ്ടായിരിക്കുന്നതെങ്ങനെ? വിശ്വാസത്തിന്റെയും അവിശ്വാസത്തിന്റെയും പൊരുത്തമില്ലായ്മ തന്നെ അത്തരം ഭൗതിക ബന്ധങ്ങളെ വിച്ഛേദിക്കും!


ആദിയിൽ, മനുഷ്യർക്കിടയിൽ കുടുംബങ്ങളുണ്ടായിരുന്നില്ല; ഒരു പുരുഷനും ഒരു സ്ത്രീയും മാത്രമാണ് ഉണ്ടായിരുന്നത്—രണ്ടു വ്യത്യസ്ത തരം മനുഷ്യർ. രാജ്യങ്ങളുണ്ടായിരുന്നില്ല, കുടുംബങ്ങളെ കുറിച്ചു പറയേണ്ടതുമില്ല. പക്ഷേ, മാനവരാശി ദുഷിപ്പിക്കപ്പെട്ടതിനാൽ എല്ലാ തരം മനുഷ്യരും പ്രത്യേകം പ്രത്യേകം വംശങ്ങളായി സ്വയം സംഘടിച്ചു, പിന്നീടു രാജ്യങ്ങളും ജനതകളുമായി മാറി. ചെറിയ വൈയക്തിക കുടുംബങ്ങൾ ഉൾക്കൊള്ളുന്നതായിരുന്നു ഈരാജ്യങ്ങളും ജനതകളും. ഇത്തരത്തിൽ, ഭാഷയിലെയും അതിർത്തികളിലെയും വ്യത്യാസങ്ങളുടെ അടിസ്ഥാനത്തിലുള്ള വിവിധ വംശങ്ങളായി എല്ലാത്തരം മനുഷ്യരും തരംതിരിക്കപ്പെട്ടു. ലോകത്തിൽ എത്ര വംശങ്ങളുണ്ടെങ്കിലും വാസ്തവത്തിൽ മുഴുവൻ മനുഷ്യരാശിക്കും ഒരേയൊരു പൂർവികനേയുള്ളൂ. തുടക്കത്തിൽ രണ്ടു തരം മനുഷ്യർ മാത്രമേ ഉണ്ടായിരുന്നുള്ളൂ, സ്ത്രീകളും പുരുഷന്മാരുമായിരുന്നു ഈ രണ്ടു തരങ്ങൾ. എന്നിരുന്നാലും, ദൈവത്തിന്റെ വേല പുരോഗമിച്ചതിന്റെയും ചരിത്രത്തിന്റെ മുന്നേറ്റത്തിന്റെയും ഭൗമശാസ്ത്രപരമായ മാറ്റങ്ങളുടെയും ഫലമായി ഈ രണ്ടു തരം മനുഷ്യർ വിവിധതോതിൽ കൂടുതൽ തരങ്ങളായി വളർന്നു. മനുഷ്യരാശിയിൽ വംശങ്ങൾ എത്രയെണ്ണമുണ്ടായിരുന്നാലും അടിസ്ഥാനപരമായി മനുഷ്യരാശി മുഴുവനും ദൈവത്തിന്റെ സൃഷ്ടിയാണ്. ആളുകൾ ഏതൊക്കെ വംശങ്ങളിൽ പെട്ടതായിരുന്നാലും അവരെല്ലാം ദൈവത്തിന്റെ സൃഷ്ടിയാണ്; അവരെല്ലാം ആദാമിന്റെയും ഹവ്വായുടെയും പിന്തുടർച്ചക്കാരാണ്. ദൈവത്തിന്റെ കരങ്ങളാൽ സൃഷ്ടിക്കപ്പെട്ടവരല്ലെങ്കിൽ കൂടിയും അവരെല്ലാം ദൈവം നേരിട്ടു സൃഷ്ടിച്ച ആദാമിന്റെയും ഹവ്വായുടെയും പിന്തുടർച്ചക്കാരാണ്. ആളുകൾ ഏതു ഗണത്തിൽപ്പെട്ടവരായിരുന്നാലും അവരെല്ലാം അവന്റെ സൃഷ്ടികളാണ്; അവർ ദൈവം സൃഷ്ടിച്ച മനുഷ്യരാശിയുടെ ഭാഗമായിരിക്കുന്നതിനാൽ മനുഷ്യരാശിക്കുണ്ടാകേണ്ട ലക്ഷ്യസ്ഥാനമാണവരുടേത്, കൂടാതെ, മനുഷ്യരെ സംഘടിപ്പിക്കുന്ന ചട്ടങ്ങൾക്കനുസരിച്ച് അവർ വേർതിരിക്കപ്പെട്ടിരിക്കുന്നു. തിന്മ പ്രവർത്തിക്കുന്നവരും നീതിമാന്മാരുമെല്ലാം, എന്തൊക്കെയായാലും സൃഷ്ടികളാണ് എന്നാണ് ഇതർത്ഥമാക്കുന്നത്.തിന്മ ചെയ്യുന്ന സൃഷ്ടികൾ ആത്യന്തികമായി നശിപ്പിക്കപ്പെടും, നീതിനിഷ്ഠമായ പ്രവൃത്തികൾ ചെയ്യുന്ന സൃഷ്ടികൾ നിലനിൽക്കും. ഈ രണ്ടു തരം സൃഷ്ടികൾക്കായുള്ള ഏറ്റവും അനുയോജ്യമായ ക്രമീകരണമാണിത്. ദൈവത്തിന്റെ സൃഷ്ടികളാണെങ്കിലും, അനുസരണക്കേടു മൂലം തങ്ങൾ സാത്താനാൽ കൈയടക്കപ്പെട്ടുവെന്നതും അതിനാൽ രക്ഷിക്കപ്പെടാൻ കഴിയില്ലെന്നതും തിന്മ പ്രവർത്തിക്കുന്നവർക്കു നിഷേധിക്കാൻ കഴിയില്ല. നീതിനിഷ്ഠമായി പെരുമാറുന്ന ആളുകൾക്കാകട്ടെ തങ്ങൾ നിലനിൽക്കുമെന്ന വസ്തുതയുടെ അടിസ്ഥാനത്തിൽ, തങ്ങൾ ദൈവത്താൽ സൃഷ്ടിക്കപ്പെട്ടവരാണെന്നതും സാത്താനാൽ ദുഷിപ്പിക്കപ്പെട്ടതിനു ശേഷവും രക്ഷിക്കപ്പെട്ടിരിക്കുന്നുവെന്നതും നിഷേധിക്കാൻ കഴിയില്ല. തിന്മ പ്രവർത്തിക്കുന്നവർ ദൈവത്തോട് അനുസരണക്കേടു കാട്ടുന്ന സൃഷ്ടികളാണ്; രക്ഷിക്കപ്പെടാൻ കഴിയാത്ത സൃഷ്ടികളും സാത്താൻ ഇതിനകംപൂർണമായി പിടിച്ചടക്കിയിരിക്കുന്നവരുമാണ് അവർ. തിന്മ പ്രവർത്തിക്കുന്നവരും മനുഷ്യരാണ്; അങ്ങേയറ്റം ദുഷിപ്പിക്കപ്പെട്ടിട്ടുള്ള മനുഷ്യരാണവർ, അവരെ രക്ഷിക്കാൻ കഴിയില്ല. അവരും സൃഷ്ടികളായതിനാൽ, നീതിനിഷ്ഠ സ്വഭാവമുള്ള ആളുകളും ദുഷിപ്പിക്കപ്പെട്ടിട്ടുണ്ട്; പക്ഷേ, തങ്ങളുടെ ദുഷിച്ച പ്രകൃതത്തിൽ നിന്നു സ്വതന്ത്രരാകാൻ സന്നദ്ധരായ മനുഷ്യരാണവർ, ദൈവത്തിനു വിധേയപ്പെടാൻ അവർ പ്രാപ്തരായിട്ടുമുണ്ട്. നീതിനിഷ്ഠമായ സ്വഭാവമുള്ള ആളുകളിൽ നീതി നിറഞ്ഞു നിൽക്കുകയല്ല, പകരം, അവർ രക്ഷ സ്വീകരിക്കുകയും തങ്ങളുടെ ദുഷിച്ച പ്രകൃതത്തിൽ നിന്നു സ്വതന്ത്രരാകുകയും ചെയ്തിട്ടുണ്ട്; അവർക്ക് ദൈവത്തിനു വിധേയരാകാൻ കഴിയുന്നു. അവസാനം അവർ ഉറച്ചു നിൽക്കും, അവർ ഒരിക്കലും സാത്താനാൽ ദുഷിപ്പിക്കപ്പെട്ടിട്ടില്ല എന്നല്ല ഇത് അർത്ഥമാക്കുന്നതെങ്കിൽ കൂടിയും. ദൈവത്തിന്റെ പ്രവൃത്തിയുടെ അവസാനത്തിനു ശേഷം, അവന്റെ സകല സൃഷ്ടികൾക്കുമിടയിൽ, നശിപ്പിക്കപ്പെടാനുള്ളവരും അതിജീവിക്കാനുള്ളവരും ഉണ്ടാകും. അവന്റെ കാര്യനിർവഹണ പ്രവൃത്തിയുടെ അനിവാര്യ ഗതിയാണിത്; ആർക്കും അതു നിഷേധിക്കാനാകില്ല. തിന്മ പ്രവർത്തിക്കുന്നവരെ അതിജീവിക്കാൻ അനുവദിക്കില്ല; അന്ത്യം വരെ ദൈവത്തിനു വിധേയപ്പെടുന്നവരും അവനെ അനുഗമിക്കുന്നവരും തീർച്ചയായും അതിജീവിക്കും. ഈ പ്രവൃത്തി മനുഷ്യരാശിയുടെ കാര്യനിർവഹണത്തിന്റേത് ആയിരിക്കുന്നതിനാൽ, നിലനിൽക്കുന്നവരും ഉന്മൂലനം ചെയ്യപ്പെടുന്നവരും ഉണ്ടാകും. വ്യത്യസ്ത തരം ആളുകളുടെ വ്യത്യസ്ത തരംഭാവിയാണ് ഇവ, ദൈവത്തിന്റെ സൃഷ്ടികൾക്കുള്ള ഏറ്റവും അനുയോജ്യമായ സജ്ജീകരണങ്ങളുമാണവ. കുടുംബങ്ങളോ രാജ്യാതിർത്തികളോ ഇല്ലാത്ത ഒരു സജ്ജീകരണത്തിൽ, കുടുംബങ്ങളെ തകർക്കുകയും ജനതകളെ തച്ചുടയ്ക്കുകയും രാജ്യാതിർത്തികൾ ഛിന്നഭിന്നമാക്കുകയും ചെയ്തുകൊണ്ട് മനുഷ്യരാശിയെ വിഭജിക്കുന്നതാണ് അവർക്കു വേണ്ടിയുള്ള ദൈവത്തിന്റെ ആത്യന്തിക ക്രമീകരണം. കാരണം, ഒരേ പൂർവികന്റെ പിന്തുടർച്ചക്കാരും ദൈവത്തിന്റെ സൃഷ്ടിയുമാണ്, എന്തായിരുന്നാലും മനുഷ്യർ. ചുരുക്കത്തിൽ, തിന്മ ചെയ്യുന്ന സൃഷ്ടികളെല്ലാം നശിപ്പിക്കപ്പെടും, ദൈവത്തെ അനുസരിക്കുന്ന സൃഷ്ടികൾ നിലനിൽക്കും. ഈ വിധത്തിൽ, വരാനിരിക്കുന്ന വിശ്രമത്തിന്റെ കാലത്ത് കുടുംബങ്ങളുണ്ടായിരിക്കില്ല, രാജ്യങ്ങളുണ്ടായിരിക്കില്ല, ജനതകൾ വിശേഷിച്ചുമുണ്ടായിരിക്കില്ല; ഇത്തരത്തിലുള്ള മനുഷ്യരാശിയായിരിക്കും ഏറ്റവും വിശുദ്ധമായ തരം മനുഷ്യരാശി. ഭൂമിയിലുള്ള എല്ലാ വസ്തുക്കളെയും പരിപാലിക്കാൻ മനുഷ്യരാശിക്കു കഴിയുന്നതിനാണ് ആദിയിൽ ആദാമിനെയും ഹവ്വായെയും സൃഷ്ടിച്ചത്; മനുഷ്യരായിരുന്നു ആദിയിൽ സകലതിന്റെയും യജമാനന്മാർ. ഭൂമിയിൽ നിലനിൽക്കാനും അതിലുള്ള സകല വസ്തുക്കളെയും പരിപാലിക്കാനും മനുഷ്യരെ അനുവദിക്കുക എന്നതായിരുന്നു മനുഷ്യരെ സൃഷ്ടിക്കുന്നതിലെ യഹോവയുടെ ഉദ്ദേശ്യം. കാരണം, ആദിയിൽ മനുഷ്യരാശി ദുഷിക്കപ്പെട്ടിട്ടുണ്ടായിരുന്നില്ല, അവർക്ക് തിന്മ ചെയ്യാൻ കഴിയുമായിരുന്നുമില്ല. പക്ഷേ, ദുഷിക്കപ്പെട്ടതിനു ശേഷം മനുഷ്യർ സകല കാര്യങ്ങളുടെയും പരിപാലകർ അല്ലാതായി മാറി. മനുഷ്യരാശിയുടെ ഈ ധർമം പുനഃസ്ഥാപിക്കുക, മാനവരാശിയുടെ ആദിമ കാരണവും ആദിമ അനുസരണവും പുനഃസ്ഥാപിക്കുക എന്നതാണ് ദൈവത്തിന്റെ രക്ഷയുടെ ഉദ്ദേശ്യം; വിശ്രമത്തിലുളള മനുഷ്യരാശി, ദൈവം തന്റെ രക്ഷാകര പ്രവൃത്തി കൊണ്ടു സാധ്യമാക്കാൻ പ്രത്യാശിക്കുന്ന ഫലത്തിന്റെ പ്രതിരൂപമായിരിക്കും. ഏദെൻതോട്ടത്തിലെ ജീവിതം പോലെ ഒന്നായിരിക്കില്ല അത് എങ്കിൽ തന്നെയും അവയുടെ സത്ത സമാനമായിരിക്കും; മനുഷ്യരാശി കേവലം അതിന്റെ ദുഷിക്കപ്പെടാത്ത മുൻ സ്വത്വം ആയിരിക്കില്ല, അതിലുപരി ദുഷിക്കപ്പെടുകയും പിന്നീട് രക്ഷിക്കപ്പെടുകയും ചെയ്ത ഒരു മനുഷ്യരാശി ആയിരിക്കും.രക്ഷിക്കപ്പെട്ട ഈ മനുഷ്യർ ആത്യന്തികമായി (അതായത്, ദൈവത്തിന്റെ വേല പൂർത്തിയായതിനു ശേഷം) വിശ്രമത്തിലേക്കു പ്രവേശിക്കും. അതേപോലെ, ശിക്ഷിക്കപ്പെട്ടിട്ടുള്ളവരുടെ ഭാവിയും അവസാനം പൂർണമായി വെളിവാക്കപ്പെടും, ദൈവത്തിന്റെ പ്രവൃത്തി അവസാനിച്ചതിനു ശേഷമേ അവർ നശിപ്പിക്കപ്പെടുകയുള്ളൂ. മറ്റു വാക്കുകളിൽ, അവന്റെ പ്രവൃത്തി പൂർത്തിയായതിനു ശേഷം തിന്മ പ്രവർത്തിക്കുന്നവരും രക്ഷിക്കപ്പെട്ടിരിക്കുന്നവരും എല്ലാം വെളിച്ചത്താകും. കാരണം, എല്ലാ തരം ആളുകളെയും വെളിച്ചത്താക്കുന്ന പ്രവൃത്തി എല്ലാവരുടെ മേലും (അവർ തിന്മ ചെയ്യുന്നവരായാലും രക്ഷിക്കപ്പെട്ടിരിക്കുന്നവരിൽ ഉള്ളവരായാലും) ഒരേസമയം നടപ്പിലാകും. തിന്മ പ്രവർത്തിക്കുന്നവർ ഇല്ലാതാക്കപ്പെടും, നിലനിൽക്കാൻ അനുവദിക്കപ്പെടുന്നവർ അതേസമയം തന്നെ വെളിവാക്കപ്പെടും. അതുകൊണ്ട്, എല്ലാ തരം ആളുകളുടെയും ഭാവി ഒരേ സമയം വെളിവാക്കപ്പെടും. തിന്മ ചെയ്യുന്നവരെ മാറ്റി നിറുത്തുകയും അതേസമയം തന്നെ അവരെ കുറച്ചൊന്നു ശിക്ഷിക്കുകയോ വിധിക്കുകയോ ചെയ്യുകയും ചെയ്യുന്നതിനു മുമ്പ്, രക്ഷിക്കപ്പെട്ടിട്ടുള്ള ഒരു വിഭാഗം ആളുകളെ വിശ്രമത്തിലേക്കു പ്രവേശിക്കാൻ ദൈവം അനുവദിക്കുകയില്ല; അതു വസ്തുതകൾക്കു നിരക്കുന്നതായിരിക്കില്ല. തിന്മ ചെയ്യുന്നവർ നശിപ്പിക്കപ്പെടുകയും അതിജീവിക്കാൻ കഴിയുന്നവർ വിശ്രമത്തിലേക്കു പ്രവേശിക്കുകയും ചെയ്യുമ്പോൾ, പ്രപഞ്ചത്തിലുടനീളം ദൈവത്തിന്റെ പ്രവൃത്തി പൂർണമാകും. അനുഗ്രഹങ്ങൾ സ്വീകരിക്കുന്നവരുടെയും ദൗർഭാഗ്യം ഏറ്റുവാങ്ങുന്നവരുടെയും ഇടയിൽ മുൻഗണനാക്രമം ഉണ്ടായിരിക്കുകയില്ല; അനുഗ്രഹങ്ങൾ സ്വീകരിക്കുന്നവർ എക്കാലത്തേക്കും ജീവിക്കും, ദൗർഭാഗ്യം ഏറ്റുവാങ്ങുന്നവരാകട്ടെ ശാശ്വതമായി നശിപ്പിക്കപ്പെടും. പ്രവൃത്തിയുടെ ഈ രണ്ടു ഘട്ടങ്ങളും ഒരേ സമയം പൂർത്തീകരിക്കപ്പെടും. അനുസരണക്കേടുള്ളവർ നിലനിൽക്കുന്നതുകൊണ്ടു തന്നെയാണ് വിധേയപ്പെടുന്ന നീതിനിഷ്ഠരായ ആളുകൾ വെളിവാക്കപ്പെടുന്നത്, അനുഗ്രഹങ്ങൾ സ്വീകരിക്കുന്നവരുള്ളതുകൊണ്ടു തന്നെയാണ് തിന്മ ചെയ്യുന്നവർ സ്വന്തം ദുഷ്ടസ്വഭാവം മൂലം സഹിക്കുന്ന ദൗർഭാഗ്യങ്ങൾ വെളിവാക്കപ്പെടുന്നത്. തിന്മ ചെയ്യുന്നവരെ ദൈവം വെളിച്ചത്തു കൊണ്ടുവന്നില്ലെങ്കിൽ ദൈവത്തോട് ആത്മാർഥമായി വിധേയപ്പെടുന്നവർ പിന്നെ സൂര്യനെ കാണുകയില്ല; തനിക്കു വിധേയപ്പെടുന്നവരെ ദൈവം അനുയോജ്യമായ ഒരു ലക്ഷ്യസ്ഥാനത്തേക്കു കൊണ്ടുപോയില്ലെങ്കിൽ, ദൈവത്തെ അനുസരിക്കാത്തവർക്ക് അവർ അർഹിക്കുന്ന ശിക്ഷ സ്വീകരിക്കാൻ കഴിയുകയില്ല. ഇതാണ് ദൈവത്തിന്റെ വേലയുടെ പ്രക്രിയ. തിന്മയെ ശിക്ഷിക്കുകയും നന്മയ്ക്കു പ്രതിഫലമേകുകയും ചെയ്യുന്ന ഈ പ്രവൃത്തി അവൻ നിറവേറ്റുന്നില്ലെങ്കിൽ അവന്റെ സൃഷ്ടികൾക്ക് അവരവരുടേതായ ലക്ഷ്യസ്ഥാനങ്ങളിലേക്കു പ്രവേശിക്കാൻ ഒരിക്കലും കഴിയുകയില്ല. മനുഷ്യരാശി ഒരിക്കൽ വിശ്രമത്തിലേക്കു പ്രവേശിച്ചു കഴിഞ്ഞാൽ തിന്മ പ്രവർത്തിക്കുന്നവർ നശിപ്പിക്കപ്പെട്ടിരിക്കും, മനുഷ്യരാശി മുഴുവൻ ശരിയായ പാതയിലാകുകയും ചെയ്യും; എല്ലാ തരം മനുഷ്യരും അവരവർ നിറവേറ്റേണ്ട ധർമങ്ങൾക്കനുസരിച്ച്, അവരുടേതായിട്ടുള്ള തരത്തിന്റെ കൂടെയാകും. ഇതു മാത്രമായിരിക്കും മനുഷ്യരാശിയുടെ വിശ്രമനാൾ, മനുഷ്യരാശിയുടെ വളർച്ചയുടെ അനിവാര്യ ഗതിയായിരിക്കും അത്, മനുഷ്യരാശി വിശ്രമത്തിലേക്കു പ്രവേശിക്കുമ്പോൾ മാത്രമേ ദൈവത്തിന്റെ മഹത്തും ആത്യന്തികവുമായ കാര്യവിജയം പൂർത്തിയാകുകയുള്ളൂ; ഇതായിരിക്കും അവന്റെ വേലയുടെ അവസാന ഭാഗം. മുഴുവൻ മനുഷ്യരാശിയുടെയും അധഃപതിച്ച ജഡിക ജീവിതത്തിന് അത് അന്ത്യം കുറിക്കും, അതുപോലെ ദുഷിച്ച മനുഷ്യരാശിയുടെ ജീവിതത്തിനും. അതിനെ തുടർന്ന് മനുഷ്യർ പുതിയൊരു മണ്ഡലത്തിലേക്കു പ്രവേശിക്കും. മനുഷ്യരെല്ലാം ജഡിക ശരീരങ്ങളോടെ ജീവിക്കുമെങ്കിലും ജീവിതത്തിന്റെ സത്തയ്ക്കും ദുഷിച്ച മനുഷ്യരാശിയുടെ ജീവിതത്തിനും തമ്മിൽ കാര്യമായ വ്യത്യാസങ്ങളുണ്ട്. അസ്തിത്വത്തിന്റെ പ്രാധാന്യം, ദുഷിച്ച മനുഷ്യരാശിയുടെ അസ്തിത്വത്തിന്റെ പ്രാധാന്യത്തിൽനിന്നു വ്യത്യാസപ്പെട്ടിരിക്കുന്നു. ഇത് പുതിയൊരു തരം വ്യക്തിയുടെ ജീവിതമായിരിക്കില്ലെങ്കിലും രക്ഷ സ്വീകരിച്ചിട്ടുള്ള മനുഷ്യരാശിയുടെ ജീവിതവും അതുപോലെ തന്നെ മനുഷ്യത്വവും യുക്തിയും പുനരാർജിച്ചിട്ടുള്ള ജീവിതവും ഇതായിരിക്കുമെന്നു പറയാൻ കഴിയും. ഒരിക്കൽ ദൈവത്തെ അനുസരിക്കാതിരുന്നവരും അവൻ കീഴടക്കുകയും പിന്നീട് രക്ഷിക്കുകയും ചെയ്തവരുമായ ആളുകളാണിവർ; ദൈവത്തെ അനാദരിക്കുകയും പിന്നീട് അവനു സാക്ഷ്യം വഹിക്കുകയും ചെയ്തവരാണിവർ. അവന്റെ പരീക്ഷണത്തിനു വിധേയമാകുകയും അതിജീവിക്കുകയും ചെയ്തതിനു ശേഷമുള്ള അവരുടെ അസ്തിത്വമാണ് ഏറ്റവും അർത്ഥപൂർണമായ അസ്തിത്വം; സാത്താനു മുമ്പിൽ ദൈവത്തിനു സാക്ഷ്യം വഹിച്ച ആളുകളാണവർ, ജീവിക്കാൻ ഏറ്റവും അനുയോജ്യരായ മനുഷ്യരുമാണവർ. ദൈവത്തിനു സാക്ഷ്യം വഹിക്കാൻ കഴിയാത്തവരും ജീവിതം തുടരാൻ അനുയോജ്യരല്ലാത്തവരും ആയ ആളുകളാണ് നശിപ്പിക്കപ്പെടുന്നത്. സ്വന്തം ദുഷ്ടസ്വഭാവത്തിന്റെ ഫലമായിരിക്കും അവരുടെ വിനാശം, അത്തരം സംഹാരമായിരിക്കും അവർക്കുള്ള ഏറ്റവും നല്ല ലക്ഷ്യസ്ഥാനം. ഭാവിയിൽ, മനുഷ്യരാശി മനോഹരമായ മണ്ഡലത്തിലേക്കു പ്രവേശിക്കുമ്പോൾ, തങ്ങൾ കാണുമെന്നു മനുഷ്യർ സങ്കൽപ്പിക്കുന്ന, ഭാര്യയും ഭർത്താവും തമ്മിലോ പിതാവും പുത്രിയും തമ്മിലോ മാതാവും പുത്രനും തമ്മിലോ ഉള്ള യാതൊരു ബന്ധവും ഉണ്ടായിരിക്കില്ല. ആ സമയത്ത് ഓരോ മനുഷ്യനും അവരുടേതായ തരത്തെ അനുഗമിക്കും, കുടുംബങ്ങളെല്ലാം അതിനകം ചിതറിക്കപ്പെട്ടിട്ടുണ്ടായിരിക്കും. സമ്പൂർണമായി പരാജയപ്പെട്ടു കഴിഞ്ഞിരിക്കുന്ന സാത്താൻ മനുഷ്യരാശിയെ വീണ്ടും ശല്യപ്പെടുത്തുകയില്ല, ദുഷിച്ച സാത്താന്യ സ്വഭാവങ്ങൾ മനുഷ്യർക്കുണ്ടായിരിക്കുകയുമില്ല. അനുസരണംകെട്ട മനുഷ്യർ അതിനകം നശിപ്പിക്കപ്പെട്ടിട്ടുണ്ടായിരിക്കും, വിധേയപ്പെടുന്ന മനുഷ്യർ മാത്രമേ അവശേഷിക്കുകയുള്ളൂ. അതിനാൽ, ഒരു കുടുംബവും അതേപടി അതിജീവിക്കുകയില്ലെന്നു പറയാം; പിന്നെജഡിക ബന്ധങ്ങൾക്ക് തുടർന്നു നിലനിൽക്കാൻ കഴിയുന്നതെങ്ങനെ? മനുഷ്യരാശിയുടെ മുൻ ജഡിക ജീവിതം തീർത്തും നിരോധിക്കപ്പെടും; പിന്നെ ആളുകൾക്കിടയിൽ ജഡിക ബന്ധങ്ങൾ നിലനിൽക്കുന്നതെങ്ങനെ? ദുഷിച്ച സാത്താന്യ സ്വഭാവങ്ങളില്ലാത്ത മനുഷ്യജീവിതം പിന്നെ ഭൂതകാലത്തിന്റെ പഴയ ജീവിതമായിരിക്കില്ല, പകരം, പുതിയൊരു ജീവിതമായിരിക്കും. മാതാപിതാക്കൾക്കു മക്കളെ നഷ്ടമാകും, മക്കൾക്കു മാതാപിതാക്കളെ നഷ്ടമാകും. ഭർത്താക്കന്മാർക്കു ഭാര്യമാരെ നഷ്ടമാകും, ഭാര്യമാർക്കു ഭർത്താക്കന്മാരെ നഷ്ടമാകും. ജഡിക ബന്ധങ്ങൾ ഇപ്പോൾ ആളുകൾക്കിടയിൽ നിലനിൽക്കുന്നു, പക്ഷേ എല്ലാവരും വിശ്രമത്തിലേക്കു പ്രവേശിച്ചാലുടൻ അവ ഇല്ലാതാകും. ഇത്തരത്തിലുള്ള മനുഷ്യരാശിക്കു മാത്രമേ നീതിയും വിശുദ്ധിയും സ്വന്തമാകുകയുള്ളൂ; ഇത്തരം മനുഷ്യരാശിക്കു മാത്രമേ ദൈവത്തെ ആരാധിക്കാൻ കഴിയുകയുള്ളൂ.


ദൈവം മനുഷ്യരെ സൃഷ്ടിക്കുകയും അവരെ ഭൂമിയിൽ ആക്കുകയും ചെയ്തു, അന്നു മുതൽ അവൻ അവരെ നയിച്ചിട്ടുണ്ട്. അവരെ അവൻ രക്ഷിക്കുകയും മനുഷ്യരാശിക്കുള്ള പാപബലിയായി മാറുകയും ചെയ്തു. അവസാനത്തിൽ, അവൻ മനുഷ്യരാശിയെ കീഴടക്കുകയും മനുഷ്യരെ മുഴുവൻ രക്ഷിക്കുകയും അവരെ അവരുടെ ആദിമ സാദൃശ്യത്തിലേക്കു പുനഃസ്ഥാപിക്കുകയും ചെയ്യണം. ആദി മുതൽ അവൻ ഏർപ്പെട്ടു പോന്നിരിക്കുന്ന പ്രവൃത്തിയിതാണ്—മനുഷ്യരെ മുഴുവൻ അവരുടെ ആദിമ ഛായയിലേക്കും സാദൃശ്യത്തിലേക്കും പുനഃസ്ഥാപിക്കുക. ദൈവം തന്റെ രാജ്യം സ്ഥാപിക്കുകയും മനുഷ്യരുടെ ആദിമ സാദൃശ്യം പുനഃസ്ഥാപിക്കുകയും ചെയ്യും. ദൈവം ഭൂമിക്കു മേലും സകല സൃഷ്ടികളുടെ ഇടയിലും തന്റെ അധികാരം പുനഃസ്ഥാപിക്കുമെന്നാണ് ഇതിനർത്ഥം. സാത്താനാൽ ദുഷിപ്പിക്കപ്പെട്ടതിനു ശേഷം, ദൈവഭയമുള്ള ഹൃദയവും ദൈവം സൃഷ്ടികളെ ഏൽപ്പിച്ച ധർമവും മനുഷ്യരാശിക്കു നഷ്ടപ്പെടുകയും അപ്രകാരം ദൈവത്തെ അനുസരിക്കാത്ത ശത്രുവായി മാറുകയും ചെയ്തു. മനുഷ്യവംശം പിന്നീടു സാത്താന്റെ ആധിപത്യത്തിനു കീഴിൽ ജീവിക്കുകയും സാത്താന്റെ കല്പനകൾ അനുസരിക്കുകയും ചെയ്തു; തന്മൂലം, തന്റെ സൃഷ്ടികൾക്കിടയിൽ പ്രവർത്തിക്കാൻ ദൈവത്തിന് ഒരു വഴിയും ഉണ്ടായിരുന്നില്ല, അവരുടെഭയാദരങ്ങൾ നേടുക തീർത്തും അസാധ്യവുമായി. മനുഷ്യർ ദൈവത്താൽ സൃഷ്ടിക്കപ്പെട്ടവരാണ്, ദൈവത്തെ ആരാധിക്കേണ്ടവരാണ്, പക്ഷേ വാസ്തവത്തിൽ അവർ അവനു നേരെ പുറം തിരിയുകയും പകരം സാത്താനെ ആരാധിക്കുകയും ചെയ്തു. സാത്താൻ അവരുടെ ഹൃദയങ്ങളിൽ വിഗ്രഹമായി മാറി. അപ്രകാരം, ദൈവത്തിന് അവരുടെ ഹൃദയങ്ങളിൽ സ്ഥാനം നഷ്ടപ്പെട്ടു, താൻ മനുഷ്യവംശത്തെ സൃഷ്ടിച്ചതിനു പിന്നിലെ അർത്ഥം അവനു നഷ്ടപ്പെട്ടുവെന്നാണ് ഈ പറയുന്നത്. അതുകൊണ്ട്, തന്റെ മനുഷ്യവംശ സൃഷ്ടിയുടെ പിന്നിലെ അർത്ഥം പുനഃസ്ഥാപിക്കുന്നതിന് അവൻ മനുഷ്യവംശത്തിന്റെ ദുഷിച്ച സ്വഭാവങ്ങളെ നീക്കിക്കളയുകയും അവരുടെ ആദിമ സാദൃശ്യം പുനഃസ്ഥാപിക്കുകയും ചെയ്യണം. മനുഷ്യരെ സാത്താനിൽ നിന്നു വീണ്ടെടുക്കുന്നതിന് അവൻ അവരെ പാപങ്ങളിൽ നിന്നു രക്ഷിക്കണം. ഈ വിധത്തിൽ മാത്രമേ ദൈവത്തിന് അവരുടെ ആദിമ സാദൃശ്യവും ധർമവും ക്രമേണ പുനഃസ്ഥാപിക്കാനും ഒടുവിൽ തന്റെ രാജ്യം പുനഃസ്ഥാപിക്കാനും സാധിക്കുകയുള്ളൂ. ദൈവത്തെ കൂടുതൽ നന്നായി ആരാധിക്കുന്നതിനും ഭൂമിയിൽ കൂടുതൽ നന്നായി ജീവിക്കുന്നതിനും മനുഷ്യർക്കിടയാക്കുന്നതിനായി, അനുസരണക്കേടിന്റെ ആ പുത്രന്മാരുടെ ആത്യന്തികമായ വിനാശവും നിറവേറ്റപ്പെടും.മനുഷ്യൻ ദൈവത്തിന്റെ സൃഷ്ടിയായതിനാൽ, അവരെ അവൻ, തന്നെ ആരാധിക്കുന്നവരാക്കും; മനുഷ്യരാശിയുടെ ആദിമ ധർമം പുനഃസ്ഥാപിക്കാൻ അവൻ ആഗ്രഹിക്കുന്ന സ്ഥിതിക്ക് അവൻ അതു സമ്പൂർണമായും മായമില്ലാതെയും പുനഃസ്ഥാപിക്കും. തന്റെ അധികാരം പുനഃസ്ഥാപിക്കുക എന്നാൽ മനുഷ്യരെ തന്നെ ആരാധിക്കുന്നവരും തനിക്കു വിധേയപ്പെടുന്നവരും ആക്കുക എന്നാണർത്ഥം; മനുഷ്യരെ ദൈവം താൻ മൂലം ജീവിക്കുന്നവരാക്കുകയും തന്റെ ശത്രുക്കളെ തന്റെ അധികാരത്തിന്റെ ഫലമായി നശിക്കാൻ ഇടയാക്കുകയും ചെയ്യുമെന്ന് ഇതർത്ഥമാക്കുന്നു. തന്നെ സംബന്ധിക്കുന്ന സകലതും ആരുടെയും ചെറുത്തുനിൽപ്പു കൂടാതെ മനുഷ്യർക്കിടയിൽ നിലനിൽക്കാൻ ദൈവം ഇടയാക്കുമെന്നാണ് ഇതിനർത്ഥം. ദൈവം സ്ഥാപിക്കാൻ ആഗ്രഹിക്കുന്ന രാജ്യം അവന്റെ സ്വന്തം രാജ്യമാണ്. അവൻ ആഗ്രഹിക്കുന്ന മനുഷ്യരാശി അവനെ ആരാധിക്കുന്നതും അവനു പൂർണമായി വിധേയപ്പെടുന്നതും അവന്റെ മഹത്ത്വത്തെ പ്രകാശിപ്പിക്കുന്നതുമാണ്. ദുഷിച്ച മനുഷ്യരാശിയെ ദൈവം രക്ഷിക്കുന്നില്ലെങ്കിൽ പിന്നെ, മനുഷ്യരാശിയെ അവൻ സൃഷ്ടിച്ചതിനു പിന്നിലെ അർത്ഥം നഷ്ടമാകും. മനുഷ്യർക്കിടയിൽ അവനു പിന്നെ അധികാരമുണ്ടായിരിക്കുകയില്ല; അവന്റെ രാജ്യത്തിനു ഭൂമിയിൽ നിലനിൽക്കാനും കഴിയില്ല. തന്നെ അനുസരിക്കാത്ത ആ ശത്രുക്കളെ ദൈവം നശിപ്പിക്കുന്നില്ലെങ്കിൽ തന്റെ സമ്പൂർണ മഹത്ത്വം കൈവരിക്കാൻ അവനു കഴിയില്ല, ഭൂമിയിൽ തന്റെ രാജ്യം സ്ഥാപിക്കാനും അവനു കഴിയുകയില്ല. അവന്റെ വേലയുടെയും മഹത്തായ കാര്യവിജയത്തിന്റെയും പൂർത്തീകരണത്തിന്റെ അടയാളങ്ങളായിരിക്കും ഇവ: മനുഷ്യരാശിക്കിടയിൽ തന്നെ അനുസരിക്കാത്തവരെ നിശ്ശേഷം നശിപ്പിക്കുക, തികഞ്ഞവരാക്കിയവരെ വിശ്രമത്തിലേക്കു കൊണ്ടുവരിക. മനുഷ്യർ അവരുടെ ആദിമ സാദൃശ്യത്തിലേക്കു പുനഃസ്ഥാപിക്കപ്പെടുകയും അവരവരുടേതായ കടമകൾ നിറവേറ്റാൻ അവർക്കു കഴിയുകയും തങ്ങളുടെ ശരിയായ സ്ഥാനങ്ങൾ സൂക്ഷിക്കുകയും ദൈവത്തിന്റെ എല്ലാ ക്രമീകരണങ്ങൾക്കും വിധേയരായിരിക്കുകയും ചെയ്യുമ്പോൾ ഭൂമിയിൽ തന്നെ ആരാധിക്കുന്ന ഒരു സംഘം മനുഷ്യരെ ദൈവം കരസ്ഥമാക്കിയിരിക്കും, തന്നെ ആരാധിക്കുന്ന ഒരു രാജ്യം അവൻ സ്ഥാപിക്കുകയും ചെയ്തിരിക്കും. ഭൂമിക്കു മേൽ അവൻ ശാശ്വത വിജയം നേടിയിരിക്കും, അവനെ എതിർത്തവരെല്ലാം ശാശ്വതമായി നശിക്കും. മനുഷ്യവംശത്തെ സ്ഥാപിച്ചതിലെ അവന്റെ ആദിമഉദ്ദേശ്യം ഇതു പുനഃസ്ഥാപിക്കും; എല്ലാ വസ്തുക്കളെയും സൃഷ്ടിച്ചതിനു പിന്നിലെ അവന്റെ ഉദ്ദേശ്യം ഇതു പുനഃസ്ഥാപിക്കും. ഭൂമിക്കു മേൽ, എല്ലാ വസ്തുക്കൾക്കുമിടയിൽ, അവന്റെ ശത്രുക്കൾക്കിടയിൽ അവന്റെ അധികാരത്തെയും അതു പുനഃസ്ഥാപിക്കും. അവന്റെ സമ്പൂർണ വിജയത്തിന്റെ അടയാളങ്ങളായിരിക്കും ഇവ. അതിനെത്തുടർന്ന് മനുഷ്യരാശി വിശ്രമത്തിലേക്കു പ്രവേശിക്കും, ശരിയായ പാതയിൽ ഒരു ജീവിതം ആരംഭിക്കും. മനുഷ്യരാശിയോടൊപ്പം ദൈവവും നിത്യവിശ്രമത്തിലേക്കു പ്രവേശിക്കുകയും അവനും മനുഷ്യരും കൂടി പങ്കുവയ്ക്കുന്നനിത്യജീവൻ ആരംഭിക്കുകയും ചെയ്യും. ഭൂമിയിലുള്ള മാലിന്യവും അനുസരണക്കേടും അപ്രത്യക്ഷമായിട്ടുണ്ടായിരിക്കും,വിലാപങ്ങളെല്ലാം അപ്രത്യക്ഷമായിട്ടുണ്ടാവും, ഈ ലോകത്തിൽ ദൈവത്തെ എതിർക്കുന്ന സകലതും ഇല്ലാതായിട്ടുണ്ടാകും. ദൈവവും അവൻ രക്ഷ പ്രദാനം ചെയ്തിട്ടുള്ളവരും മാത്രമേ അവശേഷിക്കുകയുള്ളൂ; അവന്റെ സൃഷ്ടി മാത്രമേ അവശേഷിക്കുകയുള്ളൂ.


സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ IV
 (1994 മുതല്‍ 1997 വരെ, 2003 മുതല്‍ 2005 വരെ)


നിങ്ങൾ യേശുവിന്റെ ആത്മീയ ശരീരം ദർശിക്കുമ്പോഴേക്കും ദൈവം ആകാശത്തെയും ഭൂമിയെയും പുതുതാക്കിക്കഴിഞ്ഞിരിക്കും

നീ യേശുവിനെ കാണാൻ ആഗ്രഹിക്കുന്നുണ്ടോ? നീ യേശുവിന്റെ കൂടെ ജീവിക്കാൻ ആഗ്രഹിക്കുന്നുണ്ടോ? നീ യേശു പറയുന്ന വചനങ്ങൾ ശ്രവിക്കാൻ ആഗ്രഹിക്കുന്നുണ്ടോ? അങ്ങനെയെങ്കിൽ, യേശുവിന്റെ തിരിച്ചുവരവിനെ നീ എപ്രകാരം സ്വാഗതം ചെയ്യും? നീ തീർത്തും തയ്യാറായോ? ഏതു വിധത്തിലായിയിരിക്കും നീ യേശുവിന്റെ തിരിച്ചുവരവിനെ സ്വാഗതം ചെയ്യുക? എനിക്കു തോന്നുന്നത്, യേശുവിനെ പിന്തുടരുന്ന ഓരോ സഹോദരനും സഹോദരിയും അവന് ഒരു ഊഷ്‌മളമായ വരവേൽപ്പു നൽകാൻ ആഗ്രഹിക്കുന്നുവെന്നാണ്. എങ്കിലും നിങ്ങൾ ഇക്കാര്യം പരിഗണിച്ചിട്ടുണ്ടോ: യേശു മടങ്ങിവരുമ്പോൾ നിങ്ങൾ വാസ്തവത്തിൽ യേശുവിനെ തിരിച്ചറിയുമോ? അവൻ പറയുന്നതെല്ലാം നിങ്ങൾക്ക് പൂർണ്ണമായി ഗ്രഹിക്കാൻ കഴിയുമോ? അവൻ ചെയ്യുന്ന പ്രവൃത്തികളെല്ലാം നിങ്ങൾ നിരുപാധികമായി അംഗീകരിക്കുമോ? ബൈബിൾ വായിച്ചിട്ടുള്ളവർക്കെല്ലാം യേശുവിന്റെ മടങ്ങിവരവിനെപ്പറ്റി അറിയാം; ബൈബിൾ ശ്രദ്ധാപൂർവം വായിച്ചിട്ടുള്ളവരെല്ലാം അവന്റെ വരവിനെ ആകാംക്ഷയോടെ പ്രതീക്ഷിച്ചിരിക്കുന്നു. നിങ്ങളെല്ലാവരും ആ നിമിഷം സമാഗതമാകുന്നതിൽ ശ്രദ്ധ കേന്ദ്രീകരിച്ചിരിക്കുന്നു; നിങ്ങളുടെ ആത്മാർത്ഥത ശ്ലാഘനീയമാണ്, നിങ്ങളുടെ വിശ്വാസം അസൂയാവഹവും; പക്ഷേ, നിങ്ങൾ ഗുരുതരമായ ഒരു തെറ്റു ചെയ്തിരിക്കുന്നു എന്ന് നിങ്ങൾ തിരിച്ചറിയുന്നുവോ? യേശു എപ്രകാരമായിരിക്കും തിരിച്ചുവരിക? യേശു ഒരു വെണ്മേഘത്തിൽ ആഗതനാകുമെന്ന് നിങ്ങൾ വിശ്വസിക്കുന്നു; എന്നാൽ, ഞാൻ ചോദിക്കട്ടെ: ഈ വെണ്മേഘം എന്തിനെയാണ് സൂചിപ്പിക്കുന്നത്? ഇത്രയേറെ യേശുശിഷ്യന്മാർ അവന്റെ ആഗമനത്തിനായി കാത്തിരിക്കവെ, ഏതു ജനതയുടെ മദ്ധ്യേയായിരിക്കും അവൻ ഇറങ്ങിവരിക? നിങ്ങളുടെ ഇടയിലേക്കാണ് യേശു ആദ്യം ഇറങ്ങിവരുന്നതെങ്കിൽ, അത് മഹാ അന്യായമാണെന്ന് മറ്റുള്ളവർ കരുതുകയില്ലേ? നിങ്ങൾ യേശുവിനെപ്രതി അത്യധികം ആത്മാർത്ഥതയും വിശ്വസ്തതയും ഉള്ളവരാണെന്ന് എനിക്കറിയാം; എന്നിരുന്നാലും, നിങ്ങൾ എപ്പോഴെങ്കിലും യേശുവിനെ കണ്ടുമുട്ടിയിട്ടുണ്ടോ? അവന്റെ പ്രകൃതം നിങ്ങൾക്കറിയാമോ? നിങ്ങൾ അവനോടൊപ്പം ജീവിച്ചിട്ടുണ്ടോ? അവനെപ്പറ്റി നിങ്ങൾ യഥാർത്ഥത്തിൽ എത്രത്തോളം മനസ്സിലാക്കുന്നുണ്ട്? ഈ വാക്കുകൾ തങ്ങളെ പരുങ്ങലിൽ ആക്കുന്നുവെന്ന് ചിലർ പറഞ്ഞേക്കാം. അവർ പറയും, “ഞാൻ ബൈബിൾ പലവട്ടം പുറത്തോടുപുറം വായിച്ചിട്ടുണ്ട്. എനിക്കെങ്ങിനെയാണ് യേശുവിനെ മനസ്സിലാക്കാൻ കഴിയാതെ പോവുക? എന്തിന് യേശുവിന്റെ പ്രകൃതത്തെ കുറിച്ചു പറയാണം, അവൻ ധരിക്കാൻ ഇഷ്ടപ്പെട്ടിരുന്ന വസ്ത്രങ്ങളുടെ നിറം പോലും എനിക്കറിയാമല്ലോ. ഞാൻ യേശുവിനെ മനസ്സിലാക്കുന്നില്ലായെന്നു നീ പറയുമ്പോൾ എന്നെ നീ കൊച്ചാക്കുകയല്ലേ?” നീ ഇത്തരം പ്രശ്നങ്ങളെപ്പറ്റി തർക്കിക്കരുതെന്നാണ് എനിക്കു പറയാനുള്ളത്; അതിനെക്കാൾ മെച്ചം, ശാന്തരായിരുന്ന് താഴെപ്പറയുന്ന ചോദ്യങ്ങളെക്കുറിച്ച് സംവദിക്കുന്നതാണ്: ഒന്നാമതായി, യാഥാർഥ്യം എന്താണെന്നും സിദ്ധാന്തം എന്താണെന്നും നിനക്കറിയാമോ? രണ്ടാമതായി, സങ്കൽപ്പങ്ങൾ എന്താണെന്നും സത്യം എന്താണെന്നും നിനക്കറിയാമോ? മൂന്നാമതായി, ഭാവനകൾ എന്താണെന്നും വാസ്തവം എന്താണെന്നും നിനക്കറിയാമോ?

യേശുവിനെ തങ്ങൾക്ക് അറിയുന്നില്ലെന്നുള്ള വസ്തുത ചിലർ നിഷേധിക്കുന്നു. എന്നിരുന്നാലും, നിങ്ങൾ യേശുവിനെ ലവലേശം മനസ്സിലാക്കുന്നില്ലെന്നും യേശുവിന്റെ ഒരൊറ്റ വചനം പോലും ഗ്രഹിക്കുന്നില്ലെന്നും ഞാൻ പറയും. എന്തുകൊണ്ടെന്നാൽ നിങ്ങളിൽ ഓരോരുത്തരും ബൈബിളിൽ ആലേഖനം ചെയ്തതനുസരിച്ചും മറ്റുള്ളവർ പറഞ്ഞതനുസരിച്ചും അവനെ പിന്തുടരുന്നു. നിങ്ങൾ യേശുവിനെ ഒരിക്കലും കണ്ടിട്ടില്ല, അവനോടൊത്ത് ജീവിച്ചിട്ടില്ല, അൽപ്പസമയത്തേക്കു പോലും അവനോടൊത്തു സഹവസിച്ചിട്ടുമില്ല. അങ്ങിനെയിരിക്കെ, യേശുവിനെപ്പറ്റിയുള്ള നിങ്ങളുടെ അറിവ് കേവലം സിദ്ധാന്തം മാത്രമല്ലേ? അതിൽ യാഥാർഥ്യത്തിന്റെ അഭാവമില്ലേ? ഒരുപക്ഷേ ചിലർ യേശുവിന്റെ ഛായാചിത്രം കണ്ടിട്ടുണ്ടാവാം. മറ്റു ചിലർ വ്യക്തിപരമായി യേശുവിന്റെ ഭവനം സന്ദർശിച്ചിട്ടുണ്ടാവാം. ഒരുപക്ഷേ ചിലർ യേശുവിന്റെ വസ്ത്രങ്ങളിൽ തൊട്ടിട്ടുണ്ടാവാം. എന്നാലും, നീ വ്യക്തിപരമായി യേശു ഭക്ഷിച്ച ഭക്ഷണം രുചിച്ചിട്ടുണ്ടായിരിക്കാമെങ്കിൽ പോലും, അവനെക്കുറിച്ചുള്ള നിന്റെ അറിവ് പ്രായോഗികമല്ല, കേവലം സൈദ്ധാന്തികമാണ് അത്. അതെന്തുമായിക്കൊള്ളട്ടെ, നീ യേശുവിനെ ഒരിക്കലും കണ്ടിട്ടില്ല, ജഡരൂപത്തിൽ അവനോടൊത്ത് ഒരിക്കൽ പോലും സഹവസിച്ചിട്ടുമില്ല; അതുകൊണ്ട്, യേശുവിനെപ്പറ്റിയുള്ള നിന്റെ ഗ്രാഹ്യം എന്നും പൊള്ളയായ സിദ്ധാന്തമായിരിക്കും, അതിനു യാഥാർഥ്യത്തിന്റെ സ്പർശം ഇല്ല. ഒരുപക്ഷേ എന്റെ വാക്കുകളിൽ നിനക്ക് തീരെ താൽപ്പര്യമില്ലായിരിക്കാം, എന്നാൽ ഞാൻ നിന്നോടു ചോദിക്കട്ടെ: നിന്റെ പ്രിയപ്പെട്ട എഴുത്തുകാരന്റെ അനവധി പുസ്തകങ്ങൾ നീ വായിച്ചിരിക്കാമെങ്കിലും, ഒന്നിച്ച് ഒരിക്കൽപോലും സമയം ചെലവഴിക്കാതെ നിനക്ക് അദ്ദേഹത്തെ നന്നായി മനസ്സിലാക്കാൻ കഴിയുമോ? അദ്ദേഹത്തിന്റെ വ്യക്തിത്വം എപ്രകാരമുള്ളതാണെന്ന് നിനക്കറിയാമോ? അദ്ദേഹം എങ്ങനെയുള്ള ജീവിതമാണ് നയിക്കുന്നതെന്ന് നിനക്കറിയാമോ? അദ്ദേഹത്തിന്റെ വൈകാരികാവസ്ഥയെപ്പറ്റി നിനക്കെന്തറിയാം? നീ അത്യധികം വിലമതിക്കുന്ന ഒരു മനുഷ്യനെ പൂർണ്ണമായി മനസ്സിലാക്കാൻ പോലും നിനക്കു കഴിവില്ല; അപ്പോൾ നീ യേശുവിനെ മനസ്സിലാക്കാനുള്ള സാധ്യത എത്രയുണ്ട്? യേശുവിനെക്കുറിച്ച് നീ അറിയുന്ന കാര്യങ്ങൾ സങ്കൽപ്പങ്ങളും ഭാവനകളും നിറഞ്ഞതും, സത്യമോ യാഥാർഥ്യമോ ലവലേശം അടങ്ങാത്തതുമാണ്. അത് മാംസപൂരിതവും ദുർഗന്ധം വമിക്കുന്നതുമാണ്. ഇത്തരത്തിലുള്ള ധാരണ പുലർത്തുന്ന നിനക്ക് യേശുവിന്റെ ആഗമനത്തെ വരവേൽക്കാനുള്ള യോഗ്യത എങ്ങനെ ഉണ്ടാകും? ജഡികമായ ആശയങ്ങളും സങ്കൽപ്പങ്ങളാലും നിറഞ്ഞിരിക്കുന്നവരെ യേശു സ്വീകരിക്കുകയില്ല. യേശുവിനെ മനസ്സിലാക്കാത്തവർക്ക് എങ്ങനെയാണ് അവന്റെ വിശ്വാസികളാകാൻ യോഗ്യതയുണ്ടാവുക?

പരീശന്മാർ യേശുവിനെ എതിർത്തതിന്റെ മൂലകാരണം അറിയാൻ നിങ്ങൾക്ക് ആഗ്രഹമുണ്ടോ? പരീശന്മാരുടെ അന്തഃസത്തയെപ്പറ്റി അറിയാൻ നിങ്ങൾക്കാഗ്രഹമുണ്ടോ? മശിഹായെപ്പറ്റിയുള്ള സങ്കൽപ്പങ്ങൾ അവരിൽ തിങ്ങിനിറഞ്ഞിരുന്നു. മാത്രവുമല്ല, മശിഹാ വരുമെന്നു കേവലം വിശ്വസിച്ചതല്ലാതെ അവർ ജീവസത്യം അന്വേഷിച്ചില്ല. അതിനാൽ, അവർ ഇന്നും മശിഹായെ പ്രതീക്ഷിച്ചിരിക്കുന്നു; എന്തെന്നാൽ ജീവന്റെ വഴിയെപ്പറ്റി അവർക്ക് ജ്ഞാനമില്ല, സത്യത്തിന്റെ പാത എന്താണെന്ന് അവർ അറിയുന്നുമില്ല. ഇത്തരം മൂഢരും ധാർഷ്ട്യരും വിവരമില്ലാത്തവരുമായ ജനത്തിന് ദൈവാനുഗ്രഹം പ്രാപിക്കാൻ എങ്ങനെ സാധിക്കുമെന്ന് നിങ്ങൾതന്നെ പറയുക. അവർക്കെങ്ങനെ മശിഹായെ ദർശിക്കാൻ കഴിയും? അവർ യേശുവിനെ എതിർത്തതിന്റെ കാരണം പരിശുദ്ധാത്മാവിന്റെ പ്രവൃത്തിയുടെ ദിശ അവർ അറിയാത്തതാണ്, യേശു പറഞ്ഞ സത്യത്തിന്റെ വഴി അവർ അറിയാത്തതാണ്, കൂടാതെ, അവർ മശിഹായെ മനസ്സിലാക്കാത്താണ്. അവർ മശിഹായെ ഒരിക്കലും ദർശിച്ചിട്ടില്ലാത്തതിനാലും മശിഹായോടൊത്ത് ഒരിക്കലും സഹവസിച്ചിട്ടില്ലാത്തതിനാലും, മശിഹായുടെ സത്തയെ ഏതുവിധേനയും എതിർക്കുമ്പോൾത്തന്നെ, അവർ മശിഹായുടെ നാമത്തെ മാത്രം വൃഥാ മുറുകെപ്പിടിക്കുകയെന്ന തെറ്റു ചെയ്തു. ഈ പരീശന്മാർ സ്വഭാവത്തിൽ ശാഠ്യക്കാരും അഹങ്കാരികളും സത്യത്തെ അനുസരിക്കാത്തവരുമായിരുന്നു. ദൈവവിശ്വാസത്തെ സംബന്ധിച്ച അവരുടെ മൂലതത്ത്വം ഇതായിരുന്നു: നിന്റെ പ്രസംഗം എത്രതന്നെ ഗാംഭീര്യമുള്ളതാകട്ടെ, നിന്റെ അധികാരം എത്രതന്നെ ഉന്നതമായിക്കൊള്ളട്ടെ, മശിഹായെന്നു വിളിക്കപ്പെടുന്നില്ലെങ്കിൽ നീ ക്രിസ്തുവല്ല. ഇത്തരം അഭിപ്രായങ്ങൾ പരിഹാസ്യകരമായ അസംബന്ധമല്ലേ? ഞാൻ അൽപ്പംകൂടി കടന്നു ചോദിക്കട്ടെ: നിങ്ങൾക്ക് യേശുവിനെപ്പറ്റി അൽപ്പംപോലും അറിവില്ലാതിരിക്കുന്ന സാഹചര്യത്തിൽ, ആദ്യകാല പരീശന്മാർക്കു പറ്റിയ തെറ്റുകൾ ചെയ്യാൻ നിങ്ങൾക്കു വളരെ എളുപ്പമല്ലേ? സത്യത്തിന്റെ വഴി വിവേചിച്ചറിയാൻ നിനക്കാവുമോ? ക്രിസ്തുവിനെ നീ എതിർക്കുകയില്ലെന്ന് ശരിക്കും ഉറപ്പു നൽകാൻ നിനക്കു കഴിയുമോ? പരിശുദ്ധാത്മാവിന്റെ വേലയെ പിന്തുടരാൻ നിനക്കു സാധിക്കുന്നുണ്ടോ? ക്രിസ്തുവിനെ നീ എതിർക്കുമോ എന്ന് നിനക്കറിയില്ലെങ്കിൽ, നീ ഇപ്പോൾതന്നെ മരണത്തിന്റെ വക്കിൽ ജീവിക്കുകയാണെന്നേ ഞാൻ പറയൂ. മശിഹായെ അറിയാതിരുന്നവരെല്ലാം യേശുവിനെ എതിർക്കുന്നതിനും യേശുവിനെ തിരസ്കരിക്കുന്നതിനും അവനെപ്പറ്റി അപവാദം പറയുന്നതിനും കഴിവുള്ളവരായിരുന്നു. യേശുവിനെ മനസ്സിലാക്കാത്തവരൊക്കെ അവനെ തിരസ്കരിക്കുന്നതിനും നിന്ദിക്കുന്നതിനും ശേഷിയുള്ളവരാണ്. മാത്രമല്ല, യേശുവിന്റെ ആഗമനത്തെ സാത്താന്റെ കബളിപ്പിക്കലായി അവർ കാണുകയും ജഡത്തിൽ തിരിച്ചുവരുന്ന യേശുവിനെ കൂടുതലാളുകൾ അപലപിക്കുകയും ചെയ്യും. ഇതൊക്കെ നിങ്ങളെ ഭയപ്പെടുത്തുന്നില്ലേ? നിങ്ങൾക്ക് എതിരെയുള്ള കുറ്റം പരിശുദ്ധാത്മാവിനെതിരായ ദൈവദൂഷണവും സഭകൾക്കുള്ള പരിശുദ്ധാത്മാവിന്റെ വചനങ്ങളെ നശിപ്പിച്ചതും യേശു പറഞ്ഞ സകലതിനോടുമുള്ള പുച്ഛവും ആയിരിക്കും. ആശയക്കുഴപ്പം നിങ്ങളെ ഇത്രയേറെ ബാധിച്ചിരിക്കുന്നെങ്കിൽ യേശുവിൽനിന്ന് നിങ്ങൾക്കെന്തു നേടാൻ കഴിയും? നിങ്ങളുടെ തെറ്റുകൾ തിരിച്ചറിയാൻ നിർബന്ധബുദ്ധ്യാ സമ്മതിക്കാതിരുന്നാൽ, യേശു മനുഷ്യരൂപത്തിൽ വെണ്മേഘത്തിന്മേൽ വരുമ്പോൾ അവന്റെ പ്രവൃത്തികളെ മനസ്സിലാക്കാൻ നിങ്ങൾക്കെങ്ങനെ സാധിക്കും? നിങ്ങളോട് ഞാൻ പറയട്ടെ: സത്യത്തെ ഏറ്റുവാങ്ങാതെ, യേശു വെൺമേഘത്തിൽ വീണ്ടും വരുന്നതിനായി അന്ധമായി കാത്തിരിക്കുന്നവർ തീർച്ചയായും പരിശുദ്ധാത്മാവിനെതിരായി ദൈവദൂഷണം പറയും; അങ്ങനെയുള്ള മനുഷ്യരാവും നശിപ്പിക്കപ്പെടുക. നിങ്ങൾ യേശുവിന്റെ കൃപയ്ക്കായി മാത്രം ആഗ്രഹിക്കുന്നു, ആനന്ദമയമായ സ്വർഗീയമണ്ഡലം ആസ്വദിക്കാൻ മാത്രം അഭിലഷിക്കുന്നു; എന്നാൽ യേശു പറഞ്ഞ വചനങ്ങളെ നിങ്ങൾ ഒരിക്കലും അനുസരിച്ചിട്ടില്ല, യേശു ജഡത്തിൽ തിരിച്ചുവരുമ്പോൾ പ്രകടിപ്പിക്കുന്ന സത്യങ്ങളെ നിങ്ങൾ സ്വീകരിച്ചിട്ടുമില്ല. വെണ്മേഘത്തിന്മേലുള്ള യേശുവിന്റെ വരവിനു പകരമായി നിങ്ങൾ എന്തു കൈകളിലേന്തും? ആവർത്തിച്ചാവർത്തിച്ച് പാപം ചെയ്തിട്ട് വീണ്ടും വീണ്ടും അതേറ്റുപറഞ്ഞു കുമ്പസാരിക്കുന്ന നിങ്ങളുടെ ആത്മാർത്ഥതയാണോ അത്? വെണ്മേഘത്തിൽ വരുന്ന യേശുവിനായുള്ള യാഗമായി നിങ്ങൾ എന്തു സമർപ്പിക്കും? നിങ്ങൾ സ്വയം മഹത്ത്വപ്പെടുത്തുന്ന അദ്ധ്വാനത്തിന്റെ വർഷങ്ങൾ ആയിരിക്കുമോ അത്? തിരിച്ചുവന്ന യേശു നിങ്ങളെ വിശ്വസിക്കുന്നതിനു തക്കതായി നിങ്ങൾ എന്തുയർത്തിപ്പിടിക്കും? യാതൊരു സത്യത്തെയും അനുസരിക്കാത്ത നിങ്ങളുടെ ധിക്കാരസ്വഭാവമായിരിക്കുമോ അത്?

നിങ്ങളുടെ വിശ്വസ്തത വാക്കുകളിൽ മാത്രമാണ്; നിങ്ങളുടെ ജ്ഞാനം കേവലം ബൗദ്ധികവും ആശയപരവുമാണ്; നിങ്ങളുടെ പരിശ്രമങ്ങൾ സ്വർഗീയാനുഗ്രഹങ്ങൾ പ്രാപിക്കുന്നതിനു മാത്രമാണ്; അങ്ങിനെയിരിക്കെ, നിങ്ങളുടെ വിശ്വാസം എപ്രകാരമായിരിക്കും? ഇന്നും, ഓരോ സത്യവചനത്തിനും നിങ്ങൾ ചെവികൊടുക്കുന്നില്ല. ദൈവത്തിന്റെ അന്തഃസത്ത നിങ്ങൾക്കറിയില്ല, ക്രിസ്തുവിന്റെ അന്തഃസത്ത നിങ്ങൾക്കറിയില്ല, യഹോവയെ എങ്ങനെ വണങ്ങണമെന്ന് നിങ്ങൾക്കറിയില്ല, പരിശുദ്ധാത്മാവിന്റെ പ്രവൃത്തിയിലേക്ക് എങ്ങനെ പ്രവേശിക്കണമെന്ന് നിങ്ങൾക്കറിയില്ല; ദൈവത്തിന്റെ വേലയും മനുഷ്യന്റെ വഞ്ചനയും തമ്മിൽ വേർതിരിച്ചറിയാനും നിങ്ങൾക്കറിയില്ല. ദൈവം വെളിപ്പെടുത്തുന്ന ഓരോ സത്യവചനവും നിന്റെ വിചാരങ്ങളുമായി പൊരുത്തപ്പെടാത്തപക്ഷം അതിനെ നിന്ദിക്കാൻ മാത്രം നിനക്കറിയാം. എവിടെയാണ് നിന്റെ താഴ്മ? എവിടെപ്പോയി നിന്റെ അനുസരണം? എവിടെയാണ് നിന്റെ വിശ്വസ്തത? സത്യമന്വേഷിക്കാനുള്ള നിന്റെ തൃഷ്‌ണ എവിടെപ്പോയി? ദൈവത്തോടുള്ള നിന്റെ ആദരവ് എവിടെയാണ്? ഞാൻ പറയട്ടെ: അടയാളങ്ങളെപ്രതി മാത്രം ദൈവത്തിൽ വിശ്വസിക്കുന്നവർ തീർച്ചയായും നശിപ്പിക്കപ്പെടാനുള്ള മനുഷ്യരാണ്. ജഡത്തിലേക്കു തിരിച്ചുവരുന്ന യേശുവിന്റെ വചനങ്ങളെ സ്വീകരിക്കാൻ കഴിയാത്തവർ നിശ്ചയമായും നരകസന്തതികളാണ്, അവർ മുഖ്യദൂതന്റെ വംശജരും നിത്യനാശത്തിനു വിധേയരാക്കപ്പെടാനുള്ളവരുമാണ്. പലരും ഞാൻ പറയുന്നത് കാര്യമാക്കുകയില്ലായിരിക്കാം. എന്നിരുന്നാലും, വിശുദ്ധരെന്നു വിളിക്കപ്പെടുന്ന യേശുശിഷ്യന്മാരോട് ഞാൻ ഇപ്പോഴും പറയാനാഗ്രഹിക്കുന്നത് ഇതാണ്: നിങ്ങൾ സ്വന്തം കണ്ണുകൾകൊണ്ട് യേശു സ്വർഗത്തിൽനിന്ന് ഒരു വെണ്മേഘത്തിന്മേൽ ഇറങ്ങിവരുന്നതു കാണുമ്പോൾ, അതായിരിക്കും നീതിസൂര്യന്റെ പരസ്യമായ പ്രത്യക്ഷത. ഒരുപക്ഷേ അത് നിനക്കേറെ ആവേശകരമായ സമയമായിരിക്കും. എന്നാലും, യേശു സ്വർഗത്തിൽനിന്ന് ഇറങ്ങിവരുന്ന സമയം നീ നിത്യശിക്ഷയ്ക്കായി നരകത്തിലേക്ക് പോകേണ്ട സമയവും ആയിരിക്കുമെന്ന് അറിയുക. അത് ദൈവത്തിന്റെ കാര്യനിർവഹണ പദ്ധതിയുടെ സമാപ്തികാലം ആയിരിക്കും; അപ്പോഴായിരിക്കും ദൈവം നല്ലവരെ രക്ഷിക്കുന്നതും ദുഷ്ടരെ ശിക്ഷിക്കുന്നതും. കാരണം, മനുഷ്യൻ അടയാളങ്ങൾ കാണുന്നതിനു മുമ്പേ ദൈവത്തിന്റെ ന്യായവിധി അവസാനിച്ചിട്ടുണ്ടാവും; അപ്പോൾ സത്യത്തിന്റെ പ്രകാശനം മാത്രമേ ഉണ്ടായിരിക്കുകയുള്ളൂ. അടയാളങ്ങൾ അന്വേഷിക്കാതെ, സത്യം സ്വീകരിക്കുന്നതിലൂടെ ശുദ്ധീകരിക്കപ്പെട്ടവർ ദൈവസിംഹാസനത്തിനു മുമ്പാകെ തിരിച്ചെത്തി സ്രഷ്ടാവിന്റെ ആലിംഗനത്തിൽ അമർന്നു കഴിഞ്ഞിട്ടുണ്ടാകും. “വെണ്മേഘത്തിന്മേൽ സവാരി ചെയ്യാത്ത യേശു കള്ളക്രിസ്തുവാണ്” എന്ന വിശ്വാസത്തെ മുറുകെപ്പിടിക്കുന്നവർ മാത്രം നിത്യശിക്ഷയ്ക്ക് വിധേയരാക്കപ്പെടും, എന്തെന്നാൽ അവർ അടയാളങ്ങൾ കാട്ടുന്ന യേശുവിൽ മാത്രമേ വിശ്വസിക്കുന്നുള്ളൂ. പക്ഷേ, കർശനമായ ന്യായവിധി പ്രഖ്യാപിക്കുകയും ജീവന്റെ യഥാർഥ വഴി തുറന്നുകൊടുക്കുകയും ചെയ്യുന്ന യേശുവിനെ അവർ ഏറ്റുപറയുന്നില്ല. അതുകൊണ്ട്, യേശു വെണ്മേഘത്തിന്മേൽ പരസ്യമായി ആഗമനം ചെയ്യുമ്പോൾ അങ്ങനെയുള്ളവരെ തീർച്ചയായും കൈകാര്യം ചെയ്യാതിരിക്കില്ല. അവർ തീർത്തും ശാഠ്യക്കാരും ധിക്കാരികളും സ്വാഭിമാനികളുമാണ്. ഇത്തരം അധമർക്ക് പ്രതിഫലം നൽകാൻ യേശുവിന് എങ്ങനെ കഴിയും? സത്യം കൈക്കൊള്ളാൻ കഴിയുന്നവർക്ക് യേശുവിന്റെ തിരിച്ചുവരവ് വലിയ രക്ഷയാണ്; എന്നാൽ, സത്യം കൈക്കൊള്ളാൻ കഴിയാത്തവർക്ക് അത് ശിക്ഷാവിധിയുമാണ്. നിങ്ങൾ സ്വന്തം പാത തിരഞ്ഞെടുക്കണം, പരിശുദ്ധാത്മാവിനെതിരായി ദൈവദൂഷണം പറയുകയോ സത്യത്തെ തള്ളിക്കളയുകയോ ചെയ്യരുത്. നിങ്ങൾ വിവരദോഷിയും ധിക്കാരിയുമായ വ്യക്തികളാകരുത്, പ്രത്യുത, പരിശുദ്ധാത്മാവിന്റെ മാർഗനിർദ്ദേശം അനുസരിക്കുന്നവരും സത്യം ആഗ്രഹിക്കുന്നവരും അന്വേഷിക്കുന്നവരും ആയിരിക്കണം. ഈ വിധത്തിൽ മാത്രമേ നിങ്ങൾക്കു ഗുണമുണ്ടാവുകയുള്ളൂ. ദൈവവിശ്വാസത്തിന്റെ പാതയിൽ ശ്രദ്ധാപൂർവം ചരിക്കാൻ ഞാൻ നിങ്ങളെ ഉപദേശിക്കുന്നു. തിടുക്കപ്പെട്ട് നിഗമനങ്ങൾ ചെയ്യരുത്; മാത്രമല്ല, ദൈവവിശ്വാസത്തിന്റെ കാര്യത്തിൽ നിങ്ങൾ അലംഭാവികളും ചിന്താശൂന്യരും ആകരുത്. ഏറ്റവും കുറഞ്ഞപക്ഷം ദൈവവിശ്വാസികൾ വിനീതരും ആദരവുള്ളവരുമായിരിക്കണമെന്ന് നിങ്ങൾ അറിഞ്ഞിരിക്കണം. സത്യം ശ്രവിച്ചിട്ടും അതിനെ പുച്ഛത്തോടെ വീക്ഷിക്കുന്നവർ മണ്ടന്മാരും വിവരദോഷികളുമാണ്. സത്യം ശ്രവിച്ചിട്ടും അശ്രദ്ധമായി നിഗമനങ്ങളിലേക്ക് എടുത്തുചാടുകയോ അതിനെ അപലപിക്കുകയോ ചെയ്യുന്നവർ ധിക്കാരത്താൽ ഉന്മത്തരാണ്. യേശുവിൽ വിശ്വാസിക്കാത്ത ആരും മറ്റുള്ളവരെ ശപിക്കുന്നതിനോ വിധിക്കുന്നതിനോ യോഗ്യതയുള്ളവരല്ല. നിങ്ങളെല്ലാവരും വിവേകശീലരും സത്യം കൈക്കൊള്ളുന്നവരും ആയിരിക്കണം. ഒരുപക്ഷേ, നിങ്ങൾ സത്യമാർഗത്തെപ്പറ്റി ശ്രവിച്ചും ജീവവചനം വായിച്ചും കഴിഞ്ഞതിനാൽ, ഈ വചനങ്ങളിൽ പതിനായിരത്തിൽ ഒന്ന് മാത്രം നിന്റെ ബോധ്യങ്ങൾക്കും ബൈബിളിനും ചേർച്ചയിലുള്ളതെന്ന് നീ കരുതുന്നുണ്ടാവാം; അങ്ങനെയെങ്കില്‍ ഈ വചനങ്ങളില്‍ പതിനായിരത്തില്‍ ഒന്നായ ആ വചനം നീ അന്വേഷിച്ചുകൊണ്ടേയിരിക്കണം. ഞാനിപ്പോഴും നിന്നെ ഉപദേശിക്കുന്നത് നീ വിനീതനായിരിക്കണമെന്നും അമിതമായ ആത്മവിശ്വാസം വെച്ചുപുലർത്തരുതെന്നും തന്നെത്തന്നെ വാനോളം പുകഴ്ത്തരുതെന്നുമാണ്. നിന്റെ ഹൃദയത്തിൽ ദൈവത്തെപ്രതി ഇത്ര തുച്ഛമായ ആദരവ് വെച്ചുകൊണ്ടിരിക്കുമ്പോൾ നീ ഇതിലും വലിയ വെളിച്ചം നേടേണ്ടതുണ്ട്. ഈ വചനങ്ങൾ നീ ശ്രദ്ധാപൂർവം പരിശോധിച്ച് വീണ്ടും വീണ്ടും ധ്യാനിക്കുമെങ്കിൽ, അവ സത്യമാണോ അല്ലയോ എന്ന് നീ മനസ്സിലാക്കും. ഒരുപക്ഷേ, ചിലർ ഒന്നോ രണ്ടോ വാക്യങ്ങൾ വായിച്ചതിനു ശേഷം ഈ വാക്കുകളെ അന്ധമായി കുറ്റപ്പെടുത്തിക്കൊണ്ട്: “ഇത് പരിശുദ്ധാത്മാവിന്റെ പ്രബോധനത്തിൽ കവിഞ്ഞ ഒന്നുമല്ല,” അല്ലെങ്കിൽ “ഇത് മനുഷ്യരെ വഞ്ചിക്കാൻ വന്ന കള്ളക്രിസ്തുവല്ലാതെ മറ്റാരുമല്ല” എന്നു പറയും. ഇങ്ങനെയൊക്കെ പറയുന്നവർ അജ്ഞതയാൽ അന്ധരാക്കപ്പെട്ടവരാണ്! ദൈവത്തിന്റെ വേലയെപ്പറ്റിയും ജ്ഞാനത്തെപ്പറ്റിയും നിനക്കു തുച്ഛമായേ അറിവുള്ളു; അതുകൊണ്ട് നീ ആദ്യംമുതൽ ആരംഭിക്കണമെന്ന് ഞാൻ നിന്നോട് പറയുന്നു! അന്ത്യനാളുകളിൽ കള്ളക്രിസ്തുമാർ പ്രത്യക്ഷപ്പെടുമെന്ന കാരണത്താൽ, ദൈവം ഉച്ചരിച്ച വചനങ്ങളെ നിങ്ങൾ അന്ധമായി കുറ്റം വിധിക്കരുത്; അതുപോലെ, നിങ്ങൾ വഞ്ചനയെപ്പേടിച്ച് പരിശുദ്ധാത്മാവിനെതിരായി ദൈവദൂഷണം പറയുന്നവരാകരുത്. അതു വലിയ കഷ്ടമായിരിക്കില്ലേ? ഇത്രയേറെ കൂലങ്കഷമായി പരിശോധിച്ചതിനു ശേഷവും, ഈ വചനങ്ങൾ സത്യമല്ലെന്നും ശരിക്കുള്ള വഴിയല്ലെന്നും ദൈവത്തിന്റെ മൊഴികളല്ലെന്നും നീ വിശ്വസിക്കുന്നെങ്കിൽ, ഒടുവിൽ ശിക്ഷിക്കപ്പെടുമെന്ന് മാത്രമല്ല നിനക്ക് അനുഗ്രഹങ്ങൾ നഷ്ടമാവുകയും ചെയ്യും. ഇത്രയേറെ വ്യക്തമായും സ്‌പഷ്ടമായും പറയപ്പെട്ട ഈ സത്യം നിനക്കു സ്വീകരിക്കാൻ കഴിയില്ലെങ്കിൽ, നീ ദൈവത്തിൽ നിന്നുള്ള രക്ഷയ്ക്ക് അർഹതയില്ലാത്തവനല്ലേ? നീ ദൈവസിംഹാസനത്തിനു മുമ്പാകെ തിരിച്ചെത്താൻ വേണ്ടുന്ന അനുഗ്രഹമില്ലാത്തവനല്ലേ? ആലോചിച്ചു നോക്കുക! എടുത്തുചാട്ടക്കാരനും വീണ്ടുവിചാരമില്ലാത്തവനും ആകാതിരിക്കുക; ഒപ്പം, ദൈവത്തിലുള്ള വിശ്വാസത്തെ ഒരു കുട്ടിക്കളിയായി എടുക്കാതിരിക്കുക. നിന്റെ ലക്ഷ്യസ്ഥാനത്തെ ഓർക്കുക, നിന്റെ ഭാവിസാധ്യതകളെ ഓർക്കുക, നിന്റെ ജീവനെ ഓർക്കുക, സ്വയം വിഡ്ഢിയാക്കാതിരിക്കുക. ഈ വാക്കുകൾ നിനക്കു സ്വീകരിക്കാനാകുമോ?


ക്രിസ്തുവിനോടു പൊരുത്തപ്പെടാത്തവർ തീർച്ചയായും ദൈവത്തിന്‍റെ എതിരാളികളാണ്

ക്രിസ്തുവിന്‍റെ യഥാർത്ഥ മുഖഭാവം കാണുവാൻ എല്ലാ മനുഷ്യരും ആഗ്രഹിക്കുന്നു, അവന്‍റെ കൂടെ ആയിരിക്കാൻ എല്ലാവരും അഭിലഷിക്കുന്നു. യേശുവിനെ കാണാനോ അവന്‍റെ കൂടെ ആയിരിക്കാനോ ആഗ്രഹിക്കുന്നില്ലെന്നു ഏതെങ്കിലുമൊരു സഹോദരനോ സഹോദരിയോ പറയുമെന്നു ഞാൻ വിചാരിക്കുന്നില്ല. യേശുവിനെ കാണുന്നതിനു മുമ്പ്—മനുഷ്യാവതാരമെടുത്ത ദൈവത്തെ കാണുന്നതിനു മുമ്പ്—യേശുവിന്‍റെ രൂപം, അവന്‍റെ സംസാര ശൈലി, അവന്‍റെ ജീവിതശൈലി തുടങ്ങിയവയെ കുറിച്ചൊക്കെ എല്ലാത്തരം സങ്കൽപ്പങ്ങളും നിങ്ങൾ വെച്ചുപുലർത്താനിടയുണ്ട്. പക്ഷേ, ഒരിക്കൽ നിങ്ങളവനെ ശരിക്കും കണ്ടുകഴിഞ്ഞാൽപ്പിന്നെ നിങ്ങളുടെ സങ്കൽപ്പങ്ങൾ അതിവേഗം മാറും. ഇതെന്തുകൊണ്ടാണ്? അറിയാൻ നിങ്ങൾക്കാഗ്രഹമുണ്ടോ? മനുഷ്യന്‍റെ ചിന്തയെ അവഗണിക്കാനാകില്ല എന്നതു ശരിയാണ്. പക്ഷേ, അതിലുപരി, ക്രിസ്തുവിന്‍റെ സത്തയെ മനുഷ്യൻ മാറ്റിമറിക്കുന്നത് അംഗീകരിക്കാനാവില്ല. ക്രിസ്തുവിനെ നിങ്ങൾ ഒരു അമർത്യനോ ഒരു ജ്ഞ്ഞാനിയോ ആയി കരുതുന്നു, പക്ഷേ, ദൈവികസത്ത ഉൾനിറഞ്ഞ ഒരു സാധാരണ മനുഷ്യനായി ആരും അവനെ കാണുന്നില്ല. ആയതിനാൽ, രാപ്പകൽ ദൈവത്തെ കാണാൻ കൊതിക്കുന്നവരിൽ നിരവധി പേർ യഥാർത്ഥത്തിൽ ദൈവത്തിന്‍റെ ശത്രുക്കളും അവനുമായി പൊരുത്തപ്പെടാത്തവരുമാണ്. ഇതു മനുഷ്യന്‍റെ ഭാഗത്തുള്ള ഒരബദ്ധമല്ലേ? എന്നിട്ടും, ക്രിസ്തുവിന്‍റെ മുഖഭാവം ദർശിക്കാൻ നിങ്ങൾക്കുള്ള വിശ്വാസവും വിശ്വസ്തതയും നിമിത്തം നിങ്ങൾ അർഹരാണെന്ന് ഇപ്പോൾപ്പോലും നിങ്ങൾ ചിന്തിക്കുന്നു. എന്നാൽ, പ്രായോഗികമായ കൂടുതൽ കാര്യങ്ങൾകൊണ്ടു സജ്ജരാകാൻ ഞാൻ നിങ്ങളോട് അഭ്യർത്ഥിക്കുന്നു! കാരണം, കഴിഞ്ഞ കാലത്തും ഇപ്പോഴും ക്രിസ്തുവുമായി ബന്ധപ്പെട്ടിട്ടുള്ളവരിൽ അനേകർ പരാജയപ്പെട്ടിട്ടുണ്ട്, അല്ലെങ്കിൽ ഭാവിയിൽ ബന്ധപ്പെടുന്നവർ പരാജയപ്പെടും. അവരെല്ലാം പരീശന്മാരുടെ വേഷം അഭിനയിക്കുന്നവരാണ്. എന്താണു നിങ്ങളുടെ പരാജയത്തിന്‍റെ കാരണം? ഉന്നതനും പ്രശംസാർഹനുമായ ഒരു ദൈവം നിങ്ങളുടെ സങ്കൽപ്പങ്ങളിൽ ഉള്ളതാണ് നിശ്ചയമായും അതിന്‍റെ കാരണം. പക്ഷേ മനുഷ്യൻ ആഗ്രഹിക്കുന്നതു പോലെയല്ല സത്യം. ക്രിസ്തു ഉന്നതനല്ലെന്നു മാത്രമല്ല, സവിശേഷമാം വിധം ചെറിയവനുമാണ്; അവൻ മനുഷ്യനാണെന്നു മാത്രമല്ല, സാധാരണ മനുഷ്യനുമാണ്; അവനു സ്വർഗ്ഗത്തിലേക്ക് ആരോഹണം ചെയ്യാൻ കഴിയില്ലെന്നു മാത്രമല്ല, ഭൂമിയിൽ സ്വതന്ത്രനായി സഞ്ചരിക്കാനും സാധിക്കില്ല. ഇതിങ്ങനെ ആയിരിക്കെ, ജനങ്ങൾ അവനോടു ഒരു സാധാരണ മനുഷ്യനോടെന്നപോലെ പെരുമാറുന്നു, അവർ അവനോടൊത്തായിരിക്കുമ്പോൾ സാധാരണ മട്ടിൽ ഇടപെടുന്നു, അവനോട് അശ്രദ്ധമായി സംസാരിക്കുന്നു. ഈ സമയമത്രയും “യഥാർത്ഥ ക്രിസ്തുവിന്‍റെ” വരവിനായി അവർ കാത്തിരിക്കുകയും ചെയ്യുന്നു. ഇപ്പോൾത്തന്നെ വന്നുകഴിഞ്ഞ ക്രിസ്തുവിനെ ഒരു സാധാരണ മനുഷ്യനായും അവന്‍റെ വാക്കുകൾ ഒരു സാധാരണ മനുഷ്യന്‍റെ വാക്കുകളായും നിങ്ങൾ കണക്കാക്കുന്നു. ഇക്കാരണത്താൽ നിങ്ങൾ ക്രിസ്തുവിൽനിന്നു യാതൊന്നും സ്വീകരിച്ചിട്ടില്ല. പകരം, നിങ്ങളുടെ വൈകൃതത്തെ പ്രകാശത്തിലേക്കു പൂർണമായി തുറന്നുവെക്കുകയാണ് ചെയ്തിട്ടുള്ളത്.

നിന്‍റെ മനോഭാവം പൂർണമായി പരിവർത്തനപ്പെട്ടിട്ടുണ്ടെന്നും നീ ക്രിസ്തുവിന്‍റെ കൂറുള്ള ഒരനുയായി ആണെന്നും ക്രിസ്തുവിന്‍റെ അനുഗ്രഹങ്ങൾ സ്വീകരിക്കാൻ നിന്നെക്കാൾ അർഹനായ മറ്റൊരാളുമില്ലെന്നും ക്രിസ്തുവുമായി സമ്പർക്കത്തിൽ വരുന്നതിനുമുമ്പു നീ വിശ്വസിച്ചേക്കാം. അതുപോലെ, അനേകം പാതകളിലൂടെ സഞ്ചരിക്കുകയും ധാരാളം പ്രവർത്തിക്കുകയും ധാരാളം ഫലം പുറപ്പെടുവിക്കുകയും ചെയ്തിട്ടുള്ളതുകൊണ്ട് ആത്യന്തികമായി കിരീടം സ്വീകരിക്കുന്നവരിൽ ഒരാൾ തീർച്ചയായും നീയായിരിക്കുമെന്നും നീ വിശ്വസിച്ചേക്കാം. അപ്പോഴും നീയറിയാനിടയില്ലാത്ത ഒരു സത്യമുണ്ട്: മനുഷ്യന്‍റെ ദുഷിച്ച മനോഭാവവും അവന്‍റെ കലഹവും ചെറുത്തുനിൽപ്പും അവൻ ക്രിസ്തുവിനെ കാണുമ്പോൾ വെളിവാക്കപ്പെടുന്നു, ഈ സമയത്ത് വെളിവാക്കപ്പെടുന്ന കലഹവും ചെറുത്തുനിൽപ്പും മറ്റെന്തിനെക്കാളും കൂടുതൽ പൂർണവും നിരുപാധികവുമായിട്ടാണ് വെളിവാക്കപ്പെടുക. ക്രിസ്തു മനുഷ്യപുത്രനായതുകൊണ്ടാണ് ഇത്—സാധാരണ മനുഷ്യപ്രകൃതമുള്ള ഒരു മനുഷ്യപുത്രൻ—മനുഷ്യൻ അവനെ ആദരിക്കുകയോ ബഹുമാനിക്കുകയോ ചെയ്യുന്നില്ല. ദൈവം ജഡശരീരത്തിൽ ജീവിക്കുന്നതിനാൽ മനുഷ്യന്‍റെ കലഹം വളരെ സമഗ്രമായ രീതിയിലും വളരെ സ്പഷ്ടമായ വിശദാംശങ്ങളോടെയും വെളിവാക്കപ്പെടുന്നു. അതുകൊണ്ട്, ക്രിസ്തുവിന്‍റെ വരവ് മനുഷ്യരാശിയുടെ എല്ലാ കലഹവും പുറത്തുകൊണ്ടുവരികയും മനുഷ്യരാശിയുടെ സ്വഭാവത്തെ വ്യക്തമായി വെളിപ്പെടുത്തുകയും ചെയ്തിട്ടുണ്ട്. “മലയിൽനിന്നു കടുവയെ വശീകരിച്ചിറക്കുക’’യെന്നും “ചെന്നായയെ അതിന്‍റെ ഗുഹയിൽ നിന്നു വശീകരിച്ചിറക്കുക’’യെന്നുമാണ് ഇതിനെ വിളിക്കുന്നത്. ദൈവത്തോടു കൂറുള്ളവനാണു നീയെന്നു പറയാൻ നീ തുനിയുന്നുവോ? ദൈവത്തോടു നീ പരമമായ അനുസരണം കാണിക്കുന്നുവെന്നു പറയുവാൻ നീ തുനിയുന്നുവോ? കലഹസ്വഭാവിയല്ലെന്നു പറയുവാൻ നീ തുനിയുന്നുവോ? ചിലർ പറയും: “ദൈവം എന്നെ പുതിയൊരു ചുറ്റുപാടിൽ പ്രതിഷ്ഠിക്കുമ്പോഴെല്ലാം യാതൊരു മുറുമുറുപ്പും കൂടാതെ ഞാനുടൻ വഴങ്ങുന്നു. മാത്രമല്ല, ദൈവത്തെക്കുറിച്ച് യാതൊരു സങ്കൽപ്പങ്ങളും ഞാൻ വെച്ചുപുലർത്തുന്നുമില്ല.’’ ചിലർ പറയും: ”ദൈവം എന്നെ എന്തുതന്നെ ഏൽപ്പിച്ചാലും കഴിവിന്‍റെ പരമാവധി ഞാനതു ചെയ്യുകയും ഒരിക്കലും അലസത കാണിക്കാതിരിക്കുകയും ചെയ്യുന്നു.” അങ്ങനെയെങ്കിൽ നിങ്ങളോടു ഞാനിതു ചോദിക്കുന്നു: ക്രിസ്തുവിനോടൊത്തു ജീവിക്കുമ്പോൾ അവനോടു പൊരുത്തമുള്ളവനാകാൻ നിങ്ങൾക്കു സാധിക്കുമോ? എത്രകാലം നിങ്ങളവനോടു പൊരുത്തമുള്ളവരായിരിക്കും? ഒരു ദിവസം? രണ്ടു ദിവസം? ഒരു മണിക്കൂർ? രണ്ടു മണിക്കൂർ? നിങ്ങളുടെ വിശ്വാസം വളരെ സ്തുത്യർഹമായിരിക്കാം, പക്ഷേ ദൃഢചിത്തതയുടെ പാതയിൽ കാര്യമായൊന്നും നിങ്ങൾക്കില്ല. ക്രിസ്തുവിനോടൊപ്പം നീ ശരിക്കും ജീവിക്കുമ്പോൾ നിന്‍റെ സ്വയനീതിയും സ്വപ്രാധാന്യവും നിന്‍റെ വാക്കുകളിലൂടെയും പ്രവൃത്തികളിലൂടെയും ഒന്നൊന്നായി വെളിവാക്കപ്പെടും. അതുപോലെ, അമിതഗർവുള്ള നിന്‍റെ മോഹങ്ങളും അനുസരണമില്ലാത്ത മനഃസ്ഥിതിയും അതൃപ്തിയും സ്വാഭാവികമായി വെളിവാക്കപ്പെടും. ഒടുവിൽ, നീ ക്രിസ്തുവുമായി വളരെ വിരുദ്ധമായിരിക്കുന്ന അളവോളം നിന്‍റെ അഹംബോധം എന്നത്തേക്കാളും വലുതാകും—വെള്ളവും തീയും വിരുദ്ധമായിരിക്കുന്നതു പോലെ. ശേഷം നിന്‍റെ പ്രകൃതം പൂർണമായി വെളിവാക്കപ്പെടുകയും ചെയ്യും. ആ സമയത്തു നിന്‍റെ സങ്കൽപ്പങ്ങളെ പിന്നെ മൂടി വയ്ക്കാനാവില്ല, നിന്‍റെ പരാതികളും സ്വാഭാവികമായി പുറത്തുവരും, നിന്‍റെ അധഃപതിച്ച മനുഷ്യത്വവും പൂർണമായി വെളിവാക്കപ്പെടും. എന്നിട്ടുപോലും നീ നിന്‍റെ കലഹമനഃസ്ഥിതിയെ അംഗീകരിക്കാൻ തയ്യാറാകാതിരിക്കുകയും പകരം, ഇതുപോലൊരു ക്രിസ്തുവിനെ സ്വീകരിക്കാൻ മനുഷ്യന് എളുപ്പമല്ലെന്ന്, മനുഷ്യനിൽനിന്ന് അവൻ വളരെ കൂടുതൽ ആവശ്യപ്പെടുന്നുവെന്ന്, അവൻ കുറെക്കൂടി ദയാലുവായ ക്രിസ്തുവായിരുന്നുവെങ്കിൽ നീ പൂർണമായി വിധേയപ്പെടുമായിരുന്നുവെന്ന് വിശ്വസിക്കുകയും ചെയ്യുന്നു. നിങ്ങളുടെ കലഹം ന്യായീകരിക്കാവുന്നതാണെന്ന്, അവൻ നിങ്ങളെ അത്രയേറെ കഷ്ടപ്പെടുത്തുമ്പോൾ മാത്രമേ നിങ്ങളവനെതിരെ എതിർത്തു നിൽക്കുന്നുള്ളുവെന്ന് നിങ്ങൾ വിശ്വസിക്കുന്നു. ക്രിസ്തുവിനെ ദൈവമായിട്ടല്ല നിങ്ങൾ കാണുന്നത് എന്നത്, അവനെ അനുസരിക്കാനുള്ള ഉദ്ദേശ്യം നിങ്ങൾക്കില്ല എന്നത് നിങ്ങളൊരിക്കലും പരിഗണിക്കുകയുണ്ടായിട്ടില്ല. പകരം, നിന്‍റെ ആഗ്രഹങ്ങൾക്കൊത്തു ക്രിസ്തു പ്രവർത്തിക്കണമെന്നു ശഠിക്കുന്നു, നിന്‍റെ സ്വന്തം ചിന്തക്കെതിരായി ഒരൊറ്റക്കാര്യം അവൻ ചെയ്താലുടനെ അവൻ ദൈവമല്ല, മറിച്ചു മനുഷ്യനാണെന്ന് നീ വിശ്വസിക്കുന്നു. അവനുമായി ഈ വിധത്തിൽ ശണ്ഠ കൂടിയിട്ടുള്ളവർ നിങ്ങൾക്കിടയിൽ നിരവധി പേരില്ലേ? ഇതെല്ലാമായിരുന്നിട്ടുകൂടി ആരിലാണ് നിങ്ങൾ വിശ്വസിക്കുന്നത്? എന്തു മാർഗത്തിലാണ് നിങ്ങൾ അന്വേഷിക്കുന്നത്?

നിങ്ങളെപ്പോഴും ക്രിസ്തുവിനെ കാണാൻ ആഗ്രഹിക്കുന്നു; എന്നാൽ അത്രയേറെ ഉയർന്ന മാന്യത സ്വയം കൽപ്പിക്കരുതെന്നു ഞാൻ നിങ്ങളോട് ആവശ്യപ്പെടുന്നു; ഏതൊരാൾക്കും ക്രിസ്തുവിനെ കാണാനായേക്കാം, എന്നാൽ ഒരാളും ക്രിസ്തുവിനെ കാണാൻ യോഗ്യത ഉള്ളവനല്ല എന്നു ഞാൻ പറയുന്നു. കാരണം, തിന്മയും അഹങ്കാരവും കലഹവും നിറഞ്ഞതാണ് മനുഷ്യന്‍റെ പ്രകൃതം. ക്രിസ്തുവിനെ കാണുന്ന നിമിഷം നിന്‍റെ പ്രകൃതം നിന്നെ നശിപ്പിക്കുകയും നിന്നെ മരണത്തിനു വിധിക്കുകയും ചെയ്യും. ഒരു സഹോദരനുമായുള്ള (അല്ലെങ്കിൽ സഹോദരിയുമായുള്ള) നിന്‍റെ സഹവർത്തിത്വം നിന്നെക്കുറിച്ച് വളരെയൊന്നും വെളിപ്പെടുത്തുകയില്ല, എന്നാൽ ക്രിസ്തുവിനോടു സഹവർത്തിത്വം പുലർത്തുമ്പോൾ അതത്ര ലളിതമല്ല. ഏതു സമയത്തും നിന്‍റെ സങ്കൽപ്പങ്ങൾ വേരുപിടിച്ചേക്കാം, നിന്‍റെ അഹങ്കാരം മുളപൊട്ടാൻ തുടങ്ങിയേക്കാം, നിന്‍റെ മത്സരമനോഭാവം പുറത്തുവന്നേക്കാം. ഇത്ര മനുഷ്യപ്രകൃതിയിലുള്ള നിനക്കെങ്ങനെ ക്രിസ്തുവുമൊത്തു സഹവർത്തിത്വം പുലർത്താൻ കഴിയും? എല്ലാ ദിവസത്തിന്‍റെയും എല്ലാ നിമിഷത്തിലും അവനെ ദൈവമായി പരിഗണിക്കാൻ നിനക്കു ശരിക്കും സാധിക്കുന്നുണ്ടോ? ദൈവത്തോടുള്ള വിധേയത്വമെന്ന യാഥാർത്ഥ്യം ശരിക്കും നിനക്കുണ്ടാകുമോ? ഹൃദയങ്ങൾക്കുള്ളിൽ ഉന്നതനായ ദൈവത്തെ യഹോവയായി നിങ്ങൾ ആരാധിക്കുമ്പോൾ ദൃശ്യനായ ക്രിസ്തുവിനെ മനുഷ്യനായി പരിഗണിക്കുന്നു. നിങ്ങളുടെ ബോധം വളരെ താഴ്ന്നതും നിങ്ങളുടെ മനുഷ്യപ്രകൃതം വളരെ അധഃപതിച്ചതുമാണ്. ക്രിസ്തുവിനെ സദാ ദൈവമായി കാണുവാൻ നിങ്ങൾ അപ്രാപ്തരാണ്; വല്ലപ്പോഴും പെട്ടെന്നാരാകർഷണം തോന്നുമ്പോൾ മാത്രമാണ് നിങ്ങളവനെ ചേർത്തുപിടിക്കുകയും ദൈവമായി ആരാധിക്കുകയും ചെയ്യുന്നത്. അതുകൊണ്ടാണു നിങ്ങൾ ദൈവവിശ്വാസികളല്ല, മറിച്ചു ക്രിസ്തുവിനെതിരെ പോരാടുന്ന ദുഷ്കർമ്മികളുടെ ഒരു കൂട്ടമാണെന്നു ഞാൻ പറയുന്നത്. മറ്റുള്ളവരോടു ദയ കാണിക്കുന്ന മനുഷ്യർക്കു പോലും പ്രതിഫലം ലഭിക്കുന്നു, എങ്കിലും നിങ്ങൾക്കിടയിൽ വളരെ കാര്യങ്ങൾ ചെയ്ത ക്രിസ്തുവിനു മനുഷ്യനിൽനിന്ന് സ്നേഹമോ പ്രത്യുപകാരമോ വിധേയത്വമോ ലഭിക്കുന്നില്ല. ഹൃദയഭേദകമല്ലേ അത്?

നീ ദൈവവിശ്വാസം പുലർത്തിയ വർഷങ്ങളിലെല്ലാം നീ ഒരിക്കലും ആരെയെങ്കിലും ശപിക്കുകയോ ഒരു തെറ്റായ പ്രവൃത്തി ചെയ്യുകയോ ചെയ്തിട്ടുണ്ടാകില്ല, എന്നിട്ടും ക്രിസ്തുവുമായുള്ള നിന്‍റെ സഹവർത്തിത്വത്തിൽ സത്യം പറയാനോ സത്യസന്ധമായി പ്രവർത്തിക്കാനോ ക്രിസ്തുവിന്‍റെ വാക്കുകൾ അനുസരിക്കാനോ നിനക്കു കഴിയുന്നില്ല. അക്കാര്യത്തിൽ, നീയാണു ലോകത്തിലെ ഏറ്റവും കുടിലബുദ്ധിയും വിദ്വേഷമനസ്സുമുള്ള വ്യക്തിയെന്നു ഞാൻ പറയുന്നു. നീ അതിവിശിഷ്ടമായി സൗമ്യസ്വഭാവിയും നിന്‍റെ ബന്ധുക്കളോടും സുഹൃത്തുക്കളോടും ഭാര്യയോടും (അല്ലെങ്കിൽ ഭർത്താവിനോടും) പുത്രീപുത്രന്മാരോടും മാതാപിതാക്കളോടും സമർപ്പിതനും മറ്റുള്ളവരെ ഒരിക്കലും മുതലെടുക്കാത്തവനും ആയിരിക്കാം. പക്ഷേ ക്രിസ്തുവുമായി പൊരുത്തപ്പെടാൻ നീ അപ്രാപ്തനാണെങ്കിൽ, അവനുമായി യോജിപ്പിൽ വർത്തിക്കാൻ നിനക്കു സാധിക്കുന്നില്ലെങ്കിൽ, പിന്നെ നീ നിനക്കുള്ളതെല്ലാം നിന്‍റെ അയൽക്കാരെ സഹായിക്കുന്നതിനായി ചിലവിടുകയോ നിന്‍റെ പിതാവിനോ മാതാവിനോ കുടുംബാംഗങ്ങൾക്കോ അതീവശ്രദ്ധയോടെ കരുതലേകുകയോ ചെയ്താൽപോലും, നീ അപ്പോഴും ദുഷ്ടനും കുടിലതന്ത്രങ്ങൾ നിറഞ്ഞവനുമാണെന്നു ഞാൻ പറയും. മറ്റുള്ളവരുമായി ഒത്തുപോകുന്നതുകൊണ്ടോ ഏതാനും നന്മപ്രവൃത്തികൾ ചെയ്യുന്നതുകൊണ്ടോ മാത്രം ക്രിസ്തുവുമായി പൊരുത്തമുണ്ടെന്നു നീ സ്വയം ചിന്തിക്കരുത്. ഉദാരമനസ്ഥിതികൊണ്ട് സ്വർഗത്തിന്‍റെ അനുഗ്രഹങ്ങൾ കവർന്നെടുക്കാൻ സാധിക്കുമെന്നു നീ ചിന്തിക്കുന്നുവോ? ഏതാനും നന്മപ്രവൃത്തികൾ ചെയ്യുന്നത് നിന്‍റെ അനുസരണത്തിനു പകരമാകുമെന്നു നീ ചിന്തിക്കുന്നുവോ? ദൈവത്തോടുള്ള അനുസരണം നിങ്ങൾ നിരന്തരം കൊട്ടിഘോഷിക്കുന്നെങ്കിലും തിരുത്തലും ശിക്ഷണവും സ്വീകരിക്കാൻ നിങ്ങളിലൊരാളും പ്രാപ്തനല്ല. ക്രിസ്തുവിന്‍റെ സാധാരണ മനുഷ്യപ്രകൃതിയെ അംഗീകരിക്കുന്നതിലും നിങ്ങൾ ബുദ്ധിമുട്ടു കാണിക്കുന്നു. നിങ്ങളുടേതു പോലുള്ള ഇത്തരം വിശ്വാസം യുക്തമായ തിരിച്ചടി കൈവരുത്തും. ചപല വ്യാമോഹങ്ങളിൽ രസിക്കുന്നതും ക്രിസ്തുവിനെ കാണാൻ മോഹിക്കുന്നതും നിറുത്തുക. കാരണം നിങ്ങളുടെ ഔന്നത്യം വളരെ ചെറുതാണ്, അതുകൊണ്ടുതന്നെ അവനെ കാണാൻ നിങ്ങൾക്കർഹതയില്ലതാനും. നിന്‍റെ കലഹസ്വഭാവം നീ പൂർണമായും വർജിക്കുകയും ക്രിസ്തുവുമായി യോജിപ്പിലാകാൻ പ്രാപ്തനാകുകയും ചെയ്യുന്ന നിമിഷം സ്വാഭാവികമായും ദൈവം നിനക്കു പ്രത്യക്ഷനാകും. ശിക്ഷണത്തിനും ന്യായവിധിക്കും വിധേയനാകാതെയാണ് ദൈവത്തെ കാണാൻ പോകുന്നതെങ്കിൽ നീ തീർച്ചയായും ദൈവത്തിന്‍റെ എതിരാളിയാകുകയും വിനാശത്തിനു വിധിക്കപ്പെടുകയും ചെയ്യും. ദൈവത്തോടുള്ള ശത്രുത മനുഷ്യനു സ്വഭാവസഹജമാണ്. കാരണം, എല്ലാ മനുഷ്യരും സാത്താന്‍റെ ഏറ്റവും തീവ്രമായ ദൂഷണത്തിനു വിധേയരായിരിക്കുന്നു. സ്വന്തം ദുഷിപ്പിൽ നിന്നുകൊണ്ട് ദൈവവുമായി സഹവർത്തിത്വത്തിലേക്കു വരാൻ മനുഷ്യൻ ശ്രമിക്കുകയാണെങ്കിൽ, അതിൽനിന്നു യാതൊരു നന്മയും വരില്ലെന്നു തീർച്ചയാണ്. അവന്‍റെ വാക്കുകളും പ്രവൃത്തികളും സദാ അവന്‍റെ ദുഷിപ്പിനെ നിശ്ചയമായും വെളിവാക്കും. മാത്രമല്ല, ദൈവവുമായുള്ള സഹവർത്തിത്വത്തിൽ അവന്‍റെ കലഹമനോഭാവം അതിന്‍റെ എല്ലാ ഭാവങ്ങളോടും കൂടെ വെളിവാകും. മനുഷ്യൻ അറിയാതെതന്നെ ക്രിസ്തുവിനെ എതിർക്കാൻ, ക്രിസ്തുവിനെ വഞ്ചിക്കാൻ, ക്രിസ്തുവിനെ പരിത്യജിക്കാൻ ഇടയാകുന്നു. ഇതു സംഭവിക്കുമ്പോൾ മനുഷ്യൻ പിന്നെയും കൂടുതൽ ആപത്കരമായ ഒരവസ്ഥയിലാകും. ഇതു തുടർന്നാൽ, അവൻ ശിക്ഷവിധിക്കു പാത്രമാകുകയും ചെയ്യും.

ദൈവവുമായുള്ള സഹവർത്തിത്വം ഇത്രയേറെ അപകടകരമാണെങ്കിൽ ദൈവത്തെ ഒരകലത്തിൽ നിറുത്തുന്നതാകാം കൂടുതൽ ബുദ്ധിപരമെന്ന് ചിലർ വിശ്വസിച്ചേക്കാം. ഇത്തരമാളുകൾക്ക് ഒരുപക്ഷേ എന്താണ് നേടാൻ കഴിയുക? ദൈവത്തോടു കൂറുള്ളവരാകാൻ അവർക്കു കഴിയുമോ? തീർച്ചയായും, ദൈവത്തോടുള്ള സഹവർത്തിത്വം വളരെ ബുദ്ധിമുട്ടാണ്—മനുഷ്യൻ ദുഷിച്ചതുകൊണ്ടാണ് അത്, അവനുമായി സഹവർത്തിത്വം പുലർത്താൻ ദൈവത്തിനു കഴിയാത്തതുകൊണ്ടല്ല. സ്വയം അറിയുകയെന്ന സത്യത്തിനായി കൂടുതൽ പരിശ്രമിക്കുന്നത് നിങ്ങൾക്കു നന്നായിരിക്കും. ദൈവത്തിൽ നിങ്ങൾ പ്രീതി കണ്ടെത്തിയിട്ടാല്ലത്തത് എന്തുകൊണ്ട്? നിങ്ങളുടെ മനോഭാവം ദൈവത്തിന് അറപ്പായിരിക്കുന്നത് എന്തുകൊണ്ട്? നിങ്ങളുടെ സംസാരം അവന്‍റെ വെറുപ്പുണർത്തുന്നത് എന്തുകൊണ്ട്? അൽപ്പമൊരു കൂറ് നിങ്ങൾ പ്രകടിപ്പിച്ചു കഴിഞ്ഞാലുടനെ നിങ്ങൾ ആത്മസ്തുതികൾ പാടുന്നു. ചെറിയൊരു സംഭാവനയ്ക്കായി നിങ്ങൾ അനുഗ്രഹം ആവശ്യപ്പെടുന്നു. അൽപ്പമൊരു അനുസരണം കാണിച്ചുകഴിയുമ്പോൾ മറ്റുള്ളവരെ പുച്ഛിക്കുന്നു, എന്തെങ്കിലും കടമ നിറവേറ്റിയതിനു ദൈവത്തെ നിന്ദിക്കുന്നു. ദൈവത്തെ കൈക്കൊള്ളുന്നതിന് നിങ്ങൾ പണവും സമ്മാനങ്ങളും ഉപചാരങ്ങളും ആവശ്യപ്പെടുന്നു. ഒന്നോ രണ്ടോ നാണയങ്ങൾ കൊടുക്കുന്നത് നിങ്ങളെ വിഷണ്ണരാക്കുന്നു, പത്തു കൊടുക്കുമ്പോൾ നിങ്ങൾ അനുഗ്രഹങ്ങൾ ലഭിക്കാനും വിശിഷ്ടരായി പരിഗണിക്കപ്പെടാനും ആഗ്രഹിക്കുന്നു. നിങ്ങളെ പോലുള്ളവരുടെ മനുഷ്യപ്രകൃതത്തെ കുറിച്ചു മറ്റുള്ളവർ പറയുന്നതോ കേൾക്കുന്നതോ തീർച്ചയായും ഇഷ്ടപ്പെടുന്നു. നിങ്ങളുടെ വാക്കുകളിലും പ്രവൃത്തികളിലും പ്രശംസാർഹമായി എന്തെങ്കിലുമുണ്ടോ? സ്വന്തം കടമ ചെയ്യുന്നവരും ചെയ്യാത്തവരും; നയിക്കുന്നവരും അനുഗമിക്കുന്നവരും; ദൈവത്തെ കൈക്കൊള്ളുന്നവരും സ്വീകരിക്കാത്തവരും; സംഭാവന ചെയ്യുന്നവരും ചെയ്യാത്തവരും; വചനം പ്രഘോഷിക്കുന്നവരും അതു കൈക്കൊള്ളുന്നവരും എന്നിങ്ങനെയുള്ളവർ: ഇത്തരം എല്ലാ മനുഷ്യരും സ്വയം പുകഴ്ത്തുന്നു. ഇതു നിങ്ങൾക്കു പരിഹാസ്യമായി തോന്നുന്നില്ലേ? നിങ്ങൾ ദൈവത്തിൽ വിശ്വസിക്കുന്നുവെന്നു നന്നായി അറിയാം, എന്നിരുന്നാലും നിങ്ങൾക്കു ദൈവത്തോടു പൊരുത്തപ്പെടാൻ സാധിക്കുന്നില്ല. യോഗ്യത യാതൊന്നുമില്ലെന്നു നിങ്ങൾക്കു നന്നായി അറിയാം, എന്നിരുന്നാലും നിങ്ങൾ നിരന്തരം വമ്പു പറയുന്നു. ആത്മനിയന്ത്രണം ഇല്ലാത്ത അവസ്ഥയിലേക്കു നിങ്ങളുടെ ബോധം അധഃപതിച്ചുവെന്നു നിങ്ങൾക്കു തോന്നുന്നില്ലേ? ഇതേപോലുള്ള ബോധത്തോടെ ദൈവത്തോടു സഹവർത്തിത്വം പുലർത്താൻ നിങ്ങൾക്കു യോഗ്യത ഉണ്ടായിരിക്കുന്നത് എങ്ങനെ? ഇതിങ്ങനെയായിരിക്കെ നിങ്ങളുടെ വിശ്വാസം പരിഹാസ്യമല്ലേ? നിങ്ങളുടെ വിശ്വാസം അപഹാസ്യമല്ലേ? ഭാവിയെ എപ്രകാരമാണു നീ സമീപിക്കാൻ പോകുന്നത്? ഏതു പാത സ്വീകരിക്കണമെന്ന് എങ്ങനെയാണു നീ നിശ്ചയിക്കാൻ പോകുന്നത്?


വിളിക്കപ്പെട്ടവരോ അനേകർ, തിരഞ്ഞെടുക്കപ്പെട്ടവരോ ചുരുക്കം

ഞാൻ ഒരുപാട് പേരെ ഈ ഭൂമിയിൽ എന്‍റെ അനുയായികളാക്കാൻ തേടിയിട്ടുണ്ട്. ഈ എല്ലാ അനുയായികളിലും പുരോഹിതരായി സേവനം ചെയ്യുന്നവരുണ്ട്, നേതൃത്വം നല്കുന്നവരുണ്ട്, ദൈവത്തിന്‍റെ പുത്രന്മാരുണ്ട്, ദൈവത്തിന്‍റെ ജനമായിട്ടുള്ളവർ ഉണ്ട്, കൂടാതെ സേവനം ചെയ്യുന്നവരുണ്ട്. അവർ എന്നോടു കാണിക്കുന്ന വിശ്വസ്തതയുടെ അടിസ്ഥാനത്തിൽ ഞാൻ അവരെ തരംതിരിക്കുന്നു. എല്ലാവരെയും അവരുടെ സ്വഭാവത്തിനനുസരിച്ച് തരംതിരിച്ചു കഴിയുമ്പോൾ, അതായത് ഓരോ വ്യക്തിയുടേയും പ്രകൃതം വ്യക്തമായിക്കഴിഞ്ഞാൽ, ഞാൻ ഓരോരുത്തരേയും അവരുടെ ശരിയായ ഗണത്തിൽ പെടുത്തുകയും മനുഷ്യവർഗത്തെ രക്ഷിക്കുക എന്ന എന്‍റെ ലക്ഷ്യം നേടുന്നതിനായി ഓരോ തരത്തെയും അവരർഹിക്കുന്ന സ്ഥാനത്ത് ആക്കിവെക്കുകയും ചെയ്യും. ഞാൻ രക്ഷിക്കുവാൻ ആഗ്രഹിക്കുന്നവരെ ഗണങ്ങളായി എന്‍റെ ഗൃഹത്തിലേക്ക് വിളിച്ച് അന്ത്യനാളുകളിലെ എന്‍റെ പ്രവൃത്തി അവർ സ്വീകരിക്കാൻ ഇടയാക്കുകയും ചെയ്യുന്നു. അതേസമയം, അവരുടെ പ്രകൃതത്തിനനുസരിച്ച് ഞാൻ അവരെ തരംതിരിച്ച് അവരുടെ പ്രവൃത്തികളുടെ അടിസ്ഥാനത്തിൽ അവർക്കോരോരുത്തർക്കും പ്രതിഫലമോ ശിക്ഷയോ നൽകുന്നു. അങ്ങനെയാണ് എന്‍റെ പ്രവർത്തന ഘട്ടങ്ങൾ.

ഞാനിന്ന് ഭൂമിയിൽ ജീവിക്കുന്നു, മനുഷ്യര്‍ക്കിടയിൽ ജീവിക്കുന്നു. ആളുകള്‍ക്ക് എന്‍റെ പ്രവര്‍ത്തനം അനുഭവപ്പെടുന്നു, എന്‍റെ അരുളപ്പാടുകൾ അവർ ശ്രദ്ധിക്കുന്നു. അതോടൊപ്പം എന്‍റെ ഓരോ അനുയായിക്കും ഞാൻ എല്ലാ സത്യങ്ങളും നല്‍കുന്നു. അവർക്ക് എന്നിൽ നിന്നും ജീവൻ ലഭിക്കാനും അങ്ങനെ അവര്‍ക്കു സഞ്ചരിക്കുവാൻ ഒരു പാത ഉണ്ടായിരിക്കാനും വേണ്ടിയാണ് അത്. കാരണം, ഞാനാണ് ജീവദായകനായ ദൈവം. എന്‍റെ പ്രവര്‍ത്തനത്തിന്‍റേതായ അനവധി വര്‍ഷങ്ങളിൽ ആളുകൾ ഒരുപാട് നേടിയിട്ടുണ്ട്, ഒരുപാട് നഷ്ടപ്പെടുത്തിയിട്ടുമുണ്ട്. എന്നിട്ടും ഞാൻ പറയുന്നു, അവർ യഥാര്‍ത്ഥത്തിൽ എന്നെ വിശ്വസിക്കുന്നില്ല. കാരണം, അധരങ്ങളാൽ മാത്രം ഞാൻ ദൈവമാണെന്ന് അംഗീകരിക്കുമ്പോഴും ഞാൻ പറയുന്ന സത്യങ്ങളോട് അവർ വിയോജിക്കുന്നു. അതിലുപരി, ഞാൻ ആവശ്യപ്പെടുന്ന സത്യങ്ങൾ അവർ അനുവര്‍ത്തിക്കുന്നില്ല. എന്നുപറഞ്ഞാൽ ആളുകൾ ദൈവത്തിന്‍റെ അസ്തിത്വം മാത്രമേ അംഗീകരിക്കുന്നുള്ളൂ, സത്യത്തിന്‍റേത് അംഗീകരിക്കുന്നില്ല; ആളുകൾ ദൈവത്തിന്‍റെ അസ്തിത്വം മാത്രമേ അംഗീകരിക്കുന്നുള്ളൂ, ജീവന്‍റേത് അംഗീകരിക്കുന്നില്ല; ആളുകൾ ദൈവത്തിന്‍റെ നാമം മാത്രമേ അംഗീകരിക്കുന്നുള്ളൂ, അവന്‍റെ സത്തയെ അംഗീകരിക്കുന്നില്ല. അവരുടെ ആവേശം എന്നിൽ അവജ്ഞയുളവാക്കുന്നു, കാരണം ഇമ്പമുള്ള വാക്കുകൾ ഉപയോഗിച്ച് എന്നെ കബളിപ്പിക്കുക മാത്രമാണ് അവർ ചെയ്യുന്നത്; അവരിലാരും യഥാർഥത്തിൽ എന്നെ ആരാധിക്കുന്നില്ല. അവരുടെ വാക്കുകളിൽ സര്‍പ്പത്തിന്‍റെ പ്രലോഭനമുണ്ട്; മാത്രമല്ല, അവർ അങ്ങേയറ്റം അഹങ്കാരികളാണ്, പ്രധാനദൂതന്‍റെ ശരിയായ ഘോഷണം. കൂടുതലായി, നിങ്ങളുടെ പ്രവൃത്തികൾ അധമാവസ്ഥയിലേക്കു കൂപ്പുകുത്തിയിരിക്കുന്നു. നിങ്ങളുടെ അളവില്ലാത്ത ദുരകളും അത്യാഗ്രഹം നിറഞ്ഞ ഉദ്ദേശ്യങ്ങളും കാതുകള്‍ക്ക് അസഹ്യമാണ്. നിങ്ങളെല്ലാവരും എന്‍റെ ഭവനത്തിലെ കീടങ്ങളായി മാറിയിരിക്കുന്നു, അറപ്പോടെ ഒഴിവാക്കേണ്ട കീടങ്ങൾ. കാരണം നിങ്ങളാരും സത്യത്തെ സ്നേഹിക്കുന്നില്ല; മറിച്ച്, അനുഗ്രഹിക്കപ്പെടാനും സ്വര്‍ഗ്ഗത്തിലേക്ക് ഉയര്‍ത്തപ്പെടാനും ക്രിസ്തു ഭൂമിയിൽ തന്‍റെ അധികാരം പ്രയോഗിക്കുന്ന വിശിഷ്ട ദര്‍ശനം കാണാനും ആഗ്രഹിക്കുന്നു. എന്നാൽ നിങ്ങളുടെ അത്രയും ദുഷിച്ച, ദൈവം ആരാണെന്ന് യാതൊരു ധാരണയുമില്ലാത്ത ഒരാൾ ദൈവത്തെ അനുഗമിക്കുവാൻ എങ്ങനെ യോഗ്യനാകും എന്നു നിങ്ങൾ എപ്പോഴെങ്കിലും ചിന്തിച്ചിട്ടുണ്ടോ? സ്വര്‍ഗ്ഗത്തിലേക്ക് ആരോഹണം ചെയ്യാൻ നിങ്ങൾക്ക് എങ്ങനെ സാധിക്കും? മഹിമയുടെ അളവിൽ സമാനതകളില്ലാത്ത അത്തരം ദര്‍ശനങ്ങൾ കാണുവാൻ നിങ്ങൾ എങ്ങനെ യോഗ്യരാകും? ചതിയുടേയും മലിനതയുടേയും വഞ്ചനയുടേയും ഗര്‍വിന്‍റെയും വാക്കുകള്‍കൊണ്ട് നിങ്ങളുടെ അധരങ്ങൾ നിറഞ്ഞിരിക്കുന്നു. എന്‍റെ വചനം അനുഭവിച്ചിട്ട് നിങ്ങളൊരിക്കലും ആത്മാര്‍ഥതയുടെ വാക്കുകൾ എന്നോടു പറഞ്ഞിട്ടില്ല, പരിശുദ്ധമായ വാക്കുകൾ പറഞ്ഞിട്ടില്ല, വിധേയത്വത്തിന്‍റെ വാക്കുകൾ പറഞ്ഞിട്ടില്ല. എല്ലാറ്റിനുമാവസാനം എങ്ങനെയുള്ളതാണ് നിങ്ങളുടെ വിശ്വാസം? ആര്‍ത്തിയും പണവുമല്ലാതെ നിങ്ങളുടെ ഹൃദയങ്ങളിൽ ഒന്നുമില്ല, ഭൗതികമായ കാര്യങ്ങളല്ലാതെ നിങ്ങളുടെ മനസ്സുകളിൽ ഒന്നുമില്ല. എല്ലാ ദിവസവും എങ്ങനെ എന്‍റെ പക്കൽ നിന്നും എന്തെങ്കിലും കിട്ടും എന്നു നിങ്ങൾ കണക്കുകൂട്ടുന്നു. എല്ലാ ദിവസവും എന്തുമാത്രം സമ്പത്തും എന്തെല്ലാം ഭൗതികവസ്തുക്കളുമാണ് എന്നില്‍നിന്നും ലഭിച്ചിട്ടുള്ളതെന്ന് നിങ്ങൾ കണക്കുകൂട്ടുന്നു. എല്ലാ ദിവസവും നിങ്ങൾ അതിലും കൂടുതൽ അനുഗ്രഹങ്ങൾ നിങ്ങളുടെമേൽ വര്‍ഷിക്കപ്പെടുവാനായി കാത്തിരിക്കുന്നു. കാരണം, നിങ്ങൾ ആസ്വദിച്ചേക്കാവുന്ന കാര്യങ്ങൾ കൂടുതൽ അളവിലും കൂടുതൽ മേന്മയിലും നിങ്ങള്‍ക്ക് ആസ്വദിക്കുവാൻ സാധിക്കുമല്ലോ. ഓരോ നിമിഷവും നിങ്ങളുടെ ചിന്തകളിലുള്ളത് ഞാനോ എന്നില്‍നിന്നും വരുന്ന സത്യമോ അല്ല, മറിച്ച് നിങ്ങളുടെ ഭാര്യയോ ഭര്‍ത്താവോ ആണ്‍മക്കളോ പെണ്‍മക്കളോ, നിങ്ങൾ ഉണ്ണുകയോ ഉടുക്കുകയോ ചെയ്യുന്ന വസ്തുക്കളോ ആണ്. അളവിലും വ്യാപ്തിയിലും കൂടുതൽ സുഖം എങ്ങനെ നേടാം എന്നാണ് നിങ്ങൾ ചിന്തിക്കുന്നത്. വയറുപൊട്ടിപ്പോകുന്ന അത്രയും നിറച്ചിട്ടും നിങ്ങളിനിയും ഒരു ശവമായി മാറിയില്ലേ? പുറമെ ഇത്ര മനോഹരമായ വസ്ത്രം ധരിക്കുമ്പോഴും നിങ്ങളിപ്പോഴും ജീവനില്ലാത്ത, നടക്കുന്ന ഒരു ശവമല്ലേ? മുടിയിൽ വെള്ളിവരകൾ തെളിയുന്നതുവരെ വയറിനായി നിങ്ങൾ അധ്വാനിക്കുന്നു. എന്നിട്ടും നിങ്ങളിലാരും എന്‍റെ വേലയ്ക്കായി ഒരു രോമം പോലും ത്യജിക്കുന്നില്ല. നിങ്ങളുടെ സ്വന്തം ശരീരത്തിനുവേണ്ടി, ആണ്‍മക്കള്‍ക്കും പെണ്‍മക്കള്‍ക്കും വേണ്ടി, വിശ്രമമില്ലാതെ ശരീരത്തെ വലച്ചുകൊണ്ട്, തലച്ചോറിനെ ഞെരിച്ചുകൊണ്ട് നിങ്ങൾ പായുന്നു. എന്നിട്ടും നിങ്ങളിലൊരാൾ പോലും എന്‍റെ ഹിതത്തെ കുറിച്ച് എന്തെങ്കിലും ആകുലതയോ ആശങ്കയോ പ്രകടിപ്പിക്കുന്നില്ല. ഇനിയും നിങ്ങൾ എന്താണ് എന്നിൽ നിന്നും നേടുവാൻ ആഗ്രഹിക്കുന്നത്?

എന്‍റെ പ്രവൃത്തിയിൽ ഞാനൊരിക്കലും ധൃതിപ്പെടുന്നില്ല. ആളുകൾ എന്നെ എങ്ങനെ അനുഗമിക്കുന്നു എന്നു നോക്കാതെ ഓരോ ഘട്ടത്തിനും അനുസൃതമായി, എന്‍റെ പദ്ധതിയ്ക്കനുസൃതമായി, ഞാൻ എന്‍റെ പ്രവൃത്തി ചെയ്യുന്നു. അതുകൊണ്ട്, എനിക്കെതിരായ നിങ്ങളുടെ വിപ്ലവങ്ങളൊന്നും കൂസാതെ, ഞാനെന്‍റെ വേല അനവരതം തുടരുന്നു; ഞാൻ പറയേണ്ടതായ വചനങ്ങൾ പറയുന്നതിൽ ഇപ്പോഴും തുടരുന്നു. മുന്‍കൂട്ടി തീരുമാനിച്ചവരെ എന്‍റെ വാക്കുകൾ കേൾന്നതിനായി എന്‍റെ ഭവനത്തിലേക്ക് ഞാൻ വിളിക്കുന്നു. എന്‍റെ വചനങ്ങൾ അനുസരിക്കുന്നവരെ, എന്‍റെ വചനങ്ങൾക്കായി ദാഹിക്കുന്നവരെ ഞാൻ എന്‍റെ സിംഹാസനത്തിനു മുന്‍പാകെ കൊണ്ടുവരുന്നു; എന്‍റെ വാക്കുകള്‍ക്ക് പുറംതിരിക്കുന്നവരെ, എന്നെ അനുസരിക്കാത്തവരെ, എന്നെ പരസ്യമായി എതിര്‍ക്കുന്നവരെ, ഞാൻ അന്തിമ ശിക്ഷയ്ക്കായി ഒരുവശത്തേക്ക് നീക്കിനിർത്തുന്നു. ആളുകൾ ദുർമാർഗത്തിലും ദുഷ്ടനായവന്‍റെ കരങ്ങള്‍ക്കു കീഴിലും വസിക്കുന്നതുകൊണ്ട്, എന്നെ അനുഗമിക്കുന്നവരിൽ അധികം പേരൊന്നും സത്യത്തിനുവേണ്ടി അദമ്യമായി ആഗ്രഹിക്കുന്നില്ല. എന്നുപറഞ്ഞാൽ, അധികം പേരും യഥാർഥത്തിൽ എന്നെ ആരാധിക്കുന്നില്ല; അവർ സത്യത്തിനു ചേർച്ചയിൽ എന്നെ ആരാധിക്കുന്നില്ല, മറിച്ച് ദുഷ്ടതയിലൂടെയും കലാപത്തിലൂടെയും വഞ്ചന നിറഞ്ഞ മാര്‍ഗ്ഗങ്ങളിലൂടെയും എന്‍റെ വിശ്വാസം നേടുവാൻ ശ്രമിക്കുന്നു. അതുകൊണ്ടാണ് ഞാൻ പറയുന്നത്: വിളിക്കപ്പെട്ടവരോ അനേകർ, തിരഞ്ഞെടുക്കപ്പെട്ടവരോ ചുരുക്കം. വിളിക്കപ്പെട്ടവർ അങ്ങേയറ്റം ദുഷിക്കപ്പെട്ടിരിക്കുന്നു, അവരെല്ലാം ഒരേ കാലത്താണ് ജീവിക്കുന്നത്; എന്നാൽ തിരഞ്ഞെടുക്കപ്പെട്ടവർ ഇവരിൽ ഒരു ഭാഗമേയുള്ളൂ. സത്യത്തിൽ വിശ്വസിക്കുകയും സത്യത്തെ അംഗീകരിക്കുകയും സത്യം പ്രവര്‍ത്തിക്കുകയും ചെയ്യുന്നവരാണ് അവർ. ഇവർ മൊത്തം ഉള്ളവരിൽ ചെറിയൊരു ഭാഗം മാത്രമാണ്. അവര്‍ക്കിടയിൽ നിന്നും എനിക്ക് കൂടുതൽ മഹത്വം ലഭിക്കും. ഈ വാക്കുകള്‍കൊണ്ട് അളന്നാൽ നിങ്ങള്‍ക്കു പറയുവാൻ സാധിക്കുമോ നിങ്ങൾ വിളിക്കപ്പെട്ടതാണെന്ന്? നിങ്ങളുടെ അന്ത്യം എങ്ങനെയുള്ളത് ആയിരിക്കും?

ഞാൻ പറഞ്ഞതുപോലെ, എന്നെ അനുഗമിക്കുന്നവർ അനവധിയാണ്. പക്ഷേ യഥാർഥത്തിൽ എന്നെ സ്നേഹിക്കുന്നവർ വളരെ കുറച്ചേയുള്ളൂ. ഒരുപക്ഷേ, ചിലർ ഇങ്ങനെ പറഞ്ഞേക്കാം, “ഞാൻ അങ്ങയെ സ്നേഹിച്ചിരുന്നില്ലെങ്കിൽ ഇത്ര വലിയ വില നൽകുമായിരുന്നോ? ഞാൻ അങ്ങയെ സ്നേഹിച്ചിരുന്നില്ലെങ്കിൽ ഇത്രവരെ അനുഗമിക്കുമായിരുന്നോ?” തീര്‍ച്ചയായും നിനക്കു കുറേ കാരണങ്ങളുണ്ട്. തീര്‍ച്ചയായും നിന്‍റെ സ്നേഹം വലുതാണ്. പക്ഷേ എന്താണ് നിനക്ക് എന്നോടുള്ള സ്നേഹത്തിന്‍റെ അടിസ്ഥാനം? “സ്നേഹം” എന്നു പറയുന്നത് പരിശുദ്ധമായ, കളങ്കമില്ലാത്ത ഒരു വികാരമാണ്. അവിടെ നിങ്ങൾ സ്നേഹിക്കുവാനും അനുഭവിച്ചറിയുവാനും ചിന്തിക്കുവാനും ഹൃദയത്തെ ഉപയോഗിക്കുന്നു. സ്നേഹത്തിൽ നിബന്ധനകളില്ല, പ്രതിബന്ധങ്ങളില്ല, അകലങ്ങളില്ല. സ്നേഹത്തിൽ സംശയമില്ല, ചതിയില്ല, കൗശലമില്ല. സ്നേഹത്തിൽ കച്ചവടമില്ല, അശുദ്ധിയില്ല. സ്നേഹമുണ്ടെങ്കിൽ നിങ്ങൾ ചതിക്കുകയില്ല, പരാതിപ്പെടില്ല, വഞ്ചിക്കില്ല, എതിര്‍ക്കില്ല, പിടിച്ചെടുക്കില്ല, എന്തെങ്കിലും നേടണമെന്നോ ഇത്ര അളവുവരെ നേടണമെന്നോ ആഗ്രഹിക്കില്ല. നീ സ്നേഹിക്കുന്നുണ്ടെങ്കിൽ സന്തോഷത്തോടെ സ്വയം സമര്‍പ്പിക്കും, സന്തോഷത്തോടെ കഷ്ടതകൾ സഹിക്കും, നീയെനിക്ക് അനുയോജ്യനായിരിക്കും, നിനക്കുള്ളതെല്ലാം നീ എനിക്കായി ത്യജിക്കും, നിന്‍റെ കുടുംബത്തെയും നിന്‍റെ ഭാവിയെയും നിന്‍റെ യൗവ്വനത്തെയും നിന്‍റെ വിവാഹജീവിതത്തെയും നീ എനിക്കായി വേണ്ടെന്നുവയ്ക്കും. ഇല്ലെങ്കിൽ നിന്‍റെ സ്നേഹം സ്നേഹമായിരിക്കില്ല, ചതിയും വഞ്ചനയും മാത്രമായിരിക്കും! എന്തുതരം സ്നേഹമാണ് നിന്‍റേത്? അത് യഥാർഥ സ്നേഹമാണോ? അതോ കപടമാണോ? എത്രത്തോളം നീ ഉപേക്ഷിച്ചിട്ടുണ്ട്? എത്രത്തോളം നീ അർപ്പിച്ചിട്ടുണ്ട്? നിന്നില്‍നിന്നും എത്രത്തോളം സ്നേഹം എനിക്കു ലഭിച്ചിട്ടുണ്ട്? നിനക്കറിയാമോ? നിങ്ങളുടെ ഹൃദയങ്ങൾ ദുഷ്ടതയും വഞ്ചനയും ചതിയുംകൊണ്ട് നിറഞ്ഞിരിക്കുന്നു. അങ്ങനെയുള്ളപ്പോൾ, നിങ്ങളുടെ സ്നേഹത്തിൽ എത്ര അളവോളം അശുദ്ധമാണ്? എനിക്കുവേണ്ടി ആവശ്യത്തിനുള്ള ത്യാഗങ്ങൾ ചെയ്തുകഴിഞ്ഞുവെന്ന് നിങ്ങൾ കരുതുന്നു; നിങ്ങള്‍ക്ക് എന്നോടുള്ള സ്നേഹം ഇപ്പോള്‍ത്തന്നെ ആവശ്യത്തിനുണ്ട് എന്നു നിങ്ങൾ കരുതുന്നു. എങ്കില്‍പ്പിന്നെ, നിങ്ങളുടെ വാക്കുകളും പ്രവൃത്തികളും എപ്പോഴും എതിര്‍പ്പിന്‍റെയും ചതിയുടെയും ആയിരിക്കുന്നത് എന്തുകൊണ്ടാണ്? നിങ്ങൾ എന്നെ അനുഗമിക്കുന്നു, എന്നാൽ എന്‍റെ വാക്കുകൾ അംഗീകരിക്കുന്നില്ല. അതിനെ സ്നേഹമായി കണക്കാക്കാമോ? നിങ്ങൾ എന്നെ അനുഗമിക്കുന്നു, എന്നാൽ എന്നെ തള്ളിക്കളയുന്നു. ഇതിനെ സ്നേഹമായി കണക്കാക്കാമോ? നിങ്ങൾ എന്നെ അനുഗമിക്കുന്നു, എന്നാൽ എന്നെ അവിശ്വസിക്കുന്നു. ഇതിനെ സ്നേഹമായി കണക്കാക്കാമോ? നിങ്ങൾ എന്നെ അനുഗമിക്കുന്നു, എന്നാൽ എന്‍റെ അസ്തിത്വത്തെ അംഗീകരിക്കാൻ സാധിക്കുന്നില്ല. ഇതിനെ സ്നേഹമായി കണക്കാക്കാമോ? നിങ്ങൾ എന്നെ അനുഗമിക്കുന്നു, എന്നാൽ ഞാൻ അര്‍ഹിക്കുന്ന ആദരവ് എനിക്കു നല്‍കുന്നില്ല. മാത്രമോ, കാര്യങ്ങൾ ഓരോ ഘട്ടത്തിലും നിങ്ങൾ എനിക്കു ദുഷ്കരമാക്കുന്നു. ഇതിനെ സ്നേഹമായി കണക്കാക്കാമോ? നിങ്ങൾ എന്നെ അനുഗമിക്കുന്നു. പക്ഷേ സകലത്തിലും എന്നെ പറ്റിക്കുവാനും ചതിക്കുവാനും ശ്രമിക്കുന്നു. ഇതിനെ സ്നേഹമായി കണക്കാക്കാമോ? നിങ്ങൾ എന്നെ സേവിക്കുന്നു, എന്നാൽ എന്നെ ഭയക്കുന്നില്ല. ഇതിനെ സ്നേഹമായി കണക്കാക്കാമോ? നിങ്ങൾ എല്ലാ തരത്തിലും എല്ലാ കാര്യങ്ങളിലും എന്നെ എതിര്‍ക്കുന്നു. ഇതെല്ലാം സ്നേഹമായി കണക്കാക്കാമോ? നിങ്ങൾ വളരെയധികം സമർപ്പിച്ചിട്ടുണ്ട്, സത്യമാണ്. പക്ഷേ, നിങ്ങളിൽ നിന്നും ഞാൻ ആവശ്യപ്പെടുന്നത് നിങ്ങൾ ഒരിയ്ക്കലും പ്രവര്‍ത്തിച്ചിട്ടില്ല. ഇതിനെ സ്നേഹമായി കണക്കാക്കാമോ? സൂക്ഷ്മമായി പരിശോധിക്കുമ്പോൾ കാണുന്നത് നിങ്ങള്‍ക്കുള്ളിൽ എന്നോട് സ്നേഹത്തിന്‍റെ ഒരു തരിമ്പുപോലും ഇല്ല എന്നാണ്. ഇത്രയധികം വര്‍ഷങ്ങളിലെ പ്രവര്‍ത്തനത്തിനുശേഷം, ഇത്രയധികം വാക്കുകൾ ഞാൻ പറഞ്ഞതിനുശേഷം, യഥാർഥത്തിൽ എത്രത്തോളമാണ് നിങ്ങളുടെ നേട്ടം? ശ്രദ്ധാപൂർവമായ ഒരു തിരിഞ്ഞുനോട്ടം ഇതാവശ്യപ്പെടുന്നില്ലേ? ഞാൻ നിങ്ങളെ ഉദ്ബോധിപ്പിക്കുന്നു: ഞാൻ എന്‍റെ അരികിലേക്ക് വിളിക്കുന്നവർ ഒരിയ്ക്കലും തെറ്റിൽ വീഴാത്തവർ അല്ല; മറിച്ച്, ഞാൻ തിരഞ്ഞെടുക്കുന്നവർ എന്നെ യഥാർഥത്തിൽ സ്നേഹിക്കുന്നവരാണ്. അതുകൊണ്ട്, വാക്കുകളിലും പ്രവൃത്തികളിലും നിങ്ങൾ ശ്രദ്ധയുള്ളവരായിരിക്കണം. നിങ്ങളുടെ ഉദ്ദേശ്യങ്ങളെയും ചിന്തകളെയും പരിശോധിച്ചു അവ അതിര്‍വരമ്പുകൾ ലംഘിക്കുന്നില്ല എന്ന് ഉറപ്പാക്കണം. അന്ത്യനാളുകളുടെ സമയത്ത് നിങ്ങളുടെ സ്നേഹം എനിക്കു സമര്‍പ്പിക്കുവാൻ ആവതെല്ലാം ചെയ്യുക, അല്ലാത്തപക്ഷം എന്‍റെ ക്രോധം നിങ്ങളെ വിട്ടകലുകയില്ല!


ക്രിസ്തുവിനോടു പൊരുത്തപ്പെടാനുള്ള മാർഗം നീ തേടണം

ഞാൻ മനുഷ്യർക്കിടയിൽ വളരെ വേല ചെയ്തിട്ടുണ്ട്, ആ സമയത്ത് ധാരാളം വചനങ്ങൾ നൽകുകയും ചെയ്തിട്ടുണ്ട്. ഈ വചനങ്ങളെല്ലാം മനുഷ്യന്‍റെ രക്ഷയ്ക്കു വേണ്ടിയുള്ളതാണ്, മനുഷ്യന് എന്നോടു പൊരുത്തപ്പെടാൻ കഴിയേണ്ടതിനാണ് അവ നൽകിയത്. എന്നിരുന്നാലും, എന്നോടു പൊരുത്തപ്പെടുന്ന കുറച്ച് ആളുകളെയേ എനിക്കു ഭൂമിയിൽ ലഭിച്ചിട്ടുള്ളൂ. അതുകൊണ്ടാണ്, മനുഷ്യൻ എന്‍റെ വാക്കുകൾ അമൂല്യമായി കരുതുന്നില്ല എന്ന് ഞാൻ പറയുന്നത്. അതിന്‍റെ കാരണം മനുഷ്യൻ എന്നോടു പൊരുത്തപ്പെട്ടിരിക്കുന്നില്ല എന്നതാണ്. ഈ രീതിയിൽ, ഞാൻ ചെയ്യുന്ന വേല മനുഷ്യന് എന്നെ കേവലം ആരാധിക്കാൻ കഴിയുന്നതിനു വേണ്ടിയല്ല; അതിലും പ്രധാനമായി, മനുഷ്യന് എന്നോടു പൊരുത്തപ്പെടാൻ കഴിയേണ്ടതിനാണ്. മനുഷ്യൻ ദുഷിച്ചുപോയിരിക്കുന്നു, അവൻ വസിക്കുന്നത് സാത്താന്‍റെ കെണിയിലാണ്. എല്ലാവരും ജഡത്തിൽ ജീവിക്കുന്നു, സ്വാർഥ അഭിലാഷങ്ങളിൽ ജീവിക്കുന്നു. എന്നോടു പൊരുത്തപ്പെടുന്നതായി അവരിൽ ഒരാൾ പോലുമില്ല. എന്നോടു പൊരുത്തപ്പെട്ടിരിക്കുന്നു എന്നു പറയുന്നവരുണ്ട്. എന്നാൽ അത്തരം ആളുകളെല്ലാം അവ്യക്ത വിഗ്രഹങ്ങളെയാണ് ആരാധിക്കുന്നത്. എന്‍റെ നാമം വിശുദ്ധമായി കുരുതുന്നുണ്ടെങ്കിലും, അവർ എനിക്ക് എതിരായ പാതയിലൂടെയാണു സഞ്ചരിക്കുന്നത്. അവരുടെ വാക്കുകളില്‍ നിറഞ്ഞിരിക്കുന്നത് അഹങ്കാരവും ആത്മവിശ്വാസവുമാണ്. കാരണം, അടിസ്ഥാനപരമായി അവരെല്ലാം എനിക്ക് എതിരാണ്, എന്നോടു പൊരുത്തപ്പെടാത്തവരാണ്. ദിവസവും, അവർ എന്‍റെ അംശങ്ങൾ ബൈബിളിൽ തിരയുന്നു, നിയതമല്ലാത്ത ഒരു രീതിയിൽ “അനുയോജ്യമായ” ഭാഗങ്ങൾ കണ്ടെത്തി അവ അന്തമില്ലാതെ വായിക്കുകയും തിരുവെഴുത്തുകൾ എന്ന നിലയിൽ ഉരുവിടുകയും ചെയ്യുന്നു. എന്നോട് എങ്ങനെ പൊരുത്തപ്പെടാമെന്നോ എനിക്ക് എതിരായിരിക്കുന്നതിന്‍റെ അർഥം എന്താണെന്നോ അവർക്ക് അറിയില്ല. അവർ അന്ധമായി തിരുവെഴുത്തുകൾ വായിക്കുന്നു. ഒരിക്കലും കണ്ടിട്ടില്ലാത്ത, ഒരിക്കലും കാണാൻ കഴിയാത്ത ഒരു അവ്യക്ത ദൈവത്തെ അവർ ബൈബിളിൽ പരിമിതപ്പെടുത്തുകയും തങ്ങളുടെ ഒഴിവുസമയങ്ങളിൽ‌ അതു കാണാനായി പുറത്തെടുക്കുകയും ചെയ്യുന്നു. ബൈബിളിന്‍റെ വ്യാപ്തിക്കുള്ളിൽ മാത്രമാണ് അവർ എന്‍റെ അസ്തിത്വത്തിൽ വിശ്വസിക്കുന്നത്. അവർ എന്നെ ബൈബിളുമായി തുലനം ചെയ്യുന്നു; അവരെ സംബന്ധിച്ചിടത്തോളം ബൈബിളില്ലാതെ ഞാനില്ല, ഞാനില്ലാതെ ബൈബിളുമില്ല. അവർ എന്‍റെ അസ്തിത്വത്തിനോ പ്രവൃത്തികൾക്കോ ശ്രദ്ധ കൊടുക്കുന്നില്ല. പകരം തിരുവെഴുത്തുകളിലെ ഓരോ വാക്കിനും അങ്ങേയറ്റത്തെ പ്രത്യേക ശ്രദ്ധ കൊടുക്കുന്നു. തിരുവെഴുത്തുകളിൽ മുൻകൂട്ടിപ്പറഞ്ഞിട്ടില്ലെങ്കിൽ ഞാൻ ചെയ്യാൻ ആഗ്രഹിക്കുന്ന യാതൊന്നും ഞാൻ ചെയ്യാൻ പാടില്ല എന്നു പോലും അനേകർ വിശ്വസിക്കുന്നു. അവർ തിരുവെഴുത്തുകൾക്ക് അമിത പ്രാധാന്യം കൽപ്പിക്കുന്നു. അവർ വാക്കുകളെയും പദപ്രയോഗങ്ങളെയും അതീവ പ്രധാന്യത്തോടെ കാണുന്നു എന്നു പറയാം. ഞാൻ പറയുന്ന ഓരോ വാക്കും അളന്ന് എന്നെ കുറ്റപ്പെടുത്താൻ ബൈബിൾ വാക്യങ്ങൾ ഉപയോഗിക്കുന്ന അളവോളം അവർ പോകുന്നു. അവർ അന്വേഷിക്കുന്നത് എന്നോടു പൊരുത്തപ്പെടാനുള്ള മാർഗമല്ല, സത്യത്തോടു പൊരുത്തപ്പെടാനുള്ള മാർഗവുമല്ല. മറിച്ച് ബൈബിൾ വചനങ്ങളുമായി പൊരുത്തപ്പെടാനുള്ള മാർഗമാണ്. മാത്രമല്ല, ബൈബിളുമായി നിരക്കാത്ത യാതൊന്നും എന്‍റെ വേല അല്ലെന്ന് അവർ കണിശമായും വിശ്വസിക്കുന്നു. അത്തരം ആളുകൾ കേവലം കടമ നിർവഹിക്കുന്ന, പരീശന്മാരുടെ പിൻഗാമികളല്ലേ? യഹൂദ പരീശന്മാർ യേശുവിനെ കുറ്റം വിധിക്കാനായി മോശെയുടെ ന്യായപ്രമാണം ഉപയോഗിച്ചു. അവർ അന്നത്തെ യേശുവിനോടു പൊരുത്തപ്പെടാനായി ഉദ്യമിച്ചില്ല, മറിച്ച് ന്യായപ്രമാണത്തിലെ നിയമങ്ങൾ അക്ഷരംപ്രതി പാലിക്കാനാണു ശ്രമിച്ചത്. ഫലമോ, യേശു പഴയനിയമം പിൻപറ്റുന്നില്ലെന്നും മിശിഹാ അല്ലെന്നും ആരോപിച്ചുകൊണ്ട്, ഒടുവിൽ നിരപരാധിയായ അവനെ അവർ കുരിശിൽ തറച്ചു. അവരുടെ അന്തഃസത്ത എന്തായിരുന്നു? സത്യവുമായി പൊരുത്തപ്പെടാനുള്ള മാർഗം അവർ അന്വേഷിച്ചില്ല എന്നതായിരുന്നില്ലേ? എന്‍റെ ഹിതത്തിനോ എന്‍റെ വേലയുടെ നടപടികൾക്കോ രീതികൾക്കോ ശ്രദ്ധ കൊടുക്കാതെ, അവർ തിരുവെഴുത്തിലെ ഓരോ വാക്കിനും അമിത പ്രാധാന്യം കൊടുത്തു. അവർ സത്യം അന്വേഷിച്ച ആളുകളല്ല, മറിച്ച് വാക്കുകളോടു കർശനമായി പറ്റിനിന്ന ആളുകളായിരുന്നു; അവർ ദൈവത്തിൽ വിശ്വസിച്ചവരല്ല, മറിച്ച് ബൈബിളിൽ വിശ്വാസം പ്രകടമാക്കിയ ആളുകളായിരുന്നു. അടിസ്ഥാനപരമായി, അവർ ബൈബിളിന്‍റെ കാവൽക്കാരായിരുന്നു. ബൈബിളിന്‍റെ താത്പര്യങ്ങൾ സംരക്ഷിക്കാനും ബൈബിളിന്‍റെ അന്തസ്സ് ഉയർത്തിപ്പിടിക്കാനും ബൈബിളിന്‍റെ സത്പേര് കാത്തുസൂക്ഷിക്കാനും അവർ കരുണാമയനായ യേശുവിനെ കുരിശിൽ തറയ്‌ക്കുന്ന ഘട്ടത്തോളം പോയി. ബൈബിളിനെ പ്രതിരോധിക്കാനും ബൈബിളിലെ ഓരോ വാക്കുകളുടെയും സ്ഥാനം ആളുകളുടെ ഹൃദയത്തിൽ നിലനിർത്താനും മാത്രമാണ് അവർ അങ്ങനെ ചെയ്തത്. അതിനാൽ, തിരുവെഴുത്ത് ഉപദേശങ്ങളുമായി പൊരുത്തപ്പെടാത്ത യേശുവിനെ മരണത്തിനു വിധിക്കുന്നതിനായി തങ്ങളുടെ ഭാവിയെയും പാപയാഗത്തെയും ഉപേക്ഷിക്കാൻ അവർ പ്രിയപ്പെട്ടു. അവരെല്ലാവരും തിരുവെഴുത്തിലെ ഓരോ വാക്കിന്‍റെയും പാദസേവകർ ആയിരുന്നില്ലേ?

ഇന്നത്തെ ആളുകളുടെ കാര്യമെടുത്താലോ? സത്യത്തെ മോചിപ്പിക്കാനാണു ക്രിസ്തു വന്നിരിക്കുന്നത്, എന്നാൽ തങ്ങൾക്കു സ്വർഗത്തിൽ പ്രവേശിച്ച് കൃപ ലഭിക്കുവാനായി അവനെ ഈ ലോകത്തിൽനിന്നു പുറത്താക്കാൻ അവർ ആഗ്രഹിക്കുന്നു. ബൈബിളിന്‍റെ താത്പര്യങ്ങൾ പരിരക്ഷിക്കാനായി സത്യത്തിന്‍റെ വരവിനെ തീർത്തും നിഷേധിക്കാനാണ് അവർക്കു താത്പര്യം. തന്നെയുമല്ല, ജഡത്തിലേക്കു മടങ്ങിയ ക്രിസ്തുവിനെ ബൈബിളിന്‍റെ സനാതന അസ്തിത്വം ഉറപ്പുവരുത്താനായി വീണ്ടും ക്രൂശിക്കാൻ അവർ ആഗ്രഹിക്കുകയും ചെയ്യുന്നു. മനുഷ്യന്‍റെ ഹൃദയം വളരെ വിദ്വേഷപൂരിതവും സ്വഭാവം എന്നോടുള്ള കടുത്ത ശത്രുത നിറഞ്ഞതും ആയിരിക്കുമ്പോൾ എങ്ങനെയാണു മനുഷ്യന് എന്‍റെ രക്ഷ ലഭിക്കാൻ കഴിയുക? ഞാൻ മനുഷ്യരുടെ ഇടയിൽ ജീവിക്കുന്നെങ്കിലും, എന്‍റെ അസ്തിത്വത്തെക്കുറിച്ച് അവർ അറിയുന്നില്ല. ഞാൻ എന്‍റെ പ്രകാശം മനുഷ്യന്‍റെമേൽ പ്രകാശിപ്പിക്കുമ്പോഴും അവൻ എന്‍റെ അസ്തിത്വം സംബന്ധിച്ച് അജ്ഞനായി തുടരുന്നു. ഞാൻ എന്‍റെ കോപം മനുഷ്യന്‍റെമേൽ അഴിച്ചുവിടുമ്പോൾ അവൻ കൂടുതൽ വീറോടെ എന്‍റെ അസ്തിത്വത്തെ നിഷേധിക്കുന്നു. വാക്കുകളുമായും ബൈബിളുമായുമുള്ള പൊരുത്തം മനുഷ്യൻ തേടുന്നെങ്കിലും, സത്യവുമായി പൊരുത്തപ്പെടാനുള്ള മാർഗം തേടി ഒരാൾ പോലും എന്‍റെ മുമ്പാകെ വരുന്നില്ല. സ്വർഗത്തിലുള്ള എന്നിലേക്കു മനുഷ്യൻ നോക്കുകയും സ്വർഗത്തിലെ എന്‍റെ അസ്തിത്വത്തിൽ പ്രത്യേക താത്പര്യം കാണിക്കുകയും ചെയ്യുന്നെങ്കിലും, ജഡത്തിലുള്ള എന്നെ ആരും ഗൗനിക്കുന്നില്ല. കാരണം മനുഷ്യരുടെ ഇടയിൽ ജീവിക്കുന്ന ഞാൻ അങ്ങേയറ്റം അപ്രസക്തനാണ്. ബൈബിളിലെ വാക്കുകളുമായി മാത്രം പൊരുത്തം തേടുന്നവർ, ഒരു അവ്യക്ത ദൈവവുമായി മാത്രം പൊരുത്തം തേടുന്നവർ എന്‍റെ ദൃഷ്ടിയിൽ നികൃഷ്ടരാണ്. കാരണം, നിർജീവ വാക്കുകളെയും പറഞ്ഞറിയിക്കാനാവാത്ത നിധികൾ നൽകാൻ കെൽപ്പുള്ള ഒരു ദൈവത്തെയുമാണ് അവർ ആരാധിക്കുന്നത്; മനുഷ്യന്‍റെ കരുണയിൽ കഴിയുന്ന ഒരു ദൈവത്തെയാണ് അവർ ആരാധിക്കുന്നത്. അപ്പോൾ, അത്തരം ആളുകൾക്ക് എന്നിൽനിന്ന് എന്തു നേടാൻ കഴിയും? മനുഷ്യൻ വാക്കുകളിൽ വിവരിക്കാനാവാത്ത വിധം അധഃപതിക്കുന്നു. എനിക്ക് എതിരായവർ, എന്നോട് അന്തമില്ലാത്ത ആവശ്യങ്ങൾ ഉന്നയിക്കുന്നവർ, സത്യത്തോടു യാതൊരു സ്നേഹവും ഇല്ലാത്തവർ, എന്നോടു മത്സരിക്കുന്നവർ എന്നിവർക്കൊക്കെ എന്നോട് എങ്ങനെ പൊരുത്തപ്പെടാൻ കഴിയും?

എന്നോട് എതിരായവരാണ് എന്നോടു പൊരുത്തപ്പെടാത്തവർ. സത്യത്തെ സ്നേഹിക്കാത്തവരുടെ ഇടയിലും അവസ്ഥ അതുതന്നെ. എന്നോടു മത്സരിക്കുന്നവരാണ് എന്നെ കൂടുതലും എതിർക്കുന്നവർ, അവർ എന്നോടു പൊരുത്തപ്പെടുന്നില്ല. എന്നോടു പൊരുത്തപ്പെടാത്ത സകലരെയും ഞാൻ ദുഷ്ടന്‍റെ കൈകളിൽ ഏൽപ്പിക്കുന്നു, ദുഷ്ടനായവന്‍റെ ദുഷിപ്പിലേക്കു ഞാൻ അവരെ ഉപേക്ഷിക്കുന്നു, തങ്ങളുടെ വഞ്ചന വെളിവാക്കാൻ സ്വാതന്ത്ര്യം നൽകുന്നു, ഒടുവിൽ ദുഷ്ടനായവൻ വിഴുങ്ങാനായി അവരെ അവന് ഏൽപ്പിച്ചുകൊടുക്കുന്നു. എത്ര പേർ എന്നെ ആരാധിക്കുന്നു എന്നത്, അതായത് എത്ര പേർ എന്നിൽ വിശ്വസിക്കുന്നു എന്നത് എനിക്കു പ്രസക്തമല്ല. എന്നെ സംബന്ധിച്ചിടത്തോളം പ്രധാനം എത്ര പേർ എന്നോടു പൊരുത്തപ്പെടുന്നു എന്നതാണ്. കാരണം, എന്നോടു പൊരുത്തപ്പെടാത്തവരെല്ലാം എന്നെ ഒറ്റിക്കൊടുക്കുന്ന ദുഷ്ടരാണ്; അവർ എന്‍റെ ശത്രുക്കളാണ്, ഞാൻ എന്‍റെ ശത്രുക്കളെ എന്‍റെ ഭവനത്തിൽ ‘പാർപ്പിക്കുകയില്ല.’ എന്നോട് പൊരുത്തപ്പെടുന്നവർ സദാകാലം എന്‍റെ ഭവനത്തിൽ എന്നെ സേവിക്കും, എനിക്കെതിരെ നിലകൊള്ളുന്നവർ എക്കാലവും എന്‍റെ ശിക്ഷ അനുഭവിക്കും. സത്യത്തെ ഗൗനിക്കാതെ, എന്‍റെ കാൽച്ചുവടുകൾ അന്വേഷിക്കാതെ ബൈബിളിലെ വാക്കുകൾ മാത്രം ഗൗനിക്കുന്നവർ എനിക്ക് എതിരാണ്. എന്തെന്നാൽ അവർ ബൈബിൾ പ്രകാരം എന്നെ പരിമിതപ്പെടുത്തുന്നു, ബൈബിളിനുള്ളിൽ എന്നെ ഒതുക്കിനിർത്തുന്നു, എന്നോടു കടുത്ത ദൂഷണം കാണിക്കുന്നു. അത്തരം ആളുകൾക്ക് എങ്ങനെ എന്‍റെ മുമ്പിൽ വരാനാകും? അവർ എന്‍റെ പ്രവൃത്തികളോ ഹിതമോ സത്യമോ അല്ല ശ്രദ്ധിക്കുന്നത്, പിന്നെയോ വാക്കുകളിൽ, മരണത്തിലേക്കു നയിക്കുന്ന വാക്കുകളിൽ, ആണ് അവർ മുഴുകുന്നത്. അത്തരം ആളുകൾക്ക് എന്നോട് എങ്ങനെ പൊരുത്തപ്പെടാനാകും?

ഞാൻ നിരവധി വചനങ്ങൾ അരുളിച്ചെയ്യുകയും എന്‍റെ ഹിതവും മനോഭാവവും പ്രകടിപ്പിക്കുകയും ചെയ്തിട്ടും ആളുകൾ എന്നെ അറിയാനും എന്നിൽ വിശ്വസിക്കാനും പ്രാപ്തരല്ലാതിരിക്കുന്നു. അല്ലെങ്കിൽ, ആളുകൾക്ക് ഇപ്പോഴും എന്നെ അനുസരിക്കാനുള്ള കഴിവില്ല എന്നു പറയാം. ബൈബിളിനുള്ളിൽ ജീവിക്കുന്നവർ, നിയമത്തിനുള്ളിൽ ജീവിക്കുന്നവർ, ക്രൂശിൽ ജീവിക്കുന്നവർ, പ്രമാണങ്ങൾ അനുസരിച്ച് ജീവിക്കുന്നവർ, ഞാൻ ഇന്നു ചെയ്യുന്ന വേലയ്ക്കിടയില്‍ ജീവിക്കുന്നവർ തുടങ്ങിയവരിൽ ആരാണ് എന്നോടു പൊരുത്തപ്പെടുന്നത്? അനുഗ്രഹങ്ങളും പ്രതിഫലങ്ങളും നേടുന്നതിനെ കുറിച്ചു മാത്രമാണു നിങ്ങളുടെ ചിന്ത. എന്നാൽ എന്നോടു ശരിക്കും എങ്ങനെ പൊരുത്തപ്പെടാം എന്നതിനെ കുറിച്ച് അല്ലെങ്കിൽ എനിക്കെതിരെ പ്രവർത്തിക്കുന്നതിൽനിന്ന് എങ്ങനെ വിട്ടുനിൽക്കാം എന്നതിനെ കുറിച്ചു നിങ്ങൾ ഒരിക്കലും ചിന്തിച്ചിട്ടില്ല. ഞാൻ നിങ്ങളിൽ നിരാശനാണ്, കാരണം ഞാൻ നിങ്ങൾക്കു സമൃദ്ധമായി തന്നിട്ടുണ്ടെങ്കിലും നിങ്ങളിൽനിന്നു വളരെ കുറച്ചേ എനിക്കു ലഭിച്ചിട്ടുള്ളൂ. നിങ്ങളുടെ വഞ്ചന, അഹങ്കാരം, അത്യാഗ്രഹം, അതിരുകടന്ന മോഹങ്ങൾ, വിശ്വാസവഞ്ചന, അനുസരണക്കേട് എന്നിവയിൽ ഏതാണ് എന്‍റെ ശ്രദ്ധയിൽ പെടാതിരിക്കുന്നത്? നിങ്ങൾ എന്നോട് അലസത കാട്ടുന്നു, എന്നെ കബളിപ്പിക്കുന്നു, എന്നെ അപമാനിക്കുന്നു, എന്നെ പാട്ടിലാക്കുന്നു, എന്നിൽനിന്നു പിടിച്ചുവാങ്ങുകയും യാഗങ്ങൾക്കായി എന്നിൽനിന്നു തട്ടിയെടുക്കുകയും ചെയ്യുന്നു. അത്തരം ദുഷ്ചെയ്തികൾക്ക് എന്‍റെ ശിക്ഷ എങ്ങനെ ലഭിക്കാതിരിക്കും? ഈ തിന്മയെല്ലാം എന്നോടുള്ള നിങ്ങളുടെ ശത്രുതയുടെ തെളിവാണ്, നിങ്ങൾ എന്നോടു പൊരുത്തപ്പെടുന്നില്ല എന്നതിന്‍റെ തെളിവാണ്. നിങ്ങൾ ഓരോരുത്തരും എന്നോടു വളരെയധികം പൊരുത്തപ്പെടുന്നു എന്നു വിശ്വസിക്കുന്നു. എന്നാൽ അതു വാസ്തവമാണെങ്കിൽ, അത്തരം അനിഷേധ്യമായ തെളിവ് ആർക്കാണു ബാധകമാകുന്നത്? നിങ്ങൾക്ക് എന്നോടു തികഞ്ഞ ആത്മാർത്ഥതയും വിശ്വസ്തതയും ഉണ്ടെന്നു നിങ്ങൾ വിശ്വസിക്കുന്നു. നിങ്ങൾ വളരെ ദയാലുവും അനുകമ്പയുള്ളവനും എന്നോടു വളരെ അർപ്പിതനും ആണെന്നു നിങ്ങൾ കരുതുന്നു. നിങ്ങൾ എനിക്കായി വേണ്ടതിലുമധികം ചെയ്തിരിക്കുന്നു എന്നു കരുതുന്നു. എന്നാൽ നിങ്ങളുടെ പ്രവൃത്തികളെ ഇതുപ്രകാരം എപ്പോഴെങ്കിലും അളന്നുനോക്കിയിട്ടുണ്ടോ? നിങ്ങൾ അങ്ങേയറ്റം അഹങ്കാരിയും തികഞ്ഞ അത്യാഗ്രഹിയും കേവലം നാമമാത്രമായി പ്രവർത്തിക്കുന്നവനും ആണെന്നു ഞാൻ പറയുന്നു; എന്നെ വഞ്ചിക്കാൻ അതീവ ബുദ്ധിപരമായി നിങ്ങൾ തന്ത്രങ്ങൾ പ്രയോഗിക്കുന്നു, നിങ്ങളുടെ നിന്ദ്യമായ ഉദ്ദേശ്യങ്ങളും നിന്ദ്യമായ രീതികളും ഒട്ടനവധിയായിരിക്കുന്നു. നിങ്ങളുടെ വിശ്വസ്തത തുലോം തുച്ഛമാണ്, നിങ്ങളുടെ ആത്മാർഥത എത്രയോ കുറവാണ്, മനഃസാക്ഷിയാകട്ടെ തെല്ലും ഇല്ലെന്നുതന്നെ പറയാം. നിങ്ങളുടെ ഹൃദയത്തിൽ ദ്രോഹബുദ്ധി അങ്ങേയറ്റം നിറഞ്ഞിരിക്കുന്നു, ആരും നിങ്ങളുടെ പകയിൽനിന്നു മുക്തരല്ല, ഈ ഞാൻ പോലും. നിങ്ങളുടെ മക്കളെ പ്രതി, ഭർത്താവിനെ പ്രതി, അല്ലെങ്കിൽ സ്വന്തം സംരക്ഷണത്തെ പ്രതി നിങ്ങൾ എന്നെ പുറന്തള്ളിയിരിക്കുന്നു. എന്നെക്കുറിച്ച് കരുതുന്നതിനുപകരം സ്വന്തം കുടുംബം, സ്വന്തം കുട്ടികൾ, സ്വന്തം സ്ഥാനം, സ്വന്തം ഭാവി, സ്വന്തം മോഹതൃപ്തി എന്നിവയിലാണു നിങ്ങൾ ശ്രദ്ധിക്കുന്നത്. നിങ്ങൾ സംസാരിക്കുകയോ പ്രവർത്തിക്കുകയോ ചെയ്തപ്പോൾ എപ്പോഴാണ് എന്നെക്കുറിച്ചു ചിന്തിച്ചിട്ടുള്ളത്? തണുത്ത ദിനങ്ങളിൽ നിങ്ങളുടെ ചിന്തകൾ നിങ്ങളുടെ കുട്ടികളിലേക്ക്, ഭർത്താവിലേക്ക്, ഭാര്യയിലേക്ക്, അല്ലെങ്കിൽ മാതാപിതാക്കളിലേക്ക് തിരിയുന്നു. പൊള്ളുന്ന ദിനങ്ങളിലാകട്ടെ, നിങ്ങളുടെ ചിന്തകളിൽ എനിക്കു യാതൊരു സ്ഥാനവുമില്ല. കടമ നിർവഹിക്കുമ്പോൾ സ്വന്തം താത്പര്യങ്ങളെ കുറിച്ചാണ്, സ്വന്തം സുരക്ഷയെ കുറിച്ചാണ്, സ്വന്തം കുടുംബാംഗങ്ങളെ കുറിച്ചാണ് നിങ്ങൾ ചിന്തിക്കുന്നത്. നിങ്ങൾ എന്താണ് എപ്പോഴെങ്കിലും എനിക്കായി ചെയ്തിട്ടുള്ളത്? എപ്പോഴാണു നിങ്ങൾ എന്നെക്കുറിച്ചു ചിന്തിച്ചിട്ടുള്ളത്? എന്തു വില കൊടുത്തും എന്നോടും എന്‍റെ പ്രവൃത്തിയോടും നിങ്ങൾ എപ്പോഴാണ് അർപ്പണ മനോഭാവം കാട്ടിയിട്ടുള്ളത്? നിങ്ങൾ എന്നോടു പൊരുത്തപ്പെടുന്നു എന്നതിനുള്ള തെളിവ് എവിടെ? എന്നോടുള്ള നിങ്ങളുടെ വിശ്വസ്തതയുടെ യാഥാർഥ്യം എവിടെ? എന്നോടുള്ള നിങ്ങളുടെ അനുസരണത്തിന്‍റെ യാഥാർഥ്യം എവിടെ? എന്‍റെ അനുഗ്രഹം നേടാനല്ലാതെ എപ്പോഴാണു നിങ്ങൾ പ്രവർത്തിച്ചിട്ടുള്ളത്? നിങ്ങൾ എന്നെ കബളിപ്പിക്കുകയും വഞ്ചിക്കുകയും ചെയ്യുന്നു, സത്യത്തെ കളിമട്ടിൽ എടുക്കുന്നു. സത്യത്തിന്‍റെ അസ്തിത്വം മറച്ചുവെക്കുന്നു. സത്യത്തിന്‍റെ അന്തഃസത്തയെ ഒറ്റുകൊടുക്കുന്നു. ഈ വിധത്തിൽ എനിക്കെതിരെ പ്രവർത്തിക്കുന്നതിനാൽ ഭാവിയിൽ നിങ്ങളെ കാത്തിരിക്കുന്നത് എന്താണ്? നിങ്ങൾ ഒരു അവ്യക്ത ദൈവവുമായി പൊരുത്തപ്പെടാൻ ശ്രമിക്കുന്നു. കേവലമൊരു അവ്യക്ത വിശ്വാസം തേടുന്നു. എങ്കിലും നിങ്ങൾ ക്രിസ്തുവുമായി പൊരുത്തപ്പെടുന്നില്ല. നിങ്ങളുടെ ദുഷ്ചെയ്തി ദുഷ്ടന്മാർ അർഹിക്കുന്ന അതേ ശിക്ഷയ്ക്ക് ഇടയാക്കുകയില്ലേ? ആ സമയത്ത്, ക്രിസ്തുവിനോടു പൊരുത്തപ്പെടാത്ത ആർക്കും കോപദിവസത്തിൽ രക്ഷപ്പെടാനാവില്ലെന്നു നിങ്ങൾ മനസ്സിലാക്കും; ക്രിസ്തുവിനെതിരെ പ്രവർത്തിക്കുന്നവർക്ക് ഏതു തരത്തിലുള്ള ശിക്ഷ നൽകപ്പെടുമെന്നു നിങ്ങൾ കണ്ടെത്തും. ആ ദിവസം വരുമ്പോൾ, ദൈവത്തിലുള്ള വിശ്വാസത്തെ പ്രതി അനുഗ്രഹിക്കപ്പെടുകയും സ്വർഗത്തിലേക്കു പ്രവേശനം ലഭിക്കുകയും ചെയ്യുമെന്ന നിങ്ങളുടെ സ്വപ്നങ്ങൾ തകർന്നടിയും. എന്നാൽ, ക്രിസ്തുവിനോടു പൊരുത്തപ്പെടുന്നവരുടെ കാര്യം അങ്ങനെ ആയിരിക്കില്ല. അവർക്കു വളരെ നഷ്ടങ്ങൾ ഉണ്ടാവുകയും അവർ കടുത്ത യാതന സഹിക്കുകയും ചെയ്തിട്ടുണ്ടെങ്കിലും, മനുഷ്യരുടെമേൽ ഞാൻ ചൊരിയുന്ന അനുഗ്രഹാവകാശങ്ങളെല്ലാം അവർക്കു തീർച്ചയായും ലഭിക്കും. ആത്യന്തികമായി, ഞാൻ മാത്രമാണു നീതിമാനായ ദൈവമെന്നും മനുഷ്യരെ അവന്‍റെ മനോഹരമായ ലക്ഷ്യസ്ഥാനത്തേക്കു കൊണ്ടുപോകാൻ എനിക്കു മാത്രമേ സാധിക്കൂ എന്നും നിങ്ങൾ മനസ്സിലാക്കും.


നിങ്ങള്‍ ഒരു യഥാര്‍ത്ഥ ദൈവവിശ്വാസിയാണോ?

ഒന്നോ രണ്ടോ വര്‍ഷത്തിലേറെയായി നിങ്ങള്‍ ദൈവത്തിലുള്ള വിശ്വാസമെന്ന പാതയില്‍ നടന്നിട്ടുണ്ടാവും, ഒരുപക്ഷേ ഈ വര്‍ഷങ്ങളില്‍ നിങ്ങളുടെ ജീവിതത്തില്‍ നിങ്ങള്‍ വളരെയധികം ക്ലേശങ്ങള്‍ സഹിച്ചിട്ടുണ്ടാവും; അല്ലെങ്കില്‍ ഒരുപക്ഷേ നിങ്ങള്‍ക്ക് അധികം ക്ലേശങ്ങള്‍ സഹിക്കേണ്ടി വന്നിട്ടില്ലായിരിക്കാം, പകരം വളരെ കൃപ ലഭിച്ചിട്ടുണ്ടാവാം. ഒരുപക്ഷേ നിങ്ങള്‍ ക്ലേശങ്ങളോ കൃപയോ അനുഭവിക്കാതെ, വിശേഷതകളൊന്നുമില്ലാത്ത ഒരു ജീവിതമാവാം നയിച്ചത്. അതെങ്ങനെയായാലും, നിങ്ങള്‍ ദൈവത്തിന്‍റെ ഒരു അനുയായി തന്നെയാണ്, അതുകൊണ്ട് ദൈവത്തെ അനുഗമിക്കുക എന്ന വിഷയത്തെക്കുറിച്ച് നമുക്ക് കൂട്ടായ്മ ആചരിക്കാം. എന്നിരുന്നാലും, ഈ വാക്കുകള്‍ വായിക്കുന്ന എല്ലാവരെയും എനിക്ക് ഓര്‍മ്മിപ്പിക്കുവാനുള്ളത് ദൈവവചനം ദൈവത്തെ അംഗീകരിക്കുകയും അനുഗമിക്കുകയും ചെയ്യുന്നവരെ ഉദ്ദേശിച്ചുള്ളതാണ്, അല്ലാതെ അവനെ അംഗീകരിക്കുന്നുവോ ഇല്ലയോ എന്നു കണക്കാക്കാതെ സകലരെയും ഉദ്ദേശിച്ചുള്ളതല്ല. ദൈവം ജനതതികളോടാണ്, ലോകത്തിലെ സകല മനുഷ്യരോടുമാണ് സംസാരിക്കുന്നതെന്ന് നിങ്ങള്‍ വിശ്വസിക്കുന്നുവെങ്കില്‍, ദൈവത്തിന്‍റെ വചനത്തിന് നിങ്ങളുടെമേല്‍ ഒരു ഫലവും ഉണ്ടായിരിക്കുകയില്ല. അതിനാൽ, ഈ വാക്കുകളെല്ലാം നിങ്ങള്‍ ഹൃദയത്തില്‍ ഓര്‍ക്കുകയും എപ്പോഴും നിങ്ങളെത്തന്നെ അവയില്‍ ഉൾപ്പെടുത്തുകയും വേണം. എങ്ങനെയായാലും, നമ്മുടെ ഭവനത്തില്‍ നടക്കുന്ന കാര്യങ്ങളെ കുറിച്ച് നമുക്ക് സംസാരിക്കാം.

ദൈവത്തിലുള്ള വിശ്വാസം എന്നതിന്‍റെ യഥാര്‍ത്ഥ അര്‍ത്ഥം ഇപ്പോള്‍ നിങ്ങളെല്ലാവരും മനസ്സിലാക്കേണ്ടതുണ്ട്. ഞാന്‍ മുമ്പു പറഞ്ഞ ദൈവത്തിലുള്ള വിശ്വാസം എന്നതിന്‍റെ അര്‍ത്ഥം നിങ്ങളുടെ ക്രിയാത്മക പ്രവേശവുമായി ബന്ധപ്പെട്ടതാണ്. ഇന്നത്തെ ദിവസം വ്യത്യസ്തമാണ്: ഇന്ന്, ദൈവത്തിലുള്ള നിങ്ങളുടെ വിശ്വാസത്തിന്‍റെ സത്തയെ വിശകലനം ചെയ്യുവാന്‍ ഞാനാഗ്രഹിക്കുന്നു. തീര്‍ച്ചയായും, ഇത് നിങ്ങളെ ഒരു നിഷേധാത്മക വീക്ഷണത്തില്‍ നിന്ന് വഴി മാറ്റിനടത്തുന്നു; ഞാനതു ചെയ്യുന്നില്ലെങ്കില്‍, നിങ്ങള്‍ ഒരിക്കലും നിങ്ങളുടെ യഥാര്‍ത്ഥ മുഖം അറിയുകയില്ല, നിങ്ങളുടെ ഭക്തിയെയും വിശ്വസ്തതയെയും കുറിച്ച് എക്കാലവും വീമ്പു പറഞ്ഞുകൊണ്ടിരിക്കും. നിങ്ങളുടെ ഹൃദയങ്ങളുടെ ആഴങ്ങളിലുള്ള വൈരൂപ്യം ഞാന്‍ തുറന്നു കാട്ടിയില്ലെങ്കില്‍, നിങ്ങളോരോരുത്തരും സ്വന്തം ശിരസ്സിന്മേല്‍ ഓരോ കിരീടം വെച്ചുകൊണ്ട് എല്ലാ മഹത്വവും തങ്ങള്‍ക്കുതന്നെ നൽകുമെന്നു പറയുന്നതാണ് ഉചിതം. നിങ്ങളുടെ അഹങ്കാരവും ധാര്‍ഷ്ട്യവുമുള്ള സ്വഭാവം നിങ്ങളുടെ തന്നെ മനസ്സാക്ഷിയെ ഒറ്റുകൊടുക്കുന്നതിലേക്കും ക്രിസ്തുവിനെതിരെ മറുതലിക്കുകയും അവനെ ചെറുക്കുകയും ചെയ്യുന്നതിലേക്കും നിങ്ങളെ നയിക്കുകയും അതിലൂടെ നിങ്ങളുടെ ഉദ്ദേശ്യങ്ങളെയും ഉപായങ്ങളെയും അത്യാഗ്രഹങ്ങളെയും ആര്‍ത്തിപൂണ്ട കണ്ണുകളെയും വെളിച്ചത്തു കൊണ്ടുവരികയും ചെയ്യും. എന്നിട്ടും നിങ്ങള്‍ ക്രിസ്തുവിന്‍റെ വേലയിലുള്ള നിങ്ങളുടെ ആജീവനാന്ത അഭിനിവേശത്തെക്കുറിച്ച് ജല്പനം ചെയ്യുന്നത് തുടരുകയും ക്രിസ്തു ദീര്‍ഘകാലം മുമ്പ് പറഞ്ഞ സത്യങ്ങള്‍ വീണ്ടും വീണ്ടും ആവര്‍ത്തിക്കുകയും ചെയ്യുന്നു. ഇതാണ് നിങ്ങളുടെ “വിശ്വാസം”—നിങ്ങളുടെ “കലര്‍പ്പില്ലാത്ത വിശ്വാസം.” ഞാന്‍ മനുഷ്യനെ എക്കാലത്തും കര്‍ശനമായ ഒരു മാനദണ്ഡത്തിലാണ് നിര്‍ത്തിയിട്ടുള്ളത്. നിങ്ങളുടെ വിശ്വസ്തത ഉദ്ദേശ്യങ്ങളോടെയും നിബന്ധനകളോടെയും ഉള്ളതാണെങ്കില്‍, എനിക്ക് നിങ്ങളുടെ ഇപ്പറയുന്ന വിശ്വസ്തത ഇല്ലാത്തതാണ് നല്ലത്. കാരണം തങ്ങളുടെ ഉദ്ദേശ്യങ്ങള്‍കൊണ്ട് എന്നെ വഞ്ചിക്കുകയും ഉപാധികൾകൊണ്ട് എന്നെ അപഹരിക്കുകയും ചെയ്യുന്നവരെ ഞാന്‍ വെറുക്കുന്നു. മനുഷ്യന്‍ എന്നോട് പൂര്‍ണ്ണമായി വിശ്വസ്തനായിരിക്കുകയും വിശ്വാസം എന്ന ഒറ്റ വാക്കിനു വേണ്ടിയും അത് തെളിയിക്കുന്നതിനു വേണ്ടിയും എല്ലാം ചെയ്യുകയും വേണം എന്നു മാത്രമാണ് ഞാന്‍ ആഗ്രഹിക്കുന്നത്. എന്നെ സന്തോഷിപ്പിക്കുവാന്‍ ശ്രമിക്കുന്നതിനായുള്ള നിങ്ങളുടെ മുഖസ്തുതികളെ ഞാന്‍ വെറുക്കുന്നു; കാരണം ഞാന്‍ നിങ്ങളോട് എല്ലായ്പ്പോഴും ആത്മാര്‍ത്ഥമായാണ് പെരുമാറിയിട്ടുള്ളത്, അതിനാൽ എന്നോടുള്ള യഥാര്‍ത്ഥ വിശ്വാസത്തോടെ നിങ്ങള്‍ പ്രവര്‍ത്തിക്കണമെന്ന് ഞാൻ ആഗ്രഹിക്കുന്നു. വിശ്വാസത്തിന്‍റെ കാര്യം വരുമ്പോള്‍, തങ്ങള്‍ക്ക് വിശ്വാസമുള്ളതുകൊണ്ടാണ് തങ്ങള്‍ ദൈവത്തെ അനുഗമിക്കുന്നത് എന്നും അത് ഇല്ലായിരുന്നെങ്കിൽ ഇത്തരം കഷ്ടതകള്‍ സഹിച്ചുനിൽക്കാൻ കഴിയുമായിരുന്നില്ലെന്നും അനേകര്‍ ചിന്തിച്ചേക്കാം. അതുകൊണ്ട് ഞാന്‍ നിങ്ങളോടു ചോദിക്കുന്നു: ദൈവത്തിന്‍റെ അസ്തിത്വത്തില്‍ നിങ്ങള്‍ വിശ്വസിക്കുന്നുവെങ്കില്‍, നിങ്ങളെന്തുകൊണ്ടാണ് അവനെ ആദരിക്കാത്തത്? ദൈവത്തിന്‍റെ അസ്തിത്വത്തിൽ നിങ്ങള്‍ വിശ്വസിക്കുന്നുവെങ്കില്‍, നിങ്ങളുടെ ഹൃദയത്തിൽ അവനെക്കുറിച്ച് നേരിയ ഭയം പോലും ഇല്ലാത്തത് എന്തുകൊണ്ടാണ്? ക്രിസ്തു ദൈവത്തിന്‍റെ അവതാരമാണെന്ന് നിങ്ങള്‍ അംഗീകരിക്കുന്നു, എങ്കില്‍ നിങ്ങളെന്തുകൊണ്ടാണ് അവനെ നിന്ദിക്കുന്നത്? എന്തുകൊണ്ടാണ് നിങ്ങളവനോട് ആദരവില്ലാതെ പെരുമാറുന്നത്? നിങ്ങളെന്തുകൊണ്ടാണ് അവനെ പരസ്യമായി വിധിക്കുന്നത്? എന്തുകൊണ്ടാണ് നിങ്ങള്‍ എല്ലായ്പ്പോഴും അവന്‍റെ നീക്കങ്ങളെ സംശയത്തോടെ ഒളിഞ്ഞുനോക്കുന്നത്? എന്തുകൊണ്ടാണ് നിങ്ങള്‍ അവന്‍റെ ക്രമീകരണങ്ങള്‍ക്ക് കീഴ്പ്പെടാത്തത്? എന്തുകൊണ്ടാണ് നിങ്ങള്‍ അവന്‍റെ വചനത്തിനനുസൃതമായി പ്രവര്‍ത്തിക്കാത്തത്? എന്തുകൊണ്ടാണ് നിങ്ങള്‍ അവന്‍റെ നേര്‍ച്ചദ്രവ്യങ്ങള്‍ അവനില്‍നിന്നും പിടിച്ചു പറിക്കാനും മോഷ്ടിക്കാനും ശ്രമിക്കുന്നത്? എന്തുകൊണ്ടാണ് നിങ്ങള്‍ ക്രിസ്തുവിന്‍റെ സ്ഥാനത്തുനിന്നു സംസാരിക്കുന്നത്? അവന്‍റെ പ്രവൃത്തിയും വചനവും ശരിയാണോ എന്ന് നിങ്ങള്‍ വിധിക്കുന്നത് എന്തുകൊണ്ടാണ്? അവന്‍റെ പിന്നില്‍നിന്ന് അവനെതിരെ ദൈവദൂഷണം പറയുവാന്‍ നിങ്ങള്‍ ധൈര്യപ്പെടുന്നത് എന്തുകൊണ്ടാണ്? ഇവയും മറ്റും ചേര്‍ന്നതാണോ നിങ്ങളുടെ വിശ്വാസം?

നിങ്ങളുടെ വാക്കുകളിലും പെരുമാറ്റത്തിലും ക്രിസ്തുവിലുള്ള നിങ്ങളുടെ അവിശ്വാസത്തിന്‍റെ പ്രകടമായ ഘടകങ്ങളുണ്ട്. നിങ്ങള്‍ ചെയ്യുന്ന എല്ലാത്തിന്‍റെയും പ്രേരണകളിലും ഉദ്ദേശ്യങ്ങളിലും അവിശ്വാസം നിറഞ്ഞുനില്ക്കുന്നു. നിങ്ങളുടെ ഭാവം പോലും ക്രിസ്തുവിലുള്ള അവിശ്വാസം അടങ്ങിയിരിക്കുന്നു. നിമിഷാനുനിമിഷം നിങ്ങളോരോരുത്തരും അവിശ്വാസത്തിന്‍റെ ഘടകങ്ങളെ മനസ്സില്‍ സൂക്ഷിക്കുന്നുവെന്ന് പറയാം. ഇതിനര്‍ത്ഥം, ഓരോ നിമിഷത്തിലും നിങ്ങള്‍ ക്രിസ്തുവിനെ ഒറ്റുകൊടുക്കുന്ന അപകടാവസ്ഥയിലാണ്, കാരണം നിങ്ങളുടെ ശരീരത്തിലൂടെ ഒഴുകുന്ന രക്തത്തില്‍ നിറഞ്ഞിരിക്കുന്നത് ജഡാവതാരമെടുത്ത ദൈവത്തിലുള്ള അവിശ്വാസമാണ്. അതുകൊണ്ട് ഞാന്‍ പറയുന്നത്, ദൈവവിശ്വാസമെന്ന പാതയില്‍ നിങ്ങളവശേഷിപ്പിക്കുന്ന കാല്പാടുകള്‍ യഥാര്‍ത്ഥമല്ല; ദൈവവിശ്വാസമെന്ന പാതയില്‍ നിങ്ങള്‍ നടക്കുമ്പോള്‍, നിങ്ങള്‍ പാദങ്ങള്‍ നിലത്ത് ദൃഢമായി ഊന്നുന്നില്ല—നിങ്ങള്‍ ചടങ്ങ് നിവർത്തിക്കുക മാത്രമാണ് ചെയ്യുന്നത്. നിങ്ങള്‍ ഒരിക്കലും ക്രിസ്തുവിന്‍റെ വചനം പൂര്‍ണ്ണമായി വിശ്വസിക്കുന്നില്ല, അതുകൊണ്ട് അത് ഉടനടി പ്രയോഗത്തില്‍ വരുത്തുവാന്‍ അപ്രാപ്തരാണ്. നിങ്ങള്‍ക്ക് ക്രിസ്തുവിൽ വിശ്വാസമില്ലാത്തതിന്‍റെ കാരണം ഇതാണ്. അവനെപ്പറ്റി എല്ലായ്പ്പോഴും മനോഗതങ്ങള്‍ ഉള്ളതാണ് നിങ്ങള്‍ക്ക് അവനില്‍ വിശ്വാസമില്ലാത്തതിന്‍റെ മറ്റൊരു കാരണം. ക്രിസ്തുവിന്‍റെ പ്രവര്‍ത്തനത്തെപ്പറ്റി സദാ സന്ദേഹമുള്ളത്, ക്രിസ്തുവിന്‍റെ വചനം ബധിരകര്‍ണ്ണങ്ങളില്‍ പതിക്കുവാന്‍ അനുവദിക്കുന്നത്, ക്രിസ്തു ചെയ്ത എന്തു പ്രവൃത്തിയെക്കുറിച്ചും ഒരു അഭിപ്രായമുള്ളത്, ക്രിസ്തുവിന്‍റെ ഈ പ്രവൃത്തിയെ ശരിയാംവണ്ണം മനസ്സിലാക്കുവാന്‍ സാധിക്കാത്തത്, നിങ്ങള്‍ക്ക് എന്തെല്ലാം വിശദീകരണങ്ങള്‍ ലഭിച്ചാലും നിങ്ങളുടെ ധാരണകളെ മാറ്റിവയ്ക്കുവാന്‍ പ്രയാസപ്പെടുന്നത്—ഇങ്ങനെയുള്ളതെല്ലാം നിങ്ങളുടെ ഹൃദയങ്ങള്‍ക്കുള്ളില്‍ കെട്ടുപിണഞ്ഞ് കിടക്കുന്ന അവിശ്വാസത്തിന്‍റെ ഘടകങ്ങളാണ്. നിങ്ങള്‍ ക്രിസ്തുവിന്‍റെ പ്രവൃത്തിയെ പിന്തുടരുകയും ഒരിക്കലും പിന്നിലാവാതിരിക്കുകയും ചെയ്താലും, നിങ്ങളുടെ ഹൃദയങ്ങളില്‍ ആവശ്യത്തിലുമേറെ മത്സരചിന്താഗതി സമ്മിശ്രമായിരിക്കുന്നു. ഈ മത്സരചിന്ത നിങ്ങളുടെ ദൈവിശ്വാസത്തിലുള്ള ഒരു മാലിന്യമാണ്. ഒരുപക്ഷേ ഇതാണ് വാസ്തവം എന്ന് നിങ്ങള്‍ ചിന്തിക്കുന്നില്ലായിരിക്കാം, പക്ഷേ ഇതിനുള്ളില്‍ നിന്ന് നിങ്ങളുടെ ഉദ്ദേശ്യങ്ങളെ നിങ്ങള്‍ക്ക് തിരിച്ചറിയുവാന്‍ നിങ്ങള്‍ പ്രാപ്തരല്ലെങ്കില്‍, നിങ്ങള്‍ ഉറപ്പായും നശിച്ചുപോകുന്നവരിൽ ഒരാളാണ്; കാരണം ദൈവത്തെ കുറിച്ച് സന്ദേഹമുള്ളവരെയല്ല, അവനില്‍ യഥാര്‍ത്ഥമായി വിശ്വസിക്കുന്നവരെ മാത്രമേ അവൻ പൂര്‍ണ്ണരാക്കുന്നുള്ളൂ, അവന്‍ ദൈവമാണെന്ന് ഒരിക്കലും വിശ്വസിക്കാതെ വൈമനസ്യത്തോടെ അവനെ പിന്തുടര്‍ന്നവരെ പൂർണരാക്കുന്നില്ല.

ചിലയാളുകള്‍ സത്യത്തില്‍ ആഹ്ലാദിക്കുന്നില്ല, ന്യായവിധിയില്‍ അത്രപോലും ഇല്ല. പകരം, പണത്തിലും പ്രതാപത്തിലും അവര്‍ ആഹ്ലാദിക്കുന്നു; അത്തരം മനുഷ്യര്‍ അധികാരാന്വേഷികള്‍ എന്നു വിളിക്കപ്പെടുന്നു. ലോകത്തില്‍ സ്വാധീനമുള്ള വിഭാഗങ്ങളെ മാത്രം അവര്‍ തേടുന്നു, സെമിനാരികളില്‍ നിന്നു വരുന്ന പാസ്റ്റര്‍മാരെയും ഉപദേഷ്ടാക്കളെയും മാത്രം അവര്‍ തിരയുന്നു. സത്യത്തിന്‍റെ പാത അവര്‍ സ്വീകരിച്ചിരിക്കുന്നുവെങ്കിലും, അവര്‍ പകുതി മാത്രമേ വിശ്വസിക്കുന്നുള്ളൂ; ഹൃദയങ്ങളും മനസ്സുകളും സമ്പൂര്‍ണ്ണമായി നല്‍കുവാന്‍ അവര്‍ പ്രാപ്തിയില്ലാത്തവരാണ്, തങ്ങൾ ദേവസേവനത്തിൽ ഏർപ്പെടുന്നതിനെ കുറിച്ച് അവരുടെ അധരങ്ങള്‍ സംസാരിക്കുന്നു, എന്നാല്‍ അവരുടെ കണ്ണുകള്‍ ശ്രേഷ്ഠരായ പാസ്റ്റര്‍മാരിലും ഉപദേഷ്ടാക്കളിലും കേന്ദ്രീകരിച്ചിരിക്കുന്നു, ക്രിസ്തുവിനെ അവര്‍ രണ്ടാമതൊന്ന് നോക്കുന്നുകൂടിയില്ല. അവരുടെ ഹൃദയങ്ങള്‍ പ്രശസ്തിയിലും ധനത്തിലും മഹത്വത്തിലും ഉറപ്പിക്കപ്പെട്ടിരിക്കുന്നു. അത്തരം ചെറിയ ഒരു വ്യക്തിക്ക് ഇത്രയധികം പേരെ കീഴടക്കുവാന്‍ സാധിക്കുമെന്നത്, അത്ര ശ്രദ്ധേയനല്ലാത്ത ഒരാള്‍ക്ക് മനുഷ്യനെ പൂര്‍ണ്ണനാക്കാന്‍ സാധിക്കുമെന്നത് അസാധ്യമാണെന്ന് അവര്‍ ചിന്തിക്കുന്നു. പൊടിയിലും ചാണകക്കൂനയിലും നിന്നുള്ള ആരുമല്ലാത്ത ഇവരെ ദൈവം തിരഞ്ഞെടുക്കുക സാധ്യമല്ലെന്ന് അവര്‍ വിചാരിക്കുന്നു. അത്തരം ആളുകള്‍ ദൈവത്തിന്‍റെ രക്ഷാപാത്രങ്ങൾ ആയിരുന്നുവെങ്കില്‍, സ്വര്‍ഗ്ഗവും ഭൂമിയും കീഴ്മേല്‍ മറിഞ്ഞേനേ എന്നും സകലരും കഥയില്ലാതെ ചിരിച്ചേനേ എന്നും അവര്‍ വിശ്വസിക്കുന്നു. അത്തരം ആരുമല്ലാത്തവരെ തികവുള്ളവർ ആക്കാനായി ദൈവം തിരഞ്ഞെടുത്തുവെങ്കില്‍, ആ ശ്രേഷ്ഠരായ മനുഷ്യര്‍ ദൈവംതന്നെ ആകുമെന്നും അവര്‍ വിശ്വസിക്കുന്നു. അവരുടെ കാഴ്ചപ്പാടുകള്‍ അവിശ്വാസത്താല്‍ കളങ്കപ്പെട്ടതാണ്; വിശ്വസിക്കാതിരിക്കുന്നതിലുപരി, അവര്‍ വെറും അപഹാസ്യരായ ജന്തുക്കളാണ്. കാരണം അവര്‍ അന്തസ്സിനും പ്രശസ്തിക്കും അധികാരത്തിനും മാത്രം മൂല്യം കല്പിക്കുന്നവരും വലിയ കൂട്ടങ്ങളെയും വിഭാഗങ്ങളെയും മാത്രം വിലമതിക്കുന്നവരുമാണ്. ക്രിസ്തുവിനാല്‍ നയിക്കപ്പെടുന്നവരോട് അവര്‍ക്ക് ലവലേശം ആദരിവില്ല; അവര്‍ ക്രിസ്തുവിനും സത്യത്തിനും ജീവനും നേരേ പുറംതിരിച്ചുകളഞ്ഞിരിക്കുന്ന വെറും വിശ്വാസവഞ്ചകരാണ്.

നിങ്ങള്‍ ആദരിക്കുന്നത് ക്രിസ്തുവിന്‍റെ താഴ്മയെയല്ല, പ്രമുഖ പദവിയുള്ള ആ കള്ള ഇടയന്മാരെയാണ്. ക്രിസ്തുവിന്‍റെ സ്നേഹത്തെയോ ജ്ഞാനത്തെയോ അല്ല നിങ്ങള്‍ വിലമതിക്കുന്നത്, ലോകത്തിന്‍റെ മാലിന്യത്തില്‍ പുളയ്ക്കുന്ന ദുര്‍മ്മാര്‍ഗ്ഗികളെയാണ്. തന്‍റെ തല ചായ്ക്കാന്‍ ഇടമില്ലാത്ത ക്രിസ്തുവിന്‍റെ വേദന നോക്കി നിങ്ങള്‍ പൊട്ടിച്ചിരിക്കുന്നു, എന്നാല്‍ കാഴ്ചദ്രവ്യങ്ങള്‍ക്കു വേണ്ടി വേട്ടടായുന്നവരും വിഷയാസക്തിയില്‍ ജീവിക്കുന്നവരുമായ ആ മാംസപിണ്ഡങ്ങളെ നിങ്ങള്‍ പ്രശംസിക്കുന്നു. ക്രിസ്തുവിനോടു ചേര്‍ന്ന് കഷ്ടം സഹിക്കുവാന്‍ നിങ്ങള്‍ തയ്യാറല്ല, പക്ഷേ അവര്‍ നിങ്ങള്‍ക്ക് മാംസവും വാക്കുകളും നിയന്ത്രണങ്ങളും മാത്രമാണ് നല്കുന്നതെങ്കിലും വീണ്ടുവിചാരമില്ലാത്ത ആ അന്തിക്രിസ്തുക്കളുടെ കൈയ്യിലേക്ക് നിങ്ങള്‍ സന്തോഷത്തോടെ സ്വയം ഏൽപ്പിച്ചുകൊടുക്കുന്നു. ഇപ്പോള്‍ പോലും, നിങ്ങളുടെ ഹൃദയം തിരിയുന്നത് അവരുടെ നേരെയും അവരുടെ കീര്‍ത്തിക്കു നേരെയും അവരുടെ പദവിക്കു നേരെയും അവരുടെ സ്വാധീനത്തിനു നേരെയുമാണ്. എന്നിട്ടും ക്രിസ്തുവിന്‍റെ വേല ഉൾക്കൊള്ളാൻ പ്രയാസമുള്ളതായി നിങ്ങള്‍ കാണുകയും അത് കൈക്കൊള്ളാൻ തയ്യാറാവാതിരിക്കുകയും ചെയ്യുന്നു. ക്രിസ്തുവിനെ അംഗീകരിക്കുവാനുള്ള വിശ്വാസം നിങ്ങള്‍ക്കില്ലെന്ന് ഞാന്‍ പറയുന്നത് അതുകൊണ്ടാണ്. ഈ ദിവസം വരെ നിങ്ങള്‍ അവനെ അനുഗമിച്ചതിന്‍റെ ഏക കാരണം നിങ്ങള്‍ക്ക് മറ്റൊരു വഴിയും ഇല്ലായിരുന്നു എന്നതാണ്. ഉന്നതമായ പ്രതിബിംബങ്ങളുടെ ഒരു നിര നിങ്ങളുടെ ഹൃദയത്തില്‍ എന്നേക്കുമായി ഉയര്‍ന്നുനില്ക്കുന്നു; നിങ്ങള്‍ക്ക് അവരുടെ എല്ലാ വാക്കും പ്രവൃത്തിയുമോ, അവരുടെ സ്വാധീനശക്തിയുള്ള വാക്കുകളും കരങ്ങളുമോ മറക്കാനാവില്ല. അവരാണ് നിങ്ങളുടെ ഹൃദയങ്ങളില്‍ എന്നേക്കും പരമോന്നതരും എന്നേക്കും ആരാധ്യരും. ഇന്നിന്‍റെ ക്രിസ്തുവിന് ഇത് ഇങ്ങനെയല്ല. നിങ്ങളുടെ ഹൃദയങ്ങളില്‍ അവന്‍ എന്നേക്കും അഗണ്യനും എന്നേക്കും ബഹുമാനത്തിന് അനർഹനുമാണ്. കാരണം അവന്‍ വളരെ അതിസാധാരണനും ഒട്ടും സ്വാധീനമില്ലാത്തവനും തീരെ ഔന്നിത്യം ഇല്ലാത്തവനും ആണ്. 

എങ്ങനെയായാലും, സത്യത്തെ വിലമതിക്കാത്ത എല്ലാവരും അവിശ്വാസികളും സത്യത്തെ ഒറ്റുകൊടുക്കുന്നവരുമാണെന്ന് ഞാന്‍ പറയുന്നു. അത്തരം മനുഷ്യർക്ക് ഒരിക്കലും ക്രിസ്തുവിന്‍റെ അംഗീകാരം ലഭിക്കുകയില്ല. നിങ്ങളുടെയുള്ളില്‍ എത്രമാത്രം അവിശ്വാസം ഉണ്ടെന്നും നിങ്ങള്‍ എത്രമാത്രം ക്രിസ്തുവിനെ ഒറ്റിക്കൊടുക്കുന്നുവെന്നും ഇപ്പോള്‍ നിങ്ങള്‍ക്ക് തിരിച്ചറിയാന്‍ സാധിച്ചോ? ഞാന്‍ നിങ്ങളോട് ഇപ്രകാരം ഉദ്ബോധിപ്പിക്കുന്നു: നിങ്ങള്‍ സത്യത്തിന്‍റെ പാത തിരഞ്ഞെടുത്തിരിക്കുന്നതിനാല്‍, നിങ്ങള്‍ പൂര്‍ണ്ണമനസ്സോടെ സ്വയം സമര്‍പ്പിക്കണം; ചഞ്ചലപ്പെടുന്നവരോ അര്‍ദ്ധമനസ്കരോ ആവരുത്. ദൈവം ലോകത്തിനോ ഏതെങ്കിലും ഒരു വ്യക്തിക്കോ സ്വന്തമല്ലെന്നും അവനെ യഥാര്‍ത്ഥമായി വിശ്വസിക്കുന്ന എല്ലാവര്‍ക്കും അവനെ ആരാധിക്കുന്ന എല്ലാവര്‍ക്കും അവനു വേണ്ടി സമര്‍പ്പിക്കപ്പെട്ടവരും അവനോട് വിശ്വസ്തരായിരിക്കുന്നവരുമായ എല്ലാവര്‍ക്കും ഉള്ളതാണെന്നും നിങ്ങള്‍ മനസ്സിലാക്കണം.

ഇന്ന് വളരെയധികം അവിശ്വാസം നിങ്ങളുടെയുള്ളില്‍ അവശേഷിക്കുന്നു. നിങ്ങളിലേക്കു തന്നെ ഉറ്റുനോക്കുക, തീര്‍ച്ചയായും നിങ്ങള്‍ നിങ്ങളുടെ ഉത്തരം കണ്ടെത്തും. യഥാര്‍ത്ഥ ഉത്തരം നിങ്ങള്‍ കണ്ടെത്തുമ്പോള്‍, നിങ്ങള്‍ ഒരു ദൈവവിശ്വാസിയല്ലെന്നും മറിച്ച് അവനെ വഞ്ചിക്കുകയും ദുഷിക്കുകയും ഒറ്റുകൊടുക്കുകയും ചെയ്യുന്നവനും അവനോട് അവിശ്വസ്തത കാണിക്കുന്നവനും ആണെന്നും നിങ്ങള്‍ സമ്മതിക്കും. ക്രിസ്തു മനുഷ്യനല്ലെന്നും ദൈവമാണെന്നും അപ്പോള്‍ നിങ്ങള്‍ തിരിച്ചറിയും. ആ ദിവസം ആഗതമാവുമ്പോള്‍, നിങ്ങള്‍ ക്രിസ്തുവിനെ ബഹുമാനിക്കുകയും ഭയക്കുകയും യഥാര്‍ത്ഥമായി സ്നേഹിക്കുകയും ചെയ്യും. ഇപ്പോള്‍, നിങ്ങളുടെ ഹൃദയത്തിന്‍റെ മുപ്പതു ശതമാനം മാത്രമേ വിശ്വാസത്താല്‍ നിറഞ്ഞിട്ടുള്ളൂ, ബാക്കി എഴുപതു ശതമാനവും സംശയത്താലാണ് നിറഞ്ഞിരിക്കുന്നത്. ക്രിസ്തു ചെയ്യുന്നതും പറയുന്നതുമായ എല്ലാ കാര്യങ്ങളും നിങ്ങള്‍ക്ക് അവനെക്കുറിച്ച് ധാരണകളും അഭിപ്രായങ്ങളും നല്കുവാൻ പര്യാപ്തമാണ്, അവനിലുള്ള നിങ്ങളുടെ പൂര്‍ണ്ണമായ അവിശ്വാസത്തില്‍നിന്ന് ഉയർന്നുവരുന്ന ധാരണകളും അഭിപ്രായങ്ങളുമാണ് അവ. സ്വര്‍ഗ്ഗത്തിലുള്ള കാണപ്പെടാത്ത ദൈവത്തെ മാത്രമേ നിങ്ങള്‍ ആദരിക്കുകയും ഭയപ്പെടുകയും ചെയ്യുന്നുള്ളൂ, ഭൂമിയിലെ ജീവിക്കുന്ന ക്രിസ്തുവിനോട് യാതൊരു ആദരവുമില്ല. ഇതും നിങ്ങളുടെ അവിശ്വാസമല്ലേ? മുന്‍കാലങ്ങളില്‍ പ്രവര്‍ത്തിച്ച ദൈവത്തിനു വേണ്ടി മാത്രം നിങ്ങള്‍ കാംക്ഷിക്കുന്നു, എന്നാല്‍ ഇന്നിന്‍റെ ക്രിസ്തുവിലേക്ക് മുഖമുയര്‍ത്തുന്നില്ല. ഇതെല്ലാം നിങ്ങളുടെ ഹൃദയങ്ങളില്‍ എന്നെന്നേക്കുമായി ഇടകലര്‍ന്നിരിക്കുന്ന “വിശ്വാസം” ആണ്, ഇന്നിന്‍റെ ക്രിസ്തുവില്‍ വിശ്വാസമില്ലാത്ത വിശ്വാസം. ഞാന്‍ ഒരു തരത്തിലും നിങ്ങളെ വിലകുറച്ചു കാണുകയല്ല, കാരണം നിങ്ങളുടെ ഉള്ളില്‍ ആവശ്യത്തിലേറെ അവിശ്വാസമുണ്ട്, നിങ്ങളില്‍ അശുദ്ധമായ വളരെയേറെ സംഗതികള്‍ പരിച്ഛേദം ചെയ്യേണ്ടതായുണ്ട്. നിങ്ങള്‍ക്ക് വിശ്വാസമേ ഇല്ലെന്നതിന്‍റെ ഒരു അടയാളമാണ് ഈ അശുദ്ധികള്‍; നിങ്ങള്‍ ക്രിസ്തുവിനെ ഉപേക്ഷിച്ചുകളഞ്ഞതിന്‍റെ ഒരു അടയാളമാണ് അവ, അവ നിങ്ങളെ ക്രിസ്തുവിന്‍റെ ഒരു ഒറ്റുകാരനായി മുദ്രകുത്തുന്നു. ക്രിസ്തുവിനെക്കുറിച്ചുള്ള നിങ്ങളുടെ അറിവിനെ മറയ്ക്കുന്ന ഒരു തിരശ്ശീലയും ക്രിസ്തുവിനാല്‍ നിങ്ങള്‍ വീണ്ടെടുക്കപ്പെടുന്നതിനുള്ള ഒരു തടസ്സവും ക്രിസ്തുവുമായുള്ള നിങ്ങളുടെ അനുരൂപതയ്ക്കുള്ള ഒരു പ്രതിബന്ധവും ക്രിസ്തു നിങ്ങളെ അംഗീകരിക്കുന്നില്ല എന്നതിന്‍റെ തെളിവുമാണ് അവ. ഇപ്പോഴാണ് നിങ്ങളുടെ ജീവിതത്തിന്‍റെ സമസ്ത മണ്ഡലങ്ങളെയും പരിശോധിക്കുന്നതിനുള്ള സമയം! അങ്ങനെ ചെയ്യുന്നത് ചിന്തനീയമായ എല്ലാ വിധത്തിലും നിങ്ങള്‍ക്ക് നേട്ടമുണ്ടാക്കും! 


ക്രിസ്തു സത്യത്താൽ ന്യായവിധിയുടെ വേല നിർവഹിക്കുന്നു

അന്ത്യനാളുകളിൽ ചെയ്യേണ്ടുന്ന വേല എല്ലാവരെയും അവരവരുടെ ഇനമനുസരിച്ച് വേർതിരിക്കുകയും, ദൈവത്തിന്റെ കാര്യനിർവഹണ പദ്ധതിയെ ഉപസംഹരിക്കുകയുമാണ്; എന്തെന്നാൽ, സമയം ആസന്നമായിരിക്കുന്നു, ദൈവത്തിന്റെ ദിനം ആഗതമായിരിക്കുന്നു. തന്റെ രാജ്യത്തിൽ പ്രവേശിക്കുന്നവരെല്ലാവരെയും—അന്ത്യം വരെ അവനോട് വിശ്വസ്തരായിരിക്കുന്നവർ—അവൻ ദൈവത്തിന്റെ സ്വന്തം യുഗത്തിലേക്ക് ആനയിക്കും. എന്നിരുന്നാലും, ദൈവത്തിന്റെ സ്വന്തം യുഗം ആഗതമാകുന്നതിനു മുമ്പ് ദൈവത്തിന്റെ പ്രവൃത്തി മനുഷ്യന്റെ ചെയ്തികളെ വീക്ഷിക്കുകയോ, അഥവാ അവന്റെ ജീവിതത്തെ പരിശോധിക്കുകയോ അല്ല, പ്രത്യുത മനുഷ്യന്റെ അനുസരണക്കേടിനെ വിധിക്കുക എന്നതാണ്; എന്തെന്നാൽ, തന്റെ സിംഹാസനത്തിനു മുമ്പാകെ വരുന്നവരെയെല്ലാം ദൈവം ശുദ്ധീകരിക്കും. ഇന്നുവരെ ദൈവത്തിന്റെ കാൽപ്പാടുകൾ പിന്തുടർന്നവരത്രേ ദൈവസിംഹാസനത്തിന്റെ മുമ്പിൽ വരുന്നവർ; അങ്ങനെയിരിക്കെ, ദൈവത്തിന്റെ വേല അതിന്റെ അന്ത്യഘട്ടത്തിൽ സ്വീകരിക്കുന്ന ഓരോരോ വ്യക്തിയും ദൈവത്തിന്റെ ശുദ്ധീകരണത്തിന് പാത്രമാകും. മറ്റൊരു വിധത്തിൽ പറഞ്ഞാൽ, ദൈവത്തിന്റെ വേല അതിന്റെ അന്ത്യഘട്ടത്തിൽ സ്വീകരിക്കുന്ന എല്ലാവരും ദൈവത്തിന്റെ ന്യായവിധിക്ക് പാത്രമാകും.

പൂർവ്വകാലങ്ങളിൽ ദൈവഭവനത്തിൽ ആരംഭിച്ച ന്യായവിധിയിൽ, “വിധി”യെന്ന വാക്ക് സൂചിപ്പിക്കുന്നത് അന്ത്യനാളുകളിൽ അവിടുത്തെ സിംഹാസനത്തിനു മുമ്പിൽ വരുന്നവരുടെമേൽ ദൈവം ഇന്നു വിധിക്കുന്ന ന്യായവിധിയെപ്പറ്റിയാണ്. ഒരുപക്ഷേ, ചിലരുടെ അലൗകിക ചിന്തയിലുള്ള ഭാവനകൾ ഇപ്രകാരമാകാം: അന്ത്യദിനങ്ങൾ വന്നുകഴിയുമ്പോൾ, ദൈവം സ്വർഗത്തിൽ ഒരു വലിയ മേശ സ്ഥാപിച്ച്, അതിന്മേൽ ഒരു വെള്ള മേശവിരിയുമിട്ട്, പിന്നെ ഒരു മഹാസിംഹാസനത്തിൽ ഇരിക്കും; എല്ലാ മനുഷ്യരും നിലത്ത് മുട്ടിന്മേൽ നിൽക്കും; അവിടുന്ന് ഓരോരുത്തരുടെയും പാപങ്ങൾ വെളിപ്പെടുത്തി, അതിനനുസൃതമായി അവർ സ്വർഗത്തിലേക്ക് ആരോഹണം ചെയ്യിക്കണോ, അതോ തീയാളുന്ന ഗന്ധകപ്പൊയ്കയിലേക്ക് അയയ്ക്കണോ എന്ന് തീരുമാനിക്കും. മനുഷ്യ ഭാവനകൾ എന്തുതന്നെയാകട്ടെ, അതിനൊന്നും ദൈവത്തിന്റെ പ്രവൃത്തിയെ മാറ്റിമറിക്കാൻ സാധിക്കില്ല. മനുഷ്യന്റെ സങ്കൽപ്പങ്ങൾ അവന്റെ ചിന്താസൃഷ്ടികൾ മാത്രമത്രേ; അവ മനുഷ്യന്റെ മസ്തിഷ്കത്തിൽനിന്ന് പുറപ്പെടുന്നു, അവൻ കണ്ടതും കേട്ടതുമായ കാര്യങ്ങളിൽനിന്ന് സംഗ്രഹിച്ചതും സംയോജിപ്പിച്ചതുമാണവ. അതിനാൽ ഞാൻ പറയട്ടെ: മനുഷ്യൻ നിരൂപിച്ച ചിത്രങ്ങൾ എത്രതന്നെ മിഴിവുറ്റതാകട്ടെ, എന്നാൽ അവ കേവലം ചിത്രീകരണമായിത്തന്നെയിരിക്കുന്നു; ദൈവത്തിന്റെ പ്രവർത്തന പദ്ധതിക്ക് അവ ഒരിക്കലും പകരമാവില്ല. സാത്താൻ എന്തായാലും മനുഷ്യനെ ദുഷിപ്പിച്ചു, പിന്നെ ദൈവത്തിന്റെ വിചാരങ്ങളെ അവന് എങ്ങനെ അളക്കാനാവും? ദൈവത്തിന്റെ ന്യായവിധി നിർവഹണം അതിവിശിഷ്ടമായ ഒരു കാര്യമാണെന്നാണ് മനുഷ്യന്റെ ധാരണ. അവൻ വിശ്വസിക്കുന്നത് ഇപ്രകാരമാണ്: ന്യായവിധിയുടെ വേല ദൈവം സ്വയം നിർവഹിക്കുന്നതിനാൽ, ഈ കൃത്യം അതിഗംഭീരമായ തോതിലായിരിക്കും; മനുഷ്യർക്ക് അത് മനസ്സിലാക്കാൻ കഴിയില്ല, എന്നാൽ ആകാശത്തിലുടനീളം അത് മാറ്റൊലികൊള്ളുകയും ഭൂമിയെ കുലുക്കുകയും ചെയ്യും; അല്ലാത്തപക്ഷം, അത് ദൈവത്തിന്റെ ന്യായവിധി നിർവഹണം ആകുന്നത് എങ്ങനെ? അവൻ ഇങ്ങനെയും വിശ്വസിക്കുന്നു: ഇത് ന്യായവിധി നിർവഹണമായതുകൊണ്ട്, ദൈവം പ്രവർത്തിക്കുമ്പോൾ അവൻ വിശേഷിച്ച് കാർക്കശ്യക്കാരനും പ്രതാപവാനുമായിരിക്കും; വിധിക്കപ്പെടുന്നവർ അലറിക്കരഞ്ഞുകൊണ്ട് കരുണയ്ക്കായി മുട്ടിന്മേൽ യാചിച്ചുകൊണ്ടിരിക്കുകയുമാവും. ഇത്തരം ദൃശ്യങ്ങൾ അങ്ങേയറ്റം കൗതുകകരവും ഉള്ളിൽത്തട്ടി ഉത്തേജിപ്പിക്കുന്നവയുമാകാം.... ദൈവത്തിന്റെ ന്യായവിധി നിർവഹണം അത്ഭുതകരമായിരിക്കുമെന്ന് എല്ലാവരും കരുതുന്നു. എന്നാൽ, ദൈവം മനുഷ്യരുടെ ഇടയിൽ തന്റെ വിധി നിർവഹണം പണ്ടേ തുടങ്ങിക്കഴിഞ്ഞിരിക്കുന്ന സന്ദർഭത്തിൽ, നീ ആലസ്യത്തിന്റെ ഉറക്കത്തിൽ പൂണ്ടുകിടക്കുകയാണെന്ന് നീ അറിയുന്നുണ്ടോ? അതുപോലെ, ദൈവത്തിന്റെ ന്യായവിധി നിർവഹണം ഔപചാരികമായി ആരംഭിച്ചുകഴിഞ്ഞുവെന്നു നീ കരുതുന്ന വേളയിൽ, ദൈവം ആകാശവും ഭൂമിയും പുതുതായി നിർമ്മിച്ചു കഴിഞ്ഞിരിക്കുന്നുവെന്ന് നിനക്കറിയാമോ? ആ സന്ദർഭത്തിൽ, ഒരുപക്ഷേ നീ ജീവിതത്തിന്റെ അർത്ഥമെന്തെന്ന് മനസ്സിലാക്കിക്കഴിഞ്ഞിട്ടേ ഉണ്ടാവുകയുള്ളു; എന്നാൽ, ദൈവത്തിന്റെ ദാക്ഷിണ്യമില്ലാത്ത ശിക്ഷാപദ്ധതി അപ്പോഴും ഗാഢനിദ്രയിലുള്ള നിന്നെ നരകത്തിൽ എത്തിച്ചിരിക്കും. ദൈവത്തിന്റെ ന്യായവിധി നിർവഹണം അവസാനിച്ചിരിക്കുന്നുവെന്ന് അപ്പോൾ മാത്രം നീ പൊടുന്നനെ മനസ്സിലാക്കും.

ജുഗുപ്‌സാവഹവും വെറുപ്പുളവാക്കുന്നതുമായ ഈ വിഷയങ്ങളെപ്പറ്റി സംസാരിച്ച് നമ്മുടെ വിലപ്പെട്ട സമയം നമ്മൾ നഷ്ടമാക്കേണ്ടതില്ല. പകരം, ന്യായ വിധിയിൽ എന്ത് അടങ്ങിയിരിക്കുന്നു എന്നതിനെക്കുറിച്ച് നമുക്ക് സംസാരിക്കാം. “വിധി” എന്ന വാക്കു കേൾക്കുമ്പോൾത്തന്നെ യഹോവ പലയിടങ്ങളിൽവെച്ച് പറഞ്ഞ വചനങ്ങളും, യേശു പരീശന്മാരോട് ഉരുവിട്ട ശകാരവാക്കുകളുമായിരിക്കും നിങ്ങളുടെ മനസ്സിലേക്ക് ഓടിയെത്തുക. ഈ വാക്കുകൾ എത്രത്തോളം കാഠിന്യമേറിയവയാണെങ്കിലും, അവ മനുഷ്യന്റെമേലുള്ള ദൈവത്തിന്റെ ന്യായവിധി ആയിരുന്നില്ല; വ്യത്യസ്ത പരിസ്ഥിതികളിൽ, അതായത്, വ്യത്യസ്ത സന്ദർഭങ്ങളിൽ ദൈവം അരുളിയ വചനങ്ങൾ മാത്രമായിരുന്നു. അന്ത്യനാളുകളിൽ മനുഷ്യരെ വിധിക്കുമ്പോൾ ക്രിസ്തു ഉരുവിടുന്ന വചനങ്ങൾ പോലെയല്ല ഈ വചനങ്ങൾ. അന്ത്യദിനങ്ങളിൽ, മനുഷ്യനെ പഠിപ്പിക്കാനും മനുഷ്യന്റെ സത്തയെ വെളിപ്പെടുത്താനും മനുഷ്യന്റെ വാക്കുകളെയും പ്രവർത്തികളെയും വിശ്ലേഷിക്കാനും ക്രിസ്തു നാനാവിധ സത്യങ്ങൾ ഉപയോഗിക്കുന്നു. ഈ വചനങ്ങളിൽ നാനാവിധ സത്യങ്ങൾ അടങ്ങിയിരിക്കുന്നു—മനുഷ്യന്റെ കർത്തവ്യം, മനുഷ്യൻ ദൈവത്തെ എങ്ങനെ അനുസരിക്കണം, മനുഷ്യൻ എപ്രകാരം ദൈവത്തോട് വിശ്വസ്തനായിരിക്കണം, മനുഷ്യൻ എങ്ങനെ സാമാന്യ മനുഷ്യാവസ്ഥയിൽ ജീവിതം നയിക്കണം, അതോടൊപ്പം ദൈവത്തിന്റെ ജ്ഞാനം, പ്രകൃതം എന്നിങ്ങനെ. ഈ വാക്കുകളെല്ലാം മനുഷ്യന്റെ സത്തയെയും അവന്റെ ദുഷിച്ച പ്രകൃതത്തെയുമാണ് ലക്ഷ്യം വെച്ചിരിക്കുന്നത്. പ്രത്യേകിച്ച്, മനുഷ്യൻ എങ്ങനെ ദൈവത്തെ ത്യജിക്കുന്നുവെന്ന് തുറന്നുകാട്ടുന്ന വചനങ്ങൾ സൂചിപ്പിക്കുന്നത് മനുഷ്യൻ എപ്രകാരം സാത്താന്റെ ഒരു മൂർത്തീഭാവവും ദൈവത്തിനെതിരായുള്ള ശത്രുശക്തിയുമാണെന്നാണ്. ദൈവം തന്റെ ന്യായവിധി നിർവഹണം ഏറ്റെടുക്കുമ്പോൾ ചുരുങ്ങിയ വാക്കുകളിൽ മനുഷ്യന്റെ സ്വഭാവത്തെപ്പറ്റി വെറുതേ സ്പഷ്ടമാക്കുകയല്ല ചെയ്യുന്നത്; അവൻ ദീർഘകാലാടിസ്ഥാനത്തിൽ വെളിപ്പെടുത്തുകയും ഇടപെടുകയും വെട്ടിയൊരുക്കുകയും ചെയ്യുന്നു. ഈ വെളിപ്പെടുത്തലിന്റെയും ഇടപെടലിന്റെയും വെട്ടിയൊരുക്കലിന്റെയും രീതികൾക്ക് ബദലായി സാധാരണ വാക്കുകളല്ല, പകരം മനുഷ്യനിൽ ലവലേശമില്ലാത്ത സത്യം മാത്രമേ ഉപയുക്തമാവുകയുള്ളൂ. ഇത്തരം രീതികളെ മാത്രമേ വിധിയെന്ന് വിളിക്കാൻ കഴിയൂ; ഇവ്വിധമുള്ള ന്യായവിധി വഴി മാത്രമേ മനുഷ്യനെ കീഴടക്കാനും, പൂർണ്ണമായി ദൈവത്തിനു കീഴ്‌വഴങ്ങുന്നതിന് അവനെ ബോധ്യപ്പെടുത്താനും, അതിലുപരി, യഥാർത്ഥ ദൈവികജ്ഞാനം സമ്പാദിക്കാനും കഴിയൂ. ദൈവത്തിന്റെ യഥാർത്ഥ മുഖത്തെപ്പറ്റിയും മനുഷ്യന്റെ മാത്സര്യബുദ്ധിയെപ്പറ്റിയുമുള്ള സത്യമായ ധാരണയാണ് ന്യായവിധി നിർവഹണത്തിലൂടെ സാധ്യമാകുന്നത്. ന്യായവിധി നിർവഹണം മനുഷ്യന് ദൈവഹിതവും ദൈവവേലയുടെ ലക്ഷ്യവും, അവനു മനസ്സിലാക്കാൻ കഴിയാത്ത നിഗൂഢതകളും നന്നായി മനസ്സിലാക്കാൻ അവസരം ഒരുക്കിക്കൊടുക്കുന്നു. അതുവഴിയായി, മനുഷ്യന് തന്റെ ദുഷിച്ച സത്തയേയും, ജീർണതയുടെ മൂലകാരണത്തെയും തിരിച്ചറിയാനും, ഒപ്പം, മനുഷ്യന്റെ വൈരൂപ്യത്തെ കണ്ടെത്താനും സാധിക്കും. ഈ മാറ്റങ്ങളെല്ലാം കൊണ്ടുവരുന്നത് ന്യായവിധി നിർവഹണം തന്നെ; എന്തെന്നാൽ, ഈ കാര്യത്തിന്റെ അന്തഃസത്ത വാസ്തവത്തിൽ, ദൈവത്തിൽ വിശ്വസിക്കുന്ന എല്ലാവരുടെയും മുമ്പിൽ സത്യം, മാർഗം, ദൈവികജീവൻ എന്നിവ തുറന്നുകൊടുക്കുന്ന പ്രവൃത്തി തന്നെയാണ്. ഈ വേല ദൈവം നടപ്പാക്കുന്ന ന്യായവിധി നിർവഹണ പ്രവൃത്തി തന്നെയാണ്. നീ ഈ സത്യങ്ങളെ പ്രധാനമായി കരുതുന്നില്ലെങ്കിൽ, അവയെ ഒഴിവാക്കുന്നതിനെപ്പറ്റിയല്ലാതെ മറ്റൊന്നും ചിന്തിക്കുന്നില്ലെങ്കിൽ, അഥവാ അവ ഉൾപ്പെടാത്ത പുതിയ മാർഗമെന്തെങ്കിലും കണ്ടെത്തുന്നതിനെക്കുറിച്ച് ആലോചിക്കുകയാണെങ്കിൽ, നീ ഒരു മഹാപാപിയാണെന്ന് ഞാൻ പറയും. നിനക്ക് ദൈവത്തിൽ വിശ്വാസമുണ്ടെങ്കിലും, നീ സത്യത്തെയോ ദൈവഹിതത്തെയോ തേടാതിരിക്കുകയും, നിന്നെ കൂടുതലായി ദൈവത്തിന്റെ അടുക്കലേക്കു നയിക്കുന്ന മാർഗത്തെ സ്നേഹിക്കാതിരിക്കുകയും ചെയ്യുന്നെങ്കിൽ, നീ ന്യായവിധിയിൽനിന്ന് ഒഴിഞ്ഞുമാറാൻ ശ്രമിക്കുന്നവനും ദൈവത്തിന്റെ അതിശുഭ്ര സിംഹാസനത്തിൽനിന്ന് ഓടിയകലുന്ന വഞ്ചകനും കളിപ്പാവയുമാണെന്ന് ഞാൻ പറയും. തന്റെ കൺമുമ്പിൽനിന്ന് രക്ഷപ്പെടുന്ന നിഷേധിയായ ഒരുവനെപ്പോലും ദൈവം വെറുതേ വിടില്ല. അത്തരം ആളുകൾക്ക് കൂടുതൽ കഠിനമായ ശിക്ഷ ലഭിക്കും. ശുദ്ധീകരിക്കപ്പെട്ട ശേഷം, ദൈവത്തിന്റെ മുമ്പാകെ വിധിക്കപ്പെടാൻ വരുന്നവർ എന്നെന്നേക്കുമായി ദൈവരാജ്യത്തിൽ വസിക്കും. തീർച്ചയായും ഭാവിയെ സംബന്ധിക്കുന്ന കാര്യമാണ് ഇത്.

ന്യായവിധി നിർവഹണം ദൈവത്തിന്റെ സ്വന്തം വേലയാണ്, അതുകൊണ്ട് സ്വാഭാവികമായും ദൈവം സ്വയം അതു നടപ്പാക്കേണ്ടതുണ്ട്; അവനു പകരം മനുഷ്യന് അത് ചെയ്യാൻ പറ്റില്ല. ന്യായവിധി മനുഷ്യവർഗത്തെ സത്യം ഉപയോഗിച്ച് കീഴടക്കുന്നതായതിനാൽ, ദൈവം വീണ്ടും മനുഷ്യരൂപമെടുത്ത് മനുഷ്യരുടെ മധ്യത്തിൽ ഇതു നിർവഹിക്കുന്ന പ്രശ്നമേയില്ല. അതായത്, അന്ത്യനാളുകളിൽ ക്രിസ്തു സത്യത്തെ ഉപയോഗിച്ച് ലോകമാസകലമുള്ള ജനങ്ങളെ പഠിപ്പിക്കുകയും, എല്ലാ സത്യങ്ങളും അവർക്ക് വെളിപ്പെടുത്തിക്കൊടുക്കുകയും ചെയ്യും. ഇതാണ് ദൈവത്തിന്റെ ന്യായവിധി നിർവഹണം. ദൈവത്തിന്റെ രണ്ടാമത്തെ മനുഷ്യജന്മത്തെപ്പിറ്റി പലർക്കും അസുഖകരമായ തോന്നലുകളുണ്ട്; എന്തെന്നാൽ, ന്യായവിധി നിർവഹിക്കുന്നതിനുവേണ്ടി ദൈവം വീണ്ടും ജഡമാകുമെന്നു വിശ്വസിക്കാൻ ആളുകൾക്കു പ്രയാസമാണ്. എന്നിരുന്നാലും എനിക്കു നിങ്ങളോടു പറയേണ്ടി വരും, ദൈവത്തിന്റെ വേല മിക്കപ്പോഴും മനുഷ്യന്‍റെ പ്രതീക്ഷകൾക്കും വളരെ അപ്പുറത്തായിരിക്കും; മനുഷ്യ മനസ്സുകൾക്ക് അത് അംഗീകരിക്കാൻ പ്രയാസവുമായിരിക്കും. എന്തുകൊണ്ടെന്നാൽ, മനുഷ്യർ ഭൂമിയിൽ പുഴുക്കളെപ്പോലെയാണ്, എന്നാൽ ദൈവം പ്രപഞ്ചമാകെ നിറഞ്ഞുനിൽക്കുന്ന പരമപുരുഷനുമാണ്; മനുഷ്യന്റെ മനസ്സ് പുഴുക്കൾ മാത്രം വളരുന്ന ഒരു അഴുക്കുവെള്ളക്കുണ്ട് പോലെയണ്; അതേസമയം, ദൈവത്തിന്റെ ആലോചനയാൽ നയിക്കപ്പെടുന്ന ഓരോ പ്രവർത്തന ഘട്ടവും ദൈവജ്ഞാനത്തിന്റെ സത്താണ്. മനുഷ്യർ എല്ലായ്‌പ്പോഴും ദൈവത്തോട് മത്സരിക്കാൻ തുനിയുന്നു, അതിനെക്കുറിച്ച് ഞാൻ പറയട്ടെ, ആര് ഒടുവിൽ അടിയറവു പറയുമെന്നുള്ള കാര്യം വളരെ വ്യക്തമാണ്. നിങ്ങളെല്ലാവരെയും ഞാൻ ഉപദേശിക്കുന്നു, നിങ്ങൾ സ്വയം സ്വർണ്ണത്തേക്കാൾ വിലയേറിയവരായി കരുതരുത്. ദൈവത്തിന്റെ ന്യായവിധി മറ്റുള്ളവർക്ക് സ്വീകരിക്കാൻ കഴിയുന്നെങ്കിൽ, നിനക്കെന്തുകൊണ്ട് സ്വീകാര്യമല്ല? നീ മറ്റുള്ളവരെക്കാൾ എത്ര ഉയർന്നാണ് നിൽക്കുന്നത്? മറ്റുള്ളവർക്ക് സത്യത്തിന്റെ മുമ്പാകെ തലകുനിക്കാൻ പറ്റുന്നുണ്ടെങ്കിൽ, നിനക്കും എന്തുകൊണ്ട് ആയിക്കൂടാ? ദൈവവേലയ്ക്ക് തടയാനാവാത്ത ഒരു ആവേഗമുണ്ട്. നീ ചെയ്ത “സംഭാവന”യെപ്രതി ദൈവം ന്യായവിധി നിർവഹണം ആവർത്തിക്കുകയില്ല; അപ്പോൾ, ഇത്ര നല്ല അവസരം പാഴാക്കിയതോർത്ത് നീ ഖേദത്തിൽ മുങ്ങിപ്പോകും. നിനക്ക് എന്റെ വാക്കുകളിൽ വിശ്വാസമില്ലെങ്കിൽ, ആകാശത്തിലെ ആ മഹാ ശുഭ്ര സിംഹാസനം നിന്റെമേൽ വിധി പറയാൻ കാത്തിരിക്കുക! നീ അറിയേണ്ട ഒരു കാര്യമിതാണ്: ഇസ്രായേല്യർ എല്ലാവരും യേശുവിനെ തിരസ്കരിക്കുകയും തള്ളിപ്പറയുകയും ചെയ്തു; എന്നിരുന്നാലും, യേശു മനുഷ്യവർഗത്തെ വീണ്ടെടുത്തുവെന്നുള്ള വസ്തുത പ്രപഞ്ചത്തിലെല്ലായിടത്തും, ഭൂമിയുടെ അതിരുകൾവരെയും എത്തിക്കഴിഞ്ഞു. ദൈവം പണ്ടേ ഉരുവാക്കിയ ഒരു യാഥാർഥ്യമല്ലേ ഇത്? യേശു നിന്നെ സ്വർഗ്ഗത്തിലേക്ക് ആനയിക്കുന്നതിനാണ് നീ ഇപ്പോഴും കാത്തിരിക്കുന്നതെങ്കിൽ, നീ മർക്കടമുഷ്ടിയായ ഒരു കഷണം ചത്ത മരത്തടിയാണെന്ന്[a] ഞാൻ നിന്നോട് പറയുന്നു. നിന്നെപ്പോലെ സത്യത്തിനോട് വിശ്വസ്തതയില്ലാത്തവനും, അനുഗ്രഹങ്ങളെ മാത്രം തേടുന്നവനുമായ ഒരു കപട വിശ്വാസിയെ യേശു അംഗീകരിക്കുകയില്ല. നേരെമറിച്ച്, പതിനായിരക്കണക്കിന് വർഷം ഗന്ധകപ്പൊയ്കയിൽ ചുട്ടുപൊള്ളുന്നതിന് നിന്നെ അവിടേക്ക് വലിച്ചെറിയാൻ അവിടുന്ന് മടിക്കുകയില്ല.

ന്യായവിധി എന്താണെന്നും സത്യം എന്താണെന്നും ഇപ്പോൾ നിനക്ക് മനസ്സിലായോ? മനസ്സിലായെങ്കിൽ, വിധിക്കപ്പെടുന്നതിനായി അനുസരണാപൂർവം സ്വയം സമർപ്പിക്കാൻ ഞാൻ നിന്നെ ഉപദേശിക്കുന്നു. അല്ലാത്തപക്ഷം ദൈവം നിങ്ങളെ പ്രശംസിക്കുന്നതിനോ അവന്‍റെ രാജ്യത്തിലേക്ക് നിന്നെ ആനയിക്കുന്നതിനോ ഒരിക്കലും അവസരമുണ്ടാവില്ല. ന്യായവിധി അംഗീകരിക്കുക മാത്രം ചെയ്ത്, ഒരിക്കലും സ്വയം ശുദ്ധീകരിക്കാൻ കഴിയാത്തവരെ, അതായത്, ന്യായവിധി നിർവഹണത്തിന്റെ മദ്ധ്യേ പലായനം ചെയ്യുന്നവരെ, ദൈവം എന്നേക്കുമായി വെറുക്കുകയും തിരസ്‌കരിക്കുകയും ചെയ്യും. അവരുടെ പാപങ്ങൾ പരീശന്മാരുടെ പാപങ്ങളേക്കാൾ നിരവധിയും ഗുരുതരവുമാണ്, എന്തെന്നാൽ അവർ ദൈവത്തെ വഞ്ചിക്കുകയും ദൈവത്തിനെതിരായി മത്സരിക്കുകയും ചെയ്തിരിക്കുന്നു. ശുശ്രൂഷ ചെയ്യാൻ പോലും അർഹതയില്ലാത്ത ഇത്തരം മനുഷ്യർക്ക് കൂടുതൽ കഠിനമായ ശിക്ഷ ലഭിക്കും—അത് അനന്തമായ ശിക്ഷയാണുതാനും. ഒരിക്കൽ തന്നോട് വാക്കുകളാൽ വിശ്വസ്തത കാണിച്ചിട്ട്, പിന്നീട് തന്നെ വഞ്ചിച്ച ഒരു ചതിയനെയും ദൈവം വെറുതേ വിടില്ല. ഇത്തരം ആളുകൾക്ക് പ്രതിഫലമായി ശരീരത്തിന്റെയും ആത്മാവിന്റെയും ശിക്ഷ ലഭിക്കും. ദൈവത്തിന്റെ നീതിനിഷ്ഠമായ സ്വഭാവത്തിന്റെ കൃത്യമായ ഒരു പ്രകാശനമല്ലേ ഇത്? ഇതല്ലേ മനുഷ്യനെ വിധിക്കുന്നതിലും അവനെ അനാവരണം ചെയ്യുന്നതിലുമുള്ള ദൈവത്തിന്റെ ഉദ്ദേശ്യം? നാനാവിധമായ ദുഷ്കൃത്യങ്ങൾ ചെയ്യുന്നവരെ ന്യായവിധി വേളയിൽ ദൈവം ദുരാത്മാക്കളാൽ നിറഞ്ഞ ഒരു സ്ഥലത്തേക്ക് പറഞ്ഞയയ്ക്കും; അവിടെ അവരുടെ മാംസള ശരീരങ്ങളെ ഈ ദുരാത്മാക്കളുടെ ഇഷ്ടാനുസരണം നശിപ്പിക്കാൻ വിട്ടുകൊടുക്കും; അത്തരം ആൾക്കാരുടെ ശരീരങ്ങളിൽനിന്ന് ശവങ്ങളുടെ ദുർഗന്ധം ഉയരും. അതത്രേ അവർക്ക് ഉചിതമായ പ്രതികാരം. അവിശ്വസ്തരായ ആ കപട വിശ്വാസികളുടെയും കപട അപ്പോസ്തോലരുടെയും കപട സേവകരുടെയും ഓരോരോ പാപങ്ങളെയും ദൈവം അവരവരുടെ രേഖാപുസ്തകങ്ങളിൽ കുറിച്ചുവെക്കുന്നു; പിന്നീട്, ഉചിതമായ സമയം വരുമ്പോൾ, അവിടുന്ന് അവരെ അശുദ്ധാത്മാക്കളുടെ ഇടയിലേക്ക് എറിഞ്ഞുകൊടുക്കുകയും, ഈ അശുദ്ധാത്മാക്കളെ ഇഷ്ടാനുസരണം അവരുടെ ശരീരങ്ങളെ മുഴുവനായി മലിനപ്പെടുത്തുവാൻ അനുവദിക്കുകയും ചെയ്യും; അതേത്തുടർന്ന് അവർ മേലാൽ ഒരിക്കലും ജഡരൂപമെടുക്കാനോ വെളിച്ചം കാണാനോ കഴിവില്ലാത്തവരുമായിത്തീരും. കുറച്ചുകാലത്തേക്കു മാത്രം ശുശ്രൂഷ ചെയ്യുമെങ്കിലും, അവസാനം വരെ വിശ്വസ്തരായിരിക്കാൻ കഴിയാത്ത ആ കപടനാട്യക്കാരെ ദൈവം ദുഷ്ടന്മാരുടെ ഗണത്തിൽ ചേർക്കും; അതുവഴിയായി അവർ ദുർജനങ്ങളുടെ ഉപദേശപ്രകാരം ചരിക്കുകയും, അവരുടെ ക്രമരഹിതമായ സംഘത്തിൽ ചേരുകയും ചെയ്യും; ഒടുവിൽ ദൈവം അവരെ ഉന്മൂലനം ചെയ്യും. ഒരിക്കലും ക്രിസ്തുവിനോട് വിശ്വസ്തത പുലർത്താത്തവരെയും തങ്ങളുടെ കഴിവിനൊത്ത് യാതൊന്നും സംഭാവന ചെയ്യാതിരുന്നവരെയും ദൈവം പരിഗണിക്കാതെ അവരെ തിരസ്കരിച്ച് പുറന്തള്ളും; അനന്തരം, യുഗസംക്രമണവേളയിൽ അവിടുന്ന് അവരെയെല്ലാം സംഹരിക്കും. അവർ മേലാൽ ഭൂമിയിൽ നിലനിൽക്കുകയോ, അതിലുപരി ദൈവരാജ്യത്തിലേക്ക് പ്രവേശിക്കുകയോ ചെയ്യില്ല. ദൈവത്തോട് ഒരിക്കലും ആത്മാർത്ഥത കാണിക്കാത്തവരും, എന്നാൽ, സന്ദർഭവശാൽ അവിടുത്തോട് നാമമാത്രമായി ഇടപെടാൻ നിർബന്ധിതരാകുകയും ചെയ്യുന്നവർ അവിടുത്തേക്ക് ശുശ്രൂഷ ചെയ്യുന്നവരുടെ ഗണത്തിൽ എണ്ണപ്പെടും. അവരിൽ ചെറിയൊരു സംഖ്യ മാത്രമേ അവശേഷിക്കുകയുള്ളു; അതേസമയം ബഹുഭൂരിഭാഗം, ശുശ്രൂഷ ചെയ്യാൻ പോലും യോഗ്യരല്ലാത്തവരോടൊപ്പം നശിച്ചു പോകും. ആത്യന്തികമായി, ദൈവത്തിന്റെ മനസ്സിനോട് സാദൃശ്യമുള്ളവരെയും ജനങ്ങളെയും ദൈവപുത്രന്മാരെയും, പുരോഹിതന്മാരാകാൻ ദൈവം മുൻകൂട്ടി നിശ്ചയിച്ചവരെയും അവൻ തന്റെ രാജ്യത്തിലേക്ക് ആനയിക്കും. അവർ ദൈവവേലയുടെ സത്തായിരിക്കും. ദൈവം നിർണയിച്ച വിഭാഗങ്ങളിൽ ഒന്നിലും ഉൾപ്പെടുത്താൻ കഴിയാത്തവരെല്ലാം അവിശ്വാസികളായി എണ്ണപ്പെടും—അവരുടെ ഭാവി നിങ്ങൾക്ക് തീർച്ചയായും ഊഹിക്കാവുന്നതാണല്ലോ. ഞാൻ പറയേണ്ടതെല്ലാം ഇതിനകം നിങ്ങളോട് പറഞ്ഞുകഴിഞ്ഞു; നിങ്ങൾ തിരഞ്ഞെടുക്കേണ്ട വഴി നിങ്ങളുടെ മാത്രം ഇഷ്ടമാണ്. നിങ്ങൾ മനസ്സിലാക്കേണ്ടത് ഇത്രമാത്രം: ദൈവവേല ഒരിക്കലും അവന്‍റെ വേഗത്തിനൊത്ത് സഞ്ചരിക്കാൻ കഴിയാത്തവർക്കുവേണ്ടി കാത്തിരിക്കില്ല; ദൈവത്തിന്റെ നീതിനിഷ്ഠമായ സ്വഭാവം ഒരുത്തരോടും കരുണ കാണിക്കുകയുമില്ല.

അടിക്കുറിപ്പ്:

a. ഒരു കഷണം ചത്ത മരത്തടി: “സഹായത്തിനപ്പുറം” എന്നർത്ഥമുള്ള ഒരു ചൈനീസ് ശൈലീപ്രയോഗം. 


നീ അറിഞ്ഞോ? മനുഷ്യർക്കിടയിൽ ദൈവം ഒരു മഹാകാര്യം ചെയ്തിട്ടുണ്ട്

പഴയ യുഗം കടന്നു പോയിട്ടുണ്ട്, പുതുയുഗം വന്നു കഴിഞ്ഞിട്ടുണ്ട്. വർഷം തോറും ദിനം തോറും ദൈവം ധാരാളം പ്രവർത്തനങ്ങളിൽ ഏർപ്പെട്ടിട്ടുണ്ട്. അവൻ ഈ ലോകത്തിലേക്കു വന്നു, പിന്നെ വിട്ടു പോയി. ഈ പരിവൃത്തി അനേകം തലമുറകളിലൂടെ ആവർത്തിച്ചു. താൻ ചെയ്യേണ്ടതും ഇനിയും താൻ പൂർത്തീകരിക്കേണ്ടതുമായ ജോലി ചെയ്യുന്നതു ദൈവം മുമ്പത്തെ പോലെ ഇന്നും തുടരുന്നു. കാരണം ഈ ദിനം വരെയും അവൻ വിശ്രമത്തിലേക്കു പ്രവേശിക്കേണ്ടതായിട്ടാണിരിക്കുന്നത്. സൃഷ്ടിയുടെ കാലം മുതൽ ഈ ദിനം വരെ ദൈവം ധാരാളം പ്രവർത്തനങ്ങളിൽ ഏർപ്പെട്ടു. എന്നാൽ, ഇന്നു മുമ്പത്തെക്കാളും വളരെയധികം പ്രവർത്തനങ്ങളിൽ ദൈവം ഏർപ്പെടുന്നുവെന്നും അവന്റെ പ്രവർത്തനത്തിന്റെ അളവ് മുമ്പത്തെക്കാൾ വളരെയധികം വലുതാണെന്നും നീ അറിഞ്ഞിരുന്നോ? മനുഷ്യർക്കിടയിൽ ദൈവം മഹത്തായ ഒരു കാര്യം ചെയ്തിട്ടുണ്ട് എന്നു ഞാൻ പറയുന്നത് അതുകൊണ്ടാണ്. ദൈവത്തിന്റെ എല്ലാ പ്രവൃത്തിയും വളരെ പ്രധാനമാണ്. കാരണം, മനുഷ്യനു വേണ്ടിയുള്ളതാകട്ടെ ദൈവത്തിനു വേണ്ടിയുള്ളതാകട്ടെ, അവന്റെ എല്ലാത്തരം ജോലിയും മനുഷ്യനോടു ബന്ധപ്പെട്ടതാണ്.

ദൈവത്തിന്റെ പ്രവർത്തനം കാണാനോ ഗ്രഹിക്കാനോ കഴിയാത്തതുകൊണ്ട്—ലോകം വളരെ കുറച്ചാണു കണ്ടിട്ടുള്ളത്—അതെങ്ങനെയാണു മഹത്തായ എന്തെങ്കിലുമാകുക? എന്തു തരം കാര്യമാണു മഹത്തായതെന്നു കണക്കാക്കപ്പെടുക? ദൈവം ചെയ്യുന്ന എന്തു ജോലിയെയും മഹത്തരമെന്നു കണക്കാക്കാവുന്നതാണ് എന്നത് തീർച്ചയായും ആർക്കും നിഷേധിക്കാനാവില്ല. എന്നാൽ, ഇന്ന് ദൈവം ചെയ്യുന്ന ജോലിയെ കുറിച്ച് ഞാൻ ഇതെന്തുകൊണ്ടു പറയുന്നു? ദൈവം ഒരു മഹാകാര്യം ചെയ്തിട്ടുണ്ടെന്നു ഞാൻ പറയുമ്പോൾ, മനുഷ്യൻ ഇനിയും മനസ്സിലാക്കേണ്ടതായിട്ടുള്ള അനവധി രഹസ്യങ്ങൾ നിസ്സംശയമായും അതുൾക്കൊള്ളുന്നു. ഇപ്പോൾ നമുക്കവയെ കുറിച്ചു പറയാം.

യേശുവിന്റെ അസ്തിത്വത്തെ സഹിക്കാൻ കഴിയാതിരുന്ന ഒരു കാലത്താണ് അവൻ ഒരു പുൽത്തൊട്ടിയിൽ ജനിച്ചത്. അങ്ങനെയായിരുന്നിട്ടു പോലും അവന്റെ വഴി തടസ്സപ്പെടുത്താൻ ലോകത്തിനു സാധിച്ചില്ല. ദൈവത്തിന്റെ പരിപാലനയുടെ കീഴിൽ മുപ്പത്തിമൂന്നു വർഷം അവൻ മനുഷ്യർക്കിടയിൽ ജീവിച്ചു. അക്കാലമത്രയുമുള്ള ജീവിതത്തിൽ ലോകത്തിന്റെ കയ്പ് അവൻ അനുഭവിച്ചു, ഭൂമിയിലെ ദുരിതജീവിതം അവൻ രുചിച്ചു. ക്രൂശിക്കപ്പെട്ടവനാകുക എന്ന മഹാഭാരം, മുഴുവൻ മനുഷ്യവംശത്തെയും രക്ഷിക്കുന്നതിനു വേണ്ടി അവൻ വഹിച്ചു. സാത്താന്റെ ആധിപത്യത്തിനു കീഴിൽ കഴിയുകയായിരുന്ന പാപികളെ എല്ലാം അവൻ വീണ്ടെടുത്തു. ഒടുവിൽ, അവന്റെ പുനരുത്ഥാനം ചെയ്ത ശരീരം അവന്റെ വിശ്രമസ്ഥലത്തേക്കു മടങ്ങി. ഇപ്പോൾ ദൈവത്തിന്റെ പുതിയ ജോലി ആരംഭിച്ചിട്ടുണ്ട്, അതു പുതുയുഗത്തിന്റെ ആരംഭവുമാണ്. തന്റെ പുതിയ രക്ഷാകര ജോലി ആരംഭിക്കുന്നതിനായി, രക്ഷിക്കപ്പെട്ടിട്ടുള്ളവരെ അവൻ തന്റെ ഭവനത്തിലേക്കു കൊണ്ടുവരുന്നു. ഇപ്രാവശ്യം രക്ഷാകര ജോലി കഴിഞ്ഞ കാലങ്ങളിലേതിനെക്കാൾ തികവുറ്റതാണ്. മനുഷ്യനെ സ്വയം മാറ്റുവാൻ പ്രവർത്തിക്കുന്നത് പരിശുദ്ധാത്മാവായിരിക്കില്ല. മനുഷ്യർക്കിടയിൽ പ്രത്യക്ഷനാകുന്ന യേശുവിന്റെ ശരീരവുമായിരിക്കില്ല ഈ ജോലി ചെയ്യുക. മറ്റു മാർഗങ്ങളിലൂടെ തീരെയും ആയിരിക്കുകയില്ല ഈ ജോലി ചെയ്യപ്പെടുക. പകരം, അവതാരമെടുത്ത ദൈവമായിരിക്കും ഈ ജോലി ചെയ്യുന്നതും അതിനു സ്വയം മാർഗനിർദേശം നൽകുന്നതും. പുതിയ ജോലിയിലേക്കു മനുഷ്യനെ നയിക്കുന്നതിനു വേണ്ടിയാണ് അവൻ ഈ വിധത്തിൽ ഇതു ചെയ്യുന്നത്. മഹത്തായ ഒരു കാര്യമല്ലേ ഇത്? ദൈവം ഈ ജോലി ചെയ്യുന്നത് മാനവരാശിയുടെ ഒരു വിഭാഗത്തിലൂടെയോ പ്രവചനങ്ങളിലൂടെയോ അല്ല; പകരം, ദൈവം അതു സ്വയം ചെയ്യുകയാണ്. ഇതൊരു മഹാകാര്യമല്ലെന്നും മനുഷ്യന് ആനന്ദനിർവൃതി നൽകാൻ ഇതിനു സാധിക്കില്ലെന്നും ചിലർ പറഞ്ഞേക്കാം. പക്ഷേ ദൈവത്തിന്റെ പ്രവർത്തനം കേവലം ഇതല്ലെന്നും ഇതിനെക്കാൾ വളരെ കൂടുതലും വളരെ മഹത്തരവുമായ ചിലതാണെന്നും ഞാൻ നിന്നോടു പറയും.

ഇക്കാലത്തു ദൈവം പ്രവർത്തിക്കാൻ വരുന്നത് ആത്മീയ ശരീരത്തിലല്ല, മറിച്ച് വളരെ സാധാരണമായ ഒന്നിലാണ്. മാത്രവുമല്ല, അതു ദൈവത്തിന്റെ രണ്ടാം മനുഷ്യാവതാരത്തിന്റെ ശരീരം മാത്രമല്ല, മറിച്ച് ദൈവം മാംസരൂപത്തിലേക്കു മടങ്ങിവരുന്നത് ഏതു ശരീരത്തിലൂടെയാണോ അതു കൂടിയാണ്. അതു വളരെ സാധാരണമായ ഒരു ശരീരമാണ്. മറ്റുള്ളവരിൽ നിന്ന് അവനെ വേറിട്ടു നിറുത്തുന്ന യാതൊന്നും നിനക്കു കാണാനാവില്ല, പക്ഷേ മുമ്പു കേട്ടിട്ടില്ലാത്ത സത്യങ്ങൾ നിനക്ക് അവനിൽ നിന്നു ഗ്രഹിക്കാനാകും. ദൈവത്തിൽ നിന്നുള്ള സത്യവചനങ്ങൾക്കെല്ലാം ശരീരരൂപം കൊടുക്കുന്നത് ഈ അപ്രധാന ശരീരമാണ്. അന്ത്യദിനങ്ങളിൽ അതു ദൈവത്തിന്റെ ജോലി ഏറ്റെടുക്കുകയും മനുഷ്യനു മനസ്സിലാകാനായി ദൈവത്തിന്റെ മനോവ്യാപാരങ്ങൾ മുഴുവനും വെളിപ്പെടുത്തുകയും ചെയ്യുന്നു. സ്വർഗത്തിലെ ദൈവത്തെ കാണാൻ നീ അതിയായി ആഗ്രഹിക്കുന്നില്ലേ? സ്വർഗത്തിലെ ദൈവത്തെ മനസ്സിലാക്കാൻ നീ അതിയായി ആഗ്രഹിക്കുന്നില്ലേ? മാനവരാശിയുടെ ലക്ഷ്യസ്ഥാനം കാണാൻ നീ അതിയായി ആഗ്രഹിക്കുന്നില്ലേ? ഈ രഹസ്യങ്ങളെല്ലാം അവൻ നിന്നോടു പറയും, ഒരു മനുഷ്യനും നിന്നോടു പറയാൻ കഴിഞ്ഞിട്ടില്ലാത്ത രഹസ്യങ്ങൾ. നിനക്കു മനസ്സിലാകാത്ത സത്യങ്ങളും അവൻ നിന്നോടു പറയും. ദൈവരാജ്യത്തിലേക്കുള്ള നിന്റെ കവാടമാണവൻ, പുതുയുഗത്തിലേക്കുള്ള നിന്റെ വഴികാട്ടിയും. അത്തരമൊരു സാധാരണ ശരീരം അഗാധമായ നിരവധി രഹസ്യങ്ങൾ പേറുന്നു. അവന്റെ പ്രവൃത്തികൾ നിനക്കു ദുർഗ്രാഹ്യമായിരിക്കാം, പക്ഷേ അവൻ ചെയ്യുന്ന ജോലിയുടെ മുഴുവനായ ലക്ഷ്യം, അവൻ ജനങ്ങൾ വിശ്വസിക്കുന്നതു പോലെ ഒരു വെറും ശരീരമല്ല എന്നതു നിനക്കു മനസ്സിലാക്കാൻ പര്യാപ്തമായതാണ്. കാരണം, ദൈവഹിതത്തെയും മാനവരാശിയോടു ദൈവം അന്ത്യദിനങ്ങളിൽ കാണിച്ച കരുതലിനെയുമാണ് അവൻ പ്രതിനിധീകരിക്കുന്നത്. ആകാശങ്ങളെയും ഭൂമിയെയും പ്രകമ്പനം കൊള്ളിക്കുന്ന അവന്റെ വാക്കുകൾ കേൾക്കാനോ അഗ്നിനാളങ്ങൾ പോലെ ജ്വലിക്കുന്ന അവന്റെ കണ്ണുകൾ കാണാനോ നിനക്കു കഴിയില്ലെന്നിരിക്കിലും, ഇരുമ്പുദണ്ഡുകൊണ്ടുള്ള അവന്റെ ശിക്ഷണം അനുഭവിക്കാൻ നിനക്കു കഴിയില്ലെന്നിരിക്കിലും, ദൈവം രോഷാകുലനാണെന്ന് അവന്റെ വാക്കുകളിൽ നിന്നു നിനക്കു കേൾക്കാം, ദൈവം മാനവരാശിയോട് അനുകമ്പ കാണിക്കുന്നുവെന്നറിയാം; ദൈവത്തിന്റെ നീതിനിഷ്ഠമായ മനോവ്യാപാരവും അവന്റെ ജ്ഞാനവും നിനക്കു കാണാം; കൂടാതെ മാനവരാശിയോടു മുഴുവനുമുള്ള അവന്റെ ഔൽസുക്യം മനസ്സിലാക്കുകയും ചെയ്യാം. സ്വർഗത്തിലെ ദൈവം ഭൂമിയിൽ മനുഷ്യർക്കിടയിൽ ജീവിക്കുന്നതു കാണാൻ മനുഷ്യനെ അനുവദിക്കുക, ദൈവത്തെ അറിയാനും അനുസരിക്കാനും ആദരിക്കാനും സ്നേഹിക്കാനും മനുഷ്യനെ പ്രാപ്തനാക്കുക, ഇതാണ് അന്ത്യദിനങ്ങളിൽ ദൈവത്തിന്റെ പ്രവർത്തനം. അതുകൊണ്ടാണ് രണ്ടാമതൊരു തവണ അവൻ ജഡശരീരത്തിലേക്കു മടങ്ങിയത്. മനുഷ്യനെ പോലെ തന്നെയുള്ള ഒരു ദൈവത്തെയാണ്, ഒരു മൂക്കും രണ്ടു കണ്ണുകളുമുള്ള ഒരു ദൈവത്തെയാണ്, സവിശേഷതയൊന്നുമില്ലാത്ത ദൈവത്തെയാണ് ഇന്ന് മനുഷ്യൻ കാണുന്നത് എന്നിരിക്കിലും, ഈ മനുഷ്യൻ ജീവിച്ചിരുന്നിട്ടില്ലെങ്കിൽ സ്വർഗവും ഭൂമിയും അതിഘോരമായ മാറ്റങ്ങൾക്കു വിധേയമാകുമെന്ന്, ഈ മനുഷ്യൻ ജീവിച്ചിരുന്നിട്ടില്ലെങ്കിൽ ആകാശങ്ങൾ നിഷ്പ്രഭമാകുമെന്ന്, ഭൂമി കുഴപ്പത്തിലേക്കു കൂപ്പു കുത്തുമെന്ന്, മാനവരാശി മുഴുവൻ ക്ഷാമത്തിലും പകർച്ചവ്യാധിയിലും ജീവിക്കുമെന്ന് ഒടുവിൽ ദൈവം നിങ്ങളെ കാണിക്കും. മനുഷ്യാവതാരമെടുത്ത ദൈവം അന്ത്യദിനങ്ങളിൽ നിങ്ങളെ രക്ഷിക്കാൻ വന്നിരുന്നില്ലെങ്കിൽ, മനുഷ്യരാശിയെ മുഴുവൻ ദൈവം നരകത്തിൽ വളരെ മുമ്പേ നശിപ്പിക്കുമായിരുന്നെന്ന് അവൻ നിങ്ങൾക്കു കാണിച്ചു തരും. ഈ ശരീരം നിലനിന്നിരുന്നിട്ടില്ലെങ്കിൽ പിന്നെ എക്കാലത്തേക്കും നിങ്ങൾ മഹാപാപികളായിരിക്കും, എന്നേക്കും നിങ്ങൾ മൃതശരീരങ്ങളായിരിക്കും. ഈ ശരീരം നിലനിന്നിരുന്നില്ലെങ്കിൽ രക്ഷപ്പെടാനാകാത്ത ഒരു ദുരന്തത്തെ മാനവരാശി മുഴുവൻ നേരിടുമെന്ന് നിങ്ങളറിയണം, അന്ത്യദിനങ്ങളിൽ മനുഷ്യരാശിക്കു നേരെ ദൈവം നടപ്പാക്കുന്ന കൂടുതൽ ഗുരുതരമായ ശിക്ഷയിൽ നിന്നു രക്ഷപ്പെടുക അസാദ്ധ്യമാണെന്നു കാണണം. ഈ സാധാരണ ശരീരം ജനിച്ചിട്ടുണ്ടായിരുന്നില്ലെങ്കിൽ നിങ്ങളെല്ലാവരും ജീവിക്കാനാകാതെ ജീവനു വേണ്ടി യാചിക്കുകയും മരിക്കാനാകാതെ മരണത്തിനു വേണ്ടി പ്രാർത്ഥിക്കുകയും ചെയ്യുന്ന ഒരവസ്ഥയിൽ ആകുമായിരുന്നു. ഈ ശരീരം നിലനിന്നിരുന്നില്ലെങ്കിൽ സത്യം ഗ്രഹിക്കാനോ ദൈവത്തിന്റെ സിംഹാസനത്തിനു മുമ്പാകെ വരാനോ നിങ്ങൾക്കിന്ന് കഴിയുമായിരുന്നില്ല. എന്നു തന്നെയല്ല, നിങ്ങളുടെ ഗുരുതര പാപങ്ങൾ മൂലം നിങ്ങൾ ദൈവത്താൽ ശിക്ഷിക്കപ്പെടുമായിരുന്നു. ദൈവം ജഡശരീരത്തിലേക്കു മടങ്ങിവന്നില്ലായിരുന്നെങ്കിൽ ആർക്കും രക്ഷയ്ക്കുള്ള അവസരം ഉണ്ടാകുമായിരുന്നില്ല എന്നും ഈ ശരീരത്തിലേക്കുള്ള വരവ് ഇല്ലായിരുന്നെങ്കിൽ പഴകിയ ഈ യുഗത്തിനു ദൈവം വളരെ മുമ്പേ അന്ത്യം കുറിക്കുമായിരുന്നു എന്നും നിങ്ങൾ അറിഞ്ഞിരുന്നോ? ഇത് ഇപ്രകാരമായിരിക്കെ ദൈവത്തിന്റെ രണ്ടാം മനുഷ്യാവതാരത്തെ തിരസ്കരിക്കാൻ നിങ്ങൾക്കിപ്പോഴും സാധിക്കുന്നുണ്ടോ? ഈ സാധാരണ മനുഷ്യനിൽ നിന്നു ധാരാളം നേട്ടങ്ങൾ കൈവരിക്കാൻ നിങ്ങൾക്കു സാധിക്കുമെന്നിരിക്കെ, അവനെ എന്തുകൊണ്ടു നിങ്ങൾക്കു സന്തോഷപൂർവം സ്വീകരിച്ചു കൂടാ?

ദൈവത്തിന്റെ ജോലി നിനക്കു ഗ്രഹിക്കാൻ കഴിയുന്ന ഒന്നല്ല. നിന്റെ തീരുമാനം ശരിയാണോ എന്നു പൂർണമായി മനസ്സിലാക്കാനോ ദൈവത്തിന്റെ ജോലി വിജയിക്കുമോയെന്നറിയാനോ നിനക്കു സാധിക്കുന്നില്ലെങ്കിൽ പിന്നെ എന്തുകൊണ്ടു നിന്റെ ഭാഗ്യം പരീക്ഷിക്കുകയും ഈ സാധാരണ മനുഷ്യൻ നിനക്കു വലിയൊരു സഹായമാകുമോയെന്നറിയുകയും ദൈവം ശരിക്കും വലിയൊരു പ്രവൃത്തി ചെയ്തിട്ടുണ്ടോയെന്നറിയുകയും ചെയ്തുകൂടാ? എന്തായാലും, നോഹയുടെ കാലത്ത്, കണ്ടു നിൽക്കുക ദൈവത്തിന് അസഹ്യമാകുന്ന അത്രത്തോളം മനുഷ്യർ തിന്നുകയും കുടിക്കുകയും വിവാഹം കഴിക്കുകയും വിവാഹം കഴിച്ചു കൊടുക്കുകയും ചെയ്തിട്ടുണ്ടായിരുന്നു എന്നും അതുകൊണ്ടു ദൈവം നോഹയുടെ എട്ടംഗ കുടുംബത്തെയും എല്ലാത്തരം പക്ഷിമൃഗാദികളെയും മാത്രം ഒഴിവാക്കിക്കൊണ്ട് മാനവരാശിയെ നശിപ്പിക്കുന്നതിനായി അവർക്കു മേൽ മഹാപ്രളയം അയച്ചുവെന്നും ഞാൻ നിന്നോടു പറയേണ്ടിയിരിക്കുന്നു. പക്ഷേ, അന്ത്യനാളുകളിൽ ദൈവം രക്ഷിക്കുന്നത് അന്ത്യം വരെയും അവനോടു കൂറു പുലർത്തുന്ന എല്ലാവരെയുമാണ്. കണ്ടു നിൽക്കുക ദൈവത്തിന് അസ്സഹനീയമായ വിധത്തിൽ മഹാ ദുഷിപ്പിന്റെ കാലങ്ങളായിരുന്നു ഇരുയുഗങ്ങളുമെങ്കിലും, ദൈവം തങ്ങളുടെ കർത്താവാണെന്നതു നിഷേധിക്കുന്ന അത്രയും ദുഷിച്ചിരുന്നു ഇരുയുഗങ്ങളിലും മാനവരാശി എങ്കിലും നോഹയുടെ കാലത്തെ ജനങ്ങളെ മാത്രമേ ദൈവം നശിപ്പിച്ചുള്ളൂ. ഇരുയുഗങ്ങളിലെയും മാനവരാശി ദൈവത്തിനു വലിയ ദുഃഖത്തിനു കാരണമായി, എങ്കിലും, അന്ത്യകാലത്തെ മനുഷ്യരോട് ഇതുവരെയും ദൈവം ക്ഷമയുള്ളവനായി തുടരുന്നു. എന്തുകൊണ്ടാണിത്? എന്തുകൊണ്ടാണെന്നു നിങ്ങളൊരിക്കലും അത്ഭുതപ്പെട്ടിട്ടില്ലേ? നിങ്ങൾക്കു ശരിക്കും അറിയില്ലെങ്കിൽ ഞാൻ നിങ്ങളോടു പറയട്ടെ. അന്ത്യകാലത്തെ ജനങ്ങൾക്കു കൃപ സമ്മാനിക്കാൻ ദൈവത്തിനു കഴിയുന്നത്, അവർ നോഹയുടെ കാലത്തെ ജനങ്ങളെക്കാൾ ദുഷിപ്പു കുറഞ്ഞവരായതുകൊണ്ടല്ല, അവർ ദൈവത്തോടു പശ്ചാത്താപം പ്രകടിപ്പിച്ചതുകൊണ്ടുമല്ല, ദൈവത്തിനവരെ നശിപ്പിക്കാൻ നേരിട്ടു വരാൻ കഴിയാത്ത വിധത്തിൽ അന്ത്യകാലത്ത് സാങ്കേതികവിദ്യ പുരോഗമിച്ചതുകൊണ്ട് ഒട്ടുമല്ല. പകരം, അന്ത്യകാലത്തെ ഒരു ജനസമൂഹത്തിനുള്ളിൽ ദൈവത്തിന് പ്രവർത്തിക്കാനുള്ളതുകൊണ്ടാണ്. തന്റെ മനുഷ്യാവതാരത്തിൽ ഈ പ്രവൃത്തി സ്വയം ചെയ്യാൻ ദൈവം ആഗ്രഹിക്കുന്നതുകൊണ്ടുമാണ്. അതിലുപരി, ഈ സമൂഹത്തിലൊരു ഗണത്തെ തന്റെ രക്ഷയുടെ വസ്തുക്കളായും തന്റെ നിർവഹണ പദ്ധതിയുടെ ഫലമായും തിരഞ്ഞെടുക്കാനും ഈ ജനങ്ങളെ അടുത്ത യുഗത്തിലേക്കു കൊണ്ടുപോകാനും ദൈവം ആഗ്രഹിക്കുന്നു. അതുകൊണ്ട്, ദൈവം നൽകിയ ഈ വിലയത്രയും, അതെത്രയുമായിക്കൊള്ളട്ടെ, മനുഷ്യാവതാരമെടുത്ത തന്റെ ശരീരം അന്ത്യകാലത്ത് ചെയ്യാൻ പോകുന്ന ജോലിക്കാവശ്യമായ ഒരുക്കത്തിനു വേണ്ടിയുള്ളതാണ്. നിങ്ങൾ ഇന്നത്തെ ദിവസത്തിലെത്തിയത് ഈ ശരീരം മൂലമാണ്. ദൈവം ജഡശരീരത്തിൽ ജീവിക്കുന്നു എന്നതുകൊണ്ടാണ് നിങ്ങൾക്ക് അതിജീവിക്കാനുള്ള അവസരം കിട്ടിയത്. ഈ സകല സൗഭാഗ്യങ്ങളും ഈ സാധാരണ മനുഷ്യൻ കാരണം നേടിയിട്ടുള്ളതാണ്. ഇതു മാത്രമല്ല, അന്ത്യത്തിൽ എല്ലാ ജനതയും ഈ സാധാരണ മനുഷ്യനെ ആരാധിക്കണം, അതുപോലെ അപ്രധാനനായ ഈ മനുഷ്യനു നന്ദിയേകുകയും അവനെ അനുസരിക്കുകയും വേണം. കാരണം, അവൻ കൊണ്ടുവന്ന സത്യവും ജീവനും മാർഗവും ആണ് മനുഷ്യരാശിയെ മുഴുവൻ രക്ഷിക്കുകയും മനുഷ്യനും ദൈവത്തിനുമിടയിലെ സംഘർഷം ലഘൂകരിക്കുകയും അവർക്കിടയിലെ ദൂരം കുറയ്ക്കുകയും ദൈവത്തിന്റെയും മനുഷ്യന്റെയും ചിന്തകൾക്കിടയിൽ ഒരു ബന്ധം തുറക്കുകയും ചെയ്തത്. ദൈവത്തിനു വേണ്ടി കൂടുതൽ വലിയ മഹത്ത്വം നേടിയിട്ടുള്ളതും അവനാണ്. ഇതുപോലൊരു സാധാരണ മനുഷ്യൻ നിന്റെ വിശ്വാസത്തിനും ആരാധനയ്ക്കും അനർഹനാണോ? ഇങ്ങനെയൊരു സാധാരണ ശരീരം ക്രിസ്തുവെന്നു വിളിക്കപ്പെടാൻ അയോഗ്യനാണോ? അത്തരമൊരു സാധാരണ മനുഷ്യനു മനുഷ്യർക്കിടയിൽ ദൈവത്തിന്റെ പ്രകാശനമായി മാറാൻ സാധിക്കില്ലേ? മാനവരാശിയെ വിനാശത്തിൽ നിന്ന് രക്ഷിച്ച അത്തരമൊരു മനുഷ്യൻ നിങ്ങളുടെ സ്നേഹവും അവനെ ചേർത്തു പിടിക്കാനുള്ള നിങ്ങളുടെ ആഗ്രഹവും അർഹിക്കുന്നില്ലേ? അവന്റെ അധരങ്ങൾ പ്രകാശിപ്പിച്ച സത്യങ്ങളെ നിങ്ങൾ തിരസ്കരിക്കുകയും നിങ്ങൾക്കിടയിലെ അവന്റെ അസ്തിത്വത്തെ ദ്വേഷിക്കുകയും ചെയ്താൽ അന്ത്യത്തിൽ നിങ്ങൾക്ക് എന്തു സംഭവിക്കും?

അന്ത്യദിനങ്ങളിലെ ദൈവത്തിന്റെ എല്ലാ ജോലിയും ഈ സാധാരണ മനുഷ്യനിലൂടെയാണ് ചെയ്യപ്പെടുക. അവൻ എല്ലാം നിന്റെ മേൽ ചൊരിയും. എന്തിനേറെ, നീയുമായി ബന്ധപ്പെട്ട സകലതും തീരുമാനിക്കാൻ അവനു കഴിയും. അത്തരമൊരു മനുഷ്യന് നിങ്ങൾ കരുതുന്നതുപോലെയൊരു മനുഷ്യനായിരിക്കാൻ സാധിക്കുമോ: പരാമർശയോഗ്യനല്ലാത്ത അത്രയും എളിയ ഒരു മനുഷ്യൻ? നിങ്ങളെ തീർത്തും വിശ്വസിപ്പിക്കാൻ പര്യാപ്തമല്ലേ അവന്റെ സത്യം? നിങ്ങളെ തീർത്തും ബോദ്ധ്യപ്പെടുത്താൻ പര്യാപ്തമല്ലേ അവന്റെ പ്രവൃത്തികളുടെ സാക്ഷ്യം? അഥവാ, അവൻ നിങ്ങളെ നയിക്കുന്ന പാത നിങ്ങൾക്കു നടക്കാൻ യോഗ്യമായതല്ലേ? എല്ലാം കണക്കിലെടുത്തിട്ടും അവനെ വെറുക്കാനും അവനെ ദൂരേക്ക് അകറ്റാനും അവനെ ഒഴിവാക്കാനും നിങ്ങൾക്ക് കാരണമായി തീരുന്നത് എന്താണ്? സത്യം പ്രകാശിപ്പിക്കുന്നത് ഈ മനുഷ്യനാണ്, സത്യം പ്രദാനം ചെയ്യുന്നത് ഈ മനുഷ്യനാണ്, നിങ്ങൾക്കു പിന്തുടരാൻ ഒരു മാർഗം നൽകുന്നതും ഈ മനുഷ്യനാണ്. ഈ സത്യങ്ങൾക്കുള്ളിൽ ദൈവത്തിന്റെ പ്രവൃത്തിയുടെ അടയാളങ്ങൾ കണ്ടെത്താൻ നിങ്ങൾക്കിനിയും കഴിയുന്നില്ല എന്നതുകൊണ്ടാകുമോ അത്? യേശുവിന്റെ പ്രവർത്തനം കൂടാതെ, മാനവരാശിക്ക് കുരിശിൽ നിന്നു താഴേക്കിറങ്ങാൻ കഴിയുമായിരുന്നില്ല, എന്നാൽ, കുരിശിൽ നിന്നിറങ്ങിയവർക്ക് ദൈവത്തിന്റെ അംഗീകാരം നേടാനോ നവയുഗത്തിലേക്കു പ്രവേശിക്കാനോ ഇന്നത്തെ മനുഷ്യാവതാരം കൂടാതെ ഒരിക്കലും കഴിയുമായിരുന്നില്ല. ഈ സാധാരണ മനുഷ്യന്റെ ആഗമനം കൂടാതെ, ദൈവത്തിന്റെ യഥാർത്ഥ മുഖപ്രസാദം കാണാനുള്ള അവസരം നിങ്ങൾക്കൊരിക്കലും ഉണ്ടാകുമായിരുന്നില്ല, അതിനുള്ള യോഗ്യതയും നിങ്ങൾക്കുണ്ടാകുമായിരുന്നില്ല, കാരണം, നിങ്ങളെല്ലാവരും വളരെ മുമ്പേ നശിപ്പിക്കപ്പെട്ട വസ്തുക്കളാകുമായിരുന്നു. ദൈവത്തിന്റെ രണ്ടാം മനുഷ്യാവതാരത്തിന്റെ ആഗമനം മൂലം ദൈവം നിങ്ങളോടു ക്ഷമിക്കുകയും നിങ്ങളോടു കരുണ കാണിക്കുകയും ചെയ്തിട്ടുണ്ട്. എന്തുമാകട്ടെ, അവസാനം ഞാൻ നിങ്ങൾക്കായി അവശേഷിപ്പിക്കുന്ന വാക്കുകൾ ഇവ തന്നെയാണ്: ഈ സാധാരണ മനുഷ്യൻ, മനുഷ്യാവതാരമെടുത്ത ദൈവം, നിങ്ങൾക്ക് നിർണായക പ്രാധാന്യം ഉള്ളതാണ്. ഇതാണ് ദൈവം മനുഷ്യർക്കിടയിൽ ഇതിനകം ചെയ്തു കഴിഞ്ഞിട്ടുള്ള മഹാകാര്യം.


അന്ത്യനാളുകളിലെ ക്രിസ്തുവിനു മാത്രമേ മനുഷ്യന് നിത്യജീവന്‍റെ മാര്‍ഗ്ഗം നല്കുവാന്‍ സാധിക്കുകയുള്ളൂ

ജീവന്‍റെ മാര്‍ഗ്ഗം ആര്‍ക്കും കൈവശമാക്കാനാവുന്ന ഒന്നല്ല, ആര്‍ക്കും എളുപ്പത്തില്‍ നേടുവാന്‍ സാധിക്കുന്നതുമല്ല. ഇതിനു കാരണം ജീവന്‍ ദൈവത്തില്‍ നിന്നു മാത്രം വരുവാന്‍ സാധിക്കുന്നതാണ്, അതായത്, ജീവന്‍റെ പൊരുള്‍ ദൈവത്തിനു മാത്രം കരഗതമായതും ജീവന്‍റെ മാര്‍ഗ്ഗം ദൈവത്തിനു മാത്രം സ്വന്തവുമാണ്. അതുകൊണ്ട് ദൈവം മാത്രമാണ് ജീവന്‍റെ ഉറവിടവും, ജീവജലത്തിന്‍റെ നിലയ്ക്കാത്ത ഉറവയും. താന്‍ ലോകത്തെ സൃഷ്ടിച്ചതു മുതല്‍, ദൈവം ജീവന്‍റെ ചൈതന്യം ഉള്‍പ്പെടുന്ന ധാരാളം പ്രവൃത്തികള്‍ ചെയ്തു, മനുഷ്യന് ജീവന്‍ കൊണ്ടുവരുന്ന ധാരാളം പ്രവൃത്തികള്‍ ചെയ്യുകയും, മനുഷ്യന്‍ ജീവന്‍ നേടേണ്ടതിന് വലിയ വില കൊടുക്കുകയും ചെയ്തു. കാരണം ദൈവം തന്നെ നിത്യജീവനും, മനുഷ്യന്‍ പുനരുത്ഥാനം ചെയ്യപ്പെട്ടതിന്‍റെ മാര്‍ഗ്ഗവും ആണ്. ദൈവം ഒരിക്കലും മനുഷ്യ ഹൃദയത്തില്‍ ഇല്ലാതിരിക്കുന്നില്ല, എല്ലാ സമയത്തും അവന്‍ മനുഷ്യരുടെയിടയില്‍ ജീവിക്കുന്നു. മനുഷ്യന്‍റെ ജീവിതത്തെ നയിക്കുന്ന ശക്തിയും, മനുഷ്യ നിലനില്പിന്‍റെ മൂലകാരണവും, ജനനശേഷമുള്ള മനുഷ്യന്‍റെ നിലനില്പിനുള്ള സമ്പന്നമായ ഒരു നിക്ഷേപവുമാണ് അവന്‍. അവന്‍ മനുഷ്യന്‍ വീണ്ടും ജനിക്കുവാന്‍ കാരണമാകുകയും, അവന്‍റെ എല്ലാ കര്‍ത്തവ്യവും ദൃഢനിശ്ചയത്തോടെ ജീവിക്കുവാന്‍ അവനെ പ്രാപ്തനാക്കുകയും ചെയ്യുന്നു. അവന്‍റെ ശക്തിയും അവന്‍റെ കെടുത്താനാവാത്ത ജീവശക്തിയും കാരണമാണ് മനുഷ്യന്‍ തലമുറതലമുറയായി ജീവിച്ചത്; അതിലാകമാനം ദൈവത്തിന്‍റെ ജീവശക്തിയായിരുന്നു മനുഷ്യന്‍റെ നിലനില്പിന്‍റെ മുഖ്യാവലംബം, ഒരു സാധാരണ മനുഷ്യനും ഒരിക്കലും കൊടുത്തിട്ടില്ലാത്ത ഒരു വില ദൈവം കൊടുത്തതും അതിനു വേണ്ടിയാണ്. ദൈവത്തിന്‍റെ ജീവശക്തിക്ക് ഏതു ശക്തിയേക്കാളും പ്രാബല്യം നേടാനാവും; അതുകൂടാതെ, അത് ഏതു ശക്തിയിലും അധികമാണ്. അവന്‍റെ ജീവന്‍ ശാശ്വതവും, അവന്‍റെ ശക്തി അനിതരസാധാരണവും, അവന്‍റെ ജീവശക്തി ഏതു സൃഷ്ടിയാലും ശത്രു ശക്തിയാലും കീഴടക്കാനാവാത്തതുമാണ്. ഏതു സമയത്തും ഏതു കാലത്തും ദൈവത്തിന്‍റെ ജീവശക്തി നിലനില്ക്കുകയും അതിന്‍റെ അത്യുജ്ജ്വലമായ തേജസ്സ് പ്രകാശിക്കുകയും ചെയ്യുന്നു. സ്വര്‍ഗ്ഗവും ഭൂമിയും വലിയ മാറ്റങ്ങള്‍ക്കു വിധേയമായേക്കാം, എന്നാല്‍ ദൈവത്തിന്‍റെ ജീവന്‍ എന്നെന്നേക്കും മാറ്റമില്ലാത്തതാണ്. എല്ലാ കാര്യങ്ങളും കടന്നു പോകും, എന്നാല്‍ ദൈവത്തിന്‍റെ ജീവന്‍ അപ്പോഴും നിലനില്ക്കും, കാരണം സകലത്തിന്‍റെയും നിലനില്പിന്‍റെ ഉറവിടവും അവയുടെ നിലനില്പിന്‍റെ മൂലകാരണവും ദൈവമാണ്. മനുഷ്യന്‍റെ ജീവന്‍ ദൈവത്തില്‍ നിന്ന് ഉടലെടുക്കുന്നു, സ്വര്‍ഗ്ഗത്തിന്‍റെ നിലനില്പ് ദൈവം കാരണമാണ്, ഭൂമിയുടെ നിലനില്പ് ദൈവത്തിന്‍റെ ജീവശക്തിയില്‍ നിന്നാണ് ഉദ്ഭവിക്കുന്നത്. ചൈതന്യമുള്ള ഒരു വസ്തുവിനും ദൈവത്തിന്‍റെ പരമാധികാരത്തെ കീഴടക്കുവാനോ, ഓജസ്സുള്ള ഒന്നിനും ദൈവത്തിന്‍റെ ആധിപത്യത്തിന്‍റെ മണ്ഡലത്തില്‍ നിന്ന് ഒഴിഞ്ഞു മാറുവാനോ സാധിക്കുകയില്ല. ഇത്തരത്തില്‍, എല്ലാവരും, അവര്‍ ആരായിരുന്നാലും, ദൈവത്തിന്‍റെ ആധിപത്യത്തിനു കീഴടങ്ങുകയും, എല്ലാവരും ദൈവത്തിന്‍റെ ആജ്ഞയ്ക്കു കീഴില്‍ ജീവിക്കുകയും ചെയ്യേണ്ടതും, അവന്‍റെ കരങ്ങളില്‍ നിന്ന് ആര്‍ക്കും രക്ഷപ്പെടുവാന്‍ ആവാത്തതുമാണ്.

ഒരുപക്ഷേ നിങ്ങള്‍ ഇപ്പോള്‍ ആഗ്രഹിക്കുന്നത് ജീവനെ നേടുന്നതിനാവും, അല്ലെങ്കില്‍ നിങ്ങളാഗ്രഹിക്കുന്നത് സത്യത്തെ നേടുന്നതിനാവും. അതെന്തുതന്നെയായാലും, നിങ്ങള്‍ ദൈവത്തെ കണ്ടെത്തുവാനാഗ്രഹിക്കുന്നു, നിങ്ങള്‍ക്കു വിശ്വസിക്കാവുന്നതും, നിങ്ങള്‍ക്ക് നിത്യജീവന്‍ നല്കുവാന്‍ സാധിക്കുന്നതുമായ ദൈവത്തെ കണ്ടെത്തുവാന്‍. നിങ്ങള്‍ നിത്യജീവന്‍ പ്രാപിക്കുവാന്‍ ആഗ്രഹിക്കുന്നുവെങ്കില്‍, നിങ്ങളാദ്യം നിത്യജീവന്‍റെ ഉറവിടം മനസ്സിലാക്കുകയും ആദ്യം ദൈവം എവിടെയാണെന്ന് അറിയുകയും വേണം. ദൈവം മാത്രമാണ് മാറ്റമില്ലാത്ത ജീവനെന്നും, ജീവന്‍റെ മാര്‍ഗ്ഗം കരഗതമായിട്ടുള്ളത് ദൈവത്തിനു മാത്രമാണെന്നും ഞാന്‍ മുമ്പു തന്നെ പറഞ്ഞു. അവന്‍റെ ജീവന്‍ മാറ്റമില്ലാത്തതായതിനാല്‍, അങ്ങനെ അത് നിത്യമാണ്; ജീവന്‍റെ മാര്‍ഗ്ഗം ദൈവം മാത്രമായതിനാല്‍, ദൈവം താന്‍ മാത്രമാണ് നിത്യജീവന്‍റെ മാര്‍ഗ്ഗം. അതുപോലെ, ദൈവം എവിടെയാണെന്നും, നിത്യജീവന്‍റെ ഈ മാര്‍ഗ്ഗം എങ്ങനെ പ്രാപിക്കണമെന്നും നിങ്ങള്‍ ആദ്യം മനസ്സിലാക്കേണ്ടതുണ്ട്. ഈ രണ്ടു കാര്യങ്ങളില്‍ വെവ്വേറെയായി നമുക്കിപ്പോള്‍ കൂട്ടായ്മയില്‍ മുഴുകാം.

നിത്യജീവന്‍റെ മാര്‍ഗ്ഗം പ്രാപിക്കുന്നതിന് നിങ്ങള്‍ സത്യമായി ആഗ്രഹിക്കുകയും അതിനു വേണ്ടിയുള്ള നിങ്ങളുടെ അന്വേഷണത്തില്‍ നിങ്ങള്‍ അത്യാവേശമുള്ളയാളും ആണെങ്കില്‍, ആദ്യം ഈ ചോദ്യത്തിന് മറുപടി പറയുക: ദൈവം ഇന്നെവിടെയാണ്? ഒരു പക്ഷേ നിങ്ങള്‍ മറുപടി പറയുമായിരിക്കും, “ദൈവം സ്വര്‍ഗ്ഗത്തില്‍ വസിക്കുന്നു, തീര്‍ച്ചയായും—അവന്‍ നിങ്ങളുടെ ഭവനത്തില്‍ വസിക്കുന്നുണ്ടാവില്ല, ഉണ്ടോ?” ദൈവം തീര്‍ച്ചയായും സകലതിന്‍റെയും മധ്യേ വസിക്കുന്നു എന്ന് ഒരുപക്ഷേ നിങ്ങള്‍ പറയുമായിരിക്കും. ദൈവം ഓരോ വ്യക്തിയുടെയും ഹൃദയത്തില്‍ വസിക്കുന്നു എന്നോ, ദൈവം ആത്മീയ ലോകത്തിലാണുള്ളത് എന്നോ അല്ലെങ്കില്‍ നിങ്ങള്‍ പറയുമായിരിക്കും. ഇവയില്‍ ഒന്നും ഞാന്‍ നിഷേധിക്കുന്നില്ല, പക്ഷേ വിഷയം ഞാന്‍ വ്യക്തമാക്കേണ്ടതുണ്ട്. ദൈവം മനുഷ്യന്‍റെ ഹൃദയത്തില്‍ വസിക്കുന്നു എന്നു പറയുന്നത് പൂര്‍ണ്ണമായും ശരിയല്ല, എന്നാലത് തീര്‍ത്തും തെറ്റുമല്ല. ദൈവവിശ്വാസികളുടെ ഇടയില്‍, ശരിയായ വിശ്വാസമുള്ളവരും കളവായ വിശ്വാസമുള്ളവരും, ദൈവം അംഗീകരിക്കുന്നവരും അവന്‍ അംഗീകരിക്കാത്തവരും, അവനെ പ്രസാദിപ്പിക്കുന്നവരും അവന്‍ ദ്വേഷിക്കുന്നവരും, അവന്‍ പൂര്‍ണ്ണരാക്കുന്നവരും അവന്‍ നിരാകരിക്കുന്നവരും ഉണ്ടെന്നുള്ളതാണ് അതിനു കാരണം. അതുകൊണ്ട് ഞാന്‍ പറയുന്നു ദൈവം കുറച്ചാളുകളുടെ മാത്രം ഹൃദയങ്ങളില്‍ ജീവിക്കുന്നു, സംശയലേശമെന്യേ ഈ ആളുകള്‍ ശരിക്കും ദൈവത്തില്‍ വിശ്വസിക്കുന്നവരും. ദൈവം അംഗീകരിക്കുന്നവരും, ദൈവത്തെ പ്രസാദിപ്പിക്കുന്നവരും, അവന്‍ പൂര്‍ണ്ണരാക്കുന്നവരും ആണ്. ദൈവത്താല്‍ നയിക്കപ്പെടുന്നവരാണവര്‍. അവര്‍ ദൈവത്താല്‍ നയിക്കപ്പെടുന്നതിനാല്‍, ദൈവത്തിന്‍റെ നിത്യജീവന്‍റെ മാര്‍ഗ്ഗം കേള്‍ക്കുകയും കാണുകയും ചെയ്തുകഴിഞ്ഞ ആളുകള്‍ അവരാണ്. ദൈവത്തിലുള്ള വിശ്വാസം കളവായിട്ടുുള്ളവര്‍, ദൈവത്താല്‍ അംഗീകരിക്കപ്പെടാത്തവര്‍, ദൈവത്താല്‍ ദ്വേഷിക്കപ്പെടുന്നവര്‍, ദൈവത്താല്‍ നിരാകരിക്കപ്പെടുന്നവര്‍—അവര്‍ ദൈവത്താല്‍ തിരസ്ക്കരിക്കപ്പെടുവാന്‍ ബാധ്യസ്ഥരും, നിത്യജീവന്‍ കൂടാതെ തുടരുവാന്‍ ബാധ്യസ്ഥരും, ദൈവം എവിടെയാണെന്നുള്ളതിനെപ്പറ്റി അറിവില്ലാത്തവരായിരിക്കുവാന്‍ ബാധ്യസ്ഥരുമാണ്. മറിച്ച്, തങ്ങളുടെ ഹൃദയങ്ങളില്‍ ദൈവം വസിക്കുന്നവര്‍ക്ക് അവന്‍ എവിടെയാണെന്ന് അറിയാം. ദൈവം നിത്യജീവന്‍റെ മാര്‍ഗ്ഗം ചൊരിയുന്നത് ഈ ആളുകള്‍ക്കാണ്, അവരാണ് ദൈവത്തെ അനുഗമിക്കുന്നവര്‍. ഇപ്പോള്‍ നിങ്ങള്‍ക്കറിയാമോ ദൈവം എവിടെയാണെന്ന്? ദൈവം മനുഷ്യന്‍റെ ഹൃദയത്തിനുള്ളിലും, മനുഷ്യന്‍റെ വശത്തുമുണ്ട്. അവന്‍ ആത്മീയ ലോകത്തിലും സകലത്തിനും മീതെയും മാത്രമല്ല ഉള്ളത്, അതിലേറെ മനുഷ്യന്‍ നിലനില്ക്കുന്ന ഭൂമിയിലും ഉണ്ട്. അതുകൊണ്ട് അന്ത്യനാളുകളുടെ വരവ്, ദൈവവേലയുടെ ചുവടുകളെ പുതിയ പ്രദേശങ്ങളിലേക്കു കൊണ്ടുവന്നിരിക്കുന്നു. പ്രപഞ്ചത്തിലുള്ള സകലത്തിന്മേലും ദൈവത്തിന് പരമാധികാരം ഉണ്ട്, മനുഷ്യന്‍റെ ഹൃദയത്തില്‍ അവന്‍റെ മുഖ്യാവലംബം അവനാണ്, അതുകൂടാതെ, അവന്‍ മനുഷ്യരുടെ ഇടയില്‍ പാര്‍ക്കുന്നു. ഈ വിധത്തില്‍ മാത്രമേ അവന് ജീവന്‍റെ മാര്‍ഗ്ഗം മനുഷ്യകുലത്തിലേക്കു കൊണ്ടു വരുവാനും, മനുഷ്യനെ ജീവന്‍റെ മാര്‍ഗ്ഗത്തിലേക്കു കൊണ്ടു വരുവാനും സാധിക്കുകയുള്ളൂ. മനുഷ്യന്‍ ജീവന്‍റെ മാര്‍ഗ്ഗം പ്രാപിക്കുവാനും, മനുഷ്യന്‍ നിലനില്ക്കുവാനുമായാണ് ദൈവം ഭൂമിയിലേക്കു വരികയും മനുഷ്യരുടെ ഇടയില്‍ വസിക്കുകയും ചെയ്തത്. അതേ സമയം, മനുഷ്യരുടെ മധ്യേയുള്ള അവന്‍റെ നിയന്ത്രണത്തില്‍ അവര്‍ സഹകരിക്കുന്നതിനായി ദൈവം പ്രപഞ്ചത്തിലുള്ള സകലതിനോടും ആജ്ഞാപിക്കുകയും ചെയ്യുന്നു. അതുകൊണ്ട്, ദൈവം സ്വര്‍ഗ്ഗത്തിലാണെന്നും മനുഷ്യഹൃദയത്തിലാണെന്നും ഉള്ള പ്രമാണം മാത്രം നിങ്ങള്‍ അംഗീകരിക്കുകയും, എങ്കിലും മനുഷ്യരുടെ മധ്യേയുള്ള ദൈവത്തിന്‍റെ വാസത്തെ നിങ്ങള്‍ അംഗീകരിക്കാതിരിക്കുകയും ചെയ്യുന്നുവെങ്കില്‍, നിങ്ങളൊരിക്കലും ജീവന്‍ പ്രാപിക്കുകയോ, ഒരിക്കലും സത്യത്തിന്‍റെ പാത നേടുകയോ ചെയ്യുകയില്ല.

ജീവനും സത്യവും ദൈവം തന്നെയാണ്, അവന്‍റെ ജീവനും സത്യവും ഒരുമിച്ചു നിലനില്ക്കുന്നതാണ്. സത്യം പ്രാപിക്കുവാന്‍ കഴിയാത്തവര്‍ ഒരിക്കലും ജീവന്‍ പ്രാപിക്കുകയില്ല. സത്യത്തിന്‍റെ നേതൃത്വവും പിന്തുണയും പരിപാലനവും കൂടാതെ, നിങ്ങള്‍ അക്ഷരവും ഉപദേശങ്ങളും, അതിലെല്ലാമുപരി മരണവും മാത്രമേ നേടുകയുള്ളൂ. ദൈവത്തിന്‍റെ ജീവന്‍ എന്നേക്കുമുള്ളതും അവന്‍റെ സത്യവും ജീവനും ഒരുമിച്ചു നിലനില്ക്കുന്നതുമാണ്. സത്യത്തിന്‍റെ ഉറവിടം കണ്ടെത്താന്‍ നിങ്ങള്‍ക്കാവുന്നില്ലെങ്കില്‍, നിങ്ങള്‍ ജീവന്‍റെ പോഷണം പ്രാപിക്കുകയില്ല; നിങ്ങള്‍ക്ക് ജീവന്‍റെ പരിപാലനം നേടാനാവുന്നില്ലെങ്കില്‍, തീര്‍ച്ചയായും നിങ്ങള്‍ക്ക് സത്യമുണ്ടാവുകയില്ല, അതുകൊണ്ട്, സങ്കല്പങ്ങളും ധാരണകളും അല്ലാതെ, നിങ്ങളുടെ ശരീരത്തിന്‍റെ ആകെത്തുക നിങ്ങളുടെ മാംസം മാത്രമാണ്—നിങ്ങളുടെ ചൂരില്ലാത്ത മാംസം. പുസ്തകങ്ങളിലെ വചനങ്ങള്‍ ജീവനായി എണ്ണപ്പെടുന്നില്ല എന്നും, ചരിത്ര രേഖകള്‍ സത്യമായി കൊണ്ടാടുവാന്‍ കഴിയില്ല എന്നും, ഭൂതകാലത്തിന്‍റെ നിയമങ്ങള്‍ ദൈവം ഇപ്പോള്‍ ഉച്ചരിക്കുന്ന വചനങ്ങളുടെ വിശദീകരണങ്ങളാവുകയില്ല എന്നും അറിയുക. ദൈവം ഭൂമിയിലേക്കു വരികയും മനുഷ്യരോടൊപ്പം വസിക്കുകയും ചെയ്യുമ്പോള്‍ അവന്‍ സൂചിപ്പിക്കുന്ന കാര്യങ്ങള്‍ മാത്രമാണ് സത്യവും ജീവനും ദൈവഹിതവും അവന്‍റെ ഇപ്പോഴത്തെ പ്രവര്‍ത്തന രീതിയും. യുഗങ്ങള്‍ക്കു മുമ്പ് ദൈവം പറഞ്ഞ വചനങ്ങളുടെ രേഖകള്‍ ഇന്നത്തെ കാലത്തില്‍ നിങ്ങള്‍ നടപ്പില്‍ വരുത്തിയാല്‍, അത് നിങ്ങളെ ഒരു പുരാവസ്തുശാസ്ത്രജ്ഞന്‍ ആക്കി മാറ്റുന്നു; നിങ്ങളെ വര്‍ണ്ണിക്കുന്നതിനുള്ള ഏറ്റവും നല്ല മാര്‍ഗ്ഗം ചരിത്ര പൈതൃകത്തില്‍ വിദഗ്ദ്ധനായ ഒരാള്‍ എന്നതാണ്. കാരണം, കഴിഞ്ഞ കാലങ്ങളില്‍ ദൈവം ചെയ്ത വേലയുടെ അവശിഷ്ടങ്ങളില്‍ നിങ്ങള്‍ എല്ലായ്പ്പോഴും വിശ്വസിക്കുന്നു, ദൈവം മുമ്പ് മനുഷ്യരുടെയിടയില്‍ പ്രവര്‍ത്തിച്ചപ്പോള്‍ ബാക്കിയാക്കിയ അവന്‍റെ നിഴലില്‍ മാത്രം വിശ്വസിക്കുന്നു, മുന്‍കാലങ്ങളില്‍ ദൈവം തന്‍റെ അനുയായികള്‍ക്ക് നല്കിയ മാര്‍ഗ്ഗത്തില്‍ മാത്രം വിശ്വസിക്കുന്നു. ദൈവത്തിന്‍റെ ഇന്നത്തെ വേലയുടെ ദിശയില്‍ നിങ്ങള്‍ വിശ്വസിക്കുന്നില്ല, ദൈവത്തിന്‍റെ ഇന്നത്തെ ശ്രേഷ്ഠമായ മുഖപ്രസാദത്തില്‍ വിശ്വസിക്കുന്നില്ല, ദൈവം ഇപ്പോള്‍ ആവിഷ്കരിക്കുന്ന സത്യത്തിന്‍റെ പാതയില്‍ വിശ്വസിക്കുന്നില്ല. അതുകൊണ്ട് തര്‍ക്കമെന്യേ നിങ്ങള്‍ യാഥാര്‍ത്ഥ്യവുമായി ഒട്ടും ബന്ധമില്ലാത്ത ഒരു ദിവാസ്വപ്നക്കാരനാണ്. ഇപ്പോള്‍ മനുഷ്യന് ജീവന്‍ നല്കുവാന്‍ പ്രാപ്തിയില്ലാത്ത വചനങ്ങളില്‍ എന്നിട്ടും നിങ്ങള്‍ മുറുകെപ്പിടിക്കുന്നുവെങ്കിൽ, നിങ്ങള്‍ ഗുണംപിടിക്കാത്ത ഒരു കഷണം ചത്ത മരത്തടിയാണ്,[a] കാരണം നിങ്ങള്‍ തീരെ യാഥാസ്ഥിതികനും, തീരെ അനുസരണംകെട്ടവനും, തീരെ യുക്തികെട്ടവനുമാണ്!

ദൈവം ജഡമായതാണ് ക്രിസ്തു, അതുകൊണ്ട് മനുഷ്യര്‍ക്ക് സത്യത്തെ നല്കുവാന്‍ കഴിയുന്ന ക്രിസ്തു ദൈവം എന്ന് വിളിക്കപ്പെടുന്നു. ഇതിനെ സംബന്ധിച്ച് അമിതമായി ഒന്നുമില്ല കാരണം, മനുഷ്യര്‍ക്ക് അപ്രാപ്യമായ ദൈവത്തിന്‍റെ സത്തയും, ദൈവത്തിന്‍റെ പ്രകൃതവും, അവന്‍റെ വേലയിലുള്ള ജ്ഞാനവും അവനുണ്ട്. സ്വയം ക്രിസ്തു എന്നു വിളിക്കുന്നവരും, എന്നാല്‍ ദൈവത്തിന്‍റെ വേല ചെയ്യാന്‍ കഴിയാത്തവരുമായവര്‍ വഞ്ചകരാണ്. ഭൂമിയില്‍ ദൈവത്തിന്‍റെ വെറും ജഡാവതാരം മാത്രമല്ല ക്രിസ്തു, മനുഷ്യരുടെ ഇടയില്‍ തന്‍റെ വേല ചെയ്യുകയും പൂര്‍ത്തീകരിക്കുകയും ചെയ്യുമ്പോള്‍ ദൈവം സ്വീകരിച്ച സവിശേഷമായ ജഡവും കൂടിയാണ്. ഈ ജഡത്തിന്‍റെ സ്ഥാനം കേവലം ഏതെങ്കിലും മനുഷ്യന് കവരുവാന്‍ കഴിയുകയില്ല, മറിച്ച് ഈ ജഡം ഭൂമിയില്‍ ദൈവത്തിന്‍റെ പ്രവര്‍ത്തനം തൃപ്തികരമായി വഹിക്കുകയും, ദൈവത്തിന്‍റെ പ്രകൃതം ആവിഷ്കരിക്കുകയും, ദൈവത്തെ നന്നായി പ്രതിനിധീകരിക്കുകയും, മനുഷ്യന് ജീവന്‍ പകരുകയും ചെയ്യുന്നതാണ്. ക്രിസ്തുവിന്‍റെ വേഷം കെട്ടുന്നവര്‍ ഇന്നല്ലെങ്കില്‍ നാളെ നിലംപതിക്കും, കാരണം സ്വയം ക്രിസ്തുവാണെന്ന് അവര്‍ അവകാശപ്പെട്ടാലും, അവര്‍ക്ക് ക്രിസ്തുവിന്‍റെ യാതൊരു സത്തയുമില്ല. അതുകൊണ്ട് ഞാന്‍ പറയുന്നു, ക്രിസ്തുവിന്‍റെ ആധികാരികത മനുഷ്യര്‍ക്ക് നിര്‍വ്വചിക്കുവാന്‍ കഴിയുകയില്ല, പിന്നെയോ ദൈവം തന്നെ ഉത്തരം പറയുകയും തീരുമാനിക്കുകയും ചെയ്യുന്നതാണ്. ഈ രീതിയില്‍, സത്യമായും നിങ്ങള്‍ ജീവന്‍റെ വഴി അന്വേഷിക്കുവാന്‍ ആഗ്രഹിക്കുന്നുവെങ്കില്‍, ലോകത്തിലേക്കു വരുന്നതിലൂടെയാണ് ജീവന്‍റെ മാര്‍ഗ്ഗം മനുഷ്യനു പ്രദാനം ചെയ്യുന്ന വേല ദൈവം നിര്‍വഹിക്കുന്നതെന്ന് ആദ്യം നിങ്ങള്‍ അംഗീകരിക്കണം. മനുഷ്യരിലേക്ക് ജീവന്‍റെ മാര്‍ഗ്ഗം ചൊരിയുന്നതിനായി അവന്‍ വരുന്നത് അന്ത്യനാളുകളിലാണെന്ന് നിങ്ങള്‍ അംഗീകരിക്കണം. ഇത് ഭൂതകാലമല്ല; ഇത് ഇന്നു സംഭവിച്ചുകൊണ്ടിരിക്കുന്നതാണ്.

അന്ത്യനാളുകളുടെ ക്രിസ്തു ജീവന്‍ കൊണ്ടുവരുന്നു, സ്ഥിരതയുള്ളതും ശാശ്വതവുമായ സത്യത്തിന്‍റെ പാത കൊണ്ടുവരുന്നു. ഈ സത്യമാണ് മനുഷ്യന്‍ ജീവന്‍ പ്രാപിക്കുന്നതിനുള്ള മാര്‍ഗ്ഗം, മനുഷ്യന്‍ ദൈവത്തെ അറിയുന്നതിനും ദൈവത്താല്‍ അംഗീകരിക്കപ്പെടുന്നതിനുമുള്ള ഒരേയൊരു പാതയും ഇതാണ്. അന്ത്യനാളുകളുടെ ക്രിസ്തു ലഭ്യമാക്കുന്ന ജീവന്‍റെ മാര്‍ഗ്ഗം നിങ്ങള്‍ അന്വേഷിക്കുന്നില്ലെങ്കില്‍, നിങ്ങള്‍ ഒരിക്കലും യേശുവിന്‍റെ അംഗീകാരം നേടുകയും ഒരിക്കലും സ്വര്‍ഗ്ഗരാജ്യത്തിന്‍റെ വാതില്‍ കടക്കുവാന്‍ യോഗ്യനാവുകയും ഇല്ല കാരണം, നിങ്ങള്‍ ചരിത്രത്തിന്‍റെ ഒരു പാവയും തടവുകാരനുമാണ്. നിയമങ്ങളാലും അക്ഷരങ്ങളാലും നിയന്ത്രിക്കപ്പെടുന്നവര്‍ക്കും ചരിത്രത്താല്‍ ബന്ധനസ്ഥരാക്കപ്പെടുന്നവര്‍ക്കും ഒരിക്കലും ജീവന്‍ പ്രാപിക്കുവാനോ ശാശ്വതമായ സത്യത്തിന്‍റെ മാര്‍ഗ്ഗം പ്രാപിക്കുവാനോ സാധിക്കുകയില്ല. ഇതിനു കാരണം സിംഹാസനത്തില്‍ നിന്ന് ഒഴുകുന്ന ജീവജലത്തിനു പകരം അവര്‍ക്ക് ആകെയുള്ളത് ആയിരക്കണക്കിനു വര്‍ഷങ്ങളായി പറ്റിച്ചേര്‍ന്നു നില്ക്കുന്ന കലങ്ങിയ വെള്ളമാണ്. ജീവന്‍റെ ജലം ലഭിക്കാത്തവര്‍ എന്നെന്നേക്കും സാത്താന്‍റെയും നരകത്തിന്‍റെ പുത്രന്മാരുടെയും കളിക്കോപ്പുകളായി, മൃതശരീരങ്ങളായി തുടരും. അപ്പോള്‍, അവര്‍ക്കെങ്ങനെ ദൈവത്തെ കാണാനാവും? നിങ്ങള്‍ ഭൂതകാലത്തെ മുറുകെപ്പിടിക്കുവാന്‍ മാത്രം ശ്രമിക്കുകയും, അനങ്ങാതെ നില്ക്കുന്നതിലൂടെ കാര്യങ്ങളെ അവ എങ്ങനെയായിരിക്കുന്നുവോ അങ്ങനെതന്നെ സൂക്ഷിക്കുവാന്‍ ശ്രമിക്കുകയും, തല്‍സ്ഥിതിയില്‍ മാറ്റം വരുത്തുവാനും ചരിത്രത്തെ ഉപേക്ഷിച്ചു കളയുവാനും ശ്രമിക്കാതിരിക്കുകയും ചെയ്യുന്നുവെങ്കില്‍, നിങ്ങള്‍ എല്ലായ്പ്പോഴും ദൈവത്തിന് വിരുദ്ധമായിരിക്കുകയില്ലേ? ദൈവത്തിന്‍റെ പ്രവൃത്തിയുടെ ചുവടുകള്‍ അലയടിക്കുന്ന തിരമാലകളും മാറ്റൊലിക്കൊള്ളുന്ന ഇടിമുഴക്കങ്ങളും പോലെ വിശാലവും ബലമേറിയവയുമാണ്—എന്നിട്ടും നിങ്ങള്‍, നിങ്ങളുടെ മൂഢതയോടു പറ്റിച്ചേര്‍ന്നും ഒന്നും ചെയ്യാതെയും നാശം കാത്ത് നിഷ്ക്രിയമായിരിക്കുന്നു. ഇത്തരത്തില്‍, കുഞ്ഞാടിന്‍റെ കാലടികള്‍ പിന്തുടരുന്ന ഒരാളായി നിങ്ങളെ എങ്ങനെ പരിഗണിക്കാനാവും? നിങ്ങള്‍ മുറുകെപ്പിടിച്ചിരിക്കുന്ന ദൈവത്തെ എല്ലായ്പ്പോഴും പുതിയതും ഒരിക്കലും പഴയതല്ലാത്തതുമായ ഒരു ദൈവമായി നിങ്ങള്‍ക്ക് എങ്ങനെ ന്യായീകരിക്കാനാവും? നിങ്ങളുടെ പഴകിയ പുസ്തകങ്ങള്‍ക്ക് എങ്ങനെ നിങ്ങളെ ഒരു പുതിയ യുഗത്തിലൂടെ വഹിക്കുന്നതിനു സാധിക്കും? അവയ്ക്കെങ്ങനെ നിങ്ങളെ ദൈവത്തിന്‍റെ പ്രവര്‍ത്തനത്തിന്‍റെ ചുവടുകള്‍ അന്വേഷിക്കുന്നതിലേക്ക് നയിക്കുവാന്‍ കഴിയും? അവയ്ക്കെങ്ങനെ നിങ്ങളെ സ്വര്‍ഗ്ഗം വരെ എത്തിക്കുവാന്‍ സാധിക്കും? നിങ്ങളുടെ കൈകളില്‍ നിങ്ങള്‍ വഹിക്കുന്നത് നിങ്ങള്‍ക്ക് താല്ക്കാലികാശ്വാസം നല്കുവാന്‍ കഴിയുന്ന അക്ഷരങ്ങളാണ്, ജീവന്‍ ന്ലകുവാന്‍ പ്രാപ്തമായ സത്യങ്ങളല്ല. നിങ്ങള്‍ വായിക്കുന്ന ദൈവവചനങ്ങള്‍ക്ക് നിങ്ങളുടെ നാവിനെ പരിപോഷിപ്പിക്കുവാന്‍ മാത്രമേ സാധിക്കുകയുള്ളൂ, മനുഷ്യജീവനെനെക്കുറിച്ചോ, അത്രപോലും നിങ്ങളെ പൂര്‍ണ്ണതയിലേക്കു നയിക്കുവാന്‍ കഴിയുന്ന പാതകളെക്കുറിച്ചോ അറിയുന്നതിന് നിങ്ങളെ സഹായിക്കുവാന്‍ കഴിയുന്ന ജ്ഞാനത്തിന്‍റെ വചനങ്ങളല്ല. ഈ വൈരുദ്ധ്യം നിങ്ങള്‍ക്ക് പ്രതിഫലനത്തിനുള്ള കാരണം നല്കുന്നില്ലേ? ഉള്ളില്‍ അടങ്ങിയിരിക്കുന്ന നിഗൂഢതകളെ ഇത് നിങ്ങള്‍ക്ക് മനസ്സിലാക്കിത്തരുന്നില്ലേ? സ്വയം ദൈവത്തെ കാണുന്നതിന് സ്വര്‍ഗ്ഗത്തിലേക്ക് നിങ്ങളെത്തന്നെ രക്ഷപ്പെടുത്തുവാന്‍ നിങ്ങള്‍ക്ക് പ്രാപ്തിയുണ്ടോ? ദൈവത്തിന്‍റെ വരവു കൂടാതെ, ദൈവവുമായി കുടുംബ സന്തോഷം ആസ്വദിക്കുവാന്‍ നിങ്ങള്‍ക്ക് നിങ്ങളെത്തന്നെ സ്വര്‍ഗ്ഗത്തിലേക്കു കൊണ്ടുപോകാനാവുമോ? നിങ്ങള്‍ ഇപ്പോഴും സ്വപ്നം കാണുകയാണോ? അപ്പോള്‍ ഞാന്‍ നിര്‍ദ്ദേശിക്കുന്നത്, നിങ്ങള്‍ സ്വപ്നം കാണുന്നത് നിര്‍ത്തുകയും ഇപ്പോള്‍ പ്രവര്‍ത്തിക്കുന്നവനിലേക്ക് നോക്കുകയും ചെയ്യാനാണ്—അന്ത്യനാളുകളില്‍ മനുഷ്യനെ രക്ഷിക്കുന്ന ജോലി ഇപ്പോള്‍ നടത്തുന്നത് ആരാണെന്നു കാണുന്നതിനായി നോക്കുക. നിങ്ങളതു ചെയ്തില്ലെങ്കില്‍, നിങ്ങളൊരിക്കലും സത്യം നേടുകയോ, ഒരിക്കലും ജീവന്‍ പ്രാപിക്കുകയോ ചെയ്യുകയില്ല.

ക്രിസ്തു സംസാരിച്ച സത്യത്തില്‍ ആശ്രയിക്കാതെ ജീവന്‍ പ്രാപിക്കുവാന്‍ ആഗ്രഹിക്കുന്നവര്‍ ഭൂമിയിലെ ഏറ്റവും പരിഹാസ്യരായ ആളുകളാണ്, ക്രിസ്തു കൊണ്ടു വന്ന ജീവന്‍റെ മാര്‍ഗ്ഗം അംഗീകരിക്കാത്തവര്‍ മനേരാജ്യത്തില്‍ നഷ്ടപ്പെട്ടവരുമാണ്. അതുകൊണ്ട് ഞാന്‍ പറയുന്നു, അന്ത്യനാളുകളിലെ ക്രിസ്തുവിനെ അംഗീകരിക്കാത്തവര്‍ എന്നേക്കും ദൈവത്താല്‍ ദ്വേഷിക്കപ്പെടും. ക്രിസ്തുവാണ് അന്ത്യനാളുകളില്‍ സ്വര്‍ഗ്ഗരാജ്യത്തിലേക്കുള്ള മനുഷ്യന്‍റെ വാതില്‍. അവനു ചുറ്റും പോകുവാന്‍ കഴിയുന്നവന്‍ ആരുമില്ല. ക്രിസ്തുവിലൂടെയല്ലാതെ ആരും ദൈവത്താല്‍ പൂര്‍ണ്ണരാക്കപ്പെടുകയില്ല. നിങ്ങള്‍ ദൈവത്തില്‍ വിശ്വസിക്കുന്നു, അതുകൊണ്ട് നിങ്ങള്‍ അവന്‍റെ വചനങ്ങള്‍ അംഗീകരിക്കുകയും അവന്‍റെ പാത അനുസരിക്കുകയും വേണം. സത്യം സ്വീകരിക്കുവാന്‍ കഴിയാതിരിക്കുകയും ജീവന്‍റെ ഉടമ്പടി അംഗീകരിക്കുവാന്‍ കഴിയാതിരിക്കുകയും ചെയ്യുമ്പോള്‍ അനുഗ്രഹങ്ങള്‍ നേടുന്നതിനെക്കുറിച്ചു മാത്രം നിങ്ങള്‍ക്ക് ചിന്തിക്കുവാന്‍ കഴിയുകയില്ല. ക്രിസ്തുവില്‍ യഥാര്‍ത്ഥമായി വിശ്വസിക്കുന്ന ഏവര്‍ക്കും ജീവന്‍ ഉണ്ടാകേണ്ടതിന് അവന്‍ അന്ത്യനാളുകളില്‍ വരുന്നു. അവന്‍റെ പ്രവര്‍ത്തനം പഴയ യുഗം അവസാനിപ്പിക്കുന്നതിനും പുതിയതിലേക്ക് പ്രവേശിക്കുന്നതിനും വേണ്ടിയുള്ളതാണ്. അവന്‍റെ പ്രവര്‍ത്തനമാണ് പുതുയുഗത്തിലേക്ക് പ്രവേശിക്കുന്ന എല്ലാവരും സ്വീകരിക്കേണ്ട പാത. അവനെ അംഗീകരിക്കുവാന്‍ നിങ്ങള്‍ക്ക് സാധിക്കുന്നില്ലെങ്കില്‍, പകരം അവനെ കുറ്റം വിധിക്കുകയും, നിന്ദിക്കുകയും, പീഡിപ്പിക്കുകയും ചെയ്യുന്നുവെങ്കില്‍, നിങ്ങള്‍ നിത്യകാലത്തേക്ക് എരിയുവാന്‍ വിധിക്കപ്പെട്ടവരാണ്. നിങ്ങള്‍ ഒരിക്കലും സ്വര്‍ഗ്ഗരാജ്യത്തില്‍ പ്രവേശിക്കുകയില്ല. കാരണം ഈ ക്രിസ്തു സ്വയം പരിശുദ്ധാത്മാവിന്‍റെ ആവിഷ്കാരമാണ്, ദൈവത്തിന്‍റെ ആവിഷ്കാരമാണ്, ഭൂമിയില്‍ തന്‍റെ ജോലി ചെയ്യുവാന്‍ ദൈവം ഭരമേല്പിച്ച വ്യക്തിയാണ്. അതുകൊണ്ട് ഞാന്‍ നിങ്ങളോടു പറയുന്നു, അന്ത്യനാളുകളിലെ ക്രിസ്തു ചെയ്ത സകലതും അംഗീകരിക്കുവാന്‍ നിങ്ങള്‍ക്ക് കഴിയുന്നില്ലെങ്കില്‍, നിങ്ങള്‍ പരിശുദ്ധാത്മാവിനെയാണ് നിന്ദിക്കുന്നത്. പരിശുദ്ധാത്മാവിനെ നിന്ദിക്കുന്നവര്‍ക്കുള്ള ദൈവശിക്ഷ സകലര്‍ക്കും സ്പഷ്ടമാണ്. അന്ത്യനാളുകളിലെ ക്രിസ്തുവിനെ നിങ്ങള്‍ എതിര്‍ക്കുകയാണെങ്കില്‍, അന്ത്യനാളുകളിലെ ക്രിസ്തുവിനെ നിങ്ങള്‍ തിരസ്കരിക്കുകയാണെങ്കില്‍, നിങ്ങള്‍ക്കു വേണ്ടി പരിണതഫലങ്ങള്‍ സഹിക്കുവാന്‍ മറ്റാരും ഉണ്ടാവുകയില്ലെന്നും ഞാന്‍ നിങ്ങളോടു പറയുന്നു. എന്നുതന്നെയല്ല, ഈ ദിവസം മുതല്‍ ദൈവത്തിന്‍റെ അംഗീകാരം നേടുവാന്‍ നിങ്ങള്‍ക്ക് മറ്റൊരു അവസരമുണ്ടായിരിക്കുകയില്ല; നിങ്ങള്‍ സ്വയം വീണ്ടെടുക്കുവാന്‍ ശ്രമിച്ചാലും, നിങ്ങള്‍ ഇനിയൊരിക്കലും ദൈവത്തിന്‍റെ മുഖം കാണുകയില്ല. കാരണം, നിങ്ങള്‍ എതിര്‍ക്കുന്നത് ഒരു മനുഷ്യനെയല്ല, നിങ്ങള്‍ തിരസ്കരിക്കുന്നത് ഏതോ നിസ്സാര ജീവിയെയല്ല, ക്രിസ്തുവിനെയാണ്. ഇതിന്‍റെ പരിണതഫലം എന്തായിരിക്കുമെന്ന് നിങ്ങള്‍ക്കറിയാമോ? നിങ്ങള്‍ ചെയ്യുന്നത് ഒരു ചെറിയ തെറ്റല്ല, ഒരു ഹീനമായ അപരാധമാണ്. അതുകൊണ്ട് സത്യത്തിനു മുമ്പില്‍ നിങ്ങളുടെ ദംഷ്ട്രങ്ങള്‍ കാട്ടുകയോ, അലക്ഷ്യമായ വിമര്‍ശനങ്ങള്‍ നടത്തുകയോ ചെയ്യരുതെന്ന് എല്ലാവരോടും ഞാന്‍ ഉപദേശിക്കുന്നു, കാരണം, നിങ്ങള്‍ക്ക് ജീവന്‍ പകരുവാന്‍ സത്യത്തിനു മാത്രമേ സാധിക്കുകയുള്ളൂ; സത്യമല്ലാതെ യാതൊന്നിനും വീണ്ടും ജനിക്കുന്നതിനും ദൈവത്തിന്‍റെ മുഖം വീണ്ടും കാണുന്നതിനും നിങ്ങളെ അനുവദിക്കുവാന്‍ സാധിക്കുകയില്ല.

അടിക്കുറിപ്പുകൾ:

a. ഒരു കഷണം ചത്ത മരത്തടി: “സഹായത്തിനപ്പുറം” എന്നർത്ഥമുള്ള ഒരു ചൈനീസ് ശൈലീപ്രയോഗം.


നിങ്ങളുടെ ലക്ഷ്യസ്ഥാനത്തിനായി മതിയായ സത്പ്രവൃത്തികൾ ഒരുക്കുക

ഞാൻ നിങ്ങളുടെ ഇടയിൽ ധാരാളം വേല ചെയ്തിരിക്കുന്നു. നിശ്ചയമായും, ധാരാളം അരുളപ്പാടുകളും നൽകിയിരിക്കുന്നു. എങ്കിലും, എന്‍റെ വചനങ്ങളും പ്രവൃത്തിയും അന്ത്യനാളുകളിലെ എന്‍റെ വേലയുടെ ഉദ്ദേശ്യം പൂർണമായി നിവര്‍ത്തിച്ചിട്ടില്ല എന്നുതന്നെയാണ് എനിക്ക് തോന്നുന്നത്. എന്തെന്നാൽ അന്ത്യനാളുകളിൽ, എന്‍റെ വേല ഒരു പ്രത്യേക വ്യക്തിക്കോ ചില ആളുകൾക്കോ വേണ്ടിയല്ല, മറിച്ച് എന്‍റെ അന്തർലീനമായ സ്വഭാവം പ്രകടിപ്പിക്കുന്നതിനു വേണ്ടിയാണ്. എന്നാൽ ഒരുപാടു കാരണങ്ങളാൽ — ഒരുപക്ഷേ സമയദൗർലഭ്യം അല്ലെങ്കിൽ ജോലിത്തിരക്കുകള്‍ — ആളുകൾ എന്‍റെ മനോഭാവത്തിൽനിന്ന് എന്നെക്കുറിച്ച് ഒരു അറിവും നേടിയിട്ടില്ല. അതിനാൽ ഞാൻ എന്‍റെ പുതിയ പദ്ധതി, എന്‍റെ അന്തിമവേല, ആരംഭിക്കുകയാണ്, എന്‍റെ പ്രവൃത്തിയിലെ ഒരു പുതിയ ഏട് തുറക്കുകയാണ്; തന്മൂലം എന്നെ കാണുന്നവരെല്ലാം മാറത്തടിച്ച് എന്‍റെ അസ്തിത്വം നിമിത്തം അവിരാമം പ്രലപിക്കും. കാരണം, ഞാൻ ലോകത്തിലേക്കു മനുഷ്യരാശിയുടെ അവസാനം കൊണ്ടുവരുന്നു; ഈ ഘട്ടം മുതൽ എന്‍റെ മുഴുമനോഭാവവും ഞാൻ മാനവരാശിയുടെ മുമ്പാകെ അനാവരണം ചെയ്യുന്നു; ഇത്, എന്നെ അറിയാവുന്ന സകലരും അതുപോലെ എന്നെ അറിയാത്ത സകലരും, ഞാൻ തീർച്ചയായും മാനവലോകത്തിലേക്കു വന്നിരിക്കുന്നു, എല്ലാം പെരുകുന്ന ഈ ഭൂമിയിലേക്ക് വന്നിരിക്കുന്നു എന്ന് കൺകുളിർക്കേ കാണേണ്ടതിനാണ്. ഇതാണ് എന്‍റെ പദ്ധതി, മാനവരാശിയുടെ സൃഷ്ടിക്കു ശേഷമുള്ള എന്‍റെ ഏക “തുറന്നുപറച്ചില്‍”. നിങ്ങൾ നിങ്ങളടെ മുഴുശ്രദ്ധയും എന്‍റെ ഓരോ നീക്കത്തിനും അർപ്പിക്കുമാറാകട്ടെ; എന്തെന്നാൽ എന്‍റെ ദണ്ഡ് ഒരിക്കൽകൂടി മാനവരാശിക്കുനേരെ, എന്നെ എതിർക്കുന്ന എല്ലാവരുടേയും നേരെ, ഉയരുന്നു.

അതുവരെ പൂർണ്ണമായും തുറന്നുകാട്ടപ്പെട്ടിട്ടില്ലാത്ത തങ്ങളുടെ ബീഭത്സമായ സ്വഭാവസവിശേഷതകൾ മറയ്ക്കുന്ന മുഖംമൂടി പാടേ പിച്ചിച്ചീന്തിക്കൊണ്ട്, എന്‍റെ മനോഭാവത്തെ പരീക്ഷിക്കുന്നതിനായി, മോശമായ അവസ്ഥയില്‍ നിന്നും കൂടുതല്‍ മോശമായ അവസ്ഥയിലേക്ക് കൂപ്പുകുത്തുന്ന അനേകരുമുണ്ട്. ഏതെങ്കിലും ഒരു വ്യക്തിയുടെ പ്രവൃത്തികൾ ഞാൻ ശ്രദ്ധിക്കാറില്ല, ഗൗനിക്കാറുമില്ല. എന്നാൽ, വിവരങ്ങൾ ശേഖരിക്കുന്നതോ ദേശത്തു യാത്ര ചെയ്യുന്നതോ എനിക്കു താല്‍പര്യമുള്ള മറ്റെന്തെങ്കിലും ചെയ്യുന്നതോ ആകട്ടെ, ചെയ്യേണ്ടതായ പ്രവൃത്തിയിൽ ഞാൻ മുഴുകുന്നു. സുപ്രധാന സമയങ്ങളിൽ, ഞാൻ ആദ്യം ആസൂത്രണം ചെയ്തതുപോലെതന്നെ മനുഷ്യരുടെ ഇടയിൽ എന്‍റെ ജോലി ഒരു നിമിഷം വൈകിയോ ഒരു നിമിഷം നേരത്തെയോ അല്ലാതെ അനായാസമായും സത്വരമായും തുടരുന്നു. എന്നിരുന്നാലും, എന്‍റെ പ്രവൃത്തിയുടെ ഓരോ ഘട്ടത്തിലും ചിലരെ ഞാൻ തള്ളിക്കളയുന്നു. കാരണം, അവരുടെ മുഖസ്തുതി നിറഞ്ഞ വഴികളും കപടവിധേയത്വവും എനിക്ക് പുച്ഛമാണ്. എന്നെ വെറുക്കുന്നവർ മനഃപ്പൂർവമായോ അല്ലാതെയോ തീർച്ചയായും ഉപേക്ഷിക്കപ്പെടും. ചുരുക്കത്തിൽ, ഞാൻ വെറുക്കുന്നവരെല്ലാം എന്നിൽനിന്ന് അകന്നു നിൽക്കാൻ ഞാൻ ആഗ്രഹിക്കുന്നു. എന്‍റെ ഭവനത്തിൽ തുടരുന്ന ദുഷ്ടന്മാരെ ഞാൻ വെറുതെ വിടുകയില്ലെന്ന് പ്രത്യേകം പറയേണ്ടതില്ലല്ലോ. മനുഷ്യന്‍റെ ശിക്ഷാദിവസം അടുത്തിരിക്കുന്നതിനാൽ നിന്ദ്യരായ ആ ആത്മാക്കളെയെല്ലാം എന്‍റെ ഭവനത്തിൽനിന്ന് പുറത്താക്കാൻ ഞാൻ തിടുക്കം കൂട്ടുന്നില്ല, കാരണം എനിക്ക് എന്‍റേതായ ഒരു പദ്ധതി ഉണ്ട്.

ഇപ്പോൾ, മനുഷ്യനെ ഉരുവാക്കാന്‍ തുടങ്ങിയ ഘട്ടമല്ല, പിന്നെയോ, ഓരോ വ്യക്തിയുടെയും അവസാനം ഞാൻ നിർണ്ണയിക്കുന്ന സമയമാണ്. ഓരോരുത്തരുടെയും വാക്കുകളും പ്രവൃത്തികളും അവർ എന്നെ പിന്തുടർന്ന വഴിയും അവരുടെ അന്തർലീനമായ സ്വഭാവസവിശേഷതകളും ആത്യന്തികമായി അവരുടെ പെരുമാറ്റരീതികളും ഞാൻ ഒന്നൊന്നായി എന്‍റെ രേഖാപുസ്തകത്തിൽ എഴുതിയിടുന്നു. ഈ വിധത്തിൽ, അവർ ഏതുതരം വ്യക്തിയാണെങ്കിലും എന്‍റെ കരങ്ങളിൽനിന്ന് രക്ഷപ്പെടുകയില്ല. എല്ലാവരും ഞാൻ നിയോഗിക്കുന്ന അവരുടെ തരക്കാരോടൊപ്പം ആയിരിക്കും. ഓരോ വ്യക്തിയുടെയും ആത്യന്തിക ലക്ഷ്യസ്ഥാനം ഞാൻ തീരുമാനിക്കുന്നത് പ്രായം, സ്ഥാനവലിപ്പം, കഷ്ടപ്പാടുകളുടെ അളവ് എന്നിവയുടേയോ, ചുരുങ്ങിയപക്ഷം അവർ എത്രത്തോളം അനുകമ്പ ആവശ്യപ്പെടുന്നു എന്നതിന്‍റെയോ അടിസ്ഥാനത്തിലല്ല, മറിച്ച് അവരില്‍ സത്യമുണ്ടോ എന്നതിന്‍റെ അടിസ്ഥാനത്തിലാണ്. ഇതല്ലാതെ മറ്റൊരു മാർഗവുമില്ല. ദൈവേഷ്ടം ചെയ്യാത്ത എല്ലാവരും ശിക്ഷിക്കപ്പെടുമെന്ന് നിങ്ങൾ അറിഞ്ഞിരിക്കണം. അചഞ്ചലമായ ഒരു വസ്തുതയാണ് അത്. അതിനാൽ, ശിക്ഷിക്കപ്പെടുന്നവരെല്ലാം ദൈവത്തിന്‍റെ നീതിയെ പ്രതിയും അവർ ചെയ്തുകൂട്ടിയ അനവധി ദുഷ്ചെയ്തികളുടെ പ്രതികാരം എന്ന നിലയിലും ആണ് ശിക്ഷിക്കപ്പെടുക. എന്‍റെ പദ്ധതി ആരംഭിച്ചശേഷം ഞാൻ അതിൽ ഒരു മാറ്റവും വരുത്തിയിട്ടില്ല. ലളിതമായി പറഞ്ഞാൽ, മനുഷ്യന്‍റെ കാര്യത്തിൽ, ഞാൻ എന്‍റെ വാക്കുകൾ ആരുടെ നേർക്കാണോ തിരിക്കുന്നത്, അവരുടെ എണ്ണം കുറയുന്നതായി കാണുന്നു. അങ്ങനെ തന്നെയാണ് ഞാൻ ശരിക്കും അംഗീകരിക്കുന്നവരുടെ എണ്ണവും. എന്നിരുന്നാലും, എന്‍റെ പദ്ധതിക്ക് ഒരിക്കലും മാറ്റം വന്നിട്ടില്ല എന്ന് ഞാൻ തറപ്പിച്ചുപറയുന്നു; മറിച്ച്, മനുഷ്യന്‍റെ വിശ്വാസവും സ്നേഹവുമാണ് സദാ മാറിക്കൊണ്ടിരിക്കുന്നത്, എപ്പോഴും ക്ഷയിച്ചുകൊണ്ടിരിക്കുന്നത്; അങ്ങനെ ഓരോ വ്യക്തിയെയും സംബന്ധിച്ചിടത്തോളം എന്നോടുള്ള സ്നേഹത്തില്‍ നിന്നു നിർവികാരതയിലേക്കും, എന്തിന്, എന്നെ തള്ളിക്കളയുന്നതിലേക്കുവരെയും എത്തിച്ചേരുക സാധ്യമാകുന്നു. എനിക്ക് വെറുപ്പും അറപ്പും തോന്നുന്നതുവരെ, ഒടുവിൽ ശിക്ഷ നൽകുന്നതുവരെ, നിങ്ങളോടുള്ള എന്‍റെ മനോഭാവം ഊഷ്മളമോ നിര്‍വ്വികാരമോ ആയിരിക്കില്ല. എന്നിരുന്നാലും, നിങ്ങളെ ശിക്ഷിക്കുന്ന ദിവസം, ഞാൻ നിങ്ങളെ പിന്നെയും കാണും, എന്നാൽ നിങ്ങൾക്ക് മേലാൽ എന്നെ കാണാൻ കഴിയില്ല. നിങ്ങളുടെ ഇടയിലുള്ള ജീവിതം ഇതിനകം എനിക്ക് മടുപ്പിക്കുന്നതും വിരസവും ആയിത്തീർന്നിരിക്കുന്നതിനാൽ, വസിക്കേണ്ടതിന് ഞാൻ വ്യത്യസ്ത ചുറ്റുപാടുകൾ തിരഞ്ഞെടുത്തു എന്നു പറയേണ്ട ആവശ്യമില്ലല്ലോ; നിങ്ങളുടെ ക്ഷുദ്രവാക്കുകളുടെ ഉപദ്രവം ഒഴിവാക്കുന്നതും നിങ്ങളുടെ അസഹനീയമാംവിധം മോശമായ പെരുമാറ്റത്തിൽനിന്ന് മാറിനിൽക്കുന്നതും ആണല്ലോ മെച്ചം. നിങ്ങൾ മേലാൽ എന്നെ പറ്റിക്കുകയോ നിസ്സംഗതയോടെ എന്നോടു പെരുമാറുകയോ ചെയ്യാതിരിക്കുന്നതിനും വേണ്ടി കൂടിയാണ് അത്. ഞാൻ നിങ്ങളെ വിട്ടുപോകുന്നതിനു മുമ്പ്, സത്യത്തിന് നിരക്കാത്ത കാര്യങ്ങൾ ചെയ്യുന്നതിൽ നിന്ന് വിട്ടുനിൽക്കാൻ നിങ്ങളെ ഉദ്‌ബോധിപ്പിച്ചേ മതിയാകൂ. പകരം, നിങ്ങൾ എല്ലാവരെയും പ്രസാദിപ്പിക്കുന്ന, എല്ലാവർക്കും ഗുണകരമായ, നിങ്ങളുടെതന്നെ ലക്ഷ്യസ്ഥാനത്തിന് പ്രയോജനം ചെയ്യുന്ന കാര്യങ്ങൾ ചെയ്യണം; അല്ലാത്തപക്ഷം ദുരന്തത്തിനുമദ്ധ്യേ കഷ്ടപ്പെടുന്നത് മറ്റാരും ആയിരിക്കില്ല, നിങ്ങൾതന്നെ ആയിരിക്കും.

എന്നെ സ്നേഹിക്കുകയും സ്വയം പരിത്യജിക്കുകയും ചെയ്യുന്നവരോട് ഞാൻ കരുണ കാണിക്കുന്നു. അതേസമയം, ദുഷ്ടന്മാരുടെമേൽ വരുന്ന ശിക്ഷ എന്‍റെ നീതിനിഷ്ഠമായ മനോഭാവം സംബന്ധിച്ച വ്യക്തമായ തെളിവും അതിലുപരി എന്‍റെ കോപത്തിന്‍റെ സാക്ഷ്യവുമാണ്. ദുരന്തം വരുമ്പോൾ, ക്ഷാമത്തിനും ബാധയ്ക്കും ഇരകളായിത്തീരവേ, എന്നെ എതിർക്കുന്ന എല്ലാവരും വിലപിക്കും. സകല ദുഷ്പ്രവൃത്തികളും ചെയ്തിട്ടും വർഷങ്ങളായി എന്നെ അനുഗമിച്ചവരും തങ്ങളുടെ പാപങ്ങൾക്കു വിലയൊടുക്കുന്നതിൽ നിന്ന് രക്ഷപ്പെടുകയില്ല. അവരും, ദശലക്ഷക്കണക്കിന് വർഷങ്ങളായി കാണപ്പെടാത്ത തരത്തിലുള്ള ദുരന്തത്തിലേക്കു കൂപ്പുകുത്തും; അവർ നിരന്തരം പരിഭ്രാന്തിയിലും ഭയത്തിലും ജീവിക്കും. എന്നോടു വിശ്വസ്തത കാണിച്ച എന്‍റെ അനുഗാമികൾ എന്‍റെ ശക്തിയില്‍ ആനന്ദിക്കുകയും അതിനെ പുകഴ്ത്തുകയും ചെയ്യും. അവർ അവാച്യമായ സംതൃപ്തി അനുഭവിക്കുമെന്ന് മാത്രമല്ല, മനുഷ്യർക്ക് ഞാൻ മുമ്പൊരിക്കലും നൽകിയിട്ടില്ലാത്ത തരത്തിലുള്ള സന്തോഷത്തിൽ ജീവിക്കുകയും ചെയ്യും. എന്തെന്നാൽ, ഞാൻ മനുഷ്യന്‍റെ സൽപ്രവൃത്തികളെ അമൂല്യമായി കാണുന്നു; അവരുടെ ദുഷ്പ്രവൃത്തികളെ കഠിനമായി ദ്വേഷിക്കുകയും ചെയ്യുന്നു. ഞാൻ ആദ്യം മനുഷ്യരാശിയെ നയിക്കാൻ തുടങ്ങിയതു മുതൽ, എന്‍റേതുപോലെ ഒരേ മനസ്സുള്ള ഒരു കൂട്ടം ആളുകളെ നേടാൻ ഞാൻ ആകാംക്ഷയോടെ ആശിക്കുകയാണ്. അപ്പോൾപോലും, എന്‍റെ അതേ മനസ്സുള്ളവർ അല്ലാത്തവരെ ഞാൻ ഒരിക്കലും മറക്കുന്നില്ല; ഞാൻ അവരെ എന്‍റെ ഹൃദയത്തിൽ എപ്പോഴും കഠിനമായി വെറുക്കുന്നു, അവരുടെമേൽ പ്രതികാരം ചെയ്യാനുള്ള അവസരത്തിനായി കാത്തിരിക്കുന്നു, അത് കാണുന്നത് എനിക്ക് ആനന്ദം നൽകും. ഇപ്പോൾ ഇതാ എന്‍റെ ദിവസം ഒടുവിൽ എത്തിക്കഴിഞ്ഞു, എനിക്ക് ഇനി കാത്തിരിക്കേണ്ട ആവശ്യമില്ല!

എന്‍റെ അവസാനപ്രവൃത്തി മനുഷ്യനെ ശിക്ഷിക്കുന്നതിനുവേണ്ടി മാത്രമല്ല, മനുഷ്യന്‍റെ ലക്ഷ്യസ്ഥാനം ക്രമീകരിക്കുന്നതിനുവേണ്ടികൂടി ഉള്ളതാണ്. മാത്രമല്ല, അത് എന്‍റെ പ്രവൃത്തികളും ചെയ്തികളും സകലരും അംഗീകരിക്കുന്നതിനും വേണ്ടികൂടിയാണ്. ഞാൻ ചെയ്തതെല്ലാം ശരിയാണെന്ന്, ഞാൻ ചെയ്തതെല്ലാം എന്‍റെ മനോഭാവത്തിന്‍റെ 

പ്രകടനമാണെന്ന് ഒന്നൊഴിയാതെ സകലരും കാണണമെന്ന് ഞാൻ ആഗ്രഹിക്കുന്നു. മാനവരാശി സൃഷ്ടിക്കപ്പെട്ടത് മനുഷ്യന്‍റെ പ്രവർത്തനത്താൽ അല്ല, പ്രകൃതിയാലും അല്ല, പിന്നെയോ സമസ്ത ജീവജാലങ്ങളെയും പോഷിപ്പിക്കുന്ന ഞാനാണ് അവരെ സൃഷ്ടിച്ചത്. എന്‍റെ അസ്തിത്വം ഇല്ലാതെവന്നാൽ, മനുഷ്യവർഗം നശിക്കുകയും ദുരന്തബാധ അനുഭവിക്കുകയും ചെയ്യും. മനോഹരമായ സൂര്യനെയും ചന്ദ്രനെയും അല്ലെങ്കിൽ ഹരിതാഭമായ ലോകത്തെയും ഒരു മനുഷ്യനും മേലാൽ കാണുകയില്ല; തണുത്തുറഞ്ഞ രാത്രിയെയും തടുക്കാനാവാത്ത മരണനിഴൽ താഴ്‌വരയെയും മാത്രമേ മനുഷ്യർ കാണുകയുള്ളൂ. ഞാനാണ് മനുഷ്യരാശിയുടെ ഏക രക്ഷ. ഞാനാണ് മനുഷ്യരാശിയുടെ ഏക പ്രത്യാശ. അതിലുപരി, മുഴു മനുഷ്യവർഗത്തിന്‍റെയും നിലനിൽപ്പുതന്നെ എന്നിലാണ്. ഞാനില്ലാതെ പോയാൽ മനുഷ്യവർഗം സത്വരം നിശ്ചലമാകും. ഞാനില്ലാതെ പോയാൽ, മനുഷ്യവർഗം ദുരന്തം അനുഭവിക്കുകയും എല്ലാത്തരം പ്രേതങ്ങളാലും ചവിട്ടിമെതിക്കപ്പെടുകയും ചെയ്യും. എന്നിട്ടും, ആരും എനിക്കു ശ്രദ്ധ നൽകുന്നില്ല. മറ്റാർക്കും ചെയ്യാനാവാത്ത പ്രവൃത്തികളാണ് ഞാൻ ചെയ്തിരിക്കുന്നത്. നല്ല ചില പ്രവൃത്തികളിലൂടെ എന്‍റെ കടം വീട്ടാന്‍ മനുഷ്യന് കഴിഞ്ഞെങ്കിലെന്ന് മാത്രം ഞാൻ ആശിക്കുന്നു. കുറച്ചുപേർക്ക് മാത്രമേ എന്‍റെ കടം വീട്ടാന്‍ കഴിഞ്ഞുള്ളൂ എങ്കില്‍പ്പോലും, ഞാൻ അപ്പോഴും മാനവലോകത്തിൽ എന്‍റെ യാത്ര അവസാനിപ്പിക്കും. ചുരുളഴിയുന്ന എന്‍റെ പ്രവൃത്തിയുടെ അടുത്ത ഘട്ടം ആരംഭിക്കും; കാരണം ഈ വർഷങ്ങളിലെല്ലാം മനുഷ്യരുടെ ഇടയിൽ അങ്ങോട്ടും ഇങ്ങോട്ടുമുള്ള എന്‍റെ തിരക്കിട്ട യാത്ര ഫലപ്രദമായിരുന്നു, ഞാൻ വളരെ സന്തോഷവാനാണ്. എനിക്ക് മുഖ്യം ആളുകളുടെ എണ്ണമല്ല, അവരുടെ സദ്ചെയ്തികളാണ്. എന്തായാലും, നിങ്ങൾ സ്വന്തം ലക്ഷ്യസ്ഥാനത്തിലേക്ക് കരുതുവാനായി ആവശ്യത്തിന് സൽപ്രവൃത്തികളിൽ ഏർപ്പെടുമെന്ന് ഞാൻ ആശിക്കുന്നു. അപ്പോൾ ഞാൻ സംതൃപ്തനാകും; അല്ലാത്തപക്ഷം, നിങ്ങളുടെമേൽ വന്നുഭവിക്കാനിരിക്കുന്ന ദുരന്തത്തിൽനിന്ന് രക്ഷപ്പെടാൻ നിങ്ങളിൽ ആർക്കുമാവില്ല. ഈ ദുരന്തം എന്നിൽനിന്ന് ഉത്ഭവിക്കുന്നു, തീർച്ചയായും ഞാൻതന്നെ അത് ആസൂത്രണം ചെയ്തിരിക്കുന്നു. എന്‍റെ ദൃഷ്ടിയിൽ നല്ലവരായി കാണപ്പെടാൻ നിങ്ങൾക്ക് കഴിയില്ലെങ്കിൽ, ദുരന്തയാതനയിൽ നിന്ന് നിങ്ങൾക്ക് ഒഴിവില്ല. കഷ്ടതയ്ക്കു മധ്യേ, നിങ്ങളുടെ പ്രവൃത്തികളും ചെയ്തികളും പൂർണ്ണമായും ഉചിതമായി കണക്കാക്കപ്പെട്ടിരുന്നില്ല, കാരണം നിങ്ങളുടെ വിശ്വാസവും സ്നേഹവും പൊള്ളയായിരുന്നു; മാത്രമല്ല നിങ്ങൾ ഭീരുക്കളോ കഠിനരോ ആണെന്ന് മാത്രമാണ് കാണിച്ചത്. ഇക്കാര്യത്തിൽ, ഞാൻ നല്ലതോ മോശമോ ആണെന്ന ഒരു വിധി മാത്രമേ നടത്തുകയുള്ളൂ. നിങ്ങൾ ഓരോരുത്തരും പ്രവർത്തിക്കുന്ന, സ്വയം പ്രകടിപ്പിക്കുന്ന രീതിയില്‍ ആണ് എനിക്കിപ്പോഴും ആശങ്ക. അതിന്‍റെ അടിസ്ഥാനത്തിൽ ആയിരിക്കും ഞാൻ നിങ്ങളുടെ ഒടുക്കം നിർണ്ണയിക്കുക. എന്നിരുന്നാലും, ഞാൻ ഇത് വ്യക്തമാക്കേണ്ടതുണ്ട്: കഷ്ടസമയങ്ങളിൽ അങ്ങേയറ്റം ചെറിയ വിശ്വസ്തത പോലും എന്നോട് കാണിക്കാത്തവരോട് ഞാൻ ഇനി കരുണ കാണിക്കില്ല. കാരണം, എന്‍റെ കരുണയുടെ അതിർവരമ്പ് ഇതുവരെയേ ഉള്ളൂ. ഇനിയും, ഒരിക്കൽ എന്നെ ഒറ്റിക്കൊടുത്ത ഏതൊരാളോടും എനിക്കൊരു ഇഷ്ടവുമില്ല, ചങ്ങാതിമാരുടെ താൽ‌പ്പര്യങ്ങൾ‌ വിറ്റുകളയുന്നവരുമായി സഹവസിക്കാൻ‌ എനിക്ക് അതിലും ഇഷ്ടക്കുറവാണ്. വ്യക്തി ആരായിരുന്നാലും ഞാൻ കാണിക്കുന്ന മനോഭാവം അതാണ്. ഞാൻ ഇത് നിങ്ങളോട് പറഞ്ഞേ മതിയാകൂ: എന്‍റെ ഹൃദയം തകർക്കുന്നവന് രണ്ടാമതൊരിക്കൽ എന്നിൽനിന്ന് കനിവ് ലഭിക്കില്ല; എന്നോട് വിശ്വസ്തത കാട്ടുന്ന ഏതൊരാളും എന്നെന്നും എന്‍റെ ഹൃദയത്തിൽ വസിക്കുകയും ചെയ്യും.


നിങ്ങളുടെ കൂറ് ആരോടാണ്?

ഇപ്പോൾ നിങ്ങൾ ജീവിക്കുന്ന ഓരോ ദിനവും നിർണായകമാണ്. നിങ്ങളുടെ ലക്ഷ്യസ്ഥാനത്തിനും വിധിനിയോഗത്തിനും അത് പരമപ്രധാനമാണ്. അതിനാൽ നിങ്ങൾക്ക് ഇപ്പോൾ ഉള്ളതെല്ലാം വിലമതിക്കണം. കടന്നുപോകുന്ന ഓരോ നിമിഷവും മൂല്യവത്തായി കരുതണം. നിങ്ങൾക്കുതന്നെ വലിയ നേട്ടങ്ങൾ ലഭിക്കുന്നതിന്, കഴിയുന്നത്ര സമയം നിങ്ങൾ കണ്ടെത്തണം. അങ്ങനെയാകുമ്പോൾ നിങ്ങൾ ഇപ്പോഴത്തെ ജീവിതം വ്യർഥമായി ജീവിച്ച് തീർക്കുകയായിരിക്കില്ല. ഞാൻ ഇങ്ങനെയൊക്കെ പറയുന്നതിന്റെ കാരണത്തെക്കുറിച്ച് നിങ്ങൾ അമ്പരന്നേക്കാം. തുറന്നുപറഞ്ഞാൽ, നിങ്ങളുടെ ആരുടെയും പ്രവർത്തനരീതികളിൽ ഞാൻ ഒട്ടും സംതൃപ്തനല്ല. നിങ്ങളുടെ ഇപ്പോഴത്തെ അവസ്ഥയില്ലേ, അതായിരുന്നില്ല നിങ്ങളിൽ എനിക്കുണ്ടായിരുന്ന പ്രതീക്ഷ. അതിനാൽ എനിക്ക് ഇങ്ങനെ പറയാം: നിങ്ങൾ ഓരോരുത്തരും നാശത്തിന്റെ വക്കിലാണ്, സഹായത്തിനായുള്ള നിങ്ങളുടെ പഴയ നിലവിളികളും സത്യം പിന്തുടരാനും വെളിച്ചം തേടാനുമുള്ള മുൻകാല അഭിലാഷങ്ങളും അതിന്റെ അവസാനത്തോട് അടുക്കുകയാണ്. ഇത് നിങ്ങളുടെ പ്രായശ്ചിത്തത്തിന്റെ ഒടുവിലത്തെ പ്രകടനമാണ്, ഞാൻ ഒരിക്കലും പ്രതീക്ഷിക്കാത്ത ഒന്ന്! വസ്തുതകൾക്ക് വിരുദ്ധമായി ഒന്നും പറയാൻ ഞാൻ ആഗ്രഹിക്കുന്നില്ല. കാരണം നിങ്ങൾ എന്നെ അത്രയധികം നിരാശപ്പെടുത്തിക്കളഞ്ഞു. നിങ്ങൾ ഒരുപക്ഷേ ഇത് കൈക്കൊള്ളാൻ ഒരുക്കമായിരിക്കില്ല, യാഥാർഥ്യത്തെ നേരിടാൻ താൽപര്യപ്പെടുന്നുണ്ടാവില്ല. എങ്കിലും ഞാൻ ഗൗരവമായി നിങ്ങളോട് ചോദിക്കുന്നു: ഈ വർഷങ്ങളിലെല്ലാം നിങ്ങളുടെ ഹൃദയത്തിൽ നിറഞ്ഞിരുന്നത് ശരിക്കും എന്താണ്? നിങ്ങളുടെ ഹൃദയത്തിൽ നിങ്ങൾക്ക് ആരോടാണ് കൂറുള്ളത്? ഈ ചോദ്യങ്ങൾ എവിടെനിന്നോ പൊട്ടിവീണതാണ് എന്ന് നിങ്ങൾ പറയരുത്. ഞാൻ എന്തിന് ഇക്കാര്യങ്ങൾ ചോദിച്ചെന്നും നിങ്ങൾ ചോദിക്കരുത്. ഇത് മനസ്സിലാക്കിക്കൊള്ളുക: എനിക്കു നിങ്ങളെ നന്നായി അറിയാം, നിങ്ങൾക്കായി വളരെയധികം കരുതുന്നവനാണ് ഞാൻ, എന്റെ ഹൃദയത്തിന്റെ നല്ലൊരു പങ്ക് നിങ്ങളുടെ പെരുമാറ്റത്തിനും പ്രവർത്തനങ്ങൾക്കുമായി ഉഴിഞ്ഞുവെച്ചിരിക്കുന്നു. അതിനാലാണ് ഞാൻ നിങ്ങളോടു തുടർച്ചയായി കണക്കു ബോധിപ്പിക്കാൻ ആവശ്യപ്പെട്ടതും കൊടിയ യാതന സഹിച്ചതും. എന്നിട്ടും നിങ്ങൾ നിസ്സംഗതയും അസഹനീയമായ ഉപേക്ഷയും അല്ലാതെ മറ്റൊന്നും എനിക്ക് തിരികെ നൽകുന്നില്ല. നിങ്ങൾ എന്നെ തെല്ലും ഗൗനിക്കുന്നില്ല. ഞാൻ അതൊന്നും അറിയാതിരിക്കുമോ? ഇതാണ് നിങ്ങൾ വിശ്വസിക്കുന്നതെങ്കിൽ, നിങ്ങൾ എന്നോട് യഥാർഥത്തിൽ ദയയോടെ ഇടപെടുന്നില്ല എന്ന വസ്തുത വീണ്ടും തെളിയുകയാണ്. അതിനാൽ നിങ്ങൾ സ്വന്തം തല മണലിൽ പൂഴ്ത്തുകയാണ് എന്ന് ഞാൻ പറയുന്നു. നിങ്ങൾ എന്താണ് ചെയ്യുന്നത് എന്നുപോലും സ്വയം അറിയാൻ കഴിയാത്തവിധം അത്രയധികം വിരുതന്മാരാണ് നിങ്ങളെല്ലാം—അപ്പോൾ പിന്നെ എന്നോട് കണക്കു ബോധിപ്പിക്കാനായി നിങ്ങൾ എന്ത് ഉപയോഗിക്കും?

എനിക്ക് ഏറ്റവും ഉത്കണ്ഠയുണ്ടാക്കുന്ന ചോദ്യം നിങ്ങളുടെ ഹൃദയത്തിൽ നിങ്ങൾക്ക് ആരോടാണ് കൂറ് എന്നതാണ്. നിങ്ങളുടെ ചിന്തകളെ ക്രമപ്പെടുത്തിക്കൊണ്ട്, ആരോടാണ് നിങ്ങളുടെ കൂറെന്നും ആർക്കു വേണ്ടിയാണ് നിങ്ങൾ ജീവിക്കുന്നതെന്നും സ്വയം ചോദിക്കാൻ നിങ്ങൾ ഓരോരുത്തരും ശ്രമിക്കുമെന്നും ഞാൻ കരുതുന്നു. ഒരുപക്ഷേ നിങ്ങൾ ഒരിക്കലും ഈ ചോദ്യങ്ങൾ ഗൗരവമായി പരിഗണിച്ചിട്ടുണ്ടാവില്ല. ആ സ്ഥിതിക്ക്, ഞാൻ നിങ്ങൾക്ക് ഉത്തരം വെളിപ്പെടുത്തിയാൽ എങ്ങനെയിരിക്കും?

ഓർമശക്തിയുള്ള ഏതൊരാളും ഈ വസ്തുത അംഗീകരിക്കും: മനുഷ്യൻ ജീവിക്കുന്നത് അവനായിട്ടു തന്നെയാണ്. അവന് കൂറ് അവനോടുതന്നെയാണ്. എന്നാൽ, നിങ്ങളുടെ മറുപടികൾ പൂർണമായി ശരിയാണെന്നു ഞാൻ വിശ്വസിക്കുന്നില്ല. കാരണം നിങ്ങൾ ഓരോരുത്തരും അവരവരുടേതായ ജീവിതം നയിക്കുന്നവരും അവരവരുടേതായ ബുദ്ധിമുട്ടുകളാൽ വലയുന്നവരുമാണ്. അങ്ങനെയാകുമ്പോൾ നിങ്ങൾ സ്നേഹിക്കുന്ന ആളുകളോടും നിങ്ങളെ പ്രീതിപ്പെടുത്തുന്ന വസ്തുക്കളോടുമായിരിക്കും നിങ്ങളുടെ കൂറ്; നിങ്ങളുടെ കൂറ് പരിപൂർണമായും നിങ്ങളോടു തന്നെയല്ല. നിങ്ങൾക്ക് ചുറ്റുമുള്ള ആളുകൾ, സംഭവങ്ങൾ, വസ്തുക്കൾ എന്നിവ നിങ്ങളെ സ്വാധീനിക്കുന്നതിനാൽ നിങ്ങളുടെ കൂറ് ശരിക്കും നിങ്ങളോടല്ല. ഞാൻ ഈ സംസാരിച്ചത്, നിങ്ങൾ നിങ്ങളോടുതന്നെ കൂറുള്ളവരായിരിക്കണം എന്നു സ്ഥാപിക്കാനല്ല. മറിച്ച് ഏതെങ്കിലും ഒന്നിനോടുള്ള നിങ്ങളുടെ കൂറ് വെളിപ്പെടുത്താനാണ്. കാരണം ഇത്രയധികം വർഷങ്ങൾ കടന്നുപോയിട്ടും, നിങ്ങളിൽ ആരും എന്നോട് ഒരിക്കലും കൂറ് കാണിച്ചില്ല. ഈ വർഷങ്ങളിലെല്ലാം നിങ്ങൾ എന്നെ അനുഗമിച്ചു. എന്നിട്ടും കൂറിന്റെ ഒരംശം പോലും എന്നോട് കാണിച്ചിട്ടില്ല. പകരം, നിങ്ങൾ സ്നേഹിക്കുന്ന ആളുകളെയും നിങ്ങളെ പ്രീതിപ്പെടുത്തുന്ന വസ്തുക്കളെയും ചുറ്റിപ്പറ്റി തന്നെയായിരുന്നു നിങ്ങൾ; ഏതു നേരത്തും, എവിടെ പോയാലും നിങ്ങൾ അവയെ നിങ്ങളുടെ ഹൃദയത്തോടു ചേർത്തുവെക്കുന്നു. നിങ്ങൾ ഒരിക്കലും അവ ഉപേക്ഷിച്ചിട്ടില്ല. നിങ്ങൾ എന്നെ അനുഗമിക്കുകയോ എന്റെ വാക്കുകൾ ശ്രവിക്കുകയോ ചെയ്തുകൊണ്ടിരുന്ന സമയത്തുതന്നെയാണ് നിങ്ങൾ സ്നേഹിക്കുന്ന എന്തിനോടെങ്കിലും നിങ്ങൾക്ക് ആസക്തിയോ അഭിനിവേശമോ തോന്നുന്നതും. അതിനാൽ നിങ്ങൾ എന്നോട് കാണിക്കണമെന്ന് ഞാൻ ആവശ്യപ്പെടുന്ന കൂറ്, നിങ്ങളുടെ “പൊന്നോമനക”ളോട് കാണിച്ചുകൊണ്ട് അവയെയാണ് നിങ്ങൾ താലോലിക്കുന്നത് എന്ന് ഞാൻ പറയും. നിങ്ങൾ എനിക്കായി ഒന്നോ രണ്ടോ കാര്യങ്ങൾ ത്യജിച്ചേക്കാമെങ്കിലും അത് നിങ്ങൾക്കുള്ള സകലതിനെയും കുറിക്കുന്നില്ല; നിങ്ങൾക്ക് ശരിക്കും കൂറ് എന്നോടാണ് ഉള്ളതെന്നും അത് കാണിക്കുന്നില്ല. നിങ്ങൾക്ക് അത്യന്തം താത്പര്യമുള്ള ഉദ്യമങ്ങളിൽ നിങ്ങൾ മുഴുകുന്നു: ചിലർ തങ്ങളുടെ മകനോടോ മകളോടോ കൂറുള്ളവരാണ്. മറ്റു ചിലർ ഭർത്താവിനോടോ ഭാര്യയോടോ ധനത്തോടോ ജോലിയോടോ മേലുദ്യോഗസ്ഥരോടോ സ്ഥാനമാനങ്ങളോടോ സ്ത്രീകളോടോ ഒക്കെ കൂറുള്ളവരും. നിങ്ങൾക്ക് കൂറുള്ളതിനോട് ഒരിക്കലും മടുപ്പോ മുഷിപ്പോ നിങ്ങൾക്കു തോന്നുകയില്ല. പകരം അവയുടെ അളവും ഗുണവും കൂടുതലായി വർധിപ്പിക്കാൻ കൂടുതൽ ആവേശം കാണിക്കും, നിങ്ങൾ ഒരിക്കലും മടുത്തുപിന്മാറില്ല. നിങ്ങൾ എപ്പോഴും എന്നെയും എന്റെ വചനങ്ങളെയും നിങ്ങൾക്ക് ആവേശമുള്ള കാര്യങ്ങൾക്കു പിന്നിലേക്ക് തള്ളിക്കളയുന്നു. നിങ്ങളുടെ ജീവിതത്തിൽ അവയ്‍ക്ക് ഏറ്റവും ഒടുവിലത്തെ സ്ഥാനമാണുള്ളത്. ഈ ഒടുവിലത്തെ സ്ഥാനം പോലും, തങ്ങൾക്ക് കൂറുള്ളതും ഇനി കണ്ടെത്താനിരിക്കുന്നതുമായ വസ്തുക്കൾക്കായി മാറ്റിവെക്കുന്നവരുമുണ്ട്. അവരുടെ ഹൃദയങ്ങളിൽ എനിക്ക് ഒരിക്കലും യാതൊരു സ്ഥാനവും ഉണ്ടായിരുന്നിട്ടില്ല. ഞാൻ നിങ്ങളിൽ നിന്ന് ഒരുപാട് ആവശ്യപ്പെടുന്നതായോ നിങ്ങളെ അനാവശ്യമായി കുറ്റപ്പെടുത്തുന്നതായോ നിങ്ങൾക്ക് തോന്നിയേക്കാം. എന്നാൽ കുടുംബത്തോടൊപ്പം സന്തോഷകരമായ നിമിഷങ്ങൾ പങ്കിടുമ്പോൾ, നിങ്ങൾ ഒരിക്കൽപ്പോലും എന്നോട് കൂറുള്ളവർ ആയിരുന്നിട്ടില്ല എന്ന വസ്തുതയെ കുറിച്ച് എപ്പോഴെങ്കിലും ചിന്തിച്ചിട്ടുണ്ടോ? ഇത്തരം സന്ദർഭങ്ങളിൽ അത് നിങ്ങളെ വേദനപ്പെടുത്തുന്നില്ലേ? നിങ്ങളുടെ ഹൃദയം ആനന്ദംകൊണ്ട് നിറയുമ്പോഴും നിങ്ങളുടെ പ്രയത്നങ്ങൾക്ക് പ്രതിഫലം ലഭിക്കുമ്പോഴും, നിങ്ങളെത്തന്നെ വേണ്ടത്ര സത്യംകൊണ്ട് നിറച്ചിട്ടില്ല എന്നതിൽ നിങ്ങൾക്ക് ഖേദം തോന്നുന്നില്ലേ? എന്റെ അംഗീകാരം ലഭിക്കാത്തതിൽ നിങ്ങൾ എപ്പോഴാണ് ഒന്നു കരഞ്ഞിട്ടുള്ളത്? മക്കൾക്കു വേണ്ടി നിങ്ങൾ തലപുണ്ണാക്കുകയും വലിയ കഷ്ടങ്ങൾ സഹിക്കുകയും ചെയ്യുമ്പോഴും നിങ്ങൾ സംതൃപ്തരാകുന്നില്ല; അപ്പോഴും നിങ്ങൾ വിശ്വസിക്കുന്നത്, അവർക്ക് ആവശ്യത്തിന് ശ്രദ്ധ നൽകിയിട്ടില്ല എന്നും അവർക്കായി നിങ്ങളെക്കൊണ്ട് ആവതെല്ലാം ചെയ്തിട്ടില്ല എന്നുമാണ്. എന്നാൽ എന്റെ കാര്യം വരുമ്പോഴോ, നിങ്ങൾ എപ്പോഴും ഉദാസീനരും അശ്രദ്ധരുമായിത്തീരുന്നു. ഞാൻ നിങ്ങളുടെ സ്മരണകളിൽ മാത്രമാണുള്ളത്, ഹൃദയങ്ങളിലോ നിലനിൽക്കുന്നില്ല. എന്റെ ഗാഢസ്നേഹവും ഉദ്യമങ്ങളും എന്നും നിങ്ങൾ അറിയാതെ പോയിരിക്കുന്നു. നിങ്ങൾക്ക് ഒരിക്കലും അതിനോട് ഒരു വിലമതിപ്പും തോന്നിയിട്ടില്ല. നിങ്ങൾ കേവലം ഹ്രസ്വമായി ധ്യാനിക്കുന്നതിൽ തൃപ്തിയടയുന്നു, അതുതന്നെ ധാരാളം എന്ന് വിശ്വസിക്കുന്നു. ഇത്തരം ‘കൂറി’നെ ഞാൻ കാലങ്ങളായി വാഞ്ചിച്ചിട്ടില്ല, മറിച്ച് അതിനെ വെറുക്കുകയാണ് ചെയ്തിട്ടുള്ളത്. ഇനി, ഞാൻ എന്തൊക്കെ പറഞ്ഞാലും നിങ്ങൾ ഒന്നോ രണ്ടോ കാര്യം സമ്മതിക്കും. അല്ലാതെ നിങ്ങൾ ഇതൊന്നും പൂർണമായി അംഗീകരിക്കില്ല. കാരണം നിങ്ങളെല്ലാം വളരെ “ആത്മവിശ്വാസം” ഉള്ളവരാണ്. ഞാൻ പറഞ്ഞ കാര്യങ്ങളിൽനിന്ന് ഇഷ്ടമുള്ളത് മാത്രം നിങ്ങൾ എപ്പോഴും തിരഞ്ഞെടുക്കുന്നു. നിങ്ങൾ ഇപ്പോഴും ഇങ്ങനെതന്നെയാണെങ്കിൽ, ഇനി എന്റേതായ ചില രീതികളിലായിരിക്കും ഞാൻ നിങ്ങളുടെ ആത്മവിശ്വാത്തെ കൈകാര്യം ചെയ്യുക. അധികം പറയേണ്ടതില്ല, എന്റെ വാക്കുകളാണ് സത്യമെന്നും അവയൊന്നും വസ്തുതകളെ വളച്ചൊടിക്കുന്നതല്ല എന്നും ഞാൻ നിങ്ങളെക്കൊണ്ട് സമ്മതിപ്പിക്കും.

കുറച്ച് പണം നിങ്ങളുടെ മുമ്പിൽ വെച്ചിട്ട് തിരഞ്ഞെടുക്കാനുള്ള സ്വാതന്ത്ര്യം നിങ്ങൾക്കു തന്നാൽ, ഏത് തിരഞ്ഞെടുത്തു എന്നതിനെപ്രതി ഞാൻ നിങ്ങളെ കുറ്റപ്പെടുത്താതിരുന്നാൽ, നിങ്ങളിൽ മിക്കവരും സത്യം വേണ്ടെന്നുവെച്ചിട്ട് പണം തിരഞ്ഞെടുക്കും. നിങ്ങളിൽ ഭേദപ്പെട്ടവർ പണം ഉപേക്ഷിച്ച് വൈമനസ്യത്തോടെ സത്യം തിരഞ്ഞെടുക്കും; ഇതിനിടയിൽപ്പെട്ടവർ ഒരു കൈയിൽ സത്യവും മറ്റേതിൽ പണവും എടുക്കും. അങ്ങനെ നിങ്ങളുടെ തനിനിറം സ്വയം പുറത്തുവരില്ലേ? സത്യത്തിനും നിങ്ങൾക്ക് കൂറുള്ള എന്തിനെങ്കിലും ഇടയിൽ ഒരു തിരഞ്ഞെടുപ്പ് നടത്തേണ്ടിവന്നാൽ, നിങ്ങളെല്ലാം ഇങ്ങനെ തിരഞ്ഞെടുപ്പ് നടത്തുകയും നിങ്ങളുടെ മനോഭാവം മാറാതെ നിലനിൽക്കുകയും ചെയ്യും, ശരിയല്ലേ? ശരിക്കും തെറ്റിനും ഇടയിൽ പലവട്ടം കളം മാറ്റി ചവുട്ടിയ പലരും നിങ്ങൾക്കിടയിൽ ഇല്ലേ? ക്രിയാത്മകവും നിഷേധാത്മകവും തമ്മിലുള്ളതും, കറുപ്പും വെളുപ്പും തമ്മിലുള്ളതുമായ പോരാട്ടത്തിൽ, കുടുംബവും ദൈവവും, മക്കളും ദൈവവും, സമാധാനവും വേർപെടലും, സമ്പത്തും ദാരിദ്ര്യവും, സ്ഥാനമാനവും സാധാരണത്വവും, പിന്തുണയ്ക്കപ്പെടലും പുറന്തള്ളപ്പെടലും, അങ്ങനെ പലതും സംബന്ധിച്ച് നിങ്ങളെടുത്ത തീരുമാനങ്ങളെ കുറിച്ച് നിങ്ങൾക്ക് തീർച്ചയായും അറിവുണ്ട്. സമാധാനമുള്ള കുടുംബവും തകർന്ന കുടുംബവും തമ്മിലുള്ള തിരഞ്ഞെടുപ്പിൽ നിങ്ങൾ ആദ്യത്തേത് തിരഞ്ഞെടുത്തു, അതും യാതൊരു സംശയവുമില്ലാതെ; ധനവും കടമയും തമ്മിലുള്ള കാര്യത്തിലും നിങ്ങൾ ആദ്യത്തേത് തിരഞ്ഞെടുത്തു, തീരത്തേക്ക് മടങ്ങാനുള്ള[a] ആഗ്രഹം പോലുമില്ലാതെ; ആഡംബരവും ദാരിദ്ര്യവും തമ്മിലുള്ളതിലും നിങ്ങൾ ആദ്യത്തേത് തിരഞ്ഞെടുത്തു; നിങ്ങളുടെ മക്കൾക്കും എനിക്കും ഇടയിൽ അല്ലെങ്കിൽ നിങ്ങളുടെ ഇണയ്ക്കും എനിക്കും ഇടയിൽ ഒരു തിരഞ്ഞെടുപ്പു വന്നപ്പോൾ നിങ്ങൾ ആദ്യത്തേത് തിരഞ്ഞെടുത്തു; സങ്കൽപ്പവും സത്യാവസ്ഥയും തമ്മിലുള്ളതിലും നിങ്ങൾ ഒരിക്കൽക്കൂടി ആദ്യത്തേത് തിരഞ്ഞെടുത്തു. നിങ്ങളുടെ എല്ലാ തരത്തിലുമുള്ള ദുഷ്‍ചെയ്തികൾ അഭിമുഖീകരിച്ച എനിക്ക് നിങ്ങളിലുള്ള വിശ്വാസം തന്നെ ഇല്ലാതായി. നിങ്ങളുടെ ഹൃദയങ്ങൾ, മയപ്പെടാൻ വിമുഖത കാണിക്കുന്നത് എന്നെ വല്ലാതെ അതിശയിപ്പിക്കുന്നു. വർഷങ്ങളായുള്ള എന്റെ അർപ്പണവും പരിശ്രമവും, നിങ്ങളുടെ തിരസ്കരണവും നൈരാശ്യവുമല്ലാതെ പ്രത്യക്ഷത്തിൽ മറ്റൊന്നും എനിക്ക് നൽകിയിട്ടില്ല. എങ്കിലും നിങ്ങളിലുള്ള എന്റെ പ്രതീക്ഷകൾ ഓരോ ദിനം കഴിയുന്തോറും വളർന്നുകൊണ്ടിരിക്കുകയാണ്. കാരണം എന്റെ ദിനം എല്ലാവരുടെയും മുന്നിൽ പൂർണമായി തുറന്നാണ് കിടന്നിട്ടുള്ളത്. എന്നിട്ടും നിങ്ങൾ ഇരുളും ദുഷ്‍ചെയ്തികളും തിരയുന്നതിൽ തുടരുന്നു, അവയിലുള്ള നിങ്ങളുടെ പിടി അയയ്ക്കാൻ വിസമ്മതിക്കുന്നു. അപ്പോൾപ്പിന്നെ എന്തായിരിക്കും അനന്തരഫലം? അതേക്കുറിച്ച് നിങ്ങൾ എപ്പോഴെങ്കിലും സഗൗരവം ചിന്തിച്ചിട്ടുണ്ടോ? തിരഞ്ഞെടുക്കാൻ നിങ്ങളോട് ഒരിക്കൽക്കൂടി ആവശ്യപ്പെട്ടാൽ നിങ്ങളുടെ മനോഭാവം എന്തായിരിക്കും? പിന്നെയും അത് ആദ്യത്തേത് തന്നെയായിരിക്കുമോ? നിങ്ങൾ വീണ്ടും എനിക്ക് ഇച്ഛാഭംഗവും തീരാദുഃഖവും തരുമോ? നാമമാത്രമായ ഊഷ്മളത ആയിരിക്കുമോ തുടർന്നും നിങ്ങളുടെ ഹൃദയത്തിൽ കുടികൊള്ളുന്നത്? എന്റെ ഹൃദയത്തെ ആശ്വസിപ്പിക്കാൻ എന്തു ചെയ്യണമെന്നതു സംബന്ധിച്ച് നിങ്ങൾ ഇനിയും അജ്ഞരായിരിക്കുമോ? ഈ വേളയിൽ നിങ്ങൾ എന്തു തിരഞ്ഞെടുക്കും? നിങ്ങൾ എന്റെ വാക്കുകൾ അനുസരിക്കുമോ അതോ അവയോടു മുഷിയുമോ? എന്റെ ദിവസം നിങ്ങളുടെ ദൃഷ്ടികൾക്കു മുന്നിൽ വെച്ചിരിക്കുന്നു, നിങ്ങൾ അഭിമുഖീകരിക്കുന്നത് ഒരു പുതുജീവനാണ്, ഒരു പുതിയ തുടക്കമാണ്. എന്നിരുന്നാലും, ഈ തുടക്കം മുമ്പത്തെ പുതിയ പ്രവൃത്തിയുടെ ആരംഭമല്ല, മറിച്ച് പഴയതിന്റെ പരിസമാപ്തിയാണ് എന്ന് ഞാൻ പറഞ്ഞേ മതിയാകൂ. അതായത്, ഇതാണ് അന്തിമ പ്രവർത്തനം. ഈ തുടക്കത്തിൽ അസാധാരണമായിരിക്കുന്നത് എന്താണെന്ന് നിങ്ങൾക്കെല്ലാം മനസ്സിലാകുന്നുണ്ട് എന്ന് ഞാൻ കരുതുന്നു. എങ്കിലും ഉടൻതന്നെ ഒരു ദിവസം, ഈ തുടക്കത്തിന്റെ യഥാർഥ അർഥം നിങ്ങൾക്ക് മനസ്സിലാകും. അതിനാൽ നമുക്ക് അതു വിട്ട്, വരാനിരിക്കുന്ന സമാപ്തിയെ വരവേൽക്കാം! എങ്കിലും നിങ്ങളുടെ കാര്യത്തിൽ എന്നെ തുടർന്നും ഉത്കണ്ഠപ്പെടുത്തുന്നത്, അനീതിയും നീതിയും തമ്മിൽ തിരഞ്ഞെടുക്കേണ്ടി വന്നാൽ നിങ്ങൾ എപ്പോഴും ആദ്യത്തേത് തിരഞ്ഞെടുക്കും എന്നതാണ്. പക്ഷേ അതു നിങ്ങളുടെ കഴിഞ്ഞകാല കാര്യം. നിങ്ങളെ സംബന്ധിച്ച പഴയതെല്ലാം വിസ്മരിക്കുക വളരെ ബുദ്ധിമുട്ടാണെങ്കിലും, അങ്ങനെ ചെയ്യാൻ ഞാനും ആശിക്കുന്നു. എന്നാൽ, അത് ചെയ്യാൻ വളരെ നല്ലൊരു മാർഗം എനിക്കുണ്ട്: ഭൂതകാലത്തിന്റെ സ്ഥാനത്ത് ഭാവി വരട്ടെ, അത് നിങ്ങളുടെ ഇന്നത്തെ യഥാർഥ സ്വത്വത്തിനു പകരമായി നിങ്ങളുടെ ഗതകാലത്തിന്റെ നിഴലുകളെ ദുരീകരിക്കട്ടെ. അതിനാൽ ഞാൻ ഒരിക്കൽക്കൂടി നിങ്ങളോട് തിരഞ്ഞെടുപ്പ് നടത്താൻ ആവശ്യപ്പെടുന്നു: ശരിക്കും ആരോടാണു നിങ്ങള്‍ക്കു കൂറ്?

അടിക്കുറിപ്പുകൾ:

a. തീരത്തേക്ക് മടങ്ങുക: ഒരു ചൈനീസ് പഴമൊഴി, “ഒരുവന്റെ തിന്മയുള്ള വഴികളിൽനിന്നു തിരികെവരുക” എന്നർഥം.


ലക്ഷ്യത്തിലേക്ക്

ലക്ഷ്യത്തെപ്പറ്റി പരാമർശിക്കുമ്പോഴെല്ലാം സവിശേഷ ഗൗരവത്തോടെയാണ് നിങ്ങൾ അത് കൈകാര്യം ചെയ്യുന്നത്; മാത്രമല്ല, അതേപ്പറ്റി നിങ്ങൾക്കെല്ലാം സവിശേഷമായ വൈകാരികതയുമുണ്ടാകും. ഒരു നല്ല ലക്ഷ്യസ്ഥാനം നേടുന്നതിനായി ദൈവത്തിനു മുമ്പാകെ കുമ്പിട്ട് വണങ്ങുമ്പോൾ, ചില ആളുകൾക്ക് തങ്ങളുട തല നിലം തൊടുന്നതു വരെ കാത്തിരിക്കാൻ കഴിയില്ല. നിങ്ങളുടെ ആകാംക്ഷ എനിക്ക് തിരിച്ചറിയാൻ കഴിയും, അത് വാക്കുകളിൽ പ്രകടിപ്പിക്കേണ്ട ആവശ്യമില്ല. നിങ്ങളുടെ ശരീരം ദുരന്തത്തിൽ പതിക്കരുത് എന്നതിൽ കൂടുതൽ നിങ്ങൾ ഒന്നും ആഗ്രഹിക്കുന്നില്ല. ഭാവിയിൽ നിത്യശിക്ഷയിലേക്ക് വീണുപോകാൻ നിങ്ങൾ അത്രപോലും ആഗ്രഹിക്കുന്നുല്ല. കുറച്ചുകൂടി സ്വതന്ത്രമായും ആയാസരഹിതമായും ജീവിക്കാൻ സാധിക്കുമെന്നു മാത്രം നിങ്ങൾ പ്രതീക്ഷിക്കുന്നു. അതിനാൽ ലക്ഷ്യത്തെക്കുറിച്ച് പറയുമ്പോഴെല്ലാം നിങ്ങൾ പ്രത്യേകിച്ച് അസ്വസ്ഥരാകുന്നു, വേണ്ടത്ര ശ്രദ്ധയില്ലെങ്കിൽ നിങ്ങൾ ദൈവത്തെ പ്രകോപിപ്പിക്കുകയും അങ്ങനെ അർഹിക്കുന്ന ശിക്ഷയ്ക്ക് വിധേയരാകുകയും ചെയ്യുമെന്ന് നിങ്ങൾ വളരെ ഭയപ്പെടുന്നു. ലക്ഷ്യസ്ഥാനത്തിനായി വിട്ടുവീഴ്ചകൾ ചെയ്യാൻ നിങ്ങൾ മടികാണിച്ചിട്ടില്ല. ഒരുകാലത്ത് വക്രബുദ്ധികളും വഴിതെറ്റിയവരുമായിരുന്ന നിങ്ങളിൽ പലരും സവിശേഷമായി സൗമ്യരും ആത്മാർത്ഥതയുള്ളവരുമായി മാറിയിട്ടുണ്ട്; നിങ്ങളുടെ ആത്മാർത്ഥ ഭാവം ആളുകളെ വല്ലാതെ ഭയപ്പെടുത്തുന്നു. എന്നിരുന്നാലും, നിങ്ങൾക്കെല്ലാവർക്കും “സത്യസന്ധമായ” ഹൃദയങ്ങളുണ്ട്. മാത്രമല്ല, പരാതിയോ വഞ്ചനയോ ഭക്തിയോ ഒന്നുംതന്നെ ബാക്കി വയ്ക്കാതെ നിങ്ങളുടെ ഹൃദയരഹസ്യങ്ങൾ നിങ്ങൾ എനിക്ക് മുന്നിൽ സദാ വെളിപ്പെടുത്തിയിട്ടുണ്ട്. മൊത്തത്തിൽ, നിങ്ങളുടെ സത്തയുടെ അഗാധ ഉള്ളറകളിലുള്ള പ്രധാനപ്പെട്ട കാര്യങ്ങൾ വളരെ നിഷ്കളങ്കമായി നിങ്ങൾ എന്നോട് “ഏറ്റുപറഞ്ഞിട്ടുണ്ട്.” തീർച്ചയായും, ഞാൻ ഒരിക്കലും അത്തരം കാര്യങ്ങളിൽനിന്ന് ശ്രദ്ധ തിരിച്ചിട്ടില്ല, കാരണം എന്നെ സംബന്ധിച്ചിടത്തോളം അവയെല്ലാം വളരെ പരിചിതങ്ങളാണ്. അന്തിമ ലക്ഷ്യം കൈവരിക്കാൻ നിങ്ങൾ ഒരു തീക്കടലിൽ പ്രവേശിച്ചേക്കാം. എന്നാലും ദൈവത്തിന്റെ അംഗീകാരം നേടുന്നതിന് ഒരു രോമം പോലും നിങ്ങൾ നഷ്ടപ്പെടുത്തുകയില്ല. നിങ്ങളോട് ഞാൻ വല്ലാതെ പിടിവാശി കാണിക്കുന്നതുകൊണ്ടല്ല അത്; ഞാൻ ചെയ്യുന്ന എല്ലാ കാര്യങ്ങളും നേരിട്ട് കാണാനുള്ള ഭക്തിയുള്ള ഹൃദയം നിങ്ങൾക്ക് ഒട്ടും ഇല്ലാത്തതിനാലാണ്. ഞാൻ ഇപ്പോൾ പറഞ്ഞത് നിങ്ങൾക്ക് മനസ്സിലായില്ല എന്നുവരാം, അതിനാൽ ലളിതമായ ഒരു വിശദീകരണം നൽകാം: നിങ്ങളുടെ ആവശ്യം സത്യവും ജീവനുമല്ല, എങ്ങനെ പെരുമാറണം എന്നതിനുള്ള തത്ത്വങ്ങളുമല്ല, എന്‍റെ ശ്രമകരമായ പ്രവർത്തിയുമല്ല. മറിച്ച്, നിങ്ങൾക്ക് ആവശ്യമുള്ളത് നിങ്ങൾ ജഡത്തിൽ കൈവശം വയ്ക്കുന്ന സകലതുമാണ്—സമ്പത്ത്, പദവി, കുടുംബം, വിവാഹം തുടങ്ങിയവ. എന്റെ വാക്കുകളെയും പ്രവത്തികളെയും നിങ്ങൾ പൂർണ്ണമായും തള്ളികളയുകയാണ്. അതിനാൽ നിങ്ങളുടെ വിശ്വാസം ഒറ്റവാക്കിൽ എനിക്ക് സംഗ്രഹിക്കാം: നാമമാത്രം. നിങ്ങൾ ഏറ്റവും ആത്മാർപ്പണം ചെയ്തിരിക്കുന്ന കാര്യങ്ങൾ നേടിയെടുക്കാൻ നിങ്ങൾ ഏതറ്റം വരെയും പോകും. എന്നാൽ നിങ്ങളുടെ ദൈവവിശ്വാസവുമായി ബന്ധപ്പെട്ട കാര്യങ്ങളിൽ അങ്ങനെ ചെയ്യില്ലെന്ന് ഞാൻ കണ്ടെത്തിയിട്ടുണ്ട്. പകരം നിങ്ങൾ ഭക്തിയും ആത്മാർഥതയും ആപേക്ഷികമാണ്. അതുകൊണ്ടാണ് ഏറ്റവും ആത്മാർത്ഥ ഹൃദയമില്ലാത്തവർ ദൈവത്തിലുള്ള അവരുടെ വിശ്വാസത്തിൽ പരാജയപ്പെട്ടവരാണെന്നു ഞാൻ പറയുന്നത്. ശ്രദ്ധാപൂർവ്വം ചിന്തിച്ചു നോക്കൂ—നിങ്ങളുടെ ഇടയിൽ പരാജിതരല്ലേ അധികവും?

അവരവരുടെ പ്രവൃത്തികളുടെ ഫലമായാണ് ദൈവത്തിലുള്ള വിശ്വാസത്തിൽ വിജയം കൈവരിക്കുന്നതെന്ന് നിങ്ങൾ അറിഞ്ഞിരിക്കേണ്ടതുണ്ട്; ആളുകൾ വിജയിക്കുന്നതിനു പകരം പരാജയപ്പെടുന്നതും അവരവരുടെ പ്രവൃർത്തികൾ മൂലമാണ്, മറ്റൊന്നും ഒരു പങ്കും വഹിക്കുന്നില്ല. ദൈവത്തിൽ വിശ്വസിക്കുന്നതിനെക്കാൾ കൂടുതൽ ബുദ്ധിമുട്ടുള്ളതും കൂടുതൽ കഷ്ടപ്പാടുകൾ നിറഞ്ഞതുമായ എന്തെങ്കിലും നേടാൻ നിങ്ങൾ എന്തും ചെയ്യുമെന്ന് ഞാൻ വിശ്വസിക്കുന്നു. മാത്രമല്ല നിങ്ങൾ അതിനെ വളരെ ഗൗരവമായെടുക്കുകയും ചെയ്യും. അതിൽ പിഴവുകളൊന്നും വരാൻ നിങ്ങൾ ആഗ്രഹിക്കുകയുമില്ല. സ്വന്തം ജീവിതത്തിൽ നിങ്ങളെല്ലാവരും നടത്തുന്ന നിരന്തര പരിശ്രമങ്ങളാണിവ. സ്വന്തം കുടുംബത്തിൽ ഒരാളെ വഞ്ചിക്കാത്ത സാഹചര്യത്തിൽ പോലും എന്റെ ജഡത്തെ വഞ്ചിക്കാൻ നിങ്ങൾക്കു കഴിയുന്നു. ഇതാണ് നിങ്ങളുടെ സ്ഥിരം പെരുമാറ്റവും നിങ്ങളുടെ ജീവിതസിദ്ധാന്തവും. നിങ്ങളുടെ ലക്ഷ്യം തികച്ചും മനോഹരവും നിങ്ങൾ ആഗ്രഹിക്കുന്നത് പോലെയും ആയിരിക്കാൻ, നിങ്ങളുടെ ലക്ഷ്യസ്ഥാനം നേടാനായി എന്നെ വഞ്ചിക്കാൻ നിങ്ങൾ ഇപ്പോഴും ഒരു കപട മുഖഭാവം പ്രദർശിപ്പിക്കുന്നില്ലേ? നിങ്ങളുടെ ഭക്തി, നിങ്ങളുടെ ആത്മാർത്ഥത പോലെതന്നെ, താൽക്കാലികമാണെന്ന് ഞാനറിയുന്നു. നിങ്ങളുടെ ദൃഢനിശ്ചയവും നിങ്ങൾ നൽകുന്ന വിലയും ഇപ്പോഴത്തെ നിമിഷത്തിനു വേണ്ടി മാത്രമല്ലേ, ഭാവിക്ക് വേണ്ടിയല്ലല്ലോ? കൈമാറ്റം നടത്തുകയെന്ന ഏക ലക്ഷ്യത്തോടെ, മനോഹരമായ ഒരു ലക്ഷ്യം ഉറപ്പാക്കാനുള്ള അവസാന ശ്രമം നടത്തുക എന്നത് മാത്രമാണ് നിങ്ങൾക്ക് ആവശ്യം. സത്യത്തോട് കടപ്പെടുന്നത് ഒഴിവാക്കുന്നതിനായല്ല ഈ ശ്രമം നിങ്ങൾ നടത്തുന്നത്, ഞാൻ നൽകിയ വില തിരിച്ചു നൽകുകന്നതിനുമല്ല. ചുരുക്കത്തിൽ, നിങ്ങൾ‌ക്ക് ആവശ്യമുള്ളത് നേടുന്നതിനായി സമർത്ഥമായ തന്ത്രങ്ങൾ‌ പ്രയോഗിക്കാൻ‌ മാത്രമേ നിങ്ങൾ‌ ആഗ്രഹിക്കുന്നുള്ളൂ. പക്ഷേ, അതിനായി തുറന്ന യുദ്ധം ചെയ്യില്ല. ഇത് നിങ്ങളുടെ ഹൃദയംഗമമായ ആഗ്രഹമല്ലേ? നിങ്ങൾ സ്വയം കപടവേഷം അണിയരുത്, ലക്ഷ്യസ്ഥാനത്തെ കുറിച്ച് തലപുകഞ്ഞ് ആലോചിച്ച് ഉണ്ണാനോ ഉറങ്ങാനോ കഴിയാത്ത അവസ്ഥയിലേക്ക് എത്തുകയുമരുത്. നിങ്ങളുടെ അന്തിമഫലം ഒടുവിൽ നിർണ്ണയിക്കപ്പെടും എന്നത് സത്യമല്ലേ? സത്യസന്ധമായ തുറന്ന ഹൃദയത്തോടെ നിങ്ങൾ ഓരോരുത്തരും സ്വന്തം കടമ കഴിവിന്റെ പരമാവധി നിർവഹിക്കുകയും ആവശ്യമായ വില നൽകാൻ തയ്യാറാകുകയും വേണം. നിങ്ങൾ പറഞ്ഞതുപോലെ, ആ ദിവസം വരുമ്പോൾ, ദൈവത്തിനായി കഷ്ടം അനുഭവിക്കുകയോ വില നൽകുകയോ ചെയ്ത ഒരാളോടും ദൈവം ഉപേക്ഷ കാണിക്കില്ല. ഇത്തരത്തിലുള്ള ബോധ്യം മുറുകെ പിടിക്കുന്നത് നല്ലതാണ്, മാത്രമല്ല നിങ്ങളത് ഒരിക്കലും മറക്കരുത് എന്നതും ശരിയാണ്. ഈ രീതിയിൽ മാത്രമേ നിങ്ങളുടെ കാര്യത്തിൽ എന്റെ മനസ്സിനെ എനിക്ക് ശാന്തമക്കാൻ കഴിയൂ. അല്ലാത്തപക്ഷം, നിങ്ങൾ എന്നെന്നേക്കുമായി എന്റെ മനസ്സിന് സ്വസ്ഥത നൽകാൻ കഴിയാത്ത ആളുകളായിരിക്കും. നിങ്ങൾ എന്നെന്നേക്കുമായി എന്റെ അരുചിയുടെ പാത്രങ്ങളായിരിക്കും. നിങ്ങൾക്കെല്ലാവർക്കും സ്വന്തം മനഃസാക്ഷിയെ പിന്തുടരാനും നിങ്ങളുടേതായ എല്ലാം എനിക്കായി നൽകാനും കഴിയുമെങ്കിൽ, എന്‍റെ പ്രവർത്തനത്തിനായി സർവശ്രമവും നടത്തുകയും ആജീവനാന്ത ഊർജ്ജം എന്‍റെ സുവിശേഷ വേലയ്ക്കായി നീക്കിവെക്കുകയും ചെയ്യുന്നെങ്കിൽ, നിങ്ങളെപ്രതി എന്റെ ഹൃദയം നിങ്ങൾക്കായി പലപ്പോഴും സന്തോഷത്താൽ തുടിക്കില്ലേ? ഈ രീതിയിൽ, നിങ്ങളെക്കുറിച്ച് എന്റെ മനസ്സിനെ പൂർണ്ണമായും ശാന്തമാക്കി വയ്ക്കാൻ എനിക്ക് കഴിയില്ലേ? ഞാൻ പ്രതീക്ഷിക്കുന്നതിന്റെ വളരെ ചെറിയ ഒരു ഭാഗം മാത്രമാണ് നിങ്ങൾക്ക് ചെയ്യാൻ കഴിയുന്നത്. അത് ലജ്ജാകരമാണ്. കാര്യങ്ങൾ ഇങ്ങനെയായിരിക്കെ, നിങ്ങൾ പ്രതീക്ഷിക്കുന്നത് എന്നിൽനിന്ന് തേടാൻ നിങ്ങൾക്ക് എങ്ങനെ ധൈര്യം വരുന്നു?

നിങ്ങളുടെ ലക്ഷ്യസ്ഥാനവും ഭാഗധേയവും നിങ്ങൾക്ക് വളരെ പ്രധാനമാണ്, വളരെയധികം ആശങ്കാജനകമാണ്. അതീവ ശ്രദ്ധയോടെ കാര്യങ്ങൾ ചെയ്യുന്നില്ലെങ്കിൽ—അപ്പോൾ നിങ്ങൾക്കു ലക്ഷ്യത്തിൽ എത്താൻ കഴിയില്ലെന്ന് അർത്ഥം—സ്വന്തം ഭാഗധേയം നിങ്ങൾതന്നെ നശിപ്പിക്കുകയാണെന്നു നിങ്ങൾ വിശ്വസിക്കുന്നു. പക്ഷേ, ലക്ഷ്യസ്ഥാനത്തിനായി മാത്രം പരിശ്രമിക്കുന്ന ആളുകളുടെ അദ്ധ്വാനം പാഴാകുകയാണെന്ന് നിങ്ങൾക്ക് എപ്പോഴെങ്കിലും തോന്നിയിട്ടുണ്ടോ? അത്തരം ശ്രമങ്ങൾ ആത്മാർഥമല്ല—അവ വ്യാജവും വഞ്ചനാപരവുമാണ്. അങ്ങനെയാണെങ്കിൽ ലക്ഷ്യസ്ഥാനത്തിനായി മാത്രം പ്രവർത്തിക്കുന്നവർ അന്തിമ പരാജയത്തിന്‍റെ തുടക്കത്തിലാണ്. കാരണം ദൈവത്തിലുള്ള ഒരാളുടെ വിശ്വാസത്തിലെ പരാജയത്തിനു കാരണമാകുന്നത് വഞ്ചനയാണ്. എനിക്ക് മുഖസ്തുതിയോ പുകഴ്ത്തലോ തരുന്നതും എന്‍റെ കാര്യത്തിൽ അത്യുത്സാഹം കാണിക്കുന്നതും ഞാൻ ഇഷ്ടപ്പെടുന്നില്ലെന്ന് മുമ്പേ പറഞ്ഞിട്ടുള്ളതാണ്. സത്യസന്ധരായ ആളുകൾ എന്റെ സത്യത്തെയും പ്രതീക്ഷകളെയും അഭിമുഖീകരിക്കാനാണ് ഞാൻ ഇഷ്ടപ്പെടുന്നത്. ഇനിയും, എന്റെ ഹൃദയത്തോട് വളരെയധികം കരുതലും പരിഗണനയും കാണിക്കാൻ ആളുകൾക്ക് കഴിയുന്നതും എനിക്കായി സർവ്വവും ത്യജിക്കാൻ പോലും അവർ പ്രാപ്തരായിരിക്കുന്നതും എനിക്കു ഏറെ ഇഷ്ടമാണ്. ഈ വിധത്തിൽ മാത്രമേ എന്റെ ഹൃദയത്തെ ആശ്വസിപ്പിക്കാൻ കഴിയൂ. ഇപ്പോൾതന്നെ എനിക്ക് അനിഷ്ടമുള്ളള എത്ര കാര്യങ്ങൾ നിങ്ങളിലുണ്ട്? ഞാൻ ഇഷ്ടപ്പെടുന്ന എത്ര കാര്യങ്ങൾ നിങ്ങളിലുണ്ട്? നിങ്ങളുടെ ലക്ഷ്യത്തിനായി നിങ്ങൾ മുന്നോട്ടു വെച്ചിരിക്കുന്ന വൃത്തികെട്ട പ്രകടനങ്ങളെല്ലാം നിങ്ങളാരുംതന്നെ തിരിച്ചറിഞ്ഞിട്ടില്ല എന്നതായിരിക്കുമോ?

ശുഭാപ്തിവിശ്വാസം നിറഞ്ഞതും ഉന്നതി ആഗ്രഹിക്കുന്നതുമായ ഒരു ഹൃദയത്തെയും വേദനിപ്പിക്കാൻ എന്റെ ഹൃദയത്തിൽ ഞാൻ ആഗ്രഹിക്കുന്നില്ല. വിശ്വസ്തതയോടെ തന്റെ കടമ നിർവഹിക്കുന്ന ആരുടെയെങ്കിലും ഊർജ്ജം ചോർത്തിക്കളായൻ അത്രപോലും ഞാൻ ആഗ്രഹിക്കുന്നില്ല. എന്നിരുന്നാലും, നിങ്ങളുടെ അപര്യാപ്തതകളെക്കുറിച്ചും നിങ്ങളുടെ ഹൃദയത്തിന്റെ അഗാധ ഉള്ളറകളിൽ കിടക്കുന്ന മലിനമായ ആത്മാവിനെക്കുറിച്ചും ഓരോരുത്തരെയും ഞാൻ ഓർമ്മിപ്പിക്കേണ്ടതുണ്ട്. ഇത് ഞാൻ ചെയ്യുന്നത് എന്റെ വാക്കുകളുമായി മുഖാമുഖം വരുമ്പോൾ നിങ്ങളുടെ യഥാർത്ഥ ഹൃദയം അർപ്പിക്കാൻ നിങ്ങൾക്ക് കഴിയുമെന്ന പ്രതീക്ഷയിലാണ്. കാരണം ആളുകൾ എന്നെ വഞ്ചിക്കുന്നതാണ് ഞാൻ ഏറ്റവും വെറുക്കുന്നത്. എന്റെ പ്രവൃത്തിയുടെ അവസാന ഘട്ടത്തിൽ, നിങ്ങളുടെ ഏറ്റവും മികച്ച പ്രകടനം നടത്താൻ നിങ്ങൾക്ക് കഴിയുമെന്നു മാത്രം ഞാൻ പ്രതീക്ഷിക്കുന്നു. കൂടാതെ അർദ്ധഹൃദയത്തോടെയല്ല, മറിച്ച് പൂർണ്ണഹൃദയത്തോടെ സ്വയം സമർപ്പിക്കുമെന്നും ഞാൻ പ്രതീക്ഷിക്കുന്നു. തീർച്ചയായും, നിങ്ങൾക്കെല്ലാവർക്കും നല്ല ലക്ഷ്യസ്ഥാനം കൈവരിക്കാനാകുമെന്നും ഞാൻ പ്രതീക്ഷിക്കുന്നു. എന്നിരുന്നാലും, ഞാൻ വെച്ചിരിക്കുന്ന വ്യവസ്ഥ ഇപ്പോഴുമുണ്ട്, അതായത് നിങ്ങളുടെ സമ്പൂർണവും അന്തിമവുമായ ഭക്തി എനിക്ക് സമർപ്പിക്കുന്ന കാര്യത്തിൽ ഏറ്റവും മികച്ച തീരുമാനം നിങ്ങൾ എടുക്കണം എന്നതാണ് അത്. സമ്പൂർണമായ ആ ഭക്തി ആർക്കെങ്കിലും ഇല്ലെങ്കിൽ, അവൻ തീർച്ചയായും പിശാചിനു വിലപ്പെട്ട ആസ്തിയാണ്. ഞാൻ അവനെ ഇനിമുതൽ ഉപയോഗിക്കാനായി കാത്തുവയ്ക്കില്ല. പകരം മാതാപിതാക്കളാൽ പരിപാലിക്കപ്പെടുന്നതിന് അവനെ വീട്ടിലേക്ക് അയയ്‌ക്കും. എന്റെ പ്രവൃർത്തി നിങ്ങൾക്ക് ഒരു വലിയ സഹായമാണ്; നിങ്ങളിൽനിന്ന് ലഭിക്കുമെന്ന് ഞാൻ പ്രതീക്ഷിക്കുന്നത് സത്യസന്ധവും ഉന്നതിയിലേക്ക് പോകാൻ ആഗ്രഹിക്കുന്നതുമായ ഒരു ഹൃദയമാണ്. എന്നാൽ, ഇപ്പോഴും എന്റെ കൈകൾ ശൂന്യമായി തുടരുന്നു. ഇതൊന്നു ചിന്തിക്കുക: ഒരു നാൾ ഞാൻ, വാക്കുകൾകൊണ്ട് പറയാൻ കഴിയുന്നതിലപ്പുറം, അതീവ ദുഃഖിതനാണെങ്കിൽ നിങ്ങളോടുള്ള എന്റെ മനോഭാവം എന്തായിരിക്കും? ഞാൻ നിങ്ങളോട് ആയിരിക്കുന്നതുപോലെ അപ്പോഴും സൗഹൃദ ഭാവത്തിൽ ആയിരിക്കുമോ? എന്റെ ഹൃദയം ഇപ്പോഴത്തേതുപോലെ അപ്പോഴും സ്വച്ഛമായിരിക്കുമോ? വയലിൽ കഠിനമായി പണിചെയ്തിട്ടും ഒരു ധാന്യമണി പോലും വിളവെടുക്കാത്ത ഒരാളുടെ വികാരങ്ങൾ നിങ്ങൾ മനസ്സിലാക്കുന്നുണ്ടോ? ഒരു വലിയ തിരിച്ചടി നേരിടുമ്പോൾ ഒരു വ്യക്തിയുടെ ഹൃദയത്തെ അത് എത്രമാത്രം മുറിവേൽപ്പിക്കുന്നുവെന്ന് നിങ്ങൾ മനസ്സിലാക്കുന്നുണ്ടോ? ഒരിക്കൽ ഏറെ പ്രതീക്ഷകൾ ഉണ്ടായിരുന്ന, എന്നാൽ തെറ്റിപ്പിരിയേണ്ടിവന്ന, ഒരു വ്യക്തിയുടെ കയ്പ്പ് നിങ്ങൾക്ക് ആസ്വദിക്കാനാകുമോ? പ്രകോപിതനായ ഒരു വ്യക്തിയിൽനിന്ന് ക്രോധം പുറത്തുവരുന്നത് നിങ്ങൾ കണ്ടിട്ടുണ്ടോ? ശത്രുതയ്ക്കും വഞ്ചനയ്ക്കും പാത്രമായ ഒരു വ്യക്തിയുടെ പ്രതികാരാവേശം നിങ്ങൾക്ക് അറിയാമോ? ഈ ആളുകളുടെ മാനസികാവസ്ഥ നിങ്ങൾ‌ മനസ്സിലാക്കുന്നുവെങ്കിൽ‌, പ്രതികാരസമയത്ത്‌ ദൈവത്തിനുണ്ടാവുന്ന മനോഭാവം സങ്കൽപ്പിക്കാൻ‌ നിങ്ങൾ‌ക്ക് പ്രയാസമുണ്ടാവില്ല എന്ന് ഞാൻ കരുതുന്നു! അവസാനമായി, നിങ്ങളുടെ ലക്ഷ്യസ്ഥാനത്തിനായി നിങ്ങൾ എല്ലാവരും ഗൗരവമായ ശ്രമം നടത്തുമെന്ന് ഞാൻ പ്രതീക്ഷിക്കുന്നു. നിങ്ങളുടെ ശ്രമങ്ങളിൽ വഞ്ചനാപരമായ മാർഗ്ഗങ്ങൾ പ്രയോഗിക്കാതിരിക്കുന്നതാവും നിങ്ങൾക്ക് നല്ലത്, അല്ലാത്തപക്ഷം നിങ്ങളുടെ കാര്യത്തിൽ എനിക്കു ഹൃദയത്തിൽ തുടർന്നും നിരാശയായിരിക്കും ഉണ്ടാവുക. അത്തരം നിരാശ എന്തിലേക്ക് നയിക്കുന്നു? നിങ്ങൾ സ്വയം വിഡ്ഢികളാകുകയല്ലേ? ലക്ഷ്യസ്ഥാനത്തെക്കുറിച്ച് ചിന്തിക്കുകയും അത് നശിപ്പിക്കുകയും ചെയ്യുന്നവരെ രക്ഷിക്കുക അതീവ ദുഷ്കരമാണ്. പ്രകോപിതനും ക്ഷുഭിതനുമായാലും അത്തരമൊരു വ്യക്തിയോട് ആരാണ് സഹതപിക്കുക? ചുരുക്കത്തിൽ, നിങ്ങൾക്ക് അനുയോജ്യവും നല്ലതുമായ ഒരു ലക്ഷ്യസ്ഥാനം ലഭിക്കണമെന്നു ഞാൻ ഇപ്പോഴും ആഗ്രഹിക്കുന്നു. അതിലുപരി, നിങ്ങളാരും ദുരന്തത്തിൽ അകപ്പെടാതിരിക്കാനും.


മൂന്ന് അനുശാസനങ്ങൾ

ദൈവവിശ്വാസി എന്ന നിലയിൽ, നീ എല്ലാ കാര്യങ്ങളിലും മറ്റാരോടുമല്ല, ദൈവത്തോട് വിശ്വസ്തത പുലർത്തണം. ഒപ്പം എല്ലാ കാര്യങ്ങളിലും ദൈവഹിതത്തോട് അനുരൂപമാകാൻ കഴിയുകയും വേണം. എന്നിരുന്നാലും, എല്ലാവരും ഈ സന്ദേശം മനസ്സിലാക്കുന്നുണ്ടെങ്കിലും, മനുഷ്യന്‍റേതായ പല പ്രതിബന്ധങ്ങൾ കാരണം -- ഉദാഹരണത്തിന്, അവന്‍റെ അജ്ഞത, ബുദ്ധിശൂന്യത, ദുഷിപ്പ് എന്നിവ -- ഏറ്റവും വ്യക്തവും എല്ലാറ്റിനും അടിസ്ഥാനവുമായ ഈ സത്യങ്ങൾ അവനിൽ പൂർണ്ണമായും പ്രകടമല്ല. അതിനാൽ, നിങ്ങളുടെ അന്ത്യം നിർണ്ണയിക്കപ്പെടുന്നതിനു മുമ്പ്, നിങ്ങളെ സംബന്ധിച്ച് ഏറ്റവും പ്രാധാന്യമുള്ള ചില കാര്യങ്ങൾ ഞാൻ ആദ്യം നിങ്ങളോട് പറയേണ്ടതുണ്ട്. ഞാൻ തുടരുന്നതിനുമുമ്പ്, നിങ്ങൾ ആദ്യം ഇത് മനസ്സിലാക്കണം: ഞാൻ സംസാരിക്കുന്ന വാക്കുകൾ മനുഷ്യരാശിയെ മൊത്തമായും ഉദ്ദേശിച്ചുള്ള സത്യങ്ങളാണ്; അവ ഒരു പ്രത്യേകവ്യക്തിയേയോ ഏതെങ്കിലും ഒരു തരത്തില്‍പ്പെട്ട വ്യക്തിയേയോ മാത്രമായി അഭിസംബോധന ചെയ്യുന്നവയല്ല. അതിനാൽ, എന്‍റെ വാക്കുകൾ സത്യത്തിന്‍റെ കാഴ്ചപ്പാടിൽ നിന്ന് മനസ്സിലാക്കുന്നതിൽ നിങ്ങൾ ശ്രദ്ധ കേന്ദ്രീകരിക്കണം, ഒപ്പം പൂര്‍ണശ്രദ്ധയുടെയും ആത്മാർത്ഥതയുടെയും മനോഭാവം നിങ്ങള്‍ക്കുണ്ടായിരിക്കുകയും വേണം; ഞാൻ സംസാരിക്കുന്ന ഒരു വാക്കോ സത്യമോ അവഗണിക്കരുത്, ഞാൻ സംസാരിക്കുന്ന എല്ലാ വാക്കുകളും നിസ്സാരമായി കാണുകയുമരുത്. നിങ്ങളുടെ ജീവിതത്തിൽ, നിങ്ങൾ സത്യവുമായി പൊരുത്തമില്ലാത്ത പലതും ചെയ്തിട്ടുണ്ടെന്ന് ഞാൻ കാണുന്നു, അതിനാൽ ഞാൻ വിശിഷ്യാ ആവശ്യപ്പെടുന്നു, നിങ്ങൾ സത്യത്തിന്‍റെ ദാസന്മാരാകണം, ദുഷ്ടതയ്ക്കും മ്ലേച്ഛതയ്ക്കും അടിമകളാകരുത്, സത്യത്തെ ചവിട്ടിമെതിക്കരുത്, ദൈവത്തിന്‍റെ ആലയത്തിന്‍റെ ഒരു കോണും അശുദ്ധമാക്കുകയുമരുത്. ഇത് നിങ്ങളോടുള്ള എന്‍റെ അനുശാസനമാണ്. ഇനി ഞാൻ വിഷയത്തെക്കുറിച്ച് സംസാരിക്കാം.

ആദ്യം, നിങ്ങളുടെ വിധിയെ കരുതി, നിങ്ങൾ ദൈവഹിതം ആരായണം. എന്നുപറഞ്ഞാല്‍, ദൈവഭവനത്തിലെ ഒരംഗമാണെന്ന് നിങ്ങൾ തന്നെ സമ്മതിക്കുന്നതിനാൽ, മനസ്സമാധാനത്തോടെ ദൈവത്തിങ്കലേക്ക് വരികയും എല്ലാ കാര്യങ്ങളിലും അവിടുത്തെ തൃപ്തിപ്പെടുത്തുകയും വേണം. മറ്റൊരു വിധത്തിൽ പറഞ്ഞാൽ, നിങ്ങളുടെ പ്രവർത്തനങ്ങള്‍ ധാര്‍മ്മികമായിരിക്കുകയും അവയില്‍ സത്യം പാലിക്കുകയും വേണം. ഇത് നിനക്ക് അപ്രാപ്യമെങ്കില്‍, നീ ദൈവത്താല്‍ വെറുക്കപ്പെടുകയും അവഗണിക്കപ്പെടുകയും, എല്ലാ മനുഷ്യരാലും പുച്ഛിച്ച് തള്ളപ്പെടുകയും ചെയ്യും. ഒരിക്കൽ‌ നീ‌ അത്തരമൊരു കഷ്ടസ്ഥിതിയിലേക്ക് അധഃപതിച്ചാല്‍, പിന്നെ നിന്നെ ദൈവഭവനത്തിലെ അംഗമായി‌ കണക്കാക്കാന്‍ കഴിയില്ല. ദൈവത്താല്‍ അംഗീകരിക്കപ്പെടാതിരിക്കുക എന്നതിന്‍റെ കൃത്യമായ  അര്‍ത്ഥം ഇതാണ്.

രണ്ടാമതായി, സത്യസന്ധരായവരെ ദൈവം ഇഷ്ടപ്പെടുന്നുവെന്ന് നിങ്ങൾ അറിയണം. അടിസ്ഥാനപരമായി ദൈവം വിശ്വസ്തനാണ്. അതുകൊണ്ട് അവിടുത്തെ വാക്കുകൾ എല്ലായ്പ്പോഴും വിശ്വസനീയമാണ്; അവിടുത്തെ പ്രവൃത്തികൾ കുറ്റമറ്റതും ചോദ്യം ചെയ്യപ്പെടാനാവാത്തതുമാണ്. അതിനാലാണ് തന്നോട് തികച്ചും സത്യസന്ധത പുലര്‍ത്തുന്നവരെ ദൈവം ഇഷ്ടപ്പെടുന്നത്. സത്യസന്ധത എന്നാൽ നിങ്ങളുടെ ഹൃദയം ദൈവത്തിനു സമർപ്പിക്കുക, ഒരിക്കലും വസ്തുതകൾ മറച്ചുവെക്കാതെ, നിങ്ങൾക്ക് മീതെയും കീഴെയും ഉള്ളവരെ കബളിപ്പിക്കാൻ ശ്രമിക്കാതെ, ദൈവപ്രീതി നേടാൻ മാത്രമായി കാര്യങ്ങള്‍ ചെയ്യാതെ, എല്ലാ കാര്യങ്ങളിലും അവിടുത്തോട് ആത്മാർത്ഥത പുലർത്തുക എന്നതാണ്‌. ചുരുക്കത്തിൽ, സത്യസന്ധരായിരിക്കുക എന്നാല്‍ നിങ്ങളുടെ പ്രവൃത്തികളിലും വാക്കുകളിലും ശുദ്ധരായിരിക്കുക, ദൈവത്തെയോ മനുഷ്യനെയോ വഞ്ചിക്കാതിരിക്കുക എന്നതാണ്. ഞാൻ പറയുന്നത് വളരെ ലളിതമാണ്, എന്നാൽ നിങ്ങള്‍ക്കിത് ഏറെ കഠിനമാണ്. സത്യസന്ധമായി സംസാരിക്കുകയും പ്രവർത്തിക്കുകയും ചെയ്യുന്നതിനേക്കാള്‍ നരകശിക്ഷക്ക് വിധിക്കപ്പെടാനാണ് അനവധിപേര്‍ താല്‍പര്യപ്പെടുന്നത്. സത്യസന്ധതയില്ലാത്തവർക്കായി എന്‍റെ പക്കല്‍ മറ്റ് പ്രതിവിധികള്‍ ഉണ്ട്, ഇത് അതിശയോക്തിയല്ല. തീർച്ചയായും, സത്യസന്ധത പുലർത്തുന്നത് നിങ്ങൾക്ക് എത്ര ബുദ്ധിമുട്ടാണെന്ന് എനിക്ക് നന്നായി അറിയാം. നിങ്ങൾ എല്ലാവരും ഏറെ ബുദ്ധിയുള്ളവരും നിങ്ങളുടെ നിസ്സാര അളവുകോല്‍ ഉപയോഗിച്ച് ആളുകളെ അളക്കുന്നതിൽ വളരെ മികച്ചവരുമായതുകൊണ്ട് ഇത് എന്‍റെ പ്രവൃത്തി വളരെ ലളിതമാക്കുന്നു. നിങ്ങൾ ഓരോരുത്തരും നിങ്ങളുടെ രഹസ്യങ്ങൾ നെഞ്ചോട് ചേര്‍ത്തുപിടിച്ചിരിക്കുകയാണല്ലോ. എങ്കില്‍ ശരി, ഞാൻ നിങ്ങളെ ഓരോരുത്തരെയായി, അഗ്നിയാല്‍ “പാഠം പഠിപ്പിക്കുവാനായി” ദുരന്തത്തിലേക്ക് അയയ്ക്കും. ആയതിനാല്‍, അതിനുശേഷം എന്‍റെ വചനങ്ങളിലുള്ള നിങ്ങളുടെ വിശ്വാസത്തിൽ നിങ്ങള്‍ അടിയുറച്ചേക്കാം. ആത്യന്തികമായി, “ദൈവം വിശ്വസ്തനായ ദൈവമാണ്‌” എന്ന വാക്കുകൾ ഞാൻ നിങ്ങളെക്കൊണ്ട് പറയിപ്പിക്കും. അപ്പോൾ നിങ്ങൾ നെഞ്ചത്തടിക്കുകയും “മനുഷ്യഹൃദയം കുടിലമാണ്!” എന്ന് വിലപിക്കുകയും ചെയ്യും. ഈ സമയത്ത് നിങ്ങളുടെ മാനസികാവസ്ഥ എന്തായിരിക്കും? നിങ്ങൾ ഇപ്പോഴുള്ളത്ര വിജയശ്രീലാളിതര്‍ ആയിരിക്കില്ലെന്ന് ഞാൻ കരുതുന്നു. ഇപ്പോഴുള്ളതിനേക്കാള്‍ “ഗഹനതയും നിഗൂഢതയും” കുറഞ്ഞവരായിരിക്കും നിങ്ങൾ. ദൈവസന്നിധിയിൽ, ചില ആളുകൾ പൂര്‍ണമായും യോഗ്യരും യോജിച്ചവരുമാണ്‌. അവർ “നന്നായി പെരുമാറാൻ” ക്ലേശിക്കുന്നു. എന്നിട്ടും ആത്മാവിന്‍റെ സാന്നിധ്യത്തിൽ അവരുടെ ദംഷ്ട്രകള്‍ വെളിയില്‍ വരുന്നു, ഇരപിടിക്കുന്ന നഖങ്ങള്‍ ക്രോധത്തോടെ ഉയരുന്നു. അത്തരക്കാരെ സത്യസന്ധരുടെ നിരയിൽ നിങ്ങൾ ഉൾപ്പെടുത്തുമോ? നീയൊരു കപടവിശ്വാസിയാണെങ്കിൽ, “വ്യക്തിബന്ധങ്ങളില്‍” പ്രാവീണ്യമുള്ള ഒരാളാണെങ്കിൽ, നീ തീർച്ചയായും ദൈവത്തെ അവമതിക്കാന്‍ ശ്രമിക്കുന്നയാളാണെന്ന് ഞാൻ പറയുന്നു. നിന്‍റെ വാക്കുകൾ ഒഴികഴിവുകളും വിലകെട്ട ന്യായീകരണങ്ങളും കൊണ്ടുനിറഞ്ഞതാണെങ്കില്‍, സത്യം പ്രയോഗത്തിൽ വരുത്താൻ വൈമനസ്യമുള്ള ഒരാളാണ് നീ എന്ന് ഞാൻ പറയുന്നു. പങ്കുവെക്കുവാന്‍ വൈമനസ്യമുള്ള നിരവധി രഹസ്യങ്ങള്‍ നിനക്കുണ്ടെങ്കില്‍, നിന്‍റെ രഹസ്യങ്ങൾ‌ -- നിന്‍റെ ബുദ്ധിമുട്ടുകൾ‌ -- മറ്റുള്ളവരുടെ മുമ്പാകെ വെളിപ്പെടുത്തി വെളിച്ചത്തിന്‍റെ വഴി തേടുന്നതിന്‌ നീ വളരെയധികം വിമുഖത കാണിക്കുന്നുവെങ്കിൽ‌, ഞാൻ പറയുന്നു, നീ എളുപ്പം രക്ഷ പ്രാപിക്കാത്തവനും ഇരുട്ടിൽ നിന്ന് വേഗത്തില്‍ പുറത്തുവരാത്തവനുമാണ്. സത്യത്തിന്‍റെ വഴി അന്വേഷിക്കുന്നത് നിന്നെ നന്നായി സന്തോഷിപ്പിക്കുന്നുവെങ്കിൽ, നീ എപ്പോഴും പ്രകാശത്തിൽ വസിക്കുന്ന ഒരാളാണ്. ദൈവത്തിന്‍റെ ആലയത്തിൽ ഒരു സേവകനായിരിക്കുന്നതിൽ നീ വളരെ സന്തോഷിക്കുന്നുവെങ്കിൽ, ശുഷ്കാന്തിയോടും മനസ്സാക്ഷിയോടുംകൂടി ആരാലും ശ്രദ്ധിക്കപ്പെടാതെ പ്രവര്‍ത്തിക്കുന്നെങ്കില്‍, എല്ലായ്പ്പോഴും നൽകുകയും ഒരിക്കലും എടുക്കാതിരിക്കുകയും ചെയ്യുന്നുണ്ടെങ്കില്‍, നീ ഒരു വിശ്വസ്തവിശുദ്ധനാണെന്ന് ഞാൻ പറയുന്നു. കാരണം നീ പ്രതിഫലം തേടുന്നില്ല, സത്യസന്ധനായ ഒരു വ്യക്തിയായിരിക്കുക മാത്രം ചെയ്യുന്നു. നീ ആത്മാർത്ഥത പുലർത്താൻ തയ്യാറാണെങ്കിൽ, നിന്‍റേതെല്ലാം ചെലവഴിക്കാൻ തയ്യാറാണെങ്കിൽ, ദൈവത്തിനുവേണ്ടി നിന്‍റെ ജീവൻ ബലിയർപ്പിക്കാനും നിന്‍റെ സാക്ഷ്യത്തിൽ ഉറച്ചുനിൽക്കാനും നിനക്ക് കഴിയുമെങ്കിൽ, നിന്നെ പരിഗണിക്കാതെ അഥവാ നിനക്കായി ഒന്നും എടുക്കാതെ ദൈവത്തെ തൃപ്തിപ്പെടുത്താന്‍ മാത്രമേ നിനക്കറിയൂ എന്നവിധം നീ സത്യസന്ധനാണെങ്കില്‍, ഞാൻ പറയുന്നു, അത്തരം ജനങ്ങളാണ്‌ പ്രകാശത്തില്‍ പരിപോഷിപ്പിക്കപെടുന്നവര്‍, ദൈവരാജ്യത്തിൽ എന്നേക്കും ജീവിക്കുന്നവര്‍. നിന്‍റെ ഉള്ളിൽ യഥാർത്ഥവിശ്വാസവും യഥാർത്ഥവിശ്വസ്തതയും ഉണ്ടോ എന്ന് നീ അറിയണം. ദൈവത്തിനുവേണ്ടി കഷ്ടപ്പാടുകള്‍ സഹിച്ചതിന്‍റെ പശ്ചാത്തലം നിനക്കുണ്ടോ, നീ നിന്നെ പൂർണ്ണമായും ദൈവത്തിന് സമർപ്പിച്ചിട്ടുണ്ടോ എന്നും അറിയണം. നിന്നില്‍ ഇവയുടെ അഭാവമുണ്ടെങ്കിൽ‌, പിന്നെ നിന്‍റെ ഉള്ളിൽ അനുസരണക്കേട്, വഞ്ചന, അത്യാഗ്രഹം, പരാതി എന്നിവയാണ്‌ ബാക്കിയുണ്ടാകുക. നിന്‍റെ ഹൃദയം സത്യസന്ധതയിൽനിന്ന് വളരെ അകലെ ആയതിനാൽ, നിനക്കൊരിക്കലും ദൈവത്തിൽ നിന്ന് നല്ല സ്വീകാര്യത ലഭിച്ചിട്ടില്ല, നീ പ്രകാശത്തില്‍ ജീവിച്ചിട്ടുമില്ല. ഒരാളുടെ വിധി അവസാനം എങ്ങനെ ആയിത്തീരും എന്നത് അയാള്‍ക്ക് സത്യസന്ധതയില്‍ തുടിക്കുന്ന ഹൃദയമുണ്ടോ എന്നതിനേയും നിര്‍മ്മലമായ ആത്മാവുണ്ടോ എന്നതിനേയും ആശ്രയിച്ചിരിക്കുന്നു. നീ ഒട്ടും സത്യസന്ധനല്ലാത്ത, ദുഷ്ടഹൃദയനായ, മലിനമായ ആത്മാവുള്ള ഒരാളാണെങ്കിൽ, നിന്‍റെ വിധിന്യായത്തില്‍ എഴുതിയിരിക്കുന്നതുപോലെ, മനുഷ്യൻ ശിക്ഷിക്കപ്പെടുന്നിടത്ത് ഒടുവില്‍ നീ എത്തിച്ചേരുമെന്ന് ഉറപ്പാണ്. നീ വളരെ സത്യസന്ധനാണെന്ന് അവകാശപ്പെട്ടിട്ടും, ഒരിക്കലും സത്യത്തിന് അനുസൃതമായി പ്രവർത്തിക്കുകയോ സത്യവചനം ഉരിയാടുകയോ ചെയ്യാതെ, ദൈവം നിനക്ക് പ്രതിഫലം നൽകുന്നതിനായി ഇപ്പോഴും കാത്തിരിക്കുകയാണോ? ദൈവം നിന്നെ അവിടുത്തെ കണ്ണിലെ കൃഷ്ണമണിയായി കണക്കാക്കുമെന്ന് നീ ഇപ്പോഴും പ്രതീക്ഷിക്കുന്നുണ്ടോ? അത്തരം ചിന്തകൾ അസംബന്ധമല്ലേ? നീ എല്ലാ കാര്യങ്ങളിലും ദൈവത്തെ കബളിപ്പിക്കുന്നു. നിന്നെപ്പോലെ കൈകൾ അശുദ്ധമായ ഒരാളെ ദൈവഭവനത്തില്‍ എങ്ങനെ ഉള്‍ക്കൊള്ളിക്കും?

ഞാൻ നിന്നോട് പറയാൻ ആഗ്രഹിക്കുന്ന മൂന്നാമത്തെ കാര്യം ഇതാണ്: ഓരോ വ്യക്തിയും, ദൈവത്തിലുള്ള വിശ്വാസ ജീവിതം നയിക്കുന്നതിനിടയിൽ, ദൈവത്തെ എതിർക്കുന്നതും വഞ്ചിക്കുന്നതുമായ കാര്യങ്ങൾ ചെയ്തിട്ടുണ്ട്. ചില തെറ്റുകൾ കുറ്റകൃത്യമായി രേഖപ്പെടുത്തേണ്ടതില്ല, എന്നാൽ ചിലത് മാപ്പർഹിക്കാത്തവയാണ്; കാരണം, സഭാ ചട്ടങ്ങള്‍ ലംഘിക്കുന്ന നിരവധി പ്രവൃത്തികൾ ഉണ്ട്, ദൈവപ്രകൃതത്തെ വ്രണപ്പെടുത്തുന്ന പ്രവൃത്തികൾ. സ്വന്തം വിധിയെക്കുറിച്ച് ആശങ്കയുള്ള പലരും ഈ പ്രവൃത്തികൾ എന്താണെന്ന് ചോദിച്ചേക്കാം. നിങ്ങള്‍ സ്വഭാവേന അഹങ്കാരികളും ധിക്കാരികളും വസ്തുതകൾക്ക് വഴങ്ങാൻ തയ്യാറല്ലാത്തവരുമാണ് എന്നു നിങ്ങൾ അറിഞ്ഞിരിക്കണം. ഇക്കാരണത്താൽ, നിങ്ങൾ നിങ്ങളെക്കുറിച്ചുതന്നെ ധ്യാനിച്ചതിനുശേഷം ഞാൻ നിങ്ങളോട് അല്‍പാല്‍പമായി പറയാം. സഭാചട്ടങ്ങളുടെ ഉള്ളടക്കത്തെക്കുറിച്ച് നന്നായി മനസിലാക്കുന്നതിനും ദൈവത്തിന്‍റെ പ്രകൃതം അറിയാൻ ഒരു ശ്രമം നടത്തുന്നതിനും ഞാൻ നിങ്ങളെ ഉദ്‌ബോധിപ്പിക്കുന്നു. ഇല്ലെങ്കിൽ, നിങ്ങളുടെ അധരങ്ങൾ അടച്ചുവയ്ക്കുന്നത് നിങ്ങൾക്ക് ബുദ്ധിമുട്ടായിരിക്കും. നിങ്ങളുടെ നാവുകൾ നിര്‍ബാധം ഉയർന്ന ശബ്ദത്തോടെ സംസാരിക്കും. കൂടാതെ നിങ്ങൾ അറിയാതെ ദൈവപ്രകൃതത്തെ വ്രണപ്പെടുത്തുകയും ഇരുട്ടിലേക്ക് പതിക്കുകയും പരിശുദ്ധാത്മാവിന്‍റെ സാന്നിദ്ധ്യവും പ്രകാശവും നഷ്ടപ്പെടുത്തുകയും ചെയ്യും. നിങ്ങൾ നിങ്ങളുടെ പ്രവൃത്തികളിൽ നെറിയില്ലാത്തവരാകയാല്‍, ചെയ്യരുതാത്ത കാര്യങ്ങൾ നീ ചെയ്യുകയും പറയരുതാത്തവ പറയുകയുമാകയാല്‍, നിനക്ക് ഉചിതമായ ശിക്ഷ ലഭിക്കും. വാക്കിലും പ്രവൃത്തിയിലും നീ നെറിയില്ലാത്തവനാണെങ്കിലും, ദൈവം രണ്ടിലും വളരെ തത്ത്വദീക്ഷയുള്ളവനാണെന്ന് നീ മനസ്സിലാക്കണം. നീ ഒരു വ്യക്തിയെ അല്ല, ദൈവത്തെയാണ് വ്രണപ്പെടുത്തിയത്. അതാണ് നിനക്ക് ദൈവശിക്ഷ ലഭിക്കാനുള്ള കാരണം. നിന്‍റെ ജീവിതത്തില്‍ ദൈവപ്രകൃതത്തിനെതിരെ നിരവധി കുറ്റകൃത്യങ്ങൾ നീ ചെയ്യുന്നുവെങ്കിൽ, നരകസന്തതിയാകാന്‍ നീ ബാധ്യസ്ഥനാണ്. നീ സത്യത്തിന്‌ വിരുദ്ധമായ കുറച്ച് പ്രവൃത്തികൾ മാത്രമല്ലേ ചെയ്തിട്ടുള്ളൂ, അതിൽ കൂടുതലൊന്നും ഇല്ലല്ലോ എന്ന് മനുഷ്യന് തോന്നിയേക്കാം, എന്നാല്‍ ദൈവദൃഷ്ടിയില്‍, ഇനിമേല്‍ പാപയാഗത്തിന്‌ അര്‍ഹതയില്ലാത്ത ഒരാളായി ഇതിനിടയില്‍ നീ മാറിക്കഴിഞ്ഞെന്ന് നിനക്കറിയാമോ? നീ ഒന്നിലധികം തവണ ദൈവകല്‍പനകള്‍ ലംഘിക്കുകയും അതിലുപരി, മാനസാന്തരത്തിന്‍റെ ലക്ഷണമൊന്നും കാണിക്കാതിരിക്കുകയും ചെയ്തതിനാല്‍, ദൈവം മനുഷ്യനെ ശിക്ഷിക്കുന്ന നരകത്തിലേക്ക് ആഴുകയല്ലാതെ നിനക്ക് മറ്റൊരു മാർഗവുമില്ല. ഒരു ചെറിയ വിഭാഗം ആളുകൾ, ദൈവത്തെ അനുഗമിക്കുമ്പോൾ, പ്രമാണങ്ങള്‍ ലംഘിക്കുന്ന ചില പ്രവൃത്തികൾ ചെയ്തു. എന്നാൽ വേണ്ടവിധം കൈകാര്യം ചെയ്യപ്പെടുകയും ആവശ്യമായ മാർഗനിർദേശം ലഭിക്കുകയും ചെയ്തശേഷം, ക്രമേണ അവർ സ്വന്തം ദുര്‍മാര്‍ഗം തിരിച്ചറിഞ്ഞു. യാഥാർത്ഥ്യത്തിന്‍റെ ശരിയായ പാതയിലേക്ക് പ്രവേശിച്ചു. അവർ ഇന്നും അതില്‍ അടിയുറച്ചവരായി നിലകൊള്ളുന്നു. അവസാനംവരെ നിലനില്‍ക്കുന്നത് അത്തരക്കാരായിരിക്കും. എന്നിരുന്നാലും, ഞാൻ അന്വേഷിക്കുന്നത് സത്യസന്ധരെയാണ്; നീ സത്യസന്ധനും പ്രമാണാനുസാരം വർത്തിക്കുന്നവനുമാണെങ്കിൽ നിനക്ക് ദൈവത്തിന്‍റെ വിശ്വസ്തനാകാം. നിങ്ങളുടെ പ്രവൃത്തികളാൽ നിങ്ങൾ ദൈവപ്രകൃതത്തെ അവഹേളിക്കാതിരിക്കുകയും, അവിടുത്തെ ഹിതം അന്വേഷിക്കുകയും, ദൈവത്തോട് ഭക്തിയുള്ള ഒരു ഹൃദയം ഉണ്ടായിരിക്കുകയും ചെയ്താല്‍ നിങ്ങളുടെ വിശ്വാസം നിലവാരത്തിനൊത്തതാണ്. ദൈവത്തെ ബഹുമാനിക്കാത്തവനും ദൈവഭയത്താല്‍ വിറയ്ക്കുന്ന ഹൃദയമില്ലാത്തവനും ദൈവത്തിന്‍റെ കല്‍പനകള്‍ ലംഘിക്കാൻ വളരെ സാധ്യതയുണ്ട്. പലരും തങ്ങളുടെ അത്യുത്സാഹത്തിന്‍റെ കരുത്തിൽ ദൈവത്തെ സേവിക്കുന്നു, എന്നാൽ ദൈവത്തിന്‍റെ കല്‍പനകളെക്കുറിച്ച് അവര്‍ക്ക് ഒരു ഗ്രാഹ്യവുമില്ല, അവിടുത്തെ തിരുവചനങ്ങളുടെ അർത്ഥത്തെക്കുറിച്ച് സൂചനയും കുറവാണ്. അതിനാല്‍ അവര്‍ സദുദ്ദേശത്തോടെ ചെയ്യുന്ന കാര്യങ്ങള്‍ പലപ്പോഴും ദൈവത്തിന്‍റെ നിര്‍വഹണത്തെ തടസ്സപ്പെടുത്തുന്നവയായി വന്നുഭവിക്കുന്നു. ഗുരുതരമായ സന്ദർഭങ്ങളിൽ, അവർ പുറത്താക്കപ്പെടുകയും അവിടുത്തെ അനുഗമിക്കാനുള്ള കൂടുതൽ അവസരങ്ങൾ നഷ്ടപ്പെടുത്തുകയും നരകത്തിലേക്ക് തള്ളപ്പെടുകയും ചെയ്യുന്നു, ദൈവഭവനവുമായുള്ള അവരുടെ എല്ലാ ബന്ധങ്ങളും അവസാനിക്കുന്നു. ഇത്തരം ആളുകൾ അവരുടെ അജ്ഞത നിറഞ്ഞ സദുദ്ദേശങ്ങളോടെ ദൈവ ഭവനത്തിൽ വർത്തിക്കുന്നു, ദൈവപ്രകൃതത്തെ പ്രകോപിപ്പിക്കുന്നതില്‍ അതവസാനിക്കുകയും ചെയ്യുന്നു. ആളുകൾ ഉദ്യോഗസ്ഥരെയും പ്രഭുക്കന്മാരെയും സേവിക്കുന്നതിനുള്ള അവരുടെ മാർഗ്ഗങ്ങൾ ദൈവത്തിന്‍റെ ആലയത്തിലേക്ക് കൊണ്ടുവന്ന് അവ പ്രയോഗിക്കാന്‍ ശ്രമിക്കുന്നു. ഇവിടെ അനായാസമായി അവ നടപ്പിലാക്കാമെന്ന് വെറുതെ ചിന്തിക്കുന്നു. ദൈവത്തിന് ഒരു ആട്ടിൻകുട്ടിയുടേതല്ല, സിംഹത്തിന്‍റെ പ്രകൃതമാണുള്ളതെന്ന് അവർ ഒരിക്കലും സങ്കല്‍പ്പിക്കുന്നില്ല. അതിനാൽ, ആദ്യമായി ദൈവവുമായി സഹവസിക്കുന്നവർക്ക് അവിടുത്തോട് ആശയവിനിമയം നടത്താൻ കഴിയില്ല. കാരണം ദൈവത്തിന്‍റെ ഹൃദയം മനുഷ്യന്‍റേതില്‍ നിന്ന് വ്യത്യസ്തമാണ്. നിരവധി സത്യങ്ങൾ‌ നീ മനസ്സിലാക്കിയതിനുശേഷം മാത്രമേ നിനക്ക് ദൈവത്തെ അവിരാമമായി അറിയാന്‍ കഴിയൂ. ഈ അറിവ് വാക്കുകളും സിദ്ധാന്തങ്ങളും ചേര്‍ന്ന് ഉണ്ടായതല്ല. പക്ഷേ, ദൈവത്തിന്‍റെ വിശ്വാസ്യതയിലേക്ക് പ്രവേശിക്കുവാനുള്ള വഴിതുറക്കുന്ന നിധിയായും, അവിടുന്ന് നിന്നില്‍ സംപ്രീതനായിരിക്കുന്നു എന്നതിന്‍റെ തെളിവായും ഇതിനെ ഉപയോഗിക്കാം. നിനക്ക് യഥാര്‍ത്ഥ ജ്ഞാനത്തിന്‍റെ കുറവുണ്ടെങ്കില്‍, നീ സത്യത്താല്‍ സുസജ്ജനല്ലെങ്കില്‍, ദൈവത്തിന്‍റെ അറപ്പും വെറുപ്പും നിന്‍റെമേല്‍ വരുത്താന്‍ മാത്രമേ അമിതാവേശത്തോടെയുള്ള നിന്‍റെ സേവനം കൊണ്ട് സാധിക്കൂ. ദൈവത്തിലുള്ള വിശ്വാസം ദൈവശാസ്ത്രം പഠിക്കുന്നതുപോലെയൊന്നുമല്ലെന്ന് നിനക്ക് ഇതിനോടകം മനസ്സിലായിട്ടുണ്ടാകണം.

ഞാൻ നിങ്ങളോട് അനുശാസിക്കാൻ ഉപയോഗിക്കുന്ന വാക്കുകൾ ഹ്രസ്വമാണെങ്കിലും, ഞാൻ വിവരിച്ചതെല്ലാം നിങ്ങളിൽ ഏറ്റവും അപര്യാപ്തമായവയാണ്. ഇപ്പോൾ ഞാൻ സംസാരിക്കുന്നത് മനുഷ്യർക്കിടയിലെ എന്‍റെ അവസാന പ്രവൃത്തിക്കുവേണ്ടിയാണെന്ന്, മനുഷ്യന്‍റെ അന്ത്യം നിർണ്ണയിക്കുന്നതിന് വേണ്ടിയാണെന്ന് നിങ്ങൾ അറിഞ്ഞിരിക്കണം. യാതൊരു ഫലവുമില്ലാത്ത കൂടുതൽ പ്രവൃത്തികള്‍ ചെയ്യാൻ ഞാൻ ആഗ്രഹിക്കുന്നില്ല, ചീഞ്ഞ തടിപോലെ യാതൊരു പ്രതീക്ഷയും ജനിപ്പിക്കാത്ത ആളുകളെ നയിക്കുന്നത് തുടരാൻ ഞാൻ ആഗ്രഹിക്കുന്നുമില്ല. മോശമായ ഉദ്ദേശ്യങ്ങൾ രഹസ്യമായി സൂക്ഷിക്കുന്നവരെ നയിക്കുന്നത് അത്രപോലും ഞാന്‍ തുടരാൻ ആഗ്രഹിക്കുന്നില്ല. ഒരു പക്ഷേ, ഒരു നാൾ എന്‍റെ വാക്കുകൾക്ക് പിന്നിലുള്ള ആത്മാർത്ഥമായ ഉദ്ദേശ്യങ്ങളും മനുഷ്യവർഗത്തിനായി ഞാൻ നൽകിയ സംഭാവനകളും നിങ്ങൾ മനസ്സിലാക്കും. ഒരു പക്ഷേ, ഒരുനാൾ നിങ്ങളുടെ സ്വന്തം അന്ത്യം നിർണ്ണയിക്കാൻ നിങ്ങളെ പ്രാപ്‌തമാക്കുന്ന സന്ദേശം നിങ്ങൾ ഗ്രഹിക്കും.


അതിക്രമങ്ങള്‍ മനുഷ്യനെ നരകത്തിലേക്ക് നയിക്കും

ഞാന്‍ നിങ്ങള്‍ക്ക് അനേകം മുന്നറിയിപ്പുകള്‍ നല്‍കുകയും നിങ്ങളെ കീഴടക്കുന്നതിന് ഉദ്ദേശിച്ചുള്ള അനേകം സത്യങ്ങള്‍ നിങ്ങളുടെ മേല്‍ ചൊരിയുകയും ചെയ്തിട്ടുണ്ട്. ഇപ്പോള്‍, നിങ്ങളെല്ലാം മുന്‍കാലത്തെക്കാള്‍ വളരെയേറെ സമ്പുഷ്ടരാക്കപ്പെട്ടവരായി തോന്നുന്നു എന്നും, ഒരു വ്യക്തി എങ്ങനെയായിരിക്കണം എന്നതിനെക്കുറിച്ചുള്ള പല തത്വങ്ങളും മനസ്സിലാക്കിയിരിക്കുന്നു എന്നും, വിശ്വാസികളായവര്‍ക്ക് ഉണ്ടായിരിക്കേണ്ട സാമാന്യബോധം വളരെയധികം കൈവശമാക്കി കഴിഞ്ഞിരിക്കുന്നു എന്നും കരുതുകയാണ്. ഇവയെല്ലാം നിങ്ങള്‍ പല വര്‍ഷങ്ങളായി കൊയ്തെടുത്ത ഫലങ്ങളാണ്. ഞാന്‍ നിങ്ങളുടെ നേട്ടങ്ങളെ നിരാകരിക്കുന്നില്ല, എന്നാല്‍ നിങ്ങള്‍ കഴിഞ്ഞ ഇത്രയും വര്‍ഷങ്ങളില്‍ എനിക്കെതിരെ ചെയ്ത നിരവധി അനുസരണക്കേടുകളും കലഹങ്ങളും ഞാന്‍ നിഷേധിക്കുന്നില്ല എന്നും ഞാന്‍ തുറന്നു പറയട്ടെ, കാരണം, നിങ്ങളുടെ ഇടയില്‍ ഒരു വിശുദ്ധനുമില്ല. നിങ്ങള്‍, ഒന്നൊഴിയാതെ, സാത്താനാല്‍ ദുഷിപ്പിക്കപ്പെട്ട ജനമാണ്; നിങ്ങള്‍ ക്രിസ്തുവിന്‍റെ ശത്രുക്കളാണ്. ഇന്നേവരെയുള്ള നിങ്ങളുടെ അതിക്രമങ്ങളും അനുസരണക്കേടുകളും എണ്ണാനാവാത്ത വിധം അസംഖ്യമാണ്, ആയതിനാല്‍ ഞാന്‍ നിങ്ങളോട് നിരന്തരം സ്വയം ആവര്‍ത്തിച്ചുകൊണ്ടിരിക്കുന്നത് വിചിത്രമായി കണക്കാക്കാനാവില്ല. ഈ രീതിയില്‍ നിങ്ങളോടു സഹവസിക്കാന്‍ ഞാന്‍ ആഗ്രഹിക്കുന്നില്ല—എന്നാല്‍ നിങ്ങളുടെ ഭാവിയെ കരുതി, നിങ്ങളുടെ ലക്ഷ്യസ്ഥാനങ്ങളെ കരുതി ഞാന്‍ ഇതിനോടകം പറഞ്ഞു കഴിഞ്ഞത് ഒന്നുകൂടി ഇപ്പോള്‍ ഇവിടെ ആവര്‍ത്തിക്കും. നിങ്ങള്‍ എന്‍റെ ഹിതം അറിയുമെന്നും, മാത്രമല്ല, എന്‍റെ ഓരോ വചനവും നിങ്ങള്‍ക്ക് വിശ്വസിക്കാന്‍ കഴിയുമെന്നും, എന്‍റെ വചനത്തിന്‍റെ ആഴത്തിലുള്ള വിവക്ഷകള്‍ നിങ്ങള്‍ ഗ്രഹിക്കുമെന്നും ഞാന്‍ പ്രത്യാശിക്കുന്നു. ഞാന്‍ പറയുന്ന കാര്യങ്ങളെ സംശയിക്കരുത്, എന്‍റെ വാക്കുകള്‍ നിങ്ങള്‍ ആഗ്രഹിക്കുന്നത് പോലെ പെറുക്കിയെടുത്ത് അവയെ ഇച്ഛാനുസരണം കാറ്റില്‍ പറത്തുകയും ചെയ്യരുത്; എനിക്കത് അസഹനീയമാണ്. എന്‍റെ വചനങ്ങളെ വിധിക്കരുത്, കുറഞ്ഞത് അവയെ ലാഘവത്തോടെ എടുക്കുകയോ ഞാന്‍ നിങ്ങളെ എപ്പോഴും പ്രലോഭിപ്പിക്കുകയാണുന്ന് പറയുകയോ എങ്കിലുമരുത്, അതിലും ഗൌരവമായത്, ഞാന്‍ പറഞ്ഞ കാര്യങ്ങള്‍ കൃത്യമല്ലെന്ന് ഒരിക്കലും പറയുകയുമരുത്. ഈ കാര്യങ്ങളും ഞാന്‍ അസഹനീയമായി കാണുന്നു. നിങ്ങള്‍ എന്നോടും ഞാന്‍ പറയുന്ന കാര്യങ്ങളോടും അത്ര സംശയത്തോടെ പെരുമാറുന്നത് കൊണ്ടും, ഒരിക്കലും എന്‍റെ വാക്കുകളെ ഗൗരവമായെടുക്കാതെ എന്നെ അവഗണിക്കുന്നത് കാരണവും ഞാന്‍ നിങ്ങള്‍ ഓരോരുത്തരോടും എല്ലാ ഗൗരവത്തോടെയും പറയുന്നു: ഞാന്‍ പറയുന്നതിനെ നിങ്ങള്‍ തത്വശാസ്ത്രവുമായി ബന്ധിപ്പിക്കാതിരിക്കുക; എന്‍റെ വചനത്തെ കപടവേഷക്കാരുടെ കളവുകളോട് ബന്ധിപ്പിക്കാതിരിക്കുക. എന്‍റെ വാക്കുകളോട് നിങ്ങള്‍ പുച്ഛത്തോടെ പ്രതികരിക്കുകയും ചെയ്യരുത്. ഞാന്‍ നിങ്ങളോട് പറഞ്ഞുകൊണ്ടിരിക്കുന്ന കാര്യങ്ങള്‍ നിങ്ങളോടു പറയുവാനോ അല്ലെങ്കില്‍ ഇത്രയും ഉദാരചിത്തതയോടെ നിങ്ങളോടു സംസാരിക്കുവാനോ അല്ലെങ്കില്‍ ഈ വസ്തുതകള്‍ ഇത്ര ക്ഷമയോടെ നിങ്ങളെ മനസ്സിലാക്കിക്കാന്‍ ഒരു പക്ഷേ ഭാവിയില്‍ ആര്‍ക്കും കഴിയണമെന്നില്ല. വരാനിരിക്കുന്ന ആ ദിവസങ്ങളില്‍ നിങ്ങള്‍ നല്ല സമയങ്ങളെ കുറിച്ചോര്‍ത്ത്, അല്ലെങ്കില്‍ ഉറക്കെ ഏങ്ങിക്കരഞ്ഞ് അല്ലെങ്കില്‍ വേദനയില്‍ ഞരങ്ങിക്കൊണ്ട് ചെലവഴിക്കും, അല്ലെങ്കില്‍ സത്യത്തിന്‍റെയോ ജീവന്‍റെയോ ഒരു അംശത്തിനു പോലും സാദ്ധ്യത കൂടാതെ അന്ധകാരം നിറഞ്ഞ രാത്രികളില്‍ നിങ്ങള്‍ കഴിയും, അല്ലെങ്കില്‍ പ്രതീക്ഷയില്ലാതെ കാത്തിരിക്കും, അല്ലെങ്കില്‍ നിങ്ങളുടെ എല്ലാ വിവേകവും നശിക്കുന്ന വിധത്തിലുള്ള കടുത്ത ഖേദത്തില്‍ നിങ്ങള്‍ ജീവിക്കും... നിങ്ങളില്‍ ആര്‍ക്കും തന്നെ ഈ സാദ്ധ്യതകളില്‍ നിന്ന് രക്ഷപെടാനാവില്ല. കാരണം നിങ്ങളില്‍ ആരും തന്നെ നിങ്ങള്‍ക്ക് ദൈവത്തെ സത്യത്തില്‍ ആരാധിക്കാന്‍ കഴിയുന്ന ഒരു ഇരിപ്പിടത്തില്‍ ഇരിക്കുന്നില്ല, മറിച്ച് നിങ്ങളുടെ വിശ്വാസങ്ങളിലും നിങ്ങളുടെ ആത്മാക്കളിലും ദേഹികളിലും ശരീരങ്ങളിലും ജീവനുമായും സത്യവുമായും ഒരു ബന്ധവുമില്ലാത്തതും വാസ്തവത്തില്‍ അവയ്ക്ക് എതിരായുള്ളതുമായ നിരവധി കാര്യങ്ങള്‍ കൂട്ടിക്കലര്‍ത്തി ഭോഗാസക്തിയുടെയും തിന്മയുടെയും ഒരു ലോകത്തില്‍ സ്വയം മുഴുകുന്നു. ആയതിനാല്‍ ഞാന്‍ നിങ്ങള്‍ക്കായി പ്രത്യാശിക്കുന്നത് നിങ്ങളെ വെളിച്ചത്തിന്‍റെ പാതയിലേക്ക് കൊണ്ടുവരാനാവും എന്നുള്ളതാണ്. എന്‍റെ ഒരേയൊരു പ്രതീക്ഷ നിങ്ങള്‍ക്ക് നിങ്ങളെത്തന്നെ കരുതാനുള്ള ശേഷിയുണ്ടാക്കുമെന്നും, നിങ്ങളുടെ പെരുമാറ്റത്തെയും അതിക്രമങ്ങളെയും ഉദാസീനതയോടെ വീക്ഷിക്കുമ്പോള്‍ നിങ്ങളുടെ ലക്ഷ്യസ്ഥാനത്തിന് അധികം ഊന്നല്‍ നിങ്ങള്‍ നല്കാതിരിക്കുമെന്നുമാണ്.

ദൈവത്തില്‍ വിശ്വസിക്കുന്നവരെല്ലാം, ദീര്‍ഘകാലമായി, മനോഹരമായ ഒരു ലക്ഷ്യസ്ഥാനത്തിനായി ആത്മാര്‍ത്ഥമായി ആശിക്കുകയായിരുന്നു, ദൈവവിശ്വാസികള്‍ എല്ലാവരും പൊടുന്നനെ തങ്ങളുടെ മേല്‍ സൗഭാഗ്യം വരുമെന്ന് പ്രത്യാശിക്കുന്നു. അവരെല്ലാം പ്രത്യാശിക്കുന്നത് തങ്ങള്‍ അതറിയുന്നതിന് മുമ്പ് തന്നെ തങ്ങള്‍ സ്വര്‍ഗ്ഗത്തില്‍ ഒരിടത്തല്ലെങ്കില്‍ മറ്റൊരിടത്ത് സമാധാനത്തോടെ ഇരിക്കുമെന്നാണ്. എന്നാല്‍ ഈ ആളുകള്‍, സ്വര്‍ഗ്ഗത്തില്‍ നിന്നു പൊഴിയുന്ന ഇത്തരം സൗഭാഗ്യം സ്വീകരിക്കാന്‍ അല്ലെങ്കില്‍ അവിടെ ഒരു ഇരിപ്പിടത്തില്‍ ഇരിക്കുന്നതിനെങ്കിലും തങ്ങള്‍ യോഗ്യരാണോ എന്ന് അവരുടെ സുന്ദരമായ ചിന്തകളില്‍ ഒരിക്കലും അറിഞ്ഞിട്ടില്ല എന്നു ഞാന്‍ പറയുന്നു. നിങ്ങള്‍ക്ക്, നിലവില്‍, നിങ്ങളെക്കുറിച്ച് നല്ല അറിവുണ്ട്, എന്നിട്ടും അന്ത്യനാളുകളുടെ ദുരന്തങ്ങളില്‍, സര്‍വ്വശക്തന്‍ ദുഷ്ടരെ ശിക്ഷിക്കുമ്പോള്‍ അവന്‍റെ കൈയ്യില്‍ നിന്നും രക്ഷപെടുമെന്ന് നിങ്ങള്‍ ഇപ്പോഴും പ്രത്യാശിക്കുന്നു. മധുര സ്വപ്നങ്ങളുണ്ടായിരിക്കുന്നതും തങ്ങള്‍ ഇഷ്ടപ്പെടുന്നത് പോലെ കാര്യങ്ങള്‍ നടക്കണമെന്ന് ആഗ്രഹിക്കുന്നതും സാത്താന്‍ ദുഷിപ്പിച്ച എല്ലാ ആളുകളുടെയും ഒരു പൊതു സവിശേഷതയാണെന്നും ഏതെങ്കിലും ഒറ്റപ്പെട്ട വ്യക്തിയുടെ ഒരു പുതിയ ആശയമല്ലെന്നുമാണ് കാണുന്നത്. അങ്ങനെയാണെങ്കില്‍ പോലും, നിങ്ങളുടെ ഈ അതിരുകവിഞ്ഞ അഭിലാഷങ്ങള്‍ക്കും, അതുപോലെതന്നെ അനുഗ്രഹങ്ങള്‍ നേടാനുള്ള നിങ്ങളുടെ ആസക്തിയ്ക്കും അന്ത്യം കുറിക്കാന്‍ ഞാന്‍ ആഗ്രഹിക്കുന്നു. നിങ്ങളുടെ അതിക്രമങ്ങള്‍ നിരവധിയായതിനാലും നിങ്ങളുടെ മാത്സര്യം അനുദിനം വളരുന്നതിനാലും, ഇക്കാര്യങ്ങള്‍ക്ക് എങ്ങനെയാണ് ഭാവിയിലേക്കുള്ള നിങ്ങളുടെ സുന്ദരമായ രൂപരേഖകളോട് അനുയോജ്യമാകാന്‍ കഴിയുന്നത്? ഒന്നും നിന്നെ തിരികെപ്പിടിക്കാതെ തെറ്റില്‍ തന്നെ നിലനിന്ന് നിനക്കിഷ്ടമുള്ളത് പോലെ മുന്നോട്ടു പോകാന്‍ നീ ആഗ്രഹിക്കുകയും, അതേ സമയം തന്നെ നിന്‍റെ സ്വപ്നങ്ങള്‍ യാഥാര്‍ത്ഥ്യമാകണമെന്ന് നീ ആഗ്രഹിക്കുകയും ചെയ്യുകയാണെങ്കില്‍, എനിക്ക് നിന്നെ ഉദ്ബോധിപ്പിക്കാനുള്ളത് നീ മയക്കത്തില്‍ തുടരുകയും ഒരിക്കലും ഉണരാതിരിക്കുകയും ചെയ്യുക എന്നുള്ളതാണ്—കാരണം നിന്‍റേത് പൊള്ളയായ ഒരു സ്വപ്നമാണ്, കൂടാതെ നീതിമാനായ ദൈവത്തിന്‍റെ സാന്നിദ്ധ്യത്തില്‍, അവന്‍ നിനക്കു വേണ്ടി ഒരു ഒഴിവാക്കല്‍ നടത്തുകയുമില്ല. നിനക്ക് നിന്‍റെ സ്വപ്നങ്ങള്‍ യാഥാര്‍ത്ഥ്യമാകണെമെന്ന് മാത്രമാണ് ആഗ്രഹമെങ്കില്‍, ഒരിക്കലും സ്വപ്നം കാണാതിരിക്കുക; മറിച്ച്, എന്നേക്കും യാഥാര്‍ത്ഥ്യങ്ങളെയും വസ്തുതകളെയും അഭിമുഖീകരിക്കുക. ഇതാണ് നിനക്ക് രക്ഷ പ്രാപിക്കാനുള്ള ഒരേയൊരു മാര്‍ഗ്ഗം. വ്യക്തമായി കാര്യങ്ങള്‍ പറയുകയാണെങ്കില്‍, ഈ മാര്‍ഗത്തിന്റെ നടപടികള്‍ എന്തെല്ലാമാണ്?

ഒന്നാമതായി, നിന്‍റെ എല്ലാ അതിക്രമങ്ങളും ഒന്ന് ശ്രദ്ധിക്കുക, നിന്‍റെ പെരുമാറ്റത്തിലും ചിന്തകളിലും സത്യത്തിന് അനുരൂപമല്ലാത്ത എന്തെങ്കിലുമുണ്ടോ എന്ന് പരിശോധിക്കുകയും ചെയ്യുക.

ഇത് നിനക്ക് എളുപ്പം ചെയ്യാനാകുന്ന ഒരു കാര്യമാണ്, ബുദ്ധിയുള്ള എല്ലാ ആളുകള്‍ക്കും ഇത് ചെയ്യാനാകുമെന്ന് ഞാന്‍ വിശ്വസിക്കുന്നു. എന്നിരുന്നാലും, അതിക്രമം എന്താണെന്നും സത്യം എന്താണെന്നും ഒരിക്കലും അറിയാത്തവര്‍ ഇതിന് അപവാദമാണ്, കാരണം അടിസ്ഥാനപരമായി അവര്‍ ബുദ്ധിശാലികളായ ആളുകളല്ല. ഞാന്‍ സംസാരിക്കുന്നത് ദൈവം അംഗീകരിച്ചവരും, സത്യസന്ധരും, ഭരണപരമായ ഉത്തരവുകളൊന്നും ഗുരുതരമായി ലംഘിക്കാത്തവരും, തങ്ങളുടെ സ്വന്തം അതിക്രമങ്ങള്‍ എളുപ്പം വിവേചിച്ചറിയാന്‍ കഴുയുന്നവരുമായ ആളുകളോടാണ്. ഇത് ഞാന്‍ നിങ്ങളില്‍ നിന്ന് ആവശ്യപ്പെടുന്നതും നിങ്ങള്‍ക്ക് നിറവേറ്റാന്‍ എളുപ്പമുള്ളതുമായ ഒരു കാര്യമാണ്, എങ്കിലും അത് നിങ്ങളില്‍ നിന്ന് ഞാന്‍ ആവശ്യപ്പെടുന്നതായ ഒരേയൊരു കാര്യമല്ല. എന്തുതന്നെയായാലും, നിങ്ങള്‍ സ്വകാര്യമായി ഈ ആവശ്യത്തെ പരിഹസിച്ച് ചിരിക്കില്ലെന്നും, വിശേഷിച്ച് അതിനെ അവജ്ഞയോടെ കാണുകയോ ലാഘവത്തോടെ എടുക്കുകയോ ചെയ്യുകയില്ലെന്നും ഞാന്‍ പ്രതീക്ഷിക്കുന്നു. നീ അതിനെ ഗൗരവമായെടുക്കണം, അതിനെ അവഗണിച്ചുകളയരുത്.

രണ്ടാമതായി, നിങ്ങളുടെ ഓരോരുത്തരുടെയും അതിക്രമങ്ങള്‍ക്കും അനുസരണക്കേടുകള്‍ക്കും, നിങ്ങള്‍ അതിനു സമാന്തരമായ ഒരു സത്യത്തെയും അന്വേഷിക്കുകയും അതിനുശേഷം ഈ സത്യങ്ങള്‍ ആ പ്രശ്നങ്ങള്‍ പരിഹരിക്കുന്നതിനായി ഉപയോഗിക്കുകയും വേണം. അതിനു ശേഷം, നിന്‍റെ അതിക്രമപരമായ പ്രവൃത്തികളുടെയും അനുസരണക്കേടുള്ള ചിന്തകളുടെയും പ്രവൃത്തികളുടെയും സ്ഥാനത്ത് സത്യാനുഷ്ഠാനത്തെ പകരം വയ്ക്കുക. 

മൂന്നാമതായി, നീ സത്യസന്ധതയുള്ള ഒരു വ്യക്തിയാകണം, എപ്പോഴും സാമര്‍ത്ഥ്യം കാട്ടുന്ന നിരന്തരമായി വഞ്ചിക്കുന്ന ഒരാളാകരുത്. (ഇവിടെ ഞാന്‍ നിങ്ങളോട് വീണ്ടും ആവശ്യപ്പെടുന്നത് സത്യസന്ധതയുള്ള ഒരു വ്യക്തിയാകാനാണ്.)

നിനക്ക് ഈ മൂന്ന് കാര്യങ്ങളും നിറവേറ്റാന്‍ കഴിയുകയാണെങ്കില്‍, നീ ഭാഗ്യശാലികളില്‍ ഒരാളാണ്—തന്‍റെ സ്വപ്നങ്ങള്‍ സഫലമാകുകയും സൗഭാഗ്യം കൈവരുകയും ചെയ്യുന്ന ഒരു വ്യക്തി. ഒരുപക്ഷേ നിങ്ങള്‍ ഈ മൂന്ന് അനാകര്‍ഷകങ്ങളായ ആവശ്യങ്ങളെ ഗൗരവമായെടുത്തേക്കും, അല്ലെങ്കില്‍ ഒരുപക്ഷേ നിങ്ങള്‍ അവയോട് നിരുത്തരവാദപരമായി പെരുമാറിയേക്കും. എന്തായിരുന്നാലും, എന്‍റെ ഉദ്ദേശ്യം നിങ്ങളുടെ സ്വപ്നങ്ങള്‍ നിറവേറ്റുകയും നിങ്ങളുടെ ആശയങ്ങള്‍ പ്രയോഗത്തിലാക്കുകയും ചെയ്യുക എന്നുള്ളതാണ്, അല്ലാതെ നിങ്ങളെ കളിയാക്കുകയോ അല്ലെങ്കില്‍ നിങ്ങളെ വിഡ്ഢിയാക്കുകയോ അല്ല.

എന്‍റെ ആവശ്യങ്ങള്‍ ലളിതമായിരിക്കാം, എന്നാല്‍ ഞാന്‍ നിങ്ങളോട് പറയുന്നത് ഒന്നും ഒന്നും രണ്ട് എന്നത് പോലെ അത്ര ലളിതമല്ല. നിങ്ങള്‍ ആകെ ചെയ്യുന്നത് ഇതിനെ കുറിച്ച് ലാഘവത്തോടെ സംസാരിക്കുകയോ അല്ലെങ്കില്‍ പൊള്ളയായതും ശബ്ദാഡംബരപൂര്‍ണ്ണവുമായ പ്രസ്താവനകള്‍ ഉദ്ദേശ്യശുദ്ധിയില്ലാതെ പറയുകയോ മാത്രമാണെങ്കില്‍, നിങ്ങളുടെ രൂപരേഖകളും നിങ്ങളുടെ അഭിലാഷങ്ങളും ശൂന്യമായ ഒരു താള്‍ മാത്രമായി എല്ലാക്കാലവും അവശേഷിക്കും. നിങ്ങളില്‍ ഇത്രയധികം വര്‍ഷങ്ങള്‍ കഷ്ടതകള്‍ സഹിക്കുകയും ഇത്ര കഠിനമായി പ്രയത്നിക്കുകയും ചെയ്തിട്ടും അതിന്‍റെ ഒരു ഫലവും കാണിക്കാനില്ലാത്തവരോട് എനിക്ക് ഒരു സഹതാപവും തോന്നുകയില്ല. മറിച്ച്, എന്‍റെ ആവശ്യങ്ങള്‍ നിറവേറ്റാത്തവര്‍ക്ക് ഞാന്‍ നല്കുന്നത് ശിക്ഷയായിരിക്കും, പ്രതിഫലങ്ങളായിരിക്കില്ല, ഒട്ടും സഹതാപം കാട്ടുകയുമില്ല. ഇത്രയധികം വര്‍ഷങ്ങള്‍ ഒരു അനുഗാമിയായിരുന്ന്, എന്തുതന്നെയായാലും കഠിനമായി പ്രയത്നം ചെയ്തു എന്നും, സേവനം ചെയ്ത ഒരു വ്യക്തി എന്നുള്ള നിലയില്‍ ദൈവത്തിന്‍റെ ഭവനത്തില്‍ പ്രതിഫലം ലഭിക്കണമെന്നും നിങ്ങള്‍ സങ്കല്പിക്കുന്നുണ്ടാകാം. നിങ്ങളില്‍ ബഹുഭൂരിപക്ഷം പേരും ഈ വിധത്തിലാണ് ചിന്തിക്കുമെന്ന് ഞാന്‍ പറയും, കാരണം നിങ്ങള്‍ എപ്പോഴും അന്വേഷിച്ചത് എങ്ങനെ കാര്യങ്ങളില്‍ നിന്ന് നേട്ടം കൊയ്യാം എന്നും തങ്ങളില്‍ നിന്ന് ആരും നേട്ടമെടുക്കരുതെന്നുമാണ്. അതിനാല്‍ എല്ലാ ഗൗരവത്തോടും കൂടി ഇപ്പോള്‍ ഞാന്‍ നിങ്ങളോട് പറയുന്നത് ഇതാണ്: നിന്‍റെ കഠിന പ്രയത്നം എത്ര ശ്രേഷ്ഠമാണെന്നോ, നിന്‍റെ യോഗ്യതകള്‍ എത്ര മതിപ്പുളവാക്കുന്നതെന്നോ, നീ എത്രത്തോളം എന്നോടു ചേര്‍ന്ന് എന്നെ അനുഗമിക്കുന്നു എന്നോ, നീ എത്ര പ്രശസ്തനാണെന്നോ അല്ലെങ്കില്‍ നിന്‍റെ മനോഭാവം നീ എത്ര മെച്ചപ്പെടുത്തി എന്നോ ഞാന്‍ കാര്യമാക്കുന്നില്ല; ഞാന്‍ ആവശ്യപ്പെടുന്ന കാര്യങ്ങള്‍ നീ നിറവേറ്റാത്തിടത്തോളം നിനക്ക് ഒരിക്കലും എന്‍റെ പ്രശംസയ്ക്ക് പാത്രമാകാനാവില്ല. സാദ്ധ്യമാകുന്നിടത്തോളം വേഗത്തില്‍ നിങ്ങളുടെ എല്ലാ ആശയങ്ങളും കണക്കുകൂട്ടലുകളും എഴുതിത്തള്ളുകയും എന്‍റെ ആവശ്യങ്ങളെ ഗൗരവമായി പരിഗണിക്കാന്‍ തുടങ്ങുകയും ചെയ്യുക; അല്ലെന്നുവരികില്‍, എന്‍റെ വേലയ്ക്ക് അവസാനം കുറിയ്ക്കുന്നതിനായി എല്ലാവരെയും ഞാന്‍ ചാരമാക്കി മാറ്റുന്നതാണ്, കുറഞ്ഞ പക്ഷം വര്‍ഷങ്ങളായുള്ള എന്‍റെ വേലയും കഷ്ടം സഹിക്കലും ഒന്നുമല്ലാതാക്കി മാറ്റുന്നതാണ്, കാരണം എന്‍റെ ശത്രുക്കളെയും തിന്മയുടെ ദുര്‍ഗന്ധം വഹിക്കുന്നവരെയും സാത്താന്‍റെ സാന്നിദ്ധ്യമുള്ളവരെയും എന്‍റെ രാജ്യത്തിലേക്ക് പ്രവേശിപ്പിക്കാനോ അവരെ അടുത്ത യുഗത്തിലേക്ക് കൊണ്ടുപോകാനോ എനിക്കാവില്ല.

എനിക്ക് ഒരുപാട് പ്രത്യാശകളുണ്ട്. നന്നായി പെരുമാറാനും, സ്വന്തം കടമ വിശ്വസ്തതയോടെ നിറവേറ്റുവാനും, സത്യവും മനുഷ്യത്വവും കൈമുതലാക്കുവാനും നിങ്ങള്‍ക്കു കഴിയുമെന്നും, തങ്ങള്‍ക്കുള്ള എല്ലാക്കാര്യങ്ങളും, തങ്ങളുടെ ജീവന്‍ പോലും, ദൈവത്തിനു വേണ്ടി നല്കാന്‍ കഴിയുന്നവരാകാന്‍ ആകുമെന്നും ഞാന്‍ പ്രത്യാശിക്കുന്നു. ഈ പ്രത്യാശകളെല്ലാം മുളപൊട്ടിയിരിക്കുന്നത് നിങ്ങളുടെ അപര്യാപ്തതകളില്‍ നിന്നും നിങ്ങളുടെ ദുഷിക്കലില്‍ നിന്നും അനുസരണക്കേടില്‍ നിന്നുമാണ്. നിങ്ങളുമായി ഞാന്‍ നടത്തിയിട്ടുള്ള സംഭാഷണങ്ങളില്‍ ഒന്നുപോലും നിങ്ങളുടെ ശ്രദ്ധ ആകര്‍ഷിക്കാന്‍ പര്യാപ്തമായിരുന്നില്ല എങ്കില്‍, എനിക്കിനി ചെയ്യാനാവുന്ന ഒരേയൊരു കാര്യം ഒന്നും പറയാതിരിക്കുക എന്നതാണ്. എന്നിരുന്നാലും, അതിന്‍റെ ഫലങ്ങള്‍ എന്തായിരിക്കുമെന്ന് നിങ്ങള്‍ മനസ്സിലാക്കുക. ഞാന്‍ ഒരിക്കലും വിശ്രമിക്കുന്നില്ല, അതിനാല്‍ ഞാന്‍ സംസാരിക്കുന്നില്ല എങ്കില്‍, ജനങ്ങള്‍ക്ക് കാണുന്നതിനുള്ള എന്തെങ്കിലും ഞാന്‍ ചെയ്യും. എനിക്ക് ആരുടെയെങ്കിലും നാക്ക് അഴുക്കിക്കളയാം, അല്ലെങ്കില്‍ ആരെയെങ്കിലും അംഗവിഹീനരായി മരിക്കാന്‍ ഇടയാക്കാം, അല്ലെങ്കില്‍ ആളുകള്‍ക്ക് നാഡിത്തകരാറ് വരുത്തി പലവിധത്തില്‍ അവരെ കാഴ്ചയില്‍ ബീഭത്സരാക്കാം. അതുപോലെതന്നെ, എനിക്ക് ആളുകളെക്കൊണ്ട്‌ അവര്‍ക്കായി ഞാന്‍ പ്രത്യേകമായി ഒരുക്കിവച്ചിരിക്കുന്ന യാതനകള്‍ സഹിക്കാന്‍ ഇടയാക്കാനാവും. ഈ വിധത്തില്‍ എനിക്ക് വളരെ ആഹ്ലാദവും, വളരെ സന്തോഷവും, വലിയ ആനന്ദവും തോന്നാം. “നന്മയ്ക്കു നന്മയാല്‍ പ്രതിഫലം നല്കുന്നു, തിന്മയ്ക്കു തിന്മയാലും” എന്നാണ് എപ്പോഴും പറയുന്നത്, എങ്കില്‍ പിന്നെ എന്തുകൊണ്ട് ഇപ്പോള്‍ ആയിക്കൂട? നീ എന്നെ എതിര്‍ക്കാന്‍ ആഗ്രഹിക്കുകയും, എന്നെക്കുറിച്ച് ചില ന്യായവിധികള്‍ നടത്തുകയും ചെയ്യുകയാണെങ്കില്‍, ഞാന്‍ നിന്‍റെ വായ അഴുക്കിക്കളയുകയും, അതെന്നെ അനന്തമായ ആഹ്ലാദത്തിലാക്കുകയും ചെയ്യുന്നതാണ്. ഇതിനു കാരണം ആത്യന്തികമായി, നീ ചെയ്തത് സത്യമല്ല, അതിന് ജീവിതവുമായി ഒരു ബന്ധവുമില്ല, അതേസമയം ഞാന്‍ ചെയ്യുന്ന ഏത് കാര്യവും സത്യമാണ്; എന്‍റെ എല്ലാ നടപടികളും എന്‍റെ വേലയുടെ തത്വങ്ങളെയും ഞാന്‍ പുറത്തിറക്കുന്ന ഭരണപരമായ ഉത്തരവുകളെയും സംബന്ധിച്ചിടത്തോളം പ്രസക്തമാണ്‌. ആയതിനാല്‍, ചില സദ്ഗുണങ്ങള്‍ സമ്പാദിക്കാനും, ഇത്രമാത്രം തിന്മ പ്രവര്‍ത്തിക്കുന്നത് അവസാനിപ്പിക്കാനും, നിങ്ങളുടെ ഒഴിവ് സമയത്ത് എന്‍റെ ആവശ്യങ്ങള്‍ക്ക് ശ്രദ്ധകൊടുക്കാനും നിങ്ങളെ ഓരോരുത്തരെയും ഞാന്‍ ഉദ്ബോധിപ്പിക്കുന്നു. അപ്പോള്‍ എനിക്ക് ആനന്ദപൂര്‍ണ്ണത തോന്നും. ജഡത്തില്‍ നിങ്ങള്‍ ചെലുത്തുന്ന പ്രയത്നത്തിന്‍റെ ആയിരത്തിലൊന്നെങ്കിലും സത്യത്തിനായി നിങ്ങള്‍ സംഭാവന ചെയ്യുകയാണെങ്കില്‍, നീ അടിക്കടി അതിക്രമങ്ങള്‍ നടത്തുകയും വായ അഴുക്കിക്കളയുകയും ചെയ്യില്ല എന്നു ഞാന്‍ പറയും. ഇത് വ്യക്തമല്ലേ?

നിങ്ങള്‍ എത്രയധികം അതിക്രമങ്ങള്‍ പ്രവര്‍ത്തിക്കുന്നുവോ, ഒരു നല്ല ലക്ഷ്യസ്ഥാനം കൈവരിക്കുന്നതിന് നിനക്കുള്ള അവസരങ്ങള്‍ അത്രയും കുറവായിരിക്കും. നേരേമറിച്ച് പറയുകയാണെങ്കില്‍, നീ എത്ര കുറവ് അതിക്രമം പ്രവര്‍ത്തിക്കുന്നുവോ, അത്രയും മെച്ചപ്പെട്ടതായിരിക്കും ദൈവത്താല്‍ പുകഴ്ത്തപ്പെടാന്‍ നിനക്കുള്ള സാദ്ധ്യതകള്‍. നിന്‍റെ അതിക്രമങ്ങള്‍ നിന്നോട് ക്ഷമിക്കുന്നത് എനിക്ക് അസാദ്ധ്യമാകുന്ന തലത്തോളം വര്‍ദ്ധിക്കുകയാണങ്കില്‍, ക്ഷമിക്കപ്പെടാനുള്ള നിന്‍റെ സാദ്ധ്യതകള്‍ നീ നിശ്ശേഷം ഇല്ലാതാക്കിയിരിക്കുകയാവും. ആയതിനാല്‍, നിന്‍റെ ലക്ഷ്യസ്ഥാനം മുകളിലായിരിക്കില്ല, മറിച്ച് താഴെയായിരിക്കും. നീ എന്നെ വിശ്വസിക്കുന്നില്ലെങ്കില്‍, ധൈര്യമായിരിക്കുകയും തെറ്റ് ചെയ്യുകയും ചെയ്ത് നിനക്കെന്താണ് സംഭവിക്കുക എന്ന് കാണുകയും ചെയ്യുക. നീ സത്യം പ്രാവര്‍ത്തികമാക്കുന്ന ആത്മാര്‍ത്ഥതയുള്ള ഒരു വ്യക്തിയാണെങ്കില്‍, നിന്‍റെ അതിക്രമങ്ങള്‍ ക്ഷമിക്കപ്പെടുന്നതിന് നിനക്ക് തീര്‍ച്ചയായും ഒരു അവസരമുണ്ടായിരിക്കുന്നതും, നീ അനുസരണക്കേട് കാട്ടുന്നതിന്‍റെ ആവൃത്തി കുറയുന്നതുമാണ്. നീ സത്യം ശീലിക്കാന്‍ തയ്യാറല്ലാത്ത ഒരു വ്യക്തിയാണെങ്കില്‍, ദൈവത്തിനു മുന്നിലുള്ള നിന്‍റെ അതിക്രമങ്ങള്‍ എണ്ണത്തില്‍ തീര്‍ച്ചയായും വര്‍ദ്ധിക്കുന്നതും, നീ പരമാവധി പരിധിയില്‍ എത്തുന്നത് വരെ കൂടുതല്‍ അടിക്കടിയായി അനുസരണക്കേട് കാട്ടുന്നതുമാണ്, അപ്പോഴേക്കും നിന്‍റെ മൊത്തം നാശത്തിന്‍റെ സമയം ആകുന്നതുമാണ്. ഇത് ആനുഗ്രഹങ്ങള്‍ സ്വീകരിക്കുന്നതിനുള്ള നിന്‍റെ പ്രസന്നമായ സ്വപ്നം വീണുടയുന്ന സമയമായിരിക്കും. നിന്‍റെ അതിക്രമങ്ങള്‍ പക്വതയില്ലാത്ത അല്ലെങ്കില്‍ വിഡ്ഢിയായ ഒരു വ്യക്തിയുടെ വെറും തെറ്റുകളായി മാത്രം കാണാതിരിക്കുക; സ്വഭാവദാര്‍ഡ്യത്തിന്‍റെ കുറവു കാരണം നിനക്ക് സത്യം ശീലിക്കുന്നത് അസാദ്ധ്യമാണ് എന്ന ഒഴികഴിവ് ഉപയോഗിക്കാതിരിക്കുക. മാത്രമല്ല, നീ പ്രവര്‍ത്തിച്ച അതിക്രമങ്ങള്‍ വിവരദോഷിയായ ആരോ ചെയ്ത പ്രവൃത്തികളായി മാത്രം കണക്കാക്കാതിരിക്കുക. നീ നിന്നോടു തന്നെ ക്ഷമിക്കുകയും നിന്നെ ഉദാരതയോടെ പരിഗണിക്കുകയും ചെയ്യുന്ന ഒരു വ്യക്തിയാണെങ്കില്‍, നീ ഒരിക്കലും സത്യം വീണ്ടെടുക്കാത്ത ഒരു ഭീരുവാണെന്നും, നിന്‍റെ അതിക്രമങ്ങള്‍ നിന്നെ ഒരിക്കലും ഒഴിഞ്ഞുപോകില്ലെന്നും ഞാന്‍ പറയും; അവ സത്യത്തിന്‍റെ ആവശ്യങ്ങള്‍ നിറവേറ്റുന്നതില്‍ നിന്നെ എന്നേക്കും അകറ്റി നിര്‍ത്തുകയും എല്ലാക്കാലത്തേക്കും സാത്താന്‍റെ ഒരു വിശ്വസ്ത സഹചാരിയായി തുടരാന്‍ നിന്നെ ഇടയാക്കുകയും ചെയ്യും. ഇപ്പോഴും നിന്നോടുള്ള എന്‍റെ ഉപദേശം ഇതാണ്: നിന്‍റെ ഒളിഞ്ഞിരിക്കുന്ന അതിക്രമങ്ങള്‍ ശ്രദ്ധിക്കുന്നതില്‍ പരാജയപ്പെട്ടുകൊണ്ട് നിന്‍റെ ലക്ഷ്യസ്ഥാനത്തില്‍ മാത്രം ശ്രദ്ധ കേന്ദ്രീകരിക്കാതിരിക്കുക; അതിക്രമങ്ങളെ ഗൗരവമായി എടുക്കുകയും, നിന്‍റെ ലക്ഷ്യസ്ഥാനത്തെ കുറിച്ചുള്ള ആശങ്ക മൂലം അവയൊന്നും അവഗണിക്കാതിരിക്കുകയും ചെയ്യുക.


ദൈവത്തിന്റെ പ്രകൃതം മനസ്സിലാക്കേണ്ടത് വളരെ പ്രധാനമാണ്

നിങ്ങൾ നേടണമെന്ന് ഞാൻ പ്രതീക്ഷിക്കുന്ന നിരവധി കാര്യങ്ങളുണ്ട്. എന്നാൽ നിങ്ങളുടെ എല്ലാ പ്രവൃത്തികളിലും, നിങ്ങളുടെ ജീവിതത്തെക്കുറിച്ചുള്ള എല്ലാ കാര്യങ്ങളിലും ഞാൻ ആവശ്യപ്പെടുന്നത് നിറവേറ്റാൻ കഴിയുന്നില്ല. അതിനാൽ വളച്ചുകെട്ടില്ലാതെ പറയുകയും എന്റെ ഹിതം നിങ്ങളോട് വിശദീകരിക്കുകയുമല്ലാതെ എനിക്ക് വേറെ മാർഗ്ഗമില്ല. നിങ്ങളുടെ വിവേചനബുദ്ധി ദരിദ്രമാണ്. അതുപോലെ തന്നെ നിങ്ങളുടെ മൂല്യനിർണ്ണയശേഷിയും ദരിദ്രമാണെന്നതുകൊണ്ട് എന്റെ പ്രകൃതത്തെക്കുറിച്ചും പൊരുളിനെക്കുറിച്ചും നിങ്ങൾ പാടേ അജ്ഞരാണെന്നു പറയാം—അതുകൊണ്ട് അവയെക്കുറിച്ച് ഞാൻ നിങ്ങളെ അറിയിക്കേണ്ടത് വളരെ അടിയന്തരമാണ്. നീ നേരത്തേതന്നെ എത്രത്തോളം മനസ്സിലാക്കിയിട്ടുണ്ടെങ്കിലും ശരി, നീ ഇക്കാര്യങ്ങൾ മനസ്സിലാക്കാൻ ആഗ്രഹിക്കുന്നുണ്ടെങ്കിലും ശരി, ഞാൻ വിശദമായിത്തന്നെ അവ നിങ്ങളോട് വ്യക്തമാക്കേണ്ടതുണ്ട്. ഇക്കാര്യങ്ങൾ പൂർണ്ണമായും നിങ്ങൾക്ക് അന്യമല്ല, എന്നിരുന്നാലും അവ ഉൾക്കൊള്ളുന്ന അർത്ഥത്തെക്കുറിച്ച് നിങ്ങൾക്കു വേണ്ടത്ര ഗ്രാഹ്യവും പരിചയവുമില്ല. നിങ്ങളിൽ പലർക്കും അവ്യക്തമായ ഒരു ഗ്രാഹ്യമേ ഉള്ളൂ, അതുപോലും ഭാഗികവും അപൂർണ്ണവുമാണ്. സത്യം കൂടുതൽ നന്നായി അനുഷ്ഠിക്കുവാൻ—എന്റെ വചനങ്ങൾ കൂടുതൽ നന്നായി അനുഷ്ഠിക്കുവാൻ—നിങ്ങളെ സഹായിക്കാൻ പ്രഥമവും പ്രധാനവുമായി നിങ്ങൾ ബോധവാന്മാരായിരിക്കേണ്ട വിഷയങ്ങൾ ഇവയാണെന്ന് ഞാൻ കരുതുന്നു. അങ്ങനെയല്ലെങ്കിൽ, നിങ്ങളുടെ വിശ്വാസം അവ്യക്തവും കപടവും മതത്തിന്റെ പ്രകടമായ ലക്ഷണങ്ങൾ ഉള്ളതുമായി നിലനിൽക്കും. ദൈവപ്രകൃതത്തെക്കുറിച്ച് നീ മനസ്സിലാക്കുന്നില്ലെങ്കിൽ നീ അവനുവേണ്ടി ചെയ്യേണ്ട പ്രവൃത്തി ചെയ്യുന്നത് അസാധ്യമായിരിക്കും. ദൈവത്തിന്റെ സത്ത നീ അറിയുന്നില്ലെങ്കിൽ നിനക്ക് അവനോട് ഭയവും ബഹുമാനവും തോന്നുക അസാധ്യമായിത്തീരും; പകരം മനസ്സില്ലാമനസ്സോടെയുള്ള പ്രവൃത്തിയും ദ്വയാർത്ഥപ്രയോഗവും, അതിലുപരി തിരുത്താനാവാത്ത ദൈവനിന്ദയും മാത്രമേ ഉണ്ടാകൂ. ദൈവപ്രകൃതത്തെ മനസ്സിലാക്കുന്നത് വളരെ പ്രധാനമാണെങ്കിലും, ദൈവത്തിന്റെ സത്തയെ അറിയുന്നത് അവഗണിക്കാനാവാത്ത കാര്യമാണെങ്കിലും ഒരാളും ഇക്കാര്യങ്ങൾ ഇതുവരെ സമഗ്രമായി പരിശോധിക്കുകയോ ആഴത്തിലേക്ക് ഇറങ്ങിച്ചെല്ലുകയോ ചെയ്തിട്ടില്ല. ഞാൻ പുറപ്പെടുവിച്ച ഭരണപരമായ ഉത്തരവുകൾ നിങ്ങളെല്ലാവരും തള്ളിക്കളഞ്ഞുവെന്നത് വ്യക്തമാണ്. ദൈവത്തിന്റെ പ്രകൃതത്തെ നിങ്ങൾ മനസ്സിലാക്കുന്നില്ല എങ്കിൽ നിങ്ങൾ അവന്റെ പ്രകൃതത്തെ അവഹേളിക്കാനുള്ള സാധ്യതയേറെയാണ്. അവന്റെ പ്രകൃതത്തെ അവഹേളിക്കുന്നത് ദൈവകോപത്തെ പ്രകോപിപ്പിക്കുന്നതിനു തുല്യമാണ്, അത്തരം സാഹചര്യത്തിൽ നിന്റെ പ്രവൃത്തികളുടെ ആത്യന്തിക ഫലം ഭരണപരമായ ഉത്തരവുകളുടെ ലംഘനമായിരിക്കും. ദൈവത്തിന്റെ സത്തയെ നീ അറിയുമ്പോൾ, അതുപോലെ നിനക്ക് അവന്റെ പ്രകൃതത്തേയും മനസ്സിലാക്കാൻ കഴിയുമെന്ന് നീ ഇപ്പോൾ തിരിച്ചറിയണം—നീ അവന്റെ പ്രകൃതത്തെ മനസ്സിലാക്കുമ്പോൾ അതുപോലെ ഭരണപരമായ ഉത്തരവുകളും നീ മനസ്സിലാക്കിയിരിക്കും. ഭരണപരമായ ഉത്തരവുകളിൽ ഉൾപ്പെട്ടിരിക്കുന്നതിലേറെയും ദൈവപ്രകൃതത്തെ സ്പർശിക്കുന്നതാണ് എന്നത് പറയേണ്ട ആവശ്യമില്ല. എന്നാൽ അവന്റെ പ്രകൃതത്തെ കുറിച്ചുള്ളതെല്ലാം ഭരണപരമായ ഉത്തരവുകളിൽ വെളിവാക്കിയിട്ടില്ല; അതുകൊണ്ട് ദൈവത്തിന്റെ പ്രകൃതത്തെക്കുറിച്ചുള്ള നിങ്ങളുടെ അറിവ് വിപുലമാക്കാൻ നിങ്ങൾ ഒരുപടി കൂടി മുന്നോട്ടുപോകേണ്ടതുണ്ട്. 

സാധാരണ സംഭാഷണത്തിലേതു പോലെയല്ല ഞാൻ ഇന്ന് നിങ്ങളോട് സംസാരിക്കുന്നത്. അതുകൊണ്ട് നിങ്ങൾ എന്റെ വചനങ്ങളെ ശ്രദ്ധയോടെ സമീപിക്കുന്നതും അതിലുപരി അവയെക്കുറിച്ച് ആഴത്തിൽ പരിചിന്തിക്കുന്നതും ഉചിതമായിരിക്കും. ഇതുകൊണ്ട് ഞാൻ അർത്ഥമാക്കുന്നത് എന്തെന്നാൽ നിങ്ങൾ വളരെക്കുറച്ച് പരിശ്രമം മാത്രമേ ഞാൻ അരുളിചെയ്ത വചനങ്ങൾക്കായി അർപ്പിച്ചിട്ടുള്ളൂ. ദൈവപ്രകൃതത്തെക്കുറിച്ച് ചിന്തിക്കുന്നതിൻ നിങ്ങൾ അത്രപോലും തയ്യാറാകുന്നില്ല; ആരെങ്കിലും അതിനു ശ്രമിക്കുന്നതും വിരളമായാണ്. ഇക്കാരണത്താൽ ഞാൻ പറയുന്നു, നിങ്ങളുടെ വിശ്വാസം പൊള്ളയായ വാചകമടിക്കപ്പുറം ഒന്നുമല്ല. ഇപ്പോഴും നിങ്ങളിലൊരാൾ പോലും നിങ്ങളുടെ ഏറ്റവും പ്രധാനപ്പെട്ട ബലഹീനതയ്ക്കായി ഗൗരവമായ ശ്രമങ്ങളൊന്നും തന്നെ നടത്തിയിട്ടില്ല. നിങ്ങൾക്കുവേണ്ടി ഞാൻ നടത്തിയ സകല പരിശ്രമങ്ങൾക്കും ശേഷവും നിങ്ങൾ എന്നെ നിരാശനാക്കി. ദൈവത്തെക്കുറിച്ച് നിങ്ങൾക്ക് ഒരു ചിന്തയുമില്ല എന്നതിലും നിങ്ങളുടെ ജീവിതം സത്യവുമായി ബന്ധമില്ലാത്തതാണ് എന്നതിലും ഒരത്ഭുതവുമില്ല. ഇത്തരം ആളുകളെ വിശുദ്ധരായി എങ്ങനെ കണക്കാക്കും? ഇത്തരമൊരു കാര്യം ദൈവത്തിന്റെ നിയമം സഹിക്കില്ല! നിങ്ങൾക്ക് ഇതിനെക്കുറിച്ച് വളരെക്കുറച്ച് അറിവേ ഉള്ളൂ എന്നതുകൊണ്ട് കൂടുതൽ സംസാരിക്കുക എന്നതല്ലാതെ എനിക്ക് വേറെ മാർഗമില്ല.

ദൈവത്തിന്റെ പ്രകൃതം എല്ലാവർക്കും വളരെ അമൂർത്തമെന്ന് തോന്നുന്ന ഒരു വിഷയമാണ്, മാത്രമല്ല, ആർക്കും അംഗീകരിക്കാൻ എളുപ്പമുള്ളതുമല്ല. കാരണം, അവന്റെ പ്രകൃതം ഒരു മനുഷ്യന്റെ വ്യക്തിത്വത്തിൽനിന്ന് തികച്ചും വ്യത്യസ്തമാണ്. ദൈവത്തിനും അവന്റേതായ ആനന്ദം, ദേഷ്യം, ദുഃഖം, സന്തോഷം തുടങ്ങിയ വികാരങ്ങളുണ്ട്. എന്നാൽ ഈ വികാരങ്ങൾ മനുഷ്യന്റേതു പോലെയല്ല. ദൈവം എന്താണോ അതാണ് അവൻ, അവനെന്തുണ്ടോ അത് തീർച്ചയായും അവന്റേതാണ്. അവന്റെ സത്തയെയും സ്വത്വത്തെയും പ്രതിനിധാനം ചെയ്യുന്ന കാര്യങ്ങളാണ് അവൻ പ്രകടിപ്പിക്കുന്നതും വെളിവാക്കുന്നതുമെല്ലാം. അവൻ എന്താണ് എന്നതും അവന് എന്തുണ്ട് എന്നതും ഏതെങ്കിലും മനുഷ്യനാൽ മാറ്റിസ്ഥാപിക്കാനാകുന്ന കാര്യങ്ങളല്ല, അങ്ങനെ തന്നെയാണ് അവന്റെ സത്തയും സ്വത്വവും. മനുഷ്യരാശിയോട് അവനുള്ള സ്നേഹം, മനുഷ്യരാശിക്കുള്ള സാന്ത്വനം, മനുഷ്യരാശിയോടുള്ള വെറുപ്പ്, ഇതിലൊക്കെയുപരി മനുഷ്യരെക്കുറിച്ചുള്ള സമഗ്രമായ ഗ്രാഹ്യം ഇവയൊക്കെ ഉൾപ്പെട്ടതാണ് അവന്റെ പ്രകൃതം. എന്നിരുന്നാലും, മനുഷ്യന്റെ വ്യക്തിത്വം പ്രസാദാത്മകമോ ഊർജ്ജസ്വലമോ വികാരരഹിതമോ ആയിരിക്കാം. ദൈവത്തിന്റെ പ്രകൃതം സകലത്തിന്റെയും സമസ്ത ജീവജാലങ്ങളുടെയും ഭരണാധികാരിയുടേതാണ്, സകല സൃഷ്ടികളുടെയും കർത്താവിന്റേതുമാണ്. ബഹുമാനം, ശക്തി, കുലീനത, മഹത്വം, എല്ലാറ്റിനുമുപരി പരമാധികാരം എന്നിവയെ അവന്റെ പ്രകൃതം പ്രതിനിധീകരിക്കുന്നു. അവന്റെ പ്രകൃതം അധികാരത്തിന്റെ പ്രതീകമാണ്, നീതിമത്തായ എല്ലാറ്റിന്റെയും പ്രതീകമാണ്, നല്ലതും സുന്ദരവുമായ എല്ലാറ്റിന്റേയും പ്രതീകമാണത്. അതിലുപരി, അന്ധകാരത്താലോ ഏതെങ്കിലും ശത്രുസൈന്യത്താലോ പരാജയപ്പെടുത്താനോ കീഴ്പ്പെടുത്താനോ കഴിയാത്തവനാരാണോ[a] അവന്റെ പ്രതീകമാണ് അത്. അതുപോലെതന്നെ സൃഷ്ടിക്കപ്പെട്ട ഏതൊരു ജീവിയാലും അവഹേളിക്കപ്പെടാനാവാത്തത് ആരാണോ അവന്റെ പ്രതീകമാണ്, (സൃഷ്ടിക്കപ്പെട്ട ഏതെങ്കിലും ജീവികളാൽ അവഹേളിക്കപ്പെടുന്നത് അവൻ സഹിക്കുകയുമില്ല)[b]. അവന്റെ പ്രകൃതം പരമമായ ശക്തിയുടെ പ്രതീകമാണ്. ഒരു വ്യക്തിക്കോ വ്യക്തികൾക്കോ അവന്റെ വേലയ്ക്കോ പ്രകൃതത്തിനോ ഭംഗം വരുത്താൻ കഴിയില്ല. പക്ഷേ, മനുഷ്യന്റെ വ്യക്തിത്വം മൃഗങ്ങൾക്കുമേൽ മനുഷ്യനുള്ള നേരിയ മേധാവിത്വത്തിന്റെ വെറും പ്രതീകമല്ലാതെ മറ്റൊന്നുമല്ല. മനുഷ്യനു പ്രകൃത്യാ അധികാരമോ സ്വയംഭരണശേഷിയോ സ്വന്തം അവസ്ഥയിൽനിന്ന് ഉയരുന്നതിനുള്ള കഴിവോ ഇല്ല. എന്നാൽ മനുഷ്യന്റെ അന്തഃസത്ത എടുത്താൽ അവൻ എല്ലാത്തരം ആളുകൾക്കും സംഭവങ്ങൾക്കും കാര്യങ്ങൾക്കും താണുവണങ്ങുന്നവനാണ്. നീതിയുടെയും വെളിച്ചത്തിന്റേയും അസ്തിത്വവും ആഗമനവുമാണ് ദൈവത്തിന്റെ സന്തോഷത്തിനു കാരണം, അന്ധകാരവും തിന്മയും നശിപ്പിക്കപ്പെട്ടപ്പോഴാണ് അങ്ങനെ സംഭവിച്ചത്. മനുഷ്യരാശിക്ക് വെളിച്ചവും നല്ല ജീവിതവും കൊടുക്കുന്നതിൽ അവൻ ആനന്ദിക്കുന്നു; അവന്റെ ആനന്ദം നീതിപൂർവ്വമായ സന്തോഷമാണ്, അത് ക്രിയാത്മകമായ എല്ലാറ്റിന്റേയും നിലനിൽപ്പിന്റെ പ്രതീകമാണ്, അതിലുപരിയായി അത് ശുഭപ്രതീകമാണ്. ദൈവത്തിനു കോപം ഉണ്ടാകുന്നത് അനീതിയുടെ നിലനില്പും ഇടപെടലും അവന്റെ ജനതയ്ക്കുമേൽ വരുത്തുന്ന ദോഷം കാരണമാണ്, തിന്മയും അന്ധകാരവും നിലനില്ക്കുന്നതുകൊണ്ടാണ്, സത്യത്തെ പുറന്തള്ളുന്ന കാര്യങ്ങൾ നിലനില്ക്കുന്നതുകൊണ്ടാണ്, അതിലുപരി സുന്ദരവും ശ്രേഷ്ഠവുമായ കാര്യങ്ങളെ എതിർക്കുന്ന കാര്യങ്ങൾ ഉള്ളതുകൊണ്ടാണ്. നിഷേധാത്മകമായതൊന്നും നിലനില്ക്കുന്നില്ല എന്നതിന്റെയും, അതിലുപരി, അവന്റെ വിശുദ്ധിയുടേയും പ്രതീകമാണ് അവന്റെ കോപം. അവന്റെ ദുഃഖം മനുഷ്യവർഗം മൂലമാണ്, അവരിൽ അവൻ പ്രതീക്ഷകളുണ്ടായിട്ടും അവർ അന്ധകാരത്തിലേക്ക് വീണുപോയിരിക്കുന്നു. കാരണം, മനുഷ്യനിൽ ദൈവം ചെയ്യുന്ന വേല അവന്റെ പ്രതീക്ഷകൾക്കൊപ്പം എത്തുന്നില്ല. കാരണം, അവൻ സ്നേഹിക്കുന്ന മനുഷ്യർക്കെല്ലാം വെളിച്ചത്തിൽ ജീവിക്കാൻ കഴിയുന്നില്ല. നിഷ്കളങ്കരായ മനുഷ്യരോടും, സത്യസന്ധനെങ്കിലും അജ്ഞനായ മനുഷ്യനോടും, നല്ലവനെങ്കിലും സ്വന്തം കാഴ്ചപ്പാടുകളിൽ കുറവുകളുള്ള മനുഷ്യനോടും ദൈവത്തിനു ദുഃഖം തോന്നുന്നു. അവന്റെ ദുഃഖം അവന്റെ നന്മയുടേയും അവന്റെ കരുണയുടെയും പ്രതീകമാണ്, സൗന്ദര്യത്തിന്റെയും ദയയുടെയും പ്രതീകമാണത്. അവന്റെ ആനന്ദം, തീർച്ചയായും, അവന്റെ ശത്രുക്കളെ പരാജയപ്പെടുത്തുന്നതിലും മനുഷ്യന്റെ ഉദ്ദേശശുദ്ധിയുള്ള വിശ്വാസം വീണ്ടെടുക്കുന്നതിലുമാണ്. ഇതിനൊക്കെപ്പുറമെ, എല്ലാ ശത്രുശക്തികളെയും പുറത്താക്കുന്നതിലും നശിപ്പിക്കുന്നതിലും, അതിലൂടെ മനുഷ്യർക്കു നന്മനിറഞ്ഞതും സമാധാനപൂർണ്ണവുമായ ഒരു ജീവിതം ലഭ്യമാകുന്നു എന്നതിലുമാണ് ദൈവത്തിന്റെ സന്തോഷത്തിന്റെ ഉറവിടം. ദൈവത്തിന്റെ ആനന്ദം മനുഷ്യന്റെ സന്തോഷം പോലെയല്ല; മറിച്ച്, അത് നല്ല ഫലങ്ങൾ സ്വരൂപിക്കുന്നതിന്റെ അനുഭൂതിയാണ്, സന്തോഷത്തെക്കാൾ കൂടിയ വികാരമാണ്. മനുഷ്യവർഗ്ഗം ക്ലേശങ്ങളിൽനിന്ന് ഇപ്പോൾ മുതൽ മോചിതരാകുന്നതിന്റെ പ്രതീകമാണ് ദൈവത്തിന്റെ ആനന്ദം, മനുഷ്യരാശി വെളിച്ചത്തിന്റെ ലോകത്തേക്ക് പ്രവേശിക്കുന്നതിന്റെ പ്രതീകം കൂടിയാണത്. മറുവശത്ത്, മനുഷ്യരുടെ വികാരങ്ങളെല്ലാം ഉണ്ടാകുന്നത് അവരുടെതന്നെ താല്പര്യങ്ങർക്കു വേണ്ടിയാണ്, നീതിക്കോ വെളിച്ചത്തിനോ അല്ലെങ്കിൽ സുന്ദരമായതിനോ വേണ്ടിയല്ല, അത് ഒട്ടും സ്വർഗത്തിൽനിന്ന് ചൊരിയപ്പെടുന്ന കൃപയ്ക്ക് വേണ്ടിയുമല്ല. മനുഷ്യരാശിയുടെ വികാരങ്ങൾ സ്വാർത്ഥവും ഇരുട്ടിന്റെ ലോകത്തിന്റേതുമാണ്. അവ നിലകൊള്ളുന്നത് ദൈവഹിതത്തിനു വേണ്ടിയല്ല, അത്രപോലും ദൈവത്തിന്റെ പദ്ധതിക്കു വേണ്ടിയുമല്ല. അതുകൊണ്ട് ദൈവത്തെയും മനുഷ്യനെയും കുറിച്ച് ഒരേ വിധത്തിൽ സംസാരിക്കാനാവില്ല. ദൈവം എന്നെന്നേക്കും പരമോന്നതനും എക്കാലവും ബഹുമാന്യനുമാണ്, അതേസമയം മനുഷ്യൻ എന്നെന്നേക്കും ഹീനനും എക്കാലവും വിലകെട്ടവനുമാണ്. അതിന്റെ കാരണം ദൈവം എക്കാലവും മനുഷ്യവർഗത്തിനു വേണ്ടി ത്യാഗങ്ങൾ ചെയ്യുകയും സ്വയം സമർപ്പിക്കുകയും ചെയ്യുമ്പോൾ മനുഷ്യൻ എപ്പോഴും തനിക്കായി ഓരോന്ന് എടുക്കുകയും തനിക്കു വേണ്ടി മാത്രം പരിശ്രമിക്കുകയും ചെയ്യുന്നു എന്നതാണ്. ദൈവം മനുഷ്യരാശിയുടെ അതിജീവനത്തിനു വേണ്ടി എക്കാലവും കഠിനമായി പരിശ്രമിക്കുന്നു. എന്നാൽ മനുഷ്യൻ വെളിച്ചത്തിനു വേണ്ടിയോ നീതിക്കു വേണ്ടിയോ ഒരിക്കൽപോലും ഒന്നുംതന്നെ സംഭാവന നല്കുന്നില്ല. കുറച്ചു കാലത്തേക്ക് മനുഷ്യൻ ഒരു ശ്രമം നടത്തിയാൽ പോലും ചെറിയൊരു തിരിച്ചടി പോലും നേരിടാൻ പറ്റാത്തവിധം അത് ദുർബലമാണ്. കാരണം, മനുഷ്യന്റെ ശ്രമം എപ്പോഴും അവനവനു വേണ്ടിയാണ്, മറ്റുള്ളവർക്കു വേണ്ടിയല്ല. മനുഷ്യൻ എപ്പോഴും സ്വാർത്ഥനാണ്. അതേസമയം, ദൈവം എക്കാലവും നിസ്വാർത്ഥനും. ദൈവമാണ് നീതിനിഷ്ഠവും നന്മയുള്ളതും സുന്ദരവുമായ എല്ലാറ്റിന്റേയും ഉറവിടം, എന്നാൽ മനുഷ്യനാണ് എല്ലാ വൈകൃതവും തിന്മയും പ്രകടിപ്പിക്കുന്നവനും പിന്തുടരുന്നവനും. ദൈവം അവന്റെ സത്തയും സൗന്ദര്യവും നീതിയും ഒരിക്കലും മാറ്റുകയില്ല. എന്നാൽ നീതിയെ ഒറ്റിക്കൊടുക്കുന്നതിനും ദൈവത്തിൽനിന്ന് വളരെ ദൂരേക്കു വഴിതെറ്റിപ്പോകുന്നതിനും ഏത് സമയത്തും ഏത് സാഹചര്യത്തിലും തികച്ചും കഴിവുള്ളവനാണ് മനുഷ്യൻ.

ഞാൻ പറഞ്ഞിട്ടുള്ള ഓരോ വാചകത്തിലും ദൈവത്തിന്റെ പ്രകൃതം അടങ്ങിയിരിക്കുന്നു. നിങ്ങൾ എന്റെ വചനങ്ങളെക്കുറിച്ച് ശ്രദ്ധാപൂർവ്വം ചിന്തിക്കുന്നത് നന്നായിരിക്കും, നിങ്ങൾക്കു തീർച്ചയായും അതുകൊണ്ട് വലിയ ഗുണമുണ്ടാകും. ദൈവത്തിന്റെ സത്ത ഗ്രഹിക്കുന്നതിന് വളരെ ബുദ്ധുമുട്ടാണ്. എന്നാൽ ദൈവത്തിന്റെ പ്രകൃതത്തെക്കുറിച്ച് നിങ്ങൾക്കെല്ലാവർക്കും കുറച്ചെങ്കിലും ധാരണയുണ്ടാകുമെന്ന് ഞാൻ വിശ്വസിക്കുന്നു. അതുകൊണ്ട് ദൈവത്തിന്റെ പ്രകൃതത്തെ അവഹേളിക്കാതെ കാര്യങ്ങൾ നിങ്ങൾ കൂടുതൽ ചെയ്യുമെന്നും അതെന്നെ കാണിക്കുമെന്നും ഞാൻ പ്രതീക്ഷിക്കുന്നു. നിങ്ങൾ അങ്ങനെ ചെയ്യുമ്പോഴാണ് എനിക്ക് ഉറപ്പ് ലഭിക്കുന്നത്. ഉദാഹരണത്തിന്, ദൈവത്തെ എല്ലായ്പ്പോഴും നിന്റെ ഹൃദയത്തിൽ സൂക്ഷിക്കുക. അവന്റെ വചനങ്ങർക്ക് അനുസൃതമായി പ്രവർത്തിക്കുക. എല്ലാ കാര്യങ്ങളിലും അവന്റെ ഹിതം അന്വേഷിക്കുക. ദൈവത്തെ അപമാനിക്കുന്നതും അവഹേളിക്കുന്നതുമായ കാര്യങ്ങൾ ചെയ്യുന്നതിൽനിന്ന് അകന്നുനില്ക്കുക. നിന്റെ ഹൃദയത്തിൽ ഭാവിയിലുണ്ടാകുന്ന ശൂന്യത നികത്താനായി ദൈവത്തിനെ നിന്റെ മനസ്സിന്റെ പിന്നാമ്പുറത്തേക്ക് തള്ളരുത്. നീ അങ്ങനെ ചെയ്താൽ അത് ദൈവത്തിന്റെ പ്രകൃതത്തെ അവഹേളിക്കലാകും. നിന്റെ ജീവിതകാലത്തിലുടനീളം നീ ദൈവനിന്ദാപരമായ കാര്യങ്ങൾ ഒരിക്കലും പറയുകയോ ജീവിതകാലത്തൊരിക്കലും ദൈവത്തിനെതിരെ പരാതിപ്പെടുകയോ ചെയ്തിട്ടില്ലെന്നും അവൻ നിന്നെ ഏല്പിച്ച എല്ലാ പ്രവൃത്തികളും നീ യഥാവിധം നിറവേറ്റിയിട്ടുണ്ടെന്നും ജീവിതത്തിലുടനീളം അവന്റെ എല്ലാ വചനങ്ങൾക്കും നീ സ്വയം സമർപ്പിച്ചിട്ടുണ്ടെന്നും കരുതുക. അങ്ങനെയെങ്കിൽ നീ ഭരണപരമായ ഉത്തരവുകൾ ലംഘിക്കുന്നത് ഒഴിവാക്കിയിട്ടുണ്ടാകും. ഉദാഹരണത്തിന്, “അവൻ ദൈവമാണെന്ന് ഞാൻ എന്തുകൊണ്ട് ചിന്തിക്കുന്നില്ല?”, “ഈ വചനങ്ങളെല്ലാം പരിശുദ്ധാത്മാവിന്റെ ചില ജ്ഞാനോദയമല്ലാതെ മറ്റൊന്നുമല്ല എന്നെനിക്ക് തോന്നുന്നു”, “എന്റെ അഭിപ്രായത്തിൽ ദൈവം ചെയ്യുന്നതെല്ലാം ശരിയായിക്കൊള്ളണമെന്നില്ല”, “ദൈവത്തിന്റെ മനുഷ്യപ്രകൃതി എന്റേതിനെക്കാൾ ശ്രേഷ്ഠമല്ലല്ലോ”, “ദൈവത്തിന്റെ വചനങ്ങൾ ഒട്ടും വിശ്വസനീയമല്ല”, നീ ഇതുപോലുള്ള അഭിപ്രായങ്ങളോ ഇതുപോലുള്ള വിമർശന പരാമർശങ്ങളോ നടത്തിയിട്ടുണ്ടെങ്കിൽ, നീ കൂടുതൽ തവണ നിന്റെ പാപങ്ങൾ ഏറ്റുപറഞ്ഞ് പശ്ചാത്തപിക്കണമെന്ന് ഞാൻ നിന്നോട് പറയുന്നു. അല്ലാത്തപക്ഷം, ക്ഷമ ലഭിക്കാനുള്ള അവസരമേ നിനക്കുണ്ടാവില്ല, കാരണം നീ അവഹേളിച്ചത് ഒരു മനുഷ്യനെയല്ല, ദൈവത്തെയാണ്. ഒരു മനുഷ്യനെയാണ് വിധിക്കുന്നതെന്ന് നീ വിചാരിച്ചേക്കാം, എന്നാൽ ദൈവാത്മാവ് അതിനെ അങ്ങനെയല്ല കാണുന്നത്. അവന്റെ ജഡത്തോടുള്ള നിന്റെ അനാദരവ് അവനെത്തന്നെ അനാദരിക്കുന്നതിന് തുല്യമാണ്. ഇത് ഇങ്ങനെയായിരിക്കെ, നീ ദൈവപ്രകൃതത്തെ അവഹേളിച്ചിട്ടില്ലേ? ദൈവാത്മാവിനാൽ ചെയ്യപ്പെട്ട കാര്യങ്ങളെല്ലാം അവൻ ജഡത്തിൽ ചെയ്യുന്ന വേലയെ സംരക്ഷിക്കാനും ആ വേല നല്ലതുപോലെ നിവർത്തിക്കാനുമാണെന്ന് നീ ഓർക്കണം. നീ ഇത് അവഗണിച്ചാൽ, ദൈവത്തിൽ വിശ്വസിക്കുന്നതിൽ ഒരിക്കലും വിജയിക്കാൻ കഴിയാത്ത ഒരാളാണ് നീ എന്ന് ഞാൻ പറയും. കാരണം, നീ ദൈവത്തെ പ്രകോപിപ്പിച്ചിരിക്കുന്നു. അതുകൊണ്ട്, നിന്നെ ഒരു പാഠം പഠിപ്പിക്കുന്നതിനായി അനുയോജ്യമായ ശിക്ഷ അവൻ ഉപയോഗിക്കും.

ദൈവത്തിന്റെ സത്തയെ അറിയാനിടയാവുക എന്നത് നിസ്സാര കാര്യമല്ല. അവന്റെ പ്രകൃതം നീ മനസ്സിലാക്കണം. ഈ വിധത്തിൽ ക്രമേണ നീ അറിയാതെതന്നെ ദൈവത്തിന്റെ സത്ത അറിയാനിടവരും. ഈ അറിവിലേക്ക് പ്രവേശിക്കുമ്പോൾ നീ കൂടുതൽ ഉന്നതവും സുന്ദരവുമായ ഒരു അവസ്ഥയിലേക്ക് കടക്കുന്നതായി കാണാം. ഒടുവിൽ, നിന്റെ അവജ്ഞ ഉളവാക്കുന്ന ദേഹിയെക്കുറിച്ച് നീ ലജ്ജിക്കേണ്ടിവരും, അതിലുപരി നാണക്കേടിൽനിന്ന് ഒളിക്കാനായി നിനക്ക് ഒരിടവുമില്ലെന്ന് നീ അറിയും. ആ സമയത്ത്, നിന്റെ പെരുമാറ്റത്തിൽ ദൈവപ്രകൃതത്തെ അവഹേളിക്കുന്ന കാര്യങ്ങൾ കുറഞ്ഞുകുറഞ്ഞു വരും, നിന്റെ ഹൃദയം ദൈവത്തിന്റേതിനോട് അടുത്തടുത്തുവരും, നിന്റെ ഹൃദയത്തിൽ അവനോടുള്ള സ്നേഹം ക്രമേണ വളരും. മനുഷ്യരാശി ഒരു സുന്ദരമായ അവസ്ഥയിലേക്ക് പ്രവേശിക്കുന്നതിന്റെ അടയാളമാണിത്. പക്ഷേ, ഇതുവരേയ്ക്കും നിങ്ങൾ അത് നേടിയിട്ടില്ല. നിങ്ങളെല്ലാവരും നിങ്ങളുടെ ഭാഗധേയത്തിനായി തിരക്കു കൂട്ടുമ്പോൾ ദൈവത്തിന്റെ സത്തയെക്കുറിച്ച് അറിയാനുള്ള ശ്രമത്തിൽ ആർക്കാണ് താല്പര്യമുണ്ടാവുക? ഇത് തുടരുകയാണെങ്കിൽ ഭരണപരമായ ഉത്തരവുകളെ നിങ്ങളറിയാതെ തന്നെ ലംഘിക്കും. കാരണം ദൈവപ്രകൃതത്തെക്കുറിച്ച് വളരെ തുച്ഛമായേ നിങ്ങൾ മനസ്സിലാക്കുന്നുള്ളൂ. അതുകൊണ്ട് നിങ്ങൾ ഇപ്പോൾ ചെയ്യുന്ന കാര്യങ്ങൾ ദൈവപ്രകൃതത്തിനെതിരെയുള്ള ലംഘനങ്ങൾക്ക് അടിസ്ഥാനമായി വർത്തിക്കുകയല്ലേ ചെയ്യുന്നത്? ദൈവത്തിന്റെ പ്രകൃതത്തെക്കുറിച്ച് മനസ്സിലാക്കാൻ ഞാൻ നിങ്ങളോട് ആവശ്യപ്പെടുന്നത് എന്റെ വേലയ്ക്കു വിപരീതമല്ല. കാരണം, നിങ്ങൾ ഭരണപരമായ ഉത്തരവുകളെ ഇടയ്ക്കിടെ ലംഘിക്കുകയാണെങ്കിൽ നിങ്ങളിൽ ആരാണ് ശിക്ഷയിൽനിന്ന് രക്ഷപ്പെടുക? അപ്പോൾ ഞാൻ ചെയ്ത കാര്യങ്ങളെല്ലാം വ്യർത്ഥമായിപ്പോകില്ലേ? അതുകൊണ്ട്, നിങ്ങളുടെ സ്വഭാവത്തെ സൂക്ഷ്മപരിശോധന ചെയ്യുന്നതു കൂടാതെ നിങ്ങൾ കൈക്കൊള്ളുന്ന നടപടികളെക്കുറിച്ചു നിങ്ങൾ ശ്രദ്ധാലുക്കളായിരിക്കാൻ ഞാൻ ഇപ്പോഴും ആവശ്യപ്പെടുന്നു. ഇതാണ് നിങ്ങളിലുള്ള എന്റെ ഉന്നതമായ ആവശ്യം, ഇത് നിങ്ങളെല്ലാവരും ശ്രദ്ധാപൂർവ്വം പരിഗണിക്കുമെന്നും അതിൽ ആത്മാർത്ഥമായി പ്രവർത്തിക്കുമെന്നും ഞാൻ പ്രതീക്ഷിക്കുന്നു. നിങ്ങളുടെ പ്രവർത്തനങ്ങൾ എന്നെ അങ്ങേയറ്റം പ്രകോപിപ്പിക്കുന്ന ഒരു ദിനം വന്നാൽ അതിന്റെ അനന്തരഫലങ്ങൾ സഹിക്കേണ്ടത് നിങ്ങൾ മാത്രമായിരിക്കും. ശിക്ഷ ഏറ്റുവാങ്ങാനായി നിങ്ങളുടെ സ്ഥാനത്ത് മറ്റാരും ഉണ്ടാവുകയില്ല.

അടിക്കുറിപ്പുകൾ:

a. “ആയിരിക്കാൻ കഴിയാത്തതിന്റെ ഒരു പ്രതീകമാണ് ഇത്” എന്നാണ് മൂലപാഠത്തിൽ ഉള്ളത്. 

b. “അതുപോലെ തന്നെ അവഹേളിക്കപ്പെടാൻ കഴിയാത്തതിന്റെ ഒരു പ്രതീകവും (അവഹേളിക്കപ്പെടുന്നതിനെ വെച്ചുപൊറുപ്പിക്കാത്തത് എന്നല്ല)” എന്നാണ് മൂലപാഠത്തിൽ ഉള്ളത്.


ഭൂമിയിലെ ദൈവത്തെ അറിയുന്നത് എങ്ങനെ?

നിങ്ങൾ എല്ലാവരും ദൈവത്തിന്റെ അനുഗ്രഹങ്ങൾ ലഭിക്കാനും ദൈവപ്രീതി സമ്പാദിക്കാനും ആഗ്രഹിക്കുന്നു; ദൈവത്തിൽ വിശ്വസിച്ചു തുടങ്ങുമ്പോൾ എല്ലാവരും അത്തരം കാര്യങ്ങൾക്കായി ആശിക്കുന്നു. കാരണം എല്ലാവരും ഉന്നത നേട്ടങ്ങൾ കൈവരിക്കാനുള്ള തിരിക്കിലാണ്, മറ്റുള്ളവർക്കു പിന്നിലായിപ്പോകാൻ ആരും ആഗ്രഹിക്കുന്നില്ല. ആളുകൾ അങ്ങനെയാണ്. കൃത്യമായും ഇക്കാരണത്താൽ നിങ്ങളിൽ പലരും സ്വർഗസ്ഥനായ ദൈവത്തിൽനിന്നു കാര്യസാധ്യത്തിനു ശ്രമിക്കുന്നു, എന്നാൽ സത്യത്തിൽ, നിങ്ങൾക്ക് ദൈവത്തോടുള്ള കൂറും നിഷ്കപടതയും നിങ്ങൾക്ക് നിങ്ങളോടു തന്നെയുള്ള കൂറിനെക്കാളും നിഷ്കപടതയെക്കാളും വളരെ കുറവാണ്. ഞാൻ എന്തിന് ഇതു പറയുന്നു? കാരണം ദൈവത്തോടു നിങ്ങൾക്കുള്ള കൂറ് ഞാൻ അംഗീകരിക്കുന്നില്ല. മാത്രമല്ല, നിങ്ങളുടെ ഹൃദയങ്ങളിലെ ദൈവസാന്നിദ്ധ്യത്തെ ഞാൻ നിരാകരിക്കുകയും ചെയ്യുന്നു. അതായത്, നിങ്ങൾ ആരാധിക്കുന്ന ദൈവം, നിങ്ങൾ അത്യധികം മതിക്കുന്ന അവ്യക്ത ദൈവം നിലനിൽക്കുന്നതേയില്ല. നിങ്ങൾ സത്യദൈവത്തിൽ നിന്ന് വളരെ അകലെയായതുകൊണ്ടാണ് ഇത്രയും ഉറപ്പോടെ എനിക്ക് ഇതു പറയാൻ കഴിയുന്നത്. നിങ്ങളുടെ ഹൃദയങ്ങളിലെ വിഗ്രഹമാണ് നിങ്ങളുടെ കൂറിനു കാരണം; അതേസമയം, എന്റെ അഭിപ്രായത്തിൽ, നിങ്ങൾ വലുതായോ ചെറുതായോ കാണാത്ത ദൈവത്തെ നിങ്ങൾ കേവലം വാക്കുകളാൽ അംഗീകരിക്കുന്നു. നിങ്ങൾ ദൈവത്തിൽനിന്ന് അകലെയാണെന്നു ഞാൻ പറയുമ്പോൾ, നിങ്ങൾ സത്യദൈവത്തിൽനിന്ന് ദൂരെയാണെന്നാണ് ഞാൻ അർത്ഥമാക്കുന്നത്. അതേസമയം, അവ്യക്ത ദൈവം കൈയെത്തും ദൂരത്തായി തോന്നുന്നു. “വലിയവനല്ല” എന്നു ഞാൻ പറയുമ്പോൾ, ഇന്ന് നിങ്ങൾ വിശ്വസിക്കുന്ന ദൈവം വലിയ കഴിവുകളില്ലാത്ത വ്യക്തിയായും അധികം ഔന്നത്യമില്ലാത്ത വ്യക്തിയായും കാണപ്പെടുന്നത് എങ്ങനെ എന്നതിനെയാണ് സൂചിപ്പിക്കുന്നത്. പിന്നെ ഞാൻ, “ചെറിയവനല്ല” എന്ന് പറയുമ്പോൾ അതിനർത്ഥം, ഈ വ്യക്തിക്ക് കാറ്റിനെ വിളിച്ചുവരുത്താനോ മഴയ്ക്ക് ഉത്തരവുകൾ നൽകാനോ കഴിയില്ലെങ്കിലും, ആളുകളിൽ തീർത്തും ആശ്ചര്യവും ആശയക്കുഴപ്പവും സൃഷ്ടിച്ചുകൊണ്ട് ആകാശത്തെയും ഭൂമിയെയും ഇളക്കിമറിക്കുന്ന പ്രവൃത്തി ചെയ്യാൻ ദൈവത്തിന്റെ ആത്മാവിനോട് അപേക്ഷിക്കാനാകും എന്നാണ്. പുറമേയ്ക്ക് നിങ്ങൾ ഭൂമിയിലെ ഈ ക്രിസ്തുവിനോട് ഏറെ അനുസരണമുള്ളവരായി കാണപ്പെടുന്നെങ്കിലും, യഥാർത്ഥത്തിൽ നിങ്ങൾക്ക് അവനിൽ വിശ്വാസമില്ല, നിങ്ങൾ അവനെ സ്നേഹിക്കുന്നുമില്ല. അതുകൊണ്ടാണ് പറയുന്നത്, നിങ്ങൾ യഥാർത്ഥത്തിൽ വിശ്വസിക്കുന്നത് നിങ്ങളുടെതന്നെ വികാരങ്ങളാകുന്ന അവ്യക്ത ദൈവത്തിലാണ്. നിങ്ങൾ യഥാർത്ഥത്തിൽ സ്നേഹിക്കുന്നത് നിങ്ങൾ രാപകൽ കൊതിക്കുന്നെങ്കിലും ഒരിക്കലും നേരിട്ടു കണ്ടിട്ടില്ലാത്ത ദൈവത്തെയാണ്. ഈ ക്രിസ്തുവിൽ നിങ്ങൾക്കുള്ള വിശ്വാസം അല്പമാത്രമാണ്, നിങ്ങളുടെ സ്നേഹം നിശ്ശൂന്യവും. വിശ്വാസം എന്നാൽ ബോധ്യവും ആശ്രയവുമാണ്; സ്നേഹം എന്നാൽ ഒരാളുടെ ഹൃദയത്തിലെ വിട്ടുപിരിയാത്ത ആരാധനയും ആദരവുമാണ്. എന്നാൽ ഇന്നത്തെ ക്രിസ്തുവിൽ നിങ്ങൾക്കുള്ള വിശ്വാസവും അവനോടുള്ള സ്നേഹവും ഇതിനെക്കാളൊക്കെ വളരെ കുറവാണ്. വിശ്വാസത്തിന്റെ കാര്യം വരുമ്പോൾ, നിങ്ങൾക്ക് അവിനിൽ എങ്ങനെയാണ് വിശ്വാസം ഉണ്ടാകുന്നത്? സ്നേഹത്തിന്റെ കാര്യം വരുമ്പോൾ, ഏതു വിധത്തിൽ നിങ്ങൾ അവനെ സ്നേഹിക്കും? അവന്റെ പ്രകൃതത്തെക്കുറിച്ച് നിങ്ങൾ യാതൊന്നും മനസ്സിലാക്കിയിട്ടില്ല, അവന്റെ സത്ത എന്തെന്നും നിങ്ങൾ അറിഞ്ഞിട്ടില്ല, പിന്നെ എങ്ങനെയാണ് നിങ്ങൾ അവനിൽ വിശ്വസിക്കുക? നിങ്ങൾക്ക് അവനിലുള്ള വിശ്വാസത്തിന്റെ യാഥാർത്ഥ്യം എവിടെ? നിങ്ങൾ എങ്ങനെയാണ് അവനെ സ്നേഹിക്കുന്നത്? നിങ്ങൾക്ക് അവനോടുള്ള സ്നേഹത്തിന്റെ യാഥാർത്ഥ്യം എവിടെ?

ഈ ദിവസംവരെ ഒരുപാടു പേർ മടി കൂടാതെ എന്നെ പിന്തുടർന്നിട്ടുണ്ട്. അതുപോലെ നിങ്ങളും കഴിഞ്ഞ കുറേ വർഷങ്ങളായി വലഞ്ഞുപോയോ? നിങ്ങൾ ഓരോരുത്തരുടെയും സഹജ വാസനകളും ശീലങ്ങളും ഞാൻ സ്ഫടികതുല്യമായ വ്യക്തതയോടെ ഗ്രഹിച്ചിട്ടുണ്ട്; നിങ്ങൾ ഓരോരുത്തരോടും സംവദിക്കുന്നത് അത്യധികം ക്ലേശകരവുമായിരുന്നു. കഷ്ടം എന്തെന്നാൽ, നിങ്ങളെക്കുറിച്ച് ഞാൻ ഒരുപാട് മനസ്സിലാക്കിയെങ്കിലും നിങ്ങൾ എന്നെക്കുറിച്ച് ഒന്നുമേ മനസ്സിലാക്കിയിട്ടില്ല എന്നതാണ്. ഒരു നിമിഷത്തെ ആശയക്കുഴപ്പത്തിൽ നിങ്ങൾ ആരുടെയോ കൗശലത്തിൽ വീണുപോയെന്ന് ആളുകൾ പറയുന്നതിൽ അത്ഭുതമില്ല. തീർച്ചയായും എന്റെ സ്വഭാവത്തെപ്പറ്റി നിങ്ങൾ ഒന്നും മനസ്സിലാക്കുന്നില്ല, എന്റെ മനസ്സിൽ എന്താണെന്നും നിങ്ങൾക്ക് അളക്കാനാവുന്നില്ല. എന്നെക്കുറിച്ചുള്ള നിങ്ങളുടെ തെറ്റിദ്ധാരണകൾ ഇന്നു വിപുലമായിക്കൊണ്ടിരിക്കുകയാണ്, നിങ്ങൾക്ക് എന്നിലുള്ള വിശ്വാസം ആശയക്കുഴപ്പം പിടിച്ച വിശ്വാസമാണ്. നിങ്ങൾക്ക് എന്നിൽ വിശ്വാസമുണ്ട് എന്നു പറയുന്നതിനു പകരം, നിങ്ങളെല്ലാവരും എന്നിൽനിന്നും കാര്യസാധ്യത്തിനായി ശ്രമിക്കുന്നു എന്നും എനിക്ക് മുഖസ്തുതി പാടുന്നു എന്നും പറയുകയാണ് ഉചിതം. നിങ്ങൾക്കുള്ള പ്രേരണകൾ വളരെ ലളിതമാണ്: എനിക്ക് പ്രതിഫലം തരുന്ന ആരെയും ഞാൻ പിന്തുടരും, വൻ ദുരന്തങ്ങളിൽ നിന്ന് രക്ഷപ്പെടാൻ എന്നെ അനുവദിക്കുന്ന ആരിലും ഞാൻ വിശ്വസിക്കുകയും ചെയ്യും, അവൻ യഥാർത്ഥ ദൈവമായാലും അല്ലെങ്കിലും. ഇതൊന്നും എനിക്കൊരു വിഷയമേയല്ല. ഇങ്ങനെ ചിന്തിക്കുന്ന ഒരുപാടു പേർ നിങ്ങൾക്കിടയിലുണ്ട്, ഈ അവസ്ഥ വളരെ ഗൗരവമേറിയതാണ്. ക്രിസ്തുവിന്റെ അന്തഃസത്ത അറിഞ്ഞ് അവനിൽ വിശ്വാസം പുലർത്തുന്ന എത്ര പേർ നിങ്ങൾക്കിടയിൽ ഉണ്ടെന്ന് ഒരു ദിവസം പരിശോധന നടത്തിയാൽ നിങ്ങളിൽ ഒരാൾക്കു പോലും എന്നെ തൃപ്തിപ്പെടുത്താനാവില്ല എന്നു ഞാൻ ഭയക്കുന്നു. അതിനാൽ നിങ്ങൾ ഓരോരുത്തരും ഈ ചോദ്യം ഒന്നു പരിഗണിക്കുന്നതിൽ തെറ്റില്ല: നിങ്ങൾ വിശ്വസിക്കുന്ന ദൈവം എന്നിൽനിന്ന് വളരെ വ്യത്യസ്തനാണെന്നിരിക്കെ, നിങ്ങളുടെ ദൈവവിശ്വാസത്തിന്റെ അന്തഃസത്ത എന്താണ്? ദൈവം എന്നു നിങ്ങൾ വിളിക്കുന്നതിനെ നിങ്ങൾ എത്രയധികം വിശ്വസിക്കുന്നുവോ, അത്രയധികം നിങ്ങൾ എന്നിൽനിന്ന് അകന്നുപോകുന്നു. അപ്പോൾ എന്താണ് ഈ പ്രശ്നത്തിന്റെ സത്ത? നിങ്ങളിൽ ഒരാളും ഇങ്ങനെയൊരു ചോദ്യം ഒരിക്കലും പരിഗണിച്ചിട്ടുണ്ടാകില്ല എന്ന് ഉറപ്പാണ്, എങ്കിലും, ഇതിന്റെ ഗൗരവം നിങ്ങൾക്കു മനസ്സിലായിട്ടുണ്ടോ? ഈ വിധത്തിൽ വിശ്വാസിക്കുന്നതിൽ തുടരുന്നതിന്റെ പ്രത്യാഘാതങ്ങളെക്കുറിച്ച് നിങ്ങൾ ചിന്തിച്ചിട്ടുണ്ടോ?

ഇന്നു നിങ്ങൾ പല പ്രശ്നങ്ങളെയും അഭിമുഖീകരിക്കുന്നു, നിങ്ങളിൽ ഒരാളും പ്രശ്നപരിഹാരത്തിൽ വിദഗ്ധരുമല്ല. ഈ അവസ്ഥ തുടർന്നാൽ, നഷ്ടം നേരിടുന്നത് നിങ്ങൾക്കു മാത്രമായിരിക്കും. പ്രശ്നങ്ങൾ തിരിച്ചറിയാൻ ഞാൻ നിങ്ങളെ സഹായിക്കാം, പക്ഷേ, അവ പരിഹരിക്കേണ്ടതു നിങ്ങളുടെ ചുമതലയാണ്.

മറ്റുള്ളവരെ സംശയമില്ലാത്തവരിൽ ഞാൻ സന്തോഷം കണ്ടെത്തുന്നു, സത്യം സത്വരം സ്വീകരിക്കുന്നവരെ ഞാൻ ഇഷ്ടപ്പെടുന്നു; ഈ രണ്ടു തരം ആളുകൾക്ക് ഞാൻ നല്ല കരുതൽ നൽകുന്നു, കാരണം എന്റെ കണ്ണിൽ അവർ സത്യസന്ധരണ്. നീ കുടിലത നിറഞ്ഞവനാണെങ്കിൽ, നീ ജാഗരൂകനും സകലരെയും സകലതിനെയും സംശയിക്കുന്നവുമായിരിക്കും. അങ്ങനെ നിനക്ക് എന്നിലുള്ള ഭക്തി സംശയമെന്ന അടിത്തറയിൽ കെട്ടിപ്പൊക്കിയത് ആയിരിക്കും. അത്തരം വിശ്വാസത്തെ ഞാൻ അംഗീകരിക്കുന്നില്ല. യഥാർത്ഥ വിശ്വാസം ഇല്ലാത്ത നിന്നിൽ യഥാർത്ഥ സ്നേഹവും ഇല്ല. നീ ദൈവത്തെ സംശയിക്കാനും അവനെക്കുറിച്ച് ബോധപൂർവം ഊഹാപോഹങ്ങൾ ചമയ്ക്കാനും സാധ്യതയുണ്ടെങ്കിൽ, നിസ്സംശയമായും നീ എല്ലാ ആളുകളിലും വെച്ച് ഏറ്റവും വലിയ വഞ്ചകനാണ്. അക്ഷന്തവ്യ പാപിയായ, നിന്ദ്യ സ്വഭാവമുള്ള, ന്യായബോധവും യുക്തിയുമില്ലാത്ത, നീതിബോധമില്ലാത്ത, ദുഷിച്ച തന്ത്രങ്ങൾക്കു വഴിപ്പെടുന്ന, ചതിയനും സൂത്രശാലിയുമായ, തിന്മയിലും അന്ധകാരത്തിലും സന്തോഷിക്കുന്ന മനുഷ്യനെപ്പോലെയായിരിക്കും ദൈവമെന്ന് നീ ഊഹിക്കുന്നു. ദൈവത്തെക്കുറിച്ച് തരിമ്പും അറിവില്ലാത്തതുകൊണ്ട് ആകില്ലേ മനുഷ്യർക്ക് അത്തരം ചിന്തകൾ ഉണ്ടാകുന്നത്? അത്തരം വിശ്വാസം പാപത്തിൽ കുറഞ്ഞ ഒന്നുമല്ല! എന്നെ പ്രീതിപ്പെടുത്തുന്നവർ സ്തുതിപാഠകരും പാദസേവകരുമാണെന്നും അത്തരത്തിലുള്ള കഴിവില്ലാത്തവർ ദൈവഭവനത്തിൽ അസ്വീകാര്യരായി അവർക്ക് അവിടത്തെ സ്ഥാനം നഷ്ടപ്പെടുമെന്നും കരുതുന്നവർ പോലുമുണ്ട്. ഇക്കണ്ട വർഷങ്ങൾകൊണ്ട് നിങ്ങൾ ആർജിച്ച ജ്ഞാനം ഇത്രമാത്രമേ ഉള്ളോ? ഇതാണോ നിങ്ങൾ നേടിയത്? എന്നെക്കുറിച്ച് നിങ്ങൾക്കുള്ള ജ്ഞാനം ഈ മിഥ്യാധാരണകളിൽ അവസാനിക്കുന്നില്ല; ദൈവത്തിന്റെ ആത്മാവിനെതിരായ നിങ്ങളുടെ ദൂഷണവും സ്വർഗത്തെ കുറിച്ചുള്ള ദുരാരോപണവും അതിലേറെ ദുഷിച്ചതാണ്. അതുകൊണ്ടാണ്, നിങ്ങളുടേതു പോലുള്ള വിശ്വാസം നിങ്ങളെ എന്നിൽനിന്നു കൂടുതൽ അകറ്റാനും എന്നെ കൂടുതലായി എതിർക്കാനും മാത്രമേ കാരണമാകൂ എന്ന് ഞാൻ പറയുന്നത്. പല വർഷങ്ങളിലെ പ്രവർത്തനത്തിലൂടെ നിങ്ങൾ പല സത്യങ്ങളും കണ്ടു. എന്നാൽ, എന്റെ കാതുകൾ കേട്ടത് എന്താണെന്ന് നിങ്ങൾക്കറിയാമോ? നിങ്ങളിൽ എത്ര പേർ സത്യം സ്വീകരിക്കാൻ തയ്യാറാണ്? തങ്ങൾ സത്യത്തിന്റെ വില നൽകാൻ സന്നദ്ധരാണെന്ന് നിങ്ങൾ എല്ലാവരും വിശ്വസിക്കുന്നു, എന്നാൽ, നിങ്ങളിൽ എത്ര പേർ സത്യത്തിനു വേണ്ടി യഥാർത്ഥത്തിൽ കഷ്ടതകൾ സഹിച്ചിട്ടുണ്ട്? നിങ്ങളുടെ ഹൃദയങ്ങളിൽ അനീതിയല്ലാതെ മറ്റൊന്നുമില്ല. ആരു തന്നെയായാലും എല്ലാവരും ഒരേപോലെ വഞ്ചകരും കൗശലക്കാരുമാണെന്ന് നിങ്ങളെക്കൊണ്ട് ചിന്തിപ്പിക്കുന്നത് അതാണ്; തത്ഫലമായി, മനുഷ്യജന്മം എടുത്ത ദൈവവും, ഒരു സാധാരണ വ്യക്തിയെപ്പോലെ, ദയയുള്ള ഹൃദയമോ കരുണാർദ്രമായ സ്നേഹമോ ഇല്ലാത്തവനാണെന്നും നിങ്ങൾ വിശ്വസിക്കുന്നു. അതിലുപരി, സ്വർഗസ്ഥനായ ദൈവത്തിൽ മാത്രമാണ് കുലീന സ്വഭാവവും ദയാപൂർണവും കരുണാർദ്രവുമായ പ്രകൃതവും കുടികൊള്ളുന്നതെന്നു നിങ്ങൾ വിശ്വസിക്കുന്നു. അങ്ങനെയൊരു വിശുദ്ധൻ എവിടെയും ഇല്ലെന്നും അന്ധകാരവും തിന്മയും മാത്രമാണ് ഭൂമിയെ ഭരിക്കുന്നതെന്നും നല്ലതിനും സുന്ദരമായതിനും വേണ്ടിയുള്ള തീവ്രഭിലാഷം ആളുകൾ ഭരമേല്പിക്കുന്ന, അവർതന്നെ കെട്ടിച്ചമച്ച, ഒരു ഐതിഹാസിക രൂപമാണ് ദൈവമെന്നും നിങ്ങൾ വിശ്വസിക്കുന്നു. നിങ്ങളുടെ മനസ്സുകളിൽ, സ്വർഗസ്ഥനായ ദൈവം ആദരണീയനും നീതിമാനും മഹത്വമുള്ളവനും ആരാധനയ്ക്കും ആദരവിനും അർഹനുമാണ്; അതേസമയം, ഭൂമിയിലെ ഈ ദൈവം സ്വർഗസ്ഥനായ ദൈവത്തിന്റെ ഒരു പകരക്കാരൻ മാത്രമാണ്, ഒരു ഉപകരണമാണ്. ഈ ദൈവം സ്വർഗസ്ഥനായ ദൈവത്തിനു തുല്യനല്ലെന്നും അവനെ കുറിച്ച് പറയാനാവുന്നതു പോലെ ഈ ദൈവത്തെ കുറിച്ച് പറയാനാവില്ലെന്നും നിങ്ങൾ കരുതുന്നു. ദൈവത്തിന്റെ മഹത്വത്തിന്റെയും ആദരവിന്റെയും കാര്യം വരുമ്പോൾ, അതെല്ലാം സ്വർഗസ്ഥനായ ദൈവത്തിനുള്ളതാകുന്നു. എന്നാൽ, മനുഷ്യന്റെ പ്രകൃതത്തിന്റെയും ദുഷിപ്പിന്റെയും കാര്യം വരുമ്പോൾ അതെല്ലാം ഭൂമിയിലെ ദൈവത്തിനു പങ്കുള്ള ഘടകങ്ങളുമാകുന്നു. സ്വർഗസ്ഥനായ ദൈവം ശാശ്വതമായ ഔന്നത്യമുള്ളവനും ഭൂമിയിലെ ദൈവം എക്കാലവും അപ്രധാനിയും ദുർബലനും അയോഗ്യനുമാകുന്നു. സ്വർഗസ്ഥനായ ദൈവം വികാരങ്ങൾക്കല്ല, നീതിക്കു മാത്രം വഴിപ്പെടുന്നു. അതേസമയം ഭൂമിയിലെ ദൈവത്തിനു സ്വാർത്ഥ ലക്ഷ്യങ്ങൾ മാത്രമാണുള്ളത്, അവനു ന്യായബോധവും യുക്തിയുമില്ല. സ്വർഗസ്ഥനായ ദൈവത്തിന് തരിമ്പും കൗശലമില്ല, എക്കാലത്തും വിശ്വസ്തനുമാണ്. ഭൂമിയിലെ ദൈവത്തിനാകട്ടെ എപ്പോഴും ആത്മാർത്ഥതയില്ലാത്ത ഒരു വശമുണ്ട്. സ്വർഗസ്ഥനായ ദൈവം മനുഷ്യനെ അതിവാത്സല്യത്തോടെ സ്നേഹിക്കുന്നു, ഭൂമിയിലെ ദൈവമാകട്ടെ മനുഷ്യന് ആവശ്യത്തിനു കരുതലേകുന്നില്ല, അവനെ പാടേ അവഗണിക്കുക പോലും ചെയ്യുന്നു. പിഴവുറ്റ ഈ അറിവാണ് ഏത്രയോ നാളായി നിങ്ങളുടെ ഹൃദയങ്ങളിൽ സൂക്ഷിച്ചിരിക്കുന്നതും ഭാവിയിൽ അനന്തമായി നിലനിൽക്കാൻ സാധ്യതയുള്ളതും. നീതിബോധമില്ലാത്തവരുടെ വീക്ഷണത്തിലൂടെ നിങ്ങൾ ക്രിസ്തുവിന്റെ എല്ലാ പ്രവൃത്തികളെയും അളക്കുകയും അവന്റെ പ്രവർത്തനങ്ങളെയും അതുപോലെ അവന്റെ വ്യക്തിത്വത്തെയും സത്തയെയും കുബുദ്ധിയുടെ കാഴ്ചപ്പാടിൽ വിലയിരുത്തുകയും ചെയ്യുന്നു. നിങ്ങൾക്കു മുമ്പ് വന്നവർ ഒരിക്കലും ചെയ്തിട്ടില്ലാത്ത ഗുരുതരമായ ഒരു തെറ്റ് നിങ്ങൾ ചെയ്തിരിക്കുന്നു. അതായത്, നിങ്ങൾ ശിരസ്സിൽ കിരീടം ധരിച്ച ഉന്നതനായ സ്വർഗീയ ദൈവത്തെ മാത്രം സേവിക്കുന്നു. നിങ്ങളെ സംബന്ധിച്ചിടത്തോളം അദൃശ്യനാണ് എന്നു പറയുന്ന അളവോളം അത്ര നിസ്സാരനായി നിങ്ങൾ കാണുന്ന ദൈവത്തെ ഒരിക്കലും ശ്രദ്ധിക്കുക പോലും ചെയ്യുന്നില്ല. ഇതു നിങ്ങളുടെ പാപമല്ലേ? ദൈവത്തിന്റെ സ്വഭാവത്തിനെതിരായ നിങ്ങളുടെ അതിക്രമത്തിന്റെ മികച്ച ഉദാഹരണമല്ലേ? നിങ്ങൾ സ്വർഗസ്ഥനായ ദൈവത്തെ ആരാധിക്കുന്നു. നിങ്ങൾ ഉന്നതമായ പ്രതിച്ഛായകളെ ആദരിക്കുകയും വിശിഷ്ടരായവരുടെ വാചാലതയുടെ പേരിൽ ബഹുമാനിക്കുകയും ചെയ്യുന്നു. നിങ്ങളുടെ കരങ്ങളെ സമ്പത്തുകൊണ്ട് നിറയ്ക്കുന്ന ദൈവത്താൽ നിങ്ങൾ സന്തോഷപൂർവം നിയന്ത്രിക്കപ്പെടുന്നു, നിങ്ങളുടെ എല്ലാ ആഗ്രഹങ്ങളും സാധിച്ചുതരാൻ കഴിയുന്ന ദൈവത്തിനായി നിങ്ങൾ കൊതിക്കുന്നു. നിങ്ങൾ ആരാധിക്കാത്ത ഒരേയൊരുവൻ ഉന്നതനല്ലാത്ത ഈ ദൈവമാണ്; ഉയർന്ന പരിഗണന നൽകാൻ ഒരു മനുഷ്യനും കഴിയാത്ത ഈ ദൈവവുമായുള്ള സംസർഗ്ഗമാണ് നിങ്ങൾ വെറുക്കുന്ന ഒരേയൊരു കാര്യം. നിങ്ങൾക്ക് ഒരിക്കലും ഒരു ചില്ലിക്കാശു പോലും തന്നിട്ടില്ലാത്ത ഈ ദൈവത്തെ സേവിക്കുക എന്നതാണ് നിങ്ങൾ മനസ്സൊരുക്കം കാട്ടാത്ത ഒരേയൊരു കാര്യം. നിങ്ങളിൽ തനിക്കായി വാഞ്ഛ ഉളവാക്കാൻ കഴിയാത്ത ഒരേയൊരാളും പ്രിയങ്കരനല്ലാത്ത ഈ ദൈവമാണ്. ഇങ്ങനെയുള്ള ദൈവത്തിന് നിങ്ങളുടെ ചക്രവാളങ്ങളെ വിശാലമാക്കാൻ നിങ്ങളെ പ്രാപ്തരാക്കാനാവില്ല, നിധി കണ്ടെത്തിയതു പോലെയുള്ള തോന്നൽ നിങ്ങളിൽ ഉളവാക്കാൻ കഴിയില്ല, നിങ്ങളുടെ ആഗ്രഹങ്ങൾ സാധിച്ചുതരാനും കഴിയില്ല. പിന്നെ എന്തിനു നീ അവനെ പിന്തുടരണം? ഇത്തരം ചോദ്യങ്ങളെക്കുറിച്ച് നിങ്ങൾ ചിന്തിച്ചിട്ടുണ്ടോ? നീ ചെയ്യുന്നത് ഈ ക്രിസ്തുവിനു മാത്രമല്ല അവഹേളനമാകുക; അതിലും പ്രധാനമായി സ്വർഗസ്ഥനായ ദൈവത്തിനും അവഹേളനമാണ്. നിങ്ങളുടെ ദൈവവിശ്വാസത്തിന്റെ ഉദ്ദേശ്യം അതാണെന്നു ഞാൻ കരുതുന്നില്ല.

ദൈവം നിങ്ങളിൽ ആനന്ദിക്കാൻ നിങ്ങൾ കൊതിക്കുന്നു. എന്നാൽ, നിങ്ങൾ ദൈവത്തിൽ നിന്ന് അകലെയാണ്. എന്താണിവിടത്തെ വിഷയം? നിങ്ങൾ അവന്റെ വചനങ്ങളെ മാത്രം സ്വീകരിക്കുന്നു, അവന്റെ ശിക്ഷണത്തെയോ പരിശീലനത്തെയോ സ്വീകരിക്കുന്നില്ല. അവനിൽ സമ്പൂർണ വിശ്വാസം ഉണ്ടാകുമാറ് അവന്റെ ഒരു ക്രമീകരണത്തെയും നിങ്ങൾ സ്വീകരിക്കുന്നില്ല. പിന്നെ എന്താണ് ഇവിടത്തെ വിഷയം? അന്തിമ വിശകലനത്തിൽ, നിങ്ങളുടെ ഭക്തി പൊള്ളയായ ഒരു മുട്ടത്തോടാണ്, ഒരു കോഴിക്കുഞ്ഞിനെ ഒരിക്കലും വിരിയിക്കാനാവാത്ത ഒന്ന്. നിങ്ങളുടെ വിശ്വാസം നിങ്ങൾക്കു സത്യത്തെയോ ജീവനെയോ പ്രദാനം ചെയ്തിട്ടില്ല. മറിച്ച് പോറ്റലിന്റെയും പ്രതീക്ഷയുടെയും മിഥ്യാബോധമാണു നൽകിയത്. ദൈവത്തിൽ വിശ്വസിക്കുന്നതിനുള്ള നിങ്ങളുടെ ലക്ഷ്യം ഈ പോറ്റലിന്റെയും പ്രതീക്ഷയുടെയും ബോധമാണ്, അല്ലാതെ സത്യവും ജീവനുമല്ല. അതുകൊണ്ടാണ് ഞാൻ പറയുന്നത്, ദൈവത്തിലുള്ള നിങ്ങളുടെ വിശ്വാസത്തിന്റെ മാർഗം പാദസേവയിലൂടെയും ലജ്ജയില്ലായ്മയിലൂടെയും ദൈവത്താൽ കാര്യം സാധിക്കുന്നതിനു മാത്രമായിരുന്നു. ഒരുതരത്തിലും അതു യഥാർത്ഥ വിശ്വാസമായി കണക്കാക്കാവുന്നതല്ല. ഇത്തരം വിശ്വാസത്തിൽനിന്ന് എങ്ങനെയാണ് ഒരു കോഴിക്കുഞ്ഞ് വിരിഞ്ഞിറങ്ങുക? മറ്റു വാക്കുകളിൽ പറഞ്ഞാൽ, ഇത്തരം വിശ്വാസത്തിന് എന്താണ് നേടാൻ കഴിയുക? നിങ്ങളുടെ ദൈവവിശ്വാസത്തിന്റെ ഉദ്ദേശ്യം നിങ്ങളുടെ ലക്ഷ്യങ്ങൾ നേടാൻ ദൈവത്തെ ഉപയോഗിക്കുക എന്നതാണ്. ദൈവത്തിന്റെ സ്വഭാവത്തിനെതിരായ നിങ്ങളുടെ അതിക്രമം സംബന്ധിച്ച മറ്റൊരു വസ്തുതയല്ലേ ഇത്? നിങ്ങൾ സ്വർഗത്തിലെ ദൈവത്തിന്റെ അസ്തിത്വത്തിൽ വിശ്വസിക്കുകയും ഭൂമിയിലെ ദൈവത്തിന്റെ അസ്തിത്വം നിരാകരിക്കുകയു ചെയ്യുന്നു. എന്നിട്ടും എനിക്കു നിങ്ങളുടെ കാഴ്ചപ്പാട് മനസ്സിലാകുന്നില്ല; കാലുകൾ നിലത്തുറപ്പിച്ച് ഭൂമിയിലെ ദൈവത്തെ സേവിക്കുന്നവരെ മാത്രമാണ് ഞാൻ പ്രശംസിക്കുക. അല്ലാതെ, ഒരിക്കലും ഭൂമിയിലുള്ള ക്രിസ്തുവിനെ അംഗീകരിക്കാത്തവരെയല്ല. അങ്ങനെയുള്ള ആളുകൾ സ്വർഗസ്ഥനായ ദൈവത്തോട് എത്ര കൂറ് പുലർത്തിയാലും, ഒടുവിൽ, ദുഷ്ടരെ ശിക്ഷിക്കുന്ന എന്റെ കരങ്ങളിൽനിന്ന് രക്ഷപ്പെടില്ല. ഇവർ ദുഷ്ടരാണ്, ദൈവത്തെ എതിർക്കുന്നവരും ഒരിക്കലും സന്തോഷത്തോടെ ക്രിസ്തുവിനെ അനുസരിക്കാത്തവരും ഇവരാണ്. തീർച്ചയായും അവരുടെ കൂട്ടത്തിൽ ക്രിസ്തുവിനെ അറിയാത്തവരും അവനെ അംഗീകരിക്കാത്തവരും ഉണ്ട്. സ്വർഗസ്ഥനായ ദൈവത്തോട് കൂറു പുലർത്തുന്നിടത്തോളം നിനക്ക് തോന്നിയതുപോലെ ക്രിസ്തുവിനോടു പ്രവർത്തിക്കാം എന്നു കരുതുന്നുണ്ടോ? തെറ്റ്! ക്രിസ്തുവിനെ കുറിച്ചുള്ള നിന്റെ അജ്ഞത സ്വർഗസ്ഥനായ ദൈവത്തെ കുറിച്ചുള്ള അജ്ഞത തന്നെയാണ്. സ്വർഗസ്ഥനായ ദൈവത്തോട് നിനക്ക് എത്ര കൂറുണ്ടെങ്കിലും, അതെല്ലാം വീൺവാക്കും പ്രഹസനവുമാണ്. കാരണം ഭൂമിയിലെ ദൈവം മനുഷ്യന് സത്യവും അഗാധ ജ്ഞാനവും ലഭിക്കുന്നതിൽ നിർണായക പങ്കു വഹിക്കുന്നു എന്നു മാത്രമല്ല, മനുഷ്യനെ കുറ്റം വിധിക്കുന്നതിലും പിന്നീട് ദുഷ്ടന്മാരെ ശിക്ഷിക്കുന്നതിനുള്ള വസ്തുതകൾ സമാഹരിക്കുന്നതിലും വലിയ പങ്ക് വഹിക്കുകയും ചെയ്യുന്നു. ഇവിടെ പ്രയോജനകരവും ദോഷകരവുമായ ഫലങ്ങൾ നിനക്കു മനസ്സിലായോ? അവ നീ അനുഭവച്ചിട്ടുണ്ടോ? നിങ്ങൾ വൈകാതെ ഒരു ദിവസം ഈ സത്യം മനസ്സിലാക്കണം എന്നു ഞാൻ ആഗ്രഹിക്കുന്നു: ദൈവത്തെ അറിയാൻ നിങ്ങൾ സ്വർഗസ്ഥനായ ദൈവത്തെ മാത്രം അറിഞ്ഞാൽ പോരാ, അതിലും പ്രധാനമായി, ഭൂമിയിലെ ദൈവത്തെയും അറിയണം. നിങ്ങളുടെ മുൻഗണനകളെ ആശയക്കുഴപ്പത്തിലാക്കുകയോ പ്രധാനമായതിനെ മറികടക്കാൻ പ്രാധാന്യം കുറഞ്ഞതിനെ അനുവദിക്കുകയോ ചെയ്യരുത്. ഈ മാർഗത്തിൽ മാത്രമേ നിനക്ക് ദൈവവുമായി ഒരു നല്ല ബന്ധം വാസ്തവത്തിൽ കെട്ടിപ്പടുക്കാൻ സാധിക്കൂ, ദൈവത്തോട് കൂടുതൽ അടുക്കാൻ സാധിക്കൂ, നിന്റെ ഹൃദയത്തെ ദൈവത്തോട് അടുപ്പിക്കാൻ സാധിക്കൂ. നിരവധി വർഷങ്ങളായി നിങ്ങൾ വിശ്വാസിയായിരിക്കുകയും ദീർഘകാലമായി എന്നോടുള്ള സംസർഗ്ഗത്തിൽ ആയിരിക്കുകയും ചെയ്തിട്ടും എന്നിൽനിന്ന് അകലെ ആയിരിക്കുന്നെങ്കിൽ, ഞാൻ പറയും, നീ പലപ്പോഴും ദൈവത്തിന്റെ സ്വഭാവത്തെ പ്രകോപിപ്പിച്ചിരിക്കുന്നു, നിന്റെ അന്ത്യം കണക്കാക്കാൻ വളരെ ബുദ്ധിമുട്ടുള്ള ഒന്നായിരിക്കും. പല വർഷങ്ങളിൽ എന്നോടു സംസർഗ്ഗം പുലർത്തിയിട്ടും നിന്നെ മനുഷ്യത്വവും സത്യവുമുള്ള വ്യക്തിയാക്കി മാറ്റുന്നതിൽ പരാജയപ്പെടുക മാത്രമാണ് ഉണ്ടായതെങ്കിൽ, അതിലുപരി, നിന്റെ ദുഷിച്ച വഴികളെ കൂടുതൽ രൂഢമൂലമാക്കുകയാണ് ചെയ്തതെങ്കിൽ, നിന്റെ അഹങ്കാരം പഴ‍യതിന്റെ ഇരട്ടിയാകുക മാത്രമല്ല, എന്നെക്കുറിച്ചുള്ള നിന്റെ തെറ്റിദ്ധാരണകൾ പെരുകി നീ എന്നെ നിന്റെ കൊച്ചു ചങ്ങാതിയായി കണക്കാക്കാൻ ഇടയായെങ്കിൽ ഞാൻ പറയുന്നു നിന്റെ രോഗം ഇപ്പോൾ തൊലിപ്പുറത്തുള്ളതല്ല, അസ്ഥികളിലേക്കുതന്നെ അത് ആഴ്ന്നിറങ്ങിയിരിക്കുന്നു. നിനക്ക് ഇനി ആകെ ചെയ്യാനുള്ളത് നിന്റെ ശവമടക്കിനുള്ള ഒരുക്കത്തിനായി കാത്തിരിക്കുക മാത്രമാണ്. പിന്നെ നിന്റെ ദൈവമായിരിക്കാൻ നീ എന്നോടു യാചിക്കേണ്ടതില്ല, കാരണം നീ മരണം അർഹിക്കുന്ന പാപം, അക്ഷന്തവ്യ പാപം ചെയ്തിരിക്കുന്നു. നിന്നോട് എനിക്കു ദയ തോന്നിയാലും സ്വർഗസ്ഥ ദൈവം നിന്റെ ജീവനെടുക്കാൻ ശഠിക്കും. കാരണം ദൈവത്തിന്റെ സ്വഭാവത്തിനെതിരായ നിന്റെ അതിക്രമം ഒരു സാധാരണ പ്രശ്നമല്ല, അതീവ ഗുരുതരമായ ഒന്നാണ്. സമയമടുക്കുമ്പോൾ, നിന്നോടു മുൻകൂട്ടി പറയാത്തതിന് എന്നെ പഴിക്കരുത്. സകലതിന്റെയും സാരം ഇതാണ്: നീ ഭൂമിയിലെ ദൈവമായ ക്രിസ്തുവിനോട്, ഒരു സാധരണ വ്യക്തിയോടെന്ന പോലെ, സഹവസിക്കുമ്പോൾ, അതായത്, ഈ ദൈവം കേവലമൊരു വ്യക്തിയല്ലാതെ മറ്റൊന്നുമല്ല എന്നു നീ വിശ്വസിക്കുമ്പോൾ, അപ്പോഴാണ് നീ നശിച്ചുപോകുക. ഇതാണ് നിങ്ങൾ ഏവർക്കുമുള്ള എന്റെ ഒരേയൊരു താക്കീത്.


വളരെ ഗൗരവമുള്ള ഒരു പ്രശ്നം: വഞ്ചന (1)

വളരെ വേഗം എന്റെ വേല പൂർത്തിയാകും, ഒരുമിച്ച് ചെലവിട്ട ഒരുപാട് വർഷങ്ങൾ താങ്ങാനാവാത്ത ഓർമയായിത്തീർന്നിരിക്കുന്നു. ഞാൻ എന്റെ വചനങ്ങൾ നിരന്തരം ആവർത്തിക്കുകയും നിരന്തരം എന്റെ പുതിയ വേലയുടെ ചുരുളഴിക്കുകയും ചെയ്തിട്ടുണ്ട്. തീർച്ചയായും, ഞാൻ ചെയ്യുന്ന ഓരോ വേലയുടെയും അനിവാര്യ ഘടകമാണ് എന്റെ ഉപദേശം. എന്റെ ഉപദേശം കൂടാതെ, നിങ്ങൾ എല്ലാവരും വഴിതെറ്റിപ്പോവുകയും സ്വയം നഷ്ടപ്പെടുക പോലും ചെയ്യും. എന്റെ വേല അവസാനിക്കാറായിരിക്കുന്നു, അതിന്റെ അവസാന ഘട്ടത്തിലാണ്. ഉപദേശം നൽകുന്ന വേല നിർവഹിക്കാൻ ഞാൻ ഇപ്പോഴും ആഗ്രഹിക്കുന്നു, അതായത്, നിങ്ങൾക്ക് കേൾക്കാനായി ഉപദേശത്തിന്റെ വചനങ്ങൾ നൽകാൻ. എന്റെ പരിശ്രമം പാഴായിപ്പോകാതെ ശ്രദ്ധിക്കാൻ നിങ്ങൾക്ക് കഴിയണമെന്നും അതിലുപരിയായി, ഞാൻ കാണിച്ച ശ്രദ്ധാപൂർവമായ കരുതൽ നിങ്ങൾക്ക് മനസ്സിലാക്കാൻ കഴിയണമെന്നും ഒരു മനുഷ്യൻ എന്ന നിലയിൽ നിങ്ങൾ എങ്ങനെ പെരുമാറുന്നു എന്നതിന്റെ അടിസ്ഥാനമായി എന്റെ വചനങ്ങളെ പരിഗണിക്കണമെന്നും മാത്രം ഞാൻ പ്രതീക്ഷിക്കുന്നു. അവ നിങ്ങൾ ശ്രവിക്കാൻ ഇഷ്ടപ്പെടുന്ന തരത്തിലുള്ള വചനങ്ങളാണെങ്കിലും അല്ലെങ്കിലും, അവ സ്വീകരിക്കുന്നത് നിങ്ങൾ ആസ്വദിക്കുന്നുണ്ടെങ്കിലും ഇല്ലെങ്കിലും, അല്ലെങ്കിൽ അസ്വസ്ഥതയോടെ മാത്രമേ അവയെ സ്വീകരിക്കാൻ നിങ്ങൾക്ക് സാധിക്കുന്നുള്ളൂ എങ്കിലും നിങ്ങൾ അവയെ ഗൗരവമായി പരിഗണിക്കണം. അല്ലാത്തപക്ഷം, നിങ്ങളുടെ ഗൗരവമില്ലാത്തതും ഉദാസീനവുമായ പ്രകൃതങ്ങളും പെരുമാറ്റങ്ങളും എന്നെ ഗുരുതരമായി അസ്വസ്ഥനാക്കുകയും തീർച്ചയായും എന്നിൽ വെറുപ്പുളവാക്കുകയും ചെയ്യും. നിങ്ങൾക്കെല്ലാവർക്കും എന്റെ വചനങ്ങൾ വീണ്ടും വീണ്ടും—ആയിരക്കണക്കിന് തവണ—വായിക്കാൻ കഴിയുമെന്നും നിങ്ങൾ അവ മനഃപാഠമാക്കുമെന്നു പോലും ഞാൻ വളരെയേറെ പ്രതീക്ഷിക്കുന്നു. ഈ വിധത്തിൽ മാത്രമേ നിങ്ങളെക്കുറിച്ചുള്ള എന്റെ പ്രതീക്ഷകൾ തകർക്കാതിരിക്കാൻ നിങ്ങൾക്ക് കഴിയൂ. എന്നിരുന്നാലും, നിങ്ങളാരും ഇപ്പോൾ ഇതുപോലെ ജീവിക്കുന്നില്ല. നേരെമറിച്ച്, നിങ്ങൾ എല്ലാവരും ഒരു ദുഷിച്ച ജീവിതത്തിൽ മുങ്ങിക്കിടക്കുകയാണ്, മതിവരുവോളം തിന്നുകയും കുടിക്കുകയും ചെയ്യുന്ന ഒരു ജീവിതം, സ്വന്തം ഹൃദയത്തെയും ആത്മാവിനെയും സമ്പന്നമാക്കാൻ നിങ്ങളാരും എന്റെ വചനങ്ങൾ ഉപയോഗിക്കുന്നില്ല. ഇക്കാരണത്താൽ, മനുഷ്യവർഗത്തിന്റെ ശരിക്കുള്ള മുഖത്തെക്കുറിച്ച് ഞാൻ ഒരു നിഗമനത്തിലെത്തിയിട്ടുണ്ട്: എപ്പോൾ വേണമെങ്കിലും എന്നെ വഞ്ചിക്കാൻ മനുഷ്യന് കഴിയും, എന്റെ വചനങ്ങളോട് പൂർണമായും വിശ്വസ്തനാകാൻ ആർക്കും കഴിയില്ല.

“സാത്താൻ വളരെയേറെ ദുഷിപ്പിച്ചു കഴിഞ്ഞതിനാൽ മനുഷ്യന് ഇപ്പോൾ മനുഷ്യന്റെ രൂപം ഇല്ല.” ഭൂരിപക്ഷം ആളുകളും ഇപ്പോൾ ഈ വാക്യം ഒരു പരിധി വരെ മനസ്സിലാക്കുന്നുണ്ട്. ഞാൻ പരാമർശിച്ച ഈ “മനസ്സിലാക്കൽ” എന്നത് യഥാർഥ അറിവിനു വിരുദ്ധമായി ഒരുതരം ഉപരിപ്ലവമായ അംഗീകരിക്കൽ മാത്രമായതുകൊണ്ടാണ് ഞാൻ ഇത് പറയുന്നത്. കൃത്യമായി സ്വയം വിലയിരുത്താനോ സ്വയം വിശകലനം ചെയ്യാനോ നിങ്ങളിൽ ആർക്കും കഴിയാത്തതിനാൽ, എന്റെ വാക്കുകളെക്കുറിച്ച് നിങ്ങൾ സന്ദിഗ്ധതയിൽ തുടരുന്നു. എന്നാൽ ഇപ്പോൾ, നിങ്ങളുടെ ഉള്ളിൽ നിലനിൽക്കുന്ന ഏറ്റവും ഗുരുതരമായ ഒരു പ്രശ്‌നം വിശദീകരിക്കാൻ ഞാൻ വസ്തുതകൾ ഉപയോഗിക്കുന്നു. ആ പ്രശ്‌നം വഞ്ചനയാണ്. “വഞ്ചന” എന്ന വാക്ക് നിങ്ങൾക്കെല്ലാം പരിചിതമാണ്, കാരണം മിക്കവരും മറ്റൊരാളെ വഞ്ചിക്കുന്ന എന്തെങ്കിലും ചെയ്തിട്ടുണ്ട്, ഭർത്താവ് ഭാര്യയെ വഞ്ചിക്കുന്നു, ഭാര്യ ഭർത്താവിനെ വഞ്ചിക്കുന്നു, മകൻ പിതാവിനെ വഞ്ചിക്കുന്നു, മകൾ അമ്മയെ വഞ്ചിക്കുന്നു, അടിമ തന്റെ യജമാനനെ വഞ്ചിക്കുന്നു, സുഹൃത്തുക്കൾ പരസ്പരം വഞ്ചിക്കുന്നു, ബന്ധുക്കൾ പരസ്പരം വഞ്ചിക്കുന്നു, വില്പനക്കാർ വാങ്ങുന്നവരെ വഞ്ചിക്കുന്നു എന്നിങ്ങനെ. ഈ ഉദാഹരണങ്ങളിലെല്ലാം വഞ്ചനയുടെ സത്ത അടങ്ങിയിരിക്കുന്നു. ചുരുക്കത്തിൽ, വഞ്ചന എന്നത് ഒരു വാഗ്ദാനം ലംഘിക്കുന്ന, ധാർമിക തത്ത്വങ്ങൾ ലംഘിക്കുന്ന, അല്ലെങ്കിൽ മനുഷ്യന്റെ ധാർമികതയ്ക്ക് വിരുദ്ധമായി പ്രവർത്തിക്കുന്ന, മനുഷ്യത്വത്തിന്റെ നഷ്ടം പ്രകടമാക്കുന്ന ഒരു തരം പെരുമാറ്റമാണ്. പൊതുവായി പറഞ്ഞാൽ, മറ്റൊരു വ്യക്തിയെ വഞ്ചിക്കുന്നതിനായി നീ എപ്പോഴെങ്കിലും എന്തെങ്കിലും ചെയ്തിട്ടുണ്ടെന്ന് നീ ഓർക്കുന്നുണ്ടെങ്കിലും ശരി, അല്ലെങ്കിൽ മുമ്പ് പലതവണ നീ മറ്റുള്ളവരെ വഞ്ചിച്ചിട്ടുണ്ടെങ്കിലും ശരി, ഈ ലോകത്ത് ജനിച്ച ഒരു മനുഷ്യനെന്ന നിലയിൽ, സത്യത്തെ വഞ്ചിക്കുന്നതായ ഒരു കാര്യം നീ ചെയ്തിട്ടുണ്ടായിരിക്കും. നിന്റെ മാതാപിതാക്കളെയോ സുഹൃത്തുക്കളെയോ വഞ്ചിക്കാൻ നീ പ്രാപ്തനാണ് എന്നതിനാൽ, മറ്റുള്ളവരെ വഞ്ചിക്കാനും നീ പ്രാപ്തനാണ്, അതിലുപരി, എന്നെ വഞ്ചിക്കാനും ഞാൻ വെറുക്കുന്ന കാര്യങ്ങൾ ചെയ്യാനും നീ പ്രാപ്തനാണ്. മറ്റൊരു വിധത്തിൽ പറഞ്ഞാൽ, വഞ്ചന എന്നത് കേവലം ഉപരിപ്ലവമായ അധാർമിക പെരുമാറ്റമല്ല, മറിച്ച് സത്യവുമായി പൊരുത്തപ്പെടാത്ത ഒന്നാണ്. എന്നോടുള്ള മനുഷ്യവർഗത്തിന്റെ എതിർപ്പിന്റെയും അനുസരണക്കേടിന്റെയും കൃത്യമായ ഉറവിടം ഇതാണ്. അതുകൊണ്ടാണ് ഞാൻ ഇനിപ്പറയുന്ന പ്രസ്താവനയിൽ ഇത് സംഗ്രഹിച്ചിട്ടുള്ളത്: വഞ്ചന മനുഷ്യന്റെ പ്രകൃതമാണ്, ഓരോ വ്യക്തിയുടെയും ഞാനുമായുള്ള യോജിപ്പിന്റെ വലിയ ശത്രുവുമാണ് ഈ പ്രകൃതം.

എന്നെ പൂർണമായും അനുസരിക്കാൻ കഴിയാത്ത പെരുമാറ്റം വഞ്ചനയാണ്. എന്നോട് വിശ്വസ്തത പുലർത്താൻ കഴിയാത്ത പെരുമാറ്റം വഞ്ചനയാണ്. എന്നെ കബളിപ്പിക്കുന്നതും എന്നെ ചതിക്കാൻ നുണകൾ ഉപയോഗിക്കുന്നതും വഞ്ചനയാണ്. ഒരുപാട് സങ്കൽപ്പങ്ങൾ പുലർത്തുന്നതും അവ എല്ലായിടത്തും പ്രചരിപ്പിക്കുന്നതും വഞ്ചനയാണ്. എന്റെ സാക്ഷ്യങ്ങളും താത്പര്യങ്ങളും ഉയർത്തിപ്പിടിക്കാൻ കഴിയാതിരിക്കുന്നത് വഞ്ചനയാണ്. ഹൃദയത്തിൽ എന്നിൽനിന്ന് അകലെയായിരിക്കുമ്പോഴും കപടമായ പുഞ്ചിരി നൽകുന്നത് വഞ്ചനയാണ്. ഇവയെല്ലാം നിങ്ങൾക്ക് എല്ലായ്‌പ്പോഴും ചെയ്യാൻ പ്രാപ്തിയുള്ള വഞ്ചനാ പ്രവൃത്തികളാണ്, അവ നിങ്ങൾക്കിടയിൽ സാധാരണവുമാണ്. നിങ്ങളിലാരും ഇത് ഒരു പ്രശ്നമായി കരുതുന്നില്ല, പക്ഷേ ഞാൻ അതല്ല കരുതുന്നത്. ഒരു വ്യക്തി എന്നെ വഞ്ചിക്കുന്നത് ഒരു നിസ്സാര കാര്യമായി കണക്കാക്കാൻ എനിക്ക് കഴിയില്ല, തീർച്ചയായും എനിക്ക് അത് അവഗണിക്കാനും കഴിയില്ല. ഇപ്പോൾ, നിങ്ങളുടെ ഇടയിൽ ഞാൻ വേലയിൽ ഏർപ്പെട്ടിരിക്കുമ്പോൾ നിങ്ങൾ ഈ രീതിയിൽ പെരുമാറുന്നു—നിങ്ങളെ നിരീക്ഷിക്കാൻ ആരുമില്ലാത്ത ദിവസം വന്നാൽ രാജാക്കന്മാരായി സ്വയം പ്രഖ്യാപിച്ച കൊള്ളക്കാരെപ്പോലെ ആവുകയില്ലേ നിങ്ങൾ? അത് സംഭവിക്കുകയും ഒരു മഹാദുരന്തത്തിന് നിങ്ങൾ ഹേതുവാകുകയും ചെയ്യുമ്പോൾ, നിങ്ങൾക്കു പിന്നാലെ അതൊക്കെ പരിഹരിക്കാൻ അവിടെ ആരുണ്ടാവും? ചില വഞ്ചനകൾ വെറും യാദൃച്ഛികമായ സംഭവങ്ങളാണെന്നും നിങ്ങളുടെ സ്ഥായിയായ സ്വഭാവമല്ലെന്നും, നിങ്ങളുടെ അഭിമാനം മുറിപ്പെടുന്ന രീതിയിൽ അത്ര തീവ്രതയോടെ ചർച്ച ചെയ്യേണ്ട കാര്യമല്ലെന്നും നിങ്ങൾ കരുതുന്നു. നിങ്ങൾ ശരിക്കും അങ്ങനെ കരുതുന്നുവെങ്കിൽ, നിങ്ങൾക്ക് ബോധമില്ല. അങ്ങനെ ചിന്തിക്കുക എന്നത് മത്സരത്തിന്റെ ഒരു ദൃഷ്ടാന്തവും മാതൃകയും ആകുക എന്നതാണ്. മനുഷ്യന്റെ പ്രകൃതം അവന്റെ ജീവിതമാണ്; അതിജീവിക്കുന്നതിനായി അവൻ ആശ്രയിക്കുന്ന ഒരു തത്ത്വമാണത്, അവന് അത് മാറ്റാൻ കഴിയില്ല. ഇതുതന്നെയാണ് വഞ്ചനയുടെ പ്രകൃതവും—ഒരു ബന്ധുവിനെയോ സുഹൃത്തിനെയോ വഞ്ചിക്കാനായി നിനക്ക് എന്തെങ്കിലും ചെയ്യാൻ കഴിയുമെങ്കിൽ, അത് നിന്റെ ജീവിതത്തിന്റെ ഭാഗമാണെന്നും നിനക്ക് ജന്മനാ ഉള്ള പ്രകൃതമാണെന്നും ഇത് തെളിയിക്കുന്നു. ഇത് ആർക്കും നിഷേധിക്കാനാവാത്ത കാര്യമാണ്. ഉദാഹരണത്തിന്, മറ്റുള്ളവരിൽ നിന്ന് മോഷ്ടിക്കുന്നത് ഒരു വ്യക്തി ആസ്വദിക്കുന്നുവെങ്കിൽ, ഈ “മോഷ്ടിക്കുന്നതിന്റെ ആനന്ദം” അവരുടെ ജീവിതത്തിന്റെ ഒരു ഭാഗമാണ്, അവർ ചിലപ്പോൾ മോഷ്ടിക്കുകയും ചിലപ്പോൾ മോഷ്ടിക്കാതിരിക്കുകയും ചെയ്യുമെങ്കിലും. അവർ മോഷ്ടിച്ചാലും ഇല്ലെങ്കിലും, അവരുടെ മോഷണം ഒരുതരം പെരുമാറ്റം മാത്രമാണെന്ന് തെളിയിക്കാൻ ഇതിന് കഴിയില്ല. മറിച്ച്, മോഷണം അവരുടെ ജീവിതത്തിന്റെ ഒരു ഭാഗമാണെന്ന് അത് തെളിയിക്കുന്നു—അതായത് അവരുടെ പ്രകൃതം. ചിലർ ചോദിക്കും: അത് അവരുടെ പ്രകൃതമാണെങ്കിൽ പിന്നെ എന്തുകൊണ്ടാണ് നല്ല വസ്തുക്കൾ കാണുമ്പോൾ ചിലപ്പോൾ അവർ മോഷ്ടിക്കാത്തത്? ഉത്തരം വളരെ ലളിതമാണ്. അവർ മോഷ്ടിക്കാത്തതിന് നിരവധി കാരണങ്ങളുണ്ട്. ജാഗരൂകമായി കാക്കുന്ന കണ്ണുകൾക്കു കീഴിൽ നിന്ന് തട്ടിയെടുക്കാൻ കഴിയാത്തത്ര അത് വലുതായതുകൊണ്ടോ അല്ലെങ്കിൽ മോഷ്ടിക്കാൻ യോജ്യമായ സമയം ഇല്ലാത്തതുകൊണ്ടോ അല്ലെങ്കിൽ കനത്ത കാവലിൽ ഉള്ള ഏതെങ്കിലും വളരെ വിലയേറിയ വസ്തു ആയതുകൊണ്ടോ അല്ലെങ്കിൽ ഒരുപക്ഷേ, അവർക്ക് അതിൽ പ്രത്യേക താത്പര്യം ഇല്ലാത്തതുകൊണ്ടോ ആ വസ്തുകൊണ്ട് എന്ത് പ്രയോജനമുണ്ടാകാമെന്ന് അവർക്ക് മനസ്സിലാക്കാൻ കഴിയാത്തതുകൊണ്ടോ ഒക്കെ അവർ ചില വസ്തുക്കൾ മോഷ്ടിച്ചേക്കില്ല. ഇവയെല്ലാം സാധ്യതയുള്ള കാരണങ്ങളാണ്. എന്തായാലും ശരി, അവർ എന്തെങ്കിലും മോഷ്ടിച്ചാലും ഇല്ലെങ്കിലും ശരി, നൈമിഷികമായ ഒരു താത്കാലിക ചിന്തയായി മാത്രമേ അത് നിലനിൽക്കുന്നുള്ളൂ എന്ന് തെളിയിക്കാൻ അതിന് കഴിയില്ല. നേരെമറിച്ച്, അത് അവരുടെ പ്രകൃതത്തിന്റെ നേരെയാക്കാൻ പ്രയാസമുള്ള ഒരു ഭാഗമാണ്. അത്തരമൊരു വ്യക്തി ഒരു തവണ മാത്രം മോഷ്ടിക്കുന്നതിൽ സംതൃപ്തനല്ല; നല്ലതെന്തെങ്കിലും കാണാൻ ഇടവരുമ്പോഴൊക്കെ, അല്ലെങ്കിൽ അനുയോജ്യമായ സാഹചര്യം ഉണ്ടാകുമ്പോഴൊക്കെ മറ്റുള്ളവരുടെ സ്വത്തുക്കൾ സ്വന്തമാക്കാനുള്ള അത്തരം ചിന്തകൾ അവരിൽ ഉണ്ടാകുന്നു. അതുകൊണ്ടാണ് ഈ ചിന്ത വല്ലപ്പോഴുമൊക്കെ ഉണ്ടാകുന്ന ഒന്നല്ല, മറിച്ച് ഈ വ്യക്തിയുടെ സ്വന്തം പ്രകൃതത്തിലുള്ളതാണ് എന്ന് ഞാൻ പറയുന്നത്.

അവരവരുടെ ശരിക്കുമുള്ള മുഖത്തെ സ്വന്തം വാക്കുകളും പ്രവൃത്തികളും ആർക്കും ഉപയോഗിക്കാം. ശരിക്കുമുള്ള ഈ മുഖം, തീർച്ചയായും അവരുടെ പ്രകൃതമാണ്. നീ വക്രമായ ശൈലിയിൽ സംസാരിക്കുന്ന ഒരാളാണെങ്കിൽ, നിനക്ക് ഒരു വക്രപ്രകൃതമുണ്ട്. നിന്റെ പ്രകൃതം തന്ത്രപരമാണെങ്കിൽ, നീ കൗശലത്തോടെ പ്രവർത്തിക്കുന്നു, മറ്റുള്ളവരെ നീ വളരെ എളുപ്പത്തിൽ കബളിപ്പിക്കുന്നു. നിന്റെ പ്രകൃതം കുടിലമാണെങ്കിൽ, നിന്റെ വാക്കുകൾ കേൾക്കാൻ സുഖകരമായിരിക്കാം, പക്ഷേ നിന്റെ കുടിലതന്ത്രങ്ങളെ മറയ്ക്കാൻ നിന്റെ പ്രവൃത്തികൾക്ക് സാധിക്കില്ല. നിന്റെ പ്രകൃതം അലസമാണെങ്കിൽ നിന്റെ ഉദാസീനതയുടെയും അലസതയുടെയും ഉത്തരവാദിത്തം ഒഴിവാക്കുന്നതിനു വേണ്ടി ആയിരിക്കും നീ പറയുന്നതെല്ലാം, നിന്റെ പ്രവൃത്തികളെല്ലാം മന്ദവും ഉദാസീനവും സത്യത്തെ ഒളിപ്പിക്കുന്നതിൽ അവ തികച്ചും സമർഥവുമായിരിക്കും. നിന്റെ പ്രകൃതം സഹാനുഭൂതിയുള്ളതാണ് എങ്കിൽ, നിന്റെ വാക്കുകൾ വിവേകപൂർണമായിരിക്കും, നിന്റെ പ്രവർത്തനങ്ങളും സത്യവുമായി നന്നായി പൊരുത്തപ്പെടും. നിന്റെ പ്രകൃതം വിശ്വസ്തമാണെങ്കിൽ, നിന്റെ വാക്കുകൾ തീർച്ചയായും ആത്മാർഥവും നീ പ്രവർത്തിക്കുന്ന രീതി സന്തുലിതവും വിവേകപൂർണവും നിന്റെ യജമാനനെ അസ്വസ്ഥനാക്കാത്തതുമാണ്. നിന്റെ പ്രകൃതം അത്യാശ നിറഞ്ഞതോ അല്ലെങ്കിൽ പണത്തോട് അത്യാഗ്രഹമുള്ളതോ ആണെങ്കിൽ, നിന്റെ ഹൃദയം പലപ്പോഴും ഇക്കാര്യങ്ങൾ കൊണ്ട് നിറയും, ആളുകൾ എളുപ്പം മറക്കാത്തതും ആളുകളെ വെറുപ്പിക്കുന്നതുമായ അധാർമികവും വഴിപിഴച്ചതുമായ പ്രവർത്തനങ്ങൾ നീ ബുദ്ധിഹീനമായി ചെയ്യും. ഞാൻ പറഞ്ഞതുപോലെ, നിനക്ക് വഞ്ചനയുടെ ഒരു പ്രകൃതമുണ്ടെങ്കിൽ, അതിൽ നിന്ന് എളുപ്പത്തിൽ സ്വയം ഒഴിഞ്ഞുമാറാൻ നിനക്ക് സാധിക്കില്ല. മറ്റുള്ളവരോട് നീ അന്യായം ചെയ്തിട്ടില്ലെങ്കിൽ, വഞ്ചനയുടെ പ്രകൃതം നിന്നിലില്ലാത്ത ഭാഗ്യവാനാണ് നീ എന്ന് കരുതരുത്. നീ ചിന്തിക്കുന്നത് അതാണെങ്കിൽ നീ ശരിക്കും വെറുപ്പുളവാക്കുന്നവനാണ്. എന്റെ എല്ലാ വചനങ്ങളും, ഞാൻ അരുളിച്ചെയ്യുന്ന ഓരോ സമയത്തും, ഒരു വ്യക്തിയെയോ അല്ലെങ്കിൽ ഒരു തരം വ്യക്തിയെയോ മാത്രമല്ല എല്ലാ ആളുകളെയും ലക്ഷ്യം വച്ചുള്ളതാണ്. ഒരു കാര്യത്തിൽ നീ എന്നെ വഞ്ചിച്ചിട്ടില്ല എന്നതിനാൽ മറ്റൊരു വിഷയത്തിൽ നിനക്ക് എന്നെ വഞ്ചിക്കാൻ കഴിയില്ലെന്ന് അത് തെളിയിക്കുന്നില്ല. ദാമ്പത്യത്തിൽ തിരിച്ചടികൾ ഉണ്ടാകുമ്പോൾ ചില ആളുകൾക്ക് സത്യം തേടുന്നതിലുള്ള ആത്മവിശ്വാസം നഷ്ടപ്പെടുന്നു. എന്നോട് വിശ്വസ്തത പുലർത്താനുള്ള ബാധ്യത കുടുംബം തകരുന്ന സമയത്ത് ചിലർ ഉപേക്ഷിക്കുന്നു. ഒരു നിമിഷത്തിന്റെ ആനന്ദവും ആവേശവും തേടുന്നതിനായി ചില ആളുകൾ എന്നെ ഉപേക്ഷിക്കുന്നു. വെളിച്ചത്തിൽ ജീവിക്കുന്നതിനെക്കാളും പരിശുദ്ധാത്മാവിന്റെ വേലയിൽ ആനന്ദം നേടുന്നതിനെക്കാളും ഇരുണ്ട മലയിടുക്കിലേക്ക് വീഴാൻ ചില ആളുകൾ ആഗ്രഹിക്കുന്നു. സമ്പത്തിനോടുള്ള അഭിനിവേശത്തെ തൃപ്തിപ്പെടുത്തുന്നതിനായി ചില ആളുകൾ സുഹൃത്തുക്കളുടെ ഉപദേശം അവഗണിക്കുന്നു, മാത്രമല്ല സ്വന്തം തെറ്റ് അംഗീകരിക്കുന്നതിനും സ്വന്തം വഴി മാറ്റാനും അവർക്ക് ഇപ്പോഴും സാധിക്കുന്നുമില്ല. എന്റെ സംരക്ഷണം സ്വീകരിക്കുന്നതിനായി ചില ആളുകൾ എന്റെ നാമത്തിൻ കീഴിൽ താത്കാലികമായി ജീവിക്കുന്നു, അതേസമയം മറ്റു ചിലർ നിർബന്ധത്തിനു വഴങ്ങി വളരെക്കുറച്ചു മാത്രം എനിക്കുവേണ്ടി സമർപ്പിക്കുന്നു, കാരണം അവർ ജീവിതത്തെ അള്ളിപ്പിടിക്കുകയും മരണത്തെ ഭയപ്പെടുകയും ചെയ്യുന്നു. ഇവയും മറ്റ് അധാർമികവും അതിലുപരി അന്തസ്സില്ലാത്തതുമായ പ്രവൃത്തികളും സ്വന്തം ഹൃദയങ്ങളുടെ ആഴത്തിൽ ആളുകൾ ഏറെക്കാലമായി എന്നെ വഞ്ചിക്കാൻ ഉപയോഗിച്ച പെരുമാറ്റങ്ങളല്ലേ? എന്നെ വഞ്ചിക്കാൻ ആളുകൾ മുൻകൂട്ടി ആസൂത്രണം ചെയ്യുന്നില്ലെന്ന് തീർച്ചയായും എനിക്കറിയാം; അവരുടെ വഞ്ചന അവരുടെ പ്രകൃതത്തിന്റെ സ്വാഭാവിക വെളിപ്പെടുത്തലാണ്. എന്നെ വഞ്ചിക്കാൻ ആരും ആഗ്രഹിക്കുന്നില്ല, എന്നെ വഞ്ചിക്കുന്നതിനായി എന്തെങ്കിലും ചെയ്തതുകൊണ്ട് ആരും സന്തുഷ്ടരാകുന്നുമില്ല. നേരെമറിച്ച്, അവർ ഭയന്ന് വിറയ്ക്കുന്നു, അല്ലേ? അതിനാൽ, ഈ വഞ്ചനകൾക്ക് എങ്ങനെ പ്രായശ്ചിത്തം ചെയ്യാമെന്നും നിലവിലെ സ്ഥിതി എങ്ങനെ മാറ്റാം എന്നും നിങ്ങൾ ചിന്തിക്കുന്നുണ്ടോ?


വളരെ ഗൗരവമുള്ള ഒരു പ്രശ്നം: വഞ്ചന (2)

എന്റെ സത്തയിൽ നിന്ന് തികച്ചും വ്യത്യസ്തമാണ് മനുഷ്യന്റെ പ്രകൃതം, കാരണം മനുഷ്യന്റെ ദുഷിച്ച പ്രകൃതം പൂർണമായും സാത്താനിൽ നിന്നാണ് ഉത്ഭവിക്കുന്നത്; മനുഷ്യന്റെ പ്രകൃതം സാത്താൻ പാകപ്പെടുത്തുകയും ദുഷിപ്പിക്കുകയും ചെയ്തിരിക്കുന്നു. അതായത്, മനുഷ്യൻ അതിന്റെ തിന്മയുടെയും വൃത്തികേടിന്റെയും സ്വാധീനത്തിൻ കീഴിലാണ് ജീവിക്കുന്നത്. മനുഷ്യൻ സത്യത്തിന്റെ ലോകത്തോ ഒരു വിശുദ്ധ പരിതസ്ഥിതിയിലോ അല്ല വളരുന്നത്, മനുഷ്യൻ വെളിച്ചത്തിൽ തീരെയും ജീവിക്കുന്നില്ല. അതിനാൽ ആർക്കും, ജനിച്ച നിമിഷം മുതൽ തന്നെ അവരുടെ പ്രകൃതത്തിൽ സത്യം നേടാൻ സാധിക്കില്ല, ദൈവത്തെ ഭയക്കുകയും അനുസരിക്കുകയും ചെയ്യുന്ന ഒരു സത്തയോടു കൂടി ജനിക്കാൻ ഒരാൾക്കും തീരെ സാധിക്കുകയുമില്ല. നേരെമറിച്ച്, ദൈവത്തെ ചെറുക്കുന്ന, ദൈവത്തെ അനുസരിക്കാത്ത ഒരു പ്രകൃതമാണ് ആളുകൾക്ക് ഉള്ളത്, സത്യത്തോട് സ്നേഹവുമില്ല. ഈ പ്രകൃതമാണ് ഞാൻ ചർച്ച ചെയ്യാൻ ആഗ്രഹിക്കുന്ന പ്രശ്‌നം—വഞ്ചന. ഓരോ വ്യക്തിയുടെയും ദൈവത്തോടുള്ള ചെറുത്തുനില്പിന്റെ മൂല കാരണം വഞ്ചനയാണ്. ഇത് മനുഷ്യനിൽ മാത്രം ഉള്ള ഒരു പ്രശ്‌നമാണ്, എന്നിൽ ഉള്ളതല്ല. ചിലർ ചോദിക്കും: എല്ലാ മനുഷ്യരും ക്രിസ്തുവിനെപ്പോലെ ഈ ലോകത്ത് ജീവിക്കുന്നു, എന്തുകൊണ്ടാണ് എല്ലാ മനുഷ്യർക്കും ദൈവത്തെ വഞ്ചിക്കുന്ന പ്രകൃതമുള്ളത്, എന്നിട്ടും ക്രിസ്തുവിന് അതില്ലാത്തത്? നിങ്ങളോട് വ്യക്തമായി വിശദീകരിക്കേണ്ട ഒരു പ്രശ്‌നമാണിത്.




മനുഷ്യവർഗത്തിന്റെ നിലനില്പിന്റെ ആധാരം ആത്മാവിന്റെ ആവർത്തിച്ചുള്ള പുനർജന്മമാണ്. മറ്റൊരു വിധത്തിൽ പറഞ്ഞാൽ, എല്ലാ വ്യക്തികളും അവരുടെ ആത്മാവ് പുനർജനിക്കുമ്പോൾ ജഡത്തിൽ ഒരു മനുഷ്യജീവിതം നേടുന്നു. ഒരു വ്യക്തിയുടെ ശരീരം ജനിച്ചതിനുശേഷം, ജഡം ആത്യന്തികമായി അതിന്റെ പരിധിയിൽ എത്തുന്നതുവരെ അതിന്റെ സചേതനത്വം തുടരുന്നു, അതാണ് അവസാന നിമിഷം, ആത്മാവ് അതിന്റെ ആവരണം ഉപേക്ഷിക്കുന്ന സമയം. ഒരു വ്യക്തിയുടെ ആത്മാവ് കാലാകാലങ്ങളിൽ വരുകയും പോവുകയും ചെയ്തുകൊണ്ട് ഈ പ്രക്രിയ വീണ്ടും വീണ്ടും ആവർത്തിക്കുന്നു, അങ്ങനെ മനുഷ്യവർഗത്തിന്റെ നിലനില്പ് ഉറപ്പാക്കപ്പെടുന്നു. ജഡത്തിന്റെ സചേതനത്വം മനുഷ്യന്റെ ആത്മാവിന്റെ സചേതനത്വം കൂടിയാണ്, മനുഷ്യന്റെ ആത്മാവ് മനുഷ്യന്റെ ജഡത്തിന്റെ നിലനില്പിനെ പിന്തുണയ്ക്കുന്നു. അതായത്, ഓരോ വ്യക്തിയുടെയും സചേതനത്വം അവരുടെ ആത്മാവിൽ നിന്നാണ് വരുന്നത്, സചേതനത്വം ജഡത്തിൽ സഹജമായിട്ടുള്ളതല്ല. അങ്ങനെ, മനുഷ്യന്റെ പ്രകൃതം ജഡത്തിൽ നിന്നല്ല, ആത്മാവിൽ നിന്നാണ് വരുന്നത്. ഓരോ വ്യക്തിയുടെയും ആത്മാവിനു മാത്രമേ അവർ സാത്താന്റെ പ്രലോഭനങ്ങളും പീഡയും ദുഷിപ്പിക്കലും എങ്ങനെയാണ് അനുഭവിച്ചതെന്ന് അറിയൂ. മനുഷ്യന്റെ ജഡത്തിന് അറിയാൻ സാധിക്കാത്തവയാണ് ഇക്കാര്യങ്ങൾ. അതിനാൽ, മനുഷ്യർ ബുദ്ധിഹീനമായി മുമ്പെന്നത്തെക്കാൾ കൂടുതൽ ഇരുണ്ടവനും കൂടുതൽ വൃത്തികെട്ടവനും കൂടുതൽ തിന്മയുള്ളവനും ആയിത്തീരുന്നു, അതേസമയം ഞാനും മനുഷ്യനും തമ്മിലുള്ള അകലം മുമ്പെന്നത്തേതിനെക്കാൾ കൂടുതൽ വർധിക്കുന്നു, മനുഷ്യവർഗത്തിന് ജീവിതം മുമ്പെന്നത്തേതിനെക്കാൾ കൂടുതൽ ഇരുണ്ടതായിത്തീരുന്നു. സാത്താൻ മനുഷ്യവർഗത്തിന്റെ ആത്മാക്കളെ കൈപ്പിടിയിൽ ഒതുക്കിയിരിക്കുന്നു, അതിനാൽ, തീർച്ചയായും മനുഷ്യന്റെ ജഡത്തെയും സാത്താൻ കയ്യടക്കിയിട്ടുണ്ട്. അത്തരം ജഡത്തിനും അത്തരമൊരു മനുഷ്യവർഗത്തിനും ദൈവത്തെ എങ്ങനെ എതിർക്കാതിരിക്കാൻ കഴിയും? അവർക്ക് സ്വതസിദ്ധമായി എങ്ങനെ അവനുമായി പൊരുത്തപ്പെടാൻ സാധിക്കും? ഞാൻ സാത്താനെ ആകാശമധ്യത്തിലേക്ക് വലിച്ചെറിഞ്ഞു, കാരണം അതെന്നോട് വിശ്വാസവഞ്ചന കാണിച്ചു. അങ്ങനെയെങ്കിൽ, മനുഷ്യർക്ക് എങ്ങനെ അവരുടെ പങ്കാളിത്തത്തിൽ നിന്ന് സ്വതന്ത്രരാകാൻ സാധിക്കും? ഇതുകൊണ്ടാണ് വഞ്ചന മനുഷ്യ പ്രകൃതമാവുന്നത്. നിങ്ങൾ ഈ ന്യായവാദം മനസ്സിലാക്കിക്കഴിഞ്ഞാൽ, നിങ്ങൾക്ക് ക്രിസ്തുവിന്റെ സത്തയിലും വിശ്വാസമുണ്ടാകുമെന്ന് ഞാൻ ഉറച്ചു വിശ്വസിക്കുന്നു. ദൈവത്തിന്റെ ആത്മാവ് ധരിക്കുന്ന ജഡം ദൈവത്തിന്റെ സ്വന്തം ജഡമാണ്. ദൈവാത്മാവ് പരമോന്നതമാണ്; അവൻ സർവശക്തനും വിശുദ്ധനും നീതിമാനുമാണ്. അതുപോലെ തന്നെ, അവന്റെ ജഡവും പരമോന്നതവും സർവശക്തിയുള്ളതും വിശുദ്ധവും നീതിയുള്ളതുമാണ്. അത്തരം ഒരു ജഡത്തിന് നീതിനിഷ്ഠവും മനുഷ്യവർഗത്തിന് ഉപകാരപ്രദവും ആയതും വിശുദ്ധവും മഹത്തരവും ശക്തിമത്തായതും മാത്രമേ ചെയ്യാൻ കഴിയൂ; സത്യത്തെ ലംഘിക്കുന്നതും, ധാർമികതയെയും നീതിയെയും ലംഘിക്കുന്നതും ചെയ്യാൻ അവൻ അപ്രാപ്തനാണ്. ദൈവത്തിന്റെ ആത്മാവിനെ വഞ്ചിക്കുന്ന എന്തെങ്കിലും ചെയ്യാൻ അവൻ തീരെയും പ്രാപ്തനല്ല. ദൈവത്തിന്റെ ആത്മാവ് പരിശുദ്ധമാണ്, അതിനാൽ അവന്റെ ജഡം സാത്താന് ദുഷിപ്പിക്കാനാവുന്നതല്ല; അവന്റെ ജഡം മനുഷ്യന്റെ ജഡത്തിന്റേതിൽ നിന്ന് വ്യത്യസ്തമായ ഒരു സത്തയാണ്. കാരണം ദൈവമല്ല, മനുഷ്യനാണ് സാത്താനാൽ ദുഷിപ്പിക്കപ്പെടുന്നത്; ദൈവത്തിന്റെ ജഡത്തെ ദുഷിപ്പിക്കാൻ സാത്താന് ഒരുവേള പോലും സാധ്യമല്ല. അങ്ങനെ, മനുഷ്യനും ക്രിസ്തുവും ഒരേ സ്ഥലത്ത് വസിക്കുന്നു എങ്കിലും മനുഷ്യനെ മാത്രമാണ് സാത്താൻ കൈവശപ്പെടുത്തുന്നതും ഉപയോഗിക്കുന്നതും കെണിയിൽ പെടുത്തുന്നതും. നേരെമറിച്ച്, ക്രിസ്തുവിനെ സാത്താന് ഒരുകാലത്തും ദുഷിപ്പിക്കാൻ കഴിയില്ല, കാരണം സാത്താന് ഒരിക്കലും അത്യുന്നതമായ സ്ഥാനത്തേക്ക് കയറാനുള്ള പ്രാപ്തിയുണ്ടാകില്ല, ഒരിക്കലും ദൈവത്തോട് അടുക്കാനുള്ള പ്രാപ്തിയും ഉണ്ടാകില്ല. മനുഷ്യവർഗം മാത്രമാണ്, സാത്താനാൽ ദുഷിപ്പിക്കപ്പെട്ടതുകൊണ്ട്, എന്നെ വഞ്ചിക്കുന്നത് എന്ന് നിങ്ങൾ എല്ലാവരും ഇന്ന് മനസ്സിലാക്കണം. വഞ്ചന എന്ന വിഷയത്തിന് ഒരിക്കലും ക്രിസ്തുവുമായി ഒരു ബന്ധവുമില്ല.




സാത്താൻ ദുഷിപ്പിച്ച എല്ലാ ആത്മാക്കളും പൂർണമായും സാത്താന്റെ സാമ്രാജ്യത്തിന്റെ നിയന്ത്രണത്തിലാവുന്നു. ക്രിസ്തുവിൽ വിശ്വസിക്കുന്നവർ മാത്രമേ വേർതിരിക്കപ്പെടുകയും സാത്താന്റെ പാളയത്തിൽ നിന്ന് രക്ഷിക്കപ്പെടുകയും ഇന്നത്തെ രാജ്യത്തിലേക്ക് ആനയിക്കപ്പെടുകയും ചെയ്തിട്ടുള്ളൂ. ഈ ആളുകൾ ഇപ്പോൾ സാത്താന്റെ സ്വാധീനത്തിൽ ജീവിക്കുന്നില്ല. അങ്ങനെയാണെങ്കിലും, മനുഷ്യന്റെ പ്രകൃതം ഇപ്പോഴും മനുഷ്യന്റെ ജഡത്തിലാണ് സ്ഥാപിക്കപ്പെട്ടിരിക്കുന്നത്, അതായത് നിങ്ങളുടെ ആത്മാക്കൾ രക്ഷിക്കപ്പെട്ടിട്ടുണ്ടെങ്കിലും, നിങ്ങളുടെ പ്രകൃതം മുമ്പത്തേതുപോലെ തന്നെയാണ്, നിങ്ങൾ എന്നെ വഞ്ചിക്കുന്നതിനുള്ള സാധ്യത നൂറു ശതമാനമായി തുടരുകയും ചെയ്യുന്നു. നിങ്ങളുടെ പ്രകൃതം അനുസരണയില്ലാത്തതായതിനാൽ എന്റെ വേല ഇത്രയും കാലം നീണ്ടു. ഇപ്പോൾ, സ്വന്തം കടമകൾ നിറവേറ്റുമ്പോൾ നിങ്ങളുടെ കഴിവിനനുസരിച്ച് പരമാവധി ക്ലേശങ്ങൾ നിങ്ങളെല്ലാം അനുഭവിക്കുന്നു, എന്നിരുന്നാലും എന്നെ വഞ്ചിക്കാനും സാത്താന്റെ സാമ്രാജ്യത്തിലേക്കും അതിന്റെ പാളയത്തിലേക്കും നിങ്ങളുടെ പഴയ ജീവിതത്തിലേക്കും മടങ്ങാനും നിങ്ങൾ ഓരോരുത്തരും പ്രാപ്തരാണ്—ഇത് നിഷേധിക്കാനാവാത്ത വസ്തുതയാണ്. ആ സമയത്ത്, നിങ്ങൾ ഇപ്പോൾ ചെയ്യുന്നതുപോലെ, മാനവികതയുടെയോ മനുഷ്യ സാദൃശ്യത്തിന്റെയോ ഒരംശം പോലും കാഴ്ചവെക്കാൻ നിങ്ങൾക്ക് കഴിയില്ല. ഗൗരവമുള്ള സംഗതികളിൽ നിങ്ങൾ നശിപ്പിക്കപ്പെടും, അതിലുപരിയായി, ഇനി ഒരിക്കലും പുനർജന്മം ലഭിക്കാത്ത വിധം ശാശ്വതമായി കുറ്റം ചുമത്തപ്പെടുകയും കഠിനമായി ശിക്ഷിക്കപ്പെടുകയും ചെയ്യും. നിങ്ങളുടെ മുമ്പിൽ വെയ്ക്കപ്പെടുന്ന പ്രശ്നം ഇതാണ്. ഈ രീതിയിൽ ഞാൻ നിങ്ങളെ ഓർമപ്പെടുത്തുകയാണ്, ഒന്നാമതായി, എന്റെ വേല പാഴാകാതിരിക്കാനും രണ്ടാമതായി, നിങ്ങൾ എല്ലാവരും പ്രകാശത്തിന്റെ നാളുകളിൽ ജീവിക്കുവാനും വേണ്ടി. സത്യത്തിൽ, എന്റെ വേല പാഴായിപ്പോകുന്നോ എന്നത് നിർണായകമായ പ്രശ്നമല്ല. നിങ്ങൾക്ക് സന്തോഷകരമായ ജീവിതങ്ങളും അതിശയകരമായ ഭാവിയും നേടാൻ കഴിയുന്നു എന്നതാണ് നിർണായകമായ കാര്യം. ആളുകളുടെ ആത്മാക്കളെ രക്ഷിക്കുന്ന വേലയാണ് എന്റെ വേല. നിന്റെ ആത്മാവ് സാത്താന്റെ കൈകളിൽ പതിക്കുന്നുവെങ്കിൽ, നിന്റെ ശരീരം സമാധാനത്തോടെ ജീവിക്കുകയില്ല. ഞാൻ നിന്റെ ശരീരത്തെ സംരക്ഷിച്ചുകൊണ്ടിരിക്കുന്നുവെങ്കിൽ നിന്റെ ആത്മാവും തീർച്ചയായും എന്റെ സംരക്ഷണയിൽ ആയിരിക്കും. ഞാൻ നിന്നെ ശരിക്കും വെറുക്കുന്നുവെങ്കിൽ, നിന്റെ ശരീരവും ആത്മാവും ക്ഷണത്തിൽ സാത്താന്റെ കൈകളിലേക്ക് പതിക്കും. നിന്റെ അപ്പോഴത്തെ അവസ്ഥ നിനക്ക് ഊഹിക്കാമോ? ഒരു ദിവസം എന്റെ വചനങ്ങൾക്ക് നിങ്ങളിൽ സ്വാധീനമില്ലാതായാൽ, അപ്പോൾ നിങ്ങളെ മുഴുവനായും ഞാൻ സാത്താന് കൈമാറുകയോ—എന്റെ ക്രോധം പൂർണമായും മായുന്നതു വരെ അത് നിങ്ങളെ കഠിനവേദനയുളവാക്കുന്ന പീഡനത്തിന് വിധേയനാക്കും—അല്ലെങ്കിൽ വീണ്ടെടുക്കാനാവാത്ത മനുഷ്യരായ നിങ്ങളെ ഞാൻ വ്യക്തിപരമായി ശിക്ഷിക്കുകയോ ചെയ്യും, കാരണം എന്നെ വഞ്ചിക്കുന്ന നിങ്ങളുടെ ഹൃദയങ്ങൾ ഒരിക്കലും മാറിയിട്ടുണ്ടായിരിക്കില്ല.




എന്നോടുള്ള വഞ്ചനയിൽ എത്രമാത്രം നിങ്ങളുടെ ഉള്ളിൽ അവശേഷിക്കുന്നുവെന്ന് മനസ്സിലാക്കാൻ ഇപ്പോൾ നിങ്ങളെല്ലാവരും എത്രയും വേഗം സ്വയം പരിശോധന നടത്തണം. നിങ്ങളുടെ പ്രതികരണത്തിനായി ഞാൻ അക്ഷമയോടെ കാത്തിരിക്കുന്നു. എന്നോട് ഇടപെടുന്നതിൽ ഉദാസീനത പുലർത്തരുത്. ഞാൻ ഒരിക്കലും ആളുകളെ വെച്ച് കളിക്കുന്നില്ല. ഞാൻ എന്തെങ്കിലും ചെയ്യുമെന്നു പറഞ്ഞാൽ ഞാൻ തീർച്ചയായും അത് ചെയ്യും. നിങ്ങൾ ഓരോരുത്തരും എന്റെ വചനങ്ങൾ ഗൗരവമായി എടുക്കുന്ന ഒരാളായിരിക്കുമെന്ന് ഞാൻ പ്രതീക്ഷിക്കുന്നു, മാത്രമല്ല അവയെ ശാസ്ത്രകഥ പോലെ കരുതുകയും ചെയ്യരുത്. മൂർത്തമായ നടപടിയാണ് നിങ്ങളിൽ നിന്ന് എനിക്ക് വേണ്ടത്, നിങ്ങളുടെ ഭാവനകളല്ല. അടുത്തതായി, നിങ്ങൾ എന്റെ ചോദ്യങ്ങൾക്ക് ഉത്തരം നൽകണം, അവ ഇനി പറയുന്നവയാണ്: 1. നീ ശരിക്കും ഒരു ശുശ്രൂഷകനാണെങ്കിൽ, അശ്രദ്ധയുടെയോ നിഷേധാത്മകതയുടെയോ ഒരു അംശം പോലുമില്ലാതെ വിശ്വസ്തതയോടെ എനിക്കുവേണ്ടി സേവനം ചെയ്യാൻ നിനക്കു കഴിയുമോ? 2. ഞാൻ നിന്നെ ഒരിക്കലും വിലമതിച്ചിട്ടില്ലെന്ന് നീ കണ്ടെത്തിയാൽ, അപ്പോഴും തുടരാനും എനിക്കായി ആജീവനാന്ത സേവനം നൽകാനും നിനക്ക് കഴിയുമോ? 3. നീ വളരെയധികം പരിശ്രമിച്ചിട്ടും ഞാൻ നിന്നോട് വളരെ ഉദാസീനനാണെങ്കിൽ, ആരാലും അറിയപ്പെടാതെ എനിക്കായി പ്രവർത്തിക്കുന്നത് തുടരാൻ നിനക്ക് കഴിയുമോ? 4. നീ എനിക്കായി ചെലവുകൾ ചെയ്തുകഴിഞ്ഞതിനു ശേഷം, നിന്റെ നിസ്സാര ആവശ്യങ്ങൾ ഞാൻ നിറവേറ്റുന്നില്ലെങ്കിൽ, നിനക്ക് മനസ്സുമടുപ്പു തോന്നുകയും എന്നിലുള്ള പ്രതീക്ഷ നഷ്ടമാകുകയും ചെയ്യുമോ, അല്ലെങ്കിൽ കോപാകുലനാകുകയും അധിക്ഷേപിക്കുകയും ചെയ്യുമോ? 5. നീ എല്ലായ്‌പ്പോഴും എന്നോട് ഏറെ സ്‌നേഹത്തോടെ വളരെ വിശ്വസ്തത പുലർത്തിയിട്ടുണ്ടെങ്കിൽ, എന്നിട്ടും നീ അസുഖം, ദാരിദ്ര്യം, സുഹൃത്തുക്കളുടെയും ബന്ധുക്കളുടെയും തിരസ്‌കാരം എന്നിവ, അല്ലെങ്കിൽ ജീവിതത്തിൽ മറ്റെന്തെങ്കിലും ദുരിതങ്ങൾ സഹിക്കുന്നെങ്കിൽ, എന്നോടുള്ള നിന്റെ വിശ്വസ്തതയും സ്‌നേഹവും അപ്പോഴും തുടരുമോ? 6. നീ ഹൃദയത്തിൽ സങ്കൽപ്പിച്ചതൊന്നും ഞാൻ ചെയ്ത കാര്യങ്ങളുമായി പൊരുത്തപ്പെടുന്നില്ലെങ്കിൽ, ഭാവിയിൽ നീ എങ്ങനെ മുന്നോട്ടുപോകും? 7. ലഭിക്കുമെന്ന് നീ പ്രതീക്ഷിച്ചവയൊന്നും നിനക്ക് ലഭിക്കുന്നില്ലെങ്കിൽ, നിനക്ക് എന്റെ അനുയായിയായി തുടരാൻ കഴിയുമോ? 8. എന്റെ വേലയുടെ ഉദ്ദേശ്യവും പ്രാധാന്യവും നീ ഒരിക്കലും മനസ്സിലാക്കിയിട്ടില്ലെങ്കിൽ, ഏകപക്ഷീയമായി വിധിപ്രസ്താവനകൾ നടത്തുകയും നിഗമനങ്ങളിൽ എത്തിച്ചേരുകയും ചെയ്യാത്ത അനുസരണയുള്ള ഒരു വ്യക്തിയാകാൻ നിനക്ക് സാധിക്കുമോ? 9. ഞാൻ അരുളിച്ചെയ്തിട്ടുള്ള എല്ലാ വചനങ്ങളും മനുഷ്യവർഗത്തോടൊപ്പം ആയിരിക്കുമ്പോൾ ഞാൻ ചെയ്ത എല്ലാ വേലയും നിധി പോലെ കാക്കാൻ നിനക്ക് കഴിയുമോ? 10. നിനക്ക് ഒന്നും ലഭിച്ചില്ലെങ്കിലും, ജീവിതകാലം മുഴുവൻ എനിക്കു വേണ്ടി ക്ലേശങ്ങൾ സഹിക്കാൻ തയ്യാറുള്ള എന്റെ വിശ്വസ്ത അനുയായി ആയിരിക്കാൻ നിനക്ക് കഴിയുമോ? 11. നിന്റെ ഭാവി അതിജീവനത്തിനുള്ള പാത പരിഗണിക്കുന്നതോ ആസൂത്രണം ചെയ്യുന്നതോ അല്ലെങ്കിൽ തയ്യാറാക്കുന്നതോ എനിക്കു വേണ്ടി ഉപേക്ഷിക്കാൻ നിനക്ക് കഴിയുമോ? ഈ ചോദ്യങ്ങൾ നിങ്ങളിൽ നിന്ന് ഞാൻ അന്തിമമായി ആവശ്യപ്പെടുന്നവയെ പ്രതിനിധീകരിക്കുന്നു, എനിക്ക് ഉത്തരം നൽകാൻ നിങ്ങൾക്കെല്ലാവർക്കും കഴിയുമെന്നും ഞാൻ പ്രതീക്ഷിക്കുന്നു. ഈ ചോദ്യങ്ങൾ നിന്നോട് ആവശ്യപ്പെടുന്ന ഒന്നോ രണ്ടോ കാര്യങ്ങൾ നീ സഫലമാക്കിയിട്ടുണ്ടെങ്കിൽ, നീ പരിശ്രമം തുടരണം. ഈ ആവശ്യകതകളിൽ ഒരെണ്ണം പോലും നിറവേറ്റാൻ നിനക്ക് കഴിയുന്നില്ലെങ്കിൽ നീ തീർച്ചയായും നരകത്തിലേക്ക് വലിച്ചെറിയപ്പെടുന്ന തരം വ്യക്തിയാണ്. അത്തരക്കാരോട്, കൂടുതലൊന്നും ഞാൻ പറയേണ്ടതില്ല, കാരണം അവർ തീർച്ചയായും എന്നോട് യോജിക്കാൻ കഴിയുന്ന ആളുകളല്ല. ഏത് സാഹചര്യത്തിലും എന്നെ വഞ്ചിക്കാൻ കഴിയുന്ന ഒരാളെ എന്റെ ഭവനത്തിൽ ഞാൻ എങ്ങനെ നിർത്തും? മിക്ക സന്ദർഭങ്ങളിലും എന്നെ വഞ്ചിക്കാൻ കഴിയുന്നവരുടെ കാര്യത്തിൽ മറ്റ് ക്രമീകരണങ്ങൾ ചെയ്യുന്നതിനു മുമ്പ് ഞാൻ അവരുടെ പ്രകടനം നിരീക്ഷിക്കും. എന്നിരുന്നാലും, എന്നെ വഞ്ചിക്കാൻ കഴിവുള്ളവരെയെല്ലാം, അത് ഏതു സാഹചര്യത്തിലായിരുന്നാലും ശരി, ഞാൻ ഒരിക്കലും മറക്കുകയില്ല; ഞാൻ അവരെ എന്റെ ഹൃദയത്തിൽ ഓർത്തുവെക്കുകയും അവരുടെ ദുഷ്പ്രവൃത്തികൾക്ക് മടക്കിക്കൊടുക്കാനുള്ള അവസരത്തിനായി കാത്തിരിക്കുകയും ചെയ്യും. ഞാൻ ഉന്നയിച്ച ആവശ്യകതകളെല്ലാം നിങ്ങൾ സ്വയം പരിശോധിക്കേണ്ട പ്രശ്‌നങ്ങളാണ്. നിങ്ങൾക്കെല്ലാവർക്കും അവ ഗൗരവമായി പരിഗണിക്കാനും എന്നോട് ഉദാസീനതയോടെ ഇടപെടാതിരിക്കാനും കഴിയുമെന്ന് ഞാൻ പ്രതീക്ഷിക്കുന്നു. സമീപഭാവിയിൽ, എന്റെ ആവശ്യകതകളുമായി ബന്ധപ്പെട്ട് നിങ്ങൾ നൽകിയിട്ടുള്ള ഉത്തരങ്ങൾ ഞാൻ പരിശോധിക്കും. അപ്പോഴേക്കും, നിങ്ങളിൽ നിന്ന് ഞാൻ കൂടുതലൊന്നും ആവശ്യപ്പെടില്ല, കൂടുതൽ ആത്മാർഥമായ അനുശാസനമൊന്നും നിങ്ങൾക്ക് നൽകുകയും ഇല്ല. പകരം, എന്റെ അധികാരം ഞാൻ പ്രയോഗിക്കും. പരിപാലിക്കപ്പെടേണ്ടവർ പരിപാലിക്കപ്പെടും, പ്രതിഫലം ലഭിക്കേണ്ടവർക്ക് പ്രതിഫലം ലഭിക്കും, സാത്താന് കൈമാറേണ്ടവരെ സാത്താന് കൈമാറും, കഠിനമായി ശിക്ഷിക്കപ്പെടേണ്ടവർ കഠിനമായി ശിക്ഷിക്കപ്പെടും, നശിക്കേണ്ടവർ നശിപ്പിക്കപ്പെടും. അങ്ങനെ, എന്റെ ദിനങ്ങളിൽ എന്നെ ശല്യപ്പെടുത്താൻ മേലിൽ ആരുമുണ്ടായിരിക്കില്ല. നീ എന്റെ വചനങ്ങൾ വിശ്വസിക്കുന്നുണ്ടോ? നീ ദൈവശിക്ഷയിൽ വിശ്വസിക്കുന്നുണ്ടോ? എന്നെ ചതിക്കുകയും വഞ്ചിക്കുകയും ചെയ്യുന്ന എല്ലാ ദുഷ്ടന്മാരെയും ഞാൻ ശിക്ഷിക്കുമെന്ന് നീ വിശ്വസിക്കുന്നുണ്ടോ? ആ ദിനം വേഗം വരണമെന്ന് നീ ആഗ്രഹിക്കുന്നുണ്ടോ, അതോ വൈകി വരണമെന്നാണോ? നീ ശിക്ഷയെ ഭയപ്പെടുന്ന ഒരാളാണോ അതോ ശിക്ഷ സഹിക്കേണ്ടിവന്നാലും എന്നെ എതിർക്കുന്ന ഒരാളാണോ? ആ ദിനം വന്നെത്തുമ്പോൾ നീ ആഹ്ലാദത്തിനും ചിരികൾക്കുമിടയിൽ ജീവിക്കുമോ അതോ കരയുകയും പല്ലുകടിക്കുകയും ചെയ്യുമോ, നിനക്ക് അത് സങ്കൽപ്പിക്കാൻ സാധിക്കുന്നുണ്ടോ? ഏതുതരം അന്ത്യമാണ് നീ പ്രതീക്ഷിക്കുന്നത്? നീ എന്നിൽ നൂറു ശതമാനം വിശ്വസിക്കുന്നുണ്ടോ അതോ എന്നെ നൂറു ശതമാനം സംശയിക്കുന്നുണ്ടോ എന്നത് നീ എപ്പോഴെങ്കിലും ഗൗരവമായി പരിഗണിച്ചിട്ടുണ്ടോ? നിന്റെ പ്രവർത്തനങ്ങളും പെരുമാറ്റവും എന്ത് തരത്തിലുള്ള പ്രത്യാഘാതങ്ങളും ഫലങ്ങളും നിനക്ക് ഉണ്ടാക്കുമെന്ന് എപ്പോഴെങ്കിലും നീ ശ്രദ്ധാപൂർവം ചിന്തിച്ചിട്ടുണ്ടോ? എന്റെ വചനങ്ങളെല്ലാം ഒന്നിനു പുറകേ ഒന്നായി നിറവേറുമെന്ന് നീ ശരിക്കും പ്രതീക്ഷിക്കുന്നുണ്ടോ, അതോ എന്റെ വചനങ്ങൾ ഒന്നിനു പുറകേ ഒന്നായി നിറവേറുമെന്ന് നീ ഭയക്കുന്നുണ്ടോ? എന്റെ വചനങ്ങൾ നിറവേറ്റുന്നതിനായി ഞാൻ ഉടൻ പുറപ്പെടാൻ നീ പ്രതീക്ഷിക്കുന്നുവെങ്കിൽ, നിന്റെ സ്വന്തം വാക്കുകളെയും പ്രവൃത്തികളെയും നീ എങ്ങനെ പരിഗണിക്കണം? എന്റെ പുറപ്പാട് നീ പ്രതീക്ഷിക്കുന്നില്ലെങ്കിൽ, എന്റെ എല്ലാ വചനങ്ങളും ഉടനടി നിറവേറുമെന്ന് നീ പ്രതീക്ഷിക്കുന്നില്ലെങ്കിൽ, നീ എന്നിൽ എന്തിനാണ് വിശ്വസിക്കുന്നത്? നീ എന്നെ പിന്തുടരുന്നത് എന്തിനാണെന്ന് നിനക്ക് ശരിക്കും അറിയാമോ? കേവലം നിന്റെ ചക്രവാളങ്ങൾ വിശാലമാക്കുക മാത്രമാണ് നിന്റെ കാരണമെങ്കിൽ, നീ അങ്ങനെ സ്വയം ബുദ്ധിമുട്ടിക്കേണ്ട കാര്യമില്ല. അത് അനുഗ്രഹിക്കപ്പെടാനും വരാനിരിക്കുന്ന ദുരന്തത്തെ ഒഴിവാക്കാനും ആണെങ്കിൽ, സ്വന്തം പെരുമാറ്റത്തെക്കുറിച്ച് നീ ആശങ്കപ്പെടാത്തതെന്താണ്? എന്റെ ആവശ്യകതകൾ നിറവേറ്റാൻ നിനക്ക് കഴിയുമോ എന്ന് സ്വയം ചോദിക്കാത്തത് എന്തുകൊണ്ടാണ്? വരാനിരിക്കുന്ന അനുഗ്രഹങ്ങൾ സ്വീകരിക്കാൻ നിനക്ക് യോഗ്യതയുണ്ടോ എന്നും നീ സ്വയം ചോദിക്കാത്തത് എന്തുകൊണ്ടാണ്?


തിരഞ്ഞെടുക്കപ്പെട്ട ദൈവജനത ദൈവരാജ്യയുഗത്തിൽ അനുസരിക്കേണ്ട പത്ത് ഭരണപരമായ ഉത്തരവുകൾ

1. മനുഷ്യന്‍ സ്വയം മഹത്ത്വപ്പെടുത്തുകയോ ഉയർത്തുകയോ അരുത്. അവൻ ദൈവത്തെ ആരാധിക്കുകയും സ്തുതിക്കുകയും വേണം.

2. ദൈവത്തിന്റെ വേലയ്ക്ക് ഗുണകരമായതെല്ലാം ചെയ്യുക, ദൈവവേലയുടെ താത്പര്യങ്ങള്‍ക്ക് ഹാനികരമായതൊന്നും ചെയ്യുകയുമരുത്. ദൈവത്തിന്റെ നാമം, ദൈവത്തിന്റെ സാക്ഷ്യം, ദൈവത്തിന്റെ വേല എന്നിവയ്ക്ക് പ്രതിരോധം തീര്‍ക്കുക.

3. പണവും ഭൗതികവസ്തുക്കളും ദൈവത്തിന്റെ ഭവനത്തിലുള്ള എല്ലാ സ്വത്തുക്കളും മനുഷ്യന്‍ നല്‍കേണ്ട വഴിപാടുകളാണ്. ഈ വഴിപാടുകള്‍ പുരോഹിതനും ദൈവവുമല്ലാതെ മറ്റാരും ആസ്വദിക്കരുത്. കാരണം, മനുഷ്യന്റെ വഴിപാടുകള്‍ ദൈവത്തിന്റെ ആസ്വാദനത്തിനുള്ളതാണ്. ദൈവം ഈ വഴിപാടുകള്‍ പുരോഹിതനുമായി മാത്രമേ പങ്കിടുന്നുള്ളൂ; മറ്റാര്‍ക്കും അതില്‍ ഒരു പങ്കും ആസ്വദിക്കാനുള്ള യോഗ്യതയോ അധികാരമോ ഇല്ല. മനുഷ്യന്റെ എല്ലാ വഴിപാടുകളും (പണവും ഭൗതികവസ്തുക്കളും ഉള്‍പ്പെടെ ആസ്വദിക്കാനാവുന്നതെല്ലാം) ദൈവത്തിനായി നൽകിയതാണ്, മനുഷ്യനു വേണ്ടിയല്ല. അതുകൊണ്ട് ഇവ മനുഷ്യന്‍ ആസ്വദിക്കരുത്; മനുഷ്യന്‍ ഇവ ആസ്വദിക്കുകയാണെങ്കില്‍ അവന്‍ വഴിപാടുകള്‍ മോഷ്ടിക്കുകയാണ്. ഇങ്ങനെ ചെയ്യുന്ന ഏതൊരാളും ഒരു യൂദാസാണ്; കാരണം, വിശ്വാസവഞ്ചകന്‍ എന്നതിലുപരി യൂദാസ് പണസഞ്ചിയില്‍ ഇട്ടിരുന്നതും കൈക്കലാക്കിയവനാണ്.

4. മനുഷ്യൻ ദുഷിച്ച പ്രകൃതമുള്ളവനും വികാരങ്ങൾക്ക് അടിപ്പെടുന്നവനുമാണ്. അതിനാല്‍, ദൈവത്തെ സേവിക്കുമ്പോള്‍ മറ്റാരും ഒപ്പമില്ലാതെ എതിര്‍ലിംഗത്തില്‍പ്പെട്ട രണ്ടുപേര്‍ ഒരുമിച്ച് പ്രവര്‍ത്തിക്കുന്നത് പൂര്‍ണമായും നിരോധിച്ചിരിക്കുന്നു. അങ്ങനെ ചെയ്യുന്നതായി കണ്ടെത്തിയാല്‍ അവര്‍ ആരായിരുന്നാലും പുറത്താക്കപ്പെടും, ഇതില്‍ ഒഴിവുകഴിവില്ല.

5. ദൈവത്തെക്കുറിച്ച് ന്യായവിധി പുറപ്പെടുവിക്കുകയോ ദൈവവുമായി ബന്ധപ്പെട്ട കാര്യങ്ങള്‍ മുന്‍വിചാരമില്ലാതെ ചര്‍ച്ച ചെയ്യുകയോ അരുത്. മനുഷ്യന്‍ ചെയ്യേണ്ടതുപോലെ ചെയ്യുക, മനുഷ്യന്‍ സംസാരിക്കേണ്ടതുപോലെ സംസാരിക്കുക, പരിധികള്‍ മറികടക്കുകയോ അതിര്‍ത്തികള്‍ അതിലംഘിക്കുകയോ ചെയ്യരുത്. ദൈവത്തിന്റെ പ്രകൃതത്തെ ചൊടിപ്പിക്കുന്നതൊന്നും ചെയ്യാതിരിക്കാന്‍ നിന്റെ നാവിനെ സൂക്ഷിക്കുക, നീ ചുവടുവെക്കുന്നത് എവിടെയാണെന്ന് ശ്രദ്ധിക്കുക.

6. മനുഷ്യന്‍ ചെയ്യേണ്ടതായ കാര്യങ്ങള്‍ ചെയ്യുക, നിന്റെ കടമകള്‍ ചെയ്യുക, നിന്റെ ഉത്തരവാദിത്വങ്ങള്‍ നിറവേറ്റുക, നിന്റെ കര്‍ത്തവ്യം മുറുകെപ്പിടിക്കുക. നീ ദൈവത്തില്‍ വിശ്വസിക്കുന്നതിനാല്‍, ദൈവവേലയിലേക്ക് നിന്റെ സംഭാവന നല്‍കണം; നീ അത് ചെയ്യുന്നില്ലെങ്കില്‍, ദൈവവചനങ്ങള്‍ ഭക്ഷിക്കാനും കുടിക്കാനും നീ യോഗ്യനല്ല, ദൈവത്തിന്റെ കുടുംബത്തില്‍ ജീവിക്കാനും നീ യോഗ്യനല്ല.

7. സഭയുടെ എല്ലാ കാര്യങ്ങളിലും പ്രവൃത്തികളിലും ദൈവത്തെ അനുസരിക്കുന്നതിനു പുറമെ, സർവകാര്യങ്ങൾക്കും പരിശുദ്ധാത്മാവിനാല്‍ ഉപയോഗിക്കപ്പെടുന്ന വ്യക്തിയുടെ നിര്‍ദ്ദേശങ്ങള്‍ പാലിക്കുക. തീരെ ചെറിയ വ്യതിചലനം പോലും സ്വീകാര്യമല്ല. നിന്റെ അനുസരണം പരിപൂര്‍ണമായിരിക്കണം, ശരിയോ തെറ്റോ വിശകലനം ചെയ്യരുത്; ശരിയെന്താണ് തെറ്റെന്താണ് എന്നത് നിന്റെ വിഷയമല്ല. പൂര്‍ണമായ വിധേയത്വത്തെക്കുറിച്ച് മാത്രമേ നീ വേവലാതിപ്പെടേണ്ടതുള്ളൂ.

8. ദൈവത്തില്‍ വിശ്വസിക്കുന്നവര്‍ ദൈവത്തെ അനുസരിക്കുകയും അവനെ ആരാധിക്കുകയും വേണം. ഒരു വ്യക്തിയെയും മഹത്ത്വപ്പെടുത്തുകയോ ആരാധ്യനായി വീക്ഷിക്കുകയോ ചെയ്യരുത്; ദൈവത്തിന് പ്രഥമസ്ഥാനം നൽകിക്കൊണ്ട്, നീ ആരാധ്യരായി വീക്ഷിക്കുന്നവരെ രണ്ടാമതായും സ്വയം മൂന്നാമതായും പ്രതിഷ്ഠിക്കരുത്. ഒരു വ്യക്തിയും നിന്റെ ഹൃദയത്തില്‍ സ്ഥാനം പിടിക്കരുത്, മാത്രമല്ല നീ വ്യക്തികളെ—പ്രത്യേകിച്ച് നീ ഭക്ത്യാദരങ്ങളോടെ വീക്ഷിക്കുന്നവരെ—ദൈവത്തിനൊപ്പമോ അവന് തുല്യരോ ആയി പരിഗണിക്കരുത്. ഇത് ദൈവത്തിന് സഹിക്കാവുന്നതല്ല.

9. നിന്റെ ചിന്തകള്‍ സഭയുടെ പ്രവര്‍ത്തനത്തില്‍ കേന്ദ്രീകരിക്കുക. നിന്റെ ജഡികമായ വിജയസാധ്യതകള്‍ മാറ്റിവയ്ക്കുക, കുടുംബകാര്യങ്ങളില്‍ ഉറപ്പുള്ളവനായിരിക്കുക, ദൈവവേലയില്‍ പൂര്‍ണഹൃദയത്തോടെ സ്വയം അര്‍പ്പിക്കുക, ദൈവവേലയ്ക്ക് പ്രഥമസ്ഥാനവും നിന്റെ ജീവിതത്തിന് രണ്ടാംസ്ഥാനവും നല്‍കുക. ഇതാണ് ഒരു വിശുദ്ധന്റെ മാന്യത.

10. വിശ്വാസികളല്ലാത്ത ബന്ധുക്കളെ (നിന്റെ മക്കള്‍, നിന്റെ ഭര്‍ത്താവ് അല്ലെങ്കില്‍ ഭാര്യ, നിന്റെ സഹോദരിമാര്‍ അല്ലെങ്കില്‍ നിന്റെ മാതാപിതാക്കള്‍, തുടങ്ങിയവര്‍) സഭയിലേക്ക് നിര്‍ബന്ധിച്ച് കൊണ്ടുവരരുത്. ദൈവത്തിന്റെ കുടുംബത്തില്‍ അംഗങ്ങളുടെ കുറവില്ല, ഒരു പ്രയോജനവുമില്ലാത്ത ആളുകളെക്കൊണ്ട് അവിടെ എണ്ണം തികയ്‌ക്കേണ്ട കാര്യവുമില്ല. സന്തോഷപൂര്‍വം വിശ്വസിക്കാത്ത ആരെയും സഭയിലേക്ക് നയിക്കേണ്ടതില്ല. ഈ ഉത്തരവ് എല്ലാ ജനങ്ങളെയും ഉദ്ദേശിച്ചുള്ളതാണ്. ഇക്കാര്യം നിങ്ങള്‍ പരസ്പരം പരിശോധിക്കുകയും നിരീക്ഷിക്കുകയും ഓര്‍മിപ്പിക്കുകയും വേണം; ഇത് ആരും ലംഘിക്കരുത്. വിശ്വാസമില്ലാത്ത ബന്ധുക്കള്‍ മനസ്സില്ലാമനസ്സോടെ സഭയില്‍ പ്രവേശിക്കുമ്പോള്‍പ്പോലും അവര്‍ക്ക് ഗ്രന്ഥങ്ങള്‍ നല്‍കുകയോ പുതിയ പേര് നല്‍കുകയോ അരുത്; അത്തരം ആളുകള്‍ ദൈവത്തിന്റെ കുടുംബത്തില്‍പ്പെട്ടവരല്ല, ഏതുവിധേനയും സഭയിലേക്കുള്ള അവരുടെ പ്രവേശനം തടയണം. ദുര്‍ഭൂതങ്ങളുടെ കടന്നു കയറ്റം മൂലം സഭയില്‍ കുഴപ്പമുണ്ടായാല്‍, നീ തന്നെ പുറത്താക്കപ്പെടുകയോ അല്ലെങ്കില്‍ നിന്റെ മേല്‍ നിയന്ത്രണങ്ങള്‍ ഏര്‍പ്പെടുത്തുകയോ ചെയ്യും. ചുരുക്കത്തില്‍, ഈ വിഷയത്തില്‍ എല്ലാവര്‍ക്കും ഒരു ഉത്തരവാദിത്വമുണ്ട്, എന്നിരുന്നാലും നീ വീണ്ടുവിചാരമില്ലാതെ പ്രവര്‍ത്തിക്കുകയോ, വ്യക്തിപരമായ മുന്‍വൈരാഗ്യം തീര്‍ക്കുന്നതിനുവേണ്ടി ഇത് ഉപയോഗിക്കുകയോ ചെയ്യരുത്.


നിങ്ങള്‍ സ്വന്തം പ്രവൃത്തികളിൽ ജാഗ്രത പുലര്‍ത്തേണ്ടതുണ്ട്

നിങ്ങളുടെ ജീവിതത്തിലെ ഓരോ പ്രവൃത്തിയും നടപടിയും തെളിയിക്കുന്നത് എല്ലാ ദിവസവും എന്‍റെ വചനങ്ങളാൽ നിങ്ങളുടെ കുറവുകൾ നികത്തേണ്ടതുണ്ട് എന്നാണ്. കാരണം നിങ്ങള്‍ക്ക് വളരെയധികം ന്യൂനതകളുണ്ട്, നിങ്ങളുടെ അറിവും സ്വീകരിക്കാനുള്ള പ്രാപ്തിയും വളരെ കുറവാണുതാനും. നിങ്ങളുടെ ദൈനംദിന ജീവിതം സത്യമോ മികച്ച അവബോധമോ ഇല്ലാത്ത സാഹചര്യത്തിലും അന്തരീക്ഷത്തിലുമാണ്. അതിജീവനത്തിന് ആവശ്യമായ മൂലധനത്തിന്‍റെ അഭാവം നിങ്ങള്‍ക്കുണ്ട്. കൂടാതെ എന്നെയോ സത്യത്തെയോ അറിയുന്നതിന് ആവശ്യമായ അടിത്തറയും നിങ്ങള്‍ക്കില്ല. അവ്യക്തവും അമൂര്‍ത്തവുമായ വിശ്വാസത്തിന്മേലും അതീവ സൈദ്ധാന്തികമായ ജ്ഞാനത്തിന്‍മേലും മതാനുഷ്ഠാനങ്ങളിന്മേലുമാണ് നിങ്ങളുടെ ദൈവവിശ്വാസം കെട്ടിപ്പൊക്കിയിരിക്കുന്നത്. എല്ലാ ദിവസവും ഞാൻ നിങ്ങളുടെ നീക്കങ്ങളെ നിരീക്ഷിക്കുന്നു, നിങ്ങളുടെ ഉദ്ദേശ്യങ്ങളും പാപഫലങ്ങളും നിരീക്ഷിക്കുന്നു. എന്നിട്ടും തന്‍റെ ഹൃദയവും ആത്മാവും എന്‍റെ സുസ്ഥിരവും അചഞ്ചലവുമായ അള്‍ത്താരയിൽ ആത്മാര്‍ത്ഥമായി സമര്‍പ്പിക്കുന്ന ഒരൊറ്റ വ്യക്തിയെപ്പോലും ഞാൻ ഇതുവരേക്കും കണ്ടെത്തിയിട്ടില്ല. അതിനാല്‍ ഞാൻ പകര്‍ന്നുകൊടുക്കണമെന്ന് ആഗ്രഹിക്കുന്ന വചനങ്ങൾ ഇത്തരമൊരു മനുഷ്യകുലത്തിന് നല്കി സമയം പാഴാക്കാൻ ഞാൻ ഉദ്ദേശിക്കുന്നില്ല. ഞാൻ ഇനിയും വിമോചിപ്പിക്കാനുള്ള മനുഷ്യരെക്കുറിച്ചും എന്‍റെ ഇനിയും പൂർത്തിയാകാത്ത പ്രവൃത്തിയെക്കുറിച്ചും മാത്രമാണ് എന്‍റെ മനസ്സിലുള്ള പദ്ധതികള്‍. എന്നിരുന്നാലും, എന്നെ പിന്തുടരുന്ന എല്ലാവരുംതന്നെ എന്‍റെ വചനങ്ങള്‍ മനുഷ്യരുടെമേൽ ചൊരിയുന്ന സത്യങ്ങളും എന്‍റെ രക്ഷയും സ്വീകരിക്കണമെന്ന് ഞാൻ ആഗ്രഹിക്കുന്നു. ഒരു നാൾ നീ കണ്ണുകൾ അടയ്ക്കുമ്പോള്‍, കാര്‍മേഘാവൃതമായ ആകാശവും നിലയ്ക്കാത്ത നിലവിളിശബ്ദങ്ങളും നിറഞ്ഞ, തണുത്തുറഞ്ഞ, നിരാശാനിര്‍ഭരമായ ലോകത്തിനു പകരം ജീവസ്സുറ്റ അരുവികളും സുഗന്ധപൂരിതമായ അന്തരീക്ഷവും നിറഞ്ഞ ഒരു ലോകം നീ ദര്‍ശിക്കുമെന്ന് ഞാൻ പ്രത്യാശിക്കുന്നു.

എല്ലാ ദിവസവും, ഓരോ വ്യക്തിയുടെയും പ്രവൃത്തികളും ചിന്തകളും ദൈവം നിരീക്ഷിക്കുന്നു. അതേസമയം, ആ പ്രവൃത്തികളും ചിന്തകളും അവരുടെതന്നെ നാളെയെ നിർണയിക്കുകയും ചെയ്യുന്നു. ജീവിച്ചിരിക്കുന്നവർ സഞ്ചരിക്കേണ്ട പാതയാണിത്, ഞാൻ ഏവര്‍ക്കുമായി മുന്‍നിശ്ചയിച്ച പാത. ആര്‍ക്കും ഇതില്‍നിന്നും രക്ഷപ്പെടാൻ സാധിക്കില്ല. ആരെയും ഒഴിവാക്കാനും സാധിക്കില്ല. എണ്ണമറ്റ വചനങ്ങൾ ഞാൻ ഉച്ചരിച്ചുകഴിഞ്ഞു. മാത്രമോ, അളക്കാൻ സാധിക്കാത്തത്ര പ്രവൃത്തികൾ ഞാൻ ചെയ്തുകഴിഞ്ഞു. ഓരോ വ്യക്തിയും തങ്ങളുടെ സഹജസ്വഭാവത്തിനും ജീവിതത്തിലെ സംഭവവികാസങ്ങള്‍ക്കും അനുസൃതമായി അവർ ചെയ്യേണ്ടതായി നിശ്ചയിക്കപ്പെട്ട കാര്യങ്ങൾ സ്വാഭാവികമായി ചെയ്യുന്നത് ഞാന്‍ ദിവസവും നിരീക്ഷിക്കുന്നുണ്ട്. തങ്ങള്‍ പോലുമറിയാതെ പലരും ഇതിനകംതന്നെ ‘ശരിയായ മാര്‍ഗ്ഗം’ കണ്ടെത്തിക്കഴിഞ്ഞിരിക്കുന്നു. വിവിധ തരത്തിലുള്ള ആളുകളെ തിരിച്ചറിയുന്നതിനായി ഞാന്‍ സൃഷ്ടിച്ചതാണ് ആ മാര്‍ഗ്ഗം. ഈ വിവിധതരം ആളുകളെ ഞാന്‍ ദീര്‍ഘനാളായി വ്യത്യസ്ത സാഹചര്യങ്ങളില്‍ നിലനിര്‍ത്തിയിരിക്കുന്നു. കൂടാതെ, തനതു സ്ഥാനങ്ങളില്‍ ഇവരോരോരുത്തരും തങ്ങളുടെ സഹജസ്വഭാവങ്ങള്‍ പ്രകടിപ്പിച്ചിരിക്കുന്നു. അവരെ നിയന്ത്രിക്കാന്‍ ആരുമില്ല, അവരെ വശീകരിക്കാനും ആരുമില്ല. അവര്‍ പൂര്‍ണ്ണമായും സ്വതന്ത്രരണ്, അവര്‍ പ്രകടിപ്പിക്കുന്നത് നൈസര്‍ഗ്ഗിക സ്വഭാവമാണുതാനും. ഒന്നു മാത്രമാണ് അവരെ വരുതിയില്‍ നിര്‍ത്തുന്നത്: എന്‍റെ വചനങ്ങള്‍. അങ്ങനെ, ചിലർ എന്‍റെ വചനങ്ങള്‍ വിമുഖതയോടെ വായിക്കുന്നു, മരണഭയം ഒന്നുകൊണ്ട് മാത്രം. എന്നാൽ ഒരിക്കലും അവയനുസരിച്ച് പ്രവർത്തിക്കുന്നില്ല. എന്നാല്‍ മാര്‍ഗ്ഗനിര്‍ദ്ദേശത്തിനായും പരിപോഷണത്തിനായും എന്‍റെ വചനങ്ങള്‍ ലഭിച്ചില്ലെങ്കില്‍ സ്വന്തം ജീവിതം അസഹ്യമായിത്തീരുന്ന ചിലരുണ്ട്. അതിനാല്‍ അവര്‍ സ്വാഭാവികമായും എല്ലായ്പ്പോഴും എന്‍റെ വചനങ്ങള്‍ മാറോടു ചേര്‍ത്തുപിടിച്ച് കണിശമായി അനുസരിക്കുന്നു. കാലക്രമേണ അവര്‍ മനുഷ്യജീവിതത്തിന്‍റെ രഹസ്യവും മനുഷ്യകുലത്തിന്‍റെ ഉദ്ദിഷ്ടസ്ഥാനവും മനുഷ്യനായിരിക്കുന്നതിന്‍റെ മൂല്യവും മനസ്സിലാക്കുന്നു. എന്‍റെ വചനങ്ങളുടെ സാന്നിദ്ധ്യത്തില്‍ മനുഷ്യകുലം ഇങ്ങനെയാണ്. കാര്യങ്ങള്‍ അവയുടേതായ രീതിയിലും സമയത്തും നടക്കാന്‍ ഞാന്‍ അനുവദിക്കുന്നുവെന്ന് മാത്രം. എന്‍റെ വചനങ്ങള്‍ തങ്ങളുടെ അസ്തിത്വത്തിന്‍റെ അടിത്തറയായി മാറ്റാന്‍ ജനങ്ങളെ നിര്‍ബന്ധിക്കുന്ന യാതൊരു പ്രവൃത്തിയും ഞാന്‍ ചെയ്യുന്നില്ല. അതിനാല്‍ ഒരിക്കലും മനസ്സാക്ഷി ഇല്ലാതിരുന്നവരും തങ്ങളുടെ അസ്തിത്വത്തിന് ഒരിക്കലും യാതൊരു മൂല്യവും ഇല്ലാതിരുന്നവരും എന്‍റെ വചനങ്ങള്‍ തള്ളിക്കളയാൻ ധൈര്യം കാണിക്കുന്നു. തുടര്‍ന്ന് സ്ഥിതിഗതികള്‍ നിശ്ശബ്ദമായി നിരീക്ഷിച്ച് തങ്ങളുടെ ആഗ്രഹപ്രകാരം പ്രവര്‍ത്തിക്കുന്നു. സത്യം മാത്രമല്ല എന്നില്‍നിന്നും ഉറവെടുക്കുന്ന സകലതും അവരെ അസ്വസ്ഥരാക്കുന്നു. കൂടാതെ, എന്‍റെ ഭവനത്തില്‍ വസിക്കുന്നതിലും അവര്‍ അസ്വസ്ഥരാണ്. അവര്‍ ഒരു സേവനം അനുഷ്ഠിക്കുകയാണെങ്കിൽ കൂടി, അവരുടെ ഉദ്ദിഷ്ടസ്ഥാനത്ത് എത്തുന്നതിനായും ശിക്ഷയില്‍നിന്നു രക്ഷപ്പെടുന്നതിനായും അവർ കുറച്ചു കാലം എന്‍റെ ഭവനത്തില്‍ വസിക്കുന്നു. പക്ഷേ അവരുടെ ഉദ്ദേശ്യങ്ങളും പ്രവൃത്തികളും ഒരിക്കലും മാറുന്നില്ല. ഇത് അനുഗ്രഹത്തിനായുള്ള അവരുടെ വാഞ്ഛ വര്‍ദ്ധിപ്പിക്കുന്നു. ഒരൊറ്റത്തവണ ദൈവരാജ്യത്തില്‍പ്രവേശിച്ച്—നിത്യസ്വർഗത്തിൽ പോലും പ്രവേശിച്ച്—എക്കാലവും അവിടെ തുടരാനുള്ള അവരുടെ വാഞ്ഛ വര്‍ദ്ധിപ്പിക്കുന്നു. എന്‍റെ ദിവസം ആഗതമാകാന്‍ അവര്‍ എത്രത്തോളം കൊതിക്കുന്നുവോ, സത്യം അവരുടെ മാര്‍ഗ്ഗത്തിലെ തടസ്സമായി, ഇടർച്ചക്കല്ലായി മാറിക്കഴിഞ്ഞെന്ന് അത്രത്തോളം അവര്‍ കരുതുന്നു. സ്വര്‍ഗ്ഗരാജ്യത്തിന്‍റെ അനുഗ്രഹങ്ങള്‍എക്കാലവും ആസ്വദിക്കുന്നതിനായി അതിലേക്ക് എത്രയും പെട്ടെന്ന് പ്രവേശിക്കാന്‍ അവര്‍ ആഗ്രഹിക്കുന്നു. അപ്പോള്‍ അവര്‍ക്ക് സത്യത്തെ പിന്തുടരേണ്ടതില്ലല്ലോ, എന്‍റെ വിധിയും എന്‍റെ ശാസനവും അംഗീകരിക്കേണ്ടതില്ലല്ലോ, എന്‍റെ ഭവനത്തില്‍ എന്‍റെ ആജ്ഞകള്‍ അനുസരിച്ച് താണുവീണ് പ്രവർത്തിക്കേണ്ടതില്ലല്ലോ. ഈ ആളുകള്‍ എന്‍റെ ഭവനത്തില്‍ പ്രവേശിക്കുന്നത് സത്യാന്വേഷണത്തിനുള്ള അവരുടെ അഭിലാഷം നിറവേറ്റുന്നതിനല്ല. എന്‍റെ കാര്യനിര്‍വഹണവുമായി സഹകരിക്കുന്നതിനുമല്ല. വരുന്ന യുഗത്തില്‍ നാശത്തിന് ഇരകളാകുന്നവരിൽ ഒരാളാകാതിരിക്കുക എന്നത് മാത്രമാണ് അവരുടെ ലക്ഷ്യം. അതിനാല്‍ അവരുടെ ഹൃദയങ്ങള്‍ ഇതുവരേക്കും സത്യം എന്താണെന്ന് അറിഞ്ഞിട്ടില്ല. സത്യത്തെ എങ്ങനെ കൈക്കൊള്ളണമെന്നും അറിഞ്ഞിട്ടില്ല. എക്കാലവും എന്‍റെ ഭവനത്തില്‍ “സേവകന്‍മാര്‍” എന്ന പേരില്‍ വസിച്ചിട്ടും ഇത്തരമാളുകള്‍ ഒരിക്കല്‍പോലും സത്യം പ്രവര്‍ത്തിക്കാത്തതും അവരുടെ പാപത്തിന്‍റെ ആഴം മനസ്സിലാക്കാത്തതും ഇതുകൊണ്ടാണ്. അവര്‍ “ക്ഷമാപൂര്‍വ്വം” എന്‍റെ ദിവസം ആഗതമാകുന്നതും കാത്തിരിക്കുന്നു. കൂടാതെ, എന്‍റെ പ്രവര്‍ത്തനരീതിയാൽ ഉലയ്ക്കപ്പെടുമ്പോൾ അവര്‍ അക്ഷീണരായി കാണപ്പെടുന്നു. എന്നാല്‍, അവര്‍ എത്ര കഠിനമായി പ്രയത്നിച്ചാലും, എത്ര വലിയ വില നല്കിയാലും, അവര്‍ സത്യത്തിനായി ക്ലേശിക്കുന്നതും എനിക്കായി എന്തെങ്കിലും നല്‍കുന്നതും ഇന്നുവരേക്കും ആരും കണ്ടിട്ടില്ല. പഴയ യുഗത്തിന് ഞാന്‍ അന്ത്യം കുറിക്കുന്ന ദിവസത്തിനായി അവരുടെ ഹൃദയങ്ങള്‍ കൊതിക്കുകയാണ്. ഒപ്പം എന്‍റെ ശക്തിയും അധികാരവും എത്ര പ്രബലമാണെന്ന് കാണാനും അവര്‍ ആശിക്കുന്നു. സ്വയം മാറ്റാനും സത്യത്തെ പിന്തുടരാനുമാണ് അവര്‍ ഒരിക്കലും ഒട്ടും ധൃതി കൂട്ടാത്തത്. എനിക്ക് അസഹ്യമായത് അവര്‍ ഇഷ്ടപ്പെടുന്നു, ഞാന്‍ ഇഷ്ടപ്പെടുന്നത് അവരെ അസഹ്യപ്പെടുത്തുന്നു. ഞാന്‍ വെറുക്കുന്നതിനായി അവര്‍ കൊതിക്കുന്നെങ്കിലും എനിക്ക് അറപ്പുളവാക്കുന്നത് നഷ്ടമാകുമോയെന്ന് അവർ ഭയപ്പെടുന്നു. അധാര്‍മ്മികമായ ഈ ലോകത്ത് അതിനെ വെറുക്കാതെ അവര്‍ ജീവിക്കുന്നു. എന്നാല്‍ ഞാന്‍ ഈ ലോകം നശിപ്പിക്കുമെന്ന് അവര്‍ക്ക് അതിയായ ഭയമുണ്ടുതാനും. അവരുടെ പരസ്പരവിരുദ്ധമായ ഉദ്ദേശ്യങ്ങള്‍ക്കിടയിലും ഞാന്‍ വെറുക്കുന്ന ഈ ലോകത്തെ അവര്‍ സ്നേഹിക്കുന്നു. എങ്കിലും ഞാന്‍ എത്രയും വേഗം ഈ ലോകം നശിപ്പിക്കണമെന്നും അവര്‍ ആഗ്രഹിക്കുന്നു. അങ്ങനെ സത്യമാര്‍ഗ്ഗത്തില്‍നിന്നും വ്യതിചലിക്കുന്നതിന് മുമ്പ് ഉന്‍മൂലനത്തില്‍നിന്നും രക്ഷപ്പെട്ട് പുതുയുഗത്തിലെ പ്രഭുക്കന്മാരായി മാറാന്‍ അവര്‍ക്ക് സാധിക്കുമല്ലോ. അവര്‍ സത്യത്തെ സ്നേഹിക്കാത്തതും എന്നില്‍നിന്നും ഉറവെടുക്കുന്നതെല്ലാം വെറുക്കുന്നതുമാണ് ഇതിനുള്ള കാരണം. അനുഗ്രഹങ്ങള്‍ നഷ്ടപ്പെടാതിരിക്കുന്നതിനായി അവര്‍ ചുരുങ്ങിയ കാലത്തേക്ക് “അനുസരണയുള്ള വ്യക്തികള്‍” ആയി മാറിയേക്കാം. എങ്കിലും അനുഗ്രഹിക്കപ്പെടാനുള്ള അവരുടെ വ്യഗ്രതയും തീക്ഷ്ണമായ അഗ്നിയാല്‍ ജ്വലിക്കുന്ന തടാകത്തിൽ വീണ് മരിക്കുമെന്നുള്ള അവരുടെ ഭയവും ഒരിക്കലും മറച്ചുവയ്ക്കാന്‍ സാധിക്കില്ല. എന്‍റെ ദിവസം അടുക്കുന്തോറും അവരുടെ വാഞ്ഛയും അടിക്കടി ശക്തമാകുന്നു. ദുരന്തം എത്രമേല്‍ തീവ്രമാകുന്നോ അത്രമേല്‍ അവര്‍ നിസ്സഹായരാകുന്നു. അവര്‍ ഏറെനാളായി കൊതിച്ച അനുഗ്രഹങ്ങള്‍ നഷ്ടപ്പെടാതിരിക്കാനായി എന്നെ ആനന്ദിപ്പിക്കേണ്ടത് എങ്ങനെയെന്നറിയാതെ അവര്‍ ഉഴറുന്നു. എന്‍റെ കരങ്ങളുടെ പ്രവൃത്തി ആരംഭിക്കുമ്പോള്‍തന്നെ മുന്നണിപ്പോരാളികളായി മാറാന്‍ ഇത്തരമാളുകള്‍ ഉത്സാഹം കാട്ടുന്നു. അവരെ ഞാന്‍ കാണാതെ പോയാലോ എന്ന ഭയം മൂലം സേനയുടെ മുന്‍നിരയിലേക്ക് കുതിക്കുന്നതിനെ കുറിച്ച് മാത്രമാണ് അവരുടെ ചിന്ത. ശരി എന്ന് തങ്ങൾ കരുതുന്നത് അവര്‍ പ്രവര്‍ത്തിക്കുന്നു, പറയുന്നു. എന്നാല്‍ അവരുടെ പ്രവൃത്തികള്‍ക്കും നടപടികൾക്കും സത്യവുമായി യാതൊരു ബന്ധവും ഇല്ലായിരുന്നു എന്ന് അവര്‍ മനസ്സിലാക്കുന്നില്ല. അവരുടെ പ്രവൃത്തികള്‍ എന്‍റെ പദ്ധതിയെ തടസ്സപ്പെടുത്തുകയും അതില്‍ കൈകടത്തുകയും മാത്രമാണ് ചെയ്യുന്നതെന്നും അവര്‍ തിരിച്ചറിയുന്നില്ല. അവര്‍ കഠിനമായി പ്രയത്നിച്ചിരിക്കാം, ക്ലേശങ്ങള്‍ സഹിക്കുന്നതിനുള്ള അവരുടെ മനോധൈര്യവും ഉദ്ദേശ്യവും ആത്മാര്‍ത്ഥമായിരിക്കാം. എന്നാൽ അവർ ചെയ്യുന്ന ഒരു കാര്യത്തിനും ഞാനുമായി ബന്ധമില്ല. കാരണം നല്ല ഉദ്ദേശ്യങ്ങളില്‍നിന്നാണ് അവരുടെ പ്രവൃത്തികള്‍ ഉടലെടുക്കുന്നതെന്ന് ഞാന്‍ ഇതുവരെ കണ്ടിട്ടില്ല. എന്‍റെ ബലിപീഠത്തില്‍ അവര്‍ എന്തെങ്കിലും സമര്‍പ്പിച്ചതായി ഞാന്‍ അത്രകൂടി കണ്ടിട്ടില്ല. ഈ നിരവധി വര്‍ഷങ്ങളിലെല്ലാം അവര്‍ എനിക്ക് മുമ്പാകെ ചെയ്ത പ്രവൃത്തികള്‍ ഇപ്രകാരമാകുന്നു.

നിങ്ങള്‍ക്ക് കൂടുതല്‍ സത്യങ്ങള്‍ പ്രദാനം ചെയ്യണമെന്ന് തുടക്കത്തില്‍ ഞാന്‍ ആഗ്രഹിച്ചിരുന്നു. പക്ഷേ സത്യത്തോടുള്ള നിങ്ങളുടെ മനോഭാവം നിര്‍വികാരതയും നിസ്സംഗതയും ആയതിനാൽ എനിക്ക് അപ്രകാരം ചെയ്യാതിരിക്കേണ്ടതായി വന്നു. എന്‍റെ പ്രയത്നങ്ങള്‍ വൃഥാവിലാകാന്‍ ഞാൻ ആഗ്രഹിക്കുന്നില്ല. കൂടാതെ, എന്‍റെ വചനങ്ങള്‍ മനസ്സിലാക്കിയിട്ടും ആളുകള്‍ എല്ലാത്തരത്തിലും എന്നെ എതിര്‍ക്കുന്നതും അപകീര്‍ത്തിപ്പെടുത്തുന്നതും നിന്ദിക്കുന്നതും കാണാനും ഞാന്‍ ആഗ്രഹിക്കുന്നില്ല. നിങ്ങളുടെ മനോഭാവങ്ങളും മനുഷ്യത്വവും മൂലം എന്‍റെ വചനങ്ങളുടെ ചെറുതെങ്കിലും നിങ്ങളെ സംബന്ധിച്ചിടത്തോളം വളരെ മുഖ്യമായ ഒരു ഭാഗം മാത്രമാണ് നിങ്ങള്‍ക്ക് ഞാന്‍ നല്‍കുന്നത്. മനുഷ്യകുലത്തിനിടയിലെ എന്‍റെ പ്രവൃത്തിയുടെ ഒരു പരീക്ഷണമാണിത്. ഞാനെടുത്ത തീരുമാനങ്ങളും രൂപീകരിച്ച പദ്ധതിയും നിങ്ങളുടെ ആവശ്യങ്ങള്‍ക്ക് അനുയോജ്യമാണെന്നും കൂടാതെ മനുഷ്യകുലത്തോടുള്ള എന്‍റെ മനോഭാവം ഉചിതമായതാണെന്നും ഇപ്പോള്‍ മാത്രമാണ് ഞാന്‍ വാസ്തവത്തിൽ സ്ഥിരീകരിച്ചത്. എനിക്ക് മുന്‍പാകെയുള്ള നിങ്ങളുടെ നിരവധി വര്‍ഷത്തെ സ്വഭാവത്തില്‍നിന്നും മുന്‍പൊരിക്കലും ലഭിച്ചിട്ടില്ലാത്ത ഒരുത്തരം എനിക്ക് ലഭിക്കുകയുണ്ടായി. ഈ ഉത്തരം ലഭിക്കാനുതകുന്ന ചോദ്യം ഇതാണ്: “സത്യത്തിനും സത്യദൈവത്തിനും മുന്‍പാകെ മനുഷ്യന്‍റെ മനോഭാവം എന്താണ്?” മനുഷ്യനു വേണ്ടി ഞാന്‍ ചെയ്ത പ്രയത്നങ്ങള്‍ അവനോടുള്ള എന്‍റെ സ്നേഹത്തിന്‍റെ തെളിവാണ്. അതുപോലെ എന്‍റെ മുന്‍പാകെയുള്ള മനുഷ്യന്‍റെ ഓരോ പ്രവൃത്തിയും സത്യത്തോടുള്ള അവന്‍റെ വെറുപ്പിന്‍റെയും എന്നോടുള്ള അവന്‍റെ എതിര്‍പ്പിന്‍റെയും തെളിവാണ്. എല്ലായ്പ്പോഴും എന്നെ പിന്തുടരുന്നവരെ പ്രതി എനിക്ക് കരുതലുണ്ട്. എന്നാല്‍ ഒരിക്കല്‍പ്പോലും എന്നെ പിന്തുടരുന്നവര്‍ക്ക് എന്‍റെ വചനങ്ങള്‍ സ്വീകരിക്കാന്‍ സാധിക്കുന്നില്ല. എന്‍റെ നിര്‍ദ്ദേശങ്ങള്‍ അംഗീകരിക്കാന്‍ പോലും അവര്‍ക്ക് സാധിക്കുന്നില്ല. ഇതാണ് എന്തിലുമുപരി എന്നെ ദുഖിതനാക്കുന്നത്. എന്‍റെ മനോഭാവം ആത്മാര്‍ത്ഥവും എന്‍റെ വചനങ്ങള്‍ സൗമ്യവും ആണെങ്കില്‍ക്കൂടിയും എന്നെ മനസ്സിലാക്കാനും അംഗീകരിക്കാനും ഇന്നുവരേക്കും ആര്‍ക്കും സാധിച്ചിട്ടില്ല. ഞാന്‍ ഭരമേല്‍പ്പിച്ച പ്രവൃത്തി സ്വന്തം ആശയപ്രകാരം ചെയ്യാനാണ് ഏവരും ശ്രമിക്കുന്നത്. എന്‍റെ ലക്ഷ്യങ്ങള്‍ അവര്‍ അന്വേഷിക്കുന്നില്ല. ഞാന്‍ അവരില്‍നിന്നും എന്താണ് ആവശ്യപ്പെടുന്നതെന്ന് പോലും അവര്‍ ചോദിക്കുന്നില്ല. അവര്‍ എന്നെ എതിര്‍ത്തുകൊണ്ടിരിക്കുമ്പോൾ പോലും എന്നെ വിശ്വസ്തതയോടെ സേവിക്കുന്നുവെന്ന് അവകാശപ്പെടുന്നു. തങ്ങള്‍ക്ക് അംഗീകരിക്കാന്‍ പറ്റാത്തതോ അനുഷ്ഠിക്കാൻ പറ്റാത്തതോ ആയ സത്യങ്ങള്‍ സത്യങ്ങളേ അല്ല എന്ന് നിരവധി പേര്‍ വിശ്വസിക്കുന്നു. അത്തരമാളുകളില്‍ എന്‍റെ സത്യങ്ങള്‍ നിഷേധിക്കപ്പെട്ടവയും പുറന്തള്ളപ്പെട്ടവയുമായി മാറുന്നു. അതേസമയം, വചനപ്രകാരമുള്ള ദൈവമായും വഴിയോ സത്യമോ ജീവനോ അല്ലാത്ത അന്യനായും ആളുകള്‍ എന്നെ കരുതുന്നു. ആര്‍ക്കും ഈ സത്യം അറിയില്ല: എന്‍റെ വചനങ്ങളാണ് ശാശ്വതവും അചഞ്ചലവുമായ സത്യം. മനുഷ്യജീവന്‍റെ ഉറവിടവും മനുഷ്യകുലത്തിന്‍റെ ഒരേയൊരു വഴികാട്ടിയും ഞാനാകുന്നു. എന്‍റെ വചനങ്ങളുടെ മൂല്യവും അര്‍ത്ഥവും നിശ്ചയിക്കേണ്ടത് അവ മനുഷ്യകുലം തിരിച്ചറിഞ്ഞ് അംഗീകരിക്കുന്നുണ്ടോ എന്നതിനെ ആശ്രയിച്ചല്ല, മറിച്ച് ആ വചനങ്ങളുടെ സത്തയെ ആശ്രയിച്ചാണ്. ഈ ഭൂമിയിലെ ഒരൊറ്റ വ്യക്തിക്കും എന്‍റെ വചനങ്ങള്‍ സ്വീകരിക്കാന്‍ സാധിച്ചില്ലെങ്കില്‍കൂടിയും, എന്‍റെ വചനങ്ങളുടെ മൂല്യവും അവ മനുഷ്യകുലത്തിനേകുന്ന രക്ഷയും അളക്കാൻ ഒരു മനുഷ്യനും സാധിക്കില്ല. അതിനാല്‍, എന്‍റെ വചനങ്ങളെ എതിര്‍ക്കുകയും നിഷേധിക്കുകയും അല്ലെങ്കില്‍ പാടേ നിന്ദിക്കുകയും ചെയ്യുന്ന വ്യക്തികളെ അഭിമുഖീകരിക്കുമ്പോൾ എന്‍റെ നിലപാട് ഇപ്രകാരമാകുന്നു: കാലവും വസ്തുതകളും എന്‍റെ സാക്ഷികളായി എന്‍റെ വചനങ്ങള്‍ വഴിയും സത്യവും ജീവനും ആണെന്ന് തെളിയിക്കട്ടെ. ഞാന്‍ പറഞ്ഞതെല്ലാം സത്യമായിരുന്നുവെന്നും അതാണു മനുഷ്യനെ അലങ്കരിക്കേണ്ടതെന്നും അതാണ് മനുഷ്യന്‍ സ്വീകരിക്കേണ്ടതെന്നും അവ തെളിയിക്കട്ടെ. എന്നെ പിന്തുടരുന്ന ഏവരെയും ഞാന്‍ ഈ സത്യം അറിയിക്കും: എന്‍റെ വചനങ്ങള്‍ പൂര്‍ണ്ണമായും സ്വീകരിക്കാൻ സാധിക്കാത്തവര്‍, എന്‍റെ വചനപ്രകാരം പ്രവർത്തിക്കാൻ സാധിക്കാത്തവര്‍, എന്‍റെ വചനങ്ങളില്‍ ഉദ്ദേശ്യം കണ്ടെത്താന്‍ സാധിക്കാത്തവര്‍, എന്‍റെ വചനത്താൽ രക്ഷ നേടാന്‍ സാധിക്കാത്തവര്‍, ഇവരെല്ലാം തന്നെ എന്‍റെ വചനങ്ങളാല്‍ ശിക്ഷ വിധിക്കപ്പെട്ടവരാണ്, ഞാൻ നൽകുന്ന രക്ഷ അന്യമായിത്തീർന്നവരാണ്. എന്‍റെ ശിക്ഷാദണ്ഡ് ഒരിക്കലും അവരെ വിട്ടൊഴിയുകയില്ല.”

ഏപ്രില്‍ 16, 2003


മനുഷ്യ ജീവന്‍റെ ഉറവിടം ദൈവമാണ്

കരഞ്ഞുകൊണ്ട് ഈ ലോകത്തിൽ പിറന്നു വീണ നിമിഷം മുതൽ നിങ്ങൾ നിങ്ങളുടെ കർത്തവ്യം നിർവഹിക്കുകയാണ്. ദൈവോദ്ദേശ്യവും അവിടുത്തെ മുൻനിർണ്ണയവും അനുസരിച്ചുള്ള നിങ്ങളുടെ ധർമ്മം പാലിച്ചുകൊണ്ട് നിങ്ങൾ ജീവിതയാത്ര തുടങ്ങുകയായി. ഒരുവന്‍റെ പശ്ചാത്തലം എന്തായിരുന്നാലും മുന്നോട്ടുള്ള യാത്ര എങ്ങനെയായിരുന്നാലും ദൈവോദ്ദേശ്യത്തിൽനിന്നും ക്രമീകരണങ്ങളിൽനിന്നും ആർക്കും ഒഴിഞ്ഞുമാറാനാകില്ല. സ്വന്തം വിധിയുടെമേലും ആർക്കും നിയന്ത്രണമില്ല. കാരണം, സകലത്തിന്‍റെയും മേൽ അധികാരമുള്ളവനു മാത്രമേ അത്തരം പ്രവൃത്തികൾ ചെയ്യാനുള്ള കഴിവുള്ളൂ. മനുഷ്യന്‍ പിറവിയെടുത്ത കാലം മുതല്‍ എല്ലാ വസ്തുക്കളുടെയും പരിണാമനിയമങ്ങളും അവയുടെ സഞ്ചാരപഥങ്ങളും നിയന്ത്രിച്ചു കൊണ്ട് ദൈവം ഈ പ്രപഞ്ചത്തെ ഭരിക്കുന്നു. ബാക്കി സകലതും പോലെ മനുഷ്യൻ ദൈവത്തിൽനിന്നുള്ള മാധുര്യവും മഴയും മഞ്ഞുമെല്ലാം മൗനമായി, ഒന്നുമറിയാതെ ആസ്വദിക്കുകയാണ്. മറ്റെന്തും പോലെ മനുഷ്യനും അവന്‍ പോലുമറിയാതെ ദൈവേച്ഛക്കനുസരിച്ച് ജീവിക്കുന്നു. മനുഷ്യന്‍റെ ഹൃദയവും ആത്മാവും ദൈവത്തിന്‍റെ കൈകളിലാണ്, അവന്‍റെ ജീവിതത്തിലെ സകലതും ദൈവത്തിനു തന്‍റെ ദൃഷ്ടിയിൽ വ്യക്തമായി കാണാനാകും. നിങ്ങൾ വിശ്വസിച്ചാലും ഇല്ലെങ്കിലും, ജീവിച്ചിരിക്കുന്നതോ മരിച്ചതോ ആകട്ടെ ഒന്നൊഴിയാതെ എല്ലാറ്റിനും ദൈവത്തിന്‍റെ ചിന്തകൾക്ക് അനുസൃതമായി വ്യതിയാനം സംഭവിക്കും, അവ മാറ്റത്തിനു വിധേയമാകാം, പുതുക്കപ്പെടാം, അപ്രത്യക്ഷമായെന്നു വരാം. സകലതിനും മേൽ ദൈവം ഭരിക്കുന്ന വിധമാണത്.

നിശ്ശബ്ദമായി അന്തിമയങ്ങുമ്പോൾ മനുഷ്യൻ അത് അറിയാറേയില്ല. കാരണം, എങ്ങനെയാണ് രാത്രിയാവുന്നതെന്നോ എവിടെനിന്നാണ് അതു വരുന്നതെന്നോ ഗ്രഹിക്കാൻ മനുഷ്യഹൃദയത്തിനു കെൽപ്പില്ല. ഒച്ചയനക്കങ്ങളില്ലാതെ രാത്രി മാഞ്ഞു തുടങ്ങുമ്പോൾ മനുഷ്യൻ പകൽ വെളിച്ചത്തെ സ്വാഗതം ചെയ്യും. പക്ഷേ, വെളിച്ചം എവിടെനിന്നു വരുന്നെന്നോ അത് രാത്രിയുടെ അന്ധകാരത്തെ എങ്ങനെ തുടച്ചുനീക്കിയെന്നോ മനുഷ്യന് ഒട്ടുംതന്നെ അറിയില്ല, ആ അവബോധം അവനില്ല. മാറിമാറി വരുന്ന ഈ രാവും പകലും മനുഷ്യനെ ഒരു കാലഘട്ടത്തിൽനിന്നു മറ്റൊന്നിലേക്ക്, ചരിത്രത്തിന്‍റെ ഒരു ഏടിൽനിന്നു മറ്റൊന്നിലേക്കു കൊണ്ടുപോകുകയാണ്. ഒപ്പം, എല്ലാ കാലഘട്ടത്തിലെയും ദൈവത്തിന്‍റെ പ്രവർത്തനങ്ങളും ഓരോ യുഗങ്ങളിലേക്കുമുള്ള അവിടുത്തെ ഉദ്ദേശ്യവും നിറവേറുന്നെന്ന് ഉറപ്പാക്കുകയുമാണ്. ഇക്കാലമെല്ലാം ദൈവത്തോടൊപ്പം നടന്നവനാണ് മനുഷ്യൻ. പക്ഷേ, ദൈവമാണ് ജീവജാലങ്ങൾ ഉൾപ്പെടെ സകലത്തിന്‍റെയും വിധിയുടെ ചരടുവലിക്കുന്നതെന്നോ അവിടുന്ന് എങ്ങനെയാണ് സകലതും ആസൂത്രണം ചെയ്യുകയും നിയന്ത്രിക്കുകയും ചെയ്യുന്നത് എന്നോ അവന് അറിയില്ല. കാലങ്ങളായിട്ടും ആ അറിവ് നാളിതുവരെ മനുഷ്യന് അഗോചരമാണ്. ഇതിനു കാരണം, ദൈവത്തിന്‍റെ പ്രവൃത്തികള്‍ അതീവ രഹസ്യമാണെന്നതോ അവിടുത്തെ ഉദ്ദേശ്യം ഇതേവരെ പ്രാവര്‍ത്തികമായിട്ടില്ല എന്നതോ അല്ല. പകരം, മനുഷ്യന്‍റെ ഹൃദയവും ആത്മാവും ദൈവത്തിൽനിന്ന് കാതങ്ങൾ അകലെയാണ് എന്നതാണ്. ദൈവത്തോടൊപ്പം നടക്കുമ്പോൾത്തന്നെ സാത്താന്‍റെ സ്വാധീനത്തിൽ തുടരുകയും അതു തിരിച്ചറിയാതിരിക്കുകയും ചെയ്യുന്ന അളവോളം അവൻ വ്യതിചലിച്ചിരിക്കുന്നു. ആരുംതന്നെ ദൈവത്തിന്‍റെ കാലടികളും രൂപഭാവവും ആത്മാർഥമായി അന്വേഷിക്കുന്നില്ല. ദൈവത്തിന്‍റെ കരുതലിനും സംരക്ഷണത്തിനും കീഴിൽ കഴിയാനും ആരും ഒരുക്കമല്ല. പകരം, ഈ ലോകത്തിനും ദുഷ്ടമനുഷ്യവർഗം പിന്തുടർന്നു പോരുന്ന അസ്തിത്വ നിയമങ്ങൾക്കും അനുരൂപരാകാനായി ദുഷ്ടനായ സാത്താന്‍റെ വിനാശകരമായ കരങ്ങളിൽ അഭയം പ്രാപിക്കാനാണ് അവർക്ക് ഇഷ്ടം. ഈ ഘട്ടത്തിൽ മനുഷ്യൻ തന്‍റെ ഹൃദയവും ആത്മാവും സാത്താനു മുന്നിൽ അടിയറവെക്കുകയാണ്, സാത്താന്‍റെ ഇരയായി മാറുകയാണ് അവൻ. എന്തിനധികം, മനുഷ്യന്‍റെ ഹൃദയവും ആത്മാവും സാത്താന്‍റെ കൂടാരമായി, അതിന് ഇണങ്ങിയ കളിക്കളമായി മാറിയിരിക്കുകയാണ്. അങ്ങനെ, സ്വയം അറിയാതെതന്നെ മനുഷ്യൻ തന്‍റെ ജീവിത ആദർശങ്ങളും നിലനിൽപ്പിന് ആധാരമായ മൂല്യങ്ങളും ജീവിതത്തിന്‍റെ അർഥവും മറന്നുതുടങ്ങി. ദൈവനിയമങ്ങളും ദൈവത്തിനും മനുഷ്യനും ഇടയിലെ ഉടമ്പടിയും മനുഷ്യഹൃദയത്തിൽനിന്ന് പതിയെപ്പതിയെ മാഞ്ഞുതുടങ്ങി, ദൈവത്തെ അന്വേഷിക്കാനോ ദൈവമൊഴികൾ ശ്രവിക്കാനോ അവൻ കൂട്ടാക്കാതെയായി. അങ്ങനെ കാലം കടന്നുപോകുന്നതോടെ, ദൈവം എന്തിനാണ് തന്നെ സൃഷ്ടിച്ചതെന്നത് മനുഷ്യനു മനസ്സിലാക്കാൻ കഴിയാത്ത കാര്യമായി മാറുകയാണ്. ദൈവത്തിന്‍റെ അധരങ്ങളിൽനിന്ന് ഉതിരുന്ന വചനങ്ങളും അവിടുത്തെ സന്നിധിയിൽനിന്നു വരുന്ന കാര്യങ്ങളും അവനു ഗ്രഹിക്കാനാകുന്നില്ല. തദ്ഫലമായി മനുഷ്യൻ ദൈവത്തിന്‍റെ നിയമങ്ങൾക്കും കൽപ്പനകൾക്കും വിരുദ്ധമായി പ്രവർത്തിക്കാൻ തുടങ്ങുന്നു, അവന്‍റെ ഹൃദയവും ആത്മാവും നിർജീവമാകുകയാണ്.... താൻ തുടക്കത്തിൽ സൃഷ്ടിച്ച മനുഷ്യനെ ദൈവത്തിനു കൈമോശം വന്നിരിക്കുകയാണ്, മനുഷ്യനോ തന്‍റെ ഉത്ഭവവുമായി തന്നെ ബന്ധിപ്പിക്കുന്ന വേരറ്റുപോയി എന്നു പറയാം. മനുഷ്യരാശിയുടെ ദുഃഖം എന്ന് അതിനെ വിശേഷിപ്പിക്കാം. സത്യത്തിൽ, ആദി മുതൽ ഇന്നോളം തുടരുന്ന ഒരു ദുരന്ത കഥയ്ക്ക് ദൈവം തിരശ്ശീല ഉയർത്തി എന്നു പറയാം. അതിലെ മുഖ്യ കഥാപാത്രവും അതേസമയം ബലിയാടുമാണ് മനുഷ്യൻ. ആരാണ് ഈ ദുരന്ത കഥയുടെ സംവിധായകൻ എന്നതിന് ആർക്കും ഉത്തരമില്ല.

വിശാലമായ ഈ ലോകം എണ്ണമറ്റ മാറ്റങ്ങൾക്കു വിധേയമായിട്ടുണ്ട്, കടലുകൾ വയലുകളായും വയലുകൾ പ്രളയത്താൽ കടലുകളായും പരിണമിച്ചു, അതും പലവട്ടം. ഈ പ്രപഞ്ചത്തിലെ സകലത്തിന്‍റെയും അധികാരിക്കല്ലാതെ ആർക്കും ഈ മനുഷ്യരാശിയെ നയിക്കാനോ മാർഗദർശനം നൽകാനോ കഴിയില്ല. ഈ മനുഷ്യരാശിക്കുവേണ്ടി വിയർപ്പൊഴുക്കാനോ അവർക്കുവേണ്ടി മുന്നൊരുക്കങ്ങൾ നടത്താനോ കെൽപ്പുള്ള ആരുമില്ല, അവരെ വെളിച്ചത്തിലേക്കു നയിക്കാനോ ഭൂമിയിലെ അനീതികളിൽനിന്ന് അവരെ മോചിപ്പിക്കാനോ കഴിവുള്ളവർ അത്രയും പോലുമില്ല. മനുഷ്യന്‍റെ ഭാവിയെപ്രതി ദൈവം വിലപിക്കുകയാണ്, മനുഷ്യവർഗത്തിന്‍റെ പതനം കണ്ട് അവിടുത്തെ ഉള്ളം പിടയുകയാണ്. ഇനിയൊരു തിരിച്ചുവരവില്ലാത്തവിധം മനുഷ്യരാശി മെല്ലെമെല്ലെ നാശക്കയത്തിൽ മുങ്ങിത്താഴുന്നത് ആ ഹൃദയത്തെ എത്രമാത്രം ദുഃഖിപ്പിക്കുന്നുവെന്നോ. ദൈവത്തിന്‍റെ ഉള്ളം വേദനിപ്പിക്കുകയും ദുഷ്ടനായവന്‍റെ പിന്നാലെ പോകാനായി അവിടുത്തെ തള്ളിപ്പറയുകയും ചെയ്തവരാണ് ഈ മനുഷ്യരാശി. അങ്ങനെയുള്ള ഈ ജനത്തിന്‍റെ പോക്ക് എങ്ങോട്ടാണെന്ന് ആരെങ്കിലും ചിന്തിച്ചിട്ടുണ്ടോ? ദൈവത്തിന്‍റെ കോപം ആരും തിരിച്ചറിയാത്തതും ദൈവത്തെ പ്രസാദിപ്പിക്കുന്ന കാര്യങ്ങൾ എന്താണെന്നു തിരയാത്തതും അവിടുത്തോട് കൂടുതൽ അടുക്കാൻ ശ്രമിക്കാത്തതും എന്തിനധികം, ദൈവത്തിന്‍റെ ദുഃഖവും വേദനയും മനസ്സിലാക്കാൻ ശ്രമിക്കാത്തതും എല്ലാം ഇതുകൊണ്ടുതന്നെയാണ്. ദൈവമൊഴികൾ കേട്ടിട്ടും സ്വന്തം വഴിയില്‍ തുടരുകയും ദൈവത്തിൽനിന്ന് അകന്നു പൊയ്ക്കൊണ്ടേയിരിക്കുകയുമാണ് മനുഷ്യവർഗം. ദൈവാനുഗ്രഹത്തിൽനിന്നും കരുതലിൽനിന്നും അവർ വഴുതിമാറുകയാണ്. ദൈവത്തിൽനിന്നുള്ള സത്യങ്ങൾ അപ്പാടെ തള്ളിക്കളയുന്നു എന്നു മാത്രമല്ല, ദൈവത്തിന്‍റെ ശത്രുവായ സാത്താന് സ്വയം വിറ്റുകളയാൻ അവർക്ക് ഒരു മടിയുമില്ല. മനുഷ്യന്‍ തന്‍റെ പിടിവാശിയില്‍ തുടര്‍ന്നാല്‍, തന്നെ പുറംകാലുകൊണ്ട് തള്ളിക്കളഞ്ഞ മനുഷ്യവർഗത്തോട് ദൈവം എങ്ങനെ പ്രതികരിക്കുമെന്ന് ആർക്കറിയാം? മുമ്പൊരിക്കലും വരുത്തിയിട്ടില്ലാത്ത ഒരു വിനാശം താൻ വരുത്താൻ പോകുന്നതിനാലും മനുഷ്യന്‍റെ ശരീരത്തിനും ആത്മാവിനും താങ്ങാനാവുന്നതിനും അപ്പുറമാണ് അത് എന്നതിനാലുമാണ് ദൈവം വീണ്ടും വീണ്ടും ഓർമ്മപ്പെടുത്തലുകളും ആഹ്വാനങ്ങളും നൽകുന്നതെന്ന കാര്യം ആർക്കും അറിയില്ല. ഈ വിപത്ത് കേവലം ശരീരത്തെ മാത്രം ശിക്ഷിക്കുന്നതിനുള്ളതല്ല, പകരം ആത്മാവിനു കൂടിയുള്ള ശിക്ഷയാണ്. നിങ്ങൾ ഒന്ന് അറിഞ്ഞിരിക്കണം: താൻ ആഗ്രഹിച്ചതുപോലെ നടക്കാതെ വരുമ്പോൾ, തന്‍റെ ഓർമ്മപ്പെടുത്തലുകൾക്കും ആഹ്വാനങ്ങൾക്കും ഫലം കാണാതെ വരുമ്പോൾ അവിടുന്ന് തന്‍റെ കോപം അഴിച്ചുവിടുന്നത് എങ്ങനെയായിരിക്കും? ഒരു സൃഷ്ടിയും ഇന്നുവരെ അനുഭവിച്ചിറിഞ്ഞിട്ടില്ലാത്തതും കേട്ടിട്ടില്ലാത്തതുമായ വിധത്തിലായിരിക്കും അത്. ഞാൻ പറഞ്ഞു വരുന്നത് ഇതാണ്, ഇത്തരമൊരു വിപത്ത് മുമ്പൊരിക്കലും സംഭവിച്ചിട്ടില്ല, ഇതുപോലൊന്ന് ഇനി ആവർത്തിക്കുകയുമില്ല. കാരണം, ഒരു തവണ മാത്രം മനുഷ്യരാശിയെ സൃഷ്ടിക്കുക, ഒരു തവണ മാത്രം അവരെ രക്ഷിക്കുക, ഇതാണ് ദൈവോദ്ദേശ്യം. ആദ്യമായാണിത്, അവസാനത്തേതും. അതിനാൽ, മാനവരാശിയെ രക്ഷിക്കാൻ ദൈവം കിണഞ്ഞു ശ്രമിക്കുന്നതും അവിടുന്ന് എത്ര പ്രതീക്ഷയോടെയാണ് അതിനായി പ്രവർത്തിക്കുന്നതെന്നതും ആർക്കും ഗ്രഹിക്കാനാവില്ല.

ഈ ഭൂമിയെ സൃഷ്ടിച്ച് ദൈവം മനുഷ്യനെ അവിടെയാക്കി, അവനിൽ ജീവൻ സന്നിവേശിപ്പിച്ചു. തുടർന്ന് അവന് മാതാപിതാക്കളും സ്വന്തക്കാരും ആയി, അങ്ങനെ അവന്‍റെ ഏകാന്തതയ്ക്ക് വിരാമമായി. ഈ ഭൗതിക ലോകത്തിലേക്ക് ആദ്യമായി അവന്‍റെ കണ്ണു പതിഞ്ഞ നാള്‍ മുതല്‍ ദൈവവിധി അനുസരിച്ചു ജീവിക്കാൻ അവൻ വിധിക്കപ്പെട്ടു. മുതിരുന്നതുവരെയുള്ള വളർച്ചയുടെ ഓരോ പടവുകളിലും ദൈവത്തിൽനിന്നുള്ള ജീവശ്വാസമാണ് ഏതൊരു ജീവജാലത്തിനും താങ്ങാകുന്നത്. ഈ പ്രക്രിയ നടക്കുന്നുണ്ടെങ്കിലും ദൈവത്തിന്‍റെ കരുതലിലാണ് താൻ വളരുന്നതെന്ന് ആരും മനസ്സിലാക്കാറില്ല. പകരം, മാതാപിതാക്കളുടെ സ്നേഹപരിലാളനങ്ങളും സ്വന്തം സഹജവാസനയും മാത്രമാണ് തന്‍റെ വളർച്ചയ്ക്ക് ആധാരമെന്നാണ് അവന്‍റെ ധാരണ. തനിക്ക് യഥാർഥത്തിൽ ജീവൻ നൽകിയത് ആരെന്നോ ജീവൻ എവിടെനിന്നു വന്നെന്നോ സഹജവാസന എന്ത് അത്ഭുതമാണ് ജീവിതത്തിൽ പ്രവർത്തിക്കുന്നതെന്നോ അവന് അറിയില്ല എന്നതാണ് ഇതിനു കാരണം. അവന്‍റെ അറിവിൽ, ആഹാരമാണ് അവന്‍റെ ജീവൻ പുലർത്തുന്നത്, സ്ഥിരോത്സാഹമാണ് അവന്‍റെ അസ്തിത്വത്തിന്‍റെ ഉറവിടം, സ്വന്തം മനസ്സ് എന്തു വിശ്വസിക്കുന്നുവോ അതാണ് അവന്‍റെ അതിജീവനത്തിന് അടിസ്ഥാനം. ദൈവത്തിന്‍റെ കൃപയെയും ദയയെയും കുറിച്ച് മനുഷ്യൻ തികച്ചും അജ്ഞനാണ്. അതുകൊണ്ടുതന്നെ ദൈവം സമ്മാനിച്ച ജീവൻ അവൻ പാഴാക്കിക്കളയുന്നു.... രാവും പകലുമെന്നില്ലാതെ ദൈവം പോറ്റിപ്പുലർത്തുന്ന മനുഷ്യവർഗത്തിൽ ഒരാൾ പോലും അവിടുത്തെ ആരാധിക്കാൻ കൂട്ടാക്കുന്നില്ല. എങ്കിലും മനുഷ്യനിൽനിന്ന് ഒന്നും പ്രതീക്ഷിക്കാതെതന്നെ ദൈവം തന്‍റെ ഉദ്ദേശ്യത്തിനു ചേർച്ചയിൽ അവനുവേണ്ടി പ്രവർത്തിച്ചുകൊണ്ടേയിരിക്കുകയാണ്. ഒരു നാൾ മനുഷ്യൻ തന്‍റെ സ്വപ്നലോകം വിട്ട് ഉണരുമെന്നും പെട്ടെന്നൊരു സുപ്രഭാതത്തിൽ അവൻ ജീവന്‍റെ മാഹാത്മ്യവും ജീവിതത്തിന്‍റെ അർഥവും തിരിച്ചറിയുമെന്നുമുള്ള പ്രത്യാശയിലാണ് അവിടുന്ന് അങ്ങനെ ചെയ്യുന്നത്. തനിക്ക് ഇക്കണ്ടതെല്ലാം നൽകുന്നതിനായി ദൈവത്തിന് എത്രമാത്രം വിലയൊടുക്കേണ്ടി വന്നുവെന്നും മനുഷ്യൻ തന്നിലേക്കു മടങ്ങിവരുന്ന നിമിഷത്തിനായി അവിടുന്ന് എത്രയോ ആകാംക്ഷയോടെ കാത്തിരിക്കുകയാണെന്നും അവൻ മനസ്സിലാക്കുമെന്ന് ദൈവം ആശിക്കുന്നു. മനുഷ്യ ജീവന്‍റെ ഉൽപ്പത്തിയെയും തുടർന്നുള്ള നിലനിൽപ്പിനെയും നിയന്ത്രിക്കുന്ന രഹസ്യങ്ങളുടെ ചുരുളഴിക്കാൻ ആരും ഇതുവരെ തുനിഞ്ഞിട്ടില്ല. ഇതെല്ലാം അറിയാവുന്നത് കേവലം ദൈവത്തിനു മാത്രമാണ്. തന്‍റെ പക്കൽനിന്ന് സകലതും സ്വീകരിച്ചിട്ട് നന്ദികാണിക്കാത്ത മനുഷ്യവർഗം ഏൽപ്പിക്കുന്ന മുറിവുകളും പ്രഹരങ്ങളും നിശ്ശബ്‌ദമായി സഹിക്കുകയാണ് അവിടുന്ന്. ജീവിതത്തിൽ മനുഷ്യന് എല്ലാം നിസ്സാരമാണ്. അതുകൊണ്ടുതന്നെ, ദൈവത്തെ മനുഷ്യൻ ഒറ്റിക്കൊടുത്തതും അവിടുത്തെ അറിയില്ലെന്നു പറഞ്ഞതും അന്യായമായി ശിക്ഷിച്ചതുമെല്ലാം “സംഭവിക്കേണ്ടതു സംഭവിച്ചു” എന്ന മട്ടിലാണ് അവൻ കാണുന്നത്. ഇപ്പോൾ ചോദ്യമിതാണ്: വാസ്തവത്തിൽ, ദൈവത്തിന്‍റെ ഉദ്ദേശ്യം ഇത്രയേറെ പ്രാധാന്യമുള്ളതാണോ? അതോ, ദൈവത്തിന്‍റെ കരവേലയായ മനുഷ്യനെന്ന ജീവരൂപത്തിനാണോ ഏറെ പ്രാധാന്യം? ദൈവത്തിന്‍റെ ഉദ്ദേശ്യത്തിനാണ് കൂടുതൽ പ്രാധാന്യമെന്നതിൽ സംശയം വേണ്ടാ. പക്ഷേ, ദൈവത്തിന്‍റെ കരവേലയായ മനുഷ്യനെന്ന ജീവരൂപം അവിടുത്തെ ഉദ്ദേശ്യത്തിന്‍റെ പേരിലാണ് നിലനിൽക്കുന്നത്. അതുകൊണ്ട്, ഈ മനുഷ്യവംശത്തോടുള്ള രോഷത്തിന്‍റെ പേരിൽ സ്വന്തം ഉദ്ദേശ്യം ഉപേക്ഷിക്കാൻ ദൈവത്തിനു കഴിയില്ല. തന്‍റെ ഉദ്ദേശ്യത്തിന്‍റെ പേരിലും താൻ നിശ്വസിച്ച ജീവശ്വാസത്തിന്‍റെ പേരിലുമാണ് ദൈവം എല്ലാ ഉപദ്രവങ്ങളും സഹിക്കുന്നത്. അത് മനുഷ്യ ശരീരത്തിനായല്ല, മനുഷ്യ ജീവനുവേണ്ടിയാണ്. മനുഷ്യ ശരീരത്തിന്‍റെ വീണ്ടെടുപ്പിനായല്ല, തന്‍റെ നിശ്വാസത്തിൽനിന്ന് ഉളവായ ജീവൻ വീണ്ടെടുക്കുന്നതിനാണ് അവിടുന്ന് അങ്ങനെ ചെയ്യുന്നത്. അതാണ് ദൈവോദ്ദേശ്യം.

ഈ ലോകത്തിലേക്കു കടന്നുവരുന്ന സകലർക്കും പറഞ്ഞിട്ടുള്ളതാണ് ജനനവും മരണവും. ഭൂരിപക്ഷവും മരണ-പുനർജന്മ ചക്രത്തിലൂടെ ഇതിനകം കടന്നുപോയിരിക്കുന്നു. ജീവിച്ചിരിക്കുന്നവർ വൈകാതെ മരിച്ചുപോകും, മരിച്ചവരോ വൈകാതെ മടങ്ങിയെത്തും. ഓരോ ജീവജാലത്തിനുമായി ദൈവം ക്രമീകരിച്ചിരിക്കുന്ന ജീവിത ഗതിയാണിത്. എന്നിട്ടും മനുഷ്യൻ ശരിക്കും മനസ്സിലാക്കണമെന്ന് ദൈവം ആഗ്രഹിക്കുന്ന സത്യമാണ് ഈ ഗതിയും ഈ ചക്രവും: അതായത്, ദൈവം മനുഷ്യനു സമ്മാനിച്ച ജീവന് അന്തമില്ല, ശാരീരികതയോ സമയമോ സ്ഥലമോ അതിനൊരു തടസ്സമല്ല. ദൈവം മനുഷ്യനു സമ്മാനിച്ച ജീവിതത്തിന്‍റെ നിഗൂഢതയാണത്, അവിടുന്നാണ് ജീവന്‍റെ ഉറവിടം എന്നതിന്‍റെ തെളിവും. ജീവൻ ദൈവത്തിൽനിന്നാണ് ഉത്ഭവിച്ചതെന്ന് അനേകരും വിശ്വസിക്കുന്നില്ലെങ്കിലും ദൈവം അസ്തിത്വത്തിലുണ്ടെന്ന് അവര്‍ വിശ്വസിച്ചാലും ഇല്ലെങ്കിലും ദൈവത്തിൽനിന്നു വരുന്നതെല്ലാം മനുഷ്യന്‍ ആസ്വദിക്കുന്നുണ്ട് എന്നതിൽ സംശയമില്ല. ഒരു ദിവസം പെട്ടെന്ന് ദൈവത്തിനു മനം മാറ്റമുണ്ടായി ഈ ലോകത്തിലുള്ളതെല്ലാം തിരിച്ചെടുക്കാമെന്നു വിചാരിച്ചാൽ, താൻ നൽകിയ ജീവൻ അവിടുന്ന് തിരിച്ചെടുത്താൽ, പിന്നെ ഒന്നും ബാക്കിയുണ്ടാവില്ല. ജീവനുള്ളതും നിർജീവമായതും ആയ സകലതും പ്രദാനം ചെയ്യാൻ ദൈവം തന്‍റെ ജീവൻ വിനിയോഗിക്കുന്നു, തന്‍റെ ശക്തിക്കും അധികാരത്തിനും ചേർച്ചയിൽ അവിടുന്ന് സകലതിനെയും ശരിയായ ക്രമത്തിലേക്കു കൊണ്ടുവരുന്നു. ആർക്കും സങ്കൽപ്പിക്കാനോ മനസ്സിലാക്കാനോ കഴിയാത്ത സത്യമാണത്. ദുർഗ്രഹമായ ഈ സത്യങ്ങൾ ദൈവത്തിന്‍റെ ജീവശക്തിയുടെ പ്രത്യക്ഷമായ തെളിവും സാക്ഷ്യവുമാണ്. ഇനി ഞാൻ നിങ്ങളോട് ഒരു രഹസ്യം പറയാം: ദൈവത്തിന്‍റെ ജീവന്‍റെ മഹത്വവും അവിടുത്തെ ജീവന്‍റെ ശക്തിയും ഒരു സൃഷ്ടിക്കും ഗ്രഹിക്കാവുന്നതല്ല. അത് അന്നും ഇന്നും എന്നും അങ്ങനെ തന്നെയായിരിക്കും. ഞാൻ പങ്കുവെക്കാൻ ഉദ്ദേശിക്കുന്ന രണ്ടാമത്തെ രഹസ്യം ഇതാണ്: രൂപത്തിലോ ഘടനയിലോ എത്ര കണ്ട് വ്യത്യസ്തമാണെങ്കിലും സകല സൃഷ്ടിയുടെയും ജീവസ്രോതസ്സ് ദൈവമാണ്. നിങ്ങൾ ഏതുതരം ജീവരൂപമായിരുന്നാലും ദൈവം നിർണയിച്ച സഞ്ചാരപഥത്തിൽനിന്നു വ്യതിചലിക്കാൻ നിങ്ങൾക്കു കഴിയില്ല. എന്തായിരുന്നാലും, മനുഷ്യൻ ഇതു മനസ്സിലാക്കണമെന്നാണ് ഞാൻ ആഗ്രഹിക്കുന്നത്: ദൈവത്തിന്‍റെ കരുതലും കാവലും പരിപാലനവും ഇല്ലെങ്കിൽ, മനുഷ്യൻ എത്ര ശുഷ്കാന്തിയോടെ ശ്രമിച്ചാലും എത്ര കഠിനമായി പ്രയത്നിച്ചാലും അവനു ലഭിക്കേണ്ടതെല്ലാം ലഭിക്കില്ല. ദൈവത്തിൽനിന്നുള്ള ജീവന്‍റെ ഒഴുക്ക് നിലച്ചുപോയാൽ മനുഷ്യന് ജീവിതത്തിന്‍റെ മൂല്യബോധവും ജീവന്‍റെ അർഥമെന്താണെന്ന അവബോധവും നഷ്ടമാകും. താൻ സമ്മാനിച്ച ജീവിതം കാര്യഗൗരവമില്ലാതെ പാഴാക്കിക്കളയുന്ന മനുഷ്യനെ ഇത്രയധികം അശ്രദ്ധനായി തുടരാൻ ദൈവത്തിന് എങ്ങനെ കഴിയാനാണ്? ഞാൻ മുമ്പു പറഞ്ഞതുപോലെ, നിങ്ങളുടെ ജീവന്‍റെ ഉറവിടം ദൈവമാണെന്നതു മറക്കരുത്. ദൈവം നൽകിത്തന്നതൊക്കെ വിലമതിക്കാൻ മനുഷ്യൻ പരാജയപ്പെട്ടാൽ, താൻ ആദിയിൽ നൽകിയതെല്ലാം ദൈവം തിരിച്ചെടുക്കുമെന്നു മാത്രമല്ല, നഷ്ടപരിഹാരമെന്നോണം, താൻ നൽകിയതിനെല്ലാം ഇരട്ടി മൂല്യം തിരികെ ആവശ്യപ്പെടുകയും ചെയ്യും.

മേയ് 26, 2003


സർവ്വശക്തന്‍റെ നെടുവീർപ്പ്

നിന്‍റെ ഹൃദയത്തിൽ വലിയ ഒരു രഹസ്യമുണ്ട്. വെളിച്ചമില്ലാത്ത ഒരു ലോകത്ത് ജീവിക്കുന്നതിനാൽ അതേക്കുറിച്ച് നീ ബോധവാനല്ല. നിന്‍റെ ഹൃദയവും ആത്മാവും പിശാച് തട്ടിയെടുത്തിരിക്കുന്നു. നിന്നെ കണ്ണുകൾ അന്ധകാരം വന്ന് മൂടിപ്പോകുന്നു. നിനക്ക് ആകാശത്ത് തിളങ്ങിനിൽക്കുന്ന സൂര്യനെയോ രാത്രിയിലെ മിന്നുന്ന നക്ഷത്രങ്ങളെയോ കാണാൻ സാധിക്കുന്നില്ല. നിന്‍റെ ചെവികൾ വഞ്ചനയുടെ വാക്കുകൾകൊണ്ട് അടഞ്ഞുപോകുന്നു. യഹോവയുടെ ഇടിനാദം പോലത്തെ ശബ്ദമോ സിംഹാസനത്തിൽ നിന്ന് ഒഴുകുന്ന ജലത്തിന്‍റെ ഒച്ചയോ നീ കേൾക്കുന്നില്ല. നിനക്കവകാശപ്പെട്ടതെല്ലാം നിനക്ക് നഷ്ടപ്പെട്ടിരിക്കുന്നു, സർവ്വശക്തൻ ചൊരിഞ്ഞ എല്ലാം നഷ്ടപ്പെട്ടിരിക്കുന്നു. ക്ലേശാനുഭവത്തിന്‍റെ അന്തമില്ലാത്ത ഒരു കടലിൽ പ്രവേശിച്ച നിമിഷം മുതലങ്ങോട്ട് രക്ഷപ്പെടാൻ യാതൊരു കരുത്തുമില്ലാതെ, അതിജീവന പ്രത്യാശ ഇല്ലാതെ പെടാപാടുപെടുകയും അങ്ങുമിങ്ങും ഓടിനടക്കുകയും മാത്രമേ നീ ചെയ്യുന്നുള്ളു. ദുഷ്ടനായവന്‍റെ ഉപദ്രവങ്ങൾക്കു വിധിക്കപ്പെട്ട നീ, സർവ്വശക്തന്‍റെ അനുഗ്രഹങ്ങളിൽ നിന്നും അവന്‍റെ കരുതലിൽ നിന്നും വളരെ മാറി, മടങ്ങിവരവില്ലാത്ത ഒരു പാതയിലൂടെയാണ് നടക്കുന്നത്. ലക്ഷക്കണക്കിനു വിളികൾക്ക് നിന്‍റെ ഹൃദയത്തിനെയോ ആത്മാവിനെയോ വിളിച്ചുണർത്താനാവില്ല. നിന്നെ വശത്താക്കിയ പിശാചിന്‍റെ കരങ്ങളിൽ, അവന്‍റെ അതിരുകളില്ലാത്ത മണ്ഡലത്തിൽ, ദിശയറിയാതെ, വഴിയടയാളങ്ങളില്ലാതെ നീ സുഖമായി ഉറങ്ങുകയാണ്. അപ്പോൾ മുതൽ നിനക്ക് നിന്‍റെ ആദിമ നിഷ്ക്കളങ്കതയും പരിശുദ്ധിയും നഷ്ടപ്പെട്ടു, സർവ്വശക്തന്‍റെ കരുതൽ നീ ഒഴിവാക്കാൻ തുടങ്ങി. ദുഷ്ടനായവൻ നിന്‍റെ ഹൃദയത്തിലിരുന്ന് എല്ലാക്കാര്യങ്ങളിലും നിന്നെ നയിച്ചു, അവൻ നിന്‍റെ ജീവനായി. നീ അവനെ ഭയപ്പെടാതായി, ഒഴിവാക്കാതെയായി, അല്ലെങ്കിൽ സംശയിക്കാതായി. പകരം നിന്‍റെ ഹൃദയത്തിൽ അവനെ ദൈവമായി കരുതി. അവനെ പൂജിക്കാൻ തുടങ്ങി. ആരാധിക്കാൻ തുടങ്ങി. ശരീരവും നിഴലും പോലെ പരസ്പരം വേർപിരിയാത്തവരായി നിങ്ങൾ ഇരുവരും. ജീവിതത്തിലും മരണത്തിലും അന്യോന്യം പ്രതിജ്ഞാബദ്ധരായി. നീ എവിടെ നിന്നാണു വന്നത്, എന്തിനാണ് ജനിച്ചത്, എന്തിനാണ് മരിക്കുന്നത് എന്നൊന്നും നിനക്കറിഞ്ഞുകൂട. നീ സർവ്വശക്തനെ ഒരു അപരിചിതനെ എന്നപോലെ കാണുന്നു. അവന്‍റെ ഉദ്ഭവത്തെ കുറിച്ചോ, എന്തിന്, അവൻ നിനക്കായി ചെയ്ത കാര്യങ്ങളെ കുറിച്ചു പോലുമോ നിനക്ക് അറിയില്ല. അവനിൽനിന്നു വന്നതിനോടൊക്കെ നിനക്കു വെറുപ്പുണ്ടായിരിക്കുന്നു. നീ അവയെ പ്രിയപ്പെട്ടതായി കരുതുകയോ വിലമതിക്കുകയോ ചെയ്യുന്നില്ല. സർവ്വശക്തന്‍റെ കരുതൽ ലഭിച്ച നാൾ മുതലേ നീ പിശാചിന്‍റെ ഒപ്പം നടക്കുന്നു. നീ അവന്‍റെ കൂടെക്കൂടി ആയിരക്കണക്കിന് വർഷങ്ങളായി കൊടുങ്കാറ്റും ചുഴലിക്കാറ്റും സഹിച്ചിരിക്കുന്നു. അവനോടൊപ്പം ചേർന്ന് നീ നിന്‍റെ ജീവന്‍റെ ഉറവിടമായ സർവ്വശക്തന് എതിരുനിൽക്കുന്നു. നീ പശ്ചാത്താപത്തെപ്പറ്റി അറിയുന്നതേയില്ല. നീ വിനാശത്തിന്‍റെ വക്കിലാണ് എന്നതിനെ കുറിച്ചു പറയുകയേ വേണ്ട. ദുഷ്ടനായവൻ നിന്നെ വശംവദനാക്കി ദ്രോഹിക്കുന്നു എന്ന കാര്യം നീ മറന്നിരിക്കുന്നു. നീ വന്ന ഉറവിടം ഏതെന്ന് മറന്നിരിക്കുന്നു. ഇന്നേവരേക്ക് ഓരോ കാൽവെയ്പിലും ദുഷ്ടനായവൻ നിന്നെ ദ്രോഹിച്ചിരിക്കുന്നു. നിന്‍റെ ഹൃദയവും ആത്മാവും മരവിച്ച് ചീഞ്ഞുപോയിരിക്കുന്നു. മർത്ത്യലോകത്തെ പ്രയാസങ്ങളെപ്പറ്റി പരാതി പറയുന്നത് നീ നിറുത്തിയിരിക്കുന്നു. ലോകം അനീതി നിറഞ്ഞതാണെന്ന് ഇപ്പോൾ നീ മേലാൽ വിശ്വസിക്കുന്നില്ല. സർവ്വശക്തന്‍റെ അസ്തിത്വത്തെക്കുറിച്ച് നീ അത്രപോലും ഗൗനിക്കുന്നില്ല. ദീർഘകാലം മുമ്പേ നീ ദുഷ്ടനായവനെ നിന്‍റെ പിതാവായി കണക്കാക്കി, അവനെ വിട്ടുപോകുന്ന കാര്യം നിന്‍റെ ചിന്തയിൽ ഉദിക്കുന്നേയില്ല. ഇതാണ് നിന്‍റെ ഹൃദയത്തിലുള്ള രഹസ്യം.

ഉദയമാകുമ്പോൾ ഒരു പ്രഭാത നക്ഷത്രം കിഴക്കു ദിക്കിൽ മിന്നിത്തിളങ്ങാൻ തുടന്നു. ഇത്ര സമയവും അവിടെ ഉണ്ടായിരുന്നില്ലാത്ത നക്ഷത്രമാണത്. അത് പ്രശാന്തമായ ആകാശത്തെ പ്രകാശിപ്പിക്കുകയും മനുഷ്യന്‍റെ ഹൃദയത്തിലെ കെട്ടുപോയ വെളിച്ചം വീണ്ടും ജ്വലിപ്പിക്കുകയും ചെയ്യുന്നു. നിന്നിലും മറ്റുള്ളവരിലും ഒരുപോലെ ജ്വലിക്കുന്ന ഈ പ്രകാശത്തിന്‍റെ ഫലമായി മനുഷ്യരാശി മേലാൽ ഒറ്റയ്ക്കല്ല. എന്നിട്ടും നീ കൂരിരുട്ടു നിറഞ്ഞ ഈ രാത്രിയിൽ ഗാഢനിദ്രയിലാണ്ടു കിടക്കുന്നു. നീ ഒരു ശബ്ദവും കേൾക്കുന്നില്ല, ഒരു വെളിച്ചവും കാണുന്നില്ല. പുതിയ ആകാശത്തിന്‍റെയും ഭൂമിയുടെയും വരവ് നീയറിയുന്നില്ല, പുതുയുഗത്തിന്‍റെ വരവ് അറിയുന്നില്ല. എന്തുകൊണ്ടെന്നാൽ നിന്‍റെ പിതാവ് നിന്നോടു പറയുന്നു: “എന്‍റെ കുഞ്ഞേ! നേരം വെളുക്കുന്നതേയുള്ളു. നീ ഇപ്പോൾ എഴുന്നേൽക്കണ്ട. നല്ല തണുപ്പാണ്. നീ ഇപ്പോൾ പുറത്തിറങ്ങണ്ട. അല്ലാഞ്ഞാൽ നിന്‍റെ കണ്ണിൽ വാളും കുന്തവും തറച്ചു കയറും.” നിന്‍റെ പിതാവിന്‍റെ അനുശാസനങ്ങളിൽ മാത്രമേ നീ വിശ്വസിക്കുന്നുള്ളൂ. ആ പിതാവ് പറയുന്നത് ശരിയാണെന്നാണ് നിന്‍റെ വിശ്വാസം. കാരണം പിതാവിന് നിന്നെക്കാൾ പ്രായമുണ്ട്, നിന്നെ അങ്ങേയറ്റം സ്നേഹിക്കുകയും ചെയ്യുന്നു. അത്തരം പ്രബോധനങ്ങളും അത്തരം സ്നേഹവും ലോകത്ത് വെളിച്ചമുണ്ടെന്ന ഇതിഹാസ വിവരണത്തിൽ വിശ്വസിക്കുന്നതിൽ നിന്ന് നിന്നെ തടയുന്നു. ലോകത്ത് സത്യം ഇപ്പോഴും നിലനിൽക്കുന്നുണ്ടെന്ന് ശ്രദ്ധ കൊടുക്കുന്നതിൽ നിന്ന് അവ നിന്നെ തടയുന്നു. സർവ്വശക്തനാൽ രക്ഷിക്കുമെന്ന് പ്രത്യാശിക്കാൻ നീ മേലാൽ ധൈര്യപ്പെടുന്നില്ല. ഇപ്പോഴത്തെ അവസ്ഥയിൽ തുടരുന്നതിൽ നീ സംതൃപ്തി കണ്ടെത്തുന്നു. മേലിൽ നീ പ്രകാശത്തിന്‍റെ വരവിൽ പ്രതീക്ഷയർപ്പിക്കുന്നില്ല. ഇതിഹാസ വിവരണത്തിൽ പറയുന്നതു പോലെ സർവ്വശക്തന്‍റെ വരവിനായി മേലാൽ കാത്തിരിക്കുന്നില്ല. നിന്നെ സംബന്ധിച്ചിടത്തോളം, സൗന്ദര്യമുള്ള സകലതിനെയും പുനരുജ്ജീവിപ്പിക്കാനാവില്ല, അതിനു നിലനിൽക്കാവാനില്ല. നിന്‍റെ ദൃഷ്ടിയിൽ, മനുഷ്യരാശിയുടെ നാളെ, മനുഷ്യരാശിയുടെ ഭാവി, തുടച്ചു മാറ്റിയതു പോലെ അപ്രത്യക്ഷമാകുന്നു. സഹയാത്രികനെ നഷ്ടപ്പെടുമെന്നും നിന്‍റെ അകലെ യാത്രയുടെ ദിശ തെറ്റുമെന്നും പേടിച്ച് നീ സർവ്വശക്തിയുമുപയോഗിച്ച് നിന്‍റെ പിതാവിന്‍റെ വസ്ത്രാഞ്ചലത്തിൽ മുറുക്കെപ്പിടിച്ചു നിൽക്കുന്നു, കഷ്ടപ്പാടുകൾ പങ്കിടാൻ കൂട്ടാക്കാതെ. മനുഷ്യരുടെ വിശാലവും കുഴഞ്ഞുമറിഞ്ഞതുമായ ഈ ലോകത്തിൽ പല വേഷങ്ങളും അണിയാൻ ആക്ഷോഭ്യരും നിർഭയരുമായ നിന്നെപ്പോലുള്ള പലരെയും വാർത്തെടുത്തിരിക്കുന്നു. മരിക്കാൻ പേടിയില്ലാത്ത നിരവധി യോദ്ധാക്കളെയും അത് സൃഷ്ടിച്ചിരിക്കുന്നു. അതേസമയം, തങ്ങളെ സൃഷ്ടിച്ചതിന്‍റെ ഉദ്ദേശ്യം മനസ്സിലാക്കാത്ത, മരവിച്ചുപോയ, തളർന്നുപോയ അനേകമാൾക്കാരെയും ഒന്നിനു പുറകെ ഒന്നായി സൃഷ്ടിച്ചിരിക്കുന്നു. ആഴത്തിൽ പീഡിതരായ മനുഷ്യരാശിയിലെ ഓരോ അംഗത്തെയും സർവ്വശക്തന്‍റെ കണ്ണുകൾ നിരീക്ഷിക്കുന്നു. കഷ്ടപ്പാടിലുഴന്നു കരയുന്ന ഓരോരുത്തരുടെയും കരച്ചിലാണ് അവൻ കേൾക്കുന്നത്. പീഡകളനുഭവിക്കുന്ന ഓരോരുത്തരുടെയും ലജ്ജാഹീനതയാണ് അവൻ കാണുന്നത്. രക്ഷയുടെ മഹത്വം നഷ്ടപ്പെട്ടുപോയ ഒരു മനുഷ്യരാശിയുടെ നിസ്സഹായതയും ഭീതിയുമാണ് അവൻ അറിയുന്നത്. മനുഷ്യരാശിയോ അവന്‍റെ കരുതൽ വേണ്ടെന്നു വെച്ച് സ്വന്തം വഴി തിരഞ്ഞെടുക്കുന്നു. അവന്‍റെ സൂക്ഷ്മനിരീക്ഷണം ഒഴിവാക്കാൻ ശ്രമിക്കുന്നു, ശത്രുവിനോടു കൂട്ടുചേർന്ന് ആഴക്കടലിലെ കയ്പുനീരിന്‍റെ അവസാനത്തെ തുള്ളിയും രുചിച്ചുനോക്കാൻ താൽപ്പര്യപ്പെടുന്നു. സർവ്വശക്തന്‍റെ നെടുവീർപ്പുകൾ മനുഷ്യൻ മേലാൽ കേൾക്കുന്നേയില്ല. സർവ്വശക്തന്‍റെ കരങ്ങൾ ദുരന്തം ബാധിച്ച ഈ മനുഷ്യരാശിയെ തലോടാൻ ഇനിമേൽ നീളില്ല. പിന്നെയും പിന്നെയും അവൻ അവരെ വീണ്ടെടുക്കുന്നു, പിന്നെയും പിന്നെയും അവന് അവരെ നഷ്ടമാകുന്നു. ഈ വേല അവൻ ആവർത്തിച്ചു ചെയ്യുന്നു. ആ നിമിഷം മുതൽ ക്ഷീണിക്കുകയും തളരുകയും ചെയ്യുന്ന അവൻ തന്‍റെ വേല നിറുത്തിവയ്ക്കുകയും മനുഷ്യരുടെ ഇടയിൽ നടക്കുന്നത് അവസാനിപ്പിക്കുകയും ചെയ്യുന്നു. ഇവയിൽ ഏതൊരു മാറ്റത്തെയും കുറിച്ച് മനുഷ്യർ അജ്ഞരാണ്. സർവ്വശക്തന്‍റെ വരവിനെയും പോക്കിനെയും, ദുഃത്തെയും വിഷാദത്തെയും കുറിച്ച് അവർ അറിയുന്നതേയില്ല.

ഈ ലോകത്തിലുള്ള സകലതും സർവ്വശക്തന്‍റെ ചിന്തകൾക്കനുസരിച്ച്, അവന്‍റെ ദൃഷ്ടികൾക്കു കീഴിൽ പൊടുന്നനെ മാറുന്നു. മനുഷ്യർ ഇന്നുവരെ കേട്ടിട്ടില്ലാത്ത കാര്യങ്ങൾ പെട്ടെന്ന് പ്രത്യക്ഷപ്പെടുകയും ദീർഘകാലമായി മനുഷ്യരുടെ കൈവശമുണ്ടായിരുന്ന പലതും അവർക്കു കൈവിട്ടു പോകുകയും ചെയ്യുന്നു. സർവ്വശക്തൻ സ്ഥിതിചെയ്യുന്നിടത്തെ കുറിച്ച് ആർക്കും ആഴത്തിൽ ഗ്രഹിക്കാവുന്നതല്ല. അവന്‍റെ ജീവച്ഛക്തിയുടെ മഹത്വവും മാഹാത്മ്യവും മനസ്സിലാക്കാൻ അത്രപോലും സാധിക്കില്ല. മനുഷ്യർക്കു മനസ്സിലാക്കാൻ കഴിയാത്തത് അവൻ ഗ്രഹിക്കുന്നു എന്നതാണ് അവന്‍റെ ശ്രേഷ്ഠത. മനുഷ്യരാശി തന്നെ ഉപേക്ഷിച്ചിട്ടും മനുഷ്യരാശിയെ രക്ഷിക്കുന്നു എന്നതാണ് അവന്‍റെ മഹത്വം. ജീവന്‍റെയും മരണത്തിന്‍റെയും അർഥം അവനറിയാം. താൻ സൃഷ്ടിച്ച മനുഷ്യരാശിയുടെ നിലനിൽപ്പിനെ നിയന്ത്രിക്കുന്നതിന് ഏതൊക്കെ നിയമങ്ങളാണ് അനുയോജ്യമെന്നും അവനറിയാം. മനുഷ്യന്‍റെ നിലനിൽപ്പിന്‍റെ അസ്ഥിവാരമാണ് അവൻ. മനുഷ്യരാശിയെ പുനരുജ്ജീവിപ്പിക്കുന്ന വീണ്ടെടുപ്പുകാരനാണ് അവൻ. സന്തുഷ്ട ഹൃദയങ്ങളെ ദുഃഖത്താൽ നിറയ്ക്കുകയും ദുഃഖാർത്ത ഹൃദയങ്ങളെ സന്തോഷംകൊണ്ട് ഉയർത്തുകയും ചെയ്യുന്നു. ഇതെല്ലാം തന്‍റെ പ്രവർത്തികൾക്കും പദ്ധതികൾക്കും വേണ്ടിയാണ്.

ജീവിതത്തെ സംബന്ധിച്ച സർവശക്തന്‍റെ കരുതലിൽ നിന്ന് അകന്നകന്നുപോയ മനുഷ്യവർഗം അസ്തിത്വം സംബന്ധിച്ച അർഥത്തെക്കുറിച്ച് അജ്ഞരാണ്. എന്നാൽ മരണത്തെ അവർ ഭയക്കുന്നു. അവരെ സഹായിക്കാനോ പിന്തുണക്കാനോ ആരുമില്ല. എന്നിരിക്കിലും കണ്ണൊന്ന് ചിമ്മാൻ അവർക്ക് മടിയാണ്. ഈ ലോകത്തിലെ അന്തസ്സറ്റ അസ്തിത്വത്തിൽ സുദീർഘം തുടരാൻ ധൈര്യപ്പെടുന്ന അവർ സ്വന്തം ദേഹികളെ കുറിച്ച് അബോധവുമില്ലാത്ത വെറും മാംസസഞ്ചികളാണ്. മറ്റുള്ളവരെപ്പോലെ നീയും പ്രത്യാശയോ ലക്ഷ്യമോ ഇല്ലാതെ ജീവിക്കുന്നു. കഷ്ടപ്പാടുകളുടെ നടുവിൽ കിടന്ന് വിലപിച്ചുകൊണ്ടിരിക്കുന്ന ആളുകളെ ഇതിഹാസത്തിലെ വിശുദ്ധനായവൻ മാത്രമേ രക്ഷിക്കുകയുള്ളൂ... അവന്‍റെ വരവിനായി അവർ അത്യധികം കാത്തിരിക്കുന്നു. സുബോധമില്ലാത്തവരിൽ അത്തരം വിശ്വാസം ഇനിയും യാഥാർഥ്യമായിട്ടില്ല. എന്നിരുന്നാലും, ആളുകൾ ഇപ്പോഴും അതിനായി തീവ്രമായി കാംക്ഷിക്കുന്നു. ആവത്തിൽ യാതനകളനുഭവിച്ചിട്ടുള്ള ഈ ജനത്തോട് സർവ്വശക്തന് കരുണയുണ്ട്. അതേസമയം, ഒട്ടുമേ ബോധമില്ലാത്ത ഈ ജനത്തെക്കൊണ്ട് അവൻ മടുത്തു പോയിരിക്കുന്നു. കാരണം, മനുഷ്യരിൽ നിന്ന് ഒരു മറുപടി കിട്ടാൻ എത്രയോ കാലമായി കാത്തിരിക്കുകയാണ് അവൻ. നിന്‍റെ ഹൃദയത്തെയും ആത്മാവിനെയും അന്വേഷിക്കാനാണ് അവൻ ആഗ്രഹിക്കുന്നത്. നീ ദാഹിച്ചും വിശന്നും ഇരിക്കാതിരിക്കേണ്ടതിന് അപ്പവും വെള്ളവും കൊണ്ടുവന്ന് തരാനും നിന്നെ ഉണർത്താനുമാണ് അവൻ ആഗ്രഹിക്കുന്നത്. നീ തളരുകയും ഈ ലോകമാകെ ഇരുണ്ട ശൂന്യതയായി അനുഭവപ്പെടുകയും ചെയ്യുമ്പോൾ പ്രത്യാശ കൈവെടിയരുത്, കരയരുത്. പരിപാലകനായ, സർവ്വശക്തനായ ദൈവം ഏതു സമയത്തും നിന്‍റെ വരവിനെ ഇരുകയ്യും നീട്ടി സ്വീകരിക്കും. നീ പിന്തിരിയുന്നതു പ്രതീക്ഷിച്ചുകൊണ്ട്, നിന്നെ കാത്തുകൊണ്ട് അവൻ നിന്‍റെ അരികിലുണ്ട്. നിന്‍റെഓർമ്മ തിരികെക്കിട്ടുന്ന ദിവസത്തിനായി അവൻ കാത്തിരിക്കുകയാണ്. നീ ദൈവത്തിങ്കൽ നിന്നാണ് വന്നതെന്നും എപ്പോഴോ നിനക്കു ദിശ തെറ്റിയെന്നും എപ്പോഴോ വഴിമധ്യേ ബോധം നഷ്ടപ്പെട്ടെന്നും എപ്പോഴോ ഒരു സമയത്ത് ഒരു 'പിതാവിനെ' ലഭിച്ചെന്നും തിരിച്ചറിയുന്ന സമയത്തിനായി, സർവ്വശക്തൻ എപ്പോഴും നിന്നെ കാത്തു സംരക്ഷിച്ചു കൊണ്ടിരിക്കുകയാണെന്നും നിന്‍റെ തിരിച്ചുവരവിനായി സുദീർഘമായി കാത്തിരിക്കുകയാണെന്നും കൂടി നീ തിരിച്ചറിയുന്ന സമയത്തിനായി അവൻ കാത്തിരിക്കുകയാണ്. അത്യധികമായ ആശയോടെ, ഇനിയും ഉത്തരം കിട്ടാത്ത ഒരു പ്രതികരണത്തിനായി കാത്തുകൊണ്ട്, അവൻ ദീർഘമായി നിന്നെ കാവൽ ചെയ്തുകൊണ്ടിരിക്കുകയാണ്. അവന്‍റെ നിതാന്തമായ നിരീക്ഷണം വിലമതിക്കാനാവാത്തതാണ്. മനുഷ്യന്‍റെ ഹൃദയത്തിനും ആത്മാവിനും വേണ്ടിയാണത്. ഒരുപക്ഷേ തുടരുന്ന ഈ കാവൽ അനന്തമാണ്, ഒരുപക്ഷേ അത് അതിന്‍റെ അവസാനത്തിലാണ്. പക്ഷേ നിന്‍റെ ഹൃദയവും നിന്‍റെ ആത്മാവും ഇപ്പോൾ എവിടെയാണെന്ന് നീ സ്പഷ്ടമായും അറിഞ്ഞിരിക്കണം

ദൈവത്തിന്‍റെ ആഗമനം ഒരു പുതിയ യുഗപ്പിറവിക്ക് കാരണമായി

ദൈവത്തിന്‍റെ ആറായിരം വർഷത്തെ കാര്യനിർവഹണ പദ്ധതി അവസാനിക്കുകയാണ്. അവന്‍റെ ആഗമനം അന്വേഷിക്കുന്ന എല്ലാവർക്കുമായി ദൈവരാജ്യത്തിന്‍റെ കവാടം ഇതിനകം തുറക്കപ്പെട്ടിട്ടുണ്ട്. പ്രിയ സഹോദരീ സഹോദരന്മാരേ, നിങ്ങൾ എന്തിനാണ് കാത്തിരിക്കുന്നത്? നിങ്ങൾ എന്താണ് അന്വേഷിക്കുന്നത്? ദൈവം പ്രത്യക്ഷപ്പെടുന്നതിനായി നിങ്ങൾ കാത്തിരിക്കുകയാണോ? നിങ്ങൾ അവന്‍റെ കാൽപ്പാടുകൾ തിരയുകയാണോ? ദൈവത്തിന്‍റെ വരവിനായി നമ്മൾ എത്രമാത്രം ആഗ്രഹിക്കുന്നു! ദൈവത്തിന്‍റെ കാൽപ്പാടുകൾ കണ്ടെത്തുവാൻ എത്ര ബുദ്ധിമുട്ടാണ്! ഇതുപോലുള്ള ഒരു യുഗത്തിൽ, ഇതുപോലുള്ള ഒരു ലോകത്തിൽ, ദൈവം പ്രത്യക്ഷപ്പെടുന്ന ദിവസത്തിനു സാക്ഷ്യം വഹിക്കാൻ നാം എന്തു ചെയ്യണം? ദൈവത്തിന്‍റെ കാൽച്ചുവടുകൾക്കൊപ്പം നടക്കാൻ നാം എന്തു ചെയ്യണം? ദൈവം പ്രത്യക്ഷപ്പെടാൻ കാത്തിരിക്കുന്ന എല്ലാവരും ഇത്തരത്തിലുള്ള ചോദ്യങ്ങൾ അഭിമുഖീകരിക്കുന്നു. നിങ്ങൾ എല്ലാവരും ഒന്നിലധികം സന്ദർഭങ്ങളിൽ അത്തരം ചോദ്യങ്ങൾ പരിഗണിച്ചിട്ടുണ്ട്. എന്നാൽ അതിന്‍റെ ഫലം എന്തായിരുന്നു? ദൈവം എവിടെയാണ് പ്രത്യക്ഷപ്പെടുന്നത്? ദൈവത്തിന്‍റെ കാൽപ്പാടുകൾ എവിടെയാണ്? നിങ്ങൾക്ക് ഉത്തരം ലഭിച്ചോ? അനേകർ ഈ രീതിയിൽ മറുപടി പറയും: “ദൈവം തന്നെ അനുഗമിക്കുന്ന എല്ലാവരുടെയും ഇടയിൽ പ്രത്യക്ഷപ്പെടുന്നു, അവന്‍റെ കാൽപ്പാടുകൾ നമ്മുടെ ഇടയിൽ ഉണ്ട്. ഇത് വളരെ ലളിതമാണ്!” ആർക്കും ഒരു സൂത്രവാക്യ ഉത്തരം നൽകാൻ കഴിയും, എന്നാൽ ദൈവത്തിന്‍റെ വരവോ അവന്‍റെ കാൽപ്പാടുകളോ എന്താണ് അർത്ഥമാക്കുന്നതെന്ന് നിങ്ങൾക്ക് മനസ്സിലായോ? ദൈവത്തിന്‍റെ പ്രത്യക്ഷത വ്യക്തിപരമായി തന്‍റെ വേല ചെയ്യുവാനായി ഭൂമിയിലേക്കുള്ള വരവിനെ സൂചിപ്പിക്കുന്നു. സ്വന്തം സ്വത്വത്തോടും സ്വഭാവത്തോടും കൂടെ, അവന് സ്വതസിദ്ധമായ രീതിയിലും, ഒരു യുഗത്തിന് തുടക്കം കുറിക്കുന്നതിനും ഒരു യുഗം അവസാനിപ്പിക്കുന്നതിനുമുള്ള പ്രവർത്തനങ്ങൾ നടത്തുന്നതിന് അവിടുന്ന് മനുഷ്യവർഗ്ഗത്തിന്‍റെ ഇടയിലേക്ക് ഇറങ്ങുന്നു. ഇത്തരത്തിലുള്ള വരവ് ഒരു തരം ചടങ്ങല്ല. ഇത് ഒരു അടയാളമോ ചിത്രമോ അത്ഭുതമോ, ഏതെങ്കിലും തരത്തിലുള്ള മഹത്തായ ദർശനമോ അല്ല. അതിലുപരിയായി ഇത് ഒരുതരം മത പ്രക്രിയയുമല്ല. ഇത് ആർക്കും സ്പർശിക്കാനും കാണാനും കഴിയുന്ന യഥാർത്ഥവും ഭൗതികവുമായ ഒരു വസ്തുതയാണ്. ഇത്തരത്തിലുള്ള പ്രത്യക്ഷപ്പെടൽ പതിവ് കാര്യങ്ങൾ ചെയ്യുന്നതിനോ അല്ലെങ്കിൽ ഏതെങ്കിലും ഹ്രസ്വകാല ഏറ്റെടുക്കലിനോ അല്ല; മറിച്ച്, അത് അവിടുത്തെ കാര്യനിർവഹണ പദ്ധതിയിലെ ഒരു ഘട്ട ജോലിക്കുവേണ്ടിയാണ്. ദൈവത്തിന്‍റെ വരവ് എല്ലായ്പ്പോഴും അർത്ഥവത്തായതാണ്, അത് എല്ലായ്പ്പോഴും അവന്‍റെ കാര്യനിർവഹണ പദ്ധതിയുമായി ഏതെങ്കിലും വിധത്തിൽ ബന്ധപ്പെട്ടിരിക്കുന്നു. ദൈവം മാർഗ്ഗനിർദ്ദേശം നൽകുന്നതും നയിക്കുന്നതും പ്രബുദ്ധമാക്കുന്നതുമായ “പ്രത്യക്ഷപ്പെടലിൽ” നിന്ന് തികച്ചും വ്യത്യസ്തമായ ഒന്നിനെയാണ് ഇവിടെ “പ്രത്യക്ഷപ്പെടൽ” എന്ന് വിളിക്കുന്നത്. ഓരോ തവണയും സ്വയം വെളിപ്പെടുത്തുമ്പോൾ ദൈവം തന്‍റെ മഹത്തായ പ്രവർത്തനത്തിന്‍റെ ഒരു ഘട്ടം നിർവഹിക്കുന്നു. ഈ പ്രവർത്തനം മറ്റേതു കാലത്തെ വേലയെക്കാളും വ്യത്യസ്തമാണ്. അത് മനുഷ്യനു സങ്കൽപ്പിക്കാൻ പോലും കഴിയില്ല. മനുഷ്യൻ അത് ഒരിക്കലും അനുഭവിച്ചിട്ടില്ല. ഒരു പുതിയ യുഗം ആരംഭിച്ച്, കഴിഞ്ഞ കാലത്തെ അവസാനിപ്പിക്കുന്ന ജോലിയാണ് ഇത്. ഇത് മനുഷ്യരാശിയുടെ രക്ഷയ്ക്കായി പുതിയതും മെച്ചപ്പെട്ടതുമായ ഒരു പ്രവൃത്തിയാണ്; മാത്രമല്ല, മനുഷ്യരാശിയെ പുതിയ യുഗത്തിലേക്ക് കൊണ്ടുവരുന്ന പ്രവൃത്തിയാണ്. ഇതാണ് ദൈവത്തിന്‍റെ വരവ് സൂചിപ്പിക്കുന്നത്.

ദൈവത്തിന്‍റെ വരവിന്‍റെ അർത്ഥമെന്താണെന്ന് നിങ്ങൾ മനസ്സിലാക്കി കഴിഞ്ഞാൽ, നിങ്ങൾ എങ്ങനെ ദൈവത്തിന്‍റെ കാൽപ്പാടുകൾ തേടണം? ഈ ചോദ്യം വിശദീകരിക്കാൻ പ്രയാസമില്ല: ദൈവം എവിടെ പ്രത്യക്ഷപ്പെട്ടാലും അവിടെ അവന്‍റെ കാൽപ്പാടുകൾ നിങ്ങൾ കണ്ടെത്തും. അത്തരമൊരു വിശദീകരണം എളുപ്പമുള്ളതെന്നു തോന്നിപ്പിച്ചേക്കാം, പക്ഷേ പ്രായോഗികമായി അത്ര എളുപ്പമല്ല. കാരണം ദൈവം എവിടെയാണ് പ്രത്യക്ഷപ്പെടുന്നതെന്ന് പലർക്കും അറിയില്ല. അവൻ എവിടെയാണ് പ്രത്യക്ഷപ്പെടാൻ സന്നദ്ധനാകുന്നത്, അല്ലെങ്കിൽ എവിടെ പ്രത്യക്ഷപ്പെടണം എന്നും അറിയില്ല. പരിശുദ്ധാത്മാവ് പ്രവർത്തിക്കുന്നിടത്തെല്ലാം ദൈവം പ്രത്യക്ഷപ്പെടുന്നുവെന്ന് ചിലർ ഉൾപ്രേരണയാൽവിശ്വസിക്കുന്നു. അല്ലെങ്കിൽ ആത്മീയ വ്യക്തികൾ ഉള്ളിടത്തു ദൈവം പ്രത്യക്ഷപ്പെടുന്നുവെന്ന് അവർ വിശ്വസിക്കുന്നു. അല്ലെങ്കിൽ ഉയർന്ന പ്രശസ്തി ഉള്ള ആളുകൾ എവിടെയാണോ അവിടെ ദൈവം പ്രത്യക്ഷപ്പെടുമെന്ന് അവർ വിശ്വസിക്കുന്നു. അത്തരം വിശ്വാസങ്ങൾ ശരിയോ തെറ്റോ എന്നത് ഈ നിമിഷം നമുക്ക് മാറ്റിനിർത്താം. അത്തരമൊരു ചോദ്യം വിശദീകരിക്കാൻ നമുക്ക് ആദ്യം വ്യക്തമായ ഒരു ലക്ഷ്യം ഉണ്ടായിരിക്കണം: നാം ദൈവത്തിന്‍റെ കാൽപ്പാടുകൾക്കായി തിരയുന്നു. നാം ആത്മീയ വ്യക്തികളെ അന്വേഷിക്കുകയല്ല, പ്രശസ്തി നേടിയ വ്യക്തികളെ പിന്തുടരുകയോ അല്ല. നാം ദൈവത്തിന്‍റെ കാൽപ്പാടുകൾ പിന്തുടരുന്നു. ഇക്കാരണത്താൽ, നാം ദൈവത്തിന്‍റെ കാൽപ്പാടുകൾക്കായി തിരയുന്നതിനാൽ, ദൈവേഷ്ടം, ദൈവവചനങ്ങൾ, അവന്‍റെ മൊഴികൾ എന്നിവയ്ക്കായി അന്വേഷിക്കാൻ നമ്മൾ കടപ്പെട്ടവരാണ്—കാരണം, ദൈവം സംസാരിക്കുന്ന പുതിയ വാക്കുകൾ എവിടെയാണെങ്കിലും, ദൈവത്തിന്‍റെ ശബ്ദം അവിടെയുണ്ട്; ദൈവത്തിന്‍റെ കാൽപ്പാടുകൾ ഉള്ളിടത്തെല്ലാം ദൈവത്തിന്‍റെ പ്രവൃത്തികൾ ഉണ്ട്. ദൈവത്തിന്‍റെ പ്രകടനം എവിടെയുണ്ടോ അവിടെ ദൈവം പ്രത്യക്ഷപ്പെടുന്നു; ദൈവം പ്രത്യക്ഷപ്പെടുന്നിടത്തെല്ലാം സത്യവും വഴിയും ജീവനും നിലനിൽക്കുന്നു. ദൈവത്തിന്‍റെ കാൽപ്പാടുകൾ അന്വേഷിക്കുമ്പോൾ “ദൈവം സത്യവും വഴിയും ജീവനുമാണ്” എന്ന വാക്കുകൾ നിങ്ങൾ അവഗണിച്ചു. അതിനാൽ അനേകർ സത്യം സ്വീകരിക്കുമ്പോഴും അവർ ദൈവത്തിന്‍റെ കാൽപ്പാടുകൾ കണ്ടെത്തിയെന്നു വിശ്വസിക്കുന്നില്ല. മാത്രവുമല്ല, അവർ ദൈവത്തിന്‍റെ ആഗമനത്തെ അംഗീകരിക്കുന്നുമില്ല. എന്തൊരു ഗുരുതരമായ തെറ്റ്! ദൈവത്തിന്‍റെ ആഗമനത്തിന് മനുഷ്യന്‍റെ സങ്കൽപ്പങ്ങളുമായി പൊരുത്തപ്പെടാൻ കഴിയില്ല. അതുപോലെ, മനുഷ്യന്‍റെ നിർദ്ദേശപ്രകാരം ദൈവത്തിനു പ്രത്യക്ഷപ്പെടാനും കഴിയില്ല. ദൈവം തന്‍റെ വേല ചെയ്യുമ്പോൾ സ്വന്തം തിരഞ്ഞെടുപ്പുകളും സ്വന്തം പദ്ധതികളും ചെയ്യുന്നു; മാത്രമല്ല, അവന് അവന്റേതായ ലക്ഷ്യങ്ങളും സ്വന്തം രീതികളുമുണ്ട്. അവൻ ഏത് പ്രവൃത്തി ചെയ്യുമ്പോഴും മനുഷ്യനുമായി അത് ചർച്ച ചെയ്യാനോ ഉപദേശം തേടാനോ തുനിയേണ്ടതില്ല. അവന്‍റെ പ്രവൃത്തിയെക്കുറിച്ച് ഓരോ വ്യക്തിയെയും അറിയിക്കേണ്ട ആവശ്യവുമില്ല. ഇതാണ് ദൈവത്തിന്‍റെ മനോഭാവം; എല്ലാവരും ഇത് അംഗീകരിക്കുകയും വേണം. ദൈവത്തിന്‍റെ വരവിന് സാക്ഷ്യം വഹിക്കാനും ദൈവത്തിന്‍റെ പാത പിന്തുടരാനും നിങ്ങൾ ആഗ്രഹിക്കുന്നുവെങ്കിൽ, നിങ്ങൾ ആദ്യം നിങ്ങളുടെ സ്വന്തം സങ്കൽപ്പങ്ങളിൽ നിന്ന് മാറി നിൽക്കണം. ദൈവം ഇന്നതു ചെയ്യണമെന്നോ അങ്ങനെ ചെയ്യണമെന്നോ നിങ്ങൾ ആവശ്യപ്പെടരുത്. നീ അവനെ നിന്‍റെ പരിധിക്കുള്ളിൽ നിർത്തുകയും അവനെ നിന്‍റെ സ്വന്തം സങ്കൽപ്പങ്ങളിൽ പരിമിതപ്പെടുത്തുകയും ചെയ്യരുത്. പകരം, നിങ്ങൾ എങ്ങനെ ദൈവത്തിന്‍റെ കാൽപ്പാടുകൾ തേടണം, ദൈവത്തിന്‍റെ ആഗമനത്തെ എങ്ങനെ വരവേൽക്കണം, ദൈവത്തിന്‍റെ പുതിയ പ്രവൃത്തിക്ക് നിങ്ങൾ എങ്ങനെ കീഴ്വഴങ്ങണം എന്ന് നിങ്ങൾ ചോദിക്കണം: ഇതാണ് മനുഷ്യൻ ചെയ്യേണ്ടത്. മനുഷ്യൻ സത്യമല്ലാത്തതിനാലും അവന്‍റെ കൈവശം സത്യമില്ലാത്തതിനാലും അവൻ അന്വേഷിക്കുകയും അംഗീകരിക്കുകയും അനുസരിക്കുകയും വേണം.

നീ അമേരിക്കക്കാരനോ ബ്രിട്ടീഷുകാരനോ, അല്ലെങ്കിൽ മറ്റേതെങ്കിലും ദേശക്കാരനോ ആയിരുന്നാലും, നിന്‍റെ സ്വന്തം ദേശീയതയുടെ പരിധിക്കപ്പുറത്തേക്ക് കാലെടുത്തുവയ്ക്കണം, നിന്‍റെ സ്വന്തം വ്യക്തിത്വത്തെ മറികടന്ന്, സൃഷ്ടിക്കപ്പെട്ട ഒരു സൃഷ്ടിയുടെ വീക്ഷണകോണിൽ നിന്ന് ദൈവത്തിന്‍റെ പ്രവൃത്തിയെ കാണണം. ഇപ്രകാരം നീ ദൈവത്തിന്‍റെ കാൽപ്പാടുകളിൽ പരിമിതികൾ സ്ഥാപിക്കുകയില്ല. കാരണം ഇക്കാലത്ത്, ഒരു പ്രത്യേക ദേശത്തോ ഒരു പ്രത്യേക ജനതയിലോ ദൈവം പ്രത്യക്ഷപ്പെടുമെന്നത് അസാധ്യമാണെന്ന് പലരും കരുതുന്നു. ദൈവത്തിന്‍റെ വേലയുടെ പ്രാധാന്യം എത്ര അഗാധമാണ്, ദൈവത്തിന്‍റെ ആഗമനം എത്ര പ്രധാനമാണ്! മനുഷ്യന്‍റെ സങ്കൽപ്പങ്ങൾക്കും ചിന്തകൾക്കും അവയുടെ അളവ് എങ്ങനെ കണക്കാക്കാനാകും? അതിനാൽ ഞാൻ പറയുന്നു: ദൈവത്തിന്‍റെ പ്രകടരൂപം തേടുന്നതിന് നീ ദേശീയതയെയും വംശീയതയെയും കുറിച്ചുള്ള ധാരണകൾ മറികടക്കണം. അങ്ങനെ ചെയ്താൽ മാത്രമേ സ്വന്തം സങ്കൽപ്പങ്ങളാൽ നീ പരിമിതനാകാതിരിക്കുകയുള്ളൂ. അപ്രകാരം മാത്രമേ ദൈവത്തിന്‍റെ വരവിനെ സ്വാഗതം ചെയ്യാൻ നിനക്ക് യോഗ്യത ഉണ്ടാകുകയുള്ളൂ. അല്ലാത്തപക്ഷം, നീ നിത്യ അന്ധകാരത്തിൽ തുടരും; ഒരിക്കലും ദൈവത്തിന്‍റെ അംഗീകാരം നേടുകയുമില്ല.

ദൈവം സകല മനുഷ്യകുലത്തിന്‍റെയും ദൈവമാണ്. അവിടുന്ന് ഏതെങ്കിലും ദേശത്തിന്‍റെയോ ജനതയുടെയോ സ്വകാര്യ സ്വത്തായി സ്വയം കരുതുന്നില്ല, എന്നാൽ ഏതെങ്കിലും രൂപത്താലോ ദേശത്താലോ അഥവാ ജനതയാലോ പരിമിതനാകാതെ, താൻ ഉദ്ദേശിച്ചതു പോലെ തന്‍റെ കാര്യം ചെയ്തുകൊണ്ടേ ഇരിക്കുന്നു. ഒരുപക്ഷേ നിങ്ങൾ ഈ രൂപം ഒരിക്കലും വിഭാവനം ചെയ്തിട്ടുണ്ടാവില്ല, അഥവാ ഈ രൂപത്തോടുള്ള നിങ്ങളുടെ മനോഭാവം നിഷേധാത്മകമാവാം, അഥവാ ദൈവം സ്വയം വെളിപ്പെടുത്തുന്ന ദേശവും ജനതയും എല്ലാവരാലും വിവേചനം ചെയ്യപ്പെടുന്നതും ഏറ്റവും പിന്നാക്കാവസ്ഥയിലുള്ളതും ആയിരിക്കാം. എന്നിരുന്നാലും ദൈവത്തിനു തന്റേതായ ജ്ഞാനമുണ്ട്. അവിടുത്തെ മഹത് ശക്തിയാലും, തന്‍റെ സത്യവും സ്വഭാവവും വഴിയായും അവിടുന്ന് വാസ്തവത്തിൽ തന്‍റെ മനസ്സിനോട് ഏകമനസ്സായ ഒരുകൂട്ടം ജനതയെ സ്വന്തമാക്കിയിരുന്നു—താൻ സ്വയം സമ്പൂർണമാക്കാൻ ആഗ്രഹിച്ച ഒരുകൂട്ടം ജനത, താൻ നേടിയെടുത്ത ഒരു ജനത, നാനാവിധ പരീക്ഷകളെയും കഷ്ടതകളെയും പീഡനങ്ങളെയും അതിജീവിച്ച് അന്ത്യം വരെ തന്നെ പിന്തുടരാൻ കഴിവുള്ള ഒരു ജനത. ഏതെങ്കിലും രൂപത്തിന്‍റെയോ ദേശത്തിന്‍റെയോ പരിമിതിയിൽ നിന്ന് മുക്തനായി വരുന്ന ദൈവത്തിന്‍റെ ലക്ഷ്യം, അവിടുന്ന് ആസൂത്രണം ചെയ്തതുപോലെ തന്‍റെ ജോലി പൂർത്തീകരിക്കുന്നതിന് പര്യാപ്തനാകുക എന്നതാണ്. ദൈവം യൂദയായിൽ മാംസം ധരിച്ച സമയത്തെപ്പോലെയാണിതും: സകല മനുഷ്യകുലത്തെയും രക്ഷിക്കുവാനായി കുരിശുമരണ കൃത്യം പൂർത്തിയാക്കുകയായിരുന്നു അവിടുത്തെ ലക്ഷ്യം. എന്നാൽ ദൈവത്തിന് ഇതു ചെയ്യുക അസാധ്യമാണെന്ന് യഹൂദർ വിശ്വസിച്ചു, അതിനാൽ ദൈവം മനുഷ്യനായി അവതരിച്ച് കർത്താവായ യേശുവിന്‍റെ രൂപം ധരിക്കുകയെന്നത് അസാധ്യമാണെന്ന് അവർ കരുതി. അവരുടെ “അസാധ്യം” ആണ് അവർ ദൈവത്തെ വിധിക്കാനും എതിർക്കാനും കാരണമായതും, ഒടുവിൽ ഇസ്രായേലിന്‍റെ നാശത്തിലേക്കു നയിച്ചതും. ഇന്നും അനവധി ആളുകൾ ഇതുപോലുള്ള തെറ്റു ചെയ്തിരിക്കുന്നു. അവർ സർവ്വ ശക്തിയോടെ ദൈവത്തിന്‍റെ ആസന്നമായ ആഗമനത്തെപ്പറ്റി പ്രഘോഷിക്കുന്നു, എന്നാൽ അതേ സമയം തന്നെ അവർ അവിടുത്തെ വരവിനെ ഖണ്ഡിക്കുന്നു; അവരുടെ “അസാധ്യം” ഒരിക്കൽക്കൂടി ദൈവത്തിന്‍റെ ആഗമനത്തെ അവരുടെ ഭാവനാപരിധിക്കുള്ളിൽ ചുരുക്കുന്നു. അതിനാൽ ദൈവത്തിന്‍റെ വചനത്തെ അഭിമുഖീകരിക്കുമ്പോൾ പലരും അട്ടഹാസത്തോടെ പൊട്ടിച്ചിരിക്കുന്നതു ഞാൻ കണ്ടിട്ടുണ്ട്. പക്ഷേ ഈ പൊട്ടിച്ചിരി യഹൂദരുടെ നിന്ദയിൽ നിന്നുംദൈവദൂഷണത്തിൽ നിന്നും വ്യത്യസ്തമാണോ? നിങ്ങൾ സത്യത്തിന്‍റെ മുമ്പാകെ ആദരവുള്ളവരല്ല; മാത്രവുമല്ല, തീവ്രാഭിലാഷത്തിന്‍റെ മനോഭാവവും നിങ്ങൾക്ക് അതിലേറെ കുറവാണ്. വകതിരിവില്ലാതെ പഠിക്കുക മാത്രമാണ് നിങ്ങൾ ചെയ്യുന്നത്, അതോടൊപ്പം ചിന്തയോ പരിഗണനയോ ഇല്ലാതെ ഉദാസീനതയോടെ നിങ്ങൾ കാത്തിരിക്കുന്നു. ഇപ്രകാരം പഠിച്ചുകൊണ്ടും പ്രതീക്ഷിച്ചുകൊണ്ടും ഇരുന്നാൽ നിങ്ങൾ എന്തു നേടും? ദൈവത്തിൽനിന്ന് വ്യക്തിപരമായ മാർഗ്ഗനിർദ്ദേശം ലഭിക്കുമെന്ന് നിങ്ങൾ കരുതുന്നുണ്ടോ? ദൈവത്തിന്‍റെ മൊഴികൾ വിവേചിച്ചറിയാൻ നിങ്ങൾക്ക് സാധിക്കുന്നില്ലെങ്കിൽ ദൈവത്തിന്‍റെ വരവിന് സാക്ഷിയാകാൻ നിങ്ങൾ എപ്രകാരം യോഗ്യനാണ്? ദൈവം എവിടെ പ്രത്യക്ഷപ്പെട്ടാലും അവിടെ സത്യം പ്രകാശിതമാകും. ദൈവത്തിന്‍റെ സ്വരവും അവിടെയുണ്ടാകും. സത്യത്തെ സ്വീകരിക്കാൻ കഴിയുന്നവർക്കു മാത്രമേ ദൈവത്തിന്‍റെ സ്വരം കേൾക്കാൻ സാധിക്കുകയുള്ളൂ, അങ്ങനെയുള്ളവർക്കു മാത്രമേ ദൈവത്തിന്‍റെ ആഗമനത്തിന് സാക്ഷികളാകാൻ യോഗ്യതയുള്ളൂ. നിന്‍റെ സങ്കൽപ്പങ്ങൾ വിട്ടുകളയുക! സ്വയം ശാന്തമാകുക, എന്നിട്ട് ഈ വാക്കുകൾ ശ്രദ്ധാപൂർവ്വം വായിക്കുക. നിങ്ങൾ സത്യത്തിനായി തീവ്രമായി ആഗ്രഹിച്ചാൽ ദൈവം നിങ്ങളെ പ്രബുദ്ധരാക്കും, അപ്പോൾ നിങ്ങൾക്ക് ദൈവഹിതവും ദൈവവചനവും മനസ്സിലാകും. ഈ “അസാദ്ധ്യ”ത്തെപ്പറ്റിയുള്ള നിങ്ങളുടെ ധാരണകളെ ഉപേക്ഷിക്കുക! എത്രത്തോളം ഒരുവൻ എന്തെങ്കിലും അസാധ്യമാണെന്ന് വിശ്വസിക്കുന്നുവോ, അത്രത്തോളം അതു സംഭവിക്കാനുള്ള സാധ്യത ഏറെയാണ്; എന്തെന്നാൽ, ദൈവത്തിന്‍റെ ജ്ഞാനം ആകാശങ്ങൾക്കു മേലെ ഉയർന്നു പറക്കുന്നു, ദൈവത്തിന്‍റെ ചിന്തകൾ മനുഷ്യന്‍റെ ചിന്തകളെക്കാൾ ഉയർന്നതാണ്, ദൈവത്തിന്‍റെ പ്രവൃത്തി മനുഷ്യന്‍റെ ചിന്തകളുടെയും സങ്കൽപ്പങ്ങളുടെയും സീമകൾക്കുപരിയാണ്. എത്രത്തോളം ഒരു കാര്യം അസാധ്യമായിരിക്കുന്നോ അത്രത്തോളം അതിൽ അന്വേഷണയോഗ്യമായ സത്യം അടങ്ങിയിട്ടുണ്ട്. എത്രത്തോളം ഒരു കാര്യം മനുഷ്യന്‍റെ ധാരണകൾക്കും ഭാവനയ്ക്കും അതീതമായിരിക്കുന്നോ, അത്രത്തോളം അതിൽ ദൈവഹിതം അടങ്ങിയിരിക്കുന്നു. എന്തുകൊണ്ടെന്നാൽ, ദൈവം എവിടെ പ്രത്യക്ഷനായാലും, ദൈവമായിത്തന്നെ ഇരിക്കുന്നു. അവിടുത്തെ ആഗമനത്തിന്‍റെ സ്ഥാനമോ രീതിയോ എന്തുമായിക്കൊള്ളട്ടെ, അവിടുത്തെ സത്തക്ക് അതിനാൽ മാറ്റമുണ്ടാവുകയില്ല. ദൈവത്തിന്‍റെ കാൽപ്പാടുകൾ എവിടെ ആയിരുന്നാലും അവിടുത്തെ സ്വഭാവം മാറ്റമില്ലാത്തതായിരിക്കുന്നു. കർത്താവായ യേശു എപ്രകാരം ഇസ്രായേൽ ജനതയുടെ മാത്രം ദൈവം അല്ല, പക്ഷേ ഏഷ്യ, യൂറോപ്പ്, അമേരിക്ക എന്നീ ദേശങ്ങളിലെ ജനതകളുടെയും ദൈവമായിരിക്കുന്നുവോ, അതുപോലെ ദൈവത്തിന്‍റെ കാൽപ്പാടുകൾ എവിടെ വേണമെങ്കിലും ആയിരുന്നുകൊള്ളട്ടെ, അവിടുന്ന് സകല മാനവരാശിയുടെയും ദൈവം തന്നെ. അതിലുപരിയായി അവിടുന്ന് ഈ പ്രപഞ്ചം മുഴുവനിലുമുള്ള ഒരേയൊരു ഏകദൈവമാകുന്നു. അതിനാൽ നമുക്ക് ദൈവേഷ്ടം തേടുകയും അവന്‍റെ മൊഴികളിൽ അവന്‍റെ രൂപം കണ്ടെത്തുകയും അവന്‍റെ കാൽച്ചുവടുകൾക്കൊപ്പം സഞ്ചരിക്കുകയും ചെയ്യാം! ദൈവം സത്യവും വഴിയും ജീവനുമാകുന്നു. അവിടുത്തെ വചനങ്ങളും പ്രത്യക്ഷീകരണവും ഒരുമിച്ചു പോകുന്നവയാണ്, അവിടുത്തെ മനോഭാവവും കാൽപ്പാടുകളും മനുഷ്യരാശിക്കായി എല്ലാക്കാലത്തും തുറന്നുകിടക്കുന്നു. പ്രിയ സഹോദരീ സഹോദരന്മാരേ, ദൈവത്തിന്‍റെ ആഗമനം ഈ വാക്കുകളിൽ നിങ്ങൾക്ക് കാണാൻ കഴിയുന്നുണ്ടെന്ന് ഞാൻ പ്രതീക്ഷിക്കുന്നു. നിങ്ങൾ ഒരു പുതിയ യുഗത്തിലേക്ക് മുന്നേറുമ്പോൾ അവന്‍റെ കാൽച്ചുവടുകൾ പിന്തുടരാൻ തുടങ്ങുക, അവന്‍റെ വരവിനായി കാത്തിരിക്കുന്നവർക്കായി ദൈവം ഒരുക്കിയിരിക്കുന്ന മനോഹരമായ പുതിയ ആകാശത്തിലേക്കും ഭൂമിയിലേക്കും പ്രവേശിക്കുവിൻ!


മുഴു മനുഷ്യരാശിയുടെയും ഭാഗധേയം ദൈവം നിശ്ചയിക്കുന്നു

മനുഷ്യകുലത്തിലെ അംഗങ്ങളും ദൈവഭക്തിയുള്ള ക്രിസ്ത്യാനികളും എന്നനിലയിൽ, ദൈവനിയോഗത്തിന്‍റെ പൂർത്തീകരണത്തിനായി സ്വന്തം മനസ്സും ശരീരവും അർപ്പിക്കേണ്ടത് നമ്മുടെ ഏവരുടെയും ഉത്തരവാദിത്തവും കടമയും ആണ്. കാരണം, നമ്മുടെ സർവസ്വവും ദൈവത്തിൽനിന്നാണ് വന്നത്, ദൈവത്തിന്‍റെ പരമാധികാരത്തിന്‍റെ ഫലമായാണ് അത് നിലനിൽക്കുന്നത്. ദൈവനിയോഗത്തിനായി നമ്മുടെ മനസ്സും ശരീരവും നൽകുന്നില്ലെങ്കിൽ, മാനവരാശിയുടെ നല്ലതിനായി അവ വിനിയോഗിക്കുന്നില്ലെങ്കിൽ, ദൈവനിയോഗത്തിനായി രക്തസാക്ഷികളായവരുടെ കൂട്ടത്തിൽ നമ്മുടെ ദേഹികൾ എണ്ണപ്പെടില്ല. അതിലുപരി, നമുക്ക് സകലതും നൽകിയ ദൈവത്തിന് നാം സ്വീകാര്യരാവുകയുമില്ല.

ഈ ഭൂമിയെയും മനുഷ്യരാശിയെയും സൃഷ്ടിച്ചത് ദൈവമാണ്. പൗരാണിക യവന സംസ്കാരത്തിന്‍റെയും മാനവനാഗരികതയുടെയും ശില്പിയും അവിടുന്നാണ്. മനുഷ്യരാശിക്ക് ആശ്വാസം പകരുന്നതും അവരെ രാപ്പകൽ പരിപാലിക്കുന്നതും അവിടുന്നു മാത്രം. മനുഷ്യന്‍റെ വികാസവും പുരോഗതിയും ദൈവത്തിന്‍റെ പരമാധികാരവുമായി അഭേദ്യമായി ബന്ധപ്പെട്ടിരിക്കുന്നു. കൂടാതെ, മനുഷ്യരാശിയുടെ ഭൂതകാലവും ഭാവിയും ദൈവം രൂപകല്പന ചെയ്തതാണെന്നതിൽ സംശയമില്ല. ദൈവം രൂപകല്പന ചെയ്യുന്നതുപോലെയാണ് ഏതൊരു രാജ്യത്തിന്‍റെയോ ജനതയുടെയോ ഉദയവും അസ്തമയവും സംഭവിക്കുന്നതെന്ന് നിങ്ങൾ ഒരു യഥാർത്ഥ ക്രിസ്ത്യാനിയാണെങ്കിൽ നിശ്ചയമായും വിശ്വസിക്കും. ഒരു രാജ്യത്തിന്‍റെയോ ജനതയുടെയോ ഭാഗധേയം എന്താകുമെന്ന് അറിയാവുന്നത് ദൈവത്തിനു മാത്രമാണ്. ഈ മനുഷ്യരാശിയുടെ ഗതി നിയന്ത്രിക്കുന്നതും അവിടുന്നുതന്നെ. മനുഷ്യരാശി ഒരു നല്ല ഭാവി ആഗ്രഹിക്കുന്നെങ്കിൽ, ഒരു രാജ്യം നല്ലൊരു നാളേക്കായി കാംക്ഷിക്കുന്നെങ്കിൽ, മനുഷ്യൻ ദൈവത്തെ വണങ്ങി അവിടുത്തെ ആരാധിക്കേണ്ടതുണ്ട്, ദൈവമുമ്പാകെ അനുതപിച്ച് പാപങ്ങൾ ഏറ്റുപറയേണ്ടതുണ്ട്. അല്ലാത്തപക്ഷം അവനു വിധിച്ചിരിക്കുന്നത് വിപത്താണ്, ഒഴിവാക്കാനാകാത്ത ഒരു മഹാദുരന്തത്തിലേക്കായിരിക്കും അവൻ ചെന്നെത്തുക.

നോഹ പെട്ടകം നിർമിച്ച കാലത്തേക്കൊന്ന് തിരിഞ്ഞുനോക്കൂ: മനുഷ്യവർഗം അങ്ങേയറ്റം അധഃപതിക്കുകയും ദൈവത്തിന്‍റെ അനുഗ്രഹത്തിൽനിന്ന് അകന്നുപോകുകയും ചെയ്തിരുന്നു. ദൈവം അവരെ മേലാൽ പരിപാലിക്കുമായിരുന്നില്ല. ദൈവത്തിന്‍റെ വാഗ്ദാനങ്ങളും അവർക്ക് അന്യമായിത്തീർന്നിരുന്നു. ദൈവത്തിൽനിന്നുള്ള പ്രകാശത്തിൽനിന്നകന്ന് അവർ അന്ധകാരത്തിൽ കഴിഞ്ഞു. അങ്ങനെ അവർ തങ്ങളുടെ പ്രകൃതപ്രകാരം വിഷയാസക്തരായി മാറി, നികൃഷ്ടമായ വഷളത്തം പ്രവർത്തിക്കാൻ അവർക്ക് ഒരു മടിയുമില്ലെന്ന അവസ്ഥയിലെത്തി. അത്തരം ആളുകൾക്ക് മേലാൽ ദൈവത്തിന്‍റെ വാഗ്ദാനങ്ങൾ ലഭിക്കുമായിരുന്നില്ല. തിരുമുഖം ദർശിക്കാനോ തിരുവചനങ്ങൾ ശ്രവിക്കാനോ അവർ യോഗ്യരല്ലാതായി. കാരണം, അവർ ദൈവത്തെ ഉപേക്ഷിക്കുകയും അവിടുന്നു നൽകിയ സകലതും തള്ളിക്കളയുകയും അവിടുത്തെ പഠിപ്പിക്കലുകൾ മറന്നുകളയുകയും ചെയ്തിരുന്നു. അവരുടെ ഹൃദയം ദൈവത്തിൽനിന്ന് കൂടുതൽ കൂടുതൽ അകന്നുപോയി. അതുകൊണ്ടുതന്നെ അവർ സകല ന്യായബോധത്തിനും മനുഷ്യത്വത്തിനും അപ്പുറമുള്ള വഷളന്മാരായി, ഒന്നിനൊന്ന് തിന്മകൾ ചെയ്തുകൂട്ടി. അങ്ങനെ മരണത്തോട് നടന്നടുത്ത അവർ ദൈവത്തിന്‍റെ ക്രോധത്തിനും ശിക്ഷയ്ക്കും പാത്രമായി. നോഹ മാത്രമാണ് ദൈവത്തെ ആരാധിക്കുകയും തിന്മയിൽനിന്ന് അകന്നുനിൽക്കുകയും ചെയ്തത്. അതുകൊണ്ടുതന്നെ അവന് ദൈവശബ്ദം കേൾക്കാനും അവിടുത്തെ നിർദ്ദേശങ്ങൾക്കു ചെവികൊടുക്കാനും കഴിഞ്ഞു. ദൈവത്തിന്‍റെ വചനപ്രകാരം, അവൻ പെട്ടകം പണിയുകയും സകലതരം ജീവികളെയും അതിലാക്കുകയും ചെയ്തു. അങ്ങനെ എല്ലാ ഒരുക്കങ്ങളും പൂർത്തിയായപ്പോൾ ദൈവം ലോകത്തിന്മേൽ വിനാശം അഴിച്ചുവിട്ടു. നോഹയും ഏഴു കുടുംബാംഗങ്ങളും മാത്രമാണ് ആ നാശത്തെ അതിജീവിച്ചത്. കാരണം, നോഹ യഹോവയെ ആരാധിക്കുകയും തിന്മയിൽനിന്ന് അകന്നുനിൽക്കുകയും ചെയ്തു.

ഇക്കാലത്തേക്കു മടങ്ങിവരാം: നോഹയെപ്പോലെ ദൈവത്തെ ആരാധിക്കാനും ദുഷ്ടത വിട്ടകലാനും കെൽപ്പുള്ള നീതിമാന്മാർ അന്യംനിന്നുപോയിരിക്കുകയാണ്. എന്നിട്ടും ദൈവം ഈ മനുഷ്യരാശിയോട് കൃപ കാണിക്കുകയും ഈ അന്ത്യനാളിൽ അവരുടെ പാപങ്ങൾ പൊറുക്കുകയും ചെയ്യുന്നു. തന്‍റെ പ്രത്യക്ഷതയ്ക്കായി ആകാംക്ഷയോടെ കാത്തിരിക്കുന്നവരെ ദൈവം തിരയുകയാണ്. തന്‍റെ വചങ്ങൾ കേൾക്കാൻ പ്രാപ്തരായ, ദൈവനിയോഗം മറന്നുപോയിട്ടില്ലാത്ത, സ്വന്തം ഹൃദയവും ശരീരവും തനിക്കായി സമർപ്പിക്കുന്നവരെ അവിടുന്ന് അന്വേഷിക്കുന്നു. തനിക്കു മുന്നിൽ ശിശുക്കളെപ്പോലെ അനുസരണയോടിരിക്കുകയും തന്നോട് എതിർത്തുനിൽക്കാതിരിക്കുകയും ചെയ്യുന്നവരെയാണ് അവിടുന്ന് തേടുന്നത്. നീ നിന്നെത്തന്നെ ദൈവത്തിനു സമർപ്പിക്കുകയും നിന്നെ തടയാൻ ഒരു ശക്തിയെയും ബലത്തെയും അനുവദിക്കാതിരിക്കുകയും ചെയ്താൽ ദൈവം നിന്നെ കടാക്ഷിച്ച് നിന്‍റെമേൽ അനുഗ്രഹങ്ങൾ വർഷിക്കും. നീ ഉയർന്ന പദവിയിലിരിക്കുന്ന ഒരാളോ പേരും പ്രശസ്തിയും ഉള്ള ഒരാളോ വേണ്ടുവോളം അറിവുള്ള ഒരാളോ ധാരാളം സ്വത്തുക്കളുള്ള ആളോ ഒരുപാടു പേരുടെ പിന്തുണയുള്ള വ്യക്തിയോ ആയിരുന്നിട്ടും ദൈവവിളിയും ദൈവനിയോഗവും സ്വീകരിക്കുന്നതിനും ദൈവം ആവശ്യപ്പെടുന്നത് ചെയ്യുന്നതിനുമായി ദൈവസന്നിധിയിൽ എത്താൻ ഇവയൊന്നും തടസ്സമാകുന്നില്ലെങ്കിൽ, നീ ചെയ്യുന്നതെല്ലാം ഭൂമിയിൽ ചെയ്യാവുന്ന ഏറ്റവും അർത്ഥപൂർണവും ഏറ്റവും നീതിനിഷ്ഠവുമായ മനുഷ്യധർമം ആയിരിക്കും. എന്നാൽ, പദവിക്കും സ്വന്തം ലക്ഷ്യങ്ങൾക്കുമായി ദൈവവിളി തള്ളിക്കളയുന്നെങ്കിൽ, നീ ചെയ്യുന്നതെല്ലാം ശപിക്കപ്പെട്ടതാകും, എന്തിന്, ദൈവം വെറുക്കുന്നതു പോലും ആകും. ഒരുപക്ഷേ, നീ ഒരു പ്രസിഡന്‍റോ ശാസ്ത്രജ്ഞനോ പാസ്റ്ററോ മൂപ്പനോ ആയിരിക്കാം. എന്നാൽ, എത്ര ഉയർന്ന പദവി അലങ്കരിച്ചാലും സ്വന്തം ജ്ഞാനത്തിലും കഴിവിലും ആശ്രയിച്ച് കാര്യങ്ങൾ ചെയ്താൽ നീ എന്നുമൊരു പരാജയമായിരിക്കും, ദൈവാനുഗ്രഹങ്ങൾ എന്നും നിനക്ക് അന്യമായിരിക്കും. കാരണം, നീ ചെയ്യുന്നതൊന്നും ദൈവത്തിനു സ്വീകാര്യമായിരിക്കില്ല, നിന്‍റെ പ്രവർത്തനം നീതിക്കു നിരക്കുന്നതായി അവിടുന്ന് അംഗീകരിക്കുകയോ നീ മനുഷ്യരാശിയുടെ നന്മയ്ക്കുവേണ്ടി പ്രവർത്തിക്കുന്നതായി കണക്കാക്കുകയോ ചെയ്യില്ല. മനുഷ്യരാശിയെ ദൈവത്തിന്‍റെ സംരക്ഷണവലയത്തിൽനിന്ന് അകറ്റുന്നതിനും അവർക്ക് ദൈവാനുഗ്രഹം ഇല്ലാതാക്കുന്നതിനും വേണ്ടിയാണ് നീ ഇതെല്ലാം ചെയ്യുന്നതെന്നും അതിനായാണ് നീ മനുഷ്യ ജ്ഞാനവും സാമർത്ഥ്യവും ഉപയോഗിക്കുന്നതെന്നും ദൈവം നിന്നെക്കുറിച്ചു പറയും. നീ മനുഷ്യരാശിയെ അന്ധകാരത്തിലേക്കും മരണത്തിലേക്കും, ദൈവമോ ദൈവാനുഗ്രഹമോ അന്യമായ അന്തമില്ലാത്ത ഒരു അസ്തിത്വത്തിന്‍റെ തുടക്കത്തിലേക്കും, വലിച്ചിഴയ്ക്കുകയാണെന്ന് അവിടുന്നു പറയും.

മനുഷ്യൻ സാമൂഹ്യശാസ്ത്രം എന്നൊന്ന് ആവിഷ്കരിച്ചതു മുതൽ ശാസ്ത്രവും അറിവുമാണ് അവന്‍റെ ചിന്തകളെ നയിക്കുന്നത്. ശാസ്ത്രവും അറിവും അങ്ങനെ മനുഷ്യരാശിയെ ഭരിക്കുന്നതിനുള്ള ഉപകരണങ്ങളായി മാറി, ദൈവത്തെ ആരാധിക്കാൻ മനുഷ്യന് ഇടമില്ലെന്ന സ്ഥിതിയായി, ദൈവത്തെ ആരാധിക്കാൻ അനുയോജ്യമായ ചുറ്റുപാടുകളും ഇല്ലാതായി. മനുഷ്യന്‍റെ ഹൃദയത്തിൽ ദൈവത്തിനുള്ള സ്ഥാനം എന്നത്തേതിലും കുറഞ്ഞിരിക്കുകയാണ്. ഹൃദയത്തിൽനിന്ന് ദൈവത്തെ പടിയിറക്കിവിട്ട മനുഷ്യന്‍റെ അന്തരംഗം അന്ധകാരമയവും ആശയറ്റതും ശൂന്യവുമാണ്. തുടർന്ന്, പല സാമൂഹ്യ ശാസ്ത്രജ്ഞരും ചരിത്രകാരന്മാരും രാഷ്ട്രീയക്കാരും രംഗപ്രവേശം നടത്തി അവരുടെ സാമൂഹ്യശാസ്ത്രപരമായ സിദ്ധാന്തങ്ങളും മനുഷ്യപരിണാമ സിദ്ധാന്തവും പോലെ ദൈവമാണ് മനുഷ്യനെ സൃഷ്ടിച്ചതെന്ന വസ്തുതയ്ക്കു വിരുദ്ധമായ മറ്റു പല സിദ്ധാന്തങ്ങളാലും മനുഷ്യന്‍റെ മനസ്സും ഹൃദയവും കീഴടക്കി. അങ്ങനെ, ദൈവമാണ് സകലതും സൃഷ്ടിച്ചതെന്നു വിശ്വസിക്കുന്നവരുടെ എണ്ണം ഒന്നിനൊന്ന് കുറയുകയും പരിണാമ സിദ്ധാന്തത്തിൽ വിശ്വസിക്കുന്നവരുടെ എണ്ണം കൂടിക്കൂടിവരുകയും ചെയ്തു. പഴയനിയമകാലത്ത് ദൈവം ചെയ്ത കാര്യങ്ങളും ദൈവം അന്ന് അരുളിച്ചെയ്ത വചനങ്ങളും സംബന്ധിച്ചുള്ള വിവരണങ്ങൾ ഐതിഹ്യവും കെട്ടുകഥകളുമാണെന്നു കരുതുന്നവരുടെ എണ്ണം വർധിച്ചുവന്നിരിക്കുന്നു. ദൈവത്തിന്‍റെ പ്രതാപത്തിനും മഹത്ത്വത്തിനും അവരുടെ ഉള്ളിൽ ഒരു പ്രാധാന്യവുമില്ല; ദൈവം അസ്തിത്വത്തിലുണ്ടെന്നും സകലത്തിനും മീതെ അവിടുന്ന് അധികാരം നടത്തുന്നുവെന്നും ഉള്ള വസ്തുതയും അവർ കണ്ടില്ലെന്നു നടിക്കുന്നു. മനുഷ്യവർഗത്തിന്‍റെ അതിജീവനവും രാജ്യങ്ങളുടെയും ജനതകളുടെയും ഭാവിയും അവർക്ക് മേലാൽ പ്രധാനമല്ലാതായിരിക്കുന്നു. തീറ്റിയും കുടിയും ഉല്ലാസങ്ങൾക്കു പിന്നാലെയുള്ള പരക്കം പാച്ചിലുകളുമായി ഒരു മിഥ്യാലോകത്താണ് അവർ ജീവിക്കുന്നത്... ദൈവത്തിന്‍റെ വേല ഇന്ന് എവിടെയാണ് നടക്കുന്നതെന്നു തിരയുകയോ മനുഷ്യന്‍റെ ലക്ഷ്യസ്ഥാനം ദൈവം എങ്ങനെയാണ് നിയന്ത്രിക്കുകയും ക്രമീകരിക്കുകയും ചെയ്യുന്നതെന്ന് അന്വേഷിക്കുകയോ ചെയ്യുന്നവർ നന്നേ കുറവാണ്. ഈ രീതിയിൽ, മനുഷ്യൻ അറിയാതെ, മനുഷ്യനാഗരികത അവന്‍റെ അഭിലാഷങ്ങൾക്കു ചേർച്ചയിൽ വർത്തിക്കുന്നതിൽ ഒന്നിനൊന്ന് പരാജയപ്പെട്ടുകൊണ്ടിരിക്കുകയാണ്. അത്തരമൊരു ലോകത്ത് ജീവിക്കുന്ന അവർ ഇതിനോടകം മൺമറഞ്ഞുപോയവരുടെ അത്രയും പോലും സന്തുഷ്ടരല്ല എന്നു തിരിച്ചറിയുന്ന ഒരുപാട് പേരുണ്ട്. പരിഷ്കൃത രാജ്യങ്ങളെന്നു കരുതപ്പെട്ടിരുന്ന ദേശങ്ങളിലെ ആളുകൾ പോലും അത്തരം പരാതികൾ ഉയർത്താറുണ്ട്. കാരണം, മനുഷ്യനാഗരികതയെ സംരക്ഷിക്കാൻ ഭരണാധികാരികളും സാമൂഹ്യശാസ്ത്രജ്ഞരും എത്ര തലപുണ്ണാക്കിയാലും ദൈവത്തിന്‍റെ വഴിനടത്തിപ്പില്ലെങ്കിൽ ഒരു പ്രയോജനവുമില്ല. മനുഷ്യന്‍റെ ഹൃദയത്തിലെ ശൂന്യത അകറ്റാൻ ആർക്കും കഴിയില്ല, കാരണം, ആർക്കും മനുഷ്യന്‍റെ ജീവനാകാനാവില്ല, ഒരു സാമൂഹ്യ സിദ്ധാന്തത്തിനും മനുഷ്യനെ ബാധിച്ചിരിക്കുന്ന ശൂന്യതയിൽനിന്നു മോചിപ്പിക്കാൻ കഴിയില്ല. ശാസ്ത്രം, അറിവ്, സ്വാതന്ത്ര്യം, ജനാധിപത്യം, വിനോദം, ആശ്വാസം എന്നിവയൊക്കെ മനുഷ്യന് താത്കാലിക ആശ്വാസം മാത്രമേ നൽകുന്നുള്ളൂ. ഇവയൊക്കെ ഉണ്ടായിരുന്നാലും മനുഷ്യൻ തീർച്ചയായും പാപം ചെയ്യുകയും സമൂഹത്തിലെ അനീതികളെക്കുറിച്ച് വിലപിക്കുകയും ചെയ്യും. പര്യവേക്ഷണം ചെയ്യാനുള്ള മനുഷ്യന്‍റെ ത്വരയെയും ആഗ്രഹത്തെയും തടയാൻ ഈ കാര്യങ്ങൾക്കു കഴിയില്ല. കാരണം, മനുഷ്യനെ ദൈവമാണ് സൃഷ്ടിച്ചത്; മാത്രമല്ല, മനുഷ്യന്‍റെ ബുദ്ധിശൂന്യമായ ത്യാഗങ്ങൾക്കും പര്യവേക്ഷണങ്ങൾക്കും അവനെ കൂടുതൽ ദുരിതത്തിലേക്കേ നയിക്കാനാകൂ, അവ ഭാവിയെയും മുന്നോട്ടുള്ള യാത്രയെയും എങ്ങനെ അഭിമുഖീകരിക്കണമെന്ന് അറിയാതെ ഭയത്തിന്‍റെ നിഴലിൽ കഴിയാൻ മാത്രമേ മനുഷ്യനെ സഹായിക്കൂ. ശാസ്ത്രത്തെയും അറിവിനെയും പോലും മനുഷ്യൻ ഭയന്നുതുടങ്ങും, ശൂന്യതാബോധം അവനെ അതിലേറെ ഭീതിപ്പെടുത്തും. ഈ ലോകത്ത് നിങ്ങൾ ജീവിക്കുന്നത് സ്വാതന്ത്ര്യമുള്ള ഒരു രാജ്യത്താകട്ടെ, മനുഷ്യാവകാശങ്ങൾ ധ്വംസിക്കപ്പെടുന്ന ഒരു രാജ്യത്താകട്ടെ മനുഷ്യരാശിയുടെ ഭാഗധേയത്തിൽനിന്നു രക്ഷപ്പെടാൻ നിങ്ങൾക്ക് ഒരുവിധത്തിലും കഴിയില്ല. നിങ്ങളൊരു ഭരണാധിപനോ ഭരണവിധേയനോ ആയിക്കൊള്ളട്ടെ, വിധി, നിഗൂഢതകൾ, മനുഷ്യരാശിയുടെ ലക്ഷ്യസ്ഥാനം എന്നിവ തിരയാനുള്ള ത്വരയിൽനിന്നു രക്ഷപ്പെടാൻ നിങ്ങൾക്ക് ഒരു കാരണവശാലും സാധിക്കില്ല. കടുത്ത ശൂന്യതാബോധത്തിൽനിന്നു മുക്തരാവാൻ അത്രപോലും സാധിക്കില്ല. മനുഷ്യരുടെ ഇടയിൽ സർവസാധാരണമായ ഈ പ്രതിഭാസങ്ങളെ സാമൂഹിക പ്രതിഭാസങ്ങൾ എന്നാണ് സാമൂഹ്യ ശാസ്ത്രജ്ഞർ വിളിക്കുന്നത്; പക്ഷേ, അതിനൊരു പരിഹാരവുമായി മുന്നോട്ടുവരാൻ ഒരു മഹദ്‍വ്യക്തിക്കും കഴിയില്ല. എന്തു പറഞ്ഞാലും, മനുഷ്യൻ മനുഷ്യനാണ്, ദൈവത്തിന്‍റെ സ്ഥാനത്തിനും ജീവനും പകരമാകാൻ ഒരു മനുഷ്യനുമാവില്ല. എല്ലാവർക്കും സുഭിക്ഷമായ ആഹാരവും തുല്യതയും സ്വാതന്ത്ര്യവും ഉറപ്പുനൽകുന്ന, നീതിനിഷ്ഠമായ ഒരു സമൂഹം ഉണ്ടായതുകൊണ്ടുമാത്രം മനുഷ്യവർഗത്തിന് എല്ലാമായില്ല. മനുഷ്യർക്കു വേണ്ടത് ദൈവത്തിൽനിന്നുള്ള രക്ഷയും അവിടുന്നു പ്രദാനം ചെയ്യുന്ന ജീവന്‍റെ കരുതലുമാണ്. ദൈവം പ്രദാനം ചെയ്യുന്ന ജീവന്‍റെ കരുതലും അവിടുത്തെ രക്ഷയും ലഭിക്കുമ്പോഴേ മനുഷ്യന്‍റെ ആവശ്യങ്ങൾ തൃപ്തിപ്പെടുകയും അന്വേഷണത്വര ശമിക്കുകയും ആത്മീയ ശൂന്യതാബോധം അസ്തമിക്കുകയും ചെയ്യൂ. ഒരു രാജ്യത്തെയോ ഒരു ജനതയിലെയോ ആളുകൾക്ക് ദൈവത്തിന്‍റെ രക്ഷയും കരുതലും സ്വീകരിക്കാൻ കഴിയുന്നില്ലെങ്കിൽ, ആ രാജ്യമോ ജനതയോ നാശത്തിലേക്കുള്ള പാതയിലാണ്, അന്ധകാരത്തിലേക്കാണ് അവർ നടന്നടുക്കുന്നത്, ദൈവം അവരെ കണിശമായും നശിപ്പിച്ചുകളയും.

ഒരുപക്ഷേ ഇന്ന് നിന്‍റെ രാജ്യം സമ്പന്നമായിരിക്കാം. എന്നാൽ നിന്‍റെ പ്രജകളെ ദൈവത്തിൽനിന്ന് അകലാൻ നീ അനുവദിക്കുകയാണെങ്കിൽ, അതിനു ദൈവാനുഗ്രഹങ്ങൾ ഒന്നൊന്നായി നഷ്ടമാകും. നിന്‍റെ രാജ്യത്തിന്‍റെ നാഗരികത ചവിട്ടിമെതിക്കപ്പെടും. വൈകാതെ, ജനങ്ങൾ ദൈവത്തിനെതിരെ എഴുന്നേറ്റ് സ്വർഗത്തെ ശപിക്കും. അങ്ങനെ മനുഷ്യനറിയാതെ, രാജ്യത്തിന്‍റെ ഭാവി തകർന്നുതരിപ്പണമാകും. തന്‍റെ ശാപം ഏറ്റുവാങ്ങിയ രാജ്യങ്ങളെ ശിക്ഷിക്കാൻ ദൈവം ശക്തരായ രാജ്യങ്ങളെ ഉയർത്തും, ഭൂമുഖത്തുനിന്ന് അവയെ തുടച്ചുനീക്കുക പോലും ചെയ്തെന്നുവരാം. ഒരു രാജ്യത്തിന്‍റെയോ ജനതയുടെയോ ഉയർച്ചയും താഴ്ചയും ആശ്രയിച്ചിരിക്കുന്നത് അതിന്‍റെ ഭരണാധികാരികൾ ദൈവത്തെ ആരാധിക്കുന്നുണ്ടോ എന്നതിനെയും ജനത്തെ ദൈവവുമായി കൂടുതൽ അടുക്കാനും അവിടുത്തെ ആരാധിക്കാനും പ്രേരിപ്പിക്കുന്നുണ്ടോ എന്നതിനെയുമാണ്. എന്നിട്ടും, ഈ അന്ത്യനാളിൽ, ദൈവത്തെ യഥാർത്ഥത്തിൽ അന്വേഷിക്കുകയും ആരാധിക്കുകയും ചെയ്യുന്നവർ വിരളമായിക്കൊണ്ടിരിക്കുന്നതിനാൽ, ക്രിസ്തുമതം ഔദ്യോഗിക മതമായ രാജ്യങ്ങളോട് ദൈവം പ്രത്യേക പ്രീതി കാണിക്കുന്നു. ലോകത്തിലെ താരതമ്യേന നീതിയുള്ള പാളയം സ്ഥാപിക്കുന്നതിന് അവിടുന്ന് ആ രാജ്യങ്ങളെ ഒരുമിച്ചുകൂട്ടുന്നു. നിരീശ്വരവാദ രാജ്യങ്ങളും സത്യദൈവത്തെ ആരാധിക്കാത്തവയും ആ നീതിനിഷ്ഠ പാളയത്തിന്‍റെ എതിർചേരിയാകുന്നു. അങ്ങനെ, മനുഷ്യവർഗത്തിനിടയിൽ തന്‍റെ വേല നിർവഹിക്കാൻ ദൈവത്തിന് ഒരു ഇടം ഉണ്ടെന്നു മാത്രമല്ല, നീതിനിഷ്ഠമായ വിധത്തിൽ അധികാരം പ്രയോഗിക്കാൻ കഴിയുന്ന രാജ്യങ്ങളെ നേടുകയും തന്നെ എതിർക്കുന്ന രാജ്യങ്ങളുടെമേൽ ഉപരോധങ്ങളും നിയന്ത്രണങ്ങളും ഏർപ്പെടുത്താൻ അനുവദിക്കുകയും ചെയ്യുന്നു. ഇങ്ങനെയൊക്കെയാണെങ്കിലും, ദൈവത്തെ ആരാധിക്കാൻ കൂടുതലായി ആരും മുന്നോട്ടു വരുന്നില്ല. കാരണം, മനുഷ്യൻ ദൈവത്തിൽനിന്ന് ബഹുകാതം അകന്നുപോയിരിക്കുന്നു, അവൻ ദൈവത്തെ മറന്നിട്ട് വളരെക്കാലമായി. നീതി നടപ്പാക്കുകയും അനീതിയെ ചെറുക്കുകയും ചെയ്യുന്ന രാജ്യങ്ങൾ മാത്രമാണ് ഭൂമിയിൽ അവശേഷിക്കുക. എന്നാൽ ദൈവത്തിന്‍റെ ആ ആഗ്രഹം ഇനിയും നിറവേറിയിട്ടില്ല. കാരണം ഒരു രാജ്യത്തിന്‍റെ ഭരണാധികാരിയും തന്‍റെ പ്രജകളുടെ മേൽ ഭരണം നടത്താൻ ദൈവത്തെ അനുവദിക്കില്ല, ഒരു രാഷ്ട്രീയ പാർട്ടിയും ദൈവത്തെ ആരാധിക്കാൻ തങ്ങളുടെ അണികളെ ഒരുമിച്ചുകൂട്ടില്ല; ഒരു രാജ്യവും ജനതയും ഭരണകക്ഷിയും, എന്തിന് ഒരു വ്യക്തി പോലും, സ്വന്തം ഹൃദയത്തിൽ ദൈവത്തിന് അർഹമായ സ്ഥാനം നൽകുന്നില്ല. ഈ ലോകത്ത് നീതിനിഷ്‌ഠമായ ശക്തികൾ ഉണ്ടെങ്കിലും, മനുഷ്യഹൃദയത്തിൽ ദൈവത്തിനു സ്ഥാനമില്ലാത്ത ഭരണം ദുർബലമാണ്. ദൈവാനുഗ്രഹമില്ലെങ്കിൽ, രാഷ്ട്രീയരംഗം താറുമാറാകും, ഏതു നിമിഷവും ആക്രമണത്തിന് ഇരയാകാം. കാരണം, മനുഷ്യരെ സംബന്ധിച്ചിടത്തോളം, ദൈവാനുഗ്രഹം ഇല്ലാതിരിക്കുന്നത് സൂര്യനില്ലാതെ ജീവിക്കുന്നതിനു തുല്യമാണ്. ഭരണാധികാരികൾ സ്വന്തം ജനത്തിനുവേണ്ടി എത്രമാത്രം പരിശ്രമിച്ചാലും, മനുഷ്യർ നീതിപൂർവമായ സമ്മേളനങ്ങൾ എത്രവട്ടം വിളിച്ചുകൂട്ടിയാലും, ഇവയൊന്നും വരാനിരിക്കുന്ന സംഭവവികാസങ്ങളിൽ മാറ്റം വരുത്തുകയോ മനുഷ്യരാശിയുടെ വിധി തിരുത്തുകയോ ഇല്ല. ആളുകൾക്ക് ഉണ്ണാനും ഉടുക്കാനും ഉണ്ടായിരിക്കുകയും ജനങ്ങൾ സമാധാനപരമായി ഒരുമിച്ചു ജീവിക്കുകയും ചെയ്യുന്ന രാജ്യം നല്ല രാജ്യമാണെന്നും നല്ല നേതൃത്വമുള്ള രാജ്യമാണെന്നും ആണ് ആളുകൾ കരുതുന്നത്. പക്ഷേ, ദൈവം അങ്ങനെയല്ല കരുതുന്നത്. തന്നെ ആരും ആരാധിക്കാത്ത ഒരു രാജ്യത്തെ, താൻ ഉന്മൂലനം ചെയ്യാനിരിക്കുന്ന രാജ്യമായാണ് അവിടുന്ന് കാണുന്നത്. മനുഷ്യന്‍റെ ചിന്താഗതിയും ദൈവത്തിന്‍റെ ചിന്താഗതിയും തമ്മിൽ വലിയ അന്തരമുണ്ട്. അതുകൊണ്ട്, ഒരു രാജ്യത്തിന്‍റെ നേതാവ് ദൈവത്തെ ആരാധിക്കുന്നില്ലെങ്കിൽ, ആ രാജ്യത്തിന്‍റെ ഭാവി ഒരു ദുരന്തമായിരിക്കും. അതിന് ലക്ഷ്യസ്ഥാനത്ത് എത്തിച്ചേരാനാവില്ല.

ദൈവം മനുഷ്യന്‍റെ രാഷ്ട്രീയ കാര്യങ്ങളിൽ ഇടപെടുന്നില്ല, എങ്കിലും ഒരു രാജ്യത്തിന്‍റെ അല്ലെങ്കിൽ ജനതയുടെ ഭാവി നിയന്ത്രിക്കുന്നത് അവിടുന്നാണ്. ഈ ലോകവും മുഴു പ്രപഞ്ചവും നിയന്ത്രിക്കുന്നത് ദൈവമാണ്. മനുഷ്യന്‍റെ ഭാവിയും ദൈവത്തിന്‍റെ പദ്ധതിയും ഇഴപിരിക്കാനാവാത്തവിധം ബന്ധപ്പെട്ടുകിടക്കുന്നു. ഒരു മനുഷ്യനും രാജ്യവും ജനതയും ദൈവത്തിന്‍റെ പരമാധികാരത്തിന്‍റെ പരിധിക്കു പുറത്തല്ല. തന്‍റെ ഭാവി എന്താകുമെന്ന് അറിയാൻ ആഗ്രഹിക്കുന്നെങ്കിൽ മനുഷ്യൻ ദൈവസന്നിധിയിൽ വന്നേ മതിയാകൂ. തന്നെ അനുഗമിക്കുകയും ആരാധിക്കുകയും ചെയ്യുന്നവരെ ദൈവം അഭിവൃദ്ധിയിലേക്കു നയിക്കും. എന്നാൽ തന്നോട് എതിർത്തുനിൽക്കുകയും തന്നെ തള്ളിക്കളയുകയും ചെയ്യുന്നവരെ അധഃപതനത്തിലേക്കും നയിക്കും. അവർ നാമാവശേഷമാകാൻ അവിടുന്ന് ഇടയാക്കും.

ബൈബിളിൽ പറഞ്ഞിരിക്കുന്ന, ദൈവം സോദോമിനെ നശിപ്പിച്ച സംഭവവും ലോത്തിന്‍റെ ഭാര്യ ഉപ്പുതൂണായത് എങ്ങനെയെന്നതും ഓർക്കുക. നീനെവേയിലെ ആളുകൾ സ്വന്തം പാപങ്ങളെ പ്രതി ചാക്കിലും വെണ്ണീറിലുമിരുന്ന് അനുതപിച്ചതിനെ കുറിച്ചു ചിന്തിക്കുക. 2,000 വർഷം മുമ്പ് യേശുവിനെ യഹൂദന്മാർ കുരിശിൽ തറച്ചതിനെത്തുടർന്ന് നടന്ന കാര്യങ്ങളെ കുറിച്ചും ഓർക്കുക. ഇസ്രായേലിൽനിന്നു പുറത്താക്കപ്പെട്ട യഹൂദന്മാർ ലോകമെങ്ങും വിവിധ ദേശങ്ങളിലേക്ക് പലായനം ചെയ്തു. അനേകർ കൊല്ലപ്പെട്ടു, മുഴു യഹൂദ ജനതയും അന്നുവരെ കണ്ടിട്ടില്ലാത്തതരം നാശത്തിനു വിധേയമായി. ദൈവത്തെ കുരിശിൽ തറച്ചതിലൂടെ അവർ ചെയ്തത് അതിനികൃഷ്ടമായ പാപമായിരുന്നു. അതിലൂടെ അവർ ദൈവത്തെ പ്രകോപിച്ചു. തങ്ങൾ ചെയ്തതിന് അവർ വിലയൊടുക്കേണ്ടിവന്നു, തങ്ങൾ ചെയ്തതിന്‍റെയെല്ലാം ഫലം അവർ അനുഭവിക്കുകതന്നെ ചെയ്തു. അവർ ദൈവത്തെ കുറ്റം വിധിച്ച് തള്ളിക്കളഞ്ഞു. അതുകൊണ്ടുതന്നെ അവർക്കുള്ള വിധി ഇതായിരുന്നു: ദൈവത്തിൽനിന്നുള്ള ശിക്ഷ ഏറ്റുവാങ്ങുക. ആ രാജ്യത്തിനും ജനതയ്ക്കും മേൽ വന്നുപതിച്ച ദുരന്തം അവരുടെ ഭരണാധികാരികളുടെ ചെയ്തികളുടെ കയ്പേറിയ പരിണതഫലമായിരുന്നു.

ഇന്ന്, തന്‍റെ പ്രവൃത്തി ചെയ്യാനായി ദൈവം വീണ്ടും ഈ ലോകത്തിലേക്കു വന്നിരിക്കുകയാണ്. അവിടുന്ന് തുടങ്ങുന്നത് ഏകാധിപത്യ ഭരണാധികാരികളുടെ ഈറ്റില്ലവും നിരീശ്വരവാദത്തിന്‍റെ കോട്ടക്കൊത്തളവുമായ ചൈനയിൽനിന്നാണ്. തന്‍റെ ജ്ഞാനവും ശക്തിയും ഉപയോഗിച്ച് ദൈവം ഒരു കൂട്ടം ആളുകളെ നേടിയിരിക്കുന്നു. ഇക്കാലമത്രയും ചൈനയിലെ ഭരണകക്ഷി ദൈവത്തെ എല്ലാവിധത്തിലും വേട്ടയാടുകയും അവിടുത്തോട് ക്രൂരമായി പെരുമാറുകയും ചെയ്തു. അങ്ങനെ അവന് തല ചായ്ക്കാൻ ഒരിടം, ഒരു വാസസ്ഥാനം ഇല്ലാതായി. എന്നിട്ടും താൻ ചെയ്യാൻ ഉദ്ദേശിച്ച പ്രവൃത്തി ദൈവം തുടരുന്നു: തന്‍റെ വചനങ്ങൾ കേൾപ്പിക്കുകയും സുവിശേഷം പ്രചരിപ്പിക്കുകയും ചെയ്യുന്നു. ദൈവത്തിന്‍റെ സർവശക്തി ആർക്കും ഗ്രഹിക്കാവുന്നതല്ല. ദൈവത്തെ ശത്രുവായി കാണുന്ന ഒരു രാജ്യമായ ചൈനയിൽ ദൈവം ഒരിക്കലും തന്‍റെ വേല നിറുത്തിയിട്ടില്ല. എന്നു തന്നെയല്ല, ദൈവത്തിന്‍റെ പ്രവർത്തനവും വചനവും അനേകർ കൈനീട്ടി സ്വീകരിച്ചിരിക്കുന്നു. കാരണം മനുഷ്യവർഗത്തിലെ ഓരോ വ്യക്തിയെയും രക്ഷിക്കാൻ ദൈവം തന്നാലാവുന്നതെല്ലാം ചെയ്യുന്നു. താൻ നിറവേറ്റാൻ ആഗ്രഹിക്കുന്ന കാര്യങ്ങളിൽനിന്ന് ദൈവത്തെ തടയാൻ ഒരു രാജ്യത്തിനും അധികാരശക്തിക്കും ആവില്ല എന്നതിൽ നമുക്ക് ഉറച്ച വിശ്വാസമുണ്ട്. ദൈവത്തിന്‍റെ പ്രവർത്തനത്തിനു മാർഗതടസ്സം സൃഷ്ടിക്കുകയും തിരുവചനത്തെ എതിർക്കുകയും അവിടുത്തെ പദ്ധതിക്ക് തടയിടാനോ തുരങ്കംവെക്കാനോ ശ്രമിക്കുകയും ചെയ്യുന്നവർ ആത്യന്തികമായി ദൈവത്തിൽനിന്നുള്ള ശിക്ഷ ഏറ്റുവാങ്ങേണ്ടിവരും. ദൈവത്തിന്‍റെ പ്രവൃത്തിയെ ധിക്കരിക്കുന്നവന്‍റെ സ്ഥാനം നരകത്തിലാണ്. ദൈവത്തിന്‍റെ പ്രവൃത്തിയെ ധിക്കരിക്കുന്ന ഏതൊരു രാജ്യവും നശിപ്പിക്കപ്പെടും. ദൈവത്തിന്‍റെ പ്രവൃത്തിയെ എതിർക്കാൻ മുതിരുന്ന ഏതൊരു ജനതയും ഈ ഭൂമിയിൽനിന്നു തുടച്ചുനീക്കപ്പെടും, നാമാവശേഷമാകും. എല്ലാ ജനതകളിലെയും രാജ്യങ്ങളിലെയും സകല വ്യവസായങ്ങളിലെയും ജനങ്ങളെ തിരുവചനം ശ്രവിക്കാനും അവിടുത്തെ പ്രവൃത്തി കാണാനും മനുഷ്യവർഗത്തിന്‍റെ ഭാഗധേയത്തിന് അടുത്ത ശ്രദ്ധ നൽകാനും ദൈവത്തെ അതിവിശുദ്ധനും അങ്ങേയറ്റം ബഹുമാന്യനും അത്യുന്നതനും ആയി സ്വീകരിക്കാനും മനുഷ്യർക്കിടയിലെ ഏക ആരാധനാപാത്രമായി അവിടുത്തെ വീക്ഷിക്കാനും, അബ്രാഹാമിന്‍റെ പിന്മുറക്കാർ യഹോവയുടെ വാഗ്ദാനപ്രകാരം ജീവിച്ചതുപോലെയും ദൈവം ആദിയിൽ സൃഷ്ടിച്ച ആദാമും ഹവ്വായും ഏദെൻതോട്ടത്തിൽ ജീവിച്ചതുപോലെയും, മുഴു മനുഷ്യവർഗത്തെയും ദൈവാനുഗ്രഹത്തിനു പാത്രമായി ജീവിക്കാൻ അനുവദിക്കാനും ഞാൻ ഉദ്ബോധിപ്പിക്കുകയാണ്.

ദൈവത്തിന്‍റെ പ്രവൃത്തി ഒരു കൂറ്റൻ തിരമാലപോലെ മുന്നേറുകയാണ്. ആർക്കും അവിടുത്തെ പിടിച്ചുനിറുത്താനാവില്ല, ആർക്കും അവിടുത്തെ മുന്നേറ്റത്തിനു തടയിടാൻ കഴിയില്ല. ദൈവത്തിന്‍റെ വചനങ്ങൾ ശ്രദ്ധാപൂർവം കേൾക്കുകയും അവിടുത്തെ അന്വേഷിക്കുകയും അവിടുത്തേക്കായി ദാഹിക്കുകയും ചെയ്യുന്നവർക്കു മാത്രമേ അവിടുത്തെ കാലടികൾ പിന്തുടരാനും അവിടുത്തെ വാഗ്ദാനം സ്വീകരിക്കാനും കഴിയൂ. അങ്ങനെ ചെയ്യാത്തവർ അതിദാരുണമായ ദുരന്തത്തിന് ഇരകളാകും, അർഹമായ ശിക്ഷ അവർക്ക് ഏറ്റുവാങ്ങേണ്ടിവരും.


മനുഷ്യന്റെ രക്ഷ ദൈവത്തിന്റെ കാര്യനിർവഹണത്തിലൂടെ മാത്രം

എല്ലാ മനുഷ്യരുടെയും കണ്ണുകളിൽ ദൈവത്തിന്റെ കാര്യനിർവഹണം വളരെ അപരിചിതമായ ഒന്നാണ്. കാരണം അവന്റെ കാര്യനിർവഹണം തങ്ങളിൽനിന്ന് തീർത്തും വേറിട്ടതായി ആളുകൾ കരുതുന്നു. ദൈവത്തിന്റെ കാര്യനിർവഹണം അവന്റെ മാത്രം പ്രവൃത്തിയാണെന്നും അത് അവനെ മാത്രം ബാധിക്കുന്നതാണെന്നും ആളുകൾ ചിന്തിക്കുന്നു. അതിനാൽ മനുഷ്യരാശി അവന്റെ കാര്യനിർവഹണത്തോട് ഉദാസീനരാണ്. അങ്ങനെ, മനുഷ്യരാശിയുടെ രക്ഷ അവ്യക്തവും അസ്പഷ്ടവും, പിന്നെ പൊള്ളയായ വാചകക്കസർത്തും മാത്രമാകുന്നു. രക്ഷ നേടുന്നതിനും മനോഹരമായ ലക്ഷ്യസ്ഥാനത്തിൽ പ്രവേശിക്കുന്നതിനും മനുഷ്യൻ ദൈവത്തെ പിന്തുടരുന്നുണ്ടെങ്കിലും, ദൈവം എങ്ങനെയാണ് തന്റെ പ്രവർത്തനം നടത്തുന്നത് എന്ന കാര്യത്തിൽ മനുഷ്യന് ഒരു താത്പര്യവുമില്ല. ദൈവം തയ്യാറാക്കിയ പദ്ധതികളോ രക്ഷിക്കപ്പെടുന്നതിൽ താൻ വഹിക്കേണ്ട പങ്കോ അവൻ ശ്രദ്ധിക്കുന്നില്ല. ഇതു ശരിക്കും പരിതാപകരമാണ്. മനുഷ്യന്റെ രക്ഷയെ ദൈവത്തിന്റെ കാര്യനിർവഹണത്തിൽ നിന്നോ അവന്റെ പദ്ധതിയിൽ നിന്നോ വേറിട്ടുനിറുത്താൻ കഴിയില്ല. എന്നാൽ ദൈവത്തിന്റെ കാര്യനിർവഹണത്തെക്കുറിച്ച് മനുഷ്യൻ ഒന്നുംതന്നെ ചിന്തിക്കുന്നില്ല, അങ്ങനെ അവനിൽനിന്ന് എന്നത്തെക്കാളും അകലുകയും ചെയ്യുന്നു. സൃഷ്ടി എന്താണ്, ദൈവവിശ്വാസം എന്താണ്, ദൈവത്തെ ആരാധിക്കേണ്ടത് എങ്ങനെയാണ്, എന്നു തുടങ്ങി രക്ഷയുമായി അടുത്തു ബന്ധമുള്ള വിഷയങ്ങളെ കുറിച്ച് തികച്ചും അജ്ഞരായ കൂടുതൽ കൂടുതൽ ആളുകൾ അവനെ പിന്തുടരുന്നവരുടെ അണികളിൽ ചേരാൻ ഇതു കാരണമായിട്ടുണ്ട്. അതിനാൽ, ദൈവത്തെ പിന്തുടരുകയും അവനിൽ വിശ്വസിക്കുകയും ചെയ്യുക എന്നതുകൊണ്ട് എന്താണ് അർത്ഥമാക്കുന്നത് എന്ന് അവനെ പിന്തുടരുന്നവർ വ്യക്തമായി മനസ്സിലാക്കുന്നതിന് നമ്മൾ ഇപ്പോൾ ദൈവത്തിന്റെ കാര്യനിർവഹണത്തെക്കുറിച്ച് ചർച്ച ചെയ്യേണ്ടിയിരിക്കുന്നു. അനുഗ്രഹങ്ങൾ നേടുന്നതിനോ ദുരന്തങ്ങൾ ഒഴിവാക്കുന്നതിനോ മറ്റുള്ളവർക്കിടയിൽ ശോഭിച്ചു നിൽക്കുന്നതിനോ മാത്രമായി ദൈവത്തെ പിന്തുടരുന്നതിനു പകരം, സഞ്ചരിക്കേണ്ട പാത കൂടുതൽ കൃത്യമായി തിരഞ്ഞെടുക്കാൻ ഓരോരുത്തരെയും അതു സഹായിക്കും.

ദൈവത്തിന്റെ കാര്യനിർവഹണം ഗഹനമാണെങ്കിലും അത് മനുഷ്യഗ്രാഹ്യത്തിന് അതീതമല്ല. ദൈവത്തിന്റെ എല്ലാ പ്രവർത്തനങ്ങളും മനുഷ്യരാശിയെ രക്ഷിക്കാനുള്ള അവന്റെ കാര്യനിർവഹണവുമായി ബന്ധപ്പെട്ടിരിക്കുന്നതും മനുഷ്യകുലത്തിന്റെ ജീവനെയും ജീവിതത്തെയും ലക്ഷ്യസ്ഥാനത്തെയും ബാധിക്കുന്നതുമാണ് എന്നതാണ് ഇതിനു കാരണം. ദൈവം മനുഷ്യർക്കിടയിലും അവരുടെമേലും ചെയ്യുന്ന പ്രവർത്തനങ്ങൾ ഏറെ പ്രായോഗികവും അർത്ഥവത്തുമാണെന്നു പറയാൻ കഴിയും. അതു കാണാനും അനുഭവിക്കാനും മനുഷ്യനും കഴിയും, അത് ഒട്ടും അമൂർത്തമായ ഒന്നല്ല. ദൈവത്തിന്റെ പ്രവർത്തനങ്ങൾ എല്ലാം സ്വീകരിക്കാൻ മനുഷ്യനു ശേഷിയില്ലെങ്കിൽ, പിന്നെ എന്താണ് അവന്റെ പ്രവർത്തനത്തിന്റെ പ്രസക്തി? അത്തരം കാര്യനിർവഹണത്തിന് എങ്ങനെ മനുഷ്യന്റെ രക്ഷയിലേക്കു നയിക്കാൻ കഴിയും? ദൈവത്തെ പിന്തുടരുന്ന പലരും എങ്ങനെ അനുഗ്രങ്ങൾ നേടാം എന്നും എങ്ങനെ ദുരന്തങ്ങൾ ഒഴിവാക്കാം എന്നും മാത്രമാണ് നോക്കുന്നത്. ദൈവത്തിന്റെ പ്രവർത്തനവും കാര്യനിർവഹണവും പരാമർശിക്കപ്പെടുന്ന മാത്രയിൽ അവർ നിശ്ശബ്ദരായി സകല താത്പര്യവും നഷ്ടപ്പെട്ടവരായി മാറുന്നു. അത്തരം വിരസമായ വിഷയങ്ങൾ മനസിലാക്കുന്നത് അവരുടെ ജീവിതം വളരാനോ ഏതെങ്കിലും വിധത്തിൽ പ്രയോജനം കിട്ടാനോ ഉപകാരപ്പെട്ടില്ല എന്നവർ ചിന്തിക്കുന്നു. തത്ഫലമായി, ദൈവത്തിന്റെ കാര്യനിർവഹണത്തെക്കുറിച്ച് കേട്ടാലും അവർ ശ്രദ്ധ കൊടുക്കുന്നില്ല. സ്വീകരിക്കേണ്ട അമൂല്യമായ ഒന്നായി അവർ അതിനെ കാണുന്നില്ല, തങ്ങളുടെ ജീവിതത്തിന്റെ ഭാഗമായി അവർ അതിനെ കൈക്കൊള്ളുന്നുമില്ല. അങ്ങനെയുള്ളവർക്ക് ദൈവത്തെ പിന്തുടരുന്നതിന് ലളിതമായ ഒരു ലക്ഷ്യം മാത്രമാണുള്ളത്—അനുഗ്രങ്ങൾ പ്രാപിക്കുക. ഈ ലക്ഷ്യം നേരിട്ട് ഉൾപ്പെടാത്ത ഒന്നിലും ശ്രദ്ധ കൊടുക്കാൻ അവർ മെനക്കെടില്ല. അവരെ സംബന്ധിച്ച്, അനുഗ്രങ്ങൾ നേടാൻ ദൈവത്തിൽ വിശ്വസിക്കുന്നതിനെക്കാൾ യുക്തിസഹമായ മറ്റൊരു ലക്ഷ്യമില്ല, അവരുടെ വിശ്വാസത്തിന്റെ മൂല്യം തന്നെ അതാണ്. ഈ ലക്ഷ്യത്തിന് ഉതകാത്ത എന്തെങ്കിലുമുണ്ടെങ്കിൽ, അവർ തീർത്തും അതിനാൽ പ്രചോദിതരാകാതെ നിലകൊള്ളുന്നു. ഇന്ന് ദൈവത്തിൽ വിശ്വസിക്കുന്ന മിക്കവരുടെയും കാര്യം ഇങ്ങനെയാണ്. അവരുടെ ചിന്താഗതിയും ലക്ഷ്യവും ന്യായമായി തോന്നാം, കാരണം ദൈവത്തിൽ വിശ്വസിക്കുന്നതിനാൽ അവർ ദൈവത്തിനു വേണ്ടി ചെലവാക്കുകയും ദൈവത്തിനു സ്വയം സമർപ്പിക്കുകയും തങ്ങളുടെ കടമകൾ നിറവേറ്റുകയും ചെയ്യുന്നു. അവർ തങ്ങളുടെ യൗവനം ത്യജിക്കുകയും കുടുംബത്തെയും തൊഴിലിനെയും കൈവെടിയുകയും എന്തിന്, ഗാർഹിക തിരക്കുകളിൽനിന്ന് വർഷങ്ങളോളം അകന്നുനിൽക്കുക പോലും ചെയ്യുന്നു. തങ്ങളുടെ പരമമായ ലക്ഷ്യത്തിനു വേണ്ടി അവർ സ്വന്തം താത്പര്യങ്ങളിലും ജീവിതവീക്ഷണത്തിലും, തങ്ങൾ തേടുന്ന ദിശയിൽ പോലും, മാറ്റം വരുത്തുന്നു; എന്നാലും ദൈവത്തിലുള്ള വിശ്വാസമെന്ന ലക്ഷ്യം മാറ്റാൻ അവർക്കു കഴിയില്ല. സ്വന്തം ആദർശങ്ങളുടെ നടത്തിപ്പിനായി അവർ ഓടിനടക്കും; പാത എത്ര നീണ്ടതായാലും അതിൽ എത്ര കഷ്ടങ്ങളും പ്രതിബന്ധങ്ങളും ഉണ്ടെങ്കിലും, അവർ ദൃഢചിത്തരായും മരണഭയമില്ലാത്തവരായും തുടരും. ഈ മാർഗത്തിൽ ആത്മാർപ്പണത്തോടെ തുടരാൻ അവരെ പ്രേരിപ്പിക്കുന്ന ശക്തി എന്താണ്? അവരുടെ മനസ്സാക്ഷിയാണോ? അവരുടെ മഹത്തായ, കുലീനമായ വ്യക്തിത്വമാണോ? അവസാനം വരേക്കും തിന്മയുടെ ശക്തികളോടു പോരടിക്കുന്നതിനുള്ള അവരുടെ ദൃഢനിശ്ചയമാണോ? പ്രതിഫലം കാംക്ഷിക്കാതെ ദൈവത്തിനു സാക്ഷ്യം വഹിക്കാനുള്ള അവരുടെ വിശ്വാസമാണോ? ദൈവഹിതം ചെയ്യാനായി എല്ലാം പരിത്യജിക്കാൻ അവരെ സന്നദ്ധരാക്കുന്ന വിശ്വസ്തത ആണോ? അതോ, അതിരുകവിഞ്ഞ വ്യക്തിപരമായ ആവശ്യങ്ങൾ എപ്പോഴും ഒഴിവാക്കുന്നതിനുള്ള ഭക്തിയുടെ ആത്മാവാണോ? ദൈവത്തിന്റെ കാര്യനിർവഹണ പ്രവർത്തനം ഒരിക്കലും മനസ്സിലാക്കിയിട്ടില്ലാത്ത ഒരാളെ സംബന്ധിച്ചിടത്തോളം ഇനിയും വളരെയധികം നൽകുക എന്നത്, ലളിതമായി പറഞ്ഞാൽ, ഒരു അദ്ഭുതമാണ്! ഈ ആളുകൾ എത്രമാത്രം നൽകി എന്ന് ഇപ്പോൾ നമുക്ക് ചർച്ച ചെയ്യണ്ടതില്ല. എന്നിരുന്നാലും അവരുടെ പെരുമാറ്റത്തെ കുറിച്ച് നാം വിലയിരുത്തേണ്ടതുണ്ട്. തങ്ങൾക്ക് ഏറ്റവും വേണ്ട നേട്ടങ്ങൾക്കു പുറമേ, ദൈവത്തെ ഒരിക്കലും മനസ്സിലാകാത്ത ആളുകൾ അവനുവേണ്ടി ഇത്രയധികം നൽകുന്നതിനു പിന്നിൽ മറ്റെന്തെങ്കിലും കാരണങ്ങൾ ഉണ്ടാകുമോ? മുമ്പ് തിരിച്ചറിയപ്പെടാതിരുന്ന ഒരു പ്രശ്നം നമ്മൾ ഇതിൽ കാണുന്നു: ദൈവവുമായുള്ള മനുഷ്യന്റെ ബന്ധം നഗ്നമായ സ്വാർത്ഥ താത്പര്യത്തിന്‍റേതു മാത്രമാണ്. അനുഗ്രഹദാതാവും സ്വീകർത്താവും തമ്മിലുള്ള ബന്ധമാണത്. ലളിതമായി പറഞ്ഞാൽ, മുതലാളിയും തൊഴിലാളിയും തമ്മിലുള്ള ബന്ധം പോലെയുള്ള ഒന്ന്. മുതലാളി കൊടുക്കുന്ന പ്രതിഫലത്തിനു വേണ്ടി മാത്രമാണ് തൊഴിലാളി ജോലി ചെയ്യുന്നത്. അത്തരമൊരു ബന്ധത്തിൽ മമത ഇല്ല, കൊടുക്കൽ വാങ്ങലുകളേ ഉള്ളൂ. സ്നേഹിക്കലോ സ്നേഹിക്കപ്പെടലോ ഇല്ല, ധർമ്മവും ദയയും മാത്രമേയുള്ളൂ. ഉള്ളത് പരസ്പര ധാരണയല്ല, അടിച്ചമർത്തപ്പെട്ട രോഷവും വഞ്ചനയും മാത്രമാണ്. ആത്മബന്ധമില്ല, മറികടക്കാനാവാത്ത അകലം മാത്രം. ഇപ്പോൾ കാര്യങ്ങൾ ഇത്രയുമായ സ്ഥിതിക്ക്, ആർക്കാണ് അതിന്റെ ഗതി തിരിച്ചുവിടാൻ കഴിയുക? ഈ ബന്ധം എത്രമാത്രം വഷളായിക്കഴിഞ്ഞെന്നു ശരിയായി മനസ്സിലാക്കാൻ എത്ര ആളുകൾക്കു ശേഷിയുണ്ട്? അനുഗ്രഹിക്കപ്പെടുന്നതിന്റെ ആഹ്ലാദത്തിൽ ആളുകൾ സ്വയം മുങ്ങിത്താഴുമ്പോൾ ദൈവവുമായി അത്തരത്തിലൊരു ബന്ധം എത്രമാത്രം അപമാനകരവും അനാകർഷകവുമാണെന്നു സങ്കല്പിക്കാൻ ആർക്കും കഴിയില്ലെന്ന് ഞാൻ വിശ്വസിക്കുന്നു.

മനുഷ്യരാശിക്ക് ദൈവത്തിലുള്ള വിശ്വാസം സംബന്ധിച്ച് ഏറ്റവും ദുഃഖകരമായ കാര്യം എന്തെന്നാൽ, മനുഷ്യൻ ദൈവവേലയ്ക്കിടയിൽ സ്വന്തം കാര്യനിർവഹണം നടത്തുകയും, എന്നിട്ടും, ദൈവത്തിന്റെ കാര്യനിർവഹണത്തിനു ശ്രദ്ധ കൊടുക്കാതിരിക്കുകയും ചെയ്യുന്നു എന്നതാണ്. മനുഷ്യന്റെ ഏറ്റവും വലിയ പരാജയം, ദൈവത്തിനു വിധേയപ്പെടാനും അവനെ ആരാധിക്കാനും ശ്രമിക്കുന്നതിനിടയിൽ, മനുഷ്യൻ തനിക്ക് അനുയോജ്യമായ ലക്ഷ്യസ്ഥാനം നിർമ്മിക്കുകയും ഏറ്റവും വലിയ അനുഗ്രഹവും മികച്ച ലക്ഷ്യസ്ഥാനവും എങ്ങനെ നേടാമെന്ന് ആസൂത്രണം ചെയ്യുകയും ചെയ്യുന്നു എന്നതാണ്. എത്ര ശോചനീയരും നിന്ദ്യരും ദയനീയരുമാണു തങ്ങളെന്ന് മനസ്സിലാക്കിയാലും, എത്ര പേർ തങ്ങളുടെ ആദർശങ്ങളും പ്രതീക്ഷകളും സത്വരം ഉപേക്ഷിക്കാൻ തയ്യാറാകും? സ്വന്തം ചുവടുകൾ നിശ്ചലമാക്കിയിട്ട് അവനവനെക്കുറിച്ചു മാത്രം ചിന്തിക്കുന്നതു നിർത്തിവയ്ക്കാൻ ആർക്കൊക്കെ കഴിയും? തന്റെ കാര്യനിർവഹണം പൂർത്തിയാക്കാൻ അടുത്ത് സഹകരിക്കുന്നവരെയാണ് ദൈവത്തിനു വേണ്ടത്. തന്റെ കാര്യനിർവഹണത്തിനായി മുഴുവൻ മനസ്സും ശരീരവും തനിക്ക് അർപ്പിക്കുന്നവരെയാണ് അവനു വേണ്ടത്. ദിവസവും കൈകൾ നീട്ടി അവനോടു യാചിക്കുന്നവരെ അവന് ആവശ്യമില്ല, അല്പം മാത്രം നല്കിയശേഷം പ്രതിഫലത്തിനായി കാത്തിരിക്കുന്നവരെയും അവന് ആവശ്യമില്ല. തുച്ഛമായ സംഭാവന നൽകിയിട്ട് പ്രശംസകളിൽ അഭിരമിക്കുന്നവരോട് ദൈവത്തിനു പുച്ഛമാണ്. ദൈവത്തിന്റെ കാര്യനിർവഹണത്തോടു നീരസപ്പെടുകയും സ്വർഗത്തിൽ പോകുന്നതിനെക്കുറിച്ചും അനുഗ്രഹങ്ങൾ നേടുന്നതിനെക്കുറിച്ചും മാത്രം സംസാരിക്കാൻ ഇഷ്ടപ്പെടുകയും ചെയ്യുന്ന കഠിനഹൃദയരെ ദൈവം വെറുക്കുന്നു. മനുഷ്യകുലത്തെ രക്ഷിക്കാൻ ചെയ്ത പ്രവൃത്തിയിൽ നിന്നു കിട്ടിയ അവസരം മുതലെടുക്കുന്നവരോട് അവന് അതിലും വലിയ അറപ്പാണ്. തന്റെ കാര്യനിർവഹണത്തിലൂടെ ദൈവം എന്തു നിറവേറ്റാനും എന്ത് ആർജിക്കാനുമാണ് ആഗ്രഹിക്കുന്നതെന്ന് ഈ ആളുകൾ ഒരിക്കലും ശ്രദ്ധിച്ചിട്ടേയില്ല എന്നതാണ് അതിനു കാരണം. ദൈവത്തിന്റെ പ്രവർത്തനത്തിലൂടെ കിട്ടിയ അവസരം എങ്ങനെ അനുഗ്രങ്ങൾ നേടാനായി ഉപയോഗപ്പെടുത്താം എന്നതു മാത്രമാണ് അവരുടെ ചിന്ത. സ്വന്തം നേട്ടങ്ങളിലും ഭാഗധേയത്തിലും വ്യാപൃതരായിരിക്കുന്നതിനാൽ ദൈവത്തിന്റെ ഹൃദയത്തെക്കുറിച്ച് അവർക്ക് ചിന്തയില്ല. ദൈവത്തിന്റെ കാര്യനിർവഹണത്തോടു നീരസം പുലർത്തുകയും ദൈവം മനുഷ്യകുലത്തെ രക്ഷിക്കുന്ന വിധത്തിലും അവന്റെ ഹിതത്തിലും തെല്ലും താത്പര്യം കാട്ടാതിരിക്കുകയും ചെയ്യുന്നവർ ദൈവത്തിന്റെ കാര്യനിർവഹണ പ്രവർത്തനവുമായി ബന്ധമില്ലാത്ത ഒരു മാർഗത്തിൽ തങ്ങളെത്തന്നെ പ്രീതിപ്പെടുത്തുക മാത്രമാണ് ചെയ്യുന്നത്. അവരുടെ പെരുമാറ്റത്തെ ദൈവം ഓർക്കുകയോ അംഗീകരിക്കുകയോ ചെയ്യില്ല, അനുഭാവത്തോടെ പരിഗണിക്കുകയുമില്ല.

പ്രപഞ്ചത്തിന്റെയും നഭോമണ്ഡലത്തിന്റെയും വിശാലതയിൽ അസംഖ്യം ജീവജാലങ്ങൾ ജീവിക്കുകയും പ്രത്യുത്പാദനം നടത്തുകയും ജീവന്റെ ചാക്രിക നിയമം പിന്തുടരുകയും ഏകസ്ഥിര നിയമത്തോടു പറ്റിനിൽക്കുകയും ചെയ്യുന്നു. മരിക്കുന്നവർ ജീവിതന്റെ കഥകൾ തങ്ങടൊപ്പം കൊണ്ടുപോകുന്നു. ജീവിച്ചിരിക്കുന്നവർ നശിച്ചുപോയവരുടെ അതേ ദുരന്തചരിത്രം ആവർത്തിക്കുന്നു. അതിനാൽ മനുഷ്യരാശിക്ക് സ്വയം ഇങ്ങനെ ചോദിക്കാതിരിക്കാൻ കഴിയില്ല: നമ്മൾ എന്തിനാണ് ജീവിക്കുന്നത്? നമുക്ക് മരിക്കേണ്ടി വരുന്നത് എന്തുകൊണ്ടാണ്? ആരാണ് ഈ ലോകത്തെ നിയന്ത്രിക്കുന്നത്? മാനവകുലത്തെ ആരാണ് സൃഷ്ടിച്ചത്? പ്രകൃതി മാതാവാണോ യഥാർത്ഥത്തിൽ മനുഷ്യകുലത്തെ സൃഷ്ടിച്ചത്? സ്വന്തം ഭാഗധേയം മനുഷ്യകുലത്തിന്റെ നിയന്ത്രണത്തിൽ തന്നെയാണോ? ... മാനവരാശി ആയിരക്കണക്കിനു വർഷങ്ങളായി അവിരാമം ചോദിച്ചിട്ടുള്ള ചോദ്യങ്ങളാണിവ. ദൗർഭാഗ്യകരമെന്നു പറയട്ടെ, ഈ ചോദ്യങ്ങൾ എത്രയധികം മനുഷ്യന്റെ തലയ്ക്കു പിടിച്ചോ, അവനിൽ ശാസ്ത്രത്തോടുള്ള ദാഹം അത്രയധികം വർദ്ധിച്ചു. ജഡത്തിന്റെ ഹ്രസ്വമായ സംതൃപ്തിയും താത്കാലിക ആസ്വാദനവും പ്രദാനം ചെയ്യാൻ ശാസ്ത്രത്തിനു കഴിയുന്നു. പക്ഷേ, ഏകാന്തതയിൽനിന്നും ഒറ്റപ്പെടലിൽനിന്നും ആത്മാവിന്റെ ആഴത്തിലെ മറയില്ലാത്ത ഭീതിയിൽനിന്നും നിസ്സഹായതയിൽനിന്നും മനുഷ്യനെ മോചിപ്പിക്കാൻ അത് ഒട്ടും പര്യാപ്തമല്ല. നഗ്നനേത്രങ്ങളാൽ കാണാൻ കഴിയുന്നതും തന്റെ ബുദ്ധിയാൽ മനസ്സിലാക്കാവുന്നതുമായ ശാസ്ത്രവിജ്ഞാനത്തെ മനുഷ്യകുലം ഹൃദയത്തെ മരവിപ്പിക്കാനായി ഉപയോഗിക്കുന്നു. എന്നിരുന്നാലും അത്തരം ശാസ്ത്രവിജ്ഞാനം മനുഷ്യരാശിയെ നിഗൂഢതകൾ തേടിപ്പോകുന്നതിൽനിന്നു പിന്തിരിപ്പിക്കുന്നില്ല. പ്രപഞ്ചത്തിന്റെയും സകല വസ്തുക്കളുടെയും പരമാധികാരി ആരാണെന്ന് മനുഷ്യരാശിക്ക് അറിയുകയേയില്ല, അതുപോലെ മനുഷ്യരാശിയുടെ ഉദ്ഭവത്തെക്കുറിച്ചും ഭാവിയെക്കുറിച്ചും അവർക്ക് അറിവില്ല. മാനവകുലം അനിവാര്യമായും കേവലം ഈ ചട്ടത്തിനു നടുവിൽ ജീവിക്കുന്നു. ആർക്കും അതിൽനിന്നു രക്ഷപ്പെടാൻ കഴിയില്ല, ആർക്കും അതു മാറ്റാനും കഴിയില്ല. കാരണം സകല വസ്തുക്കളിലും സ്വർഗങ്ങളിലും എല്ലാറ്റിന്റെയും മേൽ പരമാധികാരിയായി അനന്തകാലങ്ങളോളം ഒരുവൻ മാത്രമേയുള്ളൂ. അവനെ മനുഷ്യൻ ഒരിക്കലും കണ്ടിട്ടില്ല, ഒരിക്കലും അറിഞ്ഞിട്ടില്ല. അവന്റെ അസ്തിത്വത്തിൽ ഒരിക്കലും വിശ്വസിച്ചിട്ടില്ല. എന്നാൽ, മാനവകുലത്തിന്റെ മുൻഗാമികൾക്ക് ശ്വാസം കൊടുത്തതും മാനവകുലത്തിനു ജീവൻ പകർന്നതും അവനാണ്. മനുഷ്യകുലത്തിനായി കരുതുന്നതും അവരെ പോഷിപ്പിക്കുന്നതും അങ്ങനെ അവരുടെ അസ്തിത്വം ഉറപ്പാക്കുന്നതും അവനാണ്; ഈ ദിവസം വരെ മനുഷ്യകുലത്തെ വഴിനടത്തിയതും അവനാണ്. അതിലുപരി, മനുഷ്യകുലം അതിജീവനത്തിനായി ആശ്രയിക്കുന്നത് അവനെയാണ്, അവനെ മാത്രമാണ്. സകല വസ്തുക്കളുടെമേലും അവനു പരമാധികാരമുണ്ട്, പ്രപഞ്ചത്തിലെ സകല ജീവജാലങ്ങളെയും ഭരിക്കുന്നതും അവനാണ്. നാലു ഋതുക്കളെയും അവൻ നിയന്ത്രിക്കുന്നു, കാറ്റിനും ശൈത്യത്തിനും മഞ്ഞിനും മഴയ്ക്കും കാരണം അവനാണ്. അവൻ മനുഷ്യകുലത്തിന് വെയിൽ കൊടുക്കുകയും രാത്രിയെ ആനയിക്കുകയും ചെയ്യുന്നു. സ്വർഗവും ഭൂമിയും സ്ഥാപിച്ചതും മനുഷ്യനു പർവതങ്ങളും തടാകങ്ങളും നദികളും അവയിലെ സകല ജീവജാലങ്ങളും നൽകിയതും അവനാണ്. അവന്റെ പ്രവൃത്തികൾ എവിടെയും കാണാം, അവന്റെ ശക്തി എല്ലായിടത്തുമുണ്ട്, അവന്റെ ജ്ഞാനം എങ്ങുമുണ്ട്, അതുപോലെ അവന്റെ പരമാധികാരം സർവവ്യാപകമാണ്. ഈ നിയമങ്ങളും ചട്ടങ്ങളും ഓരോന്നും അവന്റെ പ്രവൃത്തികളുടെ മൂർത്തരൂപമാണ്. അവ ഓരോന്നും അവന്റെ ജ്ഞാനവും അധികാരവും വെളിപ്പെടുത്തുന്നു. അവന്റെ പരമാധികാരത്തിൽ നിന്ന് മാറിനിൽക്കാൻ ആർക്കു സാധിക്കും? അവന്റെ പരികല്പനകളിൽ നിന്നു വിട്ടുനിൽക്കാൻ ആർക്കു കഴിയും? അവന്റെ സൂക്ഷ്മ ദൃഷ്ടിക്കു കീഴിലാണ് സകല വസ്തുക്കളും നിലനിൽക്കുന്നത്. അതിലുപരി അവന്റെ പരമാധികാരത്തിനു കീഴിലാണ് സകല വസ്തുക്കളും ജീവിക്കുന്നത്. അവന്റെ പ്രവൃത്തികളും അവന്റെ ശക്തിയും കാരണം മനുഷ്യകുലത്തിന് അതിന്റെ അസ്തിത്വവും സകല വസ്തുക്കൾക്കും മേലുള്ള പരമാധികാരവും അംഗീകരിക്കുകയല്ലാതെ നിർവാഹമില്ല. അവനല്ലാതെ മറ്റൊന്നിനും പ്രപഞ്ചത്തെ നിയന്ത്രിക്കാനാവില്ല. ഈ മനുഷ്യകുലത്തിന് വേണ്ട കാര്യങ്ങൾ സനാതനമായി നല്കാനുമാവില്ല. ദൈവത്തിന്റെ പ്രവൃത്തികൾ തിരിച്ചറിയാൻ നിനക്കു കഴിഞ്ഞാലും ഇല്ലെങ്കിലും, ദൈവത്തിന്റെ അസ്തിത്വത്തിൽ നീ വിശ്വസിച്ചാലും ഇല്ലെങ്കിലും, നിന്റെ വിധി നിർണയിക്കുന്നത് ദൈവമാണെന്ന കാര്യത്തിൽ സംശയം വേണ്ട; സകലത്തിന്മേലും എക്കാലവും ദൈവത്തിനായിരിക്കും പരമാധികാരം എന്നതിലും സംശയിക്കേണ്ട. മനുഷ്യൻ തിരിച്ചറിയുകയും ഗ്രഹിക്കുകയും ചെയ്യുന്നുണ്ടോ ഇല്ലയോ എന്നതിനെ ആശ്രയിച്ചല്ല അവന്റെ അസ്തിത്വവും അധികാരവും ഉറപ്പിക്കപ്പെടുന്നത്. മനുഷ്യന്റെ ഭൂതവും വർത്തമാനവും ഭാവിയും അവനു മാത്രമാണ് അറിയാവുന്നത്, മനുഷ്യകുലത്തിന്റെ ഭാഗധേയം അവനു മാത്രമാണ് നിർണയിക്കാൻ കഴിയുന്നത്. നിനക്ക് ഈ വസ്തുത അംഗീകരിക്കാൻ കഴിഞ്ഞാലും ഇല്ലെങ്കിലും മനുഷ്യകുലം വൈകാതെ ഇതിനെല്ലാം ദൃക്സാക്ഷികളാകും, ദൈവം സത്വരം നടപ്പാക്കാൻ പോകുന്ന ഒരു വസ്തുതയാണ് അത്. മനുഷ്യകുലം ദൈവത്തിന്റെ ദൃഷ്ടിക്കു കീഴിൽ ജീവിക്കുകയും മരിക്കുകയും ചെയ്യുന്നു. ദൈവത്തിന്റെ കാര്യനിർവഹണത്തിനു വേണ്ടി മനുഷ്യൻ ജീവിക്കുന്നു, അന്ത്യനിദ്രയിൽ അവന്റെ കണ്ണുകൾ അടയുന്നതും ഇതേ കാര്യനിർവഹണത്തിനു വേണ്ടിത്തന്നെയാണ്. മനുഷ്യൻ വീണ്ടും വീണ്ടും വന്നും പോയുമിരിക്കും. ഇതെല്ലാം ദൈവത്തിന്റെ പരമാധികാരത്തിന്റെയും അവന്റെ പരികല്പനയുടെയും ഭാഗമാണ്, അതിന് അപവാദങ്ങളില്ല. ദൈവത്തിന്റെ കാര്യനിർവഹണം ഒരിക്കലും അവസാനിച്ചിട്ടില്ല; അതു നിരന്തരം തുടരുന്നു. മനുഷ്യവർഗം തന്റെ അസ്തിത്വം സംബന്ധിച്ച് അവബോധം പുലർത്താനും തന്റെ പരമാധികാരത്തിൽ വിശ്വസിക്കാനും തന്റെ പ്രവൃത്തികൾ കാണാനും തന്റെ രാജ്യത്തിലേക്കു മടങ്ങാനും അവൻ ഇടയാക്കും. ആയിരക്കണക്കിന് വർഷങ്ങളായി അവൻ കൈകാര്യം ചെയ്തുപോരുന്ന പദ്ധതിയും പ്രവർത്തനവും ഇതാണ്.

പ്രപഞ്ചസൃഷ്ടിയിൽ തുടങ്ങിയതാണ് ദൈവത്തിന്റെ കാര്യനിർവഹണ പ്രവൃത്തി. മനുഷ്യനാണ് ഈ പ്രവർത്തനത്തിന്റെ കേന്ദ്രസ്ഥാനത്ത്. ദൈവം സകലവും സൃഷ്ടിച്ചിരിക്കുന്നത് മനുഷ്യനു വേണ്ടിയാണെന്നു പറയാൻ കഴിയും. കേവലം നിമിഷങ്ങൾ കൊണ്ടോ മാത്രകൾ കൊണ്ടോ ഇമചിമ്മുന നേരം കൊണ്ടോ ഏതാനും സംവത്സരങ്ങൾ കൊണ്ടോ പൂർത്തിയാക്കാൻ കഴിയുന്നതല്ല ദൈവത്തിന്റെ കാര്യനിർവഹണ പ്രവൃത്തി, അതിന് ആയിരക്കണക്കിന് വർഷങ്ങൾ വേണ്ടിവരുന്നു. അതിനാൽ മനുഷ്യകുലത്തിന്റെ അതിജീവനത്തിനായി സൂര്യൻ, ചന്ദ്രൻ, ജീവജാലങ്ങൾ, ഭക്ഷണം, ആവാസയോഗ്യമായ പരിസ്ഥിതി എന്നിങ്ങനെ കൂടുതൽ വസ്തുക്കൾ സൃഷ്ടിക്കേണ്ടി വന്നു. ഇതായിരുന്നു ദൈവത്തിന്റെ കാര്യനിർവഹണത്തിന്റെ തുടക്കം.

അതിനുശേഷം ദൈവം മനുഷ്യനെ സാത്താനു കൈമാറി, മനുഷ്യൻ സാത്താന്റെ അധീനതയിൽ ജീവിച്ചു. അത് ക്രമേണ ആദിയുഗത്തിലെ ദൈവത്തിന്റെ പ്രവർത്തനത്തിലേക്കു വഴിനയിച്ചു: ന്യായപ്രമാണയുഗത്തിന്റെ കഥ… ന്യായപ്രമാണയുഗത്തിലെ ആയിരക്കണക്കിനു വർഷങ്ങളിൽ മനുഷ്യകുലം ന്യായപ്രമാണയുഗത്തിലെ മാർഗനിർദേശങ്ങളെ അതിപരിചയം കൊണ്ട് ശരിയായി മനസ്സിലാക്കുന്നതിൽ പരാജയപ്പെട്ടു. ക്രമേണ മനുഷ്യൻ ദൈവത്തിന്റെ കരുതൽ കൈവിട്ടു. അതിനാൽ, ദൈവനിയമം പാലിക്കുമ്പോൾതന്നെ അവർ വിഗ്രഹങ്ങളെ ആരാധിക്കുകയും തിന്മ പ്രവർത്തിക്കുകയും ചെയ്തു. അവർക്ക് യഹോവയുടെ സംരക്ഷണം ഇല്ലായിരുന്നു, അവർ കേവലം ആലയത്തിലെ അൾത്താരകൾക്കു മുന്നിൽ ജീവിച്ചു. ‍യഥാർത്ഥത്തിൽ വളരെ മുമ്പേതന്നെ ദൈവത്തിന്റെ പ്രവർത്തനം അവരെ കൈവിട്ടുകഴിഞ്ഞിരുന്നു. ഇസ്രായേല്യർ അപ്പോഴും ദൈവനിയമത്തെ മുറുകെപ്പിടിക്കുകയും യഹോവയുടെ നാമം ഉച്ചരിക്കുകയും തങ്ങൾ മാത്രമാണ് യഹോവയുടെ ജനതയെന്നും യഹോവയാൽ തിരഞ്ഞെടുക്കപ്പെട്ടവരെന്നും അഭിമാനത്തോടെ വിശ്വസിക്കുകയും ചെയ്തിരുന്നെങ്കിലും, ദൈവമഹിമ അവരെ അതിനകംതന്നെ വിട്ടകന്നിരുന്നു…

ദൈവത്തിന്റെ പ്രവർത്തനത്തിനിടയിൽ അവൻ എപ്പോഴും മെല്ലെ ഒരു സ്ഥലം വിട്ട് മറ്റൊരു സ്ഥലത്ത് പുതിയ പ്രവൃത്തി ആരംഭിച്ചിരിക്കും. സ്തബ്ധരായിപ്പോകുന്ന ആളുകൾക്ക് ഇത് അദ്ഭുതകരമായി തോന്നും. ആളുകൾ എപ്പോഴും പഴയ കാര്യങ്ങൾക്കു മൂല്യം കല്പിക്കുകയും പുതിയതും അപരിചതവുമായ കാര്യങ്ങളോടു ശത്രുത പുലർത്തുകയും അവയെ ഒരു ശല്യമായി കാണുകയുമാണു ചെയ്യാറ്. അതിനാൽ, ദൈവം പുതിയതായി എന്തു പ്രവൃത്തി ചെയ്താലും, അതിന്റെ തുടക്കം മുതൽ ഒടുക്കം വരെ, ഏറ്റവും അവസാനം അത് അറിയുന്നത് മനുഷ്യനായിരിക്കും.

എപ്പോഴുമെന്നതുപോലെ, ന്യായപ്രമാണയുഗത്തിലെ പ്രവർത്തനത്തിനു ശേഷം യഹോവ രണ്ടാം ഘട്ടത്തിലെ തന്റെ പുതിയ പ്രവർത്തനം തുടങ്ങി: പത്തോ ഇരുപതോ വർഷത്തേക്ക് ജഡരൂപം ധരിച്ച് വിശ്വാസികൾക്കിടയിൽ പ്രഘോഷണം നടത്തുകയും അവന്റെ പ്രവൃത്തികൾ നിർവഹിക്കുകയും ചെയ്തു. എന്നിട്ടും അത് ഒരാൾ പോലും അറിഞ്ഞില്ല. കർത്താവായ ക്രിസ്തു ക്രൂശിതനായ ശേഷം ഉയിർത്തെഴുന്നേറ്റപ്പോൾ ചുരുക്കം പേർ മാത്രമാണ് അവൻ ജഡമായിത്തീർന്ന ദൈവമായിരുന്നു എന്ന് അംഗീകരിച്ചത്. പൗലോസ് എന്നൊരുവൻ പ്രത്യക്ഷനായി ദൈവവുമായി കൊടിയ ശത്രുതയിൽ ഏർപ്പെട്ടത് ഒരു പ്രശ്നമായി. പ്രഹരമേറ്റു വീഴുകയും അപ്പസ്തോലനായി മാറുകയു ചെയ്തിട്ടും പൗലോസ് തന്റെ പഴയ പ്രകൃതം മാറ്റിയില്ല. അവൻ തുടർന്നും ദൈവത്തിനു വിരുദ്ധമായ പാതയിൽ തന്നെ നടന്നു. തന്റെ പ്രവർത്തനകാലത്ത് പൗലോസ് നിരവധി ലേഖനങ്ങൾ എഴുതി; നിർഭാഗ്യവശാൽ പിൻതലമുറകൾ അവന്റെ ലേഖനങ്ങളെ ദൈവവചനങ്ങളായി കൈക്കൊണ്ടു; അവയെ പുതിയ നിയമത്തിൽ ഉൾപ്പെടുത്തുകയും ദൈവവചനമായി തെറ്റിദ്ധരിക്കുകയും ചെയ്തു. തിരുവെഴുത്തിന്റെ ആവിർഭാവത്തിനു ശേഷം ഇതൊരു വലിയ മാനക്കേട് തന്നെയായി! മനുഷ്യന്റെ അപാര വിഡ്ഢിത്തം കാരണമല്ലേ ഇങ്ങനെയൊരു പിഴവ് സംഭവിച്ചത്? കൃപായുഗത്തിലെ ദൈവത്തിന്റെ പ്രവർത്തനങ്ങൾ സംബന്ധിച്ച രേഖകളിൽ അവന്റെ പ്രവർത്തനവും വചനങ്ങളും എന്നനിലയിൽ കരുതാൻ മനുഷ്യന്റെ ലേഖനങ്ങളും ആത്മീയ രചനകളും ഉണ്ടാകാനേ പാടില്ലായിരുന്നു എന്ന് അവർ തീരെ അറിഞ്ഞിരുന്നില്ല. ഇത് മറ്റൊരു വിഷയമാണ്, നമുക്ക് യഥാർത്ഥ വിഷയത്തിലേക്ക് തിരികെ വരാം. ദൈവത്തിന്റെ രണ്ടാം ഘട്ടം പ്രവർത്തനം പൂർത്തിയായതോടെ, കുരിശുമരണത്തിനു ശേഷം, മനുഷ്യനെ പാപത്തിൽനിന്നു മോചിപ്പിക്കാനുള്ള പ്രവർത്തനം (മനുഷ്യനെ സാത്താന്റെ കരങ്ങളിൽനിന്നു വീണ്ടെടുക്കുന്ന പ്രവർത്തനം) ഫലപ്രാപ്തിയിലെത്തി. അങ്ങനെ, ആ നിമിഷം മുതൽ മനുഷ്യകുലത്തിന് പാപങ്ങൾ ക്ഷമിച്ചുകിട്ടാൻ രക്ഷകനായി കർത്താവായ യേശുവിനെ സ്വീകരിച്ചാൽ മാത്രം മതിയായിരുന്നു. ലളിതമായി പറഞ്ഞാൽ, മനുഷ്യനു മോചനം നേടുന്നതിനും ദൈവസന്നിധിയിൽ എത്തുന്നതിനും അവന്റെ പാപങ്ങൾ പിന്നെ വിലങ്ങുതടിയായില്ല. മേലാൽ പാപങ്ങൾ സാത്താനു മനുഷ്യന്റെമേൽ കുറ്റാരോപണങ്ങൾ നടത്താനുള്ള ഉപകരണങ്ങൾ അല്ലാതായി മാറി. ദൈവംതന്നെ യഥാർത്ഥ പ്രവർത്തനം നടത്തിയതും പാപഭരിതമായ ജഡത്തിന്റെ സാദൃശ്യവും പൂർവസ്വാദും ആയതും ദൈവംതന്നെ പാപബലി ആയതും ആയിരുന്നു അതിനു കാരണം. അങ്ങനെ മനുഷ്യൻ കുരിശിൽനിന്ന് ഇറങ്ങി, ദൈവത്തിന്റെ ജഡത്തിലൂടെ—പാപഭാരമുള്ള ജഡത്തിന്റെ സാദൃശ്യത്തിലൂടെ—വീണ്ടെടുക്കപ്പെടുകയും രക്ഷിക്കപ്പെടുകയും ചെയ്തു. അങ്ങനെ, സാത്താന്റെ പിടിയിൽ അകപ്പെട്ടശേഷം, മനുഷ്യൻ ദൈവസന്നിധിയിൽ തന്റെ രക്ഷ സ്വായത്തമാക്കുന്നതിലേക്ക് ഒരു പടി കൂടി അടുത്തു. തീർച്ചയായും ന്യായപ്രമാണയുഗത്തിലെ ദൈവത്തിന്റെ കാര്യനിർവഹണത്തെക്കാൾ അഗാധവും കൂടുതൽ വികസിതവുമായിരുന്നു ഈ ഘട്ടത്തിലെ പ്രവർത്തനം.

ദൈവത്തിന്റെ കാര്യനിർവഹണം ഇങ്ങനെയാണ്: ദൈവം എന്തെന്ന് അറിയാത്ത, സ്രഷ്ടാവ് എന്തെന്ന് അറിയാത്ത, ദൈവത്തെ ആരാധിക്കേണ്ടത് എങ്ങനെ എന്ന് അറിയാത്ത, അല്ലെങ്കിൽ ദൈവത്തിനു തങ്ങളെത്തന്നെ സമർപ്പിക്കേണ്ടത് എന്തിനെന്ന് അറിയാത്ത മനുഷ്യകുലത്തെ സാത്താനു കൈമാറുകയും അവരെ ദുഷിപ്പിക്കാൻ സാത്താനെ അനുവദിക്കുകയും ചെയ്യുക. എന്നിട്ട് ദൈവം ഘട്ടംഘട്ടമായി മനുഷ്യനെ സാത്താന്റെ കരങ്ങളിൽനിന്ന് വീണ്ടെടുക്കും. മനുഷ്യൻ പൂർണ്ണമായി ദൈവത്തെ ആരാധിക്കുകയും സാത്താനെ തിരസ്കരിക്കുകയും ചെയ്യുന്നതുവരെ അതു തുടരും. ഇതാണ് ദൈവത്തിന്റെ കാര്യനിർവഹണം. ഇതൊരു കെട്ടുകഥയായി, കുഴപ്പിക്കുന്ന ഒന്നായി തോന്നാം. പിന്നിട്ട ആയിരക്കണക്കിനു വർഷങ്ങളിൽ മനുഷ്യനു സംഭവിച്ചത് എത്രമാത്രമാണെന്ന് ഒരു രൂപവുമില്ലാത്തതുകൊണ്ടാണ് ആളുകൾക്ക് ഇതൊരു കെട്ടുകഥയായി തോന്നുന്നത്. പ്രപഞ്ചത്തിലും നഭോമണ്ഡലത്തിലും എത്രമാത്രം കഥകൾ നടന്നിരിക്കുന്നുവെന്നും അവർക്കു അറിവില്ല. അതിലുപരി, ഭൗതിക ലോകത്തിനുപ്പുറത്ത് നശ്വരമായ കണ്ണുകളാൽ കാണാൻ കഴിയാത്തതും ഏറെ ആശ്ചര്യജനകവും ഭീതിദവുമായ ലോകത്തെ വിവേചിച്ചറിയാൻ അവർക്കു കഴിയാത്തതുകൊണ്ടുകൂടിയാണ് അത്. അതു മനുഷ്യന് ദുർഗ്രഹമായി തോന്നും, കാരണം മാനവകുലത്തിനു ദൈവം നൽകുന്ന രക്ഷയെയോ അവന്റെ കാര്യനിർവഹണ പ്രവർത്തനത്തിന്റെ പ്രാധാന്യത്തെയോ കുറിച്ച് മനുഷ്യൻ ഒന്നും മനസ്സിലാക്കിയിട്ടില്ല. ആത്യന്തികമായി മനുഷ്യരാശി എങ്ങനെയായിരിക്കണമെന്നാണ് ദൈവം ആഗ്രഹിക്കുന്നതെന്ന് അവർ ഗ്രഹിക്കുന്നുമില്ല. ആദാമിനും ഹവ്വയ്ക്കും സംഭവിച്ചതുപോലെ, സാത്താനാൽ ഒട്ടും ദുഷിപ്പിക്കപ്പെടാതിരിക്കുന്നതാണോ അത്? അല്ല! ദൈവത്തെ ആരാധിക്കുകയും അവനു സമർപ്പിക്കുകയും ചെയ്യുന്ന ഒരു കൂട്ടം ആളുകളെ നേടുക എന്നതാണ് ദൈവത്തിന്റെ കാര്യനിർവഹണത്തിന്റെ ഉദ്ദേശ്യം. ഇവരെ സാത്താൻ ദുഷിപ്പിച്ചിട്ടുണ്ടെങ്കിൽ പോലും സാത്താനെ അവർ തങ്ങളുടെ പിതാവായി കാണുന്നില്ല; അവർ സാത്താന്റെ ബീഭത്സ മുഖം തിരിച്ചറിഞ്ഞ് തിരസ്കരിക്കുന്നു. കൂടാതെ അവർ ദൈവത്തിന്റെ സന്നിധിയിൽ വന്ന് അവന്റെ ന്യായവിധിയും ശിക്ഷയും സ്വീകരിക്കുന്നു. എന്താണ് വിരൂപമെന്നും വിശുദ്ധമായതിൽ നിന്ന് അത് എങ്ങനെ ഭിന്നമായിരിക്കുന്നുവെന്നും അവർ അറിയുന്നു. അതുപോലെ ദൈവത്തിന്റെ മഹത്ത്വവും സാത്താന്റെ തിന്മയും തിരിച്ചറിയുന്നു. ഇതുപോലൊരു മനുഷ്യകുലം പിന്നെ ഒരിക്കലും സാത്താനുവേണ്ടി പ്രവർത്തിക്കില്ല, അവനെ ആരാധിക്കില്ല, അല്ലെങ്കിൽ അവനെ പ്രതിഷ്ഠിക്കില്ല. കാരണം അവർ ദൈവത്താൽ വീണ്ടെടുക്കപ്പെട്ട ‍ഒരു കൂട്ടം ആളുകളാണ്. ഇതാണ് മനുഷ്യരാശിയുടെമേൽ കാര്യനിർവഹണം നടത്തുകയെന്ന ദൈവത്തിന്റെ പ്രവർത്തനത്തിന്റെ പ്രാധാന്യം. ഈ സമയത്തെ ദൈവത്തിന്റെ കാര്യനിർവഹണ പ്രവൃത്തിയുടെ നേരത്ത് മനുഷ്യകുലം ഒരേസമയം സാത്താന്റെ ദുഷിപ്പിന്റെയും ദൈവം നൽകുന്ന രക്ഷയുടെയും പാത്രങ്ങളാണ്. ദൈവവും സാത്താനും പോരടിക്കുന്നത് മനുഷ്യൻ എന്ന ഉത്പന്നത്തിനു വേണ്ടിയാണ്. തന്റെ പ്രവൃത്തി ചെയ്യുമ്പോൾ ദൈവം ക്രമേണ മനുഷ്യനെ സാത്താന്റെ കരങ്ങളിൽനിന്നു വീണ്ടെടുക്കുകയാണ്, അങ്ങനെ മനുഷ്യൻ മുമ്പെന്നത്തെക്കാളും ദൈവത്തോട് അടുക്കുന്നു...

അതിനുശേഷം ദൈവരാജ്യയുഗം വന്നു. അത് കൂടുതൽ പ്രായോഗികമായ പ്രവർത്തനത്തിന്റെ ഘട്ടമാണ്. എന്നാൽ, മനുഷ്യനു സ്വീകരിക്കാൻ ഏറ്റവും ക്ലേശകരമായതും. കാരണം മനുഷ്യൻ ദൈവത്തോട് കൂടുതൽ അടുക്കുന്തോറും ദൈവത്തിന്റെ വടി മനുഷ്യനോടും കൂടുതൽ അടുക്കും, ദൈവത്തിന്റെ മുഖം കൂടുതൽ വ്യക്തമായി മനുഷ്യനു വെളിപ്പെടും. മനുഷ്യരാശിയുടെ വീണ്ടെടുപ്പിനു ശേഷം മനുഷ്യൻ ഔപചാരികമായി ദൈവത്തിന്റെ കുടുംബത്തിലേക്കു മടങ്ങുന്നു. ഇപ്പോഴാണ് ആസ്വാദനത്തിനുള്ള സമയമെന്ന് മനുഷ്യൻ ചിന്തിച്ചു. എന്നാൽ, ആരും പ്രതീക്ഷിച്ചിരിക്കാൻ ഇടയില്ലാത്തതു പോലെ ദൈവത്തിന്റെ നേരിട്ടുള്ള ആക്രമണത്തിന് അവൻ വിധേയനാകുകയാണ്: ദൈവത്തിന്റെ ജനം ‘ആസ്വദിക്കേണ്ട’ ഒരു സ്നാനമാണിത്. അങ്ങനെയൊരു നടത്തിപ്പിൽ ആളുകൾക്ക് ഇങ്ങനെ ചിന്തിക്കാതിരിക്കാനാവില്ല, “വർഷങ്ങളായി വഴി തെറ്റിയ, തിരിച്ചുവാങ്ങാനായി ദൈവം വലിയ വില നൽകിയ ഒരു കുഞ്ഞാടാണ് ഞാൻ. പിന്നെ എന്തിനാണ് ദൈവം ഈ രീതിയിൽ എന്നോട് ഇടപെടുന്നത്? എന്നെ പരിഹസിക്കാനും തുറന്നു കാട്ടാനുമുള്ള ദൈവത്തിന്റെ മാർഗ്ഗമാണോ ഇത്? ...” വർഷങ്ങൾ പിന്നിടവേ ശുദ്ധീകരണവും കഠിനശിക്ഷയും നേരിട്ട് മനുഷ്യൻ പാകപ്പെട്ടിരിക്കുന്നു. ഗതകാലത്തിന്റെ “മഹത്ത്വ”വും “കാല്പനികത”യും മനുഷ്യനു നഷ്ടപ്പെട്ടെങ്കിലും, അറിയാതെതന്നെ അവൻ മനുഷ്യന്റെ പെരുമാറ്റ തത്ത്വങ്ങൾ മനസ്സിലാക്കിയിരിക്കുന്നു. മാനവകുലത്തെ രക്ഷിക്കാൻ ദൈവം ചെലവഴിച്ച വാർഷങ്ങളുടെ ആത്മാർപ്പണവും മനുഷ്യനു മനസ്സിലായിരിക്കുന്നു. മനുഷ്യന് മെല്ലെ സ്വന്തം കിരാത പ്രകൃതത്തോട് അറപ്പ് തോന്നിത്തുടങ്ങുന്നു. തന്റെ മൃഗീയതയെയും ദൈവത്തോടുണ്ടായ തെറ്റിദ്ധാരണകളെയും ദൈവത്തിനു മുന്നിൽ വെച്ച ന്യായരഹിതമായ ആവശ്യങ്ങളെയും അവൻ വെറുത്തു തുടങ്ങുന്നു. കാലഗതിയെ വിപരീത ദിശയിലാക്കാൻ കഴിയില്ലല്ലോ. ഗതകാല സംഭവങ്ങൾ മനുഷ്യന്റെ ഖേദകരമായ ഓർമകളായി മാറുന്നു, ദൈവത്തിന്റെ വചനവും സ്നേഹവും മനുഷ്യന്റെ പുതിയ ജീവിതത്തിൽ ചാലകശക്തികളായി മാറുന്നു. മനുഷ്യന്റെ മുറിവുകൾ നാൾതോറും ഉണങ്ങുന്നു, അവന്റെ ശക്തി തിരിച്ചുവരുന്നു, അവൻ എഴുന്നേറ്റുനിന്ന് സർവശക്തന്റെ മുഖത്തേക്കു നോക്കുന്നു… അവൻ എപ്പോഴും തന്റെ അടുത്തുണ്ടായിരുന്നു എന്നും അവന്റെ മന്ദഹാസവും അവന്റെ മനോഹരമായ പെരുമാറ്റവും ഇപ്പോഴും ഏറെ ആവേശം പകരുന്നതാണെന്നും തിരിച്ചറിയുന്നു. താൻ സൃഷ്ടിച്ച മനുഷ്യരോട് അവന്റെ ഹൃദയത്തിൽ ഇപ്പോഴും കരുതലുണ്ട്, അവന്റെ കരങ്ങൾ ഇപ്പോഴും ആദിയിലേതുപോലെ ഊഷ്മളവും കരുത്തുറ്റതുമാണ്. മനുഷ്യൻ ഏദൻ തോട്ടത്തിൽ തിരിച്ചെത്തിയതു പോലെയാണത്. എന്നാൽ, ഇക്കുറി അവൻ സർപ്പത്തിന്റെ പ്രലോഭനത്തിൽ വീഴുന്നില്ല, യഹോവയുടെ തിരുമുഖത്തുനിന്ന് പിന്തിരിയുന്നുമില്ല. മനുഷ്യൻ ദൈവത്തിനു മുന്നിൽ മുട്ടുകുത്തി ദൈവത്തിന്റെ സുസ്മേര വദനത്തിലേക്കു നോക്കി, അവന് ഏറ്റവും അമൂല്യമായ ബലി അർപ്പിക്കുന്നു—ഓ! എന്റെ കർത്താവേ, എന്റെ ദൈവമേ!

ദൈവത്തിന്റെ സ്നേഹവും സഹാനുഭൂതിയും അവന്റെ കാര്യനിർവഹണ പ്രവർത്തനത്തിന്റെ ഓരോ വിശദാംശത്തിലേക്കും വ്യാപിക്കുന്നു. ദൈവഹിതം ആളുകൾ മനസ്സിലാക്കിയിട്ടുണ്ടോ എന്നതു കണക്കിലെടുക്കാതെ അവൻ നേടാൻ ഇറങ്ങിത്തിരിച്ച പ്രവർത്തനം ഇപ്പോഴും അക്ഷീണം ചെയ്തുകൊണ്ടേയിരിക്കുന്നു. ദൈവത്തിന്റെ കാര്യനിർവണഹത്തെക്കുറിച്ച് ആളുകൾ എത്രമാത്രം മനസ്സിലാക്കുന്നു എന്നതു നോക്കാതെ, ദൈവത്തിന്റെ പ്രവർത്തനങ്ങളിലൂടെ മനുഷ്യനു കൈവരുന്ന നന്മകളും നേട്ടങ്ങളും എല്ലാവർക്കും വിലമതിക്കാനാകും. ഒരുപക്ഷേ, ഈ ദിവസം, ദൈവം പ്രദാനം ചെയ്ത സ്നേഹമോ ജീവനോ നീ അനുഭവിച്ചിരിക്കില്ല. എന്നാൽ, നീ ദൈവത്തെ ഉപേക്ഷിക്കാതിരിക്കുകയും സത്യത്തിൽ നടക്കാനുള്ള ദൃഢനിശ്ചയം കൈവെടിയാതിരിക്കുകയും ചെയ്യുന്ന കാലത്തോളം ദൈവത്തിന്റെ പുഞ്ചിരി നിനക്കു മുന്നിൽ വെളിപ്പെടുന്ന ഒരു ദിവസം വരും. കാരണം ദൈവത്തിന്റെ കാര്യനിർവഹണ പ്രവർത്തനത്തിന്റെ ലക്ഷ്യം സാത്താന്റെ അധീനതയിലുള്ള ആളുകളെ വീണ്ടെടുക്കുകയാണ്, സാത്താനാൽ ദുഷിക്കപ്പെട്ട് ദൈവത്തെ എതിർക്കുന്നവരെ ഉപേക്ഷിക്കുകയല്ല.

സെപ്റ്റംബർ 23, 2005


സഭകളില്‍ നടന്നപ്പോഴുള്ള ക്രിസ്തുവിന്‍റെ വചനങ്ങള്‍ (തുടര്‍ച്ച) 
  (ഒക്ടോബര്‍ 17, 2013 മുതല്‍ ഓഗസ്റ്റ് 18, 2014 വരെ)


ദൈവത്തെ അറിയുക എന്നത് ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുന്നതിനുള്ള മാർഗം

ജീവിതത്തിലുടനീളം നിങ്ങൾ എപ്രകാരം ദൈവത്തിൽ വിശ്വസിച്ചു എന്ന് നിങ്ങൾ ഓരോരുത്തരും വീണ്ടും പരിശോധിക്കണം, അങ്ങനെ ദൈവത്തെ പിന്തുടരുന്ന പ്രക്രിയയിൽ നിങ്ങൾ ശരിക്കും ദൈവത്തെ ഗ്രഹിച്ചിട്ടുണ്ടോ, മനസ്സിലാക്കിയിട്ടുണ്ടോ, അറിഞ്ഞിട്ടുണ്ടോ എന്നും, പലതരം മനുഷ്യരോട് ദൈവം എന്ത് മനോഭാവമാണ് പുലർത്തുന്നത്, നിന്നിൽ ദൈവം നടത്തുന്ന വേല നീ ശരിക്കും അറിയുന്നുണ്ടോ, നിന്റെ ഓരോ പ്രവൃത്തിയേയും ദൈവം എങ്ങനെ നിർവചിക്കുന്നു എന്ന് നീ ശരിക്കും ഗ്രഹിക്കുന്നുണ്ടോ എന്നും മനസ്സിലാക്കാൻ കഴിയും. നിന്നോടൊപ്പം നിന്ന്, നിന്റെ പുരോഗതിയുടെ ദിശ നിയന്ത്രിക്കുന്ന, നിന്റെ നിയതി നിശ്ചയിക്കുന്ന, നിന്റെ ആവശ്യങ്ങൾ നിറവേറ്റുന്ന ഈ ദൈവം—എല്ലാറ്റിനുമൊടുവിൽ ഈ ദൈവത്തെ നീ എത്രമാത്രം ഗ്രഹിക്കുന്നുണ്ട്. ഈ ദൈവത്തെക്കുറിച്ച് യഥാർഥത്തിൽ നിനക്ക് എത്രത്തോളം അറിയാം? ഓരോ ദിവസവും അവൻ നിന്നിൽ നടത്തുന്ന വേല എന്താണെന്ന് നിനക്കറിയാമോ? അവന്റെ ഓരോ പ്രവൃത്തിയിലും അവൻ അടിസ്ഥാനമാക്കുന്ന തത്ത്വങ്ങളും ഉദ്ദേശ്യങ്ങളും നിനക്കറിയാമോ? അവൻ എങ്ങനെയാണ് നിന്നെ നയിക്കുന്നതെന്ന് നിനക്കറിയാമോ? അവൻ ഏതു മാർഗങ്ങളിലൂടെയാണ് നിന്നെ പോറ്റുന്നതെന്ന് നിനക്കറിയാമോ? അവൻ നിന്നെ നയിക്കുന്ന രീതികൾ ഏതൊക്കെയാണെന്ന് നിനക്ക് അറിയാമോ? നിന്നിൽ നിന്ന് അവൻ നേടാൻ ആഗ്രഹിക്കുന്നതെന്തെന്നും നിന്നിൽ അവൻ നിറവേറ്റാൻ ആഗ്രഹിക്കുന്നതെന്തെന്നും നിനക്ക് അറിയാമോ? വിവിധങ്ങളായ നിന്റെ പെരുമാറ്റരീതികളോടുള്ള അവന്റെ മനോഭാവം എന്താണെന്ന് നിനക്കറിയാമോ? നീ അവന് പ്രിയപ്പെട്ടവനാണോ എന്ന് നിനക്കറിയാമോ? അവന്റെ സന്തോഷം, ക്രോധം, ദുഃഖം, ആനന്ദം എന്നിവയുടെ ഉറവിടവും അവയ്ക്കു പുറകിലുള്ള ചിന്തകളും ആശയങ്ങളും അവന്റെ സത്തയും നിനക്കറിയാമോ? നീ വിശ്വസിക്കുന്ന ഈ ദൈവം ഏത് തരത്തിലുള്ള ദൈവമാണെന്ന് ആത്യന്തികമായി നിനക്കറിയാമോ? ഇവയും ഇതുപോലുള്ള മറ്റ് ചോദ്യങ്ങളും നീ ഒരിക്കലും ചിന്തിച്ചിട്ടില്ലാത്തതോ ഗ്രഹിച്ചിട്ടില്ലാത്തതോ ആയ കാര്യങ്ങളാണോ? ദൈവത്തിലുള്ള വിശ്വാസം പിന്തുടരുമ്പോൾ ദൈവവചനങ്ങളുടെ ശരിയായ മൂല്യനിർണയത്തിലൂടെയും അനുഭവത്തിലൂടെയും അവനെക്കുറിച്ചുള്ള തെറ്റിദ്ധാരണകൾ നീ ദൂരീകരിച്ചിട്ടുണ്ടോ? ദൈവത്തിന്റെ ശിക്ഷണവും ശിക്ഷിച്ചു നന്നാക്കലും സ്വീകരിച്ചതിനു ശേഷം നീ നിർവ്യാജമായ അനുസരണയും കരുതലും നേടിയിട്ടുണ്ടോ? ദൈവത്തിന്റെ ശാസനത്തിനും ന്യായവിധിക്കും ഇടയിൽ നീ മനുഷ്യന്റെ ധിക്കാരവും സാത്താന്യപ്രകൃതവും അറിയാൻ ഇടവരുകയും ദൈവത്തിന്റെ വിശുദ്ധിയെക്കുറിച്ച് അല്പമെങ്കിലും ധാരണ നേടുകയും ചെയ്തിട്ടുണ്ടോ? ദൈവ വചനങ്ങളുടെ മാർഗനിർദ്ദേശത്തിനും പ്രബുദ്ധതയ്ക്കും കീഴിൽ നീ ജീവിതത്തെക്കുറിച്ച് ഒരു പുതിയ വീക്ഷണം പുലർത്താൻ തുടങ്ങിയിട്ടുണ്ടോ? ദൈവം അയച്ച പരീക്ഷകൾക്കു നടുവിൽ മനുഷ്യന്റെ അപരാധങ്ങളോടുള്ള ദൈവത്തിന്റെ അസഹിഷ്ണുതയും, ഒപ്പം നിന്നിൽ നിന്ന് അവൻ ആവശ്യപ്പെടുന്ന കാര്യങ്ങളെന്തെന്നും നിന്നെ അവൻ എങ്ങനെ രക്ഷിക്കുന്നുവെന്നും നീ അറിഞ്ഞിട്ടുണ്ടോ? ദൈവത്തെ തെറ്റിദ്ധരിക്കുകയെന്നാൽ എന്താണെന്ന് നിനക്കറിയില്ലെങ്കിൽ, അല്ലെങ്കിൽ ഈ തെറ്റിദ്ധാരണ എങ്ങനെ ദൂരീകരിക്കുമെന്ന് അറിയില്ലെങ്കിൽ, നീ ഒരിക്കലും ദൈവവുമായുള്ള യഥാർഥ സംസർഗത്തിൽ പ്രവേശിച്ചിട്ടില്ലെന്നും ദൈവത്തെ മനസ്സിലാക്കിയിട്ടില്ലെന്നും പറയാൻ കഴിയും; കുറഞ്ഞ പക്ഷം, നീ ദൈവത്തെ മനസ്സിലാക്കാൻ ഒരിക്കലും ആഗ്രഹിച്ചിട്ടില്ലെന്ന് പറയാൻ കഴിയും. ദൈവത്തിന്റെ ശിക്ഷണവും ശിക്ഷിച്ചുനന്നാക്കലും എന്താണെന്ന് നിനക്കറിയില്ലെങ്കിൽ, അനുസരണയും കരുതലുമെന്താണെന്ന് നിനക്ക് തീർച്ചയായും അറിയില്ല, അല്ലെങ്കിൽ കുറഞ്ഞത് നീ ദൈവത്തെ ഒരിക്കലും ശരിക്കും അനുസരിക്കുകയോ പരിഗണിക്കുകയോ ചെയ്തിട്ടില്ല. ദൈവത്തിന്റെ ശാസനമോ ന്യായവിധിയോ നീ അനുഭവിച്ചിട്ടില്ലെങ്കിൽ, അവന്റെ വിശുദ്ധി എന്തെന്ന് നിനക്ക് തീർച്ചയായും അറിയാനാവില്ല, മനുഷ്യന്റെ ധിക്കാരമെന്താണെന്ന് നിനക്ക് തീരെയും വ്യക്തതയുണ്ടാവില്ല. ജീവിതത്തെക്കുറിച്ച് നിനക്ക് ശരിക്കും കൃത്യമായ കാഴ്ചപ്പാടോ, കൃത്യമായ ജീവിതലക്ഷ്യമോ ഒരിക്കലും ഉണ്ടായിരുന്നിട്ടില്ലെങ്കിൽ, എന്നാൽ, മുന്നോട്ടു നീങ്ങുന്നതിനുപോലും അധൈര്യപ്പെടുന്നിടത്തോളം നിന്റെ ജീവിതത്തിന്റെ ഭാവിമാർഗത്തെക്കുറിച്ച് നീ അന്ധാളിപ്പിലും അനിശ്ചിതത്ത്വത്തിലും ആണെങ്കിൽ, നീ ഒരിക്കലും ദൈവത്തിന്റെ പ്രബുദ്ധതയും മാർഗനിർദ്ദേശവും സ്വീകരിച്ചിട്ടില്ലെന്ന് ഉറപ്പാണ്; ദൈവവചനങ്ങൾ കൊണ്ട് ഒരിക്കലും നീ സത്യത്തിൽ കുറവ് തീർക്കപ്പെടുകയോ വീണ്ടും നിറയ്ക്കപ്പെടുകയോ ചെയ്തിട്ടില്ലെന്നും പറയാൻ കഴിയും. ദൈവത്തിന്റെ പരീക്ഷകളിലൂടെ നീ ഇതുവരെ കടന്നുപോയിട്ടില്ലെങ്കിൽ, മനുഷ്യന്റെ കുറ്റങ്ങളോടുള്ള ദൈവത്തിന്റെ അസഹിഷ്ണുത എന്താണെന്ന് നിനക്ക് തീർച്ചയായും അറിയില്ലെന്ന് വളരെ വ്യക്തമാണ്, ദൈവം നിന്നിൽ നിന്ന് ആത്യന്തികമായി എന്താണ് ആവശ്യപ്പെടുന്നതെന്നും നിനക്കറിയാനാവില്ല, മനുഷ്യനെ കൈകാര്യം ചെയ്യുകയും രക്ഷിക്കുകയും ചെയ്യുന്ന ദൈവത്തിന്റെ വേലയെന്തെന്ന് ആത്യന്തികമായി നിനക്ക് തീരെയും മനസ്സിലാവില്ല. ഒരു വ്യക്തി എത്ര വർഷമായി ദൈവത്തിൽ വിശ്വസിച്ചിട്ടുണ്ടെങ്കിലും ശരി, ദൈവത്തിന്റെ വചനങ്ങളിൽ അവർ ഒരിക്കലും ഒന്നും അനുഭവിക്കുകയോ ഉൾക്കൊള്ളുകയോ ചെയ്തിട്ടില്ലെങ്കിൽ, അവർ വിമോചനത്തിലേക്കുള്ള പാതയിലൂടെയല്ല സഞ്ചരിക്കുന്നതെന്ന് ഉറപ്പാണ്, ദൈവത്തിലുള്ള അവരുടെ വിശ്വാസം തീർച്ചയായും യഥാർഥ ഉള്ളടക്കമില്ലാത്തതും ദൈവത്തെക്കുറിച്ചുള്ള അവരുടെ അറിവ് നിശ്ചയമായും വട്ടപ്പൂജ്യവുമാണ്, ദൈവത്തെ ബഹുമാനിക്കുകയെന്നാൽ എന്താണെന്ന് അവർക്ക് ഒരു ധാരണയുമില്ലെന്നത് സുവ്യക്തവുമാണ്.

ദൈവത്തിന്റെ കൈവശമുള്ളവയും സത്തയും, ദൈവത്തിന്റെ സാരം, ദൈവത്തിന്റെ പ്രകൃതം—എല്ലാം അവന്റെ വചനങ്ങളിൽ ദൈവം മനുഷ്യവർഗത്തിനായി വെളിപ്പെടുത്തിയുണ്ട്. ദൈവത്തിന്റെ വചനങ്ങൾ അനുഭവിക്കുമ്പോൾ, അവ അനുഷ്ഠാനത്തിൽ വരുത്തുന്ന പ്രക്രിയയിൽ ദൈവം അരുളിചെയ്യുന്ന വചനങ്ങളുടെ ഉദ്ദേശ്യവും ദൈവവചനങ്ങളുടെ ഉറവിടവും പശ്ചാത്തലവും മനസ്സിലാക്കുന്നതിനും ദൈവത്തിന്റെ വചനങ്ങളുടെ ഉദ്ദിഷ്ടഫലം മനസ്സിലാക്കുന്നതിനും വിലമതിക്കുന്നതിനും മനുഷ്യന് ഇടവരും. മനുഷ്യരെ സംബന്ധിച്ചിടത്തോളം, സത്യവും സചേതനത്വവും നേടുന്നതിനും, ദൈവത്തിന്റെ ഹിതങ്ങൾ ഗ്രഹിക്കുന്നതിനും, സ്വന്തം പ്രകൃതത്തിൽ മാറ്റമുള്ളവനായിത്തീരുന്നതിനും, ദൈവത്തിന്റെ പരമാധികാരവും ക്രമീകരണങ്ങളും അനുസരിക്കുന്നതിനു കഴിവുള്ളവനായിത്തീരുന്നതിനും മനുഷ്യൻ അനുഭവിക്കേണ്ടതും ഗ്രഹിക്കേണ്ടതും നേടേണ്ടതുമായ കാര്യങ്ങളാണ് ഇവയെല്ലാം. മനുഷ്യൻ ഇക്കാര്യങ്ങളെല്ലാം അനുഭവിക്കുകയും ഗ്രഹിക്കുകയും നേടുകയും ചെയ്യുന്ന സമയത്ത്, അവൻ ക്രമേണ ദൈവത്തെക്കുറിച്ചുള്ള ഒരു ധാരണ നേടിയിട്ടുണ്ടായിരിക്കും, ഈ സമയത്ത് മനുഷ്യൻ ദൈവത്തെക്കുറിച്ച് വ്യത്യസ്തമായ തോതിലുള്ള അറിവും നേടിയിട്ടുണ്ടായിരിക്കും. ഈ ഗ്രാഹ്യവും അറിവും മനുഷ്യൻ സങ്കല്പിച്ചെടുത്തതോ ക്രമപ്പെടുത്തിയതോ ആയ ഒന്നിൽ നിന്നും വന്നതല്ല, പകരം, തന്റെ ഉള്ളിൽ മനുഷ്യൻ എന്ത് വിലമതിക്കുന്നു, അനുഭവിക്കുന്നു, തോന്നുന്നു, സ്ഥിരീകരിക്കുന്നു എന്നതിൽ നിന്നുള്ളതാണ്. ഇക്കാര്യങ്ങൾ വിലമതിച്ചതിനും അനുഭവിച്ചതിനും സ്ഥിരീകരിച്ചതിനും ശേഷം മാത്രമേ ദൈവത്തെക്കുറിച്ചുള്ള അവന്റെ അറിവിന് ഉള്ളടക്കം ഉണ്ടാകുന്നുള്ളു; മനുഷ്യൻ ഈ വേളയിൽ നേടുന്ന അറിവ് മാത്രമേ യഥാർഥവും വാസ്തവികവും കണിശവും ആകുന്നുള്ളൂ, ഈ പ്രക്രിയ—അവന്റെ വചനങ്ങൾ വിലമതിക്കുന്നതിലൂടെയും അനുഭവിക്കുന്നതിലൂടെയും സ്ഥീരീകരിക്കുന്നതിലൂടെയും ദൈവത്തെക്കുറിച്ച് കളങ്കമില്ലാത്ത ഗ്രാഹ്യവും ജ്ഞാനവും നേടുന്നത്—മനുഷ്യനും ദൈവത്തിനുമിടയിലെ യഥാർഥ സംസർഗ്ഗമല്ലാതെ മറ്റൊന്നുമല്ല. ഇത്തരം സംസർഗത്തിനിടയിൽ ദൈവത്തിന്റെ ഹിതങ്ങൾ ശരിക്കും മനസ്സിലാക്കാനും ഗ്രഹിക്കാനും മനുഷ്യന് ഇടവരുന്നു, ദൈവത്തിന്റെ സ്വത്തുക്കളും സത്തയും ശരിക്കും അറിയാനും ഗ്രഹിക്കാനും ഇടവരുന്നു, ദൈവത്തിന്റെ സാരം ഗ്രഹിക്കാനും അറിയാനും ഇടവരുന്നു, ക്രമേണ ദൈവത്തിന്റെ പ്രകൃതം ഗ്രഹിക്കാനും അറിയാനും ഇടവരുന്നു, സകല സൃഷ്ടികൾക്കും മുകളിൽ ദൈവത്തിന്റെ ആധിപത്യം എന്ന വസ്തുതയെക്കുറിച്ച് ശരിക്കുമുള്ള തീർച്ചയിലും കൃത്യമായ നിർവചനത്തിലും എത്തിച്ചേരുന്നു, ഒപ്പം, ദൈവത്തിന്റെ സത്തയെക്കുറിച്ചും സ്ഥാനത്തെക്കുറിച്ചും ജ്ഞാനവും ആധികാരികമായ ഒരു തിരിച്ചറിവും നേടുന്നു. ഇത്തരത്തിലുള്ള സംസർഗത്തിനിടയിൽ, ദൈവത്തെക്കുറിച്ചുള്ള തന്റെ ധാരണകൾ മനുഷ്യൻ പടിപടിയായി മാറ്റുന്നു, മേലാൽ ശൂന്യതയിൽ നിന്ന് ദൈവത്തെ സങ്കല്പിക്കുന്നില്ല, ദൈവത്തെക്കുറിച്ചുള്ള തന്റെ സംശയങ്ങളെ കയറൂരി വിടുന്നില്ല, ദൈവത്തെ തെറ്റിദ്ധരിക്കുകയോ കുറ്റം വിധിക്കുകയോ ന്യായവിധി പുറപ്പെടുവിക്കുകയോ സംശയിക്കുകയോ ചെയ്യുന്നില്ല. അത്തരത്തിൽ മനുഷ്യന് ദൈവവുമായി കുറഞ്ഞ തർക്കങ്ങളേ ഉണ്ടായിരിക്കുകയുള്ളൂ, മനുഷ്യന് ദൈവവുമായി കുറഞ്ഞ സംഘർഷങ്ങളേ ഉണ്ടായിരിക്കുകയുള്ളൂ, മനുഷ്യൻ ദൈവത്തെ നിഷേധിക്കുന്ന സന്ദർഭങ്ങൾ കുറവായിരിക്കും. നേരേമറിച്ച്, ദൈവത്തോടുള്ള മനുഷ്യന്റെ കരുതലും അനുസരണയും വളരെ വലുതാകും, ദൈവത്തോടുള്ള മനുഷ്യന്റെ ബഹുമാനം കൂടുതൽ യഥാർഥവും ആഴമേറിയതുമായിത്തീരും. ഇത്തരം സംസർഗത്തിനിടയിൽ, സത്യത്തിന്റെ കരുതലും ജീവന്റെ ജ്ഞാനസ്‌നാനവും മനുഷ്യൻ നേടും, അതേസമയം, ദൈവത്തെക്കുറിച്ച് ശരിയായ ജ്ഞാനവും സമ്പാദിക്കും. ഇത്തരം സംസർഗത്തിനിടയിൽ മനുഷ്യൻ അവന്റെ പ്രകൃതത്തിൽ മാറ്റപ്പെടുകയും, വിമോചനം സ്വീകരിക്കുകയും മാത്രമല്ല, ഒരു സൃഷ്ടജീവിക്ക് ദൈവത്തോടുള്ള ശരിയായ ബഹുമാനവും ആരാധനയും സ്വന്തമാക്കുകയും ചെയ്യും. ഇത്തരം ഒരു സംസർഗാനന്തരം ദൈവത്തിലുള്ള മനുഷ്യന്റെ വിശ്വാസം മേലിൽ ശൂന്യമായൊരു കടലാസോ അല്ലെങ്കിൽ അധരസേവയാൽ നൽകപ്പെട്ട ഒരു വാഗ്ദാനമോ ഒരുതരം അന്ധമായ പിന്തുടരലോ വിഗ്രഹവത്കരണമോ ആകില്ല; ഇത്തരത്തിലുള്ള സംസർഗത്തിലൂടെ മാത്രമേ മനുഷ്യന്റെ ജീവിതം പക്വതയിലേക്ക് അനുദിനം വളരുകയുള്ളൂ, അപ്പോൾ മാത്രമേ മനുഷ്യന്റെ പ്രകൃതം ക്രമേണ പരിണമിക്കുന്നതായിത്തീരുകയുള്ളൂ, ദൈവത്തിലുള്ള അവന്റെ വിശ്വാസം പടിപടിയായി അവ്യക്തവും തീർച്ചയില്ലാത്തതുമായ ഒരു വിശ്വാസത്തിൽ നിന്നു നിർവ്യാജമായ അനുസരണയിലേക്കും കരുതലിലേക്കും യഥാർഥ ബഹുമാനത്തിലേക്കും മാറുകയുള്ളൂ, ദൈവത്തെ പിന്തുടരുന്ന ഈ പ്രക്രിയയിൽ മനുഷ്യൻ ഒരു നിഷ്‌ക്രിയമായ നിലപാടിൽ നിന്ന് സജീവമായ ഒന്നിലേക്കും നിഷേധാത്മകമായ ഒന്നിൽ നിന്ന് സകാരാത്മകമായ ഒന്നിലേക്കും ക്രമേണ പുരോഗമിക്കും; ഇത്തരത്തിലൊരു സംസർഗത്തിലൂടെ മാത്രമേ മനുഷ്യൻ ദൈവത്തെക്കുറിച്ചുള്ള ശരിയായ ഗ്രാഹ്യത്തിലേക്കും ധാരണയിലേക്കും ദൈവത്തെക്കുറിച്ചുള്ള ശരിയായ ജ്ഞാനത്തിലേക്കും എത്തുകയുള്ളൂ. വലിയൊരു വിഭാഗം ആളുകളും ദൈവവുമായുള്ള ശരിയായ സംസർഗത്തിലേക്ക് ഒരിക്കലും പ്രവേശിച്ചിട്ടില്ലാത്തതിനാൽ, ദൈവത്തെക്കുറിച്ചുള്ള അവരുടെ അറിവ് സിദ്ധാന്തത്തിന്റെ തലത്തിൽ അവസാനിക്കുന്നു, അക്ഷരങ്ങളുടേയും പ്രമാണങ്ങളുടേയും തലത്തിൽ. അതായത്, വലിയൊരു വിഭാഗം ആളുകൾ, അവർ എത്ര വർഷം ദൈവത്തിൽ വിശ്വസിച്ചിട്ടുണ്ടെങ്കിലും ശരി, ദൈവത്തെ അറിയുന്ന കാര്യത്തിൽ അവർ ഇപ്പോഴും തുടങ്ങിയ സ്ഥലത്തുതന്നെ നിൽക്കുകയാണ്, പരമ്പരാഗതമായ ഉപാസനാരൂപങ്ങളുടെയും, അവയോടു ചേർന്നുവരുന്ന മധ്യകാല അന്ധവിശ്വാസങ്ങളുടെയും കാല്പനികമായ വാസനകളുടെയും ആദ്യഘട്ടത്തിൽ കുടുങ്ങിക്കിടക്കുകയാണ്. ദൈവത്തെക്കുറിച്ചുള്ള മനുഷ്യന്റെ അറിവ് തുടങ്ങിയേടത്തുതന്നെ കുടുങ്ങിക്കിടക്കുകയെന്നാൽ അതിന്റെ അർത്ഥം പ്രായോഗികമായി അത് നിലവിലില്ല എന്നാണ്. ദൈവത്തിന്റെ നിലയെക്കുറിച്ചും സ്വത്വത്തെക്കുറിച്ചുമുള്ള മനുഷ്യന്റെ പ്രാമാണീകരണത്തിനു പുറമേ, ദൈവത്തിലുള്ള മനുഷ്യന്റെ വിശ്വാസം ഇപ്പോഴും അവ്യക്തമായ ഒരു അനിശ്ചിതത്വത്തിന്റെ അവസ്ഥയിലാണ്. ഇങ്ങനെയാണെന്നിരിക്കെ, ദൈവത്തോട് ശരിയായ ബഹുമാനം എത്രമാത്രം മനുഷ്യന് പുലർത്താൻ സാധിക്കും?

ദൈവത്തിന്റെ അസ്തിത്വത്തിൽ നീ എത്ര ഉറച്ച് വിശ്വസിക്കുന്നുവെങ്കിലും ശരി, അതിന് ദൈവത്തെക്കുറിച്ചുള്ള നിന്റെ ജ്ഞാനത്തിനോ ദൈവത്തോടുള്ള നിന്റെ ബഹുമാനത്തിനോ പകരമാകാൻ സാധിക്കില്ല. അവന്റെ കൃപയും അവന്റെ അനുഗ്രഹങ്ങളും നീ എത്രത്തോളം ആസ്വദിച്ചിട്ടുണ്ടെങ്കിലും ശരി, അതിന് ദൈവത്തെക്കുറിച്ചുള്ള നിന്റെ ജ്ഞാനത്തിന് പകരമാകാൻ സാധിക്കില്ല. അവനുവേണ്ടി നിന്റേതെല്ലാം ഉഴിഞ്ഞുവെക്കാനും, അവനുവേണ്ടി നിന്റേതെല്ലാം ചെലവഴിക്കാനും നീ എത്രതന്നെ തയ്യാറുള്ളവനാണെങ്കിലും, അതിന് ദൈവത്തെക്കുറിച്ചുള്ള നിന്റെ ജ്ഞാനത്തിന് പകരമാകാൻ സാധിക്കില്ല. ഒരുപക്ഷേ, ദൈവം അരുളിചെയ്ത വചനങ്ങളുമായി നീ അത്രയധികം നിത്യപരിചിതനായിക്കഴിഞ്ഞിട്ടുണ്ടാകാം, അല്ലെങ്കിൽ നിനക്ക് അവ മനഃപാഠവും ഇടമുറിയാതെ ചൊല്ലാൻ കഴിയുന്നതുമാവും, എന്നാൽ, ദൈവത്തെക്കുറിച്ചുള്ള നിന്റെ ജ്ഞാനത്തിന് പകരമാകാൻ അതിന് സാധിക്കില്ല. ദൈവത്തെ പിന്തുടരുന്നതിന് മനുഷ്യൻ എത്ര ഉത്സുകനാണെങ്കിലും ശരി, അവന് ദൈവവുമായി നിർവ്യാജമായ സംസർഗമുണ്ടായിട്ടില്ലെങ്കിൽ, അല്ലെങ്കിൽ ദൈവവചനങ്ങളുടെ യഥാർഥ അനുഭവം ഉണ്ടായിട്ടില്ലെങ്കിൽ, അപ്പോൾ ദൈവത്തെക്കുറിച്ചുള്ള അവന്റെ ജ്ഞാനം നിരർഥകമായ ശൂന്യതയിലാണ് ഉറച്ചുപോയിരിക്കുന്നത്, അതല്ലെങ്കിൽ അന്തമില്ലാത്ത ദിവാസ്വപ്നങ്ങളിൽ; കാരണം, കടന്നുപോകുന്ന ദൈവവുമായി നീ ‘തോളുരുമ്മി’യിട്ടുണ്ടാകാം, അല്ലെങ്കിൽ അവനെ മുഖാമുഖം കണ്ടിട്ടുണ്ടാകാം, എന്നാലും ദൈവത്തെക്കുറിച്ചുള്ള നിന്റെ ജ്ഞാനം അപ്പോഴും വെറും പൂജ്യമായിരിക്കും, നിന്റെ ദൈവത്തോടുള്ള ബഹുമാനം പൊള്ളയായ ഒരു സൂചകപദമോ അല്ലെങ്കിൽ ആദർശവത്കരിക്കപ്പെട്ട ഒരു സങ്കല്പത്തിലോ അധികം ഒന്നുമാകില്ല.

ദിവസംതോറും വായിക്കുന്നതിനായി പല ആളുകളും ദൈവത്തിന്റെ വചനങ്ങൾ കൂട്ടിവെയ്ക്കുന്നു, അവയിലെ ശ്രേഷ്ഠമായ വാക്യങ്ങൾ അവരുടെ ഏറ്റവും വിലപ്പെട്ട സ്വത്തെന്ന പോലെ ശ്രദ്ധാപൂർവം ഓർമിച്ചുവെയ്ക്കുന്നിടത്തോളം; അതിലുപരി, ദൈവത്തിന്റെ വചനങ്ങൾ മറ്റുള്ളവർക്ക് നൽകുകയും വചനങ്ങൾ കൊണ്ട് അവരെ സഹായിക്കുകയും ചെയ്തുകൊണ്ട് അവ എല്ലായിടത്തും പ്രസംഗിക്കുന്നു. ഇങ്ങനെ ചെയ്യുന്നത് ദൈവത്തിന് സാക്ഷ്യം വഹിക്കലാണെന്നും, ദൈവവചനങ്ങൾക്ക് സാക്ഷ്യം വഹിക്കലാണെന്നും, ഇങ്ങനെ ചെയ്യുന്നത് ദൈവത്തിന്റെ സത്യമാർഗത്തെ പിന്തുടരലാണെന്നും അവർ കരുതുന്നു; ഇങ്ങനെ ചെയ്യുന്നത് ദൈവവചനങ്ങൾക്കനുസരിച്ച് ജീവിക്കലാണെന്നും, ഇങ്ങനെ ചെയ്യുന്നത് തങ്ങളുടെ യഥാർഥ ജീവിതങ്ങളിലേക്ക് ദൈവവചനങ്ങളെ കൊണ്ടുവരലാണെന്നും, ഇത് ചെയ്യുന്നതുകൊണ്ട് ദൈവത്തിന്റെ പ്രശംസയും വിമോചനവും പൂർണതയും നേടാൻ പ്രാപ്തരാകുമെന്നും അവർ കരുതുന്നു. ദൈവവചനങ്ങൾ പ്രസംഗിക്കുമ്പോൾ പോലും അവർ അനുഷ്ഠാനത്തിൽ ദൈവത്തിന്റെ വചനങ്ങൾ പാലിക്കുന്നതിനോ ദൈവവചനങ്ങളിലൂടെ വെളിവാക്കപ്പെട്ടതിനോട് സ്വയം നീതിപുലർത്തുന്നതിനോ തയ്യാറാവുന്നില്ല. പകരം, സൂത്രപ്പണികളിലൂടെ മറ്റുള്ളവരുടെ സ്‌നേഹവും പ്രശംസയും നേടിയെടുക്കുന്നതിനും, സ്വന്തം രീതിയിൽ കാര്യനിർവഹണത്തിൽ പ്രവേശിക്കുന്നതിനും, ദൈവത്തിന്റെ മാഹാത്മ്യത്തെ കൈയ്യടക്കുന്നതിനും മോഷ്ടിക്കുന്നതിനും അവർ ദൈവവചനങ്ങളെ ഉപയോഗിക്കുന്നു. ദൈവവചനങ്ങൾ പ്രചരിപ്പിക്കുന്നതിലൂടെ ലഭിക്കുന്ന അവസരത്തെ ചൂഷണം ചെയ്യാമെന്നും അങ്ങനെ ദൈവത്തിന്റെ വേലയും അവന്റെ പ്രശംസയും നേടിയെടുക്കാമെന്നും അവർ വൃഥാ മോഹിക്കുന്നു. എത്ര വർഷങ്ങൾ കടന്നുപോയി, എന്നാലും ദൈവവചനങ്ങൾ പ്രസംഗിക്കുന്ന പ്രക്രിയയിൽ ഈ ആളുകൾ ദൈവത്തിന്റെ പ്രശംസ നേടാൻ പ്രാപ്തരല്ലെന്നു മാത്രമല്ല, ദൈവവചനങ്ങൾക്ക് സാക്ഷ്യം വഹിക്കുന്ന പ്രക്രിയയിൽ പിന്തുടരേണ്ട സത്യമാർഗം കണ്ടെത്താൻ അവർ അപ്രാപ്തരാണെന്ന് മാത്രമല്ല, മറ്റുള്ളവർക്ക് ദൈവവചനങ്ങൾ നൽകി സഹായിക്കുന്ന പ്രക്രിയയിൽ അവർ സ്വയം സഹായിക്കുകയോ സ്വയം നൽകുകയോ ചെയ്തിട്ടില്ലെന്നു മാത്രമല്ല, ദൈവത്തെ അറിയുന്നതിനോ ദൈവത്തോടുള്ള ആത്മാർഥമായ ആദരം സ്വയം ഉണർത്തുന്നതിനോ ഇക്കാര്യങ്ങളെല്ലാം ചെയ്യുന്ന പ്രക്രിയയിൽ അവർ പ്രാപ്തരല്ലെന്നു മാത്രമല്ല: മറിച്ച്, ദൈവത്തെക്കുറിച്ചുള്ള അവരുടെ തെറ്റിദ്ധാരണകൾ കൂടുതൽ ആഴത്തിൽ വളരുകയും, ദൈവത്തോടുള്ള അവരുടെ അവിശ്വാസം കൂടുതൽ ഗുരുതരമാവുകയും, അവനെക്കുറിച്ചുള്ള അവരുടെ ഭാവനകൾ കൂടുതൽ അതിശയോക്തി നിറഞ്ഞതാകുകയും ചെയ്യുന്നു. ദൈവത്തിന്റെ വചനങ്ങൾ സംബന്ധിച്ചുള്ള സ്വന്തം സിദ്ധാന്തങ്ങളാൽ കുറവുതീർക്കപ്പെടുകയും നയിക്കപ്പെടുകയും ചെയ്യുന്ന മനുഷ്യർ പൂർണമായും അവരുടേതായ മണ്ഡലത്തിൽ സ്വസ്ഥരായി കാണപ്പെടുന്നതുപോലെയും, അവരുടെ നൈപുണ്യങ്ങൾ അനായാസ ചാതുര്യത്തോടെ പ്രയോഗിക്കുന്നതുപോലെയും ജീവിതത്തിൽ അവരുടെ ലക്ഷ്യവും ദൗത്യവും കണ്ടെത്തിയതുപോലെയും അവർ രക്ഷിക്കപ്പെടുകയും പുതിയൊരു ജീവിതം നേടുകയും ചെയ്തതുപോലെയും, ദൈവവചനങ്ങളുടെ പാരായണം മണിമണിപോലെ അവരുടെ നാവിൽ നിന്ന് ഉതിരുന്നതുകൊണ്ട് അവർ സത്യം നേടുകയും ദൈവത്തിന്റെ ഹിതങ്ങൾ ഗ്രഹിക്കുകയും ദൈവത്തെ അറിയുന്നതിനുള്ള മാർഗം കണ്ടെത്തുകയും ചെയ്തതുപോലെയും, ദൈവം വചനങ്ങൾ പ്രസംഗിക്കുന്ന പ്രക്രിയയിൽ അവർ പലപ്പോഴും ദൈവത്തെ മുഖാമുഖം കണ്ടിട്ടുള്ളതുപോലെയും കാണപ്പെടുന്നു. അവർ പലപ്പോഴും ‘മനസ്സുലഞ്ഞ്’ പൊട്ടിക്കരയുന്നു, പലപ്പോഴും ദൈവവചനങ്ങളിലെ ‘ദൈവത്താൽ’ നയിക്കപ്പെടുന്നു. അവന്റെ അചഞ്ചലമായ പരിഗണനയിലും ദയാപൂർവമായ ഹിതത്തിലും അവർ നിരന്തരം മുറുകെപ്പിടിക്കുന്നതായും, അതേസമയം, ദൈവത്താലുള്ള മനുഷ്യന്റെ വിമോചനത്തേയും അവന്റെ കാര്യനിർവഹണത്തേയും ഗ്രഹിച്ചതായും അവന്റെ സാരത്തെ മനസ്സിലാക്കിയതായും അവന്റെ നീതിനിഷ്ഠമായ പ്രകൃതത്തെ മനസ്സിലാക്കിയതായും കാണപ്പെടുന്നു. ഈ അടിത്തറിയിൽ ഊന്നിക്കൊണ്ട് അവർ ദൈവത്തിന്റെ അസ്തിത്വത്തിൽ കൂടുതൽ ഉറച്ചു വിശ്വസിക്കുന്നതായും അവന്റെ ഉന്നതമായ നിലയെക്കുറിച്ച് കൂടുതൽ മനസ്സിലാക്കിയതായും അവന്റെ ഗാംഭീര്യവും വൈശിഷ്ട്യവും കൂടുതൽ ആഴത്തിൽ അനുഭവിക്കുന്നതായും കാണപ്പെടുന്നു. ദൈവവചനങ്ങളെക്കുറിച്ചുള്ള ഉപരിപ്ലവമായ അറിവിൽ മുഴുകിയിരിക്കുന്നതിനാൽ അവരുടെ വിശ്വാസം വളർന്നതായും ക്ലേശങ്ങൾ സഹിക്കുന്നതിനുള്ള അവരുടെ നിശ്ചയം കൂടുതൽ ശക്തിപ്പെട്ടതായുംദൈവത്തെക്കുറിച്ചുള്ള അവരുടെ ജ്ഞാനത്തിന് ആഴമേറിയതായും കാണപ്പെടും. ദൈവത്തിന്റെ വചനങ്ങൾ യഥാർഥത്തിൽ അനുഭവിക്കുന്നതുവരെ ദൈവത്തെക്കുറിച്ചുള്ള അവരുടെ എല്ലാ അറിവുകളും അവനെക്കുറിച്ചുള്ള അവരുടെ ആശയങ്ങളും സ്വന്തം ആത്യാശാഭരിതമായ ഭാവനകളിൽ നിന്നും അനുമാനങ്ങളിൽ നിന്നും ഉത്ഭവിക്കുന്നതാണെന്ന് അവർ ഒട്ടുംതന്നെ അറിയുന്നില്ല. അവരുടെ വിശ്വാസം ദൈവത്തിൽ നിന്നുള്ള ഒരു തരം പരീക്ഷയിലും പിടിച്ചുനിൽക്കില്ല, അവരുടെ ആത്മീയതയെന്നും ഔന്നത്യമെന്നും പറയപ്പെടുന്നത് ദൈവത്തിന്റെ പരീക്ഷയിലോ പരിശോധനയിലോ കേവലം പിടിച്ചുനിൽക്കില്ല, അവരുടെ ദൃഢനിശ്ചയമെന്നത് മണലിൽ പടുത്ത ഒരു കോട്ട മാത്രമാണ്, ദൈവത്തെക്കുറിച്ചുള്ള അവരുടെ ജ്ഞാനം എന്ന് വിളിക്കപ്പെടുന്നത് അവരുടെ ഒരു ഭാവനാവിലാസമല്ലാതെ മറ്റൊന്നുമല്ല. യഥാർഥത്തിൽ ഈ ആളുകൾ, ദൈവത്തിന്റെ വചനങ്ങളിൽ ഒരുപാട് ശ്രമം വ്യയം ചെയ്തതുപോലെ കാണപ്പെടുന്നവർ, ഒരിക്കൽപ്പോലും യഥാർഥ വിശ്വാസം എന്തെന്നും യഥാർഥ അനുസരണ എന്തെന്നും യഥാർഥ കരുതൽ എന്തെന്നും, അല്ലെങ്കിൽ, ദൈവത്തെക്കുറിച്ചുള്ള യഥാർഥ ജ്ഞാനം എന്തെന്നും തിരിച്ചറിഞ്ഞിട്ടില്ല. അവർ സിദ്ധാന്തം, ഭാവന, അറിവ്, അനുഗ്രഹം, പാരമ്പര്യം, അന്ധവിശ്വാസം എന്നിവയും മാനവികതയുടെ ധാർമികത പോലും, എടുത്ത് ദൈവത്തെ വിശ്വസിക്കുന്നതിനും അവനെ പിന്തുടരുന്നതിനുമുള്ള ‘മൂലധനവും’ ‘ആയുധശേഖരവും’ ആക്കി മാറ്റുന്നു, ദൈവത്തിലുള്ള അവരുടെ വിശ്വാസത്തിൻറേയും അവരുടെ പിന്തുടരലിൻറേയും അടിത്തറകൾ പോലുമാക്കുന്നു. അതേസമയം, അവർ ഈ മൂലധനവും ആയുധശേഖരങ്ങളും എടുക്കുകയും അവയെ തങ്ങൾക്ക് ദൈവത്തെ അറിയുന്നതിനുള്ള, ദൈവത്തിന്റെ പരിശോധനകളേയും പരീക്ഷകളേയും ശിക്ഷണത്തേയും ന്യായവിധിയേയും കൈകാര്യം ചെയ്യുന്നതിനും അഭിമുഖീകരിക്കുന്നതിനുമുള്ള മാന്ത്രിക രക്ഷായന്ത്രങ്ങളാക്കി മാറ്റുകയും ചെയ്യുന്നു. ഒടുവിൽ, മതപരമായ അർഥതലങ്ങളിലും, മധ്യകാല അന്ധവിശ്വാസത്തിലും, കാല്പനികവും വിചിത്രവും നിഗൂഢവുമായതിലുമൊക്കെ ആണ്ടുകിടക്കുന്ന ഒന്നല്ലാതെ മറ്റൊന്നുമല്ല അവർ അപ്പോഴും സ്വരൂപിക്കുക. ദൈവത്തെ അറിയുന്നതിനും നിർവചിക്കുന്നതിനുമുള്ള അവരുടെ ഈ മാർഗം മുകളിലുള്ള സ്വർഗത്തിലോ അല്ലെങ്കിൽ ആകാശത്തിലെ ആ വൃദ്ധനിലോ മാത്രം വിശ്വസിക്കുന്നവരുടെ അതേ മൂശയിൽ വാർത്തെടുക്കപ്പെട്ടതാണ്, എന്നാൽ, ദൈവത്തിന്റെ ഉണ്മ, അവന്റെ സാരം, അവന്റെ പ്രകൃതം, അവന്റെ സ്വത്തുക്കളും സത്തയും തുടങ്ങിയവ എല്ലാ കാര്യങ്ങളും—യഥാർഥ ദൈവവുമായി ബന്ധമുള്ളതെല്ലാം—ഗ്രഹിക്കുന്നതിൽ മനുഷ്യരുടെ അറിവ് പരാജയപ്പെട്ടതാണ്, അവയിൽ നിന്ന് അവരുടെ അറിവ് പൂർണമായും വിച്ഛേദിക്കപ്പെടതാണ്, ഉത്തര-ദക്ഷിണ ധ്രുവങ്ങളോളം അകന്നതാണ്. ഈ വിധത്തിൽ, ഈ ആളുകൾ ദൈവവചങ്ങളുടെ കരുതലിനും പോഷണത്തിനും കീഴിലാണ് ജീവിക്കുന്നതെങ്കിലും, ശരിക്കും ദൈവഭയത്തിൻറേയും തിന്മയെ ഒഴിവാക്കുന്നതിൻറേയും മാർഗത്തിലൂടെ സഞ്ചരിക്കുന്നതിന് അവർ അപ്രാപ്തരാണ്. അവർ ദൈവവുമായി ഒരിക്കലും പരിചിതരായിത്തീർന്നിട്ടില്ല, അവനുമായി നിർവ്യാജമായ സംസർഗമോ സമ്പർക്കമോ ഉണ്ടായിട്ടില്ലാത്തതാണ് ഇതിന്റെ യഥാർഥ കാരണം. അതുകൊണ്ട് ദൈവവുമായി ഒരു പരസ്പരധാരണയിൽ എത്തിച്ചേരുന്നതോ ഉള്ളിൽ നിർവ്യാജമായ വിശ്വാസമോ പിന്തുടരലോ, അല്ലെങ്കിൽ ദൈവത്തോടുള്ള ആരാധനയോ ഉണർത്തുന്നതോ അവർക്ക് അസാധ്യമാണ്. ദൈവവചനങ്ങളെ മനുഷ്യർ അങ്ങനെ പരിഗണിക്കണം, ദൈവത്തെ മനുഷ്യർ അങ്ങനെ പരിഗണിക്കണം-ഈ കാഴ്ചപ്പാടും മനോഭാവവും കാരണം സ്വന്തം ഉദ്യമങ്ങളിൽ നിന്ന് ഒഴിഞ്ഞ കൈയ്യോടെ മടങ്ങാൻ മനുഷ്യർ വിധിക്കപ്പെട്ടു, ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുന്ന മാർഗത്തിലൂടെ അനന്തകാലം സഞ്ചരിക്കാൻ പ്രാപ്തിയില്ലാത്തവരാകാൻ അവർ വിധിക്കപ്പെട്ടു. അവർ ഉന്നം വെക്കുന്ന ലക്ഷ്യവും അവർ പോകുന്ന ദിശയും അവർ അനന്തകാലം ദൈവത്തിന്റെ ശത്രുക്കളാണെന്നും അനന്തകാലം അവർക്ക് വിമോചനം സ്വീകരിക്കാൻ സാധിക്കില്ലെന്നും സൂചിപ്പിക്കുന്നു.

വർഷങ്ങളോളം ദൈവത്തെ പിന്തുടരുകയും വർഷങ്ങളോളം അവന്റെ വചനത്തിന്റെ കരുതൽ ആസ്വദിക്കുകയും ചെയ്ത ഒരു വ്യക്തിയുടെ കാര്യത്തിൽ ദൈവത്തെക്കുറിച്ചുള്ള അവരുടെ നിർവചനം അടിസ്ഥാനപരമായി വിഗ്രഹങ്ങൾക്കു മുമ്പിൽ സാഷ്ടാംഗം പ്രണമിക്കുന്ന ഒരുവൻറേതിന് സമമാണെങ്കിൽ, ആ വ്യക്തി ദൈവവചനത്തിന്റെ യാഥാർഥ്യം നേടിയിട്ടില്ല എന്നാണ് അത് സൂചിപ്പിക്കുന്നത്. കാരണം, അവർ ദൈവവചനങ്ങളുടെ യാഥാർഥ്യത്തിലേക്ക് പ്രവേശിച്ചിട്ടില്ല, ഇക്കാരണത്താൽ യാഥാർഥ്യം, സത്യം, ഹിതങ്ങൾ, മനുഷ്യരാശിയുടെ മേലുള്ള ആവശ്യങ്ങൾ, ദൈവവചനത്തിൽ ഉൾക്കൊള്ളുന്ന സകലതും, ഇവയ്ക്കൊന്നിനും ആ വ്യക്തിയുമായി ഒരു ബന്ധവുമില്ല. അതായത്, ദൈവവചനങ്ങളുടെ ഉപരിപ്ലവമായ അർഥത്തിന്മേൽ അത്തരമൊരു വ്യക്തി എത്ര കഠിനാധ്വാനം ചെയ്താലും ശരി, അതെല്ലാം നിരർഥകമാണ്: കാരണം, അവർ പിന്തുടരുന്നത് കേവലം വാക്കുകളെയാണ്, അവർ നേടുന്നതും സ്വാഭാവികമായും വെറും വാക്കുകളായിരിക്കും. ദൈവം അരുളിചെയ്യുന്ന വചനങ്ങൾ പുറമേക്ക്, ഋജുവോ അഗാധമോ ആകട്ടെ, മനുഷ്യൻ സചേതനത്വത്തിലേക്ക് പ്രവേശിക്കുമ്പോൾ അവയെല്ലാം ഒഴിച്ചുകൂടാനാവാത്ത സത്യങ്ങളാണ്; ആത്മാവിലും ജഡത്തിലും അതിജീവിക്കാൻ മനുഷ്യനെ പ്രാപ്തനാക്കുന്ന ജീവജലത്തിന്റെ ഉറവകളാണവ. മനുഷ്യന് ജീവനോടെയിരിക്കാൻ ആവശ്യമായത് അവ നൽകുന്നു; അവന്റെ ദൈനംദിന ജീവിതം നയിക്കാനുള്ള തത്ത്വങ്ങളും വിശ്വാസവും; വിമോചനം നേടുന്നതിനായി അവൻ കടന്നുപോകേണ്ട പാത, ലക്ഷ്യം, ദിശ; ദൈവത്തിനു മുമ്പാകെ സൃഷ്ടജീവികളിൽ ഒരാളായി അവൻ കൈവശമാക്കേണ്ട സകല സത്യവും; മനുഷ്യൻ ദൈവത്തെ എങ്ങനെ അനുസരിക്കുകയും ആരാധിക്കുകയും ചെയ്യുന്നു എന്നതിനെക്കുറിച്ചുള്ള സകല സത്യവും. മനുഷ്യന്റെ അതിജീവനം ഉറപ്പാക്കുന്ന ഈടാണ് അവ, മനുഷ്യന്റെ അന്നന്നത്തെ അപ്പമാണ്, മാത്രമല്ല, അവയാണ് മനുഷ്യനെ ശക്തനാക്കാനും എഴുന്നേറ്റുനിൽക്കാനും പ്രാപ്തമാക്കുന്ന ശക്തമായ പിന്തുണയും. സാമാന്യ മനുഷ്യത്വത്തിലെ സത്യത്തിന്റെ ഉണ്മയാൽ അവ സമ്പന്നമാണ്, കാരണം സൃഷ്ടിക്കപ്പെട്ട മനുഷ്യരാശിയാണ് അത് ജീവിച്ചുതീർക്കുന്നത്, മനുഷ്യവർഗത്തെ ദുഷിപ്പിൽ നിന്ന് മുക്തമാക്കുകയും സാത്താന്റെ കെണികളിൽ നിന്ന് ഒഴിവാക്കുകയും ചെയ്യുന്ന സത്യത്താൽ അവ സമ്പന്നമാണ്, അക്ഷീണമായ അനുശാസനത്താലും, ഉദ്ബോധനത്താലും, പ്രോത്സാഹനത്താലും, സൃഷ്ടമനുഷ്യന് സ്രഷ്ടാവിനാൽ നൽകപ്പെടുന്ന സാന്ത്വനത്താലും സമ്പന്നമാണ്. സകാരാത്മകമായതെല്ലാം മനസ്സിലാക്കാൻ വേണ്ടി മനുഷ്യരെ നയിക്കുകയും പ്രബുദ്ധരാക്കുകയും ചെയ്യുന്ന ദീപസ്തംഭമാണ് അവ, മനുഷ്യർ ജീവിച്ചുതീർക്കുകയും നീതിനിഷ്ഠവും നല്ലതുമായ എല്ലാം കൈവരിക്കുകയും ചെയ്യുന്നുവെന്ന് ഉറപ്പുനൽകുന്ന ഈടാണ് അത്, എല്ലാ ആളുകളെയും സംഭവങ്ങളെയും വസ്തുക്കളെയും അളക്കുന്ന മാനദണ്ഡവും മനുഷ്യരെ വിമോചനത്തിലേക്കും വെളിച്ചത്തിന്റെ പാതയിലേക്കും നയിക്കുന്ന ദിശാസൂചകവുമാണത്. ദൈവവചനങ്ങളുടെ പ്രായോഗികാനുഭവത്തിലൂടെ മാത്രമേ സത്യവും ജീവിതവും മനുഷ്യന് നൽകപ്പെടൂ; സാമാന്യമനുഷ്യത്വം എന്താണെന്നും അർഥവത്തായ ജീവിതം എന്താണെന്നും യഥാർഥ സൃഷ്ടജീവി എന്താണെന്നും ദൈവത്തോടുള്ള യഥാർഥ അനുസരണം എന്താണെന്നും മനസ്സിലാക്കാൻ ഇതിലൂടെ മാത്രമേ മനുഷ്യന് സാധിക്കൂ; ദൈവത്തെ എങ്ങനെ പരിപാലിക്കണമെന്നും ഒരു സൃഷ്ടജീവിയുടെ കടമ എങ്ങനെ നിറവേറ്റണമെന്നും, ഒരു യഥാർഥ മനുഷ്യന്റെ സാദൃശ്യം എങ്ങനെ കൈവരിക്കണമെന്നും ഇതിലൂടെ മാത്രമേ മനുഷ്യന് മനസ്സിലാക്കാൻ സാധിക്കൂ; നിർവ്യാജമായ വിശ്വാസവും നിർവ്യാജമായ ആരാധനയും കൊണ്ട് എന്താണ് അർത്ഥമാക്കുന്നത് എന്ന് മനുഷ്യന് മനസ്സിലാക്കാൻ ഇതിലൂടെ മാത്രമേ സാധിക്കൂ; ആകാശത്തിന്റെയും ഭൂമിയുടെയും സകലത്തിന്റെയും അധിപതി ആരാണെന്ന് മനസ്സിലാക്കാൻ ഇതിലൂടെ മാത്രമേ മനുഷ്യന് ഇട വരുകയുള്ളൂ. എല്ലാ സൃഷ്ടികളുടെയും യജമാനനായവൻ ഭരണം നടത്തുകയും നയിക്കുകയും സൃഷ്ടിയെ പരിപാലിക്കുകയും ചെയ്യുന്ന മാർഗങ്ങൾ മനസ്സിലാക്കാനും ഗ്രഹിക്കാനും ഇതിലൂടെ മാത്രമേ മനുഷ്യന് ഇട വരുകയുള്ളൂ; എല്ലാ സൃഷ്ടിയുടെയും യജമാനനായവൻ നിലനിൽക്കുകയും പ്രകടമാകുകയും വേല ചെയ്യുകയും ചെയ്യുന്ന മാർഗങ്ങൾ മനസിലാക്കാനും ഗ്രഹിക്കാനും ഇതിലൂടെ മാത്രമേ മനുഷ്യന് ഇട വരുകയുള്ളൂ. ദൈവവചനങ്ങളുടെ യഥാർഥ അനുഭവത്തിൽ നിന്ന് വേർപെട്ട മനുഷ്യന് ദൈവത്തിന്റെ വചനങ്ങളെയും സത്യത്തെയും കുറിച്ച് ശരിയായ അറിവോ ഉൾക്കാഴ്ചയോ ഇല്ല. അത്തരമൊരു മനുഷ്യൻ ജീവനുള്ള ഒരു ശവം മാത്രമാണ്, തികഞ്ഞ ഒരു പുറന്തോട്, സ്രഷ്ടാവുമായി ബന്ധപ്പെട്ട ഒരു അറിവിനും അവനുമായി ഒരു ബന്ധവുമില്ല. ദൈവത്തിന്റെ ദൃഷ്ടിയിൽ, അത്തരമൊരു മനുഷ്യൻ ഒരിക്കലും അവനിൽ വിശ്വസിക്കുകയോ അവനെ പിന്തുടരുകയോ ചെയ്തിട്ടില്ല, അതിനാൽ ദൈവം അവനെ തന്റെ വിശ്വാസിയായോ അനുയായിയായോ അംഗീകരിക്കുന്നില്ല, ഒരു യഥാർഥ സൃഷ്ടജീവി എന്ന നിലയിൽ അവനെ തീരെയും പരിഗണിക്കുന്നില്ല.

സ്രഷ്ടാവ് ആരാണെന്നും മനുഷ്യന്റെ സൃഷ്ടി എന്തിനുവേണ്ടിയാണെന്നും ഒരു സൃഷ്ടജീവിയുടെ ഉത്തരവാദിത്വങ്ങൾ എങ്ങനെ നിർവഹിക്കാമെന്നും എല്ലാ സൃഷ്ടിയുടെയും കർത്താവിനെ എങ്ങനെ ആരാധിക്കണമെന്നും ഒരു യഥാർഥ സൃഷ്ടജീവി അറിഞ്ഞിരിക്കണം. ഒപ്പം, സ്രഷ്ടാവിന്റെ ഹിതങ്ങളും ആഗ്രഹങ്ങളും ആവശ്യങ്ങളും മനസിലാക്കുകയും ഗ്രഹിക്കുകയും അറിയുകയും പരിപാലിക്കുകയും, സ്രഷ്ടാവിന്റെ മാർഗത്തിന് അനുസൃതമായി പ്രവർത്തിക്കുകയും വേണം—ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുക.

ദൈവത്തെ ഭയക്കുക എന്നാൽ എന്താണ്? ഒരാൾക്ക് എങ്ങനെ തിന്മയെ ഒഴിവാക്കാനാകും?

“ദൈവത്തെ ഭയക്കുക” എന്നാൽ പേരില്ലാത്ത ഭയവും ഭീകരതയും എന്ന് അർഥമാക്കുന്നില്ല, ഒഴിഞ്ഞുമാറുകയോ അകലം പാലിക്കുകയോ അല്ല, വിഗ്രഹാരാധനയോ അന്ധവിശ്വാസമോ അല്ല. മറിച്ച്, അത് ആരാധന, ബഹുമാനം, വിശ്വാസം, മനസ്സിലാക്കൽ, കരുതൽ, അനുസരണം, സമർപ്പണം, സ്‌നേഹം, അതുപോലെ തന്നെ നിരുപാധികവും ആവലാതികളില്ലാത്തതുമായ ഉപാസന, പ്രത്യർപ്പണം, സമർപ്പണം എന്നിവയാണ്. ദൈവത്തെക്കുറിച്ചുള്ള യഥാർഥമായ അറിവില്ലെങ്കിൽ, മനുഷ്യർക്ക് യഥാർഥ പ്രശംസ, യഥാർഥ വിശ്വാസം, യഥാർഥ ധാരണ, അല്ലെങ്കിൽ യഥാർഥ കരുതലോ അനുസരണയോ ഉണ്ടായിരിക്കില്ല, മറിച്ച് ഭയവും അസ്വസ്ഥതയും, സംശയം, തെറ്റിദ്ധാരണ, ഒഴിഞ്ഞുമാറൽ, ഒഴിവാക്കൽ എന്നിവയും മാത്രമേ ഉണ്ടായിരിക്കുകയുള്ളൂ; ദൈവത്തെക്കുറിച്ചുള്ള യഥാർഥ അറിവില്ലാതെ മനുഷ്യർക്ക് യഥാർഥ സമർപ്പണവും പ്രത്യർപ്പണവും ഉണ്ടാകില്ല; ദൈവത്തെക്കുറിച്ചുള്ള യഥാർഥ അറിവില്ലാതെ മനുഷ്യർക്ക് യഥാർഥ ആരാധനയും സമർപ്പണവും ഉണ്ടാകില്ല, അന്ധമായ വിഗ്രഹവത്കരണവും അന്ധവിശ്വാസവും മാത്രമേ ഉണ്ടാകൂ; ദൈവത്തെക്കുറിച്ചുള്ള യഥാർഥ അറിവില്ലാതെ മനുഷ്യർക്ക് ദൈവത്തിന്റെ സത്യമാർഗത്തിന് അനുസൃതമായി പ്രവർത്തിക്കാനോ, അല്ലെങ്കിൽ ദൈവത്തെ ഭയക്കാനോ, തിന്മയെ ഒഴിവാക്കാനോ കഴിയില്ല. നേരെമറിച്ച്, മനുഷ്യൻ ഇടപെടുന്ന ഓരോ പ്രവർത്തനത്തിലും പെരുമാറ്റത്തിലും ധിക്കാരവും അനാദരവും ദൈവത്തെക്കുറിച്ചുള്ള ദുഷിച്ച ആരോപണങ്ങളും അപകീർത്തികരമായ വിധിപ്രസ്താവങ്ങളും ദൈവവചനങ്ങളുടെ ശരിയായ അർത്ഥത്തിനും സത്യത്തിനും വിരുദ്ധമായ ദുഷ്‌ചെയ്തികളും നിറയും.

മനുഷ്യർക്ക് ദൈവത്തിൽ യഥാർഥ വിശ്വാസമുണ്ടായിക്കഴിഞ്ഞാൽ, അവനെ അനുഗമിക്കുന്നതിലും അവനെ ആശ്രയിക്കുന്നതിലും അവർ ആത്മാർഥതയുള്ളവരാകും; ദൈവത്തിൽ യഥാർഥ വിശ്വാസവും ആശ്രിതത്വവും ഉണ്ടെങ്കിൽ മാത്രമേ മനുഷ്യർക്ക് യഥാർഥ ഗ്രാഹ്യവും ധാരണയും ഉണ്ടാകൂ; ദൈവത്തെക്കുറിച്ചുള്ള യഥാർഥ ധാരണയ്‌ക്കൊപ്പം അവനോടുള്ള യഥാർഥ കരുതലും ഉണ്ടാകുന്നു. ദൈവത്തെക്കുറിച്ചുള്ള ആത്മാർഥമായ കരുതലിലൂടെ മാത്രമേ മനുഷ്യർക്ക് യഥാർഥ അനുസരണ ഉണ്ടാകൂ; ദൈവത്തോടുള്ള ആത്മാർഥമായ അനുസരണയിലൂടെ മാത്രമേ മനുഷ്യർക്ക് യഥാർഥ സമർപ്പണം ഉണ്ടാകൂ; ദൈവത്തോടുള്ള യഥാർഥ സമർപ്പണത്തിലൂടെ മാത്രമേ നിരുപാധികവും ആവലാതികളില്ലാത്തതുമായ പ്രത്യർപ്പണം മനുഷ്യർക്ക് ഉണ്ടാകൂ; യഥാർഥ വിശ്വാസവും ആശ്രിതത്വവും, യഥാർഥ ഗ്രാഹ്യവും കരുതലും, യഥാർഥ അനുസരണ, ആത്മാർഥമായ സമർപ്പണവും പ്രത്യർപ്പണവും എന്നിവയിലൂടെ മാത്രമേ മനുഷ്യർക്ക് ശരിക്കും ദൈവത്തിന്റെ പ്രകൃതത്തെയും സത്തയെയും അറിയാനും സ്രഷ്ടാവിന്റെ സ്വത്വം അറിയാനും സാധിക്കൂ; സ്രഷ്ടാവിനെ യഥാർഥത്തിൽ അറിഞ്ഞാൽ മാത്രമേ യഥാർഥ ആരാധനയും വിധേയത്വവും സ്വയം ഉണർത്താൻ മനുഷ്യർക്ക് കഴിയൂ; സ്രഷ്ടാവിനോടുള്ള യഥാർഥ ആരാധനയും വിധേയത്വവും ഉള്ളപ്പോൾ മാത്രമേ മനുഷ്യർക്ക് അവരുടെ ദുഷിച്ച വഴികൾ മാറ്റാൻ, അതായത് തിന്മയെ ഒഴിവാക്കാൻ, യഥാർഥത്തിൽ കഴിയുകയുള്ളൂ.

ഇത് “ദൈവത്തെ ഭയക്കുകയും തിന്മയെ ഒഴിവാക്കുകയും” ചെയ്യുന്നതിന്റെ മുഴുവൻ പ്രക്രിയയും ഉൾക്കൊള്ളുന്നു, ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുന്നതിന്റെ സമഗ്രമായ ഉള്ളടക്കം കൂടിയാണിത്. ദൈവത്തെ ഭയക്കുകയും തിന്മയെ ഒഴിവാക്കുകയും ചെയ്യുന്നതിനു വേണ്ടി സഞ്ചരിക്കേണ്ട പാത ഇതാണ്.

“ദൈവത്തെ ഭയക്കുന്നതും തിന്മയെ ഒഴിവാക്കുന്നതും” ദൈവത്തെ അറിയുന്നതും അനേകം ചരടുകളാൽ അഭേദ്യമാം വിധം ബന്ധിക്കപ്പെട്ടിരിക്കുന്നു, അവയ്ക്കിടയിലുള്ള ബന്ധം സ്വയം വ്യക്തമാണ്. തിന്മയെ ഒഴിവാക്കുന്നത് സാധ്യമാക്കാൻ ഒരാൾ ആഗ്രഹിക്കുന്നുവെങ്കിൽ, ആദ്യം അയാൾക്ക് യഥാർഥ ദൈവഭയം ഉണ്ടായിരിക്കണം; ഒരാൾ യഥാർഥ ദൈവഭയം നേടാൻ ആഗ്രഹിക്കുന്നുവെങ്കിൽ, ആദ്യം അയാൾക്ക് ദൈവത്തെക്കുറിച്ച് യഥാർഥ അറിവ് ഉണ്ടായിരിക്കണം; ദൈവത്തെക്കുറിച്ച് അറിവ് നേടാൻ ഒരാൾ ആഗ്രഹിക്കുന്നുവെങ്കിൽ, ആദ്യം ദൈവവചനങ്ങൾ അനുഭവിക്കുകയും ദൈവവചനങ്ങളുടെ യാഥാർഥ്യത്തിലേക്ക് പ്രവേശിക്കുകയും, ദൈവത്തിന്റെ ശിക്ഷിച്ചു നന്നാക്കലും ശിക്ഷണവും, ദൈവത്തിന്റെ ശാസനവും ന്യായവിധിയും അനുഭവിക്കുകയും വേണം; ദൈവവചനങ്ങൾ അനുഭവിക്കാൻ ഒരുവൻ ആഗ്രഹിക്കുന്നുവെങ്കിൽ, അയാൾ ആദ്യം ദൈവവചനങ്ങളുമായി മുഖാമുഖം വരണം, ദൈവവുമായി മുഖാമുഖം വരണം, ആളുകൾ, സംഭവങ്ങൾ, വസ്തുക്കൾ എന്നിവയുൾപ്പെടുന്ന എല്ലാത്തരം സാഹചര്യങ്ങളുടേയും രൂപത്തിൽ ദൈവവചനം അനുഭവിക്കാനുള്ള അവസരങ്ങൾ നൽകാൻ ദൈവത്തോട് അഭ്യർഥിക്കണം; ദൈവത്തോടും ദൈവവചനങ്ങളോടും മുഖാമുഖം വരാൻ ഒരാൾ ആഗ്രഹിക്കുന്നുവെങ്കിൽ, ലളിതവും സത്യസന്ധവുമായ ഒരു ഹൃദയം, സത്യത്തെ അംഗീകരിക്കാനുള്ള സന്നദ്ധത, കഷ്ടപ്പാടുകൾ സഹിക്കാനുള്ള ഇച്ഛാശക്തി, തിന്മയെ ഒഴിവാക്കാനുള്ള തീരുമാനവും ധൈര്യവും, ഒരു യഥാർഥ സൃഷ്ടജീവിയായിത്തീരുന്നതിനുള്ള ആഗ്രഹവും ആദ്യം അയാൾക്കുണ്ടാകണം.... ഈ രീതിയിൽ, പടിപടിയായി മുന്നോട്ട് പോകുമ്പോൾ, നീ ദൈവത്തോട് മുമ്പെന്നത്തേക്കാൾ കൂടുതൽ അടുക്കും, നിന്റെ ഹൃദയം മുമ്പെന്നത്തേക്കാൾ കൂടുതൽ ശുദ്ധമാകും, ഒപ്പം നിന്റെ ജീവിതവും ജീവിച്ചിരിക്കുന്നതിന്റെ മൂല്യവും, അതിനോടൊപ്പം ദൈവത്തെക്കുറിച്ചുള്ള അറിവും കൂടുതൽ അർഥവത്തും കൂടുതൽ തിളക്കമുള്ളതും ആയിത്തീരും. സ്രഷ്ടാവ് ഇനിയൊരു കടങ്കഥയല്ലെന്നും സ്രഷ്ടാവ് നിന്നിൽ നിന്ന് ഒരിക്കലും മറഞ്ഞിട്ടില്ലെന്നും സ്രഷ്ടാവ് നിന്നിൽ നിന്നു മുഖം മറച്ചുവെച്ചിട്ടില്ലെന്നും സ്രഷ്ടാവ് നിന്നിൽ നിന്ന് ഒട്ടും അകലെയല്ലെന്നും, നിന്റെ ചിന്തകളിൽ നീ നിരന്തരം തീക്ഷ്ണമായി കൊതിക്കുന്ന ഒരുവനല്ല സ്രഷ്ടാവെന്നും, മറിച്ച് നിന്റെ വികാരങ്ങളുമായി നിനക്ക് എത്തിച്ചേരാനാകാത്തതാണ് അവനെന്നും, നിന്റെ നിയതിയെ നിയന്ത്രിച്ചുകൊണ്ടും നിന്റെ ജീവിതത്തിന്റെ കുറവുതീർത്തുകൊണ്ടും നിന്റെ ഇടത്തും വലത്തും അവൻ ശരിക്കും കാവൽ നിൽക്കുന്നുവെന്നും ഒരു ദിവസം നീ മനസ്സിലാക്കും. അവൻ വിദൂര ചക്രവാളത്തിലല്ല, ഉയരെ മേഘങ്ങളിൽ അവൻ സ്വയം മറഞ്ഞിരിക്കുന്നുമില്ല. നിൻറേതായതെല്ലാം നിയന്ത്രിച്ചുകൊണ്ട് അവൻ നിന്റെ അടുത്തുതന്നെയുണ്ട്, അവനാണ് നിനക്കുള്ളതെല്ലാം, അവൻ മാത്രമേ നിൻറേതായുള്ളൂ. ഹൃദയത്തിൽ നിന്ന് സ്‌നേഹിക്കാനും അവനോട് പറ്റിച്ചേർന്നിരിക്കാനും അവനെ ചേർത്തുപിടിക്കാനും അവനെ ആരാധിക്കാനും അവനെ നഷ്ടപ്പെടുമെന്ന് ഭയപ്പെടാനും, ഇനി മേലിൽ അവനെ ത്യജിക്കാനോ അവനോട് അനുരണക്കേട് കാണിക്കാനോ ഒഴിവാക്കാനോ അകറ്റിനിർത്താനോ തയ്യാറാകാതിരിക്കാനും അത്തരം ദൈവം നിന്നെ അനുവദിക്കുന്നു. അവനെ പരിപാലിക്കുകയും അവനെ അനുസരിക്കുകയും അവൻ നിനക്ക് നൽകുന്നതിനെല്ലാം പ്രത്യർപ്പണം ചെയ്യുകയും അവന്റെ ആധിപത്യത്തിന് കീഴ്‌വഴങ്ങുകയും മാത്രമേ നീ ചെയ്യേണ്ടതുള്ളൂ. അവനാൽ നയിക്കപ്പെടുന്നതോ നൽകപ്പെടുന്നതോ നിരീക്ഷിക്കപ്പെടുന്നതോ കൈവശം വെക്കപ്പെടുന്നതോ ഇനി മേലിൽ നീ നിരസിക്കില്ല, അവൻ നിന്നോട് കല്പിക്കുന്നതും നിയോഗിക്കുന്നതും ഇനി മേലിൽ നീ നിരസിക്കുകയില്ല. അവനെ പിന്തുടരുകയും അവനൊപ്പം നടക്കുകയും മാത്രമേ നീ ചെയ്യേണ്ടതുള്ളൂ, നിന്റെ ഒരേയൊരു ജീവിതമായി, നിന്റെ ഒരേയൊരു കർത്താവായി, നിന്റെ ഒരേയൊരു ദൈവമായി അവനെ സ്വീകരിക്കുക മാത്രമേ നീ ചെയ്യേണ്ടതുള്ളൂ.

ഓഗസ്റ്റ് 18, 2014


അനന്യനായ ദൈവം II

ദൈവത്തിന്റെ നീതിനിഷ്ഠമായ പ്രകൃതം

ഇപ്പോൾ ദൈവത്തിന്റെ അധികാരത്തെ കുറിച്ചുള്ള ചർച്ച കേട്ട സ്ഥിതിക്ക്, ഇക്കാര്യത്തിൽ അനേകം നല്ല വചനങ്ങളാലും നിങ്ങൾ സജ്ജരാണെന്ന് എന്നെനിക്ക് ഉറപ്പുണ്ട്. നിങ്ങൾ എത്രമാത്രം കൈക്കൊള്ളുകയും ഗ്രഹിക്കുകയും മനസ്സിലാക്കുകയും ചെയ്യുന്നു എന്നുള്ളത് അതിനായി നിങ്ങൾ എത്രമാത്രം ശ്രമം ചെലുത്തുന്നു എന്നതിനെ ആശ്രയിച്ചിരിക്കുന്നു. നിങ്ങൾക്ക് ആത്മാർത്ഥമായി ഈ വിഷയത്തെ സമീപിക്കാൻ കഴിയുമെന്നാണ് ഞാൻ പ്രതീക്ഷിക്കുന്നത്; ഒരു കാരണവശാലും നിങ്ങൾ ഇക്കാര്യത്തിൽ അർദ്ധമനസ്സ് കാണിക്കരുത്! ഇപ്പോൾ, ദൈവത്തിനുള്ള അധികാരത്തെ അറിയുന്നത് ദൈവത്തെ പൂർണ്ണമായി അറിയുന്നതിനു തുല്യമാണോ? ദൈവത്തിനുള്ള അധികാരത്തെ അറിയുന്നത് അതുല്യനായ ദൈവത്തെത്തന്നെ അറിയുന്നതിന്റെ തുടക്കമാണ് എന്നു പറയാനാകും. മാത്രമല്ല, ദൈവത്തിനുള്ള അധികാരത്തെ കുറിച്ച് അറിഞ്ഞിരിക്കുന്നു എന്നതിന്റെ അർഥം അനന്യനായ ദൈവത്തിന്റെ സാരസത്ത അറിയുന്നതിന്റെ കവാടത്തിലേക്ക് ഒരുവൻ ഇപ്പോൾതന്നെ പാദമൂന്നിയിരിക്കുന്നു എന്നാണ്. ഈ ഗ്രാഹ്യം ദൈവത്തെ അറിയുന്നതിന്റെ ഒരു ഭാഗമാണ്. അപ്പോൾ, മറ്റേ ഭാഗം എന്താണ്? ഇന്ന് ഞാൻ കൂട്ടായ്മയിൽ ചർച്ച ചെയ്യാൻ ആഗ്രഹിക്കുന്ന വിഷയമാണിത്—അതായത്, ദൈവത്തിന്റെ നീതിനിഷ്‌ഠമായ പ്രകൃതം.

ഇന്നത്തെ വിഷയത്തെക്കുറിച്ച് കൂട്ടായ്മയിൽ ചർച്ച ചെയ്യാൻ ഞാൻ ബൈബിളിൽനിന്ന് രണ്ട് ഭാഗങ്ങൾ തിരഞ്ഞെടുത്തിട്ടുണ്ട്: ആദ്യത്തേത് സൊദോമിനെ ദൈവം നശിപ്പിച്ചതിനെ കുറിച്ചുള്ളതാണ്, അത് ഉല്പത്തി 19:1-11-ലും ഉല്പത്തി 19:24-25-ലും കാണാം; രണ്ടാമത്തെ ഭാഗം നീനെവേയെ ദൈവം വിടുവിച്ചതിനെ കുറിച്ചുള്ളതാണ്. യോനാ 1:1-2-ലും അതുപോലെ യോനായുടെ പുസ്തകത്തിന്റെ മൂന്നും നാലും അധ്യായങ്ങളിലുമാണ് അതുള്ളത്. ഈ രണ്ട് ഭാഗങ്ങളെക്കുറിച്ച് എനിക്ക് പറയാനുള്ളത് കേൾക്കാൻ നിങ്ങളെല്ലാവരും കാത്തിരിക്കുകയാണെന്ന് ഞാൻ കരുതുന്നു. സ്വാഭാവികമായും ഞാൻ പറയുന്നത് ദൈവത്തെ അറിയുകയും അവന്റെ സത്ത അറിയുകയും ചെയ്യുകയെന്ന പരിധിക്കപ്പുറത്തേക്ക് പോകാൻ കഴിയില്ല, എന്നാൽ ഇന്നത്തെ ചർച്ചയുടെ കേന്ദ്രാശയം എന്തായിരിക്കും? നിങ്ങളിൽ ആർക്കെങ്കിലും അത് അറിയാമോ? ദൈവത്തിനുള്ള അധികാരത്തെ കുറിച്ചുള്ള എന്റെ ചർച്ചയുടെ ഏത് ഭാഗങ്ങളാണ് നിങ്ങളുടെ ശ്രദ്ധ പിടിച്ചുപറ്റിയത്? അത്തരം അധികാരവും ശക്തിയുമുള്ളത് ദൈവത്തിനു മാത്രമാണെന്ന് ഞാൻ പറഞ്ഞതിന്റെ കാരണം എന്താണ്? അതു പറഞ്ഞതിലൂടെ എന്തു വ്യക്തമാക്കാനാണ് ഞാൻ ആഗ്രഹിച്ചത്? അതിൽനിന്ന് നിങ്ങൾ എന്തു പഠിക്കാനാണ് ഞാൻ ആഗ്രഹിച്ചത്? ദൈവത്തിന്റെ സത്ത പ്രകടിപ്പിക്കപ്പെടുന്ന ഒരു വശമാണോ അവനുള്ള അധികാരവും ശക്തിയും? അവന്റെ സത്തയുടെ ഒരു ഭാഗം, അതായത് അവന്റെ വ്യക്തിത്വവും പദവിയും തെളിയിക്കുന്ന ഒരു ഭാഗം ആണോ അവ? ഈ ചോദ്യങ്ങളെ വിലയിരുത്തുമ്പോൾ, ഞാൻ എന്തിനെ കുറിച്ചാണ് സംസാരിക്കാൻ പോകുന്നതെന്ന് നിങ്ങൾക്കു പറയാനാകുമോ? നിങ്ങൾ എന്തു മനസ്സിലാക്കാനാണ് ഞാൻ ആഗ്രഹിക്കുന്നത്? ഇതേക്കുറിച്ച് കാര്യമായി ചിന്തിക്കുക.

ദൈവത്തെ ദുശ്ശാഠ്യത്തോടെ എതിർത്തതിനാൽ മനുഷ്യൻ ദൈവക്രോധത്താൽ നശിപ്പിക്കപ്പെടുന്നു

ആദ്യം, ദൈവം സോദോമിനെ നശിപ്പിച്ചതിനെ കുറിച്ചു വിവരിക്കുന്ന പല തിരുവെഴുത്തു ഭാഗങ്ങൾ നമുക്കൊന്നു പരിശോധിക്കാം.

ഉൽ 19:1-11 ആ രണ്ടു ദൂതന്മാർ സന്ധ്യയോടുകൂടി സൊദോമിൽ എത്തി. ലോത്ത് പട്ടണവാതില്‌ക്കൽ ഇരിക്കുകയായിരുന്നു. അവരെ കണ്ടപ്പോൾ ലോത്ത് മുമ്പോട്ടു ചെന്നു സാഷ്ടാംഗം വീണു നമസ്കരിച്ചു. ലോത്തു പറഞ്ഞു: “യജമാനന്മാരേ, അന്തിയുറങ്ങാൻ അടിയന്റെ വീട്ടിലേക്കു വന്നാലും. കാലുകഴുകി അവിടെ രാത്രി കഴിക്കാമല്ലോ. അതിരാവിലെ പുറപ്പെടുകയും ചെയ്യാം.” “ഇല്ല, ഞങ്ങൾ തെരുവിൽത്തന്നെ രാത്രി കഴിച്ചുകൊള്ളാം.” അവർ മറുപടി പറഞ്ഞു. ലോത്ത് വളരെ നിർബന്ധിച്ചപ്പോൾ അവർ ക്ഷണം സ്വീകരിച്ചു. പുളിപ്പില്ലാത്ത മാവുകൊണ്ട് അപ്പം ചുട്ട് ലോത്ത് അവർക്ക് ഒരു വിരുന്ന് ഒരുക്കി, അവരെ സൽക്കരിച്ചു. അവർ ഉറങ്ങാൻ കിടക്കുംമുമ്പ് പട്ടണവാസികൾ ഒന്നാകെ വന്നു, വീടുവളഞ്ഞു. അവർ ലോത്തിനെ വിളിച്ചു പറഞ്ഞു: “സന്ധ്യക്ക് നിന്റെ വീട്ടിൽ വന്ന പുരുഷന്മാർ എവിടെ? അവരെ ഞങ്ങൾക്കു വിട്ടുതരിക; ഞങ്ങൾ അവരുമായി രമിക്കട്ടെ.” ലോത്ത് വീടിനു പുറത്തേക്കു വന്നു; വാതിൽ അടച്ചശേഷം അവരോടു പറഞ്ഞു: “സഹോദരന്മാരേ, ഇത്ര നീചമായി പെരുമാറരുതേ! എനിക്കു കന്യകമാരായ രണ്ടു പുത്രിമാർ ഉണ്ട്; അവരെ ഞാൻ പുറത്തു കൊണ്ടുവരാം; അവരോടു നിങ്ങളുടെ ഇഷ്ടംപോലെ പെരുമാറിക്കൊള്ളുക. എന്റെ വീട്ടിൽ അന്തിയുറങ്ങാൻ വന്ന ഈ പുരുഷന്മാരോടു മാത്രം ഒന്നും ചെയ്യരുതേ.” എന്നിട്ടും അവർ പറഞ്ഞു: “മാറി നില്‌ക്കൂ, ഇവിടെ പരദേശിയായി വന്ന നീ ഇപ്പോൾ ന്യായാധിപനായി ചമയുന്നോ? അവരോടു ചെയ്യാൻ ഞങ്ങൾ ഉദ്ദേശിച്ചതിലപ്പുറം നിന്നോടു ചെയ്യും.” ലോത്തിനെ അവർ തള്ളിമാറ്റി, വാതിൽ പൊളിക്കാൻ ശ്രമിച്ചു. അപ്പോൾ ആ പുരുഷന്മാർ കൈ നീട്ടി ലോത്തിനെ പിടിച്ചു വീടിന് ഉള്ളിലാക്കി വാതിലടച്ചു. പിന്നീട് പുറത്തുനിന്ന ജനത്തിനെല്ലാം അന്ധത വരുത്തി. അവർ വാതിൽ തപ്പി നടന്നു കുഴഞ്ഞു.

ഉൽ 19:24-25 അപ്പോൾ യഹോവ സ്വർഗത്തിൽനിന്ന്, യഹോവയുടെ സന്നിധിയിൽനിന്ന് സൊദോമിലും ഗൊമോറയിലും ഗന്ധകവും അഗ്നിയും വർഷിച്ചു. ആ നഗരങ്ങളെയും താഴ്വരകളെയും നഗരങ്ങളിലുള്ള സകല നിവാസികളെയും സസ്യലതാദികളെയുമെല്ലാം അവിടുന്ന് നശിപ്പിച്ചു.

ഈ ഭാഗങ്ങളിൽ നിന്ന്, സോദോമിന്റെ ദുഷ്ടതയും ദുഷിപ്പും മനുഷ്യനും ദൈവത്തിനും വെറുപ്പുളവാക്കുന്ന അളവോളം എത്തിക്കഴിഞ്ഞിരുന്നു എന്നും അതിനാൽ ദൈവത്തിന്റെ ദൃഷ്ടിയിൽ ആ നഗരം നശിപ്പിക്കപ്പെടാൻ അർഹമായിരുന്നു എന്നും മനസ്സിലാക്കുക പ്രയാസകരമല്ല. എന്നാൽ നശിപ്പിക്കപ്പെടുന്നതിനു മുമ്പ് ആ നഗരത്തിനുള്ളിൽ എന്താണ് സംഭവിച്ചത്? ഈ സംഭവങ്ങളിൽനിന്ന് നിന്ന് ആളുകൾക്ക് എന്തു പ്രചോദനം ഉൾക്കൊള്ളാനാകും? ഈ സംഭവങ്ങളോടുള്ള ദൈവത്തിന്റെ മനോഭാവം അവന്റെ പ്രകൃതത്തെ കുറിച്ച് ആളുകളെ എന്താണ് പഠിപ്പിക്കുന്നത്? മുഴു കഥയും മനസ്സിലാക്കാൻ, തിരുവെഴുത്തുകളിൽ വിവരണം നമുക്കു ശ്രദ്ധാപൂർവ്വം വായിക്കാം …

സോദോമിന്റെ ദുഷിപ്പ്: മനുഷ്യനെയും ദൈവത്തെയും പ്രകോപിപ്പിക്കൽ

ആ രാത്രിയിൽ, ലോത്ത് ദൈവത്തിന്റെ അടുക്കൽ നിന്നുള്ള രണ്ട് ദൂതന്മാരെ വരവേറ്റ് അവർക്ക് ഒരു വിരുന്നൊരുക്കി. അവർ ഭക്ഷണം കഴിഞ്ഞ്, കിടക്കുന്നതിനു മുമ്പ്, നഗരത്തിന്റെ നാനാഭാഗത്തുനിന്നുമുള്ള ആളുകൾ ലോത്തിന്റെ വീടിനെ വളഞ്ഞു. അവർ അവനോട് ഉച്ചത്തിൽ വിളിച്ചുപറഞ്ഞു. അവർ ഇങ്ങനെ പറയുന്നതായി തിരുവെഴുത്തുകൾ രേഖപ്പെടുത്തുന്നു: “സന്ധ്യക്ക് നിന്റെ വീട്ടിൽ വന്ന പുരുഷന്മാർ എവിടെ? അവരെ ഞങ്ങൾക്കു വിട്ടുതരിക; ഞങ്ങൾ അവരുമായി രമിക്കട്ടെ.” ആരാണ് ഈ വാക്കുകൾ പറഞ്ഞത്? ആരോടാണ് അവർ സംസാരിച്ചത്? ലോത്ത് കേൾക്കാനായി അവന്റെ വീടിനു വെളിയിൽനിന്ന് സോദോമിലെ ആളുകൾ അലറിയ വാക്കുകളാണ് ഇവ. ഈ വാക്കുകൾ കേൾക്കുന്നത് എങ്ങനെ ആയിരിക്കുമെന്നു നിങ്ങൾക്കു തോന്നുന്നു? നിങ്ങൾക്കു കടുത്ത കോപം തോന്നുന്നുണ്ടോ? ഈ വാക്കുകൾ നിങ്ങളെ അസ്വസ്ഥരാക്കുന്നുണ്ടോ? നിങ്ങൾ കോപത്താൽ തിളയ്ക്കുകയാണോ? ഈ വാക്കുകളിൽ സാത്താന്റെ ദുഷിച്ച ഗന്ധമല്ലേ ഉള്ളത്? അവയിലൂടെ, ഈ നഗരത്തിലെ തിന്മയും അന്ധകാരവും നിങ്ങൾക്കു കാണാൻ കഴിയുന്നുണ്ടോ? ഈ ആളുകളുടെ പെരുമാറ്റത്തിന്റെ ക്രൂരതയും മൃഗീയതയും അവരുടെ വാക്കുകളിൽ നിങ്ങൾക്ക് തിരിച്ചറിയാൻ കഴിയുന്നുണ്ടോ? ആ ജനതയുടെ ദുഷിപ്പിന്റെ ആഴം അവരുടെ പെരുമാറ്റത്തിലൂടെ നിങ്ങൾക്ക് കാണാൻ കഴിയുന്നുണ്ടോ? അവരുടെ ദുഷ്ട സ്വഭാവവും നിഷ്ഠൂര പ്രകൃതവും അവർക്കുതന്നെ നിയന്ത്രിക്കാൻ കഴിയാത്ത ഒരു ഒരു തലത്തിലേക്ക് എത്തിയിരുന്നു എന്ന് അവരുടെ സംസാരത്തിന്റെ ഉള്ളടക്കത്തിൽനിന്നു കാണുക പ്രയാസമല്ല. ലോത്ത് ഒഴികെ, ആ നഗരത്തിലെ സകലരും സാത്താനെപോലെ ആയിരുന്നു; മറ്റൊരു വ്യക്തിയെ കാണുന്ന മാത്രയിൽ അവരെ ദ്രോഹിക്കാനും വിഴുങ്ങാനുമുള്ള ത്വര അവരിൽ ഉടലെടുക്കുമായിരുന്നു…. ഈ കാര്യങ്ങൾ ആ നഗരവാസികളുടെ ഭയാനകവും ബീഭത്സവുമായ സ്വഭാവത്തെയും അതിനെ ചുറ്റിപ്പറ്റിയുള്ള മരണവലയത്തെയും കുറിച്ച് മാത്രമല്ല അവരുടെ ദുഷ്ടതയെയും രക്തദാഹത്തെയും കുറിച്ചും ഒരു അവബോധം നൽകുന്നു.

മനുഷ്യരെ വിഴുങ്ങാൻ വന്യമായ തൃഷ്ണ നിറഞ്ഞ, മനുഷ്യത്വഹീനരായ ഒരു സംഘം ഗുണ്ടകളുമായി മുഖാമുഖം വന്നപ്പോൾ ലോത്ത് എങ്ങനെയാണ് പ്രതികരിച്ചത്? തിരുവെഴുത്തനുസരിച്ച്: “സഹോദരന്മാരേ, ഇത്ര നീചമായി പെരുമാറരുതേ. എനിക്കു കന്യകമാരായ രണ്ടു പുത്രിമാർ ഉണ്ട്; അവരെ ഞാൻ പുറത്തു കൊണ്ടുവരാം; അവരോടു നിങ്ങളുടെ ഇഷ്ടംപോലെ പെരുമാറിക്കൊള്ളുക. എന്റെ വീട്ടിൽ അന്തിയുറങ്ങാൻ വന്ന ഈ പുരുഷന്മാരോടു മാത്രം ഒന്നും ചെയ്യരുതേ.” ഈ വാക്കുകളാൽ ലോത്ത് ഉദ്ദേശിച്ചത് ഇതായിരുന്നു: ദൂതന്മാരെ സംരക്ഷിക്കാനായി തന്റെ രണ്ട് പെൺമക്കളെ വിട്ടുകൊടുക്കാൻ അദ്ദേഹം തയ്യാറായിരുന്നു. ന്യായമായ ഏതു വിധത്തിൽ നോക്കിയാലും, ഈ ആളുകൾ ലോത്തിന്റെ വ്യവസ്ഥകൾ അംഗീകരിച്ചുകൊണ്ട് ആ രണ്ട് ദൂതന്മാരെ വെറുതെ വിടേണ്ടതായിരുന്നു; ആ ദൂതന്മാർ അവർക്ക് തികച്ചും അപരിചിതരായിരുന്നു എന്നു മാത്രമല്ല, അവരുമായി യാതൊരു ബന്ധവുമില്ലാത്തവരും അവരുടെ താൽപ്പര്യങ്ങൾക്ക് ഒരിക്കലും ദോഷം ചെയ്യാത്തവരും ആയിരുന്നല്ലോ. എന്നാൽ, ദുഷിച്ച പ്രകൃതം ഹേതുവായി അവർ കാര്യങ്ങൾ അവിടെ അവസാനിപ്പിക്കാൻ കൂട്ടാക്കിയില്ല. മറിച്ച്, തങ്ങളുടെ ശ്രമങ്ങൾ ഒന്നുകൂടി ശക്തമാക്കുകയാണ് ചെയ്തത്. ഇവിടെ, അവർ പറഞ്ഞ മറ്റൊരു കാര്യം നിസ്സംശയമായും ആ ആളുകളുടെ ശരിക്കുള്ള, ദുഷിച്ച പ്രകൃതം സംബന്ധിച്ച് കൂടുതൽ ഉൾക്കാഴ്ച നൽകുന്നതാണ്; അതേസമയം, ആ നഗരത്തെ നശിപ്പിക്കാൻ ദൈവം ആഗ്രഹിച്ചതിന്റെ കാരണം മനസ്സിലാക്കാനും ഉൾക്കൊള്ളാനും അതു സാഹിയിക്കുകയും ചെയ്യുന്നു.

അടുത്തതായി അവർ എന്താണ് പറഞ്ഞത്? ബൈബിളിൽ വായിക്കുന്നതുപോലെ: “‘മാറി നില്‌ക്കൂ, ഇവിടെ പരദേശിയായി വന്ന നീ ഇപ്പോൾ ന്യായാധിപനായി ചമയുന്നോ? അവരോടു ചെയ്യാൻ ഞങ്ങൾ ഉദ്ദേശിച്ചതിലപ്പുറം നിന്നോടു ചെയ്യും.’ ലോത്തിനെ അവർ തള്ളിമാറ്റി, വാതിൽ പൊളിക്കാൻ ശ്രമിച്ചു.” ലോത്തിന്റെ വാതിൽ പൊളിക്കാൻ അവർ ആഗ്രഹിച്ചത് എന്തുകൊണ്ടാണ്? ആ രണ്ട് ദൂതന്മാർക്കു ഹാനി വരുത്താൻ അവർ ഉത്സുകരായിരുന്നു എന്നതാണ് കാരണം. ഈ ദൂതന്മാർ സോദോമിലേക്ക് വന്നത് എന്തുകൊണ്ടാണ്? അവർ അവിടേക്കു വന്നത് ലോത്തിനെയും കുടുംബത്തെയും രക്ഷിക്കുക എന്ന ഉദ്ദേശ്യത്തിലായിരുന്നു. എന്നാൽ നഗരത്തിലെ ആളുകൾ തെറ്റായി കരുതിയത് അവർ ഒദ്യോഗികമായ പദവികൾ ഏറ്റെടുക്കാൻ വന്നതാണ് എന്നായിരുന്നു. ദൂതന്മാരുടെ ഉദ്ദേശ്യം എന്തെന്നു ചോദിച്ചറിയാതെ, ആ നഗരവാസികൾ ഈ രണ്ട് ദൂതന്മാരെ നിഷ്ഠൂരമായി ദ്രോഹിക്കാനുള്ള ആഗ്രഹം അടിസ്ഥാനപ്പെടുത്തിയത് തങ്ങളുടെ അനുമാനത്തിലാണ്; തങ്ങളുമായി യാതൊരു ബന്ധവുമില്ലാത്ത ആ രണ്ടു പേർക്കു ഹാനി വരുത്താൻ അവർ ആഗ്രഹിച്ചു. ആ നഗരത്തിലെ ആളുകൾക്ക് അവരുടെ മനുഷ്യത്വവും യുക്തിബോധവും തീർത്തും നഷ്ടപ്പെട്ടിരുന്നുവെന്ന് വ്യക്തമാണ്. അവരുടെ ഭ്രാന്തിന്റെയും വന്യതയുടെയും അളവ് ഇപ്പോൾതന്നെ, മനുഷ്യരെ ദ്രോഹിക്കുകയും വിഴുങ്ങുകയും ചെയ്യുന്ന, സാത്താന്റെ നിർദയ സ്വഭാവത്തിൽനിന്നു വ്യത്യസ്തമായിരുന്നില്ല.

ആ രണ്ടു പേരെ തങ്ങൾക്ക് ഏൽപ്പിക്കണമെന്ന് അവർ ആവശ്യപ്പെട്ടപ്പോൾ ലോത്ത് എന്താണ് ചെയ്തത്? ലോത്ത് അവരുടെ കൈകളിലേക്ക് ആ ദൂതന്മാരെ ഏൽപ്പിച്ചുകൊടുത്തില്ലെന്നു തിരുവെഴുത്തിൽനിന്ന് നാം മനസ്സിലാക്കുന്നു. ദൈവത്തിന്റെ ഈ രണ്ടു ദൂതന്മാരെ ലോത്തിന് അറിയാമായിരുന്നോ? തീർച്ചയായും ഇല്ല! എന്നിട്ടും ഈ രണ്ട് പേരെ രക്ഷിക്കാൻ അദ്ദേഹത്തിന് കഴിഞ്ഞത് എന്തുകൊണ്ടാണ്? അവർ എന്തു ചെയ്യാനാണ് വന്നതെന്ന് അവന് അറിയാമായിരുന്നോ? വന്നതിന്റെ കാരണം അറിയില്ലാതിരുന്നിട്ടും, അവർ ദൈവദാസന്മാരാണെന്നു മനസ്സിലാക്കിയ ലോത്ത് തന്റെ വീട്ടിൽ അവരെ കൈക്കൊണ്ടു. ഈ ദൈവദാസന്മാരെ ‘യജമാനൻ’ എന്നു വിളിക്കാൻ കഴിഞ്ഞു എന്നു സൂചിപ്പിക്കുന്നത്, ലോത്തിന് സൊദോമിലെ മറ്റ് ആളുകളിൽനിന്നു വ്യത്യസ്തമായി ദൈവത്തെ അനുഗമിക്കുന്ന ശീലം ഉണ്ടായിരുന്നു എന്നാണ്. അതുകൊണ്ട് ദൈവത്തിന്റെ ഈ ദുതന്മാർ വന്നപ്പോൾ സ്വന്തം ജീവൻ അപകടപ്പെടുത്തിക്കൊണ്ട് ആ രണ്ടു ദാസന്മാരെ തന്റെ വീട്ടിൽ അവൻ കൈക്കൊണ്ടു; മാത്രമല്ല, ആ രണ്ട് ദാസന്മാരെ സംരക്ഷിക്കാൻ തന്റെ രണ്ട് പെൺമക്കളെ വിട്ടുകൊടുക്കാനും അവൻ തയ്യാറായി. ഇതായിരുന്നു ലോത്തിന്റെ നീതിനിഷ്ടമായ പ്രവൃത്തി; ലോത്തിന്റെ പ്രകൃതത്തിന്റെയും സത്തയുടെയും വ്യക്തമായ ഒരു പ്രകടനമായിരുന്നു അത്. ലോത്തിനെ രക്ഷിക്കാനായി ദൈവം തന്റെ ദാസന്മാരെ അയച്ചതിന്റെ കാരണവും അതായിരുന്നു. അപകടത്തെ അഭിമുഖീകരിച്ചപ്പോൾ, മറ്റൊന്നും നോക്കാതെ ഈ രണ്ടു ദാസന്മാരെ ലോത്ത് സംരക്ഷിച്ചു; അവരുടെ സുരക്ഷയ്ക്കു പകരമായി തന്റെ രണ്ടു പെൺമക്കളെ വെച്ചുമാറാൻ പോലും അവൻ ശ്രമിച്ചു. ലോത്തിനെ കൂടാതെ, ആ നഗരത്തിൽ ഇതുപോലെ പ്രവൃത്തിക്കുമായിരുന്ന മറ്റാരെങ്കിലും ഉണ്ടായിരുന്നോ? വസ്തുതകൾ തെളിയിക്കുന്നത് മറ്റാരും ഇല്ലായിരുന്നു എന്നാണ്! അതുകൊണ്ട്‌, ലോത്ത് ഒഴികെ സോദോമിൽ ഉണ്ടായിരുന്ന സകലരും നശിപ്പിക്കപ്പെടേണ്ടവർ ആയിരുന്നു എന്നു പ്രത്യേകം പറയേണ്ടതില്ല—അവർ അത് അർഹിച്ചിരുന്നു.

ദൈവക്രോധത്തിൽ സോദോം പൂർണ്ണമായും ഉന്മൂലനം ചെയ്യപ്പെടുന്നു

ഈ രണ്ടു ദൈവദാസന്മാർ വന്നതിന്റെ കാരണം സോദോമിലെ ആളുകൾ തിരക്കിയില്ല, ദൈവഹിതം അറിയിക്കാനാണോ അവർ വന്നതെന്ന് ആരും ചോദിച്ചുമില്ല. നേരേമറിച്ച്, ആളുകൾ ഒത്തുകൂടി, ഒരു വിശദീകരണത്തിനും കാത്തുനിൽക്കാതെ, ഈ രണ്ട് ദാസന്മാരെ പിടികൂടാനായി കാട്ടുനായ്ക്കളെപ്പോലെ അല്ലെങ്കിൽ ക്രൂര ചെന്നായ്ക്കളെപ്പോലെ ചീറിയടുത്തു. ഈ സംഭവങ്ങൾ ദൈവം നിരീക്ഷിക്കുന്നുണ്ടായിരുന്നോ? ഇത്തരം മനുഷ്യ സ്വഭാവത്തെക്കുറിച്ച്, ഇത്തരം സംഭവത്തെക്കുറിച്ച് ദൈവം തന്റെ ഹൃദയത്തിൽ എന്താണ് ചിന്തിച്ചിരുന്നത്? ആ നഗരം നശിപ്പിക്കാൻ ദൈവം തീരുമാനിച്ചു; അവൻ മടി വിചാരിക്കുകയോ കാത്തിരിക്കുകയോ ചെയ്യുമായിരുന്നില്ല; കൂടുതലായി യാതൊരു ക്ഷമയും കാണിക്കുമായിരുന്നില്ല. അവന്റെ ദിവസം വന്നെത്തിയിരുന്നു, അതിനാൽ ചെയ്യാൻ ആഗ്രഹിച്ചതു ചെയ്യാൻ അവൻ ആരംഭിച്ചു. ഉല്‌പത്തി 19:24-25 ഇങ്ങനെ പറയുന്നു, “അപ്പോൾ യഹോവ സ്വർഗത്തിൽനിന്ന്, യഹോവയുടെ സന്നിധിയിൽനിന്ന് സൊദോമിലും ഗൊമോറയിലും ഗന്ധകവും അഗ്നിയും വർഷിച്ചു. ആ നഗരങ്ങളെയും താഴ്വരകളെയും നഗരങ്ങളിലുള്ള സകല നിവാസികളെയും സസ്യലതാദികളെയുമെല്ലാം അവിടുന്ന് നശിപ്പിച്ചു.” ഈ രണ്ട് വാക്യങ്ങൾ, ആ നഗരത്തെ ദൈവം നശിപ്പിച്ച രീതിയെയും അവൻ നശിപ്പിച്ച വസ്തുക്കളെയും കുറിച്ചു പറയുന്നു. ഒന്നാമതായി, ദൈവം ആ നഗരത്തെ അഗ്നിക്കിരയാക്കിയെന്നും ആ അഗ്നിയുടെ വ്യാപ്തി മുഴുവൻ ആളുകളെയും നിലത്തുനിന്നു മുളച്ച സകലതിനെയും നശിപ്പിക്കാൻ പോന്നത്ര വ്യാപകമായിരുന്നെന്നും ബൈബിൾ വിവരിക്കുന്നു. അതായത്, സ്വർഗത്തിൽനിന്ന് ഇറങ്ങിയ തീ ആ നഗരത്തെ നശിപ്പിക്കുക മാത്രമല്ല, ഒരു തരിമ്പും അവശേഷിക്കാതവണ്ണം, അതിൽ ജീവനോടെ ഉണ്ടായിരുന്ന സകലരെയും സകലതിനെയും നശിപ്പിക്കുകയും ചെയ്തു. നഗരത്തിന്റെ നാശത്തിനുശേഷം, ആ ദേശത്ത് ജീവനുള്ള യാതൊന്നും അവശേഷിച്ചില്ല; ഏതെങ്കിലും തരത്തിലുള്ള ജീവനോ ജീവന്റെ അടയാളങ്ങളോ ഉണ്ടായിരുന്നില്ല. ആ നഗരം തരിശ്ശായി, മരണ നിശബ്ദത നിറഞ്ഞ ഒരു ഒഴിഞ്ഞ സ്ഥലമായി മാറിയിരുന്നു. മേലാൽ അവിടെ ദൈവത്തിനെതിരെ ദുഷ്ടത അങ്ങേറുമായിരുന്നില്ല, നരഹത്യയോ രക്തച്ചൊരിച്ചിലോ നടക്കുമായിരുന്നില്ല.

എന്തുകൊണ്ടാണ് ആ നഗരത്തെ കത്തിച്ചു ചാമ്പലാക്കാൻ ദൈവം ആഗ്രഹിച്ചത്? ഇവിടെ നിങ്ങൾക്ക് എന്താണു കാണാൻ കഴിയുന്നത്? സ്വന്തം സൃഷ്ടികളായ മനുഷ്യരാശിയും പ്രകൃതിയും ഇതുപോലെ നശിപ്പിക്കപ്പെടുന്നത് കണ്ടുനിൽക്കാൻ വാസ്തവത്തിൽ ദൈവത്തിനു കഴിയുമോ? ആകാശത്തുനിന്നു ചൊരിഞ്ഞ തീയിൽനിന്ന് യഹോവയാം ദൈവത്തിന്റെ ക്രോധം നിങ്ങൾക്കു തിരിച്ചറിയാൻ കഴിഞ്ഞാൽ, അവന്റെ നാശലക്ഷ്യങ്ങളെയും ആ നഗരം ഉന്മൂലനം ചെയ്യപ്പെട്ട അളവിനെയും വെച്ച് വിലയിരുത്തുകവഴി അവന്റെ ക്രോധം എത്ര വലുതായിരുന്നു എന്നു കാണുക ദുഷ്കരമല്ല. ദൈവം ഒരു നഗരത്തെ തീവ്രമായി വെറുക്കുമ്പോൾ, അവൻ അതിന്മേൽ ശിക്ഷ നടപ്പാക്കും. ദൈവം ഒരു നഗരത്തെ വെറുക്കുമ്പോൾ, തന്റെ കോപത്തെ കുറിച്ച് ആളുകളെ അറിയിക്കാനായി ആവർത്തിച്ച് മുന്നറിയിപ്പുകൾ നൽകും. എന്നിരുന്നാലും, ഒരു നഗരത്തെ അവസാനിപ്പിക്കാനും നശിപ്പിക്കാനും ദൈവം തീരുമാനിക്കുമ്പോൾ—അതായത് അവന്റെ ക്രോധവും പ്രതാപവും വ്രണപ്പെടുമ്പോൾ—അവൻ മേലാൽ കൂടുതലായ ശിക്ഷകളോ മുന്നറിയിപ്പുകളോ നൽകുകയില്ല. പകരം, അവൻ അതിനെ നേരിട്ട് നശിപ്പിച്ചുകളയും. അതു തീർത്തും അപ്രത്യക്ഷമാകാൻ അവൻ ഇടയാക്കും. ഇതാണ് ദൈവത്തിന്റെ നീതിനിഷ്ഠമായ പ്രകൃതം.

സൊദോമിന് ദൈവത്തോടുള്ള ആവർത്തിച്ചുള്ള ശത്രുതയ്ക്കും എതിർപ്പിനും ശേഷം, അവൻ അതിനെ പൂർണ്ണമായും ഇല്ലാതാക്കുന്നു

ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ച് പൊതുവായ ഒരു ഗ്രാഹ്യം ലഭിച്ച സ്ഥിതിക്ക് ഇനി നമുക്ക് ഒരു പാപനഗരമായി ദൈവം വീക്ഷിച്ച സ്ഥലമായ സൊദോം നഗരത്തെക്കുറിച്ചു ചിന്തിക്കാം. ഈ നഗരത്തിന്റെ ആഴത്തിലുള്ള സ്വഭാവം മനസ്സിലാക്കുന്നതിലൂടെ, ദൈവം അതിനെ നശിപ്പിക്കാൻ ആഗ്രഹിച്ചതിന്റെയും അതിനെ പൂർണ്ണമായും നശിപ്പിച്ചതിന്റെയും കാരണം നമുക്ക് മനസ്സിലാക്കാൻ കഴിയും. ഇതിൽനിന്ന് നമുക്കു ദൈവത്തിന്റെ നീതിനിഷ്ഠമായ പ്രകൃതത്തെ കുറിച്ചു മനസ്സിലാക്കാൻ കഴിയും.

മനുഷ്യന്റെ കാഴ്ചപ്പാടിൽനിന്നു നോക്കുമ്പോൾ, മനുഷ്യന്റെ തൃഷ്ണയെയും തിന്മയെയും പൂർണ്ണമായി തൃപ്തിപ്പെടുത്താൻ കഴിയുന്ന ഒരു നഗരമായിരുന്നു സൊദോം. വശ്യവും ആകർഷകവുമായ, സംഗീത-നൃത്ത രാവുകളോടു കൂടിയ അതിന്റെ അഭിവൃദ്ധി മനുഷ്യരെ വ്യാമോഹത്തിലേക്കും ഭ്രാന്തിലേക്കും തള്ളിവിട്ടു. അതിന്റെ തിന്മ ആളുകളുടെ ഹൃദയങ്ങളെ ദുഷിപ്പിക്കുകയും അവരെ അധമാവസ്ഥയിലേക്കു വശീകരിക്കുകയും ചെയ്തു. അശുദ്ധമായ ദുരാത്മാക്കൾ തിമർത്താടിയ ആ നഗരത്തിലെങ്ങും പാപവും നരഹത്യവും നിറഞ്ഞിരുന്നു, രക്തത്തിന്റെയും അഴുക്കിന്റെയും രൂക്ഷഗന്ധമായിരുന്നു അവിടത്തെ വായുവിനു പോലും. ആ നഗരത്തിന്റെ പേര് കേട്ടാൽ മതിയായിരുന്നു ആളുകളുടെ രക്തം തണുത്തുറയാൻ, അത്രയ്ക്കു പേടിച്ചരണ്ട അവർ അതിൽനിന്ന് അകലം പാലിച്ചു. ആ നഗരത്തിലെ ആരും—പുരുഷനോ സ്ത്രീയോ ചെറുപ്പക്കാരനോ വൃദ്ധനോ—സത്യമാർഗം അന്വേഷിച്ചില്ല; ആരും വെളിച്ചത്തിനായി ദാഹിക്കുകയോ പാപത്തെ വിട്ടകലാൻ ആഗ്രഹിക്കുകയോ ചെയ്തില്ല. അവർ സാത്താന്റെ ദുഷിപ്പിനും വഞ്ചനയ്ക്കും വിധേയരായി അവന്റെ അധീനതയിൽ ജീവിച്ചു. അവർക്ക് മനുഷ്യത്വം നഷ്ടമായിരുന്നു, സുബോധം നഷ്ടമായിരുന്നു; മനുഷ്യന്റെ യഥാർത്ഥ അസ്തിത്വ ലക്ഷ്യം അവർക്ക് അന്യമായിരുന്നു. അവർ ദൈവത്തെ എതിർത്തുകൊണ്ട് എണ്ണമറ്റ ദുഷ്പ്രവൃത്തികളിൽ വ്യാപരിച്ചു; അവർ അവന്റെ മാർഗനിർദേശം നിരസിച്ചു, അവന്റെ ഹിതത്തെ എതിർത്തു. അവരുടെ ദുഷ്ചെയ്തികളായിരുന്നു ആ ആളുകളെയും ആ നഗരത്തെയും അതിലെ സമസ്ത ജീവജാലങ്ങളെയും നാശത്തിന്റെ പാതയിലേക്ക് അനുക്രമം തള്ളിവിട്ടത്.

സൊദോമിലെ ആളുകളുടെ ദുഷിപ്പിന്റെ വ്യാപ്തി സംബന്ധിച്ച എല്ലാ വിവരങ്ങളും ഈ രണ്ട് ഭാഗങ്ങളിൽ രേഖപ്പെടുത്തിയിട്ടില്ല. ആ നഗരത്തിലെത്തിയ രണ്ട് ദൈവദാസന്മാരോടുള്ള അവരുടെ പെരുമാറ്റത്തെ കുറിച്ചാണ് ആ വിവരങ്ങളിൽ ഉള്ളത്. എങ്കിലും, സൊദോമ്യരുടെ ദുഷിപ്പിന്റെയും തിന്മയുടെയും ദൈവത്തോടുള്ള എതിർപ്പിന്റെയും വ്യപ്തിയെ വെളിപ്പെടുത്തുന്ന ലളിതമായ ഒരു വസ്തുതയുണ്ട്. ഇതോടെ, നഗരത്തിലെ ജനങ്ങളുടെ തനിസ്വഭാവവും ആന്തരവും തുറന്നുകാട്ടപ്പെടുന്നുണ്ട്. ആ ആളുകൾ ദൈവത്തിന്റെ മുന്നറിയിപ്പുകൾ സ്വീകരിക്കാൻ വിസമ്മതിച്ചു എന്നു മാത്രമല്ല, അവൻ വരുത്തുന്ന ശിക്ഷയെ അവർ ഭയപ്പെട്ടതുമില്ല. നേരേമറിച്ച്, അവർ ദൈവകോപത്തെ പുച്ഛിക്കുകയാണ് ചെയ്തത്. അവർ അന്ധമായി ദൈവത്തെ എതിർത്തു. അവൻ എന്തുതന്നെ ചെയ്താലും, എങ്ങനെതന്നെ ചെയ്താലും അവരുടെ ദുഷിച്ച സ്വഭാവം ഒന്നുകൂടി തീവ്രമായതേയുള്ളൂ, അവർ ആവർത്തിച്ച് ദൈവത്തെ എതിർത്തു. സൊദോമിലെ ആളുകൾ ദൈവത്തിന്റെ അസ്തിത്വത്തോടും അവന്റെ വരവിനോടും അവൻ നൽകുന്ന ശിക്ഷയോടും അതിലുപരി അവന്റെ മുന്നറിയിപ്പുകളോടും ശത്രുത പുലർത്തിയിരുന്നു. അവർ അങ്ങേയറ്റം അഹങ്കാരികളായിരുന്നു. ദ്രോഹിക്കാനും വിഴുങ്ങാനും കഴിയുന്നവരെയെല്ലാം അവർ ദ്രോഹിക്കുകയും വിഴുങ്ങുകയും ചെയ്തു, ദൈവദാസന്മാരോടും അങ്ങനെതന്നെ പെരുമാറി. സൊദോമിലെ ആളുകൾ ചെയ്ത ദുഷ്പ്രവൃത്തികളെല്ലാം കണക്കിലെടുത്താൽ, ദൈവദാസന്മാരെ അവർ ദ്രോഹിച്ചത് മഞ്ഞുമലയുടെ ഒരു അഗ്രം മാത്രമായിരുന്നു. അങ്ങനെ വെളിവാക്കപ്പെട്ട അവരുടെ ദുഷ്ട പ്രകൃതം വാസ്തവത്തിൽ വിശാലമായ സമുദ്രത്തിലെ ഒരു തുള്ളി മാത്രമായിരുന്നു. അതിനാൽ, അവരെ തീയാൽ നശിപ്പിക്കാൻ ദൈവം തീരുമാനിച്ചു. ആ നഗരം നശിപ്പിക്കാൻ ദൈവം ഒരു വെള്ളപ്പൊക്കം ഉപയോഗിച്ചില്ല, ചുഴലിക്കാറ്റോ ഭൂകമ്പമോ സുനാമിയോ മറ്റേതെങ്കിലും രീതിയോ ഉപയോഗിച്ചില്ല. ആ നഗരത്തെ നശിപ്പിക്കാൻ ദൈവം തീ ഉപയോഗിച്ചു എന്നതു സൂചിപ്പിക്കുന്നത് എന്താണ്? ആ നഗരത്തിന്റെ സമ്പൂർണ നാശത്തെ അത് അർഥമാക്കി; ആ നഗരം ഭൂമിയിൽ നിന്നും അസ്തിത്വത്തിൽ നിന്നും പൂർണ്ണമായും തിരോഭവിക്കുന്നതിനെ അത് അർഥമാക്കി. ഇവിടെ, “നാശം” എന്നതുകൊണ്ട് അർഥമാക്കുന്നത് നഗരത്തിന്റെ രൂപഘടന അല്ലെങ്കിൽ ബാഹ്യരൂപം ഇല്ലാതാക്കപ്പെടുന്നതിനെ മാത്രമല്ല നഗരത്തിനുള്ളിലെ ആളുകൾ പാടേ നശിപ്പിക്കപ്പെടുന്നതിനെ കൂടിയാണ്. ലളിതമായി പറഞ്ഞാൽ, നഗരവുമായി ബന്ധപ്പെട്ട സകല മനുഷ്യരും സംഭവങ്ങളും സംഗതികളും നശിപ്പിക്കപ്പെട്ടു. ആ നഗരത്തിലെ ആളുകളുടെ കാര്യത്തിൽ അടുത്ത ഒരു ജന്മമോ പുനർജന്മമോ ഉണ്ടാകില്ല; ദൈവം താൻ സൃഷ്ടിച്ച മാനവരാശിയുടെ ഇടയിൽനിന്ന് അവരെ ശാശ്വതമായി ഉന്മൂലനം ചെയ്തിരുന്നു. തീയുടെ ഉപയോഗം ആ സ്ഥലത്തെ പാപത്തിന്റെ അറുതിയെ അടയാളപ്പെടുത്തി; പാപം അവിടെ നിയന്ത്രിക്കപ്പെട്ടിരുന്നു; പാപം നിലച്ചുപോകുകയും വ്യാപിക്കാതിരിക്കുകയും ചെയ്യുമായിരുന്നു. സാത്താന്റെ തിന്മയ്ക്ക് അതിനെ പോഷിപ്പിക്കുന്ന മണ്ണും അതിനു തങ്ങാനും താമസിക്കാനും ഒരിടം നൽകിയ ശവപ്പറമ്പും നഷ്ടമായെന്ന് അത് അർഥമാക്കി. ദൈവവും സാത്താനും തമ്മിലുള്ള യുദ്ധത്തിൽ, സാത്താനെ അടയാളപ്പെടുത്താനുള്ള വിജയമുദ്രയായി ദൈവം ഉപയോഗിച്ചത് തീയാണ്. മനുഷ്യരെ ദുഷിപ്പിക്കുകയും വിഴുങ്ങിക്കളയുകയും ചെയ്യുന്നതിലൂടെ ദൈവത്തെ എതിർക്കുകയെന്ന സാത്താന്റെ അതിമോഹത്തിലെ തെറ്റായ വലിയ ഒരു ചുവടുവയ്പാണ് സൊദോമിന്റെ നാശം. അതുപോലെ അത് മനുഷ്യൻ ദൈവിക മാർഗനിർദേശം തള്ളിക്കളഞ്ഞുകൊണ്ട് തന്നെത്തന്നെ തിന്മയ്ക്കു വിട്ടുകൊടുത്ത മാനവരാശിയുടെ വികാസകാലത്തിന്റെ അപമാനകരമായ ഒരു അടയാളമാണത്. മാത്രമല്ല, ദൈവത്തിന്റെ നീതിനിഷ്ഠമായ പ്രകൃതത്തിന്റെ യഥാർത്ഥ വെളിപ്പെടലിന്റെ ഒരു രേഖയാണത്.

ദൈവം ആകാശത്തുനിന്ന് അയച്ച തീയിൽ വെന്തു വെണ്ണീറായ “സൊദോം” എന്നു പേരുള്ള ആ നഗരവും അതിലുള്ള സകലവും നാമാവശേഷമായി. ദൈവകോപത്താൽ അത് നശിപ്പിക്കപ്പെട്ടു, ദൈവത്തിന്റെ ക്രോധത്തിലും പ്രതാപത്തിലും അത് അപ്രത്യക്ഷമായി. ദൈവത്തിന്റെ നീതിനിഷ്‌ഠമായ പ്രകൃതം നിമിത്തം സൊദോമിന്‌ തക്ക ശിക്ഷ ലഭിച്ചു, ന്യായമായ അന്ത്യം അതിനുമേൽ വന്നു. സൊദോം അസ്തിത്വത്തിൽ നിന്ന് തുടച്ചുമാറ്റപ്പെട്ടത് അതിന്റെ തിന്മ നിമിത്തമായിരുന്നു. മാത്രമല്ല, ആ നഗരത്തെയോ അതിൽ വസിച്ചിരുന്ന ആളുകളെയോ അതിലെ ഏതെങ്കിലും ജീവരൂപത്തെയോ ഒരിക്കലും നോക്കാതിരിക്കാനുള്ള ദൈവത്തിന്റെ ആഗ്രഹവും അതിനു കാരണമായി. ദൈവത്തിന്റെ “ആ നഗരത്തിന്മേൽ ഇനി ഒരിക്കലും നോക്കാതിരിക്കാനുള്ള” ദൈവത്തിന്റെ “ആഗ്രഹം” അവന്റെ കോപമാണ്, മഹത്ത്വമാണ്. അതിന്റെ ദുഷ്ടതയും പാപവും നിമിത്തം അതിന്റെ നേരെ അവനിൽ കോപം ജ്വലിച്ചു, അതിനോട് അവന് അറപ്പും വെറുപ്പും തോന്നി. അതിനെയോ അതിലുള്ള ആളുകളെയോ മറ്റു ജീവജാലങ്ങളെയോ വീണ്ടുമൊരിക്കലും കാണരുതെന്ന ആഗ്രഹം അവനിൽ ഉളവാക്കി. തന്മൂലം ദൈവം ആ നഗരത്തെ ചുട്ടുചാമ്പലാക്കി. ആ നഗരം കത്തിയമർന്ന് വെണ്ണീറ് മാത്രം അവശേഷിച്ചപ്പോൾ, ദൈവദൃഷ്ടിയിൽ അത് അസ്തിത്വത്തിൽനിന്ന് ഇല്ലാതായി. അതേക്കുറിച്ചുള്ള അവന്റെ ഓർമ്മ പോലും ഇല്ലാതായി, അതു തുടച്ചുനീക്കപ്പെട്ടു. ഇതിനർത്ഥം, ആകാശത്തുനിന്ന് അയച്ച തീ സൊദോം നഗരത്തെ ഒന്നാകെ നശിപ്പിക്കുക മാത്രമല്ല, പാപത്തിൽ ആണ്ടുപോയ ആ നഗരത്തിലെ ആളുകളെ നശിപ്പിക്കുക മാത്രമല്ല, ആ നഗരത്തിനുള്ളിലെ പാപപങ്കിലമായ സകല വസ്തുക്കളും നശിപ്പിക്കുക മാത്രമല്ല ചെയ്തത്; ദൈവത്തിനെതിരായ മനുഷ്യരുടെ മനുഷ്യരാശിയുടെ തിന്മയുടെയും എതിർപ്പിന്റെയും ഓർമ്മകൾ കൂടി ആ തീ ഇല്ലാതാക്കി. ആ നഗരത്തെ കത്തിച്ചുകളയുകവഴി ദൈവത്തിന്റെ ഉദ്ദേശ്യം അതായിരുന്നു.

ആ മനുഷ്യർ അധമത്വത്തിന്റെ നെടുമുടിയിൽ എത്തിയിരുന്നു. ദൈവം ആരെന്നോ അവർ എവിടെനിന്നു വന്നുവെന്നോ അവർക്ക് അറിവില്ലായിരുന്നു. അവരോട് ദൈവത്തെ കുറിച്ചു സംസാരിച്ചാൽ അവർ ആക്രമിക്കുകയും അപവാദവും ദൈവദൂഷണവും പറയുകയും ചെയ്യുമായിരുന്നു. ദൈവദാസന്മാർ ദൈവത്തിൽനിന്നുള്ള മുന്നറിയിപ്പ് പ്രചരിപ്പിക്കാൻ വന്നപ്പോൾ പോലും, ഈ ദുഷിച്ച ആളുകൾ മാനസാന്തരത്തിന്റെ ലക്ഷണങ്ങൾ കാണിക്കാതെ അവരുടെ ദുഷ്പെരുമാറ്റം ഉപേക്ഷിച്ചില്ല; മാത്രമോ, അവർ ദൈവദാസരെ നിർലജ്ജം ദ്രോഹിക്കുകയും ചെയ്തു. അവർ പ്രകടിപ്പിക്കുകയും വെളിപ്പെടുത്തുകയും ചെയ്തത് അവരുടെ പ്രകൃതവും ദൈവത്തോടുള്ള അങ്ങേയറ്റത്തെ ശത്രുതയും ആയിരുന്നു. ദൈവത്തോട് ഈ ദുഷിച്ച ആളുകൾ കാട്ടിയ എതിർപ്പ് അവരുടെ ഹീനമായ പ്രകൃതത്തിന്റെ ഒരു പ്രകടനം മാത്രമായിരുന്നില്ല; അത് സത്യത്തെക്കുറിച്ചുള്ള ഗ്രാഹ്യത്തിന്റെ അഭാവം മൂലമുണ്ടായ വെറുമൊരു ദൈവദൂഷണമോ പരിഹാസമോ ആയിരുന്നുമില്ല. മണ്ടത്തരമോ അജ്ഞതയോ അല്ല ഈ ദുഷിച്ച പെരുമാറ്റത്തിന് കാരണം; അവർ വഞ്ചിതരായതുകൊണ്ടുമല്ല ഇത്തരത്തിൽ പ്രവർത്തിച്ചത്; തീർച്ചയായും വഴിതെറ്റിക്കപ്പെട്ടതുകൊണ്ടുമല്ല. അവരുടെ പെരുമാറ്റം ദൈവത്തിനെതിരായ നിർലജ്ജമായ ശത്രുതയുടെയും എതിർപ്പിന്‍റെയും ആക്രോശത്തിന്റെയും തലത്തിൽ എത്തിയിരുന്നു. ഇത്തരം മനുഷ്യപെരുമാറ്റം നിസ്സംശയമായും ദൈവത്തെ പ്രകോപിപ്പിക്കും, അത് അവന്റെ പ്രകൃതത്തെ പ്രകോപിപ്പിക്കും—ഒരു കാരണവശാലും വ്രണപ്പെടുത്താൻ പാടില്ലാത്ത ഒന്നാണ് അത്. അതിനാൽ, ദൈവം തന്റെ കോപവും പ്രൗഢിയും നേരിട്ട്, ആർക്കും കാണാവുന്ന വിധത്തിൽ അഴിച്ചുവിട്ടു; അവന്റെ നീതിനിഷ്ഠമായ പ്രകൃതത്തിന്റെ ഒരു യഥാർത്ഥ വെളിപ്പെടുത്തൽ ആയിരുന്നു അതി. ഒരു പാപപങ്കില നഗരത്തെ അഭിമുഖീകരിച്ചപ്പോൾ ഏറ്റവും വേഗത്തിൽ അതിനെ നശിപ്പിക്കാൻ, അതിലെ ആളുകളെയും അവരുടെ മുഴു പാപങ്ങളെയും സമഗ്രമായി ഇല്ലാതാക്കാൻ, ആ നഗരത്തിലെ ആളുകളെ അസ്തിത്വത്തിൽനിന്ന് തുടച്ചുനീക്കാൻ, അവിടുത്തെ പാപം പെരുകുന്നത് തടയാൻ ദൈവം ആഗ്രഹിച്ചു. അതിനുള്ള ഏറ്റവും വേഗമേറിയതും സമഗ്രവുമായ മാർഗ്ഗം അതിനെ തീയിട്ട് നശിപ്പിക്കുക എന്നതായിരുന്നു. സൊദോമിലെ ജനങ്ങളോടുള്ള ദൈവത്തിന്റെ മനോഭാവം ഉപേക്ഷയോ അവഗണനയോ ആയിരുന്നില്ല. മറിച്ച്, അവിടുത്തെ ആളുകളെ ശിക്ഷിക്കാനും പ്രഹരിക്കാനും പാടേ നശിപ്പിക്കാനും അവൻ തന്റെ ക്രോധവും പ്രതാപവും അധികാരവും ഉപയോഗിച്ചു. അവരോടുള്ള അവന്റെ മനോഭാവം ശാരീരികമായ നാശത്തിന്റേതായ ഒന്ന് മാത്രമായിരുന്നില്ല, ആത്മാവിന്റെ നാശത്തിന്റേതായ, ശാശ്വതമായ ഉന്മൂലനത്തിന്റേതായ ഒന്നുകൂടി ആയിരുന്നു. “അസ്തിത്വത്തിൽനിന്ന് ഇല്ലാതാകുക” എന്ന വാക്കുകളിൽ ദൈവം യഥാർഥത്തിൽ അർത്ഥമാക്കുന്നത് അതാണ്.

മനുഷ്യനെ സംബന്ധിച്ചിടത്തോളം ദൈവക്രോധം ഗോപ്യവും മറഞ്ഞിരിക്കുന്നതും ആണെങ്കിലും, അത് യാതൊരു ദ്രോഹത്തെയും വെച്ചുപൊറുപ്പിക്കുന്നില്ല.

വിഡ്ഢികളും അജ്ഞരുമായ മുഴു മനുഷ്യരാശിയോടും ദൈവം ഇടപെടുന്നത് പ്രാഥമികമായും കരുണയെയും സഹിഷ്ണുതയെയും അടിസ്ഥാനമാക്കിയാണ്. എന്നാൽ അവന്റെ ക്രോധം, ഭൂരിഭാഗം സമയത്തും ഭൂരിഭാഗം സംഭവങ്ങളിലും മറച്ചുവെക്കപ്പെടുന്നു, അത് മനുഷ്യന് അജ്ഞാതമായിരിക്കുന്നു. തത്ഫലമായി, ദൈവം കോപം പ്രകടിപ്പിക്കുന്നത് കാണുക മനുഷ്യനു ബുദ്ധിമുട്ടാണ്; അവന്റെ ക്രോധം മനസ്സിലാക്കുന്നതും ബുദ്ധിമുട്ടാണ്. അതുപോലെ, മനുഷ്യൻ ദൈവക്രോധത്തെ ലഘുവായി കാണുന്നു. മനുഷ്യൻ ദൈവത്തിന്റെ അന്തിമ വേലയും അതുപോലെ മനുഷ്യനോടുള്ള ദൈവത്തിന്റെ സഹിഷ്ണുതയും ക്ഷമയും അഭിമുഖീകരിക്കുമ്പോൾ—അതായത്, ദൈവത്തിന്റെ അന്തിമ കരുണയും അവസാന മുന്നറിയിപ്പും മനുഷ്യരാശിയുടെ മേൽ വരുമ്പോൾ—ആളുകൾ അപ്പോഴും ദൈവത്തെ എതിർക്കാൻ അതേ രീതികൾ ഉപയോഗിക്കുകയും മനഃസ്താപം കാട്ടാൻ ഒരു ശ്രമവും നടത്താതിരിക്കുകയും തങ്ങളുടെ വഴികൾ നേരാംവണ്ണമുള്ളതാക്കി ദൈവത്തിന്‍റെ കരുണ സ്വീകരിക്കാതിരുന്നാൽ, ദൈവം മേലാൽ തന്റെ സഹിഷ്ണുതയും ക്ഷമയും അവരുടെമേൽ ചൊരിയുകയില്ല. നേരേമറിച്ച്, ദൈവം അപ്പോൾ തന്റെ കരുണ പിൻവലിക്കും. അതേത്തുടർന്ന്, അവൻ തന്റെ കോപം മാത്രമേ അയയ്ക്കുകയുള്ളൂ. ആളുകളെ ശിക്ഷിക്കാനും നശിപ്പിക്കാനും ദൈവത്തിനു വ്യത്യസ്ത രീതികൾ ഉപയോഗിക്കാൻ കഴിയുന്നതുപോലെ, തന്റെ കോപം വ്യത്യസ്ത രീതികളിൽ അവന് പ്രകടിപ്പിക്കാനാകും.

സൊദോം നഗരത്തെ നശിപ്പിക്കാൻ ദൈവം തീ ഉപയോഗിച്ചത് ഒരു മനുഷ്യസമൂഹത്തെയോ മറ്റേതെങ്കിലും വസ്തുവിനെയോ സമൂലമായി നശിപ്പിക്കാനുള്ള ഏറ്റവും വേഗതയേറിയ രീതിയാണ്. സൊദോമിലെ ആളുകളെ ചുട്ടെരിച്ചതിലൂടെ അവരുടെ ഭൗതിക ശരീരങ്ങൾ മാത്രമല്ല നശിപ്പിക്കപ്പെട്ടത്; അത് അവരുടെ ആത്മാക്കളെയും ദേഹികളെയും ശരീരങ്ങളെയും ഒന്നാകെ ഇല്ലാതാക്കുകയും ആ നഗരത്തിനുള്ളിലെ ആളുകൾ ഭൗതിക ലോകത്തും അതുപോലെ മനുഷ്യന് അദൃശ്യമായ ലോകത്തും നിലനിൽക്കുന്നില്ല എന്ന് ഉറപ്പാക്കുകയും ചെയ്തു. ഇതാണ് ദൈവം തന്റെ കോപം വെളിപ്പെടുത്തുകയും പ്രകടിപ്പിക്കുകയും ചെയ്യുന്ന ഒരു മാർഗം. ഈ വിധത്തിലുള്ള വെളിപ്പെടുത്തലും പ്രകടനവും ദൈവക്രോധത്തിന്റെ സത്തയുടെ ഒരു വശമാണ്, അതു സ്വാഭാവികമായും ദൈവത്തിന്റെ നീതിനിഷ്ഠമായ പ്രകൃതത്തിന്റെ ഒരു വെളിപ്പെടുത്തൽ ആയിരിക്കുന്നതു പോലെയാണ്. ദൈവം തന്റെ കോപം അയയ്ക്കുമ്പോൾ, ഏതെങ്കിലും തരത്തിലുള്ള കരുണയോ സ്നേഹദയയോ അവൻ കാണിക്കാതിരിക്കുന്നു, അതുപോലെ സഹിഷ്ണുത അല്ലെങ്കിൽ ക്ഷമ പ്രകടിപ്പിക്കാതിരിക്കുന്നു. തുടർന്ന് ക്ഷമിക്കാനും വീണ്ടും കരുണ കാണിക്കാനും ഒരിക്കൽ കൂടി സഹിഷ്ണുത ചൊരിയാനും അവനെ പ്രേരിപ്പിക്കാൻ പോന്ന ഒരു വ്യക്തിയോ വസ്തുവോ കാരണമോ ഇല്ല. ഇവയ്‌ക്കു പകരം, ഒരു നിമിഷത്തെ ശങ്ക പോലുമില്ലാതെ, ദൈവം തന്റെ കോപവും പ്രതാപവും അയയ്ക്കുകയും താൻ ആഗ്രഹിക്കുന്നത് നിവർത്തിക്കുകയും ചെയ്യുന്നു. തന്റെ ഇഷ്ടങ്ങൾക്കു ചേർച്ചയിൽ സത്വരവും ശുദ്ധവുമായ ഒരു രീതിയിൽ അവൻ ഈ കാര്യങ്ങൾ ചെയ്യുന്നു. ദൈവം തന്റെ കോപവും പ്രൗഢിയും അയയ്ക്കുന്ന രീതിയാണിത്, അതിനെ മനുഷ്യൻ അവഹേളിക്കാൻ പാടില്ല; മാത്രമല്ല, അത് ദൈവത്തിന്റെ നീതിനിഷ്‌ഠമായ പ്രകൃതത്തിന്റെ ഒരു വശം കൂടിയാണ്. ദൈവം മനുഷ്യനോട് കരുതലും സ്നേഹവും കാണിക്കുന്നത് കാണുമ്പോൾ, അവന്റെ കോപം തിരിച്ചറിയാനോ അവന്റെ മഹിമ കാണാനോ കുറ്റകൃത്യത്തോടുള്ള അവന്റെ അസഹിഷ്ണുത അനുഭവിക്കാനോ ആളുകൾക്കു കഴിയാതാകുന്നു. ദൈവത്തിന്റെ നീതിനിഷ്ഠമായ പ്രകൃതത്തിൽ കരുണ, സഹിഷ്ണുത, സ്നേഹം എന്നിവ മാത്രമാണ് അടങ്ങിയിരിക്കുന്നതെന്നു വിശ്വസിക്കാൻ ഈ കാര്യങ്ങൾ എപ്പോഴും ആളുകളെ പ്രേരിപ്പിച്ചിട്ടുണ്ട്. എന്നിരുന്നാലും, ദൈവം ഒരു നഗരത്തെ നശിപ്പിക്കുകയോ ഒരു കൂട്ടം മനുഷ്യരെ വെറുക്കുകയോ ചെയ്യുന്നത് കാണുമ്പോൾ, മനുഷ്യന്റെ നാശത്തിൽ പ്രകടമാകുന്ന അവന്റെ കോപവും മഹിമയും അവന്റെ നീതിനിഷ്ഠമായ പ്രകൃതത്തിന്റെ മറുവശം കാണാൻ ആളുകളെ ഇടയാക്കുന്നു. ഇതു തെറ്റിനോടുള്ള ദൈവത്തിന്റെ അസഹിഷ്ണുതയാണ്. ഒരു തരത്തിലുമുള്ള കുറ്റവും വെച്ചുപൊറുപ്പിക്കാത്ത ദൈവത്തിന്റെ പ്രകൃതം ഏതൊരു സൃഷ്ടിയുടെയും ഭാവനാവിലാസത്തെ മറികടക്കുന്നു; സൃഷ്ടിക്കപ്പെടാത്ത ജീവികൾക്കിടയിൽ, അതിൽ ഇടപെടാനോ അതിനെ സ്വാധീനിക്കാനോ കഴിയുന്ന ആരുമില്ല; അനുകരിക്കാനോ പകർത്താനോ അത്രപോലും അതു സാധിക്കില്ല. അതിനാൽ, ദൈവത്തിന്റെ പ്രകൃത്തിന്റെ ഈ വശമാണ് മാനവരാശി ഏറ്റവും കൂടുതൽ അറിഞ്ഞിരിക്കേണ്ടത്. ഇത്തരത്തിലുള്ള പ്രകൃതം ദൈവത്തിനു മാത്രമേയുള്ളൂ, ഇത്തരത്തിലുള്ള പ്രകൃതം സ്വന്തമായുള്ളതും ദൈവത്തിനു മാത്രമാണ്. ഇത്തരത്തിലുള്ള നീതിനിഷ്ഠമായ പ്രകൃതം ദൈവത്തിനുണ്ട്, കാരണം അവൻ ദുഷ്ടതയെയും അന്ധകാരത്തെയും ധിക്കാര മനോഭാവത്തെയും സാത്താന്റെ ദുഷ്ചെയ്തികളെയും—അതായത് മനുഷ്യരെ ദുഷിപ്പിക്കുകയും വിഴുങ്ങുകയും ചെയ്യുന്ന പ്രവൃത്തികളെയും—വെറുക്കുന്നു, കാരണം തനിക്ക് എതിരെയുള്ള എല്ലാ പാപപ്രവൃത്തികളെയും അവൻ വെറുക്കുന്നു, കാരണം അവനുള്ളത് പരിശുദ്ധവും നിർമലവുമായ സത്തയാണ്. ഇക്കാരണത്താലാണ് സൃഷ്ടിക്കപ്പെട്ടതോ അല്ലാത്തതോ ആയ യാതൊന്നും പരസ്യമായി അവനെ എതിർക്കുകയോ അവനോടു മത്സരിക്കുകയോ ചെയ്യുകയില്ലാത്തത്. ഒരിക്കൽ അവൻ കരുണ കാണിച്ചിട്ടുള്ളതോ തിരഞ്ഞെടുത്തിട്ടുള്ളതോ ആയ ഒരു വ്യക്തിക്ക് പോലും അവന്റെ പ്രകൃതത്തെ പ്രകോപിപ്പിക്കുകയും ക്ഷമയും സഹനവും സംബന്ധിച്ച അവന്റെ തത്ത്വങ്ങൾ ലംഘിക്കുകയും ചെയ്താൽ മതി കരുണയുടെയോ വൈമനസ്യത്തിന്റെയോ ഒരു ശങ്ക പോലുമില്ലാതെ ആ തെറ്റിനെ വെച്ചുപൊറുപ്പിക്കാത്ത തന്റെ നീതിനിഷ്ഠമായ പ്രകൃതം ദൈവം തുറന്നു വിടാനും വെളിപ്പെടുത്താനും.

ദൈവകോപം നീതിയുടെ എല്ലാ ശക്തികൾക്കും എല്ലാ ക്രിയാത്മക കാര്യങ്ങൾക്കും ഒരു സംരക്ഷണം

ദൈവത്തിന്റെ സംസാരം, ചിന്തകൾ, പ്രവൃത്തികൾ എന്നിവയുടെ ഈ ഉദാഹരണങ്ങൾ മനസിലാക്കുന്നതിലൂടെ, ദൈവത്തിന്റെ നീതിനിഷ്‌ഠമായ പ്രകൃതം, മനുഷ്യനാൽ അവഹേളിക്കപ്പെടുന്നത് സഹിക്കാത്ത പ്രകൃതം, മനസ്സിലാക്കാൻ നിങ്ങൾക്കു കഴിയുന്നുണ്ടോ? ചുരുക്കത്തിൽ, മനുഷ്യൻ അത് എത്രമാത്രം മനസ്സിലാക്കിയാൽ തന്നെയും, ഇത് ദൈവത്തിന്റെ തനതായ ഒരു പ്രകൃതത്തിന്റെ ഒരു വശമാണ്. അവഹേളനത്തോട് ദൈവത്തിനുള്ളത് അസഹിഷ്ണുതയാണ് എന്നത് അവന്റെ അനന്യസാധാരണമായ ഒരു പ്രത്യേകതയാണ്; ദൈവകോപം അവന്റെ അതുല്യമായ പ്രകൃതമാണ്; ദൈവത്തിന്റെ പ്രതാപം അവന്റെ അതുല്യമായ വസ്തുവാണ്. ദൈവകോപത്തിനു പിന്നിലെ തത്ത്വം അവന്റെ സ്വത്വത്തിന്റെയും പദവിയുടെയും പ്രകടനമാണ്, അത് അവനു മാത്രമേയുള്ളൂ. ഈ തത്ത്വം അതുല്യമായ ദൈവത്തിന്റെതന്നെ സത്തയുടെ പ്രതീകമാണെന്നും പറയാതിരിക്കാൻ വയ്യ. ദൈവത്തിന്റെ പ്രകൃതം അവന്റെ അന്തർലീന സത്തയാണ്, കാലപ്രവാഹത്തിൽ അതിന് മാറ്റം വരുന്നില്ല. ഭൂമിശാസ്ത്രപരമായ സ്ഥാനത്തിന്റെ മാറ്റങ്ങളും അത് വ്യതിയാനം വരുത്തുന്നില്ല. അവന്റെ അന്തർലീന പ്രകൃതം അവന്റെ സഹജമായ സത്തയാണ്. അവൻ ആരുടെമേൽ തന്റെ പ്രവൃത്തി നിർവഹിച്ചാലും, അവന്റെ സത്തയ്ക്കു മാറ്റം വരുന്നില്ല, അവന്റെ നീതിനിഷ്ഠമായ പ്രകൃതവും മാറുന്നില്ല. ഒരാൾ ദൈവത്തെ പ്രകോപിപ്പിക്കുമ്പോൾ, ദൈവം അയയ്ക്കുന്നത് തന്റെ സഹജമായ പ്രകൃതമാണ്; ഇപ്പോൾ അവന്റെ കോപത്തിനു പിന്നിലെ തത്ത്വത്തിനു മാറ്റം വരുന്നില്ല, അതുപോലെ തന്നെയാണ് അവന്റെ അനന്യമായ സ്വത്വവും പദവിയും. അവൻ കോപിക്കുന്നത് തന്റെ സത്തയിൽ വരുന്ന ഒരു മാറ്റമോ പ്രകൃതത്തിൽനിന്ന് ഉളവാകുന്ന വ്യത്യസ്ത ഘടകങ്ങളോ നിമിത്തമല്ല, മറിച്ച് അവന് എതിരെയുള്ള മനുഷ്യന്റെ എതിർപ്പ് അവന്റെ പ്രകൃതത്തെ അവഹേളിക്കുന്നത് നിമിത്തമാണ്. മനുഷ്യന്റെ ദൈവത്തെ പ്രകോപിപ്പിക്കുന്നത് ദൈവത്തിന്റെ സ്വത്വത്തിനും പദവിക്കും കടുത്ത വെല്ലുവിളിയാണ്. ദൈവത്തിന്റെ വീക്ഷണത്തിൽ, അവനെ വെല്ലുവിളിക്കുമ്പോൾ മനുഷ്യൻ അവനോട് മത്സരിക്കുകയും അവന്റെ കോപത്തെ പരീക്ഷിക്കുകയും ചെയ്യുന്നു. മനുഷ്യൻ ദൈവത്തെ എതിർക്കുമ്പോൾ, മനുഷ്യൻ ദൈവത്തോട് മത്സരിക്കുമ്പോൾ, മനുഷ്യൻ നിരന്തരമായി ദൈവകോപത്തെ പരീക്ഷിക്കുമ്പോൾ—അത്തരം സമയങ്ങളിലാണ് പാപം പെരുകുന്നത്—ദൈവകോപം സ്വാഭാവികമായും സ്വയം വെളിപ്പെടുകയും പ്രകടമാകുകയും ചെയ്യും. അതിനാൽ, ദൈവകോപത്തിന്റെ പ്രകടനം സകല ദുഷ്ടശക്തികളും അവസാനിക്കും എന്നതിന്റെ പ്രതീകമാണ്, മാത്രമല്ല എല്ലാ ശത്രുശക്തികളും നശിപ്പിക്കപ്പെടും എന്നതിന്റെയും പ്രതീകമാണിത്. ഇത് ദൈവത്തിന്റെ നീതിനിഷ്‌ഠമായ പ്രകൃതത്തിന്റെ, ദൈവകോപത്തിന്റെ പ്രത്യേകതയാണിത്. ദൈവത്തിന്റെ അന്തസ്സും വിശുദ്ധിയും വെല്ലുവിളിക്കപ്പെടുമ്പോൾ, നീതിയുടെ ശക്തികൾക്കു വിഘ്നം നേരിടുകയും മനുഷ്യൻ കാണാതിരിക്കുകയും ചെയ്യുമ്പോൾ ദൈവം തന്റെ കോപം അയയ്ക്കും. ദൈവത്തിന്റെ സത്ത നിമിത്തം, ദൈവത്തോട് മത്സരിക്കുകയും അവനെ എതിർക്കുകയും അവനുമായി പോരാടുകയും ചെയ്യുന്ന ഭൂമിയിലെ എല്ലാ ശക്തികളും തിന്മയും ദുഷിപ്പും അന്യായവും നിറഞ്ഞതാണ്; സാത്താനിൽനിന്നു വരുന്ന അവ അവന്റേതാണ്. ദൈവം നീതിമാനും പ്രകാശത്തിൽ വസിക്കുന്നവനും കുറ്റമറ്റവിധം പരിശുദ്ധനും ആയതിനാൽ, അവന്റെ കോപം അഴിച്ചുവിടപ്പെടുമ്പോൾ സാത്താന്റേതായ എല്ലാ തിന്മയും ദുക്ഷിപ്പും അപ്രത്യക്ഷമാകും.

ദൈവക്രോധം ചൊരിയുന്നത് അവന്റെ നീതിനിഷ്ഠമായ പ്രകൃതത്തിന്റെ പ്രകടനത്തിന്റെ ഒരു വശമാണെങ്കിലും, ദൈവകോപം അതിന്റെ ലക്ഷ്യത്തിന്റെ കാര്യത്തിൽ ഒരു തരത്തിലും വിവേചനരഹിതമല്ല, അത് തത്വരഹിതവും അല്ല. നേരെമറിച്ച്, ദൈവം പെട്ടെന്ന് കോപിക്കുന്നില്ല, അവൻ തന്റെ ക്രോധവും പ്രതാപവും ലഘുവായി വെളിപ്പെടുത്തുന്നുമില്ല. മാത്രമല്ല, ദൈവക്രോധം നിയന്ത്രിതവും നിശ്ചിത അളവിലുള്ളതുമാണ്. മനുഷ്യരിൽനിന്ന് രോഷവും കോപവും അനിയന്ത്രിതമായി പുറത്തേക്ക് വരുന്ന രീതിയുമായി അതിനെ താരതമ്യം ചെയ്യാനാവില്ല. ബൈബിളിൽ മനുഷ്യനും ദൈവവും തമ്മിലുള്ള പല സംഭാഷണങ്ങളും രേഖപ്പെടുത്തിയിട്ടുണ്ട്. സംഭാഷണങ്ങളിൽ ഏർപ്പെട്ടിരിക്കുന്ന ചില വ്യക്തികളുടെ വാക്കുകൾ പൊള്ളത്തരവും അജ്ഞതയും നിറഞ്ഞതും അതുപോലെ ബാലിശവും ആയിരുന്നു, എന്നാൽ ദൈവം അവരെ സംഹരിക്കുകയോ കുറ്റം വിളിക്കുകയോ ചെയ്തില്ല. പ്രത്യേകിച്ചും, ഇയ്യോബിന്റെ പരിശോധനാ സമയത്ത്, ഇയ്യോബിനോടു സംസാരിച്ച വാക്കുകൾ കേട്ടശേഷം അവന്റെ മൂന്നു സുഹൃത്തുക്കളോടും മറ്റുള്ളവരോടും യഹോവ എങ്ങനെയാണ് ഇടപെട്ടത്? അവൻ അവരെ കുറ്റം വിധിച്ചോ? അവൻ അവരോടു കഠിനമായി കോപിച്ചോ? അത്തരത്തിലുള്ള ഒന്നും ചെയ്തില്ല! പകരം, അവർക്കുവേണ്ടി അപേക്ഷയും പ്രാർത്ഥനയും നടത്താനാണ് അവൻ ഇയ്യോബിനോട് പറഞ്ഞത്, ദൈവം അവരുടെ തെറ്റുകൾ കണക്കിലെടുത്തില്ല. ഈ സംഭവങ്ങളെല്ലാം ദുഷിപ്പിലും അജ്ഞതയിലും ആണ്ടുപോയ മനുഷ്യവർഗ്ഗത്തോട് ദൈവം എങ്ങനെ ഇടപെടുന്നു എന്നതിൽ അവന്റെ പ്രാഥമിക മനോഭാവത്തെ വെളിപ്പെടുത്തുന്നതാണ്. അതിനാൽ, ദൈവക്രോധം അഴിച്ചുവിടുന്നത് ഒരു പ്രകാരത്തിലും അവന്റെ മാനസികാവസ്ഥയുടെ ഒരു പ്രകടനമല്ല, അത് അവനെ സംബന്ധിച്ചിടത്തോളം തന്റെ വികാരങ്ങൾ പ്രകടിപ്പിക്കാനുള്ള ഒരു മാർഗ്ഗവുമല്ല. മനുഷ്യൻ തെറ്റിദ്ധരിച്ചിരിക്കുന്നതു പോലെ, ദൈവക്രോധം രോഷത്തിന്റെ പൂർണ്ണമായ ഒരു പൊട്ടിത്തെറിയല്ല. ദൈവം തന്റെ കോപം അഴിച്ചുവിടുന്നത് സ്വന്തം മാനസികാവസ്ഥ നിയന്ത്രിക്കാൻ കഴിയാത്തതിനാലോ ക്രോധം തിളച്ചുമറിയുന്ന അവസ്ഥയിൽ എത്തിയതിനാലോ അല്ല. നേരേമറിച്ച്, അവന്റെ കോപം അവന്റെ നീതിനിഷ്ഠമായ പ്രകൃതത്തിന്റെ യഥാർത്ഥ പ്രകടനമാണെന്നു മാത്രമല്ല അത് അവന്റെ വിശുദ്ധമായ സത്തയുടെ ഒരു പ്രതീകാത്മക വെളിപ്പെടുത്തൽ കൂടിയാണ്. ദൈവം കോപിക്കാറുണ്ട്, അവൻ അവഹേളനത്തെ വെച്ചുപൊറുപ്പിക്കാറില്ല—ദൈവത്തിന്റെ കോപം കാരണങ്ങളെ വേർതിരിച്ചു കാണുന്നില്ലെന്നോ തത്ത്വങ്ങളിൽ അധിഷ്ഠിതമല്ലെന്നോ പറയാനല്ല ഇത്; തത്ത്വങ്ങളിൽ അധിഷ്ഠിതമല്ലാത്ത, എപ്പോൾ വേണമെങ്കിലും ഉണ്ടാകാവുന്ന കോപത്തിന്റെ പൊട്ടിത്തെറികൾ ദുഷിഷ മനുഷ്യാരാശിയുടെ സവിശേഷമായ ഒരു പ്രത്യേകതയാണ്. കാരണങ്ങളെ വേർതിരിച്ചു കാണാത്ത തരത്തിലുള്ള ഒരു രോഷമാണ് അത്. ഒരു മനുഷ്യന് പദവി ലഭിച്ചുകഴിഞ്ഞാൽ, തന്റെ മാനസികാവസ്ഥ നിയന്ത്രിക്കുക അയാൾക്ക് പലപ്പോഴും ബുദ്ധിമുട്ടാണ്. അതിനാൽ തന്റെ അസംതൃപ്തി പ്രകടിപ്പിക്കാനും വികാരങ്ങൾ പ്രകടിപ്പിക്കാനുമുള്ള അവസരങ്ങളെ മുതലെടുക്കുക അയാൾക്ക് ഇഷ്ടമായിരിക്കും. വ്യക്തമായ കാരണമൊന്നുമില്ലാതെ അയാൾ പലപ്പോഴും പ്രകോപിതനാകും, തന്റെ കഴിവ് പുറത്ത് കാണിക്കാനും തന്റെ പദവിയും വ്യക്തിത്വവും സാധാരണക്കാരിൽ നിന്ന് വ്യത്യസ്തമാണെന്ന് മറ്റുള്ളവരെ അറിയിക്കാനുമാണ് ഇങ്ങനെ ചെയ്യുന്നത്. തീർച്ചയായും യാതൊരു പദവിയുമില്ലാത്ത ദുഷിച്ച ആളുകൾക്കും പലപ്പോഴും നിയന്ത്രണം നഷ്ടപ്പെടാറുണ്ട്. പലപ്പോഴും അവർ കോപിക്കുന്നത് തങ്ങളുടെ വ്യക്തിഗത താൽപ്പര്യങ്ങൾക്ക് ഹാനി സംഭവിച്ചത് നിമിത്തമാണ്. ദുഷിച്ച സ്വഭാവമുള്ള മനുഷ്യർ സ്വന്തം പദവിയും അന്തസ്സും സംരക്ഷിക്കാൻ തങ്ങളുടെ വികാരങ്ങളും ഗർവിഷ്ഠമായ പ്രകൃതവും കൂടെക്കൂടെ വെളിപ്പെടുത്തുന്നു. പാപത്തിന്റെ അസ്തിത്വത്തെ പ്രതിരോധിക്കാനും ഉയർത്തിപ്പിടിക്കാനുമായി മനുഷ്യർ കോപത്താൽ കത്തിജ്വലിക്കുകയും വികാരങ്ങൾ തീവ്രമായി പ്രകടിപ്പിക്കുകയും ചെയ്യും. അത്തരം പ്രവൃത്തികളിലൂടെയാണ് മനുഷ്യർ അസംതൃപ്തി പ്രകടിപ്പിക്കുന്നത്; മാലിന്യങ്ങളും ഗൂഢാലോചനകളും ഉപായങ്ങളും ദുഷിപ്പും തിന്മയും അതുപോലെ മറ്റെന്തിനെക്കാളും അതിമോഹങ്ങളും തൃഷ്ണകളും അവരിൽ നിറഞ്ഞിരിക്കുന്നു. നീതിയും ദുഷ്ടതയും ഏറ്റുമുട്ടുമ്പോൾ, നീതി നിലനിൽക്കുന്നതിനായി നിലപാട് എടുക്കുക അല്ലെങ്കിൽ അതിനെ ഉയർത്തിപ്പിടിക്കുക എന്ന ഉദ്ദേശ്യത്തിൽ മനുഷ്യന്റെ കോപം ജ്വലിക്കുകയില്ല; മറിച്ച്, നീതിയുടെ ശക്തികൾക്കു ഭീഷണി ഉണ്ടാകുമ്പോൾ, അവ പീഡിപ്പിക്കപ്പെടുമ്പോൾ, അല്ലെങ്കിൽ ആക്രമിക്കപ്പെടുമ്പോൾ അതു കാണാതെ പോകുന്നതോ അതിനെ ഒഴിവാക്കുന്നതോ അതിൽനിന്ന് ഓടിയൊളിക്കുന്നതോ ആണ് മനുഷ്യന്റെ സ്വഭാവം. എന്നിരുന്നാലും, തിന്മയുടെ ശക്തികളെ അഭിമുഖീകരിക്കുമ്പോൾ അവ അംഗീകരിക്കുന്നതും അവയ്ക്കു വിധേയപ്പെടുന്നതും അവ വിട്ടുകളയുന്നതുമാണ് മനുഷ്യന്റെ മനോഭാവം. അതിനാൽ, മനുഷ്യൻ തീവ്ര വികാരങ്ങൾ പുറത്തുവിടുന്നത് ദുഷ്ടശക്തികൾക്കുള്ള ഒരു രക്ഷപ്പെടലാണ്, ജഡിക മനുഷ്യന്റെ അതിരുകടന്നതും തടയാനാവാത്തതുമായ ദുഷ്പെരുമാറ്റത്തിന്റെ പ്രകടനമാണ്. എന്നാൽ ദൈവം തന്റെ കോപം അയയ്ക്കുമ്പോൾ, എല്ലാ ദുഷ്ടശക്തികളും നിലയ്ക്കും, മനുഷ്യനെ ഹനിക്കുന്ന എല്ലാ പാപങ്ങളും നിയന്ത്രിക്കപ്പെടും, ദൈവത്തിന്റെ വേലയ്ക്കു വിഘാതമായ എല്ലാ ശത്രുശക്തികളും പ്രകടമാവുകയും വേർതിരിക്കപ്പെടുകയും ശപിക്കപ്പെടുകയും ചെയ്യും. അതേസമയം, ദൈവത്തെ എതിർക്കുന്ന സാത്താന്റെ എല്ലാ കൂട്ടാളികളും ശിക്ഷിക്കപ്പെടുകയും വേരോടെ പിഴുതെറിയപ്പെടുകയും ചെയ്യും. അവയുടെ സ്ഥാനത്ത്, ദൈവത്തിന്റെ പ്രവൃത്തി നിർവിഘ്നം തുടരും, ദൈവത്തിന്റെ കാര്യനിർവഹണ പദ്ധതി അതിന്റെ പട്ടികപ്രകാരം ഘട്ടം ഘട്ടമായി തുടർന്നും വികസിക്കും. കൂടാതെ ദൈവത്തെ തിരഞ്ഞെടുക്കപ്പെട്ട ആളുകൾ സാത്താൻ മൂലമുള്ള കുഴപ്പങ്ങളിൽനിന്നും വഞ്ചനയിൽനിന്നും മുക്തരാകും. അതേസമയം, ദൈവത്തെ അനുഗമിക്കുന്നവർ ദൈവത്തിന്റെ നേതൃത്വവും കരുതലും ശാന്തവും സമാധാനപൂർണവുമായ ചുറ്റുപാടുകളിൽ ആസ്വദിക്കും. സകല ദുഷ്ടശക്തികളും വർദ്ധിച്ച് പെരുകുന്നതിൽനിന്നു തടയുന്ന ഒരു സംരക്ഷണമാണ് ദൈവക്രോധം. മാത്രമല്ല നീതിയുള്ള, ഗുണകരമായ സകലതിന്റെയും നിലനിൽപ്പിനും വർധനയ്ക്കും ഒരു സംരക്ഷണമായും ഉതകുന്നു, കൂടാതെ അവയെ അടിച്ചമർത്തുന്നതിൽ നിന്നും അട്ടിമറിക്കുന്നതിൽ നിന്നും ശാശ്വതമായി സംരക്ഷിക്കുകയും ചെയ്യുന്നു.

ദൈവം സൊദോമിനെ നശിപ്പിച്ചതിൽ അവന്റെ ക്രോധത്തിന്റെ അന്തഃസത്ത നിങ്ങൾക്ക് കാണാൻ കഴിയുന്നുണ്ടോ? അവന്റെ രോഷവുമായി കൂടിച്ചേർന്നു കിടക്കുന്ന മറ്റെന്തെങ്കിലും ഉണ്ടോ? ദൈവത്തിന്റെ ശുദ്ധമാണോ? മനുഷ്യന്റെ വാക്കുകളിൽ പറഞ്ഞാൽ, ദൈവക്രോധം കളങ്കരഹിതമാണോ? അവന്റെ കോപത്തിനു പിന്നിൽ എന്തെങ്കിലും തരത്തിലുള്ള വഞ്ചനയുണ്ടോ? എന്തെങ്കിലും ഗൂഢാലോചന നടന്നിട്ടുണ്ടോ? പറഞ്ഞറിയിക്കാനാവാത്ത രഹസ്യങ്ങൾ എന്തെങ്കിലുമുണ്ടോ? എനിക്ക് നിങ്ങളോട് ഉറപ്പോടെയും ഗൗരവത്തോടെയും ഇതു പറയാൻ കഴിയും: ദൈവക്രോധത്തിന്റെ ഒരു വശവും ഒരുവനെ സംശയത്തിലേക്ക് നയിക്കുന്നില്ല. അവന്റെ കോപം ശുദ്ധവും കളങ്കരഹിതവുമായ കോപമാണ്, അതിൽ മറ്റ് ഉദ്ദേശ്യങ്ങളോ ലക്ഷ്യങ്ങളോ അടങ്ങിയിട്ടില്ല. അവൻ കോപിക്കുന്നതിനുള്ള കാരണങ്ങൾ ശുദ്ധവും കുറ്റമറ്റതും വിമർശനത്തിന് അതീതവുമാണ്. അത് അവന്റെ വിശുദ്ധ അന്തഃസത്തയുടെ സ്വാഭാവിക വെളിപ്പെടുത്തലും പ്രകടനവുമാണ്; സൃഷ്ടിക്കപ്പെട്ട യാതൊന്നിനും ഇല്ലാത്ത ഒന്നാണ് അത്. ഇത് ദൈവത്തിന്റെ അനന്യമായ നീതിപ്രകൃതത്തിന്റെ ഒരു ഭാഗമാണ്. മാത്രമല്ല അത് സ്രഷ്ടാവിന്റെയും അവന്റെ സൃഷ്ടിയുടെയും അനുബന്ധ അന്തഃസത്തകൾ തമ്മിലുള്ള ശ്രദ്ധേയമായ വ്യത്യാസവും കൂടിയാണ്.

ഒരാൾ കോപിക്കുന്നത് മറ്റുള്ളവരുടെ കാഴ്ചയിൽ ആണെങ്കിലും അവരുടെ കാണാപ്പുറത്ത് ആണെങ്കിലും, എല്ലാവർക്കും അവരുടെ കോപത്തിന് വ്യത്യസ്ത കാരണങ്ങളും ഉദ്ദേശ്യങ്ങളുമാണ് ഉള്ളത്. ഒരുപക്ഷേ അവർ സ്വന്തം പ്രതിച്ഛായ നിലനിർത്തിക്കൊണ്ട് അല്ലെങ്കിൽ മുഖം കാത്തുകൊണ്ട് തങ്ങളുടെ അന്തസ്സ് വളർത്തിയെടുക്കുകയോ സ്വന്തം താൽപ്പര്യങ്ങൾ സംരക്ഷിക്കുകയോ ചെയ്യുകയാണ്. ചിലർ തങ്ങളുടെ കോപത്തിന്റെ കാര്യത്തിൽ സംയമനം പാലിക്കുന്നു, മറ്റു ചിലർ ഒട്ടും മുൻപിൻ നോക്കാതെ, നിയന്ത്രണത്തിന്റെ ഒരു കണിക പോലുമില്ലാതെ ആഗ്രഹിക്കുമ്പോഴെല്ലാം തങ്ങളുടെ കോപം ആളിക്കത്താൻ അനുവദിക്കുന്നു. ചുരുക്കത്തിൽ, മനുഷ്യന്റെ കോപം അവന്റെ ദുഷിച്ച പ്രകൃതത്തിൽ നിന്നാണ് ഉണ്ടാകുന്നത്. ഉദ്ദേശ്യം എന്തുതന്നെ ആയാലും, അത് ജഡികവും ഭൗതികവും ആണ്; അതിന് നീതിയോടോ അനീതിയോടോ യാതൊരു ബന്ധവുമില്ല, കാരണം മനുഷ്യന്റെ സ്വഭാവത്തിലുള്ള ഒരു കാര്യവും സത്യവുമായി ഒരു വിധത്തിലും പൊരുത്തപ്പെടുന്നതല്ല. അതിനാൽ, ദുഷിച്ച മനുഷ്യരാശിയുടെ കോപത്തെയും ദൈവത്തിന്റെ ക്രോധത്തെയും ഒരേ വിധത്തിൽ പരാമർശിക്കാൻ സാധിക്കില്ല. സാത്താൻ ദുഷിപ്പിച്ച ഒരു മനുഷ്യന്റെ പെരുമാറ്റം ആരംഭിക്കുന്നത് ദുഷിപ്പിനെ സംരക്ഷിക്കാനുള്ള ആഗ്രഹത്തോടെയാണ്, വാസ്തവത്തിൽ അത് ദുഷിപ്പിൽ അടിസ്ഥാനപ്പെട്ടിരിക്കുന്നു. അതിന് ഒരു അപവാദവുമില്ല. അതുകൊണ്ടാണ്, സൈദ്ധാന്തികമായി ഒരു മനുഷ്യന്റെ കോപം എത്ര ഉചിതമാണെന്ന് തോന്നിയാലും, ദൈവക്രോധത്തെ പരാമർശിക്കുന്നതു പോലെ മനുഷ്യകോപത്തെ പരാമർശിക്കാനാവില്ല. ദൈവം തന്റെ കോപം പുറപ്പെടുവിക്കുമ്പോൾ, ദുഷ്ടശക്തികൾ തടയപ്പെടുന്നു, തിന്മയായ കാര്യങ്ങൾ നശിപ്പിക്കപ്പെടുന്നു. അതേസമയം നീതിനിഷ്ഠവും ക്രിയാത്മകവുമായ കാര്യങ്ങൾക്കു ദൈവത്തിന്റെ കരുതലും സംരക്ഷണവും ലഭിക്കുകയും തുടരാൻ അവ അനുവദിക്കപ്പെടുകയും ചെയ്യുന്നു. അന്യായവും നിഷേധാത്മകവും തിന്മയുമായ കാര്യങ്ങൾ നീതിനിഷ്ഠവും ക്രിയാത്മകവുമായ കാര്യങ്ങളുടെ തടസ്സപ്പെടുത്തുകയോ അസ്വസ്ഥമാക്കുകയോ നശിപ്പിക്കുകയോ ചെയ്യുന്നു എന്നതിനാലാണ് ദൈവം തന്റെ കോപം അയയ്ക്കുന്നത്. ദൈവത്തിന്റെ കോപത്തിന്റെ ലക്ഷ്യം തന്റെ പദവിയും സ്വത്വവും സംരക്ഷിക്കുക എന്നതല്ല, മറിച്ച് നീതിനിഷ്ഠവും ക്രിയാത്മകവും മനോഹരവും നല്ലതുമായ കാര്യങ്ങളുടെ അസ്തിത്വവും മനുഷ്യരാശിയുടെ സാധാരണമായ അതിജീവനത്തിന് ഉതകുന്ന ക്രമസമാധാനനിലയും സംരക്ഷിക്കുക എന്നതാണ്. ഇതാണ് ദൈവം കോപിക്കുന്നതിനുള്ള മൂല കാരണം. ദൈവത്തിന്റെ കോപം അവന്റെ പ്രകൃതത്തിന്റെ തികച്ചും ഉചിതവും സ്വാഭാവികവും യഥാർത്ഥവുമായ ഒരു വെളിപ്പെടുത്തലാണ്. അവന്റെ കോപത്തിന് ഗുപ്തമായ യാതൊരു ലക്ഷ്യവുമില്ല, വഞ്ചനയോ ഗൂഢാലോചനയോ ഇല്ല; മോഹങ്ങളോ കൗശലമോ പകയോ ദ്രോഹമോ തിന്മയോ ദുഷിച്ച മനുഷ്യവർഗ്ഗത്തിന്റെ പൊതുവായ മറ്റേതെങ്കിലും സ്വഭാവസവിശേഷതകളോ ഇല്ല. ദൈവം തന്റെ കോപം പുറപ്പെടുവിക്കുന്നതിനു മുമ്പ്, എല്ലാ കാര്യത്തിന്റെയും അന്തഃസത്ത വ്യക്തമായും പൂർണ്ണമായും മനസ്സിലാക്കിയിട്ടുണ്ട്, കൂടാതെ കൃത്യവും വ്യക്തവുമായ നിർവചനങ്ങളും നിഗമനങ്ങളും അവൻ അതിനകം രൂപപ്പെടുത്തിയിട്ടുമുട്ടുണ്ട്. അതിനാൽ, ദൈവം ചെയ്യുന്ന എല്ലാ കാര്യങ്ങളിലുമുള്ള അവന്റെ ഉദ്ദേശ്യലക്ഷ്യം വളരെ വ്യക്തമാണ്, അത് അവന്റെ മനോഭാവം പോലെയാണ്. അവൻ ആശയക്കുഴപ്പം ബാധിച്ചവനോ അന്ധനോ എടുത്തുചാട്ടക്കാരനോ അശ്രദ്ധനോ അല്ല. അവൻ തീർച്ചയായും തത്ത്വങ്ങൾ ഇല്ലാത്തവനും അല്ല. ദൈവക്രോധത്തിന്റെ ഒരു പ്രായോഗിക വശമാണ് ഇത്, ദൈവക്രോധത്തിന്റെ ഈ പ്രായോഗിക വശം നിമിത്തമാണ് മനുഷ്യരാശിക്ക് സാമാന്യ അസ്തിത്വം ലഭിച്ചിട്ടുള്ളത്. ദൈവക്രോധം ഇല്ലായിരുന്നെങ്കിൽ മനുഷ്യർ അസാധാരണ ജീവിത സാഹചര്യങ്ങളിലേക്ക് നിപതിക്കുകയും നീതിനിഷ്ഠവും മനോഹരവും നല്ലതുമായ സകല കാര്യങ്ങളും നശിച്ച് അസ്തിത്വത്തിൽനിന്ന് ഇല്ലാതാകുകയും ചെയ്യുമായിരുന്നു. ദൈവക്രോധം ഇല്ലായിരുന്നെങ്കിൽ, സൃഷ്ടിക്കപ്പെട്ട മനുഷ്യരുടെ അസ്തിത്വത്തെ ഭരിക്കുന്ന നിയമങ്ങളും ചട്ടങ്ങളും ലംഘിക്കപ്പെടുകയോ പൂർണമായും അട്ടിമറിക്കപ്പെടുകയോ ചെയ്യുമായിരുന്നു. മനുഷ്യന്റെ സൃഷ്ടി മുതൽ, മനുഷ്യരാശിയുടെ സാധാരണ അസ്തിത്വം സംരക്ഷിച്ചു നിലനിർത്താൻ ദൈവം തന്റെ നീതിപൂർവകമായ പ്രകൃതം നിരന്തരം ഉപയോഗിച്ചിട്ടുണ്ട്. ദൈവത്തിന്റെ നീതിനിഷ്‌ഠമായ പ്രകൃതത്തിൽ കോപവും പ്രതാപവും അടങ്ങിയിരിക്കുന്നതിനാൽ, അവന്റെ ക്രോധഫലമായി എല്ലാ ദുഷ്ടന്മാരും ദുഷ്ടമായ വസ്തുക്കളും സംഗതികളും അതുപോലെ മനുഷ്യരാശിയുടെ സാധാരണ നിലനിൽപ്പിനെ അസ്വസ്ഥമാക്കുകയും നശിപ്പിക്കുകയും ചെയ്യുന്ന സകല കാര്യങ്ങളെയും ശിക്ഷിക്കുകയും നിയന്ത്രിക്കുകയും നശിപ്പിക്കപ്പെടുകയും ചെയ്യുന്നു. കഴിഞ്ഞ നിരവധി സഹസ്രാബ്ദങ്ങളായി, ദൈവത്തെ എതിർക്കുകയും മനുഷ്യരാശിയുടെ കാര്യത്തിൽ ദൈവത്തിന്റെ കാര്യനിർവഹണ വേലലോടു ബന്ധപ്പെട്ട് സാത്താന്റെ കൂട്ടാളികളും പാദസേവകരുമായി പ്രവർത്തിക്കുകയും ചെയ്യുന്ന അശുദ്ധവും ദുഷ്ടവുമായ എല്ലാ ആത്മാക്കളെയും അടിച്ചമർത്താനും നശിപ്പിക്കാനും ദൈവം തന്റെ നീതിനിഷ്ഠമായ പ്രകൃതം നിരന്തരം ഉപയോഗിച്ചിട്ടുണ്ട്. അങ്ങനെ, മനുഷ്യന്റെ രക്ഷയുടെ കാര്യത്തിൽ ദൈവത്തിന്റെ പ്രവൃത്തി എപ്പോഴും അവന്റെ പദ്ധതിക്ക് അനുസൃതമായി. ദൈവക്രോധം നിലനിൽക്കുന്നു എന്നതിന്റെ പേരിൽ മനുഷ്യരുടെ ഏറ്റവും നീതിപൂർവകമായ ഉദ്ദേശ്യങ്ങൾ ഒരിക്കലും നശിപ്പിക്കപ്പെട്ടിട്ടില്ല എന്നാണ് ഇതിനർത്ഥം.

ഇപ്പോൾ ദൈവക്രോധത്തിന്റെ അന്തഃസത്തയെക്കുറിച്ച് നിങ്ങൾ കുറച്ചൊക്കെ മനസ്സിലാക്കിയിരിക്കുന്നു; സാത്താന്റെ തിന്മയെ എങ്ങനെ വേർതിരിച്ചറിയാം എന്നതിനെക്കുറിച്ച് നിങ്ങൾക്ക് തീർച്ചയായും മെച്ചപ്പെട്ട ഗ്രാഹ്യം ലഭിച്ചിട്ടുണ്ടാകണം!

സാത്താൻ മാനുഷ്യത്വവും നീതിയും സദ്‌ഗുണവും ഉള്ളതായി കാണപ്പെടുന്നെങ്കിലും, അതിന്റെ അന്തഃസത്ത ക്രൂരതയും തിന്മയും മാത്രമാണ്

ആളുകളെ വഞ്ചിക്കുന്നതിലൂടെ സാത്താൻ അതിന്റെ പ്രശസ്തി ഉണ്ടാക്കുന്നത്, പലപ്പോഴും നീതിയുടെ ഒരു മുന്നണിപ്പോരാളിയും മാതൃകാപുരുഷനുമായി സ്വയം സ്ഥാപിക്കുകയും ചെയ്യുന്നു. നീതി സംരക്ഷിക്കുക എന്ന വ്യാജേന, അത് ആളുകളെ ദ്രോഹിക്കുകയും അവരുടെ ദേഹികളെ വിഴുങ്ങുകയും മനുഷ്യനെ മരവിപ്പിക്കാനും വഞ്ചിക്കാനും പ്രേരിപ്പിക്കാനും സകല മാർഗങ്ങളും ഉപയോഗിക്കുകയും ചെയ്യുന്നു. അതിന്റെ ലക്ഷ്യം ദുഷ്ടമായ പെരുമാറ്റത്തെ അംഗീകരിക്കാനും അതനുസരിച്ചു പ്രവർത്തിക്കാനും മനുഷ്യനെ ഇടയാക്കുകയും അങ്ങനെ ദൈവത്തിന്റെ അധികാരത്തെയും പരമാധികാരത്തെയും എതിർക്കുന്നതിൽ മനുഷ്യനെ ഉൾപ്പെടുത്തുകയും ചെയ്യുക എന്നതാണ്. എന്നിരുന്നാലും, ഒരാൾ അതിന്റെ ഗൂഢമായ ആസൂത്രണങ്ങളും ഉപജാപങ്ങളും മനസ്സിലാക്കുകയും അതിന്റെ നീചമായ സവിശേഷതകൾ തിരിച്ചറിയുകയും ചെയ്യുമ്പോൾ, അതിനാൽ ചവിട്ടിമെതിക്കപ്പെടാനും വഞ്ചിക്കപ്പെടാനും അല്ലെങ്കിൽ അതിനായി അടിമവേല ചെയ്യുന്നതിൽ തുടരാനും അതുമല്ലെങ്കിൽ അതോടൊപ്പം ശിക്ഷിക്കപ്പെടാനും നശിപ്പിക്കാനും ഒരുവൻ ആഗ്രഹിക്കാത്തപ്പോൾ, സാത്താൻ അതിന്റെ മുമ്പത്തെ വിശുദ്ധ സവിശേഷതകൾ മാറ്റി അതിന്റെ വ്യാജ മുഖംമൂടി വലിച്ചുകീറി യഥാർത്ഥ മുഖം, ദുഷ്ടവും നീചവും വൃത്തിഹീനവും ക്രൂരവുമാമായ മുഖം, വെളിപ്പെടുത്തുന്നു. അതിനെ പിന്തുടരാൻ വിസമ്മതിക്കുന്ന, അതിന്റെ ദുഷ്ടശക്തികളെ എതിർക്കുന്ന ഏതൊരാളെയും ഉന്മൂലനം ചെയ്യാനാണ് അത് ഇഷ്ടപ്പെടുന്നത്. ഈ സമയത്ത്‌ സാത്താനു വിശ്വസനീയവും മാന്യവുമായ രൂപം കൈവരിക്കാനാവില്ല; മറിച്ച്, അതിന്റെ ശരിക്കുള്ള വൃത്തിഹീനവും പൈശാചികവുമായ സവിശേഷതകൾ ആട്ടിൻതോലിനടിയിൽ വെളിപ്പെട്ടുവരുന്നു. സാത്താന്റെ ഗൂഢപദ്ധതികൾ വെളിച്ചത്താകുകയും അതിന്റെ യഥാർത്ഥ സ്വഭാവം തുറന്നുകാട്ടപ്പെടുകയും ചെയ്യുമ്പോൾ, അത് കോപിക്കുകയും അതിന്റെ ക്രൂരത വെളിപ്പെടുത്തുകയും ചെയ്യും. അതിനുശേഷം, ആളുകളെ ദ്രോഹിക്കാനും വിഴുങ്ങാനുമുള്ള അതിന്റെ ആഗ്രഹം തീവ്രമായിത്തീരും. മനുഷ്യൻ സത്യത്തിലേക്ക് ഉണരുമ്പോൾ അത് പ്രകോപിതമാകുന്നു എന്നതാണു കാരണം. സ്വാതന്ത്ര്യവും വെളിച്ചവും ലഭിക്കാനും അതിന്റെ തടവറയിൽനിന്നു മോചനം പ്രാപിക്കാനും ഉൽക്കടേച്ഛ പുലർത്തുന്നതിനാൽ മനുഷ്യനോട് അത് ശക്തമായ ഒരു പ്രതികാര മനോഭാവം വളർത്തിയെടുക്കുന്നു. അതു കോപിക്കുന്നതിന്റെ ഉദ്ദേശ്യം അതിന്റെ തിന്മയെ പ്രതിരോധിക്കുകയും ഉയർത്തിപ്പിടിക്കുകയും ചെയ്യുക എന്നതാണ്. മാത്രമല്ല, അതിന്റെ നിഷ്ഠൂര സ്വഭാവത്തിന്റെ ഒരു യഥാർത്ഥ വെളിപ്പെടുത്തൽ കൂടിയാണ് അത്.

ഏതു കാര്യമെടുത്താലും സാത്താന്റെ പെരുമാറ്റം അതിന്റെ ദുഷ്ടമായ പ്രകൃതത്തെ തുറന്നുകാട്ടുന്നു. തന്നെ പിൻപറ്റാനായി മനുഷ്യനെ വ്യാമോഹിപ്പിക്കാൻ സത്താൻ അതിന്റെ ആദ്യകാല ശ്രമങ്ങൾ നടത്തി, തുടർന്ന് മനുഷ്യനെ അതിന്റെ ദുഷ്ട ചെയ്തികളിലേക്ക്, അതിന്റെ യഥാർഥ സ്വഭാവസവിശേഷതകൾ തുറന്നുകാട്ടപ്പെടുകയും മനുഷ്യൻ അതു തിരിച്ചറിഞ്ഞ് ഉപേക്ഷിക്കുകയും ചെയ്തശേഷം മനുഷ്യനു നേർക്കുള്ള അതിന്റെ പ്രതികാരദാഹത്തിലേക്ക് മനുഷ്യനെ വലിച്ചിഴച്ചുകൊണ്ട് അവനെ അത് ചൂഷണം ചെയ്തു. ഇങ്ങനെ സാത്താൻ മനുഷ്യനുമേൽ ചെയ്ത സകല ദുഷ്പ്രവൃത്തികളിലൊന്നും സാത്താന്റെ ദുഷിച്ച സ്വഭാവത്തെ തുറന്നുകാട്ടുന്നതിലും അതുപോലെ സാത്താന് ക്രിയാത്മകമായ കാര്യങ്ങളുമായി യാതൊരു ബന്ധവുമില്ലെന്നും തിന്മയായ സകലത്തിന്റെയും ഉറവിടം സാത്താനാണെന്നുമുള്ള വസ്തുത തെളിയിക്കുന്നതിലും പരാജയപ്പെടുന്നില്ല. അതിന്റെ ഓരോ പ്രവൃത്തിയും അതിന്റെ തിന്മയെ സംരക്ഷിക്കുന്നതാണ്, അതിന്റെ ദുഷ്ചെയ്തികളുടെ തുടർച്ചയെ നിലനിർത്തുന്നതാണ്, നീതിനിഷ്ഠവും ക്രിയാത്മകവുമായ കാര്യങ്ങൾക്ക് എതിരാണ്, കൂടാതെ മനുഷ്യരാശിയുടെ സാധാരണ നിലനിൽപ്പിന്റെ നിയമവ്യവസ്ഥയെ തച്ചുടയ്ക്കുന്നതാണ്. സാത്താന്റെ ഈ പ്രവൃത്തികൾ ദൈവത്തിന് എതിരാണ്, ദൈവക്രോധത്തിൽ അവ നശിപ്പിക്കപ്പെടും. സാത്താന് അതിന്റേതായ രോഷം ഉണ്ടെങ്കിലും, അതിന്റെ രോഷം അതിന്റെ തിന്മയുടെ പ്രകൃതത്തെ പുറത്തു കൊണ്ടുവരുന്നതിനുള്ള ഒരു കേവല മാർഗമാണ്. സാത്താൻ കുപിതനും പ്രകോപിതനും ആയിരിക്കുന്നതിനുള്ള കാരണം ഇതാണ്: അതിന്റെ പറഞ്ഞറിയിക്കാനാവാത്ത പദ്ധതികൾ തുറന്നുകാട്ടപ്പെട്ടിരിക്കുന്നു; അതിന്റെ ഉപജാപങ്ങൾ എളുപ്പത്തിൽ വിസ്മരിക്കപ്പെടുന്നില്ല; ദൈവത്തിന്റെ സ്ഥാനത്തു കയറിയിരുന്ന് ദൈവമായി പ്രവർത്തിക്കാനുള്ള അതിന്റെ വന്യമായ അഭിലാഷവും ആഗ്രഹവും തകർക്കപ്പെടുകയും തടയപ്പെടുകയും ചെയ്തിരിക്കുന്നു; മുഴു മനുഷ്യരാശിയെയും നിയന്ത്രിക്കുകയെന്ന അതിന്റെ ലക്ഷ്യം പാഴായി, അതിനി ഒരിക്കലും കൈവരിക്കാനാവില്ല. സാത്താന്റെ ഉപജാപങ്ങൾ നടക്കാതിരിക്കാനായി അവയ്ക്കു തടയിട്ടതും അവ വ്യാപിച്ച് പെരുകാതിരിക്കാൻ പ്രതിബന്ധമായതും കൂടെക്കൂടെ ദൈവം തന്റെ ക്രോധത്തെ വിളിച്ചുവരുത്തിയതാണ്. ഇക്കാരണത്താൽ, സാത്താൻ ദൈവത്തിന്റെ കോപത്തെ വെറുക്കുകയും ഭയപ്പെടുകയും ചെയ്യുന്നു. ഓരോ തവണയും ദൈവക്രോധം ഇറങ്ങിവരുമ്പോൾ, അത് സാത്താന്റെ യഥാർത്ഥ നീചസ്വഭാവത്തെ മറനീക്കി കാണിക്കുക മാത്രമല്ല, സാത്താന്റെ ദുഷിച്ച മോഹങ്ങളെ വെളിച്ചത്തേക്കു കൊണ്ടുവരുകയും ചെയ്യുന്നു, ആ പ്രക്രിയയിൽ മനുഷ്യരാശിയോടുള്ള സാത്താന്റെ രോഷത്തിന്റെ കാരണങ്ങൾ വെളിവാക്കപ്പെടുന്നു. സാത്താന്റെ രോഷത്തിന്റെ പൊട്ടിത്തെറി അതിന്റെ ദുഷ്ട സ്വഭാവത്തിന്റെ യഥാർത്ഥ വെളിപ്പെടലും അതിന്റെ ഗൂഢപദ്ധതികളുടെ വെളിവാക്കലുമാണ്. തീർച്ചയായും, സാത്താൻ രോഷാകുലനാകുന്ന ഓരോ തവണയും തിന്മയായ കാര്യങ്ങളുടെ നാശവും ക്രിയാത്മക കാര്യങ്ങളുടെ സംരക്ഷണവും തുടർച്ചയും വിളംബരം ചെയ്യപ്പെടുകയാണ്; ദൈവകോപത്തെ അവഹേളിക്കാനാവില്ല എന്ന സത്യത്തെയും അതു വിളംബരം ചെയ്യുന്നു!

ദൈവത്തിന്റെ നീതിനിഷ്ഠമായ പ്രകൃതം അറിയാൻ അനുഭവത്തെയും ഭാവനയെയും ആശ്രയിക്കരുത്

ദൈവത്തിന്റെ ന്യായവിധിയെയും ശിക്ഷയെയും അഭിമുഖീകരിക്കുമ്പോൾ, ദൈവവചനത്തിൽ മായം ചേർന്നിരിക്കുന്നു എന്ന് നിങ്ങൾ പറയുമോ? ദൈവകോപത്തിനു പിന്നിൽ ഒരു കഥയുണ്ടെന്നും അതിൽ മായം ചേർന്നിരിക്കുന്നെന്നും നിങ്ങൾ പറയുമോ? ദൈവത്തിന്റെ പ്രകൃതം പൂർണ്ണമായും നീതിയുള്ളതല്ല എന്നു പറഞ്ഞുകൊണ്ട് നിങ്ങൾ ദൈവത്തിനെതിരെ ദൂഷണം പറയുമോ? ദൈവത്തിന്റെ പ്രവൃത്തികളിൽ ഓരോന്നും കൈകാര്യം ചെയ്യുമ്പോൾ, ദൈവത്തിന്റെ നീതിനിഷ്ഠമായ പ്രകൃതത്തിൽ മറ്റു ഘടകങ്ങളൊന്നും ഉൾപ്പെട്ടിട്ടില്ലെന്നും അത് വിശുദ്ധവും കുറ്റമറ്റതും ആണെന്നും നിങ്ങൾക്ക് ആദ്യം തിട്ടമുണ്ടായിരിക്കണം. ഈ പ്രവൃത്തികളിൽ ദൈവം മനുഷ്യരെ പ്രഹരിക്കുന്നതും ശിക്ഷിക്കുന്നതും നശിപ്പിക്കുന്നതും ഉൾപ്പെടുന്നു. ദൈവത്തിന്റെ പ്രവൃത്തികളിൽ ഓരോന്നും അവന്റെ അന്തർലീനമായ പ്രകൃതത്തിനും പദ്ധതിക്കും തീർത്തും അനുസൃതമായാണ് ചെയ്യപ്പെടുന്നത്, ഇതിന് യാതൊരു അപവാദവും ഇല്ല. മനുഷ്യരുടെ അറിവിന്റെയും പാരമ്പര്യത്തിന്റെയും തത്ത്വജ്ഞാനത്തിന്റെയും ഒരു ഭാഗവും ഇതിൽ അടങ്ങുന്നില്ല. ദൈവത്തിന്റെ പ്രവൃത്തികളിൽ ഓരോന്നും അവന്റെ പ്രകൃതത്തിന്റെയും സത്തയുടെയും ഒരു പ്രകടനമാണ്, ദുഷിച്ച മനുഷ്യവർഗത്തിന്റെ യാതൊനനുമായും അതിന് ഒരു ബന്ധവും ഇല്ല. ദൈവത്തിനു മനുഷ്യരോടുള്ള സ്‌നേഹവും കരുണയും സഹിഷ്ണുതയും മാത്രമാണ് വികലമല്ലാത്തതും മായരഹിതവും എന്നും അതുപോലെ ദൈവത്തിന്റെ രോഷവും അവന്റെ ക്രോധവും മായരഹിതമാണ് എന്നുമാണ് മനുഷ്യർ കരുതിയിരിക്കുന്നത്; മാത്രമല്ല, ദൈവം അവഹേളനത്തെ വെച്ചുപൊറുപ്പിക്കാത്തത് എന്തുകൊണ്ട്, അവന്റെ രോഷം ഇത്ര വലുതായിരിക്കുന്നത് എന്തുകൊണ്ട് എന്നിവ പോലുള്ള ചോദ്യങ്ങളെ കുറിച്ച് ആരും ചിന്തിച്ചിട്ടുമില്ല. നേരേമറിച്ച്, ദുഷിച്ച മനുഷ്യർക്ക് ഉള്ളതു പോലത്തെ മോശമായ തരം കോപമാണ് ദൈവക്രോധമെന്നു ചിലർ തെറ്റിദ്ധരിക്കുന്നു; കൂടാതെ, ദുഷിച്ച മനുഷ്യരുടേതു പോലത്തെ രോഷമാണ് ദൈവത്തിന്റെ കോപമെന്ന് അവർ തെറ്റായി ധരിച്ചുവെക്കുകയും ചെയ്യുന്നു. ദൈവത്തിന്റെ ക്രോധം മനുഷ്യരുടെ ദുഷിച്ച പ്രകൃതത്തിന്റെ സ്വാഭാവികമായ ഒരു വെളിപ്പെടുത്തൽ പോലെ ആണെന്നും ദൈവകോപം പുറത്തു വരുന്നത് അസന്തുഷ്ടമായ ഏതെങ്കിലും സാഹചര്യത്തെ നേരിടേണ്ടി വരുമ്പോൾ ദുഷിച്ച ആളുകളുടെ ഭാഗത്തുനിന്ന് ഉണ്ടാകുന്ന കോപം പോലെയാണെന്നും അവർ തെറ്റിദ്ധരിക്കുക പോലും ചെയ്യുന്നു. മാത്രമോ, ദൈവത്തിന്റെ ക്രോധം പുറത്തു വരുന്നത് അവന്റെ മാനസികാവസ്ഥയുടെ ഒരു പ്രകടനമാണ് എന്നും അവർ വിശ്വസിക്കുന്നു. ഈ കൂട്ടായ്മയ്ക്ക് ശേഷം, നിങ്ങളിൽ ആർക്കും ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ച് തെറ്റിദ്ധാരണകളോ സങ്കല്പങ്ങളോ ഊഹാപോഹമോ ഉണ്ടായിരിക്കുകയില്ലെന്നാണ് എന്റെ പ്രതീക്ഷ. എന്റെ വാക്കുകൾ കേട്ടശേഷം, ദൈവത്തിന്റെ നീതിനിഷ്‌ഠമായ പ്രകൃതത്തിൽനിന്ന് ഉളവാകുന്ന ക്രോധത്തെ നിങ്ങളുടെ ഹൃദയത്തിൽ ശരിക്കും ഉൾക്കൊള്ളാൻ സാധിക്കുമെന്നും ദൈവക്രോധത്തെ കുറിച്ചുള്ള നിങ്ങളുടെ തെറ്റായ മുൻധാരണകൾ വർജിക്കാൻ നിങ്ങൾക്കു കഴിയുമെന്നും അതുപോലെ ദൈവക്രോധത്തിന്റെ അന്തഃസത്തയെ കുറിച്ചുള്ള നിങ്ങളുടെ തെറ്റായ വിശ്വാസങ്ങളും വിക്ഷണങ്ങളും നിങ്ങൾക്കു മാറ്റാനാകുമെന്നും ഞാൻ പ്രതീക്ഷിക്കുന്നു. മാത്രമല്ല, ഹൃദയത്തിൽ നിങ്ങൾക്കു ദൈവത്തിന്റെ പ്രകൃതത്തെ കുറിച്ചു കൃത്യമായ ഒരു നിർവചനം ഉണ്ടായിരിക്കാൻ സാധിക്കുമെന്നും ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ച് നിങ്ങൾക്ക് മേലാൽ യാതൊരു സംശയവും ഉണ്ടായിരിക്കുകയില്ലെന്നും മനുഷ്യന്റെ ഏതെങ്കിലും അനുമാനമോ ഭാവനയോ നിങ്ങൾ ദൈവത്തിന്റെ സാക്ഷാലുള്ള പ്രകൃതത്തിൽ അടിച്ചേൽപ്പിക്കുകയില്ലെന്നും ഞാൻ പ്രതീക്ഷിക്കുന്നു. ദൈവത്തിന്റെ നീതിയുള്ള പ്രകൃതം ദൈവത്തിന്റെ സ്വന്തം യഥാർത്ഥ സത്തയാണ്. അത് മനുഷ്യൻ എഴുതിവെക്കുന്നതോ രൂപപ്പെടുത്തുന്നതോ ആയ ഒന്നല്ല. അവന്റെ നീതിയുള്ള പ്രകൃതം അവന്റെ നീതിയുള്ള പ്രകൃതം തന്നെയാണ്, അതിനു സൃഷ്ടിയുമായി യാതൊരു തരത്തിലുള്ള ബന്ധവുമില്ല. ദൈവം ദൈവം തന്നെയാണ്. അവൻ ഒരിക്കലും സൃഷ്ടിയുടെ ഒരു ഭാഗമാകില്ല, അവൻ സൃഷ്ടിക്കപ്പെട്ട ജീവികളിൽ ഒന്ന് ആയിത്തീർന്നാൽതന്നെയും അവന്റെ അന്തർലീനമായ പ്രകൃതത്തിനും സത്തയ്ക്കും യാതൊരു മാറ്റവും വരുന്നില്ല. അതിനാൽ, ദൈവത്തെ അറിയുന്നത് ഒരു വസ്തുവിനെ അറിയുന്നതു പോലെയല്ല; ദൈവത്തെ അറിയുന്നത് എന്തെങ്കിലും ഒരു വസ്തുവിനെ പരിച്ഛേദം ചെയ്യുന്നതു പോലെയല്ല, അത് ഒരു വ്യക്തിയെ മനസ്സിലാക്കുന്നതു പോലെയുമല്ല. ദൈവത്തെ അറിയുന്നതിനായി ഒരു വസ്തുവിനെ അറിയുന്നതിനോ ഒരു വ്യക്തിയെ മനസ്സിലാക്കുന്നതിനോ ഉള്ള ഒരു ആശയമോ രീതിയോ ഉപയോഗിക്കുന്നെങ്കിൽ ഒരിക്കലും ദൈവത്തെ കുറിച്ചുള്ള അറിവ് നേടാനാവില്ല. ദൈവത്തെ അറിയുന്നത് അനുഭവത്തെയോ ഭാവനയെയോ അല്ല ആശ്രയിച്ചിരിക്കുന്നത്, അതിനാൽ നീ ഒരിക്കലും നിന്റെ അനുഭവമോ ഭാവനയോ ദൈവത്തിന്മേൽ അടിച്ചേൽപ്പിക്കരുത്; നിന്റെ അനുഭവവും ഭാവനയും എത്ര സമ്പുഷ്ടമാണെങ്കിലും അവ അപ്പോഴും പരിമിതമാണ്. എന്തിനേറെ പറയുന്നു, നിന്റെ ഭാവന വസ്തുതകളുമായി പൊരുത്തപ്പെടുന്നില്ല, സത്യവുമായും അതു പൊരുത്തപ്പെടുന്നില്ല. മാത്രമല്ല, അത് ദൈവത്തിന്റെ യഥാർത്ഥ പ്രകൃതവും സത്തയുമായും പൊരുത്തപ്പെടുന്നില്ല. ദൈവത്തിന്റെ സത്ത മനസ്സിലാക്കാൻ നിങ്ങൾ സ്വന്തം ഭാവനയെ ആശ്രയിക്കുന്നെങ്കിൽ നിങ്ങൾ ഒരിക്കലും വിജയിക്കില്ല. ഉള്ള ഒരേയൊരു പാത ഇതാണ്: ദൈവത്തിൽനിന്ന് വരുന്നതെല്ലാം സ്വീകരിക്കുക, തുടർന്ന് ക്രമേണ അത് അനുഭവിച്ചറിയുകയും മനസ്സിലാക്കുകയും ചെയ്യുക. നിങ്ങൾ സഹകരിക്കുന്നതിനാലും സത്യത്തിനായി നിങ്ങൾ വിശക്കുകയും ദാഹിക്കുകയും ചെയ്യുന്നതിനാലും, ദൈവത്തെ കുറിച്ചു യഥാർഥമായും മനസ്സിലാക്കാനും അറിയാനും കഴിയേണ്ടതിന് ദൈവം നിങ്ങളെ പ്രബുദ്ധമാക്കുന്ന ഒരു ദിവസം വരും. ഇതോടെ നമ്മുടെ സംഭാഷണത്തിന്റെ ഈ ഭാഗം നമുക്ക് അവസാനിപ്പിക്കാം.

ആത്മാർത്ഥമായി അനുതാപിക്കുകവഴി മനുഷ്യർ ദൈവത്തിന്റെ കരുണയും സഹിഷ്ണുതയും നേടുന്നു

ഇനിപ്പറയുന്നത് “നീനെവേയ്ക്ക് ദൈവം വരുത്തിയ രക്ഷ” എന്ന ബൈബിൾ കഥയാണ്.

യോനാ 1:1-2 അമിത്ഥായിയുടെ പുത്രൻ യോനായ്ക്ക് യഹോവയുടെ അരുളപ്പാടുണ്ടായി: “നീ എഴുന്നേറ്റ് മഹാനഗരമായ നിനെവേയിൽ ചെന്ന് അതിനെതിരെ വിളിച്ചു പറയുക; എന്തെന്നാൽ അവരുടെ ദുഷ്ടത എന്റെ സന്നിധിയിൽ എത്തിയിരിക്കുന്നു.”

യോനാ 3 യോനായ്ക്ക് രണ്ടാമതും യഹോവയുടെ അരുളപ്പാടുണ്ടായി: “നീ എഴുന്നേറ്റ് മഹാനഗരമായ നിനെവേയിൽ ചെന്ന് ഞാൻ നൽകുന്ന സന്ദേശം അവിടെ പ്രഘോഷിക്കുക.” യഹോവയുടെ കല്പനയനുസരിച്ച് യോനാ എഴുന്നേറ്റ് നിനെവേയിലേക്കു പോയി. നടന്നു തീർക്കാൻ മൂന്നു ദിവസം എടുക്കുന്ന വളരെ വലിയൊരു നഗരമായിരുന്നു നിനെവേ. യോനാ നഗരത്തിലേക്കു പ്രവേശിച്ച് ഒരു ദിവസത്തെ വഴി നടന്നു, പിന്നെ ഇപ്രകാരം വിളിച്ചുപറഞ്ഞു: “നാല്പതു ദിവസം കഴിയുമ്പോൾ നിനെവേ നശിപ്പിക്കപ്പെടും.” അപ്പോൾ നിനെവേയിലെ ജനങ്ങൾ ദൈവത്തിൽ വിശ്വസിച്ചു; അവർ ഒരു ഉപവാസം പ്രഖ്യാപിച്ചു. വലിയവരും ചെറിയവരും ഒന്നടങ്കം ചാക്കുടുത്തു. ഈ വാർത്ത നിനെവേയിലെ രാജാവു കേട്ടു; അദ്ദേഹം സിംഹാസനത്തിൽനിന്ന് എഴുന്നേറ്റ് രാജകീയ ഉടയാടകൾ മാറ്റി ചാക്കുടുത്ത് ചാരത്തിൽ ഇരുന്നു. രാജാവിന്റെയും അദ്ദേഹത്തിന്റെ പ്രഭുക്കന്മാരുടെയും കല്പനയായി അദ്ദേഹം നിനെവേ മുഴുവൻ ഒരു വിളംബരം പ്രസിദ്ധപ്പെടുത്തി: “മനുഷ്യരും കന്നുകാലികളും ആടുകളും ഒന്നും ഭക്ഷിക്കരുത്. അവ മേയുകയോ വെള്ളം കുടിക്കുകയോ ചെയ്യരുത്. മനുഷ്യരും മൃഗങ്ങളും ചാക്കുവസ്ത്രം ധരിച്ച് ദൈവത്തോട് ഉച്ചത്തിൽ കരഞ്ഞപേക്ഷിക്കട്ടെ; ഓരോരുത്തരും തങ്ങളുടെ ദുർമാർഗത്തിൽനിന്നും അക്രമപ്രവൃത്തികളിൽനിന്നും പിന്തിരിയട്ടെ. ദൈവം മനസ്സുമാറ്റി തന്റെ ഉഗ്ര കോപമടക്കുകയും അങ്ങനെ നാം നശിക്കാതിരിക്കുകയും ചെയ്യില്ലെന്ന് ആരു കണ്ടു?” ദൈവം അവരുടെ പ്രവൃത്തികളും തങ്ങളുടെ ദുർമാർഗത്തിൽനിന്ന് അവർ പിന്തിരിയുന്നതും കണ്ട് മനസ്സുമാറ്റി; അവരുടെമേൽ അയയ്ക്കുമെന്നു പറഞ്ഞ അനർഥങ്ങൾ അയച്ചില്ല.

യോനാ 4 എന്നാൽ യോനാ ഇതിൽ അത്യധികം അസന്തുഷ്ടനും കുപിതനുമായി. അവൻ യഹോവയോട്‌ പ്രാർഥിച്ചുകൊണ്ടു പറഞ്ഞു: “യഹോവേ, ഞാൻ എന്റെ ദേശത്തുവച്ച് ഇതുതന്നെയല്ലേ അങ്ങയോടു പറഞ്ഞത്? അതുകൊണ്ടാണ് ഞാൻ മുമ്പ് തർശീശിലേക്ക് ഓടിപ്പോയത്. എന്തെന്നാൽ അവിടുന്ന് കൃപാലുവും കാരുണ്യവാനും ക്ഷമാശീലനും അനുകമ്പയുള്ളവനും ശിക്ഷിക്കുന്നതിൽ മനസ്സലിവുള്ളവനുമായ ദൈവമാണെന്ന് ഞാൻ അറിഞ്ഞിരുന്നു. അതുകൊണ്ട്, യഹോവേ, എന്റെ ജീവൻ ഇപ്പോൾ എടുത്തുകൊള്ളുക എന്നു ഞാൻ അപേക്ഷിക്കുന്നു; കാരണം, ജീവിച്ചിരിക്കുന്നതിനെക്കാൾ മരിക്കുന്നതാണ് എനിക്കു മെച്ചം.” യഹോവ അവനോടു പറഞ്ഞു: “നീ ഈ കോപിക്കുന്നത് ശരിയാണോ?” അനന്തരം യോനാ നഗരത്തിനു പുറത്തിറങ്ങി നഗരത്തിന്റെ കിഴക്കുഭാഗത്തു പോയി ഇരുന്നു. അവിടെ അവൻ ഒരു കുടിൽ കെട്ടി അതിന്റെ കീഴിൽ തണലിൽ ഇരുന്ന് നഗരത്തിന് എന്തു സംഭവിക്കുമെന്ന് നോക്കിക്കൊണ്ടിരുന്നു. ദൈവമായ യഹോവ യോനായ്ക്ക് തണലും ആശ്വാസവും നൽകുന്നതിനായി അവന്റെ തലയ്ക്കുമേൽ ഒരു ചുരയ്ക്ക ചെടി മുളപ്പിച്ചു. ചുരയ്ക്ക ചെടി കണ്ട് യോനാ അത്യധികം സന്തോഷിച്ചു. എന്നാൽ പിറ്റെ ദിവസം പ്രഭാതത്തിൽ ദൈവം അയച്ച ഒരു പുഴു ചെടിയെ ആക്രമിച്ചപ്പോൾ അതു വാടിപ്പോയി. സൂര്യനുദിച്ച് വെയിലായപ്പോൾ ദൈവം അത്യുഷ്ണമുള്ള ഒരു കിഴക്കൻ കാറ്റിനെ നിയോഗിച്ചു; തലയിൽ സൂര്യന്റെ ചൂടേറ്റ് യോനാ തളർന്നുപോയി. മരിക്കാൻ ആഗ്രഹിച്ചുകൊണ്ട് അവൻ പറഞ്ഞു: “ജീവിച്ചിരിക്കുന്നതിനെക്കാൾ മരിക്കുന്നതാണ് എനിക്കു നന്ന്.” ദൈവം യോനായോടു ചോദിച്ചു: “ആ ചെടിയെച്ചൊല്ലി നീ കോപിക്കുന്നതു ശരിയാണോ?” യോനാ പ്രതിവചിച്ചു: “അതെ, മരണംവരെ ഞാൻ കോപി‌ക്കുന്നതു ശരിതന്നെ.” അപ്പോൾ യഹോവ പറഞ്ഞു: “നീ അധ്വാനിക്കുകയോ വളർത്തുകയോ ചെയ്യാതെ ഒരു രാത്രികൊണ്ടു വളരുകയും മറ്റൊരു രാത്രികൊണ്ടു നശിക്കുകയും ചെയ്ത ആ ചുരയ്ക്ക ചെടിയോട് നിനക്ക് അനുകമ്പ തോന്നുന്നുണ്ടല്ലോ. അങ്ങനെയെങ്കിൽ, ഇടങ്കൈയും വലങ്കൈയും തമ്മിൽ തിരിച്ചറിയാൻ കഴിയാത്ത ഒരുലക്ഷത്തി ഇരുപതിനായിരത്തിൽപരം ആളുകളും അനേകം കന്നുകാലികളും വസിക്കുന്ന മഹാനഗരമായ നിനെവേയോട് എനിക്ക് അനുകമ്പ തോന്നരുതെന്നാണോ നീ കരുതുന്നത്?”

നീനെവേയുടെ കഥാസംഗ്രഹം

“നീനെവേയ്ക്കു ദൈവം വരുത്തിയ രക്ഷ” എന്ന കഥ വളരെ ഹ്രസ്വമാണെങ്കിലും, ദൈവത്തിന്റെ നീതിനിഷ്‌ഠമായ പ്രകൃതത്തിന്റെ മറുവശം കാണാൻ ഇത് സഹായിക്കുന്നു. ആ വശത്തിൽ എന്താണ് ഉൾപ്പെട്ടിരിക്കുന്നത് എന്നു കൃത്യമായി മനസ്സിലാക്കുന്നതിന്, നാം തിരുവെഴുത്തിലേക്ക് മടങ്ങിപ്പോയി തന്റെ വേലയുടെ പ്രക്രിയയിൽ ദൈവം നടത്തിയ പ്രവൃത്തികളിലൊന്ന് അവലോകനം ചെയ്യുകയും വേണം.

ഈ കഥയുടെ ആരംഭത്തിലേക്ക് നമുക്ക് ആദ്യം പോകാം: “അമിത്ഥായിയുടെ പുത്രൻ യോനായ്ക്ക് യഹോവയുടെ അരുളപ്പാടുണ്ടായി: ‘നീ എഴുന്നേറ്റ് മഹാനഗരമായ നിനെവേയിൽ ചെന്ന് അതിനെതിരെ വിളിച്ചു പറയുക; എന്തെന്നാൽ അവരുടെ ദുഷ്ടത എന്റെ സന്നിധിയിൽ എത്തിയിരിക്കുന്നു’” (യോനാ 1:1-2). തിരുവെഴുത്തുകളിൽ നിന്നുള്ള ഈ ഭാഗത്തുനിന്ന്, നീനെവേ നഗരത്തിലേക്ക് പോകാൻ യഹോവയാം ദൈവം യോനയോട് കൽപ്പിച്ചതായി നാം മനസ്സിലാക്കുന്നു. ആ നഗരത്തിലേക്കു പോകാൻ യോനായോടു ദൈവം കല്പിച്ചത് എന്തുകൊണ്ടാണ്? ഇക്കാര്യത്തിൽ ബൈബിൾ പറയുന്നത് വളരെ വ്യക്തമാണ്: ഈ നഗരത്തിലെ ആളുകളുടെ ദുഷ്ടത യഹോവയാം ദൈവത്തിന്റെ മുമ്പാകെ വന്നിരുന്നു, അതിനാൽ താൻ ചെയ്യാൻ ഉദ്ദേശിക്കുന്ന കാര്യം അവരെ അറിയിക്കാൻ അവൻ യോനയെ അയച്ചു. യോനാ ആരാണെന്ന് ബൈബിൾ രേഖ നമ്മോടു യാതൊന്നും പറയുന്നില്ല. തീർച്ചയായും ദൈവത്തെ അറിയുന്നതുമായി അതിനു യാതൊരു ബന്ധവുമില്ല. അതിനാൽ നിങ്ങൾ യോനാ എന്ന ഈ മനുഷ്യനെ കുറിച്ചു മനസ്സിലാക്കേണ്ടതില്ല. ദൈവം യോനയോട് എന്തു ചെയ്യാനാണ് കൽപിച്ചതെന്നും അത്തരമൊരു കാര്യം ചെയ്യുന്നതിന് ദൈവത്തിനുള്ള കാരണങ്ങൾ എന്താണെന്നും.

യഹോവയാം ദൈവത്തിന്റെ മുന്നറിയിപ്പ് നീനെവേക്കാരുടെ അടുക്കൽ എത്തുന്നു

നമുക്ക് ഇനി രണ്ടാമത്തെ ഭാഗത്തേക്കു പോകാം. അതു യോനായുടെ പുസ്‌തകത്തിന്റെ മൂന്നാം അധ്യായമാണ്: “യോനാ നഗരത്തിലേക്കു പ്രവേശിച്ച് ഒരു ദിവസത്തെ വഴി നടന്നു, പിന്നെ ഇപ്രകാരം വിളിച്ചുപറഞ്ഞു: ‘നാല്പതു ദിവസം കഴിയുമ്പോൾ നിനെവേ നശിപ്പിക്കപ്പെടും.’” നീനെവേരോട് പറയാൻ ദൈവം യോനായ്ക്കു നേരിട്ട് കൈമാറിയ വാക്കുകളാണിവ. അതിനാൽ തീർച്ചയായും നീനെവേരോട് പറയാൻ യഹോവ ആഗ്രഹിച്ച വാക്കുകൾ തന്നെയാണ് ഇവ. ദൈവം നഗരനിവാസികളുടെ ദുഷ്ടത ദൈവത്തിന്റെ ദൃഷ്ടിയിൽ പെട്ടതിനാൽ അവൻ അവരെ വെറുക്കാൻ തുടങ്ങിയെന്നും തന്മൂലം ആ നഗരത്തെ നശിപ്പിക്കാൻ അവൻ ആഗ്രഹിച്ചുവെന്നും ആ വാക്കുകൾ ആളുകളോട് പറയുന്നു. എന്നിരുന്നാലും, ദൈവം നഗരം നശിപ്പിക്കുന്നതിനു മുമ്പ്, നീനെവേക്കാർക്ക് ഒരു അറിയിപ്പു നൽകി അവരുടെ ദുഷ്ടത സംബന്ധിച്ച് അനുതപിക്കാനും മാറ്റങ്ങൾ വരുത്താനും അവർക്ക് ഒരു അവസരം നൽകുമായിരുന്നു. ഈ അവസരം നാൽപത് ദിവസം മാത്രം നീണ്ടുനിൽക്കും, ഇനിമേൽ. മറ്റു വാക്കുകളിൽ പറഞ്ഞാൽ, നാൽപ്പതു ദിവസത്തിനുള്ളിൽ ആ നഗരത്തിനുള്ളിലെ ആളുകൾ അനുതപിച്ച് അവരുടെ പാപങ്ങൾ സമ്മതിക്കുകയും യഹോവയുടെ മുമ്പാകെ കമിഴ്ന്ന് വീഴുകയും ചെയ്തില്ലെങ്കിൽ, ദൈവം സൊദോമിനെ നശിപ്പിച്ചതുപോലെ ആ നഗരത്തെയും നശിപ്പിക്കുമായിരുന്നു. നീനെവേയിലെ ആളുകളോടു പറയാൻ യഹോവ ആഗ്രഹിച്ചത് അതായിരുന്നു. ഇത് ലളിതമായ പ്രഖ്യാപനം ആയിരുന്നില്ലെന്നു വ്യക്തം. ഇത് യഹോവയുടെ കോപത്തെ അറിയിക്കുക മാത്രമല്ല, നീനെവെക്കാരെ സംബന്ധിച്ച അവന്റെ മനോഭാവത്തെ അത് വെളിപ്പെടുത്തുകയും ചെയ്തു. അതേസമയം അതു നഗരത്തിനുള്ളിൽ താമസിക്കുന്നവർക്ക് ഒരു മുന്നറിയിപ്പായി വർത്തിക്കുകയും ചെയ്തു. അവരുടെ ദുഷ്പ്രവൃത്തികളെ പ്രതി യഹോവയാം ദൈവം അവരെ വെറുക്കുന്നുവെന്നും തന്മൂലം അവരെ ഉന്മൂലനത്തിന്റെ വക്കിലേക്ക് എത്തിക്കുമെന്നും ആ മുന്നറിയിപ്പ് അവരെ അറിയിച്ചു. നീനെവേയിലുള്ള ഓരോ നിവാസിയുടെയും ജീവിതം ആസന്നമായ അപകടത്തിൽ ആയിരുന്നു.

യഹോവയുടെ മുന്നറിയിപ്പിനോടുള്ള നീനെവേയുടെയും സൊദോമിന്റെയും പ്രതികരണത്തിലെ കടുത്ത വൈജാത്യം

മറിച്ചിടപ്പെടുക എന്നതിന്റെ അർത്ഥമെന്താണ്? സംസാരഭാഷയിൽ അതിന്റെ അർത്ഥം അസ്തിത്വം ഇല്ലാതാവുക എന്നാണ് ഏത് വിധത്തിൽ? ഒരു നഗരത്തെ മുഴുവൻ മറിച്ചിടാൻ ആർക്കു കഴിയുമായിരുന്നു? തീർച്ചയായും അത്തരമൊരു പ്രവൃത്തി ചെയ്യുക മനുഷ്യനെ സംബന്ധിച്ചിടത്തോളം അസാധ്യമാണ്. നീനെവേയിലെ ജനങ്ങൾ വിഡ്ഢികൾ ആയിരുന്നില്ല; ആ വിളംബരം കേട്ടയുടൻ അവർക്ക് കാര്യം പിടികിട്ടി. ആ മുന്നറിയിപ്പ് ദൈവത്തിൽ നിന്നാണെന്ന് അവർക്ക് അറിയാമായിരുന്നു. ദൈവം തന്റെ വേല നിർവഹിക്കാൻ പോകുകയാണെന്ന് അവർ മനസ്സിലാക്കി, അവരുടെ ദുഷ്ടത യഹോവയെ പ്രകോപിപ്പിച്ചെന്നും തന്മൂലം അവന്റെ കോപം അവരുടെമേൽ വന്നിരിക്കുന്നുവെന്നും അവർ തിരിച്ചറിഞ്ഞു, അങ്ങനെ വേഗത്തിൽ അവർ ആ നഗരത്തോടൊപ്പം നശിപ്പിക്കപ്പെടുമായിരുന്നു. യഹോവയാം ദൈവത്തിന്റെ മുന്നറിയിപ്പ് കേട്ട ആ നഗരവാസികൾ എങ്ങനെയാണ് പെരുമാറിയത്? രാജാവ് മുതൽ സാധാരണക്കാർ വരെയുള്ള ആളുകൾ എങ്ങനെ പ്രതികരിച്ചുവെന്ന് ബൈബിൾ വിശദമാക്കുന്നു. ഇനിപ്പറയുന്ന വാക്കുകൾ തിരുവെഴുത്തുകളിൽ രേഖപ്പെടുത്തിയിട്ടുണ്ട്: “അപ്പോൾ നിനെവേയിലെ ജനങ്ങൾ ദൈവത്തിൽ വിശ്വസിച്ചു; അവർ ഒരു ഉപവാസം പ്രഖ്യാപിച്ചു. വലിയവരും ചെറിയവരും ഒന്നടങ്കം ചാക്കുടുത്തു. ഈ വാർത്ത നിനെവേയിലെ രാജാവു കേട്ടു; അദ്ദേഹം സിംഹാസനത്തിൽനിന്ന് എഴുന്നേറ്റ് രാജകീയ ഉടയാടകൾ മാറ്റി ചാക്കുടുത്ത് ചാരത്തിൽ ഇരുന്നു. രാജാവിന്റെയും അദ്ദേഹത്തിന്റെ പ്രഭുക്കന്മാരുടെയും കല്പനയായി അദ്ദേഹം നിനെവേ മുഴുവൻ ഒരു വിളംബരം പ്രസിദ്ധപ്പെടുത്തി: ‘മനുഷ്യരും കന്നുകാലികളും ആടുകളും ഒന്നും ഭക്ഷിക്കരുത്. അവ മേയുകയോ വെള്ളം കുടിക്കുകയോ ചെയ്യരുത്. മനുഷ്യരും മൃഗങ്ങളും ചാക്കുവസ്ത്രം ധരിച്ച് ദൈവത്തോട് ഉച്ചത്തിൽ കരഞ്ഞപേക്ഷിക്കട്ടെ; ഓരോരുത്തരും തങ്ങളുടെ ദുർമാർഗത്തിൽനിന്നും അക്രമപ്രവൃത്തികളിൽനിന്നും പിന്തിരിയട്ടെ.’”

യഹോവയുടെ വിളംബരം കേട്ട നീനെവേക്കാർ സൊദോം നിവാസികളുടേതിനു കടകവിരുദ്ധമായ മനോഭാവം പ്രകടമാക്കി—സൊദോമ്യർ ദൈവത്തെ പരസ്യമായി എതിർക്കുകയും ഒന്നിനൊന്നു ദോഷം പ്രവർത്തിക്കുകയും ചെയ്തപ്പോൾ, ഈ വാക്കുകൾ കേട്ട നീനെവേക്കാർ അത് തള്ളിക്കളയുകയോ അതിനോട് എതിർപ്പ് കാട്ടുകയോ ചെയ്തില്ല. പകരം, അവർ ദൈവത്തെ വിശ്വസിക്കുകയും ഒരു ഉപവാസം പ്രഖ്യാപിക്കുകയും ചെയ്‌തു. ഇവിടെ ‘വിശ്വസിച്ചു’ എന്ന വാക്കിന്റെ അർത്ഥം എന്താണ്? ഈ വാക്ക് വിശ്വാസത്തെയും സമർപ്പണത്തെയുമാണ് സൂചിപ്പിക്കുന്നത്. ഈ വാക്കിനെ വിശദീകരിക്കാൻ നാം നീനെവേക്കാരുടെ യഥാർത്ഥ പെരുമാറ്റത്തെ ഉപയോഗിച്ചാൽ, താൻ പറഞ്ഞതുപോലെ ചെയ്യാൻ ദൈവത്തിന് കഴിവുണ്ടെന്നും അതുപോലെതന്നെ അവൻ ചെയ്യുമെന്നും അവർ വിശ്വസിച്ചുവെന്നും മാറ്റം വരുത്താൻ അവർ സന്നദ്ധരായിരുന്നു എന്നും അർത്ഥമാക്കുന്നു. ആസന്നമായ ദുരന്തത്തെ കുറിച്ചുള്ള ചിന്ത നീനെവേക്കാരിൽ ഭയം ഉളവാക്കിയോ? അവരുടെ വിശ്വാസമായിരുന്നു അവരുടെ ഹൃദയങ്ങളിൽ ഭയം ജനിപ്പിച്ചത്. അതിനാൽ, നീനെവേക്കാരുടെ വിശ്വാസവും ഭയവും തെളിയിക്കാൻ നമുക്ക് എന്ത് ഉപയോഗിക്കാനാകും? അതു ബൈബിൾ പറയുന്നതു പോലെയാണ്‌: “അവർ ഒരു ഉപവാസം പ്രഖ്യാപിച്ചു. വലിയവരും ചെറിയവരും ഒന്നടങ്കം ചാക്കുടുത്തു.” പറഞ്ഞുവരുന്നത് നിനെവെക്കാർ വിശ്വാസം പ്രകടമാക്കിയെന്നാണ്, അവരുടെ ആ വിശ്വാസം ഭയത്തിൽ നിന്നാണ് വന്നത്. അത് ഉപവസിക്കാനും രട്ടുടുക്കാനും അവരെ പ്രേരിപ്പിച്ചു. തങ്ങൾ മാനസാന്തരപ്പെടാൻ തുടങ്ങിയെന്ന് അവർ പ്രകടമാക്കിയത് ഇങ്ങനെ ആയിരുന്നു. സൊദോമിലെ ജനങ്ങളിൽനിന്നും തികച്ചും ഭിന്നമായി, നീനെവേക്കാർ ദൈവത്തെ എതിർത്തില്ലെന്ന് മാത്രമല്ല തങ്ങളുടെ പെരുമാറ്റത്തിലൂടെയും പ്രവൃത്തികളിലൂടെയും തങ്ങളുടെ അനുതാപം വ്യക്തമായി പ്രകടമാക്കുകയും ചെയ്തു. തീർച്ചയായും, ഇത് നിനെവേയിലെ സകലരും ചെയ്ത ഒരു കാര്യമാണ്, സാധാരണക്കാർ മാത്രമല്ല—രാജാവ് പോലും അങ്ങനെ ചെയ്തു.

നീനെവേയിലെ രാജാവിന്റെ അനുതാപം യഹോവയാം ദൈവത്തിന്റെ പ്രശംസ നേടുന്നു

നീനെവേയിലെ രാജാവ് ഈ വാർത്ത കേട്ടപ്പോൾ, അവൻ സിംഹാസനത്തിൽ നിന്ന് എഴുന്നേറ്റു, മേലങ്കി അഴിച്ചുവെച്ച് രട്ടുടുത്ത് ചാരത്തിലിരുന്നു. നഗരത്തിലെ ആരെയും ഭക്ഷണപാനീയങ്ങൾ ആസ്വദിക്കാൻ അനുവദിക്കില്ലെന്നും ആടുകളെയോ കാളകളെയോ മറ്റു നാൽക്കാലികളെയോ മേയാനോ വെള്ളം കുടിക്കാനോ അനുവദിക്കില്ലെന്നും അദ്ദേഹം വിളംബരം ചെയ്തു. മനുഷ്യരും നാൽക്കാലികളും ഒരുപോലെ രട്ടുടുക്കണമായിരുന്നു, ആളുകളാകട്ടെ ദൈവത്തോട് മുട്ടിപ്പായി അപേക്ഷിക്കേണ്ടിയിരുന്നു. ഓരോരുത്തരും തങ്ങളുടെ ദുർമാർഗം വേണമെന്നും അക്രമം ഉപേക്ഷിക്കണമെന്നും കൂടെ രാജാവ് പ്രഖ്യാപിച്ചു. കൈക്കൊണ്ട നടപടികൾ കണക്കിലെടുക്കുമ്പോൾ നീനെവേയിലെ രാജാവിന് ഹൃദയത്തിൽ യഥാർത്ഥ അനുതാപം തോന്നി. സിംഹാസനത്തിൽ നിന്ന് എഴുന്നേറ്റു, മേലങ്കി അഴിച്ചുമാറ്റി, രട്ടുടുത്തു, വെണ്ണീറിൽ ഇരുന്നു എന്ന് തുടങ്ങി അദ്ദേഹം കൈക്കൊണ്ട നടപടികളുടെ പരമ്പര നീനെവേയിലെ രാജാവ് തന്റെ രാജകീയ പദവി മാറ്റിവെച്ചിട്ട് സാധാരണ ജനങ്ങളോടൊപ്പം രട്ടുടുത്തു എന്ന് ആളുകളോടു പറയുന്നു. യഹോവയാം ദൈവത്തിൽ നിന്നുള്ള പ്രഖ്യാപനം കേട്ടതിനുശേഷം നീനെവേയിലെ രാജാവ് തന്റെ ദുർമാർഗമോ അക്രമമോ തുടരുന്നതിനായി രാജകീയ സ്ഥാനം വഹിച്ചില്ല എന്ന് പറയാനാണ് ഇത്. പകരം, അദ്ദേഹം തനിക്കുണ്ടായിരുന്ന അധികാരം മാറ്റിവെക്കുകയും യഹോവയുടെ മുമ്പാകെ അനുതപിക്കുകയും ചെയ്തു. ആ സമയത്ത് നീനെവേയിലെ രാജാവ് ഒരു രാജാവ് എന്ന നിലയിലല്ല അനുതപിച്ചത്; അദ്ദേഹം ഒരു സാധാരണ മനുഷ്യനെപോലെ മാനസാന്തരപ്പെട്ട് തന്റെ പാപങ്ങൾ ഏറ്റുപറയാനാണ് ദൈവമുമ്പാകെ വന്നത്. കൂടാതെ, താൻ ചെയ്ത അതേ രീതിയിൽ യഹോവയുടെ മുമ്പാകെ അനുതപിച്ച് തങ്ങളുടെ പാപങ്ങൾ ഏറ്റുപറയാൻ മുഴുവൻ നഗരത്തോടും അദ്ദേഹം ആവശ്യപ്പെടുകയും ചെയ്തു; കൂടാതെ, തിരുവെഴുത്തുകളിൽ കാണുന്നതുപോലെ അത് സംബന്ധിച്ച് വ്യക്തമായ ഒരു പദ്ധതിയും അദ്ദേഹത്തിന് ഉണ്ടായിരുന്നു: “മനുഷ്യരും കന്നുകാലികളും ആടുകളും ഒന്നും ഭക്ഷിക്കരുത്. അവ മേയുകയോ വെള്ളം കുടിക്കുകയോ ചെയ്യരുത്. ... ദൈവത്തോട് ഉച്ചത്തിൽ കരഞ്ഞപേക്ഷിക്കട്ടെ; ഓരോരുത്തരും തങ്ങളുടെ ദുർമാർഗത്തിൽനിന്നും അക്രമപ്രവൃത്തികളിൽനിന്നും പിന്തിരിയട്ടെ.” നീനെവേയിലെ രാജാവിന് നഗരത്തിന്റെ ഭരണാധികാരി എന്ന നിലയിൽ പരമോന്നതമായ പദവിയും അധികാരവും ഉണ്ടായിരുന്നു, ആഗ്രഹിക്കുന്നതെന്തും ചെയ്യാൻ അദ്ദേഹത്തിനു കഴിയുമായിരുന്നു. യഹോവയാം ദൈവത്തിന്റെ അറിയിപ്പ് കേട്ടപ്പോൾ അദ്ദേഹത്തിന് ഇക്കാര്യം അവഗണിക്കുകയോ തനിയെ മാനസാന്തരപ്പെട്ട് പാപങ്ങൾ ഏറ്റുപറയുകയോ ചെയ്യാമായിരുന്നു. നഗരത്തിലെ ആളുകൾ അനുതപിക്കാൻ തീരുമാനിച്ചാലും ഇല്ലെങ്കിലും, അദ്ദേഹത്തിന് ഇക്കാര്യം പാടേ അവഗണിക്കാമായിരുന്നു. എന്നിരുന്നാലും, നീനെവേയിലെ രാജാവ് അങ്ങനെയല്ല ചെയ്തത്. അവൻ തന്റെ സിംഹാസനത്തിൽ നിന്ന് എഴുന്നേറ്റു രട്ടുടുത്ത് ചാരം വാരിയിട്ട് യഹോവയാം ദൈവത്തിന്റെ മുമ്പാകെ അനുതപിച്ച് പാപങ്ങൾ ഏറ്റുപറയുക മാത്രമല്ല ചെയ്തത്, അങ്ങനെ ചെയ്യാൻ നഗരത്തിലെ സകലരോടും നാൽകാലികളോടും കൽപ്പിക്കുകയും ചെയ്തു. “ദൈവത്തോട് ഉച്ചത്തിൽ കരഞ്ഞപേക്ഷിക്കട്ടെ” എന്നു പോലും അവൻ ജനങ്ങളോട് കല്പിച്ചു. പ്രവർത്തനങ്ങളുടെ ഈ പരമ്പരയിലൂടെ, ഒരു ഭരണാധികാരി ചെയ്യേണ്ട കാര്യങ്ങൾ നീനെവേയിലെ രാജാവ് വാസ്തവത്തിൽ ചെയ്തു. അദ്ദേഹം ചെയ്ത പ്രവർത്തനങ്ങളുടെ പരമ്പര മനുഷ്യ ചരിത്രത്തിലെ ഏതൊരു രാജാവിനും കൈവരിക്കാൻ പ്രയാസമുള്ള ഒന്നായിരുന്നു, മറ്റൊരു രാജാവും ഇവ നേടിയിട്ടില്ല. ഈ പ്രവർത്തനങ്ങളുടെ ഈ പരമ്പരയെ മനുഷ്യചരിത്രത്തിൽ അഭൂതപൂർവമെന്ന് വിളിക്കാവുന്നതാണ്, മാത്രമല്ല അവ മാനവരാശി സ്മരിക്കാനും അനുകരിക്കാനും അർഹമാണുതാനും. മനുഷ്യവർഗ്ഗത്തിന്റെ ആരംഭം മുതൽ ഏതൊരു രാജാവും ദൈവത്തെ എതിർക്കാനും അവനോട് മത്സരിക്കാനുമാണ് തന്റെ പ്രജകളെ നയിച്ചിട്ടുള്ളത്. തങ്ങളുടെ ദുഷ്ടത നിമിത്തം വീണ്ടെടുപ്പ് തേടാനും യഹോവയാം ദൈവത്തിൽ നിന്നുള്ള പാപമോചനം സ്വീകരിക്കാനും ആസന്നമായ ശിക്ഷ ഒഴിവാക്കാനുമായി ദൈവത്തോട് അപേക്ഷിക്കാൻ മറ്റാരും തന്റെ പ്രജകളോട് ആഹ്വാനം ചെയ്തിട്ടില്ല. എന്നിരുന്നാലും, പ്രജകളെ ദൈവത്തിലേക്ക് തിരിയാനും തങ്ങളുടെ ഓരോരുത്തരുടെയും ദുഷിച്ച വഴികൾ ഉപേക്ഷിക്കാനും സ്വന്തം കൈകളിലെ അക്രമം ഉപേക്ഷിക്കാനും തക്കവണ്ണം തന്റെ പ്രജകളെ നയിക്കാൻ നീനെവേയിലെ രാജാവിന് സാധിച്ചു. മാത്രമല്ല, തന്റെ സിംഹാസനം മാറ്റിവെക്കാനും അദ്ദേഹത്തിനു കഴിഞ്ഞു. പകരമായി, യഹോവയായ ദൈവത്തിന് ഒരു മനം മാറ്റമുണ്ടായി, ഖേദം തോന്നി. അവൻ തന്റെ കോപം പിൻവലിക്കുകയും നഗരവാസികളെ അതിജീവിക്കാൻ അനുവദിക്കുകയും അങ്ങനെ അവരെ നാശത്തിൽനിന്ന് രക്ഷിക്കുകയും ചെയ്തു. ആ രാജാവിന്റെ ഈ പ്രവൃത്തികളെ മനുഷ്യചരിത്രത്തിലെ അപൂർവമായ ഒരു അത്ഭുതം എന്നേ വിശേഷിപ്പിക്കാനാവൂ. അഴിമതി നിറഞ്ഞ മനുഷ്യരാശിയുടെ പശ്ചാത്താപത്തിന്റെയും ദൈവമുമ്പാകെ പാപങ്ങൾ ഏറ്റുപറയുന്നതിന്റെയും ഒരു മാതൃകയും കൂടിയാണിത്.

ദൈവം നീനെവേരുടെ ഹൃദയത്തിൽ ആഴത്തിലുണ്ടായിരുന്ന ആത്മാർത്ഥ അനുതാപം കാണുന്നു

ദൈവത്തിന്റെ പ്രഖ്യാപനം കേട്ടശേഷം നീനെവേയിലെ രാജാവും പ്രജകളും നിരവധി കാര്യങ്ങൾ ചെയ്തു. ഈ പ്രവർത്തനങ്ങളുടെയും അവരുടെ പെരുമാറ്റത്തിന്റെയും സ്വഭാവം എന്തായിരുന്നു? മറ്റൊരു വിധത്തിൽ പറഞ്ഞാൽ, അവരുടെ പെരുമാറ്റത്തിന്റെ സാരാംശം എന്തായിരുന്നു? എന്തുകൊണ്ടാണ് അവർ ചെയ്‌തത്? ദൈവദൃഷ്ടിയിൽ അവർ ആത്മാർഥമായി അനുതപിച്ചു, കാരണം അവർ ദൈവത്തോടു ഹൃദയംഗമമായി യാചന നടത്തുക മാത്രമല്ല, അവന്റെ മുമ്പാകെ പാപങ്ങൾ ഏറ്റുപറയുകയും ദുഷ്ടമായ പെരുമാറ്റം ഉപേക്ഷിക്കുകയും കൂടെ ചെയ്തു. അവർ ഈ വിധത്തിൽ പ്രവർത്തിച്ചിന്റെ കാരണം ദൈവത്തിന്റെ വാക്കുകൾ കേട്ട അവർ അങ്ങേയറ്റം ഭയപ്പെടുകയും അവൻ പറഞ്ഞതുപോലെ ചെയ്യുമെന്ന് വിശ്വസിക്കുകയും ചെയ്തതായിരുന്നു. ഉപവസിക്കുകയും രട്ടുടുക്കുകയും വെണ്ണീറിൽ ഇരിക്കുകയും ചെയ്തതിലൂടെ, തങ്ങളുടെ വഴികൾക്കു മാറ്റം വരുത്താനും ദുഷ്ടത ഉപേക്ഷിക്കാനും സന്നദ്ധത കാണിക്കാൻ അവർ ആഗ്രഹിച്ചു. കോപത്തിൽനിന്നു മാറാൻ അവർ യഹോവയാം ദൈവത്തോടു പ്രാർത്ഥിക്കുകയും തന്റെ തീരുമാനത്തിൽ നിന്നും അവരുടെമേൽ വരാനിരുന്ന ദുരന്തത്തിൽ നിന്നും പിൻവാങ്ങാൻ അപേക്ഷിക്കുകയും ചെയ്തു. അവരുടെ മുഴു പെരുമാറ്റങ്ങളും പരിശോധിച്ചാൽ, തങ്ങളുടെ മുൻ ദുഷ്പ്രവൃത്തികൾ യഹോവയാം ദൈവത്തിന് വെറുപ്പുളവാക്കുന്നത് ആണെന്ന് അവർ മനസ്സിലാക്കിയെന്നും അവൻ താമസിയാതെ തങ്ങളെ നശിപ്പിക്കാൻ പോകുന്നതിന്റെ കാരണം അവർ തിരിച്ചറിഞ്ഞതായും നമുക്ക് കാണാം. അതുകൊണ്ടാണ് ശരിക്കും അനുതപിക്കാനും തിന്മയിൽനിന്ന് വിട്ടുനിൽക്കാനും അക്രമം ഉപേക്ഷിക്കാനും അവരെല്ലാവരും ആഗ്രഹിച്ചത്. മറ്റൊരു വാക്കുകളിൽ പറഞ്ഞാൽ, യഹോവയാം ദൈവത്തിന്റെ പ്രഖ്യാപനത്തെക്കുറിച്ച് അറിഞ്ഞുകഴിഞ്ഞപ്പോൾ ഓരോരുത്തർക്കും ഹൃദയത്തിൽ ഭയം തോന്നി; അവർ ദുഷ്പ്രവൃത്തികൾ നിർത്തി, യഹോവയാം ദൈവത്തെ വെറുക്കുന്ന അത്തരം പ്രവൃത്തികൾ മേലാൽ ചെയ്തില്ല. കൂടാതെ, തങ്ങളുടെ മുൻകാല പാപങ്ങൾ ക്ഷമിക്കാനും മുൻകാല പ്രവൃത്തികൾക്ക് അനുസൃതമായി താങ്കളോട് ചെയ്യരുതെന്നും അവർ യഹോവയാം ദൈവത്തോട് അപേക്ഷിച്ചു. യഹോവ ദൈവത്തെ വീണ്ടും പ്രകോപിപ്പിക്കാതിരിക്കാനായി, ഇനിയൊരിക്കലും ദുഷ്ടതയിൽ ഏർപ്പെടാരിക്കാനും യഹോവയാം ദൈവത്തിന്റെ നിർദേശങ്ങൾ പ്രകാരം പ്രവർത്തിക്കാനും അവർ അവർ മനസ്സൊരുക്കം കാട്ടി. അവരുടെ അനുതാപം ആത്മാർത്ഥവും സമഗ്രവും ആയിരുന്നു. അവരുടെ ഹൃദയത്തിൽ നിന്ന് വന്ന അത് കാപടമോ നൈമിഷികമായ ഒന്നോ ആയിരുന്നില്ല.

രാജാവ് മുതൽ സാധാരണക്കാർ വരെ, നീനെവേയിലെ സകലരും, യഹോവയാം ദൈവത്തിനു തങ്ങളോടു കോപമാണെന്നും തുടർന്നുള്ള തങ്ങളുടെ ഓരോ പ്രവൃത്തിയെയും പെരുമാറ്റത്തെ ഒന്നാകെയും അതുപോലെ തങ്ങളുടെ ഓരോ തീരുമാനവും തിരഞ്ഞെടുപ്പും ദൈവത്തിന് വളരെ വ്യക്തമായി കാണാൻ കഴിയുമെന്നും. അവർ എടുത്ത തീരുമാനങ്ങളും തിരഞ്ഞെടുപ്പുകളും. അവരുടെ പെരുമാറ്റം അനുസരിച്ച് ദൈവത്തിന്റെ മനസ്സു മാറി. ആ നിമിഷം ദൈവത്തിന്റെ മനസ്സിൽ എന്താണ് തോന്നിയത്? നിങ്ങൾ‌ക്കായി ആ ചോദ്യത്തിന് ഉത്തരം നൽകാൻ ബൈബിളിന് കഴിയും. ഈ വാക്കുകൾ തിരുവെഴുത്തുകളിൽ രേഖപ്പെടുത്തിയിരിക്കുന്നു: “ദൈവം അവരുടെ പ്രവൃത്തികളും തങ്ങളുടെ ദുർമാർഗത്തിൽനിന്ന് അവർ പിന്തിരിയുന്നതും കണ്ട് മനസ്സുമാറ്റി; അവരുടെമേൽ അയയ്ക്കുമെന്നു പറഞ്ഞ അനർഥങ്ങൾ അയച്ചില്ല.” ദൈവം തന്റെ മനസ്സ് മാറ്റിയെങ്കിലും, അവന്റെ മാനസിക ഘടന സംബന്ധിച്ച് സങ്കീർണ്ണമായ ഒന്നുംതന്നെ. അവൻ ആദ്യം തന്റെ കോപം പ്രകടിപ്പിച്ചു, പിന്നീട് അതു ശമിപ്പിച്ചു. എന്നിട്ട് നീനെവേ നഗരത്തിന്മേൽ ദുരന്തം വരുത്താതിരിക്കാൻ തീരുമാനിച്ചു. നീനെവേക്കാരെ ദുരന്തത്തിൽനിന്ന് ഒഴിവാക്കാനുള്ള ദൈവത്തിന്റെ തീരുമാനം വളരെ ത്വരിതഗതിയിൽ ആയിരുന്നതിന്റെ കാരണം നീനെവേയിലെ ഓരോ വ്യക്തിയുടെയും ഹൃദയനില ദൈവം നിരീക്ഷിച്ചു എന്നതാണ്. അവരുടെ ഹൃദയത്തിന്റെ ആഴങ്ങളിൽ ഉണ്ടായിരുന്നത് അവൻ കണ്ടു; അവരുടെ ആത്മാർത്ഥമായ അനുതാപം, പാപങ്ങളുടെ ഏറ്റുപറച്ചിൽ, അവനിൽ അവർ കാണിച്ച വിശ്വാസം, തങ്ങളുടെ പ്രവർത്തനങ്ങൾ അവന്റെ പ്രകൃതത്തെ അരിശം കൊള്ളിച്ചതു സംബന്ധിച്ച അവരുടെ ആഴമായ അവബോധം, യഹോവയാം ദൈവത്തിൽ നിന്നുള്ള ആസന്നമായ ശിക്ഷയോടുള്ള ഭയം എന്നിവ ആയിരുന്നു അവ. അതേസമയം, യഹോവയായ ദൈവം അവരുടെ പ്രാർത്ഥനകൾ കേൾക്കുകയും ചെയ്തു, ആ പ്രാർത്ഥനകൾ അവരുടെ ഹൃദയത്തിൽ നിന്നായിരുന്നു. അവർക്ക് ഈ ദുരന്തം ഒഴിവാക്കാൻ കഴിയേണ്ടതിന് താങ്കളോടുള്ള കോപത്തിൽ തുടരരുതേ എന്ന് അവർ അപേക്ഷിച്ചു. ദൈവം ഈ വസ്തുതകളെല്ലാം നിരീക്ഷിച്ചപ്പോൾ, അവന്റെ കോപം ക്രമേണ മാഞ്ഞുപോയി. മുമ്പ് അവന്റെ കോപം എത്ര വലുതായിരുന്നാലും, ഈ ആളുകളുടെ ഹൃദയത്തിലെ ആത്മാർത്ഥമായ അനുതാപം കണ്ടപ്പോൾ അത് അവന്റെ ഹൃദയത്തെ സ്പർശിച്ചു. അതിനാൽ അവരുടെമേൽ ദുരന്തം വന്നുകാണുന്നത് അവന് സഹിക്കാനാകുമായിരുന്നില്ല, അതിനാൽ അവൻ അവരോടുള്ള കോപം അവസാനിപ്പിച്ചു. പകരം, അവൻ അവരോടു കരുണയും സഹിഷ്ണുതയും വെച്ചുനീട്ടി, കൂടാതെ അവർക്ക് മാർഗനിർദേശവും ആവശ്യമുള്ള കാര്യങ്ങളും നൽകി.

ദൈവത്തിലുള്ള നിങ്ങളുടെ വിശ്വാസം യഥാർത്ഥമാണെങ്കിൽ, നിങ്ങൾക്കു മിക്കപ്പോഴും അവന്റെ പരിപാലനം ലഭിക്കും

നീനെവേയിലെ ജനങ്ങളെ സംബന്ധിച്ച് ദൈവത്തിന്റെ ഉദ്ദേശ്യങ്ങൾക്കു മാറ്റം വരുത്തിയതിൽ ഏതെങ്കിലും തരത്തിലുള്ള മടിയോ അവ്യക്തതതയോ ഉൾപ്പെട്ടിരുന്നില്ല. മറിച്ച്, സാക്ഷാലുള്ള കോപത്തിൽനിന്ന് സാക്ഷാലുള്ള സഹിഷ്ണുതയിലേക്കുള്ള ഒരു പരിവർത്തനം ആയിരുന്നു. ഇത് ദൈവത്തിന്റെ അന്തഃസത്തയുടെ യഥാർത്ഥ വെളിപ്പെടുത്തലാണ്. ദൈവം ഒരിക്കലും തന്റെ പ്രവൃത്തികളിൽ തീരുമാനശേഷി ഇല്ലാത്തവനോ മടിയുള്ളവനോ അല്ല; അവന്റെ പ്രവർത്തനങ്ങൾക്ക് പിന്നിലെ തത്ത്വങ്ങളും ഉദ്ദേശ്യങ്ങളും എല്ലാം വ്യക്തവും സുതാര്യവും ശുദ്ധവും കുറ്റമറ്റതുമാണ്. അതിൽ ഉപായങ്ങളോ ഗൂഢാലോചനകളോ ഉൾപ്പെട്ടിരിക്കുന്നില്ല. മറ്റൊരു വിധത്തിൽ പറഞ്ഞാൽ, ദൈവത്തിന്റെ അന്തഃസത്തയിൽ അന്ധകാരമോ തിന്മയോ അടങ്ങിയിട്ടില്ല. നിനവേക്കാരുടെ ദുഷ്ചെയ്തികൾ ദൈവത്തിന്റെ ദൃഷ്ടിയിൽ പെട്ടതുകൊണ്ടാണ് അവൻ കോപിച്ചത്; ആ സമയത്ത് അവന്റെ കോപം അവന്റെ അന്തഃസത്തയിൽ നിന്നാണ് വന്നത്. എന്നാൽ, ദൈവത്തിന്റെ കോപം ശമിക്കുകയും നീനെവേയിലെ ജനങ്ങളോട് തന്റെ സഹിഷ്ണുത ഒരിക്കൽകൂടി കാണിക്കുകയും ചെയ്തപ്പോൾ, അവൻ വെളിപ്പെടുത്തിയ കാര്യങ്ങളെല്ലാംതന്നെ അപ്പോഴും അവന്റെ അന്തഃസത്തയുടെ ഭാഗമായിരുന്നു. ഈ മുഴു മാറ്റത്തിനും നിദാനം ദൈവത്തോടുള്ള മനുഷ്യന്റെ മനോഭാവത്തിലെ മാറ്റം തന്നെയാണ്. ഈ കാലയളവിലൊന്നും, വ്രണപ്പെടുത്താനാവാത്ത ദൈവത്തിന്റെ മനോഭാവത്തിനും മാറ്റം വന്നില്ല, ദൈവത്തിന്റെ സഹിഷ്ണുതയുള്ള അന്തഃസത്തയ്ക്കു മാറ്റം വന്നില്ല, അതുപോലെ ദൈവത്തിന്റെ സ്നേഹത്തിനും കരുണാമയമായ പ്രകൃതത്തിനും മാറ്റം വന്നില്ല. ആളുകൾ ദുഷ്പ്രവൃത്തികൾ ചെയ്തുകൊണ്ട് ദൈവത്തെ അവഹേളിക്കുമ്പോൾ, അവൻ തന്റെ കോപം അവരുടെമേൽ ചോരിയും. ആളുകൾ ശരിക്കും അനുതപിക്കുമ്പോൾ, ദൈവത്തിന്റെ മനസ്സ് മാറും, അവന്റെ കോപം അവസാനിക്കും. ആളുകൾ ധിക്കാരപൂർവം ദൈവത്തെ എതിർക്കുമ്പോൾ, അവന്റെ കോപം ശമനമില്ലാത്തതാണ്, അവർ നശിപ്പിക്കപ്പെടുന്നതുവരെ അവന്റെ ക്രോധം ഒന്നൊന്നായി അവരുടെമേൽ വന്നുകൊണ്ടിരിക്കും. ഇതാണ് ദൈവത്തിന്റെ പ്രകൃതത്തിന്റെ അന്തഃസത്ത. ദൈവം പ്രകടിപ്പിക്കുന്നത് കോപമാകട്ടെ അല്ലെങ്കിൽ കരുണയും സ്നേഹദയയും ആകട്ടെ, മനുഷ്യന്റെ പെരുമാറ്റം, സ്വഭാവം, ഉള്ളിന്റെയുള്ളിൽ അവനു ദൈവത്തോടുള്ള മനോഭാവം എന്നിവയാണ് ദൈവത്തിന്റെ പ്രകൃതത്തിന്റെ വെളിപ്പെടുത്തൽവഴി എന്തു പ്രകടമാകുന്നു എന്നതിനെ നിർണയിക്കുന്നത്. ദൈവം തുടർച്ചയായി ഒരാളെ തന്റെ കോപത്തിന് വിധേയനാക്കുന്നെങ്കിൽ, അയാളുടെ ഹൃദയം നിസ്സംശയമായും ദൈവത്തെ എതിർക്കും. ഈ വ്യക്തി ഒരിക്കലും അനുതപിച്ചിട്ടില്ല, ദൈവമുമ്പാകെ തല കുനിച്ചിട്ടില്ല, ദൈവത്തിലുള്ള യഥാർത്ഥ വിശ്വാസം പുലർത്തിയിട്ടില്ല. അതിനാൽ അത്തരക്കാർക്ക് ഒരിക്കലും ദൈവത്തിന്റെ കരുണയും സഹിഷ്ണുതയും ലഭിച്ചിട്ടില്ല. ഒരാൾക്ക് മിക്കപ്പോഴും ദൈവത്തിന്റെ കരുതലും കരുണയും സഹിഷ്ണുതയും ലഭിക്കുന്നുണ്ടെങ്കിൽ, ഈ വ്യക്തിക്ക് തന്റെ ഹൃദയത്തിൽ ദൈവത്തിലുള്ള യഥാർത്ഥ വിശ്വാസമുണ്ട്, അവരുടെ ഹൃദയം ദൈവത്തെ എതിർക്കുന്നില്ല. ഈ വ്യക്തി ദൈവമുമ്പാകെ ശരിക്കും അനുതപിക്കുന്നു; അതിനാൽ, ദൈവത്തിൽ നിന്നുള്ള ശിക്ഷണം പലപ്പോഴും ഈ വ്യക്തിക്കു ലഭിച്ചാലും, അവന്റെമേൽ ദൈവത്തിന്റെ ക്രോധം വരുകയില്ല.

ഈ ഹ്രസ്വ വിവരണം ദൈവത്തിന്റെ ഹൃദയം കാണാൻ, അവന്റെ അന്തഃസത്തയുടെ തനിമ ദർശിക്കാൻ, ദൈവത്തിന്റെ കോപവും തക്കതായ കാരണത്താൽ അവന്റെ ഹൃദയത്തിൽ ഉണ്ടാകുന്ന മാറ്റങ്ങളും കാണാൻ ആളുകളെ അനുവദിക്കുന്നു. ദൈവം കോപിക്കുകയും അതുപോലെ മനസ്സു മാറ്റുകയും ചെയ്തപ്പോഴത്തെ തികച്ചും വൈരുദ്ധ്യം ഉണ്ടായിട്ടും—ദൈവത്തിന്റെ അന്തഃസത്തയുടെ രണ്ട് വശങ്ങളായ കോപവും സഹിഷ്ണുതയും തമ്മിൽ വലിയൊരു വലിയ വൈജാത്യം ഉണ്ടെന്നു വിശ്വസിക്കാൻ ഇത് ആളുകളെ പ്രേരിപ്പിക്കുന്നു—നിനവേക്കാരുടെ അനുതാപത്തോട് ദൈവം കാട്ടിയ മനോഭാവം അവന്റെ യഥാർത്ഥ പ്രകൃതത്തിന്റെ മറ്റൊരു വശം കാണാൻ ഒരിക്കൽക്കൂടി ആളുകളെ അനുവദിക്കുന്നു. ദൈവത്തിന്റെ മനസ്സുമാറ്റം ദൈവത്തിന്റെ കാരുണയും സ്നേഹദയയും സംബന്ധിച്ചുള്ള സത്യവും അതുപോലെ ദൈവത്തിന്റെ സത്തയുടെ യഥാർത്ഥ വെളിപ്പെടുത്തലും കാണാൻ മനുഷ്യരാശിയെ അനുവദിക്കുന്നു. ദൈവത്തിന്റെ കാരുണയും സ്നേഹദയയും സാങ്കൽപ്പിക കഥകൾ അല്ലെന്ന്, കെട്ടുകഥകൾ അല്ലെന്ന് മനുഷ്യർ അംഗീകരിക്കേണ്ടതുണ്ട്. കാരണം, ആ നിമിഷത്തിൽ ദൈവത്തിനു തോന്നിയ വികാരം സത്യമായിരുന്നു, ദൈവത്തിന് ഉണ്ടായ മനസ്സുമാറ്റം സത്യമായിരുന്നു—വാസ്തവത്തിൽ ദൈവം തന്റെ കരുണയും സഹിഷ്ണുതയും ഒരിക്കൽകൂടി മനുഷ്യവർഗത്തിനുമേൽ ചൊരിഞ്ഞു.

നീനെവേക്കാരുടെ ഹൃദയംഗമമായ അനുതാപത്തിന്റെ ഫലമായി അവർക്കു ദൈവത്തിന്റെ കരുണ ലഭിക്കുന്നു, അവരെ സംബന്ധിച്ചിടത്തോളം അനന്തര ഫലങ്ങൾക്കും മാറ്റമുണ്ടാകുന്നു

ദൈവത്തിന്റെ മനസ്സുമാറ്റവും അവന്റെ ക്രോധവും തമ്മിൽ എന്തെങ്കിലും വൈരുദ്ധ്യമുണ്ടോ? തീർച്ചയായും ഇല്ല! കാരണം, ആ പ്രത്യേക സമയത്തെ ദൈവം കാണിച്ച സഹിഷ്ണുതയ്ക്ക് അതിന്റേതായ കാരണമുണ്ടായിരുന്നു. ആ കാരണം എന്തായിരിക്കാം? അതു ബൈബിളിൽ നൽകിയിട്ടുള്ള ഒന്നാണ്: “എല്ലാവരും തങ്ങളുടെ ദുർമാർഗത്തിൽനിന്നു പിന്തിരിയുകയും” “അക്രമപ്രവൃത്തികൾ ഉപേക്ഷിക്കുകയും ചെയ്തു.”

ഈ ‘ദുർമാർഗം’ എന്നത് ഒരുപിടി ദുഷ്പ്രവൃത്തികളെയല്ല സൂചിപ്പിക്കുന്നത്, മറിച്ച് ആളുകളുടെ പെരുമാറ്റം ഉദയം ചെയ്യുന്ന തിന്മയായ ഉറവിടത്തെയാണ്. ‘ദുർമാർഗത്തിൽനിന്ന് പിന്തിരിയുക’ എന്നതിന്റെ അർത്ഥം ഇവിടെ പരാമർശിച്ചിരിക്കുന്നവർ ഇനിയൊരിക്കലും ഈ പ്രവൃത്തികൾ ചെയ്യില്ല എന്നാണ്. മറ്റൊരു വാക്കുകളിൽ പറഞ്ഞാൽ, അവർ ഇനിയൊരിക്കലും ഈ ദുഷിച്ച രീതിയിൽ പെരുമാറുകയില്ല; അവരുടെ പ്രവർത്തന രീതി, ഉറവിടം, ഉദ്ദേശ്യം, ഉദ്ദേശ്യം, തത്ത്വം എന്നിവയെല്ലാം മാറിയിരിക്കുന്നു; അവരുടെ ഹൃദയങ്ങൾക്ക് ആസ്വാദനവും സന്തോഷവും നൽകുന്നതിന് അവർ ഒരിക്കലും ആ രീതികളും തത്ത്വങ്ങളും ഉപയോഗിക്കില്ല. “അക്രമപ്രവൃത്തികൾ ഉപേക്ഷിക്കുകയും ചെയ്തു” എന്നതിലെ ‘ഉപേക്ഷിക്കുക’ എന്ന പദത്തിന്റെ അർഥം താഴെ വെക്കുക, തള്ളിക്കളയുക, ഭൂതകാലവുമായി യാതൊരു ബന്ധവും ഇല്ലാതിരിക്കുക, പിന്തിരിയാതിരിക്കുക എന്നൊക്കെയാണ്. നീനെവേയിലെ ജനങ്ങൾ ദുർമാർഗം ഉപേക്ഷിച്ചപ്പോൾ, ഇത് അവരുടെ യഥാർത്ഥ അനുതാപത്തിന്റെ തെളിവായിരുന്നു. ദൈവം ആളുകളുടെ ബാഹ്യരൂപം മാത്രമല്ല അവരുടെ ഹൃദയങ്ങളും നിരീക്ഷിക്കുന്നു. നീനെവേക്കാരുടെ ഹൃദയത്തിൽ ചോദ്യം ചെയ്യാതുള്ള യഥാർത്ഥ അനുതാപം ദൈവം നിരീക്ഷിക്കുകയും അവർ തങ്ങളുടെ ദുർമാർഗങ്ങൾ ഉപേക്ഷിച്ചതായി കാണുകയും ചെയ്തപ്പോൾ അവൻ തന്റെ മനസ്സു മാറ്റി. ഈ ആളുകളുടെ നടത്തയും പെരുമാറ്റവും വിവിധ രീതിയിലുള്ള പ്രവർത്തന രീതികളും, അതുപോലെ അവരുടെ ഹൃദയങ്ങളിലെ പാപങ്ങൾ സംബന്ധിച്ച യഥാർഥ ഏറ്റുപറച്ചിലും അനുതാപവും, ദൈവം മനസ്സും ഉദ്ദേശ്യങ്ങളും മാറ്റി തന്റെ തീരുമാനം പിൻവലിക്കാനും അവരെ ശിക്ഷിക്കാതിരിക്കുന്നതിന് അല്ലെങ്കിൽ അവരെ നശിപ്പിക്കാതിരിക്കുന്നതിന് തന്റെ മനസ്സു മാറ്റാൻ ഇടയാക്കി എന്നു പറയാനാണിത്. അങ്ങനെ, നീനെവേയിലെ ആളുകൾ തങ്ങൾക്കായി വ്യത്യസ്തമായ ഒരു ഫലമാണ് കൈവരിച്ചത്. അവർ സ്വന്തം ജീവൻ വീണ്ടെടുക്കുകയും അതേസമയം ദൈവത്തിന്റെ കരുണയും സഹിഷ്ണുതയും നേടുകയും ചെയ്തു, ആ ഘട്ടത്തിൽ ദൈവം തന്റെ ക്രോധം പിൻവലിക്കുകയും ചെയ്തു.

ദൈവത്തിന്റെ കരുണയും സഹിഷ്ണുതയും അപൂർവമല്ല—മനുഷ്യന്റെ യഥാർത്ഥ അനുതാപം അപൂർവമാണ്

നീനെവേക്കാരുടെ കാര്യത്തിൽ ദൈവം വളരെ കോപിച്ചെങ്കിലും, അവർ ഉപവാസം പ്രഖ്യാപിക്കുകയും രട്ടുടുത്ത് ചാരത്തിൽ ഇരിക്കുകയും ചെയ്ത ഉടനെ അവന്റെ ഹൃദയം മയപ്പെടാനും അവൻ മനസ്സ് മാറ്റാനും തുടങ്ങി. അവർ പാപങ്ങൾ ഏറ്റുപറഞ്ഞ് മാനസാന്തരപ്പെടുന്നതിനു തൊട്ടുമുമ്പായി, അവരുടെ നഗരം നശിപ്പിക്കുമെന്ന് ദൈവം അവരോട് പ്രഖ്യാപിച്ച സമയത്തും ദൈവം അവരോട് കോപത്തിലായിരുന്നു. അവർ അനുതാപ പ്രവൃത്തികളുടെ ഒരു പരമ്പരയിൽ ഏർപ്പെട്ടുകഴിഞ്ഞ ഉടനെ, നീനെവേയിലെ ജനങ്ങൾക്കു നേരെയുള്ള ദൈവത്തിന്റെ കോപം ക്രമേണ അവരോടുള്ള കരുണയ്ക്കും സഹിഷ്ണുതയ്ക്കും വഴിമാറി. ഒരേ സംഭവത്തിലുള്ള ദൈവത്തിന്റെ പ്രകൃതത്തിന്റെ ഈ രണ്ട് വശങ്ങളുടെ യാദൃശ്ചിക വെളിപ്പെടുത്തൽ സംബന്ധിച്ച് പരസ്പര വിരുദ്ധമായി ഒന്നുമില്ല. അതിനാൽ, ഈ വൈരുദ്ധ്യമില്ലായ്മ ഒരാൾ എങ്ങനെയാണ് മനസ്സിലാക്കേണ്ടത്? രണ്ട് ധ്രുവങ്ങൾ പോലെ വിപരീതമായ ഈ രണ്ടു വശങ്ങളും ദൈവം പ്രകടിപ്പിക്കുകയും വെളിപ്പെടുത്തുകയും ചെയ്തതിന്റെ ഫലമായി നീനെവേയിലെ ആളുകൾ അനുതാപം പ്രകടമാക്കി, അങ്ങനെ ദൈവത്തിന്റെ അന്തഃസത്തയുടെ യാഥാർത്ഥ്യവും അവ്രണിതാവസ്ഥയും കാണാൻ ആളുകളെ അനുവദിച്ചു. പിൻവരുന്ന കാര്യങ്ങൾ ആളുകളോട് പറയാൻ ദൈവം തന്റെ മനോഭാവത്തെ ഉപയോഗിച്ചു: ദൈവം ആളുകളോട് സഹിഷ്ണുത കാണിക്കുന്നില്ലെന്നോ അവരോട് കരുണ കാണിക്കാൻ അവൻ ആഗ്രഹിക്കുന്നില്ലെന്നോ അല്ല ഇതിന്റെ അർത്ഥം; മറിച്ച്, അവർ വളരെ അപൂർവമായി മാത്രം ദൈവത്തോട് അനുതാപം കാണിക്കുന്നു എന്നാണ്, വളരെ അപൂർവമായി മാത്രമാണ് ആളുകൾ ദുഷിച്ച മാർഗങ്ങളിൽ നിന്ന് പിന്തിരിയുകയും തങ്ങളുടെ അക്രമം ഉപേക്ഷിക്കുകയും ചെയ്യുന്നത്. മറ്റൊരു വിധത്തിൽ പറഞ്ഞാൽ, ദൈവം മനുഷ്യനോട് കോപിക്കുമ്പോൾ, മനുഷ്യൻ യഥാർഥത്തിൽ അനുതപിക്കാൻ അവൻ പ്രതീക്ഷിക്കുന്നു, മനുഷ്യന്റെ യഥാർത്ഥ അനുതാപം കാണാൻ അവൻ പ്രതീക്ഷിക്കുന്നുണ്ട്. അപ്പോൾ അവൻ മനുഷ്യനോടു തന്റെ കാരുണ്യവും സഹിഷ്ണുതയും ഉദാരമായി കാണിക്കുന്നതിൽ തുടരും. മനുഷ്യന്റെ ദുർനടത്തയിൽ ദൈവം കോപിക്കുന്നെങ്കിലും ദൈവം പറയുന്നത് കേട്ട് അവന്റെ മുമ്പാകെ യഥാർത്ഥത്തിൽ അനുതപിക്കുന്നവരുടെ മേലും ദുർമാർഗങ്ങളിൽനിന്ന് പിന്തിരിയുകയും അക്രമം ഉപേക്ഷിക്കുകയും ചെയ്യുന്നവരുടെ മേലും അവൻ കരുണയും സഹിഷ്ണുതയും ചൊരിയുന്നു എന്ന് പറയാനാണ് ഇത്. നീനെവേരോടു പെരുമാറിയ വിധത്തിൽ ദൈവത്തിന്റെ മനോഭാവം വളരെ വ്യക്തമായും പ്രകടമാക്കപ്പെട്ടു: ദൈവത്തിന്റെ കരുണയും സഹിഷ്ണുതയും നേടുക അത്ര പ്രയാസമുള്ള കാര്യമല്ല, അവൻ ആവശ്യപ്പെടുന്നത് ആളുകൾ ശരിക്കും അനുതപിക്കാനാണ്. ആളുകൾ ദുർമാർഗങ്ങളിൽനിന്ന് പിന്തിരിയുകയും അക്രമം ഉപേക്ഷിക്കുകയും ചെയ്യുന്നിടത്തോളം കാലം, ദൈവം തന്റെ മനസ്സിനും അവരോടുള്ള മനോഭാവത്തിനും മാറ്റം വരുത്തും.

സ്രഷ്ടാവിന്റെ നീതിനിഷ്‌ഠമായ പ്രകൃതം യഥാർത്ഥവും വ്യക്തവുമാണ്

നീനെവേയിലെ ജനങ്ങളുടെ കാര്യത്തിൽ മനസ്സു മാറ്റിയപ്പോൾ, ദൈവം കാണിച്ച കരുണയും സഹിഷ്ണുതയും പുറംപൂച്ച് മാത്രമായിരുന്നോ? തീർച്ചയായും അല്ല! ഈ ഒരു സാഹചര്യത്തെ കൈകാര്യം ചെയ്തപ്പോൾ ദൈവത്തിന്റെ പ്രകൃതം സംബന്ധിച്ച് പ്രകടമായ ഈ രണ്ട് കാര്യങ്ങൾ തമ്മിലുണ്ടായ മാറ്റം എന്താണ് കാണിച്ചത്? ദൈവത്തിന്റെ പ്രകൃതം പരിപൂർണ്ണമാണ്—അത് വിഭജിതമല്ല. അവൻ ആളുകളോടു കാണിക്കുന്നത് കോപമാകട്ടെ അല്ലെങ്കിൽ കരുണയും സഹിഷ്ണുതയുമാകട്ടെ, ഇതെല്ലാം അവന്റെ നീതിനിഷ്‌ഠമായ പ്രകൃതത്തിന്റെ പ്രകടനമാണ്. ദൈവത്തിന്റെ പ്രകൃതം സുപ്രധാനവും വളരെ വ്യക്തവുമാണ്, കാര്യങ്ങളുടെ സംഭവക്രമം അനുസരിച്ചാണ് അവൻ തന്റെ ചിന്തകളും മനോഭാവങ്ങളും മാറ്റുന്നത്. നീനെവേക്കാരോടുള്ള അവന്റെ മനോഭാവത്തിൽ ഉണ്ടായ പരിവർത്തനം അവനു സ്വന്തമായ ചിന്തകളും ആശയങ്ങളും ഉണ്ടെന്ന് മനുഷ്യരോടു പറയുന്നു; അവൻ ഒരു റോബോട്ടോ കളിമൺ പ്രതിമയോ അല്ല, പിന്നെയോ ജീവനുള്ള ദൈവമാണ്. നീനെവേയിലെ ജനങ്ങളുടെ മനോഭാവം നിമിത്തം അവരോട് അവനു കോപിക്കാൻ കഴിയുമായിരുന്നു, അതുപോലെ അവരുടെ കഴിഞ്ഞകാല തെറ്റുകൾ ക്ഷമിക്കാനും കഴിയുമായിരുന്നു. നീനെവേക്കാരുടെമേൽ നിർഭാഗ്യം വരുത്താൻ അവന് തീരുമാനിക്കാൻ കഴിയുമായിരുന്നു, അവർ അനുതപിച്ചാൽ തന്റെ തീരുമാനത്തിൽ മാറ്റം വരുത്താനും കഴിഞ്ഞു. ആളുകൾ‌ ദൈവത്തിന്റെ പ്രകൃതം മനസ്സിലാക്കാൻ‌ ശ്രമിക്കുന്നതിന് സൂത്രവാക്യങ്ങൾ‌ ഉപയോഗിക്കുന്നതു പോലെതന്നെ നിയമങ്ങൾ‌ കർശനമായി പ്രയോഗിക്കുന്നതിനും ആ നിയമങ്ങൾ ദൈവത്തെ പരിമിതപ്പെടുത്താനും നിർ‌വചിക്കാനും ഉപയോഗിക്കുന്നതിനും അവർ‌ ഇഷ്ടപ്പെടുന്നു. അതിനാൽ, മനുഷ്യചിന്ത എന്ന മേഖലയെ സംബന്ധിച്ചിടത്തോളം ദൈവം ചിന്തിക്കുന്നില്ല, അവന് കാര്യമായ ആശയങ്ങളുമില്ല. എന്നാൽ വാസ്തവത്തിൽ, ദൈവത്തിന്റെ ചിന്തകൾക്ക് കാര്യാദികളിലും പരിതസ്ഥിതികളിലും വരുന്ന മാറ്റങ്ങൾക്ക് അനുസൃതമായി നിരന്തരം പരിവർത്തനം സംഭവിക്കുന്നു. ഈ ചിന്തകൾക്കു പരിവർത്തനം സംഭവിക്കുമ്പോൾ ദൈവസത്തയുടെ വിവിധ വശങ്ങൾ വെളിപ്പെടുന്നു. ഈ പരിവർത്തന പ്രക്രിയ നടക്കുമ്പോൾ, ദൈവത്തിന് മനംമാറ്റം ഉണ്ടാകുന്ന കൃത്യസമയത്ത്, മനുഷ്യർക്ക് അവൻ കാണിച്ചുകൊടുക്കുന്നത് അവന്റെ ജീവിതത്തിന്റെ യഥാർത്ഥ അസ്തിത്വമാണ്, കൂടാതെ അവന്റെ നീതിനിഷ്ഠമായ പ്രകൃതം ശരിക്കും ചലനാത്മകത നിറഞ്ഞതാണ് എന്നുമാണ്. അതേസമയം, തന്റെ കോപത്തിന്റെയും കരുണയുടെയും സ്നേഹദയയുടെയും സഹിഷ്ണുതയുടെയും അസ്തിത്വത്തെ കുറിച്ചുള്ള സത്യം മനുഷ്യവർഗത്തിന് തെളിയിച്ചുകൊടുക്കാൻ ദൈവം സ്വന്തം യഥാർത്ഥ വെളിപ്പെടുത്തലുകൾ ഉപയോഗിക്കുന്നു. കാര്യങ്ങൾ എങ്ങനെ വികാസം പ്രാപിക്കുന്നു എന്നതിന് അനുസൃതമായി അവന്റെ സത്ത ഏതു സമയത്തും ഏതു സ്ഥലത്തും വെളിപ്പെടാം. ഒരു സിംഹത്തിന്റെ കോപവും ഒരു അമ്മയുടെ ദയാവായ്പും സഹിഷ്ണുതയും അവനുണ്ട്. അവന്റെ നീതിനിഷ്‌ഠമായ പ്രകൃതം ആരാലുമുള്ള ചോദ്യം ചെയ്യലിനോ ലംഘനത്തിനോ മാറ്റത്തിനോ വികലമാക്കപ്പെടലിനോ അതീതമാണ്. എല്ലാ കാര്യങ്ങളിലും, ദൈവത്തിന്റെ നീതിനിഷ്‌ഠമായ പ്രകൃതം, അതായത് ദൈവത്തിന്റെ ക്രോധവും കരുണയും, ഏത് സമയത്തും ഏത് സ്ഥലത്തും വെളിപ്പെടാം. സമസ്ത സൃഷ്ടിയുടെയും എല്ലാ കോണുകളിലും അവൻ ഈ വശങ്ങൾക്ക് അതിപ്രധാന പ്രകടനം നൽകുന്നു, കടന്നുപോകുന്ന ഓരോ നിമിഷത്തിലും അവൻ അവയ്ക്കു ജീവചൈതന്യം പകരുന്നു. ദൈവത്തിന്റെ നീതിനിഷ്‌ഠമായ പ്രകൃതത്തെ കാലമോ സ്ഥലമോ പരിമിതപ്പെടുത്തുന്നില്ല; മറ്റൊരു വാക്കുകളിൽ പറഞ്ഞാൽ, ദൈവത്തിന്റെ നീതിയുള്ള പ്രകൃതം യാന്ത്രികമായി പ്രകടിതമാകുകയോ കാലത്തിന്റെയോ സ്ഥലത്തിന്റെയോ പരിമിതികൾക്ക് അനുസൃതമായി വെളിപ്പെടുകയോ ചെയ്യുന്നില്ല, മറിച്ച് തികഞ്ഞ അനായാസതയോടെ എല്ലാ കാലങ്ങളിലും സ്ഥലങ്ങളിലും വെളിപ്പെടുന്നു. ദൈവത്തിന് മനംമാറ്റം ഉണ്ടാകുന്നതും അവന്റെ കോപം പ്രകടിപ്പിക്കുന്നത് നിറുത്തുകയും നീനെവേ നഗരത്തെ നശിപ്പിക്കുന്നതിൽ നിന്ന് അവൻ പിൻമാറുകയും ചെയ്യുന്നത് നിങ്ങൾ കാണുമ്പോൾ, ദൈവം കരുണയും സ്നേഹവുമുള്ളവനാണെന്ന് നിങ്ങൾക്ക് പറയാനാകുമോ? ദൈവക്രോധത്തിൽ ശൂന്യമായ വാക്കുകളാണ് അടങ്ങിയിരിക്കുന്നത് എന്ന് നിങ്ങൾക്ക് പറയാനാകുമോ? ദൈവം കടുത്ത കോപം പ്രകടമാക്കുകയും കരുണ പിൻവലിക്കുകയും ചെയ്യുമ്പോൾ, മനുഷ്യരോട് അവന് യഥാർത്ഥ സ്നേഹം തോന്നുന്നില്ല എന്ന് നിങ്ങൾക്ക് പറയാനാകുമോ? ആളുകളുടെ ദുഷ്പ്രവൃത്തികളോടുള്ള പ്രതികരണമായിട്ടാണ് ദൈവം ഇത്ര കഠിനമായ കോപം പ്രകടിപ്പിക്കുന്നത്; അവന്റെ ക്രോധം കുറ്റമറ്റതാണ്. ആളുകളുടെ അനുതാപം ദൈവത്തിന്റെ ഹൃദയത്തെ സ്പർശിക്കുന്നു, ഈ അനുതാപമാണ് അവനിൽ മനംമാറ്റം ഉണ്ടാക്കുന്നത്. അവന്റെ ഹൃദയം സ്പർശിക്കപ്പെടുമ്പോൾ, അവന് മനംമാറ്റം ഉണ്ടാകുമ്പോൾ, മനുഷ്യനോട് കരുണയും സഹിഷ്ണുതയും കാണിക്കുമ്പോൾ, ഇതെല്ലാം അന്യൂനമായാണ് നടക്കുന്നത്; അവ ശുദ്ധവും നിർമ്മലവും കളങ്കരഹിതവും കറയറ്റതുമാണ്. ദൈവത്തിന്റെ സഹിഷ്ണുത കൃത്യമായും ഇതാണ്: സഹിഷ്ണുത, അവന്റെ കരുണ കറതീർന്ന കരുണ തന്നെയാണ്. മനുഷ്യന്റെ അനുതാപത്തിനും പെരുമാറ്റത്തിലെ വ്യതിയാനങ്ങൾക്കും അനുസൃതമായി തന്റെ പ്രകൃതപ്രകാരം അവൻ കോപം അല്ലെങ്കിൽ കരുണയും സഹിഷ്ണുതയും പ്രകടമാക്കുന്നു. അവൻ വെളിപ്പെടുത്തുന്നതും പ്രകടിപ്പിക്കുന്നതും എന്തുതന്നെ ആയിരുന്നാലും, അതെല്ലാം ശുദ്ധമാണ്, നേരിട്ടുള്ളതാണ്; അതിന്റെ സത്ത സൃഷ്ടിയിലുള്ള മറ്റെന്തിൽനിന്നും വ്യത്യസ്തവുമാണ്. ദൈവം തന്റെ പ്രവൃത്തികൾക്ക് നിദാനമായ തത്ത്വങ്ങൾ പ്രകടിപ്പിക്കുമ്പോൾ, അവ ഏതു തരത്തിലുമുള്ള കുറവുകളോ കളങ്കമോ ഇല്ലാത്തവ ആയിരിക്കും. അതുപോലെ തന്നെയാണ് അവന്റെ ചിന്തകളും ആശയങ്ങളും കൈക്കൊള്ളുന്ന ഓരോ തീരുമാനവും അവൻ എടുക്കുന്ന ഓരോ പ്രവൃത്തിയും. ദൈവം അങ്ങനെ തീരുമാനിക്കുകയും പ്രവർത്തിക്കുകയും ചെയ്തതുമുതൽ താൻ ഏറ്റെടുത്തിരിക്കുന്ന കാര്യങ്ങൾ അങ്ങനെതന്നെ പൂർത്തിയാക്കുന്നു. അവന്റെ പ്രവർത്തനങ്ങളുടെ ഫലങ്ങൾ കൃത്യതയുള്ളതും കുറ്റമറ്റതുമാണ്, കാരണം അവയുടെ ഉറവിടം കുറ്റമറ്റതും കളങ്കരഹിതവുമാണ്. ദൈവത്തിന്റെ ക്രോധം കുറ്റമറ്റതാണ്. അതുപോലെ, ദൈവത്തിന്റെ കരുണയും സഹിഷ്ണുതയും—സൃഷ്ടിയിൽ ആർക്കും ഇല്ലാത്തത്—ശുദ്ധമാണ്, കുറ്റമറ്റതാണ്. ചിന്തിച്ചെടുത്ത ആലോചനയെയും അതുപോലെ അനുഭവത്തെയും ചെറുത്തുനിൽക്കാൻ അവയ്ക്ക് കഴിയും.

നീനെവേയുടെ കഥ സംബന്ധിച്ച് നിങ്ങൾ മനസ്സിലാക്കിയ കാര്യങ്ങളിലൂടെ ദൈവത്തിന്റെ നീതിനിഷ്ഠമായ പ്രകൃതത്തിന്റെ സത്തയുടെ മറുവശം നിങ്ങൾ ഇപ്പോൾ കാണുന്നുണ്ടോ? ദൈവത്തിന്റെ അനിതരസാധാരണ നീതിപ്രകൃതത്തിന്റെ മറുവശം നിങ്ങൾ കാണുന്നുണ്ടോ? മനുഷ്യരുടെ ഇടയിൽ ആർക്കെങ്കിലും ഇത്തരത്തിലുള്ള പ്രകൃതം ഉണ്ടോ? ഇതിലുള്ള ക്രോധം, ദൈവക്രോധം, ആർക്കെങ്കിലും ഉണ്ടോ? ദൈവത്തിനു സ്വന്തമായുള്ളത് പോലത്തെ കരുണയും സഹിഷ്ണുതയും ആർക്കെങ്കിലും ഉണ്ടോ? സൃഷ്ടിയിൽ ആർക്കാണ് ഇത്ര ഭയങ്കരമായി കോപിക്കാനും മനുഷ്യരെ നശിപ്പിക്കാൻ അല്ലെങ്കിൽ അവരുടെമേൽ വലിയ വിപത്ത് കൊണ്ടുവരാൻ തീരുമാനിക്കാനും കഴിയുന്നത്? ഇനിയും, മനുഷ്യനോട് കരുണ കാണിക്കാനും സഹിഷ്ണുതയും ക്ഷമയും കാണിക്കാനും അതുവഴി മനുഷ്യനെ നശിപ്പിക്കാനുള്ള മുൻ തീരുമാനത്തിനു മാറ്റം വരുത്താനും യോഗ്യത ഉള്ളത് ആർക്കാണ്? സ്രഷ്ടാവ് തന്റേതായ സവിശേഷ രീതികളിലൂടെയും തത്ത്വങ്ങളിലൂടെയും തന്റെ നീതിനിഷ്ഠമായ പ്രകൃതം പ്രകടിപ്പിക്കുന്നു, കൂടാതെ ഏതെങ്കിലും ആളുകൾ, സംഭവങ്ങൾ, അല്ലെങ്കിൽ കാര്യങ്ങൾ ചുമത്തുന്ന നിയന്ത്രണത്തിനോ വിലക്കുകൾക്കോ അവൻ വിധേയനല്ല. അനന്യസാധാരണമായ പ്രകൃതത്തിന്റെ ഉടമയായ അവന്റെ ചിന്തകളും ആശയങ്ങളും മാറ്റാൻ ആർക്കും കഴിയില്ല. അവനെ അനുനയിപ്പിക്കാനും അവന്റെ തീരുമാനങ്ങളിൽ മാറ്റം വരുത്താനും ആർക്കും സാധിക്കില്ല. സമസ്ത സൃഷ്ടികളിലും നിലനിൽക്കുന്ന പെരുമാറ്റവും ചിന്തകളും അവന്റെ നീതിനിഷ്ഠമായ പ്രകൃതത്താലുള്ള ന്യായവിധിയുടെ കീഴിലാണ്. അവൻ പ്രകടിപ്പിക്കുന്നത് കോപമാണോ കരുണയാണോ എന്ന് ആർക്കും നിയന്ത്രിക്കാൻ കഴിയില്ല; സ്രഷ്ടാവിന്റെ സത്തയ്ക്ക്, അല്ലെങ്കിൽ മറ്റു വാക്കുകളിൽ പറഞ്ഞാൽ, സ്രഷ്ടാവിന്റെ നീതിനിഷ്ഠമായ പ്രകൃതത്തിനു മാത്രമേ ഇത് തീരുമാനിക്കാൻ കഴിയൂ. സ്രഷ്ടാവിന്റെ നീതിനിഷ്‌ഠമായ പ്രകൃതത്തിന്റെ സവിശേഷത അതാണ്!

നീനെവേയിലെ ആളുകളോടുള്ള ദൈവത്തിന്റെ പ്രകൃതത്തിന്റെ പരിവർത്തനം വിശകലനം ചെയ്ത് മനസ്സിലാക്കുന്നതിലൂടെ ദൈവത്തിന്റെ നീതിനിഷ്‌ഠമായ പ്രകൃതത്തിൽ കാണപ്പെടുന്ന കരുണയെ വിവരിക്കാൻ “അതുല്യമായ” എന്ന പദം ഉപയോഗിക്കാൻ നിങ്ങൾക്ക് കഴിയുമോ? ദൈവത്തിന്റെ കോപം അവന്റെ അതുല്യവും നീതിനിഷ്ഠവുമായ പ്രകൃതത്തിന്റെ ഒരു വശമാണെന്ന് നമ്മൾ മുമ്പ് പറഞ്ഞിട്ടുണ്ട്. ഇപ്പോൾ ഞാൻ ദൈവക്രോധം, ദൈവകരുണ എന്നിങ്ങനെ രണ്ട് വശങ്ങളെ നിർവചിക്കും. ദൈവത്തിന്റെ നീതിനിഷ്ഠമായ പ്രകൃതം വിശുദ്ധമാണ്; അവഹേളിക്കപ്പെടുന്നതോ ചോദ്യം ചെയ്യപ്പെടുന്നതോ അത് വെച്ചുപൊറുപ്പിക്കില്ല; സൃഷ്ടിക്കപ്പെട്ടതോ സൃഷ്ടിക്കപ്പെടാത്തതോ ആയ ജീവികൾക്കൊന്നും ഇല്ലാത്ത ഒന്നാണ് ഇത്. അത് അനന്യവും ദൈവത്തിന്റെ മാത്രമായ സവിശേഷതയുമാണ്. ദൈവക്രോധം വിശുദ്ധവും അവഹേളനത്തിന് അതീതവുമാണ്. അതുപോലെ, ദൈവത്തിന്റെ നീതിനിഷ്ഠമായ പ്രകൃതത്തിന്റെ മറ്റൊരു വശമായ ദൈവിക കരുണ വിശുദ്ധവും അവഹേളനത്തിന് അതീതവുമാണ്. സൃഷ്ടിക്കപ്പെട്ടതോ സൃഷ്ടിക്കപ്പെടാത്തതോ ഒരു ജീവിക്കും ദൈവത്തിനു പകരം നിൽക്കാനോ അവന്റെ പ്രവർത്തനങ്ങളിൽ അവനെ പ്രതിനിധീകരിക്കാനോ കഴിയില്ല. സൊദോമിനെ നശിപ്പിച്ച കാര്യത്തിലോ നീനെവേയെ രക്ഷിച്ച കാര്യത്തിലോ ആർക്കും അവനു പകരം നിൽക്കാനോ അവനെ പ്രതിനിധീകരിക്കാനോ കഴിയില്ല. ദൈവത്തിന്റെ അനന്യസാധാരണവും നീതിനിഷ്ഠവുമായ പ്രകൃതത്തിന്റെ യഥാർത്ഥ പ്രകടനമാണിത്.

സ്രഷ്ടാവിന് മനുഷ്യരോടുള്ള ആത്മാർഥ വികാരങ്ങൾ

ദൈവത്തെ അറിയുകയെന്നത് അത്ര എളുപ്പമുള്ള കാര്യമല്ലെന്ന് ആളുകൾ പലപ്പോഴും പറയാറുണ്ട്. എന്നാൽ, ദൈവത്തെ അറിയുന്നത് ഒട്ടുംതന്നെ ദുഷ്കരമായ ഒരു കാര്യമല്ലെന്നു ഞാൻ പറയുന്നു. മനുഷ്യൻ കാണേണ്ടതിനു ദൈവം തന്‍റെ പ്രവൃത്തികൾ കൂടെക്കൂടെ പ്രദർശിപ്പിക്കുന്നു എന്നതാണ് അതിനു കാരണം. ദൈവം ഒരിക്കലും മനുഷ്യരുമായുള്ള തന്‍റെ സംഭാഷണം നിറുത്തിയിട്ടില്ല; മനുഷ്യനിൽനിന്ന് അവൻ ഒരിക്കലും തന്നെത്തന്നെ മറച്ചുവെച്ചിട്ടില്ല, സ്വയം മറഞ്ഞിരുന്നിട്ടുമില്ല. അവന്‍റെ ചിന്തകളും ആശയങ്ങളും മൊഴികളും ചെയ്തികളുമെല്ലാം മനുഷ്യവർഗത്തിനു വെളിപ്പെട്ടു കിട്ടിയിരിക്കുന്നു. തന്മൂലം, ദൈവത്തെ അറിയാൻ ആഗ്രഹിക്കുന്നിടത്തോളം കാലം, സകല മാർഗങ്ങളിലൂടെയും രീതികളിലൂടെയും മനുഷ്യനു ദൈവത്തെ മനസ്സിലാക്കാനും അറിയാനും സാധിക്കും. ദൈവം മനുഷ്യനെ മനഃപൂർവം ഒഴിവാക്കിയിരിക്കുന്നു, ദൈവം മാനവരാശിയിൽനിന്നു മനഃപൂർവം മറഞ്ഞിരിക്കുന്നു, തന്നെ മനസ്സിലാക്കാനും അറിയാനും മനുഷ്യനെ അനുവദിക്കുന്നതിന് ദൈവത്തിന് യാതൊരു ഉദ്ദേശ്യവുമില്ല എന്നെല്ലാം മനുഷ്യൻ അന്ധമായി വിചാരിക്കുന്നതിന്‍റെ കാരണം ദൈവം ആരാണെന്ന് അവന് അറിയില്ലാത്തതും ദൈവത്തെ മനസ്സിലാക്കാൻ അവൻ ആഗ്രഹിക്കാത്തതുമാണ്. അതിലുപരി, സ്രഷ്ടാവിന്‍റെ ചിന്തകൾക്കോ മൊഴികൾക്കോ ചെയ്തികൾക്കോ മനുഷ്യൻ പരിഗണന കൊടുക്കുന്നില്ല... സത്യം പറയട്ടെ, സ്രഷ്ടാവിന്‍റെ മൊഴികളിലോ ചെയ്തികളിലോ ശ്രദ്ധ കേന്ദ്രീകരിക്കാനും അവ ഗ്രഹിക്കാനും ഒരാൾ ഒഴിവുസമയമെങ്കിലും വിനിയോഗിക്കുന്നെങ്കിൽ, സ്രഷ്ടാവിന്‍റെ ചിന്തകൾക്കും അവന്‍റെ ഹൃദയശബ്ദത്തിനും അവർ കുറച്ചൊരു ശ്രദ്ധ കൊടുക്കുന്നെങ്കിൽ, സ്രഷ്ടാവിന്‍റെ ചിന്തകളും മൊഴികളും ചെയ്തികളും ദൃശ്യമാണെന്ന്, സുതാര്യമാണെന്ന് തിരിച്ചറിയുക ആ വ്യക്തിക്ക് പ്രയാസമായിരിക്കില്ല. അതുപോലെ, സ്രഷ്ടാവ് സദാസമയവും മനുഷ്യന്‍റെ ഇടയിൽ ഉണ്ടെന്നും മനുഷ്യനുമായും സമസ്ത സൃഷ്ടികളുമായും എപ്പോഴും സംഭാഷണത്തിൽ ഏർപ്പെടുന്നുണ്ടെന്നും ഓരോ ദിവസവും പുതിയ പ്രവൃത്തികൾ ചെയ്യുന്നുണ്ടെന്നും മനസ്സിലാക്കാൻ അത്ര വലിയ ശ്രമമൊന്നും ആവശ്യമില്ല. അവന്‍റെ സത്തയും സ്വഭാവവും മനുഷ്യനുമായുള്ള സംഭാഷണത്തിൽ പ്രകടമാണ്; അവന്‍റെ ചിന്തകളും ആശയങ്ങളും അവന്‍റെ പ്രവൃത്തികളിൽ തികച്ചും പ്രതിഫലിക്കുന്നു; അവൻ സദാ മാനവരാശിക്കൊപ്പമുണ്ട്, അവരെ സദാ നിരീക്ഷിക്കുന്നുണ്ട്. മനുഷ്യരോടും സകല സൃഷ്ടികളോടും നിശബ്ദ മൊഴികളിലൂടെ അവൻ സംസാരിക്കുന്നു: “ഞാൻ സ്വർഗത്തിലിരിക്കുന്നു, ഞാൻ എന്‍റെ സൃഷ്ടികളുടെ ഇടയിലുമുണ്ട്. ഞാൻ ജാഗ്രതയോടിരിക്കുന്നു; ഞാൻ കാത്തിരിക്കുന്നു; ഞാൻ നിന്‍റെ അരികിലുണ്ട്....” അവന്‍റെ കരങ്ങൾ ഊഷ്മളവും ബലിഷ്ഠവുമാണ്; അവന്‍റെ കാൽച്ചുവടുകൾ ലഘുവാണ്; അവന്‍റെ ശബ്ദം മൃദുവും മനോഹരവുമാണ്; അവന്‍റെ രൂപം സകല മനുഷ്യരെയും പുണർന്നുകൊണ്ട് കടന്നുപോകുന്നു, തിരിയുന്നു; അവന്‍റെ വദനം മനോഹരവും സൗമ്യവും ആയിരിക്കുന്നു. അവൻ ഒരിക്കലും വിട്ടുപോയിട്ടില്ല, ഒരിക്കലും തിരോഭവിച്ചിട്ടില്ല. രാവും പകലും അവൻ മനുഷ്യരാശിയുടെ സന്തതസഹചാരിയാണ്, അവരുടെ അരികിൽനിന്ന് അവൻ ഒരിക്കലും വിട്ടുപോകുന്നില്ല. അവൻ നീനെവേ നഗരത്തെ രക്ഷിച്ചപ്പോൾ മനുഷ്യരാശിയോടു കാണിച്ച അവന്‍റെ അർപ്പിതമായ കരുതലും വിശേഷമായ വാത്സല്യവും അതുപോലെ മനുഷ്യനോടുള്ള അവന്‍റെ യഥാർഥമായ താത്പര്യവും സ്നേഹവും ഒന്നൊന്നായി പ്രകടമാക്കപ്പെട്ടു. പ്രത്യേകാൽ, ദൈവമായ യഹോവയും യോനായും തമ്മിലുള്ള സംഭാഷണം താൻ സൃഷ്ടിച്ച മനുഷ്യവർഗത്തോടുള്ള സ്രഷ്ടാവിന്‍റെ ആർദ്രതയെ പൂർണമായും വെളിപ്പെടുത്തി. ദൈവത്തിനു മനുഷ്യരാശിയോടുള്ള ആത്മാർത്ഥമായ വികാരങ്ങളെക്കുറിച്ച് നിങ്ങൾക്ക് ആ വാക്കുകളിൽനിന്ന് ആഴത്തിൽ അറിയാൻ കഴിയും ...

ഇനിപ്പറയുന്ന വാക്കുകൾ യോനായുടെ പുസ്തകത്തിൽ 4:10-11-ൽ രേഖപ്പെടുത്തിയിരിക്കുന്നു: “അപ്പോൾ യഹോവ പറഞ്ഞു: ‘നീ അധ്വാനിക്കുകയോ വളർത്തുകയോ ചെയ്യാതെ ഒരു രാത്രികൊണ്ടു വളരുകയും മറ്റൊരു രാത്രികൊണ്ടു നശിക്കുകയും ചെയ്ത ആ ചുരയ്ക്ക ചെടിയോട് നിനക്ക് അനുകമ്പ തോന്നുന്നുണ്ടല്ലോ. അങ്ങനെയെങ്കിൽ, ഇടങ്കൈയും വലങ്കൈയും തമ്മിൽ തിരിച്ചറിയാൻ കഴിയാത്ത ഒരുലക്ഷത്തി ഇരുപതിനായിരത്തിൽപരം ആളുകളും അനേകം കന്നുകാലികളും വസിക്കുന്ന മഹാനഗരമായ നിനെവേയോട് എനിക്ക് അനുകമ്പ തോന്നരുതെന്നാണോ നീ കരുതുന്നത്?’” ദൈവവും യോനായും തമ്മിലുള്ള സംഭാഷണത്തിൽനിന്ന് രേഖപ്പെടുത്തിയിരിക്കുന്ന, ദൈവമായ യഹോവയുടെ സാക്ഷാൽ വാക്കുകളാണ് ഇവ. ഈ സംഭാഷണം ചെറുതാണെങ്കിലും, സ്രഷ്ടാവിനു മനുഷ്യവർഗത്തോടുള്ള കരുതലും മാനവരാശിയെ ഉപേക്ഷിക്കാനുള്ള അവന്‍റെ വിമുഖതയുമാണ് അതിലൂടെ വ്യക്തമാക്കുന്നത്. ദൈവം തന്‍റെ സൃഷ്ടികളോടായി ഹൃദയത്തിൽ പുലർത്തുന്ന യഥാർഥ മനോഭാവവും വികാരങ്ങളും ഈ വാക്കുകളിലൂടെ പ്രകടമാകുന്നു. വ്യക്തവും കൃത്യവുമായതും മനുഷ്യൻ അപൂർവ്വമായി കേൾക്കുന്നതുമായ ഈ വാക്കുകളിലൂടെ മാനവരാശിയെ സംബന്ധിച്ച തന്‍റെ യഥാർഥ ഉദ്ദേശ്യങ്ങൾ ദൈവം പ്രസ്താവിക്കുന്നു. നീനെവേയിലെ ജനങ്ങളെ കുറിച്ചു ദൈവം പുലർത്തിയ മനോഭാവത്തെ പ്രതിനിധീകരിക്കുന്നതാണ് ഈ സംഭാഷണം—എന്നാൽ ഏതുതരം മനോഭാവമാണ് അത്? അത്, നീനെവേയിലെ ആളുകളെ സംബന്ധിച്ച് അവരുടെ മാനസാന്തരത്തിനു മുമ്പും പിമ്പും അവൻ സ്വീകരിച്ച മനോഭാവമാണ്, മാത്രമല്ല ഏതു മനോഭാവത്തോടെയാണ് അവൻ മനുഷ്യരോട് ഇടപെടുന്നത് ആ മനോഭാവമാണ് അത്. അവന്‍റെ ചിന്തകളും സ്വഭാവവും ഈ വാക്കുകളിൽ കുടികൊള്ളുന്നു.

ഈ വാക്കുകളിലൂടെ വെളിപ്പെടുന്നത് ദൈവത്തിന്‍റെ എങ്ങനെയുള്ള ചിന്തകളാണ്? വായിക്കുമ്പോൾ വിശദാംശങ്ങൾക്കു ശ്രദ്ധ കൊടുത്താൽ, അവൻ “അനുകമ്പ” എന്ന വാക്ക് ഉപയോഗിച്ചതായി നിങ്ങൾ ശ്രദ്ധിക്കും; ഈ വാക്ക് ഉപയോഗിച്ചിരിക്കുന്നത് മനുഷ്യരോടുള്ള ദൈവത്തിന്‍റെ സാക്ഷാലുള്ള മനോഭാവത്തെ പ്രകടമാക്കുന്നു.

അക്ഷരീയ അർഥം നോക്കിയാൽ ആളുകൾക്ക് “അനുകമ്പ” എന്ന വാക്കിനെ നാനാ രീതികളിൽ വ്യാഖ്യാനിക്കാനാകും: ആദ്യമായി, അതിന്‍റെ അർഥം “സ്നേഹിക്കുകയും സംരക്ഷിക്കുകയും ചെയ്യുക, എന്തിനോടെങ്കിലും ആർദ്രത തോന്നുക” എന്നാണ്; രണ്ടാമതായി, അതിന്‍റെ അർഥം “അങ്ങേയറ്റം സ്നേഹിക്കുക” എന്നാണ്; ഒടുവിലായി, അതിന്‍റെ അർഥം “എന്തിനെയെങ്കിലും വേദനിപ്പിക്കാൻ തയ്യാറാകാതിരിക്കുക, അങ്ങനെ ചെയ്യുന്നത് സഹിക്കാൻ കഴിയാതിരിക്കുക” എന്നുമാണ്. ചുരുക്കത്തിൽ, ഈ പദം, ആർദ്രമായ വാത്സല്യത്തെയും സ്നേഹത്തെയും അതുപോലെ ആരെയെങ്കിലും അല്ലെങ്കിൽ എന്തിനെയെങ്കിലും ഉപേക്ഷിക്കാൻ തയ്യാറാകാതിരിക്കുന്നതിനെയും സൂചിപ്പിക്കുന്നു; ദൈവത്തിന് മനുഷ്യനോടുള്ള കരുണയും സഹിഷ്ണുതയും ഇതു സൂചിപ്പിക്കുന്നു. മനുഷ്യർ പൊതുവെ ഉപയോഗിക്കുന്ന ഈ പദമാണ് ദൈവം ഉപയോഗിച്ചത്, എന്നിട്ടും അതു ദൈവത്തിന്‍റെ ഹൃദയശബ്ദവും മനുഷ്യരോടുള്ള അവന്‍റെ മനോഭാവവും വെളിവാക്കാൻ പ്രാപ്തമാണ്.

നീനെവേ നഗരം, സോദോമിനെപ്പോലെ ദുഷിച്ചവരും ദുഷ്ടരും അക്രമാസക്തരുമായ ആളുകളെക്കൊണ്ട് നിറഞ്ഞിരുന്നെങ്കിലും, അവർ അനുതപിച്ചപ്പോൾ ദൈവത്തിന്‍റെ മനസ്സു മാറി, അവരെ നശിപ്പിക്കാതിരിക്കാൻ തീരുമാനിച്ചു. അവർ ദൈവത്തിന്‍റെ വചനങ്ങളോടും നിർദേശങ്ങളോടും പ്രതികരിച്ച രീതി സോദോമിലെ ആളുകളുടേതിൽനിന്ന് തികച്ചും ഭിന്നമായിരുന്നതിനാലും ദൈവത്തിന് അവർ സത്യസന്ധമായി കീഴ്പ്പെടുകയും പാപങ്ങൾ സംബന്ധിച്ച് ആത്മാർഥമായി മാനസാന്തരപ്പെടുകയും എല്ലാവിധത്തിലും ഹൃദയംഗമമായും സത്യസന്ധമായും പെരുമാറുകയും ചെയ്തതിനാലും ദൈവം ഒരിക്കൽക്കൂടി തന്‍റെ ഹൃദയപൂർവകമായ അനുകമ്പ പ്രകടമാക്കി, അത് അവരുടെമേൽ ചൊരിഞ്ഞു. ദൈവം മനുഷ്യരുടെമേൽ ചൊരിയുന്നതും മാനവരാശിയോട് അവൻ കാണിക്കുന്ന അനുകമ്പയും ആർക്കും പകർത്താനാവാത്തതാണ്. ദൈവത്തിന്‍റെ കരുണയോ സഹിഷ്ണുതയോ മനുഷ്യരാശിയോട് അവനുള്ള ആത്മാർഥ വികാരങ്ങളോ ഒരു മനുഷ്യനും സ്വായത്തമാക്കുക സാധ്യമല്ല. ഉന്നതമായ ഒരു സ്ഥാനത്ത് അല്ലെങ്കിൽ ഏറ്റവും ഉയർന്ന സ്ഥാനത്ത് നിന്നുകൊണ്ട് ഒരു മഹാനെയോ മഹതിയെയോ പോലെ സംസാരിക്കുന്ന, മനുഷ്യവർഗത്തോടോ സൃഷ്ടിയോടോ ഇത്തരത്തിലുള്ള പ്രസ്താവന നടത്തുന്ന, നിങ്ങൾ മഹാനെന്നോ മഹതിയെന്നോ, അല്ലെങ്കിൽ ഒരു അതിമാനുഷൻ എന്നു പോലുമോ, കരുതുന്ന ആരെങ്കിലുമുണ്ടോ? മനുഷ്യരിൽ ആർക്കാണ് മനുഷ്യജീവിതാവസ്ഥ കൈവെള്ളപോലെ അറിയാൻ കഴിയുന്നത്? മനുഷ്യരാശിയുടെ അസ്തിത്വവുമായി ബന്ധപ്പെട്ട ചുമടും ചുമതലയും ആർക്കാണ് വഹിക്കാൻ കഴിയുന്നത്? ഒരു നഗരത്തിന്‍റെ നാശത്തെക്കുറിച്ചു ഘോഷിക്കാൻ ആർക്കാണ് യോഗ്യതയുള്ളത്? ഒരു നഗരത്തിന് മാപ്പ് നൽകാൻ ആർക്കാണ് യോഗ്യതയുള്ളത്? സ്വന്തം സൃഷ്ടിയെ അങ്ങേയറ്റം സ്നേഹിക്കുന്നുവെന്ന് ആർക്കാണ് പറയാൻ കഴിയുന്നത്? സ്രഷ്ടാവിന് മാത്രം! സ്രഷ്ടാവിനു മാത്രമേ ഈ മനുഷ്യവർഗത്തോട് ആർദ്രതയുള്ളൂ. സ്രഷ്ടാവ് മാത്രമേ ഈ മനുഷ്യവർഗത്തോട് അനുകമ്പയും വാത്സല്യവും കാണിക്കുന്നുള്ളൂ. സ്രഷ്ടാവിനു മാത്രമേ ഈ മനുഷ്യവർഗത്തോട് യഥാർഥമായ, അചഞ്ചലമായ വാത്സല്യം ഉള്ളൂ. അതുപോലെ, സ്രഷ്ടാവിനു മാത്രമേ ഈ മനുഷ്യവർഗത്തോട് കരുണ കാണിക്കാനും തന്‍റെ സകല സൃഷ്ടികളോടും അങ്ങേയറ്റത്തെ സ്നേഹം കാണിക്കാനും കഴിയൂ. മനുഷ്യന്‍റെ ഓരോ പ്രവൃത്തിയിലും അവന്‍റെ ഹൃദയം ആഹ്ലാദിക്കുന്നു, വേദനിക്കുന്നു: മനുഷ്യന്‍റെ തിന്മയെയും ദുഷിപ്പിനെയും പ്രതി അവൻ കോപിക്കുന്നു, വിഷമിക്കുന്നു, ദുഃഖിക്കുന്നു; മനുഷ്യന്‍റെ മാനസാന്തരവും വിശ്വാസവും കാണുമ്പോൾ അവൻ ആമോദിക്കുന്നു, സന്തോഷിക്കുന്നു, ക്ഷമിക്കുന്നു, ആനന്ദിച്ചാർക്കുന്നു; അവന്‍റെ ഓരോ ചിന്തയും ആശയവും മനുഷ്യരാശിക്കുവേണ്ടി ഉള്ളതാണ്, അവരെ ചുറ്റിപ്പറ്റിയുള്ളതാണ്; അവനാകുന്നതും അവനുള്ളതും മനുഷ്യവർഗത്തിനായി പൂർണമായും പ്രകടിപ്പിച്ചിരിക്കുന്നു; അവന്റെ മുഴുവൻ വികാരങ്ങളും മനുഷ്യരാശിയുടെ നിലനിൽപ്പുമായി ബന്ധപ്പെട്ടു കിടക്കുന്നു. മനുഷ്യവർഗത്തെപ്രതി അവൻ സഞ്ചരിക്കുകയും ധൃതിപ്പെടുകയും ചെയ്യുന്നു; തന്റെ ജീവിതത്തിന്റെ ഓരോ അംശവും അവൻ നിശ്ശബ്ദമായി നൽകുന്നു; തന്റെ ജീവിതത്തിന്റെ ഓരോ നിമിഷവും അവൻ സമർപ്പിക്കുന്നു.... സ്വന്തം ജീവിതത്തോട് അനുകമ്പ കാണിക്കാൻ അവന് അറിയില്ല. എന്നിട്ടും താൻ സൃഷ്ടിച്ച മനുഷ്യരാശിയെ അവൻ എപ്പോഴും ആഴമായി സ്നേഹിച്ചിട്ടുണ്ട്… തനിക്കുള്ള സകലതും അവൻ ഈ മനുഷ്യവർഗത്തിനായി നൽകുന്നു… നിരുപാധികമായും പ്രതിഫലേച്ഛ കൂടാതെയും അവൻ കരുണയും സഹിഷ്ണുതയും പ്രകടമാക്കുന്നു. അവൻ ഇതു ചെയ്യുന്നത്‌, മനുഷ്യവർഗം ജീവന്‍റെ കരുതലുകൾ കൈക്കൊണ്ട് തന്‍റെ സന്നിധിയിൽ അതിജീവിക്കാൻ മാത്രമാണ്. അവൻ ഇത് ചെയ്യുന്നത്, മനുഷ്യർ ഒരുനാൾ തന്‍റെ സന്നിധിയിൽ സമർപ്പണം നടത്തുകയും മനുഷ്യാസ്തിത്വത്തെ പരിപോഷിപ്പിക്കുന്നതും സകല സൃഷ്ടികൾക്കും ജീവൻ നൽകുന്നതും താനാണെന്നു തിരിച്ചറിയുകയും ചെയ്യാൻ മാത്രമാണ്.

സ്രഷ്ടാവ് മനുഷ്യരോടുള്ള തന്‍റെ യഥാർഥ വികാരങ്ങൾ പ്രകടിപ്പിക്കുന്നു

ദൈവമായ യഹോവയും യോനായും തമ്മിലുള്ള ഈ സംഭാഷണം നിസ്സംശയമായും സ്രഷ്ടാവിന് മനുഷ്യരോടുള്ള യഥാർഥ വികാരങ്ങളുടെ ഒരു പ്രകടനമാണ്. ഒരു വശത്ത്, സ്രഷ്ടാവിന് തന്‍റെ പരമാധികാരത്തിനു കീഴിലുള്ള സകല സൃഷ്ടികളെയും കുറിച്ചുള്ള ഗ്രാഹ്യത്തെക്കുറിച്ച് അത് ആളുകളെ അറിയിക്കുന്നു; യഹോവയാം ദൈവം ഇങ്ങനെ പറഞ്ഞു, “അങ്ങനെയെങ്കിൽ, ഇടങ്കൈയും വലങ്കൈയും തമ്മിൽ തിരിച്ചറിയാൻ കഴിയാത്ത ഒരുലക്ഷത്തി ഇരുപതിനായിരത്തിൽപരം ആളുകളും അനേകം കന്നുകാലികളും വസിക്കുന്ന മഹാനഗരമായ നിനെവേയോട് എനിക്ക് അനുകമ്പ തോന്നരുതെന്നാണോ നീ കരുതുന്നത്?” മറ്റു വാക്കുകളിൽ പറഞ്ഞാൽ, ദൈവത്തിനു നീനെവേയെക്കുറിച്ചുള്ള ഗ്രാഹ്യം ഒരു പ്രകാരത്തിലും ഉപരിപ്ലവമായിരുന്നില്ല. നഗരത്തിലെ ജീവജാലങ്ങളുടെ എണ്ണം (ആളുകളും വളർത്തുമൃഗങ്ങളും ഉൾപ്പെടെ) മാത്രമല്ല, എത്ര പേർക്ക് വലങ്കൈയും ഇടങ്കൈയും തമ്മിൽ തിരിച്ചറിയാൻ കഴിയില്ലെന്നും—അതായത് എത്ര കുട്ടികളും യുവാക്കളും ഉണ്ടായിരുന്നുവെന്നും—അവന് അറിയാമായിരുന്നു. ഇത് മനുഷ്യരാശിയെ കുറിച്ചുള്ള ദൈവത്തിന്‍റെ സമഗ്രമായ ഗ്രാഹ്യത്തിന്‍റെ ഈടുറ്റ തെളിവാണ്. മറ്റൊരു വിധത്തിൽ നോക്കിയാൽ, ഈ സംഭാഷണം മനുഷ്യനോടുള്ള സ്രഷ്ടാവിന്‍റെ മനോഭാവത്തെ കുറിച്ച്, അതായത് സ്രഷ്ടാവിന്‍റെ ഹൃദയത്തിൽ മനുഷ്യവർഗത്തിനുള്ള പ്രാധാന്യത്തെക്കുറിച്ച്, ആളുകൾക്ക് അറിവു പകരുന്നു. അത് യഹോവയാം ദൈവം ഇങ്ങനെ പറഞ്ഞതു പോലെയാണ്: “നീ അധ്വാനിക്കുകയോ വളർത്തുകയോ ചെയ്യാതെ ഒരു രാത്രികൊണ്ടു വളരുകയും മറ്റൊരു രാത്രികൊണ്ടു നശിക്കുകയും ചെയ്ത ആ ചുരയ്ക്ക ചെടിയോട് നിനക്ക് അനുകമ്പ തോന്നുന്നുണ്ടല്ലോ. അങ്ങനെയെങ്കിൽ, ... മഹാനഗരമായ നിനെവേയോട് എനിക്ക് അനുകമ്പ തോന്നരുതെന്നാണോ നീ കരുതുന്നത്?” യോനായ്ക്കു നേരെയുള്ള യഹോവയാം ദൈവത്തിന്‍റെ ശകാരവാക്കുകളാണ് ഇവ, അവയെല്ലാം സത്യമാണുതാനും.

നീനെവേയിലെ ജനങ്ങളോട് യഹോവയാം ദൈവത്തിന്‍റെ വചനം ഘോഷിക്കാൻ യോനായ്ക്ക് നിയോഗം ലഭിച്ചിരുന്നെങ്കിലും, യഹോവയാം ദൈവത്തിന്‍റെ ഉദ്ദേശ്യങ്ങൾ അവനു മനസ്സിലായില്ല; നഗരത്തിലെ ജനങ്ങളെ സംബന്ധിച്ച ദൈവത്തിന്‍റെ ആശങ്കകളും പ്രതീക്ഷകളും യോനായ്ക്കു മനസ്സിലായില്ല. ഈ ശാസനയിലൂടെ, മനുഷ്യർ ദൈവത്തിന്‍റെ കരവേലയാണെന്നും ഓരോ വ്യക്തിക്കും വേണ്ടി അവൻ കഠിനമായ പരിശ്രമം നടത്തിയിട്ടുണ്ടെന്നും ഓരോ വ്യക്തിയും ദൈവത്തിന്‍റെ പ്രതീക്ഷകൾ ചുമലിൽ വഹിക്കുന്നുണ്ടെന്നും ഓരോ വ്യക്തിയും ദൈവത്തിന്‍റെ ജീവൻ എന്ന ദാനം ആസ്വദിക്കുന്നുവെന്നും യോനായോടു പറയാൻ ദൈവം ഉദ്ദേശിച്ചു; ഓരോ വ്യക്തിക്കും വേണ്ടി കഠിനാധ്വാനത്തിന്‍റെ വില ദൈവം നൽകുകയുണ്ടായി. ചുരയ്ക്കാച്ചെടിയെ യോനാ വളരെ പ്രിയപ്പെട്ടതുപോലെ, ദൈവം തന്‍റെ കരവേലയായ മനുഷ്യരാശിയെ അങ്ങേയറ്റം സ്നേഹിക്കുന്നുവെന്ന് ആ ശാസനയിലൂടെ ദൈവം യോനായെ അറിയിച്ചു. ദൈവം തീർച്ചയായും മനുഷ്യരെ നിസ്സാരമായി, അല്ലെങ്കിൽ സാധ്യമായ അവസാന നിമിഷം വരെ, വെറുതെയങ്ങ് ഉപേക്ഷിക്കുമായിരുന്നില്ല. കാരണം നഗരത്തിനുള്ളിൽ നിരവധി കുട്ടികളും യാതൊരു തെറ്റും ചെയ്യാത്ത വളർത്തുമൃഗങ്ങളും ഉണ്ടായിരുന്നു. സ്വന്തം ഇടങ്കൈയും വലങ്കൈയും തമ്മിൽ വേർതിരിച്ചറിയാൻ കഴിയാത്ത ഈ കുട്ടികളോടും ദൈവസൃഷ്ടിയുടെ അജ്ഞരായ ഈ ഉൽ‌പ്പന്നങ്ങളോടും ഇടപെട്ടപ്പോൾ, ദൈവം അവരുടെ ജീവിതം അവസാനിപ്പിക്കുമെന്നും തിടുക്കപ്പെട്ട് അവരുടെ ഭാഗധേയം തീരുമാനിക്കുമെന്നും സങ്കൽപ്പിക്കാൻ പോലും കഴിയുമായിരുന്നില്ല. അവർ വളർന്നുവരുന്നത് കാണാൻ ദൈവം ആഗ്രഹിച്ചു; മുതിർന്നവരുടെ അതേ പാതയിൽ അവർ നടക്കുകയില്ലെന്ന്, യഹോവയാം ദൈവത്തിന്‍റെ മുന്നറിയിപ്പ് അവർക്കു വീണ്ടും കേൾക്കേണ്ടി വരികയില്ലെന്ന്, അവർ നീനെവേയുടെ പൂർവകാലത്തിനു സാക്ഷ്യം വഹിക്കുമെന്ന് അവൻ പ്രതീക്ഷിച്ചു. അതിലുപരി, മാനസാന്തരപ്പെട്ട നീനെവേയെ ഒന്നു കാണാൻ, മാനസാന്തരത്തെത്തുടർന്നുള്ള നീനെവേയുടെ ഭാവി കാണാൻ, അതിലും പ്രധാനമായി, നീനെവേ ദൈവത്തിന്‍റെ കരുണയിൽ വീണ്ടും ജീവിക്കുന്നതു കാണാൻ ദൈവം പ്രതീക്ഷിച്ചു. അതിനാൽ, ദൈവത്തിന്‍റെ കാഴ്ചപ്പാടിൽ, ഇടങ്കൈയും വലങ്കൈയും തമ്മിൽ വേർതിരിച്ചറിയാൻ കഴിയാത്ത ആ സൃഷ്ടികൾ ആയിരുന്നു നീനെവേയുടെ ഭാവി. യഹോവയാം ദൈവത്തിന്‍റെ നിർദേശപ്രകാരം നീനെവേയുടെ ഭൂതവും ഭാവിയും സംബന്ധിച്ച് സാക്ഷ്യം വഹിക്കുകയെന്ന പ്രധാന ചുമതല വഹിക്കവേ, നീനെവേയുടെ നിന്ദ്യമായ ഭൂതകാലത്തെ അവർ ചുമലിൽ പേറുമായിരുന്നു. തന്‍റെ യഥാർഥ വികാരങ്ങൾ അടങ്ങിയ ഈ പ്രഖ്യാപനത്തിൽ, മനുഷ്യവർഗത്തോടുള്ള സ്രഷ്ടാവിന്‍റെ കരുണ യഹോവയാം ദൈവം പൂർണമായി അവതരിപ്പിച്ചു. “സ്രഷ്ടാവിന്‍റെ കരുണ” ഒരു ശൂന്യമായ പ്രയോഗമല്ലെന്ന്, പൊള്ളയായ വാഗ്ദാനമല്ലെന്ന്, അതിന് ഈടുറ്റ തത്ത്വങ്ങളും രീതികളും ലക്ഷ്യങ്ങളും ഉണ്ടെന്ന് അത് മനുഷ്യരാശിക്കു കാട്ടിക്കൊടുത്തു. ദൈവം സത്യമാണ്, യഥാർഥമാണ്; അവൻ വ്യാജങ്ങളോ കപടവേഷങ്ങളോ ഉപയോഗിക്കുന്നില്ല; അതേവിധത്തിൽ അവന്‍റെ കരുണ എക്കാലവും മനുഷ്യരുടെമേൽ അനന്തമായി ചൊരിയപ്പെടുന്നു. എന്നിരുന്നാലും, താൻ മനുഷ്യരോട് കരുണ കാണിക്കുന്നതിന്‍റെ കാരണം, മനുഷ്യരോട് കരുണ കാണിക്കുന്ന വിധം, മർത്യരോട് എത്ര അളവിൽ സഹിഷ്ണുത കാണിക്കുന്നു, മനുഷ്യരോട് അവനുള്ള യഥാർഥ വികാരങ്ങൾ എന്താണ് എന്നെല്ലാം വ്യക്തമാക്കുന്ന ഇന്നോളമുള്ള ഒരേയൊരു വാചിക പ്രസ്താവനയാണ് സ്രഷ്ടാവ് യോനായുമായി നടത്തിയ സംഭാഷണം. ഈ സംഭാഷണത്തിലെ യഹോവയാം ദൈവത്തിന്‍റെ സംക്ഷിപ്ത വാക്കുകൾ, മനുഷ്യരാശിയോടുള്ള അവന്‍റെ ചിന്തകളെ സമഗ്രമായി എടുത്തുകാട്ടുന്നു; അവ മനുഷ്യരോട് അവന്‍റെ ഹൃദയത്തിലുള്ള മനോഭാവത്തിന്‍റെ ഒരു യഥാർഥ പ്രകടനം തന്നെയാണ്; മാത്രമല്ല മനുഷ്യവർഗത്തിന്മേൽ അവൻ ചൊരിയുന്ന സമൃദ്ധമായ കരുണയുടെ ഈടുറ്റ തെളിവു കൂടിയാണ് അവ. അവന്‍റെ കരുണ മനുഷ്യരുടെ ഇടയിലെ മുതിർന്നവരുടെ മേൽ മാത്രമല്ല ചൊരിയപ്പെടുന്നത്, പ്രായം കുറഞ്ഞവർക്കും അതു ലഭിക്കുന്നു; തലമുറകൾ തോറും എക്കാലവും അത് അങ്ങനെ ആയിരുന്നിട്ടുണ്ട്. ദൈവക്രോധം ചില ഇടങ്ങളിലും ചില മാനവ കാലഘട്ടങ്ങളിലും ഉണ്ടാകാറുണ്ടെങ്കിലും, ദൈവത്തിന്‍റെ കരുണ ഒരിക്കലും നിലച്ചുപോയിട്ടില്ല. അവൻ കരുണ കാട്ടിക്കൊണ്ട് തന്‍റെ സൃഷ്ടിയിലെ ഓരോ തലമുറയ്ക്കും വഴികാട്ടുന്നു, അവരെ വഴിനയിക്കുന്നു, അവൻ തന്‍റെ സൃഷ്ടിയിലെ ഓരോ തലമുറയെയും പോഷിപ്പിക്കുന്നു; എന്തെന്നാൽ മനുഷ്യരോടുള്ള അവന്‍റെ യഥാർഥ വികാരങ്ങൾക്ക് ഒരിക്കലും മാറ്റം വരുകയില്ല. യഹോവയാം ദൈവം പറഞ്ഞതുപോലെ: “അങ്ങനെയെങ്കിൽ, ... നിനെവേയോട് എനിക്ക് അനുകമ്പ തോന്നരുതെന്നാണോ നീ കരുതുന്നത്?” അവൻ എക്കാലവും തന്‍റെ സൃഷ്ടിയോട് ആഴമായ സ്നേഹം കാണിച്ചിട്ടുണ്ട്. നീതിനിഷ്‌ഠമായ മനോഭാവമുള്ള സ്രഷ്ടാവിന്‍റെ കരുണയാണിത്, ഒപ്പം അത് സ്രഷ്ടാവിന്‍റെ തികഞ്ഞ അനന്യത കൂടിയാണ്!

അഞ്ച് തരം ആളുകൾ

തൽക്കാലത്തേക്ക്, ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ചുള്ള നമ്മുടെ ഈ ചർച്ച ഞാൻ വിടുകയാണ്. മുന്നോട്ട് പോകുമ്പോൾ, ദൈവത്തിന്റെ അനുയായികൾക്ക് ദൈവത്തെക്കുറിച്ചുള്ള ഗ്രാഹ്യവും അവന്റെ നീതിനിഷ്‌ഠമായ പ്രകൃതത്തെ കുറിച്ചുള്ള അറിവും അനുസരിച്ച് ഞാൻ അവരെ പല വിഭാഗങ്ങളായി തിരിക്കും, അതുവഴി നിങ്ങൾ ഇപ്പോൾ ഏതു ഘട്ടത്തിൽ ആണെന്നതും നിങ്ങളുടെ നിലവിലെ സ്ഥാനവും നിങ്ങൾക്ക് അറിയാൻ കഴിയും. ആളുകൾ‌ക്ക് ദൈവത്തെക്കുറിച്ചുള്ള അറിവും അവന്റെ നീതിനിഷ്‌ഠമായ പ്രകതൃതത്തെ കുറിച്ചുള്ള ഗ്രാഹ്യവും കണക്കിലെടുക്കുമ്പോൾ‌, ആളുകൾ‌ ആയിരിക്കുന്ന വ്യത്യസ്ത ഘട്ടങ്ങളും സ്ഥാനങ്ങളും പൊതുവേ അഞ്ച് തരമായി തിരിക്കാവുന്നതാണ്. അനന്യനായ ദൈവത്തെയും അവന്റെ നീതിനിഷ്‌ഠമായ പ്രകൃതത്തെയും അറിയുന്നതിന്റെ അടിസ്ഥാനത്തിൽ ഈ വിഷയം ഉറപ്പിച്ചുപറയുന്നു. അതിനാൽ, നിങ്ങൾ ഇനിപ്പറയുന്ന ഉള്ളടക്കം വായിക്കുമ്പോൾ ദൈവത്തിന്റെ അനന്യതയെയും അവന്റെ നീതിനിഷ്‌ഠമായ പ്രകൃതത്തെയും കുറിച്ച് നിങ്ങൾക്ക് എത്രമാത്രം ഗ്രാഹ്യവും അറിവും ഉണ്ടെന്ന് സുസക്ഷ്മം മനസ്സിലാക്കാൻ നിങ്ങൾ ശ്രദ്ധാപൂർവം ശ്രമിക്കേണ്ടതുണ്ട്. തുടർന്ന് നിങ്ങൾ ഏതു ഘട്ടത്തിലാണെന്നും നിങ്ങളുടെ സ്ഥാനം എത്ര വലുതാണെന്നും അതുപോലെ നിങ്ങൾ ശരിക്കും എങ്ങനെയുള്ള വ്യക്തിയാണെന്നും നിർണയിക്കാൻ ആ ഫലം ഉപയോഗിക്കണം.

ഒന്നാമത്തെ തരം: ബാലശീലകളിൽ പൊതിഞ്ഞ ശിശുവിന്റെ ഘട്ടം

“ബാലശീലകളിൽ പൊതിഞ്ഞ ശിശു” എന്നതിന്റെ അർത്ഥമെന്ത്? ബാലശീലകളിൽ പൊതിഞ്ഞ ശിശു എന്നതുകൊണ്ട് ഉദ്ദേശിക്കുന്നത് ഈ ലോകത്തിലേക്കു ജനിച്ചുവീണ ഒരു കുഞ്ഞിനെയാണ്. ആ അവസ്ഥയിലാണ് ആളുകൾക്ക് പക്വത ഏറ്റവും കുറവുള്ളത്.

ഈ ഘട്ടത്തിലുള്ള ആളുകൾക്ക് ദൈവവിശ്വാസ സംബന്ധമായ കാര്യങ്ങളെക്കുറിച്ച് അറിവോ അവബോധമോ ഇല്ല. അവർ എല്ലാ കാര്യങ്ങളിലും പരിഭ്രാന്തരാണ്, അജ്ഞരാണ്. ഈ ആളുകൾ ദീർഘകാലമായോ ഒരുപക്ഷേ കുറച്ചുകാലമായോ ദൈവത്തിൽ വിശ്വസിച്ചിട്ടുള്ളവർ ആയിരിക്കാം, പക്ഷേ അവരുടെ അമ്പരപ്പും അജ്ഞതയും കലർന്ന അവസ്ഥയും അവരുടെ യഥാർത്ഥ സ്ഥാനവും അവരെ ബാലശീലകളിൽ പൊതിഞ്ഞ ശിശുവിന്റെ ഘട്ടത്തിൽ അവരെ ആക്കിവെക്കുന്നു. ബാലശീലകളിൽ പൊതിഞ്ഞ ഒരു ശിശുവിന്റെ അവസ്ഥ സംബന്ധിച്ച കൃത്യമായ നിർവചനം ഇപ്രകാരമാണ്: ഇത്തരത്തിലുള്ള വ്യക്തി എത്രകാലം ദൈവത്തിൽ വിശ്വസിച്ചിട്ടുണ്ടെങ്കിലും, അത്തരക്കാർ എപ്പോഴും കുഴഞ്ഞുമറിഞ്ഞ ചിന്താഗതിക്കാരും ആശയക്കുഴപ്പം ബാധിച്ചവരും ലളിതമായി ചിന്തിക്കുന്നവരും ആയിരിക്കും; ദൈവത്തിൽ വിശ്വസിക്കുന്നതിന്റെ കാരണം അവർക്കറിയില്ല, ദൈവം ആരെന്നും അവർക്കറിയില്ല. അവർ ദൈവത്തെ അനുഗമിക്കുന്നുണ്ടെങ്കിലും, ഹൃദയത്തിൽ ദൈവത്തെക്കുറിച്ച് കൃത്യമായ ഒരു നിർവചനം അവർക്കില്ല. തങ്ങൾ പിന്തുടരുന്നത് ദൈവമാണോ എന്ന് നിർണ്ണയിക്കാൻ അവർക്ക് സാധിക്കുന്നില്ല. യഥാർത്ഥത്തിൽ ദൈവത്തിൽ വിശ്വസിക്കണമോ അവനെ അനുഗമിക്കണമോ എന്ന കാര്യത്തിലും അവർ ആശയക്കുഴപ്പത്തിലാണ്. ഇത്തരത്തിലുള്ള ഒരു വ്യക്തിയുടെ യഥാർത്ഥ അവസ്ഥയാണ് ഇത്. ഇത്തരം ആളുകളുടെ ചിന്തകൾ മൂടപ്പെട്ടതാണ്, ലളിതമായി പറഞ്ഞാൽ അവരുടെ വിശ്വാസം കലങ്ങിമറിഞ്ഞ അവസ്ഥയിലാണ്. അവർ എല്ലായ്പ്പോഴും പരിഭ്രാന്തിയുടെയും ശൂന്യതയുടെയും ഒരു അവസ്ഥയിലാണ്; “കുഴഞ്ഞുമറിഞ്ഞ ചിന്താഗതിക്കാർ,” “ആശയക്കുഴപ്പം ബാധിച്ചവർ”, “ലളിത ചിന്താഗതിക്കാർ” എന്നീ പദങ്ങൾ അവരുടെ അവസ്ഥയെ സംഗ്രഹിക്കുന്നവയാണ്. അവർ ഒരിക്കലും ദൈവത്തിന്റെ അസ്തിത്വം കാണുകയോ അനുഭവിക്കുകയോ ചെയ്തിട്ടില്ല. അതിനാൽ, ദൈവത്തെ അറിയുന്നതിനെ കുറിച്ച് അവരോട് സംസാരിക്കുന്നത് ചിത്രലിപികളിൽ എഴുതിയ ഒരു പുസ്തകം വായിക്കാൻ അവരെ പ്രേരിപ്പിക്കുന്നതു പോലെയാണ്—അവർ അത് മനസ്സിലാക്കുകയോ അംഗീകരിക്കുകയോ ഇല്ല. അവരെ സംബന്ധിച്ചിടത്തോളം, ദൈവത്തെ അറിയുക എന്നത് വിസ്മയകരമായ ഒരു കഥ കേൾക്കുന്നതിന് തുല്യമാണ്. അവരുടെ ചിന്തകൾ തമോവൃതമായിരിക്കാമെങ്കിലും, ദൈവത്തെ അറിയുന്നത് സമയവും ഊർജ്ജവും തീർത്തും പാഴാക്കുന്നതാണെന്ന് അവർ ഉറച്ചു വിശ്വസിക്കുന്നു. ആദ്യത്തെ തരത്തിൽപ്പെട്ട വ്യക്തി ഇതാണ്: ബാലശീലകളിൽ പൊതിഞ്ഞ ശിശു.

രണ്ടാമത്തെ തരത്തിൽ പെട്ടത്: മുലയൂട്ടുന്ന ശിശുവിന്റെ ഘട്ടം

ബാലശീലികളിൽ പൊതിഞ്ഞ ശിശുവുമായി താരതമ്യപ്പെടുത്തുമ്പോൾ, ഇത്തരത്തിലുള്ള വ്യക്തി കുറച്ചൊക്കെ വളർച്ച കൈവരിച്ചിട്ടുണ്ട്. ഖേദകരമെന്നു പറയട്ടെ, അവർക്ക് ഇപ്പോഴും ദൈവത്തെക്കുറിച്ച് ഒരുതരത്തിലുമുള്ള ഗ്രാഹ്യമില്ല. അവർക്ക് ഇപ്പോഴും ദൈവത്തെക്കുറിച്ച് വ്യക്തമായ ധാരണയോ അവനെക്കുറിച്ച് ഉൾക്കാഴ്ചയോ ഇല്ല. എന്തുകൊണ്ട് ദൈവത്തിൽ വിശ്വസിക്കണം എന്ന കാര്യത്തിൽ അവർക്ക് ഒരു വ്യക്തതയുമില്ല. എങ്കിലും ഹൃദയത്തിൽ അവരുടേതായ ലക്ഷ്യവും വ്യക്തമായ ആശയങ്ങളുമുണ്ട്. ദൈവത്തിൽ വിശ്വസിക്കുന്നത് ശരിയാണോ എന്ന കാര്യത്തെപ്പറ്റി അവർ ചിന്തിക്കുന്നില്ല. ദൈവവിശ്വാസത്തിലൂടെ അവർ തേടുന്ന ലക്ഷ്യവും ഉദ്ദേശ്യവും അവന്റെ കൃപ ആസ്വദിക്കുക, സന്തോഷവും സമാധാനവും ഉണ്ടായിരിക്കുക, സുഖപ്രദമായ ഒരു ജീവിതം നയിക്കുക, ദൈവത്തിന്റെ കരുതലും സംരക്ഷണവും ആസ്വദിക്കുക, ദൈവാനുഗ്രഹത്തിൽ ജീവിക്കുക എന്നിവയൊക്കെയാണ്. എത്രത്തോളം ദൈവത്തെ അറിയാം എന്ന കാര്യത്തിൽ അവർ തത്പരരല്ല; ദൈവത്തെക്കുറിച്ച് അറിവ് സമ്പാദിക്കാനുള്ള ഒരു വ്യഗ്രത അവർക്കില്ല. ദൈവം ചെയ്യുന്ന കാര്യത്തിലോ ചെയ്യാനാഗ്രഹിക്കുന്ന കാര്യത്തിലോ അവർക്ക് ഒരു ചിന്തയുമില്ല. അവന്റെ കൃപ ആസ്വദിക്കാനും അവന്റെ അനുഗ്രഹങ്ങൾ കൂടുതലായി നേടാനുമാണ് അവർ അന്ധമായി ശ്രമിക്കുന്നത്; ഇപ്പോത്തെ യുഗത്തിൽ നൂറുമടങ്ങ് നേട്ടങ്ങൾ കൊയ്യാനും വരും കാലഘട്ടത്തിൽ നിത്യജീവൻ സമ്പാദിക്കാനും അവർ ആഗ്രഹിക്കുന്നു. അവരുടെ ചിന്തകൾ, അവർ സ്വയം എത്രത്തോളം ചെലവിടുന്നു, അവരുടെ ഭക്തി, അതുപോലെ കഷ്ടപ്പാടുകൾ എന്നിവയ്ക്കെല്ലാം ഒരേ ലക്ഷ്യമാണുള്ളത്: ദൈവകൃപയും അനുഗ്രഹങ്ങളും നേടുക. മറ്റൊരു കാര്യത്തിലും അവർ തല്പരരല്ല. ആളുകളെ സുരക്ഷിതമായി സൂക്ഷിക്കാനും തന്റെ കൃപ അവർക്ക് നൽകാനും ദൈവത്തിന് കഴിയുമെന്ന് മാത്രം ഇത്തരം വ്യക്തിക്ക് ഉറപ്പുണ്ട്. ദൈവം മനുഷ്യനെ രക്ഷിക്കാൻ ആഗ്രഹിക്കുന്നതിന്റെ കാരണത്തെ കുറിച്ചോ തന്റെ വാക്കുകളിലൂടെ അല്ലെങ്കിൽ പ്രവൃത്തിയിലൂടെ ദൈവം നേടാനാഗ്രഹിക്കുന്ന ഫലത്തെ കുറിച്ചോ അവർക്ക് വ്യക്തത ഇല്ലെന്ന് അല്ലെങ്കിൽ അവയിൽ താത്പര്യമില്ലെന്ന് ഒരാൾക്ക് പറയാനാകും. ദൈവത്തിന്റെ സത്തയെയും നീതിനിഷ്‌ഠമായ പ്രകൃതത്തെയും അറിയാൻ അവർ ഒരിക്കലും ഒരു ശ്രമവും നടത്തിയിട്ടില്ല. അങ്ങനെ ചെയ്യാനുള്ള താൽപര്യം ഉണ്ടാക്കാനും അവർക്കു സാധിക്കില്ല. ഇത്തരം കാര്യങ്ങൾക്കു ശ്രദ്ധ നൽകാനുല്ള ചായ്‌വ് അവർക്കില്ല, അവയെ കുറിച്ച് അറിയാൻ അവർ ആഗ്രഹിക്കുന്നുമില്ല. ദൈവത്തിന്റെ വേലയെക്കുറിച്ചോ മനുഷ്യനോടു ദൈവം ആവശ്യപ്പെടുന്ന കാര്യങ്ങളെ കുറിച്ചോ ദൈവഹിതത്തെക്കുറിച്ചോ ദൈവവുമായി ബന്ധപ്പെട്ട മറ്റേതെങ്കിലും കാര്യത്തെ കുറിച്ചോ ചോദിക്കാൻ അവർക്ക് ആഗ്രഹമില്ല. മാത്രമല്ല ഈ കാര്യങ്ങളെ കുറിച്ചു ചോദിക്കാനുള്ള ചായ്‌വും അവർക്കില്ല. കാരണം, ഇത്തരം കാര്യങ്ങൾക്കു ദൈവകൃപ ആസ്വദിക്കുന്നതുമായി ഒരു ബന്ധമില്ലെന്ന് അവർ വിചാരിക്കുന്നു. തങ്ങളുടെ സ്വന്ത താത്പര്യങ്ങളുമായി നേരിട്ട് ബന്ധമുള്ളതും മനുഷ്യന്റെമേൽ കൃപ ചൊരിയാൻ കഴിവുള്ളവനുമായ ഒരു ദൈവത്തിൽ മാത്രമേ അവർക്കു താത്പര്യമുള്ളൂ. മറ്റൊരു കാര്യത്തിലും അവർക്ക് താൽപ്പര്യമില്ല. അതിനാൽ എത്ര വർഷമായി അവർ ദൈവത്തിൽ വിശ്വസിക്കുന്നുവെങ്കിലും അവർക്ക് സത്യത്തെ കുറിച്ചുള്ള യാഥാർത്ഥ്യത്തിലേക്ക് പ്രവേശിക്കാൻ കഴിയില്ല. പതിവായി വെള്ളവും ഭക്ഷണവും നൽകാൻ ആരുമില്ലാത്തപ്പോൾ, ദൈവവിശ്വാസത്തിന്റെ പാതയിൽ തുടരുക അവർക്ക് പ്രയാസമാണ്. അവർക്ക് മുമ്പുണ്ടായിരുന്ന സന്തോഷവും സമാധാനവും അല്ലെങ്കിൽ ദൈവകൃപയും ആസ്വദിക്കാൻ കഴിയുന്നില്ലെങ്കിൽ, അവർ അകന്നുപോകാൻ തികച്ചും ബാധ്യസ്ഥരാണ്. രണ്ടാമത്തെ തരത്തിൽപ്പെട്ട വ്യക്തി ഇതാണ്: മുലകുടിക്കുന്ന ശിശുവിന്റെ ഘട്ടത്തിലുള്ള വ്യക്തി.

മൂന്നാമത്തെ തരം: മുലകുടിക്കുന്ന ശിശുവിന്റെ ഘട്ടം, അല്ലെങ്കിൽ കൊച്ചുകുട്ടിയുടെ ഘട്ടം

ഈ വിഭാഗത്തിൽപ്പെട്ട ആളുകൾക്ക് ഒരു നിശ്ചിത അളവിൽ വ്യക്തമായ അവബോധമുണ്ട്. ദൈവകൃപ ആസ്വദിക്കുന്നതിന്റെ അർഥം തങ്ങൾക്ക് യഥാർത്ഥ അനുഭവം ലഭിക്കുന്നുവെന്ന് അർത്ഥമാക്കുന്നില്ലെന്ന് അവർക്കറിയാം. സന്തോഷവും സമാധാനവും കൃപയും തേടുന്നതിൽ ഒരിക്കലും മടുത്തു പോകാതിരിക്കുന്നെങ്കിൽ പോലും, അല്ലെങ്കിൽ ദൈവകൃപ ആസ്വദിക്കുന്നതിലെ തങ്ങളുടെ അനുഭവങ്ങൾ പങ്കുവെച്ചുകൊണ്ടോ തങ്ങളുടെമേൽ ചൊരിഞ്ഞ അനുഗ്രഹങ്ങളെ പ്രതി ദൈവത്തെ സ്തുതിച്ചുകൊണ്ടോ സാക്ഷ്യം വഹിക്കാൻ അവർക്ക് കഴിയുന്നെങ്കിൽ, അത്തരം കാര്യങ്ങൾ തങ്ങൾ ജീവൻ സ്വന്തമാക്കുന്നു എന്ന് അർത്ഥമാക്കുന്നില്ലെന്ന് അല്ലെങ്കിൽ സത്യത്തെ കുറിച്ചുള്ള യാഥാർത്ഥ്യം തങ്ങൾക്ക് ഉണ്ടെന്ന് അർഥമാക്കുന്നില്ലെന്ന് സ്വന്തമായി ഇല്ലെന്ന് സ്വന്തമാക്കുന്നുവെന്നും അർത്ഥമാക്കുന്നില്ല. തങ്ങളുടെ ബോധത്തിൽ നിന്ന് ആരംഭിച്ച്, തങ്ങൾക്കു ദൈവകൃപ മാത്രമേ ഉണ്ടാകൂ എന്ന വന്യമായ പ്രതീക്ഷകൾ പുലർത്തുന്നത് അവർ നിർത്തുന്നു; മറിച്ച്, ദൈവകൃപ ആസ്വദിക്കുമ്പോൾതന്നെ ദൈവത്തിനായി എന്തെങ്കിലും ചെയ്യാനാണ് അവർ ആഗ്രഹിക്കുന്നത്. തങ്ങളുടെ കടമ നിർവഹിക്കാനും അൽപ്പസ്വല്പം ബുദ്ധിമുട്ടുകളും ക്ഷീണവും സഹിക്കാനും ദൈവവുമായി ഒരു പരിധിയോളം സഹകരിക്കാനും അവർ തയ്യാറാണ്. എന്നാൽ, ദൈവവിശ്വാസത്തിലുള്ള അവരുടെ പരിശ്രമം അങ്ങേയറ്റം മായം കലർന്നതും അവർ വെച്ചുപുലർത്തുന്ന വ്യക്തിപരമായ ഉദ്ദേശ്യങ്ങളും അഭിലാഷങ്ങളും വളരെ തീവ്രവും അവരുടെ പ്രകൃതം അങ്ങേയറ്റം ഗർവിഷ്ഠവും ആയതിനാൽ ദൈവത്തിന്റെ ആഗ്രഹത്തെ തൃപ്തിപ്പെടുത്താനോ ദൈവത്തോട് വിശ്വസ്തരായിരിക്കാനോ അവർക്ക് വളരെ ബുദ്ധിമുട്ടാണ്. അതിനാൽ, അവർക്ക് തങ്ങളുടെ വ്യക്തിഗത അഭിലാഷങ്ങൾ സാക്ഷാത്കരിക്കാനോ ദൈവത്തിനു നൽകിയ വാഗ്ദാനങ്ങൾ നിറവേറ്റാനോ കഴിയില്ല. പലപ്പോഴും തങ്ങൾ പരസ്പരവിരുദ്ധ അവസ്ഥകളിൽ ആയിരിക്കുന്നതായി അവർ തിരിച്ചറിയുന്നു: സാധ്യമായ ഏറ്റവും വലിയ അളവോളം ദൈവത്തെ തൃപ്തിപ്പെടുത്താൻ അവർക്കു വളരെ ആഗ്രഹമുണ്ട്. എന്നിട്ടും അവനെ എതിർക്കാനാണ് അവർ തങ്ങളുടെ മുഴുശക്തിയും ഉപയോഗിക്കുന്നത്. അവർ പലപ്പോഴും ദൈവത്തിനു നേർച്ചകൾ നേരുന്നെങ്കിലും അവരുടെ ശപഥങ്ങൾ വേഗത്തിൽ ലംഘിക്കുന്നു. വളരെ കൂടെക്കൂടെ അവർ പരസ്പരവിരുദ്ധമായ മറ്റ് അവസ്ഥകളിൽ ആയിരിക്കുന്നതായി കണ്ടെത്തുന്നു: ദൈവത്തിൽ ആത്മാർത്ഥമായി വിശ്വസിക്കുന്നെങ്കിലും അവനെയും അവനിൽനിന്നു സകലതിനെയും അവർ നിഷേധിക്കുന്നു; ദൈവം തങ്ങളെ പ്രബുദ്ധരാക്കുമെന്ന്, അവരെ വഴിനയിക്കുമെന്ന്, ആവശ്യമുള്ളതൊക്കെ തങ്ങൾക്കു തരുമെന്ന്, തങ്ങളെ സഹായിക്കുമെന്ന് അവർ തീവ്രമായി പ്രത്യാശിക്കുന്നു. എന്നിട്ടും അവർ സ്വന്തം വഴികൾ തേടുന്നു. ദൈവത്തെ മനസ്സിലാക്കാനും അറിയാനും അവർ ആഗ്രഹിക്കുന്നു, എന്നാൽ അവനോട് അടുക്കാൻ അവർ തയ്യാറല്ല. പകരം, അവർ സദാ ദൈവത്തെ ഒഴിവാക്കുന്നു, അവരുടെ ഹൃദയങ്ങൾ അവന്റെ നേരെ അടച്ചുകളഞ്ഞിരിക്കുന്നു. അവർക്കുള്ളത് ദൈവവചനങ്ങളെയും സത്യത്തെയും കുറിച്ചുള്ള ഉപരിപ്ലവമായ ഒരു ഗ്രാഹ്യവും അവ സംബന്ധിച്ച അക്ഷരീയ അർഥത്തിന്റെ അനുഭവവും അതുപോലെ ദൈവത്തെയും സത്യത്തെയും കുറിച്ചുള്ള കേവലം പുറമേയുള്ള ഒരു ആശയവുമാണ്. അതേസമയം ദൈവം സത്യമാണോ എന്ന് സ്ഥിരീകരിക്കാനോ നിർണ്ണയിക്കാനോ, ദൈവം യഥാർത്ഥത്തിൽ നീതിമാനാണോ എന്ന് സ്ഥിരീകരിക്കാനോ അവർക്ക് അപ്പോഴും കഴിയില്ല. ദൈവത്തിന്റെ പ്രകൃതവും സത്തയും സംബന്ധിച്ച വാസ്തവികത നിർണയിക്കാനും അവർക്ക് കഴിയുന്നില്ല, അവന്റെ യഥാർത്ഥ അസ്തിത്വത്തിന്റെ കാര്യത്തിലും അവർ അങ്ങനെതന്നെ. അവരുടെ ദൈവവിശ്വാസത്തിൽ എപ്പോഴും സംശയങ്ങളും തെറ്റിദ്ധാരണകളും അടങ്ങുന്നു, മാത്രമല്ല അതിൽ ഭാവനകളും സങ്കൽപ്പങ്ങളും കൂടെ ഉൾപ്പെട്ടിരിക്കുന്നു. അവർ ദൈവകൃപ ആസ്വദിക്കുമ്പോൾതന്നെ, തങ്ങളുടെ വിശ്വാസത്തെ സമ്പന്നമാക്കാനും ദൈവവിശ്വാസമെന്ന തങ്ങളുടെ അനുഭവത്തെ വർദ്ധിപ്പിക്കാനും ദൈവവിശ്വാസം സംബന്ധിച്ച തങ്ങളുടെ ഗ്രാഹ്യം പരിശോധിക്കാനും തങ്ങൾതന്നെ സ്ഥാപിച്ച ജീവവഴിയിലൂടെ നടന്നുകൊണ്ടും മനുഷ്യവർഗ്ഗത്തിനായി നീതിനിഷ്ഠമായ ഒരു ദൗത്യം നിർവഹിച്ചുകൊണ്ടും തങ്ങളുടെ വൃഥാഭിമാനത്തെ തൃപ്തിപ്പെടുത്താനുമായി സാധ്യമെന്ന് അവർ കരുതുന്ന ചില സത്യങ്ങൾ മനസ്സില്ലാമനസ്സോടെ അവർ അനുഭവിക്കുകയോ അനുഷ്ഠിക്കുകയോ കൂടെ ചെയ്യുന്നു. അതേസമയം, അനുഗ്രഹങ്ങൾ നേടാനുള്ള തങ്ങളുടെ ആഗ്രഹത്തെ തൃപ്തിപ്പെടുത്താൻ വേണ്ടിയും അവർ ഈ കാര്യങ്ങൾ ചെയ്യുന്നു. ഇത് മനുഷ്യർക്ക് കൂടുതൽ അനുഗ്രഹങ്ങൾ ലഭിക്കുമെന്ന പ്രതീക്ഷയിൽ അവർ വെക്കുന്ന ഒരു പന്തയത്തിന്റെ ഭാഗമാണ്. തന്നെയുമല്ല, ദൈവത്തെ പ്രാപിക്കുന്നതുവരെ വിശ്രമിക്കാതിരിക്കാനുള്ള തീവ്രാഭിലാഷവും ആജീവനാന്ത മോഹവും നടപ്പാക്കാനും കൂടിയാണ് ഇത്. ഇത്തരക്കാർക്ക് ദൈവത്തിൽ നിന്നുള്ള പ്രബുദ്ധത ലഭിക്കുന്നത് വളരെ വിരളമാണ്. കാരണം അനുഗ്രഹങ്ങൾ നേടാനുള്ള അവരുടെ ആഗ്രഹവും ഉദ്ദേശ്യവും അവർക്ക് വളരെ പ്രധാനമാണ്. ഇത് ഉപേക്ഷിക്കാൻ അവർക്ക് ഒരു ആഗ്രഹവുമില്ല, തീർച്ചയായും അവർക്ക് അത് സഹിക്കാൻ കഴിയില്ല. അനുഗ്രഹം നേടാനുള്ള ആഗ്രഹമില്ലാതെ, ദൈവത്തെ പ്രാപിക്കുന്നതുവരെ വിശ്രമിക്കാതിരിക്കുകയെന്ന ദീർഘകാല ആഗ്രഹമില്ലാതെ, ദൈവത്തിൽ വിശ്വസിക്കാനുള്ള പ്രചോദനം തങ്ങൾക്കു നഷ്ടമാകുമെന്ന് അവർ ഭയക്കുന്നു. തന്മൂലം, യാഥാർത്ഥ്യത്തെ നേരിടാൻ അവർ ആഗ്രഹിക്കുന്നില്ല. ദൈവത്തിന്റെ വചനത്തെയോ പ്രവൃത്തിയെയോ നേരിടാൻ അവർ ആഗ്രഹിക്കുന്നില്ല. ദൈവത്തിന്റെ പ്രകൃതത്തെയോ സത്തയെയോ നേരിടാൻ അവർ ആഗ്രഹിക്കുന്നില്ല, അപ്പോൾപ്പിന്നെ ദൈവത്തെ അറിയുക എന്ന വിഷയത്തിന്റെ കാര്യം പരാമർശിക്കുക പോലും വേണ്ട. കാരണം, ദൈവവും അവന്റെ സത്തയും അവന്റെ നീതിനിഷ്ഠമായ പ്രകൃതവും അവരുടെ ഭാവനകളെ മാറ്റിസ്ഥാപിച്ചുകഴിഞ്ഞാൽ, അവരുടെ സ്വപ്നങ്ങൾ കത്തിയമരും. കൂടാതെ വർഷങ്ങൾ നീണ്ട കഠിനാധ്വാനത്തിലൂടെ സമ്പാദിച്ച അവരുടെ വിശുദ്ധമെന്ന് വിളിക്കപ്പെടുന്ന വിശ്വാസവും ‘യോഗ്യതകളും’ ഇല്ലാതാകും. അതുപോലെ, വർഷങ്ങൾകൊണ്ട് അവർ വിയർപ്പും രക്തവും ഒഴുക്കി കീഴടക്കിയ അവരുടെ “പ്രദേശം” തകർച്ച നേരിടേണ്ടിവരും. ഇവയെല്ലാം അവരുടെ അനേകവർഷത്തെ കഠിനാധ്വാനവും ശ്രമവും നിരർഥകമാണെന്നും ഒന്നുമില്ലാത്ത അവസ്ഥയിൽനിന്ന് അവർ വീണ്ടും തുടങ്ങുകയല്ലാതെ വേറെ മാർഗ്ഗമില്ലെന്നും സൂചിപ്പിക്കും. അവർ ഹൃദയത്തിൽ പേറേണ്ടിവരുന്ന ഏറ്റവും ദുഷ്കരമായ വേദനയാണിത്. അവർ കാണാൻ ആഗ്രഹിക്കുന്ന ഫലമാണിത്. അതിനാലാണ് പിന്നോട്ടു പോകാൻ കൂസാതെ അവർ എല്ലായ്പ്പോഴും ഇത്തരം പ്രതിസന്ധിയിൽ അകപ്പെട്ടുപോകുന്നത്. ഇത് മൂന്നാമത്തെ തരത്തിലുള്ള വ്യക്തിയാണ്: മുലകുടി നിർത്തുന്ന ശിശുവിന്റെ ഘട്ടത്തിലുള്ള വ്യക്തി.

മുകളിൽ പ്രതിപാദിച്ച മൂന്ന് തരത്തിലുള്ള ആളുകൾക്ക്—അതായത് ഈ മൂന്ന് ഘട്ടങ്ങളിൽ സ്ഥിതിചെയ്യുന്ന ആളുകൾക്ക്—ദൈവത്തിന്റെ സ്വത്വത്തിലും പദവികളിലും അല്ലെങ്കിൽ അവന്റെ നീതിനിഷ്ഠമായ പ്രകൃതത്തിലും ശരിക്കുള്ള ഒരു വിശ്വാസവും ഇല്ലെന്ന് മാത്രമല്ല ഈ കാര്യങ്ങൾ സംബന്ധിച്ച് വ്യക്തവും കൃത്യവുമായ അംഗീകാരമോ സ്ഥിരീകരണമോ ഇല്ലതാനും. അതിനാൽ, ഈ മൂന്നു തരത്തിലുള്ള ആളുകൾക്ക് സത്യം സംബന്ധിച്ച യാഥാർത്ഥ്യത്തിലേക്ക് പ്രവേശിക്കുക വളരെ ബുദ്ധിമുട്ടാണ്. മാത്രമല്ല അവർക്ക് ദൈവത്തിന്റെ കരുണ, പ്രബുദ്ധത, പ്രകാശം ലഭിക്കുക എന്നിവ ലഭിക്കുന്നതും ദുഷ്കരമാണ്. കാരണം അവർ ദൈവത്തിൽ വിശ്വസിക്കുന്ന രീതിയും ദൈവത്തോടുള്ള അവരുടെ തെറ്റായ മനോഭാവവും അവരുടെ ഹൃദയത്തിൽ അവൻ പ്രവർത്തിക്കുകയെന്നത് അസാധ്യമാക്കിത്തീർക്കുന്നു. ദൈവത്തെക്കുറിച്ചുള്ള അവരുടെ സംശയങ്ങളും തെറ്റിദ്ധാരണകളും ഭാവനകളും ദൈവത്തെക്കുറിച്ചുള്ള അവരുടെ വിശ്വാസത്തെയും അറിവിനെയും കടത്തിവെട്ടുന്നു. വളരെ അപകടസാധ്യതയിൽ ആയിരിക്കുന്ന മൂന്നുതരം ആളുകളാണിവർ. അവർ വളരെ അപകടകരമായ മൂന്നു ഘട്ടങ്ങളുമാണ്. ദൈവം, ദൈവത്തിന്റെ സ്വത്വം, ദൈവത്തിന്റെ വ്യക്തിത്വം, ദൈവം സത്യമാണോ, അവന്റെ അസ്തിത്വ സത്യവും യാഥാർത്ഥ്യവും ദൈവമാണോ എന്നത് തുടങ്ങിയ കാര്യങ്ങൾ സംബന്ധിച്ചു സംശയമനോഭാവം പുലർത്തുമ്പോൾ, ഈ കാര്യങ്ങൾ സംബന്ധിച്ച് ഒരുവന് ഉറപ്പില്ലാത്തപ്പോൾ, ദൈവത്തിൽ നിന്ന് വരുന്ന സകലതും ഒരുവന് എങ്ങനെയാണ് സ്വീകരിക്കാൻ കഴിയുക? ദൈവം സത്യവും വഴിയും ജീവനും ആണെന്ന വസ്തുത ഒരുവന് എങ്ങനെ അംഗീകരിക്കാൻ കഴിയും? ദൈവത്തിന്റെ ശാസനയും ന്യായവിധിയും ഒരുവന് എങ്ങനെ സ്വീകരിക്കാൻ കഴിയും? ദൈവത്തിത്തിൽ നിന്നുള്ള രക്ഷ ഒരുവന് എങ്ങനെ സ്വീകരിക്കാൻ കഴിയും? ഇത്തരത്തിലുള്ള വ്യക്തിക്ക് എങ്ങനെയാണ് ദൈവത്തിന്റെ യഥാർത്ഥ മാർഗനിർദേശവും കരുതലും ലഭിക്കാൻ കഴിയുക? ഈ മൂന്ന് ഘട്ടങ്ങളിൽ ആയിരിക്കുന്നവർക്ക് ഏതു സമയത്തും ദൈവത്തെ എതിർക്കാനോ ന്യായം വിധിക്കാനോ ദൈവത്തെ ദുഷിക്കാനോ ദൈവത്തെ ഒറ്റിക്കൊടുക്കാനോ കഴിയും. അവർക്ക് എപ്പോൾ വേണമെങ്കിലും ശരിയായ വഴി ഉപേക്ഷിക്കാനും ദൈവത്തെ തള്ളിക്കളയാനും കഴിയും. ഈ മൂന്ന് ഘട്ടങ്ങളിലുമുള്ള ആളുകൾ ഒരു നിർണായക കാലഘട്ടത്തിൽ സ്ഥിതി ചെയ്യുന്നു എന്ന് ഒരാൾക്ക് പറയാനാകും. കാരണം അവർ ദൈവത്തിൽ വിശ്വസിക്കുന്ന കാര്യത്തിൽ ശരിയായ പാതയിൽ പ്രവേശിച്ചിട്ടില്ല.

നാലാമത്തെ തരം: പക്വമാകുന്ന കുട്ടിയുടെ ഘട്ടം അല്ലെങ്കിൽ കുട്ടിക്കാലം

ഒരു വ്യക്തി മുലകുടി മാറിയശേഷം—അതായത് അവർ ധാരാളം കൃപ ആസ്വദിച്ചശേഷം—ദൈവത്തിൽ വിശ്വസിക്കുക എന്നതിന്റെ അർത്ഥമെന്തെന്ന് പര്യവേക്ഷണം ചെയ്യാൻ തുടങ്ങുന്നു, മനുഷ്യൻ എന്തിനാണ് ജീവിക്കുന്നത്, മനുഷ്യൻ എങ്ങനെ ജീവിക്കണം, എന്തുകൊണ്ടാണ് ദൈവം തന്റെ പ്രവൃത്തി മനുഷ്യന്റെമേൽ ചെയ്യുന്നത് എന്നതു പോലുള്ള വ്യത്യസ്ത ചോദ്യങ്ങൾ മനസ്സിലാക്കാൻ ആഗ്രഹിച്ചു തുടങ്ങുന്നു. ഈ അവ്യക്ത ചിന്തകളും ആശയക്കുഴപ്പം പിടിച്ച ചിന്താരീതികളും അവരുടെ ഉള്ളിൽ ഉടലെടുക്കുകയും അവരുടെ ഉള്ളിൽ നിലനിൽക്കുകയും ചെയ്യുമ്പോൾ, അവർക്ക് തുടർച്ചയായി നനവ് ലഭിക്കുന്നു, മാത്രമല്ല അവർക്ക് അവരുടെ കടമ നിർവഹിക്കാനും കഴിയുന്നു. ഈ കാലയളവിൽ, ദൈവത്തിന്റെ അസ്തിത്വസംബന്ധമായ സത്യത്തെക്കുറിച്ച് അവർക്ക് മേലാൽ യാതൊരു സംശയവുമില്ല. ദൈവത്തിൽ വിശ്വസിക്കുക എന്നതിന്റെ അർത്ഥം സംബന്ധിച്ച് അവർക്ക് കൃത്യമായ ഒരു ഗ്രാഹ്യമുണ്ട്. ഈ അടിത്തറയിൽ ദൈവത്തെക്കുറിച്ചുള്ള അറിവ് അവർ ക്രമേണ നേടുന്നു. കൂടാതെ ദൈവത്തിന്റെ പ്രകൃതവും സത്തയും സംബന്ധിച്ചുള്ള അവരുടെ അവ്യക്തമായ ചിന്തകളുടെയും ആശയക്കുഴപ്പം ബാധിച്ച ചിന്താരീതികളുടെയും കാര്യത്തിൽ ചില ഉത്തരങ്ങൾ അവർക്കു ക്രമേണ ലഭിക്കുന്നു. സ്വഭാവത്തിലും അതുപോലെ ദൈവത്തെ കുറിച്ചുള്ള തങ്ങളുടെ അറിവിലും അവർക്കുണ്ടായ മാറ്റങ്ങൾ കണക്കിലെടുക്കുമ്പോൾ, ഈ ഘട്ടത്തിലുള്ള ആളുകൾ ശരിയായ പാതയിൽ നടക്കാൻ ആരംഭിക്കുന്നു, അവർ ഒരു പരിവർത്തന കാലഘട്ടത്തിൽ പ്രവേശിക്കുന്നു. ഈ ഘട്ടത്തിലാണ് ആളുകൾക്ക് ജീവൻ ലഭിക്കുന്നത്. തെറ്റിദ്ധാരണകൾ, ഭാവനകൾ, സങ്കൽപ്പങ്ങൾ, ദൈവത്തെ കുറിച്ചുള്ള അവ്യക്തമായ നിർവചനങ്ങൾ എന്നിങ്ങനെ ആളുകൾക്കു ഹൃദയത്തിൽ ദൈവത്തെ അറിയുന്നതുമായി ബന്ധപ്പെട്ടുള്ള വിവിധ ചോദ്യങ്ങൾക്കു ക്രമേണ ഉത്തരം കണ്ടെത്തുന്നതാണ് ജീവൻ ഉണ്ട് എന്നതിന്റെ വ്യക്തമായ സൂചനകൾ. ഇനി, ദൈവത്തിന്റെ അസ്തിത്വം സംബന്ധിച്ച യാഥാർത്ഥ്യം അവർ ശരിക്കും വിശ്വസിക്കാനും തിരിച്ചറിയാനും ഇടയാകുക മാത്രമല്ല, അവർ ദൈവത്തെക്കുറിച്ച് കൃത്യമായ നിർവചനം നേടുകയും ഹൃദയത്തിൽ ദൈവത്തിന് ശരിയായ സ്ഥാനം നൽകുക കൂടി ചെയ്യുന്നു. ദൈവത്തെ യഥാർഥത്തിൽ അനുഗമിക്കുന്നത് അവരുടെ അവ്യക്ത വിശ്വാസത്തെ മാറ്റിസ്ഥാപിക്കുന്നു. ഈ ഘട്ടത്തിൽ, ആളുകൾ ക്രമേണ ദൈവസംബന്ധമായ തങ്ങളുടെ തെറ്റിദ്ധാരണകളും തെറ്റായ ഉദ്യമങ്ങളും വിശ്വാസമാർഗ്ഗങ്ങളും മനസ്സിലാക്കാൻ ഇടയാകുന്നു. അവർ സത്യത്തിനായി വാഞ്ഛിക്കാൻ, ദൈവത്തിന്റെ ന്യായവിധിയും ശാസനയും ശിക്ഷണവും വാഞ്ഛിക്കാൻ, തങ്ങളുടെ പ്രകൃതത്തിൽ ഒരു പരിവർത്തനം വാഞ്ഛിക്കാൻ തുടങ്ങുന്നു. ഈ ഘട്ടത്തിൽ അവർ ദൈവത്തെ കുറിച്ചുള്ള സകലതരം സങ്കൽപ്പങ്ങളും ഭാവനകളും ക്രമേണ ഉപേക്ഷിക്കുന്നു. അതേസമയം അവർ ദൈവത്തെക്കുറിച്ചുള്ള തെറ്റായ അറിവ് മാറ്റുകയും ശരിയാക്കുകയും ദൈവത്തെക്കുറിച്ചുള്ള ശരിയായ അടിസ്ഥാന അറിവ് കുറച്ചൊക്കെ നേടുകയും ചെയ്യുന്നു. ഈ ഘട്ടത്തിൽ ആളുകൾക്കുള്ള അറിവിന്റെ ഒരു ഭാഗം വളരെ നിർദ്ദിഷ്ടമോ കൃത്യമോ അല്ലെങ്കിലും, കുറഞ്ഞപക്ഷം അവർ തങ്ങളുടെ സങ്കൽപ്പങ്ങളും തെറ്റായ അറിവും ദൈവത്തെക്കുറിച്ചുള്ള തെറ്റിദ്ധാരണകളും ഉപേക്ഷിച്ചുതുടങ്ങുന്നു; അവർ മേലാൽ ദൈവത്തെപ്പറ്റി സങ്കൽപ്പങ്ങളും ഭാവനകളും വെച്ചുപുലർത്തുന്നില്ല. തങ്ങളുടെ സങ്കൽപ്പങ്ങളിൽ കാണുന്ന കാര്യങ്ങൾ, അറിവിൽ നിന്നുള്ള കാര്യങ്ങൾ, സാത്താനിൽ നിന്നുള്ള കാര്യങ്ങൾ എന്നിവയൊക്കെ ഉപേക്ഷിക്കാൻ അവർ പഠിച്ചുതുടങ്ങുന്നു; ശരിയായതും ക്രിയാത്മകവുമായ കാര്യങ്ങൾക്ക്, ദൈവവചനങ്ങളിൽ നിന്ന് വരുന്നതും സത്യവുമായി പൊരുത്തപ്പെടുന്നതുമായ കാര്യങ്ങൾക്ക് പോലും, വിധേയപ്പെടാൻ അവർ മനസ്സു കാണിച്ചുതുടങ്ങുന്നു. കൂടാതെ, അവർ ദൈവത്തിന്റെ വചനങ്ങൾ അനുഭവിക്കാനും വ്യക്തിപരമായി അവന്റെ വചനങ്ങൾ അറിയാനും അനുഷ്ഠിക്കാനും അവന്റെ വാക്കുകൾ തങ്ങളുടെ പ്രവർത്തനങ്ങളെ ഭരിക്കുന്ന തത്ത്വങ്ങളയും തങ്ങളുടെ പ്രകൃതം മാറ്റുന്നതിനുള്ള അടിസ്ഥാനമായും അംഗീകരിക്കാനുമുള്ള ശ്രമം തുടങ്ങുന്നു. ഈ കാലയളവിൽ, ആളുകൾ അറിയാതെതന്നെ ദൈവത്തിന്റെ ന്യായവിധിയും ശാസനയും സ്വീകരിക്കുകയും ദൈവവചനങ്ങളെ താങ്കളുടെ ജീവനായി അറിയാതെതന്നെ സ്വീകരിക്കുകയും ചെയ്യുന്നു. ദൈവത്തിന്റെ ന്യായവിധി, ശാസന, വചനങ്ങൾ എന്നിവ അവർ അംഗീകരിക്കുമ്പോൾ, തങ്ങൾ ഹൃദയത്തിനുള്ളിൽ വിശ്വസിക്കുന്ന ദൈവത്തെ കുറിച്ച് അവർ കൂടുതലായി ബോധവാന്മാരാകുകയും അവൻ യഥാർത്ഥത്തിൽ ഉണ്ടെന്ന് മനസ്സിലാക്കാൻ അവർക്കു കഴിയുന്നു. ദൈവത്തിന്റെ വാക്കുകളിൽ, അതുപോലെ തങ്ങളുടെ അനുഭവങ്ങളിലും ജീവിതത്തിലും, ദൈവം എപ്പോഴും മനുഷ്യന്റെ ഭാഗധേയത്തിനുമേൽ ആദ്ധ്യക്ഷ്യം വഹിക്കുകയും സദാ മനുഷ്യനെ നയിക്കുകയും അവനുവേണ്ടി കരുതുകയും ചെയ്തിരിക്കുന്നുവെന്നും അവർക്ക് കൂടുതലായി തോന്നുന്നു. ദൈവവുമായുള്ള അവരുടെ സഹവാസത്തിലൂടെ അവർ ക്രമേണ ദൈവത്തിന്റെ അസ്തിത്വത്തെ സ്ഥിരീകരിക്കുന്നു. അതിനാൽ, അവർ തിരിച്ചറിയുന്നതിനു മുമ്പുതന്നെ, അവർ ഇതിനകംതന്നെ ഉപബോധമനസ്സിനാൽ ദൈവവേലയെ അംഗീകരിക്കുകയും അതിൽ ഉറച്ചു വിശ്വസിക്കാൻ തുടങ്ങുകയും ചെയ്തിരിക്കുന്നു, കൂടാതെ അവർ ദൈവത്തിന്റെ വചനങ്ങളെ അംഗീകരിക്കുകയും ചെയ്തിരിക്കുന്നു. ആളുകൾ ദൈവത്തിന്റെ വചനങ്ങളും പ്രവൃത്തികളും അംഗീകരിച്ചുകഴിഞ്ഞാൽ, അവർ അവിരാമം സ്വയം ത്യജിക്കുന്നു, സ്വന്ത സങ്കൽപ്പങ്ങൾ ത്യജിക്കുന്നു, സ്വന്തം അറിവ് ത്യജിക്കുന്നു, സ്വന്തം ഭാവനകൾ ത്യജിക്കുന്നു. അതേസമയം, സത്യമെന്തെന്നും ദൈവഹിതം എന്തെന്നും നിരന്തരം അന്വേഷിക്കുകയും ചെയ്യുന്നു. വളർച്ചയുടെ ഈ കാലഘട്ടത്തിൽ ദൈവത്തെക്കുറിച്ച് ആളുകൾക്കുള്ള അറിവ് വളരെ ഉപരിപ്ലവമാണ്. ഈ അറിവിനെ കുറിച്ച് വാക്കുകളിൽ വ്യക്തമായി വിശദീകരിക്കാനോ നിയതമായ വിശദാംശങ്ങൾ സഹിതം അത് പ്രകടിപ്പിക്കാനോ പോലും അവർക്കു കഴിയില്ല. അവർക്ക് ഒരു ധാരണാധിഷ്ഠിത ഗ്രാഹ്യം മാത്രമേയുള്ളൂ; എന്നിരുന്നാലും, മുമ്പത്തെ മൂന്ന് ഘട്ടങ്ങളുമായി സംവദിക്കുമ്പോൾ, ഈ ഘട്ടത്തിലെ ആളുകളുടെ അപക്വമായ ജീവിതത്തിന് ഇതിനകം നനവും ദൈവവചനങ്ങളും ലഭിച്ചിരിക്കുന്നു, അങ്ങനെ അത് മുളപൊട്ടാൻ തുടങ്ങിയിരിക്കുന്നു. അവരുടെ ജീവിതം നിലത്തു കുഴിച്ചിട്ട ഒരു വിത്തു പോലെയാണ്; ഈർപ്പവും പോഷകങ്ങളും ലഭിച്ചുകഴിയുമ്പോൾ അത് മണ്ണിനെ ഭേദിക്കും, അതിന്റെ മുളപൊട്ടുന്നത് ഒരു പുതിയ ജീവന്റെ പിറവിയെ പ്രതിനിധീകരിക്കും. ഈ പിറവി ജീവന്റെ അടയാളങ്ങളുടെ ഒരു ദർശനം നൽകുന്നു. ആളുകൾക്ക് ജീവൻ ഉള്ളപ്പോൾ അവർ വളരുന്നു. അതിനാൽ, ക്രമേണ ദൈവവിശ്വാസത്തിന്റെ ശരിയായ പാതയിലേക്കു നീങ്ങുക, സ്വന്തം സങ്കൽപ്പങ്ങൾ ഉപേക്ഷിക്കുക, ദൈവത്തിന്റെ മാർഗ്ഗനിർദ്ദേശം നേടുക എന്നീ അടിത്തറകളിൽ ആളുകളുടെ ജീവൻ അനിവാര്യമായും പതിയെ പതിയെ വളരും. ഏത് അടിസ്ഥാനത്തിലാണ് ഈ വളർച്ചയെ അളക്കുന്നത്? ദൈവത്തിന്റെ വചനങ്ങളിലുള്ള വ്യക്തിയുടെ അനുഭവവും അവന്റെ നീതിനിഷ്‌ഠമായ പ്രകൃതത്തെ കുറിച്ചുള്ള അവരുടെ ശരിയായ ഗ്രാഹ്യവും അനുസരിച്ചാണ് അത് അളക്കുന്നത്. വളർച്ചയുടെ ഈ ഘട്ടത്തിൽ ദൈവത്തെയും അവന്റെ സത്തയെയും കുറിച്ചുള്ള തങ്ങളുടെ അറിവ് കൃത്യമായി വിവരിക്കാൻ സ്വന്തം വാക്കുകൾ ഉപയോഗിക്കുന്നത് വളരെ ദുഷ്കരമാണെന്ന് അവർ മനസ്സിലാക്കുന്നെങ്കിലും, ദൈവകൃപയുടെ ആസ്വാദനത്തിലൂടെ ആനന്ദം പിന്തുടരാനോ അവന്റെ കൃപ നേടുകയെന്ന സ്വന്തം ലക്ഷ്യം പിന്തുടരാനായി ദൈവത്തിൽ വിശ്വസിക്കാനോ ഇക്കൂട്ടർ ആത്മനിഷ്ഠമായി മേലാൽ തയ്യാറല്ല. പകരം, ദൈവവചനാധിഷ്ഠിതമായ ഒരു ജീവിതം പിന്തുടരാനും ദൈവം നൽകുന്ന രക്ഷ യുടെ പ്രജകളാകാനും അവർ തയ്യാറാണ്. മാത്രമല്ല, അവർ ആത്മവിശ്വാസമുള്ളവരും ദൈവത്തിന്റെ ന്യായവിധിയും ശാസനയും സ്വീകരിക്കാൻ ഒരുക്കമുള്ളവരും ആണ്. വളർച്ചാഘട്ടത്തിൽ ആയിരിക്കുന്ന ഒരു വ്യക്തിയുടെ അടയാളമാണ് ഇത്.

ഈ ഘട്ടത്തിൽ ആയിരിക്കുന്ന ആളുകൾക്ക് ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ച് കുറച്ചൊക്കെ അറിവുണ്ടെങ്കിലും, ആ അറിവ് വളരെ അവ്യക്തവും അസ്പഷ്ടവുമാണ്. ഇക്കാര്യങ്ങളെ കുറിച്ച് വ്യക്തമായി വിശദീകരിക്കാൻ അവർക്ക് കഴിയില്ലെങ്കിലും, ഇതിനകം ഉള്ളാലേ എന്തെങ്കിലും ലഭിച്ചതായി അവർക്കു തോന്നുന്നു. കാരണം ദൈവത്തിന്റെ ശാസനയിലൂടെയും ന്യായവിധിയിലൂടെയും ദൈവത്തിന്റെ നീതിനിഷ്‌ഠമായ പ്രകൃതത്തെ കുറിച്ച് കുറച്ചൊക്കെ അറിവും ഗ്രാഹ്യവും അവർ നേടിയിട്ടുണ്ട്. എന്നിരുന്നാലും, അതെല്ലാം ഉപരിപ്ലവമാണ്, അത് ഇപ്പോഴും ഒരു പ്രാഥമിക ഘട്ടത്തിലാണുതാനും. ഈ വിഭാഗത്തിലുള്ള ആളുകൾ ഒരു പ്രത്യേക കാഴ്ചപ്പാടോടെയാണ് ദൈവകൃപയെ കാണുന്നത്. അത് അവർ പിന്തുടരുന്ന ലക്ഷ്യങ്ങളിലെയും അവ പിന്തുടരുന്ന രീതിയിലെയും മാറ്റങ്ങളിൽ പ്രകടമാണ്. ഇപ്പോഴും സത്യത്തെ പിന്തുടരുന്നില്ലെങ്കിൽ, യാഥാർത്ഥ്യത്തിലേക്ക് പ്രവേശിക്കാൻ ഇപ്പോഴും ആഗ്രഹിക്കുന്നില്ലെങ്കിൽ, ദൈവത്തിന്റെ വചനങ്ങൾ അനുഭവിക്കുമ്പോൾതന്നെ അവനെ തൃപ്തിപ്പെടുത്താനും അറിയാനും ശ്രമിക്കുന്നില്ലെങ്കിൽ, അപ്പോൾ ദൈവത്തിൽ വിശ്വസിക്കുക എന്നതിന്റെ അർത്ഥം തങ്ങൾക്കു നഷ്ടപ്പെടുമെന്ന് ദൈവത്തിന്റെ വചനങ്ങളിലും പ്രവൃത്തിയിലും മനുഷ്യനോട് അവൻ ആവശ്യപ്പെട്ടിരിക്കുന്ന സകലതരം കാര്യങ്ങളിലും മനുഷ്യനെക്കുറിച്ച് അവൻ വെളിപ്പെടുത്തിയിരിക്കുന്ന കാര്യങ്ങളിലും അവർ ഇതിനകം കണ്ടുകഴിഞ്ഞിരിക്കുന്നു. അവർ ദൈവകൃപ എത്രമാത്രം ആസ്വദിച്ചാലും, അവരുടെ പ്രകൃതം മാറ്റാനോ ദൈവത്തെ തൃപ്തിപ്പെടുത്താനോ ദൈവത്തെ അറിയാനോ കഴിയില്ലെന്നും ആളുകൾ ദൈവകൃപയിൽ തുടർച്ചയായി ജീവിക്കുന്നെങ്കിൽ അവർ ഒരിക്കലും വളർച്ച കൈവരിക്കുകയോ ജീവൻ നേടുകയോ രക്ഷ പ്രാപിക്കുകയോ ചെയ്യില്ലെന്ന് അവർ കാണുന്നു. ചുരുക്കത്തിൽ, ഒരു വ്യക്തിക്ക് ദൈവത്തിന്റെ വചനങ്ങൾ യഥാർഥത്തിൽ അനുഭവിക്കാൻ കഴിയുന്നില്ലെങ്കിൽ, ദൈവത്തിന്റെ വചനങ്ങളിലൂടെ അവനെ അറിയാൻ കഴിയുന്നില്ലെങ്കിൽ, അവർ സദാകാലം ഒരു ശിശുവിന്റെ ഘട്ടത്തിൽതന്നെ തുടരുകയും തങ്ങളുടെ ജീവിതവളർച്ചയിൽ ഒരു ചുവട് പോലും മുന്നോട്ട് വയ്ക്കാതിരിക്കുകയും ചെയ്യും. നിങ്ങൾ ഒരു ശിശുവിന്റെ ഘട്ടത്തിൽ എക്കാലവും നിലനിൽക്കുന്നുവെങ്കിൽ, ഒരിക്കലും ദൈവവചനത്തിന്റെ യാഥാർത്ഥ്യത്തിലേക്ക് പ്രവേശിക്കുന്നില്ലെങ്കിൽ, ദൈവവചനം നിങ്ങളുടെ ജീവൻ എന്നനിലയിൽ ഒരിക്കലും ഇല്ലെങ്കിൽ, നിങ്ങൾക്ക് ഒരിക്കലും ദൈവത്തെക്കുറിച്ചുള്ള യഥാർത്ഥ വിശ്വാസവും അറിവും ഇല്ലെങ്കിൽ, നിങ്ങൾ ദൈവത്താൽ പൂർണനാക്കപ്പെടാനുള്ള എന്തെങ്കിലും സാധ്യതയുണ്ടോ? അതിനാൽ, ദൈവവചനത്തിന്റെ യാഥാർത്ഥ്യത്തിലേക്കു പ്രവേശിക്കുന്ന ആൾ, തന്റെ ജീവൻ എന്നനിലയിൽ ദൈവവചനം കൈക്കൊള്ളുന്ന ആൾ, ദൈവത്തിന്റെ ശാസനയും ന്യായവിധിയും അംഗീകരിക്കാൻ തുടങ്ങുന്ന ആൾ, ദുഷിച്ച പ്രകൃതം മാറാൻ തുടങ്ങുകയും ദൈവത്തെ അറിയാനും ദൈവം കൈവരുത്തുന്ന രക്ഷ സ്വീകരിക്കാനും മനസ്സ് കാണിക്കുകയും ചെയ്യുന്ന ആൾ—ഇവരൊക്കെയാണ് യഥാർത്ഥത്തിൽ ജീവൻ കൈവശമാക്കുന്നവർ. ഇത് വാസ്തവത്തിൽ നാലാമത്തെ തരം വ്യക്തിയാണ്, പക്വത കൈവരിക്കുന്ന കുട്ടിയാണ്, കുട്ടിക്കാല ഘട്ടത്തിൽ ആയിരിക്കുന്ന ആളാണ്.

അഞ്ചാമത്തെ തരം: ജീവിതത്തിന്റെ പക്വതാഘട്ടം അല്ലെങ്കിൽ മുതിർന്നവരുടെ ഘട്ടം

കുട്ടിക്കാല ഘട്ടത്തിലൂടെ അനുഭവിച്ചറിയുകയും പിച്ചവെച്ച് നടക്കുകയും ചെയ്തശേഷം, ആവർത്തിച്ചുള്ള ഉയർച്ചതാഴ്ചകൾ നിറഞ്ഞ വളർച്ചയുടെ ഒരു ഘട്ടത്തിനു ശേഷം, ആളുകളുടെ ജീവിതം സുസ്ഥിരമാകുന്നു, അവരുടെ മുന്നോട്ടുള്ള വേഗം ഇനി നിലയ്ക്കുന്നില്ല, ആർക്കും അവരെ തടയാൻ കഴിയില്ല. മുന്നോട്ടുള്ള പാത ഇപ്പോഴും പരുക്കനും ദുഷ്കരവും ആണെങ്കിലും, അവർ മേലാൽ ദുർബലരോ ഭയചകിതരോ അല്ല; മാത്രമല്ല അവർക്കു മുന്നോട്ടുള്ള ഗതിയിൽ തപ്പിത്തടച്ചിലോ സ്ഥലകാലബോധ നഷ്ടമോ ഇല്ല. അവരുടെ അടിത്തറ ദൈവവചനത്തിന്റെ യഥാർത്ഥ അനുഭവത്തിൽ ആഴത്തിൽ വേരൂന്നിയതാണ്, ദൈവത്തിന്റെ അന്തസ്സും മഹത്വവുമാണ് അവരുടെ ഹൃദയങ്ങളെ ആകർഷിച്ചിരിക്കുന്നത്. ദൈവത്തിന്റെ കാലടികൾ പിന്തുടരാനും, ദൈവത്തിന്റെ സത്ത അറിയാനും, ദൈവത്തെക്കുറിച്ച് സകലതും അറിയാനും അവർ വാഞ്ഛിക്കുന്നു.

ഈ ഘട്ടത്തിൽ ആയിരിക്കുന്ന ആളുകൾ‌ക്ക് തങ്ങൾ ആരിലാണ് വിശ്വസിക്കുന്നതെന്നു ഇപ്പോൾതന്നെ വ്യക്തമായി അറിയാം. എന്തുകൊണ്ട് ദൈവത്തിലും സ്വന്തം ജീവിതത്തിന്റെ അർത്ഥത്തിലും വിശ്വസിക്കണമെന്ന് അവർക്ക് വ്യക്തമായി അറിയാം. കൂടാതെ, ദൈവം പ്രകടിപ്പിക്കുന്ന സകലതും സത്യമാണെന്ന് അവർക്ക് വ്യക്തമായി അറിയുകയും ചെയ്യാം. ദൈവത്തിന്റെ ന്യായവിധിയും ശാസനയും ഇല്ലാതെ ഒരു വ്യക്തിക്ക് ഒരിക്കലും ദൈവത്തെ തൃപ്തിപ്പെടുത്താനോ അവനെക്കുറിച്ച് അറിയാനോ ഒരിക്കലും ദൈവമുമ്പാകെ വരാനോ കഴിയില്ലെന്ന് നിരവധി വർഷങ്ങളിലെ അനുഭവത്തിലൂടെ അവർ മനസ്സിലാക്കുന്നു. പരീക്ഷിക്കപ്പെടുമ്പോൾ ദൈവത്തിന്റെ നീതിനിഷ്‌ഠമായ പ്രകൃതം കാണാനും ശുദ്ധമായ സ്നേഹം പ്രാപിക്കാനും ഒപ്പം ദൈവത്തെ കുറിച്ച് കൂടുതൽ യഥാർത്ഥമായി മനസ്സിലാക്കാനും അറിയാനും കഴിയേണ്ടതിന് ദൈവത്താൽ പരീക്ഷിക്കപ്പെടാനുള്ള തീവ്രമായ ആഗ്രഹം ഈ ആളുകളുടെ ഹൃദയങ്ങളിലുണ്ട്. ഈ ഘട്ടത്തിൽ ആയിരിക്കുന്ന ആളുകൾ ഇതിനകംതന്നെ ശൈശവ ഘട്ടത്തോടു വിടപറഞ്ഞ് ദൈവകൃപ ആസ്വദിക്കുകയും തങ്ങളുടെ ഓഹരിയായ അപ്പം ഭക്ഷിക്കുകയും ചെയ്യുന്ന ഘട്ടത്തിലേക്ക് കടക്കുന്നു. തങ്ങളോടു സഹിഷ്ണുത കാണിക്കാനും തങ്ങളുടെമേൽ കരുണ ചൊരിയാനും ദൈവത്തെ പ്രേരിപ്പിക്കുന്ന അതിരുകടന്ന പ്രതീക്ഷകൾ അവർ മേലാൽ പുലർത്തുന്നില്ല; മറിച്ച്, ദുഷിച്ച പ്രകൃതത്തിൽനിന്ന് വിട്ടുനിന്നുകൊണ്ട് ദൈവത്തെ തൃപ്തിപ്പെടുത്തുന്നതിനായി അവന്റെ നിരന്തര ശാസനയും ന്യായവിധിയും സ്വീകരിക്കാനും അവയ്ക്കായി പ്രത്യാശിക്കാനും അവർ ആത്മവിശ്വാസം കാണിക്കുന്നു. ദൈവത്തെക്കുറിച്ചുള്ള അറിവും അവരുടെ പരിശ്രമങ്ങളും അല്ലെങ്കിൽ അവരുടെ പരിശ്രമങ്ങളുടെ അന്തിമ ലക്ഷ്യങ്ങളുമെല്ലാം അവരുടെ ഹൃദയങ്ങളിൽ വളരെ വ്യക്തമാണ്. അതിനാൽ, മുതിർന്നവരുടെ ഘട്ടത്തിൽ ആയിരിക്കുന്ന ആളുകൾ ഇതിനകം അവ്യക്തമായ വിശ്വാസത്തിന്റെ ഘട്ടത്തോട്, രക്ഷയ്ക്കായി കൃപയിൽ ആശ്രയിക്കുന്ന ഘട്ടത്തോട്, പരീക്ഷണങ്ങളെ നേരിടാൻ കഴിയാത്ത അപക്വമായ ജീവിതത്തിന്റെ ഘട്ടത്തോട്, അവ്യക്തതയുടെ ഘട്ടത്തോട്, ഇടർച്ചയുടെ ഘട്ടത്തോട്, നടക്കാൻ കൂടെക്കൂടെ ഒരു പാതയും ഇല്ലാത്ത ഘട്ടത്തോട്, ക്ഷിപ്രമായി ചൂടും തണുപ്പും മാറിമാറി വരുന്ന അസ്ഥിര ഘട്ടത്തോട്, ഒരുവൻ കണ്ണുകൾ മൂടിക്കെട്ടി ദൈവത്തെ അനുഗമിക്കുന്ന ഘട്ടത്തോട് ഇപ്പോൾതന്നെ വിടപറഞ്ഞിരിക്കുന്നു. ഇത്തരത്തിലുള്ള ആളുകൾ‌ക്ക് പതിവായി ദൈവത്തിന്റെ പ്രബുദ്ധതയും പ്രകാശവും ലഭിക്കുന്നു. മാത്രമല്ല അവർ പതിവായി ദൈവവുമായി യഥാർത്ഥ സഹവാസത്തിലും ആശയവിനിമയത്തിലും ഏർപ്പെടുകയും ചെയ്യുന്നു. ഈ ഘട്ടത്തിൽ ജീവിക്കുന്നവർ ദൈവഹിതത്തിന്റെ ഒരു ഭാഗം ഇതിനകം മനസ്സിലാക്കിയിരിക്കുന്നു എന്നും തങ്ങൾ ചെയ്യുന്ന സകലതിലും സത്യത്തിന്റെ തത്ത്വങ്ങൾ കണ്ടെത്താൻ അവർക്ക് കഴിയുന്നുവെന്നും ദൈവത്തിന്റെ ആഗ്രഹത്തെ എങ്ങനെ തൃപ്തിപ്പെടുത്താമെന്ന് അവർക്ക് അറിയാമെന്നും ഒരാൾക്ക് പറയാൻ കഴിയും. മാത്രമല്ല, അവർ ദൈവത്തെ അറിയുന്നതിലേക്കു നയിക്കുന്ന പാത കണ്ടെത്തുകയും അവനെ കുറിച്ചുള്ള തങ്ങളുടെ അറിവിനു സാക്ഷ്യം വഹിക്കുകയും ചെയ്തിരിക്കുന്നു. ക്രമേണയുള്ള വളർച്ചാ പ്രക്രിയയിൽ, ദൈവഹിതത്തെ—മനുഷ്യരെ സൃഷ്ടിക്കുന്നതിലെ ദൈവഹിതത്തെ, മനുഷ്യവർഗ്ഗത്തെ കൈകാര്യം ചെയ്യുന്നതിലെ ദൈവഹിതത്തെ—കുറിച്ചുള്ള അറിവും ഗ്രാഹ്യവും അവർ അനുക്രമം നേടുന്നു. കൂടാതെ, സത്തയുടെ കാര്യം വരുമ്പോൾ ദൈവത്തിന്റെ നീതിനിഷ്‌ഠമായ പ്രകൃതത്തെക്കുറിച്ച് അവർ ക്രമേണ ഗ്രാഹ്യവും അറിവും നേടുന്നു. ഈ അറിവിനെ മാറ്റിസ്ഥാപിക്കാൻ ഒരു മനുഷ്യ സങ്കൽപ്പത്തിനോ ഭാവനയ്ക്കോ കഴിയില്ല. അഞ്ചാം ഘട്ടത്തിൽ ഒരു വ്യക്തിയുടെ ജീവിതം തികച്ചും പക്വമാണെന്നോ അയാൾ നീതിമാനോ പൂർണനോ ആണെന്നോ പറയാൻ കഴിയില്ലെന്നിരിക്കെ, ഇതിനകം ജീവിതത്തിൽ പക്വതയുടെ ഘട്ടത്തിലേക്ക് കടന്നിരിക്കുന്ന ആ വ്യക്തിക്ക് ഇപ്പോൾതന്നെ ദൈവമുമ്പാകെ വരാൻ കഴിയുന്നു, ദൈവവചനത്തോടും ദൈവത്തോടും മുഖാമുഖം നിൽക്കാൻ കഴിയുന്നു. ഇത്തരത്തിലുള്ള വ്യക്തി ദൈവവചനം വളരെയധികം അനുഭവിക്കുകയും എണ്ണമറ്റ പരീക്ഷകൾക്കു വിധേയമാകുകയും ദൈവത്തിൽ നിന്നുള്ള അനവധിയായ ശിക്ഷണവും ന്യായവിധിയും ശാസനയും അനുഭവിക്കുകയും ചെയ്തിരിക്കുന്നതിനാൽ, ദൈവത്തിനുള്ള അവരുടെ കീഴ്പെടൽ ആപേക്ഷികമല്ല, മറിച്ച് സമ്പൂർണമാണ്. ദൈവത്തെക്കുറിച്ചുള്ള അവരുടെ അറിവ് ഉപബോധമനസ്സിലുള്ള അറിവിൽനിന്ന് വ്യക്തവും കൃത്യവുമായ അറിവിലേക്ക്, ഉപരിപ്ലവമായതിൽനിന്ന് ആഴത്തിലുള്ളതിലേക്ക്, മങ്ങിയതും അവ്യക്തവും ആയതിൽനിന്ന് സൂക്ഷ്മവും സ്പഷ്ടവുമായതിലേക്ക് പരിവർത്തനം സംഭവിക്കുന്നു. അവർ കഠിന ഇടർച്ചയിൽനിന്നും നിഷ്‌ക്രിയ ശ്രമങ്ങളിൽനിന്നും അനായാസ അറിവിലേക്കും സജീവ സാക്ഷ്യത്തിലേക്കും നീങ്ങിയിരിക്കുന്നു. ഈ ഘട്ടത്തിൽ ആയിരിക്കുന്ന ആളുകൾക്ക് ദൈവവചനത്തിലെ സത്യം സംബന്ധിച്ച യാഥാർത്ഥ്യം ഉണ്ടെന്ന്, പത്രോസ് നടന്നതുപോലെ പൂർണതയിലേക്കുള്ള പാതയിലേക്ക് അവർ കലൂന്നിയിരിക്കുന്നു എന്ന് പറയാവുന്നതാണ്. ഇതാണ് അഞ്ചാമത്തെ തരത്തിലുള്ള വ്യക്തി, അതായത് പക്വതയുടെ അവസ്ഥയിൽ—മുതിർന്ന ആളിന്റെ ഘട്ടത്തിൽ—ജീവിക്കുന്ന വ്യക്തി.

ഡിസംബർ 14, 2013


ദൈവം തന്നെയായവന്‍, അതുല്യന്‍ III

ദൈവത്തിന്‍റെ അധികാരം(II)

ഇന്ന് “ദൈവം തന്നെയായവന്‍, അതുല്യന്‍” എന്ന വിഷയത്തില്‍ നമ്മുടെ ചര്‍ച്ച നാം തുടരും. ഇപ്പോള്‍ത്തന്നെ ഈ വിഷയത്തില്‍ രണ്ടു സംവാദങ്ങള്‍ നാം നടത്തിക്കഴിഞ്ഞു, ആദ്യത്തേത് ദൈവത്തിന്‍റെ അധികാരത്തെ സംബന്ധിച്ചും രണ്ടാമത്തേത് ദൈവത്തിന്‍റെ നീതിപൂര്‍ണമായ പ്രകൃതത്തെക്കുറിച്ചും. ഈ രണ്ടു സംവാദങ്ങളും കേട്ടശേഷം ദൈവത്തിന്‍റെ അസ്തിത്വത്തെക്കുറിച്ചും സ്ഥാനത്തെക്കുറിച്ചും സത്തയെക്കുറിച്ചും നിങ്ങള്‍ ഒരു പുതിയ അവബോധം നേടിയോ? ഈ ഉള്‍ക്കാഴ്ചകള്‍ ദൈവത്തിന്‍റെ അസ്തിത്വത്തെപ്പറ്റിയുള്ള സത്യത്തെക്കുറിച്ചു കൂടുതല്‍ പൂര്‍ണമായ അറിവും ബോധ്യവും നേടുവാന്‍ നിങ്ങളെ സഹായിച്ചോ? ഇന്നു ഞാന്‍ “ദൈവത്തിന്‍റെ അധികാരം” എന്ന വിഷയം വിശദീകരിക്കുവാന്‍ ഉദ്ദേശിക്കുന്നു.

സ്ഥൂലവും സൂക്ഷ്മവുമായ കാഴ്ചപ്പാടുകളില്‍ നിന്നും ദൈവത്തിന്‍റെ അധികാരത്തെ മനസ്സിലാക്കല്‍

ദൈവത്തിന്‍റെ അധികാരം അതുല്യമാണ്. അതു സൃഷ്ടിക്കപ്പെട്ടതോ സൃഷ്ടിക്കപ്പെടാത്തതോ ആയ മറ്റൊന്നിനും ഇല്ലാത്ത തരത്തിലുള്ള ദൈവം തന്നെയായവന്‍റെ അസ്തിത്വത്തിന്‍റെ സ്വഭാവപ്രകാശനവും പ്രത്യേക സത്തയുമാണ്. സ്രഷ്ടാവിനുമാത്രമേ ഇത്തരത്തിലുള്ള അധികാരമുള്ളൂ. എന്നുപറഞ്ഞാല്‍, സ്രഷ്ടാവ്—അതുല്യനായ ദൈവം—മാത്രമേ ഈ രീതിയില്‍ പ്രകാശിതനാകുന്നുള്ളൂ. അവിടുത്തേക്കുമാത്രമേ ഈ സത്തയുള്ളൂ. അപ്പോള്‍ എന്തുകൊണ്ടു നാം ദൈവത്തിന്‍റെ സത്തയെപ്പറ്റി സംസാരിക്കണം? എങ്ങനെയാണ് ദൈവം തന്നെയായവന്‍റെ അധികാരം മനുഷ്യന്‍ മനസ്സില്‍ നിരൂപിക്കുന്ന തരത്തിലുള്ള “അധികാരത്തില്‍” നിന്നും വ്യത്യസ്തമായിരിക്കുന്നത്? എന്താണ് അതിനു പ്രത്യേകമായിട്ടുള്ളത്? എന്തുകൊണ്ടാണ് അതിനെപ്പറ്റി സംസാരിക്കുന്നതു ഇവിടെ പ്രത്യേകിച്ചും പ്രധാനമായിരിക്കുന്നത്? നിങ്ങളില്‍ ഓരോരുത്തരും ഈ വിഷയത്തെ ശ്രദ്ധാപൂര്‍വം പരിഗണിക്കണം. മിക്ക ആളുകള്‍ക്കും “ദൈവത്തിന്‍റെ അധികാരം” എന്നത് അവ്യക്തമായ, മനസ്സിലാക്കുവാന്‍ വളരെയധികം പരിശ്രമം ആവശ്യമുള്ള ഒരു ആശയമാണ്. അതിനെപ്പറ്റിയുള്ള ഏതു ചര്‍ച്ചയും അമൂര്‍ത്തമാണ്. അതിനാല്‍, മനുഷ്യനു സ്വന്തമാക്കുവാന്‍ കഴിയുന്ന ദൈവത്തിന്‍റെ അധികാരത്തെക്കുറിച്ചുള്ള അറിവിനും ദൈവത്തിന്‍റെ അധികാരത്തിന്‍റെ സത്തയ്ക്കുമിടയില്‍ അനിവാര്യമായും ഒരു വിടവുണ്ടായിരിക്കും. ഈ വിടവു നികത്താന്‍ ഏവരും ദൈവത്തിന്‍റെ അധികാരത്തെ ആളുകളിലൂടെയും സംഭവങ്ങളിലൂടെയും വസ്തുക്കളിലൂടെയും മനുഷ്യരുടെ കൈപ്പിടിയിലൊതുങ്ങുന്നതും അവരുടെ ഗ്രഹണപരിധിക്കുള്ളില്‍ വരുന്നതുമായ യഥാര്‍ഥജീവിതത്തിലെ വ്യത്യസ്തപ്രതിഭാസങ്ങളിലൂടെയും പടിപടിയായി അറിയണം. “ദൈവത്തിന്‍റെ അധികാരം” എന്ന പ്രയോഗം ഗ്രഹിക്കുവാന്‍ സാധിക്കാത്ത ഒന്നായി തോന്നിയേക്കാം എങ്കിലും ദൈവത്തിന്‍റെ അധികാരം എന്നത് ഒട്ടും അഗ്രാഹ്യമല്ല. ഓരോ ക്ഷണത്തിലും, ഓരോ ദിവസവും മനുഷ്യനെ നയിച്ചുകൊണ്ട് ദൈവം അവന്‍റെ ജീവിതത്തില്‍ സന്നിഹിതനായിരിക്കുന്നു. അതുകൊണ്ട്, യഥാര്‍ഥജീവിതത്തില്‍ ഓരോ വ്യക്തിയും ദൈവത്തിന്‍റെ അധികാരത്തിന്‍റെ ഏറ്റവും പ്രത്യക്ഷമായ വശത്തെ തീര്‍ച്ചയായും കാണുകയും അനുഭവിക്കുകയും ചെയ്യും. ഈ പ്രത്യക്ഷമായ വശം ദൈവത്തിന്‍റെ അധികാരം യഥാര്‍ഥത്തില്‍ നിലനില്‍ക്കുന്നു എന്നതിനു മതിയായ തെളിവാണ്. ദൈവത്തിന് അത്തരത്തിലുള്ള അധികാരം ഉണ്ട് എന്ന വസ്തുതയെ അംഗീകരിക്കുവാനും ഗ്രഹിക്കുവാനും ഇതൊരുവനെ പൂര്‍ണമായും അനുവദിക്കുന്നു.

ദൈവം എല്ലാം സൃഷ്ടിച്ചു. സൃഷ്ടിച്ചതിനാല്‍ത്തന്നെ അവിടുത്തേക്ക് എല്ലാറ്റിനു മേലും ആധിപത്യമുണ്ട്. എല്ലാറ്റിനുമേലുമുള്ള ആധിപത്യത്തിനു പുറമേ എല്ലാറ്റിനുമേലും നിയന്ത്രണവും അവിടുത്തേക്കുണ്ട്. എന്താണ് ഈ “ദൈവം എല്ലാറ്റിനെയും നിയന്ത്രിക്കുന്നു” എന്ന ആശയം കൊണ്ട് അര്‍ഥമാക്കുന്നത്? എങ്ങനെയാണ് അതിനെ വിശദീകരിക്കുക? എങ്ങനെയാണ് ഇത് യഥാര്‍ഥജീവിതത്തില്‍ പ്രയോഗത്തില്‍ വരുന്നത്? എങ്ങനെയാണ് എല്ലാറ്റിന്‍റെയും നിയന്ത്രണം ദൈവത്തിന്‍റെ പക്കലാണ് എന്ന വസ്തുത മനസ്സിലാക്കുന്നത് അവിടുത്തെ അധികാരത്തെ മനസ്സിലാക്കുന്നതിലേക്കു നയിക്കുന്നത്? “ദൈവം എല്ലാറ്റിനെയും നിയന്ത്രിക്കുന്നു” എന്ന വാക്യത്തില്‍ നിന്നുതന്നെ ദൈവം നിയന്ത്രിക്കുന്നത് ഒരു വിഭാഗം ഗ്രഹങ്ങളെയോ ഒരു വിഭാഗം സൃഷ്ടികളെയോ അല്ല, അല്ലെങ്കില്‍ ഒരു വിഭാഗം മനുഷ്യരെയല്ല, മറിച്ച് എല്ലാറ്റിനെയുമാണ് എന്നു നമ്മള്‍ മനസ്സിലാക്കണം: ബൃഹത്തായതുമുതല്‍ സൂക്ഷ്മമായതുവരെ, കാണപ്പെടുന്നതുമുതല്‍ കാണപ്പെടാത്തതുവരെ, പ്രപഞ്ചത്തിലെ നക്ഷത്രങ്ങള്‍ മുതല്‍ ഭൂമിയിലെ ജീവികള്‍ വരെ, നഗ്നനേത്രങ്ങള്‍ കൊണ്ടുകാണുവാന്‍ കഴിയാത്ത സൂക്ഷ്മജീവികള്‍ മുതല്‍ മറ്റ് രൂപങ്ങളില്‍ നിലനില്‍ക്കുന്ന ജീവികള്‍ വരെ. ഇതാണ് ദൈവത്തിന്‍റെ “നിയന്ത്രണത്തിലുള്ള എല്ലാം” എന്നതിന്‍റെ കൃത്യമായ നിര്‍വചനം. ഇതാണ് അവിടുത്തെ അധികാരത്തിന്‍റെ വ്യാപ്തി, ഇതാണ് അവിടുത്തെ പരമാധികാരത്തിന്‍റെയും ഭരണത്തിന്‍റെയും വിപുലത.

മനുഷ്യര്‍ ഉണ്ടാകുന്നതിനു മുമ്പുതന്നെ പ്രപഞ്ചം—ആകാശത്തിലെ എല്ലാ ഗ്രഹങ്ങളും നക്ഷത്രങ്ങളും—ഉണ്ടായിരുന്നു. സ്ഥൂലമായ സ്ഥിതിയില്‍, ഈ ജ്യോതിര്‍ഗോളങ്ങള്‍ അവ നിലനിന്നിടത്തോളം കാലവും, അതെത്ര വര്‍ഷങ്ങള്‍ ആയാലും, ദൈവത്തിന്‍റെ നിയന്ത്രണത്തിനു കീഴില്‍ കൃത്യമായി ഭ്രമണം ചെയ്തുകൊണ്ടിരിക്കുകയായിരുന്നു. ഏതു ഗ്രഹം എവിടേക്ക്, ഏതു പ്രത്യേകസമയത്ത് പോകുന്നു; ഏതു ഗ്രഹം ഏതു ധര്‍മം എപ്പോള്‍ നിര്‍വഹിക്കുന്നു; ഏതുഗ്രഹം ഏതു ഭ്രമണപഥത്തിലൂടെ സഞ്ചരിക്കുന്നു, എപ്പോള്‍ അത് അപ്രത്യക്ഷമാകുന്നു, എപ്പോള്‍ അതിനുപകരം മറ്റൊന്നുണ്ടാകുന്നു—ഇതെല്ലാം ഒരു ചെറിയ പിഴപോലുമില്ലാതെ നടക്കുന്നു. ഗ്രഹങ്ങളുടെ സ്ഥാനങ്ങളും അവയ്ക്കിടയിലുള്ള അകലവുമെല്ലാം കൃത്യമായ മാതൃകകള്‍ക്കനുസരിച്ചാണുള്ളത്. ഇതെല്ലാം കൃത്യമായ വിവരങ്ങളിലൂടെ വിശദീകരിക്കുവാന്‍ സാധിക്കും. അവയുടെ സഞ്ചാരപഥങ്ങളും അവയുടെ സഞ്ചാരപഥങ്ങളുടെ വേഗവും മാതൃകകളും, അവ വ്യത്യസ്തസ്ഥാനങ്ങളിലായിരിക്കുന്ന സമയവുമെല്ലാം കൃത്യമായി കണക്കാക്കുവാനും പ്രത്യേകമായ നിയമങ്ങളിലൂടെ വിശദമാക്കുവാനും സാധിക്കും. ഗ്രഹങ്ങള്‍ യുഗങ്ങളായി ഈ നിയമങ്ങള്‍ കടുകിട വ്യത്യാസമില്ലാതെ പിന്തുടരുന്നു. ഒരു ശക്തിക്കും അവയുടെ ഭ്രമണപഥങ്ങളെയോ അവ പിന്തുടരുന്ന മാതൃകകളെയോ 

 തടസ്സപ്പെടുത്തുവാനോ മാറ്റുവാനോ ഉള്ള കഴിവില്ല. അവയുടെ ചലനത്തെ നിയന്ത്രിക്കുന്ന പ്രത്യേക നിയമങ്ങളും അവയെ വിശദീകരിക്കുന്ന കൃത്യമായ വിവരങ്ങളും സ്രഷ്ടാവിന്‍റെ അധികാരത്താല്‍ മുന്‍നിശ്ചയിക്കപ്പെട്ടവയായതിനാല്‍, സ്രഷ്ടാവിന്‍റെ പരമാധികാരത്തിനും നിയന്ത്രണത്തിനും കീഴില്‍ അവ ഈ നിയമങ്ങള്‍ സ്വയമേ അനുസരിക്കുന്നു. സ്ഥൂലമായ കാഴ്ചയില്‍ ചില മാതൃകകളും ചില വിവരങ്ങളും വിചിത്രവും വിശദീകരിക്കുവാനാകാത്തതുമായ ചില നിയമങ്ങള്‍, അല്ലെങ്കില്‍ പ്രതിഭാസങ്ങളും കണ്ടെത്താന്‍ മനുഷ്യനു പ്രയാസമില്ല. മനുഷ്യര്‍ ദൈവമുണ്ടെന്ന് സമ്മതിക്കുന്നില്ലെങ്കിലും സ്രഷ്ടാവ് എല്ലാറ്റിനെയും സൃഷ്ടിച്ചുവെന്നും അവിടുത്തേക്ക് എല്ലാറ്റിനുമേലും ആധിപത്യം ഉണ്ടെന്നുള്ള സത്യം അംഗീകരിക്കുന്നില്ലെങ്കിലും, അതിലുപരി സ്രഷ്ടാവിന്‍റെ അധികാരത്തിന്‍റെ അസ്തിത്വത്തെ അംഗീകരിക്കുന്നില്ലെങ്കിലും, പ്രപഞ്ചത്തിലെ എല്ലാറ്റിന്‍റെയും അസ്തിത്വവും അവയുടെ ചലനങ്ങളെ നിയന്ത്രിക്കുന്ന തത്വങ്ങളും ക്രമങ്ങളുമെല്ലാം വിശാലവും അദൃശ്യവുമായ ഒരു ഇരുണ്ട ശക്തിയാല്‍ ഭരിക്കപ്പെടുകയും നിയന്ത്രിക്കപ്പെടുകയുമാണെന്ന് മനുഷ്യ ശാസ്ത്രജ്ഞന്മാരും ജ്യോതിശാസ്ത്രജ്ഞരും ഊര്‍ജ്ജതന്ത്രജ്ഞരും കൂടുതല്‍ കൂടുതലായി കണ്ടെത്തിക്കൊണ്ടിരിക്കുകയാണ്. ഈ വസ്തുത, ഈ മാതൃകകള്‍ക്കിടയില്‍ എല്ലാം ആസൂത്രണം ചെയ്യുന്ന ശക്തനായ ഒരുവന്‍ ഉണ്ട് എന്നതിനെ അഭിമുഖീകരിക്കുവാനും അംഗീകരിക്കുവാനും മനുഷ്യനെ നിര്‍ബന്ധിതനാക്കുന്നു. അവിടുത്തെ ശക്തി അസാധാരണമാണ്. അവിടുത്തെ യഥാര്‍ഥമുഖം ആര്‍ക്കും കാണുവാന്‍ സാധിക്കുകയില്ല എങ്കിലും അവിടുന്ന് ഓരോ നിമിഷവും എല്ലാറ്റിനെയും ഭരിക്കുകയും നിയന്ത്രിക്കുകയും ചെയ്തുകൊണ്ടിരിക്കുന്നു. ഒരു മനുഷ്യനും ഒരു ശക്തിക്കും അവിടുത്തെ പരമാധികാരത്തിന് അപ്പുറത്തേക്കു പോകുവാന്‍ സാധിക്കുകയില്ല. ഈ വസ്തുതയെ അഭിമുഖീകരിക്കുമ്പോള്‍, സകലത്തിന്‍റെയും നിലനില്‍പ്പിനെ ഭരിക്കുന്ന ഈ നിയമങ്ങളെ മനുഷ്യര്‍ക്കു നിയന്ത്രിക്കുവാനോ ആര്‍ക്കും മാറ്റുവാനോ സാധിക്കുകയില്ലെന്നത് മനുഷ്യന്‍ അംഗീകരിക്കണം. ഈ നിയമങ്ങള്‍ മനുഷ്യര്‍ക്കു പൂര്‍ണമായി മനസ്സിലാക്കുവാന്‍ സാധിക്കില്ലെന്നും അവ സ്വാഭാവികമായി ഉണ്ടാകുന്നതല്ലെന്നും മറിച്ച് ഒരു സര്‍വാധികാരിയാല്‍ നിയന്ത്രിക്കപ്പെടുന്നതാണെന്നും കൂടി അവന്‍ അംഗീകരിക്കണം. ഇതെല്ലാം സ്ഥൂലമായ കാഴ്ചയില്‍ മനുഷ്യവര്‍ഗത്തിന് കാണുവാന്‍ സാധിക്കുന്ന ദൈവത്തിന്‍റെ അധികാരത്തിന്‍റെ പ്രകാശനങ്ങളാണ്.

സൂക്ഷ്മമായ കാഴ്ചയില്‍, ഭൂമിയില്‍ മനുഷ്യന്‍ കാണുന്ന പര്‍വതങ്ങളും നദികളും തടാകങ്ങളും സമുദ്രങ്ങളും വന്‍കരകളും, അവന്‍ അനുഭവിച്ചറിയുന്ന എല്ലാ ഋതുക്കളും, സസ്യങ്ങളും മൃഗങ്ങളും സൂക്ഷ്മജീവികളും മനുഷ്യരുമടക്കം ഈ ഭൂമിയില്‍ അധിവസിക്കുന്ന എല്ലാം ദൈവത്തിന്‍റെ പരമാധികാരത്തിനും നിയന്ത്രണത്തിനും കീഴിലാണ്. ദൈവത്തിന്‍റെ പരമാധികാരത്തിനും നിയന്ത്രണത്തിനും കീഴില്‍ എല്ലാം അവിടുത്തെ ചിന്തകള്‍ക്കനുസരിച്ചു എല്ലാം രൂപം കൊള്ളുകയും അപ്രത്യക്ഷമാകുകയും ചെയ്യുന്നു. അവയെ ഭരിക്കുന്ന നിയമങ്ങള്‍ ഉണ്ടാകുന്നു. ഈ നിയമങ്ങള്‍ക്കനുസരിച്ച് അവ വളരുകയും പെരുകുകയും ചെയ്യുന്നു. ഒരു മനുഷ്യനും വസ്തുവും ഈ നിയമങ്ങള്‍ക്ക് അതീതരല്ല. എന്തു കൊണ്ടാണിങ്ങനെ? അതിനുള്ള ഒരേയൊരുത്തരം ഇതാണ്: ദൈവത്തിന്‍റെ നിയമം മൂലമാണത്. അല്ലെങ്കില്‍, മറ്റൊരുതരത്തില്‍ പറഞ്ഞാല്‍, ദൈവത്തിന്‍റെ ചിന്തകളും ദൈവത്തിന്‍റെ പ്രവൃത്തികളും മൂലമാണിത്; ദൈവം തന്നെയായവന്‍റെ നേരിട്ടുള്ള പ്രവര്‍ത്തനങ്ങള്‍ മൂലമാണിത്. ദൈവത്തിന്‍റെ അധികാരവും അവിടുത്തെ മനസ്സുമാണ് ഈ നിയമങ്ങള്‍ ഉണ്ടാക്കുന്നത് എന്നാണ് ഇതര്‍ഥമാക്കുന്നത്. ഇവ അവിടുത്തെ ചിന്തകള്‍ക്കനുസരിച്ചു മാറിമറിയുന്നു. അവിടുത്തെ പദ്ധതിയനുസരിച്ച് ഈ മാറ്റങ്ങളെല്ലാം സംഭവിക്കുകയോ ഇല്ലാതാകുകയോ ചെയ്യുന്നു. പകര്‍ച്ചവ്യാധികളെ ഉദാഹരണമായെടുക്കുക. അവ മുന്നറിയിപ്പില്ലാതെ പൊട്ടിപ്പുറപ്പെടുന്നു. അവയുടെ ഉത്ഭവമോ എന്തുകൊണ്ട് അവയുണ്ടായി എന്നതിന്‍റെ കൃത്യമായ കാരണങ്ങളോ ആര്‍ക്കും അറിയില്ല. ഒരു പകര്‍ച്ചവ്യാധി ഒരു പ്രത്യേകസ്ഥലത്തു പടര്‍ന്നുകഴിഞ്ഞാല്‍ അവിടെയുള്ള നിര്‍ഭാഗ്യര്‍ക്ക് ആ ദുരന്തത്തില്‍ നിന്നും രക്ഷനേടുവാന്‍ സാധിക്കുന്നില്ല. ദുഷിച്ച, അല്ലെങ്കില്‍ വിനാശകരമായ സൂക്ഷ്മജീവികളുടെ വ്യാപനം മൂലമാണ് പകര്‍ച്ചവ്യാധികള്‍ ഉണ്ടാകുന്നതെന്ന് മനുഷ്യന്‍റെ ശാസ്ത്രം മനസ്സിലാക്കുന്നു. അവയുടെ വേഗമോ, വ്യാപ്തിയോ പകരുന്ന രീതിയോ മനുഷ്യരുടെ ശാസ്ത്രത്തിന് മുന്‍കൂട്ടി കാണുവാനോ നിയന്ത്രിക്കുവാനോ സാധിക്കുകയില്ല. മനുഷ്യര്‍ സാധ്യമായ എല്ലാ വഴികളിലൂടെയും പകര്‍ച്ചവ്യാധികളെ ചെറുക്കുന്നു എങ്കിലും ഏതെല്ലാം മനുഷ്യരെ അല്ലെങ്കില്‍ മൃഗങ്ങളെയാണ് ആത്യന്തികമായി അവ ബാധിക്കുക എന്നത് അവര്‍ക്ക് നിയന്ത്രിക്കുവാന്‍ സാധിക്കുകയില്ല. അവയെ തടയുവാന്‍, ചെറുത്തുനില്‍ക്കുവാന്‍, പഠിക്കുവാന്‍ ശ്രമിക്കുക എന്നതുമാത്രമാണ് മനുഷ്യര്‍ക്ക് ചെയ്യുവാന്‍ സാധിക്കുന്ന ഏക കാര്യം. പക്ഷേ ഒരു പ്രത്യേക പകര്‍ച്ചവ്യാധിയുടെ തുടക്കമോ ഒടുക്കമോ വിശദീകരിക്കുന്ന മൂലകാരണങ്ങള്‍ ആര്‍ക്കും അറിയില്ല. ആര്‍ക്കുമവയെ നിയന്ത്രിക്കാനുമാകില്ല. ഒരു പകര്‍ച്ചവ്യാധി പൊട്ടിപ്പുറപ്പെടുകയും വ്യാപിക്കുകയും ചെയ്യുമ്പോള്‍ മനുഷ്യന്‍ എടുക്കുന്ന ആദ്യനടപടി ഒരു പ്രതിരോധമരുന്നു വികസിപ്പിച്ചെടുക്കുക എന്നതാണ്. പക്ഷേ പലപ്പോഴും പ്രതിരോധമരുന്ന് തയ്യാറാകുമ്പോഴേക്കും പകര്‍ച്ചവ്യാധി സ്വയമേവ അപ്രത്യക്ഷമാകുന്നു. എന്തുകൊണ്ടാണു പകര്‍ച്ചവ്യാധികള്‍ അപ്രത്യക്ഷമാകുന്നത്? ചിലര്‍ പറയുന്നു രോഗാണുക്കള്‍ നിയന്ത്രണവിധേയമായതുകൊണ്ടാണ് എന്ന്. മറ്റു ചിലര്‍ പറയുന്നു ഋതുക്കള്‍ മാറുന്നതുകൊണ്ടാണ് അവ ഇല്ലാതാകുന്നത് എന്ന്.... കണ്ണടച്ചുള്ള ഇത്തരം ഊഹാപോഹങ്ങള്‍ക്ക് എന്തെങ്കിലും സാധൂകരണമുണ്ടോ എന്നു ചോദിച്ചാല്‍ ശാസ്ത്രത്തിനു വിശദീകരണം നല്‍കാന്‍ കഴിയില്ല. കൃത്യമായ ഒരുത്തരം നല്‍കാനും കഴിയില്ല. ഈ ഊഹാപോഹങ്ങളെ മാത്രമല്ല മനുഷ്യര്‍ നേരിടേണ്ടത്, പകര്‍ച്ചവ്യാധികളെപ്പറ്റിയുള്ള മനുഷ്യവര്‍ഗത്തിന്റെ ഗ്രാഹ്യമില്ലായ്മയെയും ഭയത്തെയും കൂടിയാണ്. അന്തിമമായ വിശകലനത്തില്‍ എന്തുകൊണ്ടാണ് പകര്‍ച്ചവ്യാധികള്‍ ഉണ്ടാകുന്നതെന്നോ എന്തുകൊണ്ടാണ് അവ ഇല്ലാതാകുന്നതെന്നോ ആര്‍ക്കും പറയുവാന്‍ സാധിക്കുകയില്ല. മനുഷ്യര്‍ക്കു ശാസ്ത്രത്തില്‍ മാത്രമേ വിശ്വാസമുള്ളൂ എന്നതുകൊണ്ട്, പൂര്‍ണമായും ശാസ്ത്രത്തെ ആശ്രയിക്കുന്നതുകൊണ്ട്, സ്രഷ്ടാവിന്‍റെ അധികാരത്തെ തിരിച്ചറിയുകയോ അവിടുത്തെ പരമാധികാരത്തെ അംഗീകരിക്കുകയോ ചെയ്യാത്തതുകൊണ്ട് അവര്‍ക്കൊരിക്കലും ഒരുത്തരം ലഭിക്കുകയില്ല.

ദൈവത്തിന്‍റെ പരമാധികാരത്തിന്‍കീഴെ, അവിടുത്തെ അധികാരവും നിയന്ത്രണവും നിമിത്തം എല്ലാം പെരുകുകയും നിലനില്‍ക്കുകയും നശിച്ചുപോകുകയും ചെയ്യുന്നു. ചിലവ വളരെ നിശബ്ദമായി വരികയും പോകുകയും ചെയ്യുന്നു. അവ എവിടെ നിന്നാണു വന്നതെന്നു പറയുവാനോ എന്തു മാതൃകയാണ് അവ പിന്തുടരുന്നതെന്നു ഗ്രഹിക്കുവാനോ മനുഷ്യനു സാധിക്കില്ല. അവ വരുന്നതിനും പോകുന്നതിനുമുള്ള കാരണം അത്രപോലും അവനു മനസ്സിലാകില്ല. എല്ലാറ്റിനുമിടയില്‍ സംഭവിക്കുന്നതെല്ലാം മനുഷ്യനു സ്വന്തം കണ്ണുകള്‍ കൊണ്ടു കാണുവാന്‍ സാധിക്കുമെങ്കിലും സ്വന്തം കാതുകൊണ്ടു കേള്‍ക്കുവാന്‍ സാധിക്കുമെങ്കിലും സ്വന്തം ശരീരം കൊണ്ട് അനുഭവിച്ചറിയുവാന്‍ സാധിക്കുമെങ്കിലും, അവയെല്ലാം മനുഷ്യനെ ബാധിക്കുകയും അവന്‍ ഉപബോധമനസ്സില്‍ അവയുടെ ആപേക്ഷികമായ അസ്വാഭാവികതയും കൃത്യതയും വിവിധ പ്രതിഭാസങ്ങളുടെ വിചിത്രതയും മനസ്സിലാക്കുമെങ്കിലും അവയ്ക്കുപിറകില്‍ എന്താണുള്ളതെന്ന് അപ്പോഴും അവനറിയുന്നില്ല. അത് ദൈവത്തിന്‍റെ ഇംഗിതവും മനസ്സുമാണ്. ഈ പ്രതിഭാസങ്ങള്‍ക്കുപിറകില്‍ അനേകം കഥകളുണ്ട്, പല ഒളിഞ്ഞിരിക്കുന്ന സത്യങ്ങളുമുണ്ട്. മനുഷ്യന്‍ സ്രഷ്ടാവില്‍ നിന്നും വളരെയധികം അകന്നു പോയതുകൊണ്ടും സ്രഷ്ടാവിന്‍റെ അധികാരം എല്ലാറ്റിനെയും ഭരിക്കുന്നു എന്ന സത്യം അവന്‍ അംഗീകരിക്കാത്തതുകൊണ്ടും, സ്രഷ്ടാവിന്‍റെ പരമാധികാരത്തിനു കീഴില്‍ സംഭവിക്കുന്ന എല്ലാം അവന്‍ ഒരിയ്ക്കലും അറിയുകയോ ഗ്രഹിക്കുകയോ ഇല്ല. അധികപങ്കും സ്രഷ്ടാവിന്‍റെ നിയന്ത്രണവും പരമാധികാരവും മനുഷ്യഭാവനയുടെയും മാനുഷികവിജ്ഞാനത്തിന്റെയും മാനുഷികഗ്രഹണശക്തിയുടെയും മനുഷ്യന്റെ ശാസ്ത്രത്തിനു നേടുവാന്‍ സാധിക്കുന്നതിന്റെയും സീമകള്‍ അതിലംഘിക്കുന്നു. സൃഷ്ടിക്കപ്പെട്ട മനുഷ്യന്റെ ഗ്രഹണപരിധിക്കും അപ്പുറമാണത്. ചില മനുഷ്യര്‍ പറയുന്നു, “നീ ദൈവത്തിന്‍റെ പരമാധികാരത്തിനു നേരിട്ടു സാക്ഷ്യം വഹിച്ചിട്ടില്ലാത്തതുകൊണ്ട് എല്ലാം അവിടുത്തെ അധികാരത്തിന് വിധേയമാണെന്ന് എങ്ങനെയാണ് നിനക്കു വിശ്വസിക്കുവാന്‍ സാധിക്കുക?” കാണുക എന്നത് എപ്പോഴും വിശ്വസിക്കലല്ല, അംഗീകരിക്കലും മനസ്സിലാക്കാലുമല്ല. അതുകൊണ്ട്, വിശ്വാസം എവിടെ നിന്നാണു വരുന്നത്? എനിക്ക് ഉറപ്പായി പറയാന്‍ സാധിക്കും, “കാര്യങ്ങളുടെ യാഥാര്‍ഥ്യത്തെയും മൂലകാരണങ്ങളെയും പറ്റിയുള്ള മനുഷ്യരുടെ ആശങ്കയില്‍ നിന്നും അനുഭവത്തില്‍ നിന്നുമാണു വിശ്വാസം വരുന്നത്.” ദൈവം ഉണ്ടെന്നു നീ വിശ്വസിക്കുന്നെങ്കില്‍, പക്ഷേ ദൈവത്തിന്‍റെ നിയന്ത്രണവും ദൈവത്തിന്‍റെ എല്ലാറ്റിനും മേലുള്ള പരമാധികാരവും എന്ന സത്യത്തെ നിനക്ക് അംഗീകരിക്കുവാനോ അത്ര പോലും ഗ്രഹിക്കുവാനോ സാധിക്കുന്നില്ലെങ്കില്‍ ദൈവത്തിന് ഇത്തരം അധികാരമുണ്ടെന്നും ദൈവത്തിന്‍റെ അധികാരം അതുല്യമാണെന്നും നീ ഹൃദയത്തില്‍ ഒരിക്കലും അംഗീകരിക്കില്ല. നീ ഒരിക്കലും സ്രഷ്ടാവിനെ യഥാര്‍ഥത്തില്‍ നിന്റെ നാഥനും ദൈവവുമായി സ്വീകരിക്കില്ല.

മനുഷ്യരുടെ വിധിയും പ്രപഞ്ചത്തിന്‍റെ വിധിയും സ്രഷ്ടാവിന്‍റെ പരമാധികാരത്തില്‍ നിന്നും വേര്‍പിരിക്കാനാവാത്തതാണ്

നിങ്ങളെല്ലാം മുതിര്‍ന്നവരാണ്. നിങ്ങളില്‍ ചിലര്‍ മധ്യവയസ്കരാണ്; ചിലര്‍ വാര്‍ധക്യത്തിലേക്കു കടന്നുകഴിഞ്ഞു. ദൈവത്തെ വിശ്വസിക്കാതിരിക്കുന്നതില്‍ നിന്നും വിശ്വസിക്കുന്നതിലേക്കു നിങ്ങള്‍ മാറിയിരിക്കുന്നു. ദൈവത്തെ വിശ്വസിക്കാന്‍ തുടങ്ങുന്നതില്‍ നിന്നും അവിടുത്തെ വചനം അംഗീകരിക്കുന്നതിലേക്കും അവിടുത്തെ പ്രവൃത്തി അനുഭവിക്കുന്നതിലേക്കും മാറിയിരിക്കുന്നു. ദൈവത്തിന്‍റെ പരമാധികാരത്തെക്കുറിച്ച് എന്തുമാത്രം അറിവു നിങ്ങള്‍ക്കുണ്ട്? മനുഷ്യരുടെ വിധിയെപ്പറ്റി എന്ത് ഉള്‍ക്കാഴ്ചകളാണ് നിങ്ങള്‍ നേടിയത്? ഒരുവന്‍ ജീവിതത്തില്‍ ആഗ്രഹിക്കുന്നതെല്ലാം അവനു നേടുവാന്‍ സാധിക്കുമോ? നിങ്ങളുടെ അസ്തിത്വത്തിന്‍റെ ഏതാനും ദശാബ്ദങ്ങള്‍ക്കിടയില്‍ എത്ര കാര്യങ്ങളാണ് നിങ്ങള്‍ ആഗ്രഹിച്ച തരത്തില്‍ നേടുവാന്‍ നിങ്ങള്‍ക്കു സാധിച്ചിട്ടുള്ളത്? നിങ്ങള്‍ ഒട്ടും പ്രതീക്ഷിക്കാത്ത എത്ര കാര്യങ്ങളാണു സംഭവിച്ചിട്ടുള്ളത്? എത്ര കാര്യങ്ങളാണ് സന്തോഷകരമായ ആശ്ചര്യങ്ങളായി ഭവിക്കുന്നത്? എത്ര കാര്യങ്ങള്‍ക്കുവേണ്ടിയാണ് അവ ഇപ്പോള്‍ ഫലമണിയും എന്ന പ്രതീക്ഷയില്‍—അബോധത്തില്‍ ശരിയായ നിമിഷത്തിനു വേണ്ടി, സ്വര്‍ഗത്തിന്‍റെ ഇംഗിതത്തിനായി കാത്തുകൊണ്ട്- മനുഷ്യര്‍ കാത്തിരിക്കുന്നത്? എത്ര കാര്യങ്ങളാണു മനുഷ്യരെ നിസ്സഹായരും നിരാശരുമാക്കുന്നത്? എല്ലാവരും അവരുടെ ഭാഗധേയത്തെപ്പറ്റി പൂര്‍ണമായും പ്രതീക്ഷാനിര്‍ഭരരാണ്. ജീവിതത്തില്‍ എല്ലാം അവര്‍ ആഗ്രഹിക്കുന്നതുപോലെ നടക്കുമെന്ന്‍ അവര്‍ പ്രതീക്ഷിക്കുന്നു. അവര്‍ക്കു ഭക്ഷണത്തിനും വസ്ത്രത്തിനും കുറവുണ്ടാകുകയില്ലെന്ന് അവര്‍ കരുതുന്നു. അവരുടെ ഭാഗ്യമുദിച്ചുയരുമെന്നും അവര്‍ പ്രതീക്ഷിക്കുന്നു. ദരിദ്രവും അടിച്ചമര്‍ത്തപ്പെട്ടതുമായ, കഷ്ടപ്പാടുകളും ദുരന്തങ്ങളും നിറഞ്ഞ ഒരു ജീവിതം ആരും ആഗ്രഹിക്കുന്നില്ല. പക്ഷേ മനുഷ്യന് ഇക്കാര്യങ്ങള്‍ മുന്‍കൂട്ടിക്കാണുവാനോ നിയന്ത്രിക്കുവാനോ സാധിക്കുകയില്ല. ഒരു പക്ഷേ ചിലര്‍ക്ക് ഭൂതകാലം എന്നുപറയുന്നത് അനുഭവങ്ങളുടെ ഒരു മിശ്രണം മാത്രമാണ്. സ്വര്‍ഗത്തിന്‍റെ ഇംഗിതം എന്തെന്ന് അവര്‍ ഒരിക്കലും മനസ്സിലാക്കുന്നില്ല. അതെന്താണെന്നറിയാന്‍ അവര്‍ ശ്രമിക്കുന്നുമില്ല. ചിന്തയില്ലാതെ, മൃഗങ്ങളെപ്പോലെ, ഓരോ ദിവസവും അവര്‍ തങ്ങളുടെ ജീവിതം ജീവിക്കുന്നു, മനുഷ്യരുടെ വിധിയെപ്പറ്റിയോ എന്തുകൊണ്ടാണ് മനുഷ്യര്‍ ജീവിച്ചിരിക്കുന്നത് എന്നതിനെപ്പറ്റിയോ എങ്ങനെയാണ് അവര്‍ ജീവിക്കേണ്ടത് എന്നതിനെപ്പറ്റിയോ ചിന്തയില്ലാതെ. അത്തരം ആളുകള്‍ മനുഷ്യരുടെ ഭാഗധേയത്തെപ്പറ്റി യാതൊരു ഗ്രാഹ്യവും നേടാതെ വാര്‍ധക്യത്തിലെത്തുന്നു. മരിക്കുന്ന നിമിഷം വരെയും ജീവിതമെന്നാല്‍ എന്താണെന്നതിനെപ്പറ്റി അവര്‍ക്കു യാതൊരു ബോധ്യവുമില്ല. അത്തരം മനുഷ്യര്‍ മൃതരാണ്. അവര്‍ക്കാത്മാവില്ല. അവര്‍ ഹിംസ്രജന്തുക്കളാണ്. മനുഷ്യര്‍ സൃഷ്ടികള്‍ക്കിടയിലാണു ജീവിക്കുന്നതെങ്കിലും അവരുടെ ഭൗതികമായ ആവശ്യങ്ങളെ ലോകം തൃപ്തിപ്പെടുത്തുന്ന പല വഴികളില്‍ നിന്നും അവര്‍ സന്തോഷം നേടുന്നു എങ്കിലും, ഈ ഭൗതികലോകം നിരന്തരം മുന്നോട്ടുപോകുന്നത് അവര്‍ കാണുന്നുണ്ടെങ്കിലും അവരുടെ സ്വന്തം അനുഭവത്തിന്—അവരുടെ ഹൃദയങ്ങളും അവരുടെ ആത്മാവുകളും അറിയുകയും അനുഭവിക്കുകയും ചെയ്യുന്നതിന്—ഭൗതികകാര്യങ്ങളുമായി യാതൊരു ബന്ധവുമില്ല. ഭൗതികമായ ഒന്നും അനുഭവത്തിനു പകരമാകുകയുമില്ല. അനുഭവം എന്നത് ഒരുവന്‍റെ ഹൃദയത്തില്‍ ആഴത്തിലുള്ള ഒരു തിരിച്ചറിവാണ്. അതു നഗ്നനേത്രങ്ങള്‍ കൊണ്ടു കാണുവാന്‍ കഴിയാത്ത ഒന്നാണ്. മനുഷ്യജീവിതത്തെപ്പറ്റിയും മനുഷ്യന്‍റെ വിധിയെപ്പറ്റിയും ഉള്ള ഒരുവന്‍റെ ഗ്രാഹ്യത്തിലും കാഴ്ചപ്പാടിലുമാണ് ഈ തിരിച്ചറിവുള്ളത്. കാണാമറയത്തുള്ള ഒരു ഉടയോന്‍ എല്ലാം ഒരുക്കുന്നുവെന്നും മനുഷ്യനായി

എല്ലാം ആസൂത്രണം ചെയ്യുന്നുവെന്നുമുള്ള ചിന്തയിലേക്ക് ഇതു പലപ്പോഴും മനുഷ്യനെ നയിക്കുന്നു. ഇതിനെല്ലാം മധ്യേ വിധിയുടെ സജ്ജീകരണങ്ങളെയും ആസൂത്രണങ്ങളെയും അംഗീകരിക്കുകയല്ലാതെ ഒരുവനു മറ്റു വഴിയില്ല. സ്രഷ്ടാവൊരുക്കിയ പാതയിലൂടെ മുന്നോട്ടുപോകുകയല്ലാതെ, സ്വന്തം വിധിക്കുമേലെ സ്രഷ്ടാവിന്‍റെ പരമാധികാരം അംഗീകരിക്കുകയല്ലാതെ ഒരുവനു വേറെ വഴിയില്ല. ഇതൊരു തര്‍ക്കമില്ലാത്ത വസ്തുതയാണ്. വിധിയെക്കുറിച്ചുള്ള ഒരുവന്‍റെ ഉള്‍ക്കാഴ്ചയും മനോഭാവവും എന്തുതന്നെയായാലും ആര്‍ക്കും ഈ വസ്തുത മാറ്റുവാന്‍ സാധിക്കുകയില്ല. 

ഓരോ ദിവസവും നിങ്ങള്‍ എവിടെയാണു പോകുക, എന്താണു ചെയ്യുക, ആരെയാണ് അല്ലെങ്കില്‍ എന്തിനെയാണു നിങ്ങള്‍ കണ്ടുമുട്ടുക, എന്താണു നിങ്ങള്‍ പറയുക, എന്താണു നിങ്ങള്‍ക്കു സംഭവിക്കുക—ഇവയിലെന്തെങ്കിലും മുന്‍കൂട്ടി പ്രവചിക്കുവാന്‍ സാധിക്കുമോ? ആളുകള്‍ക്ക് ഇക്കാര്യങ്ങളൊന്നും മുന്‍കൂട്ടി കാണുവാന്‍ സാധിക്കുന്നില്ല. ഈ സാഹചര്യങ്ങള്‍ എങ്ങനെയാണു പരിണമിക്കുന്നത് എന്നതിനെ മുന്‍കൂട്ടിക്കാണുവാനും സാധിക്കുകയില്ല. ജീവിതത്തില്‍ ഇങ്ങനെ മുന്‍കൂട്ടിക്കാണുവാന്‍ സാധിക്കാത്ത സംഭവങ്ങള്‍ എപ്പോഴും ഉണ്ടാകുന്നു. അവ ദിനം തോറും സംഭവിക്കുന്നവയാണ്. ഈ ദൈനംദിന പരിവര്‍ത്തനങ്ങളും അവ പ്രകടമാകുന്ന വഴികളും അവ പിന്തുടരുന്ന മാതൃകകളുമെല്ലാം ഒന്നുംതന്നെ വെറുതെ സംഭവിക്കുന്നില്ലെന്ന് മനുഷ്യരെ നിരന്തരം ഓര്‍മിപ്പിക്കുന്നവയാണ്. ഓരോ സംഭവവും സംഭവിക്കുന്ന പ്രക്രിയയും ഓരോ സംഭവത്തിന്‍റെയും അനിവാര്യതയും മനുഷ്യരുടെ ഇംഗിതത്തിനു മാറ്റുവാന്‍ സാധിക്കില്ല. ഓരോ സംഭവവും സ്രഷ്ടാവില്‍ നിന്നും മനുഷ്യര്‍ക്കുള്ള ഒരു ശാസനയാണു വെളിവാക്കുന്നത്. മനുഷ്യര്‍ക്കു സ്വന്തം വിധിയെ നിയന്ത്രിക്കുവാന്‍ കഴിയില്ല എന്ന സന്ദേശവും അതു നല്‍കുന്നു. സ്വന്തം വിധി നിയന്ത്രിക്കുവാനുള്ള മനുഷ്യരുടെ വന്യവും നിഷ്ഫലവുമായ അഭിലാഷത്തിനും ആഗ്രഹത്തിനുമുള്ള തിരിച്ചടിയാണ് ഓരോ സംഭവവും. അവ മനുഷ്യവര്‍ഗത്തിന്റെ മുഖത്തേല്‍ക്കുന്ന ശക്തമായ പ്രഹരങ്ങള്‍ പോലെയാണ്. ഒന്നിനുപിറകെ ഒന്നായി, ആത്യന്തികമായി ആരാണ് അവരുടെ വിധിയെ ഭരിക്കുന്നതെന്നും നിയന്ത്രിക്കുന്നതെന്നും ഒന്നുകൂടി ചിന്തിക്കുവാന്‍ അവ മനുഷ്യരെ നിര്‍ബന്ധിതരാക്കുന്നു. അവരുടെ അഭിലാഷങ്ങളും ആഗ്രഹങ്ങളും നിരന്തരം നിഷ്ഫലമാക്കപ്പെടുകയും തകര്‍ക്കപ്പെടുകയും ചെയ്യുമ്പോള്‍ മനുഷ്യര്‍ സ്വാഭാവികമായും വിധി അവര്‍ക്കായി കാത്തുവച്ചതിനെ അബോധമായി അംഗീകരിക്കുന്ന ഒരു അവസ്ഥയില്‍ എത്തിച്ചേരും—യാഥാര്‍ഥ്യത്തെ, സ്വര്‍ഗത്തിന്‍റെ ഇംഗിതത്തെ, സ്രഷ്ടാവിന്‍റെ പരമാധികാരത്തെ അംഗീകരിക്കല്‍. ഈ ദൈനംദിന പരിവര്‍ത്തനങ്ങളില്‍ തുടങ്ങി മുഴുവന്‍ മനുഷ്യജീവിതങ്ങളുടെയും വിധിയില്‍ വരെ സ്രഷ്ടാവിന്‍റെ പദ്ധതികളും അവിടുത്തെ പരമാധികാരവും വെളിവാക്കാത്ത ഒന്നും തന്നെയില്ല. “സ്രഷ്ടാവിന്‍റെ അധികാരത്തെ അതിലംഘിക്കാനാവില്ല” എന്ന സന്ദേശം പകരാത്ത ഒന്നും തന്നെയില്ല. “സ്രഷ്ടാവിന്‍റെ അധികാരം പരമോന്നതമാണ്” എന്ന ആത്യന്തികസത്യം പകര്‍ന്നുനല്‍കാത്ത ഒന്നും തന്നെയില്ല.

മാനവികതയുടെയും പ്രപഞ്ചത്തിന്‍റെയും ഭാഗധേയങ്ങള്‍ സ്രഷ്ടാവിന്‍റെ പരമാധികാരവുമായി ഗാഢമായി ഇഴചേര്‍ക്കപ്പെട്ടിരിക്കുന്നു. വേര്‍പെടുത്താനകാത്ത വിധം സ്രഷ്ടാവിന്‍റെ ആസൂത്രണങ്ങളോടു ബന്ധിക്കപ്പെട്ടിരിക്കുന്നു. ആത്യന്തികമായി അവ സ്രഷ്ടാവിന്‍റെ അധികാരത്തില്‍ നിന്നും വേര്‍പിരിക്കുവാനാകാത്തതാണ്. എല്ലാറ്റിനുമുള്ള നിയമങ്ങളില്‍ നിന്നും മനുഷ്യന്‍ സ്രഷ്ടാവിന്‍റെ ആസൂത്രണങ്ങളെക്കുറിച്ചും അവിടുത്തെ പരമാധികാരത്തെക്കുറിച്ചും മനസ്സിലാക്കുവാനിടയാകുന്നു. എല്ലാറ്റിന്‍റെയും അതിജീവനത്തിനായുള്ള നിയമങ്ങളില്‍ അവന്‍ സ്രഷ്ടാവിന്‍റെ ഭരണത്തെ കാണുന്നു. എല്ലാറ്റിന്റെയും ഭാഗധേയങ്ങളില്‍നിന്നും സ്രഷ്ടാവു തന്‍റെ പരമാധികാരം പ്രയോഗിക്കുന്ന രീതിയും അവയെ നിയന്ത്രിക്കുന്ന രീതിയും അവന്‍ ഗ്രഹിക്കുന്നു. മനുഷ്യരുടെയും മറ്റെല്ലാറ്റിന്റെയും ജീവിതചക്രങ്ങളില്‍ മനുഷ്യന്‍ എല്ലാറ്റിനും, എല്ലാ ജീവികള്‍ക്കും വേണ്ടിയുള്ള സ്രഷ്ടാവിന്‍റെ ആസൂത്രണങ്ങളെയും സജ്ജീകരണങ്ങളെയും യഥാര്‍ഥത്തില്‍ അനുഭവിച്ചറിയുന്നു. ഈ ആസൂത്രണങ്ങളും സംവിധാനങ്ങളും എങ്ങനെയാണു ഭൂമിയിലെ നിയമങ്ങളെയും ചട്ടങ്ങളെയും വ്യവസ്ഥിതികളെയും മറ്റെല്ലാ കരുത്തുകളെയും ശക്തികളെയും ഉല്ലംഘിക്കുന്നതെന്ന തിന് സാക്ഷിയാകുന്നു. ഇതിങ്ങനെയായതുകൊണ്ട്, സ്രഷ്ടാവിന്‍റെ പരമാധികാരത്തെ ലംഘിക്കുവാന്‍ ഒരു സൃഷ്ടിക്കും സാധിക്കുകയില്ല എന്നത് അംഗീകരിക്കുവാന്‍ മനുഷ്യര്‍ നിര്‍ബന്ധിതരാകുന്നു. ഒരു ശക്തിക്കും ദൈവം മുന്‍കൂട്ടി നിശ്ചയിച്ച സംഭവങ്ങളും കാര്യങ്ങളും അട്ടിമറിക്കുവാനോ അവയില്‍ മാറ്റം വരുത്തുവാനോ സാധിക്കുകയില്ല. ഈ ദൈവികമായ നിയമങ്ങളുടെയും ചട്ടങ്ങളുടെയും കീഴിലാണ് മനുഷ്യരും മറ്റുള്ളവയും തലമുറകള്‍ തലമുറകളായി ജീവിക്കുകയും പെരുകുകയും ചെയ്യുന്നത്. ഇതല്ലേ സ്രഷ്ടാവിന്‍റെ അധികാരത്തിന്‍റെ യഥാര്‍ഥ സാക്ഷാത്കാരം? വസ്തുനിഷ്ഠമായ നിയമങ്ങളില്‍ സ്രഷ്ടാവിന്റെ പരമാധികാരവും അവിടുത്തെ ഏകോപനവും മനുഷ്യന്‍ കാണുന്നുണ്ടെങ്കിലും പ്രപഞ്ചത്തിനുമേലുള്ള സ്രഷ്ടാവിന്‍റെ പരമാധികാരത്തിന്റെ പ്രമാണത്തെ എത്ര ആളുകള്‍ക്ക് ഗ്രഹിക്കുവാന്‍ സാധിക്കുന്നുണ്ട്? എത്രയാളുകള്‍ക്ക് അവരുടെ സ്വന്തം വിധിയ്ക്കും അതിന്റെ സജ്ജീകരണത്തിനും മേലുള്ള സ്രഷ്ടാവിന്‍റെ പരമാധികാരത്തെ അറിയുവാനും അംഗീകരിക്കുവാനും സ്വീകരിക്കുവാനും അതിനു കീഴ്പ്പെടുവാനും സാധിക്കുന്നുണ്ട്? ആരാണ്, എല്ലാറ്റിനും മേലുള്ള സ്രഷ്ടാവിന്‍റെ സ്രഷ്ടാവിന്‍റെ പരമാധികാരം എന്ന സത്യത്തില്‍ വിശ്വസിച്ചതിനുശേഷം, സ്രഷ്ടാവ് മനുഷ്യരുടെ ജീവിതത്തിന്‍റെ ഭാഗധേയങ്ങളും നിശ്ചയിക്കുന്നു എന്നു യഥാര്‍ഥത്തില്‍ വിശ്വസിക്കുകയും തിരിച്ചറിയുകയും ചെയ്യുക? മനുഷ്യന്റെ വിധി സ്രഷ്ടാവിന്‍റെ കരങ്ങളിലാണ് എന്ന സത്യത്തെ യഥാര്‍ഥത്തില്‍ ഗ്രഹിക്കുവാന്‍ ആര്‍ക്കാണു സാധിക്കുക? സ്രഷ്ടാവാണ് മനുഷ്യരുടെ വിധിയെ ഭരിക്കുകയും നിയന്ത്രിക്കുകയും ചെയ്യുന്നത് എന്ന സത്യത്തെ അഭിമുഖീകരിക്കുമ്പോള്‍, സ്രഷ്ടാവിന്‍റെ പരമാധികാരത്തോട് എന്തുതരം മനോഭാവമാണ് മനുഷ്യര്‍ സ്വീകരിക്കേണ്ടത്? ഈ സത്യത്തെ ഇപ്പോള്‍ അഭിമുഖീകരിക്കുന്ന എല്ലാ മനുഷ്യരും സ്വയം എടുക്കേണ്ട ഒരു തീരുമാനമാണത്.

മനുഷ്യജീവിതത്തിലെ ആറു സന്ധികള്‍

സ്വന്തം ജീവിതഗതിയില്‍ ഓരോ വ്യക്തിയും നിര്‍ണ്ണായകസന്ധികളുടെ ഒരു പരമ്പരയിലൂടെ കടന്നുപോകുന്നു. ജീവിതത്തില്‍ ഒരു വ്യക്തിയുടെ വിധി തീരുമാനിക്കുന്നതില്‍ ഏറ്റവും അടിസ്ഥാനപരവും ഏറ്റവും പ്രധാനവുമായ ഘട്ടങ്ങളാണിവ. ഓരോ വ്യക്തിയും സ്വന്തം ജീവിതഗതിയില്‍ കടന്നുപോകേണ്ട ഈ വഴിയടയാളങ്ങളെക്കുറിച്ചുള്ള ഒരു ചെറിയ വിവരണമാണ് ഇനി വരുന്നത്.

ആദ്യ സന്ധി: ജനനം

ഒരു വ്യക്തി എവിടെയാണു ജനിക്കുന്നത്, ഏതു കുടുംബത്തിലാണു ജനിക്കുന്നത്, ഒരാളുടെ ലിംഗം, രൂപം, ജനനസമയം—ഈ വിവരങ്ങളെല്ലാമാണ് ഒരു വ്യക്തിയുടെ ജീവിതത്തിലെ ആദ്യ സന്ധി.

ഈ സന്ധിയിലെ ചില കാര്യങ്ങള്‍ ആര്‍ക്കും തെരഞ്ഞെടുക്കാന്‍ സാധിക്കുകയില്ല. അവയെല്ലാം വളരെ മുമ്പേ സ്രഷ്ടാവു നിശ്ചയിച്ചുവച്ചിരിക്കുന്നതാണ്. ഇവ ഒരു തരത്തിലും ബാഹ്യപരിസ്ഥിതിയാല്‍ സ്വാധീനിക്കപ്പെടുന്നവയല്ല. മനുഷ്യനിര്‍മ്മിതമായ ഘടകങ്ങള്‍ക്കൊന്നും സ്രഷ്ടാവിനാല്‍ മുന്‍നിശ്ചയിക്കപ്പെട്ട ഇവയെ മാറ്റുവാനും സാധിക്കില്ല. ഒരു വ്യക്തി ജനിക്കുന്നു എന്നതിന്‍റെ അര്‍ഥം സ്രഷ്ടാവ് ആ മനുഷ്യനുവേണ്ടി തയ്യാറാക്കിയിരിക്കുന്ന വിധിയുടെ ആദ്യപടി പൂര്‍ത്തിയാക്കിയിരിക്കുന്നു എന്നതാണ്. അവിടുന്ന് ഈ വിശദാംശങ്ങളെല്ലാം വളരെ മുമ്പുതന്നെ നിശ്ചയിച്ചുവച്ചിട്ടുള്ളതിനാല്‍ ആര്‍ക്കും അവയിലൊന്നുപോലും മാറ്റുവാനുള്ള കഴിവില്ല. ഒരു വ്യക്തിയുടെ പിന്നീടുള്ള വിധി എന്തായാലും, അവന്‍റെ ജനനത്തിന്‍റെ സാഹചര്യങ്ങള്‍ മുന്‍നിശ്ചയിക്കപ്പെട്ടതാണ്. അവ അതുപോലെത്തന്നെ തുടരുന്നു. അവ ഒരു തരത്തിലും ഒരുവന്‍റെ ജീവിതത്തിലെ വിധിയാല്‍ ബാധിക്കപ്പെടുന്നതല്ല. ഒരുവന്‍റെ ജീവിതത്തിലെ വിധിക്കുമേലുള്ള സ്രഷ്ടാവിന്‍റെ പരമാധികാരത്തെയും അവ ഒരുതരത്തിലും ബാധിക്കുന്നില്ല.

സ്രഷ്ടാവിന്‍റെ പദ്ധതികളില്‍ നിന്നും പുതിയൊരു ജീവന്‍ പിറവിയെടുക്കുന്നു

ആദ്യസന്ധിയിലെ ഏതെല്ലാം കാര്യങ്ങളാണ്—ജനനസ്ഥലം, കുടുംബം, ലിംഗം, ബാഹ്യരൂപം, ജനനസമയം—ഒരു വ്യക്തിക്കു തെരഞ്ഞെടുക്കുവാന്‍ സാധിക്കുന്നത്? തീര്‍ച്ചയായും ഒരുവന്‍റെ ജനനം എന്നത് ഒരുവന്‍ സ്വയം ചെയ്യുന്ന ഒരു കാര്യമല്ല. ഒരുവന്‍ ഒരു പ്രത്യേകസ്ഥലത്ത്, ഒരു പ്രത്യേക സമയത്ത്, ഒരു പ്രത്യേക കുടുംബത്തില്‍, ഒരു പ്രത്യേക ബാഹ്യരൂപത്തില്‍ ജനിക്കുന്നത് സ്വേച്ഛയാലല്ല. ഒരുവന്‍ സ്വേച്ഛയാലല്ലാതെ ഒരു കുടുംബത്തിന്‍റെ ഭാഗമാകുന്നു. ഒരു പ്രത്യേക കുടുംബവൃക്ഷത്തിന്‍റെ ശാഖയാകുന്നു. ഈ ആദ്യ ജീവിതസന്ധിയില്‍ ഒരുവനു തെരഞ്ഞെടുപ്പുകളില്ല. മറിച്ച്, സ്രഷ്ടാവിന്‍റെ പദ്ധതികളാല്‍ നിശ്ചയിക്കപ്പെട്ട ഒരു പരിസ്ഥിതിയിലേക്ക്, ഒരു പ്രത്യേക കുടുംബത്തില്‍, ഒരു പ്രത്യേക ലിംഗത്തിലും രൂപത്തിലും അവന്‍റെ ജീവിതഗതിയുമായി അഭേദ്യമായി ബന്ധപ്പെട്ട ഒരു പ്രത്യേക സമയത്ത് അവന്‍ ജനിക്കുകയാണ്. ഈ നിര്‍ണ്ണായകസന്ധിയില്‍ ഒരു വ്യക്തിക്ക് എന്താണു ചെയ്യുവാന്‍ സാധിക്കുക? എല്ലാം കൂടി ഒരുവന്‍റെ ജനനവുമായി ബന്ധപ്പെട്ട ഈ വിശദാംശങ്ങളില്‍ ഒന്നുപോലും ഒരുവനു സ്വയം നിശ്ചയിക്കുവാന്‍ സാധിക്കുകയില്ല. സ്രഷ്ടാവിന്‍റെ മുന്‍നിശ്ചയവും അവിടുത്തെ മാര്‍ഗദര്‍ശനവും ഇല്ലായിരുന്നെങ്കില്‍ ഈ ലോകത്തില്‍ പുതുതായി പിറവിയെടുക്കുന്ന ഒരു ജീവന് എവിടേക്കു പോകണമെന്നോ എവിടെ നില്‍ക്കണമെന്നോ അറിയില്ല, ബന്ധങ്ങള്‍ ഉണ്ടായിരിക്കുകയില്ല, എവിടെയും സ്വന്തമായിരിക്കുകയില്ല. ശരിക്കൊരു വീടും ഉണ്ടായിരിക്കുകയില്ല. പക്ഷേ, സ്രഷ്ടാവിന്‍റെ സൂക്ഷ്മമായ സജ്ജീകരണങ്ങള്‍ നിമിത്തം ഈ പുതുജീവനു വസിക്കാനൊരിടമുണ്ട്, മാതാപിതാക്കളുണ്ട്, അതു സ്വന്തമായിരിക്കുന്ന ഒരിടവും ബന്ധുക്കളുമുണ്ട്. അതിനാല്‍ ജീവിതം അതിന്‍റെ ഗതിയില്‍ യാത്ര തുടങ്ങുന്നു. ഈ പ്രക്രിയയില്‍ ഉടനീളം ഈ പുതുജീവന്റെ രൂപീകരണം നിശ്ചയിക്കുന്നതു സ്രഷ്ടാവിന്റെ പദ്ധതികളാണ്. അതു സ്വന്തമാക്കാന്‍ പോകുന്നതെല്ലാം സ്രഷ്ടാവിനാല്‍ ദാനം ചെയ്യപ്പെടുവയാണ്. സ്വന്തമായി ഒന്നുമില്ലാത്ത ഒഴുകി നടക്കുന്ന ഒരു ശരീരത്തില്‍ നിന്നും, അതു പതുക്കെ മാംസവും രക്തവുമുള്ള, കാണുവാനും തൊട്ടറിയുവാനും സാധിക്കുന്ന ഒരു മനുഷ്യനാകുന്നു. ചിന്തിക്കുകയും ശ്വസിക്കുകയും ചൂടും തണുപ്പും അനുഭവിക്കുകയും ചെയ്യുന്ന ദൈവത്തിന്‍റെ സൃഷ്ടികളിലൊന്ന്. ഭൗതികലോകത്തിലെ ഒരു സൃഷ്ടിക്കപ്പെട്ട ജീവിയുടേതായ എല്ലാ സാധാരണ പ്രവര്‍ത്തനങ്ങളിലും ഏര്‍പ്പെടാന്‍ കഴിയുന്ന ഒന്ന്. സൃഷ്ടിക്കപ്പെട്ട ഒരു മനുഷ്യന്‍ അനുഭവിക്കേണ്ടതായ എല്ലാറ്റിലൂടെയും കടന്നുപോകുന്ന ഒന്ന്. ഒരു വ്യക്തിയുടെ ജനനത്തെക്കുറിച്ചുള്ള സ്രഷ്ടാവിന്‍റെ മുന്‍നിശ്ചയം എന്നതുകൊണ്ട് അര്‍ഥമാക്കുന്നത് ആ വ്യക്തിയുടെ നിലനില്‍പ്പിന് ആവശ്യമായ എല്ലാം സ്രഷ്ടാവു നല്‍കും എന്നാണ്. അതുപോലെ ഒരു വ്യക്തി ജനിക്കുന്നു എന്ന വസ്തുത അര്‍ഥമാക്കുന്നത്, അവന്‍ തന്‍റെ നിലനില്‍പ്പിനാവശ്യമായ എല്ലാം സ്രഷ്ടാവില്‍ നിന്നും സ്വീകരിക്കും എന്നാണ്. ആ സമയം മുതല്‍ അവര്‍ സ്രഷ്ടാവു നല്‍കിയതും സ്രഷ്ടാവിന്‍റെ പരമാധികാരത്തിനു വിധേയമായതുമായ മറ്റൊരു രൂപത്തില്‍ ജീവിക്കും.

2. എന്തുകൊണ്ടാണ് വ്യത്യസ്ത മനുഷ്യര്‍ വ്യത്യസ്ത സാഹചര്യങ്ങളില്‍ ജനിക്കുന്നത്?

ആളുകള്‍ പലപ്പോഴും തങ്ങള്‍ പുനര്‍ജനിക്കുകയാണെങ്കില്‍ ഒരു സമ്പന്നമായ കുടുംബത്തില്‍ ജനിക്കുമെന്നു ഭാവനയില്‍ കാണാറുണ്ട്. അവര്‍ സ്ത്രീകള്‍ ആണെങ്കില്‍ അവര്‍ കാണാന്‍ 'സ്നോ വൈറ്റിനെ'പ്പോലെ ഇരിക്കുകയും എല്ലാവരും അവരെ ഇഷ്ടപ്പെടുകയും ചെയ്യും. പുരുഷന്‍മാരാണെങ്കിലോ, അവര്‍ ‘പ്രിന്‍സ് ചാമിങ്’ ആയിരിക്കും. അവര്‍ക്കൊന്നിനും കുറവുണ്ടായിരിക്കുകയില്ല. ലോകം മുഴുവന്‍ അവരുടെ ആജ്ഞകളനുസരിക്കാന്‍ സന്നദ്ധരായിരിക്കും. തങ്ങളുടെ ജനനത്തെക്കുറിച്ചുള്ള മിഥ്യാധാരണകളില്‍ വിഷമിക്കുന്ന, അതിനെപ്പറ്റി വളരെ അസംതൃപ്തരായ പലരുമുണ്ട്. സ്വന്തം കുടുംബത്തെയും രൂപത്തെയും ലിംഗത്തെയും ജനിച്ച സമയത്തെപ്പോലും അവര്‍ വെറുക്കുന്നു. എന്നിരുന്നാലും എന്തുകൊണ്ടാണ് അവര്‍ ഒരു പ്രത്യേക കുടുംബത്തില്‍ ജനിച്ചതെന്നോ എന്തുകൊണ്ടാണു തങ്ങളുടെ രൂപം ഒരു പ്രത്യേക രീതിയില്‍ ആയതെന്നോ അവര്‍ ഒരിക്കലും മനസ്സിലാക്കുന്നില്ല. അവര്‍ ജനിച്ചതെവിടെയായാലും അവരുടെ രൂപം എങ്ങനെയായാലും, ദൈവത്തിന്‍റെ പദ്ധതിയ്ക്കു കീഴില്‍ അവര്‍ക്കു വിവിധ കര്‍ത്തവ്യങ്ങളും ദൗത്യങ്ങളും നിര്‍വഹിക്കാനുണ്ടെന്നത് അവര്‍ അറിയുന്നില്ല. ഈ ഉദ്ദേശ്യം ഒരിക്കലും മാറുകയില്ല. സ്രഷ്ടാവിന്‍റെ ദൃഷ്ടിയില്‍ ഒരാള്‍ ജനിച്ച സ്ഥലം, അയാളുടെ ലിംഗം, ബാഹ്യരൂപം എന്നിവയെല്ലാം ക്ഷണികമായ കാര്യങ്ങളാണ്. അവയെല്ലാം സൂക്ഷ്മബിന്ദുക്കളുടെ, മുഴുവന്‍ മനുഷ്യവംശത്തിനും വേണ്ടിയുള്ള അവിടുത്തെ പദ്ധതിയുടെ ഓരോ ഘട്ടത്തിലെയും കൊച്ചു സൂചകങ്ങള്‍. ഒരു വ്യക്തിയുടെ യഥാര്‍ഥ ലക്ഷ്യസ്ഥാനവും ഫലവും ഒരു ഘട്ടത്തിലും അവരുടെ ജനനത്താല്‍ നിര്‍ണയിക്കപ്പെടുന്നില്ല. മറിച്ച് ജീവിതത്തില്‍ അവര്‍ പൂര്‍ത്തിയാക്കുന്ന ദൗത്യത്തിന്റെ അടിസ്ഥാനത്തിലും അവിടുത്തെ നിര്‍വഹണപദ്ധതി പൂര്‍ത്തിയാകുമ്പോള്‍ സ്രഷ്ടാവ് അവരെ വിധിക്കുന്ന വിധിയുടെ അടിസ്ഥാനത്തിലുമാണ് അവ നിര്‍ണയിക്കപ്പെടുന്നത്.

ഓരോ ഫലത്തിനും ഓരോ കാരണമുണ്ടെന്നാണ് പറയുക. കാരണമില്ലെങ്കില്‍ ഫലവുമില്ല. അതുകൊണ്ട്, ഒരുവന്റെ ജനനം അവ ന്റെ ഇപ്പോഴത്തെ ജീവിതവുമായും മുമ്പത്തെ ജീവിതമായും അവശ്യമായും ബന്ധപ്പെട്ടിരിക്കുന്നു. ഒരുവന്റെ വര്‍ത്തമാനജീവിതഘട്ടത്തെ മരണം അവസാനിപ്പിക്കുകയാണ് എങ്കില്‍ ഒരു വ്യക്തിയുടെ ജനനം ഒരു പുത്തന്‍ ചക്രത്തിന്റെ തുടക്കമാണ്. പഴയ ചക്രം ഒരു വ്യക്തിയുടെ മുന്‍ജീവിതത്തെയാണ് പ്രതിനിധീകരിക്കുന്നതെങ്കില്‍, സ്വാഭാവികമായും പുതിയ ചക്രം പ്രതിനിധീകരിക്കുന്നത് അവരുടെ വര്‍ത്തമാനകാലജീവിതത്തെയാണ്. ഒരുവന്റെ ജനനം അവന്റെ മുന്‍ജീവിതവും വര്‍ത്തമാനകാലജീവിതവുമായി ബന്ധപ്പെട്ടിരിക്കുന്നതിനാല്‍ത്തന്നെ, അവന്റെ ജനനവുമായി ബന്ധപ്പെട്ട സ്ഥലം, കുടുംബം, ലിംഗം, രൂപം എന്നിവയും മറ്റു ഘടകങ്ങളുമെല്ലാം അവശ്യമായും അവന്‍റെ മുന്‍ ജീവിതത്തോടും ഇപ്പോഴത്തെ ജീവിതത്തോടും ബന്ധപ്പെട്ടിരിക്കുന്നു. അതായത്, ഒരുവന്റെ ജനനവുമായി ബന്ധപ്പെട്ട കാര്യങ്ങള്‍ അവന്റെ മുന്‍ജീവിതത്താല്‍ മാത്രമല്ല സ്വാധീനിക്കപ്പെടുന്നത്, മറിച്ച് അവ അയാളുടെ വര്‍ത്തമാനകാലജീവിതത്തിലെ ഭാഗധേയത്താല്‍ നിശ്ചയിക്കപ്പെടുന്നവയാണ്. മനുഷ്യര്‍ വ്യത്യസ്തതരം സാഹചര്യങ്ങളില്‍ ജനിക്കുന്നതിന് ആ വിധിയാണ് കാരണം: ചിലര്‍ ദരിദ്രകുടുംബങ്ങളില്‍ ജനിക്കുന്നു. മറ്റു ചിലര്‍ ധനികകുടുംബങ്ങളിലും. ചിലര്‍ സാധാരണക്കാരില്‍പ്പെടും. മറ്റു ചിലര്‍ക്കാകട്ടെ മഹത്തായ പാരമ്പര്യം ഉണ്ടായിരിക്കും. ചിലര്‍ തെക്കു ജനിക്കുമ്പോള്‍ മറ്റു ചിലര്‍ വടക്കു ജനിക്കുന്നു. ചിലര്‍ മരുഭൂമിയില്‍ ജനിക്കുമ്പോള്‍ മറ്റുള്ളവര്‍ ഹരിതാഭമായ പ്രദേശങ്ങളില്‍ ജനിക്കുന്നു. ചിലര്‍ ജനിക്കുമ്പോള്‍ സന്തോഷവും പൊട്ടിച്ചിരിയും ആഘോഷവുമാണുണ്ടാകുന്നതെങ്കില്‍ മറ്റു ചില ജനനങ്ങള്‍ കണ്ണീരും ദുരിതവും ദുഃഖവും കൊണ്ടുവരുന്നു. ചിലര്‍ ജനിക്കുമ്പോള്‍ വില മതിക്കപ്പെടുന്നുണ്ടെങ്കില്‍, മറ്റുള്ളവര്‍ ജനിക്കുമ്പോള്‍ കളകളെപ്പോലെ മാറ്റി നിര്‍ത്തപ്പെടുന്നു. ചിലര്‍ സുന്ദരമായ ലക്ഷണങ്ങളുമായി ജനിക്കുമ്പോള്‍ മറ്റുചിലര്‍ വൈരൂപ്യങ്ങളുമായി പിറക്കുന്നു. ചിലര്‍ കാഴ്ചയ്ക്കു സൗന്ദര്യമുള്ളവരായി ജനിക്കുമ്പോള്‍, മറ്റുള്ളവര്‍ വിരൂപരായി ജനിക്കുന്നു. ചിലര്‍ അര്‍ദ്ധരാത്രിയില്‍ ജനിക്കുമ്പോള്‍ മറ്റുചിലര്‍ മദ്ധ്യാഹ്നസൂര്യന്‍റെ ഉജ്ജ്വലതയ്ക്കു കീഴെ ജനിച്ചുവീഴുന്നു. ... എല്ലാത്തരത്തിലും പെട്ട ആളുകളുടെ ജനനത്തെ നിശ്ചയിക്കുന്നത് സ്രഷ്ടാവ് അവര്‍ക്കായി കാത്തുവച്ച വിധിയാണ്. അവരുടെ വര്‍ത്തമാനകാലജീവിതത്തിലെ വിധിയെയും അവര്‍ നിര്‍വഹിക്കുവാന്‍ പോകുന്ന കര്‍ത്തവ്യങ്ങളെയും അവര്‍ പൂര്‍ത്തിയാക്കുവാന്‍ പോകുന്ന ദൗത്യങ്ങളെയും നിര്‍ണയിക്കുന്നത് അവരുടെ ജനനമാണ്. ഇതെല്ലാം സ്രഷ്ടാവിന്റെ പരമാധികാരത്തിനു വിധേയമാണ്, അവിടുന്നു മുന്‍കൂട്ടി നിശ്ചയിച്ചതാണ്. ആര്‍ക്കും അവരുടെ മുന്‍നിശ്ചയിക്കപ്പെട്ട വിധിയില്‍നിന്നും രക്ഷപ്പെടുവാന്‍ സാധിക്കുകയില്ല. ആര്‍ക്കും അവരുടെ ജനനം മാറ്റുവാന്‍ സാധിക്കുകയില്ല. ആര്‍ക്കും അവരുടെ വിധി തെരഞ്ഞെടുക്കുവാന്‍ സാധിക്കുകയില്ല. 

രണ്ടാമത്തെ സന്ധി: വളര്‍ച്ച

എങ്ങനെയുള്ള കുടുംബത്തിലാണ് ജനിച്ചത് എന്നതിനെ ആശ്രയിച്ച്, ആളുകള്‍ വ്യത്യസ്ത ഗാര്‍ഹിക അന്തരീക്ഷങ്ങളില്‍ വളരുകയും മാതാപിതാക്കളില്‍ നിന്നും വ്യത്യസ്തമായ പാഠങ്ങള്‍ പഠിക്കുകയും ചെയ്യുന്നു. ഈ ഘടകങ്ങള്‍ ഒരുവന്‍ പ്രായപൂര്‍ത്തി കൈവരിക്കുന്ന സാഹചര്യങ്ങള്‍ നിര്‍ണയിക്കുന്നു. വളര്‍ച്ച ഒരു വ്യക്തിയുടെ ജീവിതത്തിലെ രണ്ടാമത്തെ നിര്‍ണായകസന്ധിയെ പ്രതിനിധീകരിക്കുന്നു. ഈ ഘട്ടത്തിലും മനുഷ്യര്‍ക്കു തെരഞ്ഞെടുക്കുവാനുള്ള സ്വാതന്ത്ര്യം ഇല്ല എന്നു പ്രത്യേകം എടുത്തുപറയേണ്ടതില്ല. ഇതും നിശ്ചിതമാണ്, മുന്‍കൂട്ടി സജ്ജീകരിക്കപ്പെട്ടതാണ്.

1. ഓരോ വ്യക്തിയും പക്വത പ്രാപിക്കുന്നതിനുള്ള നിശ്ചിതസാഹചര്യങ്ങള്‍ സ്രഷ്ടാവ് ആസൂത്രണം ചെയ്തു

വളര്‍ന്നുവരുമ്പോള്‍ തനിക്ക് അറിവുപകരുകയും തന്നെ സ്വാധീനിക്കുകയും ചെയ്യുന്ന വ്യക്തികളെയോ സംഭവങ്ങളെയോ കാര്യങ്ങളെയോ ഒരു വ്യക്തിക്കു തെരഞ്ഞെടുക്കുവാന്‍ സാധിക്കില്ല. ഒരുവന്‍ എന്തറിവാണ് അല്ലെങ്കില്‍ കഴിവുകളാണു നേടുകയെന്നോ എന്തു ശീലങ്ങളാണു വളര്‍ത്തിയെടുക്കുകയെന്നോ ഒരാള്‍ക്കു തെരഞ്ഞെടുക്കാനാകില്ല. ഒരുവന്റെ മാതാപിതാക്കളും ബന്ധുക്കളും ആരാണ് എന്നോ എന്തുതരം പരിസ്ഥിതിയിലാണ് ഒരുവന്‍ വളര്‍ന്നുവരിക എന്നോ തീരുമാനിക്കുന്നതില്‍ ആ വ്യക്തിക്കു പങ്കൊന്നുമില്ല. ചുറ്റുവറ്റത്തുള്ള മനുഷ്യരുമായും സംഭവങ്ങളുമായും വസ്തുക്കളുമായുമുള്ള ഒരുവന്റെ ബന്ധങ്ങള്‍, അവയെങ്ങനെ അവന്റെ വളര്‍ച്ചയെ സ്വാധീനിക്കുന്നു എന്നതെല്ലാം അവന്റെ നിയന്ത്രണത്തിനും അപ്പുറത്താണ്. ആരാണപ്പോള്‍ ഇക്കാര്യങ്ങള്‍ തീരുമാനിക്കുന്നത്? ആരാണവ സജ്ജീകരിക്കുന്നത്? ഇക്കാര്യത്തില്‍ ആളുകള്‍ക്ക് തെരഞ്ഞെടുക്കാന്‍ ഒരവസരമില്ലാത്തതിനാല്‍, അവര്‍ക്കിതെല്ലാം സ്വയം നിശ്ചയിക്കുവാന്‍ സാധിക്കാത്തതിനാല്‍, വ്യക്തമായും അവ സ്വാഭാവികമായി രൂപം കൊള്ളാത്തതിനാല്‍, ഈ ആളുകളുടെയും സംഭവങ്ങളുടെയും കാര്യങ്ങളുടെയുമെല്ലാം രൂപീകരണം സ്രഷ്ടാവിന്റെ കരങ്ങളിലാണെന്ന് എടുത്തുപറയേണ്ടതില്ല. തീര്‍ച്ചയായും, ഓരോ വ്യക്തിയുടെയും ജനനത്തിന്റേതായ പ്രത്യേക സാഹചര്യങ്ങള്‍ സ്രഷ്ടാവ് ഒരുക്കുന്നതുപോലെത്തന്നെ, ഒരുവന്‍ വളര്‍ന്നുവരുന്നതായ പ്രത്യേകസാഹചര്യങ്ങളും അവിടുന്ന് ഒരുക്കുന്നു. ഒരുവന്റെ ജനനം ചുറ്റുമുള്ള വ്യക്തികളില്‍, സംഭവങ്ങളില്‍, കാര്യങ്ങളില്‍ മാറ്റങ്ങള്‍ കൊണ്ടുവരുന്നുണ്ടെങ്കില്‍ ആ വ്യക്തിയുടെ വളര്‍ച്ചയും പുരോഗതിയും തീര്‍ച്ചയായും അവരെ ബാധിക്കും. ഉദാഹരണത്തിന്, ചിലര്‍ ദരിദ്രകുടുംബങ്ങളില്‍ ജനിച്ചാലും വളരുന്നത് സമ്പത്തിന്റെ നടുവിലാണ്. മറ്റു ചിലര്‍ സമ്പന്നകുടുംബങ്ങളില്‍ ജനിച്ചാലും, അവര്‍ ആ കുടുംബങ്ങളുടെ സമ്പത്തു കുറയുന്നതിന് കാരണമാകുന്നു. അങ്ങനെ അവര്‍ ദരിദ്രമായ ചുറ്റുപാടുകളില്‍ വളരുന്നു. ആരുടെ ജനനവും നിശ്ചിതമായ ഒരു നിയമത്താല്‍ ഭരിക്കപ്പെടുന്നില്ല. അനിവാര്യമായ, നിശ്ചിതമായ ഒരു കൂട്ടം സാഹചര്യങ്ങളിലും ആരും വളരുന്നില്ല. ഇവ ഒരു മനുഷ്യനു ഭാവനയില്‍ കാണുവാനോ നിയന്ത്രിക്കുവാനോ കഴിയുന്ന കാര്യങ്ങളല്ല. അവ ഒരുവന്റെ വിധിയുടെ ഉല്പന്നങ്ങളാണ്. അവന്റെ വിധിയാല്‍ നിര്‍ണ്ണയിക്കപ്പെടുന്നവയാണ്. തീര്‍ച്ചയായും, അടിസ്ഥാനപരമായി ഇക്കാര്യങ്ങള്‍ സ്രഷ്ടാവ് ഓരോ വ്യക്തിക്കും മുന്‍കൂട്ടി നിശ്ചയിച്ചിട്ടുള്ള വിധിയാല്‍ നിര്‍ണയിക്കപ്പെടുന്നവയാണ്. ആ വ്യക്തിയുടെ വിധിയിന്മേലുള്ള സ്രഷ്ടാവിന്റെ പരമാധികാരത്താലും അതിനായുള്ള അവിടുത്തെ പദ്ധതികളാലും നിര്‍ണയിക്കപ്പെടുന്നവയാണവ. 

2. മനുഷ്യര്‍ വളര്‍ന്നുവരുന്ന വിവിധ സാഹചര്യങ്ങള്‍ വ്യത്യസ്ത കര്‍ത്തവ്യങ്ങള്‍ക്കു രൂപം കൊടുക്കുന്നു

ഒരു വ്യക്തി ജനിക്കുന്ന സാഹചര്യങ്ങള്‍ അവര്‍ വളരുന്ന അടിസ്ഥാന ചുറ്റുപാടുകളും സാഹചര്യങ്ങളും സ്ഥാപിക്കുന്നു. അതുപോലെ, ഒരു വ്യക്തി വളരുന്ന സാഹചര്യങ്ങള്‍ അയാള്‍ ജനിക്കുന്ന സാഹചര്യങ്ങളുടെ ഉല്പന്നമാണ്. ഈ സമയത്ത്, ഒരുവന്‍ ഭാഷ പഠിക്കുവാന്‍ തുടങ്ങുകയും അവ ന്റെ മനസ്സ് പല പുതിയ കാര്യങ്ങളെയും പരിചയപ്പെടുകയും ഗ്രഹിക്കുകയും ചെയ്യുന്നു. ഒരുവന്‍ നിരന്തരമായി വളര്‍ന്നുകൊണ്ടിരിക്കുന്ന ഒരു പ്രക്രിയയാണിത്. ഒരു വ്യക്തി കാതുകള്‍ കൊണ്ടു കേള്‍ക്കുകയും കണ്ണുകള്‍ കൊണ്ടു കാണുകയും മനസ്സുകൊണ്ടു ഗ്രഹിക്കുകയും ചെയ്യുന്ന കാര്യങ്ങള്‍ ക്രമേണ അവ ന്റെ അന്തര്‍ലോകത്തെ നിറയ്ക്കുകയും ഉണര്‍ത്തുകയും ചെയ്യുന്നു. ഒരുവന്‍ സമ്പര്‍ക്കത്തില്‍ വരുന്ന ആളുകളും സംഭവങ്ങളും കാര്യങ്ങളും; സാമാന്യബോധവും അറിവും ഒരുവന്‍ പഠിക്കുന്ന വിദ്യകളും; അവന്റെ മനസ്സിലുറപ്പിക്കപ്പെടുന്ന അല്ലെങ്കില്‍ അവനെ പഠിപ്പിക്കുന്ന, അവനെ സ്വാധീനിക്കുന്ന ചിന്താരീതികളുമെല്ലാം ഒരു വ്യക്തിയുടെ ജീവിതത്തിലെ വിധിയെ നയിക്കുകയും സ്വാധീനിക്കുകയും ചെയ്യും. ഒരുവന്‍ വളര്‍ന്നുവരുമ്പോള്‍ പഠിക്കുന്ന ഭാഷയും ചിന്തിക്കുന്ന രീതിയും അവന്‍ തന്റെ യുവത്വം ചെലവഴിക്കുന്ന ചുറ്റുപാടില്‍ നിന്നും വേര്‍പ്പെടുത്താനാവാത്തതാണ്. ഈ ചുറ്റുപാടില്‍ മാതാപിതാക്കളും സഹോദരങ്ങളും മറ്റ് ആളുകളും സംഭവങ്ങളും അവയ്ക്കു ചുറ്റുമുള്ള കാര്യങ്ങളുമുണ്ട്. അതുകൊണ്ട്, ഒരു വ്യക്തിയുടെ വളര്‍ച്ചയുടെ ഗതി നിര്‍ണയിക്കുന്നത് അവന്‍ വളര്‍ന്നുവരുന്ന ചുറ്റുപാടുകളും ഈ കാലയളവില്‍ അവനുമായി സമ്പര്‍ക്കത്തില്‍ വരുന്ന ആളുകളും സംഭവങ്ങളും കാര്യങ്ങളുമാണ്. ഒരു വ്യക്തി വളര്‍ന്നുവരുന്ന സാഹചര്യങ്ങള്‍ വളരെ മുമ്പുതന്നെ മുന്‍നിശ്ചയിക്കപ്പെട്ടിരിക്കുന്നതിനാല്‍, ഈ പ്രക്രിയയുടെ സമയത്ത് അവന്‍ ജീവിക്കുന്ന ചുറ്റുപാടും സ്വാഭാവികമായും മുന്‍കൂട്ടി നിശ്ചയിക്കപ്പെട്ടതാണ്. അതൊരു വ്യക്തിയുടെ തിരഞ്ഞെടുപ്പുകളാലോ താല്‍പര്യങ്ങളാലോ തീരുമാനിക്കപ്പെടുന്നതല്ല. മറിച്ച്, സ്രഷ്ടാവിന്റെ പദ്ധതികള്‍ക്കനുസരിച്ച്, അവിടുത്തെ ശ്രദ്ധാപൂര്‍വ്വമായ സജ്ജീകരണങ്ങളാലും ഒരു വ്യക്തിയുടെ ജീവിതത്തിലെ വിധിയ്ക്കു മേലുള്ള അവിടുത്തെ പരമാധികാരത്താലും നിര്‍ണയിക്കപ്പെടുന്നതാണ്. അതുകൊണ്ട്, വളര്‍ച്ചയുടെ ഗതിയില്‍ ഒരു വ്യക്തി കണ്ടുമുട്ടുന്ന ആളുകലെല്ലാം സ്വാഭാവികമായും സ്രഷ്ടാവിന്റെ ആസൂത്രണങ്ങളോടും സജ്ജീകരണങ്ങളോടും ബന്ധമുള്ളവരാണ്. ആളുകള്‍ക്ക് ഇത്തരത്തിലുള്ള സങ്കീര്‍ണ്ണമായ പരസ്പരബന്ധങ്ങള്‍ മുന്‍കൂട്ടിക്കാണുവാന്‍ സാധിക്കില്ല. അവയെ നിയന്ത്രിക്കുവാനോ ഗ്രഹിക്കുവാനോ സാധിക്കില്ല. പല വ്യത്യസ്തകാര്യങ്ങളും മനുഷ്യരും ഒരു വ്യക്തി വളര്‍ന്നുവരുന്ന ചുറ്റുപാടിന്‍മേല്‍ ഒരു സ്വധീനം ചെലുത്തുന്നുണ്ട്. ബന്ധങ്ങളുടെ അത്രയും വിപുലമായ ഒരു ശൃംഖല സജ്ജീകരിക്കുവാനോ ആസൂത്രണം ചെയ്യുവാനോ ഒരു മനുഷ്യനും കഴിയുകയില്ല. സ്രഷ്ടാവിനല്ലാതെ ഒരു വ്യക്തിക്കോ വസ്തുവിനോ എല്ലാ മനുഷ്യരുടെയും വസ്തുക്കളുടെയും അല്ലെങ്കില്‍ സംഭവങ്ങളുടെയും കടന്നുവരവ് നിയന്ത്രിക്കുവാനോ നിലനിര്‍ത്തുവാനോ അവ അപ്രത്യക്ഷമാകുന്നതു തടയുവാനോ സാധിക്കുകയില്ല. ബന്ധങ്ങളുടെ അത്തരം വിപുലമായ ഒരു ശൃംഖലയാണ് ഒരു വ്യക്തിയുടെ വികാസത്തിനു സ്രഷ്ടാവിനാല്‍ മുന്‍നിശ്ചയിക്കപ്പെട്ട രീതിയില്‍ രൂപം കൊടുക്കുന്നതും ആളുകള്‍ക്കു വളരുവാനായി വ്യത്യസ്ത ചുറ്റുപാടുകള്‍ കെട്ടിപ്പടുക്കുന്നതും. സ്രഷ്ടാവിന്റെ നിര്‍വഹണപ്രവൃത്തിക്കാവശ്യമായ വ്യത്യസ്ത കര്‍ത്തവ്യങ്ങള്‍ സൃഷ്ടിക്കുന്നതും മനുഷ്യര്‍ക്ക് അവരുടെ ദൗത്യങ്ങള്‍ പൂര്‍ത്തിയാക്കുവാന്‍ ആവശ്യമായ ഉറച്ച, ശക്തമായ അടിത്തറകള്‍ പാകുന്നതും ആ ശൃംഖലയാണ്.

മൂന്നാം സന്ധി: സ്വാതന്ത്ര്യം

ഒരു വ്യക്തി ബാല്യത്തിലൂടെയും കൗമാരത്തിലൂടെയും കടന്നുപോയതിനും, ക്രമേണ, അനിവാര്യമായി പക്വതയിലെത്തിയതിനും ശേഷം അവര്‍ക്കുള്ള അടുത്ത പടി യുവത്വത്തില്‍ നിന്നും പൂര്‍ണ്ണമായി വേര്‍പ്പെട്ട്, മാതാപിതാക്കളോടു യാത്ര പറഞ്ഞു മുന്നോട്ടുള്ള പാതയെ ഒരു സ്വതന്ത്രനായ മുതിര്‍ന്ന വ്യക്തിയായി അഭിമുഖീകരിക്കുക എന്നതാണ്. ഈ ഘട്ടത്തില്‍ മുതിര്‍ന്ന ഒരു വ്യക്തി നേരിടേണ്ടതായിട്ടുള്ള എല്ലാ ആളുകളെയും സംഭവങ്ങളെയും കാര്യങ്ങളെയും, ഉടന്‍ തന്നെ സ്വയം വെളിവാകാന്‍ പോകുന്ന സ്വന്തം വിധിയുടെ എല്ലാ വശങ്ങളെയും അവര്‍ അഭിമുഖീകരിക്കണം. ഇതാണ് ഒരു വ്യക്തി കടന്നുപോകേണ്ടതായിട്ടുള്ള മൂന്നാമത്തെ സന്ധി.

1. സ്വതന്ത്രനായതിനു ശേഷം ഒരു വ്യക്തി സ്രഷ്ടാവിന്റെ പരമാധികാരം അനുഭവിച്ചറിയുവാന്‍ തുടങ്ങുന്നു

ഒരു വ്യക്തിയുടെ ജനനവും വളര്‍ച്ചയും അവന്റെ ജീവിതയാത്രയ്ക്കായുള്ള “തയ്യാറെടുപ്പിന്റെ കാലഘട്ട”മാണെങ്കില്‍, ഒരു വ്യക്തിയുടെ വിധിയുടെ മൂലക്കല്ലു പാകുന്ന കാലഘട്ടമാണെങ്കില്‍, ഒരുവന്റെ സ്വാതന്ത്ര്യം എന്നത് അവന്റെ ജീവിതത്തിലെ വിധിയിലേക്കുള്ള പ്രാരംഭപ്രഭാഷണമാണ്. ഒരുവന്റെ ജനനവും വളര്‍ച്ചയും അവന്റെ ജീവിതത്തിലെ വിധിയ്ക്കായി തയ്യാറെടുക്കുന്നതിനുവേണ്ടി സമ്പാദിച്ച സ്വത്താണെങ്കില്‍, ആ വ്യക്തിയുടെ സ്വാതന്ത്ര്യം എന്നു പറയുന്നതു അവന്‍ ഈ സമ്പത്തില്‍ നിന്നും ചെലവഴിക്കാനും അതിലേക്കു കൂട്ടിച്ചേര്‍ക്കുവാനും തുടങ്ങുമ്പോഴാണ്. ഒരുവന്‍ തന്റെ മാതാപിതാക്കളില്‍ നിന്നും വേര്‍പ്പെട്ടു സ്വതന്ത്രനാകുമ്പോള്‍ അവന്‍ നേരിടുന്ന സാമൂഹികസാഹചര്യങ്ങളും അവനു ലഭ്യമായ ജോലി അല്ലെങ്കില്‍ തൊഴില്‍ജീവിതവും, വിധിയാല്‍ നിര്‍ണയിക്കപ്പെടുന്നതാണ്. അതില്‍ മാതാപിതാക്കള്‍ക്കു പങ്കൊന്നും ഇല്ല. ചിലര്‍ കോളേജില്‍ ഉപരിപഠനത്തിനായി നല്ലൊരു വിഷയം തെരഞ്ഞെടുക്കുന്നു. പഠനത്തിനുശേഷം തൃപ്തികരമായ ഒരു ജോലി കണ്ടെത്തുന്നു. അങ്ങനെ അവരുടെ ജീവിതയാത്രയില്‍ വിജയകരമായ ആദ്യചുവടു വയ്ക്കുന്നു. ചില ആളുകള്‍ പല വ്യത്യസ്തമായ വിദ്യകളും പഠിക്കുകയും സ്വായത്തമാക്കുകയും ചെയ്യുന്നു. പക്ഷേ അവര്‍ക്കൊരിക്കലും അനുയോജ്യമായ ഒരു ജോലിയോ സ്ഥാനമോ കണ്ടെത്താന്‍ കഴിയുന്നില്ല. അത്രപോലും അവര്‍ക്കൊരു തൊഴില്‍ജീവിതം ഉണ്ടാകുന്നില്ല. അവരുടെ ജീവിതയാത്രയുടെ തുടക്കത്തില്‍ ഓരോ ഘട്ടത്തിലും തോല്‍പ്പിക്കപ്പെടുന്നതായി, പ്രശ്നങ്ങളാല്‍ വലയുന്നതായി, സാധ്യതകള്‍ മങ്ങുന്നതായി അവര്‍ കാണുന്നു. അവരുടെ ജീവിതം അനിശ്ചിതത്വത്തിലാണ്. ചിലയാളുകള്‍ ശുഷ്കാന്തിയോടെ പഠനത്തില്‍ സ്വയം ശ്രദ്ധ കേന്ദ്രീകരിക്കുന്നു. എന്നിരുന്നാലും ഉപരിപഠനത്തിനുള്ള ഓരോ അവസരവും തലനാരിഴയ്ക്കു നഷ്ടമാകുന്നു. തങ്ങളുടെ ജീവിതത്തിലെ ആദ്യത്തെ ആഗ്രഹം എങ്ങുമെത്താതെ, ഒരിക്കലും വിജയം നേടാന്‍ വിധിയില്ലാത്തതുപോലെയാണ് അവര്‍. മുന്നോട്ടുള്ള വഴി നിരപ്പായതോ ദുര്‍ഘടം നിറഞ്ഞതോ എന്നറിയാതെ മനുഷ്യന്റെ വിധി എത്ര അനിശ്ചിതത്വങ്ങള്‍ നിറഞ്ഞതാണ് എന്ന് അവര്‍ക്കാദ്യമായി തോന്നുന്നു. അതിനാല്‍ അവര്‍ ജീവിതത്തെ പ്രതീക്ഷയോടെയും ഭയത്തോടെയും നോക്കിക്കാണുന്നു. ചിലയാളുകള്‍ ഉയര്‍ന്ന വിദ്യാഭ്യാസമൊന്നുമില്ലെങ്കിലും പുസ്തകങ്ങള്‍ എഴുതുകയും കുറച്ചൊക്കെ പ്രശസ്തി നേടുകയും ചെയ്യുന്നു. ചിലര്‍ ഏതാണ്ടു സമ്പൂര്‍ണ്ണ നിരക്ഷരരാണെങ്കിലും വ്യാപാരത്തിലൂടെ പണം നേടുകയും അങ്ങനെ സ്വന്തം കാലില്‍ നില്‍ക്കാന്‍ സാധിക്കുകയും ചെയ്യുന്നു... . എന്തു ജോലിയാണ് ഒരുവന്‍ തെരഞ്ഞെടുക്കുന്നത്, എങ്ങനെയാണ് അവന്‍ ഉപജീവനം നടത്തുന്നത്: ഇക്കാര്യങ്ങളില്‍ നല്ല തീരുമാനമാണോ ചീത്ത തീരുമാനമാണോ തങ്ങള്‍ എടുക്കുന്നത് എന്നതിനുമേല്‍ മനുഷ്യന് എന്തെങ്കിലും നിയന്ത്രണമുണ്ടോ? ഇവ മനുഷ്യന്റെ ആഗ്രഹങ്ങളോടും തീരുമാനങ്ങളോടും യോജിച്ചു പോകുന്നവയാണോ? മിക്ക ആളുകള്‍ക്കും താഴെപ്പറയുന്ന ആഗ്രഹങ്ങളുണ്ട്: കുറച്ചു പണിയെടുക്കുക, കൂടുതല്‍ സമ്പാദിക്കുക, മഴയത്തോ വെയിലത്തോ പണിയെടുക്കേണ്ടി വരാതിരിക്കുക, നന്നായി വസ്ത്രം ധരിക്കുക, എല്ലായിടത്തും തിളങ്ങുക, മറ്റുള്ളവരെക്കാള്‍ ഉയരുക, പൂര്‍വികരുടെ യശസ്സുയര്‍ത്തുക. ആളുകള്‍ പൂര്‍ണതയ്ക്കുവേണ്ടി ആഗ്രഹിക്കുന്നു. പക്ഷേ ജീവിതത്തിലെ ആദ്യചുവടുകള്‍ വയ്ക്കുമ്പോള്‍ മനുഷ്യരുടെ വിധി എന്തുമാത്രം അപൂര്‍ണമാണെന്നു ക്രമേണ അവര്‍ മനസ്സിലാക്കുന്നു. ഒരാള്‍ സ്വന്തം ഭാവിയെപ്പറ്റി ധീരമായ പദ്ധതികള്‍ രൂപീകരിക്കാന്‍ സാധിക്കുമെങ്കിലും സാഹസികമായ സ്വപ്നങ്ങള്‍ കാണാമെങ്കിലും, ആര്‍ക്കും സ്വന്തം സ്വപ്നങ്ങള്‍ സഫലമാക്കുന്നതിനുള്ള കഴിവോ ശക്തിയോ ഇല്ലായെന്നും ആര്‍ക്കും സ്വന്തം ഭാവി നിയന്ത്രിക്കുവാന്‍ സാധിക്കുകയില്ലെന്നുമുള്ള വസ്തുത ആദ്യമായി അവര്‍ യഥാര്‍ഥത്തില്‍ ഗ്രഹിക്കുന്നു. ഒരുവന്റെ സ്വപ്നങ്ങളും അവന്‍ അഭിമുഖീകരിക്കേണ്ട യാഥാര്‍ഥ്യങ്ങളും തമ്മില്‍ എപ്പോഴും കുറച്ചൊക്കെ അന്തരമുണ്ടായിരിക്കും. കാര്യങ്ങള്‍ ഒരിക്കലും ഒരുവന്‍ ആഗ്രഹിക്കുന്നതുപോലെ ആയിരിക്കുകയില്ല. അത്തരം യാഥാര്‍ത്യങ്ങള്‍ നേരിടുമ്പോള്‍ ആളുകള്‍ക്ക് ഒരിക്കലും സംതൃപ്തിയോ സന്തുഷ്ടിയോ നേടുവാന്‍ സാധിക്കില്ല. ചിലയാളുകള്‍ സ്വന്തം വിധി മാറ്റിയെഴുതുവാനുള്ള ഉദ്യമത്തില്‍ സ്വപ്നം കാണുവാന്‍ പോലും സാധിക്കാത്ത അത്രയും പ്രയത്നിക്കുകയും തങ്ങളുടെ ഉപജീവനത്തിനും ഭാവിയ്ക്കും വേണ്ടി വലിയ പരിശ്രമങ്ങള്‍ നടത്തുകയും ത്യാഗങ്ങള്‍ സഹിക്കുകയും ചെയ്യും. പക്ഷേ അവസാനം, കഠിനാധ്വാനത്തിലൂടെ അവര്‍ക്ക് സ്വന്തം സ്വപ്നങ്ങളും ആഗ്രഹങ്ങളും ഫലമണിയിക്കാന്‍ സാധിക്കുമെങ്കിലും, സ്വന്തം വിധി ഒരിക്കലും മാറ്റുവാന്‍ സാധിക്കില്ല. എത്ര കഠിനമായി പരിശ്രമിച്ചാലും വിധി അവര്‍ക്കായി നീക്കിവച്ചതിനപ്പുറത്തേക്ക് അവര്‍ക്കൊന്നും ഒരിക്കലും നേടുവാനും സാധിക്കില്ല. കഴിവിലും ബുദ്ധിയിലും ഇച്ഛാശക്തിയിലും വ്യത്യാസങ്ങളുണ്ടായാലും വലിയവരോടും ചെറിയരോടും ഉയര്‍ന്നവരോടും താഴ്ന്നവരോടും ഉന്നതരോടും അധകൃതരോടും വേര്‍തിരിവു കാണിക്കാത്ത വിധിക്കുമുമ്പില്‍ മനുഷ്യരെല്ലാവരും തുല്യരാണ്. ഒരുവന്‍ എന്തു ജോലിയാണു ചെയ്യുന്നതെന്നും ഉപജീവനത്തിനായി അവന്‍ എന്താണ് ചെയ്യുന്നതെന്നും ജീവിതത്തില്‍ എന്തുമാത്രം സമ്പത്താണ് ജീവിതത്തില്‍ നേടുന്നതെന്നും നിശ്ചയിക്കുന്നത് അവന്‍റെ മാതാപിതാക്കളല്ല, അവന്‍റെ കഴിവുകളല്ല, അവ ന്റെ പരിശ്രമങ്ങളല്ല, അല്ലെങ്കില്‍ അവന്‍റെ സ്വപ്നങ്ങളല്ല. മറിച്ച്, അവ ദൈവത്താല്‍ മുന്‍നിശ്ചയിക്കപ്പെടുന്നതാണ്.

2. മാതാപിതാക്കളെ വേര്‍പിരിയുന്നതും ജീവിതമാകുന്ന നാടകത്തില്‍ സ്വന്തം വേഷം ആത്മാര്‍ഥമായി ആടുവാന്‍ തുടങ്ങുന്നതും

ഒരുവന്‍ പക്വതയെത്തുമ്പോള്‍ അവനു മാതാപിതാക്കളില്‍ നിന്നും വേര്‍പ്പെട്ട് സ്വന്തം ജീവിതം ആരംഭിക്കാന്‍ സാധിക്കുന്നു. ഈ ഘട്ടത്തിലാണ് ഒരുവന്‍ യഥാര്‍ഥത്തില്‍ സ്വന്തം കര്‍ത്തവ്യങ്ങള്‍ നിര്‍വഹിക്കുവാന്‍ തുടങ്ങുന്നത്. മൂടല്‍മഞ്ഞു നീങ്ങി ജീവിതത്തില്‍ അവന്റെ ദൗത്യം ക്രമേണ വ്യക്തമാകുന്നത്. പുറമേയ്ക്ക്, ഒരുവന്‍ അപ്പോഴും മാതാപിതാക്കളോടു ഗാഢമായി ബന്ധിക്കപ്പെട്ടിരിക്കുന്നു. പക്ഷേ അവന്റെ ദൗത്യത്തിനും ജീവിതത്തിലെ അവന്റെ കര്‍ത്തവ്യങ്ങള്‍ക്കും മാതാവുമായും പിതാവുമായും ബന്ധമൊന്നുമില്ലാത്തതുകൊണ്ട്, ഒരു വ്യക്തി സ്വതന്ത്രനാകുന്നതോടെ ഗാഢമായ ഈ ബന്ധം യഥാര്‍ഥത്തില്‍ തകരുന്നു. ജൈവശാസ്ത്രപരമായ കാഴ്ചപ്പാടില്‍, ആളുകള്‍ക്ക് അപ്പോഴും അബോധമായ രീതിയില്‍ മാതാപിതാക്കളെ ആശ്രയിക്കാതിരിക്കുവാന്‍ സാധിക്കുകയില്ല. പക്ഷേ വസ്തുനിഷ്ഠമായി പറഞ്ഞാല്‍, ഒരിക്കല്‍ പൂര്‍ണവളര്‍ച്ചയെത്തിക്കഴിഞ്ഞാല്‍ അവര്‍ മാതാപിതാക്കളില്‍ നിന്നും തീര്‍ത്തും വേര്‍പ്പെട്ട ജീവിതം ജീവിക്കുകയും സ്വതന്ത്രമായി അവര്‍ ഏറ്റെടുക്കുന്ന കര്‍ത്തവ്യങ്ങള്‍ നിറവേറ്റുകയും ചെയ്യും. ജനിപ്പിക്കുന്നതിനും വളര്‍ത്തുന്നതിനും പുറമേ, മക്കളുടെ ജീവിതത്തില്‍ മാതാപിതാക്കളുടെ ഉത്തരവാദിത്തം അവര്‍ക്കു വളരുവാന്‍ നല്ലൊരു സാഹചര്യം ഒരുക്കുക മാത്രമാണ്. കാരണം സ്രഷ്ടാവിന്റെ മുന്‍നിശ്ചയത്തിനല്ലാതെ മറ്റൊന്നിനും ഒരു വ്യക്തിയുടെ വിധിയിന്‍മേല്‍ യാതൊരു നിയന്ത്രണവുമില്ല. ഒരു വ്യക്തിയുടെ ഭാവി എങ്ങനെയുള്ളതായിരിക്കും എന്നത് ആര്‍ക്കും നിയന്ത്രിക്കുവാന്‍ സാധിക്കുകയില്ല. അതു വളരെ മുമ്പുതന്നെ നിശ്ചയിക്കപ്പെട്ടതാണ്. ഒരുവന്റെ മാതാപിതാക്കള്‍ക്കുപോലും അവന്റെ വിധിയെ മാറ്റുവാന്‍ സാധിക്കില്ല. വിധിയെ സംബന്ധിച്ചിടത്തോളം എല്ലാവരും സ്വതന്ത്രരാണ്, എല്ലാവര്‍ക്കും അവരുടേതായ വിധിയുണ്ട്. അതുകൊണ്ട് ആരുടെയും മാതാപിതാക്കള്‍ക്ക് അവരുടെ വിധിയെ തടയുവാനോ ഒരുവന്‍ സ്വന്തം ജീവിതത്തില്‍ ചെയ്യേണ്ട കടമകളിന്മേല്‍ നേരിയ സ്വാധീനം പോലും ചെലുത്തുവാനോ സാധിക്കുകയില്ല. ഒരുവന്‍ ജനിച്ചുവീഴുവാന്‍ വിധിക്കപ്പെട്ട കുടുംബവും അവന്‍ വളര്‍ന്നുവരുന്ന സാഹചര്യവും ജീവിതത്തിലെ അവന്റെ ദൗത്യം പൂര്‍ത്തിയാക്കുവാന്‍ വേണ്ട മുന്‍വ്യവസ്ഥകളല്ലാതെ മറ്റൊന്നുമല്ല എന്നു പറയാം. അവ ഒരു തരത്തിലും ഒരു വ്യക്തിയുടെ ജീവിതത്തിലെ വിധിയെയോ അവര്‍ തങ്ങളുടെ ദൗത്യം പൂര്‍ത്തിയാക്കുന്നത് ഏതുതരം വിധിക്കുള്ളിലാണ് അതിനെയോ നിര്‍ണയിക്കുന്നില്ല. അതുകൊണ്ട്, ആരുടെയും മാതാപിതാക്കള്‍ക്ക് ജീവിതദൗത്യം പൂര്‍ത്തിയാക്കുന്നതിന് അവരെ സഹായിക്കുവാന്‍ സാധിക്കുകയില്ല. അതുപോലെ ആരുടെയും ബന്ധുക്കള്‍ക്കും അവരെ ജീവിതത്തിലെ കര്‍ത്തവ്യങ്ങള്‍ ഏറ്റെടുക്കുന്നതിനു സഹായിക്കുന്നതിനും സാധിക്കുകയില്ല. എങ്ങനെയാണ് ഒരുവന്‍ സ്വന്തം ദൗത്യം പൂര്‍ത്തിയാക്കുന്നതെന്നതും എന്തുതരം ജീവിത സാഹചര്യത്തിലാണ് അവന്‍ സ്വന്തം കടമകള്‍ നിര്‍വഹിക്കുന്നതെന്നും പൂര്‍ണ്ണമായും നിശ്ചയിക്കുന്നത് അവന്റെ ജീവിതത്തിലെ വിധിയാണ്. മറ്റുവാക്കുകളില്‍ പറഞ്ഞാല്‍, മറ്റു വസ്തുനിഷ്ഠമായ സാഹചര്യങ്ങള്‍ക്കൊന്നും ഒരു വ്യക്തിയുടെ സ്രഷ്ടാവിനാല്‍ മുന്‍നിശ്ചയിക്കപ്പെട്ട ദൗത്യത്തെ സ്വാധീനിക്കുവാന്‍ സാധിക്കില്ല. എല്ലാ മനുഷ്യരും അവര്‍ വളരുന്ന പ്രത്യേക സാഹചര്യങ്ങളില്‍ പക്വത പ്രാപിക്കുന്നു. പിന്നെ ക്രമേണ, പടിപടിയായി അവര്‍ ജീവിതത്തിലെ സ്വന്തം വഴികളിലൂടെ നടക്കുവാന്‍ തുടങ്ങുകയും സ്രഷ്ടാവ് അവര്‍ക്കായി ആസൂത്രണം ചെയ്തിട്ടുള്ള ഭാഗധേയങ്ങള്‍ പൂര്‍ത്തിയാക്കുവാന്‍ തുടങ്ങുകയും ചെയ്യും. സ്വാഭാവികമായി, സ്വേച്ഛയാ, അവര്‍ മാനവികതയുടെ വിശാല സമുദ്രത്തിലേക്കു പ്രവേശിക്കുകയും ജീവിതത്തിലെ സ്വന്തം സ്ഥാനങ്ങള്‍ ഏറ്റെടുക്കുകയും ചെയ്യുന്നു. അങ്ങനെ അവര്‍ സ്രഷ്ടാവിന്റെ മുന്‍നിശ്ചയം പൂര്‍ത്തിയാക്കുന്നതിനായി, അവിടുത്തെ പരമാധികാരത്തിനായി, സൃഷ്ടിക്കപ്പെട്ടവര്‍ എന്ന നിലയിലുള്ള സ്വന്തം ഉത്തരവാദിത്തങ്ങള്‍ നിറവേറ്റുവാന്‍ തുടങ്ങുന്നു.

നാലാമത്തെ സന്ധി: വിവാഹം

ഒരു വ്യക്തി വളരുകയും പക്വത പ്രാപിക്കുകയും ചെയ്യുമ്പോള്‍ സ്വന്തം മാതാപിതാക്കളില്‍ നിന്നും ജനിക്കുകയും വളരുകയും ചെയ്ത സാഹചര്യങ്ങളില്‍ നിന്നും കൂടുതല്‍ അകലുകയും, സ്വന്തം മാതാപിതാക്കളുടേതില്‍ നിന്നും വ്യത്യസ്തമായ ഒരു ശൈലിയില്‍ ജീവിതത്തില്‍ ഒരു ദിശ തേടുവാനും സ്വന്തം ജീവിതലക്ഷ്യങ്ങള്‍ പിന്തുടരുവാനും തുടങ്ങുകയും ചെയ്യുന്നു. ഈ സമയത്ത്, ഒരുവനു മാതാപിതാക്കളെ ആവശ്യമില്ല. മറിച്ച് തന്നോടൊപ്പം ജീവിതം ചെലവഴിക്കുവാന്‍ ഒരു പങ്കാളിയെയാണ് ആവശ്യം. അതായത്, അവന്റെ ഭാഗധേയവുമായി വേര്‍പിരിക്കുവാനാകാത്തവിധം ഇഴചേര്‍ന്നിരിക്കുന്ന ഒരു ജീവിതപങ്കാളി. അതുകൊണ്ട്, സ്വാതന്ത്ര്യം നേടിയതിനു ശേഷമുള്ള ജീവിതത്തിലെ ആദ്യ പ്രധാനസംഭവം വിവാഹമാണ്, ഒരു വ്യക്തി കടന്നുപോകേണ്ട നാലാമത്തെ സന്ധി. 

1. സ്വന്തമായ തെരഞ്ഞെടുപ്പ് വിവാഹത്തിലില്ല 

ഏതൊരു വ്യക്തിയുടെയും ജീവിതത്തിലെ ഒരു സുപ്രധാനസംഭവമാണ് വിവാഹം. അതാണ് ഒരുവന്‍ വിവിധ ഉത്തരവാദിത്തങ്ങള്‍ യഥാര്‍ഥത്തില്‍ ഏറ്റെടുക്കുവാന്‍ തുടങ്ങുകയും വിവിധ തരം ദൌത്യങ്ങള്‍ ക്രമേണ ഏറ്റെടുക്കുവാന്‍ പൂര്‍ത്തിയാക്കുവാന്‍ തുടങ്ങുകയും ചെയ്യുന്ന സമയം. സ്വയം അനുഭവിച്ചറിയുന്നതിനു മുമ്പ് ആളുകള്‍ വിവാഹത്തെക്കുറിച്ച് പല സങ്കല്‍പങ്ങളും വച്ചുപുലര്‍ത്തുന്നു. ഈ സങ്കല്‍പങ്ങളെല്ലാം വളരെ മനോഹരമാണ്. ഭര്‍ത്താവ് ‘പ്രിന്‍സ് ചാമിങ്ങി’നെപ്പോലെ സുന്ദരനായിരിക്കുമെന്നു സ്ത്രീകള്‍ സങ്കല്‍പിക്കുന്നു. ‘സ്നോ വൈറ്റിനെ’പ്പോലെയൊരു സുന്ദരിയെയായിരിക്കും താന്‍ വിവാഹം ചെയ്യുകയെന്നു പുരുഷന്മാരും സങ്കല്‍പിക്കുന്നു. ഓരോ വ്യക്തിയും വിവാഹത്തില്‍ നിന്നും ചിലതൊക്കെ പ്രതീക്ഷിക്കുന്നു എന്നും വിവാഹത്തെപ്പറ്റി അവരുടേതായ ഒരുകൂട്ടം ആവശ്യകതകളും മാനദണ്ഡങ്ങളും ഉണ്ട് എന്നുമാണ് ഈ സങ്കല്‍പങ്ങള്‍ കാണിക്കുന്നത്. ദുഷിച്ച ഈ യുഗത്തില്‍ വിവാഹത്തെക്കുറിച്ചുള്ള വികലമായ സന്ദേശങ്ങള്‍ നിരന്തരമായി ആളുകളുടെ മേല്‍ വര്‍ഷിക്കപ്പെടുകയാണെങ്കിലും അതുമൂലം കൂടുതല്‍ മാനദണ്ഡങ്ങള്‍ സൃഷ്ടിക്കപ്പെടുകയും ആളുകള്‍ക്ക് എല്ലാത്തരം ഭാരങ്ങളും വിചിത്രമായ മനോഭാവങ്ങളും ഉണ്ടാകുകയും ചെയ്യുന്നുണ്ട്. എങ്കിലും ഒരുവന്‍ എങ്ങനെ വിവാഹത്തെ മനസ്സിലാക്കിയാലും, വിവാഹത്തോടുള്ള ഒരാളുടെ മനോഭാവം എന്തായാലും വിവാഹം എന്നുള്ളത് ഒരു വ്യക്തിയുടെ തെരഞ്ഞെടുപ്പല്ല എന്നത് വിവാഹം കഴിച്ച് അനുഭവമുള്ള ഏതൊരു വ്യക്തിക്കുമറിയാം. 

ഒരാള്‍ ജീവിതത്തില്‍ അനവധിപേരെ കണ്ടുമുട്ടുന്നു. പക്ഷേ ആരാണ് ആയാളുടെ ജീവിതപങ്കാളി ആകുക എന്നത് ആര്‍ക്കും അറിയില്ല. വിവാഹം എന്ന വിഷയത്തെപ്പറ്റി എല്ലാവര്‍ക്കും അവരുടേതായ ആശയങ്ങളും വ്യക്തിപരമായ നിലപാടുകളും ഉണ്ടെങ്കിലും ആരാണ് അവസാനം യഥാര്‍ഥത്തില്‍ തന്റെ മറുപകുതിയാകുക എന്ന് ആര്‍ക്കും പ്രവചിക്കുവാനാകില്ല. കാരണം, ഇക്കാര്യത്തില്‍ ഒരാളുടെ ആശയങ്ങള്‍ക്കു യാതൊരു പ്രസക്തിയുമില്ല. നിങ്ങള്‍ക്കിഷ്ടമുള്ള ഒരു വ്യക്തിയെ കണ്ടെത്തിക്കഴിഞ്ഞാല്‍ നിനക്ക് ആ വ്യക്തിക്കായി ആഗ്രഹിക്കാം. പക്ഷേ അവര്‍ക്ക് നിന്നോടു താല്‍പര്യമുണ്ടോ, അവര്‍ക്കു നിന്റെ ജീവിതപങ്കാളിയാകുവാന്‍ സാധിക്കുമോ എന്നെല്ലാം തീരുമാനിക്കുന്നതു നീയല്ല. നിന്റെ പ്രണയത്തിനു പാത്രമാകുന്ന വ്യക്തി ഭാവിയില്‍ നിങ്ങള്‍ക്കു ജീവിതം പങ്കിടാന്‍ സാധിക്കുന്ന വ്യക്തി തന്നെ ആയിരിക്കില്ല. അതേസമയം, നിങ്ങള്‍ ഒട്ടും പ്രതീക്ഷിക്കാത്ത ഒരാള്‍ നിശബ്ദമായി നിങ്ങളുടെ ജീവിതത്തിലേക്കു കടന്നുവരികയും നിങ്ങളുടെ പങ്കാളി, നിങ്ങളുടെ ഭാഗധേയത്തിന്റെ ഏറ്റവും സുപ്രധാനഘടകം, നിങ്ങളുടെ നല്ല പാതി, നിങ്ങളുടെ വിധിയോട് അഭേദ്യമാം വിധം ബന്ധിക്കപ്പെട്ടിരിക്കുന്ന വ്യക്തി ആകുകയും ചെയ്തേക്കാം. അതുകൊണ്ട്, ലോകത്തില്‍ ദശലക്ഷക്കണക്കിന് വിവാഹങ്ങള്‍ നടക്കുന്നുണ്ടെങ്കിലും ഓരോന്നും വ്യത്യസ്തമാണ്: അനവധി വിവാഹങ്ങള്‍ അസംതൃപ്തമാണ്. അനവധി എണ്ണം സന്തുഷ്ടമാണ്. അനവധി വിവാഹങ്ങള്‍ കിഴക്കും പടിഞ്ഞാറും ഉള്ളവര്‍ തമ്മിലുള്ളതാണ്, അനവധി വിവാഹങ്ങള്‍ വടക്കും തെക്കുമുള്ളവര്‍ തമ്മിലുള്ളതാണ്. അനവധിയെണ്ണം നല്ല ചേര്‍ച്ചയാണ്. അനവധി വിവാഹങ്ങള്‍ ഒരേ സാമൂഹികപദവി ഉള്ളവര്‍ തമ്മിലാണ്. നിരവധി വിവാഹങ്ങള്‍ സന്തുഷ്ടവും സമാധാനപൂര്‍ണവുമാണ്. നിരവധി എണ്ണം വേദനാജനകവും ദുഃഖപൂര്‍ണവുമാണ്. ചില വിവാഹങ്ങള്‍ മറ്റുള്ളവരില്‍ അസൂയ ഉളവാക്കുന്നു. ചിലവ തെറ്റിദ്ധരിക്കപ്പെടുകയും വെറുക്കപ്പെടുകയും ചെയ്യുന്നു. നിരവധി എണ്ണം ആഹ്ലാദം നിറഞ്ഞതാണ്. അനവധി വിവാഹങ്ങള്‍ കണ്ണീര്‍ നിറഞ്ഞതാണ്, ദുഖങ്ങള്‍ കൊണ്ടുവരുന്നതാണ്... . ഈ വ്യത്യസ്തതരം വിവാഹങ്ങളില്‍ മനുഷ്യര്‍ വിശ്വസ്തതയും ആജീവനാന്ത പ്രതിബദ്ധതയും പ്രകടിപ്പിക്കുന്നു. അവര്‍ സ്നേഹവും, അടുപ്പവും, അഭേദ്യതയും അല്ലെങ്കില്‍ നിസംഗതയും പരസ്പരം മനസ്സിലാക്കായ്കയും പ്രകടിപ്പിക്കുന്നു. ചിലര്‍ വിവാഹത്തില്‍ അവിശ്വസ്തത കാണിക്കുന്നു. അതിനെ വെറുക്കുക പോലും ചെയ്യുന്നു. വിവാഹം മൂലം സന്തോഷമുണ്ടായാലും ദുഃഖമുണ്ടായാലും വിവാഹത്തിലെ ഓരോരുത്തരുടെയും ദൗത്യം സ്രഷ്ടാവിനാല്‍ മുന്‍കൂട്ടി നിശ്ചയിക്കപ്പെട്ടതാണ്. അതൊരിക്കലും മാറുകയില്ല. ഈ ദൗത്യം എല്ലാവരും പൂര്‍ത്തിയാക്കേണ്ട ഒന്നാണ്. ഓരോ വിവാഹത്തിനു പിറകിലുമുള്ള ഓരോ വ്യക്തിയുടെയും വിധി മാറ്റമില്ലാത്തതാണ്. സ്രഷ്ടാവിനാല്‍ വളരെ മുമ്പുതന്നെ നിശ്ചയിക്കപ്പെട്ടതാണ്.

2. രണ്ടു പങ്കാളികളുടെയും ഭാഗധേയങ്ങളില്‍ നിന്നുമാണ് വിവാഹം ഉണ്ടാകുന്നത്

വിവാഹം ഒരു വ്യക്തിയുടെ ജീവിതത്തിലെ ഒരു സുപ്രധാന സന്ധിയാണ്. അത് ഒരുവന്റെ ഭാഗധേയത്തിന്റെ ഉല്‍പന്നവും അവന്റെ വിധിയുടെ ഒരു സുപ്രധാന കണ്ണിയുമാണ്. ഒരു വ്യക്തിയുടെയും വ്യക്തിപരമായ ഇച്ഛയുടെ പുറത്തോ താല്‍പര്യങ്ങളുടെ പുറത്തോ സ്ഥാപിക്കപ്പെടുന്നതല്ല അത്. ബാഹ്യമായ യാതൊരു ഘടകത്താലും സ്വാധീനിക്കപ്പെടുന്നതുമല്ല. മറിച്ചു പൂര്‍ണമായും രണ്ടു വ്യക്തികളുടെ ഭാഗധേയങ്ങളാല്‍, സ്രഷ്ടാവിന്റെ സജ്ജീകരണങ്ങളാല്‍, രണ്ടുവ്യക്തികളുടെയും ഭാഗധേയങ്ങള്‍ക്കു വേണ്ടിയുള്ള മുന്‍നിശ്ചയങ്ങളാല്‍ തീരുമാനിക്കപ്പെടുന്നതാണ്. പുറമേ, വിവാഹത്തിന്റെ ലക്ഷ്യം മനുഷ്യവര്‍ഗത്തിന്റെ തുടര്‍ച്ചയാണ്. പക്ഷേ സത്യത്തില്‍ വിവാഹമെന്നു പറയുന്നത് ഒരുവന്‍ തന്റെ ദൌത്യം പൂര്‍ത്തിയാക്കുന്ന പ്രക്രിയയുടെ ഭാഗമായി കടന്നുപോകുന്ന ഒരു ചടങ്ങു മാത്രമാണ്. വിവാഹത്തില്‍ അടുത്ത തലമുറയെ വളര്‍ത്തിക്കൊണ്ടുവരിക എന്ന കര്‍ത്തവ്യം മാത്രമല്ല ആളുകള്‍ ചെയ്യുന്നത്. ഒരു വിവാഹം നിലനിര്‍ത്തുന്നതില്‍ ഉള്‍പ്പെട്ടിട്ടുള്ള എല്ലാ വിവിധ കര്‍ത്തവ്യങ്ങളും ആ കര്‍ത്തവ്യങ്ങള്‍ പൂര്‍ത്തിയാക്കുവാന്‍ ആവശ്യപ്പെടുന്ന ദൗത്യങ്ങളും അവര്‍ ഏറ്റെടുക്കുന്നു. ഒരാളുടെ ജനനം അതിനെ ചുറ്റിപ്പറ്റിയുള്ള ആളുകളും സംഭവങ്ങളും കാര്യങ്ങളും കടന്നുപോകുന്ന മാറ്റങ്ങളെ സ്വാധീനിക്കുന്നതുപോലെത്തന്നെ ഒരാളുടെ വിവാഹവും അനിവാര്യമായും ഈ ആളുകളെയും സംഭവങ്ങളെയും കാര്യങ്ങളെയും ബാധിക്കുകയും അതിലുപരി അവരെ പല തരത്തില്‍ രൂപാന്തരപ്പെടുത്തുകയും ചെയ്യും.

ഒരാള്‍ സ്വതന്ത്രനാകുമ്പോള്‍, അവന്‍ അടിവച്ചടിവച്ചു സ്വന്തം വിവാഹവുമായി ബന്ധമുള്ള ആളുകളിലേക്കും സംഭവങ്ങളിലേക്കും കാര്യങ്ങളിലേക്കും നയിക്കുന്ന യാത്ര ആരംഭിക്കുന്നു. അതേ സമയം, ആ വിവാഹത്തില്‍ ഏര്‍പ്പെടാന്‍ പോകുന്ന മറ്റേ വ്യക്തിയും ഓരോ ചുവടുകളായി ഇതേ ആളുകള്‍ക്കും സംഭവങ്ങള്‍ക്കും കാര്യങ്ങള്‍ക്കും നേരെ അടുക്കുകയാണ്. സ്രഷ്ടാവിന്‍റെ പരമാധികാരത്തിന്‍ കീഴില്‍ , രണ്ടു പരസ്പരബന്ധമില്ലാത്ത എന്നാല്‍ വിധിയില്‍ പരസ്പരം ബന്ധിക്കപ്പെട്ട രണ്ടു മനുഷ്യര്‍, പടിപടിയായി ഒരു വിവാഹത്തിലേക്കു പ്രവേശിക്കുകയും അത്ഭുതകരമായി ഒരു കുടുംബമായി മാറുകയും ചെയ്യുന്നു: “ഒരേ കയറില്‍ അള്ളിപ്പിടിച്ചിരിക്കുന്ന രണ്ടു വെട്ടുകിളികള്‍.” അതുകൊണ്ട്, ഒരാള്‍ ഒരു വിവാഹത്തിലേക്കു പ്രവേശിക്കുമ്പോള്‍ അയാളുടെ ജീവിതത്തിലെ യാത്ര മറുപാതിയെ സ്വാധീനിക്കുകയും സ്പര്‍ശിക്കുകയും ചെയ്യും. അതുപോലെ ഒരാളുടെ പങ്കാളിയുടെ ജീവിതത്തിലെ പ്രയാണവും അയാളുടെ സ്വന്തം ജീവിതത്തിലെ വിധിയെ സ്വാധീനിക്കുകയും സ്പര്‍ശിക്കുകയും ചെയ്യും. മറ്റു വാക്കുകളില്‍ പറഞ്ഞാല്‍ മനുഷ്യരുടെ വിധികള്‍ പരസ്പരബന്ധിതമാണ്. മറ്റുള്ളവരില്‍ നിന്നും തീര്‍ത്തും സ്വതന്ത്രമായി ആര്‍ക്കും ജീവിത ദൗത്യം പൂര്‍ത്തിയാക്കുവാനോ സ്വന്തം കര്‍ത്തവ്യം നിര്‍വഹിക്കുവാനോ സാധിക്കുകയില്ല. ഒരാളുടെ ജനനം ബന്ധങ്ങളുടെ വലിയൊരു ശൃംഖലയെ സ്വാധീനിക്കുന്നു. വളര്‍ച്ചയിലും ബന്ധങ്ങളുടെ സങ്കീര്‍ണ്ണമായ ഒരു ശൃംഖലയുണ്ട്. അതുപോലെ ഒരു വിവാഹം അനിവാര്യമായും നിലനില്‍ക്കുന്നതും മുന്നോട്ടുപോകുന്നതും മനുഷ്യബന്ധങ്ങളുടെ വിപുലവും സങ്കീര്‍ണവുമായ ഒരു ശൃംഖലയ്ക്കുള്ളിലാണ്, ആ ശൃംഖലയിലെ ഓരോ അംഗത്തെയും ഉള്‍പ്പെടുത്തിക്കൊണ്ടാണ്, അതിന്റെ ഭാഗമായ ഓരോരുത്തരുടെയും ഭാഗധേയത്തെ സ്വാധീനിച്ചുകൊണ്ടാണ്. വിവാഹം എന്നത് രണ്ടു പങ്കാളികളുടെയും കുടുംബങ്ങളുടെ ഫലമായി ഉല്‍പന്നമോ, അവര്‍ വളര്‍ന്ന സാഹചര്യങ്ങളുടെ ഫലമായി ഉണ്ടാകുന്നതോ അവരുടെ ബാഹ്യരൂപമോ വയസ്സോ ഗുണങ്ങളോ കഴിവുകളോ മറ്റേതെങ്കിലും ഘടകങ്ങളോ മൂലം ഉണ്ടാകുന്നത്തോ അല്ല; മറിച്ച് പൊതുവായ ഒരു ദൗത്യത്തില്‍ നിന്നും അതുമായി ബന്ധപ്പെട്ട ഭാഗധേയത്തില്‍ നിന്നും ഉണ്ടാകുന്നതാണ്. ഇതാണ് വിവാഹത്തിന്‍റെ ഉത്ഭവം. സ്രഷ്ടാവ് ആസൂത്രണം ചെയ്യുകയും ഒരുക്കുകയും ചെയ്ത മനുഷ്യന്‍റെ ഭാഗധേയത്തിന്റെ ഉല്പന്നം.

അഞ്ചാം സന്ധി: മക്കള്‍

വിവാഹശേഷം ഒരാള്‍ അടുത്ത തലമുറയെ വളര്‍ത്തിക്കൊണ്ടുവരുവാന്‍ തുടങ്ങുന്നു. എത്ര കുട്ടികളുണ്ടാകുമെന്നതോ കുട്ടികള്‍ എങ്ങനെയുള്ളവരായിരിക്കുമെന്നതോ അയാളുടെ തീരുമാനമല്ല. സ്രഷ്ടാവിന്റെ മുന്‍നിശ്ചയപ്രകാരം ഒരു വ്യക്തിയുടെ ഭാഗധേയമാണ് ഇതും നിര്‍ണയിക്കുന്നത്. ഇതാണ് ഒരു വ്യക്തി കടന്നുപോകേണ്ട അഞ്ചാമത്തെ സന്ധി.

ആരുടെയോ പുത്രന്‍ അല്ലെങ്കില്‍ പുത്രി എന്ന ധര്‍മം പൂര്‍ത്തിയാക്കുവാനാണ് ഒരാള്‍ ജനിക്കുന്നതെങ്കില്‍ ആരുടെയോ മാതാവ് അല്ലെങ്കില്‍ പിതാവ് എന്ന ധര്‍മം പൂര്‍ത്തിയാക്കുന്നതിനു വേണ്ടിയാണ് ഒരാള്‍ അടുത്ത തലമുറയെ വളര്‍ത്തിക്കൊണ്ടുവരുന്നത്. ധര്‍മത്തിലുള്ള ഈ മാറ്റം മൂലം ഒരാള്‍ ജീവിതത്തിന്റെ വിവിധ ഘട്ടങ്ങള്‍ വിവിധ കാഴ്ചപ്പാടുകളില്‍ നിന്നും അനുഭവിക്കുന്നു. അതൊരാള്‍ക്ക് വ്യത്യസ്ത തരങ്ങളിലുള്ള ജീവിതാനുഭവങ്ങള്‍ നല്‍കുകയും അതിലൂടെ അവര്‍ സ്രഷ്ടാവിന്റെ പരമാധികാരത്തെപ്പറ്റി അറിയുകയും ചെയ്യുന്നു. ഇതെപ്പോഴും ഒരേ തരത്തിലാണ് സംഭവിക്കുന്നത്. അതിലൂടെ, ആര്‍ക്കും സ്രഷ്ടാവിന്റെ മുന്‍നിശ്ചയത്തെ അതിലംഘിക്കുവാനോ മാറ്റുവാനോ സാധിക്കില്ല എന്ന സത്യത്തെ ഒരാള്‍ അഭിമുഖീകരിക്കുന്നു. 

1. മക്കള്‍ എന്തായിത്തീരുമെന്നതിനു മേല്‍ ഒരാള്‍ക്കു നിയന്ത്രണമില്ല

ജനനവും വളര്‍ച്ചയും വിവാഹവുമെല്ലാം പല തരത്തിലും പല അളവിലുമുള്ള നിരാശകള്‍ കൊണ്ടുവരുന്നു. ചിലയാളുകള്‍ അവരുടെ കുടുംബങ്ങളെക്കുറിച്ചോ അവരുടെ സ്വന്തം ബാഹ്യരൂപത്തെക്കുറിച്ചോ നിരാശരാണ്. ചിലര്‍ സ്വന്തം മാതാപിതാക്കളെ ഇഷ്ടപ്പെടുന്നില്ല. ചിലര്‍ക്കു വളര്‍ന്നുവന്ന സാഹചര്യങ്ങളെപ്പറ്റി വെറുപ്പോ പരാതികളോ ഉണ്ട്. മിക്ക ആളുകള്‍ക്കും ഈ നിരാശകളിലെല്ലാം വച്ച് വിവാഹമാണ് ഏറ്റവും അസംതൃപ്തം. ജനനത്തെക്കുറിച്ച്, വളര്‍ച്ചയെക്കുറിച്ച്, വിവാഹത്തെക്കുറിച്ച് ഒരാള്‍ക്ക് എത്ര അസംതൃപ്തിയുണ്ടായാലും ഒരു മനുഷ്യനു താന്‍ എവിടെയാണോ എപ്പോഴാണോ ജനിക്കുന്നതെന്നോ തന്റെ രൂപം അങ്ങനെയായിരിക്കുമെന്നോ തന്റെ മാതാപിതാക്കള്‍ ആരായിരിക്കുമെന്നോ ജീവിതപങ്കാളി ആരായിരിക്കുമെന്നോ നിശ്ചയിക്കുവാന്‍ സാധിക്കുകയില്ലെന്നും ഒരാള്‍ സ്വര്‍ഗത്തിന്‍റെ ഇച്ഛ സ്വീകരിക്കുക മാത്രമാണു ചെയ്യേണ്ടതെന്നും ഇവയിലൂടെ കടന്നുപോയ എല്ലാവര്‍ക്കുമറിയാം. പക്ഷേ, മനുഷ്യര്‍ അടുത്ത തലമുറയെ വളര്‍ത്തേണ്ട സമയമാകുമ്പോള്‍ ജീവിതത്തിന്റെ ആദ്യപകുതിയില്‍ അവര്‍ പൂര്‍ത്തിയാക്കുന്നതില്‍ പരാജയപ്പെട്ട എല്ലാ അഭിലാഷങ്ങളും തങ്ങളുടെ സന്തതികളുടെമേല്‍ അടിച്ചേല്‍പ്പിക്കും. സ്വന്തം ജീവിതത്തി ന്റെ ആദ്യപകുതിയിലെ നിരാശകളെയെല്ലാം തന്റെ മക്കള്‍ പരിഹരിക്കും എന്ന പ്രതീക്ഷയിലാണ് ഇങ്ങനെ ചെയ്യുന്നത്. അതുകൊണ്ട്, ആളുകള്‍ മക്കളെപ്പറ്റി എല്ലാത്തരം സങ്കല്‍പ്പങ്ങളും വച്ചുപുലര്‍ത്തുന്നു: അവരുടെ പെണ്‍മക്കള്‍ അതീവസുന്ദരികളായിത്തീരുമെന്നും അവരുടെ പുത്രന്മാര്‍ ആകര്‍ഷകരായ പുരുഷന്മാരായിത്തീരുമെന്നും; അവരുടെ പെണ്‍മക്കള്‍ സംസ്കാരസമ്പന്നരും കഴിവുള്ളവരും ആണ്മക്കള്‍ മികച്ച വിദ്യാര്‍ഥികളും പ്രശസ്തരായ കായികതാരങ്ങളും ആയിത്തീരുമെന്നും; അവരുടെ പെണ്‍മക്കള്‍ സൗമ്യരും സദ്ഗുണസമ്പന്നരും വിവേകമുള്ളവരും ആയിരിക്കുമെന്നും ആണ്മക്കള്‍ ബുദ്ധിമാന്‍മാരും കഴിവുള്ളവരും സഹാനുഭൂതിയുള്ളവരും ആയിരിക്കുമെന്നും. അവരുടെ മക്കള്‍ ആണായാലും പെണ്ണായാലും മുതിര്‍ന്നവരെ ബഹുമാനിക്കുമെന്നും മാതാപിതാക്കളോടു പരിഗണന കാണിക്കുമെന്നും എല്ലാവരാലും സ്നേഹിക്കപ്പെടുമെന്നും ബഹുമാനിക്കപ്പെടുമെന്നും അവര്‍ പ്രതീക്ഷിക്കുന്നു... . ഈയൊരു ഘട്ടത്തില്‍, ജീവിതത്തെക്കുറിച്ചുള്ള പ്രതീക്ഷകള്‍ പുതുതായി പൊട്ടിമുളയ്ക്കുന്നു. മനുഷ്യരുടെ ഹൃദയത്തില്‍ പുതിയ അഭിലാഷങ്ങള്‍ക്കു തിരി തെളിയുന്നു. ഈ ജീവിതത്തില്‍ തങ്ങള്‍ ശക്തിയില്ലാത്തവരും പ്രതീക്ഷയില്ലാത്തവരുമാണെന്ന് ആളുകള്‍ക്കറിയാം. ആള്‍ക്കൂട്ടത്തില്‍ നിന്നും വേറിട്ടുനില്‍ക്കാന്‍ അവര്‍ക്കു മറ്റൊരു അവസരമോ മറ്റൊരു പ്രതീക്ഷയോ ലഭിക്കുകയില്ലെന്നും അവര്‍ക്കറിയാം. സ്വന്തം വിധി സ്വീകരിക്കുകയല്ലാതെ അവര്‍ക്കു വേറെ മാര്‍ഗമില്ല. അതുകൊണ്ട്, മക്കള്‍ തങ്ങളുടെ സ്വപ്നങ്ങള്‍ പൂവണിയിക്കുവാനും അഭിലാഷങ്ങള്‍ യാഥാര്‍ത്യമാക്കുവാനും സഹായിക്കും എന്ന പ്രതീക്ഷയില്‍ മാതാപിതാക്കള്‍ തങ്ങളുടെ എല്ലാ പ്രതീക്ഷകളും പൂര്‍ത്തിയാകാത്ത ആഗ്രഹങ്ങളും ആദര്‍ശങ്ങളും അടുത്ത തലമുറയുടെ മേല്‍ ചാര്‍ത്തുന്നു. അവരുടെ പുത്രിമാരും പുത്രന്മാരും കുടുംബപ്പേരിനു സല്‍കീര്‍ത്തി കൊണ്ടുവരുമെന്നും അവര്‍ സമൂഹത്തില്‍ പ്രധാനികളും സമ്പന്നരും പ്രശസ്തരും ആയിത്തീരുമെന്നും പ്രതീക്ഷിക്കുന്നു. ചുരുക്കത്തില്‍, മക്കളുടെ ഭാഗ്യം കുതിച്ചുയരുന്നതു കാണുവാന്‍ അവര്‍ ആഗ്രഹിക്കുന്നു. ആളുകളുടെ പദ്ധതികളും സ്വപ്നങ്ങളും സുന്ദരമാണ്; മക്കളുടെ എണ്ണം, അവരുടെ രൂപം, കഴിവുകള്‍ തുടങ്ങിയവയൊന്നും തീരുമാനിക്കുന്നത് അവരല്ലെന്നും മക്കളുടെ വിധിയുടെ ഒരു ചെറിയ ഭാഗം പോലും അവരുടെ കൈകളിലല്ലെന്നും അവര്‍ക്കറിയില്ലേ? മനുഷ്യന്‍ സ്വന്തം വിധിയുടെ യജമാനന്മാരല്ല. എന്നിരുന്നാലും യുവതലമുറയുടെ വിധി മാറ്റുവാന്‍ സാധിക്കുമെന്ന് അവര്‍ പ്രതീക്ഷിക്കുന്നു: സ്വന്തം വിധിയില്‍ നിന്നും രക്ഷ നേടുവാന്‍ അവര്‍ അശക്തരാണ്, എന്നിരുന്നാലും തങ്ങളുടെ പുത്രന്മാരുടെയും പുത്രിമാരുടെയും വിധിയെ നിയന്ത്രിക്കുവാന്‍ അവര്‍ ശ്രമിക്കുന്നു. അവര്‍ തങ്ങളെ കഴിവില്‍ക്കൂടുതല്‍ കണക്കാക്കുകയല്ലേ? ഇതു മനുഷ്യരുടെ വിഡ്ഢിത്തവും അറിവില്ലായ്മയുമല്ലേ? മനുഷ്യര്‍ തങ്ങളുടെ മക്കള്‍ക്കുവേണ്ടി ഏതറ്റം വരെയും പോകും. പക്ഷേ ആത്യന്തികമായി ഒരാളുടെ പദ്ധതികള്‍ക്കും ആഗ്രഹങ്ങള്‍ക്കും അവര്‍ക്കു എത്ര മക്കള്‍ ഉണ്ടാകുമെന്നോ ആ മക്കള്‍ എങ്ങനെയായിരിക്കുമെന്നോ നിശ്ചയിക്കുവാന്‍ സാധിക്കുകയില്ല. ചില ആളുകള്‍ക്കു പണമില്ലെങ്കിലും ഒരുപാട് കുട്ടികള്‍ ഉണ്ടാകുന്നു. ചിലര്‍ക്ക് ഒരുപാട് സമ്പത്തുണ്ടെങ്കിലും ഒരു കുഞ്ഞുപോലുമില്ല. ചിലര്‍ പെണ്‍കുഞ്ഞു വേണമെന്ന് ആഗ്രഹിക്കുന്നു. പക്ഷേ ആ ആഗ്രഹം നിഷേധിക്കപ്പെടുന്നു. ചിലര്‍ ആണ്‍കുഞ്ഞു വേണമെന്ന് ആഗ്രഹിക്കുന്നു. പക്ഷേ, ഒരു ആണ്‍കുഞ്ഞിനു ജന്മം നല്കുവാന്‍ സാധിക്കുന്നില്ല. ചിലര്‍ക്ക് മക്കള്‍ ഒരനുഗ്രഹമാണ്. മറ്റു ചിലര്‍ക്കോ, ശാപവും. ചില മാതാപിതാക്കള്‍ ബുദ്ധിയുള്ളവരാണെങ്കിലും അവര്‍ ജന്മം നല്‍കുന്ന മക്കള്‍ ബുദ്ധികുറഞ്ഞവര്‍ ആയിരിക്കും. ചില മാതാപിതാക്കള്‍ അധ്വാനശീലരും വിശ്വസ്തരുമാണ്. എന്നാല്‍ അവര്‍ വളര്‍ത്തുന്ന മക്കള്‍ അലസരാണ്. ചില മാതാപിതാക്കള്‍ ദയയുള്ളവരും സത്യസന്ധരുമാണ്. എന്നാല്‍ അവരുടെ മക്കള്‍ കൗശലക്കാരും ദുഷ്ടരുമാകും. ചില മാതാപിതാക്കള്‍ മാനസികമായും ശാരീരികമായും ആരോഗ്യമുള്ളവരാണ്. പക്ഷേ അവര്‍ ജന്മം നല്‍കുന്ന മക്കള്‍ വികലാംഗരാണ്. ചില മാതാപിതാക്കള്‍ സാധാരണക്കാരും വിജയം നേടാത്തവരും ആണെങ്കിലും അവര്‍ക്ക് വലിയ കാര്യങ്ങള്‍ നേടുന്ന മക്കളുണ്ടായിരിക്കും. ചില മാതാപിതാക്കള്‍ അന്തസ്സു കുറഞ്ഞവരായിരിക്കും. എന്നിരുന്നാലും അവരുടെ മക്കള്‍ ശ്രേഷ്ഠരാകുന്നു... . 

2. അടുത്ത തലമുറയെ വളര്‍ത്തിയതിനു ശേഷം, ആളുകള്‍ വിധിയെക്കുറിച്ചു പുതിയ ഗ്രാഹ്യം നേടുന്നു

വിവാഹജീവിതത്തിലേക്കു പ്രവേശിക്കുന്ന മിക്ക ആളുകളും മുപ്പതു വയസ്സിനടുത്താണ് വിവാഹിതരാകുന്നത്. ആ പ്രായത്തില്‍ ഒരാള്‍ക്ക് മനുഷ്യരുടെ വിധിയെപ്പറ്റി ഒരു ഗ്രാഹ്യവുമുണ്ടാകില്ല. പക്ഷേ, മക്കളെ വളര്‍ത്താന്‍ തുടങ്ങുമ്പോള്‍, മക്കള്‍ വളര്‍ന്നുവരുമ്പോള്‍ മുമ്പത്തെ തലമുറയുടെ ജീവിതവും എല്ലാ അനുഭവങ്ങളും പുതിയ തലമുറ ആവര്‍ത്തിക്കുന്നത് അവര്‍ കാണുന്നു. സ്വന്തം ഭൂതകാലം അവരില്‍ പ്രതിഫലിക്കുന്നതുകണ്ട്, യുവതലമുറ നടക്കുന്ന വഴി, തങ്ങളുടേതുപോലെത്തന്നെ മുന്‍കൂട്ടി ആസൂത്രണം ചെയ്യുവാനോ തെരഞ്ഞെടുക്കുവാനോ സാധിക്കാത്തതാണ് എന്നവര്‍ തിരിച്ചറിയുന്നു. ഈ സത്യത്തെ അഭിമുഖീകരിക്കുമ്പോള്‍ എല്ലാ വ്യക്തികളുടെയും വിധി മുന്‍നിശ്ചയിക്കപ്പെട്ടതാണെന്നത് സമ്മതിക്കുകയല്ലാതെ അവര്‍ക്കു വേറെ വഴിയില്ല. സ്വയമറിയാതെ അവര്‍ ക്രമേണ തങ്ങളുടെ അഭിലാഷങ്ങള്‍ മാറ്റി വയ്ക്കുകയും അവരുടെ ഹൃദയത്തിലെ ആഗ്രഹങ്ങള്‍ പൊട്ടിത്തകരുകയും ഇല്ലാതാകുകയും ചെയ്യുന്നു... . ഈ കാലഘട്ടത്തില്‍ ആളുകള്‍ തങ്ങളുടെ ജീവിതത്തിലെ പ്രധാന വഴിത്തിരിവുകള്‍ അനിവാര്യമായും പിന്നിട്ടുകഴിഞ്ഞിരിക്കുകയാല്‍ ജീവിതത്തെപ്പറ്റി ഒരു പുതിയ ബോധ്യം നേടുന്നു, ഒരു പുതിയ മനഃസ്ഥിതി സ്വീകരിക്കുന്നു. ഈ പ്രായത്തിലുള്ള ഒരു വ്യക്തിക്കു ഭാവിയില്‍ നിന്നും എന്തുമാത്രം പ്രതീക്ഷിക്കാനാകും, അവര്‍ക്കു മുന്നോട്ടു നോക്കുവാന്‍ എന്തു സാധ്യതകളാണുള്ളത്? ഏത് അമ്പതുവയസ്സുകാരിയാണ് ഇപ്പൊഴും 'പ്രിന്‍സ് ചാമിങ്ങി'നെ പ്രതീക്ഷിച്ചിരിക്കുന്നത്? ഏത് അമ്പതുവയസ്സുകാരനാണ് ഇപ്പൊഴും തന്റെ 'സ്നോ വൈറ്റി'നെ തേടുന്നത്? ഏതു മധ്യവയസ്കയാണ് ഭംഗിയില്ലാത്ത താറാവിന്‍കുഞ്ഞില്‍ നിന്നും അരയന്നമായി മാറാമെന്നു പ്രതീക്ഷിക്കുന്നത്? മിക്ക മുതിര്‍ന്ന പുരുഷന്‍മാര്‍ക്ക് തൊഴില്‍മേഖലയില്‍ ഉയരണമെന്ന ആഗ്രഹം യുവാക്കള്‍ക്കുള്ള അത്രയും ഉണ്ടാകുമോ? ചുരുക്കത്തില്‍ സ്ത്രീയായാലും പുരുഷനായാലും ഈ പ്രായത്തിലുള്ള ഏതൊരാള്‍ക്കും വിവാഹത്തെയും കുടുംബത്തെയും മക്കളെയും പറ്റി താരതമ്യേന യുക്തിസഹവും പ്രായോഗികവുമായ ഒരു മനോഭാവം ഉണ്ടായിരിക്കുവാനാണ് സാധ്യത. അത്തരത്തിലുള്ള ഒരു വ്യക്തിക്ക് സത്യത്തില്‍ ഇനി തെരഞ്ഞെടുപ്പുകളൊന്നുമില്ല, വിധിയെ വെല്ലുവിളിക്കുവാന്‍ ആഗ്രഹവുമില്ല. മനുഷ്യന്റെ അനുഭവത്തെ സംബന്ധിച്ചിടത്തോളം, ഒരാള്‍ ഈ പ്രായത്തില്‍ എത്തിയാല്‍ സ്വാഭാവികമായി ഒരു പ്രത്യേകമനോഭാവം സ്വീകരിക്കുന്നു: “ഒരാള്‍ വിധിയെ അംഗീകരിക്കണം. ഒരാളുടെ മക്കള്‍ക്ക് അവരുടേതായ ഭാഗ്യങ്ങളുണ്ട്. മനുഷ്യരുടെ വിധി സ്വര്‍ഗത്താല്‍ നിശ്ചയിക്കപ്പെടുന്നതാണ്.” സത്യം മനസ്സിലാക്കാത്ത മിക്ക ആളുകളും ലോകത്തിലെ എല്ലാ വിധിവൈപരീത്യങ്ങളും നിരാശകളും കഷ്ടപ്പാടുകളും സഹിച്ചശേഷം ജീവിതത്തെക്കുറിച്ചുള്ള അവരുടെ ഉള്‍ക്കാഴ്ചകളെ രണ്ടു വാക്കുകളില്‍ സംഗ്രഹിക്കും: “അതു വിധിയാണ്!” ഈ വാക്യം ലൗകികരായ മനുഷ്യരുടെ വിധിയെക്കുറിച്ചുള്ള തിരിച്ചറിവിന്റെ യും അവര്‍ എത്തിച്ചേര്‍ന്ന നിഗമനത്തിന്റെയും സാരാംശമാണെങ്കിലും അതു മനുഷ്യരുടെ നിസ്സഹായതയെ കാണിക്കുന്നുണ്ടെങ്കിലും അതിനെ കൃത്യമെന്നു വിശേഷിപ്പിക്കാമെങ്കിലും, അതു സ്രഷ്ടാവിന്റെ പരമാധികാരത്തെപ്പറ്റിയുള്ള ബോധ്യത്തില്‍ നിന്നും വളരെ അകലെയാണ്. സ്രഷ്ടാവിന്റെ അധികാരത്തെപ്പറ്റിയുള്ള അറിവിനു പകരം വയ്ക്കാവുന്നതുമല്ല.

3. വിധിയില്‍ വിശ്വസിക്കുന്നത് സ്രഷ്ടാവിന്റെ പരമാധികാരത്തെപ്പറ്റിയുള്ള അറിവിനു പകരമല്ല

അനേകം വര്‍ഷങ്ങള്‍ ദൈവത്തെ പിന്തുടര്‍ന്നത്തിനുശേഷം വിധിയെപ്പറ്റിയുള്ള നിങ്ങളുടെ അറിവും ലൗകികരായ മനുഷ്യരുടെ അറിവും തമ്മില്‍ കാര്യമായ വ്യത്യാസമുണ്ടോ? സ്രഷ്ടാവിന്റെ മുന്‍നിശ്ചയത്തെപ്പറ്റി സത്യത്തില്‍ നിങ്ങള്‍ മനസ്സിലാക്കിയിട്ടുണ്ടോ? സ്രഷ്ടാവിന്റെ പരമാധികാരത്തെപ്പറ്റി യഥാര്‍ഥത്തില്‍ അറിവു നേടിയിട്ടുണ്ടോ? ചിലയാളുകള്‍ക്ക് “അതു വിധിയാണ്” എന്ന വാക്യത്തെപ്പറ്റി ഗഹനവും ആഴമേറിയതുമായ ഒരു ഗ്രാഹ്യമുണ്ട്. എന്നിരുന്നാലും അവര്‍ ദൈവത്തിന്റെ പരമാധികാരത്തില്‍ അല്‍പം പോലും വിശ്വാസമില്ല. മനുഷ്യന്റെ വിധി ദൈവത്താല്‍ സജ്ജീകരിക്കപ്പെടുന്നതും ആസൂത്രണം ചെയ്യപ്പെടുന്നതുമാണെന്ന് അവര്‍ വിശ്വസിക്കുന്നില്ല. ദൈവത്തിന്റെ പരമാധികാരത്തിനു കീഴ്പ്പെടാന്‍ അവര്‍ തയ്യാറല്ല. അത്തരമാളുകളുടെ അവസ്ഥ സമുദ്രോപരിതലത്തില്‍ പൊങ്ങിക്കിടക്കുന്നതുപോലെയാണ്. തിരമാലകളാല്‍ എടുത്തെറിയപ്പെട്ട്, ഒഴുക്കുകള്‍ക്കൊപ്പം നീങ്ങി നിഷ്ക്രിയരായി കാത്തിരിക്കുകയും വിധിയ്ക്കു സ്വയം ഏല്പിച്ചുകൊടുക്കുകയും ചെയ്യുകയല്ലാതെ അവര്‍ക്കു വേറെ മാര്‍ഗമില്ല. എന്നിരുന്നാലും മനുഷ്യന്റെ വിധി ദൈവത്തിന്റെ പരമാധികാരത്തിനു വിധേയമാണെന്ന് അവര്‍ അംഗീകരിക്കുന്നില്ല; അവര്‍ക്ക് സ്വയം മുന്‍കയ്യെടുത്ത് ദൈവത്തിന്റെ പരമാധികാരത്തെക്കുറിച്ചറിയുവാനും അങ്ങനെ ദൈവത്തിന്റെ അധികാരത്തെപ്പറ്റി അറിവു നേടുകയും സ്രഷ്ടാവിന്റെ ആസൂത്രണങ്ങള്‍ക്കും സജ്ജീകരണങ്ങള്ക്കും കീഴ്പ്പെടുകയും വിധിയെ ചെറുക്കുന്നതു നിര്‍ത്തുകയും ദൈവത്തിന്റെ കരുതലിലും സംരക്ഷണത്തിലും മാര്‍ഗദര്‍ശനത്തിലും ജീവിക്കുകയും ചെയ്യുവാനും സാധിക്കില്ല. മറ്റുവാക്കുകളില്‍ പറഞ്ഞാല്‍ വിധിയെ അംഗീകരിക്കുക എന്നതും സ്രഷ്ടാവിന്റെ പരമാധികാരത്തിനു കീഴ്പ്പെടുക എന്നതും ഒന്നല്ല. വിധിയില്‍ വിശ്വസിക്കുന്നു എന്നതിന് ഒരാള്‍ സ്രഷ്ടാവിന്റെ പരമാധികാരം സ്വീകരിക്കുകയും അംഗീകരിക്കുകയും അറിയുകയും ചെയ്യുന്നു എന്നര്‍ഥമില്ല. വിധിയിലുള്ള വിശ്വാസം എന്നത് അതിലെ സത്യത്തെയും അതിന്റെ ഉപരിപ്ലവമായ പ്രകാശനങ്ങളെയും അംഗീകരിക്കല്‍ മാത്രമാണ്. ഇത് സ്രഷ്ടാവ് എങ്ങനെയാണ് മനുഷ്യരുടെ വിധിയെ ഭരിക്കുന്നത് എന്നറിയുന്നതില്‍ നിന്നും വ്യത്യസ്തമാണ്. എല്ലാറ്റിന്റെയും വിധിയിന്മേലുള്ള ആധിപത്യം കയ്യാളുന്നവന്‍ സ്രഷ്ടാവാണ് എന്നു തിരിച്ചറിയുന്നതില്‍നിന്നും വ്യത്യസ്തമാണ്. തീര്‍ച്ചയായും, മനുഷ്യരുടെ ഭാഗധേയതിനായുള്ള സ്രഷ്ടാവിന്‍റെ ആസൂത്രണങ്ങള്‍ക്കും സജ്ജീകരണങ്ങള്‍ക്കും കീഴ്പ്പെടുന്നതില്‍ നിന്നും വളരെ അകലെയാണ്. ഒരു വ്യക്തി വിധിയില്‍ മാത്രമാണ് വിശ്വസിക്കുന്നതെങ്കില്‍—അതിനെപ്പറ്റി എത്ര ആഴത്തിലുള്ള വികാരം അവനുണ്ടായിരുന്നാലും—അതുമൂലം മനുഷ്യരുടെ വിധിക്കുമേലുള്ള സ്രഷ്ടാവിന്റെ പരമാധികാരത്തെ അറിയുവാനോ അംഗീകരിക്കുവാനോ അവര്‍ക്കു സാധിക്കുന്നില്ലെങ്കില്‍, അതിനു കീഴ്പ്പെടുവാനും അതു സ്വീകരിക്കുവാനും സാധിക്കുന്നില്ലെങ്കില്‍, അവരുടെ ജീവിതം എങ്ങനെയായാലും ഒരു ദുരന്തവും, പാഴായ ഒരു ജീവിതവും, ശൂന്യവുമായിത്തീരും. അവര്‍ക്കപ്പോഴും സ്രഷ്ടാവിന്റെ ആധിപത്യത്തിനു കീഴില്‍ വരുവാന്‍, സൃഷ്ടിക്കപ്പെട്ട മനുഷ്യന്‍ എന്ന വാക്കിന്‍റെ യഥാര്‍ഥ അര്‍ഥത്തിലുള്ള ഒരാളാകുവാന്‍, സ്രഷ്ടാവിന്റെ അംഗീകാരം ആസ്വദിക്കുവാന്‍ സാധിക്കില്ല. സ്രഷ്ടാവിന്റെ പരമാധികാരം യഥാര്‍ഥത്തില്‍ അറിയുകയും അനുഭവിക്കുകയും ചെയ്യുന്ന ഒരു വ്യക്തി സജീവമായ ഒരവസ്ഥയിലായിരിക്കണം. നിര്‍ജീവമോ നിസഹായമോ ആയ അവസ്ഥയിലല്ല. അത്തരത്തിലുള്ള ഒരാള്‍ എല്ലാം വിധിയാണെന്ന് അംഗീകരിക്കുമെങ്കിലും ജീവിതത്തി ന്റെയും വിധിയുടെയും കൃത്യമായ നിര്‍വചനം അവരറിഞ്ഞിരിക്കണം: എല്ലാ ജീവിതങ്ങളും സ്രഷ്ടാവിന്റെ പരമാധികാരത്തിനു വിധേയമാണ്. താന്‍ നടന്നു വന്ന വഴിയിലേക്ക് ഒരുവന്‍ തിരിഞ്ഞുനോക്കുമ്പോള്‍, അവന്റ യാത്രയിലെ ഓരോ ഘട്ടവും ഓര്‍ക്കുമ്പോള്‍, ഓരോ ചുവടിലും, അവന്റെ പ്രയാണം കഠിനമോ സുഗമമോ ആയിരുന്നാലും, ദൈവം അവന്റെ പാതയെ നയിക്കുകയായിരുന്നു, അതിനെ ആസൂത്രണം ചെയ്യുകയായിരുന്നു എന്നു കാണുവാന്‍ കഴിയും. ദൈവത്തിന്‍റെ സൂക്ഷ്മമായ സജ്ജീകരണങ്ങളാണ്, ശ്രദ്ധാപൂര്‍വമായ ആസൂത്രണമാണ്, ഒരുവനെ, അവനറിയാതെ, ഇന്നത്തെ ദിവസത്തിലേക്കെത്തിച്ചത്. ദൈവത്തിന്റെ പരമാധികാരം അംഗീകരിക്കുവാന്‍ സാധിക്കുക, അവിടുത്തെ രക്ഷ സ്വീകരിക്കുക—എന്തു വലിയ ഭാഗ്യമാണത്! ഒരു വ്യക്തിക്ക് വിധിയോട് നിഷേധാത്മകമായ മനോഭാവമാണ് ഉള്ളതെങ്കില്‍, അത് തെളിയിക്കുന്നത് ദൈവം അവര്‍ക്കായി സജ്ജീകരിച്ചിരിക്കുന്ന എല്ലാം അവര്‍ നിഷേധിക്കുന്നു എന്നാണ്. അവര്‍ക്കു വിധേയത്വത്തിന്‍റേതായ ഒരു മനോഭാവം ഇല്ല എന്നാണ്. മനുഷ്യന്‍റെ വിധിക്കുമേലുള്ള ദൈവത്തിന്‍റെ പരമാധികാരത്തെക്കുറിച്ച് ഒരാള്‍ക്ക് നല്ല മനോഭാവമാണ് ഉള്ളതെങ്കില്‍ അയാള്‍ തന്‍റെ യാത്രയിലേക്കു തിരിഞ്ഞുനോക്കുമ്പോള്‍, ദൈവത്തിന്‍റെ പരമാധികാരത്തെ അയാള്‍ ശരിക്കും മനസ്സിലാക്കുമ്പോള്‍ ദൈവം സജ്ജീകരിച്ച എല്ലാറ്റിനുമായി സ്വയം വിട്ടുകൊടുക്കുവാന്‍ അയാള്‍ അദമ്യമായി ആഗ്രഹിക്കും. സ്വന്തം വിധിയെ ആസൂത്രണം ചെയ്യുവാനായി ദൈവത്തെ അനുവദിക്കുവാന്‍, ദൈവത്തെ എതിര്‍ക്കുന്നത് അവസാനിപ്പിക്കുവാന്‍ കൂടുതല്‍ ദൃഢനിശ്ചയവും ആത്മവിശ്വാസവും ഉണ്ടാകും. കാരണം, ഒരാള്‍ വിധിയെ ഗ്രഹിക്കാതിരിക്കുമ്പോള്‍, ദൈവത്തിന്‍റെ പരമാധികാരത്തെ മനസ്സിലാക്കാതിരിക്കുമ്പോള്‍, കൂസാലില്ലാതെ അവരുടെ വഴിയേ തപ്പിത്തടഞ്ഞു മുന്നേറുമ്പോള്‍, മൂടല്‍മഞ്ഞില്‍ കാലിടറുകയും അടി പതറുകയും ചെയ്യുമ്പോള്‍ യാത്ര വലത്തെ ദുഷ്കരവും ഹൃദയഭേദകവുമാകുന്നുവെന്ന് അയാള്‍ കാണുന്നു. അതുകൊണ്ട് മനുഷ്യന്‍റെ വിധിക്കുമേല്‍ ദൈവത്തിന്‍റെ പരമാധികാരം ആളുകള്‍ തിരിച്ചറിയുമ്പോള്‍, ബുദ്ധിയുള്ളവര്‍ അതറിയുകയും അംഗീകരിക്കുകയും ചെയ്യുന്നു. സ്വന്തം കൈകള്‍ കൊണ്ട് നല്ലൊരു ജീവിതം കെട്ടിപ്പടുക്കുവാന്‍ ശ്രമിച്ച ദുഖകരമായ നാളുകള്‍ക്കു വിട നല്‍കും. വിധിക്കെതിരെ പോരാടുന്നതും അവരുടേതായ രീതിയില്‍ ഇപ്പറഞ്ഞ “ജീവിതലക്ഷ്യങ്ങള്‍” പിന്തുടരുന്നതും അവസാനിപ്പിക്കുകയും ചെയ്യും. ഒരുവനു ദൈവമില്ലെങ്കില്‍, അവനു ദൈവത്തെ കാണുവാന്‍ സാധിക്കുന്നില്ലെങ്കില്‍, ദൈവത്തിന്‍റെ പരമാധികാരത്തെ വ്യക്തമായി അംഗീകരിക്കുവാന്‍ സാധിക്കുന്നില്ലെങ്കില്‍ ഓരോ ദിവസവും അര്‍ഥശൂന്യവും വിലകെട്ടതും ദുരിതപൂര്‍ണവുമാകും. ഒരാള്‍ എവിടെയായിരുന്നാലും, ചെയ്യുന്ന ജോലി എന്തായാലും, ഉപജീവനമാര്‍ഗവും സ്വന്തം ലക്ഷ്യങ്ങള്‍ക്കു വേണ്ടിയുള്ള പരിശ്രമവും അയാള്‍ക്ക് അറ്റമില്ലാത്ത ഹൃദയവേദനകളും ആശ്വാസമില്ലാത്ത സഹനങ്ങളുമല്ലാതെ വേറൊന്നും നല്‍കുന്നില്ല. അതുമൂലം ഒരുവന്‍റെ ഭൂതകാലത്തിലേക്കു തിരിഞ്ഞുനോക്കുവാന്‍ പോലും അവനു സാധിക്കുന്നില്ല. സ്രഷ്ടാവിന്‍റെ പരമാധികാരം അംഗീകരിക്കുമ്പോള്‍, അവിടുത്തെ ആസൂത്രണങ്ങള്‍ക്കും സജ്ജീകരണങ്ങള്‍ക്കും വിധേയനാകുമ്പോള്‍, യഥാര്‍ഥ മനുഷ്യജീവിതം തേടുമ്പോള്‍ മാത്രമേ ഒരുവന്‍ യഥാര്‍ഥത്തില്‍ എല്ലാ ഹൃദയവേദനകളില്‍ നിന്നും സഹനങ്ങളില്‍ നിന്നും മുക്തിപ്രാപിക്കുകയും ജീവിതത്തിലെ എല്ലാ ശൂന്യതകളില്‍ നിന്നും മോചനം നേടുകയും ചെയ്യുകയുള്ളൂ.

4. സ്രഷ്ടാവിന്റെ പരമാധികാരത്തിനു കീഴ്പ്പെടുന്നവര്‍ക്കു മാത്രമേ യഥാര്‍ഥ സ്വാതന്ത്ര്യം നേടുവാന്‍ സാധിക്കുകയുള്ളൂ

മനുഷ്യര്‍ ദൈവത്തിന്റെ ആസൂത്രണവും ദൈവത്തിന്റെ പരമാധികാരവും തിരിച്ചറിയാത്തതിനാല്‍ അവര്‍ എപ്പോഴും വിധിയെ ധാര്‍ഷ്‌ട്യത്തോടെയും എതിര്‍ക്കുന്ന മനോഭാവത്തോടെയുമാണ് അഭിമുഖീകരിക്കുന്നത്. അവരെപ്പോഴും ദൈവത്തിന്റെ അധികാരത്തെയും പരമാധികാരത്തെയും വിധി അവര്‍ക്കായി കരുതിവച്ചിരിക്കുന്ന കാര്യങ്ങളെയും തള്ളിക്കളയുവാന്‍ ആഗ്രഹിക്കുന്നു. അവരുടെ ഇപ്പോഴത്തെ സാഹചര്യങ്ങളെ പരിവര്‍ത്തനം ചെയ്യാമെന്നും വിധിയെ മാറ്റാമെന്നും അവര്‍ വൃഥാ പ്രതീക്ഷിക്കുന്നു. പക്ഷേ അവര്‍ക്കൊരിക്കലും വിജയിക്കുവാന്‍ സാധിക്കില്ല. അവര്‍ ഓരോ ഘട്ടത്തിലും തടയപ്പെടുന്നു. ഒരാളുടെ ആത്മാവിന്റെ ആഴങ്ങളില്‍ നടക്കുന്ന ഈ സംഘര്‍ഷം എല്ലുകള്‍ തുളയ്ക്കുന്ന ശക്തമായ ഒരു തരം വേദന അയാള്‍ക്കു നല്‍കുന്നു. അതയാളുടെ ജീവിതത്തെ എല്ലാ സമയവും തകര്‍ത്തുകൊണ്ടിരിക്കുന്നു. എന്താണ് ഈ വേദനയ്ക്കു കാരണം? ദൈവത്തിന്റെ പരമാധികാരമാണോ അതോ ഒരു വ്യക്തി നിര്‍ഭാഗ്യവാനായി പിറന്നതാണോ? വ്യക്തമായും രണ്ടും ശരിയല്ല. അടിസ്ഥാനപരമായി ആളുകള്‍ തെരഞ്ഞെടുക്കുന്ന വഴിയാണ് കാരണം. അവരുടെ ജീവിതം ജീവിക്കുവാന്‍ അവര്‍ തെരഞ്ഞെടുക്കുന്ന വഴികളാണു കാരണം. ചിലയാളുകള്‍ ഇക്കാര്യങ്ങള്‍ മനസ്സിലാക്കിയിട്ടുണ്ടാകില്ല. പക്ഷേ യഥാര്‍ഥത്തില്‍ നീ അറിയുമ്പോള്‍, ദൈവത്തിനു മനുഷ്യന്റെ വിധിയിന്മേല്‍ പരമാധികാരമുണ്ടെന്നു യഥാര്‍ഥത്തില്‍ നീ തിരിച്ചറിയുമ്പോള്‍, ദൈവം നിനക്കായി ആസൂത്രണം ചെയ്തതും തീരുമാനിച്ചതുമെല്ലാം നിനക്കു വലിയ ഗുണവും സംരക്ഷണവുമാണെന്നും യഥാര്‍ഥത്തില്‍ നീ മനസ്സിലാക്കുമ്പോള്‍, അപ്പോള്‍ വേദന കുറയുന്നതായി നിനക്കനുഭവപ്പെടും. നീ മുഴുവന്‍ അസ്തിത്വവും ശാന്തവും സ്വതന്ത്രവും മോചിതവും ആയിത്തീരും. ഭൂരിഭാഗം ആളുകളുടെയും അവസ്ഥകളില്‍ നിന്നും വിശകലനം ചെയ്യുമ്പോള്‍, വസ്തുനിഷ്ഠമായി അവര്‍ക്കു മനുഷ്യന്റെ വിധിക്കുമേലുള്ള സ്രഷ്ടാവിന്റെ പരമാധികാരത്തിനു യഥാര്‍ഥത്തില്‍ കീഴ്പ്പെടുവാന്‍ സാധിക്കുകയില്ല. എന്നിരുന്നാലും വ്യക്തിപരമായി മുമ്പു ജീവിച്ചിരുന്നതുപോലെ ജീവിക്കുവാന്‍ അവര്‍ ആഗ്രഹിക്കുന്നില്ല. അവരുടെ വേദനകളില്‍ നിന്നും ആശ്വാസവും അവര്‍ ആഗ്രഹിക്കുന്നു. വസ്തുനിഷ്ഠമായി അവര്‍ക്കു സ്രഷ്ടാവിന്റെ പരമാധികാരത്തെ യഥാര്‍ഥത്തില്‍ അംഗീകരിക്കുവാനോ അതിനു കീഴ്പ്പെടുവാനോ സാധിക്കുകയില്ല. സ്രഷ്ടാവിന്റെ ആസൂത്രണങ്ങളും സജ്ജീകരണങ്ങളും തേടുവാനും സ്വീകരിക്കുവാനും അത്രപോലും അവര്‍ക്കറിയില്ല. അതുകൊണ്ട്, മനുഷ്യന്റെ വിധിക്കുമേലും മനുഷ്യന്‍റേതായ എല്ലാ കാര്യങ്ങള്‍ക്കു മേലും സ്രഷ്ടാവിനു പരമാധികാരമുണ്ട് എന്ന സത്യത്തെ യഥാര്‍ഥത്തില്‍ അംഗീകരിക്കുവാന്‍ ആളുകള്‍ക്ക് സാധിക്കുന്നില്ലെങ്കില്‍, സ്രഷ്ടാവിന്റെ ആധിപത്യത്തിനു യഥാര്‍ഥത്തില്‍ കീഴ്പ്പെടാന്‍ അവര്‍ക്കു സാധിക്കുകയില്ലെങ്കില്‍, “ഒരുവന്‍റെ വിധി അവന്റെ സ്വന്തം കൈകളിലാണ്” എന്ന ധാരണയാല്‍ ബന്ധിക്കപ്പെടാതിരിക്കുക എന്നതും നയിക്കപ്പെടാതിരിക്കുക എന്നതും അവരെ സംബന്ധിച്ചിടത്തോളം ബുദ്ധിമുട്ടാണ്. വിധിക്കെതിരെയും സ്രഷ്ടാവിന്റെ അധികാരത്തിനെതിരെയുമുള്ള അവരുടെ ശക്തമായ പോരാട്ടത്തിന്റെ വേദന കുടഞ്ഞു കളയുന്നത് അവരെ സംബന്ധിച്ചിടത്തോളം ബുദ്ധിമുട്ടായിരിക്കും. യഥാര്‍ഥത്തില്‍ മോചിപ്പിക്കപ്പെട്ടവരും സ്വതന്ത്രരുമാകുക എന്നതും, ദൈവത്തെ ആരാധിക്കുന്ന മനുഷ്യരാകുക എന്നതും അവരെ സംബന്ധിച്ചിടത്തോളം കഠിനമായിരിക്കും എന്നതു പ്രത്യേകിച്ച് എടുത്തുപറയേണ്ട കാര്യമില്ല. പക്ഷേ ഈ അവസ്ഥയില്‍ നിന്നും സ്വയം മോചിപ്പിക്കുവാന്‍ വളരെ ലളിതമായ ഒരു മാര്‍ഗമുണ്ട്, മുന്‍പത്തെ ജീവിതരീതികളോടു വിടപറയുക എന്നതാണത്. മുമ്പത്തെ ജീവിതലക്ഷ്യങ്ങളോടു വിട പറയുക എന്നതാണത്. മുമ്പത്തെ ജീവിതരീതിയെയും, ജീവിതകാഴ്ചപ്പാടിനെയും പരിശ്രമങ്ങളെയും അഭിലാഷങ്ങളെയും ആദര്‍ശങ്ങളെയും സംഗ്രഹിക്കുകയും വിശകലനം ചെയ്യുകയും ചെയ്യുക എന്നതാണത്. പിന്നീട് അവയെ ദൈവത്തിന്റെ ഇംഗിതവും 

ദൈവം മനുഷ്യരോടു മുന്നോട്ടുവയ്ക്കുന്ന ആവശ്യങ്ങളുമായി താരതമ്യം ചെയ്യുക. അവയിലേതെങ്കിലും ശരിയായ ജീവിതമൂല്യങ്ങള്‍ പകര്‍ന്നുനല്‍കുന്നുണ്ടോ, സത്യത്തി ന്റെ കൂടുതല്‍ മികച്ച ഒരു ബോധ്യത്തിലേക്ക് അതൊരാളെ നയിക്കുന്നുണ്ടോ, മാനവികതയിലും മനുഷ്യനോടുള്ള സാദൃശ്യത്തിലും ജീവിക്കുവാന്‍ അതൊരുവനെ അനുവദിക്കുന്നുണ്ടോ എന്നെല്ലാം പരിശോധിക്കുക. ആളുകള്‍ ജീവിതത്തില്‍ പിന്തുടരുന്ന ലക്ഷ്യങ്ങളെയും അവരുടെ വിവിധ ജീവിതരീതികളെയും നീ വീണ്ടും വീണ്ടും പരിശോധിക്കുകയും ശ്രദ്ധാപൂര്‍വം വ്യവഛേദിക്കുകയും ചെയ്താല്‍ അവയിലൊന്നുപോലും മനുഷ്യരെ സൃഷ്ടിച്ചതിലെ സ്രഷ്ടാവി ന്റെ യഥാര്‍ഥ ഉദ്ദേശ്യവുമായി യോജിക്കുന്നില്ല എന്നു കാണുവാന്‍ സാധിക്കും. അവയെല്ലാം തന്നെ ആളുകളെ സ്രഷ്ടാവിന്റെ പരമാധികാരത്തില്‍ നിന്നും കരുതലില്‍ നിന്നും ദൂരെയകറ്റുന്നവയാണ്. അവയെല്ലാം മനുഷ്യരെ ദുഷിപ്പിക്കുന്നവയാണ്, നരകത്തിലേക്കു നയിക്കുന്നവയാണ്. ഇതു നീ തിരിച്ചറിഞ്ഞുകഴിഞ്ഞാല്‍, നിന്റെ ജോലി എന്നത് ജീവിതത്തെക്കുറിച്ചുള്ള പഴയ കാഴ്ചപ്പാട് മാറ്റിവയ്ക്കുകയും വിവിധ കെണികളില്‍ നിന്നും ദൂരെപ്പോകുകയും ദൈവത്തെ നിന്റെ ജീവിതം ഏറ്റെടുക്കുവാനും നിനക്കായി ഒരുക്കങ്ങള്‍ നടത്തുവാനും അനുവദിക്കുകയും ചെയ്യുക എന്നതാണ്. ദൈവത്തിന്റെ ആസൂത്രണങ്ങള്‍ക്കും മാര്‍ഗദര്‍ശനങ്ങള്‍ക്കും മാത്രം കീഴ്പ്പെടാന്‍ ശ്രമിക്കുക, വ്യക്തിപരമായ തെരഞ്ഞെടുപ്പുകളില്ലാതെ ജീവിക്കുക, ദൈവത്തെ ആരാധിക്കുന്ന വ്യക്തിയാകുക എന്നതാണ്. ഇതു വളരെ എളുപ്പമാണെന്നു തോന്നും. പക്ഷേ ഇതു ചെയ്യാന്‍ ബുദ്ധിമുട്ടുള്ള കാര്യമാണ്. ചിലയാളുകള്‍ക്ക് ഇതിന്റെ വേദന സഹിക്കുവാന്‍ സാധിക്കും. ചിലയാളുകള്‍ക്ക് സാധിക്കില്ല. ചിലയാളുകള്‍ സ്വമേധയാ വഴങ്ങുന്നു. ചിലയാളുകള്‍ തയ്യാറല്ല. തയ്യാറല്ലാത്തവര്‍ക്ക് അങ്ങനെ ചെയ്യുവാനുള്ള അഭിലാഷവും നിശ്ചയദാര്‍ഢ്യവുമില്ല. വ്യക്തമായും അവര്‍ ദൈവത്തിന്റെ പരമാധികാരത്തെപ്പറ്റി അറിവുള്ളവരാണ്. മനുഷ്യവിധിയെ ആസൂത്രണം ചെയ്യുന്നതും ഒരുക്കുന്നതും ദൈവമാണെന്ന് അവര്‍ക്കു നന്നായി അറിയാം. എന്നിരുന്നാലും അവര്‍ എതിര്‍ക്കുകയും ചെറുത്തുനില്‍ക്കുകയും സ്വന്തം വിധി ദൈവത്തിന്‍റെ കരങ്ങളില്‍ ഏല്‍പ്പിക്കുവാന്‍ വിസ്സമ്മതിക്കുകയും ചെയ്യുന്നു. അതിലുപരി, അവര്‍ ദൈവത്തിന്റെ ആസൂത്രണങ്ങളെയും സജ്ജീകരണങ്ങളെയും വെറുക്കുന്നു. അതിനാല്‍ തങ്ങളെക്കൊണ്ട് എന്തു ചെയ്യുവാന്‍ സാധിക്കും എന്നു സ്വയം കണ്ടറിയുവാന്‍ ആഗ്രഹിക്കുന്ന ചിലയാളുകള്‍ എപ്പോഴും ഉണ്ടായിരിക്കും. അവര്‍ തങ്ങളുടെ രണ്ടു കൈകള്‍ കൊണ്ടും സ്വന്തം വിധിയെ മാറ്റുവാന്‍ ആഗ്രഹിക്കുന്നു, അല്ലെങ്കില്‍ സ്വന്തം ശക്തി കൊണ്ടു സന്തോഷം നേടുവാന്‍ ആഗ്രഹിക്കുന്നു. ദൈവത്തിന്റെ അധികാരത്തിന്റെ സീമകള്‍ അതിലംഘിക്കുവാന്‍ തങ്ങളെക്കൊണ്ടു സാധിക്കുമോ എന്നും ദൈവത്തിന്റെ പരമാധികാരത്തിനും അപ്പുറമെത്താന്‍ സാധിക്കുമോ എന്നും അറിയുവാന്‍ അവര്‍ ആഗ്രഹിക്കുന്നു. മനുഷ്യന്‍ സന്തോഷകരമായ ഒരു ജീവിതം ആഗ്രഹിക്കുന്നു എന്നതല്ല അവന്റെ ദുരന്തം. അവന്‍ പ്രശസ്തിയും സൗഭാഗ്യവും തേടുന്നു എന്നതോ അവ്യക്തതയില്‍ സ്വന്തം വിധിക്കെതിരെ പോരാടുന്നു എന്നതോ അല്ല. മറിച്ച്, സ്രഷ്ടാവിന്റെ അസ്തിത്വം ദര്‍ശിച്ചതിനു ശേഷവും, മനുഷ്യന്റെ വിധിയ്ക്കുമേല്‍ സ്രഷ്ടാവിനു പരമാധികാരമുണ്ട് എന്നറിഞ്ഞതിനു ശേഷവും, സ്വന്തം തെറ്റുകള്‍ തിരുത്തുവാന്‍ സാധിക്കുന്നില്ല എന്നതും കെണിയില്‍ നിന്നും സ്വന്തം കാല്‍ വലിച്ചെടുക്കുവാന്‍ സാധിക്കുന്നില്ല എന്നതും പകരം സ്വന്തം ഹൃദയം കഠിനമാക്കുകയും തെറ്റുകളില്‍ തുടരുന്നു എന്നതുമാണ്. പകരം അവന്‍ ചെളിയില്‍ക്കിടന്നു കൈകാലിട്ടടിച്ചു സ്രഷ്ടാവിന്റെ പരമാധികാരത്തിനെതിരെ കയ്പ്പേറിയ അന്ത്യം വരെ വാശിയോടെ കലഹിക്കുന്നു, ഒട്ടും കുറ്റബോധമില്ലാതെ. അവസാനം തകര്‍ന്നു ചോരവാര്‍ന്നു കിടക്കുമ്പോള്‍ മാത്രമാണു വിട്ടുകൊടുക്കുവാനും തിരിച്ചുപോകുവാനും അവന്‍ തീരുമാനിക്കുന്നത്. ഇതാണ് മനുഷ്യ ന്റെ യഥാര്‍ഥ ദുഃഖം. അതുകൊണ്ടു ഞാന്‍ പറയുന്നു, കീഴ്പ്പെടാന്‍ തയ്യാറാകുന്നവര്‍ വിവേകശാലികളാണ്. എതിര്‍ക്കുവാനും ഓടിപ്പോകുവാനും തയ്യാറാകുന്നവര്‍ തീര്‍ച്ചയായും വിഡ്ഢികളാണ്. 

ആറാം സന്ധി: മരണം

ഇത്രയധികം ബഹളങ്ങള്‍ക്കു ശേഷം, വളരെയധികം മോഹഭംഗങ്ങള്‍ക്കും നിരാശകള്‍ക്കും ശേഷം, വളരെയധികം സന്തോഷങ്ങള്‍ക്കും സങ്കടങ്ങള്‍ക്കും ഉയര്‍ച്ചകള്‍ക്കും താഴ്ചകള്‍ക്കും ശേഷം, വളരെയധികം മറക്കാനാകാത്ത വര്‍ഷങ്ങള്‍ക്കു ശേഷം, ഋതുഭേദങ്ങള്‍ക്കു വീണ്ടും വീണ്ടും സാക്ഷിയായതിനു ശേഷം ഒരാള്‍ സ്വയമറിയാതെ ജീവിതത്തിലെ സുപ്രധാന വഴിത്തിരിവുകള്‍ കടന്നുവന്നുകഴിഞ്ഞു. കണ്ണടച്ചുതുറക്കുന്നതിനു മുമ്പു ജീവിതത്തിന്റെ സായംസന്ധ്യയില്‍ താന്‍ എത്തിക്കഴിഞ്ഞിരിക്കുന്നതായി അയാള്‍ കാണുന്നു. കാലത്തിന്റെ മുദ്രകള്‍ അയാളുടെ ശരീരത്തില്‍ എമ്പാടും പതിച്ചിരിക്കുന്നു: ആ മനുഷ്യനു നേരെ നില്‍ക്കാന്‍ സാധിക്കുന്നില്ല, മുടിയുടെ നിറം കറുപ്പില്‍ നിന്നും വെള്ളയായി മാറിയിരിക്കുന്നു. ഒരിക്കല്‍ തിളക്കമുള്ളതും വ്യക്തവുമായിരുന്ന കണ്ണുകള്‍ ഇപ്പോള്‍ മങ്ങിയതും മൂടല്‍ വന്നതുമായി. മിനുസമായി, ആരോഗ്യത്തോടെ ഉണ്ടായിരുന്ന ചര്‍മ്മം ചുളിഞ്ഞു പുള്ളിക്കുത്തുകള്‍ വീണതാകുന്നു. കേള്‍വിശക്തി കുറയുന്നു. പല്ലുകള്‍ ഇളകി പറിഞ്ഞുപോരുന്നു. പ്രതികരണങ്ങള്‍ക്കു വേഗം കുറയുന്നു. ചലനങ്ങള്‍ പതുക്കെയാകുന്നു... . ഈ ഘട്ടത്തില്‍ ഒരു മനുഷ്യന്‍ തന്റെ യൗവ്വനത്തിലെ ഉജ്ജ്വലമായ വര്‍ഷങ്ങളോട് അവസാനമായി യാത്ര പറയേണ്ടിയിരിക്കുന്നു. ജീവിതത്തി ന്റെ സായംസന്ധ്യയില്‍ അയാള്‍ എത്തിയിരിക്കുന്നു: വാര്‍ധക്യം. അടുത്തതായി ഒരു മനുഷ്യന്‍ മരണത്തെ, മനുഷ്യജീവിതത്തിലെ അവസാനസന്ധിയെ അഭിമുഖീകരിക്കും.

1. സ്രഷ്ടാവിനു മാത്രമേ മനുഷ്യനുമേല്‍ ജീവന്‍റെയും മരണത്തിന്‍റെയും അധികാരമുള്ളൂ

ഒരുവന്‍റെ ജനനം നിശ്ചയിക്കുന്നത് മുന്‍പുള്ള ജീവിതമാണെങ്കില്‍ ഒരുവ ന്റെ മരണം അടയാളപ്പെടുത്തുന്നത് ആ വിധിയുടെ അവസാനമാണ്. ഒരുവന്റെ ജനനം ഈ ജീവിതത്തിലെ അവന്റെ ദൗത്യത്തിന്റെ ആരംഭമാണെങ്കില്‍, ഒരുവന്റെ മരണം ആ ദൗത്യത്തിന്റെ അവസാനത്തെ അടയാളപ്പെടുത്തുന്നു. ഒരുവന്റെ ജനനത്തിനായി സ്രഷ്ടാവ് നിശ്ചിതമായ ഒരു പറ്റം സാഹചര്യങ്ങള്‍ ഒരുക്കിയിരിക്കുന്നതുകൊണ്ട്, അവന്റെ മരണത്തിനായും നിശ്ചിതമായ സാഹചര്യങ്ങള്‍ ഒരുക്കിയിട്ടുണ്ട് എന്നത് എടുത്തു പറയേണ്ടതില്ല. മറ്റു വാക്കുകളില്‍ പറഞ്ഞാല്‍, ആരും ആകസ്മികമായി ജനിക്കുന്നില്ല. ആരുടേയും മരണം നിനച്ചിരിക്കാതെ സംഭവിക്കുന്നില്ല. ജനനവും മരണവും തീര്‍ച്ചയായും ഒരുവന്റെ മുമ്പത്തെയും ഇപ്പോഴത്തെയും ജീവിതങ്ങളുമായി ബന്ധപ്പെട്ടിരിക്കുന്നു. ഒരുവന്റെ ജനനത്തിന്‍റെയും മരണത്തിന്‍റെയും സാഹചര്യങ്ങള്‍ സ്രഷ്ടാവിനാല്‍ മുന്‍നിശ്ചയിക്കപ്പെടുന്നതാണ്. ഇതൊരു വ്യക്തിയുടെ ലക്ഷ്യമാണ്, വിധിയാണ്. ഒരുവന്റെ ജനനത്തിന് അനേകം വിശദീകരണങ്ങളുണ്ട്. ഒരു വ്യക്തിയുടെ മരണം സ്വാഭാവികമായി, സ്വയമേവ ചില പ്രത്യേക സാഹചര്യങ്ങളില്‍ സംഭവിക്കുന്നു എന്നുള്ളതും സത്യമാണ്. ഇതാണ് ആളുകളുടെ ആയുസ്സ് വ്യത്യാസപ്പെട്ടിരിക്കുന്നതിനും അവര്‍ വ്യത്യസ്തരീതിയിലും സമയത്തും മരിക്കുന്നതിനും കാരണം. ചിലര്‍ ശക്തിയും കരുത്തും ഉള്ളവരാണെങ്കിലും ചെറുപ്രായത്തില്‍ത്തന്നെ മരിക്കുന്നു. മറ്റു ചിലര്‍ ദുര്‍ബലരും രോഗികളും ആണെങ്കിലും വാര്‍ധക്യം വരെ ജീവിക്കുകയും സമാധാനത്തോടെ മരിക്കുകയും ചെയ്യുന്നു. ചിലര്‍ അസ്വാഭാവികമായ കാരണങ്ങള്‍ കൊണ്ടു മരിക്കുന്നു. മറ്റു ചിലര്‍ സ്വാഭാവികമായ കാരണങ്ങള്‍ കൊണ്ടും. വീട്ടില്‍ നിന്നും വളരെ അകലെയായിരിക്കുമ്പോള്‍ ചിലരുടെ ജീവിതം അവസാനിക്കുന്നു. ചിലര്‍ സ്നേഹിക്കുന്നവര്‍ അരികിലുള്ളപ്പോള്‍ അവസാനമായി കണ്ണടയ്ക്കുന്നു. ചിലര്‍ ഭൂമിക്കു മുകളിലായിരിക്കുമ്പോള്‍ മരിക്കുന്നു. ചിലര്‍ ഭൂമിക്കടിയില്‍ വച്ചും. ചിലര്‍ വെള്ളത്തിനടിയില്‍ മുങ്ങിപ്പോകുന്നു. ചിലര്‍ ദുരന്തങ്ങളില്‍ മരിക്കുന്നു. ചിലര്‍ രാവിലെ മരിക്കുന്നു, ചിലര്‍ രാത്രിയിലും. ... എല്ലാവരും ശ്രേഷ്ഠമായ ഒരു ജനനവും മികച്ച ഒരു ജീവിതവും മഹത്വപൂര്‍ണമായ ഒരു മരണവും ആഗ്രഹിക്കുന്നു. പക്ഷേ ആര്‍ക്കും സ്വന്തം വിധിയ്ക്കപ്പുറത്തേക്കു പോകുവാന്‍ സാധിക്കില്ല. ആര്‍ക്കും സ്രഷ്ടാവിന്റെ പരമാധികാരത്തില്‍ നിന്നും രക്ഷപ്പെടുവാന്‍ സാധിക്കില്ല. ഇതാണു മനുഷ്യന്റെ വിധി. തന്റെ ഭാവിക്കുവേണ്ടി മനുഷ്യന്‍ എല്ലാത്തരം പദ്ധതികളും തയ്യാറാക്കുന്നു. പക്ഷേ ആര്‍ക്കും സ്വന്തം ജനനം എങ്ങനെയായിരിക്കുമെന്നോ എപ്പോഴായിരിക്കുമെന്നോ ഈ ലോകത്തില്‍ നിന്നുമുള്ള വിടപറച്ചില്‍ എങ്ങനെയായിരിക്കുമെന്നോ നിശ്ചയിക്കുവാന്‍ സാധിക്കില്ല. മരണത്തിന്റെ വരവിനെ എല്ലാ മനുഷ്യരും ചെറുക്കുവാനും ഒഴിവാക്കുവാനും പരമാവധി ശ്രമിക്കുമെങ്കിലും അവരറിയാതെ മരണം സാവകാശം അടുത്തുവരുന്നു. അവരെപ്പോഴാണ്, എങ്ങനെയാണ് ഇല്ലാതാകുകയെന്ന് ആര്‍ക്കും അറിയില്ല. എവിടെ വച്ചാണ് അതു സംഭവിക്കുകയെന്ന് അത്രപോലും അറിയില്ല. വ്യക്തമായും മനുഷ്യരല്ല ജീവിതത്തിന്റെയും മരണത്തിന്റെയും അധികാരം കയ്യാളുന്നത്. പ്രകൃതിയിലെ ഏതെങ്കിലും ജീവിയല്ല. മറിച്ച് ആരുടെ അധികാരമാണോ അതുല്യമായിട്ടുള്ളത് ആ സ്രഷ്ടാവാണ്. മനുഷ്യരുടെ ജീവിതവും മരണവും പ്രാകൃതികലോകത്തിലെ ഏതെങ്കിലും നിയമത്തിന്റെ ഫലമായി ഉണ്ടാകുന്നതല്ല. മറിച്ച്, സ്രഷ്ടാവിന്റെ പരമാധികാരത്തിന്റെ ഫലമാണ്.

2. സ്രഷ്ടാവിന്റെ പരമാധികാരത്തെപ്പറ്റി അറിയാത്തവര്‍ മരണഭയത്താല്‍ വേട്ടയാടപ്പെടും

ഒരാള്‍ വാര്‍ദ്ധക്യത്തിലേക്കു പ്രവേശിക്കുമ്പോള്‍ അയാള്‍ നേരിടുന്ന വെല്ലുവിളി കുടുംബം പോറ്റുന്നതോ ജീവിതത്തിനായി വലിയ സ്വപ്നങ്ങള്‍ മെനയുന്നതോ അല്ല. മറിച്ച്, എങ്ങനെ സ്വന്തം ജീവിതത്തോടു വിടപറയും എന്നതാണ്. എങ്ങനെ ജീവിതത്തിന്റെ അന്ത്യത്തെ മുഖാമുഖം കാണും എന്നതാണ്. ജീവിതമാകുന്ന വാചകത്തിന് എങ്ങനെ പൂര്‍ണവിരാമമിടും എന്നതാണ്. പുറമേ ആളുകള്‍ മരണത്തിന് ഒട്ടും തന്നെ ശ്രദ്ധ കൊടുക്കുന്നില്ല എന്നു തോന്നുമെങ്കിലും ആര്‍ക്കും ആ വിഷയത്തെ വിശദമായി പഠിക്കുന്നത് ഒഴിവാക്കുവാനാകില്ല. കാരണം മരണത്തിന്റെ അങ്ങേയറ്റത്ത് മറ്റൊരു ലോകം, മനുഷ്യനു ഗ്രഹിക്കുവാനും അനുഭവിക്കുവാനും സാധിക്കാത്ത, അവനൊരു അറിവുമില്ലാത്ത മറ്റൊരു ലോകം ഉണ്ടോ എന്ന് ആര്‍ക്കും അറിയില്ല. ഇത് മനുഷ്യരെ മരണത്തെ മുഖാമുഖം കാണുവാന്‍ ഭയമുള്ളവരാക്കി മാറ്റുന്നു. അവര്‍ അതിനെ അഭിമുഖീകരിക്കേണ്ട വിധത്തില്‍ അഭിമുഖീകരിക്കുന്നതിന് ഭയമുള്ളവരാക്കി മാറ്റുന്നു. പകരം, ഈ വിഷയം ഒഴിവാക്കാന്‍ അവര്‍ പരമാവധി ശ്രമിക്കുന്നു. അതുകൊണ്ട്, അതെല്ലാ മനുഷ്യരെയും മരണത്തെക്കുറിച്ചുള്ള ഭയം കൊണ്ട് നിറയ്ക്കുന്നു. ജീവിതത്തിലെ ഈ അനിവാര്യമായ സത്യത്തിന്, എല്ലാ മനുഷ്യരുടെയും ഹൃദയത്തില്‍ നിഴല്‍ വീഴ്ത്തിക്കൊണ്ട്, നിഗൂഢതയുടെ ഒരു മൂടുപടം നല്‍കുന്നു.

സ്വന്തം ശരീരം ക്ഷയിക്കുമ്പോള്‍, മരണത്തോടടുക്കുകയാണെന്ന് സ്വയം മനസ്സിലാക്കുമ്പോള്‍ അവ്യക്തമായ, പ്രകടിപ്പിക്കുവാനാകാത്ത ഒരു ഭയം ഒരുവന് അനുഭവപ്പെടുന്നു. മരണഭയം ഒരുവനെ കൂടുതല്‍ ഒറ്റപ്പെട്ടവനും നിസ്സഹായനുമാക്കുന്നു. ഈ സമയത്ത് ഒരാള്‍ സ്വയം ചോദിക്കുന്നു: മനുഷ്യന്‍ എവിടെ നിന്നാണ് വരുന്നത്? മനുഷ്യന്‍ എവിടേക്കാണു പോകുന്നത്? അവ ന്റെ ജീവിതം അവനെ കടന്നുപോയി ഇങ്ങനെയാണോ മനുഷ്യന്‍ മരിക്കുന്നത്? മനുഷ്യജീവിതത്തിന്റെ അവസാനം അടയാളപ്പെടുത്തുന്ന പൂര്‍ണവിരാമം ആണോ ഇത്? ആത്യന്തികമായി എന്താണ് ജീവിതത്തിന്റെ അര്‍ഥം? എല്ലാറ്റിനുമപ്പുറം എന്താണു ജീവിതത്തിന്റെ മൂല്യം? പ്രശസ്തിയും സമ്പത്തുമാണോ? കുടുംബം പുലര്‍ത്തുന്നതാണോ? ... ഈ പ്രത്യേക ചോദ്യങ്ങളെപ്പറ്റി ഒരുവന്‍ ചിന്തിച്ചിട്ടുണ്ടെങ്കിലും ഇല്ലെങ്കിലും, ഒരുവന്‍ മരണത്തെ എത്ര ആഴത്തില്‍ ഭയപ്പെടുന്നുണ്ടെങ്കിലും എല്ലാ മനുഷ്യരുടെയും ഹൃദയത്തിന്റെ ആഴങ്ങളില്‍ നിഗൂഢതകളെ സൂക്ഷ്മമായി പഠിക്കുവാനുള്ള ഒരാഗ്രഹമുണ്ട്, ജീവിതം അഗ്രാഹ്യമാണ് എന്നൊരു തോന്നലുണ്ട്. ഇവയോടു കൂടിച്ചേര്‍ന്നു ലോകത്തെക്കുറിച്ചുള്ള വൈകാരികതയും പോകുവാനുള്ള വൈമനസ്യവും. എന്തിനെയാണ് മനുഷ്യന്‍ ഭയപ്പെടുന്നതെന്ന്, എന്താണ് അവന്‍ തേടുന്നതെന്ന്, എന്തിനെക്കുറിച്ചാണ് അവന്റെ വൈകാരികതയെന്ന്, എന്തിനെ വിട്ടുപോകുവാനാണ് അവനു വൈമനസ്യം എന്ന്... ഒരുപക്ഷേ ഒരാള്‍ക്കും വ്യക്തമായി പറയുവാന്‍ സാധിക്കില്ല.

മരണത്തെ ഭയപ്പെടുന്നതുകൊണ്ട് മനുഷ്യര്‍ക്ക് വളരെയധികം ആകുലതകളുണ്ട്. മരണത്തെ ഭയപ്പെടുന്നതുകൊണ്ട്, മനുഷ്യര്‍ക്ക് കൈവിടാന്‍ സാധിക്കാത്ത വളരെയധികം കാര്യങ്ങളുണ്ട്. മരിക്കാന്‍ പോകുമ്പോള്‍ ചിലയാളുകള്‍ അതിനെയും ഇതിനെയും പറ്റി വേവലാതിപ്പെടും. അവരുടെ മക്കളെക്കുറിച്ചും പ്രിയപ്പെട്ടവരെക്കുറിച്ചും സ്വത്തിനെക്കുറിച്ചും അവര്‍ ആകുലപ്പെടും. ആകുലതകൊണ്ട് മരണം കൊണ്ടുവരുന്ന സഹനത്തെയും ഭയാനകതയെയും മായ്ച്ചുകളയാമെന്ന് അവര്‍ കരുതുന്ന പോലെയാണത്. ജീവിതത്തോട് ഒരുതരം അടുപ്പം സൂക്ഷിക്കുക വഴി മരണത്തിന് അകമ്പടി സേവിക്കുന്ന നിസ്സഹായതയില്‍ നിന്നും ഏകാന്തതയില്‍ നിന്നും രക്ഷപ്പെടാം എന്നതുപോലെയാണത്. മനുഷ്യഹൃദയത്തിന്റെ ആഴങ്ങളില്‍ അവ്യക്തമായ ഒരു ഭയമുണ്ട്. പ്രിയപ്പെട്ടവരില്‍ നിന്നും വേര്‍പെടുമെന്ന ഭയം, നീലാകാശത്തേക്ക് ഒരിക്കല്‍ക്കൂടി നോക്കാന്‍ സാധിക്കില്ലെന്ന ഭയം, ഭൗതികലോകത്തിലേക്ക് ഒരിക്കല്‍ക്കൂടി നോക്കുവാന്‍ സാധിക്കില്ലെന്ന ഭയം. പ്രിയപ്പെട്ടവരുടെ സാമീപ്യം ശീലിച്ച ഏകാന്തനായ ഒരാത്മാവ് അതിന്റെ പിടിവിട്ട്, ഒറ്റയ്ക്ക്, അജ്ഞാതവും അപരിചിതവുമായ ഒരു ലോകത്തേക്ക് പോകുവാന്‍ വൈമനസ്യം കാണിക്കുന്നു.

3. പ്രശസ്തിയും സമ്പത്തും തേടി ചെലവഴിച്ച ജീവിതം മരണമുഖത്ത് ഒരുവനെ നഷ്ടക്കാരനാക്കുന്നു

സ്രഷ്ടാവിന്റെ പരമാധികാരവും മുന്‍നിശ്ചയവും വഴി, ഒന്നുമില്ലാതെ യാത്ര തുടങ്ങിയ ഒരു ഏകാന്തമായ ആത്മാവ് മാതാപിതാക്കളെയും കുടുംബത്തെയും നേടുന്നു. മനുഷ്യവംശത്തിലെ ഒരംഗമാകാന്‍, മനുഷ്യജീവിതം അനുഭവിക്കാന്‍, ലോകം കാണാന്‍ അതിന് അവസരം ലഭിക്കുന്നു. സ്രഷ്ടാവിന്റെ പരമാധികാരം അനുഭവിച്ചറിയുവാനും സ്രഷ്ടാവിന്റെ സൃഷ്ടികര്‍മത്തിന്റെ വിസ്മയനീയത അറിയുവാനും അതിലുപരി സ്രഷ്ടാവി ന്റെ അധികാരത്തെ അറിയുവാനും അതിനു വിധേയമാകുവാനും ഈ ആത്മാവിന് അവസരം ലഭിക്കുന്നു. എന്നിരുന്നാലും മിക്ക ആളുകളും ഈ അപൂര്‍വവും അതിവേഗം കടന്നുപോകുന്നതുമായ അവസരം ശരിക്കും വിനിയോഗിക്കുന്നില്ല. ഒരാള്‍ വിധിക്കെതിരെ പടപൊരുതി ഒരു ജീവിതകാലം മുഴുവനിലേക്കുമുള്ള ഊര്‍ജ്ജം പാഴാക്കുന്നു. സ്വന്തം സമയം മുഴുവന്‍ കുടുംബം പോറ്റുവാന്‍ ശ്രമിച്ചു സമ്പത്തിനും സാമൂഹികപദവിക്കുമിടയില്‍പ്പെട്ട് തിരക്കുപിടിച്ച് ചെലവഴിക്കുന്നു. മനുഷ്യര്‍ വിലമതിക്കുന്ന കാര്യങ്ങള്‍ കുടുംബവും പണവും പ്രശസ്തിയുമാണ്. ജീവിതത്തിലെ ഏറ്റവും വിലപ്പെട്ട കാര്യങ്ങളായി അവര്‍ ഇതിനെ കാണുന്നു. എല്ലാ ആളുകളും സ്വന്തം വിധിയെപ്പറ്റി പരാതി പറയുന്നു. പക്ഷേ പരിശോധിക്കപ്പെടേണ്ടതും വിശകലനം ചെയ്യപ്പെടേണ്ടതുമായ പ്രശ്നങ്ങളെ അവര്‍ മനസ്സിന്റെ പിന്നാമ്പുറത്തേക്കു തള്ളുന്നു: എന്തുകൊണ്ടാണ് മനുഷ്യന്‍ ജീവിച്ചിരിക്കുന്നത്, എങ്ങനെയാണ് മനുഷ്യന്‍ ജീവിക്കേണ്ടത്, എന്താണു ജീവിതത്തിന്റെ മൂല്യവും അര്‍ഥവും. അവര്‍ തങ്ങളുടെ ജീവിതകാലം മുഴുവന്‍, അതെത്ര നീണ്ടതായാലും യുവത്വം നഷ്ടപ്പെട്ട് ജരാനര ബാധിക്കുന്നതുവരെ വെറുതെ പ്രശസ്തിക്കും സമ്പത്തിനും വേണ്ടി ഓടിനടന്നു ചെലവഴിക്കുന്നു. പണവും പ്രശസ്തിയും വാര്‍ദ്ധക്യത്തിലേക്കുള്ള അവരുടെ വീഴ്ചയെ തടയില്ല എന്നു മനസ്സിലാക്കുന്നതുവരെ, പണത്തിന് അവരുടെ മനസ്സിലെ ശൂന്യത നീക്കുവാനാകില്ല എന്നും ജനനത്തിന്‍റെയും പ്രായമാകാലിന്റെയും രോഗത്തിന്റെയും മരണത്തിന്റെയും നിയമങ്ങളില്‍ നിന്നും ആരും മുക്തരല്ല എന്നും ആര്‍ക്കും വിധി അവര്‍ക്കായി കാത്തുവച്ചതില്‍ നിന്നും രക്ഷ നേടുവാനാകില്ല എന്നും മനസ്സിലാകുന്നതുവരെ അവര്‍ ഈ തരത്തില്‍ ജീവിക്കുന്നു. ജീവിതത്തിലെ അവസാനസന്ധിയെ അഭിമുഖീകരിക്കേണ്ടി വരുമ്പോള്‍ മാത്രമേ, എത്രയധികം സമ്പത്തുണ്ടായാലും എന്തുമാത്രം സ്വത്തുക്കള്‍ ഉണ്ടായാലും, പ്രത്യേക അവകാശങ്ങള്‍ ആസ്വദിക്കുന്ന വ്യക്തി ആയിരുന്നാലും ഉയര്‍ന്ന പദവി ഉണ്ടായിരുന്നാലും, ഒരാള്‍ക്കു മരണത്തില്‍ നിന്നും രക്ഷനേടുവാന്‍ സാധിക്കില്ലെന്നും അവരുടെ യഥാര്‍ഥസ്ഥാനത്തേക്ക്—സ്വന്തമായി ഒന്നുമില്ലാത്ത ഏകാന്തമായ ഒരാത്മാവ്—മടങ്ങേണ്ടി വരുമെന്നും യഥാര്‍ഥത്തില്‍ ഗ്രഹിക്കുകയുള്ളൂ. മനുഷ്യര്‍ക്കു മാതാപിതാക്കള്‍ ഉണ്ടായിരിക്കുമ്പോള്‍ അവര്‍ കരുതും മാതാപിതാക്കളാണ് എല്ലാം എന്ന്. അവര്‍ക്ക് സ്വത്തുണ്ടാകുമ്പോള്‍ അവര്‍ കരുതും പണമാണ് ഒരുവന് ഏറ്റവും പ്രധാനപ്പെട്ടതെന്ന്, അതാണ് അവനു ജീവിക്കുന്നതിനുവേണ്ട ഏറ്റവും വലിയ സമ്പാദ്യമെന്ന്. മനുഷ്യര്‍ക്കു പദവിയുണ്ടാകുമ്പോള്‍ അവര്‍ അതില്‍ കടിച്ചുതൂങ്ങുകയും അതിനുവേണ്ടി അവരുടെ ജീവന്‍ പണയപ്പെടുത്തുകയും ചെയ്യും. ഈ ലോകം ഉപേക്ഷിക്കേണ്ട സമയമാകുമ്പോള്‍ മാത്രമേ, സ്വന്തം ജീവിതത്തില്‍ അവര്‍ തേടിയ കാര്യങ്ങള്‍ പറന്നകലുന്ന മേഘങ്ങള്‍ പോലെ ക്ഷണികമായവയായിരുന്നു എന്നും അവ അവര്‍ക്ക് ഒട്ടും പിടിതരാത്ത, അവര്‍ക്കു മരണത്തില്‍ നിന്നും ഒഴിവ് നല്‍കാത്ത, തിരിച്ചുള്ള യാത്രയില്‍ ഏകാന്തമായ ആത്മാവിനു സാമീപ്യമോ സാന്ത്വനമോ നല്‍കാന്‍ കഴിയാത്ത കാര്യങ്ങള്‍ ആയിരുന്നു എന്നും തിരിച്ചറിയുക. ഇതൊന്നും കൂടാതെ ഇക്കാര്യങ്ങള്‍ക്കൊന്നും ഒരു വ്യക്തിയെ രക്ഷിക്കുവാനും മരണത്തെ അതിജീവിക്കുന്നതിന് അവനെ പ്രാപ്തനാക്കുന്നതിനും സാധിക്കില്ല. ഭൗതികലോകത്തില്‍ ഒരുവന്‍ നേടുന്ന പ്രശസ്തിയും സമ്പത്തും താല്‍ക്കാലികമായ സംതൃപ്തി നല്‍കും, ക്ഷണികമായ സുഖം നല്‍കും, സൗകര്യത്തിന്റെ ഒരു തോന്നല്‍ നല്‍കും. ഇതിനിടയില്‍ അവ ഒരുവനു സ്വന്തം വഴി നഷ്ടപ്പെടാന്‍ കാരണമാകുകയും ചെയ്യും. അതുകൊണ്ട്, ആളുകള്‍ മനുഷ്യരാകുന്ന വിശാലമായ സമുദ്രത്തില്‍ സമാധാനത്തിനും സുഖത്തിനും ഹൃദയശാന്തതയ്ക്കും വേണ്ടി കൈകാലിട്ടടിക്കുമ്പോള്‍ അടിക്കടി വരുന്ന തിരമാലകളില്‍ അവര്‍ മുങ്ങിപ്പോകുന്നു. ഉത്തരം കണ്ടെത്തേണ്ടത് അത്യന്തം പ്രധാനമായ ചോദ്യങ്ങള്‍ക്ക് ആളുകള്‍ ഇനിയും ഉത്തരം കണ്ടെത്താതിരിക്കുമ്പോള്‍—അവര്‍ എവിടെ നിന്നാണ് വന്നത്, എന്തുകൊണ്ടാണ് അവര്‍ ജീവിച്ചിരിക്കുന്നത്, എവിടേക്കാണ് അവര്‍ പോകുന്നത് തുടങ്ങിയവ—പ്രശസ്തിയാലും സമ്പത്താലും അവര്‍ വശീകരിക്കപ്പെടുന്നു. അവയാല്‍ വഴിതെറ്റിക്കപ്പെടുന്നു, നിയന്ത്രിക്കപ്പെടുന്നു, തിരിച്ചുവരാനാകാത്തവിധം കൈവിട്ടു പോകുന്നു. സമയം പറന്നുപോകുന്നു, കണ്ണടച്ചുതുറക്കുന്നതിനിടയ്ക്ക് വര്‍ഷങ്ങള്‍ കടന്നുപോകുന്നു. ഒരുവനതു മനസ്സിലാക്കുന്നതിനു മുമ്പ് ജീവിതത്തിലെ നല്ല വര്‍ഷങ്ങളോടു വിട പറയേണ്ട സമയമാകുന്നു. വേഗം തന്നെ ഈ ലോകം വിട്ടു പോകേണ്ട സമയമാകുമ്പോള്‍, ഈ ലോകത്തിലെ എല്ലാം നീങ്ങിയകലുകയാണെന്ന, സ്വന്തമായിരുന്നവയെ ഇനി മുറുകെപ്പിടിച്ചിരിക്കുവാന്‍ സാധിക്കില്ലെന്ന തിരിച്ചറിവില്‍ പതിയെ അവന്‍ എത്തിച്ചേരുന്നു. ഈ ലോകത്തിലേക്കു ജനിച്ചുവീണു വാവിട്ടുകരയുന്ന, സ്വന്തമായി ഒന്നുമില്ലാത്ത ഒരു കുഞ്ഞിനെപ്പോലെയാണ് താനെന്ന്‍ യഥാര്‍ഥത്തില്‍ അവനു തോന്നുന്നു. ഈ സമയത്ത് താന്‍ ജീവിതത്തില്‍ എന്താണു ചെയ്തതെന്ന്‍, ജീവിച്ചിരിക്കുന്നതിന്‍റെ വിലയെന്തെന്ന്, എന്താണതിന്‍റെ അര്‍ഥമെന്ന്, എന്തിനാണ് ഒരുവന്‍ ലോകത്തിലേക്കു വന്നതെന്ന്‍ ചിന്തിക്കാന്‍ ഒരുവന്‍ നിര്‍ബന്ധിതനാകുന്നു. ഈ സമയത്താണ് ഇനിയൊരു ജീവിതമുണ്ടോ, സ്വര്‍ഗം യഥാര്‍ഥത്തില്‍ ഉള്ളതാണോ അവസാന ന്യായവിധിയുണ്ടോ എന്നെല്ലാം അറിയുവാന്‍ ഒരാള്‍ കൂടുതലായി ആഗ്രഹിക്കുന്നത്. മരണത്തോട് ഒരുവന്‍ എത്ര അടുത്തുവരുന്നുവോ അത്രയും അവന്റെ ഹൃദയം ശൂന്യമായിത്തോന്നുന്നു. ഒരുവന്‍ മരണത്തോടടുത്തു വരുംതോറും, അവനു കൂടുതല്‍ നിസ്സഹായത അനുഭവപ്പെടുന്നു. അതുകൊണ്ട് അവന്‍റെ മരണഭയം ദിനംപ്രതി വര്‍ധിച്ചുവരുന്നു. മരണത്തോടടുക്കുമ്പോള്‍ അത്തരം വികാരങ്ങള്‍ മനുഷ്യരില്‍ പ്രകടമാകുന്നതിനു രണ്ടു കാരണങ്ങള്‍ ഉണ്ട്: ഒന്നാമതായി അവരുടെ ജീവിതം ആശ്രയം വച്ചിരുന്ന പ്രശസ്തിയും സമ്പത്തും അവര്‍ക്കു നഷ്ടമാകുവാന്‍ പോകുകയാണ്, ഈ ലോകത്ത് കണ്ണില്‍ കാണുവാന്‍ കഴിയുന്നതെല്ലാം അവര്‍ ഉപേക്ഷിക്കുവാന്‍ പോകുകയാണ്. രണ്ടാമതായി, ഒരു അപരിചിതലോകത്തെ, കാലുകുത്താന്‍ ഭയപ്പെടുന്ന, പ്രിയപ്പെട്ടവരോ ആശ്രയിക്കാന്‍ മറ്റു മാര്‍ഗങ്ങളോ ഇല്ലാത്ത അജ്ഞാതമായ ഒരു തലത്തെ അവര്‍ ഒറ്റയ്ക്ക് അഭിമുഖീകരിക്കുവാന്‍ പോകുകയാണ്. ഈ രണ്ടു കാരണങ്ങള്‍ കൊണ്ടും മരണത്തെ അഭിമുഖീകരിക്കുന്ന എല്ലാവര്‍ക്കും ഉത്കണ്ഠയനുഭവപ്പെടുന്നു. വെപ്രാളവും മുമ്പെങ്ങും തോന്നാത്ത നിസ്സഹായതയും അനുഭവപ്പെടുന്നു. യഥാര്‍ഥത്തില്‍ ഈയൊരു ഘട്ടത്തില്‍ എത്തുമ്പോള്‍ മാത്രമാണ്, ഒരുവന്‍ ഭൂമിയിലേക്കു കടന്നുവരുമ്പോള്‍ ആദ്യമായി അവന്‍ മനസ്സിലാക്കേണ്ടത് മനുഷ്യര്‍ എവിടെ നിന്നാണു വരുന്നത് എന്നും, എന്തുകൊണ്ടാണു മനുഷ്യര്‍ ജീവിച്ചിരിക്കുന്നതെന്നും ആരാണ് മനുഷ്യന്റെ വിധി നിശ്ചയിക്കുന്നതെന്നും ആരാണു മനുഷ്യര്‍ക്ക് എല്ലാം നല്‍കുന്നതെന്നും ആര്‍ക്കാണു മനുഷ്യനുമേല്‍ പരമാധികാരം ഉള്ളതെന്നും ആണെന്നു അവര്‍ തിരിച്ചറിയുന്നത്. ഈ അറിവാണ് യഥാര്‍ഥത്തില്‍ മനുഷ്യനെ ജീവിപ്പിക്കുന്നത്. ഇതാണു മനുഷ്യന്‍റെ നിലനില്‍പ്പിന്‍റെ സര്‍വപ്രധാനമായ അടിസ്ഥാനം. അല്ലാതെ എങ്ങനെയാണു കുടുംബം പോറ്റേണ്ടതെന്നോ എങ്ങനെയാണു പ്രശസ്തിയും സമ്പത്തും നേടേണ്ടതെന്നോ പഠിക്കുന്നതോ, അല്ല. എങ്ങനെയാണ് മുന്നിട്ടുനില്‍ക്കുന്നതെന്നും മറ്റുള്ളവരോടു വിജയകരമായി മല്‍സരിക്കേണ്ടത് എന്നും ഒട്ടുമല്ല. മനുഷ്യര്‍ പഠിക്കുവാന്‍ വേണ്ടി ജീവിതം ചെലവഴിക്കുന്ന അതിജീവനവിദ്യകള്‍ അവര്‍ക്കു ധാരാളം ഭൗതികസൗകര്യങ്ങള്‍ നല്‍കുമെങ്കിലും, അവ ഒരിക്കലും യഥാര്‍ഥസമാധാനമോ ഒരുവന്റെ ഹൃദയത്തിനു സാന്ത്വനമോ നല്‍കുന്നില്ല. പകരം അവ മനുഷ്യര്‍ക്കു നിരന്തരം വഴിതെറ്റുന്നതിന് കാരണമാകുന്നു. സ്വയം നിയന്ത്രിക്കുവാന്‍ അവര്‍ക്കു കഴിയാതിരിക്കുന്നതിനു കാരണമാകുന്നു. ജീവിതത്തിന്റെ അര്‍ഥം പഠിക്കുന്നതിനുള്ള ഓരോ അവസരവും അവര്‍ പാഴാക്കുന്നതിനു കാരണമാകുന്നു. ഈ അതിജീവനവിദ്യകള്‍ എങ്ങനെയാണ് ശരിയായി മരണത്തെ അഭിമുഖീകരിക്കേണ്ടത് എന്നതിനെപ്പറ്റി ആശങ്കയുടെ ഒരു അടിയൊഴുക്കു സൃഷ്ടിക്കുന്നു. ഈ രീതിയില്‍ ആളുകളുടെ ജീവിതം നശിക്കുന്നു. സ്രഷ്ടാവ് എല്ലാവരോടും ന്യായമായിട്ടാണ് ഇടപെടുന്നത്. അവിടുത്തെ പരമാധികാരം അനുഭവിക്കാനും അറിയുവാനും ഒരു ജീവിതകാലം മുഴുവനുമുള്ള അവസരങ്ങള്‍ അവിടുന്നു നല്കുന്നു. എന്നിരുന്നാലും മരണം അടുക്കുമ്പോള്‍ മാത്രമാണ്, വാള്‍ തലയ്ക്കു മുകളില്‍ തൂങ്ങുമ്പോള്‍ മാത്രമാണു ഒരുവന്‍ വെളിച്ചം കാണുവാന്‍ തുടങ്ങുന്നത്. പക്ഷേ അപ്പോഴേക്കും വളരെ വൈകിപ്പോകും!

മനുഷ്യര്‍ തങ്ങളുടെ ജീവിതം പണത്തിനും പ്രശസ്തിക്കും പിന്നാലെ ഓടിത്തീര്‍ക്കുന്നു. അവയാണ് ഏകആശ്രയം എന്നു കരുതി, ഇവയുണ്ടെങ്കില്‍ മരണത്തില്‍ നിന്നും രക്ഷപ്പെടാമെന്നും ജീവിച്ചുകൊണ്ടേ ഇരിക്കാമെന്നും ഉള്ളതുപോലെ അവര്‍ ഈ കച്ചിത്തുരുമ്പുകളില്‍ അള്ളിപ്പിടിക്കുന്നു. പക്ഷേ മരിക്കുവാന്‍ പോകുന്ന സമയത്തുമാത്രമേ ഇവയെല്ലാം അവരില്‍ നിന്നും എത്രയോ അകലെയാണെന്ന്, മരണത്തിനു മുമ്പില്‍ അവര്‍ എത്ര ബലഹീനരാണെന്ന്, എത്ര വേഗമാണ് തങ്ങള്‍ തകര്‍ന്നുപോകുന്നതെന്ന്, എത്ര ഒറ്റപ്പെട്ടവരും നിസഹായരുമാണു തങ്ങളെന്ന്, പോകുവാന്‍ ഒരിടമില്ലെന്ന്, അവര്‍ മനസ്സിലാക്കുന്നുള്ളൂ. പണം കൊണ്ടോ പ്രശസ്തികൊണ്ടോ ജീവിതം വാങ്ങിക്കാന്‍ കഴിയില്ല എന്നവര്‍ മനസ്സിലാക്കുന്നു. ഒരു വ്യക്തി എത്ര സമ്പന്നനായാലും അവരുടെ പദവി എത്ര ഉയര്‍ന്നതായാലും എല്ലാവരും മരണത്തിനുമുമ്പില്‍ ഒരുപോലെ ദരിദ്രരും അപ്രസക്തരുമാണ്. പണം കൊണ്ടു ജീവിതം വാങ്ങാന്‍ കഴിയില്ല എന്നവര്‍ മനസിലാക്കുന്നു. പ്രശസ്തികൊണ്ടു മരണത്തെ മായ്ക്കുവാന്‍ കഴിയില്ലെന്നും പണം കൊണ്ടോ പ്രശസ്തികൊണ്ടോ ഒരുവന്‍റെ ജീവിതം ഒരു മിനിറ്റുപോലും, ഒരു നിമിഷം പോലും നീട്ടുവാന്‍ സാധിക്കില്ല എന്നും അവര്‍ മനസിലാക്കുന്നു. മനുഷ്യര്‍ക്ക് എത്രമാത്രം ഇങ്ങനെ തോന്നുന്നുവോ അത്രമാത്രം അവര്‍ തുടര്‍ന്നും ജീവിക്കുവാന്‍ അഭിലഷിക്കുന്നു. എത്രമാത്രം മനുഷ്യര്‍ക്ക് ഇങ്ങനെ തോന്നുന്നുവോ അത്രമാത്രം അവര്‍ മരണം അടുക്കുന്നതിനെ ഭയപ്പെടുന്നു. ഈ ഒരു സമയത്തു മാത്രമേ അവരുടെ ജീവിതം അവര്‍ക്കു സ്വന്തമല്ല, അവരുടെ നിയന്ത്രണത്തിലല്ല, ഒരാള്‍ ജീവിക്കുമോ മരിക്കുമോ എന്നത് അയാളുടെ തീരുമാനമല്ല എന്നും ഇതിലെല്ലാം അയാളുടെ നിയന്ത്രണത്തിനു പുറത്താണ് എന്നും അവര്‍ മനസ്സിലാക്കുന്നുള്ളൂ. 

4. സ്രഷ്ടാവിന്‍റെ അധീശത്വത്തിനു കീഴില്‍ വരൂ, മരണത്തെ ശാന്തതയോടെ നേരിടൂ

ഒരു വ്യക്തി ജനിക്കുമ്പോള്‍ സുന്ദരമായ ഒരു ആത്മാവ് ഭൂമിയില്‍ അതിന്റെ ജീവിതം അനുഭവിക്കുവാന്‍ തുടങ്ങുന്നു. സ്രഷ്ടാവ് അതിനുവേണ്ടി സജ്ജീകരിച്ചിട്ടുള്ള സ്രഷ്ടാവിന്റെ അധികാരം അനുഭവിക്കുവാന്‍ തുടങ്ങുന്നു. ആ വ്യക്തിക്ക്, ആ ആത്മാവിന്, സ്രഷ്ടാവിന്റെ പരമാധികാരത്തെക്കുറിച്ച് അറിവു നേടുവാന്‍‍, അതു നേരിട്ട് അനുഭവിക്കുവാന്‍, ഇതൊരു മികച്ച അവസരമാണെന്ന് എടുത്തുപറയേണ്ടതില്ല. സ്രഷ്ടാവ് അവര്‍ക്കായി ഉണ്ടാക്കിയ വിധിയുടെ നിയമങ്ങള്‍ക്കുള്ളിലാണു മനുഷ്യര്‍ അവരുടെ ജീവിതം ജീവിക്കുന്നത്. യുക്തിയുള്ള, മനസ്സാക്ഷിയുള്ള ഒരു വ്യക്തിക്ക്, അവരുടെ ദശാബ്ദങ്ങള്‍ നീളുന്ന ജീവിതത്തിനിടയില്‍, സ്രഷ്ടാവിന്റെ പരമാധികാരത്തോടു സമരസപ്പെടുന്നതും അവിടുത്തെ അധികാരത്തെപ്പറ്റി അറിയുന്നതും ബുദ്ധിമുട്ടുള്ള കാര്യമല്ല. അതിനാല്‍ ഓരോ വ്യക്തിക്കും, ദശാബ്ദങ്ങള്‍ നീളുന്ന തന്റെ സ്വന്തം ജീവിതത്തിലെ അനുഭവങ്ങളില്‍ നിന്നും, എല്ലാ മാനുഷികഭാഗധേയങ്ങളും മുന്‍കൂട്ടി നിശ്ചയിക്കപ്പെട്ടതാണെന്നു മനസ്സിലാക്കുക വളരെ എളുപ്പമായിരിക്കും. ജീവിച്ചിരിക്കുക എന്നാല്‍ എന്താണെന്ന് ഗ്രഹിക്കുവാനും സംഗ്രഹിക്കുവാനും അവര്‍ക്കെളുപ്പമായിരിക്കും. ഒരുവന്‍ ഈ ജീവിതപാഠങ്ങള്‍ ഉള്‍ക്കൊള്ളുമ്പോള്‍, ക്രമേണ എവിടെ നിന്നാണു ജീവിതം ഉണ്ടാകുന്നതെന്നു മനസ്സിലാക്കുവാനും, എന്താണ് ഹൃദയം യഥാര്‍ഥത്തില്‍ തേടുന്നതെന്നും, എന്താണ് ഒരുവനെ ജീവിതത്തിന്റെ യഥാര്‍ഥപാതയിലൂടെ നയിക്കുക എന്നും മനുഷ്യജീവിതത്തിന്റെ ദൗത്യവും ലക്ഷ്യവും എന്തായിരിക്കണമെന്നും ഗ്രഹിക്കുവാനും തുടങ്ങും. ഒരാള്‍ സ്രഷ്ടാവിനെ ആരാധിച്ചില്ലെങ്കില്‍, അവിടുത്തെ അധീശത്വത്തിനു കീഴില്‍ വന്നില്ലെങ്കില്‍, മരണത്തെ അഭിമുഖീകരിക്കുവാന്‍ സമയമാകുമ്പോള്‍, ആത്മാവിന് ഒരിക്കല്‍ക്കൂടി സ്രഷ്ടാവിനെ ദര്‍ശിക്കുവാന്‍ സമയമാകുമ്പോള്‍ അവന്റെ ഹൃദയം അന്തമില്ലാത്ത ഭയത്താലും സംഘര്‍ഷത്താലും നിറയും. ഒരു വ്യക്തി അനേകം ദശാബ്ദങ്ങള്‍ ഈ ഭൂമിയില്‍ ഉണ്ടായിരുന്നിട്ടും എവിടെ നിന്നാണു മനുഷ്യജീവിതം വരുന്നതെന്നു മനസ്സിലാക്കിയില്ലെങ്കില്‍, ആരുടെ കൈവെള്ളയ്ക്കുള്ളിലാണ് മനുഷ്യ ന്റെ വിധിയെന്നു തിരിച്ചറിഞ്ഞിട്ടില്ലെങ്കില്‍ അവര്‍ക്കു മരണത്തെ ശാന്തതയോടെ നേരിടാന്‍ സാധിക്കില്ല എന്നതില്‍ അത്ഭുതമൊന്നുമില്ല. പതിറ്റാണ്ടുകളിലെ മനുഷ്യജീവിതാനുഭവങ്ങളില്‍ നിന്ന് സ്രഷ്ടാവിന്റെ പരമാധികാരത്തെപ്പറ്റി അറിവുനേടിയ വ്യക്തിയാണ് ജീവിതത്തിന്റെ യഥാര്‍ഥ അര്‍ഥവും മൂല്യവും അറിയുന്ന വ്യക്തി. അത്തരത്തിലുള്ള ഒരു വ്യക്തിക്ക്, സ്രഷ്ടാവിന്റെ പരമാധികാരത്തിന്റെ യഥാര്‍ഥമായ അനുഭവവും ഗ്രാഹ്യവും മൂലം, ജീവിതത്തിന്റെ ഉദ്ദേശ്യത്തെപ്പറ്റി ആഴത്തിലുള്ള അറിവുണ്ട്. അതിലുപരി, സ്രഷ്ടാവിന്റെ അധികാരത്തിനു കീഴ്പ്പെടാന്‍ ആ വ്യക്തിക്കു സാധിക്കുന്നു. അത്തരത്തിലുള്ള വ്യക്തി, സ്രഷ്ടാവ് മനുഷ്യന്റെ ജനനം ഒരുക്കുന്നുവെന്നും അവിടുത്തേക്ക് അവന്റെ മരണത്തിനുമേല്‍ പരമാധികാരമുണ്ടെന്നും ജീവിതവും മരണവും സ്രഷ്ടാവിന്റെ അധികാരത്താല്‍ മുന്‍നിശ്ചയിക്കപ്പെട്ടതാണെന്നും മനസ്സിലാക്കുന്നു. അതുകൊണ്ട്, ഒരുവന്‍ യഥാര്‍ഥത്തില്‍ ഇക്കാര്യങ്ങള്‍ ഗ്രഹിക്കുമ്പോള്‍, സ്വാഭാവികമായും അയാള്‍ക്കു മരണത്തെ ശാന്തതയോടെ അഭിമുഖീകരിക്കുവാന്‍, ശാന്തതയോടെ എല്ലാ ലൗകികനേട്ടങ്ങളെയും ഉപേക്ഷിക്കുവാന്‍ പിന്നീടുവരുന്നതെല്ലാം സന്തോഷത്തോടെ സ്വീകരിക്കുവാനും അവയ്ക്കു കീഴ്പ്പെടുവാനും, ജീവിതത്തിലെ അവസാനസന്ധിയെ, കണ്ണടച്ചു ഭയപ്പെടുകയും പോരാടുകയും ചെയ്യുന്നതിനു പകരം സ്രഷ്ടാവ് ഒരുക്കിയതുപോലെ സ്വാഗതം ചെയ്യുകയും ചെയ്യും. ഒരുവന്‍ ജീവിതത്തെ സ്രഷ്ടാവിന്റെ പരമാധികാരം അനുഭവിക്കുവാനും അവിടുത്തെ അധികാരത്തെപ്പറ്റി അറിയുവാനും ഉള്ള അവസരമായി കാണുകയാണെങ്കില്‍, സൃഷ്ടിക്കപ്പെട്ട മനുഷ്യന്‍ എന്ന നിലയിലുള്ള തന്റെ കടമ നിര്‍വഹിക്കുവാനും തന്റെ ദൌത്യം പൂര്‍ത്തിയാക്കുവാനുമുള്ള ഒരു അസുലഭ അവസരമായി ജീവിതത്തെ കാണുകയാണെങ്കില്‍ അവനു തീര്‍ച്ചയായും ജീവിതത്തെപ്പറ്റി ശരിയായ കാഴ്ചപ്പാട് ഉണ്ടായിരിക്കും, സ്രഷ്ടാവിനാല്‍ അനുഗ്രഹിക്കപ്പെടുകയും നയിക്കപ്പെടുകയും ചെയ്യുന്ന ഒരു ജീവിതം അവന്‍ ജീവിക്കും. തീര്‍ച്ചയായും അവന്‍ സ്രഷ്ടാവിന്റെ പരമാധികാരത്തെപ്പറ്റി അറിയുകയും തീര്‍ച്ചയായും അവിടുത്തെ അധീശത്വത്തിനു കീഴില്‍ വരികയും തീര്‍ച്ചയായും അവിടുത്തെ അത്ഭുതകരമായ പ്രവൃത്തികള്‍ക്കും അധികാരത്തിനും സാക്ഷിയാകുകയും ചെയ്യും. അങ്ങനെയുള്ള ഒരു വ്യക്തി സ്രഷ്ടാവിനാല്‍ സ്നേഹിക്കപ്പെടുകയും സ്വീകരിക്കപ്പെടുകയും ചെയ്യും എന്നത് എടുത്തുപറയേണ്ടതില്ല. അങ്ങനെയുള്ള ഒരു വ്യക്തിക്കുമാത്രമേ മരണത്തോടു ശാന്തമായ ഒരു മനോഭാവം പുലര്‍ത്തുവാനും ജീവിതത്തിന്റെ അവസാന സന്ധിയെ ആഹ്ലാദത്തോടെ സ്വാഗതം ചെയ്യുവാനും സാധിക്കുകയുള്ളൂ. വ്യക്തമായും മരണത്തോട് ഇങ്ങനെയൊരു മനോഭാവം പുലര്‍ത്തിയ വ്യക്തി ഇയ്യോബ് ആണ്. ജീവിതത്തിന്റെ അവസാനസന്ധിയെ സന്തോഷത്തോടെ സ്വീകരിക്കാവുന്ന ഒരു സ്ഥിതിയിലായിരുന്നു ഇയ്യോബ്. തന്റെ ജീവിതയാത്രയെ സുഗമമായ ഒരു അവസാനത്തില്‍ എത്തിച്ചതുകൊണ്ടും തന്റെ ജീവിത ദൗത്യം പൂര്‍ത്തിയാക്കിയതുകൊണ്ടും അവന്‍ സ്രഷ്ടാവിന്‍റെ അരികിലേക്കു മടങ്ങി.

5. ഇയ്യോബിന്‍റെ ജീവിതത്തിലെ പരിശ്രമങ്ങളും നേട്ടങ്ങളും മരണത്തെ ശാന്തതയോടെ അഭിമുഖീകരിക്കുവാന്‍ അവനെ സഹായിക്കുന്നു

വിശുദ്ധ ഗ്രന്ഥത്തില്‍ ഇയ്യോബിനെപ്പറ്റി ഇങ്ങനെ എഴുതിയിരിക്കുന്നു: “അങ്ങനെ ഇയ്യോബ് വയോവൃദ്ധനായി മരിച്ചു” (ഇയ്യോബ് 42:17). ഇയ്യോബ് മരിച്ചപ്പോള്‍ അവനു പശ്ചാത്താപങ്ങള്‍ ഉണ്ടായിരുന്നില്ല എന്നും വേദന അനുഭവപ്പെട്ടില്ല എന്നുമാണ് ഇതിനര്‍ഥം. മറിച്ച്, സ്വാഭാവികമായി ഈ ലോകത്തില്‍ നിന്നും വിട പറഞ്ഞു. എല്ലാവര്‍ക്കും അറിയുന്നതുപോലെ, ജീവിച്ചിരുന്നപ്പോള്‍ ദൈവത്തെ ഭയപ്പെടുകയും തിന്മ ഉപേക്ഷിക്കുകയും ചെയ്ത ഒരു മനുഷ്യനായിരുന്നു ഇയ്യോബ്. അവന്‍റെ ചെയ്തികള്‍ ദൈവത്താല്‍ പ്രശംസിക്കപ്പെടുകയും മനുഷ്യരാല്‍ സ്മരിക്കപ്പെടുകയും ചെയ്തു. അവന്‍റെ ജീവിതത്തിനു മറ്റുള്ളവരുടേതിനേക്കാള്‍ മൂല്യവും പ്രാധാന്യവും ഉണ്ടായിരുന്നു എന്നു പറയാം. ഇയ്യോബ് ദൈവത്തിന്‍റെ അനുഗ്രഹങ്ങള്‍ ആസ്വദിക്കുകയും ദൈവത്താല്‍ ഭൂമിയില്‍ നീതിമാന്‍ എന്നു വിളിക്കപ്പെടുകയും ചെയ്തു. അവന്‍ ദൈവത്താല്‍ പരീക്ഷിക്കപ്പെടുകയും സാത്താനാല്‍ പരീക്ഷണങ്ങള്‍ക്കു വിധേയനാകുകയും ചെയ്തു. അവന്‍ ദൈവത്തിനു സാക്ഷ്യം നല്‍കുകയും ദൈവത്താല്‍ നീതിമാന്‍ എന്നുവിളിക്കപ്പെടാന്‍ അര്‍ഹത നേടുകയും ചെയ്തു. ദൈവത്താല്‍ പരീക്ഷിക്കപ്പെട്ടതിനു ശേഷമുള്ള പതിറ്റാണ്ടുകളില്‍, മുമ്പത്തേതിനെക്കാള്‍ കൂടുതല്‍ മൂല്യവത്തായ, അര്‍ഥപൂര്‍ണമായ, എളിമയാര്‍ന്ന ഒരു ജീവിതം അവന്‍ ജീവിച്ചു. അവന്‍റെ നീതിപൂര്‍ണമായ പ്രവൃത്തികള്‍ നിമിത്തം ദൈവം അവനെ പരീക്ഷിക്കുകയും അവന്‍റെ നീതിപൂര്‍ണമായ പ്രവൃത്തികള്‍ നിമിത്തം തന്നെ ദൈവം അവനു പ്രത്യക്ഷപ്പെടുകയും അവനോടു നേരിട്ടു സംസാരിക്കുകയും ചെയ്തു. അതുകൊണ്ട്, പരീക്ഷിക്കപ്പെട്ടതിനു ശേഷമുള്ള വര്‍ഷങ്ങളില്‍ ഇയ്യോബ് ജീവിതത്തിന്‍റെ മൂല്യം കൂടുതല്‍ വ്യക്തമായി മനസ്സിലാക്കുകയും വിലമതിക്കുകയും, സ്രഷ്ടാവിന്‍റെ പരമാധികാരത്തെപ്പറ്റി കൂടുതല്‍ ആഴത്തിലുള്ള ഒരു ഗ്രാഹ്യം നേടുകയും, സ്രഷ്ടാവ് എങ്ങനെയാണ് അവിടുത്തെ അനുഗ്രഹങ്ങള്‍ നല്‍കുകയും എടുത്തുമാറ്റുകയും ചെയ്യുന്നത് എന്നതിനെപ്പറ്റി കൂടുതല്‍ കൃത്യവും വ്യക്തവുമായ അറിവു നേടുകയും ചെയ്തു. യഹോവയായ ദൈവം മുമ്പത്തേതിനെക്കാള്‍ കൂടുതല്‍ മഹത്തരമായ അനുഗ്രഹങ്ങള്‍ ഇയ്യോബിനുമേല്‍ വര്‍ഷിച്ചുവെന്നും സ്രഷ്ടാവിന്‍റെ പരമാധികാരം അറിയുവാനും മരണത്തെ ശാന്തമായി അഭിമുഖീകരിക്കുവാനായി കൂടുതല്‍ മെച്ചപ്പെട്ട അവസ്ഥയില്‍ അവനെ ആക്കിയെന്നും ഇയ്യോബിന്‍റെ പുസ്തകം രേഖപ്പെടുത്തുന്നു. അതുകൊണ്ട്, പ്രായമാകുകയും മരണത്തെ അഭിമുഖീകരിക്കുകയും ചെയ്തപ്പോള്‍ ഇയ്യോബ് തീര്‍ച്ചയായും തന്‍റെ സ്വത്തുക്കളെപ്പറ്റി ആകുലനായിരുന്നിട്ടുണ്ടാകില്ല. അവന് ആകുലതകളുണ്ടായിരുന്നില്ല. പശ്ചാത്തപിക്കുവാന്‍ ഒന്നുമുണ്ടായിരുന്നില്ല. തീര്‍ച്ചയായും, മരണത്തെ ഭയപ്പെട്ടിരുന്നില്ല. കാരണം തന്‍റെ ജീവിതകാലം മുഴുവനും ദൈവത്തെ ഭയപ്പെടുകയും തിന്മയെ ഉപേക്ഷിക്കുകയും ചെയ്യുന്ന പാതയിലാണ് അവന്‍ ചരിച്ചത്. സ്വന്തം അന്ത്യത്തെപ്പറ്റി ആശങ്കപ്പെടാന്‍ അവനു കാരണമേതുമുണ്ടായിരുന്നില്ല. മരണത്തെ നേരില്‍ കാണുമ്പോള്‍ ഇന്നുള്ള എത്രയാളുകള്‍ക്ക് ഇയ്യോബ് ചെയ്തതുപോലെയെല്ലാം ചെയ്യാന്‍ സാധിക്കും? ആര്‍ക്കും അങ്ങനെയൊരു ലളിതമായ ബാഹ്യപ്രകൃതം നിലനിര്‍ത്തുവാന്‍ സാധിക്കാത്തത് എന്തുകൊണ്ടാണ്? ഒരു കാരണമേയുള്ളൂ: വ്യക്തിപരമായി വിശ്വാസത്തെ തേടിക്കൊണ്ടാണ്, സ്രഷ്ടാവിന്‍റെ പരമാധികാരത്തെ അംഗീകരിച്ചും അതിനു കീഴ്പ്പെട്ടുമാണ് ഇയ്യോബ് തന്‍റെ ജീവിതം ചെലവഴിച്ചത്. വിശ്വാസത്തോടെയും അംഗീകാരത്തോടെയും വിധേയത്വത്തോടെയുമാണ് അവന്‍ ജീവിതത്തിലെ പ്രധാന സന്ധികളിലൂടെ കടന്നുപോയത്, തന്‍റെ അവസാനവര്‍ഷങ്ങള്‍ ജീവിച്ചുതീര്‍ത്തത്, ജീവിതത്തിലെ അവസാനസന്ധിയെ എതിരേറ്റത്. ഇയ്യോബ് അനുഭവിച്ചത് എന്തുതന്നെയായാലും, അവന്റെ അന്വേഷണങ്ങളും ജീവിതലക്ഷ്യങ്ങളും വേദനാജനകമായിരുന്നില്ല, മറിച്ച് സന്തോഷപൂര്‍ണമായിരുന്നു. സ്രഷ്ടാവ് അവനുമേല്‍ വര്‍ഷിച്ച സന്തോഷങ്ങളും പ്രശംസയും മാത്രമായിരുന്നില്ല അവന്റെ സന്തോഷത്തിനു കാരണം. കൂടുതല്‍ പ്രധാനമായി, അവന്റെ പരിശ്രമങ്ങളും ജീവിതലക്ഷ്യങ്ങളുമായിരുന്നു. ദൈവത്തെ ഭയപ്പെടുകയും തിന്മ ഉപേക്ഷിക്കുകയും ചെയ്തതിലൂടെ അവന്‍ നേടിയ സ്രഷ്ടാവിന്‍റെ പരമാധികാരത്തെ പറ്റിയുള്ള വളരുന്ന അറിവും യഥാര്‍ഥഗ്രാഹ്യവുമായിരുന്നു. അതുലുപരി സ്രഷ്ടാവിന്റെ പരമാധികാരത്തിനു കീഴിലുള്ള ഒരാള്‍ എന്ന നിലയിലുള്ള ദൈവത്തിന്റെ അത്ഭുതപ്രവൃത്തികളുടെ വ്യക്തിപരമായ അനുഭവം മൂലവും മനുഷ്യനും ദൈവവും തമ്മിലുള്ള സഹവര്‍ത്തിത്വത്തിന്റെയും പരിചയത്തിന്റെയും പരസ്പരധാരണയുടെയും മൃദുവും എന്നാല്‍ അവിസ്മരണീയവുമായ അനുഭവങ്ങളും ഓര്‍മകളും മൂലവുമായിരുന്നു. സ്രഷ്ടാവിന്റെ ഇംഗിതം അറിയുന്നതില്‍ നിന്നുമുണ്ടായ ആശ്വാസവും ആഹ്ലാദവും നിമിത്തവും അവിടുന്നു മഹാനും വിസ്മയനീയനും സ്നേഹപാത്രവും വിശ്വസ്തനുമാണ് എന്ന അറിവില്‍ നിന്നും ഉണ്ടായ ബഹുമാനം നിമിത്തവും ഇയ്യോബ് സന്തുഷ്ടനായിരുന്നു. യാതൊരു ബുദ്ധിമുട്ടുമില്ലാതെ മരണത്തെ അഭിമുഖീകരിക്കുവാന്‍ ഇയ്യോബിനു സാധിച്ചു. കാരണം മരിക്കുമ്പോള്‍ താന്‍ സ്രഷ്ടാവിനരികിലേക്കു മടങ്ങുമെന്ന് അവനറിഞ്ഞിരുന്നു. ജീവിതത്തിലെ അവന്റെ പരിശ്രമങ്ങളും നേട്ടങ്ങളുമാണ് മരണത്തെ ശാന്തതയോടെ അഭിമുഖീകരിക്കുവാന്‍ അവനെ സഹായിച്ചത്. സ്രഷ്ടാവ് അവന്റെ ജീവന്‍ തിരികെയെടുക്കുന്നതിനെ ശാന്തതയോടെ നേരിടുവാന്‍ സഹായിച്ചത്. അതിലുപരി, സ്രഷ്ടാവിനു മുമ്പില്‍ വിശുദ്ധിയോടെയും സ്വാതന്ത്ര്യത്തോടെയും നിലകൊള്ളുവാന്‍ അവനെ സഹായിച്ചത്. ഇന്നത്തെ ആളുകള്‍ക്ക് ഇയ്യോബിനുണ്ടായിരുന്ന തരത്തിലുള്ള സന്തോഷം നേടുവാന്‍ സാധിക്കുമോ? അതിനാവശ്യമായ സാഹചര്യങ്ങള്‍ അവര്‍ക്കുണ്ടോ? ഇന്നത്തെ ആളുകള്‍ക്ക് ഈ സാഹചര്യങ്ങള്‍ ഉണ്ടെന്നിരിക്കെ, എന്തുകൊണ്ടാണ് അവര്‍ക്ക് ഇയ്യോബ് ജീവിച്ചതുപോലെ സന്തോഷമായി ജീവിക്കുവാന്‍ സാധിക്കാത്തത്? മരണഭയത്തിന്റെ ക്ലേശത്തില്‍ നിന്നും രക്ഷപ്പെടുവാന്‍ അവര്‍ക്കു സാധിക്കാത്തതെന്താണ്? മരണത്തെ അഭിമുഖീകരിക്കുമ്പോള്‍ ചിലയാളുകള്‍ക്കു മൂത്രവിസര്‍ജ്ജനം നിയന്ത്രിക്കുവാന്‍ കഴിയുന്നില്ല. ചിലര്‍ വിറയ്ക്കുന്നു, ബോധരഹിതരാവുന്നു, സ്വര്‍ഗത്തെയും മനുഷ്യരെയും ഒരുപോലെ ചീത്ത വിളിക്കുന്നു. ചിലര്‍ നിലവിളിക്കുകയും വിതുമ്പിക്കരയുകയും പോലും ചെയ്യുന്നു. തീര്‍ച്ചയായും ഇവ മരണമടുക്കുമ്പോള്‍ പെട്ടെന്നു സംഭവിക്കുന്ന സ്വാഭാവികപ്രതികരണങ്ങളല്ല. ആളുകള്‍ ലജ്ജാകരമായ ഈ രീതികളില്‍ പെരുമാറുന്നതിനു പ്രധാനകാരണം ഉള്ളിന്റെയുള്ളില്‍ അവര്‍ മരണത്തെ ഭയപ്പെടുന്നു എന്നതാണ്. ദൈവത്തിന്റെ പരമാധികാരത്തെക്കുറിച്ചും അവിടുത്തെ സജ്ജീകരണങ്ങളെക്കുറിച്ചും അവര്‍ക്കു വ്യക്തമായ അറിവും ധാരണയും ഇല്ല എന്നതാണ്. അത്രപോലും, യഥാര്‍ഥമായി അവര്‍ അവയ്ക്കു കീഴ്പ്പെടുന്നുമില്ല. ആളുകള്‍ ഈ രീതിയില്‍ പെരുമാറുന്നതിനു കാരണം എല്ലാം സ്വയം ഒരുക്കുകയും ഭരിക്കുകയുമല്ലാതെ, സ്വന്തം വിധിയും ജീവിതവും മരണവും നിയന്ത്രിക്കുകയല്ലാതെ മറ്റൊന്നും അവര്‍ക്കു വേണ്ട എന്നതാണ്. അതിനാല്‍ ആളുകള്‍ക്ക് മരണഭയത്തില്‍ നിന്നും രക്ഷപ്പെടുവാന്‍ സാധിക്കുന്നില്ല എന്നതില്‍ അത്ഭുതമൊന്നുമില്ല.

6. സ്രഷ്ടാവിന്‍റെ പരമാധികാരം അംഗീകരിച്ചാല്‍ മാത്രമേ ഒരുവനെ അവിടുത്തെ അരികിലേക്കു തിരിച്ചുപോകാനാകൂ

ഒരുവന് ദൈവത്തിന്റെ പരമാധികാരത്തെപ്പറ്റിയും അവിടുത്തെ ഒരുക്കങ്ങളെപ്പറ്റിയും വ്യക്തമായ അറിവും അനുഭവവും ഇല്ലെങ്കില്‍, വിധിയെയും മരണത്തെയും പറ്റിയുള്ള അവന്റെ അറിവ് ഉറപ്പായും അസ്പഷ്ടമായിരിക്കും. എല്ലാം ദൈവത്തിന്‍റെ കരങ്ങളിലാണ് ഉള്ളതെന്ന് ആളുകള്‍ക്ക് വ്യക്തമായി കാണുവാന്‍ സാധിക്കുന്നില്ല. എല്ലാം ദൈവത്തിന്റെ നിയന്ത്രണത്തിനും പരമാധികാരത്തിനും വിധേയമാണെന്ന് അവര്‍ തിരിച്ചറിയുന്നില്ല. അത്തരമൊരു പരമാധികാരത്തില്‍ നിന്നും ഒഴിഞ്ഞു നില്‍ക്കുവാനോ രക്ഷപ്പെടുവാനോ മനുഷ്യനു സാധിക്കില്ല എന്നു മനസ്സിലാക്കുന്നില്ല. ഈ കാരണം കൊണ്ട് മരണത്തെ അഭിമുഖീകരിക്കേണ്ട സമയമാകുമ്പോള്‍ അവരുടെ അവസാനവാക്കുകള്‍ക്കും ആകുലതകള്‍ക്കും പശ്ചാത്താപങ്ങള്‍ക്കും അവസാനമില്ല. അത്രയധികം ഭാരം കൊണ്ടും തയ്യാറില്ലായ്മ കൊണ്ടും ആശയക്കുഴപ്പം കൊണ്ടും അവര്‍ കുനിഞ്ഞുപോകുന്നു. ഇതുമൂലം അവര്‍ മരണത്തെ ഭയപ്പെടുന്നു. ഈ ലോകത്തില്‍ ജനിക്കുന്ന ഏതൊരു വ്യക്തിക്കും ജനനം അവശ്യവും മരണം അനിവാര്യവുമാണ്. ആര്‍ക്കും കാര്യങ്ങളുടെ ഈ ഗതിക്ക് അപ്പുറം പോകുവാന്‍ സാധിക്കില്ല. ഈ ലോകത്തില്‍ നിന്നും വേദനയില്ലാതെ യാത്രയാകുവാന്‍ ഒരാള്‍ ആഗ്രഹിക്കുന്നെങ്കില്‍, വിമുഖതയോ ആകുലതയോ ഇല്ലാതെ ജീവിതത്തിന്റെ അവസാനസന്ധിയെ അഭിമുഖീകരിക്കണമെന്ന് ആഗ്രഹിക്കുന്നുണ്ടെങ്കില്‍, ഒരേയൊരു വഴി പശ്ചാത്താപങ്ങളൊന്നും ബാക്കി വയ്ക്കാതിരിരിക്കുക എന്നതാണ്. പശ്ചാത്താപങ്ങളില്ലാതെ വിടപറയുന്നതിനുള്ള ഏകവഴി സ്രഷ്ടാവിന്റെ പരമാധികാരത്തെ അറിയുക, അവിടുത്തെ അധികാരത്തെ അറിയുക, അവയ്ക്കു കീഴ്പ്പെടുക എന്നതാണ്. ഇത്തരത്തില്‍ മാത്രമേ മാനുഷികസ്പര്‍ദ്ധയില്‍ നിന്നും തിന്മയില്‍ നിന്നും സാത്താന്റെ ബന്ധനത്തില്‍ നിന്നും ഒരുവന് അകന്നുനില്‍ക്കുവാന്‍ സാധിക്കുകയുള്ളൂ. ഇത്തരത്തില്‍ മാത്രമേ ഒരുവന് ഇയ്യോബിന്‍റേതുപോലെയുള്ള, ദൈവത്താല്‍ നയിക്കപ്പെടുന്നതും അനുഗ്രഹിക്കപ്പെടുന്നതുമായ ഒരു ജീവിതം ജീവിക്കാനാകൂ—സ്വതന്ത്രവും മോചിതവുമായ ഒരു ജീവിതം, മൂല്യവും അര്‍ഥവുമുള്ള ഒരു ജീവിതം, ആത്മാര്‍ഥവും ഹൃദയം തുറന്നതുമായ ഒരു ജീവിതം. ഇത്തരത്തില്‍ മാത്രമേ ഒരുവന് ഇയ്യോബിനെപ്പോലെ സ്രഷ്ടാവു നല്‍കുന്ന പരീക്ഷണങ്ങള്‍ക്കും ഇല്ലായ്മകള്‍ക്കും സ്രഷ്ടാവിന്റെ ആസൂത്രണങ്ങള്‍ക്കും സജ്ജീകരണങ്ങള്‍ക്കും വിധേയനാകുവാന്‍ സാധിക്കുകയുള്ളൂ. ഇത്തരത്തില്‍ മാത്രമേ, ഒരുവന് ഇയ്യോബിനെപ്പോലെ ജീവിതകാലം മുഴുവനും സ്രഷ്ടാവിനെ ആരാധിക്കുവാനും അവിടുത്തെ പ്രശംസ നേടുവാനും സാധിക്കുകയുള്ളൂ. അവിടുത്തെ സ്വരം ശ്രവിക്കുവാനും അവിടുന്നു പ്രത്യക്ഷനാകുന്നത് കാണുവാനും സാധിക്കുകയുള്ളൂ. ഇത്തരത്തില്‍ മാത്രമേ ഒരുവനു ഇയ്യോബിനെപ്പോലെ സന്തോഷത്തോടെ ജീവിക്കുകയും മരിക്കുകയും ചെയ്യുവാന്‍ സാധിക്കുകയുള്ളൂ, വേദനയില്ലാതെ, ആകുലതയില്ലാതെ, പശ്ചാത്താപങ്ങളില്ലാതെ. ഇത്തരത്തില്‍ മാത്രമേ ഒരുവന് ഇയ്യോബിനെപ്പോലെ പ്രകാശത്തില്‍ ജീവിക്കുവാന്‍ സാധിക്കുകയുള്ളൂ. ജീവിതത്തിലെ ഓരോ സന്ധിയും പ്രകാശത്തിലൂടെ കടന്നുപോകുവാന്‍ സാധിക്കുകയുള്ളൂ. പ്രകാശത്തിലൂടെയുള്ള ഒരുവന്റെ യാത്ര സുഗമമായി പൂര്‍ത്തിയാക്കുവാന്‍ സാധിക്കുകയുള്ളൂ. ഒരുവന്റെ ദൗത്യം വിജയകരമായി പൂര്‍ത്തിയാക്കുവാന്‍ സാധിക്കുകയുള്ളൂ—സൃഷ്ടിക്കപ്പെട്ടവര്‍ എന്ന നിലയ്ക്ക് സ്രഷ്ടാവിന്റെ പരമാധികാരം അനുഭവിക്കുവാനും പഠിക്കുവാനും അറിയുവാനും സാധിക്കുകയുള്ളൂ—പിന്നെ പ്രകാശത്തില്‍ ഇഹലോകവാസം വെടിയുവാനും സ്രഷ്ടാവിനരികില്‍, സൃഷ്ടിക്കപ്പെട്ട ഒരു മനുഷ്യജീവി എന്ന നിലയില്‍ അവനാല്‍ പ്രശംസിക്കപ്പെട്ട് എന്നേക്കും നിലകൊള്ളുവാനും സാധിക്കുകയുള്ളൂ. 

സ്രഷ്ടാവിന്റെ പരമാധികാരത്തെ അറിയുവാനുള്ള അവസരം നഷ്ടപ്പെടുത്തരുത്

മുകളില്‍ വിവരിച്ച ആറു സന്ധികള്‍ സ്രഷ്ടാവിനാല്‍ സജ്ജീകരിക്കപ്പെട്ട, ഓരോ സാധാരണ വ്യക്തിയും അവരുടെ ജീവിതത്തില്‍ കടന്നുപോകേണ്ടതായിട്ടുള്ള ആറു പ്രധാനഘട്ടങ്ങളാണ്. ഒരു മാനുഷിക കാഴ്ചപ്പാടില്‍ നിന്നും ഇതിലെ ഓരോ ഘട്ടവും യഥാര്‍ഥമാണ്. ഇവയിലൊന്നും ഒഴിവാക്കി മുന്നോട്ടുപോകുവാന്‍ സാധിക്കില്ല. ഓരോന്നും സ്രഷ്ടാവിന്റെ മുന്‍നിശ്ചയവുമായും പരമാധികാരവുമായും ബന്ധപ്പെട്ടിക്കുന്നു. അതുകൊണ്ട്, ഒരു മനുഷ്യന് ഈ ഓരോ സന്ധിയും ഓരോ സുപ്രധാന കടമ്പകളാണ്. എങ്ങനെയാണ് ഇവയൊരോന്നും വിജയകരമായി തരണം ചെയ്യേണ്ടത് എന്ന ഗൗരവപൂര്‍ണമായ ചോദ്യം ഇപ്പോള്‍ നിങ്ങളെല്ലാവരും അഭിമുഖീകരിക്കുന്നു.

മനുഷ്യജീവിതം നീണ്ടുനില്‍ക്കുന്ന ഏതാനും ദശാബ്ദക്കാലം ദീര്‍ഘമോ ഹ്രസ്വമോ അല്ല. ജനനത്തിനും പക്വത വരുന്നതിനും ഇടയ്ക്കുള്ള ഇരുപതു വര്‍ഷങ്ങള്‍ കണ്ണടച്ചു തുറക്കുന്ന സമയത്തിനുള്ളില്‍ കഴിഞ്ഞുപോകുന്നു. ജീവിതത്തിന്റെ ഈ ഘട്ടത്തില്‍ ഒരു വ്യക്തി മുതിര്‍ന്ന ഒരാളായിട്ടാണ് കണക്കാക്കപ്പെടുന്നതെങ്കിലും, ഈ പ്രായത്തിലെ ആളുകള്‍ക്ക് മനുഷ്യജീവിതത്തെക്കുറിച്ചും മനുഷ്യവിധിയെക്കുറിച്ചുമുള്ള അറിവ് വളരെ നിസ്സാരമാണ്. കൂടുതല്‍ അനുഭവങ്ങള്‍ നേടുംതോറും അവര്‍ പതുക്കെ മധ്യവയസ്സിലെത്തുന്നു. മുപ്പതുകളിലും നാല്‍പ്പതുകളിലും ഉള്ള മനുഷ്യര്‍ ജീവിതത്തെയും വിധിയെയും സംബന്ധിച്ചു പ്രാരംഭമായ അറിവു നേടുന്നു. പക്ഷേ ഇവയെക്കുറിച്ചുള്ള അവരുടെ ധാരണകള്‍ അപ്പോഴും വളരെ അവ്യക്തമാണ്. ചിലയാളുകള്‍ നാല്‍പ്പതു വയസ്സാകുമ്പോള്‍ മാത്രമാണു ദൈവം സൃഷ്ടിച്ച മനുഷ്യവര്‍ഗത്തെക്കുറിച്ചും പ്രപഞ്ചത്തെക്കുറിച്ചും മനസ്സിലാക്കുവാന്‍ തുടങ്ങുന്നത്. മനുഷ്യജീവിതം എന്നാല്‍ എന്താണെന്നും മനുഷ്യരുടെ വിധി എന്നാല്‍ എന്താണെന്നും മനസ്സിലാക്കുവാന്‍ തുടങ്ങുന്നത്. ചിലയാളുകള്‍ വളരെക്കാലം ദൈവത്തെ പിന്തുടര്‍ന്നിട്ടുണ്ടെങ്കിലും, മധ്യവയസ്സിലെത്തിയെങ്കിലും അവര്‍ക്കിപ്പോഴും ദൈവത്തിന്റെ പരമാധികാരത്തെപ്പറ്റി കൃത്യമായ അറിവും നിര്‍വചനവും നേടുവാന്‍ സാധിച്ചിട്ടില്ല, യഥാര്‍ഥ വിധേയത്വത്തെപ്പറ്റിയാണെങ്കില്‍ ഒട്ടുമില്ല. ചിലയാളുകള്‍ അനുഗ്രഹങ്ങള്‍ നേടുവാന്‍ ശ്രമിക്കുന്നതിനെപ്പറ്റിയല്ലാതെ വേറൊന്നിനെപ്പറ്റിയും ശ്രദ്ധിക്കുന്നില്ല. അവര്‍ ഒരുപാടു വര്‍ഷങ്ങള്‍ ജീവിച്ചിട്ടുണ്ടെങ്കിലും മനുഷ്യരുടെ വിധിയ്ക്കുമേലുള്ള സ്രഷ്ടാവിന്റെ പരമാധികാരം എന്ന സത്യത്തെ അല്‍പം പോലും അറിയുകയോ മനസ്സിലാക്കുകയോ ചെയ്തിട്ടില്ല. ദൈവത്തിന്റെ ആസൂത്രണങ്ങള്‍ക്കും സജ്ജീകരണങ്ങള്‍ക്കും കീഴ്പ്പെടുക എന്ന പ്രായോഗികപാഠത്തിലേക്ക് ഏറ്റവും ചെറിയ ഒരു ചുവടുപോലും വച്ചിട്ടില്ല. അത്തരം ആളുകള്‍ അങ്ങേയറ്റത്തെ വിഡ്ഢികളാണ്. അവര്‍ അവരുടെ ജീവിതം ജീവിക്കുന്നതു വെറുതെയാണ്.

മനുഷ്യജീവിതത്തിലെ ഘട്ടങ്ങള്‍, അവരുടെ ജീവിതാനുഭവങ്ങളുടെ തീവ്രതയുടെയും മനുഷ്യവിധിയെപ്പറ്റിയുള്ള അറിവിന്റെയും അടിസ്ഥാനത്തില്‍ വിഭജിക്കുകയാണെങ്കില്‍, അവയെ മൂന്നായി തിരിക്കാം. ആദ്യത്തെ ഘട്ടം ജനനത്തിനും മധ്യവയസ്സിനും ഇടയിലുള്ള, അല്ലെങ്കില്‍ ജനനം മുതല്‍ മുപ്പതു വയസ്സുവരെയുള്ള വര്‍ഷങ്ങളായ യുവത്വമാണ്. രണ്ടാമത്തെ ഘട്ടം മധ്യവയസ്സുമുതല്‍ വാര്‍ധക്യം വരെയുള്ള, അല്ലെങ്കില്‍ മുപ്പതു വയസ്സു മുതല്‍ അറുപതു വയസ്സു വരെയുള്ള പക്വത നേടലിന്റെ വര്‍ഷങ്ങളാണ്. മൂന്നാമത്തേതാണ് ഒരാളുടെ പക്വത നേടിക്കഴിഞ്ഞ ഘട്ടം. വാര്‍ധക്യത്തിന്റെ തുടക്കം മുതല്‍, അല്ലെങ്കില്‍ അറുപതു വയസ്സുമുതല്‍, അയാള്‍ ഈ ലോകം വിട്ടുപോകുന്നതു വരെയുള്ള സമയമാണിത്. മറ്റുവാക്കുകളില്‍ പറഞ്ഞാല്‍ ജനനം മുതല്‍ മധ്യവയസ്സുവരെ, മിക്ക ആളുകളുടെയും വിധിയെപ്പറ്റിയും ജീവിതത്തെപ്പറ്റിയുമുള്ള അറിവ് മറ്റുള്ളവരുടെ ആശയങ്ങള്‍ അനുകരിക്കുന്നതിലേക്കു ചുരുങ്ങിയിരിക്കുന്നു. അതിനു യഥാര്‍ഥമായ, പ്രായോഗികമായ സത്ത ഏതാണ്ട് ഒട്ടും തന്നെയില്ല. ഈ കാലഘട്ടത്തില്‍ ഒരുവന്റെ ജീവിതത്തെപ്പറ്റിയുള്ള കാഴ്ചപ്പാടും ഒരുവന്‍ ഈ ലോകത്തില്‍ സ്വന്തം വഴി വെട്ടിത്തെളിക്കുന്നതെങ്ങനെയാണ് എന്നുള്ളതും തികച്ചും ഉപരിപ്ലവവും ബാലിശവുമാണ്. ഇതാണ് ഒരുവന്റെ ചെറുപ്പകാലഘട്ടം. ജീവിതത്തിലെ എല്ലാ സന്തോഷങ്ങളും ദുഃഖങ്ങളും രുചിച്ചതിനു ശേഷം മാത്രമേ ഒരുവന്‍ വിധിയെപ്പറ്റി യഥാര്‍ഥമായ ഗ്രാഹ്യം നേടുന്നുള്ളൂ. പിന്നെ അബോധമായി, ഹൃദയത്തിന്റെ ആഴങ്ങളില്‍ പതുക്കെ വിധിയുടെ അനിവാര്യതയെ അംഗീകരിക്കുകയും മനുഷ്യരുടെ വിധിക്കുമേലുള്ള സ്രഷ്ടാവിന്റെ പരമാധികാരം യഥാര്‍ഥത്തില്‍ നിലനില്‍ക്കുന്നതാണെന്ന് സാവധാനം തിരിച്ചറിയുകയും ചെയ്യുന്നു. ഇതാണ് ഒരുവന്‍ പക്വത പ്രാപിക്കുന്ന കാലഘട്ടം. ഒരു വ്യക്തി പക്വതയുടെ ഘട്ടത്തിലെത്തുന്നത് വിധിയുമായി പട പൊരുതുന്നത് അവസാനിപ്പിക്കുമ്പോഴാണ്. സംഘര്‍ഷങ്ങളിലേയ്ക്കു വലിച്ചിഴയ്ക്കപ്പെടുവാന്‍ തയ്യാറാകാതിരിക്കുമ്പോഴാണ്. മറിച്ച്, അവര്‍ തങ്ങളുടെ വിധി എന്താണെന്ന് അറിയുകയും സ്വര്‍ഗത്തിന്റെ ഇച്ഛയ്ക്കു വഴങ്ങുകയും ജീവിതത്തിലെ അവരുടെ നേട്ടങ്ങളെയും തെറ്റുകളെയും സംഗ്രഹിക്കുകയും അവരുടെ ജീവിതത്തിന്‍മേല്‍ സ്രഷ്ടാവിന്റെ വിധിയ്ക്കായി കാത്തിരിക്കുകയും ചെയ്യുന്നു. ഈ മൂന്നു ഘട്ടങ്ങളില്‍ ആളുകള്‍ക്കു ലഭിക്കുന്ന വിവിധ അനുഭവങ്ങളെയും നേട്ടങ്ങളെയും കണക്കിലെടുക്കുമ്പോള്‍ സാധാരണ സാഹചര്യങ്ങളില്‍, ഒരുവന്‍ സ്രഷ്ടാവിന്‍റെ പരമാധികാരത്തെപ്പറ്റി അറിയുന്നതിനുള്ള സാധ്യത വളരെയൊന്നും വലുതല്ല. അറുപതു വയസ്സുവരെ ജീവിച്ചിരിക്കുന്ന ഒരാള്‍ക്ക് ദൈവത്തിന്റെ പരമാധികാരത്തെപ്പറ്റി അറിയാന്‍ ഏതാണ്ട് മുപ്പതു വര്‍ഷമേ ലഭിക്കുന്നുള്ളൂ. ഒരുവനു കൂടുതല്‍ സമയം ആവശ്യമാണെങ്കില്‍, അവന്റെ ജീവിതം അത്രയും നീണ്ടുനില്‍ക്കുന്നുണ്ടെങ്കില്‍ മാത്രമേ, ഒരുവന് ഒരു നൂറ്റാണ്ട് ജീവിച്ചിക്കുവാന്‍ സാധിക്കുന്നുണ്ടെങ്കില്‍ മാത്രമേ അത് ലഭിക്കുകയുള്ളൂ. അതുകൊണ്ടു ഞാന്‍ പറയുന്നു, മനുഷ്യന്റെ നിലനില്‍പ്പിന്റെ സാധാരണ നിയമങ്ങള്‍ അനുസരിച്ച്, ഒരുവന്‍ ദൈവത്തിന്‍റെ പരമാധികാരത്തെ അറിയുക എന്ന വിഷയത്തെ ആദ്യമായി നേരിടുന്ന സമയം മുതല്‍ ആ പരമാധികാരത്തിന്റെ സത്യം അവനു തിരിച്ചറിയുവാന്‍ സാധിക്കുന്ന ഘട്ടം വരെ അതൊരു വളരെ നീണ്ട പ്രക്രിയയാണ്. അപ്പോള്‍ മുതല്‍ ഒരുവന് അതിനു കീഴ്പ്പെടുവാന്‍ സാധിക്കുന്ന സമയം വരെയുള്ള വര്‍ഷങ്ങള്‍ എണ്ണുകയാണെങ്കില്‍ ഈ നേട്ടങ്ങള്‍ നേടുവാന്‍ സാധിക്കുന്ന കാലം മുപ്പത് അല്ലെങ്കില്‍ നാല്‍പ്പത് വര്‍ഷങ്ങളില്‍ കൂടുതലാകില്ല. പലപ്പോഴും അനുഗ്രഹങ്ങള്‍ സ്വീകരിക്കുവാനുള്ള ആഗ്രഹങ്ങളാലും അഭിലാഷങ്ങളാലും ആളുകള്‍ സ്വയം മറക്കുന്നു. അതുകൊണ്ട് മനുഷ്യജീവിതത്തിന്റെ സത്തയെവിടെയാണ് ഉള്ളതെന്ന് വേര്‍തിരിച്ചു കാണുവാന്‍ അവര്‍ക്കു സാധിക്കുന്നില്ല. അത്തരം ആളുകള്‍ മനുഷ്യലോകത്തിലേക്കു പ്രവേശിക്കുവാനുള്ള, മനുഷ്യജീവിതവും സ്രഷ്ടാവിന്റെ പരമാധികാരവും അനുഭവിക്കുവാനുള്ള ഈ അമൂല്യമായ അവസരത്തെ വിലമതിക്കുന്നില്ല. സൃഷ്ടിക്കപ്പെട്ട ഒന്നിനെ സംബന്ധിച്ചിടത്തോളം സ്രഷ്ടാവിന്റെ നേരിട്ടുള്ള മാര്‍ഗദര്‍ശനം ലഭിക്കുക എന്നത് എത്ര വിലപ്പെട്ടതാണെന്ന് അവര്‍ മനസ്സിലാക്കുന്നില്ല. അതുകൊണ്ടു ഞാന്‍ പറയുന്നു, ദൈവത്തിന്റെ പ്രവര്‍ത്തനം വേഗം അവസാനിക്കണം എന്നാ ഗ്രഹിക്കുന്ന ആളുകള്‍, അവര്‍ക്ക് വേഗം തന്നെ അവിടുത്തെ യഥാര്‍ഥത്തില്‍ കാണുവാനും അനുഗ്രഹം നേടുവാനും സാധിക്കുന്നതിനായി ദൈവം മനുഷ്യ ന്റെ അവസാനം എത്രയും വേഗം ഒരുക്കണമെന്ന് ആഗ്രഹിക്കുന്ന ആളുകള്‍—ഏറ്റവും മോശമായ തരത്തിലുള്ള അനുസരണക്കേട് കാണിക്കുന്നവരാണ്. അവര്‍ അങ്ങേയറ്റം വിഡ്ഢികളാണ്. അതേ സമയം, മനുഷ്യരില്‍ വിവേകികളായവര്‍, ഏറ്റവുമധികം മാനസികശേഷിയുള്ളവര്‍, അവരാണ് തങ്ങള്‍ക്കുള്ള കുറഞ്ഞ സമയത്തിനുള്ളില്‍ സ്രഷ്ടാവിന്റെ പരമാധികാരം അറിയുവാനുള്ള ഈ അതുല്യ അവസരം കയ്യെത്തിപ്പിത്തിക്കുവാന്‍ ആഗ്രഹിക്കുന്നത്. ഈ രണ്ടു വ്യത്യസ്ത ആഗ്രഹങ്ങളും രണ്ടു വ്യത്യസ്ഥ കാഴ്ചപ്പാടുകളെയും പരിശ്രമങ്ങളെയുമാണ് വെളിവാക്കുന്നത്: അനുഗ്രഹങ്ങള്‍ ആഗ്രഹിക്കുന്നവര്‍ സ്വാര്‍ഥരും നീചരുമാണ്. ദൈവത്തിന്റെ ഇച്ഛയ്ക്ക് അവര്‍ പരിഗണന നല്‍കുന്നില്ല. ഒരിക്കലും ദൈവത്തി ന്റെ പരമാധികാരത്തെപ്പറ്റി അറിയുവാന്‍ പരിശ്രമിക്കുന്നില്ല. അതിനു കീഴ്പ്പെടുവാന്‍ ഒരിക്കലും ആഗ്രഹിക്കുന്നില്ല. തോന്നിയതുപോലെ ജീവിക്കുക മാത്രമാണ് അവര്‍ക്കു വേണ്ടത്. ആഹ്ലാദം നശിപ്പിക്കുന്നവരാണവര്‍. ഈ വിഭാഗത്തില്‍പ്പെട്ട ആളുകളാണ് നശിപ്പിക്കപ്പെടുക. ദൈവത്തെ അറിയുവാന്‍ ശ്രമിക്കുന്നവര്‍ അവരുടെ ആഗ്രഹങ്ങള്‍ മാറ്റിവയ്ക്കുന്നു. അവര്‍ ദൈവത്തി ന്റെ പരമാധികാരത്തിനും ദൈവത്തി ന്റെ സജ്ജീകരണങ്ങള്‍ക്കും കീഴ്പ്പെടാന്‍ സന്നദ്ധരാണ്. ദൈവത്തിന്റെ അധികാരത്തിനു വിധേയരാകുകയും ദൈവത്തിന്റെ ഇഷ്ടം നിറവേറ്റുകയും ചെയ്യുന്ന തരത്തില്‍പ്പെട്ട മനുഷ്യരാകുവാന്‍ അവര്‍ ശ്രമിക്കുന്നു. അത്തരത്തിലുള്ള ആളുകള്‍ പ്രകാശത്തിലും ദൈവാനുഗ്രഹങ്ങളുടെ മധ്യത്തിലുമാണ് ജീവിക്കുന്നത്. അവര്‍ തീര്‍ച്ചയായും ദൈവത്താല്‍ പ്രശംസിക്കപ്പെടും. എന്തുതന്നെയായാലും മനുഷ്യന്റെ തെരഞ്ഞെടുപ്പുകള്‍ വെറുതെയാണ്. ദൈവത്തിന്റെ പ്രവൃത്തി എത്രകാലം നീണ്ടുനില്ക്കും എന്ന് തീരുമാനിക്കുന്നതില്‍ മനുഷ്യനു പങ്കൊന്നുമില്ല. ദൈവത്തിന്റെ ആസൂത്രണങ്ങള്‍ക്കു സ്വയം വിട്ടുകൊടുക്കുകയും അവിടുത്തെ പരമാധികാരത്തിനു കീഴ്പ്പെടുകയും ചെയ്യുക എന്നതാണ് മനുഷ്യര്‍ക്കു നല്ലത്. അവിടുത്തെ കാരുണ്യത്തിനു നിങ്ങള്‍ സ്വയം സമര്‍പ്പിക്കുന്നില്ലെങ്കില്‍ എന്താണു നിങ്ങള്‍ക്ക് ചെയ്യുവാന്‍ കഴിയുക? ഇതുമൂലം ദൈവത്തിന് എന്തെങ്കിലും നഷ്ടമുണ്ടാകുമോ? ദൈവത്തിന്റെ കാരുണ്യത്തിനു സ്വയം സമര്‍പ്പിക്കുന്നില്ലെങ്കില്‍ പകരം സ്വയം തീരുമാനങ്ങളെടുക്കുവാന്‍ ശ്രമിക്കുകയാണെങ്കില്‍ അതൊരു ബുദ്ധിശൂന്യമായ തെരഞ്ഞെടുപ്പായിരിക്കും. അവസാനം നിങ്ങള്‍ മാത്രമായിരിക്കും നഷ്ടം നേരിടുക. ആളുകള്‍ എത്രയും വേഗം ദൈവത്തോടു സഹകരിക്കുന്നെങ്കില്‍ മാത്രമേ, ദൈവത്തിന്റെ ആസൂത്രണങ്ങളും അധികാരവും വേഗം തന്നെ സ്വീകരിക്കുമ്പോള്‍ മാത്രമേ, അവിടുന്ന് അവര്‍ക്കായി ചെയ്ത എല്ലാം മനസ്സിലാക്കുമ്പോള്‍ മാത്രമേ അവര്‍ക്കു പ്രതീക്ഷ ഉണ്ടാകുകയുള്ളൂ. ഇങ്ങനെ മാത്രമേ അവര്‍ ജീവിച്ച ജീവിതം പാഴാകാതെ അവര്‍ രക്ഷ നേടുകയുള്ളൂ. 

മനുഷ്യന്‍റെ വിധിക്കുമേല്‍ ദൈവത്തിനാണ് പരമാധികാരം എന്ന സത്യത്തെ ആര്‍ക്കും മാറ്റുവാനാകില്ല

ഞാന്‍ ഇപ്പോള്‍ പറഞ്ഞ എല്ലാം കേട്ടതിനു ശേഷം വിധിയെപ്പറ്റിയുള്ള നിങ്ങളുടെ അഭിപ്രായം മാറിയോ? മനുഷ്യന്റെ വിധിക്കുമേല്‍ ദൈവത്തിന്റെ പരമാധികാരം എന്ന സത്യത്തെ നിങ്ങള്‍ എങ്ങനെയാണ് മനസ്സിലാക്കുന്നത്. സ്പഷ്ടമായി പറഞ്ഞാല്‍ ദൈവത്തിന്റെ അധികാരത്തിനു കീഴില്‍ ഓരോ വ്യക്തിയും അവിടുത്തെ പരമാധികാരവും അവിടുത്തെ സജ്ജീകരണങ്ങളും സജീവമായോ അല്ലാതെയോ സ്വീകരിക്കുന്നു. ജീവിതഗതിയില്‍ ഒരുവന്‍ എങ്ങനെ പരിശ്രമിച്ചാലും, എത്ര വളഞ്ഞ വഴികളിലൂടെ സഞ്ചരിച്ചാലും അവസാനം സ്രഷ്ടാവ് അവനായി വരച്ച വിധിയുടെ ഭ്രമണപഥത്തില്‍ അവനെത്തും. ഇതാണ് സ്രഷ്ടാവിന്‍റെ അധികാരത്തിന്റെ അജയ്യതയും അവിടുത്തെ അധികാരം പ്രപഞ്ചത്തെ നിയന്ത്രിക്കുകയും ഭരിക്കുകയും ചെയ്യുന്ന രീതിയും. ഈ അജയ്യതയും, നിയന്ത്രണത്തിന്റെയും ഭരണത്തിന്റെയും ഈ രീതിയുമാണ് എല്ലാറ്റിന്റെയും ജീവിതങ്ങള്‍ നിയന്ത്രിക്കുന്ന, മനുഷ്യരെ ഇടതടവില്ലാതെ വീണ്ടും വീണ്ടും പുനര്‍ജനിക്കുവാന്‍ അനുവദിക്കുന്ന, ദിവസം തോറും, വര്ഷം തോറും ലോകത്തെ ക്രമമായി ഭ്രമണം ചെയ്യുവാനും മുന്നോട്ടുപോകുവാനും പ്രേരിപ്പിക്കുന്ന നിയമങ്ങള്‍ക്കു കാരണം. നിങ്ങള്‍ ഈ സത്യങ്ങള്‍ക്കെല്ലാം സാക്ഷിയായിട്ടുണ്ട്. നിങ്ങള്‍ അവയെ ഉപരിപ്ലവമായി, അല്ലെങ്കില്‍ ആഴത്തില്‍ മനസ്സിലാക്കുന്നു. നിങ്ങളുടെ ഗ്രാഹ്യത്തിന്റെ ആഴം സത്യത്തെക്കുറിച്ചുള്ള നിങ്ങളുടെ അനുഭവത്തെയും അറിവിനെയും, ദൈവത്തെക്കുറിച്ചുള്ള അറിവിനെയും ആശ്രയിച്ചിരിക്കുന്നു. സത്യത്തിന്‍റെ യാഥാര്‍ഥ്യത്തെ എന്തു നന്നായി നിനക്കറിയാം, ദൈവത്തിന്റെ വചനങ്ങളെ നീ എത്രമാത്രം അനുഭവിച്ചറിഞ്ഞിട്ടുണ്ട്, ദൈവത്തിന്റെ സത്തയെയും പ്രകൃതത്തെയും എന്തുമാത്രം നന്നായി നിനക്കറിയാം ഇതെല്ലാം ദൈവത്തിന്റെ പരമാധികാരത്തെയും അവിടുത്തെ സജ്ജീകരണങ്ങളെയും കുറിച്ചുള്ള നിന്റെ ഗ്രാഹ്യത്തിന്റെ ആഴത്തെ പ്രതിനിധീകരിക്കുന്നു. ദൈവത്തിന്റെ പരമാധികാരത്തിന്റെയും സജ്ജീകരണങ്ങളുടെയും നിലനില്‍പ്പ് മനുഷ്യര്‍ അവയ്ക്കു കീഴ്പ്പെടുന്നുണ്ടോ എന്നതിനെ ആശ്രയിച്ചാണോ ഉള്ളത്? ദൈവത്തിന് ഈ അധികാരം ഉണ്ട് എന്നതിനെ നിര്‍ണ്ണയിക്കുന്നത് മനുഷ്യര്‍ അതിനു കീഴ്പ്പെടുന്നുണ്ടോ എന്നതാണോ? സാഹചര്യങ്ങള്‍ എന്തായിരുന്നാലും ദൈവത്തിന്റെ അധികാരം നിലനില്‍ക്കുന്നു. എല്ലാ സാഹചര്യങ്ങളിലും ദൈവം ഓരോ മനുഷ്യന്റെയും വിധിയെയും എല്ലാ കാര്യങ്ങളെയും അവിടുത്തെ ചിന്തകള്‍ക്കും അവിടുത്തെ ആഗ്രഹങ്ങള്‍ക്കും അനുസരിച്ച് നിര്‍ണയിക്കുകയും ഒരുക്കുകയും ചെയ്യുന്നു. ഇത് മാനുഷികമായ മാറ്റങ്ങള്‍ കൊണ്ട് മാറുന്നില്ല. ഇത് മനുഷ്യന്റെ ഇച്ഛയില്‍ നിന്നും സ്വതന്ത്രമാണ്. സമയത്തിലോ സ്ഥലത്തിലോ ഭൂപ്രകൃതിയിലോ വരുന്ന മാറ്റങ്ങള്‍ക്കൊന്നും അതിനെ മാറ്റുവാന്‍ സാധിക്കുകയില്ല. കാരണം, ദൈവത്തിന്റെ അധികാരമാണ് അവിടുത്തെ സത്ത. മനുഷ്യന് ദൈവത്തിന്റെ പരമാധികാരത്തെ അറിയുവാനും അംഗീകരിക്കുവാനും സാധിച്ചാലും ഇല്ലെങ്കിലും, മനുഷ്യന് അതിനു വിധേയപ്പെടാന്‍ സാധിച്ചാലും ഇല്ലെങ്കിലും—ഈ പരിഗണനകളൊന്നും തന്നെ മനുഷ്യന്റെ വിധിയ്ക്കുമേലുള്ള ദൈവത്തിന്‍റെ പരമാധികാരം എന്ന സത്യത്തെ അല്‍പം പോലും മാറ്റുന്നില്ല. എന്നുപറഞ്ഞാല്‍, ദൈവത്തിന്റെ പരമാധികാരത്തോടു മനുഷ്യന്‍ സ്വീകരിക്കുന്ന മനോഭാവം എന്തുതന്നെ ആയാലും, അതിനു ദൈവം മനുഷ്യന്റെ വിധിയ്ക്കുമേലും മറ്റെല്ലാറ്റിനും മേലും പരമാധികാരം കയ്യാളുന്നു എന്ന സത്യത്തെ മാറ്റുവാന്‍ സാധിക്കുകയില്ല. നീ ദൈവത്തിന്റെ പരമാധികാരത്തിനു കീഴ്പ്പെട്ടില്ലെങ്കില്‍പ്പോലും, അവിടുന്നു നിന്റെ വിധിയെ ഭരിക്കുന്നു. നിനക്ക് അവിടുത്തെ പരമാധികാരത്തെപ്പറ്റി അറിയുവാന്‍ കഴിഞ്ഞില്ലെങ്കിലും, അവിടുത്തെ അധികാരം അപ്പോഴും നിലനില്‍ക്കുന്നു. ദൈവത്തിന്റെ അധികാരവും മനുഷ്യന്റെ വിധിയ്ക്കുമേല്‍ ദൈവത്തിന്റെ പരമാധികാരം എന്ന സത്യവും മനുഷ്യന്‍റെ ഇച്ഛയില്‍ നിന്നും സ്വതന്ത്രമാണ്. മനുഷ്യന്റെ താല്‍പര്യങ്ങള്‍ക്കും തെരഞ്ഞെടുപ്പുകള്‍ക്കും അനുസരിച്ച് അതു മാറുന്നില്ല. ദൈവത്തിന്റെ അധികാരം എല്ലായിടത്തും, എല്ലാ മണിക്കൂറും എല്ലാ നിമിഷവും നിലനില്‍ക്കുന്നുണ്ട്. ആകാശവും ഭൂമിയും കടന്നുപോകും. പക്ഷേ അവിടുത്തെ അധികാരം ഒരിക്കലും കടന്നുപോകുകയില്ല. കാരണം അവിടുന്നാണ് ദൈവം തന്നെയായവന്‍, അവിടുന്ന് അതുല്യമായ അധികാരം കയ്യാളുന്നു. അവിടുത്തെ അധികാരം മനുഷ്യരാലോ സംഭവങ്ങളാലോ കാര്യങ്ങളാലോ, സ്ഥലത്താലോ, ഭൂപ്രകൃതിയാലോ തടയപ്പെടുകയോ പരിമിതപ്പെടുകയോ ചെയ്യുന്നില്ല. എല്ലാ സമയത്തും ദൈവം അവിടുത്തെ അധികാരം കയ്യാളുന്നു. അവിടുത്തെ ശക്തി പ്രകടമാക്കുന്നു. അവിടുന്ന് എപ്പോഴും ചെയ്തിട്ടുള്ളതുപോലെ അവിടുത്തെ നിര്‍വഹണപ്രവൃത്തി തുടരുന്നു. എല്ലാ സമയത്തും എല്ലാറ്റിനെയും അവിടുന്നു ഭരിക്കുന്നു, എല്ലാറ്റിനെയും പരിപോഷിപ്പിക്കുന്നു, എല്ലാ കാര്യങ്ങളും ആസൂത്രണം ചെയ്യുന്നു—അവിടുന്ന് എപ്പോഴും ചെയ്തിട്ടുള്ളതുപോലെത്തന്നെ. ആര്‍ക്കും ഇത് മാറ്റുവാന്‍ സാധിക്കില്ല. അതൊരു സത്യമാണ്. അനാദികാലം മുതലേ മാറ്റമില്ലാത്ത സത്യമാണിത്! 

ദൈവത്തിന്‍റെ അധികാരത്തിനു കീഴ്പ്പെടാന്‍ ആഗ്രഹിക്കുന്ന ഒരാള്‍ക്കു വേണ്ട ശരിയായ മനോഭാവവും പരിശീലനവും

എന്തു മനോഭാവത്തോടെയാണ് മനുഷ്യന്‍ ഇപ്പോള്‍ ദൈവത്തിന്റെ അധികാരത്തെയും മനുഷ്യന്റെ വിധിക്കുമേല്‍ ദൈവത്തിന്റെ പരമാധികാരം എന്ന സത്യത്തെയും അറിയുകയും പരിഗണിക്കുകയും വേണ്ടത്? ഇത് ഓരോ വ്യക്തിക്കും മുമ്പിലുള്ള ഒരു യഥാര്‍ഥ പ്രശ്നമാണ്. യഥാര്‍ഥജീവിതത്തിലെ പ്രശ്നങ്ങളെ നേരിടുമ്പോള്‍, എങ്ങനെയാണ് ദൈവത്തിന്‍റെ അധികാരത്തെയും അവിടുത്തെ പരമാധികാരത്തെയും നീ അറിയേണ്ടതും ഗ്രഹിക്കേണ്ടതും? ഈ പ്രശ്നങ്ങളെ നീ അഭിമുഖീകരിക്കുമ്പോള്‍, എങ്ങനെയാണ് അവയെ മനസ്സിലാക്കേണ്ടതും കൈകാര്യം ചെയ്യേണ്ടതും അനുഭവിക്കേണ്ടതും എന്ന് അറിയാതിരിക്കുമ്പോള്‍, നിങ്ങളുടെ കീഴ്പ്പെടുവാനുള്ള ഉദ്ദേശ്യം, കീഴ്പ്പെടുവാനുള്ള ആഗ്രഹം, ദൈവത്തിന്റെ പരമാധികാരത്തിനും സജ്ജീകരണങ്ങള്‍ക്കുമുള്ള നിങ്ങളുടെ കീഴ്പ്പെടലിന്റെ യാഥാര്‍ഥ്യം എന്നിവ എങ്ങനെയാണ് പ്രകടമാക്കേണ്ടത്? ആദ്യം തന്നെ നീ കാത്തിരിക്കുവാന്‍ പഠിക്കണം. പിന്നെ നീ തേടുവാന്‍ പഠിക്കണം. പിന്നെ നീ കീഴ്പ്പെടുവാന്‍ പഠിക്കണം. “കാത്തിരിക്കുക” എന്നാല്‍ ദൈവത്തിന്റെ സമയത്തിനായി, അവിടുന്ന് നിനക്കായി സജ്ജീകരിച്ചിട്ടുള്ള ആളുകള്‍ക്കായി, സംഭവങ്ങള്‍ക്കായി, കാര്യങ്ങള്‍ക്കായി കാത്തിരിക്കുക എന്നാണര്‍ഥം. അവിടുത്തെ ഇച്ഛ നിനക്കു മുമ്പില്‍ പതിയെ വെളിപ്പെടാനായി കാത്തിരിക്കുക എന്നാണര്‍ഥം. “തേടുക” എന്നാല്‍ നിങ്ങള്‍ക്കുവേണ്ടിയുള്ള ദൈവത്തിന്‍റെ ചിന്താപൂര്‍ണമായ ഉദ്ദേശ്യങ്ങളെ നിരീക്ഷിക്കുകയും മനസ്സിലാക്കുകയും ചെയ്യുക, അവയിലൂടെ സത്യം മനസ്സിലാക്കുക, മനുഷ്യന്‍ നേടേണ്ടത് എന്താണെന്നും അവര്‍ പിന്തുടരേണ്ട വഴികള്‍ ഏതാണെന്നും മനസ്സിലാക്കുക, എന്തു ഫലങ്ങളാണ് ദൈവം മനുഷ്യരില്‍ നേടുവാന്‍ ആഗ്രര്‍ഹിക്കുന്നതെന്നും എന്തു നേട്ടങ്ങളാണ് അവിടുന്ന് അവരില്‍ നേടുവാന്‍ ആഗ്രഹിക്കുന്നത് എന്നും മനസ്സിലാക്കുക എന്നെല്ലാമാണ് അര്‍ഥം. “കീഴ്പ്പെടുക” എന്നത് തീര്‍ച്ചയായും ദൈവം ആസൂത്രണം ചെയ്തിട്ടുള്ള ആളുകളെയും സംഭവങ്ങളെയും കാര്യങ്ങളെയും സ്വീകരിക്കുക എന്നതും അവിടുത്തെ പരമാധികാരം അംഗീകരിക്കുക എന്നതും അതിലൂടെ സ്രഷ്ടാവ് എങ്ങനെയാണ് മനുഷ്യന്‍റെ വിധിയെ നിയന്ത്രിക്കുന്നത് എന്നും എങ്ങനെയാണ് ദൈവം മനുഷ്യന് ജീവന്‍ ദാനമായി നല്‍കുന്നത് എന്നും എങ്ങനെയാണ് മനുഷ്യനിലെ സത്യത്തില്‍ ദൈവം പ്രവര്‍ത്തിക്കുന്നത് എന്നും മനസ്സിലാക്കുക എന്നാണര്‍ഥം. ദൈവത്തിന്റെ സജ്ജീകരണത്തിനും പരമാധികാരത്തിനും കീഴിലുള്ള എല്ലാ കാര്യങ്ങളും പ്രകൃതിയുടെ നിയമങ്ങളെ അനുസരിക്കുന്നു. നിനക്കുവേണ്ടി എല്ലാം സജ്ജീകരിക്കുവാനും നിയന്തിക്കുവാനും ദൈവത്തെ അനുവദിക്കുന്നതിന് നീ തീരുമാനിച്ചാല്‍ നീ കാത്തിരിക്കുവാന്‍ പഠിക്കണം, നീ തേടുവാന്‍ പഠിക്കണം, നീ കീഴ്പ്പെടുവാന്‍ പഠിക്കണം. ഇതാണ് ദൈവത്തിന്റെ അധികാരത്തിനു കീഴ്പ്പെടുവാന്‍ ആഗ്രഹിക്കുന്ന എല്ലാവരും സ്വീകരിക്കേണ്ട മനോഭാവം. ദൈവത്തിന്റെ പരമാധികാരവും സജ്ജീകരണങ്ങളും അംഗീകരിക്കുവാന്‍ ആഗ്രഹിക്കുന്ന ഓരോ വ്യക്തിക്കും ഉണ്ടായിരിക്കേണ്ട അടിസ്ഥാനഗുണം. ഇങ്ങനെയൊരു മനോഭാവം നിലനിര്‍ത്താന്‍, ഇങ്ങനെയൊരു ഗുണം സ്വന്തമാക്കാന്‍ നിങ്ങള്‍ കൂടുതല്‍ കഠിനമായി അധ്വാനിക്കണം. ഇതാണ് സത്യമായ യാഥാര്‍ത്ഥ്യത്തില്‍ പ്രവേശിക്കുവാനുള്ള ഏകമാര്‍ഗം. 

രക്ഷ നേടുന്നതിനുള്ള ആദ്യപടി ദൈവത്തെ നിന്‍റെ ഏക നാഥനായി അംഗീകരിക്കുകയാണ്

ദൈവത്തിന്‍റെ അധികാരത്തെ സംബന്ധിച്ച സത്യങ്ങള്‍ ഓരോ വ്യക്തിയും ഗൗരവപൂര്‍വം കാണേണ്ട, ഹൃദയം കൊണ്ട് അനുഭവിക്കേണ്ട, മനസ്സിലാക്കേണ്ട സത്യങ്ങളാണ്. കാരണം ഈ സത്യങ്ങള്‍ക്ക് ഓരോ വ്യക്തിയുടെയും ജീവിതത്തില്‍, ഭൂതകാലത്തില്‍, വര്‍ത്തമാനകാലത്തില്‍, ഭാവിയില്‍, ജീവിതത്തില്‍ മനുഷ്യന്‍ കടന്നുപോകേണ്ട നിര്‍ണ്ണായകസന്ധികളിന്മേല്‍, ദൈവത്തിന്റെ പരമാധികാരത്തെപ്പറ്റിയുള്ള ദൈവത്തിന്‍റെ അറിവിന്മേല്‍, ദൈവത്തിന്‍റെ അധികാരത്തെ ഒരുവന്‍ സമീപിക്കേണ്ട മനോഭാവത്തിന്മേല്‍, പിന്നെ സ്വാഭാവികമായും ഓരോ വ്യക്തിയുടെയും അന്തിമമായ ലക്ഷ്യത്തിന്മേല്‍ ഒരു സ്വാധീനമുണ്ട്. അതുകൊണ്ട് അവയെ അറിയുവാനും മനസ്സിലാക്കുവാനും ഒരു ജീവിതകാലം മുഴുവന്റെയും ഊര്‍ജ്ജം ആവശ്യമായി വരും. നീ ദൈവത്തിന്റെ അധികാരത്തെ സത്യസന്ധമായി നോക്കിക്കാണുമ്പോള്‍, അവിടുത്തെ പരമാധികാരത്തെ അംഗീകരിക്കുമ്പോള്‍, ദൈവത്തിന്റെ അസ്തിത്വത്തിന്റെ സത്യത്തെ നീ സാവകാശം തിരിച്ചറിയുകയും മനസ്സിലാക്കുകയും ചെയ്യുന്നു. പക്ഷേ നീ ഒരിക്കലും ദൈവത്തിന്റെ അധികാരത്തെ തിരിച്ചറിയുകയും അവിടുത്തെ പരമാധികാരത്തെ സ്വീകരിക്കുകയും ചെയ്യുന്നില്ലെങ്കില്‍, നീ എത്ര കാലം ജീവിച്ചാലും, ദൈവത്തിന്റെ പരമാധികാരത്തെപ്പറ്റി അല്‍പം പോലും അറിവ് നീ നേടില്ല. ദൈവത്തിന്റെ അധികാരത്തെ നീ യഥാര്‍ഥത്തില്‍ അറിയുകയും മനസിലാക്കുകയും ചെയ്യുന്നില്ലെങ്കില്‍, നീ ദശാബ്ദങ്ങളോളം ദൈവത്തില്‍ വിശ്വസിച്ചിട്ടുണ്ടെങ്കിലും യാത്രയുടെ അവസാനം നിന്റെ ജീവിതത്തിനു വേണ്ടി കാണിക്കുവാന്‍ ഒന്നും ഉണ്ടായിരിക്കുകയില്ല. സ്വാഭാവികമായും മനുഷ്യന്റെ വിധിയ്ക്കു മേലുള്ള ദൈവത്തിന്റെ പരമാധികാരത്തെപ്പറ്റി നിങ്ങള്‍ക്ക് അല്‍പം പോലും അറിവുണ്ടായിരിക്കുകയില്ല. വളരെ ദുഃഖകരമായ ഒരു കാര്യമല്ലേ അത്? അതുകൊണ്ട്, ജീവിതത്തില്‍ എത്ര ദൂരം നീ നടന്നിട്ടുണ്ടെങ്കിലും, നിന്‍റെ പ്രായം ഇപ്പോള്‍ എത്രയാണെങ്കിലും, നിന്റെ ബാക്കിയുള്ള യാത്ര എത്ര ദൂരമാണെങ്കിലും, ആദ്യം നീ ദൈവത്തിന്റെ അധികാരത്തെ അംഗീകരിക്കുകയും അതിനെ ഗൗരവമായി കാണുകയും, ദൈവമാണ് നിന്റെ ഏക നാഥന്‍ എന്ന സത്യം അംഗീകരിക്കുകയും വേണം. മനുഷ്യന്റെ വിധിയ്ക്കുമേലുള്ള ദൈവത്തിന്റെ പരമാധികാരത്തെപ്പറ്റിയുള്ള സത്യങ്ങളെപ്പറ്റി വ്യക്തവും കൃത്യവുമായ അറിവും ഗ്രാഹ്യവും നേടുക എന്നത് എല്ലാവരുമുള്ള ഒരു നിര്‍ബന്ധിതപാഠമാണ്. മനുഷ്യജീവിതത്തെ അറിയുവാനും സത്യത്തെ നേടുവാനുമുള്ള താക്കോല്‍ ആണത്. അങ്ങനെയുള്ളതാണ് ദൈവത്തെ അറിയുന്ന ജീവിതം, എല്ലാവരും ഓരോ ദിവസവും നേരിടേണ്ട, ആര്‍ക്കും ഒഴിവാക്കാന്‍ സാധിക്കാത്ത അതിന്റെ അടിസ്ഥാനപഠനം. ഈ ലക്ഷ്യത്തിലെത്തുവാനായി എളുപ്പവഴി തേടുവാന്‍ ആരെങ്കിലും ആഗ്രഹിക്കുന്നുണ്ടെങ്കില്‍ ഞാന്‍ നിങ്ങളോട് ഇപ്പോള്‍ പറയുന്നു, അത് അസാധ്യമാണ്! ദൈവത്തിന്റെ പരമാധികാരത്തില്‍ നിന്നും രക്ഷപ്പെടുവാന്‍ നിങ്ങള്‍ ആഗ്രഹിക്കുന്നെങ്കില്‍ അത് അത്ര പോലും സാധ്യമല്ലാത്ത കാര്യമാണ്. ദൈവമാണ് മനുഷ്യരുടെ ഏക നാഥന്‍, ദൈവമാണ് മനുഷ്യരുടെ വിധിയുടെ ഏക യജമാനന്‍. അതുകൊണ്ട് സ്വന്തം വിധി നിയന്ത്രിക്കുക എന്നത് മനുഷ്യരെ സംബന്ധിച്ചിടത്തോളം അസാധ്യമാണ്. അതില്‍ നിന്നും ഒഴിഞ്ഞുമാറുക എന്നതും അസാധ്യമാണ്. ഒരുവന്റെ കഴിവുകള്‍ എത്ര മഹത്തരമായിരുന്നാലും, ഒരുവന്‍ മറ്റുള്ളവരുടെ വിധിയെ സ്വാധീനിക്കുവാന്‍ സാധിക്കില്ല. അത്രപോലും അതിനെ ആസൂത്രണം ചെയ്യുവാനോ സജ്ജീകരിക്കുവാനോ നിയന്ത്രിക്കുവാനോ മാറ്റുവാനോ കഴിയുകയില്ല. അതുല്യനായ ദൈവം തന്നെയായവന്‍ മാത്രമാണു മനുഷ്യനുവേണ്ടി എല്ലാക്കാര്യങ്ങളും നിയന്ത്രിക്കുന്നത്. കാരണം അവിടുത്തേക്കു മാത്രമാണു മനുഷ്യന്റെ വിധിയ്ക്കുമേല്‍ പരമാധികാരം കയ്യാളുവാനുള്ള അതുല്യമായ അധികാരമുള്ളത്. അതുകൊണ്ട് സ്രഷ്ടാവ് മാത്രമാണു മനുഷ്യന്‍റെ ഏക യജമാനന്‍. ദൈവത്തിന്റെ അധികാരത്തിനു സൃഷ്ടിക്കപ്പെട്ട മനുഷ്യര്‍ക്കുമേല്‍ മാത്രമല്ല പരമാധികാരം. മറിച്ച് മനുഷ്യര്‍ക്കു കാണുവാന്‍ കഴിയാത്ത സൃഷ്ടിക്കപ്പെടാത്തവയ്ക്കും, നക്ഷത്രങ്ങള്‍ക്കും പ്രപഞ്ചത്തിനു മേലുമുണ്ട്. ഇത് തര്‍ക്കമില്ലാത്ത വസ്തുതയാണ്. ഒരു വ്യക്തിക്കോ വസ്തുവിനോ മാറ്റുവാന്‍ സാധിക്കാത്ത യഥാര്‍ഥത്തില്‍ നിലനില്‍ക്കുന്ന വസ്തുതയാണ്. നിങ്ങളിലാരെങ്കിലും കാര്യങ്ങളുടെ ഇപ്പോഴത്തെ അവസ്ഥയെപ്പറ്റി അസംതൃപ്തരാണെങ്കില്‍, നിങ്ങള്‍ക്ക് പ്രത്യേക വൈദഗ്ധ്യമോ കഴിവോ ഉണ്ട് എന്നു വിശ്വസിച്ച്, ഭാഗ്യം നിമിത്തം നിങ്ങള്ക്ക് നിങ്ങളുടെ ഇപ്പോഴത്തെ സാഹചര്യങ്ങള്‍ മാറ്റുകയോ അതില്‍ നിന്നും രക്ഷ നേടുകയോ ചെയ്യാന്‍ കഴിയുമെന്ന് ഇപ്പോഴും നിങ്ങള്‍ ചിന്തിക്കുന്നുണ്ടെങ്കില്‍, മനുഷ്യപരിശ്രമത്തിലൂടെ നിങ്ങളുടെ വിധി മാറ്റുവാന്‍ നിങ്ങള്‍ ശ്രമിക്കുന്നുണ്ടെങ്കില്‍, അങ്ങനെ നിങ്ങളുടെ സഹജീവികളില്‍ നിന്നു വ്യത്യസ്തനാകുവാനും പ്രശസ്തിയും സമ്പത്തും നേടാന്‍ ശ്രമിക്കുന്നുണ്ടെങ്കില്‍ ഞാന്‍ നിങ്ങളോടു പറയുന്നു, നിങ്ങള്‍ നിങ്ങള്‍ക്കുതന്നെ ബുദ്ധിമുട്ടാക്കുകയാണ്. പ്രശ്നങ്ങള്‍ വിളിച്ചുവരുത്തുകയാണ്, സ്വന്തം ശവക്കുഴി തോണ്ടുകയാണ്! ഒരു ദിവസം വൈകാതെ നിങ്ങള്‍ തെറ്റായ തീരുമാനമാണ് എടുത്തത് എന്നും നിങ്ങളുടെ പരിശ്രമങ്ങള്‍ വൃഥാവിലായി എന്നും നിങ്ങള്‍ മനസ്സിലാക്കും. നിന്റെ സ്വപ്നവും വിധിയ്ക്കെതിരെ പടപൊരുതുവാനുള്ള നിന്റെ ആഗ്രഹവും നിന്‍റെ അത്യന്തം മോശമായ പെരുമാറ്റവും തിരിച്ചുവരിക സാധ്യമല്ലാത്ത ഒരു വഴിയിലേക്കു നിന്നെ നയിക്കും. ഇതിനായി നിനക്കു വലിയ വില കൊടുക്കേണ്ടി വരും. ഇപ്പോള്‍ പ്രത്യാഘാതങ്ങളുടെ തീവ്രത നീ കാണുന്നില്ലെങ്കിലും, ദൈവമാണ് മനുഷ്യന്റെ വിധിയുടെ നാഥന്‍ എന്ന സത്യത്തെ നീ തുടര്‍ന്നും കൂടുതല്‍ ആഴത്തില്‍ അനുഭവിക്കുകയും ആസ്വദിക്കുകയും ചെയ്യുമ്പോള്‍, ഞാനിന്നു പറയുന്നവയും അവയുടെ യഥാര്‍ഥ പ്രത്യാഘാതങ്ങളും പതുക്കെ നീ തിരിച്ചറിയും. നിനക്കു യഥാര്‍ഥത്തില്‍ ഒരു ഹൃദയവും ഒരു ആത്മാവും ഉണ്ടോ എന്നുള്ളതും നീ യഥാര്‍ഥത്തില്‍ സത്യത്തെ സ്നേഹിക്കുന്ന ഒരാളാണോ എന്നുള്ളതും ദൈവത്തിന്റെ പരമാധികാരത്തോടും സത്യത്തോടും നീ സ്വീകരിക്കുന്ന മനോഭാവം എന്താണ് എന്നതിനെ ആശ്രയിച്ചിരിക്കുന്നു. സ്വാഭാവികമായും, ദൈവത്തിന്റെ അധികാരത്തെ അറിയുവാനും മനസ്സിലാക്കുവാനും സാധിക്കുമോ എന്നതിനെ നിര്‍ണയിക്കുന്നത് ഇതാണ്. നീ ജീവിതത്തില്‍ ഒരിക്കലും ദൈവത്തിന്റെ പരമാധികാരവും അവിടുത്തെ സജ്ജീകരണങ്ങളും തിരിച്ചറിഞ്ഞിട്ടില്ലെങ്കില്‍, അത്രപോലും ദൈവത്തിന്റെ അധികാരത്തെ അംഗീകരിക്കുകയും സ്വീകരിക്കുകയും ചെയ്തിട്ടില്ലെങ്കില്‍, നീ വളരെയധികം വിലകെട്ടവനായി ത്തീരും. നീ സ്വീകരിച്ച പാതയും നിന്‍റെ തെരഞ്ഞെടുപ്പും മൂലം നീ ദൈവത്തിന്റെ വെറുപ്പിനും നിഷേധത്തിനും പാത്രമായിത്തീരും എന്നതില്‍ സംശയമേതുമില്ല. പക്ഷേ ദൈവത്തിന്റെ പ്രവൃത്തിയില്‍ അവിടുത്തെ പരീക്ഷണവും അവിടുത്തെ പരമാധികാരവും അംഗീകരിക്കുകയും അവിടുത്തെ അധികാരത്തിനു കീഴ്പ്പെടുകയും ക്രമേണ അവിടുത്തെ വചനങ്ങളുടെ യഥാര്‍ഥ അനുഭവം നേടുകയും ചെയ്യുന്നവര്‍ ദൈവത്തിന്റെ അധികാരത്തെപ്പറ്റി യഥാര്‍ഥ അറിവ് നേടിയിട്ടുണ്ടാകും. സ്രഷ്ടാവിന് യഥാര്‍ഥത്തില്‍ കീഴ്പ്പെട്ടിട്ടുണ്ടാകും. അത്തരത്തിലുള്ള ആളുകള്‍ മാത്രമേ യഥാര്‍ഥത്തില്‍ രക്ഷിക്കപ്പെടുകയുള്ളൂ. കാരണം അവര്‍ ദൈവത്തിന്റെ പരമാധികാരം അറിഞ്ഞിട്ടുണ്ട്. കാരണം അവര്‍ അതു സ്വീകരിച്ചിട്ടുണ്ട്. മനുഷ്യന്റെ വിധിയുടെ മേല്‍ ദൈവത്തിനാണ് പരമാധികാരം എന്ന സത്യത്തോടുള്ള അവരുടെ അംഗീകാരവും വിധേയത്വവും യഥാര്‍ഥവും കൃത്യവുമാണ്. അവര്‍ മരണത്തെ അഭിമുഖീകരിക്കുമ്പോള്‍, അവര്‍ക്ക് ഇയ്യോബിനെപ്പോലെ മരണത്തിനെ ഭയപ്പെടാത്ത ഒരു മനസ്സുണ്ടായിരിക്കും. അവര്‍ എല്ലാറ്റിലുമുള്ള ദൈവത്തിന്റെ ആസൂത്രണങ്ങള്ക്കും സജ്ജീകരണങ്ങള്‍ക്കും യാതൊരു വ്യക്തിപരമായ തെരഞ്ഞെടുപ്പോ വ്യക്തിപരമായ ആഗ്രഹങ്ങളോ ഇല്ലാതെ കീഴ്പ്പെടുകയും ചെയ്യും. അത്തരത്തിലുള്ള ഒരു വ്യക്തിക്കു മാത്രമേ സ്രഷ്ടാവിനടുത്തേക്ക് ഒരു യഥാര്‍ഥ സൃഷ്ടിക്കപ്പെട്ട മനുഷ്യനായി തിരിച്ചെത്തുവാന്‍ സാധിക്കുകയുള്ളൂ.

ദൈവം തന്നെയായവന്, അതുല്യനായവന്‍ VI 

ദൈവത്തിന്‍റെ വിശുദ്ധി (III)

കഴിഞ്ഞ തവണ നമ്മള്‍ ചര്‍ച്ച ചെയ്ത വിഷയം ദൈവത്തിന്‍റെ വിശുദ്ധി ആയിരുന്നു. ദൈവം തന്നെയായവന്‍റെ ഏതു വശമാണ് ദൈവത്തിന്‍റെ വിശുദ്ധിയുമായി ബന്ധപ്പെട്ടിരിക്കുന്നത്? അതു ദൈവത്തിന്‍റെ സത്തയെ സംബന്ധിച്ചുള്ളതാണോ? (അതെ.) അപ്പോള്‍ നമ്മുടെ ചര്‍ച്ചയില്‍ നാം സംബോധന ചെയ്ത ദൈവികസത്തയുടെ പ്രധാനവശം എന്താണ്? അതു ദൈവത്തിന്‍റെ വിശുദ്ധിയാണോ? ദൈവത്തിന്‍റെ വിശുദ്ധിയാണ് ദൈവത്തിന്‍റെ അതുല്യമായ സത്ത. കഴിഞ്ഞ തവണത്തെ നമ്മുടെ ചര്‍ച്ചയുടെ പ്രധാന ഉള്ളടക്കം എന്തായിരുന്നു? (സാത്താന്‍റെ തിന്മ തിരിച്ചറിയല്‍. അതായത് എങ്ങനെയാണ് സാത്താന്‍ വിജ്ഞാനം, ശാസ്ത്രം, പരമ്പരാഗത സംസ്കാരം, അന്ധവിശ്വാസം, സാമൂഹിക പ്രവണതകള്‍ എന്നിവ ഉപയോഗിച്ച് മനുഷ്യനെ ദുഷിപ്പിക്കുന്നത് എന്നത്). ഇതായിരുന്നു കഴിഞ്ഞ തവണ നാം ചര്‍ച്ച ചെയ്ത പ്രധാനവിഷയം. മനുഷ്യനെ ദുഷിപ്പിക്കുവാനായി സാത്താന്‍ വിജ്ഞാനം, ശാസ്ത്രം, അന്ധവിശ്വാസം, പരമ്പരാഗത സംസ്കാരം, സാമൂഹിക പ്രവണതകള്‍ എന്നിവ ഉപയോഗിക്കുന്നു. ഈ മാര്‍ഗ്ഗങ്ങള്‍——മൊത്തം അഞ്ചെണ്ണം——ഉപയോഗിച്ചാണ് സാത്താന്‍ മനുഷ്യനെ ദുഷിപ്പിക്കുന്നത്. നിങ്ങളുടെ ധാരണയില്‍ ഇവയിലേതാണ് മനുഷ്യനെ ദുഷിപ്പിക്കുവാനായി സാത്താന്‍ ഏറ്റവുമധികം ഉപയോഗിക്കുന്നത്? ഇവയില്‍ ഏതാണ് ഏറ്റവും ആഴത്തില്‍ മനുഷ്യനെ ദുഷിപ്പിക്കുവാനായി ഉപയോഗിക്കപ്പെടുന്നത്? (പരമ്പരാഗത സംസ്കാരം. കാരണം, കണ്‍ഫ്യൂഷ്യസിന്‍റെയും മെന്‍സിയസിന്‍റെയും പ്രമാണങ്ങള്‍ മുതലായ പൈശാചികതത്ത്വചിന്തകള്‍ നമ്മുടെ മനസ്സുകളില്‍ ആഴത്തില്‍ പതിഞ്ഞിരിക്കുന്നു.) അതുകൊണ്ട് ചില സഹോദരന്മാരും സഹോദരിമാരും കരുതുന്നത് ഇതിന്‍റെ ഉത്തരം “പരമ്പരാഗത സംസ്കാരം" ആണെന്നാണ്. ആര്‍ക്കെങ്കിലും വ്യത്യസ്തമായ ഉത്തരമുണ്ടോ? (വിജ്ഞാനം. വിജ്ഞാനം ദൈവത്തെ ആരാധിക്കുവാന്‍ നമ്മെ ഒരിക്കലും അനുവദിക്കില്ല. അത് ദൈവത്തിന്‍റെ അസ്തിത്വത്തെ നിഷേധിക്കുന്നു, ദൈവത്തിന്‍റെ ഭരണത്തെ നിഷേധിക്കുന്നു. എന്നു പറഞ്ഞാല്‍, വളരെ ചെറിയ പ്രായത്തില്‍ തന്നെ പഠനം തുടങ്ങാന്‍ സാത്താന്‍ നമ്മോടു പറയുന്നു. പഠിക്കുന്നതിലൂടെയും വിജ്ഞാനം നേടുന്നതിലൂടെയും മാത്രമേ നമുക്ക് ഭാവിയില്‍ മികച്ച സാധ്യതകളും സന്തോഷപ്രദമായ ഒരു ഭാഗധേയവും ഉണ്ടാകുകയുള്ളൂ എന്നു പറയുന്നു.) നിന്‍റെ ഭാവിയെയും ഭാഗധേയത്തെയും നിയന്ത്രിക്കാന്‍ സാത്താന്‍ വിജ്ഞാനത്തെ ഉപയോഗിക്കുന്നു. ശേഷം നിന്നെ അതിന്‍റെ നിയന്ത്രണത്തില്‍ കൊണ്ടുവരുന്നു. ഇങ്ങനെയാണ് സാത്താന്‍ മനുഷ്യനെ ഏറ്റവും ആഴത്തില്‍ ദുഷിപ്പിക്കുന്നത് എന്നാണ് നീ കരുതുന്നത്. അതുകൊണ്ട്, നിങ്ങളില്‍ അധികം പേരും കരുതുന്നത് മനുഷ്യനെ ആഴത്തില്‍ ദുഷിപ്പിക്കുവാന്‍ വേണ്ടി സാത്താന്‍ ഉപയോഗിക്കുന്നത് വിജ്ഞാനമാണ് എന്നാണ്. മറ്റാര്‍ക്കെങ്കിലും വ്യത്യസ്തമായ അഭിപ്രായമുണ്ടോ? ഉദാഹരണത്തിന് ശാസ്ത്രം, സാമൂഹിക പ്രവണതകള്‍ എന്നിവയെക്കുറിച്ച് എന്താണ് അഭിപ്രായം? ആരെങ്കിലും ഇവയിലൊന്നാണ് ഉത്തരമെന്ന് കരുതുന്നുണ്ടോ? (ഉവ്വ്.) ഇന്ന്, സാത്താന്‍ മനുഷ്യനെ ദുഷിപ്പിക്കുന്ന അഞ്ചു വഴികളെപ്പറ്റി വീണ്ടും ഞാന്‍ സംവദിക്കും. അതു പൂര്‍ത്തിയാക്കിയ ശേഷം ഞാന്‍ നിങ്ങളോട് കുറച്ചുകൂടി ചോദ്യങ്ങള്‍ ചോദിക്കും. ഇവയില്‍ ഏതാണ് മനുഷ്യരെ ആഴത്തില്‍ ദുഷിപ്പിക്കുവാനായി സാത്താന്‍ ഉപയോഗിക്കുന്നതെന്ന് അപ്പോള്‍ കൃത്യമായി നമുക്കു കാണുവാന്‍ സാധിക്കും.

സാത്താന്‍ മനുഷ്യനെ ദുഷിപ്പിക്കുന്ന അഞ്ചുവഴികളില്‍ നമ്മള്‍ ആദ്യം പരാമര്‍ശിച്ചത് വിജ്ഞാനമാണ്. അതുകൊണ്ട് ഈ സംവാദത്തിലെ നമ്മുടെ ആദ്യവിഷയമായി വിജ്ഞാനത്തെ നമുക്കെടുക്കാം. സാത്താന്‍ ഒരുതരം പ്രലോഭനവസ്തുവായിട്ടാണ് വിജ്ഞാനത്തെ ഉപയോഗിക്കുന്നത്. ശ്രദ്ധിച്ചുകേള്‍ക്കൂ: വിജ്ഞാനം ഒരുതരം പ്രലോഭനമാണ്. നന്നായി പഠിക്കുവാനും ഓരോ ദിവസവും സ്വയം മെച്ചപ്പെടുവാനും അറിവിനെ ആയുധമാക്കുവാനും അതു ധരിച്ച് സ്വയം സജ്ജരാകുവാനും വിജ്ഞാനമുപയോഗിച്ച് ശാസ്ത്രത്തിലേക്കുള്ള വാതില്‍ തുറക്കുവാനും ആളുകള്‍ പ്രേരിപ്പിക്കപ്പെടുന്നു; മറ്റു വാക്കുകളില്‍ പറഞ്ഞാല്‍, എത്ര വിജ്ഞാനം നീ ആര്‍ജ്ജിക്കുന്നുവോ അത്രമാത്രം നിനക്കു മനസ്സിലാകും. സാത്താന്‍ മനുഷ്യരോട് ഇതെല്ലാം പറയുന്നു. വിജ്ഞാനം നേടുന്നതിനോടൊപ്പം ഉന്നതമായ ആദര്‍ശങ്ങളെ പരിപോഷിപ്പിക്കുവാന്‍ അത് മനുഷ്യരോടു പറയുന്നു. അഭിലാഷങ്ങളും സ്വപ്നങ്ങളും വളര്‍ത്തിയെടുക്കുവാനും അതവരോട് നിര്‍ദ്ദേശിക്കുന്നു. മനുഷ്യനറിയാതെ ഇത്തരം അനവധി സന്ദേശങ്ങള്‍ സാത്താന്‍ നല്‍കുന്നു. ഇതുമൂലം, ഇത്തരം കാര്യങ്ങള്‍ ശരിയാണ്, അല്ലെങ്കില്‍ ഉപകാരപ്രദമാണ് എന്ന് ഉപബോധമനസ്സില്‍ മനുഷ്യര്‍ക്കു തോന്നുന്നു. അറിയാതെ മനുഷ്യര്‍ ഈ പാതയില്‍ പ്രവേശിക്കുന്നു. സ്വന്തം ആദര്‍ശങ്ങളാലും സ്വപ്നങ്ങളാലും അറിയാതെയവര്‍ മുന്നോട്ടു നയിക്കപ്പെടുന്നു. ഘട്ടംഘട്ടമായി, മഹാന്മാരായ അല്ലെങ്കില്‍ പ്രശസ്തരായ വ്യക്തികള്‍ ചിന്തിക്കുന്ന രീതികളെക്കുറിച്ച്, സാത്താന്‍ നല്‍കുന്ന വിജ്ഞാനത്തില്‍ നിന്നും അവര്‍ അറിയാതെ പഠിക്കുന്നു. വീരന്മാരായി കണക്കാക്കപ്പെടുന്ന വ്യക്തികളുടെ പ്രവൃത്തികളില്‍ നിന്നും അവര്‍ ചില കാര്യങ്ങള്‍ പഠിക്കുന്നു. ഈ വീരന്മാരുടെ പ്രവൃത്തികളിലൂടെ എന്തിനുവേണ്ടിയാണ് സാത്താന്‍ മനുഷ്യര്‍ക്കു മുമ്പില്‍ വാദിക്കുന്നത്? എന്താണ് അത് മനുഷ്യന്‍റെ മനസ്സില്‍ പതിപ്പിക്കുവാന്‍ ആഗ്രഹിക്കുന്നത്? മനുഷ്യന്‍ ദേശസ്നേഹി ആയിരിക്കണമെന്നും രാജ്യത്തോട് ഐക്യപ്പെടണമെന്നും ആത്മാവില്‍ വീര്യമുണ്ടായിരിക്കണമെന്നുമാണത്. ധീരന്മാരായ വ്യക്തികളുടെ ചരിത്രപരമായ കഥകളില്‍ നിന്നും അല്ലെങ്കില്‍ ജീവചരിത്രങ്ങളില്‍ നിന്നും എന്താണ് മനുഷ്യന്‍ പഠിക്കുന്നത്? വ്യക്തിപരമായ വിശ്വസ്തത ഉണ്ടായിരിക്കുക എന്നും ഒരുവന്‍റെ സുഹൃത്തുക്കള്‍ക്കും സഹോദരങ്ങള്‍ക്കും വേണ്ടി എന്തും ചെയ്യുവാന്‍ തയ്യാറായിരിക്കുക എന്നുമാണത്. സാത്താന്‍റെ ഈ വിജ്ഞാനത്തിനുള്ളില്‍ നിന്നും മനുഷ്യന്‍ സ്വയമറിയാതെ ഒട്ടും ക്രിയാത്മകമല്ലാത്ത അനവധി കാര്യങ്ങള്‍ പഠിക്കുന്നു. മനുഷ്യന്‍റെ അവബോധമില്ലായ്മയ്ക്കിടെ ജനങ്ങളുടെ അപക്വമായ മനസ്സുകളില്‍ സാത്താനാല്‍ തയ്യാറാക്കപ്പെട്ട വിത്തുകള്‍ പാകുകയാണ്. അവര്‍ മഹാന്മാരാകണമെന്നും പ്രശസ്തരാകണമെന്നും വീരന്മാരാകണമെന്നും ദേശസ്നേഹികളാകണമെന്നും കുടുംബത്തെ സ്നേഹിക്കുന്നവരാകണമെന്നും സുഹൃത്തിനുവേണ്ടി എന്തും ചെയ്യുന്നവരാകണമെന്നും വ്യക്തിപരമായ വിശ്വസ്തതയെപ്പറ്റി ബോധമുണ്ടായിരിക്കണമെന്നുമുള്ള തോന്നലുകള്‍ ഈ വിത്തുകള്‍ മനുഷ്യരിലുളവാക്കുന്നു. സാത്താനാല്‍ പ്രലോഭിപ്പിക്കപ്പെട്ട് അത് അവര്‍ക്കായി തയ്യാറാക്കിയ പാതയിലൂടെ സ്വയമറിയാതെ അവര്‍ നടക്കുന്നു. ഈ പാതയിലൂടെ യാത്ര തുടരുമ്പോള്‍ സാത്താന്‍റെ ജീവിതനിയമങ്ങള്‍ അംഗീകരിക്കുവാന്‍ അവര്‍ നിര്‍ബന്ധിതരാകുന്നു. തീര്‍ത്തും അവബോധമില്ലാതെ, സ്വന്തമായി ജീവിതനിയമങ്ങള്‍ അവര്‍ ഉണ്ടാക്കിയെടുക്കുന്നു. എന്നാലവ നിര്‍ബന്ധിതമായി അവരുടെ മനസ്സില്‍ പതിപ്പിച്ച സാത്താന്റെ നിയമങ്ങളല്ലാതെ മറ്റൊന്നുമല്ല. പഠനപ്രക്രിയക്കിടയില്‍ സാത്താൻ അവരെക്കൊണ്ട് സ്വന്തം ഉദ്ദേശ്യങ്ങള്‍ വളര്‍ത്തിയെടുപ്പിക്കുകയും സ്വന്തം ജീവിതലക്ഷ്യങ്ങളും ജീവിതനിയമങ്ങളും ജീവിതദിശയും നിര്‍ണ്ണയിക്കുമാറാക്കുകയും ചെയ്യുന്നു. അതോടൊപ്പം, അവരതിന്‍റെ ചൂണ്ടയില്‍ കുരുങ്ങുന്നതുവരെ, കഥകളും ജീവചരിത്രങ്ങളും സാധ്യമായ എല്ലാ വഴികളുമുപയോഗിച്ച് ആളുകളെ പ്രലോഭിപ്പിച്ച് അല്‍പാല്‍പമായി സാത്താന്‍റേതായ സംഗതികള്‍ അവരുടെ മനസ്സില്‍ പതിപ്പിക്കുകയും ചെയ്യുന്നു. ഇങ്ങനെ അവരുടെ പഠനത്തിനിടെ ചിലര്‍ സാഹിത്യം തിരഞ്ഞെടുക്കുന്നു. ചിലര്‍ സാമ്പത്തികശാസ്ത്രവും മറ്റുചിലര്‍ ജ്യോതിശ്ശാസ്ത്രവും അല്ലെങ്കില്‍ ഭൂമിശാസ്ത്രവും തിരഞ്ഞെടുക്കുന്നു. ഇതിനു പുറമേ രാഷ്ട്രമീമാംസ ഇഷ്ടപ്പെടുന്ന ചിലരും ഭൗതികശാസ്ത്രം ഇഷ്ടപ്പെടുന്ന ചിലരും രസതന്ത്രം ഇഷ്ടപ്പെടുന്ന ചിലരും ദൈവശാസ്ത്രം വരെ ഇഷ്ടപ്പെടുന്ന വേറെ ചിലരുമുണ്ട്. വിജ്ഞാനം എന്ന വലിയ സംഗതിയുടെ വിവിധ വശങ്ങളാണിവ. സത്യത്തില്‍ ഇവയെല്ലാം എന്തിനെ സംബന്ധിച്ചാണെന്ന് നിങ്ങളോരോരുത്തരും ഹൃദയത്തില്‍ അറിയുന്നുണ്ട്. ഓരോരുത്തരും ഇവയുമായി മുമ്പ് ബന്ധപ്പെട്ടിട്ടുണ്ട്. ഈ വിജ്ഞാനശാഖകളില്‍ ഒന്നല്ലെങ്കില്‍ മറ്റൊന്നിനെക്കുറിച്ച് നിര്‍ത്താതെ സംസാരിച്ചുകൊണ്ടേയിരിക്കുവാന്‍ നിങ്ങള്‍ക്കോരോരുത്തര്‍ക്കും സാധിക്കും. അതുകൊണ്ട് ഈ വിജ്ഞാനം എത്രത്തോളം ആഴത്തില്‍ മനുഷ്യരുടെ മനസ്സുകളില്‍ പ്രവേശിച്ചിട്ടുണ്ടെന്നത് വ്യക്തമാണ്. ഈ വിജ്ഞാനത്തിന് മനുഷ്യരുടെ മനസ്സുകളില്‍ എത്രത്തോളം സ്ഥാനമുണ്ടെന്നും അതിന് അവരുടെ മേലുള്ള സ്വാധീനം എത്ര വലുതാണെന്നും ഇതില്‍ നിന്നും വ്യക്തമായി കാണുവാന്‍ സാധിക്കും. ഒരിക്കല്‍ ഒരാള്‍ക്ക് ഒരു പ്രത്യേക വിജ്ഞാനശാഖയോടു പ്രിയം വളര്‍ന്നാല്‍, അതിനെ ആഴത്തില്‍ ഇഷ്ടപ്പെട്ടാല്‍, സ്വയമറിയാതെ അഭിലാഷങ്ങള്‍ വളരുന്നു: ചിലര്‍ എഴുത്തുകാരാകുവാന്‍ ആഗ്രഹിക്കുന്നു. ചിലര്‍ക്ക് സാഹിത്യകാരന്മാരാകണം. ചിലര്‍ക്ക് ഒരു രാഷ്ട്രീയഭാവി കെട്ടിപ്പടുക്കണം. ചിലര്‍ക്ക് സാമ്പത്തികകാര്യങ്ങളില്‍ ഏര്‍പ്പെടുകയും വ്യാപാരികളാകുകയും വേണം. വീരന്മാരും മഹാന്മാരും അല്ലെങ്കില്‍ പ്രശസ്തരും ആകുവാന്‍ ആഗ്രഹിക്കുന്ന വേറൊരു വിഭാഗം ജനങ്ങളുമുണ്ട്. ഒരാള്‍ ഏതുതരം വ്യക്തിയാകുവാന്‍ ആഗ്രഹിച്ചാലും, വിജ്ഞാനം നേടുന്ന ഈ മാര്‍ഗം സ്വീകരിച്ച് അതിനെ അവരുടെ സ്വന്തം ലക്ഷ്യങ്ങള്‍ നേടുന്നതിനായും, ആശകളും ആഗ്രഹങ്ങളും നിറവേറ്റുന്നതിനായും ഉപയോഗിക്കുക എന്നതാണ് അവരുടെ ലക്ഷ്യം. കേള്‍ക്കുമ്പോള്‍ എത്ര  നല്ലതാണെന്ന് തോന്നിയാലും——അത് അവര്‍ തങ്ങളുടെ സ്വപ്നങ്ങള്‍ യാഥാര്‍ഥ്യമാക്കുവാന്‍ ആഗ്രഹിക്കുന്നു എന്നതാകട്ടെ, അവരുടെ ജീവിതം പാഴാക്കാന്‍ ആഗ്രഹിക്കുന്നില്ല എന്നതാകട്ടെ, ഒരു തൊഴില്‍ജീവിതം ഉണ്ടാകണം എന്നതാകട്ടെ——അവര്‍ ഈ ഉന്നതമായ ആദര്‍ശങ്ങളും ആഗ്രഹങ്ങളും പുലര്‍ത്തുന്നു. അടിസ്ഥാനപരമായി ഇവയെല്ലാം എന്തിനാണ്? ഈ ചോദ്യം മുമ്പെപ്പോഴെങ്കിലും നിങ്ങള്‍ പരിഗണിച്ചിട്ടുണ്ടോ? എന്തുകൊണ്ടാണ് സാത്താന്‍ ഈ രീതിയില്‍ പെരുമാറുന്നത്? ഇത്തരം കാര്യങ്ങള്‍ മനുഷ്യരുടെ ഉള്ളില്‍ പതിപ്പിക്കുന്നതിനു പിന്നിലെ സാത്താന്‍റെ ലക്ഷ്യമെന്താണ്? ഈ ചോദ്യത്തിന്മേല്‍ നിങ്ങള്‍ക്ക് ഹൃദയത്തില്‍ വ്യക്തത വേണം. 

ഇപ്പോള്‍ നമുക്ക് സാത്താന്‍ എങ്ങനെയാണ് മനുഷ്യനെ ദുഷിപ്പിക്കുവാന്‍ വിജ്ഞാനത്തെ ഉപയോഗിക്കുന്നത് എന്നതിനെപ്പറ്റി സംസാരിക്കാം. ആദ്യമായി നമുക്ക് ഈ കാര്യങ്ങളെക്കുറിച്ച് വ്യക്തമായ ഒരു ധാരണ ഉണ്ടായിരിക്കണം: വിജ്ഞാനത്തോടൊപ്പം എന്താണ് സാത്താന്‍ മനുഷ്യനു നല്കുവാന്‍ ആഗ്രഹിക്കുന്നത്? ഏതുതരം മാര്‍ഗ്ഗത്തിലാണ് അത് മനുഷ്യനെ നയിക്കുവാന്‍ ആഗ്രഹിക്കുന്നത്? (ദൈവത്തെ എതിര്‍ക്കുന്ന മാര്‍ഗ്ഗം.) അതെ. തീര്‍ച്ചയായും അതുതന്നെ——ദൈവത്തെ എതിര്‍ക്കുക. ഇത് ആളുകള്‍ വിജ്ഞാനം നേടുന്നതിന്റെ പരിണതഫലമാണെന്ന് വ്യക്തമായി നിങ്ങള്‍ക്ക് കാണുവാന്‍ സാധിക്കും—അവര്‍ ദൈവത്തെ എതിര്‍ക്കുവാന്‍ തുടങ്ങുന്നു. അപ്പോള്‍ എന്താണ് സാത്താന്റെ കുടിലനീക്കങ്ങള്‍? ഇതിനെപ്പറ്റി നിങ്ങള്‍ക്ക് വ്യക്തതയില്ല, ഉണ്ടോ? മനുഷ്യന്‍ വിജ്ഞാനം ആര്‍ജ്ജിക്കുന്ന പ്രക്രിയയില്‍ സാത്താന്‍

 എല്ലാത്തരം രീതികളും പ്രയോഗിക്കുന്നു, അതു കഥകള്‍ പറയുന്നതായാലും, അവര്‍ക്ക് ചില വിജ്ഞാനശകലങ്ങള്‍ നല്‍കുന്നതായാലും അവരുടെ ആഗ്രഹങ്ങളും സ്വപ്നങ്ങളും പൂര്‍ത്തിയാക്കുവാന്‍ അനുവദിക്കുന്നതായാലും. സാത്താന്‍ നിങ്ങളെ ഏതു മാര്‍ഗ്ഗത്തിലൂടെയാണ് നയിക്കുവാന്‍ ആഗ്രഹിക്കുന്നത്? വിജ്ഞാനം നേടുന്നതില്‍ തെറ്റൊന്നുമില്ലെന്നും അത് തികച്ചും സ്വഭാവികമാണെന്നും ആളുകള്‍ കരുതുന്നു. അതിനെ ആകര്‍ഷകമായ രീതിയില്‍ അവതരിപ്പിക്കുക എന്നാല്‍, ഉന്നതമായ ആദര്‍ശങ്ങള്‍ വളര്‍ത്തുക എന്നാല്‍, അല്ലെങ്കില്‍ സ്വപ്നങ്ങള്‍ ഉണ്ടായിരിക്കുക എന്നാല്‍ ഉല്‍പ്രേരണ ഉണ്ടായിരിക്കുക എന്നാണര്‍ഥം, ഇതായിരിക്കണം ജീവിതത്തിന്‍റെ ശരിയായ പാത. മനുഷ്യര്‍ക്ക് അവരുടെ ആദര്‍ശങ്ങള്‍ പ്രവൃത്തിയില്‍ വരുത്തുവാന്‍ കഴിയുമെങ്കില്‍, അല്ലെങ്കില്‍ വിജയകരമായ ഒരു തൊഴില്‍ജീവിതം കെട്ടിപ്പടുക്കുവാന്‍ സാധിക്കുമെങ്കില്‍ ജീവിക്കുവാന്‍ അതിലും മഹത്തരമായ ഒരു മാര്‍ഗമുണ്ടോ? ഈ കാര്യങ്ങള്‍ ചെയ്യുന്നതിലൂടെ ഒരാള്‍ക്ക് തന്‍റെ പൂര്‍വ്വികരെ ബഹുമാനിക്കുവാന്‍ സാധിക്കുക മാത്രമല്ല, തന്‍റേതായ ഒരു മുദ്ര ചരിത്രത്തില്‍ അവശേഷിപ്പിക്കുവാന്‍ ഒരവസരം ലഭിക്കുകയും ചെയ്യുന്നു—അതൊരു നല്ല കാര്യമല്ലേ? ലൗകികരായ മനുഷ്യരുടെ കണ്ണില്‍ അതൊരു നല്ല കാര്യമാണ്. അവരെ സംബന്ധിച്ചിടത്തോളം അത് ഉചിതവും ഉത്തമവുമാണ്. എന്നിരുന്നാലും, കുടിലമായ ഉദ്ദേശ്യങ്ങളുള്ള സാത്താന്‍ ആളുകളെ ഇത്തരത്തിലുള്ള പാതയിലേക്ക് നയിക്കുമോ? സാത്താന് അതിനുള്ള കഴിവേ ഉള്ളൂ? തീര്‍ച്ചയായും അല്ല. സത്യത്തില്‍ മനുഷ്യന്റെ ആദര്‍ശങ്ങള്‍ എത്ര ഉദാത്തമായാലും ആഗ്രഹങ്ങള്‍ എത്രമാത്രം യാഥാര്‍ഥ്യത്തോട് ചേര്‍ന്നുനില്‍ക്കുന്നതായാലും അല്ലെങ്കില്‍ അവ എത്രമാത്രം ഉചിതമായാലും മനുഷ്യന്‍ നേടുവാന്‍ ആഗ്രഹിക്കുന്നതെല്ലാം, മനുഷ്യന്‍ അന്വേഷിക്കുന്നതെല്ലാം രണ്ടു വാക്കുകളോട് അഭേദ്യമായി ബന്ധപ്പെട്ടിരിക്കുന്നു. ഈ രണ്ടു വാക്കുകളും ഓരോ വ്യക്തിയുടെയും ജീവിതത്തില്‍ അത്യധികം പ്രാധാന്യം ഉള്ളവയാണ്, സാത്താന്‍ മനുഷ്യന്‍റെ മനസ്സില്‍ പതിപ്പിക്കുവാന്‍ ആഗ്രഹിക്കുന്ന കാര്യങ്ങളാണവ. ഏതാണ് ഈ രണ്ടു വാക്കുകള്‍? "പ്രശസ്തി", "നേട്ടം" എന്നിവയാണവ. സാത്താന്‍ വളരെ സൂക്ഷ്മമായ ഒരു രീതിയാണ് ഉപയോഗിക്കുന്നത്, മനുഷ്യന്‍റെ ധാരണകളോട് അത്യധികം യോജിച്ചുപോകുന്ന ഒരു രീതി. അതൊട്ടും വിപ്ലവാത്മകമല്ല. അതിലൂടെ സാത്താന്‍ ആളുകളെ സ്വയമറിയാതെ അതിന്റെ ജീവിതരീതിയും ജീവിതനിയമങ്ങളും സ്വീകരിക്കുവാനും, ജീവിതലക്ഷ്യങ്ങളും ജീവിതദിശയും സ്ഥാപിക്കുവാനും പ്രേരണ നല്‍കുന്നു. അങ്ങനെ ചെയ്യുന്നതിലൂടെ അവര്‍ക്ക് സ്വയമറിയാതെ ജീവിതാഭിലാഷങ്ങള്‍ ഉണ്ടാകുന്നു. ഈ ജീവിതാഭിലാഷങ്ങള്‍ എത്ര മഹത്തരമാണെന്ന് തോന്നിയാലും അവ ആത്യന്തികമായി "പ്രശസ്തി"യോടും "നേട്ട"ത്തോടും ബന്ധപ്പെട്ടിരിക്കുന്നു. ഏതു മഹാനും അല്ലെങ്കില്‍ പ്രശസ്തനും—സത്യത്തില്‍ എല്ലാ ആളുകളും—ജീവിതത്തില്‍ പിന്തുടരുന്ന എല്ലാം ഈ രണ്ടു വാക്കുകളോടു മാത്രം ബന്ധപ്പെട്ടിരിക്കുന്നു: "പ്രശസ്തി"യും "നേട്ട"വും. പ്രശസ്തിയും നേട്ടവും ലഭിച്ചുകഴിഞ്ഞാല്‍, ഇവ ഉപയോഗിച്ച് സമൂഹത്തില്‍ ഉന്നതസ്ഥാനവും വലിയ സമ്പത്തും നേടുവാനും ജീവിതം ആസ്വദിക്കുവാനും സാധിക്കുമെന്ന്‍ മനുഷ്യര്‍ കരുതുന്നു. സുഖലോലുപവും നിയന്ത്രണമില്ലാതെ ശാരീരികസുഖങ്ങള്‍ അനുഭവിക്കാന്‍ സാധിക്കുന്നതുമായ ജീവിതം ലഭിക്കുന്നതിന് ഉപയോഗിക്കാവുന്ന ഒരുതരം മൂലധനമാണ് പ്രശസ്തിയും നേട്ടവും എന്നവര്‍ കരുതുന്നു. മനുഷ്യവര്‍ഗ്ഗം ഇത്രയധികം ആഗ്രഹിക്കുന്ന പ്രശസ്തിക്കും നേട്ടത്തിനുമായി ആളുകള്‍ സ്വമേധയാ, എന്നാല്‍ അറിവില്ലാതെ, തങ്ങളുടെ ശരീരങ്ങളും മനസ്സുകളും തങ്ങള്‍ക്കുള്ളതെല്ലാം, തങ്ങളുടെ ഭാവിയും ഭാഗധേയവും, സാത്താന് സമര്‍പ്പിക്കുന്നു. അവരിതു ചെയ്യുന്നത് ഒരു നിമിഷം പോലും ശങ്കിച്ചു നില്‍ക്കാതെയും അവര്‍ സാത്താന് കൈമാറിയതെല്ലാം വീണ്ടെടുക്കേണ്ടതിന്‍റെ ആവശ്യകതയെക്കുറിച്ച് അത്രയും അജ്ഞതയോടെയുമാണ്. ഇത്തരത്തില്‍ സാത്താനില്‍ അഭയം തേടുകയും അതിനോടു വിശ്വസ്തനായിമാറുകയും ചെയ്തശേഷം മനുഷ്യര്‍ക്ക് തങ്ങളുടെ മേല്‍ എന്തെങ്കിലും നിയന്ത്രണം ഉണ്ടായിരിക്കാന്‍ സാധിക്കുമോ? തീര്‍ച്ചയായും ഇല്ല. അവര്‍ പൂര്‍ണ്ണമായും നിശ്ശേഷമായും സാത്താനാല്‍ നിയന്ത്രിക്കപ്പെടുകയാണ്. അവര്‍ പൂര്‍ണ്ണമായും നിശ്ശേഷമായും പ്രതിസന്ധിയിലേക്ക് താഴ്ന്നുകഴിഞ്ഞു. അവര്‍ക്ക് സ്വയം സ്വതന്ത്രരാകുവാന്‍ സാധിക്കുന്നില്ല. ഒരിക്കല്‍ ഒരുവന്‍ പ്രശസ്തിയിലും നേട്ടത്തിലും ആണ്ടുകഴിഞ്ഞാല്‍ പിന്നെയവന്‍ ശോഭയാര്‍ന്നതിനെ, നീതിപൂര്‍ണ്ണമായതിനെ, അല്ലെങ്കില്‍ മനോഹരവും നല്ലതുമായ വസ്തുക്കളെ തേടുന്നില്ല. കാരണം പ്രശസ്തിക്കും നേട്ടത്തിനും മനുഷ്യര്‍ക്കു മേലുള്ള വശീകരണശക്തി അത്രമാത്രം വലുതാണ്. അവ ജീവിതകാലം മുഴുവനും അന്തമില്ലാത്ത നിത്യതയിലും മനുഷ്യനു തേടുവാനുള്ള കാര്യങ്ങളായിത്തീരുന്നു. ഇതു സത്യമല്ലേ? വിജ്ഞാനം നേടുക എന്നാല്‍ പുസ്തകങ്ങള്‍ വായിക്കുക എന്നതിലും, കാലത്തിനു പിറകിലായിപ്പോകാതിരിക്കുവാനും ലോകത്താല്‍ പിന്തള്ളപ്പെടാതിരിക്കുവാനും വേണ്ടി, അറിയാത്ത കുറച്ചുകാര്യങ്ങള്‍ അറിയുന്നതിലും കൂടുതല്‍ ഒന്നുമല്ല എന്ന്‍ ചിലയാളുകള്‍ കരുതുന്നു. അവരെ സംബന്ധിച്ചിടത്തോളം സ്വന്തം തീന്‍മേശയില്‍ ഭക്ഷണമെത്തിക്കുന്നതിനും സ്വന്തം ഭാവിക്കും അടിസ്ഥാന ആവശ്യങ്ങള്‍ നിറവേറ്റുന്നതിനും വേണ്ടി മാത്രമാണു വിജ്ഞാനം നേടുന്നത്. അടിസ്ഥാന ആവശ്യങ്ങള്‍ നിറവേറ്റുന്നതിന്, അല്ലെങ്കില്‍ ആഹാരപ്രശ്നം പരിഹരിക്കുന്നതിനു വേണ്ടി മാത്രം ഒരു ദശവര്‍ഷക്കാലം കഠിനമായ പഠനത്തില്‍ ഏര്‍പ്പെടുവാന്‍ തയ്യാറായ ആരെങ്കിലുമുണ്ടോ? ഇല്ല. അങ്ങനെയുള്ള ആരുമില്ല. അപ്പോള്‍ ഒരു വ്യക്തി വര്‍ഷങ്ങളോളം ഈ കഷ്ടപ്പാടുകള്‍ സഹിക്കുന്നത് എന്തിനാണ്? അത് പ്രശസ്തിക്കും നേട്ടത്തിനും വേണ്ടിയാണ്. പ്രശസ്തിയും നേട്ടവും അകലെ അവരെ കാത്തിരിക്കുന്നു, അവരെ മാടി വിളിക്കുന്നു. സ്വന്തം ശുഷ്കാന്തിയും കഷ്ടപ്പാടുകളും കഠിനപ്രയത്നങ്ങളും വഴി മാത്രമേ പ്രശസ്തിയിലേക്കും നേട്ടത്തിലേക്കും നയിക്കുന്ന പാതയില്‍ ചരിക്കുവാന്‍ സാധിക്കുകയുള്ളൂ എന്നവര്‍ വിശ്വസിക്കുന്നു. അത്തരമൊരു വ്യക്തി തന്റെ സ്വന്തം ഭാവി മാര്‍ഗ്ഗത്തിനായി, ഭാവി ആസ്വാദനത്തിനായി, മെച്ചപ്പെട്ട ഒരു ജീവിതം നേടുന്നതിനായി ഈ കഷ്ടപ്പാടുകള്‍ സഹിക്കണം. സത്യത്തില്‍ എന്താണ് വിജ്ഞാനം—എനിക്കതു പറഞ്ഞുതരാന്‍ നിങ്ങള്‍ക്ക് സാധിക്കുമോ? അത് മനുഷ്യരുടെ മനസ്സില്‍ പതിക്കപ്പെട്ട ജീവിക്കുവാനുള്ള നിയമങ്ങളും, വിജ്ഞാനം നേടുന്ന പ്രക്രിയയില്‍ സാത്താന്‍ അവരെ പഠിപ്പിക്കുന്ന നിയമങ്ങളുമല്ലേ? സാത്താന്‍ മനുഷ്യന്‍റെ മനസ്സില്‍ പതിപ്പിച്ച ജീവിതത്തിന്‍റെ "ഉന്നതമായ ആദര്‍ശങ്ങളല്ലേ" അത്? ഉദാഹരണത്തിന് മഹാന്മാരുടെ ആശയങ്ങള്‍, പ്രശസ്തരുടെ സ്വഭാവദാര്‍ഢ്യം, വീരന്മാരുടെ ധീരത, ആയോധനകലകളുമായി ബന്ധപ്പെട്ട നോവലുകളിലെ നായകന്മാരുടെയും പടയാളികളുടെയും ധീരോദാത്തത, ദയ എന്നിവയെടുക്കുക. സാത്താന്‍ മനുഷ്യന്‍റെ ഉള്ളില്‍ ഈ ആദര്‍ശങ്ങൾ പതിപ്പിക്കുന്ന മാര്‍ഗ്ഗങ്ങളല്ലേ ഇതെല്ലാം? (അതെ. അതു തന്നെയാണ്.) ഈ ആശയങ്ങള്‍ ഓരോ തലമുറയെയും സ്വാധീനിക്കുന്നു. ഓരോ തലമുറയിലും പെട്ട ആളുകളും ഈ ആശയങ്ങളെ അംഗീകരിക്കുവാനും ഈ ആശയങ്ങള്‍ക്കുവേണ്ടി ജീവിക്കുവാനും അവയെ നിരന്തരം പിന്തുടരുവാനും പ്രേരിപ്പിക്കപ്പെടുന്നു. ഇതാണ് സാത്താന്‍ മനുഷ്യനെ ദുഷിപ്പിക്കുവാന്‍ വിജ്ഞാനത്തെ ഉപയോഗിക്കുന്ന മാർഗ്ഗം അല്ലെങ്കില്‍ ഉപാധി. അങ്ങനെ വരുമ്പോള്‍, സാത്താന്‍ മനുഷ്യരെ ഈ പാതയിലൂടെ നയിച്ചതിനു ശേഷവും അവര്‍ക്ക് ദൈവത്തെ ആരാധിക്കുവാന്‍ സാധിക്കുമോ? മനുഷ്യന്‍റെ മനസ്സില്‍ സാത്താന്‍ പതിപ്പിക്കുന്ന വിജ്ഞാനത്തിലും ചിന്തയിലും ദൈവത്തെ ആരാധിക്കുന്നത് അല്പമെങ്കിലുമുണ്ടോ? സത്യത്തിന്‍റേതായ എന്തെങ്കിലും അവയിലുണ്ടോ? ദൈവത്തെ ഭയക്കുന്നതും തിന്മ വെടിയുന്നതുമായി ബന്ധപ്പെട്ട എന്തെങ്കിലും അവ ഉള്‍ക്കൊള്ളുന്നുണ്ടോ? (ഇല്ല. അവ ഉള്‍ക്കൊള്ളുന്നില്ല.) നിങ്ങള്‍ അല്പം അനിശ്ചിതത്വത്തിലാണെന്ന് തോന്നുന്നു. പക്ഷേ അത് പ്രശ്നമല്ല. "പ്രശസ്തി"യും "നേട്ട"വും സാത്താന്‍ മനുഷ്യരെ തിന്മയുടെ പാതയിലേക്ക് ആകര്‍ഷിക്കുവാന്‍ ഉപയോഗിക്കുന്ന രണ്ടു പ്രധാന വാക്കുകളാണെന്ന് നിങ്ങള്‍ തിരിച്ചറിയുന്നിടത്തോളം, അതുതന്നെ ധാരാളമാണ്. 

നാം ഇതുവരെ ചര്‍ച്ച ചെയ്തത് നമുക്കൊന്നു ചുരുക്കത്തില്‍ അവലോകനം ചെയ്യാം: എന്ത് ഉപയോഗിച്ചാണ് സാത്താന്‍ മനുഷ്യനെ അതിന്റെ നിയന്ത്രണത്തില്‍ ഉറപ്പിച്ചുനിര്‍ത്തുന്നത്? (പ്രശസ്തിയും നേട്ടവും.) അപ്പോള്‍, മനുഷ്യര്‍ക്ക് ആകെ ചിന്തിക്കുവാന്‍ കഴിയുന്നത് പ്രശസ്തിയെയും നേട്ടത്തെയും കുറിച്ചു മാത്രമാണ് എന്ന അവസ്ഥ എത്തുന്നതുവരെ മനുഷ്യരുടെ ചിന്തകളെ നിയന്ത്രിക്കുവാന്‍ സാത്താന്‍ പ്രശസ്തിയും നേട്ടവും ഉപയോഗിക്കുന്നു. അവര്‍ പ്രശസ്തിക്കും നേട്ടത്തിനും വേണ്ടി കഷ്ടപ്പെടുന്നു. പ്രശസ്തിക്കും നേട്ടത്തിനും വേണ്ടി ക്ലേശങ്ങള്‍ സഹിക്കുന്നു. പ്രശസ്തിക്കും നേട്ടത്തിനും വേണ്ടി അപമാനം സഹിക്കുന്നു. പ്രശസ്തിക്കും നേട്ടത്തിനും വേണ്ടി അവര്‍ക്കുള്ളതെല്ലാം ത്യജിക്കുന്നു. പ്രശസ്തിക്കും നേട്ടത്തിനും വേണ്ടി അവര്‍ എന്തു വിധിയും കല്പിക്കുകയും അല്ലെങ്കില്‍ തീരുമാനങ്ങളെടുക്കുകയും ചെയ്യും. ഈ രീതിയില്‍, സാത്താന്‍ മനുഷ്യരെ അദൃശ്യമായ ചങ്ങലകള്‍ കൊണ്ടു ബന്ധിക്കുന്നു. അവര്‍ക്ക് അവ ഊരിയെറിയുവാനുള്ള ശക്തിയോ ധൈര്യമോ ഇല്ല. അവര്‍ അറിയാതെ ഈ ചങ്ങലകള്‍ ചുമക്കുകയും എന്നേക്കും വളരെ കഷ്ടപ്പെട്ടു വേച്ചു വേച്ചു മുന്നോട്ടുപോകുകയും ചെയ്യുന്നു. ഈ പ്രശസ്തിക്കും നേട്ടത്തിനും വേണ്ടി മനുഷ്യവര്‍ഗം ദൈവത്തെ ഉപേക്ഷിക്കുകയും അവിടുത്തെ വഞ്ചിക്കുകയും കൂടുതല്‍ ദുഷ്ടരായി മാറുകയും ചെയ്യുന്നു. അതുകൊണ്ട്, ഈ രീതിയില്‍, സാത്താന്റെ പ്രശസ്തിക്കും നേട്ടത്തിനുമിടയില്‍ തലമുറകള്‍ ഒന്നിനു പുറകേ ഒന്നായി നശിപ്പിക്കപ്പെടുന്നു. സാത്താന്റെ പ്രവൃത്തികളെ ഇപ്പോള്‍ നോക്കിക്കാണുമ്പോള്‍ അതിന്റെ ദുരുദ്ദേശ്യങ്ങള്‍ അത്യന്തം മ്ലേച്ഛമായി തോന്നുന്നില്ലേ? ഒരുപക്ഷേ സാത്താന്റെ ദുരുദ്ദേശ്യങ്ങള്‍ നിങ്ങള്‍ക്കിപ്പോഴും തിരിച്ചറിയുവാന്‍ കഴിയുന്നുണ്ടാകില്ല. കാരണം പ്രശസ്തിയും നേട്ടവുമില്ലാതെ ഒരാള്‍ക്കു ജീവിക്കാന്‍ കഴിയില്ല എന്നാണു നിങ്ങള്‍ ചിന്തിക്കുന്നത്. ആളുകള്‍ പ്രശസ്തിയും നേട്ടവും ഉപേക്ഷിച്ചു മുന്നോട്ടുപോയാല്‍ അവര്‍ക്കു പിന്നെ  മുന്നോട്ടുള്ള വഴികാണുവാന്‍ സാധിക്കില്ല എന്നും അവരുടെ ലക്ഷ്യങ്ങള്‍ കാണുവാന്‍ സാധിക്കില്ല എന്നും അവരുടെ ഭാവി ഇരുളടഞ്ഞതും മങ്ങിയതും മ്ലാനവുമായിത്തീരുമെന്നും നിങ്ങള്‍ കരുതുന്നു. എന്നാല്‍ പതുക്കെ, പ്രശസ്തിയും നേട്ടവും സാത്താന്‍ മനുഷ്യനെ ബന്ധിക്കുവാന്‍ ഉപയോഗിക്കുന്ന രാക്ഷസച്ചങ്ങലകളാണെന്ന് ഒരു ദിവസം നിങ്ങള്‍ തിരിച്ചറിയും. ആ ദിവസം വരുമ്പോള്‍ നീ സാത്താന്റെ നിയന്ത്രണത്തെ തീവ്രമായി ചെറുക്കും. സാത്താന്‍ നിന്നെ  ബന്ധിക്കുവാന്‍ ഉപയോഗിക്കുന്ന ചങ്ങലകളെയും  തീവ്രമായി എതിര്‍ക്കും. സാത്താന്‍ നിന്റെ മനസ്സില്‍ പതിപ്പിച്ചതെല്ലാം ദൂരെയെറിഞ്ഞുകളയാന്‍ നീ ആഗ്രഹിക്കുന്ന സമയം വരുമ്പോള്‍, നീ സാത്താനില്‍ നിന്നും പൂര്‍ണ്ണമായി വിട്ടുപോകുകയും സാത്താന്‍ നിനക്കു കൊണ്ടുവന്നതിനെയെല്ലാം മനസ്സുകൊണ്ട് വെറുക്കുകയും ചെയ്യും. അപ്പോള്‍ മാത്രമേ മനുഷ്യവര്‍ഗത്തിന് ദൈവത്തോട് യഥാര്‍ഥ സ്നേഹവും അഭിലാഷവും ഉണ്ടാകുകയുള്ളൂ.

മനുഷ്യനെ ദുഷിപ്പിക്കുവാന്‍ സാത്താന്‍ എങ്ങനെയാണ് വിജ്ഞാനത്തെ ഉപയോഗിക്കുന്നത് എന്നതിനെപ്പറ്റിയാണ് നാം ഇതുവരെ ചര്‍ച്ച ചെയ്തത്. അതുകൊണ്ട് അടുത്തതായി, മനുഷ്യനെ ദുഷിപ്പിക്കുവാന്‍ സാത്താന്‍ എങ്ങനെയാണ് ശാസ്ത്രത്തെ ഉപയോഗിക്കുന്നത് എന്നതിനെപ്പറ്റി നമുക്കു ചര്‍ച്ച ചെയ്യാം. ആദ്യമായി, മനുഷ്യന്റെ ജിജ്ഞാസയെയും, ശാസ്ത്രത്തെ സൂക്ഷ്മമായി പഠിക്കുവാനും നിഗൂഢതകളെ അന്വേഷിച്ചറിയുവാനുമുള്ള അവന്റെ ത്വരയെയും തൃപ്തിപ്പെടുത്തുവാനായി സാത്താന്‍ ശാസ്ത്രത്തിന്റെ നാമം ഉപയോഗിക്കുന്നു. ശാസ്ത്രത്തിന്റെ പേരില്‍  മനുഷ്യന്റെ ഭൗതികമായ ആവശ്യങ്ങളെയും ജീവിതനിലവാരം നിരന്തരമായി മെച്ചപ്പെടുത്തിക്കൊണ്ടിരിക്കുക എന്ന മനുഷ്യന്റെ ആവശ്യത്തെയും സാത്താന്‍ തൃപ്തിപ്പെടുത്തുന്നു. അങ്ങനെ, ഈയൊരു പേരിലാണ് മനുഷ്യനെ ദുഷിപ്പിക്കുവാന്‍ സാത്താന്‍ ശാസ്ത്രത്തെ ഉപയോഗിക്കുന്നത്. ഈ തരത്തില്‍, മനുഷ്യന്റെ ചിന്തയെയും മനുഷ്യന്റെ മനസ്സിനെയും മാത്രമാണോ ശാസ്ത്രത്തെ ഉപയോഗിച്ച് സാത്താന്‍ ദുഷിപ്പിക്കുന്നത്? നമ്മുടെ ചുറ്റുപാടുകളില്‍, നാം കാണുകയും സമ്പര്‍ക്കത്തിലേര്‍പ്പെടുകയും ചെയ്യുന്ന ആളുകളിലും സംഭവങ്ങളിലും വസ്തുക്കളിലും, മറ്റെന്തിനെയെല്ലാമാണ് സാത്താന്‍ ശാസ്ത്രം ഉപയോഗിച്ച് ദുഷിപ്പിക്കുന്നത്? (പരിസ്ഥിതിയെ.) ശരിയാണ്. ഇതു നിങ്ങള്‍ക്ക് ആഴത്തില്‍ ഹാനിവരുത്തുകയും നിങ്ങളെ  ബാധിക്കുകയും ചെയ്തിട്ടുണ്ട് എന്നു തോന്നുന്നു. മനുഷ്യനെ കബളിപ്പിക്കുവാനായി ശാസ്ത്രത്തിലെ സകല കണ്ടെത്തലുകളും നിഗമനങ്ങളും ഉപയോഗിക്കുന്നതിനു പുറമേ, ദൈവം മനുഷ്യനു നൽകിയ ജീവിതപരിസ്ഥിതിയെ ക്രൂരമായി നശിപ്പിക്കുവാനും ചൂഷണം ചെയ്യുവാനുമുള്ള ഒരു മാര്‍ഗ്ഗമായും സാത്താന്‍ ശാസ്ത്രത്തെ ഉപയോഗിക്കുന്നു. മനുഷ്യന്‍ ശാസ്ത്രീയഗവേഷണം നടത്തിയാല്‍ മനുഷ്യന്റെ ജീവിതപരിസ്ഥിതിയും ജീവിതനിലവാരവും തുടര്‍ച്ചയായി മെച്ചപ്പെടുമെന്നും, അതു കൂടാതെ, മനുഷ്യരുടെ ദിവസവും വര്‍ധിച്ചുവരുന്ന ഭൗതിക ആവശ്യങ്ങളെയും സ്വന്തം  ജീവിതനിലവാരം തുടര്‍ച്ചയായി മെച്ചപ്പെടുത്തുവാനുള്ള അവരുടെ ആവശ്യത്തെയും തൃപ്തിപ്പെടുത്തുക എന്നതാണ് ശാസ്ത്രപുരോഗതിയുടെ ലക്ഷ്യം എന്നുമുള്ള നാട്യത്തോടെയാണ് സാത്താന്‍ ഇതു ചെയ്യുന്നത്. ഇതാണ് സാത്താന്റെ ശാസ്ത്രപുരോഗതിയുടെ സൈദ്ധാന്തിക അടിത്തറ. എന്നിരുന്നാലും ശാസ്ത്രം മനുഷ്യവംശത്തിന് എന്താണ് നൽകിയത്? നമ്മളോടു ബന്ധപ്പെട്ടിരിക്കുന്ന പരിസ്ഥിതിയില്‍ എന്തെല്ലാം ഘടകങ്ങളാണ് ഉള്ളത്? മനുഷ്യന്‍ ശ്വസിക്കുന്ന വായു മലിനമാക്കപ്പെട്ടിട്ടില്ലേ? നാം കുടിക്കുന്ന വെള്ളം ഇപ്പോഴും യഥാര്‍ഥത്തില്‍ ശുദ്ധമാണോ? (അല്ല.) നാം കഴിക്കുന്ന ഭക്ഷണം പ്രകൃതിദത്തമാണോ? അവയിലധികവും രാസവളങ്ങള്‍ ഉപയോഗിച്ചു വളര്‍ത്തുന്നവയും ജനിതകമാറ്റം വരുത്തി കൃഷി ചെയ്യുന്നവയും ആണ്. വിവിധ ശാസ്ത്രീയരീതികള്‍ ഉപയോഗിക്കുന്നതു മൂലം ഉണ്ടാകുന്ന  ജനിതകമാറ്റങ്ങളുമുണ്ട്. നാം കഴിക്കുന്ന പച്ചക്കറികളും പഴങ്ങളും പോലും ഇപ്പോള്‍ പ്രകൃതിദത്തമല്ല. പ്രകൃതിദത്തമായ മുട്ടകള്‍ ഇപ്പോള്‍ കിട്ടുവാന്‍ പ്രയാസമാണ്. സാത്താന്റെ ഈ പറയുന്ന ശാസ്ത്രത്താല്‍ സംസ്കരിക്കപ്പെട്ടിട്ടുള്ള മുട്ടകള്‍ക്ക് ഇപ്പോള്‍ പണ്ടത്തെ രുചിയില്ല. ബൃഹത്തായ ചിത്രം നോക്കിയാല്‍ പരിസ്ഥിതി മുഴുവനായും നശിപ്പിക്കപ്പെടുകയും മലിനമാക്കപ്പെടുകയും ചെയ്തിരിക്കുന്നു; പര്‍വതങ്ങളും തടാകങ്ങളും കാടുകളും നദികളും സമുദ്രങ്ങളും ഭൂമിക്കടിയിലും മുകളിലുമുള്ള സകലവും ഈ പറയുന്ന ശാസ്ത്രീയനേട്ടങ്ങളാല്‍ നശിപ്പിക്കപ്പെട്ടിരിക്കുന്നു. ചുരുക്കത്തില്‍, പ്രാകൃതികപരിസ്ഥിതിയെ മുഴുവന്‍, അതായത് മനുഷ്യവര്‍ഗത്തിനു ദൈവം നല്‍കിയ ജീവിതപരിസ്ഥിതിയെ മുഴുവനായും ഈ പറയുന്ന ശാസ്ത്രം തകര്‍ക്കുകയും നശിപ്പിക്കുകയും ചെയ്തിരിക്കുന്നു. ആഗ്രഹിക്കുന്ന ജീവിതനിലവാരത്തിന്റെ കാര്യത്തില്‍  അവര്‍ എപ്പോഴും പ്രത്യാശിച്ചുകൊണ്ടിരുന്നവ നേടിയെടുക്കുകയും തങ്ങളുടെ അഭിലാഷങ്ങളെയും ജഡത്തെയും തൃപ്തിപ്പെടുത്തുകയും ചെയ്യുന്ന അനവധി മനുഷ്യരുണ്ടെങ്കിലും, ശാസ്ത്രം കൊണ്ടുവന്ന അനവധി "നേട്ടങ്ങളാല്‍" മനുഷ്യന്‍ ജീവിക്കുന്ന പരിസ്ഥിതി അടിസ്ഥാനപരമായി തകര്‍ക്കപ്പെടുകയും നശിപ്പിക്കപ്പെടുകയും  ചെയ്തിരിക്കുന്നു. ശുദ്ധമായ വായു ഒരു തവണ ശ്വസിക്കുവാനുള്ള അവകാശം പോലും നമുക്കിപ്പോഴില്ല. ഇതു മനുഷ്യവര്‍ഗത്തിന്റെ ദുഃഖമല്ലേ? ഇത്തരത്തിലൊരു സ്ഥലത്തു ജീവിക്കേണ്ടിവരുന്ന മനുഷ്യനു പറയത്തക്കതായ എന്തെങ്കിലും സന്തോഷം ബാക്കിയുണ്ടോ? ഈ സ്ഥലവും മനുഷ്യന്‍ ജീവിക്കുന്ന ഈ ജീവിതപരിസ്ഥിതിയുമെല്ലാം ആരംഭം മുതല്‍ തന്നെ ദൈവം മനുഷ്യനുവേണ്ടി സൃഷ്ടിച്ചതായിരുന്നു. മനുഷ്യര്‍ കുടിക്കുന്ന വെള്ളം, അവര്‍ ശ്വസിക്കുന്ന വായു, കഴിക്കുന്ന ഭക്ഷണം, ചെടികള്‍, മരങ്ങള്‍, സമുദ്രങ്ങള്‍—ഈ ജീവിതപരിസ്ഥിതിയുടെ ഓരോ ഭാഗവും മനുഷ്യനു ദൈവം നൽകിയവയായിരുന്നു. അത് നൈസര്‍ഗ്ഗികമാണ്. ദൈവം നിശ്ചയിച്ച പ്രകൃതിനിയമത്തിനനുസരിച്ച് പ്രവര്‍ത്തിക്കുന്നതാണ്. ശാസ്ത്രം ഉണ്ടായിരുന്നില്ലെങ്കില്‍ ആളുകള്‍ സന്തുഷ്ടരായിരിക്കുമായിരുന്നു. എല്ലാത്തിനെയും  ഏറ്റവും അകളങ്കിതമായ അവസ്ഥയില്‍,  ദൈവത്തിന്റെ രീതിക്കനുസരിച്ച്, ദൈവം അവര്‍ക്ക് ആസ്വദിക്കുവാനായി എന്താണു നല്‍കിയത് എന്നതിനനുസരിച്ച്  ആസ്വദിക്കുമായിരുന്നു. ഇപ്പോള്‍, ഏതായാലും, ഇവയെല്ലാം സാത്താന്‍ തകര്‍ക്കുകയും നശിപ്പിക്കുകയും ചെയ്തിരിക്കുന്നു. മനുഷ്യന്റെ അടിസ്ഥാനപരമായ വാസസ്ഥലം ഇപ്പോള്‍ അകളങ്കിതമല്ല. പക്ഷേ, എന്താണ് ഇതിനു കാരണമെന്നോ എങ്ങനെയാണ് ഇതു സംഭവിച്ചതെന്നോ ആര്‍ക്കും തിരിച്ചറിയുവാന്‍ സാധിക്കുന്നില്ല. വളരെയധികം പേര്‍ ശാസ്ത്രത്തെ സമീപിക്കുന്നതും മനസ്സിലാക്കുന്നതും സാത്താന്‍ അവരുടെ മനസ്സില്‍ പതിപ്പിച്ച ആശയങ്ങളിലൂടെയാണ്. അങ്ങേയറ്റം മ്ലേച്ഛവും അവജ്ഞ അര്‍ഹിക്കുന്നതുമല്ലേ അത്? മനുഷ്യര്‍ നിലനില്‍ക്കുന്ന ഇടവും അവരുടെ ജീവിതപരിസ്ഥിതിയും സാത്താനിപ്പോള്‍ കയ്യേറിയിരിക്കുന്നതുകൊണ്ട്, അവരെ ദുഷിപ്പിച്ച് ഈ അവസ്ഥയിലാക്കിയിരിക്കുന്നതുകൊണ്ട്, മനുഷ്യവർഗം ഈ നിലയില്‍ തുടര്‍ന്നും പുരോഗമിക്കുന്നതുകൊണ്ട്, ദൈവത്തിനു മനുഷ്യരെ നേരിട്ടു നശിപ്പിക്കേണ്ട ആവശ്യമുണ്ടോ? മനുഷ്യന്‍ ഈ രീതിയില്‍ പുരോഗമിക്കുകയാണെങ്കില്‍ അവരുടെ പോക്ക് എങ്ങോട്ടാണ്? (അവര്‍ നാമാവശേഷമാക്കപ്പെടും.) എങ്ങനെയാണ് അവര്‍ നാമാവശേഷമാക്കപ്പെടുക? പ്രശസ്തിക്കും നേട്ടത്തിനും വേണ്ടിയുള്ള മനുഷ്യന്റെ ആര്‍ത്തിപൂണ്ട അന്വേഷണത്തിനു പുറമേ, അവര്‍ തുടര്‍ച്ചയായി ശാസ്ത്രീയപര്യവേക്ഷണങ്ങള്‍ നടത്തുകയും ഗവേഷണത്തില്‍ ആഴ്ന്നിറങ്ങുകയും ചെയ്യുന്നു. പിന്നെ അവരുടെ ഭൗതിക ആഗ്രഹങ്ങളും അഭിലാഷങ്ങളും തൃപ്തിപ്പെടുത്തുക എന്ന ലക്ഷ്യത്തോടെ അവര്‍ നിര്‍ത്താതെ പ്രവര്‍ത്തിക്കുന്നു. അപ്പോള്‍ എന്താണ് മനുഷ്യനുണ്ടാകുന്ന പ്രത്യാഘാതങ്ങള്‍? ആദ്യമായി പരിസ്ഥിതിയുടെ സന്തുലിതാവസ്ഥ ഭേദിക്കപ്പെട്ടിരിക്കുന്നു. അങ്ങനെ സംഭവിക്കുമ്പോള്‍ മനുഷ്യരുടെ ശരീരങ്ങളും അവരുടെ ആന്തരികാവയവങ്ങളും ഈ അസന്തുലിതമായ പരിസ്ഥിതിയാല്‍ കളങ്കപ്പെടുകയും അവയ്ക്കു കേടുപാടു സംഭവിക്കുകയും ചെയ്യുന്നു. പലതരത്തിലുള്ള പകര്‍ച്ചവ്യാധികളും മഹാമാരികളും ലോകത്തില്‍ പടരുന്നു. ഇതിപ്പോള്‍ മനുഷ്യനു യാതൊരു നിയന്ത്രണവുമില്ലാത്ത സാഹചര്യമാണ് എന്നതു സത്യമല്ലേ? ഇപ്പോള്‍ നിങ്ങള്‍ക്കിതു മനസ്സിലാകുന്നതുകൊണ്ട്, മനുഷ്യര്‍ ദൈവത്തെ അനുഗമിക്കാതെ, പകരം എല്ലായ്പ്പോഴും ഈ രീതിയിൽ സാത്താനെ പിന്തുടരുകയാണെങ്കില്‍, അതായത്, സ്വയം പരിപോഷിപ്പിക്കുവാന്‍ നിരന്തരം വിജ്ഞാനത്തെ ഉപയോഗിക്കുകയും മനുഷ്യജീവിതത്തിന്റെ ഭാവിയെപ്പറ്റി നിരന്തരം പഠിച്ചുകൊണ്ടേയിരിക്കുവാന്‍ ശാസ്ത്രത്തെ ഉപയോഗിക്കുകയും തുടര്‍ന്നു ജീവിക്കുവാനായി ഈ രീതി ഉപയോഗിക്കുകയും ആണെങ്കിൽ, ഇത് മനുഷ്യവംശത്തെ സംബന്ധിച്ചിടത്തോളം എവിടെച്ചെന്ന് അവസാനിക്കുമെന്ന് നിങ്ങള്‍ക്ക് തിരിച്ചറിയാന്‍ സാധിക്കുന്നുണ്ടോ? (വംശനാശത്തിൽ.)  അതെ, അത് വംശനാശത്തില്‍ കലാശിക്കും: മനുഷ്യവര്‍ഗം തങ്ങളുടെ വംശനാശത്തിലേക്ക് ചുവടുകളോരോന്നായി വച്ചുകൊണ്ട് എന്നത്തേക്കാളും അടുത്തുകഴിഞ്ഞു! സാത്താന്‍ മനുഷ്യനുവേണ്ടി തയ്യാറാക്കിയ ഒരു അത്ഭുതമരുന്നാണ് ശാസ്ത്രം എന്നതുപോലെയാണ് തോന്നുന്നത്. അതുകൊണ്ട് കാര്യങ്ങള്‍ വിവേചിച്ചറിയുവാന്‍ ശ്രമിക്കുമ്പോള്‍ മൂടല്‍മഞ്ഞുപോലെ അവ്യക്തമായ ഒരവസ്ഥയിലായിരിക്കും നിങ്ങളതു ചെയ്യുന്നത്. എത്ര കഷ്ടപ്പെട്ടു നോക്കിയാലും നിങ്ങൾക്കു കാര്യങ്ങള്‍ വ്യക്തമായി കാണുവാന്‍ സാധിക്കുന്നില്ല. എത്ര കഷ്ടപ്പെട്ടു പരിശ്രമിച്ചാലും നിങ്ങള്‍ക്കവ മനസ്സിലാക്കുവാന്‍ സാധിക്കുകയില്ല. എന്നിരുന്നാലും  സാത്താന്‍ ശാസ്ത്രത്തിന്റെ പേരിനെ നിന്റെ വിജ്ഞാനതൃഷ്ണയെ ശമിപ്പിക്കുവാന്‍ ഉപയോഗിക്കുകയും നിന്നെ നിയന്ത്രണത്തില്‍ കൊണ്ടുവന്ന് ഓരോ ചുവടുകളായി അഗാധതയിലേക്കും മൃത്യുവിലേക്കും നയിക്കുകയും ചെയ്യും. അങ്ങനെയല്ലേ? (അതെ. അങ്ങനെയാണ്.) ഇതാണ് സാത്താന്‍ മനുഷ്യനെ ദുഷിപ്പിക്കുന്ന രണ്ടാമത്തെ വഴി.

പരമ്പരാഗത സംസ്കാരമാണ് സാത്താന്‍ മനുഷ്യനെ ദുഷിപ്പിക്കുന്ന മൂന്നാമത്തെ മാര്‍ഗ്ഗം. പരമ്പരാഗത സംസ്കാരവും അന്ധവിശ്വാസവുമായി അനവധി സാമ്യങ്ങളുണ്ട്. എന്നാല്‍ പരമ്പരാഗത സംസ്കാരത്തിനു ചില കഥകളും, സൂചിത കഥകളും സ്രോതസ്സുകളും ഉണ്ട് എന്നതാണു വ്യത്യാസം. സാത്താന്‍ പല നാടോടിക്കഥകളും അല്ലെങ്കില്‍ ചരിത്രപുസ്തകങ്ങളില്‍ കാണുന്ന കഥകളും കെട്ടിച്ചമയ്ക്കുകയും നിര്‍മ്മിക്കുകയും ചെയ്തിട്ടുണ്ട്. ഇത്  പരമ്പരാഗത സംസ്കാരത്തില്‍, അല്ലെങ്കില്‍ അന്ധവിശ്വാസത്തിൽ അധിഷ്ഠിതമായ കഥാപാത്രങ്ങള്‍ ആളുകളുടെ മനസ്സില്‍ ആഴത്തില്‍ പതിയുവാന്‍ കാരണമായിട്ടുണ്ട്. ഉദാഹരണത്തിന്, ചൈനയില്‍ "കടല്‍ കടക്കുന്ന എട്ട് അനശ്വരര്‍," "പടിഞ്ഞാറേക്കുള്ള യാത്ര," പച്ചരത്ന ചക്രവര്‍ത്തി, "നേഴാ സര്‍പ്പരാജാവിനെ കീഴടക്കുന്നു," "ദൈവങ്ങളുടെ സ്ഥാനാരോഹണം" എന്നിവയുണ്ട്. ഇവ മനുഷ്യമനസ്സുകളില്‍ ആഴത്തില്‍ വേരോടിയിട്ടില്ലേ? നിങ്ങളില്‍ ചിലര്‍ക്ക് എല്ലാ വിശദാംശങ്ങളും അറിയുകയില്ലെങ്കിലും, നിങ്ങള്‍ക്ക് ഈ  കഥകള്‍ പൊതുവായി അറിയാം. ഈ പൊതുവായ ഉള്ളടക്കമാണ് നിന്റെ ഹൃദയത്തിലും മനസ്സിലും തങ്ങിനില്‍ക്കുന്നതും. അതിനാല്‍ നിനക്കവ മറക്കുവാന്‍ സാധിക്കുന്നില്ല. ഇവയാണ് സാത്താന്‍ വളരെ മുമ്പുതന്നെ മനുഷ്യനായി തയ്യാറാക്കിയ, പല സമയങ്ങളിലായി പ്രചരിപ്പിച്ച, വിവിധ ആശയങ്ങളും ഐതിഹ്യങ്ങളും.  ഈ കാര്യങ്ങള്‍ മനുഷ്യരുടെ ആത്മാക്കള്‍ക്കു നേരിട്ടു നാശംവരുത്തുകയും അവയെ കാര്‍ന്നുതിന്നുകയും മനുഷ്യനെ ഒന്നിനു പുറകേ ഒന്നായി അവയുടെ സ്വാധീനവലയത്തിലാക്കുകയും ചെയ്യുന്നു. എന്നു പറഞ്ഞാല്‍, ഒരിക്കല്‍ നീ അത്തരത്തിലുള്ള പരമ്പരാഗത സംസ്കാരവും കഥകളും അല്ലെങ്കില്‍ അന്ധവിശ്വാസപരമായ കാര്യങ്ങളും സ്വീകരിച്ചുകഴിഞ്ഞാല്‍, ഒരിക്കല്‍ അവ നിന്റെ മനസ്സില്‍ ഉറച്ചുപോയിക്കഴിഞ്ഞാല്‍, ഒരിക്കല്‍ അവ നിന്റെ ഹൃദയത്തില്‍ ഉടക്കിക്കഴിഞ്ഞാല്‍ പിന്നെ നീ വശീകൃതനായതുപോലെയാണ്—ഈ സാംസ്കാരിക കെണികളില്‍, ഈ ആശയങ്ങളില്‍, ഈ പരമ്പരാഗത കഥകളില്‍, നീ അകപ്പെടുകയും അവയാല്‍ സ്വാധീനിക്കപ്പെടുകയും ചെയ്യുന്നു. അവ നിന്റെ ജീവിതത്തെ സ്വാധീനിക്കുന്നു. നിന്റെ ജീവിതത്തോടുള്ള കാഴ്ചപ്പാടിനെ സ്വാധീനിക്കുന്നു,  ഓരോ കാര്യത്തെയും കുറിച്ചുള്ള നിന്റെ വിലയിരുത്തലിനെയും സ്വാധീനിക്കുന്നു. അതിലെല്ലാം അധികമായി ജീവിതത്തിന്റെ ശരിയായ പാതയ്ക്കുവേണ്ടിയുള്ള നിന്റെ അന്വേഷണത്തെയും അതു സ്വാധീനിക്കുന്നു: ഇതു തീര്‍ച്ചയായും ഒരു ദുഷിച്ച സ്വാധീനമാണ്. നീ ശ്രമിച്ചാല്‍ത്തന്നെയും അവയെ നീക്കിക്കളയുവാനാകില്ല; നിനക്ക് അവയെ വെട്ടുവാന്‍ സാധിച്ചേക്കാം. പക്ഷേ, വെട്ടിനീക്കുവാന്‍ സാധിക്കുകയില്ല. നിനക്ക് അവയെ അടിക്കുവാന്‍ സാധിച്ചേക്കാം. പക്ഷേ, അടിച്ചോടിക്കുവാന്‍ സാധിക്കുകയില്ല. അതു കൂടാതെ, ആളുകള്‍ സ്വയമറിയാതെ ഇത്തരം സ്വാധീനത്തിനു കീഴില്‍ വന്നതിനുശേഷം, സ്വയമറിയാതെ അവര്‍ സാത്താനെ ആരാധിക്കുവാന്‍ തുടങ്ങുന്നു. സാത്താന്റെ രൂപത്തെ അവര്‍ തങ്ങളുടെ ഹൃദയങ്ങള്‍ക്കുള്ളില്‍ സൂക്ഷിക്കുന്നു. മറ്റു വാക്കുകളില്‍ പറഞ്ഞാല്‍, അവര്‍ സാത്താനെ തങ്ങളുടെ പ്രതിഷ്ഠയായി അവരോധിക്കുന്നു.  ആരാധിക്കുവാനും അനുകരിക്കുവാനുമുള്ള ഒരു വസ്തുവായി, അതിനെ ദൈവമായി ആരാധിക്കുന്ന അറ്റം വരെ പോകുന്നു. ഇക്കാര്യങ്ങള്‍ ആളുകളറിയാതെ അവരുടെ ഹൃദയങ്ങളിലിരുന്ന് അവരുടെ വാക്കുകളെയും പ്രവൃത്തികളെയും നിയന്ത്രിക്കുന്നു. അതിലുപരി, നീയാദ്യം ഈ കഥകളെയും ഐതിഹ്യങ്ങളെയും തെറ്റായി കരുതുമെങ്കിലും പിന്നീട് സ്വയമറിയാതെ നീയവയുടെ അസ്തിത്വത്തെ അംഗീകരിക്കുകയും, അവയെ യഥാര്‍ഥവ്യക്തികളും യഥാര്‍ഥത്തില്‍ നിലനില്‍ക്കുന്ന വസ്തുക്കളുമാക്കി മാറ്റുകയും ചെയ്യുന്നു. നിന്റെ അവബോധമില്ലായ്മയില്‍ ഈ ആശയങ്ങളെയും ഈ സംഗതികളുടെ അസ്തിത്വത്തെയും നീ നിന്റെ ഉപബോധമനസ്സില്‍ സ്വീകരിക്കുന്നു. ഉപബോധാവസ്ഥയില്‍ ഭൂതങ്ങളെയും സാത്താനെയും വിഗ്രഹങ്ങളെയും  നിങ്ങള്‍ സ്വന്തം ഗൃഹത്തിലേക്കും സ്വന്തം ഹൃദയത്തിലേക്കും ആനയിക്കുകയും ചെയ്യുന്നു—ഇതു തീര്‍ച്ചയായും ഒരു വശീകരണമാണ്. ഈ വാക്കുകള്‍ നിങ്ങള്‍ക്ക് മനസ്സിലാകുന്നുണ്ടോ? (ഉവ്വ്.) ചന്ദനത്തിരി കത്തിക്കുകയും ബുദ്ധനെ ആരാധിക്കുകയും ചെയ്തവര്‍ നിങ്ങളിലാരെങ്കിലുമുണ്ടോ? (ഉണ്ട്.) എന്തിനുവേണ്ടിയായിരുന്നു നിങ്ങള്‍ ചന്ദനത്തിരി കത്തിക്കുകയും ബുദ്ധനെ ആരാധിക്കുകയും ചെയ്തത്? (സമാധാനത്തിനുവേണ്ടി പ്രാര്‍ഥിക്കുകയായിരുന്നു.) അതിനെപ്പറ്റി ഇപ്പോള്‍ ചിന്തിക്കുമ്പോള്‍‍, സമാധാനത്തിനുവേണ്ടി സാത്താനോടു പ്രാര്‍ഥിക്കുന്നത് അസംബന്ധമല്ലേ? സാത്താന്‍ സമാധാനം കൊണ്ടുവരുമോ? (ഇല്ല.) നിങ്ങളന്ന് എത്ര അറിവില്ലാത്തവരായിരുന്നു എന്നു കാണുന്നുണ്ടോ? അത്തരത്തിലുള്ള പെരുമാറ്റം അസംബന്ധവും മൂഢവും വിവരംകെട്ടതുമാണ്, അല്ലേ? നിന്നെ എങ്ങനെ ദുഷിപ്പിക്കണം എന്നതു മാത്രമാണ് സാത്താന്റെ ചിന്ത. സാത്താന് നിനക്കു സമാധാനം നല്‍കുവാന്‍ സാധിക്കുകയില്ല. താത്കാലികമായ ആശ്വാസം നല്‍കുവാന്‍ മാത്രമേ സാധിക്കുകയുള്ളൂ. പക്ഷേ ഈ ആശ്വാസം നേടുവാന്‍ നീയൊരു പ്രതിജ്ഞയെടുക്കണം. നീ സാത്താനു നല്‍കിയ വാഗ്ദാനമോ പ്രതിജ്ഞയോ ലംഘിച്ചാല്‍ അതെങ്ങനെയാണ് നിന്നെ കഷ്ടപ്പെടുത്തുന്നത് എന്നു നീ കാണും. നിന്നെക്കൊണ്ട് പ്രതിജ്ഞയെടുപ്പിക്കുന്നത് യഥാര്‍ഥത്തില്‍ അതിനു നിന്നെ നിയന്ത്രിക്കുവാന്‍ വേണ്ടിയാണ്. നിങ്ങള്‍ സമാധാനത്തിനുവേണ്ടി പ്രാര്‍ഥിച്ചപ്പോള്‍ നിങ്ങള്‍ക്ക് സമാധാനം ലഭിച്ചോ? (ഇല്ല.)  നിങ്ങള്‍ക്കു സമാധാനം ലഭിച്ചില്ല. മറിച്ച് നിങ്ങളുടെ ഇത്തരം പരിശ്രമങ്ങള്‍ ദൗര്‍ഭാഗ്യവും അവസാനിക്കാത്ത ദുരന്തങ്ങളും കൊണ്ടുവന്നു—ശരിക്കും കയ്പ്പിന്റെ അന്തമില്ലാത്ത കടല്‍. സാത്താന്റെ ഭരണമേഖലയില്‍ സമാധാനമില്ല. ഇതാണ് സത്യം. ഇതാണ് ജന്മിത്ത അന്ധവിശ്വാസവും പരമ്പരാഗത സംസ്കാരവും മനുഷ്യര്‍ക്കു വരുത്തിയ പ്രത്യാഘാതം.

മനുഷ്യനെ ദുഷിപ്പിക്കുവാന്‍ സാത്താന്‍ ഉപയോഗിക്കുന്ന അവസാനത്തെ മാര്‍ഗ്ഗം സാമൂഹികപ്രവണതകളാണ്. "സാമൂഹികപ്രവണതകളില്‍" പല കാര്യങ്ങള്‍ ഉള്‍പ്പെടുന്നു.  ചില ആളുകള്‍ പറയുന്നു: പുതിയ ഫാഷനുകള്‍, സൗന്ദര്യവര്‍ധകവസ്തുക്കള്‍, കേശാലങ്കാരങ്ങള്‍, മേല്‍ത്തരം ഭക്ഷണം എന്നിവയാണോ ഇതുകൊണ്ട് അര്‍ഥമാക്കുന്നത്?" ഈ സംഗതികളാണോ സാമൂഹികപ്രവണതകളായി കണക്കാക്കപ്പെടുന്നത്? അവ സാമൂഹികപ്രവണതകളുടെ ഒരു ഭാഗമാണ്. പക്ഷേ നാം അവയെപ്പറ്റിയല്ല ഇവിടെ സംസാരിക്കുവാന്‍ പോകുന്നത്. സാമൂഹികപ്രവണതകള്‍ മനുഷ്യരില്‍ ഉളവാക്കുന്ന ആശയങ്ങള്‍,  ഈ ലോകത്തില്‍ ആളുകള്‍ ഒരു പ്രത്യേകരീതിയില്‍ പെരുമാറുന്നതിന് കാരണമാകുന്നതെങ്ങനെ,  അവ ആളുകളില്‍ ഉളവാക്കുന്ന ജീവിതലക്ഷ്യങ്ങളും കാഴ്ചപ്പാടും എന്നിവയെപ്പറ്റി മാത്രമാണു നാം സംസാരിക്കുവാന്‍ ആഗ്രഹിക്കുന്നത്. ഇവയെല്ലാം വളരെ പ്രധാനമാണ്. അവയ്ക്കു മനുഷ്യന്‍റെ മാനസികാവസ്ഥയെ നിയന്ത്രിക്കുവാനും സ്വാധീനിക്കുവാനും സാധിക്കും. ഈ പ്രവണതകള്‍ ഒന്നിന്നുപിറകെ ഒന്നായി ഉയര്‍ന്നുവരുന്നു. തുടര്‍ച്ചയായി മനുഷ്യന്‍റെ അധപതിപ്പിക്കുന്ന ദുഷ്സ്വധീനം അവയ്ക്കെല്ലാമുണ്ട്. ഭൂരിഭാഗം ജനങ്ങള്‍ക്കും സ്വാഭാവദാര്‍ഢ്യമില്ല, മനുഷ്യത്വമില്ല, അവര്‍ക്കു മനസ്സാക്ഷിയുമില്ല, യുക്തിയാണെങ്കില്‍ ഒട്ടുമില്ല എന്നുപറയുന്ന അവസ്ഥയോളം ആളുകള്‍ക്കു മനസ്സാക്ഷിയും മാനവികതയും യുക്തിയും നഷ്ടമാകുവാനും, അവരുടെ സദാചാരബോധവും സ്വഭാവഗുണവും കൂടുതല്‍  തരം തഴുവാനും അവ കാരണമാകുന്നു. അപ്പോള്‍ എന്താണ് ഈ പ്രവണതകള്‍? നഗ്നനേത്രങ്ങള്‍ കൊണ്ടു കാണാന്‍ കഴിയാത്ത പ്രവണതകളാണവ. ഒരു പുതിയ പ്രവണത ലോകത്തില്‍ തരംഗമാകുമ്പോള്‍, ഒരുപക്ഷേ, വളരെ കുറച്ചാളുകള്‍ മാത്രമേ ഈ പ്രവണത അവതരിപ്പിക്കുന്നവരായി മുന്‍പന്തിയിലുള്ളൂ. അവര്‍ ഏതെങ്കിലും പുതിയ കാര്യം ചെയ്യുവാന്‍ തുടങ്ങുകയും പിന്നെ ഏതെങ്കിലും തരം ആശയമോ ഏതെങ്കിലും തരം കാഴ്ചപ്പാടോ സ്വീകരിക്കുകയും ചെയ്യുന്നു. ഭൂരിഭാഗം മനുഷ്യരും, എന്നിരുന്നാലും, സ്വയമറിയാതെ ഇത്തരം പ്രവണതകളാല്‍  ബാധിക്കപ്പെടുകയും ഉള്‍ച്ചേര്‍ക്കപ്പെടുകയും ആകര്‍ഷിക്കപ്പെടുകയും ചെയ്യുന്നു,  അവര്‍ അറിയാതെ, സ്വേച്ഛയോടെയല്ലാതെ അവ സ്വീകരിക്കുകയും അവയില്‍ മുങ്ങിത്താഴുകയും അവയാല്‍ നിയന്ത്രിക്കപ്പെടുകയും ചെയ്യുന്നതുവരെ.   ഇത്തരം പ്രവണതകള്‍ ഒന്നിനുപിറകെ ഒന്നായി, ആരോഗ്യകരമായ മനസ്സും ശരീരവും ഇല്ലാത്ത മനുഷ്യര്‍  സത്യമെന്താണെന്നറിയാതിരിക്കുന്നതിനും നല്ലതും ചീത്തയും വേര്‍തിരിച്ചറിയുവാന്‍ സാധിക്കാതിരിക്കുന്നതിനും മനുഷ്യര്‍ അവയേയും  ഒപ്പം സാത്താനില്‍ നിന്നും വരുന്ന ജീവിതവീക്ഷണങ്ങളെയും മൂല്യങ്ങളെയും  സ്വീകരിക്കുന്നതിനും കാരണമാകുന്നു. ജീവിതത്തെ എങ്ങനെ സമീപിക്കണം എന്നതിനെക്കുറിച്ച് സാത്താന്‍ പറയുന്നതും അവര്‍ക്കു സാത്താന്‍ നല്‍കുന്ന ജീവിതരീതിയും അവര്‍ സ്വീകരിക്കുന്നു. എതിര്‍ക്കുവാനുള്ള ശക്തിയോ കഴിവോ അവര്‍ക്കില്ല.  അവബോധമാകട്ടെ, അത്ര പോലുമില്ല. അപ്പോള്‍, യഥാര്‍ഥത്തില്‍ എന്താണീ പ്രവണതകള്‍? നിങ്ങള്‍ക്ക് സാവധാനം മനസ്സിലാക്കാന്‍ സാധിച്ചേക്കാവുന്ന ഒരു ലളിതമായ ഉദാഹരണം ഞാന്‍ തെരഞ്ഞെടുത്തിട്ടുണ്ട്. ഉദാഹരണത്തിന്, മുന്‍കാലങ്ങളില്‍ ആരും ചതിക്കപ്പെടാതിരിക്കുവാന്‍ വേണ്ടിയാണ് ആളുകള്‍ വ്യാപാരം നടത്തിയിരുന്നത്. വാങ്ങുന്നതാരായാലും ഒരേ വിലയ്ക്കാണ് അവര്‍ സാധനങ്ങള്‍ വിറ്റിരുന്നത്. നല്ലൊരു മനസ്സാക്ഷിയുടെയും മനുഷ്യത്വത്തിന്‍റെയും അംശമല്ലേ ഇവിടെ പ്രതിഫലിക്കപ്പെടുന്നത്? ആളുകള്‍ ഇത്തരത്തില്‍ നല്ല വിശ്വാസത്തില്‍ വ്യാപാരം ചെയ്തിരുന്നപ്പോള്‍ അവര്‍ക്ക് അപ്പോഴും അല്പം മനസ്സാക്ഷിയും മനുഷ്യത്വവും അവശേഷിച്ചിരുന്നു എന്നു നമുക്കു കാണുവാന്‍ സാധിക്കും. പക്ഷേ മനുഷ്യന്‍റെ സദാ വര്‍ധിച്ചുവരുന്ന പണത്തിനായുള്ള ആവശ്യത്തോടൊപ്പം അവര്‍ സ്വയമറിയാതെ പണത്തെയും നേട്ടത്തെയും സുഖങ്ങളെയും കൂടുതല്‍ കൂടുതല്‍ സ്നേഹിക്കുവാന്‍ തുടങ്ങി. ചുരുക്കത്തില്‍, ആളുകള്‍ പണത്തിന് മുന്‍പത്തേക്കാള്‍ കൂടുതല്‍ പ്രാധാന്യം നല്‍കിത്തുടങ്ങി. ആളുകള്‍ പണത്തിന് കൂടുതല്‍ പ്രാധാന്യം കല്‍പ്പിക്കുമ്പോള്‍, അവര്‍ സ്വയമറിയാതെ അന്തസ്സിനും  യശസ്സിനും സല്‍പ്പേരിനും കുറവ് പ്രാധാന്യം കൊടുക്കുവാന്‍ തുടങ്ങുന്നു. ഇല്ലേ?  നീ കച്ചവടത്തിലേര്‍പ്പെടുമ്പോള്‍ മറ്റുള്ളവര്‍ ആളുകളെ പറ്റിച്ചു പണം കൈക്കലാക്കുവാന്‍ പലവഴികളും സ്വീകരിക്കുന്നതു കാണുന്നു. അവരുടെ പണം തെറ്റായ വഴിയിലൂടെ നേടിയതാണെങ്കിലും അവര്‍ കൂടുതല്‍ കൂടുതല്‍ പണക്കാരായി മാറിക്കൊണ്ടിരിക്കുന്നു. അവര്‍ നിങ്ങള്‍ ചെയ്യുന്ന അതേ വ്യാപാരമാണ് ചെയ്യുന്നതെങ്കിലും, അവരുടെ മൊത്തം കുടുംബവും നിങ്ങളെക്കാള്‍ കൂടുതല്‍ ജീവിതമാസ്വദിക്കുന്നു. അപ്പോള്‍ നിങ്ങള്‍ അസ്വസ്ഥരാകുകയും ഇങ്ങനെ ആത്മഗതം ചെയ്യുകയും ചെയ്യുന്നു: "എനിക്കെന്തുകൊണ്ട് അത് ചെയ്തുകൂടാ? എനിക്കെന്തുകൊണ്ട് അവര്‍ സമ്പാദിക്കുന്ന അത്രയും സമ്പാദിച്ചുകൂടാ? കൂടുതല്‍ പണം ലഭിക്കുവാനുള്ള, എന്‍റെ വ്യാപാരം മെച്ചപ്പെടുത്തുവാനുള്ള ഒരു വഴിയെപ്പറ്റി ഞാന്‍ ചിന്തിക്കേണ്ടിയിരിക്കുന്നു." പിന്നെ നിങ്ങള്‍ എങ്ങനെ ധാരാളം പണം സമ്പാദിക്കാം  എന്നാലോചിച്ച് തല പുണ്ണാക്കുന്നു. പണം സമ്പാദിക്കുന്ന സാധാരണ രീതിയനുസരിച്ച്, അതായത് എല്ലാ ഉപഭോക്താക്കള്‍ക്കും ഒരേ വിലയില്‍ സാധനങ്ങള്‍ വിറ്റുകൊണ്ട്, നീയുണ്ടാക്കുന്ന ലാഭം മനസ്സാക്ഷിക്കുത്തില്ലാതെ ഉണ്ടാക്കിയതാണ്. എന്നിരുന്നാലും, വേഗത്തില്‍ പണക്കാരനാകുന്നതിനുള്ള വഴി ഇതല്ല. ചിന്ത പതിയെ ഒരു പരിവര്‍ത്തനത്തിന് പണമുണ്ടാകുന്നതിനുള്ള വ്യഗ്രത നിമിത്തം നിന്‍റെ വിധേയമാകുന്നു.  ഈ പരിവര്‍ത്തനത്തിനിടെ നിന്‍റെ പെരുമാറ്റത്തിന്‍റെ തത്വങ്ങളും പതുക്കെ മാറുവാന്‍ തുടങ്ങുന്നു. ആദ്യം ഒരാളെ വഞ്ചിക്കുമ്പോള്‍ നിനക്കു ശങ്കകളുണ്ട്. "ഇത്തവണ മാത്രമേ ഞാനൊരാളെ വഞ്ചിക്കുകയുള്ളൂ. ഞാനിനി ഒരിക്കലും ഇതു ചെയ്യില്ല. എനിക്ക് ആളുകളെ വഞ്ചിക്കുവാന്‍ സാധിക്കില്ല. വഞ്ചനയ്ക്ക് ഗുരുതരമായ പ്രത്യാഘാതങ്ങളുണ്ട്. അതുമൂലം എനിക്കു വളരെയധികം പ്രശ്നങ്ങളുണ്ടാകും!" ആദ്യമായി ഒരാളെ ചതിക്കുമ്പോള്‍ നിന്‍റെ ഹൃദയത്തില്‍ കുറ്റബോധമുണ്ട്. നിങ്ങള്‍ക്ക് കുറ്റബോധം തോന്നിപ്പിക്കുകയും നിങ്ങളെ കുറ്റപ്പെടുത്തുകയും ചെയ്യുക എന്നത് മനുഷ്യന്‍റെ മനസ്സാക്ഷിയുടെ പ്രവര്‍ത്തനമാണ്. അപ്പോള്‍ മറ്റൊരാളെ വഞ്ചിക്കുമ്പോള്‍ നിനക്ക് അസ്വാഭാവികത തോന്നും. പക്ഷേ ഒരാളെ നീ വിജയകരമായി വഞ്ചിച്ചുകഴിഞ്ഞാല്‍ നിനക്ക് മുമ്പത്തേതിനെക്കാള്‍ കൂടുതല്‍ പണമുണ്ട് എന്നു കണ്ട് ഈ പരിപാടി നിനക്കു വളരെ ഗുണകരമാണ് എന്നു നീ ചിന്തിക്കും. ഹൃദയത്തില്‍ അവ്യക്തമായ ഒരു വേദനയുണ്ടെങ്കിലും, നിന്‍റെ വിജയത്തില്‍ സ്വയം അഭിനന്ദിക്കുവാന്‍ നിനക്കു തോന്നും. നിനക്കു  നിന്നോടുതന്നെ എന്തോ മതിപ്പു തോന്നുകയും ചെയ്യും. ആദ്യമായി നീ സ്വന്തം പെരുമാറ്റത്തെ, വഞ്ചനയുടെ വഴികളെ, ശരിവയ്ക്കും. അതിനുശേഷം, ഒരുതവണ മനുഷ്യന്‍ വഞ്ചനയാല്‍ മലിനീകരിക്കപ്പെട്ടുകഴിഞ്ഞാല്‍, അതു ചൂതാട്ടത്തിലേര്‍പ്പെട്ട ഒരാള്‍ ചൂതാട്ടക്കാരനാകുന്നതുപോലെത്തന്നെയാണ്. സ്വയമറിയാതെ നീ നിന്‍റെ വഞ്ചനാസ്വഭാവത്തെ ശരിവയ്ക്കുകയും അംഗീകരിക്കുകയും ചെയ്യുന്നു. അറിയാതെ, വഞ്ചനയെ നീ ഒരു ശരിയായ വ്യാപാരനടപടിയായും,  നിന്‍റെ നിലനില്‍പ്പിനും ഉപജീവനത്തിനുമുള്ള ഏറ്റവും ഉപകാരപ്രദമായ വഴിയായും കാണുന്നു. ഇങ്ങനെ ചെയ്യുന്നതിലൂടെ വേഗത്തില്‍ ധാരാളം പണം സമ്പാദിക്കാമെന്നു നീ കരുതുന്നു. ഇതൊരു പ്രക്രിയയാണ്: തുടക്കത്തില്‍ ഇത്തരത്തിലുള്ള സ്വഭാവത്തെ ആളുകള്‍ക്ക് അംഗീകരിക്കുവാന്‍ സാധിക്കുകയില്ല. അവര്‍ ഈ സ്വഭാവത്തെയും പ്രവര്‍ത്തനത്തെയും അവജ്ഞയോടെ കാണുന്നു. പിന്നെ അവര്‍ സ്വയം ഈ രീതി അവരുടേതായ രീതിയില്‍  പരീക്ഷിച്ചു തുടങ്ങുന്നു. അവരുടെ ഹൃദയങ്ങള്‍ക്കു ക്രമേണ പരിവര്‍ത്തനം സംഭവിച്ചു തുടങ്ങുന്നു. എന്തുതരം പരിവര്‍ത്തനമാണിത്? ഈ പ്രവണതയ്ക്കുള്ള അംഗീകാരവും സമ്മതവുമാണിത്. സാമൂഹിക പ്രവണതകൊണ്ട് നിന്‍റെ മനസ്സില്‍ പതിഞ്ഞ ഈ  ആശയത്തിനുള്ള അംഗീകരമാണിത്. അതു തിരിച്ചറിയാതെ,  നിങ്ങള്‍ കച്ചവടത്തിലേര്‍പ്പെടുമ്പോള്‍ ആളുകളെ ചതിക്കാതിരിക്കുകയാണെങ്കില്‍, നിങ്ങള്‍ക്ക് സ്വയം മോശമാണെന്ന് തോന്നും. നിങ്ങള്‍ ആളുകളെ ചതിക്കാതിരിക്കുമ്പോള്‍ നിങ്ങള്‍ക്ക് എന്തോ നഷ്ടപ്പെട്ടതുപോലെ നിങ്ങള്‍ക്ക് തോന്നും. അറിയാതെ, ഈ വഞ്ചന നിന്‍റെ ആത്മാവും നട്ടെല്ലും മാറ്റാനാവാത്ത തരം പെരുമാറ്റവും, അഥവാ നിന്‍റെ ജീവിതത്തിന്റെ പ്രമാണവുമായി മാറുന്നു. മനുഷ്യന്‍ ഈ സ്വഭാവവും ചിന്തയും സ്വീകരിച്ചതിനുശേഷം  ഇതവന്റെ ഹൃദയത്തില്‍ ഒരു മാറ്റം കൊണ്ടുവന്നിട്ടില്ലേ? നിന്‍റെ ഹൃദയത്തിന് മാറ്റം വന്നു. അതുപോലെ നിന്‍റെ സ്വഭാവദാര്‍ഢ്യത്തിനും മാറ്റം വന്നോ? നിന്‍റെ മനുഷ്യത്വത്തിന് മാറ്റം വന്നോ? നിന്റെ മനസ്സാക്ഷിക്ക് മാറ്റം വന്നോ? (ഉവ്വ്.) അതേ, അവരുടെ ഹൃദയം മുതല്‍ ചിന്തകള്‍ വരെ അടിമുടി മാറുന്ന അത്രയും ഈ വ്യക്തിയുടെ ഓരോ ഭാഗവും ഗുണപരമായ ഒരു മാറ്റത്തിനു വിധേയമാകുന്നു. ഈ മാറ്റം നിന്നെ കൂടുതല്‍ കൂടുതല്‍ ദൈവത്തില്‍ നിന്നും അകറ്റുന്നു. നീ കൂടുതലായി സാത്താനോടടുക്കുന്നു. നിങ്ങള്‍ കൂടുതല്‍ കൂടുതല്‍ സാത്താനെപ്പോലെയാകുന്നു.

ഈ സാമൂഹിക പ്രവണതകളെ നോക്കിക്കാണുമ്പോള്‍ അവയ്ക്കു ആളുകളുടെ മേല്‍ വലിയ സ്വാധീനമുണ്ട് എന്നു നിങ്ങള്‍ക്ക് പറയുവാന്‍ സാധിക്കുമോ? അവ വളരെയധികം ഹാനികരമായ പ്രഭാവമാണോ ആളുകളുടെ മേല്‍ ഉണ്ടാക്കുന്നത്? (അതേ.) അവയ്ക്കു മനുഷ്യരുടെമേല്‍ വളരെയധികം ഹാനികരമായ പ്രഭാവമാണുള്ളത്. ഒന്നിനുപുറകെ ഒന്നായി വരുന്ന സാമൂഹിക പ്രവണതകള്‍ ഉപയോഗിച്ച് മനുഷ്യരിലുള്ള എന്താണ് സാത്താന്‍ ദുഷിപ്പിക്കുന്നത്?  (മനുഷ്യന്‍റെ മനസ്സാക്ഷി, യുക്തി, മനുഷ്യത്വം, ധാര്‍മ്മികത, ജീവിതത്തെക്കുറിച്ചുള്ള കാഴ്ചപ്പാട് എന്നിവ.) അവ ജനങ്ങളില്‍ പടിപടിയായ അധപതനത്തിനു കാരണമാകുന്നു. ഇല്ലേ? മനുഷ്യരെ പതിയെ ചെകുത്താന്‍മാരുടെ കൂട്ടിലേക്ക് ആകര്‍ഷിച്ചു കൊണ്ടുവരുവാനായി സാത്താന്‍ ഈ സാമൂഹികപ്രവണതകളെ ഉപയോഗിക്കുന്നു. അപ്പോള്‍ ഈ സാമൂഹിക പ്രവണതകളില്‍ അകപ്പെടുന്ന മനുഷ്യര്‍ അറിയാതെ പണത്തെയും ലൗ  കികതൃഷ്ണകളെയും ദുഷ്ടതയെയും അക്രമത്തെയും പിന്തുണയ്ക്കുന്നു. ഒരിക്കല്‍ ഇക്കാര്യങ്ങള്‍ മനുഷ്യന്‍റെ ഹൃദയത്തിനുള്ളില്‍ പ്രവേശിച്ചാല്‍ മനുഷ്യന്‍ എന്താണ് ആയിത്തീരുക? മനുഷ്യന്‍ പിശാചായിത്തീരുന്നു, സാത്താന്‍! എന്തുകൊണ്ട്? കാരണം മനശ്ശാസ്ത്രപ്രവണതയാണ്  മനുഷ്യന്‍റെ ഹൃദയത്തിലുള്ളത്? എന്തിനെയാണ് മനുഷ്യന്‍ ബഹുമാനിക്കുന്നത്? മനുഷ്യന്‍ ദുഷ്ടതയിലും ആക്രമത്തിലും സന്തോഷം കണ്ടെത്താന്‍ തുടങ്ങുന്നു. സൗന്ദര്യത്തിലോ നന്മയിലോ അവന്‍ താല്‍പര്യം കാണിക്കുന്നില്ല. സമാധാനത്തിലാകട്ടെ, അത്രപോലുമില്ല. സാധാരണ മാനവികതയുടെ ലളിതജീവിതം ജീവിക്കുവാന്‍ ആളുകള്‍ തയ്യാറല്ല. പകരം അവര്‍ ഉന്നത സ്ഥാനവും ധാരാളം സമ്പത്തും ആസ്വദിക്കുവാന്‍ ആഗ്രഹിക്കുന്നു. ശാരീരികസുഖങ്ങളില്‍ മതിമറക്കുവാന്‍ ആഗ്രഹിക്കുന്നു. ജഡത്തെ  തൃപ്തിപ്പെടുത്തുന്നതിനുള്ള ഒരവസരവും അവര്‍ പാഴാക്കുന്നില്ല. അവരെ തടയുവാന്‍ നിയന്ത്രണങ്ങളോ ബന്ധനങ്ങളോ ഇല്ല. മറ്റുവാക്കുകളില്‍ പറഞ്ഞാല്‍ അവര്‍ക്കിഷ്ടമുള്ളതെല്ലാം അവര്‍ ചെയ്യുന്നു. അതുകൊണ്ട്, മനുഷ്യന്‍ ഈ തരത്തിലുള്ള പ്രവണതകളിലെല്ലാം വ്യാപൃതനായിരിക്കുമ്പോള്‍ നീ  പഠിച്ചു നേടിയ വിജ്ഞാനം സ്വയം സ്വതന്ത്രനാകുവാന്‍ നിന്നെ സഹായിക്കുമോ? പരമ്പരാഗത സംസ്കാരത്തെക്കുറിച്ചും അന്ധവിശ്വാസങ്ങളെക്കുറിച്ചും നിനക്കുള്ള അറിവ് ഈ ഗുരുതരമായ വിഷമസ്ഥിതിയില്‍ നിന്നും രക്ഷപ്പെടാന്‍ നിന്നെ സഹായിക്കുമോ? പരമ്പരാഗത ധാര്‍മികതയും മനുഷ്യര്‍ക്കറിവുള്ള ചടങ്ങുകളും സ്വയം നിയന്ത്രിക്കുന്നതിന് മനുഷ്യനെ സഹായിക്കുമോ? ‘ത്രിമാന മഹാസാഹിത്യകൃതി’ ഉദാഹരണമായെടുക്കുക. ഈ പ്രവണതകളുടെ ചതുപ്പില്‍നിന്നും കാല്‍ വലിക്കുവാന്‍ ഇതിന് ആളുകളെ സഹായിക്കുവാന്‍ സാധിക്കുമോ? (ഇല്ല, അതിനു സാധിക്കില്ല). അങ്ങനെ മനുഷ്യന്‍ കൂടുതല്‍ ദുഷ്ടനും അഹങ്കാരിയും അഭിമാനിയും സ്വാര്‍ത്ഥനും വിദ്വേഷിയും ആയിത്തീരുന്നു. മനുഷ്യര്‍ക്കിടയില്‍ ഇപ്പോള്‍ സ്നേഹമില്ല. കുടുംബാംഗങ്ങള്‍ക്കിടയില്‍ സ്നേഹമില്ല. ബന്ധുക്കള്‍ക്കും സുഹൃത്തുക്കള്‍ക്കുമിടയില്‍ ഒരു മനസ്സിലാക്കലുമില്ല. മനുഷ്യബന്ധങ്ങള്‍ അക്രമസ്വഭാവമുള്ളവയായി. മറ്റു മനുഷ്യരുടെ കൂടെ ജീവിക്കാന്‍ ഓരോ വ്യക്തിയും അക്രമരീതികള്‍ സ്വീകരിക്കുന്നു. അക്രമം ഉപയോഗിച്ച് അവര്‍ അന്നന്നുള്ള അപ്പം നേടുന്നു. അക്രമം ഉപയോഗിച്ച് അവരുടെ സ്ഥാനമാനങ്ങളും അവരുടെ ലാഭങ്ങളും നേടുന്നു. അവര്‍ക്കു വേണ്ടതെന്തും ചെയ്യുവാന്‍ വേണ്ടി അവര്‍ ആക്രമത്തിന്റെയും ദുഷ്ടതയുടെയും മാര്‍ഗ്ഗങ്ങള്‍ സ്വീകരിക്കുന്നു. ഈ മനുഷ്യര്‍ ശരിക്കും ഭയങ്കരരല്ലേ? (അതെ.) ഞാന്‍ ഇപ്പോള്‍ സംസാരിച്ച എല്ലാ കാര്യങ്ങളും കേട്ടുകഴിഞ്ഞപ്പോള്‍, സാത്താന്‍ മനുഷ്യരെ ദുഷിപ്പിക്കുന്ന ഈ അന്തരീക്ഷത്തില്‍, ഈ ലോകത്തില്‍, ഇത്തരത്തിലുള്ള ആളുകള്‍ക്കിടയില്‍ ജീവിക്കുക എന്നത്  ജീവിക്കുക എന്നത് ഭയാനകമാണെന്ന് നിങ്ങള്‍ക്ക് തോന്നുന്നില്ലേ? (ഉണ്ട്.) അതുകൊണ്ട്, നിങ്ങള്‍ക്കെപ്പോഴെങ്കിലും നിങ്ങളോടുതന്നെ സഹതാപം തോന്നിയിട്ടുണ്ടോ? നിങ്ങള്‍ക്ക് ഈ നിമിഷം അല്പമങ്ങനെ തോന്നുന്നുണ്ട്. ഇല്ലേ? (എനിക്കു തോന്നുന്നുണ്ട്.) നിങ്ങളുടെ പറച്ചില്‍ കേട്ടിട്ട് നിങ്ങള്‍ ഇങ്ങനെ ചിന്തിക്കുന്നപോലെ തോന്നുന്നു, "മനുഷ്യനെ ദുഷിപ്പിക്കുവാന്‍ സാത്താന് പലതരം വ്യത്യസ്തമാര്‍ഗ്ഗങ്ങളുണ്ട്. അതെല്ലാ അവസരവും ഉപയോഗിക്കുന്നു. നമ്മള്‍ എങ്ങോട്ടു തിരിഞ്ഞാലും അതുണ്ട്. എന്നിരുന്നാലും മനുഷ്യനെ രക്ഷിക്കുവാനാകുമോ?" എന്നിരുന്നാലും മനുഷ്യനെ രക്ഷിക്കുവാനാകുമോ? മനുഷ്യനു സ്വയം രക്ഷിക്കുവാന്‍ സാധിക്കുമോ? (ഇല്ല.) പച്ചരത്നചക്രവര്‍ത്തിക്കു മനുഷ്യനെ രക്ഷിക്കുവാന്‍ സാധിക്കുമോ? കണ്‍ഫ്യൂഷ്യസിന് മനുഷ്യനെ രക്ഷിക്കുവാന്‍ സാധിക്കുമോ? ഗ്വാന്‍യിന്‍ ബോധിസത്ത്വന് മനുഷ്യനെ രക്ഷിക്കുവാന്‍ സാധിക്കുമോ?(ഇല്ല.) അപ്പോള്‍ ആര്‍ക്കാണ് മനുഷ്യനെ രക്ഷിക്കുവാന്‍ സാധിക്കുക?(ദൈവത്തിന്.) ചിലയാളുകള്‍ എന്നിരുന്നാലും അവരുടെ ഹൃദയങ്ങളില്‍ ഇതുപോലുള്ള ചോദ്യങ്ങളുയര്‍ത്തും: "സാത്താന്‍ അത്രയും ഭ്രാന്തമായി വെറിപൂണ്ട് നമുക്കു ഭയങ്കരമായ ഹാനി വരുത്തുന്നു. നമുക്കുപിന്നെ ജീവിക്കുവാനുള്ള പ്രത്യാശയോ ജീവിക്കുവാനുള്ള ആത്മവിശ്വാസമോ ഉണ്ടാകുന്നില്ല." നമ്മളെല്ലാവരും ദുഷിപ്പിനുനടുവിലാണ് ജീവിക്കുന്നത്. ഓരോ വ്യക്തിയും ഏതെങ്കിലും തരത്തില്‍ ദൈവത്തെ എതിര്‍ക്കുന്നു. ഇപ്പോള്‍ നമ്മുടെ ഹൃദയങ്ങള്‍ എത്രത്തോളം താഴാമോ അത്രത്തോളം താഴ്ന്നുകഴിഞ്ഞു. അപ്പോള്‍ സാത്താന്‍ നമ്മളെ ദുഷിപ്പിക്കുമ്പോള്‍ ദൈവം എവിടെയാണ്? എന്താണ് ദൈവം ചെയ്യുന്നത്? ദൈവം നമുക്കുവേണ്ടി ചെയ്യുന്നതെന്താണെങ്കിലും നമുക്കതൊരിക്കലും അനുഭവവേദ്യമാകുന്നില്ല!" ചിലയാളുകള്‍ക്ക് അനിവാര്യമായും മനസ്സുമടുക്കുകയും അവര്‍ ഭഗ്നാശരാകുകയും ചെയ്യുന്നു, ശരിയല്ലേ? നിങ്ങള്‍ക്ക് ഈ തോന്നല്‍ വളരെ ആഴത്തിലുള്ളതായിരിക്കാം. കാരണം ഞാന്‍ പറഞ്ഞുകൊണ്ടിരുന്നതെല്ലാം മനുഷ്യര്‍ക്ക് പതിയെ മനസ്സിലാകുവാനും, തങ്ങള്‍ പ്രത്യാശയില്ലാത്തവരാണെന്നു കൂടുതല്‍ കൂടുതല്‍ അവര്‍ തിരിച്ചറിയുവാനും, തങ്ങള്‍ ദൈവത്താല്‍ ഉപേക്ഷിക്കപ്പെട്ടുവെന്ന് കൂടുതല്‍ കൂടുതല്‍ അവര്‍ക്കു തോന്നിക്കുവാനും വേണ്ടിയാണ്. പക്ഷേ, പേടിക്കേണ്ട. ഇന്നത്തെ നമ്മുടെ ചര്‍ച്ചാവിഷയമായ "സാത്താന്റെ ദുഷ്ടത" എന്നതല്ല നമ്മുടെ യഥാര്‍ഥവിഷയം. ദൈവത്തിന്റെ വിശുദ്ധിയുടെ സത്തയെക്കുറിച്ച് സംസാരിക്കുവാന്‍, ഏതായാലും എന്തുതരം 

 അവസ്ഥയിലാണ് മനുഷ്യന്‍ ഇപ്പോള്‍ ഉള്ളത് എന്നു ആളുകള്‍ക്കു മനസ്സിലാകുവാന്‍ വേണ്ടി നമ്മളാദ്യം എങ്ങനെയാണ് സാത്താന്‍ മനുഷ്യനെ ദുഷിപ്പിക്കുന്നതെന്നും സാത്താന്റെ ദുഷ്ടതയെപ്പറ്റിയും ചര്‍ച്ച ചെയ്യണം. ഇതിനെപ്പറ്റി സംസാരിക്കുന്നതിന്റെ ഒരു ലക്ഷ്യം സാത്താന്റെ ദുഷ്ടതയെപ്പറ്റി അറിയുവാന്‍ മനുഷ്യരെ അനുവരിക്കുക എന്നതാണ്. യഥാര്‍ഥവിശുദ്ധി എന്താണെന്ന് കൂടുതല്‍ ആഴത്തില്‍ മനസ്സിലാക്കുവാന്‍ മനുഷ്യരെ അനുവദിക്കുക എന്നതാണു മറ്റൊരു ലക്ഷ്യം.

കഴിഞ്ഞ തവണത്തേതുമായി താരതമ്യം ചെയ്യുമ്പോള്‍ ഞാനിത്തവണ ഈ കാര്യങ്ങളെപ്പറ്റി കൂടുതല്‍ വിശദമായി സംസാരിച്ചില്ലേ?  (ഉവ്വ്.) അതുകൊണ്ട് നിങ്ങളുടെ ധാരണ ഇപ്പോള്‍ അല്പം കൂടി ആഴപ്പെട്ടില്ലേ? (ഉവ്വ്.) കൃത്യമായും എന്താണു ദൈവത്തിന്റെ വിശുദ്ധിയെന്ന് ഞാന്‍ പറയുമെന്ന് അനവധിയാളുകള്‍ ഇപ്പോള്‍ പ്രതീക്ഷിക്കുന്നുണ്ട്. പക്ഷേ ദൈവത്തിന്റെ വിശുദ്ധിയെപ്പറ്റി പറയുമ്പോള്‍ ഞാനാദ്യം ദൈവത്തിന്റെ പ്രവൃത്തികളെപ്പറ്റി സംസാരിക്കും.  നിങ്ങളെല്ലാവരും വളരെ ശ്രദ്ധയോടെ കേള്‍ക്കണം. അതിനുശേഷം, കൃത്യമായും എന്താണു ദൈവത്തിന്റെ വിശുദ്ധിയെന്ന് ഞാന്‍ നിങ്ങളോട് ചോദിക്കും. ഞാനതു നേരെ പറയില്ല. പക്ഷേ, മനസ്സിലാക്കിയെടുക്കാന്‍ ശ്രമിക്കുന്നതിന് ഞാന്‍  നിങ്ങളെ അനുവദിക്കും.  മനസ്സിലാക്കിയെടുക്കുന്നതിനുള്ള സാവകാശം ഞാന്‍ നിങ്ങള്‍ക്കു തരും. ഈ രീതിയെപ്പറ്റി നിങ്ങള്‍ എന്താണു കരുതുന്നത്? (നല്ലതാണെന്നു തോന്നുന്നു.) അങ്ങനെയെങ്കില്‍ ഞാന്‍ പറയുവാന്‍ പോകുന്നത് ശ്രദ്ധിച്ചുകേള്‍ക്കുക.

സാത്താന്‍ മനുഷ്യനെ ദുഷിപ്പിക്കുമ്പോഴെല്ലാം, അല്ലെങ്കില്‍ അവനുമേല്‍ അനിയന്ത്രിതമായ നാശം വരുത്തുമ്പോഴെല്ലാം ദൈവം ഒന്നും ചെയ്യാതെ നോക്കി നില്‍ക്കുകയല്ല. താന്‍ തെരഞ്ഞെടുത്തവരെ അവിടുന്ന് തള്ളിക്കളയുകയോ അവരുടെ നേരെ കണ്ണടയ്ക്കുകയോ ചെയ്യുന്നുമില്ല. സാത്താന്‍ ചെയ്യുന്നതെല്ലാം വളരെ വ്യക്തമായി ദൈവം മനസ്സിലാക്കുന്നു. സാത്താന്‍ എന്തുതന്നെ ചെയ്താലും അതുമൂലം എന്തുതന്നെ പ്രവണതകള്‍ ഉയര്‍ന്നുവന്നാലും സാത്താന്‍ ചെയ്യുവാന്‍ ശ്രമിക്കുന്നതെല്ലാം ദൈവം അറിയുന്നു. ദൈവം തെരഞ്ഞെടുത്തവരെ അവിടുന്നു കയ്യൊഴിയുന്നില്ല. മറിച്ച്, ആരാലും ശ്രദ്ധിക്കപ്പെടാതെ, രഹസ്യമായി, നിശ്ശബ്ദമായി ആവശ്യമായതെല്ലാം ദൈവം ചെയ്യുന്നു. ദൈവം ആരുടെയെങ്കിലും മേല്‍ പ്രവര്‍ത്തിക്കുവാന്‍ തുടങ്ങുമ്പോള്‍, ആരെയെങ്കിലും തെരഞ്ഞെടുത്തുകഴിഞ്ഞാല്‍ അവിടുന്ന് ഇക്കാര്യം ആരെയും അറിയിക്കുന്നില്ല. ഇത് സാത്താനെയും അറിയിക്കുന്നില്ല. അതിനെ ഒരു വലിയ കാര്യമാക്കി ഒട്ടും കാണിക്കുന്നുമില്ല. അവിടുന്നു വളരെ നിശ്ശബ്ദമായി, വളരെ സ്വാഭാവികമായി, ആവശ്യമായത് ചെയ്യുന്നു. ആദ്യമായി അവിടുന്ന് നിനക്കായി ഒരു കുടുംബത്തെ തെരഞ്ഞെടുക്കുന്നു; നിന്റെ കുടുംബപശ്ചാത്തലവും, നിന്റെ മാതാപിതാക്കളും നിന്റെ പൂര്‍വ്വീകരും--ദൈവം ഇതെല്ലാം മുന്‍കൂട്ടി നിശ്ചയിക്കുന്നതാണ്. മറ്റുവാക്കുകളില്‍ പറഞ്ഞാല്‍, ദൈവം ഈ തീരുമാനങ്ങള്‍ പെട്ടെന്നെടുക്കുന്നതല്ല. മറിച്ച്, അവിടുന്ന് ഈ വേല വളരെ മുമ്പ് ആരംഭിച്ചതാണ്. ദൈവം നിങ്ങള്‍ക്കായി ഒരു കുടുംബത്തെ തെരഞ്ഞെടുത്തുകഴിഞ്ഞാല്‍ നിനക്കു ജനിക്കുവാനായി ഒരു ദിവസം അവിടുന്ന് തെരഞ്ഞെടുക്കുന്നു. പിന്നെ, കരഞ്ഞുകൊണ്ട് നീ ഈ ഭൂമിയില്‍ ജനിച്ചുവീഴുന്നത് അവിടുന്നു വീക്ഷിക്കുന്നു. നിന്റെ ജനനവും നീ നിന്റെ ആദ്യത്തെ വാക്കുകള്‍ ഉരുവിടുന്നതും നീ പിച്ച വയ്ക്കുന്നതുമെല്ലാം അവിടുന്ന് വീക്ഷിക്കുന്നു. നീ ഓരോ ചുവടുകള്‍ വയ്ക്കുന്നു...ഇപ്പോള്‍ നിനക്കു ഓടുവാനും ചാടുവാനും സംസാരിക്കുവാനും നിന്റെ വികാരങ്ങള്‍ പ്രകടിപ്പിക്കുവാനും സാധിക്കും. മനുഷ്യര്‍ വളരുമ്പോള്‍ കടുവ ഇരയെ നിരീക്ഷിക്കുന്നതുപോലെ സാത്താന്‍ എല്ലായ്പ്പോഴും അവരുടെമേല്‍ കണ്ണുവയ്ക്കുന്നു. പക്ഷേ തന്റെ പ്രവൃത്തി ചെയ്യുന്നതില്‍ മനുഷ്യരില്‍ നിന്നോ സംഭവങ്ങളില്‍ നിന്നോ അല്ലെങ്കില്‍ വസ്തുക്കളില്‍ നിന്നോ ഉണ്ടാകുന്ന ഒരു പരിമിതിക്കും ദൈവം വിധേയനല്ല.  അവിടുത്തേക്കു ചെയ്യുവാനുള്ളതും ചെയ്യേണ്ടതുള്ളതും അവിടുന്നു ചെയ്യുന്നു. വളരുന്ന പ്രക്രിയയില്‍ രോഗവും മനക്ലേശവും പോലെ  നിനഷ്ടമില്ലാത്ത പല കാര്യങ്ങളും നിനക്കു നേരിടേണ്ടി വരാം. പക്ഷേ നീ ഈ വഴി നടക്കുമ്പോള്‍ നിന്‍റെ ജീവിതവും ഭാവിയും കൃത്യമായും ദൈവത്തിന്റെ പരിപാലനയിലാണ്. നിന്‍റെ ജീവിതകാലം മുഴുവനിലേക്കുമുള്ള യഥാര്‍ഥമായ ഒരുറപ്പ് ദൈവം നല്കുന്നു. കാരണം നിന്നെ കാത്തുകൊണ്ട്, നിന്നെ പരിപാലിച്ചുകൊണ്ട്, അവിടുന്ന് നിനക്കരികില്‍ത്തന്നെയുണ്ട്. ഇതറിയാതെയാണ് നീ വളര്‍ന്നുവരുന്നത്. പുതിയ കാര്യങ്ങളുമായി നീ സമ്പര്‍ക്കത്തില്‍ വരികയും ഈ ലോകത്തെയും മനുഷ്യവര്‍ഗത്തെയും അറിയുവാന്‍ തുടങ്ങുകയും ചെയ്യുന്നു. നിനക്കെല്ലാം പുതിയതാണ്. നീ ചെയ്യുവാന്‍ ഇഷ്ടപ്പെടുന്ന ചില കാര്യങ്ങളുണ്ട്. നിന്റെ സ്വന്തം മനുഷ്യത്വത്തിലാണ് നീ ജീവിക്കുന്നത്. നിന്റെ സ്വന്തം സ്ഥലത്താണ് നീ ജീവിക്കുന്നത്. ദൈവത്തിന്റെ അസ്തിത്വത്തെക്കുറിച്ച് നിനക്കു ചെറിയൊരു അറിവുപോലും ഇല്ല. പക്ഷേ നിന്റെ വളര്‍ച്ചയുടെ ഓരോ ഘട്ടവും ദൈവം വീക്ഷിക്കുന്നു. നീ മുന്നോട്ടുവയ്ക്കുന്ന ഓരോ ചുവടും അവിടുന്ന് നിരീക്ഷിക്കുന്നു. നീ വിജ്ഞാനം നേടുകയോ അല്ലെങ്കില്‍ ശാസ്ത്രം പഠിക്കുകയോ ചെയ്യുമ്പോള്‍ പോലും ദൈവം ഒരിട പോലും നിന്നെ വിട്ടുമാറിയിട്ടില്ല. ഇക്കാര്യത്തില്‍ നീയും മറ്റുള്ളവരെപ്പോലെയാണ്. ലോകത്തെ അറിയുകയും അതില്‍ വ്യാപരിക്കുകയും ചെയ്യുന്ന പ്രക്രിയയില്‍ സ്വന്തം ആദര്‍ശങ്ങളും ഒഴിവുസമയവിനോദങ്ങളും താല്പര്യങ്ങളും നീ  ഉണ്ടാക്കിയിട്ടുണ്ട്. വലിയ സ്വപ്നങ്ങളും നിനക്കുണ്ട്. നീ  പലപ്പോഴും നിന്‍റെ ഭാവിയെപ്പറ്റി ചിന്തിക്കുന്നു. നിങ്ങളുടെ ഭാവി എങ്ങനെയായിരിക്കണം എന്നതിനെപ്പറ്റി രൂപരേഖ തയ്യാറാക്കുന്നു. പക്ഷേ ഇതിനിടയില്‍ എന്തെല്ലാം മാറിയാലും എന്താണു നടക്കുന്നതെന്ന് ദൈവം വ്യക്തമായി കാണുന്നു. ഒരുപക്ഷേ നിന്‍റെ ഭൂതകാലം നീ തന്നെ മറന്നിട്ടുണ്ടാകും. പക്ഷേ ദൈവത്തെ സംബന്ധിച്ചിടത്തോളം, അവിടുത്തേക്കാള്‍ നന്നായി നിന്നെ മനസ്സിലാക്കുവാന്‍ ആര്‍ക്കും സാധിക്കുകയില്ല. നീ ദൈവത്തിന്റെ ദൃഷ്ടികള്‍ക്കുകീഴിലാണ് ജീവിക്കുന്നതും വളരുന്നതും പക്വത പ്രാപിക്കുന്നതും. ഈ കാലഘട്ടത്തിലെ ദൈവത്തിന്റെ ജോലി ഒരാളും .ഒരിക്കലും ഗ്രഹിക്കാത്തതും ഒരാള്ക്കും അറിയാത്തതുമാണ്. ദൈവം തീര്‍ച്ചയായും ആരോടും ഇതിനെപ്പറ്റി പറയുന്നില്ല. അപ്പോള്‍ എന്താണ് ഏറ്റവും പ്രധാനപ്പെട്ട കാര്യം? അത് ദൈവം ഒരു വ്യക്തിയെ രക്ഷിക്കുമെന്നുള്ള ഉറപ്പാണെന്നു പറയാം. എന്നു പറഞ്ഞാല്‍ ദൈവം ഒരു വ്യക്തിയെ രക്ഷിക്കുവാന്‍ ആഗ്രഹിക്കുന്നെങ്കില്‍ അവിടുന്ന് ഇതുചെയ്യണം. ഈ ജോലി ദൈവത്തിനും മനുഷ്യനും വളരെ പ്രധാനമാണ്. അതെന്താണെന്ന് നിങ്ങള്‍ക്കറിയാമോ? നിങ്ങള്‍ക്കതിനെപ്പറ്റി ഒരു ചിന്തയും ധാരണയും ഇല്ലാത്തതുപോലെ തോന്നുന്നു. അതുകൊണ്ട് ഞാന്‍ തന്നെ പറയാം. നീ ജനിച്ച സമയം മുതല്‍ ഇന്നുവരെ  ദൈവം നിന്റെ മേല്‍ ഒരുപാട് പ്രവൃത്തി ചെയ്തുകഴിഞ്ഞു. പക്ഷേ അവിടുന്ന് ചെയ്തിട്ടുള്ള എല്ലാറ്റിന്റെയും വിശദമായ വിവരങ്ങള്‍ അവിടുന്ന് നിനക്കു നല്‍കിയിട്ടില്ല. ദൈവം ഇതറിയുവാന്‍ നിന്നെ അനുവദിച്ചിട്ടില്ല. നിന്നോടു പറഞ്ഞിട്ടുമില്ല. ദൈവത്തെ സംബന്ധിച്ചിടത്തോളം ഇതവിടുന്ന് ചെയ്യേണ്ടതാണ്. അവിടുത്തെ ഹൃദയത്തില്‍ അവിടുന്ന് പ്രധാനമായും ചെയ്യേണ്ട, ഈ കാര്യങ്ങള്‍ക്കെല്ലാം ഉപരിയായ ഒന്നുണ്ട്. അതായത് ഒരു വ്യക്തി ജനിച്ച സമയം മുതല്‍ ഈ ദിവസം വരെ ദൈവം അവരുടെ സുരക്ഷ ഉറപ്പുവരുത്തേണ്ടതുണ്ട്. നിങ്ങളീ വാക്കുകള്‍ കേള്‍ക്കുമ്പോള്‍  നിങ്ങള്‍ക്കിത് മുഴുവനായി മനസ്സിലാകുന്നില്ല എന്നു നിങ്ങള്‍ക്ക് തോണിയേക്കാം. നിങ്ങള്‍ ചോദിച്ചേക്കാം, "ഈ സുരക്ഷാ വളരെ പ്രധാനമാണോ?" എന്താണ് അക്ഷരാര്‍ഥത്തില്‍ "സുരക്ഷ"?  ഒരുപക്ഷേ അതു സമാധാനമാണെന്നായിരിക്കും നീ മനസ്സിലാക്കിക്കുക. അല്ലെങ്കില്‍ ഒരിക്കലും ഒരു അപകടമോ ദുരന്തമോ അനുഭവിക്കാത്തതാണ്, നന്നായി ജീവിക്കുന്നതാണ്, ഒരു സാധാരണ ജീവിതം ജീവിക്കുന്നതാണ് സുരക്ഷയെന്നായിരിക്കും നീ  മനസ്സിലാക്കുക. പക്ഷേ അത് അത്ര ലളിതമായ ഒന്നല്ലെന്ന് നിങ്ങള്‍ അറിയണം. അപ്പോള്‍ കൃത്യമായും എന്താണ് ദൈവം ചെയ്യേണ്ടതായിട്ടുള്ള, ഞാന്‍ ഇതുവരെ പറഞ്ഞുകൊണ്ടിരുന്ന കാര്യം? ദൈവത്തെ സംബന്ധിച്ചിടത്തോളം എന്താണ് സുരക്ഷ? അതു ശരിക്കും സാധാരണ അര്‍ഥത്തിലുള്ള "സുരക്ഷയ്ക്കായിട്ടുള്ള" ഉറപ്പാണോ? അല്ല. അങ്ങനെയെങ്കില്‍ എന്താണ് ദൈവം ചെയ്യുന്ന കാര്യം? ഈ 'സുരക്ഷ" കൊണ്ട് അര്‍ഥമാക്കുന്നത് നിങ്ങള്‍ സാത്താന് ഭക്ഷണമാകില്ല എന്നാണ്. ഇത് പ്രധാനമാണോ? സാത്താന് ഭക്ഷണമാകാതിരിക്കുക——ഇത് നിന്‍റെ സുരക്ഷയുമായി ബന്ധപ്പെട്ടതാണോ അല്ലയോ? അതെ. ഇത് നിന്‍റെ വ്യക്തിപരമായ സുരക്ഷയുമായി ബന്ധപ്പെട്ടതാണ്. ഇതിലും പ്രധാനമായി ഒന്നും ഉണ്ടാകില്ല. ഒരിക്കല്‍ നീ സാത്താന് ഭക്ഷണമായിത്തീര്‍ന്നാല്‍ പിന്നെ നിന്‍റെ ആത്മാവും ശരീരവും ദൈവത്തിനു സ്വന്തമായിരിക്കുകയില്ല. പിന്നെ ദൈവം നിന്നെ രക്ഷിക്കുകയില്ല. ദൈവം സാത്താനാല്‍ ഭക്ഷിക്കപ്പെട്ട ആത്മാക്കളെയും മനുഷ്യരെയും ഉപേക്ഷിക്കുന്നു. അതുകൊണ്ട് ദൈവത്തിനു ചെയ്യുവാനുള്ള ഏറ്റവും പ്രധാനപ്പെട്ട പ്രവൃത്തി നിന്‍റെ സുരക്ഷ ഉറപ്പു നല്‍കുക എന്നതാണ്, നീ സാത്താനാല്‍ ഭക്ഷിക്കപ്പെടുകയില്ല എന്ന്‍ ഉറപ്പു നല്‍കുക എന്നതാണ് എന്നു ഞാന്‍ പറയുന്നു. ഇത് വളരെ പ്രധാനമാണ്, അല്ലേ? അപ്പോള്‍ എന്തുകൊണ്ടാണ് നിങ്ങള്‍ക്ക് ഉത്തരം നല്‍കാന്‍ സാധിക്കാത്തത്? നിങ്ങള്‍ക്ക് ദൈവത്തിന്റെ മഹത്തായ കാരുണ്യം അനുഭവിച്ചറിയുവാന്‍ സാധിക്കുന്നില്ല എന്നു തോന്നുന്നു!

മനുഷ്യരുടെ സുരക്ഷ ഉറപ്പുവരുത്തുന്നതിലും ഉപരിയായി, അവര്‍ സാത്താന് ഭക്ഷണമാകുന്നില്ല എന്നുറപ്പുവരുത്തിക്കൊണ്ട് ദൈവം വളരെയധികം കാര്യങ്ങള്‍ ചെയ്യുന്നുണ്ട്. ഒരുവനെ തെരഞ്ഞെടുക്കുന്നതിനും രക്ഷിക്കുന്നതിനും മുമ്പ് അവിടുന്ന് ധാരാളം തയ്യാറെടുപ്പുകള്‍ നടത്തുന്നു. ആദ്യമായി എന്തുതരം സ്വഭാവമായിരിക്കും നിനക്കുണ്ടായിരിക്കുക എന്നതുമായി ബന്ധപ്പെട്ട്, എന്തുതരം കുടുംബത്തിലേക്കായിരിക്കും നീ ജനിച്ചുവീഴുക എന്നതുമായി ബന്ധപ്പെട്ട്, ആരായിരിക്കും നിന്‍റെ മാതാപിതാക്കള്‍ എന്നതുമായി ബന്ധപ്പെട്ട്, നിനക്കെത്ര സഹോദരന്മാരും സഹോദരിമാരും ഉണ്ടായിരിക്കും എന്നതുമായി ബന്ധപ്പെട്ട്, നീ ജനിക്കുവാന്‍ പോകുന്ന കുടുംബത്തിന്‍റെ സാഹചര്യവും സാമ്പത്തികനിലയും അവസ്ഥകളും എന്തായിരിക്കും എന്നതുമായി ബന്ധപ്പെട്ട് വിശദമായ തയ്യാറെടുപ്പുകള്‍ ദൈവം നടത്തുന്നു. ദൈവത്തിന്റെ തെരഞ്ഞെടുക്കപ്പെട്ടവരില്‍ ഭൂരിഭാഗം പേരും ഏതുതരം കുടുംബത്തിലാണ് ജനിക്കുന്നത് എന്നു നിങ്ങള്‍ക്കറിയാമോ? പ്രമുഖകുടുംബങ്ങളിലാണോ?  തെരഞ്ഞെടുക്കപ്പെട്ടവരിലാരും പ്രമുഖകുടുംബങ്ങളില്‍ ജനിക്കുന്നില്ല എന്നു നമുക്ക് തീര്‍ത്തുപറയുവാന്‍ സാധിക്കുകയില്ല. ചിലരുണ്ടായിരിക്കും, പക്ഷേ അവരുടെ എണ്ണം വളരെ കുറവാണ്. വളരെയധികം സമ്പത്തുള്ള കോടിപതികളുടെ കുടുംബത്തിലേക്കാണോ അവര്‍ ജനിച്ചുവീഴുന്നത്? അല്ല, അവര്‍ ഇത്തരം കുടുംബങ്ങളില്‍ ഒരിക്കലും ജനിക്കുന്നില്ല എന്നുതന്നെ പറയാം. അപ്പോള്‍ ഈ മനുഷ്യരിലെ ഭൂരിഭാഗം പേര്‍ക്കുമായി ദൈവം എന്തുതരം കുടുംബമാണ് ഒരുക്കുന്നത്? (സാധാരണ കുടുംബങ്ങള്‍.) അപ്പോള്‍ ഏതു കുടുംബങ്ങളാണ് 'സാധാരണ കുടുംബങ്ങളായി" കണക്കാക്കപ്പെടുന്നത്? അവയില്‍ തൊഴിലാളികുടുംബങ്ങള്‍ ഉള്‍പ്പെടുന്നു-- അതായത്, ജീവിക്കുവാനായി കൂലിയെ ആശ്രയിക്കുന്നവര്‍, അടിസ്ഥാന ആവശ്യങ്ങള്‍ നിറവേറ്റാന്‍ സാധിക്കുന്നവര്‍, എന്നാല്‍ ധാരാളം സ്വത്തില്ലാത്തവര്‍; കര്‍ഷകകുടുംബങ്ങളും അവയില്‍ ഉള്‍പ്പെടുന്നു. കര്‍ഷകര്‍ ഭക്ഷണത്തിനായി വിളകള്‍ നട്ടുപരിപാലിക്കുന്നതിനെ ആശ്രയിക്കുന്നു. അവര്‍ക്കു ഭക്ഷിക്കുവാന്‍ ധാന്യവും ധരിക്കുവാന്‍ വസ്ത്രങ്ങളുമുണ്ട്. അവര്‍ വിശന്നിരിക്കുകയോ തണുത്തുവിറയ്ക്കുകയോ ചെയ്യുന്നില്ല. ചെറിയ വ്യാപാരങ്ങള്‍ ചെയ്യുന്ന വേറെ ചില കുടുംബങ്ങളുണ്ട്. മാതാപിതാക്കള്‍ ബുദ്ധിജീവികളായ ചില കുടുംബങ്ങളുണ്ട്. ഇവയെയും സാധാരണ കുടുംബങ്ങളായി കണക്കാക്കാം. ഓഫീസ് ജോലിക്കാരും താഴ്ന്ന സര്‍ക്കാര്‍ ഉദ്യോഗസ്ഥരായ ചില മാതാപിതാക്കളുമുണ്ട്. അവരെയും പ്രമുഖകുടുംബങ്ങളായി കണക്കാക്കുവാന്‍ സാധിക്കുകയില്ല. മിക്കവരും സാധാരണകുടുംബങ്ങളിലാണ് ജനിക്കുന്നത്. ഇതെല്ലാം ദൈവം സജ്ജീകരിച്ചതാണ്. എന്നുപറഞ്ഞാല്‍, ആദ്യമേ തന്നെ, നീ ജീവിക്കുന്ന അന്തരീക്ഷം ആളുകള്‍ കരുതുന്നതുപോലെ ആവശ്യത്തിനു സമ്പത്തുള്ള ഒരു കുടുംബമല്ല. ഇത് ദൈവം നിനക്കുവേണ്ടി നിശ്ചയിച്ച ഒരു കുടുംബമാണ്. ഭൂരിഭാഗം ആളുകളും ഈ തരത്തിലുള്ള കുടുംബത്തിന്‍റെ പരിമിതികള്‍ക്കുള്ളിലാണ് ജീവിക്കുന്നത്. അപ്പോള്‍ സാമൂഹികഅന്തസ്സിന്‍റെ കാര്യത്തില്‍ എന്താണ് പറയാനുള്ളത്? ഭൂരിഭാഗം മാതാപിതാക്കളുടെയും സാമ്പത്തികാവസ്ഥ ശരാശരിയാണ്. അവര്‍ക്ക് ഉയര്‍ന്ന സാമൂഹികാന്തസ്സില്ല. അവരെ സംബന്ധിച്ചിടത്തോളം ഒരു ജോലിയുണ്ടാകുക എന്നത് വലിയ കാര്യമാണ്. അവരില്‍ ഗവര്‍ണര്‍മാര്‍ ഉള്‍പ്പെടുന്നുണ്ടോ? അല്ലെങ്കില്‍ രാഷ്ട്രത്തലവന്‍മാര്‍? (ഇല്ല.) കൂടിപ്പോയാല്‍ അവര്‍ ചെറിയ കച്ചവടസ്ഥാപനങ്ങളുടെ നടത്തിപ്പുകാരോ ഉടമകളോ ആയിരിക്കും. അവരുടെ സാമൂഹികാന്തസ്സ് മധ്യനിലയിലുള്ളതാണ്. അവരുടെ സാമ്പത്തികാവസ്ഥ ശരാശരിയാണ്. മറ്റൊരു ഘടകം കുടുംബത്തിന്‍റെ ജീവിതാന്തരീക്ഷമാണ്.  ആദ്യമേ തന്നെ, ഇത്തരം കുടുംബങ്ങളില്‍ തങ്ങളുടെ മക്കളെ ദൈവികതയുടെയും ഭാവിപ്രവചനത്തിന്റെയും വഴിയിലൂടെ നടത്തുവാനായി അവരെ വ്യക്തമായി സ്വാധീനിക്കുവാന്‍ കഴിവുള്ള മാതാപിതാക്കള്‍ ഈ കുടുംബങ്ങളില്‍ ഉണ്ടായിരിക്കുകയില്ല. അത്തരം കാര്യങ്ങളില്‍ ഏര്‍പ്പെടുന്നവര്‍ വളരെ കുറവാണ്.  മിക്ക മാതാപിതാക്കളും വളരെ സാധാരണക്കാരാണ്. അതേസമയം ദൈവം മനുഷ്യരെ തെരഞ്ഞെടുക്കുന്നതുകൊണ്ട് അവിടുന്ന് ഇത്തരത്തിലുള്ള അന്തരീക്ഷം അവര്‍ക്കായി ഒരുക്കുന്നു. ഇത് മനുഷ്യരെ രക്ഷിക്കുന്ന അവിടുത്തെ പ്രവൃത്തിക്കു വളരെ ഗുണപ്രദമാണ്. പുറമേക്ക് ദൈവം വളരെ വിപ്ലവാത്മകമായിട്ടുള്ളതൊന്നും മനുഷ്യര്‍ക്കുവേണ്ടി ചെയ്തിട്ടില്ല എന്നു തോന്നാം. അവിടുന്ന് നിശബ്ദമായും രഹസ്യമായും ചെയ്യുന്നതെല്ലാം വിനയത്തോടെയും ശബ്ദമില്ലാതെയും തുടര്‍ന്നും ചെയ്തുകൊണ്ടിരിക്കുന്നു. പക്ഷേ യഥാര്‍ഥത്തില്‍ ദൈവം ചെയ്യുന്നതെല്ലാം നിന്‍റെ രക്ഷയ്ക്ക് അടിത്തറയിടുവാന്‍ വേണ്ടി, മുന്നോട്ടുള്ള പാതയൊരുക്കുന്നതിനു വേണ്ടി, നിന്റെ രക്ഷയ്ക്ക് ആവശ്യമായ എല്ലാ സാഹചര്യങ്ങളും ഒരുക്കുവാന്‍ വേണ്ടി ചെയ്യുന്നതാണ്. അടുത്തതായി ദൈവം എല്ലാ വ്യക്തികളെയും, ഓരോരുത്തര്‍ക്കും നിശ്ചയിക്കപ്പെട്ട സമയത്ത് തന്റെ മുമ്പിലേക്ക് തിരിച്ചുകൊണ്ടുവരുന്നു. അപ്പോഴാണ് നീ ദൈവത്തിന്റെ സ്വരം കേള്‍ക്കുന്നത്. അപ്പോഴാണ് നീ അവിടുത്തെ മുമ്പില്‍ വരുന്നത്. ഇതു സംഭവിക്കുമ്പോഴേക്കു ചിലര്‍ മാതാപിതാക്കളായി മാറിയിട്ടുണ്ടാകും. അതേസമയം മറ്റുള്ളവര്‍ അപ്പോഴും ആരുടെയെങ്കിലും മകന്‍/മകളായിരിക്കും. മറ്റുവാക്കുകളില്‍ പറഞ്ഞാല്‍ ചിലയാളുകള്‍ വിവാഹിതരാകുകയും മാതാപിതാക്കളാകുകയും ചെയ്തപ്പോള്‍ മറ്റു ചിലര്‍ ഇപ്പോഴും സ്വന്തം കുടുംബം ആരംഭിച്ചിട്ടില്ലാത്ത അവിവാഹിതരാണ്. പക്ഷേ, ഒരാളുടെ അവസ്ഥ എന്തുതന്നെയായാലും നീ തെരഞ്ഞെടുക്കപ്പെടുവാനും അവിടുത്തെ സുവിശേഷവും വചനങ്ങളും നിന്നിലേക്കെത്തുവാനുമുള്ള സമയം ദൈവം നിശ്ചയിച്ചു വച്ചിട്ടുണ്ട്. നീ ദൈവത്തിന്റെ വചനങ്ങള്‍ കേള്‍ക്കുവാന്‍ വേണ്ടി ദൈവം സാഹചര്യങ്ങള്‍ ഒരുക്കുകയും സുവിശേഷം നിങ്ങള്‍ക്ക് പകര്‍ന്നു നല്‍കുവാനുള്ള ഒരു പ്രത്യേകവ്യക്തിയെ, അല്ലെങ്കില്‍ ഒരു പ്രത്യേക സാഹചര്യത്തെ  തീരുമാനിക്കുകയും ചെയ്തിട്ടുണ്ട്. ദൈവം നിനക്കായി ആവശ്യമായ എല്ലാ സാഹചര്യങ്ങളും ഇതിനകം സജ്ജീകരിച്ചിട്ടുണ്ട്. ഈ രീതിയില്‍, ഇവയൊന്നും അറിയുന്നില്ലെങ്കിലും മനുഷ്യന്‍ അവിടുത്തേക്കു മുമ്പില്‍ വരികയും ദൈവത്തിന്റെ കുടുംബത്തിലേക്ക് മടങ്ങുകയും ചെയ്യുന്നു. മനുഷ്യനും സ്വയമറിയാതെ ദൈവത്തെ അനുഗമിക്കുകയും അവിടുത്തെ പ്രവൃത്തിയുടെ ഓരോ ഘട്ടത്തിലേക്കും പ്രവേശിക്കുകയും ചെയ്യുന്നു. അങ്ങനെ, മനുഷ്യനായി ദൈവം ഒരുക്കിയിട്ടുള്ള പ്രവൃത്തിപഥത്തിന്റെ ഓരോ ഘട്ടത്തിലേക്കും അവന്‍ പ്രവേശിക്കുന്നു. ഈ സമയത്ത് മനുഷ്യനുവേണ്ടി കാര്യങ്ങള്‍ ചെയ്യുമ്പോള്‍ എന്തു വഴികളാണ് ദൈവം ഉപയോഗിക്കുന്നത്? ആദ്യം, ഏറ്റവും അടിസ്ഥാനപരമായി ഉള്ളത് മനുഷ്യന്‍ അനുഭവിക്കുന്ന കരുതലും സുരക്ഷയുമാണ്. ഇതിനുപുറമേ, ദൈവം വിവിധ ആളുകളെയും സംഭവങ്ങളെയും കാര്യങ്ങളെയും സജ്ജീകരിക്കുന്നു, അവയിലൂടെ മനുഷ്യന്‍ അവിടുത്തെ അസ്തിത്വവും അവിടുത്തെ പ്രവൃത്തികളും ദര്‍ശിക്കുന്നതിനുവേണ്ടിയാണിത്. ഉദാഹരണത്തിന്, കുടുംബത്തിലെ ആര്‍ക്കെങ്കിലും അസുഖമുള്ളതുകൊണ്ട് ദൈവത്തില്‍ വിശ്വസിക്കുന്ന ചിലയാളുകളുണ്ട്. മറ്റുള്ളവര്‍ അവരോടു സുവിശേഷം പ്രസംഗിക്കുമ്പോള്‍ അവര്‍ ദൈവത്തില്‍ വിശ്വസിക്കുവാന്‍ തുടങ്ങുന്നു. ദൈവത്തിലുള്ള ഈ വിശ്വാസം സാഹചര്യം കൊണ്ട് ഉണ്ടാകുന്നതാണ്. അപ്പോള്‍ ആരാണ് ഈ സാഹചര്യം ഉണ്ടാക്കിയത്? (ദൈവം). ഈ അസുഖം മൂലം ചില കുടുംബങ്ങളിലെ എല്ലാവരും വിശ്വാസികളാണ്. അതേസമയം മറ്റു ചില കുടുംബങ്ങളില്‍ വളരെ കുറച്ച് അംഗങ്ങള്‍ മാത്രമേ വിശ്വസിക്കുന്നുള്ളൂ. പുറമേക്ക്, നിങ്ങളുടെ കുടുംബത്തിലെ ഒരാള്‍ക്ക് അസുഖമുണ്ടെന്നു തോന്നാം. എന്നാല്‍ യഥാര്‍ഥത്തില്‍ യഥാര്‍ഥത്തില്‍ അതു നീ ദൈവത്തിനു മുമ്പില്‍ വരുവാനായി നിനക്കു നല്‍കപ്പെട്ട ഒരു സാഹചര്യമാണ്——ഇതാണ് ദൈവത്തിന്റെ കാരുണ്യം. ചിലര്‍ക്ക് കുടുംബജീവിതം ദുസ്സഹമായതിനാലും അവര്‍ക്ക് സമാധാനം കണ്ടെത്തുവാന്‍ സാധിക്കാത്തതിനാലും നല്ലൊരു അവസരം വന്നുചേര്‍ന്നേക്കാം——ഒരാള്‍ സുവിശേഷം നീട്ടി ഇങ്ങനെ പറയുന്നു, "കര്‍ത്താവായ യേശുവില്‍ വിശ്വസിക്കുക. നിനക്കു സമാധാനമുണ്ടാകും." അങ്ങനെ അറിയാതെത്തന്നെ, വളരെ സ്വഭാവികമായ സാഹചര്യങ്ങളില്‍, അവര്‍ ദൈവത്തില്‍ വിശ്വസിക്കുവാന്‍ തുടങ്ങുന്നു. അപ്പോള്‍ ഇത് ഒരുതരത്തിലുള്ള സാഹചര്യമല്ലേ? അവരുടെ കുടുംബത്തില്‍ സമാധാനമില്ല എന്നത് ദൈവം അവര്‍ക്കു നല്കിയ ഒരു കൃപയല്ലേ? മറ്റുകാരണങ്ങള്‍ കൊണ്ട് ദൈവത്തില്‍ വിശ്വസിക്കുന്ന ചിലരുമുണ്ട്. വിശ്വാസത്തിനു വ്യത്യസ്തകാരണങ്ങളും വ്യത്യസ്തവഴികളുമുണ്ട്. നിങ്ങളെ ദൈവവിശ്വാസത്തിലേക്കു കൊണ്ടുവരുന്നത് എന്തുകാരണമായാലും സത്യത്തില്‍     അത്  ദൈവത്താല്‍ സജ്ജീകരിക്കപ്പെടുന്നതും നിയന്ത്രിക്കപ്പെടുന്നതുമാണ്. ആദ്യം ദൈവം നിന്നെ തെരഞ്ഞെടുക്കുന്നതിനും നിന്നെ അവിടുത്തെ കുടുംബത്തിലേക്കു കൊണ്ടുവരുന്നതിനും വിവിധ മാര്‍ഗങ്ങള്‍ സ്വീകരിക്കുന്നു. ഇതാണ് ഓരോ വ്യക്തിക്കുമേലും ദൈവം വര്‍ഷിക്കുന്ന കൃപ.

ദൈവത്തിന്റെ പ്രവൃത്തിയുടെ ഈ ഘട്ടത്തില്‍, അവസാനനാളുകളില്‍, മുമ്പ് ചെയ്തിരുന്നതുപോലെ അവിടുന്ന് കൃപയും അനുഗ്രഹങ്ങളും മനുഷ്യനുമേല്‍ വെറുതെ വര്‍ഷിക്കുന്നില്ല. മുന്നോട്ടുപോകുവാന്‍ അവിടുന്ന് മനുഷ്യനെ നിര്‍ബന്ധിക്കുന്നുമില്ല. പ്രവൃത്തിയുടെ ഈ ഘട്ടത്തില്‍,  അവന്‍ അനുഭവിച്ച ദൈവത്തിന്റെ പ്രവൃത്തിയുടെ എല്ലാ വശങ്ങളില്‍ നിന്നും എന്താണ് മനുഷ്യന്‍ മനസ്സിലാക്കിയത്? മനുഷ്യന്‍ ദൈവത്തിന്റെ സ്നേഹവും അവിടുത്തെ വിധിയും ശാസനയും കണ്ടിട്ടുണ്ട്. ഈ കാലഘട്ടത്തില്‍ ദൈവം മനുഷ്യനെ പരിപോഷിപ്പിക്കുകയും പിന്തുണയ്ക്കുകയും പ്രബുദ്ധനാക്കുകയും നയിക്കുകയും ചെയ്യുന്നു. അതുകൊണ്ട് മനുഷ്യന്‍ പതുക്കെ ദൈവത്തിന്റെ ഉദ്ദേശ്യങ്ങള്‍ അറിയുവാന്‍ തുടങ്ങുന്നു. അവിടുന്നു പറയുന്ന വാക്കുകലും അവിടുന്നു മനുഷ്യനു നല്‍കുന്ന സത്യവും അറിയുവാന്‍ തുടങ്ങുന്നു. മനുഷ്യന്‍ ബലഹീനനാകുമ്പോള്‍ അവന്‍ നിരാശനാകുമ്പോള്‍, അവനു പോകാന്‍ ഒരിടമില്ലാതാകുമ്പോള്‍ അവനെ ആശ്വസിപ്പിക്കുവാനും ഉപദേശിക്കുവാനും പ്രോത്സാഹിപ്പിക്കുവാനും ദൈവം തന്റെ വചനങ്ങള്‍ ഉപയോഗിക്കും. അപ്പോള്‍ മനുഷ്യന്‍ തന്റെ താഴ്ന്ന സ്ഥിതിയില്‍ നിന്നും പതുക്കെ ശക്തിപ്രാപിക്കുവാന്‍ തുടങ്ങുകയും നന്മയില്‍ ഉയര്‍ന്നു ദൈവത്തോട് സഹകരിക്കുവാന്‍ സന്നദ്ധനാകുകയും ചെയ്യും.  പക്ഷേ മനുഷ്യന്‍ ദൈവത്തെ അനുസരിക്കാതിരിക്കുകയോ എതിര്‍ക്കുകയോ ചെയ്യുമ്പോള്‍ അല്ലെങ്കില്‍ മനുഷ്യന്‍ തന്റെ ദുഷിപ്പു വെളിവാക്കുമ്പോള്‍ അവനെ ശാസിക്കുന്നതിലും ദണ്ഡിക്കുന്നതിലും ദൈവം ഒരു ദയവും കാണിക്കുകയില്ല. എന്നിരുന്നാലും മനുഷ്യന്റെ വിഡ്ഢിത്തത്തിനോടും അറിവില്ലായ്മയോടും ബലഹീനതയോടും പക്വതയില്ലായ്മയോടും ദൈവം സഹിഷ്ണുതയും ക്ഷമയും കാണിക്കും. ഈ രീതിയില്‍ ദൈവം മനുഷ്യനുവേണ്ടി ചെയ്യുന്ന എല്ലാ പ്രവൃത്തിയിലൂടെയും മനുഷ്യന്‍ പതുക്കെ പക്വത പ്രാപിക്കുകയും വളരുകയും ദൈവത്തിന്റെ ഉദ്ദേശ്യങ്ങള്‍ അറിയുവാന്‍ തുടങ്ങുകയും ചില സത്യങ്ങള്‍ അറിയുവാന്‍ തുടങ്ങുകയും എന്തെല്ലാം കാര്യങ്ങളാണ് നല്ലതെന്നും എന്തെല്ലാമാണ് ചീത്തയെന്നും അറിയുവാന്‍ തുടങ്ങുകയും തിന്മയെന്തെന്നും അന്ധകാരമെന്തെന്നും അറിയുവാന്‍ തുടങ്ങുകയും ചെയ്യുന്നു. എപ്പോഴും മനുഷ്യനെ ശാസിക്കുകയും ദണ്ഡിക്കുകയും ചെയ്യുക എന്ന ഏകസമീപനം മാത്രമല്ല ദൈവം സ്വീകരിക്കുന്നത്. എന്നാല്‍ അവിടുന്ന് എല്ലായ്പ്പോഴും സഹിഷ്ണുതയും ക്ഷമയും കാണിക്കുന്നുമില്ല. മറിച്ച്, ഓരോ വ്യക്തിക്കും വ്യത്യസ്തരീതികളില്‍, വ്യത്യസ്തഘട്ടങ്ങളില്‍ അവരുടെ വ്യത്യസ്ത സ്ഥിതിക്കും ആത്മശേഷിക്കുമനുസരിച്ചുള്ള ദാനങ്ങള്‍ ദൈവം നല്കുന്നു. അവിടുന്നു മനുഷ്യനുവേണ്ടി പല കാര്യങ്ങളും ചെയ്യുകയും വലിയ വിലയൊടുക്കുകയും ചെയ്യുന്നു. മനുഷ്യന്‍ ഇവയെപ്പറ്റിയോ വിലയെപ്പറ്റിയോ ഒന്നുമറിയുന്നില്ല. എന്നിരുന്നാലും പ്രവൃത്തിയില്‍, അവിടുന്നു ചെയ്യുന്നതെല്ലാം ഓരോ വ്യക്തിയിലും യഥാര്‍ഥത്തില്‍ നടപ്പിലാക്കുന്നു. ദൈവത്തിന്റെ സ്നേഹം പ്രായോഗികമാണ്: ദൈവത്തിന്റെ കൃപയിലൂടെ മനുഷ്യനെ ദുരന്തങ്ങളെ ഓരോന്നായി ഒഴിവാക്കുന്നു. ഈ സമയം മുഴുവന്‍ വീണ്ടും വീണ്ടും ദൈവം മനുഷ്യന്റെ ബലഹീനതകളോട് സഹിഷ്ണുത കാണിക്കുന്നു. ദൈവത്തിന്റെ വിധിയും ശാസനവും മനുഷ്യര്‍ക്ക് പതുക്കെ മനുഷ്യവര്‍ഗത്തിന്റെ ദുഷിപ്പിനെക്കുറിച്ചും പൈശാചികസത്തയെക്കുറിച്ചും അറിയുവാന്‍ ഇട നല്കുന്നു. ദൈവം മനുഷ്യനു നല്‍കുന്ന അവിടുത്തെ പ്രബുദ്ധതയും അവിടുത്തെ മാര്‍ഗ്ഗദര്‍ശനവുമെല്ലാം കൂടുതല്‍ കൂടുതല്‍ സത്യത്തിന്റെ സത്തയെ തിരിച്ചറിയുവാനും മനുഷ്യര്‍ക്ക് എന്താണ് വേണ്ടതെന്ന് കൂടുതലായി മനസ്സിലാക്കുവാനും അവര്‍ ഏതു മാര്‍ഗ്ഗമാണ് സ്വീകരിക്കേണ്ടതെന്നും എന്തിനുവേണ്ടിയാണ് ജീവിക്കേണ്ടതെന്നും അവരുടെ ജീവിതത്തിന്റെ മൂല്യവും അര്‍ഥവും എന്താണെന്നും മുന്നോട്ടുള്ള വഴിയേ എങ്ങനെയാണ് നടക്കേണ്ടതെന്നും മനസ്സിലാക്കുവാനും മനുഷ്യവര്‍ഗത്തെ സഹായിക്കുന്നു. ദൈവം ചെയ്യുന്ന ഈ കാര്യങ്ങളെല്ലാം അവിടുത്തെ യഥാര്‍ഥ ഉദ്ദേശ്യത്തില്‍ നിന്നും വേര്‍പെടുത്താനാകാത്തതാണ്. എന്താണ് അപ്പോള്‍ ഈ ഉദ്ദേശ്യം? എന്തുകൊണ്ടാണ് മനുഷ്യനുമേലുള്ള തന്റെ പ്രവൃത്തി ചെയ്യുവാന്‍ ദൈവം ഈ രീതികള്‍ ഉപയോഗിക്കുന്നത്? എന്തുഫലമാണ് അവിടുന്ന് നേടുവാന്‍ ആഗ്രഹിക്കുന്നത്? മറ്റു വാക്കുകളില്‍ പറഞ്ഞാല്‍ എന്താണ് അവിടുന്ന് മനുഷ്യനില്‍ കാണുവാന്‍ ആഗ്രഹിക്കുന്നത്? എന്താണ് അവിടുന്ന് മനുഷ്യനില്‍ നിന്നും നേടുവാന്‍ ആഗ്രഹിക്കുന്നത്? മനുഷ്യന്റെ ഹൃദയം പുനരുജ്ജീവിപ്പിക്കുവാന്‍ സാധിക്കും എന്നാണ് ദൈവം കാണുവാന്‍ ആഗ്രഹിക്കുന്നത്. മനുഷ്യനുമേല്‍ പ്രവര്‍ത്തിക്കുവാന്‍ അവിടുന്ന് ഉപയോഗിക്കുന്ന ഈ മാര്‍ഗ്ഗങ്ങള്‍ മനുഷ്യന്റെ ഹൃദയത്തെ ഉണര്‍ത്തുവാനുള്ള, ആത്മാവിനെ ഉണര്‍ത്തുവാനുള്ള, അവന്‍ എവിടെനിന്ന് വന്നു മനസ്സിലാക്കുന്നതിന് അവനെ സഹായിക്കുവാനുള്ള, ദൈവത്തിന്റെ തുടച്ചയായ ശ്രമങ്ങളാണ്. ആരാണ് സൃഷ്ടാവെന്നും ആരെയാണ് അവന്‍ ആരാധിക്കേണ്ടതെന്നും എന്തുതരം മാര്‍ഗ്ഗത്തിലൂടെയാണ് അവന്‍ നടക്കേണ്ടതെന്നും എന്തുരീതിയിലാണ് മനുഷ്യന്‍ ദൈവത്തിനു മുമ്പില്‍ വരേണ്ടതെന്നും മനസ്സിലാക്കുന്നതിന് മനുഷ്യനെ പ്രാപ്തനാക്കുന്ന ഒരു മാര്‍ഗ്ഗമാണ് അവ. മനുഷ്യന്റെ ഹൃദയത്തെ പതുക്കെ പുനരുജ്ജീവിപ്പിച്ച് മനുഷ്യനു  ദൈവത്തിന്റെ ഹൃദയത്തെ അറിയുവാനും മനസ്സിലാക്കുവാനും അവിടുത്തെ പ്രവൃത്തിക്കുപിന്നിലെ വലിയ കരുതലും ചിന്തയും ഗ്രഹിക്കുവാനും ഉള്ള ഒരു മാര്‍ഗ്ഗമാണ് അത്. മനുഷ്യന്റെ ഹൃദയം പുനരുജ്ജീവിപ്പിക്കപ്പെടുമ്പോള്‍ മനുഷ്യന്‍ പിന്നെയൊരിക്കലും നശിച്ച, ദുഷിച്ച ഒരു പ്രകൃതവുമായി ജീവിക്കുവാന്‍ ആഗ്രഹിക്കുന്നില്ല. പകരം ദൈവത്തെ തൃപ്തിപ്പെടുത്തുന്നതിനായി സത്യത്തെ പിന്തുടരുവാനാണ് അവന്‍ ആഗ്രഹിക്കുന്നത്. മനുഷ്യന്റെ ഹൃദയം ഉണര്‍ന്നുകഴിഞ്ഞാല്‍ മനുഷ്യനു തന്നെത്തന്നെ സാത്താനില്‍ നിന്നും പൂര്‍ണ്ണമായി വേര്‍പെടുത്താന്‍ സാധിക്കുന്നു. പിന്നെയൊരിക്കലും അവന്‍ സാത്താനാല്‍ ഉപദ്രവിക്കപ്പെടുകയോ  നിയന്ത്രിക്കപ്പെടുകയോ  കബളിപ്പിക്കപ്പെടുകയോ  ഇല്ല. പകരം ദൈവത്തിന്റെ ഹൃദയത്തെ തൃപ്തിപ്പെടുത്തുവാനായി അവിടുത്തെ പ്രവൃത്തിയിലും അവിടുത്തെ വചനങ്ങളിലും മനുഷ്യനു മുന്‍കയ്യെടുത്തു  സഹകരിക്കാം. അങ്ങനെ ദൈവഭയം നേടുകയും തിന്മയെ ഉപേക്ഷിക്കുകയും ചെയ്യാം. ഇതാണ് ദൈവത്തിന്റെ പ്രവൃത്തിയുടെ യഥാര്‍ഥ ഉദ്ദേശ്യം.  

സാത്താന്റെ ദുഷ്ടതയെപ്പറ്റി നാം ഇപ്പോള്‍ നടത്തിയ ചര്‍ച്ച കേട്ടാല്‍ മനുഷ്യന്‍ വലിയ ദുഖത്തിനിടയിലാണ് ജീവിക്കുന്നത് എന്നും മനുഷ്യന്റെ ജീവിതം ദൗര്‍ഭാഗ്യങ്ങള്‍ നിറഞ്ഞതാണ് എന്നും എല്ലാവര്‍ക്കും തോന്നും. പക്ഷേ ഇപ്പോള്‍, ഞാന്‍ ദൈവത്തിന്‍റെ വിശുദ്ധിയെപ്പറ്റിയും അവിടുന്ന് മനുഷ്യനുമേല്‍ ചെയ്യുന്ന പ്രവൃത്തിയെപ്പറ്റിയും സംസാരിക്കുമ്പോള്‍ നിങ്ങള്‍ക്ക് എന്താണ് അനുഭവപ്പെടുന്നത്? (വലിയ സന്തോഷം.) ദൈവം ചെയ്യുന്നതെല്ലാം, അവിടുന്ന് ശ്രദ്ധയോടെ മനുഷ്യനുവേണ്ടി സജ്ജീകരിക്കുന്നതെല്ലാം കുറ്റമറ്റതാണെന്ന് നമുക്കിപ്പോള്‍ കാണുവാന്‍ സാധിക്കും. ദൈവം ചെയ്യുന്നതെല്ലാം തെറ്റുകളില്ലാത്തതാണ്. അതായത് അവയില്‍ അപാകങ്ങളില്ല, കുറവുകളാരും ശരിപ്പെടുത്തേണ്ടതോ അവയെപ്പറ്റി ഉപദേശിക്കേണ്ടതോ അവയില്‍ എന്തെങ്കിലും മാറ്റം വരുത്തേണ്ടതോ ഇല്ല. ദൈവം ഓരോ വ്യക്തിക്കും വേണ്ടി ചെയ്യുന്നതെല്ലാം തന്നെ സംശയത്തിനു വകയില്ലാത്തതാണ്. അവിടുന്ന് എല്ലാവരെയും കൈപിടിച്ചു നയിക്കുന്നു. ഓരോ നിമിഷവും നിന്നെ കാത്തുപരിപാലിക്കുന്നു. ഒരിക്കല്‍പ്പോലും അവിടുന്ന് നിന്നെ വിട്ടുപോയിട്ടില്ല. ഇത്തരമൊരു സാഹചര്യത്തിലും ഇത്തരമൊരു പശ്ചാത്തലത്തിലും ആളുകള്‍ വളരുമ്പോള്‍, മനുഷ്യര്‍ സത്യത്തില്‍ ദൈവത്തിന്‍റെ ഉള്ളംകയ്യിലാണ് വളരുന്നതെന്ന് നമുക്ക് പറയുവാന്‍ സാധിക്കുമോ? (ഉവ്വ്.) അതുകൊണ്ട്, ഇപ്പോഴും നിങ്ങള്‍ക്കു നഷ്ടബോധം തോന്നുന്നുണ്ടോ? ഇപ്പോഴും നിങ്ങളിലാരെങ്കിലും നിരുല്‍സാഹിതരാണോ? ദൈവം മനുഷ്യരെ കൈവിട്ടു എന്നാര്‍ക്കെങ്കിലും തോന്നുന്നുണ്ടോ? (ഇല്ല.) അപ്പോള്‍ കൃത്യമായും ദൈവം എന്താണ് ചെയ്തത്? (അവിടുന്ന് മനുഷ്യവര്‍ഗത്തെ കാത്തുപരിപാലിച്ചു.) ദൈവം ചെയ്യുന്ന എല്ലാത്തിലും അവിടുന്നു നല്‍കുന്ന ചിന്തയും ശ്രദ്ധയും എല്ലാ ചോദ്യങ്ങള്‍ക്കും അപ്പുറമാണ്. എന്തിനധികം പറയുന്നു, തന്റെ പ്രവൃത്തികള്‍ നടപ്പിലാക്കുന്നതില്‍ യാതൊരു വ്യവസ്ഥകളും വയ്ക്കാതെയാണ് എല്ലായ്പ്പോഴും ദൈവമങ്ങനെ ചെയ്തിട്ടുള്ളത്. നിനക്കു ദൈവത്തോട് വലിയ കൃതജ്ഞത തോന്നത്തക്കവിധം അവിടുന്ന് നിനക്കുവേണ്ടി  ഒടുക്കുന്ന വില നിങ്ങളോരോരുത്തരും അറിഞ്ഞിരിക്കണം എന്നു ദൈവം ഒരിക്കലും ആവശ്യപ്പെട്ടില്ല. ദൈവം നിങ്ങളോടിത് എപ്പോഴെങ്കിലും ആവശ്യപ്പെട്ടിട്ടുണ്ടോ? (ഇല്ല.) മനുഷ്യജീവിതത്തിന്‍റെ നീണ്ട ഗതിയില്‍ ഓരോ മനുഷ്യരും അനവധി അപകടപൂര്‍ണ്ണമായ അവസ്ഥകള്‍ നേരിടുകയും പ്രലോഭനങ്ങളെ അതിജീവിക്കുകയും ചെയ്തിട്ടുണ്ട്. സാത്താന്‍ അതിന്‍റെ ദൃഷ്ടികള്‍ നിങ്ങള്‍ക്കുമേല്‍ ഉറപ്പിച്ച് നിനക്കരികില്‍ തന്നെ നില്‍ക്കുന്നുണ്ട് എന്നതാണ് ഇതിനു കാരണം. ദുരന്തം നിന്‍റെമേല്‍ പതിക്കുമ്പോള്‍ സാത്താന്‍ അതില്‍ ആഹ്ലാദിക്കുന്നു. നിനക്ക് അപകടം വരുമ്പോള്‍, ഒന്നും ശരിയാകാതെ വരുമ്പോള്‍, നീ അതിന്‍റെ വലയില്‍ കുടുങ്ങുമ്പോള്‍, സാത്താന്‍ ഇതെല്ലാം ആസ്വദിക്കുന്നു. ദൈവം ചെയ്യുന്നത് എന്താണെന്നുവച്ചാല്‍ ഓരോ നിമിഷത്തിലും അവിടുന്ന് നിന്നെ സംരക്ഷിക്കുന്നു. ഓരോ ദൗര്‍ഭാഗ്യത്തില്‍ നിന്നും നിന്നെ വഴിതിരിച്ചു വിടുന്നു. അതുകൊണ്ടാണ് ഞാന്‍ പറയുന്നത്, മനുഷ്യനുള്ളതെല്ലാം——സമാധാനവും സന്തോഷവും, അനുഗ്രഹങ്ങളും വ്യക്തിസുരക്ഷയുമെല്ലാം——സത്യത്തില്‍ ദൈവത്തിന്‍റെ നിയന്ത്രണത്തിലാണ്. അവിടുന്ന് ഓരോ വ്യക്തിയുടെയും വിധി നിയന്ത്രിക്കുകയും തീരുമാനിക്കുകയും ചെയ്യുന്നു. പക്ഷേ ചില ആളുകള്‍ പറയുന്നതുപോലെ ദൈവത്തിനു തന്റെ സ്ഥാനത്തെപ്പറ്റി ഊതിവീര്‍പ്പിച്ച ഒരു ധാരണയുണ്ടോ? ദൈവം നിങ്ങളോട് ഇങ്ങനെ പ്രഖ്യാപിക്കുന്നുണ്ടോ, "ഞാനാണ് എല്ലാവരിലും മഹാനായവന്‍. എനിക്കാണ് നിങ്ങളുടെ മേല്‍ അധികാരം. നിങ്ങള്‍ എന്നോടു ദയക്കായി യാചിക്കണം. അനുസരണക്കേടിന് ശിക്ഷ മരണമായിരിക്കും." ഈ രീതിയില്‍ ദൈവമേപ്പോഴെങ്കിലും മനുഷ്യരെ ഭീഷണിപ്പെടുത്തിയിട്ടുണ്ടോ? (ഇല്ല.) "മനുഷ്യവര്‍ഗ്ഗം ദുഷിച്ചതാണ്. അതുകൊണ്ട് ഞാനവരോട് എങ്ങനെയാണ് പെരുമാറുന്നത് എന്നതു വിഷയമല്ല. അവരോട് എങ്ങനെവേണമെങ്കിലും പെരുമാറാം. അവര്‍ക്കുവേണ്ടി വലിയ സജ്ജീകരണങ്ങളൊന്നും ഞാന്‍ ചെയ്യേണ്ട കാര്യമില്ല," എന്ന്‍ എപ്പോഴെങ്കിലും അവിടുന്ന് പറഞ്ഞിട്ടുണ്ടോ? ദൈവം ഈ രീതിയില്‍ ചിന്തിക്കുമോ? ദൈവം ഈ രീതിയില്‍ പ്രവര്‍ത്തിച്ചിട്ടുണ്ടോ? (ഇല്ല.) പകരം ദൈവം ഓരോ വ്യക്തിയോടും ആത്മാര്‍ഥതയോടും ഉത്തരവാദിത്തത്തോടും കൂടിയാണ് ഇടപെട്ടിട്ടുള്ളത്. നീ നിന്നോടുതന്നെ പെരുമാറുന്നതിലും ഉത്തരവാദിത്തതോടെയാണ് അവിടുന്ന് നിന്നോട് പെരുമാറുന്നത്. അങ്ങനെയല്ലേ? ദൈവം വെറുതെ സംസാരിക്കുന്നില്ല. തന്റെ ഉയര്ന്ന പദവിയില്‍ പൊങ്ങച്ചം കാണിക്കുകയോ നിസ്സാരമായി മനുഷ്യരെ ചതിക്കുകയോ ചെയ്യുന്നില്ല. പകരം ആത്മാര്‍ഥതയോടേയും നിശബ്ദമായും അവിടുന്ന് ചെയ്യേണ്ടതായിട്ടുള്ള പ്രവൃത്തികള്‍ ചെയ്യുന്നു. അവ മനുഷ്യനു അനുഗ്രഹങ്ങളും സമാധാനവും സന്തോഷവും നല്‍കുന്നു. മനുഷ്യനെ സമാധാനത്തോടെയും സന്തോഷത്തോടെയും ദൈവത്തിന്‍റെ ദൃഷ്ടിക്കു മുമ്പിലേക്കും അവിടുത്തെ കുടുംബത്തിലേക്കും കൊണ്ടുവരുന്നു. പിന്നെ അവര്‍ ദൈവത്തിനു മുമ്പില്‍  വസിക്കുകയും സാധാരണ യുക്തിയോടെയും ചിന്തയോടെയും അവിടുത്തെ രക്ഷ സ്വീകരിക്കുകയും ചെയ്യുന്നു. അപ്പോള്‍ ദൈവം എപ്പോഴെങ്കിലും തന്റെ പ്രവൃത്തിയില്‍ മനുഷ്യനോടു തട്ടിപ്പു കാണിച്ചിട്ടുണ്ടോ? ആദ്യം മനുഷ്യനു കുറച്ചു സമ്മാനങ്ങള്‍ നല്കി പിന്നെ അവനുനേരേ മുഖം തിരിച്ചുകൊണ്ട് അവിടുന്ന് കപടമായ കാരുണ്യം പ്രകടിപ്പിച്ചിട്ടുണ്ടോ?(ഇല്ല.) ദൈവം എപ്പോഴെങ്കിലും ഒന്നുപറഞ്ഞിട്ട് മറ്റൊന്നു ചെയ്തിട്ടുണ്ടോ? ദൈവം എപ്പോഴെങ്കിലും പൊള്ളയായ വാഗ്ദാനങ്ങള്‍ നല്‍കുകയും അവിടുത്തേക്ക് മനുഷ്യര്‍ക്കുവേണ്ടി ഒരു കാര്യം ചെയ്യാന്‍ സാധിക്കുമെന്നും അല്ലെങ്കില്‍ ഒരു കാര്യം ചെയ്യുവാന്‍ സഹായിക്കാമെന്നും വീമ്പിളക്കി പിന്നീട് അപ്രത്യക്ഷമായിട്ടുണ്ടോ? (ഇല്ല.) ദൈവത്തില്‍ ചതിയില്ല, തെറ്റില്ല. ദൈവം വിശ്വസ്തനാണ്. അവിടുന്ന് ചെയ്യുന്ന എല്ലാത്തിലും ദൈവം സത്യസന്ധനാണ്. മനുഷ്യര്‍ക്ക് ആശ്രയിക്കാവുന്ന ഒരേ ഒരാള്‍ ദൈവമാണ്. മനുഷ്യര്‍ക്ക് അവരുടെ ജീവിതവും അവര്‍ക്കുള്ളതായ എല്ലാം  വിശ്വസിച്ച് ഏല്‍പ്പിക്കാവുന്ന ദൈവമാണ് അവിടുന്ന്. ദൈവത്തില്‍ ചതിയില്ലാത്തതുകൊണ്ട്, ദൈവമാണ് ഏറ്റവും സത്യസന്ധന്‍ എന്നു നമുക്കു പറയുവാന്‍ സാധിക്കുമോ? (ഉവ്വ്.) തീര്‍ച്ചയായും നമുക്കു സാധിക്കും! "സത്യസന്ധന്‍" എന്ന വാക്ക് വളരെ ദുര്‍ബലമാണെങ്കിലും ദൈവവുമായി ബന്ധിപ്പിക്കുമ്പോള്‍ വളരെ മാനുഷികമായി തോന്നുമെങ്കിലും നമുക്കു ഉപയോഗിക്കുവാന്‍ സാധിക്കുന്ന വേറേതു വാക്കാണ് ഉള്ളത്? അത്രത്തോളമാണ് മനുഷ്യഭാഷയുടെ പരിമിതികള്‍. ദൈവത്തെ "സത്യസന്ധന്‍" എന്നുവിളിക്കുന്നത് ഉചിതമല്ലെങ്കിലും, നമ്മേളതായാലും ഇപ്പോള്‍ തല്‍ക്കാലത്തേക്ക് ഈ വാക്ക് ഉപയോഗിക്കാം. ദൈവം വിശ്വസ്തനും സത്യസന്ധനുമാണ്. അതുകൊണ്ട് നമ്മളീ വശങ്ങളെപ്പറ്റി പറയുമ്പോള്‍  എന്താണ് അര്‍ഥമാക്കുന്നത്? ദൈവവും മനുഷ്യനും തമ്മിലുള്ള വ്യത്യാസങ്ങളും ദൈവവും സാത്താനും തമ്മിലുള്ള വ്യത്യാസങ്ങളുമാണോ? അതെ. നമുക്കങ്ങനെ പറയാം. കാരണം സാത്താന്‍റെ ദുഷിച്ച പ്രകൃതത്തിന്റെ ഒരു കണിക പോലും ദൈവത്തില്‍ കാണുവാന്‍ സാധിക്കുകയില്ല. ഞാന്‍ പറഞ്ഞതു ശരിയല്ലേ?  ആമേന്‍ പറയാമോ? (ആമേന്‍!) സാത്താന്റെ യാതൊരു തിന്‍മയും ദൈവത്തില്‍ പ്രകടമായി കാണുന്നില്ല. ദൈവം ചെയ്യുന്നതും വെളിപ്പെടുത്തുന്നതുമെല്ലാം പൂര്‍ണ്ണമായും മനുഷ്യനു ഉപകാരപ്രദവും മനുഷ്യനെ സഹായിക്കുന്നതും ജീവന്‍ തുളുമ്പുന്നതും മനുഷ്യനു പിന്തുടരാന്‍ ഒരു മാര്‍ഗവും പോകുവാന്‍ ഒരു ദിശയും നല്‍കുന്നതാണ്. ദൈവം ദുഷിച്ചവനല്ല. അതിലുപരി ദൈവമിപ്പോള്‍ ചെയ്യുന്നതെല്ലാം കണ്ടിട്ടു അവിടുന്ന് പരിശുദ്ധനാണെന്ന് നമുക്കു പറയാന്‍ സാധിക്കുമോ?(ഉവ്വ്.) ദൈവത്തിന് മനുഷ്യവര്‍ഗ്ഗത്തിന്റെ ദുഷിപ്പോ  മനുഷ്യവര്‍ഗത്തിന്റെ ദുഷിച്ച പ്രകൃതമോ സാത്താന്‍റെ സത്തയോ ഇല്ലാത്തതിനാലും ദൈവത്തിന്റേതായ ഒന്നും ഈ കാര്യങ്ങളോട് ഒരു സാമ്യതയും പുലര്‍ത്താത്തതുകൊണ്ടും ഈ കാഴ്ചപ്പാടില്‍ നിന്നും ദൈവം പരിശുദ്ധനാണെന്ന് നമുക്ക് പറയുവാന്‍ സാധിക്കും. ദൈവം ഒരു ദുഷിപ്പും പ്രകടിപ്പിക്കുന്നില്ല. 

ദൈവത്തിന്റെ വിശുദ്ധിയെ സംബന്ധിച്ച ചര്ച്ച നമ്മള്‍ ഇവിടെ അവസാനിപ്പിക്കുകയാണ്. ഇപ്പോള്‍ നിങ്ങള്‍ കേട്ടതിന്റെയും സ്വീകരിച്ചതിന്റെയുമെല്ലാം അടിസ്ഥാനത്തില്‍ നിങ്ങളിലാര്‍ക്കാണ് ദൈവത്തിന്റെ വിശുദ്ധി എന്താണെന്ന് പറയുവാന്‍ സാധിക്കുക? എന്താണ് ഞാനീ പറയുന്ന ദൈവത്തിന്‍റെ വിശുദ്ധി എന്നതുകൊണ്ട് ഉദ്ദേശിക്കുന്നത്? അതിനെപ്പറ്റി ഒരു നിമിഷം ചിന്തിക്കൂ. ദൈവത്തിന്‍റെ വിശുദ്ധി എന്നുപറയുന്നത് അവിടുത്തെ സത്യസന്ധതയാണോ? ദൈവത്തിന്‍റെ വിശുദ്ധി എന്നുപറയുന്നത് അവിടുത്തെ വിശ്വസ്തതയാണോ?  ദൈവത്തിന്‍റെ വിശുദ്ധി എന്നുപറയുന്നത് അവിടുത്തെ നിസ്വാര്‍ഥതയാണോ? അതവിടുത്തെ എളിമയാണോ? മനുഷ്യനോടുള്ള സ്നേഹമാണോ? ദൈവം സത്യവും ജീവനും മനുഷ്യനില്‍ ധാരാളമായി വര്‍ഷിക്കുന്നു——ഇതാണോ അവിടുത്തെ വിശുദ്ധി? (അതേ.) ദൈവം വെളിപ്പെടുത്തുന്നതെല്ലാം അതുല്യമാണ്. അത് ദുഷിക്കപ്പെട്ട മനുഷ്യര്‍ക്കുള്ളില്‍ നിലനില്‍ക്കുന്നില്ല. അതു മനുഷ്യര്‍ക്കിടയില്‍ കാണുവാനും സാധിക്കില്ല. സാത്താന്‍ മനുഷ്യനെ ദുഷിപ്പിക്കുന്ന പ്രക്രിയക്കിടെ അതിന്റെ നേരിയ കണിക പോലും കാണുവാന്‍ സാധിക്കുകയില്ല. സാത്താന്‍റെ ദുഷിച്ച പ്രകൃതത്തിലോ അതിന്റെ സത്തയിലോ പ്രകൃതത്തിലോ അത് കാണുവാന്‍ സാധിക്കില്ല. ദൈവത്തിനുള്ളതെല്ലാം, ദൈവം ആയതെല്ലാം, അതുല്യമാണ്. ദൈവം തന്നെയായവനു മാത്രം സ്വന്തമാണ് ഈ സത്ത. നമ്മുടെ ചര്‍ച്ചയുടെ ഈ ഘട്ടത്തില്‍, ഞാനിപ്പോള്‍ വിവരിച്ചതുപോലെ വിശുദ്ധിയുള്ള ആരെയെങ്കിലും നിങ്ങള്‍ കണ്ടിട്ടുണ്ടോ?(ഇല്ല.) പ്രശസ്തരായവര്‍ക്കിടയിലോ മഹാന്‍മാര്‍ക്കിടയിലോ നിങ്ങള്‍ ആരാധിക്കുന്ന മനുഷ്യരുടെ വിഗ്രഹങ്ങള്‍ക്കിടയിലോ ഇതുപോലെ വിശുദ്ധിയുള്ള ആരെങ്കിലുമുണ്ടോ? (ഇല്ല.) അപ്പോള്‍ ദൈവത്തിന്‍റെ വിശുദ്ധി അതുല്യമാണെന്ന് നമ്മള്‍ പറയുമ്പോള്‍ അതൊരു അതിശയോക്തിയാണോ? (അല്ല.) തീര്‍ച്ചയായും അല്ല. കൂടാതെ ദൈവത്തിന്‍റെ വിശുദ്ധമായ അതുല്യതയ്ക്കു പ്രായോഗികമായ ഒരു വശം കൂടിയുണ്ട്. ഞാന്‍ ഇപ്പോള്‍ പറയുന്ന വിശുദ്ധിയും നിങ്ങള്‍ മുമ്പ് ഭാവനയില്‍ കണ്ടിരുന്ന, അല്ലെങ്കില്‍ ചിന്തിച്ചിരുന്ന, വിശുദ്ധിയും തമ്മില്‍ എന്തങ്കിലും വ്യത്യാസമുണ്ടോ? (ഉണ്ട്.) എത്രത്തോളമുണ്ട്? (വളരെയധികമുണ്ട്.) വിശുദ്ധിയെപ്പറ്റി സംസാരിക്കുമ്പോള്‍ പലപ്പോഴും മനുഷ്യര്‍ എന്താണ് ഉദ്ദേശിക്കുന്നത്? (ചില പുറമെയുള്ള പെരുമാറ്റങ്ങള്‍.) ഒരു പെരുമാറ്റമോ അല്ലെങ്കില്‍ മറ്റെന്തെങ്കിലും കാര്യമോ വിശുദ്ധമാണ് എന്ന് ആളുകള്‍ പറയുമ്പോള്‍, അതവര്‍ക്ക് ശുദ്ധവും സന്തോഷപ്രദവുമായി അനുഭവപ്പെടുന്നു എന്നതുമാത്രമാണ് അതിന്‍റെ അര്‍ഥം. എന്തായാലും, ഈ കാര്യങ്ങള്‍ക്ക് വിശുദ്ധിയുടെ യഥാര്‍ഥ സത്തയില്ല——ഇതാണ് സിദ്ധാന്തത്തിന്‍റെ വശം. ഇതു കൂടാതെ, എന്താണ് ആളുകള്‍ മനസ്സില്‍ സ്വരൂപിച്ചിട്ടുള്ള “വിശുദ്ധി”യുടെ പ്രായോഗികവശം എന്നതുകൊണ്ട് ഉദ്ദേശിക്കുന്നത്? അത് അധികവും അവര്‍ ഭാവനയില്‍ കാണുന്നതും അതാണെന്ന് വിധിക്കുന്നതുമല്ലേ? ഉദാഹരണത്തിന് ചില ബുദ്ധര്‍ പ്രവര്‍ത്തനനിരതരായിരിക്കുമ്പോള്‍ സമയത്ത് മരിച്ചുപോകുന്നു. അതായത് അവര്‍ ഇരുന്നുറങ്ങുമ്പോള്‍ ഈ ലോകം വെടിയുന്നു. അവര്‍ വിശുദ്ധരായി എന്നും സ്വര്‍ഗ്ഗം പൂകി എന്നും ചിലര്‍ പറയുന്നു. ഇതും ഭാവനയുടെ ഫലമാണ്. സ്വര്‍ഗ്ഗത്തില്‍ നിന്നും ഇറങ്ങിവരുന്ന ഒരു ദേവത വിശുദ്ധമാണെന്ന് വിശ്വസിക്കുന്ന വേറെ ചിലരുണ്ട്. സത്യത്തില്‍, "വിശുദ്ധം" എന്ന വാക്കിനെപ്പറ്റിയുള്ള മനുഷ്യരുടെ ധാരണ എല്ലായ്പ്പോഴും അടിസ്ഥാനപരമായി കാമ്പൊന്നുമില്ലാത്ത ഒരുതരം പൊള്ളയായ ഭാവനയും സിദ്ധാന്തവുമായിരുന്നു. അതിലുപരിയായി അതിനു വിശുദ്ധിയുടെ സത്തയുമായി ബന്ധമൊന്നുമുണ്ടായിരുന്നില്ല. വിശുദ്ധിയുടെ സത്ത യഥാര്‍ഥ സ്നേഹമാണ്. പക്ഷേ അതിലുപരിയായി അത് സത്യത്തിന്റെ, നീതിയുടെ, പ്രകാശത്തിന്റെ സത്തയാണ്. "വിശുദ്ധി" എന്ന വാക്ക് ദൈവവുമായി ബന്ധപ്പെടുത്തുമ്പോള്‍ മാത്രമേ ഉചിതമാകുന്നുള്ളൂ. മനുഷ്യന്‍ ഇതു മനസ്സിലാക്കണം. ഇപ്പോള്‍ മുതല്‍ നാം ദൈവത്തിനായി മാത്രമേ "വിശുദ്ധം" എന്ന വാക്ക് ഉപയോഗിക്കുകയുള്ളൂ. അതല്ലേ ശരി. (അതെ)

നമുക്കിപ്പോള്‍ മനുഷ്യനെ ദുഷിപ്പിക്കുവാന്‍ സാത്താന്‍ പ്രയോഗിക്കുന്ന തന്ത്രങ്ങളിലേക്ക് തിരിച്ചുപോയി അവയെപ്പറ്റി സംസാരിക്കാം. ദൈവം മനുഷ്യനുമേല്‍ പ്രവര്‍ത്തിക്കുന്ന, നിങ്ങല്‍ക്കെല്ലാവര്‍ക്കും അനുഭവിച്ചറിയാവുന്ന വിവിധ രീതികളെക്കുറിച്ച് നമ്മളിപ്പോള്‍ സംസാരിച്ചു. അതുകൊണ്ട് വളരെ വിശദമായി ഞാന്‍ സംസാരിക്കില്ല. പക്ഷേ നിങ്ങളുടെ ഹൃദയങ്ങളില്‍ എന്തെല്ലാം സൂത്രങ്ങളും തന്ത്രങ്ങളുമാണ് സാത്താന്‍ മനുഷ്യനെ ദുഷിപ്പിക്കുവാന്‍ ഉപയോഗിക്കുന്നത് എന്നതിനെപ്പറ്റി അവ്യക്തതയുണ്ടാകാം. അല്ലെങ്കില്‍ നിങ്ങള്‍ക്ക് അവയെപ്പറ്റി വ്യക്തമായ ധാരണ ഉണ്ടായിരിക്കില്ല. ഞാന്‍ ഇതിനെപ്പറ്റി വീണ്ടും സംസാരിക്കുന്നത് ഉപകാരപ്രദമായിരിക്കില്ലേ? (ഉവ്വ്.) നിങ്ങള്‍ക്കിതിനെപ്പറ്റി പഠിക്കുവാന്‍ ആഗ്രഹമുണ്ടോ? ഒരുപക്ഷേ നിങ്ങളില്‍ ചിലര്‍ ചോദിച്ചേക്കാം: "എന്തിനാണ് സാത്താനെപ്പറ്റി വീണ്ടും സംസാരിക്കുന്നത്? സാത്താനെപ്പറ്റി പരമര്‍ശിക്കുന്ന മാത്രയില്‍ നാം കോപാകുലരാകുന്നു. അതിന്റെ പേരുകേള്‍ക്കുമ്പോള്‍ നമ്മളാകെ അസ്വസ്ഥരാകുന്നു." അതുനിങ്ങളെ എത്ര അസ്വസ്ഥരാക്കിയാലും സത്യങ്ങളെ നിങ്ങള്‍ അഭിമുഖീകരിക്കണം. ഈ കാര്യങ്ങള്‍ വ്യക്തമായി പറയുകയും മനുഷ്യനു മനസ്സിലാകുന്നതിനുവേണ്ടി വ്യക്തമാക്കുകയും ചെയ്യേണ്ടതുണ്ട്. അല്ലെങ്കില്‍ മനുഷ്യനു സാത്താന്‍റെ സ്വാധീനത്തില്‍ നിന്നും ശരിക്കും വിട്ടുപോകുവാന്‍ സാധിക്കുകയില്ല. 

സാത്താന്‍ മനുഷ്യനെ ദുഷിപ്പിക്കുവാന്‍ ഉപയോഗിക്കുന്ന അഞ്ചുവഴികളാണ് നമ്മള്‍ മുമ്പ് ചര്‍ച്ച ചെയ്തത്. അതില്‍ സാത്താന്റെ തന്ത്രങ്ങളും ഉള്‍പ്പെടുന്നു. സാത്താന്‍ മനുഷ്യനെ ദുഷിപ്പിക്കുവാന്‍ ഉപയോഗിക്കുന്ന വഴികള്‍ പുറമെയുള്ള പാളി മാത്രമാണ്. കൂടുതല്‍ കുടിലമായ തന്ത്രങ്ങള്‍ ഈ പാളിക്കുകീഴെ ഒളിഞ്ഞിരിക്കുന്നു. ഇതുപയോഗിച്ചാണ് സാത്താന്‍ തന്റെ ലക്ഷ്യങ്ങള്‍ നേടുന്നത്. (അതു ചതിക്കുകയും വശീകരിക്കുകയും നിര്‍ബന്ധിക്കുകയും ചെയ്യുന്നു.) ഈ തന്ത്രങ്ങളില്‍ എത്ര നിങ്ങള്‍ക്ക് എണ്ണുവാന്‍ കഴിയും അത്രയും നിങ്ങള്‍ അടുത്തെത്തിക്കഴിഞ്ഞു. നിങ്ങള്‍ സാത്താനാല്‍ ആഴത്തില്‍ ദ്രോഹിക്കപ്പെട്ടിരിക്കുന്നു എന്നും നിങ്ങള്‍ക്ക് ഈ കാര്യത്തില്‍ ശക്തമായ വികാരങ്ങളുണ്ട് എന്നും തോന്നുന്നു. (അത് പുറംപകിട്ടുള്ള ഭാഷണവും ഉപയോഗിക്കുന്നു. ആളുകളെ സ്വാധീനിക്കുകയും നിര്‍ബന്ധപൂര്‍വ്വം അവരെ  വരുതിയിലാക്കുകയും

 ചെയ്യുന്നു.) നിര്‍ബന്ധപൂര്‍വമായ വരുതിയിലാക്കല്‍--ഇതു പ്രത്യേകിച്ചും ആഴത്തിലുള്ള ഒരു മുദ്ര പതിപ്പിക്കുന്നു. സാത്താന്റെ നിര്‍ബന്ധപൂര്‍വ്വമായ വരുത്തിയിലാക്കലിനെ ആളുകള്‍ക്ക് ഭയമാണ്. അല്ലേ? മറ്റേതെങ്കിലും തന്ത്രങ്ങളുണ്ടോ? (അത് മനുഷ്യരെ ആക്രമിച്ച് അപകടപ്പെടുത്തുന്നു. അവരെ ഭീഷണിപ്പെടുത്തുകയും ആകര്‍ഷകമായ വാഗ്ദാനങ്ങള്‍ നല്‍കുകയും അസത്യം പറയുകയും ചെയ്യുന്നു.) അതിന്റെ പ്രവൃത്തികളുടെ സത്ത അസത്യമാണ്. നിന്നെ ചതിക്കുവാന്‍ വേണ്ടിയാണ് സാത്താന്‍ അസത്യം പറയുന്നത്. എന്താണ് സാത്താന്‍റെ അസത്യത്തിന്റെ സ്വഭാവം? അസത്യം പറയുക എന്നാല്‍ ചതി തന്നെയല്ലേ? നുണ പറയുന്നതിന്റെ ലക്ഷ്യം യഥാര്‍ഥത്തില്‍ നിങ്ങളെ ചതിക്കുക എന്നതാണ്. മറ്റെന്തെങ്കിലും സൂത്രങ്ങളുണ്ടോ? നിങ്ങള്‍ക്കറിയാവുന്ന സാത്താന്‍റെ തന്ത്രങ്ങളെല്ലാം ഏതൊക്കെയാണെന്ന് എന്നോടു പറയൂ. (അത് പ്രലോഭിപ്പിക്കുന്നു, അപകടപ്പെടുത്തുന്നു, കാഴ്ചയില്ലാതാക്കുകയും ചതിക്കുകയും ചെയ്യുന്നു.) ചതിയെപ്പറ്റി നിങ്ങള്‍ക്കെല്ലാവര്‍ക്കുമുള്ള നിലപാട് ഒന്നാണ് അല്ലേ? (അത് മനുഷ്യനെ നിയന്ത്രിക്കുന്നു, അവനെ ഭയപ്പെടുത്തുന്നു. ദൈവത്തില്‍ വിശ്വസിക്കുന്നതില്‍ നിന്നും അവനെ തടയുന്നു.) നിങ്ങള്‍ പറയുന്ന കാര്യങ്ങളുടെ മൊത്തത്തിലുള്ള അര്‍ഥം എനിക്കറിയാം. അത് നല്ലതാണ്. നിങ്ങള്‍ക്കെല്ലാവര്‍ക്കും ഇതിനെപ്പറ്റി എന്തെങ്കിലും അറിയാം. അതുകൊണ്ട് നമുക്കീ തന്ത്രങ്ങളെ ഒന്നു സംഗ്രഹിക്കാം. 

മനുഷ്യനെ ദുഷിപ്പിക്കുവാനായി സാത്താന്‍ ഉപയോഗിക്കുന്ന ആറു പ്രാഥമിക തന്ത്രങ്ങളുണ്ട്.

ഒന്നാമത്തേത് നിയന്ത്രിക്കലും നിര്‍ബന്ധിക്കലുമാണ്. എന്നുവച്ചാല്‍ നിന്റെ ഹൃദയത്തിന്റെ നിയന്ത്രണം കൈക്കലാക്കുന്നതിനായി സാത്താന്‍ സാധ്യമായ എല്ലാം ചെയ്യും. എന്താണ് "നിര്‍ബന്ധിക്കല്‍" എന്നതുകൊണ്ട് അര്‍ഥമാക്കുന്നത്? നീ അതിനെ അനുസരിച്ചില്ലെങ്കില്‍ ഉണ്ടാകാന്‍ പോകുന്ന പ്രത്യാഘാതങ്ങളെപ്പറ്റി ഓര്‍മിപ്പിച്ച് ഭീഷണിയും ബലപ്രയോഗതന്ത്രങ്ങളും ഉപയോഗിച്ച് അനുസരിക്കുവാന്‍ നിന്നെ നിര്‍ബന്ധിക്കുക എന്നതാണത്. ഭയം മൂലം നിങ്ങളതിനെ എതിര്‍ക്കുവാന്‍ ധൈര്യപ്പെടുന്നില്ല. അതുകൊണ്ട് നീ അതിനു കീഴ്പ്പെടുന്നു.

രണ്ടാമത്തേതു ചതിയും കുതന്ത്രങ്ങളുമാണ്.  എന്താണ് "ചതിയും കുതന്ത്രവും" എന്നതുകൊണ്ട് ഉദ്ദേശിക്കുന്നത്? സാത്താന്‍ കഥകളും നുണകളും കെട്ടിച്ചമച്ച് തന്ത്രം പ്രയോഗിച്ച് അവ നിങ്ങളെക്കൊണ്ട് വിശ്വസിപ്പിക്കുന്നു. മനുഷ്യന്‍ ദൈവത്താല്‍ സൃഷ്ടിക്കപ്പെട്ടതാണെന്ന് അതൊരിക്കലും പറയുന്നില്ല. നിങ്ങള്‍ ദൈവത്താലല്ല സൃഷ്ടിക്കപ്പെട്ടത് എന്നും അതു നേരെ പറയുന്നില്ല. അത് "ദൈവം" എന്ന വാക്കേ ഉപയോഗിക്കുന്നില്ല. പകരമായി മറ്റെന്തോ ഉപയോഗിച്ച് അതിനെവച്ചു നിങ്ങളെ ചതിക്കുന്നു. അങ്ങനെവരുമ്പോള്‍ ദൈവത്തിന്റെ അസ്തിത്വത്തെപ്പറ്റി അടിസ്ഥാനപരമായി നിങ്ങള്‍ക്കൊരു ധാരണയും ഉണ്ടായിരിക്കുകയില്ല. തീര്‍ച്ചയായും ഈ "തന്ത്രത്തിന്" ഒന്നല്ല, പല വശങ്ങളുണ്ട്.

മൂന്നാമത്തേത് വിശ്വാസപ്രമാണങ്ങളെ നിര്‍ബന്ധിതമായി അടിച്ചേല്‍പ്പിക്കുകയാണ്. എന്തു വിശ്വാസപ്രമാണങ്ങളാണ് ആളുകളില്‍ നിര്‍ബന്ധിതമായി അടിച്ചേല്‍പ്പിക്കുന്നത്? മനുഷ്യന്റെ സ്വന്തം ഇഷ്ടപ്രകാരമാണോ ഇതു ചെയ്യുന്നത്? മനുഷ്യന്റെ സമ്മതത്തോടെയാണോ ഇതു ചെയ്യുന്നത്? (അല്ല.) നീ സമ്മതം നല്‍കുന്നില്ലെങ്കില്‍ കൂടിയും നിനക്ക് അതില്‍ ഒന്നും ചെയ്യുവാന്‍ സാധിക്കുകയില്ല. നിന്റെ അറിവില്ലായ്മയില്‍ സാത്താന്‍ തെറ്റായ വിശ്വാസപ്രമാണങ്ങള്‍ നിന്നില്‍ അടിച്ചേല്‍പ്പിക്കുന്നു. അതിന്റെ ചിന്തയെയും ജീവിതനിയമങ്ങളെയും അതിന്റെ സത്തയേയും നിന്റെ ഉള്ളില്‍ പ്രവേശിപ്പിക്കുന്നു.

നാലാമത്തേത് വിരട്ടലും സന്തോഷിപ്പിക്കലുമാണ്. എന്നുപറഞ്ഞാല്‍ അതിനെ നിങ്ങള്‍ സ്വീകരിക്കുവാനും അനുഗമിക്കുവാനും സേവിക്കുവാനും വേണ്ടി സാത്താന്‍ പല തന്ത്രങ്ങളും പ്രയോഗിക്കുന്നു. അതിന്റെ  ലക്ഷ്യങ്ങള്‍ സാധിക്കുന്നതിനു വേണ്ടി അതെന്തും ചെയ്യും. പാപം ചെയ്യുവാന്‍ നിങ്ങളെ പ്രേരിപ്പിച്ചുകൊണ്ട് അതു ചിലപ്പോള്‍ ചെറിയ സഹായങ്ങള്‍ നിങ്ങള്‍ക്ക് ചെയ്തുതരുന്നു. നീ അതിനെ അനുഗമിച്ചില്ലെങ്കില്‍ അതു നിന്നെ കഷ്ടപ്പെടുത്തുകയും നിന്നെ ശിക്ഷിക്കുകയും നിന്നെ ആക്രമിക്കുവാനും കെണിയില്‍പ്പെടുത്തുവാനും പല വഴികളും പ്രയോഗിക്കുകയും ചെയ്യുന്നു.  

അഞ്ചാമത്തേതു ചതിയും തളര്‍ത്തലുമാണ്. "ചതിയും തളര്‍ത്തലും" സംഭവിക്കുന്നത് സാത്താന്‍ മനുഷ്യന്റെ ലൗകീകമായ അവസ്ഥയെ, ജീവിതങ്ങളെ, ഭാവിയെ പരിഗണിക്കുന്നു എന്നു കാണിക്കുവാന്‍ മനുഷ്യരുടെ ധാരണകളോട് യോജിക്കുന്ന ചില മധുരതരമായ വാക്കുകളും ആശയങ്ങളും പ്രയോഗിക്കുമ്പോഴാണ്. സത്യത്തില്‍ അതിന്റെ ലക്ഷ്യം നിങ്ങളെ പറ്റിക്കുക എന്നതുമാത്രമാണ്. അതിനുശേഷം നിന്നെ തളര്‍ത്തുന്നു. അപ്പോള്‍ നിനക്ക് എന്താണ് ശരിയെന്നും എന്താണ് തെറ്റെന്നും അറിയുന്നില്ല. നിങ്ങള്‍ സ്വയമറിയാതെ ചതിക്കപ്പെടുകയും അങ്ങനെ അതിന്റെ നിയന്ത്രണത്തില്‍ വരികയും ചെയ്തിരിക്കുന്നു.

ആറാമത്തേത് ശരീരവും മനസ്സും നശിപ്പിക്കലാണ്. മനുഷ്യന്റെ ഏതുഭാഗമാണ് സാത്താന്‍ നശിപ്പിക്കുന്നത്? (മനുഷ്യന്റെ മനസ്സും മുഴുവന്‍ സ്വത്വവും). സാത്താന്‍ നിന്റെ മനസ്സിനെ നശിപ്പിച്ച് എതിര്‍ക്കുവാന്‍ നിന്നെ അശക്തനാക്കുന്നു. എന്നുവച്ചാല്‍, കുറച്ചുകുറച്ചായി നിന്റെ സമ്മതമില്ലാതെ നിന്റെ ഹൃദയത്തെ സാത്താന്‍ അതിലേക്കു തിരിക്കുന്നു. അത് എല്ലാ ദിവസവും ഇക്കാര്യങ്ങള്‍ നിന്റെ ഹൃദയത്തില്‍ പതിപ്പിക്കുന്നു. നിന്നെ സ്വാധീനിക്കാനും മെരുക്കിയെടുക്കാനും അത് ഓരോ ദിവസവും ഈ ആശയങ്ങളും സംസ്കാരങ്ങളും ഉപയോഗിക്കുന്നു. നിന്റെ ഇച്ഛയെ പതിയെ പതിയെ കീഴ്പ്പെടുത്തി സാവകാശം ഒരു നല്ല മനുഷ്യനായിരിക്കണം എന്ന നിന്‍റെ ആഗ്രഹത്തെ അതില്ലാതാക്കുന്നു. പിന്നെ നീ “നീതിക്കു”വേണ്ടി  നിലകൊള്ളുവാന്‍ ആഗ്രഹിക്കുന്നില്ല. അറിയാതെ, ഒഴുക്കിനെതിരെ നീന്തുവാനുള്ള മനശ്ശക്തി നിനക്കില്ലാതാകുന്നു. പകരം നീ ഒഴുക്കിനൊപ്പം നീന്തുന്നു. "നശിപ്പിക്കല്‍" എന്നുവച്ചാല്‍ സാത്താന്‍ മനുഷ്യരെ പീഡിപ്പിക്കുന്നു. അങ്ങനെ അവര്‍ മനുഷ്യരല്ലാതാകുന്നു.  സ്വന്തം നിഴലുകള്‍ മാത്രമാകുന്നു. അപ്പോഴാണ് സാത്താന്‍ ചാടിവീണ് അവരെ പിടിക്കുകയും അവരെ ഭക്ഷണമാക്കുകയും ചെയ്യുന്നത്.

ഈ തന്ത്രങ്ങളിലൊരോന്നും മനുഷ്യനെ ദുഷിപ്പിക്കുവാനും എതിര്‍ക്കുന്നതിന് അവനെ അശക്തനാക്കുവാനും സാത്താന്‍ ഉപയോഗിക്കുന്നു. ഇവയിലേതു വേണമെങ്കിലും മനുഷ്യനെ മരണത്തിലേക്ക് നയിക്കാം. മറ്റു വാക്കുകളില്‍ പറഞ്ഞാല്‍ സാത്താന്‍ ചെയ്യുന്നതെന്തും അത് പ്രയോഗിക്കുന്ന ഏതു തന്ത്രവും നിങ്ങള്‍ നശിക്കുന്നതിനു കാരണമാകുകയും നിന്നെ സാത്താന്റെ നിയന്ത്രണത്തിന് കീഴില്‍ കൊണ്ടുവരികയും നിന്നെ തിന്‍മയുടെയും പാപത്തിന്റെയും ചതുപ്പില്‍പ്പെടുത്തുകയും ചെയ്യാം. മനുഷ്യനെ ദുഷിപ്പിക്കുവാന്‍ വേണ്ടി സാത്താന്‍ പ്രയോഗിയ്ക്കുന്ന തന്ത്രങ്ങള്‍ അങ്ങനെയുള്ളതാണ്.

സാത്താന്‍ തിന്‍മയാണെന്ന് നമുക്ക് പറയാം. പക്ഷേ ഇതുറപ്പിക്കുന്നതിന് സാത്താന്‍ മനുഷ്യനെ ദുഷിപ്പിക്കുന്നതിന്റെ ദൂഷ്യഫലങ്ങള്‍ എന്തെല്ലാമാണെന്നും അതെന്തെല്ലാം പ്രകൃതങ്ങളും സത്തകളുമാണ് മനുഷ്യനു നല്‍കുന്നതെന്നും നമ്മളപ്പോഴും പരിശോധിക്കേണ്ടിയിരിക്കുന്നു. നിങ്ങള്‍ക്കെല്ലാം ഇതിനെപ്പറ്റി കുറച്ചറിയാം. അതുകൊണ്ട് സംസാരിക്കൂ. എന്താണ് സാത്താന്‍ മനുഷ്യനെ ദുഷിപ്പിക്കുന്നതിന്റെ പരിണതഫലങ്ങള്‍? ഏതു ദുഷിച്ച പ്രകൃതങ്ങളാണ് അവ പ്രകടമാക്കുന്നതും അനാവരണം ചെയ്യുന്നതും? (അഹങ്കാരവും ധാര്‍ഷ്‌ട്യവും സ്വാര്‍ഥതയും നിന്ദ്യതയും കൗശലവും ചതിയും വഞ്ചനയും അസൂയയും മനുഷ്യത്വത്തിന്റെ പൂര്‍ണ്ണമായ അഭാവവും.). മുഴുവനായെടുത്താല്‍ അവര്‍ക്ക് മനുഷ്യത്വമില്ല എന്നു നമുക്ക് പറയുവാന്‍ സാധിക്കും. ഇപ്പോള്‍ മറ്റു സഹോദരന്മാരും സഹോദരിമാരും സംസാരിക്കട്ടെ. (ഒരിക്കല്‍ മനുഷ്യന്‍ സാത്താനാല്‍ ദുഷിക്കപ്പെട്ടാല്‍, അവര്‍ സാധാരണയായി അഹങ്കാരികളും അഭിമാനികളും ആത്മരതിക്കാരും   പൊങ്ങച്ചക്കാരും അത്യാഗ്രഹികളും സ്വാര്‍ഥരും ആയിത്തീരുന്നു. ഇവയാണ് ഏറ്റവും ഗൗരവതരമായ പ്രശ്നങ്ങള്‍ എന്നെനിക്കു തോന്നുന്നു.)(മനുഷ്യര്‍ സാത്താനാല്‍ ദുഷിക്കപ്പെട്ടു കഴിഞ്ഞാല്‍ ഭൗതീകവസ്തുക്കളും നേട്ടങ്ങളും സ്വന്തമാക്കുവാനുള്ള പ്രയത്നങ്ങളില്‍ നിന്നും ഒന്നുമവരെ തടയുന്നില്ല.) അവര്‍ക്ക് ദൈവത്തോട് വിരോധമുണ്ടാകുകയും അവിടുത്തെ എതിര്‍ക്കുകയും അനുസരിക്കാതിരിക്കുകയും വരെ ചെയ്യുന്നു. മനുഷ്യനുണ്ടായിരിക്കേണ്ട മനസ്സാക്ഷിയും യുക്തിയും അവര്‍ക്ക് നഷ്ടമാകുന്നു.) നിങ്ങള്‍ പറഞ്ഞതെല്ലാം അടിസ്ഥാനപരമായി ഒന്നു തന്നെയാണ്, ചില നിസ്സാരമായ വ്യത്യാസങ്ങളൊഴികെ. നിങ്ങളില്‍ ചിലര്‍ ചെറിയ വിശദാംശങ്ങള്‍ കൂടുതലായി കൂട്ടിച്ചേര്‍ക്കുക മാത്രമേ ചെയ്തിട്ടുള്ളൂ. ചുരുക്കിപ്പറഞ്ഞാല്‍ ദുഷിക്കപ്പെട്ട മനുഷ്യരില്‍ ഏറ്റവും പ്രകടമായി കാണുന്നത് അഹന്ത, ചതി, അസൂയ, സ്വാര്‍ഥത എന്നിവയാണ്. എന്നിരുന്നാലും നിങ്ങളെല്ലാവരും ഒരു കാര്യം വിട്ടുപോയി. മനുഷ്യര്‍ക്ക് മനസ്സാക്ഷിയില്ല. അവര്‍ക്ക് യുക്തിയും മനുഷ്യത്വവും നഷ്ടമായിരിക്കുന്നു--പക്ഷേ നിങ്ങളാരും പരമര്‍ശിക്കാത്ത വളരെ പ്രധാനപ്പെട്ട വേറൊരു കാര്യമുണ്ട്. അതാണ് "വിശ്വാസവഞ്ചന". സാത്താനാല്‍ ദുഷിക്കപ്പെടുന്ന ഏതു മനുഷ്യനിലുമുള്ള ഈ പ്രകൃതങ്ങളുടെ ആത്യന്തികമായ പരിണതഫലം ദൈവത്തോടുള്ള വിശ്വാസവഞ്ചനയാണ്. ദൈവം മനുഷ്യരോട് എന്തുപറഞ്ഞാലും അവരില്‍ എന്തു പ്രവൃത്തി ചെയ്താലും സത്യമാണെന്ന് അവര്‍ക്കറിയുന്നതിനു അവര്‍ ചെവി കൊടുക്കുന്നില്ല. അതായത്, അവരിപ്പോള്‍ ദൈവത്തെ അംഗീകരിക്കുന്നില്ല. അവര്‍ അവിടുത്തോട് വിശ്വാസവഞ്ചന കാണിക്കുന്നു. ഇതാണ് സാത്താന്‍ മനുഷ്യനെ ദുഷിപ്പിക്കുന്നതിന്റെ പരിണതഫലം. മനുഷ്യന്റെ എല്ലാ ദുഷിച്ച പ്രകൃതങ്ങളെ സംബന്ധിച്ചും ഇത് ശരിയാണ്. സാത്താന്‍ മനുഷ്യനെ ദുഷിപ്പിക്കുവാന്‍ ഉപയോഗിക്കുന്ന വഴികളില്‍--മനുഷ്യന്‍ നേടുന്ന വിജ്ഞാനം, അവര്‍ക്കറിയുന്ന ശാസ്ത്രം, അന്ധവിശ്വാസങ്ങളെയും പരമ്പരാഗത സംസ്കാരങ്ങളെക്കുറിച്ചും അവര്‍ക്കുള്ള ധാരണ, അതുപോലെ സാമൂഹിക പ്രവണതകള്‍--മനുഷ്യനു നീതിപൂര്‍ണ്ണമായത്തേത് അല്ലാതത്തേത് എന്നു വിവേചിച്ചറിയുവാന്‍ ഉപയോഗിക്കാവുന്ന എന്തെങ്കിലും ഇവയിലുണ്ടോ? എന്താണ് വിശുദ്ധമെന്നും എന്താണ് ദുഷിച്ചതെന്നും അറിയുവാന്‍ മനുഷ്യനെ സഹായിക്കുന്ന എന്തെങ്കിലുമുണ്ടോ? ഈ കാര്യങ്ങള്‍ അളക്കുവാന്‍ കഴിയുന്ന അളവുകോലുകള്‍ എന്തെങ്കിലുമുണ്ടോ? (ഇല്ല.) മനുഷ്യനെ സഹായിക്കുവാന്‍ സാധിക്കുന്ന ഒരളവുകോലുകളും ഒരു അടിസ്ഥാനവുമില്ല. മനുഷ്യര്‍ക്ക് "പരിശുദ്ധം" എന്ന വാക്ക് പരിചിതമാകുമെങ്കിലും ശരിക്കും എന്താണ് പരിശുദ്ധമെന്ന് അറിയുവാന്‍ കഴിയുന്ന ആരുമില്ല. അപ്പോള്‍ സാത്താന്‍ മനുഷ്യനു നല്‍കുന്ന ഈ കാര്യങ്ങള്‍ സത്യമറിയുവാന്‍ അവനെ സഹായിക്കുമോ? കൂടുതല്‍ മനുഷ്യത്വത്തോടെ ജീവിക്കുവാന്‍ അത് മനുഷ്യനെ സഹായിക്കുമോ? ദൈവത്തെ കൂടുതലായി ആരാധിക്കുന്ന തരത്തില്‍ ജീവിക്കുന്നതിന് മനുഷ്യനെ സഹായിക്കുവാന്‍ അവയ്ക്കു സാധിക്കുമോ? (ഇല്ല.) അവയ്ക്കു ദൈവത്തെ ആരാധിക്കുന്നതിനോ സത്യം മനസ്സിലാക്കുന്നതിനോ മനുഷ്യനെ സഹായിക്കുന്നതിനോ പരിശുദ്ധിയും തിന്‍മയും എന്താണെന്നറിയുവാന്‍ മനുഷ്യനെ സഹായിക്കുന്നതിനോ അവയ്ക്കു സാധിക്കുകയില്ല. അതേസമയം മനുഷ്യന്‍ കൂടുതല്‍ കൂടുതല്‍ നാശോന്മുഖനാകുകയും കൂടുതല്‍ കൂടുതല്‍ ദൈവത്തില്‍ നിന്നകലുകയും ചെയ്യുന്നു. ഈ കാരണം കൊണ്ടാണ് സാത്താന്‍ ദുഷ്ടനാണ് എന്നു നമ്മള്‍ പറയുന്നത്. സാത്താന്റെ ഇത്രയധികം ദുര്‍ഗുണങ്ങളെക്കുറിച്ച് വിശദമായി പഠിച്ചിട്ട് അതിന്റെ ഗുണങ്ങളിലോ അല്ലെങ്കില്‍ അതിന്റെ സത്തയെക്കുറിച്ചുള്ള നിങ്ങളുടെ ധാരണയിലോ  സാത്താനില്‍ പരിശുദ്ധിയുടെ എന്തെങ്കിലും ഒരു ലാഞ്ചന കണ്ടോ? (ഇല്ല ) .അത്രയും ഉറപ്പാണ്. അപ്പോള്‍ സാത്താന്റെ സത്തയുടെ ഏതെങ്കിലുമൊരു ഭാഗം ദൈവത്തിനോട് സാദൃശ്യം വഹിക്കുന്നതായി നിങ്ങള്‍ക്ക് തോന്നിയോ? (ഇല്ല.). അതുകൊണ്ടിപ്പോള്‍ ഞാന്‍ നിങ്ങളോടു ചോദിക്കുവാന്‍ ആഗ്രഹിക്കുന്നു: നിങ്ങളുടെ സ്വന്തം വാക്കുകളില്‍ പറഞ്ഞാല്‍, എന്താണ് കൃത്യമായും  ദൈവത്തിന്റെ പരിശുദ്ധി? ആദ്യമേ തന്നെ എന്തുമായി ബന്ധപ്പെടുത്തിയാണ് "ദൈവത്തിന്റെ പരിശുദ്ധി" എന്ന വാക്കുകള്‍ ഉപയോഗിക്കുന്നത്? ദൈവത്തിന്റെ സത്തയുമായി ബന്ധപ്പെടുത്തിയാണോ? അതോ അവിടുത്തെ പ്രകൃതത്തിന്റെ ഏതെങ്കിലും വശവുമായി ബന്ധപ്പെടുത്തിയാണോ? ദൈവത്തിന്‍റെ സത്തയുമായി ബന്ധപ്പെടുത്തിയാണ് അവ പറയുന്നത്. നാം ഉദ്ദേശിക്കുന്ന വിഷയം ചര്ച്ച ചെയ്യുന്ന വിഷയത്തെ സമീപിക്കുവാന്‍ ഉതകുന്ന ഒരു നിലപാട് വ്യക്തമായി നാം തിരിച്ചറിയേണ്ടതുണ്ട്. ദൈവത്തിന്റെ സത്തയുമായി ബന്ധപ്പെട്ടാണ് ഈ വാക്കുകള്‍ പറയുന്നത്. ആദ്യം തന്നെ, സാത്താന്റെ ദുഷ്ടതയെ നാം ദൈവത്തിന്റെ സത്തയ്ക്ക് വൈപരീത്യമായി ഉപയോഗിച്ചു. അപ്പോള്‍ സാത്താന്റെ സത്ത എന്തെങ്കിലും നീ ദൈവത്തില്‍ കണ്ടുവോ? മനുഷ്യവര്‍ഗത്തിന്റെ സത്തയോ? (ഇല്ല, ഞങ്ങള്‍ കണ്ടില്ല. ദൈവം അഹങ്കാരിയല്ല, സ്വാര്‍ഥനല്ല. അവിടുന്ന് വിശ്വാസവഞ്ചന ചെയ്യുന്നില്ല. ഇതില്‍ നിന്നും ദൈവത്തിന്റെ വിശുദ്ധസത്ത വെളിപ്പെട്ടിരിക്കുന്നതായി നമുക്കു കാണാം.) മറ്റെന്തെങ്കിലും കൂട്ടിച്ചേര്‍ക്കുവാനുണ്ടോ? (സാത്താന്റെ ദുഷിച്ച പ്രകൃതത്തെ ദൈവം അറിയുന്നില്ല. സാത്താനുള്ളതെല്ലാം മുഴുവനായും ചീത്തയാണ്. അതേസമയം ദൈവത്തിനു നല്ലതല്ലാതെ മറ്റൊന്നുമില്ല. ദൈവം എപ്പോഴും നമ്മള്‍ കുഞ്ഞായിരിക്കുമ്പോള്‍ മുതല്‍ നമ്മുടെ ജീവിതത്തിലുടനീളം ഇന്നുവരെ  നമ്മെ വീക്ഷിച്ചുകൊണ്ട്, നമ്മെ സംരക്ഷിച്ചുകൊണ്ട് നമുക്കരികില്‍ ഉണ്ടായിരുന്നു എന്നു നമുക്കു കാണാം, പ്രത്യേകിച്ചും നമ്മള്‍ ആശയക്കുഴത്തില്‍ പ്പെട്ടിരുന്നപ്പോഴും നമുക്കു വഴി തെറ്റിയപ്പോഴും. ദൈവത്തില്‍ വഞ്ചനയില്ല, ചതിയില്ല. അവിടുന്ന് വ്യക്തമായും സ്പഷ്ടമായും സംസാരിക്കുന്നു. ഇതും ദൈവത്തിന്റെ യഥാര്‍ഥസത്തയാണ്.) വളരെ നന്നായിരിക്കുന്നു! (സാത്താന്റെ ദുഷിച്ച പ്രകൃതമൊന്നും തന്നെ നമുക്കു ദൈവത്തില്‍ കാണുവാന്‍ സാധിക്കുകയില്ല. തട്ടിപ്പില്ല, മേനി പറച്ചിലില്ല, ചതിയില്ല.) മനുഷ്യനു വിശ്വസിക്കാവുന്ന ഒരേ ഒരാള്‍ ദൈവമാണ്. ദൈവം വിശ്വസ്തനും ആത്മാര്‍ഥതയുള്ളവനുമാണ്. ദൈവം ആളുകളോട് സത്യസന്ധരായിരിക്കുവാന്‍ പറയുന്നുണ്ടെന്നും അവര്‍ക്ക് ജ്ഞാനം നല്‍കുന്നുണ്ടെന്നും നന്മയും തിന്‍മയും വേര്‍തിരിച്ചറിയുവാന്‍ അവര്‍ക്ക് കഴിവു നല്‍കുന്നുണ്ടെന്നും വിവിധ ആളുകളെയും സംഭവങ്ങളെയും കാര്യങ്ങളെയും വിവേചിച്ചറിയുവാനുള്ള വിവേചനബുദ്ധി നല്‍കുന്നുണ്ടെന്നും ദൈവത്തിന്റെ പ്രവൃത്തിയില്‍ നിന്നും നമുക്കു   കാണുവാന്‍ സാധിക്കും. ഇതി നമുക്കു ദൈവത്തിന്റെ പരിശുദ്ധി കാണുവാന്‍ സാധിക്കും.) നിങ്ങള്‍ പറഞ്ഞു കഴിഞ്ഞോ? പറഞ്ഞതില്‍ നിങ്ങള്‍ സന്തുഷ്ടരാണോ? നിങ്ങളുടെ ഹൃദയങ്ങളില്‍ യഥാര്‍ഥത്തില്‍ ദൈവത്തെപ്പറ്റി എന്തുമാത്രം ധാരണയുണ്ട്? ദൈവത്തിന്റെ പരിശുദ്ധിയെ എന്തുമാത്രം നിങ്ങള്‍ ഗ്രഹിക്കുന്നുണ്ട്? നിങ്ങളിലൊരോരുത്തര്‍ക്കും ഹൃദയത്തില്‍ കുറച്ചൊരു ധാരണയുണ്ടെന്ന് എനിക്കറിയാം. കാരണം, ഓരോ വ്യക്തിക്കും തന്റെ മേലുള്ള ദൈവത്തിന്റെ പ്രവൃത്തി, വ്യത്യസ്ത അളവുകളില്‍, അറിയുവാന്‍ സാധിക്കും. അവര്‍ ദൈവത്തില്‍ നിന്നും അനവധി കാര്യങ്ങള്‍ നേടുന്നു: കൃപയും അനുഗ്രഹങ്ങളും, പ്രബുദ്ധതയും പ്രകാശവും, ദൈവത്തിന്റെ വിധിയും ശാസനയും. ഈ കാര്യങ്ങള്‍ കൊണ്ട് മനുഷ്യന്‍ ദൈവത്തിന്റെ സത്തയെപ്പറ്റി കുറച്ചു ലളിതമായ ധാരണകള്‍ നേടുന്നു.

ഇന്നു നമ്മള്‍ ചര്ച്ച ചെയ്യുന്ന ദൈവത്തിന്റെ പരിശുദ്ധി പലയാളുകള്‍ക്കും വിചിത്രമായി തോന്നുമെങ്കിലും, അതു കാര്യമാക്കാതെ നാം ഈ വിഷയം ഇപ്പോള്‍ തുടങ്ങിയിരിക്കുകയാണ്. നിങ്ങള്‍ മുന്നോട്ടുള്ള പാതയില്‍ നടക്കുമ്പോള്‍ കൂടുതല്‍ ആഴത്തിലുള്ള ഒരു ധാരണ നിങ്ങള്‍ നേടും. നിങ്ങളുടെ സ്വന്തം അനുഭവത്തില്‍ ക്രമേണ അറിയുവാനും മനസ്സിലാക്കുവാനും അത് നിങ്ങളോടാവശ്യപ്പെടുന്നു. ഇപ്പോള്‍ ദൈവത്തിന്‍റെ സത്തയെപ്പറ്റി ഗ്രഹണശക്തിയുടെ അടിസ്ഥാനത്തിലുള്ള നിങ്ങളുടെ മനസ്സിലാക്കലിന് ഇനിയും ഒരുപാടു സമയം പഠിക്കുവാന്‍, ഉറപ്പിക്കുവാന്‍, ഗ്രഹിക്കുവാന്‍, അനുഭവിക്കുവാന്‍ വേണ്ടതുണ്ട്. അങ്ങനെ ഒരുദിവസം ദൈവത്തിന്റെ പരിശുദ്ധിയെന്നാല്‍ ദൈവത്തിന്റെ സത്ത കുറ്റമറ്റതാണെന്ന്, ദൈവത്തിന്റെ സ്നേഹം നിസ്വാര്‍ഥമാണെന്ന്, ദൈവം മനുഷ്യനു നല്‍കുന്നതെല്ലാം നിസ്വാര്‍ഥമാണെന്ന്, നിങ്ങളുടെ ഹൃദയത്തിന്റെ ഉള്ളില്‍ നിന്നും നിങ്ങളറിയും. ദൈവത്തിന്റെ വിശുദ്ധി കളങ്കമില്ലാത്തതാണെന്നും നിര്‍മ്മലമാണെന്നും നിങ്ങളറിയും. ദൈവത്തിന്റെ സത്തയുടെ ഈ വശങ്ങള്‍ അവിടുന്ന് തന്‍റെ ഔന്നത്യം പ്രകടമാക്കുവാന്‍ ഉപയോഗിക്കുന്ന വെറും വാക്കുകള്‍ മാത്രമല്ല. മറിച്ച്, ഓരോ വ്യക്തിയോടും തികഞ്ഞ ആത്മാര്‍ഥതയോടെ ഇടപെടാന്‍ ദൈവം തന്‍റെ സത്ത ഉപയോഗിക്കുന്നു. മറ്റു വാക്കുകളില്‍ പറഞ്ഞാല്‍ ദൈവത്തിന്റെ സത്ത ശൂന്യമല്ല. അതു താത്ത്വികമോ സൈദ്ധാന്തികമോ അല്ല. അതു തീര്‍ച്ചയായും ഒരു തരം വിജ്ഞാനവുമല്ല. അതു മനുഷ്യനുള്ള ഒരുതരം വിദ്യാഭ്യാസമല്ല. മറിച്ച്, അതു ദൈവത്തിന്‍റെ സ്വന്തം പ്രവൃത്തികളെക്കുറിച്ചുള്ള യഥാര്‍ഥ വെളിപ്പെടുത്തലും, അവിടുത്തേക്കുള്ളതിന്റെയും അവിടുന്നായതിന്റെയും അനാവൃതമായ സത്തയുമാണ്. മനുഷ്യന്‍ ഈ സത്തയെ അറിയുകയും ഗ്രഹിക്കുകയും വേണം. കാരണം, അവിടുന്നു ചെയ്യുന്ന ഓരോ കാര്യവും അവിടുന്ന് പറയുന്ന ഓരോ വചനവും ഓരോ വ്യക്തിക്കും വളരെ അമൂല്യവും വളരെ പ്രാധാന്യമുള്ളതുമാണ്. നീ  ദൈവത്തിന്റെ പരിശുദ്ധി ഗ്രഹിച്ചുകഴിഞ്ഞാല്‍ നിനക്ക് യഥാര്‍ഥത്തില്‍ ദൈവത്തില്‍ വിശ്വസിക്കാം. നീ ദൈവത്തിന്റെ പരിശുദ്ധി ഗ്രഹിച്ചുകഴിഞ്ഞാല്‍ നിനക്കു "ദൈവം തന്നെയായവന്‍, അതുല്യന്‍" എന്ന വാക്കുകളുടെ യഥാര്‍ഥ അര്‍ഥം ശരിക്കും മനസ്സിലാക്കുവാന്‍ സാധിക്കും. ഈ പാതയ്ക്കുപുറമേ നിനക്കു നടക്കുവാന്‍ തെരഞ്ഞെടുക്കാവുന്ന മറ്റു പാതകളുണ്ട് എന്നു ചിന്തിച്ച് പിന്നെയൊരിക്കലും നീ സ്വപ്നം കാണുകയില്ല. പിന്നെയൊരിക്കലും ദൈവം നിനക്കായി സജ്ജീകരിച്ച എല്ലാത്തിനെയും വഞ്ചിക്കുവാന്‍ നീ തയ്യാറാകുകയില്ല. കാരണം, ദൈവത്തിന്റെ സത്ത വിശുദ്ധമാണ്. എന്നുവച്ചാല്‍ ദൈവത്തിലൂടെ മാത്രമേ ജീവിതത്തില്‍ നിങ്ങള്‍ക്ക് പ്രകാശത്തിന്റെ നീതിപൂര്‍ണ്ണമായ പാതയിലൂടെ നടക്കുവാന്‍ സാധിക്കുകയുള്ളൂ. ദൈവത്തിലൂടെ മാത്രമേ നിങ്ങള്‍ക്കു ജീവിതത്തിന്റെ അര്‍ഥമറിയുവാന്‍ സാധിക്കുകയുള്ളൂ. ദൈവത്തിലൂടെ മാത്രമേ നിനക്കു യഥാര്‍ഥ മനുഷ്യത്വത്തില്‍ ജീവിക്കുവാന്‍ സാധിക്കുകയുള്ളൂ. സത്യം സ്വന്തമാക്കുകയും അറിയുകയും ചെയ്യുവാന്‍ സാധിക്കുകയുള്ളൂ. ദൈവത്തിലൂടെ മാത്രമേ നിനക്കു സത്യത്തില്‍ നിന്നും ജീവന്‍ നേടുവാന്‍ സാധിക്കുകയുള്ളൂ. ദൈവം തന്നെയായവനു മാത്രമേ നിന്നെ തിന്മ ഉപേക്ഷിക്കുവാന്‍ സഹായിക്കുന്നതിനും സാത്താന്റെ ദ്രോഹത്തില്‍നിന്നും ബന്ധനത്തില്‍ നിന്നും രക്ഷിക്കുന്നതിനും സാധിക്കുകയുള്ളൂ. നിന്റെ ദുരിതത്തിനറുതി വരുത്തുവാനായി നിന്നെ ദുരിതക്കടലില്‍ നിന്നു രക്ഷിക്കുവാന്‍ ദൈവമല്ലാതെ മറ്റാര്‍ക്കും സാധിക്കുകയില്ല. ഇത് ദൈവത്തിന്റെ സത്തയാല്‍ നിശ്ചയിക്കപ്പെടുന്നതാണ്. അത്രയും നിസ്വാര്‍ഥമായി ദൈവം തന്നെയായവനുമാത്രമേ നിന്നെ രക്ഷിക്കുവാന്‍ സാധിക്കുകയുള്ളൂ. ആത്യന്തികമായി ദൈവമാണ് നിന്റെ ഭാവിക്കും നിന്റെ ജീവിതഭാഗധേയത്തിനും ഉത്തരവാദി. അവിടുന്ന് എല്ലാം നിനക്കായി ഒരുക്കുന്നു. ഇത് സൃഷ്ടിക്കപ്പെട്ടതും സൃഷ്ടിക്കപ്പെടാത്തതുമായ ഒന്നിനും നേടുവാന്‍ സാധിക്കാത്ത ഒന്നാണ്. കാരണം സൃഷ്ടിക്കപ്പെട്ടതും സൃഷ്ടിക്കപ്പെടാത്തതുമായ യാതൊന്നിനും ദൈവത്തിന്റെ സത്തയെപ്പോലുള്ള സത്തയില്ല. നിന്നെ രക്ഷിക്കുവാനും നിന്നെ നയിക്കുവാനും ഒരു വ്യക്തിക്കും ഒരു വസ്തുവിനും കഴിവില്ല. ഇതാണ് മനുഷ്യനെ സംബന്ധിച്ചിടത്തോളം ദൈവത്തിന്റെ സത്തയുടെ പ്രാധാന്യം. ഒരുപക്ഷേ, ഞാന്‍ പറഞ്ഞ ഈ വാക്കുകള്‍ തത്ത്വത്തില്‍ അല്പം സഹായകമാകുമെന്ന് നിങ്ങള്‍ കരുതുന്നുണ്ടാകും. പക്ഷേ നീ സത്യത്തെ തേടുകയാണെങ്കില്‍, സത്യത്തെ സ്നേഹിക്കുകയാണെങ്കില്‍, ഈ വാക്കുകള്‍ എങ്ങനെയാണ്  നിന്‍റെ ഭാഗധേയത്തെ മാറ്റുക എന്നത് നിനക്ക് അനുഭവവേദ്യമാകും. അതിലുപരി, അവ നിനക്ക് മനുഷ്യജീവിതത്തിനുള്ള ശരിയായ പാത നല്കും. നിനക്കിത് മനസ്സിലാകുന്നുണ്ട്. ഇല്ലേ? അതുകൊണ്ട് നിങ്ങള്‍ക്ക് ഇപ്പോള്‍ ദൈവത്തിന്റെ സത്തയെപ്പറ്റി അറിയുന്നതിന് അല്പം താല്‍പര്യമുണ്ടോ? (ഉവ്വ്.) നിങ്ങള്‍ക്ക് താല്പര്യമുണ്ട് എന്നറിഞ്ഞതില്‍ സന്തോഷം. ഇന്നത്തേക്ക് നമ്മുടെ ചര്‍ച്ചാവിഷയമായ ദൈവത്തിന്റെ പരിശുദ്ധി അറിയല്‍ നമ്മള്‍ ഇവിടെ വച്ചവസാനിപ്പിക്കുന്നു.

ഇന്ന് ഈ കൂട്ടായ്മയുടെ തുടക്കത്തില്‍ നിങ്ങള്‍ ചെയ്ത, എന്നെ അത്ഭുതപ്പെടുത്തിയ ഒരു കാര്യത്തെക്കുറിച്ച് നിങ്ങളോട് സംസാരിക്കുവാന്‍ ഞാന്‍ ആഗ്രഹിക്കുന്നു. നിങ്ങളില്‍ ചിലര്‍ ഒരുപക്ഷേ കൃതജ്ഞത  മനസ്സില്‍ സൂക്ഷിക്കുന്നുണ്ടായിരിക്കാം. ഒരു പക്ഷേ നിങ്ങള്‍ക്ക് കൃതജ്ഞത തോന്നുന്നുണ്ടായിരിക്കാം. അതുകൊണ്ട് നിങ്ങളുടെ വികാരം അതിനനുസരിച്ചുള്ള പ്രവൃത്തി ഉളവാക്കി. നിങ്ങള്‍ ചെയ്തത് ശാസന ആവശ്യപ്പെടുന്ന ഒരു കാര്യമാണ്. അത് ശരിയോ തെറ്റോ അല്ല. പക്ഷേ നിങ്ങള്‍ ചിലത് മനസ്സിലാക്കണം എന്നു ഞാന്‍ ആഗ്രഹിക്കുന്നു. എന്താണ് നിങ്ങള്‍ മനസ്സിലാക്കണമെന്ന് ഞാന്‍ ആഗ്രഹിക്കുന്നത്? ആദ്യമായി, നിങ്ങള്‍ തൊട്ടുമുമ്പ് ചെയ്ത ഒരു കാര്യത്തെപ്പറ്റി ചോദിക്കുവാന്‍ ഞാന്‍ ആഗ്രഹിക്കുന്നു. അത് സാഷ്ടാംഗപ്രണാമമായിരുന്നോ അതോ ആരാധിക്കുവാന്‍ വേണ്ടിയുള്ള മുട്ടുകുത്തലായിരുന്നോ? ആരെങ്കിലും എനിക്കു പറഞ്ഞുതരുമോ? (ഞങ്ങള്‍ കരുതുന്നത് അത് സാഷ്ടാംഗപ്രണാമമായിരുന്നു എന്നാണ്.) നിങ്ങള്‍ കരുതുന്നത് അതു സാഷ്ടാംഗപ്രണാമമായിരുന്നു എന്നാണ്. അപ്പോള്‍ എന്താണ് സാഷ്ടാംഗപ്രണാമത്തിന്റെ അര്‍ഥം? (ആരാധന.) അപ്പോള്‍, എന്താണ് ആരാധനയ്ക്കുവേണ്ടി മുട്ടുകുത്തല്‍?  ഞാന്‍ ഇതിനെപ്പറ്റി നിങ്ങളോടു മുമ്പു ചര്ച്ച ചെയ്തിട്ടില്ല. പക്ഷേ ഇന്ന് അതു ചെയ്യേണ്ടത് ആവശ്യമാണെന്ന്‍ എനിക്കു തോന്നുന്നു. നിങ്ങളുടെ സാധാരണ കൂടിച്ചേരലുകളില്‍ നിങ്ങള്‍  സാഷ്ടാംഗപ്രണാമം ചെയ്യാറുണ്ടോ? (ഇല്ല.) നിങ്ങള്‍ പ്രാര്‍ഥിക്കുമ്പോള്‍ സാഷ്ടാംഗപ്രണാമം ചെയ്യാറുണ്ടോ? (ഉണ്ട്.) സാഹചര്യങ്ങള്‍ അനുകൂലമാണെങ്കില്‍ ഓരോ തവണ പ്രാര്‍ഥിക്കുമ്പോഴും നിങ്ങള്‍ സാഷ്ടാംഗപ്രണാമം ചെയ്യാറുണ്ടോ? (ഉണ്ട്.) നല്ലത്. പക്ഷേ ഇന്നു നിങ്ങള്‍ മനസ്സിലാക്കണമെന്ന് ഞാന്‍ ആഗ്രഹിക്കുന്നതെന്തെന്നാല്‍ രണ്ടുതരം ആളുകളുടെ വണക്കം മാത്രമേ ദൈവം സ്വീകരിക്കുകയുള്ളൂ. നമ്മള്‍ ബൈബിളില്‍ തിരയുകയോ ഒരു ആത്മീയവ്യക്തിത്വത്തിന്റെയും പ്രവൃത്തികളും പെരുമാറ്റവും പരിശോധിക്കുകയോ ചെയ്യേണ്ട കാര്യമില്ല. പകരം, ഇപ്പോള്‍ ഇവിടെ, ഞാന്‍ സത്യമായ ചിലത് നിങ്ങളോടു പറയും. ആദ്യമായി ആരാധനയ്ക്കായി സാഷ്ടാംഗം പ്രണമിക്കുന്നതും മുട്ടുകുത്തുന്നതും ഒരേ കാര്യമാണ്. എന്തുകൊണ്ടാണ് സ്വയം സാഷ്ടാംഗം നമസ്കരിക്കുന്നവരുടെ ആരാധന ദൈവം സ്വീകരിക്കുന്നത്? കാരണം ദൈവം ഒരുവനെ വിളിക്കുകയും തന്‍റെ ദൗത്യം ഏറ്റെടുക്കുവാനായി ഏല്‍പ്പിക്കുകയും ചെയ്യുമ്പോള്‍ അവിടുന്ന് അവനെ തന്‍റെ മുമ്പില്‍ സാഷ്ടാംഗപ്രണാമം ചെയ്യുവാന്‍ അനുവദിക്കുന്നു. ഇതാണ് ആദ്യത്തെ തരം വ്യക്തി. രണ്ടാമത്തെ തരം ദൈവത്തെ ഭയപ്പെടുകയും തിന്മ ഉപേക്ഷിക്കുകയും ചെയ്യുന്ന ഒരാളുടെ ആരാധനയ്ക്കുവേണ്ടിയുള്ള മുട്ടുകുത്തലാണ്. ഈ രണ്ടുതരം ആളുകളേയുള്ളൂ. അപ്പോള്‍ ഏതു തരത്തിലാണ് നിങ്ങള്‍ ഉള്‍പ്പെടുന്നത്? നിങ്ങള്‍ക്കു പറയുവാന്‍ സാധിക്കുമോ? ഇതു നിങ്ങളുടെ വികാരങ്ങളെ അല്പം വ്രണപ്പെടുത്തുമെങ്കിലും ഇതാണ് സത്യം. പ്രാര്‍ഥനയുടെ സമയത്തുള്ള ആളുകളുടെ പ്രണാമങ്ങളെപ്പറ്റി ഒന്നും പറയുവാനില്ല--അതു ഉചിതവും വേണ്ടതുമാണ്. കാരണം, ആളുകള്‍ പ്രാര്‍ഥിക്കുമ്പോള്‍ അത് ഹൃദയം ദൈവത്തിനു മുമ്പില്‍ തുറന്നുവച്ച് അവിടുത്തോട് മുഖത്തോടുമുഖം നോക്കി, അധികവും എന്തിനെങ്കിലും വേണ്ടിയുള്ള പ്രാര്‍ഥനയാണ്. അതു ദൈവവുമായി ഹൃദയങ്ങള്‍ കൊണ്ടുള്ള ആശയവിനിമയവും കൈമാറ്റവുമാണ്. മുട്ടുകുത്തിയുള്ള നിങ്ങളുടെ ആരാധന വെറും ഔപചാരികത മാത്രമാകരുത്. നിങ്ങള്‍ ഇന്നു ചെയ്തതിനുമേല്‍ നിങ്ങളെ ശാസിക്കുവാന്‍ ഞാന്‍ ആഗ്രഹിക്കുന്നില്ല. ഞാനിതു നിങ്ങള്‍ക്ക് വ്യക്തമാക്കിത്തരുവാന്‍ മാത്രം ആഗ്രഹിക്കുന്നു. അപ്പോള്‍ നിങ്ങള്‍ക്ക് ഈ തത്ത്വം മനസ്സിലാകും--നിങ്ങള്‍ക്കിതറിയാം, ഇല്ലേ?(ഉവ്വ്. ഞങ്ങള്‍ക്കറിയാം.) ഞാനിതു നിങ്ങളോടു പറയുന്നത് ഇതു വീണ്ടും സംഭവിക്കാതിരിക്കുവാന്‍ വേണ്ടിയാണ്. അതുകൊണ്ട്, ദൈവത്തിന്‍റെ മുഖത്തിനു മുമ്പില്‍ സാഷ്ടാംഗം പ്രണമിക്കുവാനും മുട്ടുകുത്തുവാനുമുള്ള എന്തെങ്കിലും അവസരം മനുഷ്യര്‍ക്കുണ്ടോ? ഈ അവസരം ഒരിക്കലുമുണ്ടാകില്ല എന്നല്ല. വൈകാതെ ആ ദിവസം വരും. പക്ഷേ, സമയം ഇപ്പോഴല്ല. മനസ്സിലായോ? ഇതു നിങ്ങളെ അസ്വസ്ഥരാക്കുന്നുണ്ടോ? (ഇല്ല.) നല്ലത്. ഒരുപക്ഷേ ഈ വാക്കുകള്‍ നിങ്ങളെ പ്രോത്സാഹിപ്പിക്കുകയും പ്രചോദിപ്പിക്കുകയും ചെയ്യും. അപ്പോള്‍ നിങ്ങള്‍ക്കു ദൈവവും മനുഷ്യനും തമ്മില്‍ ഇപ്പോഴുള്ള പ്രശ്നവും ഇപ്പോള്‍ ദൈവവും മനുഷ്യനുമായി എന്തു തരം ബന്ധമാണു നിലനില്‍ക്കുന്നതെന്നും ഹൃദയത്തില്‍ അറിയുവാന്‍ സാധിക്കും. ഈയിടെ നമ്മള്‍ കൂടുതല്‍ സംസാരിക്കുകയും ആശയങ്ങള്‍ കൈമാറുകയും ചെയ്തിട്ടുണ്ടെങ്കിലും മനുഷ്യനു ദൈവത്തെപ്പറ്റിയുള്ള അറിവ് ഇപ്പോഴും വളരെ അപര്യാപ്തമാണ്. ദൈവത്തെ മനസ്സിലാക്കുന്നതിനുള്ള അന്വേഷണത്തിന്റെ പാതയില്‍ മനുഷ്യനിപ്പോഴും ഒരുപാടു ദൂരം പോകുവാനുണ്ട്. നിങ്ങളെക്കൊണ്ട് ഇതൊരു അത്യാവശ്യകാര്യമാണ് എന്നതുപോലെ ചെയ്യുക്കുവാനോ ഇത്തരം ആഗ്രഹങ്ങളും വികാരങ്ങളും പ്രകടിപ്പിക്കുന്നതില്‍ തിടുക്കം കാണിക്കുവാനോ പ്രേരിപ്പിക്കുക എന്നത് എന്റെ ഉദ്ദേശ്യമല്ല. ഇന്നു നിങ്ങള്‍ ചെയ്തത് നിങ്ങളുടെ യഥാര്‍ഥവികാരങ്ങളെ വെളിച്ചത്തുകൊണ്ടുവരികയും പ്രകടിപ്പിക്കുകയും ചെയ്യുമായിരിക്കും. എനിക്കത് മനസ്സിലായി. അതുകൊണ്ട്, നിങ്ങള്‍ അതു ചെയ്തുകൊണ്ടിരിക്കുമ്പോള്‍ ഞാന്‍ എഴുന്നേറ്റുനിന്നു നിങ്ങള്‍ക്കെന്‍റെ ശുഭാശംസകള്‍ നല്കുവാന്‍ ആഗ്രഹിച്ചു. കാരണം നിങ്ങളെല്ലാവരും നന്നായിരിക്കുവാന്‍ ഞാന്‍ ആഗ്രഹിക്കുന്നു. അതുകൊണ്ട്, എന്റെ ഓരോ വാക്കിലും ഓരോ പ്രവൃത്തിയിലും നിങ്ങളെ സഹായിക്കുന്നതിനും നിങ്ങള്‍ക്ക് മാര്‍ഗ്ഗനിര്‍ദ്ദേശം നല്‍കുന്നതിനും എന്റെ കഴിവിന്റെ പരമാവധി ഞാന്‍ ചെയ്യുന്നു. നിങ്ങള്‍ക്ക് എല്ലാ കാര്യങ്ങളിലും ശരിയായ ധാരണയും ശരിയായ കാഴ്ചപ്പാടും ഉണ്ടാകുവാന്‍ വേണ്ടിയാണിത്. ഇതു നിങ്ങള്‍ക്ക് ഗ്രഹിക്കുവാന്‍ സാധിക്കും. ഇല്ലേ? (ഉവ്വ്.). നല്ലത്. ദൈവത്തിന്റെ പല പ്രകൃതങ്ങളെപ്പറ്റി മനുഷ്യര്‍ക്ക് അല്പം ധാരണയുണ്ടെങ്കിലും എന്താണ് ദൈവത്തിനുള്ളതെന്നും എന്താണ് ദൈവമെന്നും എന്തുപ്രവൃത്തിയാണ് ദൈവം ചെയ്യുന്നതെന്നുമുള്ളതിന്‍റെ വശങ്ങളെപ്പറ്റിയുള്ള ധാരണയുടെ അധികഭാഗവും ഒരു താളിലെ വാക്കുകള്‍ വായിക്കുന്നതിലും അല്ലെങ്കില്‍ അവയെ തത്വത്തില്‍ മനസ്സിലാക്കുന്നതിലും അല്ലെങ്കില്‍ അവയെപ്പറ്റി വെറുതെ ചിന്തിക്കുന്നതിലും അപ്പുറത്തേക്കു പോകുന്നില്ല. യഥാര്‍ഥ അനുഭവത്തില്‍ നിന്നും വരുന്ന യഥാര്‍ഥ ധാരണയും ഉള്‍ക്കാഴ്ചയുമാണ് ആളുകള്‍ക്ക് ഏറ്റവും കുറവുള്ളത്. മനുഷ്യരുടെ ഹൃദയങ്ങളെ ഉണര്‍ത്തുവാന്‍ ദൈവം പല വഴികളും ഉപയോഗിക്കുമെങ്കിലും അവ നേടുന്നതിന് ഇനിയും ഒരുപാടു ദൂരം സഞ്ചരിക്കേണ്ടിയിരിക്കുന്നു. ദൈവം തന്നെ തണുപ്പില്‍ ഉപേക്ഷിച്ചുവെന്നും അല്ലെങ്കില്‍ അവരോടു പുറം തിരിച്ചുവെന്നും ആര്‍ക്കും തോന്നുന്നതു കാണുവാന്‍ ഞാന്‍ ആഗ്രഹിക്കുന്നില്ല. ഞാനാകെ കാണുവാന്‍ ആഗ്രഹിക്കുന്നതു ഏവരും സത്യം തേടുകയും ദൈവത്തെ മനസ്സിലാക്കുവാന്‍ ശ്രമിക്കുകയും ചെയ്യുന്ന പാതയില്‍ ധൈര്യത്തോടെ, ദൃഢചിത്തതയോടെ, യാതൊരു തെറ്റിദ്ധാരണയും ഭാരങ്ങളുമില്ലാതെ മുന്നേറുന്നതാണ്. നിങ്ങള്‍ എന്തെല്ലാം തെറ്റു ചെയ്താലും നിങ്ങള്‍ എങ്ങനെയെല്ലാം വഴിതെറ്റി പോയാലും നിങ്ങളുടെ അനുസരണക്കേട് എന്തുമാത്രം വലുതായിരുന്നാലും ഇവയെല്ലാം ദൈവത്തെ അറിയുന്നതിനുള്ള നിങ്ങളുടെ അന്വേഷണത്തില്‍ ഭാരങ്ങളും അധികചുമടുകളുമാകുവാന്‍ അനുവദിക്കരുത്. മുന്നേറുന്നത് തുടരുക. എല്ലാ സമയത്തും മനുഷ്യന്റെ രക്ഷ ദൈവം ഹൃദയത്തില്‍ കരുതുന്നു. ഇതൊരിക്കലും മാറുന്നില്ല. ഇതാണ് ദൈവത്തിന്റെ സത്തയുടെ ഏറ്റവും വിലമതിക്കുവാനാകാത്ത ഭാഗം. നിങ്ങള്‍ക്കിപ്പോള്‍ അല്പം ആശ്വാസം തോന്നുന്നുണ്ടോ? (ഉവ്വ്.) എല്ലാ കാര്യങ്ങളോടും ഞാന്‍ സംസാരിച്ച വചനങ്ങളോടും ശരിയായ ഒരു സമീപനം നിങ്ങള്‍ക്കെടുക്കുവാന്‍ സാധിക്കും എന്നു ഞാന്‍ പ്രത്യാശിക്കുന്നു. അപ്പോള്‍ നമുക്കീ കൂട്ടായ്മ ഇവിടെ അവസാനിപ്പിക്കാം. എല്ലാവര്‍ക്കും വിട! (വിട!)

ജനുവരി 11, 2014


ദൈവം തന്നെയായവന്‍, അതുല്യന്‍ IX

ദൈവം എല്ലാറ്റിന്‍റെയും ജീവന്റെ ഉറവിടം (III)

ഈ സമയത്തിനിടെ ദൈവത്തെ അറിയുന്നതുമായി ബന്ധപ്പെട്ട അനവധി കാര്യങ്ങളെപ്പറ്റി നമ്മള്‍ സംസാരിച്ചു. ഈയിടെ ഇതുമായി ബന്ധപ്പെട്ട വളരെ പ്രധാനപ്പെട്ട ഒരു വിഷയത്തെക്കുറിച്ചും നമ്മള്‍ സംസാരിച്ചു. ഏതാണാ വിഷയം? (ദൈവം എല്ലാറ്റിന്‍റെയും ജീവന്റെ ഉറവിടം.) ഞാന്‍ സംസാരിച്ച വസ്തുതകളും പ്രമേയവും എല്ലാവരുടെയും മനസ്സില്‍ വ്യക്തമായ ഒരു ധാരണയുണ്ടാക്കി എന്നു തോന്നുന്നു. കഴിഞ്ഞ തവണ നാം സംസാരിച്ചത് ദൈവം മനുഷ്യനുവേണ്ടി സൃഷ്ടിച്ച അതിജീവനപരിസ്ഥിതിയുടെ ഏതാനും വശങ്ങളെക്കുറിച്ചും, അതുപോലെ ദൈവം മനുഷ്യവര്‍ഗത്തിനായി ഒരുക്കിയിട്ടുള്ള, ആളുകള്‍ക്കു ജീവിക്കുവാന്‍ ആവശ്യമായ പലതരം പോഷണങ്ങളെക്കുറിച്ചുമാണ്. യഥാര്‍ഥത്തില്‍, ദൈവം ചെയ്യുന്നത് ആളുകളുടെ അതിജീവനത്തിനായി ഒരു പരിസ്ഥിതി ഒരുക്കുന്നതിലും അവര്‍ക്കു ദൈനംദിനപോഷണം തയ്യാറാക്കുന്നതിലുമായി പരിമിതപ്പെടുന്നില്ല. മറിച്ച്, മനുഷ്യരുടെ അതിജീവനത്തിനും മനുഷ്യവര്‍ഗത്തിന്റെ ജീവനും വേണ്ടിയുള്ളതായ, പല ഘട്ടങ്ങളും വശങ്ങളും ഉള്‍ച്ചേര്‍ന്നിട്ടുള്ള, നിഗൂഢവും അവശ്യവുമായ പ്രവൃത്തിയുടെ വലിയൊരു ഭാഗം പൂര്‍ത്തിയാക്കുക എന്നതാണ് അതിലുള്‍പ്പെടുന്നത്. ഇവയെല്ലാം ദൈവത്തിന്റെ പ്രവൃത്തികളാണ്. ദൈവത്തിന്റെ ഈ പ്രവൃത്തികള്‍ അവന്‍ മനുഷ്യന്റെ അതിജീവനത്തിനായി ഒരു പരിസ്ഥിതിയും അവരുടെ ദൈനംദിനപോഷണവും ഒരുക്കുന്നതില്‍ മാത്രം പരിമിതപ്പെടുന്നില്ല—അവയ്ക്ക് അതിനെക്കാള്‍ വളരെ വിശാലമായ ഒരു വ്യാപ്തിയുണ്ട്. ഈ രണ്ടുതരം പ്രവൃത്തികള്‍ക്കു പുറമേ മനുഷ്യനു ജീവിക്കുവാന്‍ ആവശ്യമായ അനവധി പരിസ്ഥിതികളും സാഹചര്യങ്ങളും കൂടി ദൈവം ഒരുക്കുന്നു. ഇതാണ് ഇന്നു നമ്മള്‍ ചര്‍ച്ച ചെയ്യുവാന്‍ പോകുന്ന വിഷയം. ഇതു ദൈവത്തിന്റെ പ്രവൃത്തികളുമായും ബന്ധപ്പെട്ടതാണ്; അങ്ങനെയല്ലെങ്കില്‍ ഇവിടെ ഇതിനെപ്പറ്റി സംസാരിക്കുന്നതു നിരര്‍ഥകമായിരിക്കും. ആളുകള്‍ ദൈവത്തെ അറിയുവാന്‍ ആഗ്രഹിക്കുന്നെങ്കില്‍, എന്നാലവര്‍ക്കു "ദൈവം" എന്ന വാക്കിനെപ്പറ്റി, അല്ലെങ്കില്‍
 ദൈവത്തിനുള്ളതിന്റെയും ദൈവമായതിന്റെയും വിവിധ വശങ്ങളെപ്പറ്റി, അക്ഷരാര്‍ഥത്തിലുള്ള ഗ്രാഹ്യം മാത്രമേ ഉള്ളൂവെങ്കില്‍ അതു ശരിയായ ഗ്രാഹ്യമല്ല. അപ്പോള്‍ എന്താണ് ദൈവത്തെക്കുറിച്ചുള്ള അറിവിലേക്കുള്ള മാര്‍ഗം? അത് അവന്റെ പ്രവൃത്തികളിലൂടെ അവനെ അറിയുക എന്നതും അവന്റെ എല്ലാ വിവിധ വശങ്ങളിലൂടെയും അവനെ അറിയുക എന്നതുമാണ്. അതുകൊണ്ട്, ദൈവം എല്ലാറ്റിനെയും സൃഷ്ടിച്ച സമയത്തെ അവന്റെ പ്രവൃത്തികള്‍ എന്ന വിഷയത്തെപ്പറ്റി നാം തുടര്‍ന്നും ചര്‍ച്ച ചെയ്യേണ്ടിയിരിക്കുന്നു. 

ദൈവം എല്ലാറ്റിനെയും സൃഷ്ടിച്ചപ്പോള്‍ മുതല്‍, അവയെല്ലാം ഒരു ചിട്ടയായ രീതിയില്‍ അവന്‍ അനുശാസിച്ച നിയമങ്ങള്‍ പ്രകാരം പ്രവര്‍ത്തിക്കുകയും പുരോഗതി പ്രാപിക്കുകയും ചെയ്തുകൊണ്ടിരിക്കുകയായിരുന്നു. അവന്റെ ദൃഷ്ടിക്കു കീഴില്‍, അവന്റെ ഭരണത്തിന്‍കീഴില്‍ മനുഷ്യവര്‍ഗം അതിജീവിച്ചു. ഈ സമയമെല്ലാം തന്നെ സര്‍വവും ഒരു ചിട്ടയായ രീതിയില്‍ പുരോഗമിക്കുകയായിരുന്നു. ഈ നിയമങ്ങളെ മാറ്റുവാനോ തകര്‍ക്കുവാനോ സാധിക്കുന്നതായ യാതൊന്നും തന്നെയില്ല. ദൈവത്തിന്റെ ഭരണം നിമിത്തമാണ് എല്ലാ ജീവികള്‍ക്കും പെരുകുവാന്‍ സാധിക്കുന്നത്. അവന്റെ നിയമവും നിയന്ത്രണവും നിമിത്തമാണ് എല്ലാ ജീവികള്‍ക്കും അതിജീവിക്കുവാന്‍ സാധിക്കുന്നത്. എന്നുപറഞ്ഞാല്‍, ദൈവത്തിന്റെ ഭരണത്തിനു കീഴില്‍ എല്ലാ ജീവികളും ഒരു ചിട്ടയായ രീതിയില്‍ ഉരുവം കൊള്ളുകയും പുഷ്ടിപ്പെടുകയും ഇല്ലാതാകുകയും പുനര്‍ജനിക്കുകയും ചെയ്യുന്നു. വസന്തം വരുമ്പോള്‍, ചാറ്റല്‍മഴ പുത്തന്‍ ഋതുവിന്റെ അനുഭൂതി കൊണ്ടുവരികയും ഭൂമിയെ നനയ്ക്കുകയും ചെയ്യുന്നു. ഭൂമി കുതിര്‍ന്നു പുല്‍ച്ചെടികള്‍ മണ്ണിലൂടെ ഉയര്‍ന്നുപൊങ്ങി നാമ്പെടുക്കുന്നു. അതേസമയം വൃക്ഷങ്ങള്‍ പതിയെ ഹരിതനിറമണിയുന്നു. ഈ ജീവജാലങ്ങളെല്ലാം ഭൂമിക്കു നവജീവന്‍ പകരുന്നു. എല്ലാ ജീവികളും ഉരുവം കൊള്ളുകയും പുഷ്ടിപ്പെടുകയും ചെയ്യുമ്പോള്‍ ഇങ്ങനെയാണതു ദൃശ്യമാകുക. എല്ലാത്തരം മൃഗങ്ങളും വസന്തത്തിന്റെ ഊഷ്മളതയും പുതിയൊരു വര്‍ഷത്തിന്റെ ആരംഭവും അനുഭവിക്കുന്നതിനായി അവയുടെ മാളങ്ങളില്‍ നിന്നും പുറത്തുവരുന്നു. എല്ലാ ജീവികളും വേനല്‍ക്കാലത്തു ചൂടു കായുകയും ആ ഋതു കൊണ്ടുവരുന്ന ഊഷ്മളത ആസ്വദിക്കുകയും ചെയ്യുന്നു. അവ വളരെ വേഗം വളരുന്നു. വൃക്ഷങ്ങളും പുല്‍ച്ചെടികളും എല്ലാത്തരം സസ്യങ്ങളും പൂക്കുകയും കായ്ക്കുകയും ചെയ്യുന്നതുവരെ വളരെ വേഗത്തില്‍ വളരുന്നു. വേനല്‍ക്കാലത്ത് എല്ലാ ജീവജാലങ്ങളും, മനുഷ്യരടക്കം, കര്‍മോത്സുകരാകുന്നു. ശിശിരത്തില്‍ മഴ ശരല്‍ക്കാലക്കുളിര്‍ കൊണ്ടുവരികയും എല്ലാത്തരം ജീവികളും കൊയ്ത്തുകാലത്തിന്റെ വരവ് തിരിച്ചറിയാന്‍ തുടങ്ങുന്നു. എല്ലാം കായ്ക്കുകയും മനുഷ്യര്‍ ശൈത്യകാലത്തേക്ക് ഭക്ഷണം ഒരുക്കി വയ്ക്കുന്നതിനായി പലതരത്തിലുള്ള ഈ ഫലങ്ങള്‍ ശേഖരിക്കുവാന്‍ തുടങ്ങുകയും ചെയ്യുന്നു. ശൈത്യകാലത്ത്, തണുത്ത കാലാവസ്ഥ വന്നുചേരുമ്പോള്‍ എല്ലാ ജീവജാലങ്ങളും സാവധാനം ശാന്തതയില്‍ ഒതുങ്ങുവാനും വിശ്രമിക്കുവാനും തുടങ്ങുന്നു. ഈ ഋതുവില്‍ മനുഷ്യരും കുറച്ചുകാലത്തേക്കു വിശ്രമിക്കുന്നു. വസന്തത്തില്‍ നിന്നു വേനലിലേക്കും ശിശിരത്തിലേക്കും ശൈത്യത്തിലേക്കും പരിവര്‍ത്തിക്കുന്ന ഋതുക്കളിലുടനീളം ഈ മാറ്റങ്ങള്‍ ദൈവം സ്ഥാപിച്ച നിയമങ്ങള്‍ക്കനുസൃതമായിട്ടാണു സംഭവിക്കുന്നത്. അവന്‍ സര്‍വവും, മനുഷ്യവര്‍ഗത്തെയും ഈ നിയമങ്ങള്‍ ഉപയോഗിച്ചു നയിക്കുന്നു. മാറിക്കൊണ്ടിരിക്കുന്ന താപനിലകളും ഋതുക്കളുമുള്ള ഒരു അതിജീവനപരിസ്ഥിതി മനുഷ്യവര്‍ഗത്തിനുവേണ്ടി ഒരുക്കിക്കൊണ്ട് അവന്‍ അവര്‍ക്കായി സമൃദ്ധവും വര്‍ണാഭവുമായ ഒരു ജീവിതരീതി തയ്യാറാക്കിയിരിക്കുന്നു. അതുകൊണ്ട്, ഇത്തരം ചിട്ടയായ അതിജീവനപരിസ്ഥിതിയ്ക്കുള്ളില്‍ ഒരു ചിട്ടയായ രീതിയില്‍ മനുഷ്യര്‍ക്ക് ജീവിക്കുകയും വംശവര്‍ധന നടത്തുകയും ചെയ്യാം. മനുഷ്യര്‍ക്ക് ഈ നിയമങ്ങള്‍ മാറ്റുവാന്‍ സാധിക്കുകയില്ല. ഒരു വ്യക്തിക്കോ ജീവിക്കോ അവ ലംഘിക്കുവാനും സാധിക്കുകയില്ല. എണ്ണമറ്റ മാറ്റങ്ങള്‍ സംഭവിച്ചിട്ടുണ്ടെങ്കിലും— സമുദ്രങ്ങള്‍ കൃഷിനിലങ്ങളായിത്തീരുകയും കൃഷിനിലങ്ങള്‍ സമുദ്രങ്ങളായിത്തീരുകയും ചെയ്തു—ഈ നി യമങ്ങള്‍ ഇപ്പോഴും നിലനില്‍ക്കുന്നു. അവ നിലനില്‍ക്കുന്നത് ദൈവം നിലനില്‍ക്കുന്നതുകൊണ്ടാണ്, അവന്റെ ഭരണവും അവന്റെ നിയന്ത്രണവും കൊണ്ടാണ്. ഇത്തരത്തിലുള്ള ചിട്ടയായതും ബൃഹത്തുമായ പരിസ്ഥിതിയില്‍ മനുഷ്യരുടെ ജീവിതങ്ങള്‍ നിയമങ്ങള്‍ക്കും ചട്ടങ്ങള്‍ക്കുമകത്ത് മുന്നോട്ടു പോകുന്നു. ഈ നിയമങ്ങള്‍ക്കുകീഴെ മനുഷ്യര്‍ തലമുറ തലമുറയായി വളര്‍ത്തപ്പെട്ടു. തലമുറ തലമുറയായി അവയ്ക്കുകീഴെ മനുഷ്യര്‍ അതിജീവിക്കുകയും ചെയ്തു. തലമുറ തലമുറയായി മനുഷ്യര്‍ ഈ ചിട്ടയായ അതിജീവനപരിസ്ഥിതിയും അതുപോലെ ദൈവം സൃഷ്ടിച്ച അനവധി കാര്യങ്ങളും ആസ്വദിച്ചിട്ടുണ്ട്. ഇത്തരത്തിലുള്ള നിയമങ്ങള്‍ പ്രകൃത്യാ ഉള്ളതാണെന്ന് ആളുകള്‍ കരുതുകയും അവയെ പുച്ഛത്തോടെ അവഗണിക്കുകയും ചെയ്യുന്നുണ്ടെങ്കിലും, ദൈവമാണ് ഈ നിയമങ്ങള്‍ ഉണ്ടാക്കുന്നതെന്നും അവനാണ് ഈ നിയമങ്ങള്‍ നിയന്ത്രിക്കുന്നതെന്നും മനുഷ്യര്‍ക്ക് തിരിച്ചറിയാന്‍ കഴിയുന്നില്ലെങ്കിലും, എന്തുതന്നെയായാലും ദൈവം എല്ലായ്പ്പോഴും ഈ മാറ്റമില്ലാത്ത പ്രവൃത്തിയില്‍ വ്യാപൃതനായിരിക്കുന്നു. ഈ മാറ്റമില്ലാത്ത പ്രവൃത്തിയില്‍ അവന്റെ ഉദ്ദേശ്യം മനുഷ്യവര്‍ഗത്തിന്റെ അതിജീവനവും അതുവഴി മനുഷ്യര്‍ തുടര്‍ന്നും ജീവിക്കുന്നതുമാണ്.

മനുഷ്യവര്‍ഗം മുഴുവനെയും പരിപോഷിപ്പിക്കുന്നതിനായി ദൈവം എല്ലാറ്റിനും അതിരുകള്‍ നിശ്ചയിക്കുന്നു

ദൈവം എല്ലാറ്റിനും വേണ്ടി ഉണ്ടാക്കിയ ഇത്തരം നിയമങ്ങള്‍ എങ്ങനെയാണ് മുഴുവന്‍ മനുഷ്യവര്‍ഗത്തെയും പരിപോഷിപ്പിക്കുന്നത് എന്ന വിഷയത്തെക്കുറിച്ചാണ് ഞാനിന്നു സംസാരിക്കുവാന്‍ പോകുന്നത്. ഇത് സാമാന്യം വലിയൊരു വിഷയമാണ്. അതുകൊണ്ടു നമുക്കിതിനെ പലഭാഗങ്ങളായി വിഭജിച്ച് ഓരോന്നായി ചര്‍ച്ച ചെയ്യാം. അപ്പോള്‍ അവയൊരോന്നിനെക്കുറിച്ചും നിങ്ങള്‍ക്കു വ്യക്തമായി വിവരിച്ചു തരുവാന്‍ സാധിക്കും. ഈ തരത്തില്‍ അതു ഗ്രഹിക്കുന്നത് നിങ്ങള്‍ക്ക് എളുപ്പമായിത്തീരുകയും ക്രമേണ നിങ്ങള്‍ക്കതു മനസ്സിലാക്കുവാന്‍ സാധിക്കുകയും ചെയ്യും.

എന്നാല്‍ നമുക്ക് ആദ്യഭാഗത്തില്‍ നിന്നും തുടങ്ങാം. ദൈവം എല്ലാറ്റിനെയും സൃഷ്ടിച്ചപ്പോള്‍ അവന്‍ പര്‍വതങ്ങള്‍ക്കും സമതലങ്ങള്‍ക്കും മരുഭൂമികള്‍ക്കും കുന്നുകള്‍ക്കും നദികള്‍ക്കും തടാകങ്ങള്‍ക്കും അതിരുകള്‍ വരച്ചു. ഭൂമിയില്‍ പര്‍വതങ്ങളും സമതലങ്ങളും, മരുഭൂമികളും കുന്നുകളും വിവിധ തരം ജലാശയങ്ങളുമുണ്ട്. ഇവ വ്യത്യസ്തതരം ഭൂപ്രദേശങ്ങള്‍ രൂപീകരിക്കുന്നു, ഇല്ലേ? അവയ്ക്കിടയില്‍ ദൈവം അതിരുകള്‍ വരച്ചു. അതിരുകള്‍ വരയ്ക്കുക എന്നുപറയുമ്പോള്‍ പര്‍വതങ്ങള്‍ക്ക് അവയുടെ അതിര്‍രേഖകളുണ്ട്, സമതലങ്ങള്‍ക്ക് അവയുടേതായ അതിര്‍രേഖകളുണ്ട്, മരുഭൂമികള്‍ക്കു ചില അതിരുകളുണ്ട്, കുന്നുകള്‍ക്ക് ഒരു നിശ്ചിത വിസ്തൃതിയുണ്ട് എന്നെല്ലാമാണ് അര്‍ഥമാക്കുന്നത്. നദികളും തടാകങ്ങളും പോലെ ഒരു നിശ്ചിത എണ്ണം ജലാശയങ്ങളുമുണ്ട്. അതായത്, ദൈവം എല്ലാറ്റിനെയും സൃഷ്ടിച്ചപ്പോള്‍ അവന്‍ എല്ലാം വ്യക്തമായി വിഭജിച്ചു. ഏതൊരു പര്‍വതത്തിന്റെയും വ്യാപ്തി എത്ര കിലോമീറ്റര്‍ ആണെന്നും വിസ്തൃതി എത്രയായിരിക്കണമെന്നും ദൈവം മുമ്പേ നിശ്ചയിച്ചിട്ടുണ്ട്. ഏതൊരു സമതലത്തിന്‍റെയും വ്യാപ്തി എത്ര കിലോമീറ്റര്‍ ആണെന്നും വിസ്തൃതി എത്രയായിരിക്കണമെന്നുകൂടി അവിടുന്ന് നിശ്ചയിച്ചിരിക്കുന്നു. എല്ലാം സൃഷ്ടിക്കുമ്പോള്‍, മരുഭൂമികളുടെ സീമകളും അതുപോലെ കുന്നുകളുടെ വ്യാപ്തിയും അവയുടെ അനുപാതങ്ങളും എന്താണ് അവയുടെ അതിര്‍ത്തി നിര്‍ണ്ണയിക്കുന്നത് എന്നും—ഇതെല്ലാം ദൈവമാണു നിശ്ചയിച്ചത്. നദികളും തടാകങ്ങളും സൃഷ്ടിക്കുന്ന വേളയില്‍ അവയുടെ വ്യാപ്തിയും അവന്‍ നിശ്ചയിച്ചു—അവയ്ക്കെല്ലാം അവയുടെ അതിര്‍ത്തികളുണ്ട്. അപ്പോള്‍ "അതിര്‍ത്തികള്‍" എന്നു പറയുമ്പോള്‍ എന്താണ് യഥാര്‍ഥത്തില്‍ ഉദ്ദേശിക്കുന്നത്? എല്ലാറ്റിനുംവേണ്ടി നിയമങ്ങള്‍ സ്ഥാപിച്ചുകൊണ്ട് എങ്ങനെയാണു ദൈവം എല്ലാറ്റിനെയും ഭരിക്കുന്നതെന്ന് നമ്മളിപ്പോള്‍ത്തന്നെ സംസാരിച്ചു. അതായത്, പര്‍വതങ്ങളുടെ വിസ്തൃതിയും അതിര്‍ത്തികളും ഭൂമിയുടെ ഭ്രമണം മൂലമോ സമയം കടന്നുപോകുന്നതു മൂലമോ വികസിക്കുകയോ ചുരുങ്ങുകയോ ഇല്ല. അവ നിശ്ചിതവും മാറ്റമില്ലാത്തതുമാണ്. ദൈവമാണ് അവയുടെ മാറ്റമില്ലായ്മ നിശ്ചയിക്കുന്നത്. സമതലപ്രദേശങ്ങളെ സംബന്ധിച്ചാണെങ്കില്‍, അവയുടെ വ്യാപ്തി എത്രയാണെന്നും എന്താണവയുടെ അതിര്‍ത്തികള്‍ നിര്‍ണയിക്കുന്നതെന്നും ദൈവം നിശ്ചയിച്ചുകഴിഞ്ഞു. അവയ്ക്ക് അവയുടേതായ അതിര്‍ത്തികളുണ്ട്. അതുപോലെ ഒരു മണ്‍കൂന പെട്ടെന്ന് ഒരു സമതലപ്രദേശത്ത് ഉയര്‍ന്നുവരിക എന്നത് അസംഭവ്യമായിരിക്കും. ഒരു സമതലത്തിനു പെട്ടെന്ന് ഒരു പര്‍വതമായി മാറുവാനും സാധിക്കുകയില്ല—അത് അസംഭവ്യമാണ്. ഇതാണു നമ്മളിപ്പോള്‍ സംസാരിച്ച നിയമങ്ങളുടെയും അതിര്‍ത്തികളുടെയും അര്‍ഥം. മരുഭൂമികളെ സംബന്ധിച്ചാണെങ്കില്‍ മരുഭൂമികളുടെയോ മറ്റേതെങ്കിലും തരം ഭൂപ്രദേശങ്ങളുടെയോ അല്ലെങ്കില്‍ സ്ഥലങ്ങളുടെയോ പ്രത്യേക ധര്‍മങ്ങളെക്കുറിച്ച് നമ്മളിവിടെ പരാമര്‍ശിക്കുവാന്‍ പോകുന്നില്ല. അവയുടെ അതിര്‍ത്തികളെപ്പറ്റി മാത്രമേ സംസാരിക്കുകയുള്ളൂ. ദൈവത്തിന്റെ ഭരണത്തിനുകീഴില്‍, മരുഭൂമിയുടെ പരിധികളും വികസിക്കുകയില്ല. കാരണം, ദൈവം അതിന് അതിന്റേതായ നിയമങ്ങളും പരിധികളും നല്‍കിയിട്ടുണ്ട്. അതിന്റെ വിസ്തീര്‍ണം എത്ര വലുതാണെന്നും എന്താണ് അതിന്റെ ധര്‍മമെന്നും എന്തെല്ലാമാണ് അതിനു പരിധികള്‍ നിശ്ചയിക്കുന്നതെന്നും എവിടെയാണ് അതുള്ളതെന്നുമെല്ലാം ദൈവത്താല്‍ നിശ്ചയിക്കപ്പെട്ടു കഴിഞ്ഞിരിക്കുന്നു. അത് ഈ പരിധികള്‍ കവിഞ്ഞുപോകുകയോ സ്ഥാനം മാറുകയോ ഇല്ല. അവയുടെ വിസ്തീര്‍ണം തോന്നിയതുപോലെ വര്‍ധിക്കുകയുമില്ല. നദികളും തടാകങ്ങളും പോലുള്ള ജലാശയങ്ങളിലെ ഒഴുക്കിനു ക്രമവും തുടര്‍ച്ചയുമെല്ലാം ഉള്ളതാണെങ്കിലും അവ ഒരിക്കലും അവയുടെ വ്യാപ്തിക്കോ അവയുടെ പരിധിയ്ക്കോ പുറത്തു പോകുന്നില്ല. അവയെല്ലാം ഒരേ ദിശയില്‍, അവ ഒഴുകേണ്ടതായിട്ടുള്ള ദിശയില്‍, ക്രമീകൃതമായ രീതിയില്‍ ഒഴുകുന്നു. അതിനാല്‍ ദൈവത്തിന്റെ ഭരണത്തിലെ നിയമങ്ങള്‍ക്കു കീഴെ ഒരു നദിയും തടാകവും സ്വേച്ഛയാ വരണ്ടുപോകുകയോ, ഭൂമിയുടെ ഭ്രമണം മൂലമോ സമയം കടന്നുപോകുന്നതിനനുസരിച്ചോ സ്വമേധയാ ദിശ മാറുകയോ ഒഴുകുന്ന വെള്ള ദൈവത്തിന്റെ അളവു മാറ്റുകയോ ചെയ്യുന്നില്ല. ഇതെല്ലാം ദൈവ ദൈവത്തിന്റെ നിയന്ത്രണത്തിനുള്ളിലാണ്. എന്നുപറഞ്ഞാല്‍, മനുഷ്യവര്‍ഗത്തിനിടയില്‍ ദൈവം സൃഷ്ടിച്ച എല്ലാറ്റിനും അവയുടേതായ സ്ഥാനങ്ങളും സ്ഥലങ്ങളും പരിധികളുമുണ്ട്. അതായത്, ദൈവം എല്ലാം സൃഷ്ടിച്ചപ്പോള്‍ അവയുടെ അതിരുകളും സ്ഥാപിക്കപ്പെട്ടു. അവയ്ക്കൊന്നും ഈ അതിരുകളില്‍ സ്വേച്ഛയാ മാറ്റം വരുത്തുവാനോ അവയെ നവീകരിക്കുവാനോ മാറ്റുവാനോ സാധിക്കുകയില്ല. എന്താണ് "സ്വേച്ഛയാ" എന്നതുകൊണ്ട് അര്‍ഥമാക്കുന്നത്? അതിനര്‍ഥം അവയൊരിക്കലും തോന്നിയതുപോലെ സ്ഥാനം മാറുകയോ, വികസിക്കുകയോ, അല്ലെങ്കില്‍ കാലാവസ്ഥയ്ക്കാനുസരിച്ചോ താപനിലയ്ക്കനുസരിച്ചോ ഭൂമിയുടെ ഭ്രമണവേഗത്തിനനുസരിച്ചോ അവയുടെ യഥാര്‍ഥരൂപത്തില്‍ മാറ്റം വരുത്തുകയോ ഇല്ല എന്നാണ്. ഉദാഹരണത്തിന്, പര്‍വതത്തിന് ഒരു നിശ്ചിത ഉയരമാണുള്ളത്. അതിന്റെ അടിവാരത്തിന് നിശ്ചിതവ്യാപ്തിയുണ്ട്. സമുദ്രനിരപ്പില്‍ നിന്നുള്ള അവയുടെ ഉയരം നിശ്ചിതമാണ്. അവയില്‍ നിശ്ചിത അളവു സസ്യങ്ങളുമുണ്ട്. ഇതെല്ലാം ദൈവമാണു നിശ്ചയിക്കുന്നതും ആസൂത്രണം ചെയ്യുന്നതും. അവയില്‍ തോന്നിയതുപോലെ മാറ്റം വരുന്നില്ല. സമതലങ്ങളെ സംബന്ധിച്ചാണെങ്കില്‍, മനുഷ്യരില്‍ ഭൂരിഭാഗവും സമതലങ്ങളിലാണ് വസിക്കുന്നത്. കാലാവസ്ഥയിലുള്ള മാറ്റങ്ങള്‍ അവരുടെ പ്രദേശങ്ങളെയോ അവരുടെ നിലനില്‍പ്പിന്റെ മൂല്യത്തെയോ ബാധിക്കുകയില്ല. ദൈവം സൃഷ്ടിച്ച ഈ വ്യത്യസ്ത ഭൂപ്രദേശങ്ങളിലും ഭൂപരിസ്ഥിതികളിലും ഉള്‍പ്പെട്ടിട്ടുള്ള സംഗതികള്‍ പോലും തോന്നിയപാട് മാറുകയില്ല. ഉദാഹരണത്തിന്, മരുഭൂമിയുടെ രൂപീകരണം, ഭൂഗര്‍ഭധാതുനിക്ഷേപങ്ങളുടെ തരം, മരുഭൂമിയിലുള്ള മണലിന്റെ അളവും, നിറവും, മരുഭൂമിയുടെ നിബിഡത—ഇവ തോന്നിയതുപോലെ മാറുകയില്ല. എന്തുകൊണ്ടാണ് അവ തോന്നിയതുപോലെ മാറാത്തത്? ദൈവത്തിന്റെ ഭരണവും അവന്റെ നിയന്ത്രണവും മൂലമാണത്. ദൈവം സൃഷ്ടിച്ച ഈ വ്യത്യസ്തഭൂപ്രദേശങ്ങളിലും ഭൂപരിസ്ഥിതികളിലുമെല്ലാം, ആസൂത്രിതവും ക്രമീകൃതാവുമായ രീതിയില്‍ അവനെല്ലാം നിയന്ത്രിക്കുന്നു. അതുകൊണ്ട് ഈ ഭൂപരിസ്ഥിതികളെല്ലാം ഇപ്പോഴും നിലനില്‍ക്കുന്നു. ദൈവത്താല്‍ സൃഷ്ടിക്കപ്പെട്ട് ആയിരക്കണക്കിനും പതിനായിരക്കണക്കിനും വര്‍ഷങ്ങള്‍ക്കു ശേഷവും അവ സ്വന്തം ധര്‍മം നിര്‍വഹിക്കുന്നു. അഗ്നിപര്‍വതങ്ങള്‍ പൊട്ടുന്ന ചില കാലഘട്ടങ്ങളുണ്ടെങ്കിലും, ഭൂകമ്പങ്ങള്‍ ഉണ്ടാകുന്ന ചില കാലഘട്ടങ്ങള്‍ ഉണ്ടെങ്കിലും ഭൂമിയില്‍ സാരമായ മാറ്റങ്ങള്‍ ഉണ്ടാകുമെങ്കിലും ദൈവമൊരിക്കലും യാതൊരു തരം പ്രദേശത്തെയും അവയുടെ യഥാര്‍ഥ ധര്‍മം നഷ്ടപ്പെടുത്തുവാന്‍ അനുവദിക്കുകയില്ല. ദൈവത്തിന്റെ ഈ നിയന്ത്രണം കാരണം മാത്രമാണ്, ഈ നിയമങ്ങളിന്മേലുള്ള അവന്റെ ഭരണവും നിയന്ത്രണവും മൂലമാണ് ഇവയ്ക്കെല്ലാറ്റിനും—മനുഷ്യവര്‍ഗം കാണുകയും ആസ്വദിക്കുകയും ചെയ്യുന്ന എല്ലാറ്റിനും—ഭൂമിയില്‍ ഒരു ക്രമീകൃതമായ രീതിയില്‍ നിലനില്‍ക്കുവാന്‍ സാധിക്കുന്നത്. അപ്പോള്‍ എന്തുകൊണ്ടാണ് ഭൂമിയില്‍ നിലനില്‍ക്കുന്ന ഈ വ്യത്യസ്തഭൂപ്രദേശങ്ങളെയെല്ലാം ദൈവം ഈ രീതിയില്‍ നിയന്ത്രിക്കുന്നത്? വിവിധ ഭൂപരിസ്ഥിതികളില്‍ ജീവിക്കുന്ന ജീവജാലങ്ങള്‍ക്കെല്ലാം സുസ്ഥിരമായ ഒരു പരിസ്ഥിതി ഉണ്ടാകുകയും, അതുവഴി ഈ സുസ്ഥിരപരിസ്ഥിതിയ്ക്കുള്ളില്‍ അവയ്ക്കു ജീവിക്കുവാനും പെരുകുവാനും സാധിക്കുകയും ചെയ്യുക എന്നതാണ് അവന്റെ ഉദ്ദേശ്യം. ഇവയെല്ലാം—ചലിക്കുന്നവയും ചലിക്കാത്തവയും, നാസികയിലൂടെ ശ്വസിക്കുന്നവയും അല്ലാത്തവയും—ചേര്‍ന്നു മനുഷ്യന്‍റെ നിലനില്‍പ്പിനായുള്ള സവിശേഷമായ ഒരു പരിസ്ഥിതി രൂപീകൃതമാക്കുന്നു. ഇത്തരത്തിലുള്ള പരിസ്ഥിതിക്കുമാത്രമേ മനുഷ്യരുടെ തലമുറകളെ പരിപോഷിപ്പിക്കുവാന്‍ സാധിക്കുകയുള്ളൂ, ഇത്തരത്തിലുള്ള പരിസ്ഥിതിക്കുമാത്രമേ മാത്രമേ മനുഷ്യരെ തലമുറകളായി സമാധാനത്തില്‍ നിലനില്‍ക്കുന്നതിന് അനുവദിക്കുവാന്‍ സാധിക്കുകയുള്ളൂ.

ഞാനിപ്പോള്‍ സംസാരിച്ചത് താരതമ്യേന ഒരു വലിയ വിഷയമാണ്. അതുകൊണ്ട്, ഒരു പക്ഷേ അതിനു നിങ്ങളുടെ ജീവിതവുമായി ബന്ധമില്ലാത്തതുപോലെ നിങ്ങള്‍ക്കു തോന്നുന്നുണ്ടായിരിക്കാം. പക്ഷേ നിങ്ങള്‍ക്കിതെല്ലാം മനസ്സിലാക്കുവാന്‍ സാധിക്കുന്നുണ്ടെന്നു ഞാന്‍ വിശ്വസിക്കുന്നു, ഇല്ലേ? എന്നുപറഞ്ഞാല്‍, എല്ലാറ്റിനും മേലുള്ള ദൈവത്തിന്റെ ആധിപത്യത്തില്‍ അവന്റെ നിയമങ്ങള്‍ വളരെ പ്രധാനമാണ്—തീര്‍ച്ചയായും വളരെ പ്രധാനമാണവ! ഈ നിയമങ്ങള്‍ക്കു കീഴില്‍ എന്താണ് എല്ലാ ജീവികളുടെയും വളര്‍ച്ചയ്ക്കു വേണ്ട മുന്‍വ്യവസ്ഥ? ദൈവത്തിന്റെ ഭരണം കാരണമാണ്. ദൈവത്തിന്റെ ഭരണം കാരണമാണ് അവന്റെ ഭരണത്തില്‍ കീഴില്‍ എല്ലാ ജീവികളും സ്വന്തം ധര്‍മ്മങ്ങള്‍ നിര്‍വഹിക്കുന്നത്. ഉദാഹരണത്തിന്, പര്‍വതങ്ങള്‍ കാടുകളെ പരിപോഷിപ്പിക്കുന്നു. പകരം കാടുകള്‍

അവയില്‍ ജീവിക്കുന്ന പലതരം പക്ഷികളെയും വന്യജീവികളെയും പരിപോഷിപ്പിക്കുകയും സംരക്ഷിക്കുകയും ചെയ്യുന്നു. മനുഷ്യര്‍ക്കു വിളകള്‍ നടുവാനും അതുപോലെ പലതരം പക്ഷികള്‍ക്കും

മൃഗങ്ങള്‍ക്കും ജീവിക്കുവാനുമായി ഒരുക്കിയ ഇടമാണ് സമതലങ്ങള്‍. അവ ഭൂരിഭാഗം മനുഷ്യരെയും നിരപ്പായ പ്രദേശത്തു വസിക്കുവാന്‍ അനുവദിക്കുകയും മനുഷ്യരുടെ ജീവിതം സൗകര്യപ്രദമാക്കുകയും ചെയ്യുന്നു. സമതലങ്ങളില്‍ പുല്‍മേടുകളും ഉള്‍പ്പെടുന്നു—വളരെ വിശാലമായ പുല്‍മേടുകള്‍. ഈ പുല്‍മേടുകള്‍ ഭൂതലത്തിന് ഒരു സസ്യകവചം നല്‍കുന്നു. അതു മണ്ണിനെ സംരക്ഷിക്കുകയും ഈ പുല്‍മേടുകളില്‍ വസിക്കുന്ന കന്നുകാലികളെയും ചെമ്മരിയാടുകളെയും കുതിരകളെയും പോഷിപ്പിക്കുകയും ചെയ്യുന്നു. മരുഭൂമിയും അതിന്റേതായ ധര്‍മ്മം നിര്‍വഹിക്കുന്നു. അതു മനുഷ്യര്‍ക്കു ജീവിക്കുവാനുള്ള ഇടമല്ല. ഈര്‍പ്പമേറിയ കാലാവസ്ഥകളെ കൂടുതല്‍ വരണ്ടതാക്കുക എന്നതാണ് അതിന്റെ ധര്‍മം. നദികളുടെയും തടാകങ്ങളുടെയും ഒഴുക്ക് മനുഷ്യര്‍ക്കു സൗകര്യപ്രദമായ രീതിയില്‍ കുടിവെള്ളമെ ത്തിക്കുന്നു. അവ ഒഴുകുന്നിടത്തെല്ലാം മനുഷ്യര്‍ക്കു കുടിക്കുവാന്‍ വെള്ളമുണ്ടായിരിക്കും. കൂടാതെ എല്ലാറ്റിന്റെയും വെള്ളവുമായി ബന്ധപ്പെട്ട ആവശ്യങ്ങളും സൗകര്യമായി നിവര്‍ത്തിക്കപ്പെടുന്നു. ഇവയാണ് വ്യത്യസ്ത ഭൂപ്രദേശങ്ങള്‍ക്കായി ദൈവം വരച്ച അതിരുകള്‍.

ദൈവം നിശ്ചയിച്ചിട്ടുള്ള ഈ അതിരുകള്‍ മൂലം വിവിധ ഭൂപ്രദേശങ്ങള്‍ അതിജീവനത്തിനായുള്ള വ്യത്യസ്തതരം പരിസ്ഥിതികള്‍ക്കു രൂപം കൊടുത്തു. ഈ പരിസ്ഥിതികള്‍ പല തരത്തിലുള്ള പക്ഷികളുടെയും മൃഗങ്ങളുടെയും അതിജീവനത്തിന് ഉതകുന്നതാകുകയും അവയ്ക്കു ജീവിക്കുവാന്‍ ഇടം നല്കുകയും ചെയ്തു. ഇതില്‍ നിന്നും വിവിധ ജീവികളുടെ അതിജീവനപരിസ്ഥിതികളുടെ അതിരുകള്‍ വികസിച്ചു. ഇതാണു നമ്മള്‍ അടുത്തതായി സംസാരിക്കുവാന്‍ പോകുന്ന രണ്ടാം ഭാഗം. ആദ്യം തന്നെ, എവിടെയാണ് പക്ഷികളും മൃഗങ്ങളും പ്രാണികളും വസിക്കുന്നത്? കാടുകളിലും ചെറുവനങ്ങളിലുമാണോ? ഇവയാണ് അവയുടെ വാസസ്ഥലം. അതുകൊണ്ട്, വിവിധതരം ഭൂപരിസ്ഥിതികള്‍ക്ക് അതിരുകള്‍ നിശ്ചയിക്കുന്നതിനു പുറമേ, ദൈവം വിവിധതരം പക്ഷികള്‍ക്കും മൃഗങ്ങള്‍ക്കും മത്സ്യങ്ങള്‍ക്കും പ്രാണികള്‍ക്കും എല്ലാ സസ്യങ്ങള്‍ക്കും അതിരുകള്‍ നിശ്ചയിക്കുകയും നിയമങ്ങള്‍ സ്ഥാപിക്കുകയും ചെയ്തു. വിവിധ ഭൂപരിസ്ഥിതികള്‍ തമ്മിലുള്ള വ്യത്യാസങ്ങള്‍ നിമിത്തവും, വ്യത്യസ്ത ഭൂപരിസ്ഥിതികള്‍ നിലനില്‍ക്കുന്നതുമൂലവും വിവിധ പക്ഷികള്‍ക്കും മൃഗങ്ങള്‍ക്കും മത്സ്യങ്ങള്‍ക്കും പ്രാണികള്‍ക്കും സസ്യങ്ങള്‍ക്കും അതിജീവനത്തിനായി വ്യത്യസ്ത പരിസ്ഥിതികളാണ് ഉള്ളത്. പ്രാണികള്‍ വിവിധ സസ്യങ്ങള്‍ക്കിടയിലും മത്സ്യങ്ങള്‍ ജലത്തിലും സസ്യങ്ങള്‍ കരയിലുമാണു വളരുന്നത്. കരയില്‍ പര്‍വതങ്ങള്‍, സമതലങ്ങള്‍, കുന്നുകള്‍ എന്നിങ്ങനെ വിവിധ മേഖലകള്‍ ഉള്‍പ്പെടുന്നു. ഒരിക്കല്‍ പക്ഷികള്‍ക്കും മൃഗങ്ങള്‍ക്കും സ്ഥിരമായ ഒരു വാസസ്ഥലം ഉണ്ടായിക്കഴിഞ്ഞാല്‍ അവ തോന്നിയതുപോലെ അലഞ്ഞുതിരിയുകയില്ല. കാടുകളും പര്‍വതങ്ങളുമാണ് അവയുടെ വാസസ്ഥലം. ഒരു ദിവസം അവരുടെ വാസസ്ഥലങ്ങള്‍ നശിപ്പിക്കപ്പെടുകയാണെങ്കില്‍ ഈ വ്യവസ്ഥ അവതാളത്തിലാകും. ഈ വ്യവസ്ഥ അവതാളത്തിലായിക്കഴിഞ്ഞാല്‍ എന്താണ് പ്രത്യാഘാതങ്ങള്‍? ആരെയാണ് അത് ആദ്യം ബാധിക്കുക? (മനുഷ്യരെ.) മനുഷ്യരെത്തന്നെ. ദൈവം സ്ഥാപിച്ച ഈ നിയമങ്ങള്‍ക്കും പരിധികള്‍ക്കുമുള്ളില്‍ നിങ്ങളെന്തെങ്കിലും വിചിത്രമായ പ്രതിഭാസങ്ങള്‍ കണ്ടിട്ടുണ്ടോ? ഉദാഹരണത്തിന് ആനകള്‍ മരുഭൂമിയില്‍ നടക്കുന്നത്. അങ്ങനെയെന്തെങ്കിലും നിങ്ങള്‍ കണ്ടിട്ടുണ്ടോ? അങ്ങനെ യഥാര്‍ഥത്തില്‍ സംഭവിച്ചാല്‍ അതു വളരെ വിചിത്രമായ ഒരു പ്രതിഭാസമായിരിക്കും. കാരണം, ആനകള്‍ കാടുകളിലാണ് വസിക്കുന്നത്. അതാണ് ദൈവം അവയ്ക്കായി ഒരുക്കിയ അതിജീവനപരിസ്ഥിതി. അവയ്ക്ക് അവയുടേതായ അതിജീവനപരിസ്ഥിതികളുണ്ട്. അവയുടേതായ സ്ഥിരമായ വാസസ്ഥലമുണ്ട്. അതുകൊണ്ട്, അവര്‍ എന്തിന് അലഞ്ഞുതിരിയണം? സിംഹങ്ങളോ കടുവകളോ കടല്‍ത്തീരത്തു നടക്കുന്നത് ആരെങ്കിലും കണ്ടിട്ടുണ്ടോ?

ഇല്ല, നിങ്ങള്‍ കണ്ടിട്ടില്ല. കാടും പര്‍വതങ്ങളുമാണ് സിംഹങ്ങളുടെയും കടുവകളുടെയും വാസസ്ഥലം. സമുദ്രത്തിലെ തിമിംഗലങ്ങളും സ്രാവുകളും മരുഭൂമിയിലൂടെ നീന്തുന്നത് ആരെങ്കിലും കണ്ടിട്ടുണ്ടോ? ഇല്ല, നിങ്ങള്‍ കണ്ടിട്ടില്ല. തിമിംഗലങ്ങളും സ്രാവുകളും സമുദ്രത്തിലാണ് വസിക്കുന്നത്. മനുഷ്യരുടെ ജീവിതപരിസ്ഥിതിയില്‍ ചെമ്പന്‍ കരടികളോടൊപ്പം വസിക്കുന്ന ആളുകളുണ്ടോ? വീടിനകത്തും പുറത്തും സദാസമയവും മയിലുകളും പക്ഷികളും ചുറ്റും നടക്കുന്ന മനുഷ്യരുണ്ടോ? പരുന്തുകളും കാട്ടുവാത്തകളും കുരങ്ങന്‍മാരോടൊപ്പം കളിക്കുന്നത് ആരെങ്കിലും കണ്ടിട്ടുണ്ടോ? (ഇല്ല.) ഇവയെല്ലാം വിചിത്രമായ പ്രതിഭാസങ്ങളായിരിക്കും. നിങ്ങളുടെ കാതുകള്‍ക്ക് വളരെ വിചിത്രമായിത്തോന്നുന്ന ഈ കാര്യങ്ങളെക്കുറിച്ച് ഞാന്‍ സംസാരിക്കുന്നത് എല്ലാറ്റിനെയും ദൈവമാണ് സൃഷ്ടിച്ചത് എന്നു നിങ്ങള്‍ മനസ്സിലാക്കുവാന്‍ വേണ്ടിയാണ്. ഒരിടത്തു സ്ഥിരമായി നില്‍ക്കുന്നവയായാലും നാസാരന്ധ്രങ്ങളിലൂടെ ശ്വസിക്കുവാന്‍ കഴിയുന്നവയായാലും അവയ്ക്കെല്ലാം അതിജീവനത്തിനായി അവയുടേതായ നിയമങ്ങളുണ്ട്. ഇവയെ സൃഷ്ടിക്കുന്നതിനു വളരെ മുമ്പുതന്നെ ദൈവം ഇവയ്ക്കായി പ്രത്യേകം വാസസ്ഥലങ്ങളും അതിജീവനപരിസ്ഥിതികളും ഒരുക്കിയിരുന്നു. ഈ ജീവികള്‍ക്ക് അവയുടേതായ സ്ഥിരം അതിജീവനപരിസ്ഥിതികള്‍ ഉണ്ടായിരുന്നു, അവയുടേതായ ഭക്ഷണവും അവയുടേതായ സ്ഥിരം വാസസ്ഥലങ്ങളും ഉണ്ടായിരുന്നു. അവയ്ക്ക് അതിജീവനത്തിനുതകുന്ന തരത്തിലുള്ള അവയുടേതായ സ്ഥിരം സ്ഥലങ്ങളുമുണ്ടായിരുന്നു. ഇവിടങ്ങളിലെ താപനില അവയുടെ നിലനില്‍പ്പിന് അനുയോജ്യമായിരുന്നു. അതുകൊണ്ട് അവ അലഞ്ഞുനടന്നു മനുഷ്യവര്‍ഗത്തിന്റെ നിലനില്‍പ്പിനെ അപകടപ്പെടുത്തുകയോ ആളുകളുടെ ജീവിതങ്ങളെ ബാധിക്കുകയോ ചെയ്യില്ല. ഇങ്ങനെയാണ് മനുഷ്യനു നിലനില്‍ക്കുവാന്‍ ഏറ്റവും നല്ല പരിസ്ഥിതി നല്‍കിക്കൊണ്ട് ദൈവം എല്ലാറ്റിനെയും നിയന്ത്രിക്കുന്നത്. എല്ലാറ്റിനിടയിലും ജീവജാലങ്ങള്‍ ഓരോന്നിനും ജീവന്‍ നിലനിര്‍ത്തുന്നതിന് അവയുടേതായ ഭക്ഷണം അവയുടേതായ അതിജീവനത്തിനുള്ള പരിസ്ഥിതികള്‍ക്കുള്ളിലുണ്ട്. ആ ഭക്ഷണമുള്ളതുകൊണ്ട് അവ തങ്ങളുടെ സ്വന്തം അതിജീവനപരിസ്ഥിതിയോട് ബന്ധിക്കപ്പെട്ടിരിക്കുന്നു. ഇത്തരത്തിലുള്ള പരിസ്ഥിതിയില്‍ അവ നിലനില്‍ക്കുകയും പെരുകുകയും അവയ്ക്കായി ദൈവം സ്ഥാപിച്ച നിയമങ്ങള്‍ക്കനുസരിച്ചു മുന്നോട്ടുപോകുകയും ചെയ്യുന്നു. ഇത്തരം നിയമങ്ങള്‍ നിമിത്തം, ദൈവത്തിന്റെ മുന്‍നിശ്ചയം നിമിത്തം, എല്ലാം മനുഷ്യരോടു യോജിപ്പില്‍ വസിക്കുന്നു. പരസ്പരാശ്രയത്വത്തോടെ മനുഷ്യരും എല്ലാറ്റിനുമൊപ്പം സഹവസിക്കുന്നു.

ദൈവം എല്ലാറ്റിനെയും സൃഷ്ടിക്കുകയും അവയ്ക്ക് അതിര്‍ത്തികള്‍ നിശ്ചയിക്കുകയും ചെയ്തു; അവയില്‍ എല്ലാത്തരം ജീവികളെയും അവിടുന്നു പരിപോഷിപ്പിച്ചു. അതേസമയം, മനുഷ്യര്‍ക്ക് അതിജീവനത്തിനായി വ്യത്യസ്തമാര്‍ഗങ്ങളും അവിടുന്നു തയ്യാറാക്കി. അതുകൊണ്ട് മനുഷ്യര്‍ക്ക് അതിജീവിക്കുവാന്‍ കേവലം ഒരു മാര്‍ഗം മാത്രമല്ല ഉള്ളതെന്നു നിങ്ങള്‍ക്കു കാണുവാന്‍ സാധിക്കും. അവര്‍ക്ക് അതിജീവിക്കുവാന്‍ ഒരു തരം പരിസ്ഥിതി മാത്രവുമല്ല ഉള്ളത്. മനുഷ്യശരീരം ജീവനോടെയിരിക്കുന്നതിന് അത്യാവശ്യമായ വിവിധതരം ഭക്ഷണവും ജലസ്രോതസുകളും ദൈവം മനുഷ്യര്‍ക്കായി ഒരുക്കുന്നതിനെപ്പറ്റി നാം മുമ്പു സംസാരിച്ചു. എന്തുതന്നെയായാലും, മനുഷ്യര്‍ക്കിടയില്‍ എല്ലാവരും ധാന്യം ഭക്ഷിച്ചു ജീവിക്കുന്നില്ല. ഭൂപരിസ്ഥിതികളിലും

ഭൂപ്രദേശങ്ങളിലുമുള്ള വ്യത്യാസം മൂലം മനുഷ്യര്‍ക്ക് വ്യത്യസ്ത അതിജീവനമാര്‍ഗങ്ങളാണുള്ളത്. ഈ അതിജീവനമാര്‍ഗങ്ങളെല്ലാം ദൈവം ഒരുക്കിയതാണ്. അതുകൊണ്ട്, എല്ലാ മനുഷ്യരും പ്രാഥമികമായി കൃഷിയില്‍ ഏര്‍പ്പെട്ടിരിക്കുന്നവരല്ല. അതായത്, എല്ലാ മനുഷ്യരും വിളകള്‍ നട്ടുവളര്‍ത്തിയല്ല അവരുടെ ഭക്ഷണം കണ്ടെത്തുന്നത്. ഇതാണ് നാം സംസാരിക്കുവാന്‍ പോകുന്ന മൂന്നാമത്തെ ഭാഗം: മനുഷ്യരുടെ വ്യത്യസ്തജീവിതരീതികള്‍ നിമിത്തം അതിരുകള്‍ ഉയര്‍ന്നുവന്നിട്ടുണ്ട്. അപ്പോള്‍ മറ്റേതെല്ലാം ജീവിതരീതികളാണ് മനുഷ്യര്‍ക്കുള്ളത്? ഭക്ഷ്യസ്രോതസുകളുടെ അടിസ്ഥാനത്തില്‍ മറ്റേതെല്ലാം തരം മനുഷ്യരാണുള്ളത്? പ്രാഥമികമായ പല വിഭാഗങ്ങളുമുണ്ട്.

ആദ്യത്തേത് വേട്ടയാടിയുള്ള ജീവിതരീതിയാണ്. അതെന്താണെന്ന് എല്ലാവര്‍ക്കുമറിയാം. വേട്ടയാടി ജീവിക്കുന്ന മനുഷ്യര്‍ എന്താണ് ഭക്ഷിക്കുന്നത്? (വേട്ടയിറച്ചി.) അവര്‍ കാട്ടിലെ പക്ഷികളെയും മൃഗങ്ങളെയും ഭക്ഷിക്കുന്നു. "വേട്ടയിറച്ചി" എന്നത് ഒരു ആധുനിക പദമാണ്. വേട്ടക്കാര്‍ അതിനെ വേട്ടയിറച്ചി ആയിട്ടല്ല കാണുന്നത്, മറിച്ചു ഭക്ഷണമായിട്ടാണ്, അവരുടെ ദൈനംദിന ജീവസന്ധാരണമായിട്ടാണ് കാണുന്നത്. ഉദാഹരണത്തിന്, അവര്‍ക്ക് ഒരു മാനിനെ കിട്ടുന്നു. അവര്‍ക്ക് ഈ മാനിനെ കിട്ടുന്നത് കര്‍ഷകര്‍ക്ക് മണ്ണില്‍ നിന്നും ഭക്ഷണം കിട്ടുന്നതിനു തുല്യമാണ്. ഒരു കര്‍ഷകനു ഭക്ഷണം മണ്ണില്‍ നിന്നുമാണ് ലഭിക്കുന്നത്. ഈ ഭക്ഷണം കാണുമ്പോള്‍ അവനു സന്തോഷവും ആശ്വാസവും അനുഭവപ്പെടുന്നു. ഭക്ഷിക്കുവാന്‍ വിളകളുള്ളതിനാല്‍ അവന്റെ കുടുംബം പട്ടിണിയാകില്ല. കര്‍ഷകന്റെ ഹൃദയം ഉത്കണ്ഠയില്‍ നിന്നും മുക്തമാകുകയും അവനു തൃപ്തി അനുഭവപ്പെടുകയും ചെയ്യുന്നു. ഇതുപോലെ വേട്ടക്കാരനും അവന്‍ വേട്ടയാടിപ്പിടിച്ചതിനെ കാണുമ്പോള്‍ ആശ്വാസവും സംതൃപ്തിയും അനുഭവപ്പെടുന്നു. കാരണം ഇനിയവനു ഭക്ഷണത്തെപ്പറ്റി ആശങ്കപ്പെടേണ്ട. അടുത്ത ഭക്ഷണസമയത്തേക്കു കഴിക്കുവാനുള്ളതുണ്ട്. അവനു വിശന്നിരിക്കേണ്ടതില്ല. ഇതു ജീവിക്കുവാനായി വേട്ടയാടുന്ന ഒരാളാണ്. വേട്ടയാടി ഉപജീവനം നടത്തുന്ന ഭൂരിഭാഗം പേരും പര്‍വതങ്ങളിലെ കാടുകളിലാണ് വസിക്കുന്നത്. അവര്‍ കൃഷി ചെയ്യുന്നില്ല. കൃഷി ചെയ്യുന്നതിനനുയോജ്യമായ സ്ഥലം ഈയിടങ്ങളില്‍ കണ്ടെത്തുന്നത് എളുപ്പമല്ല. അതിനാല്‍ അവര്‍ പലതരം ജീവികളെ, പലതരം ഇരകളെ ഭക്ഷണമാക്കി ജീവിക്കുന്നു. ഇതാണ് സാധാരണ മനുഷ്യരില്‍ നിന്നും വ്യത്യസ്തമായ ആദ്യത്തെ തരം ജീവിതരീതി.

രണ്ടാമത്തെ തരം കാലി മേയ്ക്കുന്നവരുടെ ജീവിതരീതിയാണ്. ഉപജീവനത്തിനായി കാലി മേയ്ക്കുന്നവരും കൃഷി ചെയ്യാറുണ്ടോ? (ഇല്ല.) അപ്പോള്‍ അവരെന്താണ് ചെയ്യുന്നത്? എങ്ങനെയാണവര്‍ ജീവിക്കുന്നത്? (അധികഭാഗവും അവര്‍ ജീവിക്കുവാനായി കാലികളെയും ചെമ്മരിയാടുകളെയും മേയ്ക്കുന്നു. ശൈത്യകാലത്ത് അവര്‍ കന്നുകാലികളെ കൊന്നു ഭക്ഷിക്കുന്നു. മാട്ടിറച്ചിയും ആട്ടിറച്ചിയുമാണ് അവരുടെ പ്രധാനഭക്ഷണം. അവര്‍ പാലു ചേര്‍ത്ത ചായയും കുടിക്കുന്നു. കാലിമേയ്ക്കുന്നവര്‍ നാലു ഋതുക്കളിലും കര്‍മനിരതരാണെങ്കിലും അവര്‍ നന്നായി ഭക്ഷണം കഴിക്കുന്നു. അവര്‍ക്കു കഴിക്കുവാന്‍ ധാരാളം പാലും പാലുല്‍പ്പന്നങ്ങളും മാംസവുമുണ്ട്.) ഉപജീവനത്തിനായി കാലിമേയ്ക്കുന്നവര്‍ പ്രധാനമായും മാട്ടിറച്ചിയും ആട്ടിറച്ചിയും ഭക്ഷിക്കുകയും, ചെമ്മരിയാടിന്‍റെയും പശുവിന്‍റെയും പാല്‍ കുടിക്കുകയും, കാലിമേയ്ക്കുന്നതിനായി മുടിയില്‍ കാറ്റും മുഖത്ത് വെയിലുമായി കന്നുകാലികളുടെയും കുതിരകളുടെയും പുറത്തു സഞ്ചരിക്കുകയും ചെയ്യുന്നു. അവര്‍ ആധുനികജീവിതത്തിന്‍റെ മനസ്സംഘര്‍ഷങ്ങള്‍ അനുഭവിക്കുന്നില്ല. അവര്‍ ദിവസം മുഴുവനും വിശാലമായ നീലാകാശവും പുല്ലുമൂടിയ സമതലങ്ങളും നോക്കിയിരിക്കുന്നു. കാലിമേയിച്ച് ഉപജീവനം നടത്തുന്ന ഭൂരിഭാഗം ആളുകള്‍ക്കും തലമുറകളായി അവരുടെ അലഞ്ഞുതിരിയുന്ന ജീവിതരീതി പിന്തുടരുവാന്‍ സാധിച്ചിട്ടുണ്ട്. പുല്‍മേടുകളിലെ ജീവിതം ഒരല്‍പം ഏകാന്തമാണെങ്കിലും വളരെ സന്തോഷപൂര്‍ണമായ ഒരു ജീവിതവുമാണത്. അതൊരു മോശം ജീവിതരീതിയല്ല!

മൂന്നാമത്തെ തരം മത്സ്യബന്ധനജീവിതരീതി ആണ്. മനുഷ്യവര്‍ഗത്തിലെ ഒരു ചെറിയ വിഭാഗം കടലിനടുത്തോ ചെറിയ ദ്വീപുകളിലോ ജീവിക്കുന്നു. അവര്‍ക്കു ചുറ്റും വെള്ളമാണ്. അവര്‍ കടലിന് അഭിമുഖമായി ജീവിക്കുന്നു. ഈ മനുഷ്യര്‍ ഉപജീവനത്തിനു വേണ്ടിയാണ് മത്സ്യം പിടിക്കുന്നത്. ഉപജീവനത്തിനായി മത്സ്യം പിടിക്കുന്നവരുടെ ഭക്ഷണസ്രോതസ് എന്താണ്? അവരുടെ ഭക്ഷണസ്രോതസുകളില്‍ എല്ലാത്തരം മത്സ്യങ്ങളും കടല്‍വിഭവങ്ങളും കടലില്‍ നിന്നുള്ള മറ്റുല്‍പ്പന്നങ്ങളും ഉള്‍പ്പെടുന്നു. ഉപജീവനത്തിനായി മത്സ്യം പിടിക്കുന്നവര്‍ കൃഷി ചെയ്യുന്നില്ല. പകരം ദിവസവും അവര്‍ മത്സ്യബന്ധനത്തിലേര്‍പ്പെടുന്നു. അവരുടെ മുഖ്യഭക്ഷണത്തില്‍ പലതരം മത്സ്യങ്ങളും കടലുല്‍പ്പന്നങ്ങളും ഉള്‍പ്പെടുന്നു. ചിലപ്പോളവര്‍ ഇവ അരി, ധാന്യപ്പൊടി, ദൈനംദിനജീവിതത്തില്‍ ആവശ്യമുള്ള മറ്റു സാധനങ്ങള്‍ എന്നിവയ്ക്കായി കച്ചവടം ചെയ്യുന്നു. ജലത്തിനടുത്തു താമസിക്കുന്ന ആളുകളുടെ വ്യത്യസ്തമായ ഒരു ജീവിതരീതിയാണിത്. ജലത്തിനടുത്തു ജീവിച്ചുകൊണ്ട് അവര്‍ ഭക്ഷണത്തിനായി അതിനെ ആശ്രയിക്കുകയും മത്സ്യബന്ധനത്തില്‍ നിന്നും ഉപജീവനം നടത്തുകയും ചെയ്യുന്നു. മത്സ്യബന്ധനം അവര്‍ക്ക് ഭക്ഷണസ്രോതസു മാത്രമല്ല, ഉപജീവനമാര്‍ഗം നല്‍കുന്നു.

കൃഷിക്കുപുറമേ, മനുഷ്യര്‍ അധികഭാഗവും മേല്‍പരാമര്‍ശിച്ച മൂന്നു ജീവിതരീതികള്‍ക്കനുസരിച്ചാണ് ജീവിക്കുന്നത്. എന്നിരുന്നാലും, വലിയൊരു ഭൂരിഭാഗം ആളുകളും ഉപജീവനത്തിനായി കൃഷി ചെയ്യുന്നു. വളരെ കുറച്ചു വിഭാഗം ആളുകള്‍ മാത്രമേ കാലികളെ മേയിച്ചും മത്സ്യബന്ധനം നടത്തിയും വേട്ടയാടിയും ജീവിക്കുന്നുള്ളൂ. കൃഷി ചെയ്തുജീവിക്കുന്ന മനുഷ്യര്‍ക്ക് എന്താണ് ആവശ്യം? അവര്‍ക്കാവശ്യം കൃഷിഭൂമിയാണ്. തലമുറകള്‍ തലമുറകളായി അവര്‍ ഭൂമിയില്‍ വിളകള്‍ നട്ടുപരിപാലിച്ചാണ് ജീവിതം നയിക്കുന്നത്. അവര്‍ നടുന്നത് പച്ചക്കറികളായാലും പഴവര്‍ഗങ്ങളായാലും ധാന്യങ്ങളായാലും അവര്‍ക്കുള്ള ഭക്ഷണവും ദൈന്യംദിന ആവശ്യങ്ങള്‍ക്കുള്ളവയും ലഭിക്കുന്നത് ഭൂമിയില്‍ നിന്നാണ്.

എന്താണ് മനുഷ്യരുടെ ഈ വ്യത്യസ്തജീവിതരീതികള്‍ക്ക് അടിത്തറയിടുന്ന അടിസ്ഥാനസാഹചര്യങ്ങള്‍? അവര്‍ക്കു നിലനില്‍ക്കുവാന്‍ സാധിക്കുന്ന പരിസ്ഥിതികള്‍ അടിസ്ഥാനരീതിയില്‍ത്തന്നെ നിലനിര്‍ത്തേണ്ടത് വളരെ അത്യാവശ്യമല്ലേ? അതായത്, വേട്ടയാടി ജീവിക്കുന്നവര്‍ക്ക് പര്‍വതങ്ങളിലെ കാടുകളും, അല്ലെങ്കില്‍ പക്ഷികളും മൃഗങ്ങളും നഷ്ടമായാല്‍, അവരുടെ ഉപജീവനസ്രോതസ് നഷ്ടമാകും. ഈ ഗോത്രത്തിലും ഈ തരത്തിലും പെട്ട ആളുകള്‍ എങ്ങനെ മുന്നോട്ടുപോകും എന്നത് അനിശ്ചിതമാകും. അവര്‍ ഇല്ലാതാകുക പോലും ചെയ്തേക്കാം. ഉപജീവനത്തിനായി കാലികളെ മേയ്ക്കുന്നവരോ? എന്തിനെയാണ് അവര്‍ ആശ്രയിക്കുന്നത്? അവര്‍ യഥാര്‍ഥത്തില്‍ ആശ്രയിക്കുന്നത് കന്നുകാലികളെയല്ല, മറിച്ച് അവരുടെ കന്നുകാലികള്‍ക്കു നിലനില്‍ക്കുവാന്‍ സാധിക്കുന്ന പരിസ്ഥിതിയെയാണ്—പുല്‍മേടുകളെയാണ്. പുല്‍മേടുകള്‍ ഉണ്ടായിരുന്നില്ലെങ്കില്‍ എവിടെയാണ് ഇവര്‍ കന്നുകാലികളെ മേയ്ക്കുക? എന്താണ് കന്നുകാലികളും ചെമ്മരിയാടുകളും ഭക്ഷിക്കുക? കന്നുകാലികളില്ലാതെ ഈ അലഞ്ഞുതിരിയുന്ന മനുഷ്യര്‍ക്ക് ഒരു ഉപജീവനമാര്‍ഗം ഉണ്ടാകില്ല. ഉപജീവനത്തിന് ഒരു സ്രോതസില്ലാതെ, ഈ മനുഷ്യര്‍ എവിടെപ്പോകും? അതിജീവിക്കുക എന്നത് അവര്‍ക്ക് വളരെ ബുദ്ധിമുട്ടായിത്തീരും. അവര്‍ക്കൊരു ഭാവി ഉണ്ടാകില്ല. ജലസ്രോതസുകളൊന്നും ഇല്ലായിരുന്നെങ്കില്‍, നദികളും തടാകങ്ങളും പൂര്‍ണമായി വറ്റിവരണ്ടിരുന്നെങ്കില്‍, ജീവിക്കുവാനായി ജലത്തെ ആശ്രയിക്കുന്ന എല്ലാ മത്സ്യങ്ങളും അപ്പോഴും നിലനില്‍ക്കുമോ? ഇല്ല. ഉപജീവനത്തിനായി ജലത്തെയും മത്സ്യങ്ങളെയും ആശ്രയിക്കുന്ന ഈ ആളുകള്‍ അതിജീവിക്കുമോ? ഭക്ഷണമില്ലെങ്കില്‍, അതിജീവനമാര്‍ഗമില്ലെങ്കില്‍ ഈ ആളുകള്‍ക്ക് അതിജീവിക്കുവാന്‍ സാധിക്കുകയില്ല. അതായത്, ഏതെങ്കിലുമൊരു പ്രത്യേക ഗോത്രം, അവരുടെ ഉപജീവനവും അതിജീവനവുമായി ബന്ധപ്പെട്ട് എന്തെങ്കിലും പ്രശ്നം നേരിടുകയാണെങ്കില്‍, ആ ഗോത്രം പിന്നെ നിലനില്‍ക്കുകയില്ല. അവര്‍ ഭൂമുഖത്തുനിന്നുതന്നെ അപ്രത്യക്ഷമാകുകയും നാമാവശേഷരാകുകയും ചെയ്യും. ഉപജീവനത്തിനായി കൃഷി ചെയ്യുന്നവര്‍ക്കു ഭൂമി നഷ്ടമായാല്‍, അവര്‍ക്ക് എല്ലാത്തരം സസ്യങ്ങളും നട്ടുവളര്‍ത്താനും അവയില്‍ നിന്നും ഭക്ഷണമുണ്ടാക്കുവാനും സാധിച്ചില്ലെങ്കില്‍ എന്തായിരിക്കും ഫലം? ഭക്ഷണമില്ലാതെ ആളുകള്‍ പട്ടിണികിടന്നു മരിക്കില്ലേ? ആളുകള്‍ പട്ടിണികിടന്നു മരിക്കുകയാണെങ്കില്‍ മനുഷ്യരുടെ ആ വംശം ഭൂമുഖത്തുനിന്നും തുടച്ചുനീക്കപ്പെടുകയില്ലേ? അതുകൊണ്ട്, ഇതാണ് വ്യത്യസ്തതരം പരിസ്ഥിതികള്‍ നിലനിര്‍ത്തുന്നതിനു പുറകിലുള്ള ദൈവത്തിന്‍റെ ഉദ്ദേശ്യം. വ്യത്യസ്ത പരിസ്ഥിതികളും ആവാസവ്യവസ്ഥകളും അവയില്‍ വസിക്കുന്ന എല്ലാ വ്യത്യസ്ത ജീവികളെയും നിലനിര്‍ത്തുന്നതില്‍ ദൈവത്തിന് ഒരുദ്ദേശ്യമേ ഉള്ളൂ—എല്ലാ വിഭാഗം മനുഷ്യരെയും പരിപോഷിപ്പിക്കുക, വ്യത്യസ്ത ഭൂപരിസ്ഥിതികളില്‍ ജീവിക്കുന്ന മനുഷ്യരെ പരിപോഷിപ്പിക്കുക എന്നത്.

സൃഷ്ടിക്കപ്പെട്ട എല്ലാറ്റിനും സ്വന്തം നിയമങ്ങള്‍ നഷ്ടമായാല്‍ അവ പിന്നെ നിലനില്‍ക്കുകയില്ല; എല്ലാറ്റിന്റെയും നിയമങ്ങള്‍ നഷ്ടമായാല്‍, എല്ലാറ്റിലും വച്ചു ജീവനുള്ളവയ്ക്ക് തുടര്‍ന്നു ജീവിക്കുവാനാകില്ല. മനുഷ്യര്‍ അതിജീവനത്തിനായി ആശ്രയിക്കുന്ന അവരുടെ പരിസ്ഥിതികളും അവര്‍ക്കു നഷ്ടമാകും. മനുഷ്യര്‍ക്ക് അതെല്ലാം നഷ്ടമായാല്‍ മുമ്പത്തേതുപോലെ അവര്‍ക്കു തുടര്‍ന്നു ജീവിക്കുവാന്‍ സാധിക്കുകയില്ല. തലമുറകളായി വളരുവാനും പെരുകുവാനും സാധിക്കുകയില്ല. മനുഷ്യര്‍ ഇതുവരെ അതിജീവിച്ചതിനു കാരണം ദൈവം അവരെ പരിപോഷിപ്പിക്കുവാനായി, പല വഴികളിലൂടെ അവരെ പരിപോഷിപ്പിക്കുവാനായി സൃഷ്ടിക്കപ്പെട്ട എല്ലാറ്റിനെയും നല്കിയിരുന്നു എന്നതാണ്. ദൈവം പലവഴികളിലൂടെ മനുഷ്യരെ പരിപോഷിപ്പിക്കുന്നതുകൊണ്ടു മാത്രമാണ് മനുഷ്യവര്‍ഗം ഇതുവരെ, ഇന്നത്തെ ദിവസം വരെ, അതിജീവിച്ചത്. പ്രകൃതിനിയമങ്ങള്‍ നല്ല ക്രമത്തിലായിരിക്കുന്ന, സുസ്ഥിരവും അനുകൂലവുമായ അതിജീവനപരിസ്ഥിതിയുള്ളതിനാല്‍, വിവിധ തരത്തില്‍പ്പെട്ട, വിവിധ വംശങ്ങളില്‍പ്പെട്ട ഭൂമിയിലെ എല്ലാ മനുഷ്യര്‍ക്കും അവര്‍ക്കായി നിശ്ചയിക്കപ്പെട്ട പ്രദേശങ്ങളില്‍ നിലനില്‍ക്കുവാന്‍ സാധിയ്ക്കും. ആര്‍ക്കും ഈ പ്രദേശങ്ങള്‍ക്കപ്പുറമോ അല്ലെങ്കില്‍ അവര്‍ക്കിടയിലുള്ള അതിരുകള്‍ക്കപ്പുറമോ പോകുവാന്‍ സാധിക്കുകയില്ല. കാരണം ദൈവമാണ് അവ നിശ്ചയിച്ചത്. എന്തുകൊണ്ടാണു ദൈവം ഈ രീതിയില്‍ അതിരുകള്‍ രേഖപ്പെടുത്തിയത്? ഇത് മനുഷ്യവര്‍ഗത്തിലെ എല്ലാവരെ സംബന്ധിച്ചും അത്യന്തം പ്രാധാന്യമുള്ള ഒരു കാര്യമാണ്—ശരിക്കും അത്യന്തം പ്രാധാന്യമുള്ള കാര്യം! ഓരോ തരം ജീവിക്കായും ദൈവം ഓരോ മേഖല

വേര്‍തിരിക്കുകയും ഓരോ തരം മനുഷ്യര്‍ക്കും അതിജീവനത്തിനുള്ള മാര്‍ഗങ്ങള്‍ നിശ്ചയിക്കുകയും ചെയ്തു. വ്യത്യസ്ത തരം മനുഷ്യരെയും വ്യത്യസ്ത വംശങ്ങളെയും അവിടുന്നു വിഭജിക്കുകയും അവയ്ക്കായി പ്രത്യേക മേഖലകള്‍ സ്ഥാപിക്കുകയും ചെയ്തു. ഇതാണു നാം അടുത്തതായി ചര്‍ച്ച ചെയ്യുവാന്‍ പോകുന്നത്.

നാലാമതായി ദൈവം വ്യത്യസ്ത മനുഷ്യവംശങ്ങള്‍ക്കിടയില്‍ അതിരുകള്‍ വരച്ചു. ഭൂമിയില്‍ വെളുത്ത മനുഷ്യരും കറുത്ത മനുഷ്യരും തവിട്ടുനിറമുള്ള മനുഷ്യരും മഞ്ഞനിറമുള്ള മനുഷ്യരുമുണ്ട്. ഇവരാണു വ്യത്യസ്തതരം മനുഷ്യര്‍. ഈ വ്യത്യസ്തതരം മനുഷ്യരുടെ ജീവിതങ്ങള്‍ക്കും ദൈവം ഒരു പരിധി നിശ്ചയിച്ചു. മനുഷ്യര്‍ ഇതറിയാതെ, ദൈവത്തിന്റെ നിയന്ത്രണത്തിന്‍ കീഴില്‍ തങ്ങള്‍ക്ക് ഉചിതമായ പരിസ്ഥിതിയ്ക്കുള്ളില്‍ ജീവിക്കുന്നു. ഉദാഹരണത്തിന്, നമുക്ക് വെള്ളക്കാരുടെ കാര്യമെടുക്കാം. ഏതാണ് അവരിലധികവും ജീവിക്കുന്ന ഭൂപ്രദേശമേഖലകള്‍? അവരിലധികവും യൂറോപ്പിലും അമേരിക്കയിലുമാണ് ജീവിക്കുന്നത്. കറുത്ത മനുഷ്യര്‍ പ്രധാനമായും ജീവിക്കുന്ന ഭൂമേഖല ആഫ്രിക്കയാണ്. തവിട്ടുനിറക്കാര്‍ പ്രധാനമായും തെക്കുകിഴക്കന്‍ ഏഷ്യയിലും തെക്കേ ഏഷ്യയിലും തായ്ലാന്‍ഡ്, ഇന്ത്യ, മ്യാന്മാര്‍, വിയറ്റ്നാം, ലാവോസ് എന്നീ രാജ്യങ്ങളിലാണുള്ളത്. മഞ്ഞനിറക്കാര്‍ പ്രധാനമായും ഏഷ്യയില്‍, അതായത് ചൈന, ജപ്പാന്‍, സൗത്ത് കൊറിയ തുടങ്ങിയ രാജ്യങ്ങളിലാണുള്ളത്. ദൈവം ഈ വ്യത്യസ്തതരം മനുഷ്യവര്‍ഗങ്ങളെയെല്ലാം ലോകത്തിന്റെ വിവിധഭാഗങ്ങളില്‍ യഥോചിതം വിന്യസിച്ചിരിക്കുന്നു. ലോകത്തിന്റെ ഈ വ്യത്യസ്തഭാഗങ്ങളില്‍ ഓരോ വ്യത്യസ്ത മനുഷ്യവംശത്തിനും അനുയോജ്യമായ അതിജീവനപരിസ്ഥിതി ദൈവം വളരെ മുമ്പു തന്നെ ഒരുക്കിയിരുന്നു. ഈ അതിജീവനപരിസ്ഥിതികളില്‍ ദൈവം അവര്‍ക്കായി വിവിധ നിറത്തിലും സ്വഭാവത്തിലുമുള്ള മണ്ണിനങ്ങളും ഒരുക്കിയിരുന്നു. മറ്റുവാക്കുകളില്‍ പറഞ്ഞാല്‍, വെളുത്ത മനുഷ്യരുടെ ശരീരത്തിലെ ഘടകങ്ങള്‍ കറുത്ത മനുഷ്യരുടെ ശരീരത്തിലെ ഘടകങ്ങളില്‍ നിന്നും വ്യത്യസ്തമാണ്. ഈ ഘടകങ്ങള്‍ മറ്റു വംശങ്ങളില്‍പ്പെട്ട മനുഷ്യരുടെ ശരീരങ്ങള്‍ നിര്‍മിച്ചിരിക്കുന്ന ഘടകങ്ങളില്‍ നിന്നുകൂടിയും വ്യത്യസ്തമാണ്. ദൈവം എല്ലാറ്റിനെയും സൃഷ്ടിച്ചപ്പോള്‍, ആ വംശത്തിന്റെ നിലനില്‍പ്പിനായി ഒരു പരിസ്ഥിതി അവിടുന്ന് അപ്പോഴേ തയ്യാറാക്കിയിരുന്നു. അങ്ങനെ ചെയ്യുന്നതില്‍ അവിടുത്തെ ഉദ്ദേശ്യം ആ തരത്തിലുള്ള ആളുകള്‍ പെരുകുവാന്‍ തുടങ്ങുമ്പോള്‍, അവരുടെ എണ്ണം വര്‍ധിക്കുമ്പോള്‍, അവരെ ഒരു പ്രത്യേക മേഖലയ്ക്കുള്ളില്‍ നിലനിര്‍ത്തണം എന്നതായിരുന്നു. മനുഷ്യരെ സൃഷ്ടിക്കുന്നതിനു മുമ്പേ തന്നെ ദൈവമിതെല്ലാം ചിന്തിച്ചു തീരുമാനിച്ചിരുന്നു—വെളുത്ത മനുഷ്യര്‍ക്കു വളരുവാനും അതിജീവിക്കുവാനുമായി അവന്‍ യൂറോപ്പും അമേരിക്കയും മാറ്റിവച്ചു. അതുകൊണ്ട്, ദൈവം ഭൂമി സൃഷ്ടിച്ചുകൊണ്ടിരുന്നപ്പോഴേ അവന് ഒരു പദ്ധതിയുണ്ടായിരുന്നു. ആ പ്രത്യേക പ്രദേശത്ത് അവന്‍ സ്ഥാപിച്ചതെല്ലാം സ്ഥാപിച്ചുകൊണ്ടിരുന്നപ്പോള്‍, പരിപോഷിപ്പിച്ചതെല്ലാം പരിപോഷിപ്പിച്ചുകൊണ്ടിരുന്നപ്പോള്‍

അവനൊരു ലക്ഷ്യവും ഉദ്ദേശ്യവുമുണ്ടായിരുന്നു. ഉദാഹരണത്തിന്, ഏതു പര്‍വതങ്ങളാണ്, എത്ര സമതലങ്ങളാണ്, എത്ര ജലസ്രോതസുകളാണ്, ഏതെല്ലാം തരം പക്ഷികളും മൃഗങ്ങളുമാണ്, ഏതു മത്സ്യങ്ങളാണ് ആ ഭൂപ്രദേശത്തുണ്ടാകുക എന്നതെല്ലാം ദൈവം വളരെ മുമ്പുതന്നെ നിശ്ചയിച്ചിരുന്നു. ഒരു പ്രത്യേക വംശത്തിനു വേണ്ടിയുള്ള, ഒരു പ്രത്യേക തരം മനുഷ്യര്‍ക്കുവേണ്ടിയുള്ള അതിജീവനപരിസ്ഥിതി ഒരുക്കുമ്പോള്‍ ദൈവത്തിന് ഒരുപാടു വിഷയങ്ങള്‍ എല്ലാ വീക്ഷണകോണുകളില്‍ നിന്നും പരിഗണിക്കേണ്ടതുണ്ടായിരുന്നു: ഭൂപരിസ്ഥിതി, മണ്ണിന്‍റെ ഘടന, വ്യത്യസ്ത വര്‍ഗങ്ങളില്‍പ്പെട്ട പക്ഷികളും മൃഗങ്ങളും, പല തരത്തില്‍പ്പെട്ട മത്സ്യങ്ങളുടെ വലിപ്പം, മത്സ്യങ്ങളുടെ ശരീരം നിര്‍മ്മിച്ചിരിക്കുന്ന ഘടകങ്ങള്‍, ജലത്തിന്റെ ഗുണത്തിലുള്ള വ്യത്യാസം, അതുപോലെ എല്ലാ വ്യത്യസ്ത തരത്തിലും പെട്ട സസ്യങ്ങള്‍... . ദൈവം വളരെ മുമ്പുതന്നെ അതെല്ലാം തയ്യാറാക്കിയിരുന്നു. അത്തരത്തിലുള്ള ഒരു പരിസ്ഥിതിയാണ് ദൈവം വെളുത്ത മനുഷ്യര്‍ക്കായി സൃഷ്ടിക്കുകയും ഒരുക്കുകയും ചെയ്ത അതിജീവനപരിസ്ഥിതി. സ്വാഭാവികമായും അതവര്‍ക്കു സ്വന്തമാണ്. ദൈവം എല്ലാറ്റിനെയും സൃഷ്ടിച്ചപ്പോള്‍ ഒരുപാട് ചിന്തിച്ച് ഒരു പദ്ധതിക്കാനുസരിച്ചാണ് പ്രവര്‍ത്തിച്ചത് എന്നു നിങ്ങള്‍ കണ്ടോ? (കണ്ടു. വ്യത്യസ്തതരം മനുഷ്യര്‍ക്കായുള്ള ദൈവത്തിന്റെ കരുതലുകള്‍ അത്യന്തം ചിന്തിതമാണെന്ന് ഞങ്ങള്‍ കണ്ടു. കാരണം, പലതരം മനുഷ്യര്‍ക്കുവേണ്ടി അവന്‍ സൃഷ്ടിച്ച അതിജീവനപരിസ്ഥിതിയില്‍ എന്തെല്ലാം തരം പക്ഷികളും മൃഗങ്ങളും മത്സ്യങ്ങളുമാണുള്ളതെന്നും, എത്ര പര്‍വതങ്ങളും എത്ര സമതലങ്ങളും ഒരുക്കണമെന്നുമെല്ലാം അത്യധികം ചിന്തയോടെയും കൃത്യതയോടെയും അവിടുന്ന് കണക്കുകൂട്ടി.) വെള്ളക്കാരെ ഉദാഹരണമായെടുക്കുക. എന്താണവര്‍ പ്രധാനമായും കഴിക്കുന്ന ഭക്ഷണവിഭവങ്ങള്‍? അവര്‍ കഴിക്കുന്ന ഭക്ഷണം ഏഷ്യയിലുള്ളവര്‍ കഴിക്കുന്ന ഭക്ഷണത്തില്‍ നിന്നും വളരെ വ്യത്യസ്തമാണ്. വെള്ളക്കാരുടെ മുഖ്യഭക്ഷണവിഭവങ്ങള്‍ പ്രധാനമായും മാംസം, മുട്ട, പാല്‍, പക്ഷിയിറച്ചി എന്നിവയാണ്. അപ്പം, ചോറ് തുടങ്ങി ധാന്യം കൊണ്ടുണ്ടാക്കുന്നവ അവരുടെ ഉപഭക്ഷണം മാത്രമാണ്. തളികയുടെ ഒരു വശത്താണ് അവയുടെ സ്ഥാനം. പച്ചക്കറി സാലഡ് കഴിക്കുമ്പോള്‍ പോലും അവര്‍ ഏതാനും കഷണം പൊരിച്ച മാട്ടിറച്ചിയോ കോഴിയിറച്ചിയോ അതില്‍ ചേര്‍ക്കും. ഗോതമ്പു കൊണ്ടുണ്ടാക്കിയ ഭക്ഷണം കഴിക്കുമ്പോഴും അവരതില്‍ പാല്‍ക്കട്ടിയോ മുട്ടയോ ഇറച്ചിയോ ചേര്‍ക്കും. എന്നു പറഞ്ഞാല്‍, അവരുടെ പ്രധാന ഭക്ഷണവിഭവങ്ങള്‍ പ്രധാനമായും ഗോതമ്പു കൊണ്ടുണ്ടാക്കുന്നവയോ ചോറോ അല്ല. അവര്‍ വളരെയധികം മാംസവും പാല്‍ക്കട്ടിയും ഭക്ഷിക്കുന്നു. കഴിക്കുന്ന ഭക്ഷണത്തില്‍ കലോറി കൂടുതലായതിനാല്‍ അവര്‍ പലപ്പോഴും തണുത്തവെള്ളം കുടിക്കുന്നു. അതിനാല്‍ വെളുത്തവരുടേത് അത്യധികം പുഷ്ടിയുള്ള ശരീരമാണ്. അങ്ങനെയുള്ളതാണ് ദൈവം അവര്‍ക്കുവേണ്ടി തയ്യാറാക്കിയ ഉപജീവനസ്രോതസും ജീവിതപരിസ്ഥിതികളും. മറ്റു വംശങ്ങളില്‍പ്പെട്ട മനുഷ്യരുടെ ജീവിതരീതിയില്‍ നിന്നും വ്യത്യസ്തമായ ഈ ജീവിതരീതി പിന്തുടരുവാന്‍ അതവരെ അനുവദിക്കുന്നു. ഈ ജീവിതരീതിയില്‍ തെറ്റോ ശരിയോ ഇല്ല——അത് നൈസര്‍ഗികമാണ്, ദൈവത്താല്‍ മുന്‍നിശ്ചയിക്കപ്പെട്ടിട്ടുള്ളതാണ്. അത് ദൈവത്തിന്റെ തീരുമാനങ്ങളില്‍ നിന്നും അവിടുത്തെ സംവിധാനങ്ങളില്‍ നിന്നും ഉണ്ടാകുന്നതാണ്. ഈ വംശത്തിന് ഈ ജീവിതരീതിയും ഈ ഉപജീവനസ്രോതസ്സുകളും ഉണ്ടാകുന്നത് അവരുടെ വംശം മൂലവും ദൈവം അവര്‍ക്കായി തയ്യാറാക്കിയ അതിജീവനപരിസ്ഥിതി മൂലവുമാണ്. ദൈവം വെള്ളക്കാര്‍ക്കായി തയ്യാറാക്കിയ അതിജീവനപരിസ്ഥിതിയും അതില്‍നിന്നും അവര്‍ക്കു ദിനവും ലഭിക്കുന്ന ഭക്ഷണവും സമ്പന്നവും സമൃദ്ധവുമാണ് എന്നു പറയാം.

മറ്റു വംശങ്ങളില്‍ പെട്ട മനുഷ്യരുടെ അതിജീവനത്തിന് ഉതകുന്ന പരിസ്ഥിതികളും ദൈവം തയ്യാറാക്കിയിട്ടുണ്ട്. കറുത്ത മനുഷ്യരും ഉണ്ട്. എവിടെയാണ് കറുത്ത മനുഷ്യര്‍ ഉള്ളത്? അവര്‍ പ്രധാനമായും മധ്യ, ദക്ഷിണ ആഫ്രിക്കയിലാണുള്ളത്. ആ ജീവിതപരിസ്ഥിതിയില്‍ ദൈവം അവര്‍ക്കായി എന്താണ് ഒരുക്കിയത്? ഉഷ്ണമേഖലാ മഴക്കാടുകളും എല്ലാതരം പക്ഷികളും മൃഗങ്ങളും, അതുപോലെ മരുഭൂമികളും മനുഷ്യരോടു ചേര്‍ന്നു വളരുന്ന എല്ലാ തരം സസ്യങ്ങളും. അവര്‍ക്കു ജലസ്രോതസുകളുണ്ട്, അവരുടെ ഉപജീവനമാര്‍ഗങ്ങളുണ്ട്, ഭക്ഷണവുമുണ്ട്. ദൈവം അവരോടു വേര്‍തിരിവു കാണിച്ചില്ല. അവര്‍ ചെയ്തിട്ടുള്ളതെല്ലാം എന്തു തന്നെയായാലും അവര്‍ക്ക് അതിജീവനം ഒരിക്കലും ഒരു പ്രശ്നമായിരുന്നില്ല. അവരും ഒരു പ്രത്യേക പ്രദേശത്ത്, ലോകത്തിന്റെ ഒരു പ്രത്യേക ഭാഗത്തു വസിക്കുന്നു.

ഇനി നമുക്ക് പീതവര്‍ണ്ണമുള്ളവരെപ്പറ്റി സംസാരിക്കാം. മഞ്ഞനിറത്തിലുള്ള ചര്‍മമുള്ളവര്‍ പ്രധാനമായും ഭൂമിയുടെ കിഴക്കുഭാഗത്താണു ജീവിക്കുന്നത്. കിഴക്കിലെയും പടിഞ്ഞാറിലെയും പരിസ്ഥിതികളും ഭൂമിശാസ്ത്രപരമായ സ്ഥാനങ്ങളും തമ്മില്‍ എന്തെല്ലാം വ്യത്യാസങ്ങളാണുള്ളത്? കിഴക്ക് ഏതാണ്ടെല്ലാ ഭാഗവും ഫലഭൂയിഷ്ടമാണ്. പല പദാര്‍ഥങ്ങളാലും ധാതുനിക്ഷേപങ്ങളാലും സമ്പന്നമാണ്. അതായത്, ഭൂമിക്കു മുകളിലും താഴെയുമുള്ള എല്ലാത്തരം വിഭവങ്ങളും ധാരാളമായുണ്ട്. അതുകൊണ്ട്, ഈ വിഭാഗം മനുഷ്യര്‍ക്കായി, ഈ വംശത്തിനായി ദൈവം അനുയോജ്യമായ മണ്ണും കാലാവസ്ഥയും വിവിധ ഭൂപരിസ്ഥിതികളും ഒരുക്കുകയും ചെയ്തു. ആ ഭൂപരിസ്ഥിതിയും പടിഞ്ഞാറന്‍ നാടുകളിലെ ഭൂപരിസ്ഥിതിയും തമ്മില്‍ വലിയ വ്യത്യാസങ്ങളുണ്ടെങ്കിലും ഇവിടെയും മനുഷ്യര്‍ക്കാവശ്യമായ ഭക്ഷണവും ഉപജീവനമാര്‍ഗങ്ങളും അതിജീവനസ്രോതസുകളും ദൈവം ഒരുക്കിയിരിക്കുന്നു. അതു പടിഞ്ഞാറു വെള്ളക്കാര്‍ക്കുള്ളതില്‍ നിന്നും വ്യത്യസ്തമായ ഒരു ജീവിതപരിസ്ഥിതിയാണെന്നു മാത്രം. പക്ഷേ, ഞാന്‍ നിങ്ങളോടു പറയേണ്ടതായിട്ടുള്ള ഒരു കാര്യം എന്താണ്? കിഴക്കന്‍ വംശത്തില്‍പ്പെട്ട മനുഷ്യരുടെ എണ്ണം താരതമ്യേന കൂടുതലാണ്. അതിനാല്‍ പടിഞ്ഞാറുനിന്നും വ്യത്യസ്തമായി ധാരാളം ഘടകങ്ങള്‍ ദൈവം ഭൂമിയുടെ ഈ ഭാഗത്തു ചേര്‍ത്തു. അവിടെ ധാരാളം വ്യത്യസ്തഭൂപ്രദേശങ്ങളും എല്ലാത്തരത്തിലുമുള്ള പദാര്‍ഥങ്ങളും സമൃദ്ധമായി അവന്‍ ചേര്‍ത്തു. അവിടെ പ്രകൃതിവിഭവങ്ങള്‍ വളരെ സമൃദ്ധമായുണ്ട്. ഭൂപ്രദേശവും കിഴക്കന്‍ വംശത്തിലെ വളരെ കൂടുതല്‍ എണ്ണം മനുഷ്യരെ പരിപോഷിപ്പിക്കുവാന്‍ പര്യാപ്തമാംവിധം വ്യത്യസ്തവും വൈവിധ്യപൂര്‍ണവുമാണ്. കിഴക്കിനെ പടിഞ്ഞാറുനിന്നും വ്യത്യസ്തമാക്കുന്നത് എന്തെന്നാല്‍ കിഴക്ക്—തെക്കുനിന്നും വടക്കുവരെ, കിഴക്കുനിന്നും പടിഞ്ഞാറുവരെ—കാലാവസ്ഥ പടിഞ്ഞാറിലേതിനെക്കാള്‍ മെച്ചപ്പെട്ടതാണ്. നാലു ഋതുക്കള്‍ ഒന്നില്‍ നിന്നൊന്നു വ്യക്തമായും വ്യതിരിക്തമാണ്. താപനില അനുകൂലമാണ്, പ്രകൃതിവിഭവങ്ങള്‍ സമൃദ്ധമാണ്. പ്രകൃതിദൃശ്യങ്ങളും ഭൂപ്രദേശങ്ങളുടെ തരവും പടിഞ്ഞാറിലേതിനെക്കാള്‍ മെച്ചപ്പെട്ടതാണ്. ദൈവം എന്തുകൊണ്ടാണ് ഇങ്ങനെ ചെയ്തത്? വെളുത്ത മനുഷ്യരും മഞ്ഞനിറമുള്ള മനുഷ്യരും തമ്മില്‍ വളരെ യുക്തിസഹമായ ഒരു സന്തുലനം ദൈവം സൃഷ്ടിച്ചിട്ടുണ്ട്. എന്താണ് ഇത് അര്‍ഥമാക്കുന്നത്? ഇത് അര്‍ഥമാക്കുന്നതെന്തെന്നാല്‍ വെള്ളക്കാരുടെ ഭക്ഷണത്തിലെ എല്ലാ ഘടകങ്ങളും അവരുടെ ഭക്ഷണവും അവരുപയോഗിക്കുന്ന സാധനങ്ങളും ആസ്വാദനത്തിനായി അവര്‍ക്കു നല്‍കിയിരിക്കുന്ന കാര്യങ്ങളും മഞ്ഞനിറമുള്ള മനുഷ്യര്‍ക്ക് ആസ്വദിക്കുവാന്‍ സാധിക്കുന്നവയെക്കാള്‍ വളരെയധികം മെച്ചപ്പെട്ടതാണ്. എന്നിരുന്നാലും ദൈവത്തിന് ഒരു വംശത്തോടും പക്ഷപാതമില്ല. മഞ്ഞനിറമുള്ള മനുഷ്യര്‍ക്കായി ദൈവം കൂടുതല്‍ സുന്ദരവും മികച്ചതുമായ അതിജീവനപരിസ്ഥിതി നല്‍കി. ഇതാണ് സന്തുലനം.

ഏതെല്ലാം തരം മനുഷ്യര്‍ ലോക ത്തിന്റെ ഏതെല്ലാം ഭാഗങ്ങളില്‍ വസിക്കണമെന്ന് ദൈവം മുന്‍കൂട്ടി നിശ്ചയിച്ചിരിക്കുന്നു. മനുഷ്യര്‍ക്ക് ഈ പരിധികള്‍ക്കപ്പുറത്തേക്കു പോകുവാന്‍ സാധിക്കുമോ? (ഇല്ല. അവര്‍ക്കു സാധിക്കില്ല.) എന്തൊരു അത്ഭുതകരമായ കാര്യം! വിവിധ യുഗങ്ങളിലും അസാധാരണമായ കാലങ്ങളിലും യുദ്ധങ്ങളും അധിനിവേശങ്ങളും ഉണ്ടാകുന്നുണ്ടെങ്കിലും, ഈ യുദ്ധങ്ങള്‍ക്കും അധിനിവേശങ്ങള്‍ക്കും ദൈവം ഓരോ വംശത്തിനും വേണ്ടി മുന്‍നിശ്ചയിച്ച അതിജീവനപരിസ്ഥിതികളെ ഒരിക്കലും തകര്‍ക്കുവാന്‍ സാധിക്കില്ല. അതായത്, ദൈവം ഒരു പ്രത്യേകതരം മനുഷ്യരെ ലോകത്തിന്റെ ഒരു പ്രത്യേകഭാഗത്ത് നിലനിര്‍ത്തിയിരിക്കുന്നു. അവര്‍ക്ക് ആ പരിധികള്‍ വിട്ടു പോകുവാന്‍ സാധിക്കില്ല. മനുഷ്യര്‍ക്ക് തങ്ങളുടെ പ്രദേശം മാറ്റണമെന്നോ കൂടുതല്‍ വിസ്തൃതമാക്കണമെന്നോ അഭിലാഷമുണ്ടായാല്‍ത്തന്നെയും ദൈവ ത്തിന്റെ അനുമതിയില്ലാതെ ഇതു സാധ്യമാക്കുക അത്യന്തം ദുഷ്കരമായിരിക്കും. അവര്‍ക്കു വിജയിക്കുക വളരെ പ്രയാസകരമായിരിക്കും. ഉദാഹരണത്തിന്, വെള്ളക്കാര്‍ അവരുടെ അധീനപ്രദേശം വിസ്തൃതമാക്കുവാന്‍ ആഗ്രഹിക്കുകയും മറ്റു ചില രാജ്യങ്ങളെ കോളനിവല്‍ക്കരിക്കുകയും ചെയ്തു. ജര്‍മ്മന്‍കാര്‍ ചില രാജ്യങ്ങളെ ആക്രമിച്ചു കീഴ്പ്പെടുത്തി. ഇന്ത്യ ഒരിക്കല്‍ ബ്രിട്ടനു കീഴിലായിരുന്നു. എന്നിട്ടെന്താണു സംഭവിച്ചത്? അവസാനം അവര്‍ പരാജയപ്പെട്ടു. അവരുടെ തോല്‍വിയില്‍ നമുക്കെന്താണ് കാണുവാന്‍ കഴിയുന്നത്? ദൈവം മുന്‍കൂട്ടി നിശ്ചയിച്ചിരിക്കുന്നത് തകര്‍ക്കുക അനുവദനീയമല്ല. അതുകൊണ്ട്, നിങ്ങള്‍ കണ്ടതുപോലെ ബ്രിട്ടീഷ് സാമ്രാജ്യത്തിന്റെ വികാസത്തിന്റെ വേഗത അത്ര അധികമായിരുന്നിട്ടും അപ്പോഴും ഇന്ത്യയുടേതായിരുന്ന ഭൂമിയുപേക്ഷിച്ച് അവസാനം അവര്‍ക്കു പിന്‍മാറേണ്ടി വന്നു. ഇപ്പോഴും ആ ഭൂമിയില്‍ വസിക്കുന്നത് ഇന്ത്യക്കാരാണ്. ബ്രിട്ടീഷുകാരല്ല. കാരണം ദൈവം അത് അനുവദിക്കുകയില്ല. ചരിത്രത്തില്‍, അല്ലെങ്കില്‍ രാഷ്ട്രമീമാംസയില്‍ ഗവേഷണം നടത്തുന്ന ചിലര്‍ ഇതിനെപ്പറ്റി പ്രബന്ധങ്ങള്‍ തയ്യാറാക്കിയിട്ടുണ്ട്. അവര്‍ എന്തുകൊണ്ടു ബ്രിട്ടന്‍ പരാജയപ്പെട്ടു എന്നതിനു അവര്‍ പറയുന്ന കാരണം ഒരു പ്രത്യേക മനുഷ്യവംശത്തെ കീഴ്പ്പെടുത്താന്‍ സാധിക്കുകയില്ല എന്നതായിരിക്കാം, അല്ലെങ്കില്‍ അതു മറ്റേതെങ്കിലും മാനുഷികമായ കാരണങ്ങള്‍ കൊണ്ടായിരിക്കും എന്നാണ്... . ഇവ ശരിയായ കാരണങ്ങളല്ല. ശരിയായ കാരണം ദൈവമാണ്—അവിടുന്ന് അതനുവദിക്കുകയില്ല! ഒരു പ്രത്യേക മനുഷ്യവംശത്തെ ഒരു പ്രത്യേക ഭൂഭാഗത്തു ജീവിക്കാന്‍ ദൈവം അനുവദിക്കുകയും അവരെ അവിടെ സ്ഥിരമായി താമസിപ്പിക്കുകയും ചെയ്യുന്നു. ആ പ്രദേശത്തുനിന്നും മാറിപ്പോകുവാന്‍ അവിടുന്ന് അവരെ അനുവദിക്കുന്നില്ല എങ്കില്‍ അവര്‍ക്കൊരിക്കലും അങ്ങനെ ചെയ്യുവാന്‍ സാധിക്കില്ല. ദൈവം അവര്‍ക്കായി ഒരു പ്രത്യേക പ്രദേശം അനുവദിച്ചു നല്‍കുന്നുണ്ടെങ്കില്‍ അവര്‍ ആ പ്രദേശത്തിനകത്തു ജീവിക്കും. ഈ നിശ്ചയിക്കപ്പെട്ട പ്രദേശങ്ങളില്‍ നിന്നും വേര്‍പ്പെട്ടു പോകുവാനോ സ്വയം വേര്‍പ്പെടുത്തുവാനോ മനുഷ്യര്‍ക്കു സാധിക്കുകയില്ല. ഇതു നിശ്ചയമാണ്. അധിനിവേശക്കാരുടെ സേനകള്‍ എത്ര ശക്തമായാലും, അധിനിവേശത്തിനു വിധേയരാകുന്നവര്‍ എത്ര ദുര്‍ബലരായാലും, ആത്യന്തികമായി ആക്രമിക്കുന്നവരുടെ വിജയം തീരുമാനിക്കുന്നത് ദൈവമാണ്. അതു ദൈവത്താല്‍ മുന്‍കൂട്ടി നിശ്ചയിക്കപ്പെട്ടതാണ്. ആര്‍ക്കും അതു മാറ്റുവാന്‍ സാധിക്കുകയില്ല.

വ്യത്യസ്ത വംശങ്ങളെ ദൈവം വിന്യസിച്ചിരിക്കുന്നത് മേല്‍പ്പറഞ്ഞ രീതിയിലാണ്. ഈ വംശങ്ങളെ വിന്യസിക്കുന്നതില്‍ ദൈവം എന്തു പ്രവൃത്തിയാണ് ചെയ്തത്? ആദ്യം അവിടുന്ന് വിപുലമായ ഭൂപരിസ്ഥിതി തയ്യാറാക്കി, മനുഷ്യര്‍ക്ക് വിവിധ സ്ഥലങ്ങള്‍ അനുവദിച്ചുകൊടുത്തു. അതിനുശേഷം തലമുറകള്‍ തലമുറകളായി മനുഷ്യര്‍ ഈ സ്ഥലങ്ങളില്‍ വസിച്ചു. ഇത് നിശ്ചിതമാണ്—അവരുടെ അതിജീവനത്തിനായി അനുവദിക്കപ്പെട്ട പ്രത്യേകപ്രദേശം നിശ്ചിതമാണ്. അവരുടെ ജീവിതങ്ങള്‍, അവരുടെ ഭക്ഷണം, അവര്‍ എന്താണ് കുടിക്കുന്നത്, അവരുടെ ഉപജീവനമാര്‍ഗങ്ങള്‍—ഇതെല്ലാം ദൈവം വളരെ മുമ്പുതന്നെ നിശ്ചയിച്ചു കഴിഞ്ഞു. ദൈവം എല്ലാറ്റിനെയും സൃഷ്ടിച്ചുകൊണ്ടിരുന്നപ്പോള്‍ അവിടുന്ന് വ്യത്യസ്ത തരം മനുഷ്യര്‍ക്കുവേണ്ടി വ്യത്യസ്ത ഒരുക്കങ്ങളാണ് നടത്തിയത്: വ്യത്യസ്തമായ മണ്ണിന്റെ ഘടനകളുണ്ട്, വ്യത്യസ്തമായ കാലാവസ്ഥകളുണ്ട്, വ്യത്യസ്തമായ സസ്യങ്ങളുണ്ട്, വ്യത്യസ്തമായ ഭൂപരിസ്ഥിതികളുണ്ട്. വ്യത്യസ്ത സ്ഥലങ്ങളില്‍ വിവിധ തരം പക്ഷികളും മൃഗങ്ങളും വരെയുണ്ട്, വിവിധ ജലാശയങ്ങളില്‍ അവയ്ക്കു സ്വന്തമായ പ്രത്യേകതരം മത്സ്യങ്ങളും മറ്റു ജലോല്‍പ്പന്നങ്ങളുമുണ്ട്. പ്രാണികളുടെ തരം പോലും ദൈവത്താല്‍ നിശ്ചയിക്കപ്പെടുന്നതാണ്. ഉദാഹരണത്തിന്, അമേരിക്കന്‍ ഭൂഖണ്ഡത്തില്‍ വളരുന്ന എല്ലാം വളരെ വലുപ്പമുള്ളവയാണ്, ഉയരമേറിയതും പരിപുഷ്ടവുമാണ്. പര്‍വതങ്ങളിലെ വനങ്ങളില്‍ വളരുന്ന മരങ്ങളുടെ വേരുകള്‍ക്ക് അധികം ആഴമില്ല. പക്ഷേ അവ വളരെ ഉയരത്തില്‍ വളരുന്നു. നൂറു മീറ്ററോ അതിലധികമോ ഉയരത്തില്‍ വരെ അവയ്ക്കു വളരുവാന്‍ സാധിക്കും. പക്ഷേ ഏഷ്യന്‍ കാടുകളിലെ മരങ്ങള്‍ അത്ര ഉയരമുള്ളവയല്ല. കറ്റാര്‍വാഴച്ചെടികളെ ഉദാഹരണമായെടുക്കുക. ജപ്പാനില്‍ അവ വളരെ കുറിയതും കനം കുറഞ്ഞതുമാണ്. അതേ സമയം അമേരിക്കന്‍ ഐക്യനാടുകളിലെ കറ്റാര്‍വാഴച്ചെടികള്‍ വളരെ വലുതാണ്. ഇവിടെ ഒരു വ്യത്യാസമുണ്ട്. ഒരേ പേരുള്ള ഒരേ തരം ചെടി, പക്ഷേ അമേരിക്കന്‍ ഭൂഖണ്ഡത്തില്‍ മാത്രം അതിനു കൂടുതല്‍ വലുപ്പം വയ്ക്കുന്നു. ഈ വ്യത്യസ്ത കാര്യങ്ങളിലെ വ്യത്യാസങ്ങള്‍ മനുഷ്യര്‍ കാണുകയോ ഗ്രഹിക്കുകയോ ചെയ്യുന്നില്ലായിരിക്കാം. പക്ഷേ ദൈവം എല്ലാം സൃഷ്ടിച്ചുകൊണ്ടിരുന്നപ്പോള്‍ അവന്‍ എല്ലാറ്റിനെയും വേര്‍തിരിക്കുകയും വ്യത്യസ്ത മനുഷ്യവംശങ്ങള്‍ക്കായി വ്യത്യസ്ത ഭൂപ്രകൃതിയും വ്യത്യസ്തപ്രദേശങ്ങളും വ്യത്യസ്തജീവിവര്‍ഗങ്ങളെയും ഒരുക്കുകയും ചെയ്തു. കാരണം, ദൈവമാണ് എല്ലാത്തരം മനുഷ്യരെയും സൃഷ്ടിച്ചത്. അവയില്‍ ഓരോ വംശത്തിനും എന്താണ് ആവശ്യമെന്നും എങ്ങനെയാണ് അവരുടെ ജീവിതരീതിയെന്നും അവിടുന്ന് അറിയുന്നു.

ഈ കാര്യങ്ങളില്‍ ചിലതിനെക്കുറിച്ചു സംസാരിച്ചതിനുശേഷം നമ്മളിപ്പോള്‍ ചര്‍ച്ച ചെയ്ത പ്രധാനവിഷയത്തെക്കുറിച്ച് എന്തെങ്കിലും പഠിക്കാനായി എന്നു നിങ്ങള്‍ക്കു തോന്നുന്നുണ്ടോ? നിങ്ങള്‍ക്ക് അതു മനസ്സിലായിത്തുടങ്ങി എന്നു നിങ്ങള്‍ക്കു തോന്നുന്നുണ്ടോ? വിശാലമായ വിഷയത്തിനകത്തെ ഈ കാര്യങ്ങളെക്കുറിച്ച് എന്തുകൊണ്ടാണ് ഞാന്‍ സംസാരിക്കുവാന്‍ തീരുമാനിച്ചത് എന്നതിനെപ്പറ്റി പൊതുവായ ഒരു ധാരണ ഇപ്പോള്‍ നിങ്ങള്‍ക്കു കിട്ടിക്കാണും എന്നു ഞാന്‍ വിശ്വസിക്കുന്നു. അങ്ങനെയാണോ? ഒരുപക്ഷേ, അതില്‍ എത്രമാത്രം നിങ്ങള്‍ക്കു മനസ്സിലായി എന്നതിനെപ്പറ്റി നിങ്ങള്‍ക്കല്‍പ്പം സംസാരിക്കാം. (എല്ലാറ്റിനുമായി ദൈവം നിശ്ചയിച്ചിട്ടുള്ള നിയമങ്ങളാലാണ് മനുഷ്യവര്‍ഗം മുഴുവനും പരിപോഷിപ്പിക്കപ്പെടുന്നത്. ദൈവം ഈ നിയമങ്ങള്‍ നിശ്ചയിക്കുന്ന സമയത്ത് വിവിധ മനുഷ്യവംശങ്ങള്‍ക്കു വ്യത്യസ്ത പരിസ്ഥിതികളും വ്യത്യസ്ത ജീവിതരീതികളും വ്യത്യസ്ത ഭക്ഷണങ്ങളും വ്യത്യസ്ത കാലാവസ്ഥകളും താപനിലകളും അവിടുന്നു നല്‍കി. എല്ലാ മനുഷ്യരും ഭൂമിയില്‍ സ്വസ്ഥമായി വാസമുറപ്പിക്കുവാനും അതിജീവിക്കുവാനും വേണ്ടിയായിരുന്നു അത്. ഇതില്‍ നിന്നും മനുഷ്യവര്‍ഗത്തിന്റെ അതിജീവനത്തിനായുള്ള

ദൈവത്തിന്റെ പദ്ധതി വളരെ കൃത്യമാണെന്ന് എനിക്കു കാണാന്‍ സാധിക്കുന്നുണ്ട്. അവിടുത്തെ ജ്ഞാനവും പൂര്‍ണതയും അവിടുത്തേക്ക് മനുഷ്യരോടുള്ള സ്നേഹവും എനിക്കു കാണാന്‍ സാധിക്കുന്നുണ്ട്.) (ദൈവം നിശ്ചയിച്ചിട്ടുള്ള നിയമവും പരിധികളും ഒരു വ്യക്തിയാലോ സംഭവത്താലോ കാര്യത്താലോ മാറ്റുക സാധ്യമല്ല. നിയമങ്ങളും പരിധികളും ഏതെങ്കിലും വ്യക്തിക്കോ സംഭവത്തിനോ വസ്തുവിനോ മാറ്റുക സാധ്യമല്ല. അവയെല്ലാം അവന്റെ നിയന്ത്രണത്തിനു കീഴിലാണ്.) എല്ലാറ്റിന്റെയും വളര്‍ച്ചയ്ക്കായി ദൈവം നിശ്ചയിച്ചിട്ടുള്ള നിയമങ്ങളുടെ വീക്ഷണകോണില്‍ നിന്നും നോക്കുകയാണെങ്കില്‍, മനുഷ്യവര്‍ഗം മുഴുവനെയും അതിന്റെ എല്ലാ വൈവിധ്യങ്ങളോടെയും ദൈവം പരിപാലിക്കുകയും പരിപോഷിപ്പിക്കുകയും ചെയ്യുന്നില്ലേ? ഈ നിയമങ്ങള്‍ തകര്‍ക്കപ്പെട്ടിരുന്നെങ്കില്‍, അല്ലെങ്കില്‍ ദൈവം മനുഷ്യര്‍ക്കായി ഈ നിയമങ്ങള്‍ സ്ഥാപിച്ചിട്ടില്ലായിരുന്നെങ്കില്‍, മനുഷ്യവര്‍ഗത്തിന്റെ ഗതി എന്താകുമായിരുന്നു? അതിജീവനത്തിനായുള്ള അടിസ്ഥാനപരിസ്ഥിതികള്‍ മനുഷ്യര്‍ക്കു നഷ്ടപ്പെട്ടു കഴിഞ്ഞാല്‍ അവര്‍ക്കു ഭക്ഷണത്തിന് എന്തെങ്കിലും സ്രോതസ് ഉണ്ടാകുമോ? ഭക്ഷണസ്രോതസുകള്‍ ഒരു പ്രശ്നമാകുവാന്‍ സാധ്യതയുണ്ട്. അതായത്, അവര്‍ക്കു ഭക്ഷിക്കുവാന്‍ ഒന്നും ലഭിച്ചില്ലായെങ്കില്‍ എത്ര ദിവസം അവര്‍ക്കു മുന്നോട്ടു പോകുവാന്‍ സാധിക്കും? അവര്‍ക്കു ഒരു മാസം പോലും തികച്ചു മുന്നോട്ടുപോകുവാനാകില്ല. അവരുടെ അതിജീവനം ഒരു പ്രശ്നമാകും. അതുകൊണ്ട് മനുഷ്യരുടെ അതിജീവനത്തിനായി, അവരുടെ നിലനില്‍പ്പു തുടരുന്നതിനായി, വംശവര്‍ധനവിനായി, ഉപജീവനത്തിനായി ദൈവം ചെയ്യുന്ന ഓരോ കാര്യവും വളരെ പ്രധാനമാണ്. അവന്റെ സൃഷ്ടികള്‍ക്കിടയില്‍ ദൈവം ചെയ്യുന്ന ഓരോ കാര്യവും മനുഷ്യവംശത്തിന്റെ നിലനില്‍പ്പുമായി ഗാഢമായി ബന്ധമുള്ളതും വേര്‍പിരിക്കുവാന്‍ പറ്റാത്തതുമാണ്. മനുഷ്യരുടെ നിലനില്‍പ്പ് ഒരു പ്രശ്നമായിക്കഴിഞ്ഞാല്‍ ദൈവത്തിന്റെ നിയന്ത്രണം തുടരുവാന്‍ സാധിക്കുമോ? ദൈവത്തിന്റെ നിയന്ത്രണം തുടര്‍ന്നും നിലനില്‍ക്കുമോ? ദൈവത്തിന്റെ നിയന്ത്രണം അവന്‍ പരിപോഷിപ്പിക്കുന്ന മനുഷ്യവര്‍ഗം മുഴുവന്റെയും അതിജീവനവുമായി ചേര്‍ന്നുപോകുന്നതാണ്. അതുകൊണ്ട്, എന്തുതന്നെയായാലും സൃഷ്ടിയിലെ എല്ലാറ്റിനും വേണ്ടി ദൈവം നടത്തുന്ന എല്ലാ ഒരുക്കങ്ങളും മനുഷ്യര്‍ക്കുവേണ്ടി ദൈവം ചെയ്യുന്ന കാര്യങ്ങളും, എല്ലാം തന്നെ അവിടുത്തേക്കാവശ്യമാണ്, മനുഷ്യവര്‍ഗത്തിന്‍റെ നിലനില്‍പ്പിന് അത്യന്താപേക്ഷിതമാണ്. ദൈവം എല്ലാറ്റിനുമായി നിശ്ചയിച്ച ഈ നിയമങ്ങളില്‍ നിന്നും അകന്നുപോയാല്‍, ഈ നിയമങ്ങള്‍ ലംഘിക്കപ്പെടുകയോ തടസ്സപ്പെടുകയോ ചെയ്താല്‍, എല്ലാറ്റിനും തുടര്‍ന്നു നിലനില്‍ക്കുവാന്‍ സാധിക്കാതെ വരും. മനുഷ്യവര്‍ഗത്തിന്‍റെ അതിജീവനപരിസ്ഥിതിയോ അവരുടെ ദൈനംദിന ജീവസന്ധാരണമാര്‍ഗങ്ങളോ മനുഷ്യവര്‍ഗം തന്നെയോ പിന്നെ നിലനില്‍ക്കുകയില്ല. ഈ കാരണം കൊണ്ട്, മനുഷ്യവര്‍ഗത്തിന്‍റെ രക്ഷയ്ക്കുവേണ്ടിയുള്ള ദൈവത്തിന്‍റെ നിര്‍വഹണവും നിലച്ചുപോകും.

നാം ചര്‍ച്ച ചെയ്ത എല്ലാം, ഓരോ കാര്യവും, ഓരോ ഇനവും ഓരോ വ്യക്തിയുടെയും അതിജീവനവുമായും അഭേദ്യമായി ബന്ധപ്പെട്ടിരിക്കുന്നു. നിങ്ങള്‍ പറഞ്ഞേക്കാം, "താങ്കള്‍ പറയുന്ന കാര്യം വളരെ ബൃഹത്താണ്. ഞങ്ങള്‍ക്കു ഗ്രഹിക്കുവാന്‍ സാധിക്കുന്ന ഒന്നല്ല അത്." ഒരുപക്ഷേ, ഇങ്ങനെ പറയുന്ന ആളുകള്‍ ഉണ്ടായിരിക്കാം, "താങ്കള്‍ പറയുന്ന കാര്യത്തിനു ഞാനുമായി ഒരു ബന്ധവുമില്ല." എന്നിരുന്നാലും സര്‍വത്തിന്റെയും ഒരു ഭാഗം മാത്രമായിട്ടാണ് നീ ജീവിക്കുന്നതെന്നു മറക്കാതിരിക്കുക. ദൈവത്തിന്റെ ആധിപത്യത്തിന്‍കീഴിലെ എല്ലാ സൃഷ്ടികള്‍ക്കുമിടയിലെ ഒരു സൃഷ്ടിയാണു നീ. ദൈവത്തിന്റെ സൃഷ്ടവസ്തുക്കളെ അവന്റെ ഭരണത്തില്‍ നിന്നും വേര്‍പെടുത്തുക സാധ്യമല്ല. ഒരു വ്യക്തിക്കുപോലും അവന്റെ ഭരണത്തില്‍ നിന്നും സ്വയം വേര്‍പെടുത്തുവാനും സാധിക്കുകയില്ല. അവിടുത്തെ നിയന്ത്രണവും അവിടുത്തെ കരുതലും നഷ്ടമാകുക എന്നാലര്‍ഥം മനുഷ്യരുടെ ജീവിതങ്ങള്‍, മനുഷ്യരുടെ ജഡികമായ ജീവിതങ്ങള്‍, ഇല്ലാതാകുമെന്നാണ്. ഇതാണ് ദൈവം മനുഷ്യവര്‍ഗത്തിനു വേണ്ടി അതിജീവനപരിസ്ഥിതികള്‍ സ്ഥാപിക്കുന്നതിന്റെ പ്രാധാന്യം. നിന്റെ വംശം ഏതായാലും നീ ജീവിക്കുന്നത് ഭൂമിയുടെ ഏതു തുണ്ടിലായാലും— പടിഞ്ഞാറായാലും കിഴക്കായാലും—ദൈവം മനുഷ്യര്‍ക്കായി സ്ഥാപിച്ച അതിജീവനപരിസ്ഥിതിയില്‍ നിന്നും സ്വയം വേര്‍പ്പെടുത്താന്‍ നിനക്കു സാധിക്കുകയില്ല. അവന്‍ മനുഷ്യര്‍ക്കായി സ്ഥാപിച്ച അതിജീവനപരിസ്ഥിതിയിലെ പരിപോഷണത്തില്‍ നിന്നും പരിപാലനകളില്‍ നിന്നും സ്വയം വേര്‍പെടുത്തുവാനും നിങ്ങള്‍ക്ക് സാധിക്കുകയില്ല. നിന്‍റെ ഉപജീവനമാര്‍ഗം എന്തു തന്നെയായാലും നീ ജീവിക്കുവാനായി ആശ്രയിക്കുന്നതെന്തിനെയായാലും, ജീവന്‍ നിലനിര്‍ത്തുവാന്‍ ആശ്രയിക്കുന്നതെന്തിനെയായാലും ദൈവത്തിന്റെ ആധിപത്യത്തില്‍ നിന്നും അവിടുത്തെ നിയന്ത്രണത്തില്‍ നിന്നും നിനക്കു സ്വയം വേര്‍പെടുത്തുവാന്‍ സാധിക്കുകയില്ല. ചില ആളുകള്‍ പറയും: "ഞാനൊരു കൃഷിക്കാരനല്ല. ഞാന്‍ ഉപജീവനത്തിനായി വിളകള്‍ നട്ടുവളര്‍ത്തുന്നില്ല. ഞാന്‍ ഭക്ഷണത്തിനായി ആകാശത്തെ ആശ്രയിക്കുന്നില്ല. എന്റെ ജീവിതം ദൈവം സൃഷ്ടിച്ച പരിസ്ഥിതിയിലല്ല സംഭവിക്കുന്നത്. ആ തരത്തിലുള്ള പരിസ്ഥിതിയില്‍ നിന്നും എനിക്കൊന്നും ലഭിച്ചിട്ടില്ല." അതു ശരിയാണോ? ജീവിക്കുവാന്‍ വേണ്ടി വിളകള്‍ നട്ടുവളര്‍ത്തുന്നില്ല എന്നു നിങ്ങള്‍ പറയുന്നു. പക്ഷേ നിങ്ങള്‍ ധാന്യങ്ങള്‍ ഭക്ഷിക്കുന്നില്ലേ? നിങ്ങള്‍ ഇറച്ചിയും മുട്ടയും കഴിക്കുന്നില്ലേ? പച്ചക്കറികളും പഴങ്ങളും കഴിക്കുന്നില്ലേ? നിങ്ങള്‍ കഴിക്കുന്നതെല്ലാം നിങ്ങള്‍ക്കാവശ്യമായ ഇവയെല്ലാം ദൈവം മനുഷ്യര്‍ക്കായി സ്ഥാപിച്ച അതിജീവനപരിസ്ഥിതിയില്‍ നിന്നും വേര്‍പെടുത്തുവാനാകാത്തതാണ്. മനുഷ്യര്‍ക്കാവശ്യമുള്ള എല്ലാറ്റിന്റെയും സ്രോതസിനെ ദൈവം സൃഷ്ടിച്ച എല്ലാറ്റില്‍ നിന്നും വേര്‍പെടുത്തുവാന്‍ സാധിക്കുകയില്ല. അവയെല്ലാം ചേര്‍ന്നു അതിജീവനപരിസ്ഥിതികള്‍ക്കു രൂപം കൊടുക്കുന്നു. നിങ്ങള്‍ കുടിക്കുന്ന വെള്ളം, നിങ്ങള്‍ ധരിക്കുന്ന വസ്ത്രം, നിങ്ങള്‍ ഉപയോഗിയ്ക്കുന്ന എല്ലാ വസ്തുക്കളും- ഇവയിലേതാണ് ദൈവത്തിന്റെ സൃഷ്ടികളില്‍ നിന്നും ലഭിക്കാത്തത്? ചിലയാളുകള്‍ പറയുന്നു: "ദൈവത്തിന്റെ സൃഷ്ടികളില്‍ നിന്നും ലഭിക്കാത്തതായ ചില കാര്യങ്ങളുണ്ട്. പ്ലാസ്റ്റിക് അവയിലൊന്നാണ്. അതൊരു രാസവസ്തുവാണ്. അതൊരു മനുഷ്യനിര്‍മിതമായ വസ്തുവാണ്." അതു ശരിയാണോ? പ്ലാസ്റ്റിക് ഉറപ്പായിട്ടും ഒരു മനുഷ്യനിര്‍മിതവസ്തുവാണ്. പക്ഷേ അതിന്റെ യഥാര്‍ഥ ഘടകവസ്‌തുക്കള്‍ എവിടെനിന്നാണ് ലഭിക്കുന്നത്? അവ ദൈവം സൃഷ്ടിച്ചവയില്‍ നിന്നുമാണു ലഭിച്ചത്. നിങ്ങള്‍ കാണുകയും ആസ്വദിക്കുകയും ചെയ്യുന്ന കാര്യങ്ങള്‍, നിങ്ങള്‍ ഉപയോഗിക്കുന്ന ഓരോ വസ്തുവും, എല്ലാം തന്നെ ദൈവം സൃഷ്ടിച്ച വസ്തുക്കളില്‍ നിന്നും ലഭിച്ചവയാണ്. എന്നുപറഞ്ഞാല്‍, അവരുടെ ഉപജീവമാര്‍ഗം എന്തുതന്നെയായാലും, അവര്‍ ജീവിക്കുന്നത് ഏതുതരം അതിജീവനപരിസ്ഥിതിയിലായാലും ദൈവം നല്‍കിയവയില്‍ നിന്നും അവയ്ക്കു സ്വയം വേര്‍പെടുത്തുവാന്‍ സാധിക്കുകയില്ല. അതുകൊണ്ട്, നമ്മള്‍ ഇന്നു ചര്‍ച്ച ചെയ്ത ഈ വിഷയങ്ങള്‍ “God Is the Source of Life for All Things” എന്ന നമ്മുടെ വിഷയവുമായി ബന്ധപ്പെട്ടതല്ലേ? നമ്മളിന്നു ചര്‍ച്ച ചെയ്ത വിഷയങ്ങള്‍ ഈ വലിയ വിഷയത്തിനു കീഴില്‍ വരുന്നുണ്ടോ? (ഉവ്വ്.) ഒരുപക്ഷേ, ഞാനിന്നു സംസാരിച്ചവയില്‍ ചിലത് ഒരല്‍പം അമൂര്‍ത്തവും ചര്‍ച്ച ചെയ്യുവാന്‍ ബുദ്ധിമുട്ടുള്ളവായും ആയിരുന്നിരിക്കാം. എന്നിരുന്നാലും നിങ്ങള്‍ക്കിപ്പോള്‍ അതിനെപ്പറ്റി കൂടുതല്‍ മെച്ചപ്പെട്ട ഒരു ധാരണ ഉണ്ടായിക്കാണുമെന്നു ഞാന്‍ വിചാരിക്കുന്നു.

ചര്‍ച്ചയുടെ കഴിഞ്ഞ കുറച്ചു ഭാഗങ്ങളില്‍ നാം കൈകാര്യം ചെയ്ത വിഷയങ്ങള്‍ വിശാലമായിരുന്നു. അവയുടെ പരിധി തികച്ചും വിശാലമായിരുന്നു. അതുകൊണ്ട് ഇവയെല്ലാം ഉള്‍ക്കൊള്ളുന്നതിനു നിങ്ങളുടെ ഭാഗത്തുനിന്നും അല്‍പം പരിശ്രമം ആവശ്യമുണ്ട്. കാരണം, മനുഷ്യരുടെ ദൈവവിശ്വാസത്തില്‍ മുമ്പൊരിക്കലും കൈകാര്യം ചെയ്യപ്പെടാത്തവയാണ് ഈ വിഷയങ്ങള്‍. ചില മനുഷ്യര്‍ ഇവ നിഗൂഢതകളായിട്ടാണ് കേള്‍ക്കുന്നത്. മറ്റു ചിലരാകട്ടെ, കഥകളായിട്ടും. ഇതില്‍ ഏതു വീക്ഷണമാണു ശരി? ഏതു വീക്ഷണകോണില്‍ നിന്നാണു നിങ്ങള്‍ ഇതെല്ലാം കേള്‍ക്കുന്നത്? (എത്ര ചിട്ട യായിട്ടാണു ദൈവം സൃഷ്ടിച്ചവയെയെല്ലാം ഒരുക്കിയിരിക്കുന്നതെന്നും എല്ലാറ്റിനും നിയമങ്ങളുണ്ടെന്നും നാം കണ്ടു. ഈ വാക്കുകളിലൂടെ ദൈവത്തിന്റെ പ്രവൃത്തികളെപ്പറ്റിയും മനുഷ്യവര്‍ഗത്തിന്റെ രക്ഷയ്ക്കായുള്ള അവിടുത്തെ സസൂക്ഷ്മമായ സജ്ജീകരണങ്ങളെപ്പറ്റിയും നമുക്കു മനസിലാക്കാന്‍ സാധിക്കും). ചര്‍ച്ചയുടെ ഈ സമയങ്ങളില്‍ എല്ലാറ്റിന്‍മേലുമുള്ള ദൈവത്തിന്റെ നിയന്ത്രണത്തിന്റെ വ്യാപ്തി എത്രത്തോളമുണ്ടെന്നു നിങ്ങള്‍ കണ്ടോ? (മനുഷ്യവര്‍ഗം മുഴുവന്റെമേലും എല്ലാറ്റിന്റെയും മേലും.) ദൈവം ഒരു വംശത്തിന്റെ മാത്രം ദൈവമാണോ? ഒരു തരത്തില്‍പ്പെട്ട മനുഷ്യരുടെ മാത്രം ദൈവമാണോ? മനുഷ്യവര്‍ഗത്തിലെ ചെറിയൊരു വിഭാഗത്തിന്റെ മാത്രം ദൈവമാണോ? (അല്ല. അവന്‍ അതല്ല.) അങ്ങനെയല്ലാത്തതുകൊണ്ട്, നിങ്ങളുടെ അറിവു വച്ച്, ദൈവം മനുഷ്യവര്‍ഗത്തിലെ ചെറിയൊരു വിഭാഗത്തിന്റെ മാത്രം ദൈവമാണെങ്കില്‍, അല്ലെങ്കില്‍ അവിടുന്നു നിങ്ങളുടെ മാത്രം ദൈവമാണെങ്കില്‍, ഈ വീക്ഷണം ശരിയാണോ? ദൈവം എല്ലാറ്റിനെയും നിയന്ത്രിക്കുകയും ഭരിക്കുകയും ചെയ്യുന്നതിനാല്‍, എല്ലാറ്റിനുംമേലുള്ള അവിടുത്തെ ഭരണത്തില്‍ വെളിവാക്കപ്പെടുന്ന അവിടുത്തെ പ്രവൃത്തികളും അവിടുത്തെ ജ്ഞാനവും അവിടുത്തെ സര്‍വശക്തിത്വവും മനുഷ്യര്‍ കാണണം. ഇതു മനുഷ്യര്‍ അറിയേണ്ട ഒരു കാര്യമാണ്. ദൈവം എല്ലാ കാര്യങ്ങളും നിയന്ത്രിക്കുന്നു എന്നും, എല്ലാറ്റിനെയും ഭരിക്കുന്നു എന്നും മനുഷ്യവര്‍ഗം മുഴുവന്റെ മേലും ഭരണം നടത്തുന്നു എന്നും നീ പറയുകയും എന്നാല്‍ മനുഷ്യവര്‍ഗത്തിനുമേലുള്ള അവിടുത്തെ ഭരണത്തെക്കുറിച്ച് ഗ്രാഹ്യമോ ഉള്‍ക്കാഴ്ച്ചയോ നിനക്കില്ലാതിരിക്കുകയും ചെയ്താല്‍, അവിടുന്ന് എല്ലാറ്റിനെയും ഭരിക്കുന്നു എന്നു യഥാര്‍ഥത്തില്‍ നിനക്ക് അംഗീകരിക്കുവാനാകുമോ? നീ ഹൃദയത്തില്‍ ഇങ്ങനെ ചിന്തിച്ചേക്കാം, "എനിക്കു സാധിക്കും. കാരണം എന്റെ ജീവിതം പൂര്‍ണമായും ദൈവത്താല്‍ ഭരിക്കപ്പെടുന്നതു ഞാന്‍ കാണുന്നുണ്ട്." പക്ഷേ ദൈവം അത്ര ചെറിയവനാണോ? അല്ല! അവനങ്ങനെയല്ല. നിനക്കായുള്ള ദൈവത്തിന്റെ രക്ഷയും നിന്നിലുള്ള അവന്റെ പ്രവൃത്തിയും മാത്രമേ നീ കാണുന്നുള്ളൂ. ഇവയിലൂടെ മാത്രമേ നീ അവന്റെ ഭരണം കാണുന്നുള്ളൂ. അതു വളരെ ചെറിയൊരു പരിധിയാണ്. അതു ദൈവത്തെക്കുറിച്ചു യഥാര്‍ഥ അറിവു നേടുവാനുള്ള നിന്റെ സാധ്യതകളെ പ്രതികൂലമായി ബാധിക്കുന്നു. എല്ലാറ്റിനുംമേലുള്ള ദൈവത്തിന്റെ ഭരണത്തെക്കുറിച്ചുള്ള നിന്റെ യഥാര്‍ഥ അറിവിനെയും അതു പരിമിതപ്പെടുത്തുന്നു. ദൈവം നിനക്കായി എന്താണ് നല്‍കുന്നത് എന്നതിലും നിനക്കായുള്ള അവന്റെ രക്ഷയിലും മാത്രമായി നീ ദൈവത്തെപ്പറ്റിയുള്ള നിന്റെ അറിവു പരിമിതപ്പെടുത്തിയാല്‍, അവന്‍ എല്ലാം ഭരിക്കുന്നുവെന്നും എല്ലാറ്റിന്‍മേലും ഭരണം നടത്തുന്നുവെന്നും മനുഷ്യരാശി മുഴുവന്റെമേലും ഭരണം നടത്തുന്നുവെന്നും അംഗീകരിക്കുവാന്‍ നിനക്കു സാധിക്കുകയില്ല. ഇവയെല്ലാം അംഗീകരിക്കുന്നതില്‍ നീ പരാജയപ്പെട്ടാല്‍ ദൈവം നിന്റെ വിധിയെ ഭരിക്കുന്നു എന്ന സത്യത്തെ യഥാര്‍ഥത്തില്‍ അംഗീകരിക്കുവാന്‍ നിനക്കു സാധിക്കുമോ? ഇല്ല. നിനക്കു സാധിക്കില്ല. നിന്റെ ഹൃദയത്തില്‍ അക്കാര്യം അംഗീകരിക്കുവാന്‍ ഒരിക്കലും നിനക്കു സാധിക്കുകയില്ല.—അത്രയും ഉയര്‍ന്ന ഒരു ഗ്രാഹ്യത്തിലെത്തുവാന്‍ നിനക്കൊരിക്കലും സാധിക്കുകയില്ല. ഞാന്‍ പറയുന്നതു നിങ്ങള്‍ക്കു മനസ്സിലാകുന്നുണ്ടല്ലോ അല്ലേ? യഥാര്‍ഥത്തില്‍ ഈ വിഷയങ്ങള്‍, ഞാന്‍ പ്രതിപാദിക്കുന്ന ഈ ഉള്ളടക്കം, എത്രത്തോളം നിങ്ങള്‍ക്കു മനസ്സിലാക്കുവാന്‍ സാധിക്കുന്നുണ്ട് എന്നെനിക്കറിയാം. അപ്പോള്‍ പിന്നെ എന്തുകൊണ്ടാണ് ഞാനതിനെപ്പറ്റി സംസാരിച്ചുകൊണ്ടേയിരിക്കുന്നത്? കാരണം ഈ വിഷയങ്ങള്‍ ദൈവത്തിന്റെ ഓരോ അനുയായിയും, ദൈവത്താല്‍ രക്ഷിക്കപ്പെടുവാന്‍ ആഗ്രഹിക്കുന്ന ഓരോ വ്യക്തിയും അംഗീകരിക്കേണ്ട കാര്യങ്ങളാണ്——അവര്‍ ഈ വിഷയങ്ങള്‍ മനസ്സിലാക്കേണ്ടത് അനിവാര്യമാണ്. ഈ നിമിഷത്തില്‍ അവ നിങ്ങള്‍ക്കു മനസ്സിലാകുന്നില്ലെങ്കിലും, എന്നെങ്കിലും, നിങ്ങളുടെ ജീവിതവും നിങ്ങളുടെ സത്യാനുഭവവും ഒരു നിശ്ചിത ഔന്നത്യത്തിലെത്തുമ്പോള്‍, നിങ്ങളുടെ ജീവിതപ്രകൃതത്തില്‍ വന്ന വ്യത്യാസം ഒരു നിശ്ചിത അളവിലാകുമ്പോള്‍, നിങ്ങള്‍ ഒരളവുവരെ ഔന്നത്യം നേടുമ്പോള്‍, അപ്പോള്‍ മാത്രമേ ചര്‍ച്ചയില്‍ ഞാന്‍ നിങ്ങളോടു പറയുന്ന ഈ വിഷയങ്ങള്‍ ദൈവത്തെപ്പറ്റിയുള്ള അറിവിന്റെ അന്വേഷണത്തില്‍ യഥാര്‍ഥത്തില്‍ നിങ്ങളെ സഹായിക്കുകയും അതിനെ സഫലീകരിക്കുകയും ചെയ്യുകയുള്ളൂ. അതിനാല്‍, ഭാവിയില്‍ ദൈവം എല്ലാറ്റിനും മേല്‍ ഭരണം നടത്തുന്നുവെന്നു നിങ്ങള്‍ മനസിലാക്കുന്നതിനും ദൈവത്തെ തന്നെ മനസ്സിലാക്കുന്നതിനും വേണ്ടി ഒരു അടിത്തറയിടുന്നതിനായിട്ടുള്ളതാണ് ഈ വാക്കുകള്‍.

മനുഷ്യരുടെ ഹൃദയങ്ങളില്‍ ദൈവത്തെക്കുറിച്ചുള്ള ഗ്രാഹ്യം എത്രമാത്രമുണ്ടോ അത്ര മാത്രമാണ് അവരുടെ ഹൃദയങ്ങളില്‍ ദൈവത്തിനുള്ള സ്ഥാനത്തിന്റെ വ്യാപ്തിയും. ദൈവത്തെക്കുറിച്ചുള്ള അറിവിന്റെ അളവ് അവരുടെ ഹൃദയങ്ങളില്‍ എത്രമാത്രം കൂടുതലാണോ, അത്രയുമാണ് അവരുടെ ഹൃദയങ്ങളില്‍ ദൈവത്തിനുള്ള മഹത്ത്വം. നീ അറിയുന്ന ദൈവത്തിന്റെ രൂപം ശൂന്യവും അവ്യക്തവുമാണെങ്കില്‍, നീ വിശ്വസിക്കുന്ന ദൈവവും ശൂന്യവും അവ്യക്തവുമാണ്. നീ അറിയുന്ന ദൈവം നിന്റെ സ്വന്തം വ്യക്തിജീവിതത്തിന്റെ പരിധിയിലേക്ക് പരിമിതപ്പെട്ടവനാണ്. ആ ദൈവത്തിനു യഥാര്‍ഥ ദൈവവുമായി യാതൊരു ബന്ധവുമില്ല. അങ്ങനെ ദൈവത്തിന്റെ പ്രായോഗികപ്രവൃത്തികള്‍ അറിയുക, ദൈവത്തിന്റെ യാഥാര്‍ഥ്യവും അവന്റെ സര്‍വവ്യാപിത്വവും അറിയുക, അവന്റെ യഥാര്‍ഥ അസ്തിത്വം അറിയുക, അവനുള്ളതും അവനായതും അറിയുക, എല്ലാ സൃഷ്ടാവസ്തുക്കളിന്‍മേലും അവന്‍ പ്രകാശിതമാക്കിയിട്ടുള്ള പ്രവൃത്തികള്‍ അറിയുക—ഇതെല്ലാം ദൈവത്തെക്കുറിച്ചുള്ള അറിവു തേടുന്ന ഓരോ വ്യക്തിക്കും വളരെ പ്രധാനപ്പെട്ടതാണ്. ആളുകള്‍ സത്യത്തിന്റെ യാഥാര്‍ഥ്യത്തിലേക്കു പ്രവേശിക്കുമോ എന്നു നിശ്ചയിക്കുന്നതില്‍ അവയ്ക്കു നേരിട്ടു സ്വാധീനമുണ്ട്. നീ ദൈവത്തെക്കുറിച്ചുള്ള നിന്റെ ഗ്രാഹ്യം വാക്കുകളില്‍ മാത്രമായി ഒതുക്കുകയാണെങ്കില്‍, നീ അതു നിന്റെ സ്വന്തം ചെറിയ അനുഭവങ്ങളിലേക്ക്, ദൈവത്തിന്റെ കൃപ എന്നു നീ ധരിച്ചുവച്ചിരിക്കുന്നവയിലേക്ക്, ദൈവത്തെക്കുറിച്ചുള്ള നിന്റെ കൊച്ചു സാക്ഷ്യങ്ങളിലേക്കു മാത്രമായി പരിമിതപ്പെടുത്തുകയാണെങ്കില്‍, ഞാന്‍ പറയുന്നു, നീ വിശ്വസിക്കുന്ന ദൈവം ഒരിക്കലും യഥാര്‍ഥദൈവം അല്ലായെന്ന്. അതു മാത്രമല്ല, നീ വിശ്വസിക്കുന്ന ദൈവം ഒരു സാങ്കല്‍പ്പികദൈവമാണ്, യഥാര്‍ഥ ദൈവമല്ല എന്നുകൂടി പറയാം. കാരണം, യഥാര്‍ഥദൈവം എല്ലാറ്റിനുംമേല്‍ ഭരണം നടത്തുന്ന ദൈവമാണ്, എല്ലാറ്റിനിടയിലൂടെയും സഞ്ചരിക്കുന്ന ദൈവമാണ്, എല്ലാറ്റിനെയും നിയന്ത്രിക്കുന്ന ദൈവമാണ്. മുഴുവന്‍ മനുഷ്യവര്‍ഗത്തിന്റെയും മറ്റെല്ലാറ്റിന്റെയും ഭാഗധേയം കൈകളിലേന്തുന്നവനാണ് അവന്‍. ഞാന്‍ പറയുന്ന ദൈവത്തിന്റെ പ്രവൃത്തിയും പ്രവര്‍ത്തനങ്ങളും ഒരു ചെറിയ വിഭാഗം ജനങ്ങളില്‍ മാത്രം പരിമിതപ്പെട്ടതല്ല. അതായത്, അവനെ ഇപ്പോള്‍ അനുഗമിക്കുന്ന ആളുകളില്‍ മാത്രം പരിമിതപ്പെട്ടതല്ല. എല്ലാറ്റിലും—എല്ലാറ്റിന്റെയും അതിജീവനത്തിലും എല്ലാറ്റിന്റെയും മാറ്റത്തെ സംബന്ധിച്ച നിയമങ്ങളിലും—അവന്റെ പ്രവര്‍ത്തനങ്ങള്‍ പ്രകടമാണ്.

ദൈവത്തിന്റെ എല്ലാ സൃഷ്ടികളിലും അവന്റെ ഏതെങ്കിലും പ്രവര്‍ത്തനങ്ങള്‍ നിനക്കു കാണുവാനോ തിരിച്ചറിയുവാനോ സാധിക്കുന്നില്ലായെങ്കില്‍ അവന്റെ ഒരു പ്രവൃത്തിക്കും നിനക്കു സാക്ഷ്യം വഹിക്കുവാന്‍ സാധിക്കുകയില്ല. നിനക്കു ദൈവത്തിനു സാക്ഷ്യം വഹിക്കുവാന്‍ സാധിക്കുകയില്ലെങ്കില്‍, നീ അറിയുന്ന ആ ചെറിയ "ദൈവ"ത്തെക്കുറിച്ച്, നിന്റെ സ്വന്തം ആശയങ്ങളില്‍ പരിമിതപ്പെട്ടവനും നിന്റെ മനസ്സിന്റെ സങ്കുചിതത്വത്തില്‍ നിലനില്‍ക്കുന്നവനുമായ ആ ദൈവത്തെക്കുറിച്ച് നീ പറഞ്ഞു കൊണ്ടേ ഇരിക്കുകയാണെങ്കില്‍, ദൈവം നിന്റെ വിശ്വാസത്തെ ഒരിക്കലും പ്രശംസിക്കുകയില്ല. നീ ദൈവത്തിനു സാക്ഷ്യം വഹിക്കുമ്പോള്‍ അവന്റെ കൃപ എങ്ങനെയാണു നീ ആസ്വദിക്കുന്നത്, ദൈവത്തിന്റെ ശിക്ഷണവും ശാസനയും എങ്ങനെയാണു സ്വീകരിക്കുന്നത്, അവനെക്കുറിച്ചുള്ള നിന്റെ സാക്ഷ്യത്തില്‍ എങ്ങനെയാണു നീ അവന്റെ അനുഗ്രഹങ്ങള്‍ ആസ്വദിക്കുന്നത് എന്നതിന്റെയെല്ലാം അടിസ്ഥാനത്തില്‍ മാത്രമാണു നീയതു ചെയ്യുന്നതെങ്കില്‍ അതൊട്ടുമേ പര്യാപ്തമല്ല, അവനെ തൃപ്തിപ്പെടുത്തുന്നതിന് അതൊട്ടും തികയുകയുമില്ല. ദൈവത്തിന്റെ ഹിതതത്തിനനുസരിച്ചുള്ള സാക്ഷ്യം വഹിക്കണമെന്ന് നീ ആഗ്രഹിക്കുന്നുണ്ടെങ്കില്‍, യഥാര്‍ഥദൈവത്തിനു സാക്ഷ്യം വഹിക്കണമെന്ന് നീ ആഗ്രഹിക്കുന്നുണ്ടെങ്കില്‍, ദൈവത്തിന്റെ പ്രവൃത്തികളില്‍ നിന്നും അവനുള്ളതും അവനായതും നീ കാണേണ്ടതുണ്ട്. എല്ലാറ്റിന്‍മേലുമുള്ള ദൈവത്തിന്റെ നിയന്ത്രണത്തില്‍ അവന്റെ അധികാരവും, എങ്ങനെയാണ് അവന്‍ മനുഷ്യവര്‍ഗം മുഴുവനെയും പരിപോഷിപ്പിക്കുന്നത് എന്നതിലെ സത്യവും നീ കാണണം. നിന്റെ ദൈനംദിനപോഷണവും ജീവസന്ധാരണവും ജീവിതത്തിലെ ദൈനംദിനആവശ്യങ്ങള്‍ നിവര്‍ത്തിക്കുവാനുള്ളതും ദൈവത്തില്‍ നിന്നും വരുന്നു എന്നതുമാത്രമേ നീ അംഗീകരിക്കുന്നുള്ളൂ എങ്കില്‍, അതേസമയം ദൈവം എല്ലാ സൃഷ്ടാവസ്തുക്കളെയും മനുഷ്യവര്‍ഗം മുഴുവന്റെയും പ്രയോജനത്തിനായി ഉപയോഗിക്കുന്നു എന്നതും എല്ലാറ്റിനെയും ഭരിക്കുന്നതിലൂടെ അവിടുന്ന് മനുഷ്യവര്‍ഗത്തെ മുഴുവനും നയിക്കുകയാണ് എന്നതും കാണുന്നതില്‍ നീ പരാജയപ്പെടുകയാണെങ്കില്‍ നിനക്കൊരിക്കലും ദൈവത്തിനു സാക്ഷ്യംവഹിക്കുവാന്‍ സാധിക്കുകയില്ല. എന്താണ് ഞാനിതെല്ലാം പറയുന്നതിന്റെ ഉദ്ദേശ്യം? നിങ്ങളിതിനെ നിസ്സാരമായി കാണാതിരിക്കുവാന്‍ വേണ്ടിയാണത്. ഞാന്‍ സംസാരിച്ച ഈ വിഷയങ്ങള്‍ നിങ്ങളുടെ ജീവനിലേക്കുള്ള വ്യക്തിപരമായ പ്രവേശനത്തെ സംബന്ധിച്ചിടത്തോളം അപ്രസക്തമാണ് എന്നു നിങ്ങള്‍ തെറ്റായി വിശ്വസിക്കാതിരിക്കുവാന്‍ വേണ്ടിയാണത്. ഒരു തരം വിജ്ഞാനമോ സിദ്ധാന്തമോ മാത്രമായി നിങ്ങളീ വിഷയങ്ങളെ എടുക്കാതിരിക്കുവാന്‍ വേണ്ടിയാണത്. അങ്ങനെയുള്ള ഒരു മനോഭാവത്തോടെ ഞാന്‍ പറയുന്നതു കേട്ടാല്‍ നിങ്ങള്‍ ഒന്നും നേടുകയില്ല. ദൈവത്തെ അറിയുന്നതിനുള്ള മഹത്തായ ഈ അവസരം നിങ്ങള്‍ക്കു നഷ്ടമാകും.

ഈ കാര്യങ്ങളെപ്പറ്റിയെല്ലാം സംസാരിക്കുന്നതില്‍ എന്താണ് എന്റെ ലക്ഷ്യം? മനുഷ്യര്‍ ദൈവത്തെ അറിയുക, അവന്റെ പ്രായോഗിക പ്രവര്‍ത്തനങ്ങള്‍ അവര്‍ മനസ്സിലാക്കുക എന്നതാണ് എന്റെ ഉദ്ദേശ്യം. ഒരിക്കല്‍ നീ ദൈവത്തെ മനസ്സിലാക്കുകയും അവന്റെ പ്രവര്‍ത്തനങ്ങള്‍ അറിയുകയും ചെയ്താല്‍, അപ്പോള്‍ മാത്രമേ അവനെ അറിയുവാനുള്ള അവസരം അല്ലെങ്കില്‍ സാധ്യത നിനക്കുണ്ടാകുകയുള്ളൂ. ഉദാഹരണത്തിന്, നിങ്ങള്‍ക്കൊരു വ്യക്തിയെ മനസ്സിലാക്കണമെങ്കില്‍, എങ്ങനെയാണ് അതു സാധിക്കുക? അവരുടെ ബാഹ്യരൂപത്തെ നോക്കിയാണോ? അവരുടെ വസ്ത്രങ്ങളും വസ്ത്രധാരണരീതിയും നോക്കിയാണോ? അവര്‍ എങ്ങനെയാണു നടക്കുന്നത് എന്നു നോക്കിയാണോ? അവരുടെ അറിവിന്റെ വ്യാപ്തി നോക്കിയാണോ? (അല്ല.) അപ്പോള്‍ എങ്ങനെയാണ് നിങ്ങള്‍ ഒരു വ്യക്തിയെ മനസ്സിലാക്കുക? ഒരു വ്യക്തിയുടെ സംസാരവും പെരുമാറ്റവും, അവരുടെ ചിന്തകളും, അവര്‍ പ്രകടിപ്പിക്കുന്ന കാര്യങ്ങളും തങ്ങളെക്കുറിച്ച് വെളിപ്പെടുത്തുന്ന കാര്യങ്ങളും അടിസ്ഥാനപ്പെടുത്തി നിങ്ങള്‍ വിധി കല്‍പ്പിക്കുന്നു. ഇങ്ങനെയാണ് നിങ്ങള്‍ ഒരു വ്യക്തിയെ അറിയുന്നത്, ഒരു വ്യക്തിയെ മനസ്സിലാക്കുന്നത്. അതുപോലെ, നിങ്ങള്‍ ദൈവത്തെ അറിയുവാന്‍ ആഗ്രഹിക്കുന്നെങ്കില്‍, അവന്റെ പ്രായോഗികവശത്തെ, അവന്റെ യഥാര്‍ഥവശത്തെ അറിയുവാന്‍ ആഗ്രഹിക്കുന്നുവെങ്കില്‍, അവന്റെ ചെയ്തികളിലൂടെയും അവന്‍ ചെയ്യുന്ന ഓരോ പ്രായോഗികപ്രവൃത്തിയിലൂടെയും അവനെ അറിയണം. ഇതാണ് ഏറ്റവും നല്ല വഴി, ഇതാണ് ഒരേയൊരു വഴി.

മനുഷ്യനു സുസ്ഥിരമായ @അതിജീവന പരിസ്ഥിതി നല്‍കാൻ @ദൈവം എല്ലാ വസ്തുക്കളും തമ്മിലുള്ള ബന്ധങ്ങൾ @സന്തുലിതമാക്കുന്നു

ദൈവം എല്ലാറ്റിലും തന്റെ പ്രവൃത്തികള്‍ പ്രകടമാക്കുന്നു, അവൻ എല്ലാറ്റിനെയും ഭരിക്കുകയും എല്ലാറ്റിന്റെയും നിയമങ്ങളെ നിയന്ത്രിക്കുകയും ചെയ്യുന്നു. ദൈവം എങ്ങനെയാണ് എല്ലാറ്റിന്റെയും നിയമങ്ങളെ ഭരിക്കുന്നതെന്നും അതുപോലെ ആ നിയമങ്ങള്‍ക്കു കീഴില്‍ എങ്ങനെയാണ് അവൻ എല്ലാ മനുഷ്യരെയും പരിപോഷിപ്പിക്കുകയും പരിപാലിക്കുകയും ചെയ്യുന്നതെന്നും നമ്മള്‍ സംസാരിച്ചു. ഇതാണ് ഒരു വശം. അടുത്തതായി മറ്റൊരു വശത്തെപ്പറ്റിയാണ് നമ്മള്‍ സംസാരിക്കുവാന്‍ പോകുന്നത്. ദൈവം എല്ലാറ്റിനെയും നിയന്ത്രിക്കുവാനായി ഉപയോഗിക്കുന്ന ഒരു മാര്‍ഗത്തെക്കുറിച്ചാണ് അത്. എല്ലാറ്റിനെയും സൃഷ്ടിച്ചശേഷം എങ്ങനെയാണ് ദൈവം അവ തമ്മിലുള്ള ബന്ധങ്ങൾ സന്തുലിതമാക്കിയത് എന്നതിനെപ്പറ്റിയാണ് ഞാന്‍ സംസാരിക്കുന്നത്. ഇതും നിങ്ങളെ സംബന്ധിച്ചിടത്തോളം ഒരു വലിയ വിഷയമാണ്. എല്ലാം തമ്മിലുള്ള പരസ്പരബന്ധങ്ങൾ സന്തുലിതമാക്കുക—ഇത് മനുഷ്യര്‍ക്കു സാധ്യമാക്കുവാന്‍ കഴിയുന്ന ഒന്നാണോ? അല്ല, അത്തരമൊരു കാര്യം സാധ്യമാക്കുവാന്‍ മനുഷ്യര്‍ പ്രാപ്തരല്ല. നശിപ്പിക്കുവാന്‍ മാത്രമാണ് മനുഷ്യര്‍ക്കു കഴിയുക. എല്ലാറ്റിനും ഇടയിലുള്ള പരസ്പരബന്ധം സന്തുലിതമാക്കാൻ അവർക്കു കഴിയുകയില്ല; അവയെ കൈകാര്യം ചെയ്യാൻ അവർക്കു കഴിയുകയില്ല. അത്ര വലിയ അധികാരവും ശക്തിയും മനുഷ്യരുടെ ഗ്രാഹ്യത്തിനും അപ്പുറത്താണ്. ദൈവത്തിനു മാത്രമേ ഇത്തരമൊരു പ്രവൃത്തി ചെയ്യുവാന്‍ സാധിക്കുകയുള്ളൂ. എന്നാൽ, അങ്ങനെ ഒരു കാര്യം ചെയ്യുന്നതില്‍ എന്താണ് ദൈവത്തിന്റെ ഉദ്ദേശ്യം? എന്തിനു വേണ്ടിയാണത്? ഇതും മനുഷ്യവര്‍ഗത്തിന്റെ അതിജീവനവുമായി അടുത്തു ബന്ധപ്പെട്ടതാണ്. ദൈവം ചെയ്യുവാന്‍ ആഗ്രഹിക്കുന്ന ഓരോ കാര്യവും അവശ്യമായതാണ്—അവിടുന്ന് ചെയ്യുവാനോ ചെയ്യാതിരിക്കുവാനോ സാധ്യതയില്ലാത്ത ഒന്നുമില്ല. മനുഷ്യവംശത്തിന്റെ അതിജീവനം ഉറപ്പാക്കുന്നതിനും, മനുഷ്യര്‍ക്ക് അതിജീവനത്തിന് അനുകൂലമായ ഒരു പരിസ്ഥിതി നല്‍കുന്നതിനുമായി അവൻ ചെയ്യേണ്ടതായിട്ടുള്ള ചില ഒഴിവാക്കാനാകാത്ത സുപ്രധാന കാര്യങ്ങളുണ്ട്.

"ദൈവം എല്ലാറ്റിനെയും സന്തുലിതമാക്കുന്നു" എന്ന വാക്യത്തെ അക്ഷരാര്‍ഥത്തില്‍ നോക്കുമ്പോള്‍ അതു വളരെ വിശാലമായ ഒരു വിഷയമായി കാണപ്പെടുന്നു. ആദ്യം തന്നെ, "എല്ലാറ്റിനെയും സന്തുലിതമാക്കുക" എന്നാല്‍ എല്ലാറ്റിനും മേലുള്ള ദൈവത്തിന്റെ നിയന്ത്രണത്തെ കൂടിയാണ് അർഥമാക്കുന്നതെന്ന ആശയം അതു മനുഷ്യര്‍ക്കു നൽകുന്നു. "സന്തുലനം" എന്ന ഈ വാക്കുകൊണ്ട് എന്താണ് അര്‍ഥമാക്കുന്നത്? ആദ്യമേ, "സന്തുലനം" എന്നാല്‍ എന്തിനെയെങ്കിലും സമതുലനാവസ്ഥ നഷ്ടമാകാൻ അനുവദിക്കാതിരിക്കുക എന്നാണ് വിവക്ഷ. സാധനങ്ങളുടെ ഭാരം അളക്കുന്നതിനായി ഒരു തുലാസ് ഉപയോഗിക്കുന്നതു പോലെയാണ് അത്. തുലാസ് നേരെ നില്‍ക്കുവാന്‍ ഇരുവശത്തെയും ഭാരം തുല്യമാകേണ്ടതുണ്ട്. ദൈവം പല തരത്തിലുള്ള വസ്തുക്കൾ സൃഷ്ടിച്ചു: ഒരു സ്ഥാനത്തുതന്നെ ഉറപ്പിക്കപ്പെട്ടവ, ചലിക്കുന്നവ, ജീവനുള്ളവ, ശ്വസിക്കുന്നവ, അതുപോലെ ശ്വസിക്കാത്തവയും. ഈ വസ്തുക്കൾക്കെല്ലാം പരസ്പരാശ്രയത്തിന്റേതായ, പരസ്പരബന്ധത്തിന്റേതായ, പരസ്പരം ഉറപ്പിക്കുകയും പരസ്പരം നിയന്ത്രിക്കുകയും ചെയ്യുന്നതായ ഒരു ബന്ധം ഉണ്ടാക്കിയെടുക്കാന്‍ എളുപ്പമാണോ? ഇവയ്ക്കിടയിലെല്ലാം തീര്‍ച്ചയായും തത്ത്വങ്ങളുണ്ട്. പക്ഷേ, അവ വളരെ സങ്കീര്‍ണമാണ്. അല്ലേ? ദൈവത്തിനതു കഠിനമല്ലെങ്കിലും മനുഷ്യര്‍ക്ക് അതു വളരെ സങ്കീര്‍ണമായ ഒരു പഠനവിഷയമാണ്. വളരെ ലളിതമായ ഒരു പദമാണ് ഇത്, "സന്തുലനം." പക്ഷേ, മനുഷ്യർ അതു പഠിക്കേണ്ടിയിരുന്നു എങ്കിൽ, ആളുകൾ സ്വയമാണ് സന്തുലനം സൃഷ്ടിക്കേണ്ടിയിരുന്നത് എങ്കില്‍, എല്ലാ പണ്ഡിതരും—മനുഷ്യജീവശാസ്ത്രജ്ഞര്‍, ജ്യോതിശാസ്ത്രജ്ഞര്‍, ഊര്‍ജതന്ത്രജ്ഞര്‍, രസതന്ത്രജ്ഞര്‍ എന്നു തുടങ്ങി ചരിത്രകാരന്മാര്‍ വരെ—അതിനുവേണ്ടി പ്രയത്നിച്ചാല്‍ തന്നെയും എന്തായിരിക്കും ആ ഗവേഷണത്തിന്റെ അന്തിമഫലം? അതിന് ഒരു ഫലവുമുണ്ടാകില്ല. കാരണം, ദൈവം എല്ലാറ്റിനെയും സൃഷ്ടിച്ചിരിക്കുന്നത് അത്യന്തം അവിശ്വസനീയമായ രീതിയിലാണ്. മനുഷ്യവര്‍ഗം ഒരിക്കലും അതിന്റെ രഹസ്യങ്ങള്‍ അനാവരണം ചെയ്യില്ല. ദൈവം എല്ലാറ്റിനെയും സൃഷ്ടിച്ചപ്പോള്‍, അവിടുന്ന് അവയ്ക്കിടയില്‍ തത്ത്വങ്ങളും ഏർപ്പെടുത്തി, പരസ്പരനിയന്ത്രണത്തിനും പരസ്പരപൂരകമാകാനും ജീവസന്ധാരണത്തിനും അതിജീവനത്തിന്റെ വ്യത്യസ്ത മാര്‍ഗങ്ങള്‍ ഏർപ്പെടുത്തി. ഈ വിവിധ മാര്‍ഗങ്ങള്‍ വളരെ സങ്കീര്‍ണമാണ്, അവ ഒട്ടും ലളിതമോ ഒരേ ദിശയിലുള്ളതോ അല്ല. എല്ലാറ്റിനും മേലുള്ള ദൈവത്തിന്റെ നിയന്ത്രണത്തിനു പിന്നിലെ തത്ത്വങ്ങൾ ഉറപ്പിക്കുവാനോ അവയെപ്പറ്റി പഠിക്കുവാനോ മനുഷ്യര്‍ അവരുടെ മനസ്സിനെയും അവര്‍ നേടിയ അറിവിനെയും അവര്‍ നിരീക്ഷിച്ച പ്രതിഭാസത്തെയും ഉപയോഗിക്കുമ്പോള്‍, ഈ കാര്യങ്ങള്‍ കണ്ടുപിടിക്കുക എന്നത് വളരെ ദുഷ്കരമാണ്. ആ ശ്രമത്തില്‍ നിന്ന് എന്തെങ്കിലും ഫലമുണ്ടാക്കുവാനും വളരെ ബുദ്ധിമുട്ടാണ്. എന്തെങ്കിലും ഫലമുണ്ടാക്കുക എന്നത് മനുഷ്യര്‍ക്കു വളരെ പ്രയാസകരമാണ്; ദൈവസൃഷ്ടികളെയെല്ലാം ഭരിക്കുവാന്‍ മാനുഷിക ചിന്തയെയും അറിവിനെയും ആശ്രയിക്കുമ്പോള്‍ തങ്ങളുടെ സന്തുലനം നിലനിര്‍ത്തുക എന്നത് മനുഷ്യര്‍ക്ക് ബുദ്ധിമുട്ടേറിയ കാര്യമാണ്. കാരണം, മനുഷ്യര്‍ക്ക് എല്ലാറ്റിന്റെയും അതിജീവനത്തിന്റെ തത്ത്വങ്ങള്‍ അറിയില്ല എങ്കില്‍ ഇത്തരത്തിലുള്ള ഒരു സന്തുലനത്തെ എങ്ങനെ സംരക്ഷിക്കുമെന്നും അവര്‍ക്കറിയില്ല. അതുകൊണ്ട്, എല്ലാം നടത്തിക്കുന്നതും ഭരിക്കുന്നതും മനുഷ്യരായിരുന്നെങ്കില്‍ അവര്‍ ഈ സന്തുലനാവസ്ഥയെ നശിപ്പിക്കുന്നതിനുള്ള സാധ്യതയും വളരെ കൂടുതലായിരുന്നേനെ. ഈ സന്തുലിതാവസ്ഥ നശിപ്പിക്കപ്പെട്ടു കഴിഞ്ഞാല്‍, വൈകാതെ മനുഷ്യവര്‍ഗത്തിന്റെ അതിജീവന പരിസ്ഥിതികളും നശിപ്പിക്കപ്പെടും. അങ്ങനെ സംഭവിച്ചു കഴിഞ്ഞാല്‍ പിന്നെയുണ്ടാകുന്നത് മനുഷ്യവര്‍ഗത്തിന്റെ അതിജീവനത്തിനുള്ള പ്രതിസന്ധിയായിരിക്കും. അതു ദുരന്തമുണ്ടാക്കും. മനുഷ്യരാശി ദുരന്തത്തിനിടയിലാണ് വസിക്കുന്നതെങ്കില്‍ എന്തായിരിക്കും അവരുടെ ഭാവി? ഇതിന്റെ പരിണതഫലം അളക്കാൻ വളരെ ബുദ്ധിമുട്ടായിരിക്കും, അത് കൃത്യമായി പ്രവചിക്കുക അസാധ്യവും.

അപ്പോള്‍ എല്ലാറ്റിനുമിടയിലുള്ള പരസ്പരബന്ധങ്ങളെ ദൈവം എങ്ങനെയാണ് സന്തുലിതമാക്കുന്നത്? ആദ്യം തന്നെ, വര്‍ഷം മുഴുവന്‍ ഹിമവും മഞ്ഞും മൂടിക്കിടക്കുന്ന ചില സ്ഥലങ്ങള്‍ ലോകത്തുണ്ട്; അതേസമയം, മറ്റു ചില സ്ഥലങ്ങളില്‍ നാലു ഋതുക്കളും വസന്തം പോലെയാണ്, ശൈത്യകാലം ഒരിക്കലും ഉണ്ടാകുന്നില്ല, ഇത്തരം സ്ഥലങ്ങളില്‍ മഞ്ഞുമൂടിയ ഒരു തുണ്ടു ഭൂമിയോ ഒരു ഹിമകണമോ നിങ്ങൾ ഒരിക്കലും കാണില്ല. ഇവിടെ, നമ്മള്‍ സംസാരിക്കുന്നത് കൂടുതല്‍ വിശാലമായ കാലാവസ്ഥയെക്കുറിച്ചാണ്. ദൈവം എല്ലാറ്റിനുമിടയിലുള്ള ബന്ധങ്ങളെ സന്തുലിതമാക്കുന്ന പല മാര്‍ഗങ്ങളില്‍ ഒന്നാണ് ഈ ഉദാഹരണം. രണ്ടാമത്തെ മാര്‍ഗം ഇതാണ്: പച്ചത്തഴപ്പിനാല്‍ മൂടപ്പെട്ടിരിക്കുന്ന പർവതങ്ങളുടെ ഒരു നിര. എല്ലാത്തരം സസ്യങ്ങളും ഉപരിതലത്തെ മൂടിയിരിക്കുന്നു. ഉള്ളിലൂടെ നടക്കുമ്പോള്‍ മുകളില്‍ സൂര്യനെപ്പോലും കാണുവാന്‍ സാധിക്കാത്ത തരത്തില്‍ അത്രയും നിബിഡമാണ് അവിടെയുള്ള വനങ്ങൾ. പക്ഷേ, പർവതങ്ങളുടെ മറ്റൊരു നിരയിലേക്കു നോക്കുമ്പോൾ അവിടെ ഒരു പുല്‍നാമ്പ് പോലും കിളിര്‍ക്കുന്നില്ല. തരിശായ, പരുക്കനായ മലമടക്കുകള്‍ മാത്രം. പുറം കാഴ്ചയില്‍ ഇതു രണ്ടും അടിസ്ഥാനപരമായി ചെളിയുടെ വമ്പൻ കൂനകൾ കൂടി പര്‍വതങ്ങളായി രൂപാന്തരപ്പെട്ടതാണ്; പക്ഷേ, ഒന്നു നിബിഡവനത്താല്‍ മൂടപ്പെട്ടതാണെങ്കില്‍ മറ്റൊന്നില്‍ യാതൊന്നും വളരുന്നില്ല, ഒരു പുല്‍നാമ്പുപോലും. ഇതാണ് എല്ലാറ്റിനുമിടയിലെ ബന്ധങ്ങൾ ദൈവം സന്തുലിതമാക്കുന്ന രണ്ടാമത്തെ രീതി. മൂന്നാമത്തെ രീതി ഇതാണ്: ഒരു വശത്തു നോക്കിയാല്‍ നിങ്ങള്‍ക്ക് അറ്റമില്ലാത്ത പുല്‍മേടുകള്‍, തിരയടിക്കുന്ന പച്ചപ്പാടം കാണുവാന്‍ സാധിച്ചേക്കാം. മറുവശത്തു നോക്കിയാലോ, കണ്ണെത്താ ദൂരത്തോളം പരന്നു കിടക്കുന്ന, തരിശായ, ചീറ്റിയടിക്കുന്ന കാറ്റില്‍ പറന്നുപൊങ്ങുന്ന മണലിനിടയില്‍ ഒരു ജീവി പോലുമില്ലാത്ത, ജലസ്രോതസ്സുകള്‍ ഒട്ടുമില്ലാത്ത മരുഭൂമിയും കാണാൻ കഴിഞ്ഞേക്കും. നാലാമത്തെ വഴി ഇതാണ്: ഒരു വശത്തു നോക്കിയാല്‍ എല്ലാം സമുദ്രത്തിനടിയില്‍, ആ മഹാജലാശയത്തില്‍ മുങ്ങിയിരിക്കുന്നു. മറുവശത്തു നോക്കിയാലോ ശുദ്ധജലത്തിന്റെ ഒരു തുള്ളിപോലും കാണുവാന്‍ സാധിക്കുകയില്ല. അഞ്ചാമത്തെ മാര്‍ഗം ഇതാണ്: ഇവിടെ ഒരു സ്ഥലത്ത്, ഇടയ്ക്കിടെ മഴ ചാറുന്നു, മൂടല്‍മഞ്ഞും ഈര്‍പ്പവുമുള്ള കാലാവസ്ഥ; എന്നാല്‍, അവിടെ ഒരു സ്ഥലത്ത്, എരിയുന്ന സൂര്യന്‍ മിക്കപ്പോഴും ആകാശത്തു ജ്വലിക്കുന്നു, ഒരു മഴത്തുള്ളി പോലും അപൂർവ സംഭവമാകുന്നു. ആറാമത്തെ വഴി ഇതാണ്: വായുവിനു ഘനം കുറവുള്ള പീഠഭൂമി, മനുഷ്യനു ശ്വാസമെടുക്കുവാന്‍ പോലും ബുദ്ധിമുട്ട്; അതേസമയം മറ്റൊരിടത്താകട്ടെ, ചതുപ്പുനിലങ്ങളും താഴ്ന്ന പ്രദേശങ്ങളും. വിവിധ തരം ദേശാടനപ്പക്ഷികളുടെ ആവാസസ്ഥലമാണിവിടം. വിവിധ തരം കാലാവസ്ഥകളാണ് ഇവ. അല്ലെങ്കില്‍ വ്യത്യസ്ത ഭൂപരിസ്ഥിതികള്‍ക്കനുസരിച്ചുള്ള കാലാവസ്ഥകളോ പരിസ്ഥിതികളോ ആണ് അവ. എന്നുവച്ചാല്‍, ബൃഹത്തായ പരിസ്ഥിതിക്കനുസൃതമായി ദൈവം അതിജീവനത്തിനുള്ള മനുഷ്യവര്‍ഗത്തിന്റെ അടിസ്ഥാനപരിസ്ഥിതിയെ സന്തുലിതമാക്കുന്നു—കാലാവസ്ഥ മുതല്‍ ഭൂപരിസ്ഥിതി വരെ, മണ്ണിന്റെ വിവിധ ഘടകങ്ങള്‍ മുതല്‍ ജലസ്രോതസ്സുകളുടെ എണ്ണം വരെ. ഇതെല്ലാം മനുഷ്യര്‍ അധിവസിക്കുന്ന പരിസ്ഥിതികളിലെ വായുവിലും താപനിലയിലും ഈര്‍പ്പത്തിലും ഒരു സന്തുലനം കൊണ്ടുവരുവാന്‍ വേണ്ടിയാണ്. വൈരുദ്ധ്യമാര്‍ന്ന ഈ ഭൂപരിസ്ഥിതികള്‍ മൂലം ആളുകള്‍ക്ക് സ്ഥിരതയുള്ള വായുവുണ്ട്. വ്യത്യസ്ത ഋതുക്കളിലെ താപനിലയും ഈര്‍പ്പവും സ്ഥിരമായി നില്‍ക്കുന്നു. ഇത് അത്തരമൊരു അതിജീവന പരിസ്ഥിതിയില്‍ എല്ലായ്പ്പോഴുമെന്നപോലെ തുടര്‍ന്നും ജീവിക്കുവാന്‍ മനുഷ്യരെ അനുവദിക്കുന്നു. ആദ്യം, ബൃഹത്തായ പരിസ്ഥിതിയില്‍ സന്തുലനമുണ്ടാകണം. വ്യത്യസ്ത ഭൂപ്രദേശങ്ങളുടെ സ്ഥാനത്തിന്റെയും ഭൂഘടനയുടെയും ഉപയോഗത്തിലൂടെയും അതുപോലെ വിവിധ കാലാവസ്ഥകള്‍ മാറിമാറി വരുന്നതിലൂടെയുമാണ് ഇത് സാധ്യമാകുന്നത്. ഇതു മൂലം ദൈവം ആഗ്രഹിക്കുന്നതും മനുഷ്യവര്‍ഗത്തിന് ആവശ്യമുള്ളതുമായ സന്തുലനം നേടുന്നതിനായി അവ പരസ്പരം നിയന്ത്രിക്കുകയും പരിമിതപ്പെടുത്തുകയും ചെയ്യുന്നു. ബൃഹത്തായ പരിസ്ഥിതിയുടെ വീക്ഷണത്തില്‍ നിന്നു സംസാരിക്കുന്നതാണ് ഇത്.

ഇപ്പോള്‍ നമുക്ക് സസ്യജാലങ്ങള്‍ തുടങ്ങി സൂക്ഷ്മമായ വിശദാംശങ്ങളെപ്പറ്റി സംസാരിക്കാം. എങ്ങനെയാണ് അവയുടെ സന്തുലനം നേടുന്നത്? എന്നു പറഞ്ഞാല്‍, എങ്ങനെയാണ് ഒരു സന്തുലിതമായ അതിജീവന പരിസ്ഥിതിയില്‍ സസ്യജാലങ്ങളുടെ തുടര്‍ന്നുള്ള നിലനില്‍പ്പ് സാധ്യമാക്കുന്നത്? വിവിധ തരം സസ്യങ്ങളുടെ അതിജീവന പരിസ്ഥിതികള്‍ സംരക്ഷിക്കുവാനായി അവയുടെ ജീവിതകാലയളവും വളര്‍ച്ചാനിരക്കുകളും പ്രത്യുത്പാദന നിരക്കുകളും നിയന്ത്രിക്കുന്നതിലൂടെ എന്നതാണ് ഉത്തരം. ചെറിയ പുല്‍ച്ചെടികളെ നമുക്ക് ഉദാഹരണമായെടുക്കാം—വസന്തകാല നാമ്പുകളും വേനല്‍ക്കാല പുഷ്പങ്ങളും ശരത്കാല ഫലങ്ങളുമുണ്ട്. ഫലം ഭൂമിയില്‍ വീഴുന്നു. അടുത്ത വര്‍ഷം ഫലത്തില്‍ നിന്നുള്ള വിത്തു മുളയ്ക്കുകയും അവ ഇതേ നിയമങ്ങള്‍ക്കനുസരിച്ച് വളരുകയും ചെയ്യുന്നു. പുല്‍ച്ചെടിയുടെ ജീവിതകാലയളവ് വളരെ കുറവാണ്. ഓരോ വിത്തും മണ്ണില്‍ വീഴുകയും വേരെടുക്കുകയും നാമ്പു മുളയ്ക്കുകയും പുഷ്പിക്കുകയും കായ്ക്കുകയും ചെയ്യുന്നു. ഈ മുഴുവന്‍ പ്രക്രിയയും മൂന്നു ഋതുക്കള്‍ക്കു—വസന്തം, വേനല്‍, ശരത്—ശേഷം മാത്രമേ പൂര്‍ത്തിയാകുന്നുള്ളൂ. എല്ലാത്തരം മരങ്ങള്‍ക്കും അവയുടേതായ ജീവിതകാലയളവുകളും തളിര്‍ക്കുന്നതിനും കായ്ക്കുന്നതിനും വ്യത്യസ്ത കാലങ്ങളുമുണ്ട്. ചില മരങ്ങള്‍ 30 മുതല്‍ 50 വർഷം വരെയേ ജീവനോടെയിരിക്കുന്നുള്ളൂ—അതാണ് അവയുടെ ആയുസ്സ്. പക്ഷേ, അവയുടെ ഫലങ്ങള്‍ മണ്ണില്‍ വീണ്, വേരെടുത്ത്, നാമ്പു മുളച്ച്, പുഷ്പിച്ച്, കായ്ച്ച് മറ്റൊരു മുപ്പത്, അമ്പത് വര്‍ഷങ്ങള്‍ ജീവിക്കുന്നു. ഇതാണ് അതിന്റെ ആവര്‍ത്തനത്തിന്റെ തോത്. വയസ്സായ ഒരു മരം ജീവന്‍ വെടിയുമ്പോള്‍ വയസ്സു കുറഞ്ഞ ഒരു മരം വളരുന്നു. ഇതുകൊണ്ടാണ് നിങ്ങള്‍ക്ക് എപ്പോഴും കാട്ടിൽ മരങ്ങള്‍ വളരുന്നത് കാണുവാന്‍ സാധിക്കുന്നത്. പക്ഷേ, അവയ്ക്കും ഒരു സാധാരണ ജീവിതചക്രവും ജനനത്തിന്റെയും മരണത്തിന്റെയും പ്രക്രിയകളുമുണ്ട്. ചില മരങ്ങള്‍ക്ക് ആയിരം വര്‍ഷത്തിനു മുകളില്‍ ആയുസ്സുണ്ടായിരിക്കും. ചിലവ മൂവായിരം വർഷം വരെ ജീവനോടെയിരിക്കും. ഒരു ചെടി ഏതിനമായാലും അതിന്റെ ആയുസ്സ് എത്രയായാലും, പൊതുവായി പറഞ്ഞാല്‍, അത് എത്ര കാലം ജീവിച്ചിരിക്കുന്നു എന്നും അതിന്റെ പ്രത്യുത്പാദനശേഷിയും പ്രത്യുത്പാദനത്തിന്റെ വേഗവും തോതും അടുത്ത തലമുറയിലുണ്ടാകുന്ന ചെടികളുടെ എണ്ണവും അടിസ്ഥാനപ്പെടുത്തി ദൈവം അതിന്റെ സന്തുലനത്തെ നിയന്ത്രിക്കുന്നു. ഇതു പുല്‍ച്ചെടികള്‍ മുതല്‍ മരങ്ങള്‍ വരെയുള്ളവയെ ഒരു സന്തുലിതമായ പ്രാകൃതിക പരിസ്ഥിതിയില്‍ വളരുവാനും പുഷ്ടിപ്പെടുവാനും അനുവദിക്കുന്നു. അതുകൊണ്ട് നീ ഭൂമിയില്‍ ഒരു കാട്ടിലേക്കു നോക്കുമ്പോള്‍ അവയില്‍ വളരുന്ന എല്ലാം, പുല്‍ച്ചെടികളും മരങ്ങളും, അവയുടെ സ്വന്തം നിയമങ്ങള്‍ക്കനുസരിച്ച് നിലയ്ക്കാതെ വംശവർധന നടത്തുകയും വളരുകയുമാണ് എന്നു കാണാം. അവയ്ക്ക് അധിക അധ്വാനമോ മനുഷ്യരുടെ സഹായമോ ആവശ്യമില്ല. ഇത്തരത്തിലുള്ള ഒരു സന്തുലനം ഉള്ളതുകൊണ്ടു മാത്രമാണ് അവയ്ക്ക് അവയുടേതായ അതിജീവന പരിസ്ഥിതി നിലനിര്‍ത്തുവാന്‍ സാധിക്കുന്നത്. അനുയോജ്യമായ ഒരു അതിജീവന പരിസ്ഥിതി ഉള്ളതുകൊണ്ടു മാത്രമാണ് ലോകത്തെ കാടുകള്‍ക്കും പുല്‍മേടുകള്‍ക്കും ഭൂമിയില്‍ നിലനിന്നുപോരുവാന്‍ സാധിക്കുന്നത്. അവയുടെ നിലനില്‍പ്പ് തലമുറകളായി മനുഷ്യരെയും അതുപോലെ കാടുകളിലും പുൽമേടുകളിലും വസിക്കുന്ന പക്ഷികള്‍, മൃഗങ്ങള്‍, പ്രാണികള്‍, എല്ലാത്തരം സൂക്ഷ്മജീവികള്‍ തുടങ്ങി എല്ലാ ജീവജാലങ്ങളെയും പരിപോഷിപ്പിക്കുന്നു.

എല്ലാത്തരം മൃഗങ്ങള്‍ക്കുമിടയിലുള്ള സന്തുലനത്തെയും ദൈവം നിയന്ത്രിക്കുന്നു. എങ്ങനെയാണ് ഈ സന്തുലനം അവൻ നിയന്ത്രിക്കുന്നത്? സസ്യങ്ങളുടേതിനു സമാനമായാണത്—അവൻ അവയുടെ സന്തുലനം നിയന്ത്രിക്കുന്നതും അതുപോലെ എണ്ണം നിശ്ചയിക്കുന്നതും അവയുടെ പ്രത്യുത്പാദനത്തിനുള്ള കഴിവ്, അവയുടെ എണ്ണം, കുഞ്ഞുങ്ങള്‍ ഉണ്ടാകുന്നതിന്റെ ആവൃത്തി, ജന്തുലോകത്തില്‍ അവ നിര്‍വഹിക്കുന്ന ധര്‍മം എന്നിവയെ ആശ്രയിച്ചാണ്. ഉദാഹരണത്തിന് സിംഹങ്ങള്‍ സീബ്രയെ ഭക്ഷിക്കുന്നു. അപ്പോള്‍ സിംഹങ്ങളുടെ എണ്ണം സീബ്രകളുടെ എണ്ണത്തെക്കാൾ കൂടുതലായാല്‍ എന്തായിരിക്കും സീബ്രകളുടെ അവസ്ഥ? അവയ്ക്കു വംശനാശം സംഭവിക്കും. സീബ്രയ്ക്ക് സിംഹങ്ങളെക്കാള്‍ കുറവ് എണ്ണം കുഞ്ഞുങ്ങളേ ഉണ്ടാകുന്നുള്ളൂ എങ്കില്‍ അവയുടെ ഗതി എന്താകും? അപ്പോഴും, അവയ്ക്ക് വംശനാശം സംഭവിക്കും. അതിനാല്‍ സീബ്രകളുടെ എണ്ണം സിംഹങ്ങളുടെ എണ്ണത്തെക്കാള്‍ വളരെ കൂടുതലായിരിക്കണം. കാരണം, സീബ്രകള്‍ അവയ്ക്കായി മാത്രമല്ല നിലനില്‍ക്കുന്നത്, സിംഹങ്ങള്‍ക്കു വേണ്ടിയുമാണ്. നിങ്ങള്‍ക്ക് അതിനെ ഇങ്ങനെയും കാണാം: ഓരോ സീബ്രയും സീബ്രകളുടെ കൂട്ടത്തിന്റെ ഒരു ഭാഗമാണ്. പക്ഷേ, അത് സിംഹങ്ങളുടെ വായ്ക്ക് ഭക്ഷണവുമാണ്. പ്രത്യുത്പാദനത്തിന്റെ വേഗത്തിന്റെ കാര്യത്തിൽ സിംഹങ്ങൾ ഒരിക്കലും സീബ്രകളെക്കാൾ മുന്നിലാകില്ല. അതുകൊണ്ട് അവയുടെ എണ്ണം സീബ്രകളുടെ എണ്ണത്തെക്കാള്‍ ഒരിക്കലും കൂടുതലാകുകയും ഇല്ല. ഇങ്ങനെ മാത്രമേ സിംഹങ്ങളുടെ ഭക്ഷണസ്രോതസ്സ് ഉറപ്പുവരുത്തുവാന്‍ സാധിക്കുകയുള്ളൂ. അതുകൊണ്ട്, സിംഹങ്ങള്‍ സീബ്രകളുടെ സ്വാഭാവിക ശത്രുക്കള്‍ ആണെങ്കിലും, ഇവ രണ്ടും പലപ്പോഴും ഒരേ പ്രദേശത്തു തന്നെ വിശ്രമിക്കുന്നത് കാണാം. സിംഹങ്ങള്‍ സീബ്രകളെ വേട്ടയാടി ഭക്ഷിക്കുന്നതുകൊണ്ട് അവയുടെ എണ്ണം ഒരിക്കലും കുറഞ്ഞുപോകുകയോ അവയ്ക്കു വംശനാശം സംഭവിക്കുകയോ ഇല്ല. "രാജാവ്" എന്ന പദവി ഉള്ളതുകൊണ്ട് സിംഹങ്ങളുടെ എണ്ണം വര്‍ധിക്കുകയുമില്ല. ഈ സന്തുലനം ദൈവം വളരെ മുമ്പേ സ്ഥാപിച്ച ഒന്നാണ്. അതായത് ദൈവം മൃഗങ്ങള്‍ക്കിടയില്‍ സന്തുലനത്തിന്റെ നിയമങ്ങള്‍ സ്ഥാപിച്ചത് അവയ്ക്ക് ഇത്തരത്തിലുള്ള സന്തുലനം നേടുവാന്‍ സാധിക്കുന്നതിനാണ്. ഇതു മനുഷ്യര്‍ പലപ്പോഴും കാണുന്നതുമാണ്. സിംഹങ്ങള്‍ മാത്രമാണോ സീബ്രകളുടെ സ്വഭാവിക ശത്രുക്കള്‍? അല്ല, മുതലകളും സീബ്രകളെ ഭക്ഷിക്കാറുണ്ട്. സീബ്രകള്‍ വളരെ നിസ്സഹായരായ തരം ജീവികളായിട്ടാണ് കാണപ്പെടുന്നത്. അവയ്ക്ക് സിംഹങ്ങളുടെ ശൗര്യമില്ല. സിംഹത്തെ, ആ ഭയങ്കരനായ ശത്രുവിനെ, കാണുമ്പോള്‍ ഓടുക എന്നതുമാത്രമാണ് അവയ്ക്ക് ആകെ ചെയ്യുവാന്‍ സാധിക്കുന്നത്. ചെറുത്തു നില്‍ക്കുവാന്‍ പോലുമുള്ള ശക്തി അവയ്ക്കില്ല. സിംഹത്തെക്കാള്‍ വേഗത്തില്‍ അവയ്ക്ക് ഓടാൻ സാധിക്കില്ലെങ്കില്‍, തന്നെ ഭക്ഷിക്കുവാന്‍ സിംഹത്തെ അനുവദിക്കുക എന്നതുമാത്രമേ അവയ്ക്കു ചെയ്യുവാനുള്ളൂ. ഇത് ജന്തുലോകത്ത് പലപ്പോഴും കാണുവാന്‍ സാധിക്കുന്ന ഒരു കാര്യമാണ്. ഇത്തരമൊരു കാര്യം കാണുമ്പോള്‍ എന്തു വികാരമാണ്, അല്ലെങ്കില്‍ എന്തു ചിന്തകളാണ് നിങ്ങള്‍ക്കുണ്ടാകുന്നത്? നിങ്ങള്‍ക്ക് സീബ്രയെ ഓര്‍ത്ത് വിഷമം തോന്നുന്നുണ്ടോ? നിങ്ങള്‍ സിംഹത്തെ വെറുക്കുന്നുണ്ടോ? സീബ്രകള്‍ കാഴ്ചയ്ക്ക് മനോഹരമാണ്! എന്നാല്‍, സിംഹങ്ങള്‍ അവയെ എപ്പോഴും ആര്‍ത്തിയോടെ നോക്കുന്നു. പിന്നെ, വിഡ്ഢിത്തമെന്നു പറയാം, സീബ്രകള്‍ വളരെ ദൂരത്തേക്ക് ഓടിപ്പോകുന്നില്ല. മരത്തണലിലെ ശീതളിമയില്‍ സിംഹം അവയെ കാത്തിരിക്കുന്നത് അവ കാണുന്നുണ്ട്. ഏത് നിമിഷവും സിംഹം വന്ന് അവയെ ഭക്ഷിക്കാം. ഉള്ളിന്റെ ഉള്ളില്‍ അവയ്ക്കതിനെപ്പറ്റി ബോധ്യമുണ്ട്. പക്ഷേ, എന്നിട്ടും അവ ആ സ്ഥലം വിട്ടു പോകില്ല. ഇത് അത്ഭുതകരമായ ഒരു കാര്യമാണ്. ദൈവത്തിന്റെ മുന്‍നിശ്ചയവും അവന്റെ ആധിപത്യവും പ്രകടമാക്കുന്ന അത്ഭുതകരമായ ഒരു കാര്യം. നിങ്ങള്‍ക്കു സീബ്രയെക്കുറിച്ചോര്‍ത്തു വിഷമം തോന്നുന്നു. പക്ഷേ, നിങ്ങള്‍ക്ക് അതിനെ രക്ഷിക്കുവാന്‍ സാധിക്കുന്നില്ല. നിങ്ങള്‍ സിംഹത്തെ വെറുക്കുന്നു. പക്ഷേ, നിങ്ങള്‍ക്ക് അതിനെ നശിപ്പിക്കുവാന്‍ സാധിക്കുന്നില്ല. സിംഹത്തിനായി ദൈവം തയ്യാറാക്കിയ ഭക്ഷണമാണ് സീബ്ര. പക്ഷേ, സിംഹങ്ങള്‍ എത്ര ഭക്ഷിച്ചാലും സീബ്രകള്‍ ഇല്ലാതാകുകയില്ല. സിംഹങ്ങള്‍ക്കുണ്ടാകുന്ന കുഞ്ഞുങ്ങളുടെ എണ്ണം വളരെ കുറവാണ്. അവയുടെ പ്രത്യുത്പാദനവും വളരെ സാവധാനത്തിലാണ്. അതുകൊണ്ട് എത്ര സീബ്രകളെ അവ ഭക്ഷിച്ചാലും അവയുടെ എണ്ണം ഒരിക്കലും സീബ്രകളുടെ എണ്ണത്തെക്കാള്‍ കൂടുതലാകില്ല. ഇതില്‍ സന്തുലനമുണ്ട്.

ഇത്തരത്തിലൊരു സന്തുലനം നിലനിര്‍ത്തുന്നതില്‍ ദൈവത്തിന്റെ ഉദ്ദേശ്യമെന്താണ്? ഇതിന് മനുഷ്യരുടെ അതിജീവന പരിസ്ഥിതികളുമായും അതുപോലെ മനുഷ്യവര്‍ഗത്തിന്റെ അതിജീവനവുമായും ബന്ധമുണ്ട്. സീബ്രകള്‍, അല്ലെങ്കില്‍ സിംഹത്തിന്റെ മറ്റേതെങ്കിലും ഇരകള്‍—മാനുകളോ അല്ലെങ്കില്‍ മറ്റ് മൃഗങ്ങളോ—വളരെ സാവധാനം പ്രത്യുത്പാദനം നടത്തുകയും സിംഹങ്ങളുടെ എണ്ണം ക്രമാതീതമായി വര്‍ധിക്കുകയും ചെയ്താല്‍ എന്തുതരം അപകടമായിരിക്കും മനുഷ്യര്‍ അഭിമുഖീകരിക്കുക? സിംഹങ്ങള്‍ അവയുടെ ഇരയെ ഭക്ഷിക്കുന്നത് ഒരു സാധാരണ പ്രതിഭാസമാണ്. പക്ഷേ, സിംഹം ഒരു മനുഷ്യനെ തിന്നുന്നത് ദുരന്തമാണ്. ഈ ദുരന്തം ദൈവത്താല്‍ മുന്‍നിശ്ചയിക്കപ്പെട്ട ഒരു കാര്യമല്ല. ഇത് അവന്റെ ഭരണത്തിൻ കീഴില്‍ സംഭവിക്കുന്ന ഒന്നല്ല. ദൈവം മനുഷ്യര്‍ക്കു വിധിച്ച ഒരു കാര്യമേയല്ല ഇത്. മറിച്ച്, ഇതു മനുഷ്യര്‍ സ്വയം വരുത്തിവയ്ക്കുന്ന ഒന്നാണ്. അതിനാല്‍, ദൈവം കാണുന്നതുപോലെ, എല്ലാറ്റിനും ഇടയിലുള്ള സന്തുലനം മനുഷ്യവര്‍ഗത്തിന്റെ അതിജീവനത്തിന് അത്യാവശ്യമാണ്. സസ്യങ്ങളായാലും മൃഗങ്ങളായാലും ഒന്നിനും ശരിയായ സന്തുലനം നഷ്ടപ്പെടുത്താന്‍ സാധിക്കില്ല. സസ്യങ്ങള്‍, മൃഗങ്ങള്‍, പര്‍വതങ്ങള്‍, തടാകങ്ങള്‍—ദൈവം മനുഷ്യനു വേണ്ടി ക്രമീകൃതമായ ഒരു പ്രാകൃതിക പരിസ്ഥിതി ഒരുക്കിയിരിക്കുന്നു. മനുഷ്യര്‍ക്ക് ഇത്തരത്തിലുള്ള സന്തുലിതമായ ഒരു പ്രാകൃതിക പരിസ്ഥിതി ഉണ്ടാകുമ്പോള്‍ മാത്രമേ അവരുടെ അതിജീവനം സുരക്ഷിതമാകുന്നുള്ളൂ. മരങ്ങളുടെയോ പുല്‍ച്ചെടികളുടെയോ പ്രത്യുത്പാദനത്തിനുള്ള കഴിവ് കുറവായിരുന്നെങ്കില്‍, അല്ലെങ്കില്‍ അവയുടെ പ്രത്യുത്പാദന വേഗം വളരെ കുറവായിരുന്നെങ്കില്‍, മണ്ണിന് ഈര്‍പ്പം നഷ്ടപ്പെടുമായിരുന്നില്ലേ? ഈര്‍പ്പം നഷ്ടപ്പെട്ടാല്‍ മണ്ണിന് ആരോഗ്യമുണ്ടാകുമോ? മണ്ണിന് സസ്യങ്ങളും ഈര്‍പ്പവും നഷ്ടപ്പെട്ടാല്‍, അത് വളരെ വേഗത്തില്‍ ഒലിച്ചുപോകും. അതിന്റെ സ്ഥാനത്ത് മണലായിത്തീരും. മണ്ണിന്റെ മേന്മ കുറഞ്ഞാല്‍ മനുഷ്യരുടെ അതിജീവന പരിസ്ഥിതിയും തകരും. ഈ തകര്‍ച്ചയോടൊപ്പം പല ദുരന്തങ്ങളും ഉണ്ടാകും. ഇത്തരത്തിലുള്ള ഒരു പരിസ്ഥിതി സന്തുലനത്തിന്റെ അഭാവത്തില്‍, ഇത്തരത്തിലുള്ള പ്രാകൃതിക പരിസ്ഥിതിയുടെ അഭാവത്തില്‍, എല്ലാറ്റിനുമിടയിലുള്ള അസന്തുലനാവസ്ഥയുടെ ഫലമായി ഉണ്ടാകുന്ന ദുരന്തങ്ങള്‍ മൂലം കൂടെക്കൂടെ മനുഷ്യര്‍ കഷ്ടപ്പെടും. ഉദാഹരണത്തിന്, തവളകളുടെ പ്രാകൃതിക പരിസ്ഥിതിയെ നശിപ്പിക്കുന്ന ഒരു പാരിസ്ഥിതിക അസന്തുലനം ഉണ്ടായിക്കഴിഞ്ഞാല്‍ അവയെല്ലാം ഒരിടത്ത് ഒരുമിച്ചുകൂടും. അവയുടെ എണ്ണം ക്രമാതീതമായി വര്‍ധിക്കും. നഗരങ്ങളില്‍ അനവധി തവളകള്‍ വഴിമുറിച്ചു കടന്നുപോകുന്നതു വരെ ആളുകള്‍ കാണും. മനുഷ്യരുടെ പ്രാകൃതിക പരിസ്ഥിതിയില്‍ എണ്ണമറ്റ തവളകള്‍ അധിനിവേശം നടത്തിയാല്‍ എന്താണ് അതിനെ വിളിക്കുക? ദുരന്തം. എന്തുകൊണ്ടാണ് അതിനെ ദുരന്തമെന്നു വിളിക്കുന്നത്? മനുഷ്യന് ഉപകാരം ചെയ്യുന്ന ഈ ചെറുജീവികള്‍ അവയ്ക്ക് അനുയോജ്യമായ ഒരിടത്ത് ആയിരിക്കുമ്പോള്‍ മാത്രമേ മനുഷ്യര്‍ക്ക് ഉപകാരപ്രദമാകുന്നുള്ളൂ; അവയ്ക്ക് മനുഷ്യരുടെ അതിജീവന പരിസ്ഥിതിയില്‍ സന്തുലനം നിലനിര്‍ത്താന്‍ സാധിക്കും. പക്ഷേ, അവ ദുരന്തമായിക്കഴിഞ്ഞാല്‍ മനുഷ്യരുടെ ജീവിതത്തിന്റെ ചിട്ടയെ അവ ബാധിക്കും. തവളകള്‍ അവയ്ക്കൊപ്പം അവയുടെ ശരീരത്തില്‍ കൊണ്ടുവരുന്ന എല്ലാ കാര്യങ്ങളും എല്ലാ ഘടകങ്ങളും മനുഷ്യരുടെ ജീവിത നിലവാരത്തെ ബാധിക്കും. മനുഷ്യരുടെ അവയവങ്ങളെ വരെ ഇവ ബാധിക്കാം—ഇത് ഒരുതരം ദുരന്തമാണ്. മനുഷ്യര്‍ ഇടയ്ക്കിടെ അനുഭവിക്കുന്ന മറ്റൊരുതരം ദുരന്തം വളരെയധികം വെട്ടുക്കിളികളുടെ വരവാണ്. അതൊരു ദുരന്തമല്ലേ? അതെ. അതു ശരിക്കും ഭയങ്കരമായ ഒരു ദുരന്തമാണ്. മനുഷ്യര്‍ എത്ര കഴിവുള്ളവരാണെങ്കിലും കാര്യമില്ല—മനുഷ്യര്‍ വിമാനങ്ങള്‍ ഉണ്ടാക്കുന്നു, പീരങ്കികള്‍ ഉണ്ടാക്കുന്നു, അണു ബോംബുകള്‍ ഉണ്ടാക്കുന്നു—വെട്ടുകിളികള്‍ ആക്രമിക്കുമ്പോള്‍ എന്തു പരിഹാരമാർഗമാണ് മനുഷ്യര്‍ക്കുള്ളത്? അവയ്ക്കു നേരേ പീരങ്കി പ്രയോഗിക്കുവാന്‍ മനുഷ്യർക്കു സാധിക്കുമോ? അവയെ യന്ത്രത്തോക്കുകള്‍ ഉപയോഗിച്ച് വെടിവയ്ക്കാന്‍ സാധിക്കുമോ? ഇല്ല. അവയെ അങ്ങനെ ചെയ്യാന്‍ കഴിയില്ല. പിന്നെ അവയെ ആട്ടിയകറ്റുവാന്‍ കീടനാശിനികള്‍ ഉപയോഗിക്കുവാന്‍ സാധിക്കുമോ? അതും എളുപ്പമുള്ള പണിയല്ല. എന്തിനാണ് ഈ കൊച്ചു വെട്ടുക്കിളികള്‍ വരുന്നത്? അവ പ്രത്യേകമായി വിളകളും ധാന്യങ്ങളും ഭക്ഷിക്കുന്നു. വെട്ടുക്കിളികള്‍ എവിടെപ്പോയാലും വിളകള്‍ പൂർണമായി ഇല്ലാതാകുന്നു. വെട്ടുക്കിളി ആക്രമണമുണ്ടാകുമ്പോള്‍, കര്‍ഷകര്‍ ഒരു വര്‍ഷത്തേക്കായി പ്രതീക്ഷവച്ചിരുന്ന ഭക്ഷണം കണ്ണടച്ചു തുറക്കുന്നതിനു മുമ്പ് വെട്ടുക്കിളികൾ മുഴുവനായി തിന്നുതീര്‍ത്തേക്കാം. വെട്ടുക്കിളികളുടെ വരവ് മനുഷ്യര്‍ക്ക് അസ്വസ്ഥതയുണ്ടാക്കുന്ന ഒരു കാര്യം മാത്രമല്ല, ഒരു ദുരന്തം തന്നെയാണ്. അപ്പോൾ, വെട്ടുക്കിളികള്‍ വളരെയധികം വരുന്നത് ഒരു ദുരന്തമാണെന്ന് നമുക്കറിയാം. എന്നാൽ എലികളോ? ഇരപിടിയന്മാരായ പക്ഷികള്‍ ഇല്ലായിരുന്നെങ്കില്‍ അവ അതിവേഗം, നിങ്ങള്‍ക്കു ഭാവനയില്‍ കാണുവാന്‍ കഴിയുന്നതിലും അധികമായി പെരുകും. എലികള്‍ ഇങ്ങനെ അനിയന്ത്രിതമായി പെരുകിയാല്‍ മനുഷ്യര്‍ക്ക് ഒരു നല്ല ജീവിതം നയിക്കുവാന്‍ സാധിക്കുമോ? എങ്ങനെയുള്ള ഒരു അവസ്ഥയായിരിക്കും മനുഷ്യര്‍ നേരിടുക? (പകര്‍ച്ചവ്യാധി.) പക്ഷേ, പകര്‍ച്ചവ്യാധി മാത്രമായിരിക്കും ഇതിന്റെ ഏക പ്രത്യാഘാതം എന്നു നിങ്ങള്‍ കരുതുന്നുണ്ടോ? എലികള്‍ എല്ലാം കടിച്ചുമുറിക്കും, മരത്തടി വരെ അവ കരണ്ടുതിന്നും. ഒരു വീട്ടില്‍ രണ്ട് എലികള്‍ മാത്രമേ ഉള്ളൂ എങ്കില്‍പ്പോലും അവ അവിടെ ജീവിക്കുന്നവര്‍ക്കെല്ലാം ഉപദ്രവമായിരിക്കും. ചിലപ്പോള്‍ അവ എണ്ണ കട്ടുകുടിക്കും. ചിലപ്പോള്‍ അവ അപ്പമോ ധാന്യമോ ഭക്ഷിക്കും. ഭക്ഷിക്കാത്ത സാധനങ്ങള്‍ അവ കരണ്ടു നശിപ്പിക്കുകയും ചെയ്യും. തുണികളും ചെരുപ്പുകളും വീട്ടുപകരണങ്ങളും എന്നു വേണ്ടാ സകലതും അവ കരണ്ടു നശിപ്പിക്കും. ചിലപ്പോള്‍ അലമാരയില്‍ കയറും. എലികള്‍ കയറിയ പാത്രങ്ങള്‍ പിന്നെ ഉപയോഗിക്കുവാന്‍ സാധിക്കുമോ? അവ നിങ്ങള്‍ അണുവിമുക്തമാക്കിയാലും പിന്നെയും അവ ഉപയോഗിക്കുവാന്‍ നിങ്ങള്‍ക്കു മടി തോന്നും. അതുകൊണ്ട് നിങ്ങള്‍ അവ ഉപേക്ഷിക്കും. ഇതാണ് എലികള്‍ മനുഷ്യര്‍ക്കുണ്ടാകുന്ന ഉപദ്രവങ്ങള്‍. എലികള്‍ ചെറുജീവികള്‍ ആണെങ്കിലും മനുഷ്യര്‍ക്ക് അവയെ നിയന്ത്രിക്കുവാന്‍ ഒരു മാര്‍ഗവുമില്ല. സഹിക്കുക മാത്രമേ നിവൃത്തിയുള്ളൂ. അസ്വസ്ഥതയുണ്ടാക്കുവാന്‍ വെറും രണ്ട് എലികള്‍ മാത്രം മതി. കുറേയെണ്ണമുണ്ടെങ്കില്‍ പറയുകയും വേണ്ടാ. അവയുടെ എണ്ണം വര്‍ധിക്കുകയും അവയൊരു ദുരന്തമായി മാറുകയും ചെയ്താല്‍, അനന്തരഫലം ചിന്തിക്കുവാന്‍കൂടി സാധിക്കാത്തതാകും. ഉറുമ്പുകള്‍ പോലെ ചെറിയ ജീവികള്‍ പോലും ദുരന്തമായി മാറാം. അങ്ങനെ സംഭവിക്കുകയാണെങ്കില്‍, അതു മനുഷ്യര്‍ക്കുണ്ടാക്കുന്ന പ്രത്യാഘാതങ്ങളും അവഗണിക്കാവുന്നതല്ല. ഉറുമ്പുകള്‍ വീടുകള്‍ക്കുണ്ടാക്കുന്ന നാശം മൂലം അവ നിലംപൊത്തുക വരെ ചെയ്യാം. അവയുടെ ശക്തിയെ അവഗണിക്കരുത്. പല തരത്തിലുള്ള പക്ഷികള്‍ ദുരന്തമുണ്ടാക്കിയാല്‍ അതു ഭയാനകമായിരിക്കില്ലേ? (ആയിരിക്കും.) മറ്റൊരു തരത്തില്‍ പറഞ്ഞാല്‍, മൃഗങ്ങള്‍ക്ക് അല്ലെങ്കില്‍ മറ്റു ജീവികള്‍ക്ക് സന്തുലനം നഷ്ടപ്പെട്ടാല്‍ അവ അസാധാരണവും ക്രമരഹിതവുമായ രീതിയില്‍ വളരുകയും പെരുകുകയും ചെയ്യും. അതു മനുഷ്യര്‍ക്കുമേല്‍ ഉണ്ടാക്കുന്ന പ്രത്യാഘാതങ്ങള്‍ ചിന്തിക്കുവാന്‍ കൂടി കഴിയാത്തതാണ്. മനുഷ്യരുടെ അതിജീവനത്തെയും ജീവിതങ്ങളെയും അതു ബാധിക്കുക മാത്രമല്ല, അവര്‍ക്കു ദുരന്തം വരുത്തുകയും ചെയ്യും. മനുഷ്യന്റെ സമ്പൂർണ നാശത്തിലേക്കും വംശനാശത്തിലേക്കും വരെ അതു നയിച്ചേക്കാം.

ദൈവം എല്ലാറ്റിനെയും സൃഷ്ടിച്ചപ്പോള്‍ അവയ്ക്കു സന്തുലനം സന്തുലനമേകുവാനായി, പര്‍വതങ്ങളുടെയും തടാകങ്ങളുടെയും എല്ലാത്തരം സസ്യങ്ങളുടെയും എല്ലാത്തരം മൃഗങ്ങളുടെയും പക്ഷികളുടെയും പ്രാണികളുടെയും ജീവിതാവസ്ഥകളില്‍ സന്തുലനം കൊണ്ടുവരുവാനായി, എല്ലാ രീതികളും മാര്‍ഗങ്ങളും ഉപയോഗിച്ചു. അവന്‍ സ്ഥാപിച്ച നിയമങ്ങള്‍ക്ക് കീഴെ എല്ലാത്തരം ജീവികളെയും ജീവിക്കുവാനും പെരുകുവാനും അനുവദിക്കുന്ന എന്നതായിരുന്നു അവന്റെ ലക്ഷ്യം. ഒരു സൃഷ്ടവസ്തുവിനും ഈ നിയമങ്ങള്‍ക്കപ്പുറത്തേക്കു പോകുവാന്‍ സാധിക്കുകയില്ല. ഈ നിയമങ്ങള്‍ ലംഘിക്കുവാനും സാധിക്കുകയില്ല. ഇത്തരത്തിലുള്ള അടിസ്ഥാനപരിസ്ഥിതിക്കുള്ളില്‍ മാത്രമേ മനുഷ്യരുടെ തലമുറകള്‍ക്കു സുരക്ഷിതമായി വളരുവാനും വംശവര്‍ധന നടത്തുവാനും സാധിക്കുകയുള്ളൂ. ഏതെങ്കിലുമൊരു ജീവി ദൈവം നിശ്ചയിച്ച എണ്ണത്തിനും പരിധിക്കും അപ്പുറത്തേക്കു പോകുകയാണെങ്കില്‍ അവന്‍ നിശ്ചയിച്ചതിനും അപ്പുറത്തേക്ക് അതിന്റെ വളര്‍ച്ചയുടെ നിരക്കും പ്രത്യുല്‍പാദനവും എണ്ണവും വര്‍ധിക്കുകയാണെങ്കില്‍ മനുഷ്യരുടെ അതിജീവനപരിസ്ഥിതിയില്‍ പല അളവിലുള്ള ആഘാതങ്ങള്‍ ഉണ്ടാകും. അതേസമയം, മനുഷ്യരുടെ നിലനില്‍പ്പിനും ഭീഷണിയുണ്ടാകും. ഒരു തരം ജീവി എണ്ണത്തില്‍ വളരെ കൂടുതലാണെങ്കില്‍, അവ മനുഷ്യരുടെ ആഹാരം തട്ടിയെടുക്കുകയും ജലസ്രോതസുകള്‍ നശിപ്പിക്കുകയും അവരുടെ സ്വദേശങ്ങള്‍ക്കു നാശം വരുത്തുകയും ചെയ്യും. ആ രീതിയില്‍ മനുഷ്യരുടെ പ്രത്യുല്‍പാദനത്തെ, അല്ലെങ്കില്‍ അതിജീവനത്തിന്റെ അവസ്ഥയെ അതു പെട്ടെന്നു ബാധിക്കും. ഉദാഹരണത്തിന്, എല്ലാറ്റിനും ജലം വളരെ പ്രധാനമാണ്. എലികള്‍, ഉറുമ്പുകള്‍, വെട്ടുകിളികള്‍, തവളകള്‍ അല്ലെങ്കില്‍ മറ്റേതെങ്കിലും തരം ജീവികള്‍ എണ്ണത്തില്‍ വളരെ കൂടുതലാണെങ്കില്‍, അവ കൂടുതല്‍ വെള്ളം കുടിക്കും. അവ കുടിക്കുന്ന വെള്ളത്തിന്റെ അളവ് വര്‍ധിക്കുന്നതിനനുസരിച്ച്, മനുഷ്യരുടെ കുടിവെള്ളസ്രോതസുകളുടെയും ജലമുള്ള പ്രദേശങ്ങളുടെയും നിശ്ചിതപരിധിയ്ക്കുള്ളില്‍ ലഭ്യമായ മനുഷ്യര്‍ക്കുള്ള കുടിവെള്ളത്തിനും ജലസ്രോതസുകള്‍ക്കും കുറവുവരികയും അങ്ങനെ അവര്‍ക്ക് ജലദൗർലഭ്യം അനുഭവപ്പെടുകയും ചെയ്യും. മനുഷ്യരുടെ കുടിവെള്ളം നശിപ്പിക്കപ്പെട്ടാല്‍, മലിനമാക്കപ്പെട്ടാല്‍, എല്ലാത്തരം മൃഗങ്ങളും എണ്ണത്തില്‍ വര്‍ധിച്ചതിനാല്‍ മനുഷ്യര്‍ക്ക് അതു ലഭ്യമല്ലാതായാല്‍, അത്തരം കഠിനമായ അതിജീവനപരിസ്ഥിതിയില്‍ മനുഷ്യന്റെ നിലനില്‍പ്പിനു ഗുരുതരമായ ഭീഷണി നേരിടും. ഒരു തരം ജീവിയോ അല്ലെങ്കില്‍ പലതരം ജീവികളോ എണ്ണത്തില്‍ കൂടുതലായാല്‍ വായുവും താപനിലയും അന്തരീക്ഷ ഈര്‍പ്പവും എന്തിന് മനുഷ്യര്‍ ജീവിക്കുന്ന ഇടത്തെ വായുവിന്റെ ഘടന പോലും വിഷമയമാകുകയും വലിയ അളവില്‍ നശിപ്പിക്കപ്പെടുകയും ചെയ്യും. ഇത്തരം സാഹചര്യങ്ങളില്‍ മനുഷ്യരുടെ അതിജീവനവും ഭാവിയും ഈ പ്രകൃതിഘടകങ്ങള്‍ മുന്നോട്ടു വയ്ക്കുന്ന ഭീഷണികള്‍ക്കു വിധേയമാകും. അതുകൊണ്ട്, ഈ സന്തുലനങ്ങള്‍ നഷ്ടപ്പെട്ടാല്‍ മനുഷ്യര്‍ ശ്വസിക്കുന്ന വായു നശിപ്പിക്കപ്പെടുകയും അവര്‍ കുടിക്കുന്ന വെള്ളം മലിനമാകുകയും അവര്‍ക്ക് അനുയോജ്യമായ താപനിലയില്‍ മാറ്റം വരികയും പല അളവുകളില്‍ ബാധിക്കപ്പെടുകയും ചെയ്യും. അങ്ങനെ സംഭവിക്കുന്ന പക്ഷം മനുഷ്യരുടെ സ്വാഭാവികമായിട്ടുള്ള അതിജീവനപരിസ്ഥിതികള്‍ ഭയങ്കരമായ ആഘാതങ്ങള്‍ക്കും വെല്ലുവിളികള്‍ക്കും വിധേയമാകും. മനുഷ്യരുടെ അടിസ്ഥാനജീവിതസാഹചര്യങ്ങള്‍ നശിപ്പിക്കപ്പെട്ട ഇത്തരം അവസ്ഥയില്‍ എന്തായിരിക്കും മനുഷ്യവംശത്തിന്റെ ഭാവിയും സാധ്യതകളും? ഇതു വളരെ ഗൗരവമുള്ള ഒരു പ്രശ്നമാണ്! കാരണം, ഓരോ സൃഷ്ടവസ്തുവും മനുഷ്യവര്‍ഗത്തിനു വേണ്ടി നില കൊള്ളുന്നത് എന്തിനാണെന്നും അവിടുന്നു സൃഷ്ടിച്ച ഓരോ തരം വസ്തുവിന്റെയും ധര്‍മമെന്താണെന്നും ഓരോന്നും മനുഷ്യവര്‍ഗത്തിന്‍മേലുണ്ടാക്കുന്ന ആഘാതം എന്താണെന്നും എത്ര അളവിലാണ് അതു മനുഷ്യവര്‍ഗത്തിനു പ്രയോജനപ്പെടുന്നതെന്നും ദൈവത്തിനറിയാം. കാരണം ദൈവത്തിന്റെ ഹൃദയത്തില്‍ ഇതിനെല്ലാം വേണ്ടി ഒരു പദ്ധതിയുണ്ട്. താന്‍ സൃഷ്ടിച്ച എല്ലാറ്റിന്‍റെയും ഓരോ കാര്യവും അവന്‍ നിയന്ത്രിക്കുന്നു. അതുകൊണ്ടാണ് അവന്‍ ചെയ്യുന്ന ഓരോ കാര്യവും മനുഷ്യവര്‍ഗത്തിന് വളരെ പ്രധാനവും അത്യാവശ്യവുമാണെന്ന് പറയുന്നത്. അതുകൊണ്ട്, ഇപ്പോള്‍ മുതല്‍ ദൈവം സൃഷ്ടിച്ചവയില്‍ നീ എന്തെങ്കിലും പാരിസ്ഥിതികമായ പ്രതിഭാസം ദര്‍ശിക്കുമ്പോഴെല്ലാം, അല്ലെങ്കില്‍ ദൈവം സൃഷ്ടിച്ചവയില്‍ ഏതെങ്കിലും പ്രകൃതിനിയമം പ്രവര്‍ത്തിക്കുന്നതു കാണുമ്പോഴെല്ലാം, ദൈവം സൃഷ്ടിച്ച ഓരോന്നിന്റെയും ആവശ്യകതയെക്കുറിച്ചു നിനക്കൊരു സംശയവും തോന്നുകയില്ല. എല്ലാറ്റിനെയും ദൈവം സജ്ജീകരിച്ചിരിക്കുന്ന രീതിയെക്കുറിച്ചും അവന്‍ മനുഷ്യരെ പരിപോഷിപ്പിക്കുന്ന വിവിധ മാര്‍ഗങ്ങളെക്കുറിച്ചും വസ്തുനിഷ്ഠമല്ലാത്ത വിധികള്‍ പറയാന്‍ ഇനി നീ അജ്ഞതയുടെ വാക്കുകള്‍ ഉപയോഗിക്കുകയില്ല. എല്ലാ സൃഷ്ടവസ്തുക്കള്‍ക്കും വേണ്ടിയുള്ള ദൈവത്തിന്റെ നിയമങ്ങളെക്കുറിച്ച് വസ്തുനിഷ്ഠമല്ലാത്ത നിഗമനങ്ങളിലെത്തുകയുമില്ല. അങ്ങനെയല്ലേ?

എന്തെല്ലാമാണ് നമ്മളിപ്പോള്‍ സംസാരിച്ചുകൊണ്ടിരുന്ന

കാര്യങ്ങള്‍? അതിനെപ്പറ്റി ഒരു നിമിഷം ചിന്തിക്കൂ. ചെയ്യുന്ന ഓരോ കാര്യത്തിനും ദൈവത്തിന് അവന്റേതായ ലക്ഷ്യമുണ്ട്. അവന്റെ ഉദ്ദേശ്യം മനുഷ്യര്‍ക്കു ദുര്‍ഗ്രഹമാണെങ്കിലും അതെപ്പോഴും മനുഷ്യന്റെ അതിജീവനവുമായി അഭേദ്യവും ശക്തവുമായ വിധത്തില്‍ ബന്ധപ്പെട്ടിരിക്കുന്നു. അതു തീര്‍ച്ചയായും അനിവാര്യമാണ്. കാരണം ദൈവം പ്രയോജനമില്ലാത്ത ഒന്നും ഒരിക്കലും ചെയ്തിട്ടില്ല. അവന്‍ ചെയ്യുന്ന ഓരോ പ്രവൃത്തിയുടെയും പിറകിലുള്ള പ്രമാണങ്ങളില്‍ അവന്റെ പദ്ധതിയും അവന്റെ ജ്ഞാനവും ഉള്‍ച്ചേര്‍ത്തിരിക്കുന്നു. ഈ പദ്ധതിക്കു പിറകിലെ ലക്ഷ്യവും ഉദ്ദേശ്യവും മനുഷ്യവര്‍ഗത്തിന്റെ സംരക്ഷണവും, ദുരന്തങ്ങളും മറ്റുജീവികള്‍ ഉണ്ടാക്കുന്ന പ്രശ്നങ്ങളും ദൈവത്തിന്റെ ഏതെങ്കിലും സൃഷ്ടി ഉണ്ടാക്കുന്ന ഹാനിയും ഒഴിവാക്കാന്‍ മനുഷ്യനെ സഹായിക്കുകയുമാണ്. അതുകൊണ്ട്, നമ്മള്‍ ഈ വിഷയത്തിനുള്ളില്‍ കണ്ട ദൈവത്തിന്റെ പ്രവൃത്തികള്‍ അവന്‍ മനുഷ്യനെ പരിപാലിക്കുന്ന മറ്റൊരു വഴിയാണെന്നു പറയാന്‍ സാധിക്കില്ലേ? ഈ പ്രവൃത്തികളിലൂടെ ദൈവം മനുഷ്യനെ ഊട്ടുകയും മുന്നോട്ടു നയിക്കുകയുമാണെന്ന് നമുക്കു പറയുവാന്‍ സാധിക്കുമോ? (സാധിക്കും). ഈ വിഷയവും നമ്മുടെ ചര്‍ച്ചയുടെ പ്രമേശവും തമ്മില്‍ ഒരു ശക്തമായ ബന്ധമുണ്ടോ: “God Is the Source of Life for All Things”? (ഉണ്ട്.) വളരെ ശക്തമായ ഒരു ബന്ധമുണ്ട്. ഈ വിഷയം അതിന്‍റെ ഒരു വശമാണ്. ഈ വിഷയങ്ങളെപ്പറ്റി സംസാരിക്കുന്നതിനു മുമ്പ് ആളുകള്‍ക്കു ദൈവത്തെപ്പറ്റി, ദൈവം തന്നെയായവനെപ്പറ്റി, അവിടുത്തെ പ്രവൃത്തികളെപ്പറ്റി അവ്യക്തമായ ഒരു സങ്കല്‍പ്പം മാത്രമേ ഉണ്ടായിരുന്നുള്ളൂ. അവര്‍ക്കു യഥാര്‍ഥ ബോധ്യം ഉണ്ടായിരുന്നില്ല. എന്നിരുന്നാലും ആളുകളോട് ദൈവത്തിന്റെ പ്രവൃത്തികളെപ്പറ്റിയും അവന്‍ ചെയ്ത കാര്യങ്ങളെപ്പറ്റിയും പറയുമ്പോള്‍ ദൈവം ചെയ്യുന്നതിലെ തത്വങ്ങള്‍ അവര്‍ക്കു മനസ്സിലാക്കുവാനും ഗ്രഹിക്കുവാനും സാധിക്കും. അവയെപ്പറ്റി ഗ്രാഹ്യം നേടുവാനും അവയുടെ പരിധിക്കുള്ളില്‍ വരുവാനും അവര്‍ക്കു സാധിക്കും. അങ്ങനെയല്ലേ? സൃഷ്ടിക്കുക അല്ലെങ്കില്‍ എല്ലാറ്റിനെയും ഭരിക്കുക എന്നിങ്ങനെ എന്തു ചെയ്യുമ്പോഴും ദൈവത്തിന്റെ ഹൃദയത്തില്‍ വളരെ സങ്കീര്‍ണ്ണമായ സിദ്ധാന്തങ്ങളും തത്വങ്ങളും നിയമങ്ങളുണ്ട്. എങ്കിലും ചര്‍ച്ചയില്‍ അവയുടെ ഒരൊറ്റ ഭാഗത്തെപ്പറ്റി പഠിക്കുവാന്‍ നിങ്ങളെ അനുവദിക്കുക വഴി ഇവയെല്ലാം ദൈവത്തിന്‍റെ പ്രവൃത്തിയാണെന്നും അങ്ങേയറ്റം യാഥാര്‍ഥ്യമാണെന്നും നിങ്ങളുടെ ഹൃദയങ്ങളില്‍ ഗ്രാഹ്യം നേടുവാന്‍ നിങ്ങള്‍ക്കു സാധിക്കുകയില്ലേ? (ഉവ്വ്.) അപ്പോള്‍ ദൈവത്തെപ്പറ്റിയുള്ള നിങ്ങളുടെ ഇപ്പോഴത്തെ ഗ്രാഹ്യം മുമ്പത്തേതില്‍ നിന്നും എങ്ങനെയാണ് വ്യത്യാസപ്പെട്ടിരിക്കുന്നത്? അതു സത്തയിലാണു വ്യത്യാസപ്പെട്ടിരിക്കുന്നത്. മുമ്പു നിങ്ങളുടെ ഗ്രാഹ്യം വളരെ പൊള്ളയും വളരെ അവ്യക്തവുമായിരുന്നു. പക്ഷേ ഇപ്പോള്‍ നിങ്ങളുടെ ഗ്രാഹ്യത്തില്‍ ദൈവത്തിത്തിന്റെ പ്രവൃത്തികളോടും, അവനുള്ളതിനോടും അവനായതിനോടും യോജിക്കുന്ന വളരെയധികം വ്യക്തമായ തെളിവുകളുണ്ട്. അതിനാല്‍ ഞാന്‍ പറഞ്ഞതെല്ലാം ദൈവത്തെ മനസ്സിലാക്കാന്‍ നിങ്ങള്‍ക്കുള്ള അത്ഭുതകരമായ പഠനസഹായികളാണ്.

ഇന്നത്തെ ഒത്തുചേരലിന് ഇത്ര മതിയാകും. വിട! നിങ്ങള്‍ക്ക് നല്ലൊരു സായാഹ്നം ആശംസിക്കുന്നു! (വിട! ദൈവമേ!)

അനുബന്ധം: ദൈവത്തിന്റെ ന്യായവിധിയിലും ശാസനത്തിലും അവിടുത്തെ രൂപം ദര്‍ശിക്കല്‍

കർത്താവായ യേശുക്രിസ്തുവിനെ അനുഗമിക്കുന്ന മറ്റ് ദശലക്ഷങ്ങളെപ്പോലെ നമ്മളും ബൈബിളിന്റെ നിയമങ്ങളും കല്പനകളും പാലിക്കുകയും കർത്താവായ യേശുക്രിസ്തുവിന്റെ സമൃദ്ധമായ കൃപ ആസ്വദിക്കുകയും ഒരുമിച്ചു കൂടുകയും പ്രാർഥിക്കുകയും സ്തുതിക്കുകയും കർത്താവായ യേശുക്രിസ്തുവിന്റെ നാമത്തിൽ സേവനം ചെയ്യുകയും ചെയ്യുന്നവരാണ്—കർത്താവിന്റെ കാവലിലും കരുതലിലുമാണ് നമ്മൾ ഇതെല്ലാം ചെയ്യുന്നത്. നമ്മൾ പലപ്പോഴും ദുർബലരാണ്, പലപ്പോഴും നമ്മൾ ശക്തരുമാണ്. കർത്താവിന്റെ ഉപദേശങ്ങൾക്കു ചേർച്ചയിലാണ് നമ്മുടെ പ്രവർത്തനങ്ങളെല്ലാം എന്ന് നമ്മൾ വിശ്വസിക്കുന്നു. പിന്നെ, സ്വർഗസ്ഥനായ പിതാവിന്റെ ഹിതം നിറവേറ്റുന്ന പാതയിലാണ് നാമെന്ന് നമ്മൾ വിശ്വസിക്കുന്നുവെന്ന കാര്യം പറയേണ്ടതില്ലല്ലോ. കർത്താവായ യേശുവിന്റെ മടങ്ങിവരവിനായി, അവന്റെ മഹത്ത്വമാർന്ന ആഗമനത്തിനായി, ഭൂമിയിലെ നമ്മുടെ ജീവിതം അവസാനിക്കുന്നതിനായി, ദൈവരാജ്യത്തിന്റെ പ്രത്യക്ഷതയ്ക്കായി, വെളിപാടു പുസ്തകത്തിൽ മുൻകൂട്ടി പറഞ്ഞിരിക്കുന്ന ഇവയ്ക്കെല്ലാമായി നമ്മൾ ആകാംക്ഷയോടെ കാത്തിരിക്കുന്നു: കർത്താവ് വരുന്നു, അവൻ ദുരന്തം വരുത്തുന്നു, നല്ലവർക്ക് പ്രതിഫലം നൽകുന്നു, ദുഷ്ടന്മാരെ ശിക്ഷിക്കുന്നു, തന്നെ അനുഗമിക്കുകയും തന്റെ മടങ്ങിവരവിനെ സ്വാഗതം ചെയ്യുകയും ചെയ്യുന്നവരെയെല്ലാം താനുമായി ചേരുന്നതിന് അവൻ മുകളിലേക്ക് ഉയർത്തുന്നു. ഇതിനെക്കുറിച്ചു ചിന്തിക്കുമ്പോഴെല്ലാം നമ്മൾ വികാരഭരിതരാകുന്നു, അന്ത്യനാളുകളിൽ ജനിക്കാനും കർത്താവിന്റെ വരവിനു സാക്ഷ്യം വഹിക്കാനും കഴിയുക എന്ന സൗഭാഗ്യം ലഭിച്ചതിലുള്ള കൃതജ്ഞതയാണ് നമ്മുടെ ഉള്ളുനിറയെ. പീഡനങ്ങൾ സഹിക്കേണ്ടി വന്നിട്ടുണ്ടെങ്കിലും പകരമായി നമ്മൾ “അതിബൃഹത്തും അനശ്വരവുമായ മഹത്ത്വത്തിനു” പാത്രമായിരിക്കുന്നു. എന്തൊരു വലിയ അനുഗ്രഹം! ഈ സകല പ്രതീക്ഷകളും കർത്താവ് ചൊരിഞ്ഞിരിക്കുന്ന കൃപയും, പ്രാർഥനാനിരതരാകാനും ഉത്സാഹത്തോടെ കൂട്ടായ്മയിൽ ഏർപ്പെടാനും നമ്മളെ പ്രേരിപ്പിക്കുന്നു. ഒരുപക്ഷേ അടുത്ത വർഷം, ഒരുപക്ഷേ നാളെ, ഒരുപക്ഷേ മനുഷ്യനു ഗ്രഹിക്കാനാവുന്നതിലും കുറഞ്ഞൊരു സമയത്തിനുള്ളിൽ കർത്താവ് പൊടുന്നനെ ഇറങ്ങിവരും, തനിക്കായി അത്യാകാംക്ഷയോടെ കാത്തിരിക്കുന്ന ഒരു കൂട്ടം ആളുകൾക്കിടയിൽ പ്രത്യക്ഷപ്പെടും. മറ്റുള്ളവരെക്കാൾ മുന്നിലെത്താൻ നമ്മൾ തിരക്കുകൂട്ടും, പിന്നിലാവാൻ ആരും ഒരുക്കമല്ല, കർത്താവിന്റെ പ്രത്യക്ഷപ്പെടൽ ദർശിക്കുന്ന ആദ്യത്തെ കൂട്ടത്തിൽപ്പെടാനും എടുക്കപ്പെടുന്നവരിൽഉൾപ്പെടാനുമാണ് ഇതെല്ലാം. എത്ര മൂല്യമുള്ളതായിരുന്നിട്ടും, ഈ ദിവസിന്റെ വരവിനായി നമ്മൾ എല്ലാം ത്യജിച്ചു; ചിലർ ജോലി ഉപേക്ഷിച്ചു, ചിലർ സ്വന്തം കുടുംബം വേണ്ടെന്നുവച്ചു, ചിലർ വിവാഹജീവിതം വേണ്ടെന്നുവച്ചു, ചിലർ തങ്ങളുടെ സമ്പാദ്യമെല്ലാം സംഭാവന ചെയ്തു. എത്ര നിസ്വാർഥമായ അർപ്പണം! അത്തരം ആത്മാർഥതയും വിശ്വസ്തതയും പൊയ്പ്പോയ യുഗങ്ങളിലെ വിശുദ്ധന്മാരെപ്പോലും കവച്ചുവെക്കുന്നതാണ് എന്നതിൽ സംശയമില്ല! തനിക്ക് ഇഷ്ടമുള്ള ആരുടെ മേലും കൃപ ചൊരിയുന്ന, തനിക്ക് പ്രിയം തോന്നുന്ന ആരോടും കരുണ കാട്ടുന്ന കർത്താവ് നമ്മുടെ ഭക്തിയുടെയും ആത്മാർപ്പണത്തിന്‍റെയും പ്രവൃത്തികളിൽ പണ്ടേ ദൃഷ്ടിവച്ചിട്ടുണ്ടെന്ന് നമ്മൾ വിശ്വസിക്കുന്നു. അതുപോലെ, നമ്മുടെ ഹൃദയംഗമമായ പ്രാർഥനകളും അവന്റെ കർണ്ണങ്ങളിൽ പതിച്ചിട്ടുണ്ട്, നമ്മുടെ അർപ്പണത്തിന് കർത്താവ് പകരം നൽകും എന്നും നമുക്ക് വിശ്വാസമുണ്ട്. കൂടാതെ, ലോകത്തെ സൃഷ്ടിക്കുന്നതിനു മുമ്പ് ദൈവം നമ്മോട് കൃപ കാണിച്ചിട്ടുണ്ട്, അവൻ നമുക്കു നൽകിയ അനുഗ്രഹങ്ങളും വാഗ്ദാനങ്ങളും ആർക്കും എടുത്തു മാറ്റാനാവില്ല. നമ്മൾ എല്ലാവരും ഭാവിക്കായി ആസൂത്രണം ചെയ്യുകയാണ്, ഒപ്പം, ഉയരങ്ങളിൽ കർത്താവിനെ സന്ധിക്കുന്നതിനായി എടുക്കപ്പെടുന്നതിനു പകരം നൽകാൻ നമ്മുടെ അർപ്പണവും നമ്മൾ ചെലവിട്ടതും വിലപേശൽ ചിപ്പുകൾ അല്ലെങ്കിൽ മൂലധനമാക്കി മാറ്റി. എന്തിനധികം, സകല രാജ്യങ്ങളുടെയും ജനങ്ങളുടെയും മേൽ അധിപതികളായിരിക്കാൻ അഥവാ രാജാക്കന്മാരായി ഭരിക്കാൻ അല്പംപോലും മടികൂടാതെ ഭാവിയിലെ സിംഹാസനത്തിൽ നമ്മൾ സ്വയം ഇരിക്കുന്നു. പ്രതീക്ഷിക്കാവുന്ന ഒരു കാര്യം പോലെ ഉറപ്പോടെ.

കർത്താവായ യേശുവിന് എതിരായ സകലരെയും നമ്മൾ വെറുക്കുന്നു; സമ്പൂർണ നാശമാണ് അവരുടെയെല്ലാം അവസാനം. കർത്താവായ യേശുവാണ് രക്ഷകൻ എന്നു വിശ്വസിക്കരുതെന്ന് ആരാണ് അവരോടു പറഞ്ഞത്? തീർച്ചയായും, ലോകത്തിലെ ആളുകളോട് അനുകമ്പയോടെ ഇടപെടുന്ന കാര്യത്തിൽ കർത്താവായ യേശുവിനെ നമ്മൾ അനുകരിക്കുന്ന സന്ദർഭങ്ങൾ ഉണ്ടാകാറുണ്ട്. കാരണം, അവർ മനസ്സിലാക്കുന്നില്ല, നമ്മൾ അവരോട് സഹിഷ്ണുത പുലർത്തുകയും ക്ഷമിക്കുകയും ചെയ്യേണ്ടതുതന്നെയാണ്. നമ്മൾ ചെയ്യുന്നതെല്ലാം ബൈബിളിലെ വചനങ്ങൾക്കു ചേർച്ചയിലാണ്, കാരണം, ബൈബിളിനോടു പൊരുത്തപ്പെടാത്തതെല്ലാം വിരുദ്ധോപദേശവും വേദവിരുദ്ധവും ആണ്. ഇത്തരം വിശ്വാസം നമ്മുടെ ഓരോരുത്തരുടെയും മനസ്സിൽ ആഴത്തിൽ വേരോടിയിരിക്കുന്നു. നമ്മുടെ കർത്താവ് ബൈബിളിലാണ്, നമ്മൾ ബൈബിളിനെ വിട്ടുകളയുന്നില്ലെങ്കിൽ, നമ്മൾ കർത്താവിനെ വിട്ടുപോകില്ല; ഈ തത്ത്വം അനുസരിച്ചാൽ, നമ്മൾ രക്ഷ പ്രാപിക്കും. നമ്മൾ അന്യോന്യം പ്രോത്സാഹിപ്പിക്കുന്നു, ഓരോരുത്തരും മറ്റുള്ളവരെ പിന്തുണയ്ക്കുന്നു; കൂടിവരുമ്പോഴൊക്കെ, നമ്മൾ പറയുകയും ചെയ്യുകയും ചെയ്യുന്നതെല്ലാം കർത്താവിന്റെ ഹിതത്തിനു ചേർച്ചയിലാണെന്നും കർത്താവ് അവയെ അംഗീകരിക്കുമെന്നും ആണ് നമ്മുടെ പ്രതീക്ഷ. ചുറ്റുപാടുകളിൽനിന്നുള്ള എതിർപ്പ് കടുത്തതാണെങ്കിലും നമ്മുടെ ഹൃദയങ്ങൾ ആനന്ദപൂരിതമാണ്. ഇത്രയും എളുപ്പത്തിൽ ലഭിക്കാവുന്ന അനുഗ്രഹങ്ങളെക്കുറിച്ചു ചിന്തിക്കുമ്പോൾ നമുക്കു മാറ്റിവെക്കാനാവാത്ത എന്താണുള്ളത്? നമ്മൾ ഉപേക്ഷിക്കാൻ മടിക്കുന്ന എന്തെങ്കിലുമുണ്ടോ? ഇവയൊന്നും പ്രത്യേകിച്ച് പറയേണ്ടതില്ല, ഇവയെല്ലാം ജാഗ്രതാനിരതമായ ദൈവത്തിന്റെ കണ്ണുകൾക്കു മുന്നിൽ തന്നെയുണ്ട്. നമ്മൾ, ഈ വിരലിലെണ്ണാവുന്ന പാവങ്ങൾ, ചവറ്റുകൂനയിൽനിന്ന് ഉയർത്തപ്പെട്ടവർ, കർത്താവായ യേശുവിന്റെ സാധാരണക്കാരായ എല്ലാ അനുഗാമികളെയും പോലെതന്നെയാണ്, എടുക്കപ്പെടുന്നതും അനുഗ്രഹം നേടുന്നതും സകല ജനതകളെയും ഭരിക്കുന്നതും നമ്മൾ സ്വപ്നം കാണുന്നു. നമ്മുടെ ദുഷിപ്പ് ദൈവദൃഷ്ടിയിൽ നഗ്നമായിരിക്കുന്നു, നമ്മുടെ മോഹങ്ങൾക്കും അത്യാഗ്രഹങ്ങൾക്കും ദൈവദൃഷ്ടിയിൽ കുറ്റം വിധിക്കപ്പെട്ടിരിക്കുന്നു. എന്നിരുന്നാലും, ഇവയെല്ലാം വളരെ സാധാരണമായും തികച്ചും യുക്തിപരമായും സംഭവിക്കുന്നതിനാൽ, നമ്മുടെ അഭിലാഷങ്ങൾ ഉചിതമാണോ എന്ന് നമ്മളാരും സന്ദേഹിക്കുന്നില്ല, നമ്മൾ മുറുകെപ്പിടിക്കുന്നവയുടെയെല്ലാം കൃത്യതയെ നമ്മളാരും അത്രപോലും സംശയിക്കുന്നില്ല. ദൈവഹിതം ആർക്കറിയാം? ശരിക്കും മനുഷ്യൻ ചരിക്കുന്നത് എങ്ങനെയുള്ള പാതയിലൂടെയാണെന്ന് നമുക്ക് അന്വേഷിക്കാനോ തിരയാനോ അറിയില്ല. ചോദിച്ചറിയാൻ നമുക്ക് അത്രപോലും താത്പര്യമില്ല. കാരണം, നമ്മൾ എടുക്കപ്പെടുമോ, നമുക്ക് അനുഗ്രഹങ്ങൾ ലഭിക്കുമോ, സ്വർഗരാജ്യത്തിൽ നമുക്ക് ഒരിടമുണ്ടോ, ജീവജല നദിയിലെ ജലത്തിലും ജീവവൃക്ഷത്തിന്റെ ഫലത്തിലും ഒരു പങ്ക് നമുക്കുണ്ടായിരിക്കുമോ എന്നിവ മാത്രമാണ് നമ്മുടെ ചിന്ത. ഈ കാര്യങ്ങൾ ലഭിക്കുന്നതിനല്ലേ നമ്മൾ ക്രിസ്തുവിൽ വിശ്വസിക്കുകയും അവന്റെ അനുഗാമികളാകുകയും ചെയ്യുന്നത്? നമ്മുടെ പാപങ്ങൾ പൊറുത്തുകിട്ടിയിരിക്കുന്നു, നമ്മൾ പശ്ചാത്തപിച്ചു, നമ്മൾ കയ്പ് വീഞ്ഞ് കുടിച്ചു, നമ്മൾ കുരിശ് ചുമലിലേറ്റി. നമ്മൾ ഒടുക്കിയ വില കർത്താവ് സ്വീകരിക്കില്ലെന്ന് ആർക്കാണ് പറയാനാവുക? നമ്മൾ വേണ്ടുവോളം എണ്ണ കരുതിയിട്ടില്ലെന്ന് ആർക്കാണ് പറയാനാവുക? ബുദ്ധിയില്ലാത്ത ആ കന്യകമാരാകാനോ പരിത്യജിക്കപ്പെട്ടവരിൽ ഒരാളാകാനോ നമുക്ക് ആഗ്രഹമില്ല. കൂടാതെ, നമ്മൾ നിരന്തരം പ്രാർഥിക്കുകയും കള്ളക്രിസ്തുക്കളാൽ വഞ്ചിക്കപ്പെടുന്നതിൽനിന്ന് നമ്മളെ കാക്കുന്നതിനായി അപേക്ഷിക്കുകയും ചെയ്യുന്നു. കാരണം, ബൈബിളിൽ ഇങ്ങനെ പറഞ്ഞിട്ടുണ്ട്: “അപ്പോൾ ക്രിസ്തു ‘ഇതാ ഇവിടെ’ എന്നോ ‘അതാ അവിടെ’ എന്നോ ആരെങ്കിലും പറഞ്ഞാൽ അശേഷം വിശ്വസിക്കരുത്. കള്ളക്രിസ്തുക്കളും കള്ളപ്രവാചകന്മാരും പ്രത്യക്ഷപ്പെടും; കഴിയുമെങ്കിൽ ദൈവത്തിന്റെ തിരഞ്ഞെടുക്കപ്പെട്ട ജനത്തെപ്പോലും വഞ്ചിക്കുന്നതിനുവേണ്ടി അവർ വലിയ അടയാളങ്ങളും അദ്ഭുതങ്ങളും കാണിക്കും.” (മത്തായി 24:23-24) ബൈബിളിലെ ഈ വാക്യങ്ങൾ നമുക്കെല്ലാം മനഃപാഠമാണ്; നമുക്ക് അവ കാണാതെ അറിയാം, അവയെ വിലപ്പെട്ട നിധിയായും ജീവനായും, രക്ഷിക്കപ്പെടാനോ എടുക്കപ്പെടാനോ കഴിയുമോ എന്നു നിർണയിക്കുന്ന ജാമ്യച്ചീട്ടായും ആണ് നമ്മൾ കാണുന്നത് ...

ആയിരക്കണക്കിനു വർഷങ്ങളായി, ജീവിച്ചിരുന്നവർ മരിച്ചുപോയിരിക്കുന്നു, സ്വന്തം അഭിലാഷങ്ങളും സ്വപ്നങ്ങളും അവരോടൊപ്പം അവർ കൊണ്ടുപോയി. പക്ഷേ, അവർ സ്വർഗത്തിലേക്കു പോയിട്ടുണ്ടോ എന്ന് യഥാർഥത്തിൽ ആർക്കും അറിയില്ല. മരിച്ചവർ മടങ്ങിവരുന്നു, പണ്ട് നടന്ന കഥകളെല്ലാം അവർ മറന്നിരിക്കുന്നു, പൂർവികരുടെ ഉപദേശങ്ങളും വഴികളും അവർ ഇന്നും പിന്തുടരുന്നു. ഇപ്രകാരം വർഷങ്ങളും ദിവസങ്ങളും കടന്നുപോകുമ്പോൾ, നമ്മുടെ കർത്താവായ യേശു, നമ്മുടെ ദൈവം, നമ്മൾ ചെയ്യുന്നതെല്ലാം യഥാർഥത്തിൽ അംഗീകരിക്കുന്നുണ്ടോ എന്ന് ആർക്കുമറിയില്ല. നമുക്ക് ആകെ ചെയ്യാനാവുന്നത് ഒരു ഭാവി ലഭിക്കുന്നതിനായി കാത്തിരിക്കുക, വരാനിരിക്കുന്ന എല്ലാറ്റിനെയും കുറിച്ച് ഊഹിക്കുക എന്നിവയാണ്. എങ്കിലും ഇക്കാലമത്രയും ദൈവം മൗനം പാലിച്ചു, ഒരിക്കലും നമുക്കു മുന്നിൽ പ്രത്യക്ഷപ്പെട്ടില്ല, ഒരിക്കലും നമ്മളുമായി സംസാരിച്ചില്ല. അതിനാൽ, ബൈബിളിനു ചേർച്ചയിലും അടയാളങ്ങൾ അനുസരിച്ചും നമ്മൾ ദൈവത്തിന്റെ ഹിതത്തെയും പ്രകൃതത്തെയും ബോധപൂർവം വിധിക്കുകയാണ്. ദൈവത്തിന്റ മൗനം നമുക്കിന്ന് ശീലമായിരിക്കുന്നു; സ്വന്തം ചിന്താരീതിയിലൂടെ നമ്മുടെ പെരുമാറ്റത്തിന്റെ ശരിതെറ്റുകൾ അളക്കുന്നത് നമുക്ക് പതിവായിരിക്കുന്നു; ദൈവം ആവശ്യപ്പെടുന്ന കാര്യങ്ങളുടെ സ്ഥാനത്ത്, നമ്മുടെ അറിവിനെയും സങ്കല്പങ്ങളെയും സദാചാരസംഹിതകളെയും ആശ്രയിക്കുന്നത് നമുക്കു ശീലമായിരിക്കുന്നു; ദൈവകൃപ ആസ്വദിക്കുന്നത് നമുക്കു പതിവാണ്; നമുക്ക് ആവശ്യമുള്ളപ്പോഴൊക്കെ ദൈവം സഹായം നൽകുന്നത് പതിവാണ്; എല്ലാ വസ്തുക്കൾക്കുമായി ദൈവത്തിനു മുമ്പാകെ കൈ നീട്ടുന്നതും ദൈവത്തോട് ആവശ്യപ്പെടുന്നതും നമ്മുടെ പതിവാണ്; പരിശുദ്ധാത്മാവ് നമ്മളെ എങ്ങനെ വഴിനയിക്കുന്നു എന്നതിനു ശ്രദ്ധകൊടുക്കാതെ ചട്ടങ്ങൾ പാലിക്കുന്നത് നമ്മുടെ ശീലമായിരിക്കുന്നു; അതിലുപരിയായി നമ്മുടെ യജമാനൻ നമ്മൾ തന്നെയായിരിക്കുന്ന ദിവസങ്ങളും നമുക്കു ശീലമാണ്. ഇങ്ങനെയൊരു ദൈവത്തിലാണ് നമ്മൾ വിശ്വസിക്കുന്നത്, നമ്മൾ ഒരിക്കലും മുഖത്തോടു മുഖം കണ്ടിട്ടില്ലാത്ത ദൈവത്തിൽ. അവന്റെ പ്രകൃതം എങ്ങനെയാണ്, ദൈവത്തിനുള്ളതും അവനാകുന്നതും എന്താണ്, അവന്റെ പ്രതിരൂപം എങ്ങനെയുള്ളതാണ്, അവൻ വരുമ്പോൾ നമ്മൾ അവനെ തിരിച്ചറിയുമോ ഇല്ലയോ എന്നിങ്ങനെയുള്ള ചോദ്യങ്ങളിൽ ഒന്നുപോലും പ്രാധാന്യമുള്ളതല്ല. അവൻ നമ്മുടെ ഹൃദയങ്ങളിലുണ്ട് എന്നതും, നമ്മൾ എല്ലാവരും അവനായി കാത്തിരിക്കുന്നു എന്നതുമാണ് പ്രാധാന്യമുള്ള കാര്യങ്ങൾ. അവൻ അതാണ് ഇതാണ് എന്നെല്ലാം വേണ്ടുവോളം കല്പിച്ചുകൂട്ടാൻ നമുക്കു കഴിയുന്നു. നമ്മുടെ വിശ്വാസത്തെ നമ്മൾ വിലമതിക്കുകയും നമ്മുടെ ആത്മീയതയെ അമൂല്യമായി കരുതുകയും ചെയ്യുന്നു. ഉച്ഛിഷ്ടം എന്നപോലെയാണ് നമ്മൾ സകലതിനെയും വീക്ഷിക്കുന്നത്, സകലതും കാലിനടിൽ നമ്മൾ ചവിട്ടിയരയ്ക്കുന്നു. നമ്മൾ തേജസ്വിയായ കർത്താവിൽ വിശ്വസിക്കുന്നവരായതിനാൽ കർത്താവിനെ അനുഗമിക്കുമ്പോൾ യാത്ര എത്ര ദൈർഘ്യമേറിയതോ ദുഷ്കരമോ ആയിരുന്നാലും എന്തെല്ലാം പ്രയാസങ്ങളും ആപത്തുകളും നേരിട്ടാലും നമ്മുടെ കാലടികൾക്കു തടസ്സമാകാൻ യാതൊന്നിനും കഴിയില്ല. ‘സ്ഫടികം പോലെ നിര്‍മലമായ ജീവജലനദി ദൈവത്തിന്റെയും കുഞ്ഞാടിന്റെയും സിംഹാസനത്തില്‍നിന്നു പുറപ്പെട്ട് ഒഴുകി. നദിയുടെ ഇരുകരകളിലും ജീവവൃക്ഷമുണ്ട്. അത് പന്ത്രണ്ടു തരം ഫലങ്ങൾ മാസംതോറും നല്‌കുന്നു; ജനതകളുടെ രോഗശാന്തിക്കുവേണ്ടിയുള്ളവയാണ് ആ വൃക്ഷത്തിന്റെ ഇലകൾ. ശാപം ഒന്നും ഇനി ഉണ്ടായിരിക്കുകയില്ല; ദൈവത്തിന്റെയും കുഞ്ഞാടിന്റെയും സിംഹാസനം ആ നഗരത്തിൽ ഉണ്ടായിരിക്കും; അവിടുത്തെ ദാസന്മാർ അവിടുത്തെ ആരാധിക്കും. അവിടുത്തെ മുഖം അവർ ദർശിക്കും; അവിടുത്തെ നാമം അവരുടെ നെറ്റിയിലുണ്ടായിരിക്കും. ഇനി രാത്രി ഉണ്ടാകുകയില്ല; ദൈവമായ കർത്താവ് അവരുടെ ദീപമായിരിക്കുന്നതുകൊണ്ട് വിളക്കിന്റെയോ സൂര്യന്റെയോ വെളിച്ചം ഇനി അവർക്ക് ആവശ്യമില്ല. അവർ എന്നേക്കും രാജത്വത്തോടെ വാഴും.’ (വെളിപാട് 22:1-5) ഈ വാക്കുകൾ ആലപിക്കുമ്പോഴെല്ലാം നമ്മുടെ ഹൃദയങ്ങൾ അതിരറ്റ ആഹ്ലാദവും സംതൃപ്തിയും കൊണ്ട് തുടിക്കുന്നു, നമ്മുടെ കണ്ണുകളിൽനിന്ന് കണ്ണുനീർ ഉതിരുന്നു. നമ്മളെ തിരഞ്ഞെടുത്തതിന് കർത്താവിനു നന്ദി, അവന്റ കൃപയ്ക്ക് കർത്താവിനു നന്ദി. ഈ ജീവിതത്തിൽ അവൻ നമുക്ക് നൂറു മടങ്ങ് നൽകിയിരിക്കുന്നു, വരാനിരിക്കുന്ന ലോകത്ത് നിത്യജീവനും. അവൻ നമ്മോട് ഇപ്പോൾ മരിക്കാൻ ആവശ്യപ്പെട്ടാൽ ഒരു പരാതിയും കൂടാതെ നമ്മൾ അങ്ങനെ ചെയ്യും. കർത്താവേ! വേഗം വരേണമേ! ഞങ്ങൾ അങ്ങയ്ക്കായി എത്ര തീവ്രമായി അഭിലഷിക്കുന്നു എന്നതും അങ്ങയ്ക്കായി സകലതും ഉപേക്ഷിച്ചു എന്നതും കണക്കിലെടുക്കേണമേ, ഒരു മിനിറ്റുപോലും, ഒരു സെക്കൻഡ് പോലും വൈകരുതേ.

ദൈവം നിശ്ശബ്ദനാണ്. അവിടുന്ന് ഒരിക്കലും നമുക്ക് പ്രത്യക്ഷനായിട്ടില്ല. എന്നിരുന്നാലും അവിടുത്തെ പ്രവൃത്തി ഒരിക്കലും നിന്നുപോയിട്ടില്ല. അവിടുന്ന് ഭൂമി മുഴുവന്‍ നിരീക്ഷിക്കുന്നു, എല്ലാറ്റിനെയും നിയന്ത്രിക്കുന്നു, മനുഷ്യന്റെ വാക്കുകളും പ്രവൃത്തികളും കാണുകയും ചെയ്യുന്നു. നിശ്ശബ്ദനായും നാടകീയതയില്ലാതെയും അവിടുന്ന് നിശ്ചിതമായ ഘട്ടങ്ങളിലൂടെയും തന്റെ പദ്ധതിയനുസരിച്ചും തന്റെ കാര്യനിര്‍വഹണം നടത്തുന്നു. എന്നിരുന്നാലും അവിടുത്തെ പാദങ്ങള്‍ മുന്നോട്ടു ചലിക്കുന്നു, ഒന്നൊന്നായി മനുഷ്യരോട് എന്നത്തെക്കാൾ അടുത്തുവരുന്നു. അവിടുത്തെ ന്യായാസനം ഇടിമിന്നലിന്റെ വേഗത്തില്‍ പ്രപഞ്ചത്തില്‍ സ്ഥാപിക്കപ്പെടുന്നു. അതിനു തൊട്ടു പിന്നാലെ അവിടുത്തെ സിംഹാസനം നമ്മുടെ മധ്യത്തിലേക്കിറങ്ങിവരുന്നു. എന്തൊരു മഹത്തരമായ കാഴ്ചയാണത്, എന്തൊരു രാജകീയവും പവിത്രവുമായ ദൃശ്യം! ഒരു പ്രാവിനെപ്പോലെയും ഗര്‍ജ്ജിക്കുന്ന സിംഹത്തെപ്പോലെയും ആത്മാവ് നമ്മുടെ മധ്യത്തിലേക്കു വരുന്നു. അവിടുന്ന് ജ്ഞാനമാണ്, അവിടുന്ന് നീതിയാണ്, അവിടുന്ന് മഹത്ത്വമാണ്. അവിടുന്ന് ഗൂഢമായി, അധികാരത്തോടെ, സ്നേഹത്താലും കരുണയാലും നിറഞ്ഞ് നമ്മുടെ മധ്യേ വരുന്നു. ആരും അവിടുത്തെ വരവ് അറിയുന്നില്ല. ആരും അവിടുത്തെ വരവിനെ സ്വാഗതം ചെയ്യുന്നില്ല. അതിലുപരി അവിടുന്ന് എന്തെല്ലാമാണ് ചെയ്യുവാന്‍ പോകുന്നതെന്ന് ആര്‍ക്കുമറിയില്ല. മനുഷ്യന്റെ ജീവിതം മുമ്പത്തേതുപോലെ മുന്നോട്ടുപോകുന്നു. അവന്റെ ഹൃദയത്തിനു വ്യത്യാസമില്ല. ദിവസങ്ങള്‍ സാധാരണപോലെ കടന്നുപോകുന്നു. മറ്റു മനുഷ്യരെപ്പോലെ ഒരാളായി, ഏറ്റവും അപ്രധാനിയായ അനുയായിയെപ്പോലെ, ഒരു സാധാരണ വിശ്വാസിയെപ്പോലെ ദൈവം നമ്മുടെയിടയില്‍ വസിക്കുന്നു. അവിടുത്തേക്ക് തന്റേതായ ഉദ്യമങ്ങളുണ്ട്, തന്റേതായ ലക്ഷ്യങ്ങളുണ്ട്. അതിലുപരി, മനുഷ്യർക്കില്ലാത്ത ദൈവികത അവിടുത്തേക്ക് ഉണ്ട്. ആരും അവിടുത്തെ ദൈവികത ശ്രദ്ധിച്ചില്ല, അവിടുത്തെ സത്തയും മനുഷ്യന്റെ സത്തയും തമ്മിലുള്ള വ്യത്യാസം മനസ്സിലാക്കിയില്ല. നിയന്ത്രണങ്ങളില്ലാതെ, ഭയമില്ലാതെ നമ്മള്‍ അവനോടൊത്തു വസിക്കുന്നു. കാരണം നമ്മുടെ ദൃഷ്ടിയില്‍ അവൻ പ്രത്യേകതകളില്ലാത്ത ഒരു വിശ്വാസി മാത്രമാണ്. അവിടുന്ന് നമ്മുടെ എല്ലാ നീക്കങ്ങളും നിരീക്ഷിക്കുന്നു, നമ്മുടെ എല്ലാ ചിന്തകളും ആശയങ്ങളും അവനു മുമ്പില്‍ അനാവൃതമാകുന്നു. അവന്റെ അസ്ഥിത്വം ആരിലും താത്പര്യമുണര്‍ത്തുന്നില്ല, അവന്റെ പ്രവര്‍ത്തനത്തെപ്പറ്റി ആരും ഒന്നും സങ്കല്പിക്കുന്നില്ല, അവന്റെ വ്യക്തിത്വത്തെപ്പറ്റി ആര്‍ക്കും നേരിയ സംശയം പോലുമില്ല. നമുക്ക് അവനുമായി യാതൊരു ബന്ധവുമില്ലാത്തതു പോലെ നമ്മുടെ ഉദ്യമങ്ങളുമായി മുന്നോട്ടുപോകുക മാത്രമാണ് നമ്മൾ ആകെ ചെയ്യുന്നത്….

അങ്ങനെയിരിക്കെ, പരിശുദ്ധാത്മാവ് അവൻ “മുഖാന്തരം” ചില വചനങ്ങൾ വെളിപ്പെടുത്തും, അത് തികച്ചും ആകസ്മികമെന്നു തോന്നിയേക്കാമെങ്കിലും അത് ദൈവത്തിൽനിന്നു വരുന്ന മൊഴിയായി നമ്മൾ തിരിച്ചറിയുകയും അത് ദൈവത്തിൽനിന്ന് ഉടനടി സ്വീകരിക്കുകയും ചെയ്യുന്നു. കാരണം, ഈ വാക്കുകൾ ആരു പറഞ്ഞാലും അവ പരിശുദ്ധാത്മാവിൽനിന്നു വരുന്നിടത്തോളം നമ്മൾ അവ സ്വീകരിക്കുകയും അവയെ തള്ളിക്കളയാതിരിക്കുകയും വേണം. അടുത്ത മൊഴി എന്നിലൂടെയാകാം, അല്ലെങ്കിൽ നിന്നിലൂടെയാകാം, അതുമല്ലെങ്കിൽ മറ്റാരിലൂടെയെങ്കിലുമാകാം. അത് ആരിലൂടെയായിരുന്നാലും അവയെല്ലാം ദൈവത്തിന്റെ കൃപയാണ്. എങ്കിലും, അത് ആരായിരുന്നാലും നമ്മൾ ആ മനുഷ്യനെ ആരാധിക്കില്ല, കാരണം, എന്തുവന്നാലും ഈ വ്യക്തിക്ക് ദൈവമാകാൻ കഴിയില്ല, അതുമല്ലെങ്കിൽ, ഇങ്ങനെയൊരു സാധാരണ വ്യക്തിയെ നമ്മൾ ഒരു കാരണവശാലും നമ്മുടെ ദൈവമായി തിരഞ്ഞെടുക്കില്ല. നമ്മുടെ ദൈവം മഹോന്നതനും ആദരണീയനുമാണ്; എങ്ങനെയാണ് ഇത്തരമൊരു നിസ്സാര വ്യക്തിക്ക് ദൈവത്തിന്റെ സ്ഥാനത്തു നിൽക്കാനാവുക? എന്തിനധികം, ദൈവം വന്ന് നമ്മളെ സ്വർഗരാജ്യത്തിലേക്ക് കൂട്ടിക്കൊണ്ടുപോകുന്നതിനായി കാത്തിരിക്കുകയാണ് നമ്മൾ. അപ്പോൾ, വളരെ നിസ്സാരനായ ഒരുവന് എങ്ങനെയാണ് ഇത്ര പ്രധാനപ്പെട്ടതും ആയാസകരവുമായ കർത്തവ്യം നിറവേറ്റാനാവുക? കർത്താവ് വീണ്ടും വന്നാൽ, പുരുഷാരങ്ങൾ മുഴുവൻ കാണേണ്ടതിന് അവൻ ഒരു വെണ്മേഘത്തിലായിരിക്കും വരുക. എത്ര മഹത്ത്വമുള്ളതായിരിക്കും അത്! സാധാരണക്കാരായ ഒരു കൂട്ടം ആളുകൾക്കിടയിൽ അവന് എങ്ങനെ രഹസ്യമായി മറഞ്ഞിരിക്കാനാവും?

എന്നിട്ടും ആളുകൾക്കിടയിൽ മറഞ്ഞിരിക്കുന്ന ഈ സാധാരണ വ്യക്തിയാണ്, നമ്മളെ രക്ഷിക്കുന്ന പുതിയ വേല ചെയ്യുന്നത്. അവൻ നമുക്ക് പുതുതായി ഒരു വിശദീകരണവും നൽകുന്നില്ല, അവൻ എന്തിനു വന്നുവെന്നും നമ്മോട് പറയുന്നില്ല. പക്ഷേ, താൻ ഉദ്ദേശിക്കുന്ന വേല അളന്നുകുറിച്ച ഘട്ടങ്ങളിലൂടെയും താൻ ആസൂത്രണം ചെയ്തതിനു ചേർച്ചയിലും നിർവഹിക്കുക മാത്രം ചെയ്യുന്നു. അവന്റെ വചനങ്ങളും മൊഴികളും കൂടുതൽ കൂടുതൽ പതിവായി മാറുന്നു. ആശ്വാസവും ഉദ്ബോധനവും ഓർമപ്പെടുത്തലും മുന്നറിയിപ്പും തുടങ്ങി ശകാരവും ശിക്ഷണവും വരെ; സൗമ്യവും ശാന്തവുമായ ശബ്ദത്തിൽ തുടങ്ങി കഠിനവും ഗാംഭീര്യമേറിയതുമായ വാക്കുകൾ വരെ—ഇവയെല്ലാം മനുഷ്യനു മേൽ കരുണ ചൊരിയുകയും മനുഷ്യനിൽ ഭയം ജനിപ്പിക്കുകയും ചെയ്യുന്നു. അവൻ പറയുന്നതെല്ലാം നമ്മുടെ ഉള്ളിന്റെ ഉള്ളിൽ മറഞ്ഞുകിടക്കുന്ന രഹസ്യങ്ങളെ വെളിച്ചത്താക്കുന്നു; അവന്റെ വചനങ്ങൾ നമ്മുടെ ഹൃദയത്തിൽ കൊള്ളുന്നു, നമ്മുടെ ആത്മാക്കളിൽ തറയ്ക്കുന്നു, നാണക്കേട് സഹിക്കാനാവാത്ത, എവിടെ ഒളിച്ചിരിക്കണമെന്ന് അറിയാത്ത അവസ്ഥ. ഈ വ്യക്തിയുടെ ഹൃദയത്തിലുള്ള ദൈവം നമ്മളെ ശരിക്കും സ്നേഹിക്കുന്നുണ്ടോ എന്നും, അവൻ യഥാർഥത്തിൽ എന്താണ് ചെയ്യുന്നത് എന്നും നമ്മൾ ചിന്തിക്കാൻ തുടങ്ങുന്നു. ഒരുപക്ഷേ, ഈ പ്രയാസങ്ങൾ സഹിച്ചതിനു ശേഷമേ നമുക്ക് എടുക്കപ്പെടാൻ കഴിയുകയുള്ളോ? നമ്മുടെ തലയിൽ മുഴുവൻ കണക്കുകൂട്ടലുകളാണ്... വരാനിരിക്കുന്ന ലക്ഷ്യസ്ഥാനത്തെക്കുറിച്ചും നമ്മുടെ ഭാവി ഭാഗധേയത്തെക്കുറിച്ചും. എന്നിട്ടും, പഴയതുപോലെ, നമ്മുടെ ഇടയിൽ പ്രവർത്തിക്കേണ്ടതിന് ദൈവം മനുഷ്യജന്മമെടുത്തെന്ന് നമ്മളാരും വിശ്വസിക്കുന്നില്ല. ഇത്രയും കാലം അവൻ നമ്മോടൊപ്പം ഉണ്ടായിരുന്നിട്ടും അവൻ ഇതിനകം നമ്മോട് മുഖാമുഖം നിരവധി വാക്കുകൾ പറഞ്ഞിട്ടുണ്ടെങ്കിലും, അത്തരമൊരു സാധാരണ മനുഷ്യനെ നമ്മുടെ ഭാവി ദൈവമായി അംഗീകരിക്കാൻ നമ്മൾ അപ്പോഴും തയ്യാറാകുന്നില്ല; കൂടാതെ, നിസ്സാരനായ ഈ വ്യക്തിയെ നമ്മുടെ ഭാവിയുടെയും ഭാഗധേയത്തിന്റെയും നിയന്ത്രണം ഏൽപ്പിക്കാൻ അത്രയും പോലും നമ്മൾ തയ്യാറല്ല. അവനിൽനിന്ന് നമ്മൾ വറ്റാത്ത ജീവജലം ആസ്വദിക്കുന്നു, അവൻ മുഖാന്തരം നമ്മൾ ദൈവത്തോടൊപ്പം മുഖാമുഖം ജീവിക്കുന്നു. എന്നാൽ, നമ്മളാകട്ടെ, സ്വർഗത്തിലിരിക്കുന്ന കർത്താവായ യേശുവിന്റെ കൃപയ്ക്കു മാത്രം നന്ദിയുള്ളവരാണ്, ദിവ്യത്വമുള്ള ഈ സാധാരണക്കാരന്റെ വികാരങ്ങൾക്ക് നമ്മൾ ഒരു പരിഗണനയും കൊടുത്തിട്ടില്ല. എന്നിട്ടും പഴയതുപോലെ, ജഡത്തിൽ ഒതുങ്ങിക്കൂടി അവൻ തന്റെ വേല ചെയ്യുന്നു, തന്റെ ഹൃദയത്തിനുള്ളിൽനിന്നു വരുന്ന വചനങ്ങൾ ചൊരിയുന്നു; മനുഷ്യർ തന്നെ തിരസ്കരിക്കുന്നത് അവന് മനസ്സിലാകുന്നില്ല എന്നും, മനുഷ്യന്റെ ബാലിശതയും അജ്ഞതയും അവൻ നിത്യമായി ക്ഷമിക്കുകയും മനുഷ്യന്റെ അനാദരവ് എന്നെന്നേക്കുമായി സഹിക്കുകയും ചെയ്യുമെന്നും തോന്നിപ്പോകും.

നമ്മൾ അറിയാതെ, ഈ നിസ്സാരനായ മനുഷ്യൻ നമ്മളെ ദൈവത്തിന്റെ വേലയിൽ പടിപടിയായി മുന്നോട്ടു നയിച്ചിരിക്കുന്നു. നമ്മൾ എണ്ണമറ്റ പരീക്ഷണങ്ങളിലൂടെ കടന്നുപോകുന്നു, ഒരുപാട് ശിക്ഷിച്ചു നന്നാക്കലുകൾക്ക് വിധേയരാകുന്നു, മരണത്താലും പരീക്ഷിക്കപ്പെട്ടു. ദൈവത്തിന്റെ നീതിയെയും ഉജ്ജ്വലമായ പ്രകൃതത്തെയും കുറിച്ച് നമ്മൾ പഠിക്കുന്നു, ഒപ്പം, അവന്റെ സ്നേഹവും കരുണയും ആസ്വദിക്കുന്നു, ദൈവത്തിന്റെ മഹാശക്തിയെയും ജ്ഞാനത്തെയും വിലമതിക്കാൻ ഇടയാകുന്നു, ദൈവത്തിന്റെ മനോഹരത്വം ദർശിക്കുന്നു, മനുഷ്യനെ രക്ഷിക്കാനുള്ള ദൈവത്തിന്റെ ആത്മാർഥമായ ആഗ്രഹം കാണുന്നു. ഈ സാധാരണ വ്യക്തിയുടെ വാക്കുകളിൽ നമ്മൾ ദൈവത്തിന്റെ പ്രകൃതവും സത്തയും മനസ്സിലാക്കുന്നു, ദൈവഹിതം തിരിച്ചറിയുന്നു, മനുഷ്യന്റെ സ്വഭാവവും സത്തയും മനസ്സിലാക്കുന്നു, രക്ഷയിലേക്കും പൂർണതയിലേക്കുമുള്ള പാത കാണുന്നു. നമ്മൾ “മരിക്കാൻ” അവന്റെ വാക്കുകൾ ഇടയാക്കുന്നു, നമ്മൾ “പുനർജനിക്കാനും” അവ ഇടയാക്കുന്നു; അവന്റെ വചനങ്ങൾ നമുക്ക് ആശ്വാസമേകുന്നു, ഒപ്പം, നമ്മിൽ കുറ്റബോധവും കടപ്പാടിന്റേതായ ഭാവനയും നിറയ്ക്കുന്നു; അവന്റെ വാക്കുകൾ നമുക്ക് സന്തോഷവും സമാധാനവും നൽകുന്നതോടൊപ്പം പറഞ്ഞറിയിക്കാനാവാത്ത വേദനയും സമ്മാനിക്കുന്നു. ചിലപ്പോൾ നമ്മൾ അവന്റെ കരങ്ങളിൽ, അറുക്കാൻ കൊണ്ടുപോകുന്ന കുഞ്ഞാടുകളെപ്പോലെയാണ്; ചിലപ്പോൾ നമ്മൾ അവന് തന്റെ കൃഷ്ണമണിപോലെയാണ്, അവന്റെ ആദ്രമായ സ്നേഹം നമ്മൾ അനുഭവിക്കുന്നു; ചിലപ്പോൾ നമ്മൾ അവന് ശത്രുക്കളെപ്പോലെയാണ്, അവന്റെ ക്രോധം നിറഞ്ഞ നോട്ടത്തിൽ നമ്മൾ ഭസ്മമാകുന്നു. അവനാൽ രക്ഷിക്കപ്പെട്ട മനുഷ്യവംശമാണ് നമ്മൾ, അവന്റെ ദൃഷ്ടിയിൽ പുഴുക്കളാണ് നമ്മൾ, അവൻ നിശ്ചയദാര്‍ഢ്യത്തോടെ രാവും പകലും തിരയുന്ന കൂട്ടം തെറ്റിയ കുഞ്ഞാടുകളാണ് നമ്മൾ. അവൻ നമ്മോട് കരുണ കാണിക്കുന്നു, നമ്മളെ വെറുക്കുന്നു, ഉയർത്തുന്നു, നമ്മളെ ആശ്വസിപ്പിക്കുകയും ഉദ്ബോധിപ്പിക്കുകയും വഴിനയിക്കുകയും പ്രബുദ്ധരാക്കുകയും ചെയ്യുന്നു, അവൻ നമ്മളെ ശിക്ഷിച്ചു നന്നാക്കുകയും ശിക്ഷണം നൽകുകയും ചെയ്യുന്നു, എന്തിന് അവൻ നമ്മളെ ശപിക്കുകപോലും ചെയ്യുന്നു. രാവും പകലും എന്നുവേണ്ടാ, അവൻ നമ്മളെക്കുറിച്ച് ആകുലപ്പെടാത്ത സമയമില്ല. രാവും പകലും അവൻ നമ്മളെ സംരക്ഷിക്കുകയും നമ്മൾക്കായി കരുതുകയും ചെയ്യുന്നു, നമ്മളെ വിട്ടുമാറാതെ നമുക്കായി തന്റെ ഹൃദയരക്തം ഒഴുക്കുന്നു, നമുക്കായി എന്തും ചെലവിടുന്നു. ഈ ചെറുതും സാധാരണവുമായ ജഡശരീരത്തിൽനിന്ന് ഉതിരുന്ന മൊഴികൾക്കിടയിൽ നമ്മൾ ദൈവത്തെ ആകമാനം ആസ്വദിച്ചു, ദൈവം നമുക്കായി കരുതിയിരിക്കുന്ന ലക്ഷ്യസ്ഥാനം കൺകുളിർക്കെ കണ്ടു. ഇങ്ങനെയൊക്കെയാണെങ്കിലും, മിഥ്യ ഇപ്പോഴും നമ്മുടെ ഹൃദയത്തിൽ കുഴപ്പം സൃഷ്ടിക്കുന്നു, ഇതുപോലുള്ള ഒരു വ്യക്തിയെ നമ്മുടെ ദൈവമായി അങ്ങനെയങ്ങ് അംഗീകരിക്കാൻ നമ്മൾ ഇപ്പോഴും തയ്യാറല്ല. അവൻ നമുക്ക് വേണ്ടുവോളം മന്ന തന്നിട്ടുണ്ടെങ്കിലും, ആസ്വദിക്കാൻ ഒരുപാട് നൽകിയിട്ടുണ്ടെങ്കിലും, കർത്താവിന് നമ്മുടെ ഹൃദയത്തിലുള്ള സ്ഥാനം കൈക്കലാക്കാൻ ഇവയ്ക്കൊന്നും കഴിഞ്ഞിട്ടില്ല. വല്ലാത്തൊരു വൈമനസ്യത്തോടെയേ നമ്മൾ ഈ മനുഷ്യന്റെ വിശിഷ്ടമായ വ്യക്തിത്വത്തോടും പദവിയോടും ആദരവു കാണിച്ചിട്ടുള്ളൂ. താൻ ദൈവമാണെന്ന് അംഗീകരിക്കാൻ അവൻ വായ് തുറന്ന് ആവശ്യപ്പെടാത്തിടത്തോളം, ഇക്കാലമത്രയും നമ്മൾക്കിടയിൽ വേല ചെയ്തെങ്കിലും, എത്രയും വേഗം വരാനിരിക്കുന്ന ദൈവമാണ് അവനെന്ന് സ്വയമായി അംഗീകരിക്കാൻ നമ്മൾ ഒരിക്കലും മുന്നോട്ടുവരില്ല.

ദൈവം തന്റെ വാക്കുകൾ മൊഴിയുന്നത് തുടരുന്നു, നമ്മൾ ചെയ്യേണ്ട കാര്യങ്ങളെക്കുറിച്ച് ഉദ്‌ബോധിപ്പിക്കുന്നതിന് അവൻ വിവിധ രീതികളും കാഴ്ചപ്പാടുകളും പ്രയോഗിക്കുന്നു. അതേസമയം, അവൻ തന്റെ ഹൃദയത്തിലുള്ളത് പ്രകടിപ്പിക്കുകയും ചെയ്യുന്നു. അവന്റെ വാക്കുകൾ ജീവശക്തിയുള്ളതാണ്, അവ നമുക്ക് ചരിക്കേണ്ട മാർഗം കാണിച്ചുതരുന്നു, എന്താണ് സത്യമെന്നു മനസ്സിലാക്കാൻ നമ്മളെ സഹായിക്കുന്നു. അവന്റെ വാക്കുകൾ നമ്മളെ ആകർഷിക്കാൻ തുടങ്ങുന്നു, അവന്റെ സംസാരരീതിയും അതിന്റെ ധ്വനിയും നമ്മൾ ശ്രദ്ധിക്കാൻ തുടങ്ങുന്നു, കൂടാതെ നമ്മുടെ ഉപബോധമനസ്സിൽ, സവിശേഷതകളൊന്നുമില്ലാത്ത ഈ വ്യക്തിയുടെ ഉള്ളിന്റെ ഉള്ളിലെ വികാരങ്ങളിൽ നമ്മൾ താത്പര്യം കാണിച്ചു തുടങ്ങുന്നു. നമുക്കായി പ്രവർത്തിച്ച് അവൻ തന്റെ ഹൃദയരക്തം ചിന്തി, നമ്മൾ കാരണം അവന് ഉറക്കവും വിശപ്പവും ഇല്ലാതായി, നമുക്കായി അവൻ കണ്ണുനീർ പൊഴിക്കുന്നു, നമുക്കായി നെടുവീർപ്പിടുന്നു, നമുക്കായി രോഗാതുരനായി ഞരങ്ങുന്നു, നമ്മുടെ ലക്ഷ്യസ്ഥാനത്തിനും രക്ഷയ്ക്കുമായി അപമാനം സഹിക്കുന്നു, നമ്മുടെ മരവിപ്പും മത്സരവും അവനെ കരയിക്കുകയും അവന്റെ ഹൃദയത്തിൽനിന്ന് രക്തം പൊടിയാൻ ഇടയാക്കുകയും ചെയ്യുന്നു. ഇത്തരത്തിൽ അവനുള്ളതും അവനാകുന്നതും ഒരു സാധാരണ മനുഷ്യന് സ്വന്തമല്ല, ദുഷിപ്പിക്കപ്പെട്ട ഒരു വ്യക്തിക്ക് അത് കൈവശപ്പെടുത്താനോ കൈവരിക്കാനോ കഴിയില്ല. അവൻ പ്രകടമാക്കുന്ന സഹനശക്തിയും ക്ഷമാശീലവും ഒരു സാധാരണ മനുഷ്യനു സ്വന്തമല്ല, അവൻ പ്രകടമാക്കുന്ന തരം സ്നേഹം ഒരു സൃഷ്ടിക്കും കിട്ടിയിട്ടുള്ള ഗുണമല്ല. അവനല്ലാതെ മറ്റാർക്കും നമ്മുടെ എല്ലാ ചിന്തകളും അറിയാനോ നമ്മുടെ പ്രകൃതവും സത്തയും സംബന്ധിച്ച് ഇത്ര സ്പഷ്ടവും സമ്പൂർണവുമായ ഗ്രാഹ്യം ഉണ്ടായിരിക്കാനോ മനുഷ്യരാശിയുടെ മത്സരത്തെയും ദുഷിപ്പിനെയും ന്യായം വിധിക്കാനോ സ്വർഗത്തിലെ ദൈവത്തിനു വേണ്ടി ഇത്തരത്തിൽ നമ്മോടു സംസാരിക്കാനോ നമുക്കിടയിൽ പ്രവർത്തിക്കാനോ കഴിയില്ല. ദൈവത്തിന്റെ അധികാരവും ജ്ഞാനവും പ്രതാപവും അവനല്ലാതെ മറ്റാർക്കും ലഭിച്ചിട്ടില്ല. ദൈവത്തിന്റെ പ്രകൃതവും ദൈവത്തിനുള്ളതും അവനാകുന്നതും അതിന്റെ പൂർണതയിൽ ഈ വ്യക്തിയിലാണ് പ്രകടമായിരിക്കുന്നത്. അവനല്ലാതെ മറ്റാർക്കും നമുക്കു വഴികാട്ടാനോ വെളിച്ചം പകരാനോ കഴിയില്ല. അവനല്ലാതെ മറ്റാർക്കും സൃഷ്ടിയുടെ നാൾ മുതൽ ഇന്നോളം ദൈവം പുറത്തുവിട്ടിട്ടില്ലാത്ത രഹസ്യങ്ങൾ വെളിപ്പെടുത്താനാവില്ല. അവനല്ലാതെ മറ്റാർക്കും നമ്മളെ സാത്താന്റെ ബന്ധനത്തിൽനിന്നും നമ്മുടെതന്നെ ദുഷിച്ച പ്രകൃതത്തിൽനിന്നും വിടുവിക്കാനാവില്ല. അവൻ ദൈവത്തെ പ്രതിനിധീകരിക്കുന്നു. അവൻ ദൈവത്തിന്റെ ഉള്ളിന്റെ ഉള്ളിലുള്ളതും ദൈവത്തിന്റെ ഉദ്ബോധനങ്ങളും മുഴുവൻ മനുഷ്യരാശിക്കുമായുള്ള ദൈവത്തിന്റെ ന്യായവിധി സന്ദേശങ്ങളും പ്രകടമാക്കുന്നു. അവൻ ഒരു നവയുഗത്തിന്, ഒരു പുതിയ കാലഘട്ടത്തിന് തുടക്കം കുറിച്ചിരിക്കുന്നു, അവൻ പുതിയ ആകാശവും ഭൂമിയും പുതിയ വേലയും ആനയിച്ചു; കൂടാതെ, ഒരു വ്യക്തതയും കൂടാതെ നമ്മൾ നയിച്ചുകൊണ്ടിരുന്ന ജീവിതത്തിനു വിരാമമിടുകയും രക്ഷയിലേക്കുള്ള പാത സുവ്യക്തമായി കാണുന്നതിന് നമ്മുടെ മുഴുവൻ വ്യക്തിത്വത്തെയും ഇടയാക്കുകയും ചെയ്തുകൊണ്ട് അവൻ നമുക്ക് പ്രത്യാശയേകി. അവൻ നമ്മെ അപ്പാടെ കീഴടക്കുകയും നമ്മുടെ ഹൃദയങ്ങൾ വീണ്ടെടുക്കുകയും ചെയ്തിരിക്കുന്നു. ആ നിമിഷം മുതൽ നമ്മുടെ മനസ്സുകൾ സുബോധത്തിലേക്കു വന്നു, നമ്മുടെ ആത്മാവ് നവചൈതന്യമാർജിച്ചതു പോലെ: നമുക്കിടയിൽ ജീവിക്കുകയും ഇക്കാലമത്രയും നാം തിരസ്കരിക്കുകയും ചെയ്തിരുന്ന സാധാരണക്കാരനും അപ്രസക്തനുമായ ഈ വ്യക്തിയല്ലേ എപ്പോഴും നമ്മുടെ ചിന്തകളിലും ഉറക്കമില്ലാത്ത നേരങ്ങളിലും സ്വപ്നങ്ങളിലുമെല്ലാം നിറഞ്ഞുനിൽക്കുന്ന, നാം രാവും പകലും കാത്തുകാത്തിരുന്ന കർത്താവായ യേശു? അത് അവൻ തന്നെ! തീർച്ചയായും അത് അവനാണ്! അവൻ നമ്മുടെ ദൈവമാണ്! സത്യവും വഴിയും ജീവനുമാണ് അവൻ! വീണ്ടും ജീവിക്കുന്നതിനും വെളിച്ചം കാണുന്നതിനും അവൻ നമ്മെ പ്രാപ്തരാക്കി, നമ്മുടെ ഹൃദയങ്ങളെ അലഞ്ഞുതിരിയുന്നതിൽനിന്ന് അവൻ തടഞ്ഞു. നമ്മൾ ദൈവഭവനത്തിലേക്കു മടങ്ങിയിരിക്കുന്നു, നമ്മൾ അവന്റെ സിംഹാസനത്തിനു മുമ്പാകെ തിരിച്ചെത്തിയിരിക്കുന്നു, നമ്മൾ അവനോട് മുഖാമുഖം നിൽക്കുന്നു, നമ്മൾ അവന്റെ മുഖം ദർശിച്ചിരിക്കുന്നു, മുന്നിലുള്ള പാത നാം കണ്ടിരിക്കുന്നു. ഈ വേളയിൽ നമ്മുടെ ഹൃദയങ്ങൾ അവൻ പൂർണമായി കീഴക്കി, അവൻ ആരെന്നതിൽ ഇനി നമുക്ക് സംശയമില്ല, നാം ഇനി അവന്റെ വേലയെയും വചനങ്ങളെയും എതിർക്കില്ല, നാം അവനു മുന്നിൽ സാഷ്ടാംഗം പ്രണമിക്കുന്നു. ശേഷിക്കുന്ന ജീവിതകാലം ദൈവത്തിന്റെ കാൽപ്പാടുകൾ പിന്തുടരണമെന്നും അവനാൽ പൂർണരാക്കപ്പെടണമെന്നും അവന്റെ കൃപയ്ക്ക് പകരം നൽകണമെന്നും നമ്മളോടുള്ള അവന്റെ സ്നേഹത്തിനു പകരം നൽകണമെന്നും അവന്റെ ആസൂത്രണങ്ങൾക്കും ക്രമീകരണങ്ങൾക്കും ചേർച്ചയിൽ പ്രവർത്തിക്കണമെന്നും അവന്റെ വേലയോടു സഹകരിക്കണമെന്നും അവൻ നമ്മളെ ഏൽപ്പിച്ചത് പൂർത്തിയാക്കാൻ ആവുന്നതെല്ലാം ചെയ്യണമെന്നും അല്ലാതെ നമുക്ക് വേറെ മോഹങ്ങളൊന്നുമില്ല.

ദൈവത്താൽ കീഴടക്കപ്പെടുന്നത് ആയോധനകലയുടെ പ്രകടനം പോലെയാണ്.

ദൈവത്തിന്റെ ഓരോ വാക്കും നമ്മുടെ മർമസ്ഥാനത്ത് വന്നു കൊള്ളും, നമ്മളെ പരിക്കേല്പിക്കുകയും ഭയചകിതരാക്കുകയും ചെയ്യും. അവൻ നമ്മുടെ സങ്കല്പങ്ങളെയും ഭാവനകളെയും ദുഷിച്ച പ്രകൃതത്തെയും വെളിപ്പെടുത്തുന്നു. നമ്മൾ പറയുകയും പ്രവർത്തിക്കുകയും ചെയ്യുന്ന സകലതും തുടങ്ങി, നമ്മുടെ ഓരോ ചിന്തയും ആശയങ്ങളും, നമ്മുടെ സ്വഭാവവും സത്തയും വരെ അവന്റെ വചനങ്ങളിൽ വെളിവാക്കിയിട്ടുണ്ട്. അതു നമ്മളെ ഭയന്നു വിറയ്ക്കുന്ന അവസ്ഥയിലാക്കുന്നു, നാണം മറയ്ക്കാനായി ഒളിക്കാൻ ഒരിടമില്ലാത്തവരാക്കുന്നു. നമ്മുടെ സകല പ്രവൃത്തികളെയും നമ്മുടെ ലക്ഷ്യങ്ങളെയും ഉദ്ദേശ്യങ്ങളെയും, നമ്മൾ പോലും തിരിച്ചറിഞ്ഞിട്ടില്ലാത്ത നമ്മുടെ ദുഷിച്ച പ്രകൃതത്തെയും കുറിച്ച് അവൻ ഒന്നൊന്നായി നമ്മോടു പറയുന്നു, നമ്മുടെ നികൃഷ്ടമായ അപൂർണതയെല്ലാം വെളിപ്പെടുത്തുന്നു, എന്തിനധികം, നമുക്കു മേൽ പൂർണമായി വിജയം നേടിയിരിക്കുന്നു. അവനെ എതിർത്തതിന് അവൻ നമ്മളെ ന്യായംവിധിക്കുന്നു, അവനെതിരേ ദൂഷണം പറഞ്ഞതിനും അവനെ കുറ്റംവിധിച്ചതിനും നമ്മെ ശാസിക്കുന്നു, അവന്റെ കണ്ണിൽ നമുക്ക് വീണ്ടെടുക്കപ്പെടാനാവുന്ന ഒരു സവിശേഷതയുമില്ലെന്നും ജീവനുള്ള സാത്താനാണ് നമ്മളെന്നും നമുക്ക് അനുഭവപ്പെടാൻ ഇടയാകുന്നു. നമ്മുടെ പ്രതീക്ഷകൾ തകർന്നിരിക്കുന്നു, യുക്തിരഹിതമായ ഒരു ആവശ്യവും ഉന്നയിക്കാനോ അവനെക്കുറിച്ച് എന്തെങ്കിലും പ്രതീക്ഷകൾ വച്ചുപുലർത്താനോ നമ്മൾ മേലാൽ ധൈര്യപ്പെടില്ല, നമ്മുടെ സ്വപ്നങ്ങൾ പോലും ഒറ്റ രാത്രികൊണ്ട് അപ്രത്യക്ഷമാകുന്നു. നമുക്കാർക്കും സങ്കല്പിക്കാനോ സ്വീകരിക്കാനോ കഴിയുന്ന വസ്തുതയല്ല ഇത്. ഒരു നിമിഷാർധം കൊണ്ട് നമ്മുടെ ഉള്ളിലെ സന്തുലിതാവസ്ഥ നഷ്‌ടപ്പെടുന്നു, മാത്രമല്ല മുന്നോട്ടുള്ള പാതയിലും നമ്മുടെ വിശ്വാസങ്ങളിലും എങ്ങനെ തുടരണമെന്നുനമുക്ക് അറിയില്ല. നമ്മുടെ വിശ്വാസം വീണ്ടും ഒന്നിൽനിന്ന് തുടങ്ങേണ്ടിവരുന്നു എന്നതുപോലെയും കർത്താവായ യേശുവിനെ നമ്മൾ ഒരിക്കലും കണ്ടുമുട്ടുകയോ അവനെ അറിയുകയോ ചെയ്തിട്ടില്ല എന്നതുപോലെയും ആണത്. നമ്മുടെ കണ്മുന്നിലുള്ളതെല്ലാം നമ്മെ ആശയക്കുഴപ്പത്തിലാക്കുകയും ഒരു തീരുമാനമെടുക്കാൻ കഴിയാത്ത ചഞ്ചലചിത്തരാക്കുകയും ചെയ്യുന്നു. നമ്മൾ പരിഭ്രാന്തരാണ്, നമ്മൾ നിരാശിതരാണ്, നമ്മുടെ ഉള്ളിന്റെ ഉള്ളിൽ അടക്കാനാവാത്ത ദേഷ്യവും അപമാനവുമുണ്ട്. ഒരു രക്ഷാമാർഗത്തിനായി, പുറത്തുകടക്കാൻ ഒരു വഴി കണ്ടുപിടിക്കുന്നതിനായി നമ്മൾ ശ്രമിക്കുന്നു. എന്തിനധികം, രക്ഷകനായ യേശുവിനായി കാത്തിരിക്കുന്നതിൽ തുടരാനും, നമ്മുടെ ഹൃദയം അവനു മുന്നിൽ പകരാനും നമ്മൾ ശ്രമിക്കുന്നു. പുറമേ നോക്കിയാൽ നമ്മൾ അഹങ്കാരികളുമല്ല, എന്നാൽ, താഴ്മയുള്ളവരുമല്ല എന്നും, എല്ലാം സന്തുലിതമായി പോകുന്നു എന്നും തോന്നുന്ന സമയങ്ങൾ ഉണ്ടെങ്കിലും മുമ്പൊരിക്കലും അനുഭവപ്പെട്ടിട്ടില്ലാത്ത ഒരു നഷ്ടബോധം നമ്മുടെ ഉള്ളിൽ നീറുകയാണ്. ചിലപ്പോൾ, പുറമേ അസാധാരണമാംവിധം ശാന്തരെന്നു തോന്നിപ്പിച്ചേക്കാമെങ്കിലും കൊടുങ്കാറ്റിൽപ്പെട്ട കടൽപോലെ അസഹ്യമായ വേദനയാൽ കലങ്ങിമറിയുകയായിരിക്കാം നമ്മുടെ മനസ്സ്. അവന്റെ ന്യായവിധിയും ശാസനയും നമ്മുടെ എല്ലാ പ്രതീക്ഷയും സ്വപ്നങ്ങളും ഇല്ലാതാക്കി, നമ്മുടെ അതിരുകടന്ന മോഹങ്ങൾക്ക് അറുതി വരുത്തി; അതോടെ, അവൻ നമ്മുടെ രക്ഷകനാണെന്നും നമ്മെ രക്ഷിക്കാൻ പ്രാപ്തനാണെന്നും വിശ്വസിക്കാൻ നമ്മൾ തയ്യാറാകുന്നില്ല. അവന്റെ ന്യായവിധിയും ശാസനയും നമുക്കും അവനും ഇടയിൽ ഒരു വിടവ് സൃഷ്ടിച്ചിരിക്കുന്നു, കുറുകെ കടക്കാൻ ആരും തയ്യാറാകാത്തത്ര ആഴമുള്ള ഒന്ന്. അവന്റെ ന്യായവിധിയും ശാസനയും അനുഭവിച്ചപ്പോഴാണ് നാം ജീവിതത്തിൽ ആദ്യമായി ഇത്ര വലിയൊരു തിരിച്ചടി നേരിട്ടത്, ഇത്ര വലിയൊരു അപമാനം സഹിക്കേണ്ടിവന്നത്. അവന്റെ ന്യായവിധിയും ശാസനയും ദൈവത്തിന്റെ മഹത്ത്വത്തെയും മനുഷ്യന്റെ അപരാധങ്ങളോടുള്ള അവന്റെ അസഹിഷ്ണുതയെയും ശരിക്കും വിലമതിക്കാൻ നമ്മെ പ്രേരിപ്പിച്ചു, അതുമായി താരതമ്യപ്പെടുത്തുമ്പോൾ നമ്മൾ അങ്ങേയറ്റം നികൃഷ്ടരും അശുദ്ധരുമാണ്. അവന്റെ ന്യായവിധിയും ശാസനയും അനുഭവിച്ചപ്പോഴാണ്, നമ്മൾ എത്ര ധാര്‍ഷ്‌ട്യവും ഗർവുമുള്ളവരാണെന്നും മനുഷ്യൻ ഒരിക്കലും ദൈവത്തിനു തുല്യനാകില്ലെന്നും, അഥവാ ദൈവത്തിനു സമനാകില്ലെന്നും നമ്മൾ ആദ്യമായി മനസ്സിലാക്കിയത്. അത്തരമൊരു ദുഷിച്ച സ്വഭാവത്തോടെ ജീവിതം തുടരാതിരിക്കാനും ഈ പ്രകൃതവും സത്തയും എത്രയും വേഗം ഉപേക്ഷിക്കാനും അവന്റെ മുന്നിൽ ഹീനരും മ്ലേച്ഛരുമായി ജീവിക്കുന്നതു നിറുത്താനും അവന്റെ ന്യായവിധിയും ശാസനയും നമ്മളെ പ്രേരിപ്പിക്കുന്നു. ഇനിമേൽ അവന്റെ ആസൂത്രണങ്ങളോടും ക്രമീകരണങ്ങളോടും മറുതലിക്കാതിരിക്കാനും അവന്റെ വാക്കുകൾ സന്തോഷത്തോടെ അനുസരിക്കാനും അവന്റെ ന്യായവിധിയും ശാസനയും നമുക്കു പ്രേരണയേകി. അവന്റെ ന്യായവിധിയും ശാസനയും ഒരിക്കൽക്കൂടി നമ്മിൽ അതിജീവിക്കാനുള്ള ആഗ്രഹം ജനിപ്പിച്ചു, അവനെ നമ്മുടെ രക്ഷകനായി സന്തോഷപൂർവം അംഗീകരിക്കാൻ നമ്മെ പ്രേരിപ്പിച്ചു.... കീഴടക്കൽ വേലയിൽനിന്ന്, നരകത്തിൽനിന്ന്, മരണ നിഴലിന്റെ താഴ്‌വരയിൽനിന്ന് നമ്മൾ പുറത്തുകടന്നിരിക്കുന്നു.... സർവശക്തനായ ദൈവം നമ്മെ, ഈ ഒരു കൂട്ടം ആളുകളെ വീണ്ടെടുത്തിരിക്കുന്നു! അവൻ സാത്താനു മേൽ വിജയം വരിക്കുകയും തന്റെ അസംഖ്യംവരുന്ന ശത്രുക്കളെ പരാജയപ്പെടുത്തുകയും ചെയ്തിരിക്കുന്നു!

തികച്ചും സാധാരണക്കാരായ ഒരു കൂട്ടം ആളുകളാണ് നമ്മൾ, ദുഷിച്ച സാത്താന്യ പ്രകൃതമുള്ള, യുഗങ്ങൾക്കു മുമ്പേ ദൈവം മുൻനിർണയിച്ചവർ, ദൈവം കുപ്പക്കൂനയിൽനിന്ന് ഉയർത്തിയ പാവങ്ങൾ. ഒരിക്കൽ നമ്മൾ ദൈവത്തെ തള്ളിക്കളയുകയും കുറ്റം വിധിക്കുകയും ചെയ്തിരുന്നു, എന്നാൽ, ഇന്ന് അവനാൽ കീഴടക്കപ്പെട്ടവരാണ് നാം. ദൈവത്തിൽനിന്ന് നമുക്ക് ജീവനും നിത്യജീവനിലേക്കുള്ള വഴിയും ലഭിച്ചു. നമ്മൾ ഭൂമിയിൽ എവിടെയായിരുന്നാലും എന്തെല്ലാം പീഡനങ്ങളും പരിശോധനകളും സഹിക്കേണ്ടിവന്നാലും സർവശക്തനായ ദൈവത്തിന്റെ രക്ഷയിൽനിന്ന് നമുക്ക് അകന്നുനിൽക്കാനാവില്ല. കാരണം, അവൻ നമ്മുടെ സ്രഷ്ടാവാണ്, നമ്മുടെ ഏക വീണ്ടെടുപ്പുകാരൻ!

ദൈവസ്നേഹം ഒരു നീരുറവയിലെ ജലം പോലെ ഒഴുകുകയാണ്. അത് നിനക്കും എനിക്കും മറ്റുള്ളവർക്കും, ആത്മാർഥമായി സത്യം അന്വേഷിക്കുകയും ദൈവത്തിന്റെ പ്രത്യക്ഷതയ്ക്കായി കാത്തിരിക്കുകയും ചെയ്യുന്ന എല്ലാവർക്കും നൽകപ്പെടുന്നു.

ചന്ദ്രൻ സൂര്യനെ അനന്തമായി വലംവെച്ച് അനുഗമിക്കുന്നതുപോലെ ദൈവത്തിന്റെ വേലയും അവസാനമില്ലാത്തതാണ്, അത് നിന്നിലും എന്നിലും മറ്റുള്ളവരിലും, ദൈവത്തിന്റെ കാൽപ്പാടുകൾ പിന്തുടരുകയും അവന്റെ ന്യായവിധിയും ശാസനയും സ്വീകരിക്കുകയും ചെയ്യുന്ന സകലരിലും നടപ്പാക്കപ്പെടുന്നു.

മാർച്ച് 23, 2010

“സര്‍വശക്തനായ ദൈവത്തിന്‍റെ സഭയുടെ ഉത്ഭവവും വളര്‍ച്ചയും” എന്നതിന്റെ ആമുഖമായി ദൈവം കുറിച്ച വാക്കുകളാണിവ. 

